
Génesis 

Génesis 1 

Taita Diosca tucuitami rurashca 

1Callaripica, Taita Diosmi jahua pachatapash, cai pachatapash rurarca. 
2Cai pachaca, imamambash na rijchaj, imapash illajmi carca. Yana yana tutaca, 
manllanayai ucu ucu yacucunamandaca jahuamanmi carca. Taita Diospaj 
Espirituca, yacu junda jahuacunamanmi cuyurijurca. 
3Shina cajpimi Taita Diosca: “Punchalla tucuchun” nirca. Shina nijpica, 
punchalla tucurcallami. 
4Taita Diosca chai punchallataca, aligu cajtami ricujurca. Shinamandami Taita 
Diosca chai punchallataca, yana yana tutamanda shicanyachirca. 
5Shina shicanyachishpami Taita Diosca, chai punchallataca: “Punlla” nishpa 
shutichirca. Yana yana tutataca: “Tuta” nishpami shutichirca. Chashnami 
chishindi tutamandandi, shuj punlla tucurca. 
6Chai jipami Taita Diosca, cashna nirca: “Yacu chaupicunapica, shinllipacha 
shicanyachijuj tiachun. Chai shicanyachijujca, yacucunamanda yacucunata 
shicanyachijuchun” nircami. 
7Taita Diosca, shinllipacha shicanyachijujtami rurarca. Shinallata shinllipacha 
shicanyachijuj ucuman tiaj yacucunatapashmi, shinllipacha shicanyachijuj 
jahuaman tiaj yacucunamanda shicanyachirca. Chaica chashnami tucurca. 
8Shinllipacha shicanyachijujtaca, Taita Diosca: “Jahua Pacha” nishpami 
shutichirca. Chashnami chishindi tutamandandi, ishcai punlla tucurca. 

9Taita Diosca, cashnatapashmi nirca: “Jahua pachamanda ucuman tiaj 
yacucunaca shujllapi tandanajuchun, chaquishca pushtupash ricurichun” 
nircami. Shina nijpica, chashnami tucurca. 
10Taita Diosca chaquishcataca: “Alpa” nishpami shutichirca, yacucuna 
tandanajushcataca: “Mama Cuchacuna” nishpami shutichirca. Chaicunataca, 
aligu cajtami Taita Diosca ricujurca. 
11Chai jipami Taita Diosca, cashna nirca: “Alpapica verde jihuacunapash, 
muyuta fucuj jihuacunapash mirachun. Ima micunacunata fucuj yura 
cashpapash, chai puralla mirachun. Chai granopillata muyu tiashpa, alpa 
jahuapi cachun” nircami. Shina nijpica, chashnami tucurca. 
12Alpapica verde jihuapash, muyuta fucuj jihuapash, jihuacuna imashna viñana 
cashcashnallatami viñarca. Shinallata ima micunacunata fucuj 
yuracunapashmi viñarca. Chai fucushca granopaj muyuca, chai granopillata 
cashpami, chai puralla mirarca. Chashna rurashpaca, aligu cajtami Taita 
Diosca ricujurca. 
13Chashnami chishindi tutamandandi, quimsa punlla tucurca. 
14Chai jipami, Taita Diosca cashna nirca: “Jahua pachata shinllipacha 
shicanyachijuj pushtupica tutata, punllata shicanyachingapaj punchayachijuj 
michacuna tiachun. Chaicunaca, jatun punllacuna, caishuj punllacuna, 
huatacuna imashna cajta ricuchingapajmi canga. 
15Punchayachijuj chai michacunaca, jahua pachata shinllipacha shicanyachijuj 
pushtumanda, cai pachata punchayachinajuchun” nircami. Shina nijpica, 
chashnami tucurca. 
16Taita Diosca, punchayachijuj ishcai jatun michacunatami rurarca: Jatundaca, 
punllata punchayachishpa mandachun, uchillataca tutata punchayachishpa 
mandachunmi rurarca. Shinallata luzerocunatapashmi rurarca. 
17Taita Diosca, chaicunataca jahua pachata shinllipacha shicanyachijuj 
pushtupimi, cai pachata punchayachinajuchun churarca. 

18Shinallata punllata, tutata mandanajuchumbashmi churarca. Punllata, yana 
yana tutamanda shicanyachishpa tianajuchumbashmi churarca. Shina 
rurashpaca, aligu cajtami Taita Diosca ricujurca. 
19Chashnami chishindi tutamandandi, chuscu punlla tucurca. 
20Taita Diosca, cashnami nirca: “Yacupi causana animalcunapash tiachun. Alpa 
jahua huairata rij alasyu animalcunapash tiachun. Chai alasyu animalcunaca, 
jahua pachata shinllipacha shicanyachijuj chushaj pushututami rinajunga” 
nircami. 
21Taita Diosca, mama cuchapi causaj jatun manllanayai animalcunatami 
rurarca. Yacucunapi cuyurinajuj tucui animalcunapashmi, ima animalcuna 
cashpapash yacucunapica, chai puralla miranajurca. Shinallata alasyu tucui 
animalcunatapash, chai animal puralla miranajuchunmi rurarca. Shina 
rurashpaca, aligu cajtami Taita Diosca ricujurca. 
22Taita Diosca, cashna nishpami paicunataca bendiciarca: “Huacharishpa 
ninanda mirashpa, mama cucha yacucunapi jundaichi. Shinallata cai pachapi 
causana alasyu animalcunapash, ninanda miraichi” nircami. 
23Chashnami chishindi tutamandandi, picha punlla tucurca. 
24Chai jipami Taita Diosca, cashna nirca: “Alpapi causana animalcunaca, ima 
animalcuna cashpapash, chai puralla tiachun. Tucui animalcunapash, alpata 
llucashpa purij animalcunapash, sachacunapi causana animalcunapash, cai 
alpapi animalcunaca chai puralla miranajuchun” nircami. Shina nijpica, 
chashnami tucurca. 
25Chaipaj jipami Taita Diosca, alpapi causana animalcunataca, ima 
animalcunata cashpapash, chai puratalla, huasipi charina animalcunatapash 
ima animalcunata cashpapash, chai puratalla rurarca. Shinallata llucashpa 
purij animalcunatapash, chai animal puratallami rurarca. Shina rurashpaca, 
aligu cajtami Taita Diosca ricujurca. 

26Chaipaj jipami Taita Diosca, cashna nirca: “Ñucanchishnalla rijchajta, 
ñucanchishnallapacha ricurichun genteta rurashun. Paica, mama cuchapi 
pijicunata, jahuata rij alasyu animalcunata, sachapi causaj animalcunata, 
alpapi causaj tucui animalcunata, shinallata alpata llucashpa purij tucui 
animalcunatapash mandachun” nircami. 
27Taita Diosca, gentetaca paishnalla rijchajtami rurarca. Taita Diosman 
rijchajtapachami rurarca. Paicunataca jaritapash, huarmitapashmi rurarca. 
28Taita Diosca, cashna nishpami paicunataca bendiciarca: “Huacharishpa 
ninanda mirashpa, ashtacacunapacha tucushpa, cai pachapi jundanguichi. Cai 
pachapi imalla tiajcunata cazuchinguichi. Shinallata mama cuchapi causaj 
pijicunata, jahuata rij alasyu animalcunata, alpapi causaj tucuilla 
animalcunatapash mandanguichi” nircami. 
29Taita Diosca, cashnami nirca: “Ricuichi, tucui cai pachapi muyucunata fucuj 
tucui yuracunata, shinallata muyucunata charij granocunata fucuj tucui 
quirucunatapashmi cangunaman curcani. Chaicunami, cangunapaj micuna 
canga. 
30Ashtahuangarin cai pachapi causaj tucui animalcuna, jahuata rij alasyu 
animalcuna, alpata llucashpa purij, causaj tucui animalcunaca, tucui verde 
jihuacunatami micushpa causanga” nircami. Shina nijpica, chashnami tucurca. 
31Taita Diosca, tucuita pai rurashcatami ricujurca. Chai rurashcacunaca, 
aligupacha cajtami ricujurca. Chashnami chishindi tutamandandi, sucta punlla 
tucurca. 

Génesis 2 

1Chashnami jahua pachatapash, cai pachatapash, chaicunapi tucui ima 
tiajcunatapash ruraita tucuchirca. 
2Taita Diosca, canchis punllapimi tucui ruranata tucuchirca. Chai canchis 
punllapimi, tucuita rurajushcamanda samarca. 

3Chai canchis punllatami, Taita Diosca bendiciashpa paipajlla cachun 
shicanyachirca. Tucuita rurashpa callarichishcamanda chai punllapi 
samashpami, shina shicanyachirca. 

Runataca, Edén huertapimi churashca 

4Jahua pachata, cai pachata rurai callarishcacunaca cashnami: Cai pachata, 
jahua pachata, Mandaj Taita Dios rurajui punllapica, 
5pambapi tucui ima yurapash, pambapi tucui ima jihuapash cai pachapica nara 
viñarcachu. Mandaj Taita Diosca, cai pachapica nara tamiachishcachu carca. 
Alpapi imata rurangapajpash, pipash nara tiarcachu. 
6Shina cajpipash alpa ucumanda yacu samai vichai llujshishpami, tucui cai 
pachapi jicharijurca. 
7Shinamandami Mandaj Taita Diosca, runataca ñutu alpamanda rurarca. Chai 
runapaj singapi fucushpami, causaita cuj samaita curca. Chaimandapachami 
runaca, causaita callarirca. 
8Mandaj Taita Diosca, indi llujshimuj ladomanmi, Edén pushtupi shuj huertara 
rurashpa tarpurca. Chaipimi, pai rurashca runataca churarca. 
9Mandaj Taita Diosca chai alpapimi, munanayai ricurijuj, micungapaj ali tucui 
yuracunata viñachirca. Shinallata chai huerta chaupipica, causaita cuj 
yuratapashmi viñachirca. Alita, nalita yachaita cuj yuratapashmi viñachirca. 
10Edenmandaca, ashtaca yacumi huertaman jicharijurca. Chai huertamandami, 
chuscupi chaupirishpa ri callarijurca. 
11Shuj yacuca, Pisón shutimi. Chai yacuca, oro tiaj Havila shuti tucuilla 
llactatami muyujun. 
12Chai llactamanda oroca aligupachami. Chaipica, mishquillagu ashnajuj 
bedelio nishca jambipash, ónice nishca rumicunapashmi tian. 
13Ishcaipi chaupirishpa rijuj yacuca, Gihón shutimi. Chai yacumi, Cus shuti 
tucuilla llactata muyujun. 

14Quimsapi chaupirishpa rijuj yacuca, Hidekel shutimi. Chai yacuca, Asiria 
llactatami indi llujshimuj ladoman rijun. Chuscupi chaupirishpa rijuj yacuca, 
Eufrates shutimi. 
15Mandaj Taita Diosca, Edén huertapi imatapash rurashpa cuidachunmi, 
runataca apashpa churarca. 
16Mandaj Taita Diosca, runataca cashna nishpami mandarca: “Huertapi tiaj 
tucui yuracunapi fucushcataca micui ushanguimi. 
17Ashtahuangarin alita, nalita yachaita cuj yurapi fucushcataca ama 
micunguichu. Ima punlla cashpapash, chai yuramanda micushpaca 
huañunguipachami” nircami. 
18Chai jipami, Mandaj Taita Diosca cashna nirca: “Jarica, pailla causanaca 
nalichu. Paita ayudashpa causachun, shuj cumbata rurasha” nircami. 
19Shina nishpami Mandaj Taita Diosca, alpamanda rurashca, sachacunapi 
causaj tucui animalcunata, jahuata rij alasyu tucui animalcunata, Adán 
ricushpa shutita churachun apamurca. Causaj tucui animalcunaca, Adán 
shutichijpimi, chai shutihuan quedarca. 
20Chashnami Adanga, tucui animalcunata, jahuata rij alasyu animalcunata, 
pambapi causaj tucui animalcunatapash shutichirca. Ashtahuangarin Adanda 
cumbashpa paita ayudajca, na tiarcachu. 
21Shinamandami Mandaj Taita Diosca, ninan puñuita Adanbajman 
cachamurca. Pai ninanda puñujpimi, shuj costillasta llujchishpa, chai aichataca 
cutinllata vicharca. 
22Jarimanda llujchishca costillastami, Mandaj Taita Diosca shuj huarmita 
rurashpa, jaripajman apamurca. 
23Chaimandami Adanga, cashna nirca: “Cunangarimbash, paica ñuca 
tullumanda rurashca ñuca tullallatami. Ñuca aichamanda rurashca ñuca 
aichallatami. Shina cashcamanda paica, Huarmi shutimi canga. Paica, 
jarimanda llujchishcami” nircami. 

24Chaimandami jarica, paipaj taitata, paipaj mamata saquishpa, paipaj 
huarmihuan tandanajushpa, shujlla aicha tucushpa causanajunga. 
25Adanbash, paipaj huarmipash ishcandi lluchullacunami carca. Chashna 
cashpapash, na pingai tucunajurcachu. 

Génesis 3 

Runaca, Diosta na cazushcachu 

1Ashtahuangarin Mandaj Taita Dios rurashca, pambapi causanajuj 
animalcunamanda yalica culebrami, umachinata alipacha yachaj carca. Chai 
culebrami, huarmitaca cashna nirca: —Shina cashpaca, ¿Taita Dioschu 
cangunataca: ‘Huertapi tucui yuracunamandaca, na micunachu canguichi’ 
nirca?— nishpami tapurca. 
2Shina tapujpimi huarmica, culebraman cashna nishpa tigrachirca: —Huertapi 
tiaj yuracunapi fucushcataca, micui ushanchimi. 
3Ashtahuangarin Taita Diosca, huerta chaupipi shayajuj yurapi 
fucushcamandami cashna nirca: ‘Ama huañungapaca, chai yuramandaca 
napacha micunachu canguichi, tacaritapash na tacarinachu canguichi’ 
nircami— nirca. 
4Shina nijpimi culebrapash, huarmitaca cashna nirca: —Na huañunguichica. 
5Ashtahuangarin chai yuramanda ima punlla micushpapash, cangunapaj ñavi 
pascarijpimi, Taita Dios yachanshnallata alita, nalitapash yachanguichi. 
Chaitaca, Taita Diospash yachanmi— nircami. 
6Chashna nijpimi huarmica, yurapi fucushcataca micungapaj ali cajta, 
munanayai ricurijujta ricurca. Chai yurapi fucushcataca, ali yachaita 
japingapajpash alipacha cajtami ricurca. Chaimandami, chai yurapi fucushcata 
japishpa micurca. Shinallata paipaj cusamambash carajpimi paipash, chai 
huarmishnallata micurca. 

7Chaita micujhuanmi, ishcandipaj ñavi pascarijpi, lluchullacuna cashcata 
yachanajurca. Shina cashpami jigos fangacunata sirashpa, paicuna quilparinata 
ruranajurca. 
8Ña chishi huairapimi, Mandaj Taita Diostaca huertapi purijujta uyanajurca. 
Runaca, paipaj huarmindimi, Mandaj Taita Diospaj ñaupajmanda, huerta yura 
ucucunapi pacajurca. 
9Ashtahuangarin Mandaj Taita Diosca, runataca: —¿Maipita cangui?— 
nishpami cayarca. 
10Shina cayajpimi paica, cashna nishpa tigrachirca: —Huertapi can rimajta 
uyashpami, lluchulla caimanda manllashpa pacajurcani— nircami. 
11Shina nijpimi Taita Diosca, cashna nirca: —Can lluchulla cajtaca, ¿pita 
villarca? ¿Ama micunguichu nishpa, ñuca mandashca yuramandachu 
micurcangui?— nircami. 
12Shina nijpimi runaca, cashna nirca: —Ñuca cumba cachun can carashca 
huarmimi, yuramanda japishpa carahuarca. Shina carajpimi, ñucapash 
micurcani— nircami. 
13Shina nijpimi Mandaj Taita Diosca, huarmitaca: —¿Imatata 
rurarcanguiyari?— nirca. Shina nijpimi, huarmica: —Culebra umachijpimari 
micurcani— nirca. 
14Shina nijpimi Mandaj Taita Diosca, culebrataca cashna nirca: —Can chashna 
rurashcamandaca, tucui animal puramandapash, pambapi causaj tucui animal 
puramandapash yali nalicachi tucushcami cangui. Chaimandami vijsahuanlla 
llucashpa puringui. Cambaj tucui causaipimi, alpata micushpa causangui. 
15Canhuan, huarmihuanga fiñanajushpa causachunmi churagrini. Shinallata 
cambaj miraihuambash, huarmipaj miraihuambash fiñanajuchunmi churasha. 
Paipaj miraimi, candaca umapi chugrichinga. Canga, chaqui talonbimi 
chugrichingui— nircami. 

16Huarmitaca cashnami nirca: —Huahuata can vijsayu tucushca 
punllacunapica, ashtaca nanaitami mirachisha. Chaimandami, 
huahuacunataca nanaihuan ungungui. Shinallata cambaj munaica, cambaj 
cusapajmi canga. Paimi, candaca mandanga— nircami. 
17Runatapash cashnami nirca: —Cambaj huarmi rimajta cazushpami: ‘Chai 
yuramandaca, ama micunguichu’ nishpa ñuca mandashca yuramanda 
micushcangui. Cambaj jahuami, alpapash ninanda nalicachi tucunga. 
Alpamandaca, tucui cambaj causai punllacunapimi, imatapash shinllita 
rurashpa micungui. 
18Pambapica, jatun casha yuracuna, uchilla cashacunami viñanga. Pambapi 
viñashca jihuacunatami micungui. 
19Can cutin alpa tucungacamanmi, imatapash rurashpa, cambaj ñavipi ninanda 
jumbishpa micungui. Canga, chai alpamanda japishpami rurai tucurcangui. 
Ñutu alpami cangui, ñutu alpallatami tigrangui— nircami. 
20Adanga, paipaj huarmitaca, tucui gentecunapaj mama tucuna cajpimi, Eva 
shutita shutichirca. 
21Mandaj Taita Diosca runamambash, paipaj huarmimambash animalpaj 
caracunatami, churajunata rurashpa churachirca. 
22Chashna churachishpami Mandaj Taita Diosca, cashna nirca: “Ricui, runaca 
alita, nalitapash yachashpami, ñucanchishnalla tucushca. Cunanga, paipaj 
maquita chutashpa, causaita cujuj yuramanda japishpa micushpa, causaita 
causachunga na saquinachu canchi” nircami. 
23Mandaj Diosca, alpamanda japishpa paita rurashca alpapillata imatapash 
rurashpa causachunmi, Edén huertamanda llujchishpa cacharca. 
24Runata canllaman llujchishpaca, Edén huertamanda indi llujshimuj 
ladomanmi, querubín nishcacunata churarca. Shinallata tucui ladocunata 
muyundi rupajuj shuj espadatapashmi churarca. Causaita cujuj yuraman rina 
ñanda cuidachunmi, chashna churarca. 

Génesis 4 

Cainmandapash, Abelmandapashmi villajun 

1Adán paipaj huarmi Evapi chayajpi vijsayu tucushpami, Caín shuti churita 
ungurca. Chai huarmica: “Mandaj Dios carajpimi, jari huahuata tarircani” 
nijurcami. 
2Chaipaj jipaca, Cainbaj huauqui Abeltami ungurca. Abel runaca, 
llamacunatami michishpa causarca. Caín runaca, alpapimi imatapash rurashpa 
causarca. 
3Huatacuna yalishca jipami, cashna tucurca: Caín runaca, pambapi fucushca 
granocunatami, Mandaj Diosman carangapaj apamurca. 
4Abel runaca, punda huachashca llamatami, tucuilla llamacunamanda 
ashtahuan vira llamata apamurca. Mandaj Diosca Abeltapash, pai 
carashcatapashmi alicachishpa ricujurca. 
5Ashtahuangarin Caín runatapash, pai carashcatapash, napacha alicachishpa 
ricurcachu. Chaimandami Caín runaca, ninanda fiñarishpa paipaj ñavipash 
shujpacha tucurca. 
6Chaimandami Mandaj Diosca, Caín runataca cashna nirca: —¿Imashpata 
ninanda fiñarishpa, cambaj ñavipash shujpacha tucungui? 
7Alita rurashpaca, ¿nacha jatunyachi tucunguiman? Nalita rurajpimi, juchaca 
pungupi chapanshna, canda mandangapaj shuyajun. Chai juchataca, canmi 
mishana cangui— nircami. 
8Chaipaj jipami Caín runaca, paipaj huauqui Abel runataca: “Jacu, pambapi 
purishun” nishpa pusharca. Pambapi paicuna purinajushpami, cashna tucurca: 
Caín runaca, paipaj huauqui Abel runata fiñashpa jatarishpami huañuchirca. 
9Shinamandami Mandaj Diosca, Caín runataca: —Cambaj huauqui Abel 
runaca, ¿maipita?— nishpa tapurca. Shina tapujpimi, Caín runaca: —Na 
yachanichu. ¿Ñucachu ñuca huauquita cuidana cani?— nishpa tigrachirca. 

10Shina nijpimi Diosca, cashna nirca: —¿Imatata rurashcangui? Cambaj 
huauquipaj yahuarmi, alpamandapacha ñucata caparijun. 
11Cunanga, canga ninanda nalicachi tucushpami, cai alpamanda llujchi 
tucungui. Cai alpami shimita pascanshna, cambaj huauquipaj yahuarta cambaj 
maquimanda chasquirca. 
12Alpapi can tarpujpipash, na fucungachu. Caru llactamanda runashnami, cai 
pachapica caita chaita purijungui— nircami. 
13Shina nijpimi Caín runaca, Mandaj Diostaca cashna nirca: —Ñuca llaquita 
apangapaca, yapa jatun llaquimari. 
14Ricui cunanmi, cai alpamanda calpachihuangui. Shinamandami, cambaj 
ñaupajmanda pacajugrisha. Caru llactamanda runashnami, cai pachapica caita 
chaita purijusha. Chaipimi cashna tucunga: Pipash ñucata tuparishpaca 
huañuchihuangami— nijurcami. 
15Shina nijpimi Mandaj Diosca, cashna nishpa tigrachirca: —Caín runata 
maijambash huañuchishpaca, canchiscaman llaquichi tucungapachami— 
nircami. Shinamandami Mandaj Diosca, maijambash tuparishpa ama 
huañuchijuchun, Caín runapica shuj ricuchinata churarca. 
16Caín runaca, Mandaj Diospaj ñaupajmanda llujshishpami, Edén huertamanda 
indi llujshimuj ladoman tiaj Nod shuti llactapi causagrirca. 
17Caín runa, paipaj huarmipi chayajpi vijsayu tucushpami, Enoc shuti churita 
ungurca. Caín runaca, shuj pueblota shayachishpami, chai pueblotaca, paipaj 
churipaj shuti Enoc shutita shutichirca. 
18Enoc shuti runapaj churica, Irad shutimi carca. Irad shuti runaca, Mehujael 
shuti churitami charirca. Mehujael shuti runaca, Metusael shuti churitami 
charirca. Metusael shuti runaca, Lamec shuti churitami charirca. 
19Lamec shuti runaca, paipaj huarmi cachunmi ishcai huarmita japirca. Shujca 
Ada shutimi carca, caishujca Zila shutimi carca. 

20Ada shuti huarmica, Jabal shuti churitami ungurca. Jabal shuti runaca, 
animalcunata viñachishpa, carpacunapi causajcunapaj taitami carca. 
21Jabal shuti runapaj huauquica, Jubal shutimi carca. Jubal shuti runaca, 
arpata, gaitata tocanata yachajcunapaca, tucuicunapajmi taita carca. 
22Zila shuti huarmica, Tubal-caín shuti churitami ungurca. Chai runami 
bronceta, jirruta tucui imamambash tigrachishpa, imatapash ruranata ali 
yachan carca. Tubal-caín runapaj panica, Naama shutimi carca. 
23Lamec shuti runaca, paipaj huarmicunataca cashnami nirca: “Adapash, 
Zilapash, ñuca rimashcata uyaichi. Lamecpaj huarmicuna, ñuca nishcata 
uyaichi: Shuj runa ñucata chugrichijpica, huañuchishallami. Shinallata 
chairalla viñai shuj huambra ñucata huactajpipash, huañuchishallami. 
24Caín runata llaquichishcamanda, canchiscaman llaquichi tucuna cajpica, 
Lamec shuti runata llaquichishcamandaca, canchis chunga canchiscamanmi 
llaquichi tucungapacha” nircami. 
25Adán, paipaj huarmipi cutin chayajpimi, shuj jari huahuata ungurca. (Chai 
huarmica): “Abelta Caín huañuchishcapaj randimi, Taita Diosca shuj churiguta 
carahuan” nishpami, Set shutita shutichirca. 
26Shinallata Set runapashmi, shuj churiguta charirca. Paitaca, Enós shutitami 
shutichirca. Chai punllacunamandapachami runacunaca, Mandaj Diosta mañai 
callarinajurca. 

Génesis 5 

Adán shuti runapaj miraicunatami villajun 
(1 Crón. 1:1-4) 

1Cai libropica, Adán shuti runapaj miraicunatami villajun: Runata Taita Dios 
rurai punllapica, Taita Diosman rijchajtami rurarca. 
2Jaritapash, huarmitapash rurashpami paicunataca bendiciarca. Paicunata 
rurai punllapillatami, Adán nishpa shutichirca. 

3Adanga, patsaj quimsa chunga huatata causajushpami, paishnalla rijchaj shuj 
churita charirca. Paitaca, Set shutitami shutichirca. 
4Adanga, Set shuti churita charishca jipapash, pusaj patsaj huatata 
causajushpami, shuj churicunata ushicunata charircara. 
5Adanga tucuimandaca, iscun patsaj quimsa chunga huatata causashpami 
huañurca. 
6Set shuti runaca, patsaj picha huatata causashpami, Enós shuti churita 
charirca. 
7Set shuti runaca, Enós shuti churita charishca jipapash, pusaj patsaj canchis 
huatata causajushpami, shuj churicunata, ushicunata charircara. 
8Set runaca tucuimandaca, iscun patsaj chunga ishcai huatata causashpami 
huañurca. 
9Enós shuti runaca, iscun chunga huatata causajushpami, Cainán shuti churita 
charirca. 
10Enós runaca, Cainán shuti churita charishca jipapash, pusaj patsaj chunga 
picha huatata causajushpami, shuj churicunata ushicunata charircara. 
11Enós runaca tucuimandaca, iscun patsaj picha huatata causashpami 
huañurca. 
12Cainán shuti runaca, canchis chunga huatata causajushpami, Mahalaleel 
shuti churita charirca. 
13Cainán shuti runaca, Mahalaleel shuti churita charishca jipapash, pusaj patsaj 
chuscu chunga huatata causajushpami, shuj churicunata, ushicunata 
charircara. 
14Cainán shuti runaca, tucuimandaca iscun patsaj chunga huatata causashpami 
huañurca. 
15Mahalaleel shuti runaca, sucta chunga picha huatata causajushpami, Jared 
shuti churita charirca. 

16Mahalaleel runaca, Jared shuti churita charishca jipapash, pusaj patsaj 
quimsa chunga huatata causajushpami, shuj churicunata, ushicunata 
charircara. 
17Mahalaleel runaca, tucuimandaca pusaj patsaj iscun chunga picha huatata 
causashpami huañurca. 
18Jared shuti runaca, patsaj sucta chunga ishcai huatata causajushpami, Enoc 
shuti churita charirca. 
19Jared shuti runaca, Enoc shuti churita charishca jipapash, pusaj patsaj 
huatata causajushpami, shuj churicunata, ushicunata charircara. 
20Jared shuti runaca, tucuimandaca iscun patsaj sucta chunga ishcai huatata 
causashpami huañurca. 
21Enoc shuti runaca, sucta chunga picha huatata causajushpami, Matusalén 
shuti churita charirca. 
22Enoc runaca, Taita Dioshuan aligutami purijurca. Enoc runaca, Matusalén 
shuti churita charishca jipapash, quimsa patsaj huatata causajushpami, shuj 
churicunata, ushicunata charircara. 
23Enoc runaca, tucuimandaca quimsa patsaj sucta chunga picha huatata 
causashpami huañurca. 
24Enoc runaca, Taita Dioshuanga aligutami purijurca. Chaimandami paitaca, 
Taita Dios apajpi, cutinga na ricurirca. 
25Matusalén shuti runaca, patsaj pusaj chunga canchis huatata causajushpami, 
Lamec shuti churita charirca. 
26Matusalén runaca, Lamec shuti churita charishca jipapash, canchis patsaj 
pusaj chunga ishcai huatata causajushpami, shuj churicunata, ushicunata 
charircara. 
27Matusalén runaca, tucuimandaca iscun patsaj sucta chunga iscun huatata 
causashpami huañurca. 

28Lamec shuti runaca, patsaj pusaj chunga ishcai huatata causajushpami, shuj 
churita charirca. 
29Chai churitaca, cashna nishpami Noé shutita shutichirca: “Mandaj Dios cai 
alpata ninanda nalicachishcamanda, ñucanchi maquihuan alpapi imatapash 
rurashpa, ninan llaquita apanajujpimi, cai churiguca samachinga” nircami. 
30Lamec shuti runaca, Noé shuti churita charishca jipapash, picha patsaj iscun 
chunga picha huatata causajushpami, shuj churicunata, ushicunata charircara. 
31Lamec shuti runaca, tucuimandaca canchis patsaj canchis chunga canchis 
huatata causashpami huañurca. 
32Noé runaca, picha patsaj huatata charishpami Sem, Cam, Jafet shuti 
churicunata charirca. 

Génesis 6 

Runacunaca, jatun nalitami rurashca 

1Runacunaca, tucui cai pachapi ninandapacha mirai callarishpami, 
ushicunatapash charirca. Chai punllacunapimi, cashna tucurca: 
2Chai runacunapaj ushicunataca, juyaillagucuna cajta Taita Diospaj churicuna 
ricushpami, tucui chai huarmi puramanda agllashpa, paicunapaj huarmi 
cachun japinajurca. 
3Chaimandami Mandaj Diosca, cashna nirca: “Ñuca Espirituca, na causaita 
causaicaman runacunahuan macanajunshna catingachu. Paicunaca huañuna 
aichapachamari. Ashtahuangarin paicunaca, patsaj ishcai chunga 
huatacamanllami causanga” nircami. 
4Chai punllacunapica, manllanayai jatun runacunami cai pachapica tiarca. 
Shinallata Taita Diospaj churicuna, runacunapaj ushicunapi chayashca 
jipapashmi, churicunata charirca. Paicunami, punda huatacunamandapacha 
tucuicuna rijsishca, ninan shinlli runacuna carca. 



18 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

5Cai pachapi causaj runacunataca, ashtaca jatun nalicunata ruranajujtami, 
Mandaj Diosca ricurca. Paicuna tucui imatalla rurangapaj paicunapaj shungupi 
yarinajushpapash, nalitalla ruranatami yarinajurca. 
6Mandaj Diosca, cai pachapi runata rurashcamandaca, ninandapacha 
llaquirishpami, paipaj shungupipash nanachinshna llaquirirca. 
7Shinamandami Mandaj Diosca, cashna nirca: “Cai pachapi ñuca rurashca 
runacunataca, runamanda callarishpa animalcunacaman, llucashpa purij 
animalcunacaman, jahuata rij alasyu animalcunacamanmi tucuchisha. 
Caicunata rurashcamandaca, ninandapachami llaquirini” nircami. 
8Ashtahuangarin Noé runaca, Mandaj Diospaj ñaupajpica, alimi ricurirca. 

Noé shuti runaca, yacupi huambuchunmi jatun huasita rurashca 

9Noé shuti runapaj miraicunaca, caicunami: Noé runaca, paihuan mirai 
purapica, imatapash cashcatapacha ruraj, ima pandatapash na ruraj runami 
carca. Noé runaca, Taita Dioshuanga aligutami purijurca. 
10Noé runaca, quimsa churicunatami charirca: Paicunaca Sem, Cam, Jafet 
shuticunami carca. 
11Cai pachapi causajcunaca, Taita Diospaj ñaupajpica ninandapachami 
huaglinajurca. Shinamandami cai pachapica, ninandapacha llaquichinahuanlla 
junda causanajurca. 
12Taita Diosca, cai pachapica huaglicunapacha cajtami ricurca. Causaita tucui 
charijcunami, cai pachapica huaglicuna causanajurca. 
13Chaimandami Taita Diosca, Noetaca cashna nirca: “Cai pachapica, 
paicunamandami ninan llaquichinahuanlla junda. Chaimandami, causaita 
tucui charijcunata tucuchingapaj yarishcani. Ricui, paicunataca cai alpandimi 
tucuchisha. 
14Canga, gofer nishca caspicunahuan, huambuna jatun huasita rurai. Chaitaca, 
shican shican ucucunahuan rurashpa ucumambash, canllamanbash brea 
nishcahuan quilpangui. 

15Chaitaca cashna rurangui: Patsaj quimsa chunga picha metro largota, ishcai 
chunga ishcai metro chaupi anchota rurangui. Shinallata chunga quimsa metro 
chaupi jatunda rurangui. 
16Huambuna chai huasipica, jahua manñamanda chaupi metrota medishpa, 
shuj ventanata rurangui. Chai ladopillata, pungutapash rurangui. Chai 
huasitaca, quimsa altibajohuan rurangui. 
17Ricui, ñucami ninambacha tamiata, cai pachaman cachamugrini. Causaita cuj 
espirituta charij, cai pachapi tucui causajcunata tucuchingapajmi, chashna 
cachamugrini. Cai pachapi ima tiashcapash, tucuillami huañunga. 
18Ashtahuangarin ñuca ari nishpa canhuan pactachingapajmi callarichigrini. 
Chaimandami cambash, cambaj churicunapash, cambaj huarmipash, cambaj 
churicunapaj huarmicunapash, huambuna jatun huasiman canhuan yaicunga. 
19Cai pachapi causaita tucui charijcunataca, tucui causajcunata, ima 
animalcuna cajpipash, pai puralla shuj jari, shuj huarmi huambuna jatun huasi 
ucuman churangui. Paicunapash canshnallata causachun, chashna churangui. 
20Alasyu animalcunamandaca, ima animalcuna cashpapash pai puralla, shuj 
animalcunamandaca, ima animalcuna cashpapash pai puralla, alpata llucashpa 
purij animalcunamandaca, ima animalcuna cashpapash, pai purallami 
yaicunajunga. Ima animalcuna cashpapash pai purallami, ishcai ishcai canhuan 
yaicunajunga. Paicunapash causangapajmi, chashna yaicunajunga. 
21Shinallata tucui ima micunacunatapash tandachishpa alichingui. Chai 
micunami cambash, animalcunapash micushpa shinlli tucungapaj canga” 
nijurcami. 
22Shina nijpimi Noé runaca, Taita Dios imashna mandashcashnallata tucuita 
rurarca. 

Génesis 7 

Ninandapacha tamiashcatami villajun 

1Chai jipami Mandaj Diosca, Noé runataca cashna nirca: “Cambash, tucui 
cambaj huasi ucu purapash, huambuna jatun huasiman yaicuichi. Cai 
miraicunapica, candallami ñuca ñaupajpi imatapash cashcatapacha rurashpa 
causajta ricushcani. 
2Micuna tucui animalcunamandaca, canchis jari, canchis huarmi japingui. 
Ashtahuangarin na micuna animalcunamandaca, shuj jari, shuj huarmilla 
japingui. 
3Shinallata jahuata rij alasyu animalcunamandapash, canchis jari, canchis 
huarmi japingui. Ima animalcuna cajpipash, pai puralla mirashpa cai pachapi 
causanajuchun, chashna japingui. 
4Ña canchis punlla yalishca jipami, chuscu chunga punllata, chuscu chunga 
tutata, cai pachaman tamiachimusha. Chashna tamiachishpami, ñuca rurashca 
causaita tucui charijcunataca, cai pachamanda chingachisha” nircami. 
5Shina nijpimi Noé runaca, Mandaj Dios imashna mandashcashnallata, tucuita 
rurarca. 
6Ninandapacha tamiashpa cai pachaman yacu jundamui callarijujpica, Noé 
runaca, sucta patsaj huatatami charirca. 
7Ninandapacha tamiashpa yacu jundamuna cajpimi Noé runaca, paipaj 
churicunandi, paipaj huarmindi, paipaj churicunapaj huarmicunandi, 
huambuna jatun huasiman yaicurca. 
8Micuna tucui animalcunapash, na micuna animalcunapash, alasyu 
animalcunapash, alpata llucashpa purij tucui animalcunapashmi, 
9huambuna jatun huasiman Noé runahuan ishcai ishcai yaicunajurca. Taita 
Dios, Noé runata mandashcashnallatami shuj jari, shuj huarmi yaicunajurca. 
10Chai jipami, cashna tucurca: Ña canchis punlla jipa, ninandapacha tamiai 
callarijpimi yacuca, cai pachaman jundamui callarirca. 
11Noé runaca, sucta patsaj huatata charijpi, chai huatapaj callari ishcai quilla 
chunga canchis punllapimi, cashna tucurca: Chai punllapimi, jatun 

manllanayai ucu ucu yacu pugyucunapash, jahua pacha fajcha yacucunapash 
pascarirca. 
12Shinamandami cai pachapica, chuscu chunga punlla, chuscu chunga tutata 
tamiajurca. 
13Tamia callarijui chai punllallatami Noé runaca, Sem, Cam, Jafet shuti 
churicunandi, paipaj huarmindi, paipaj churicunapaj quimsandi 
huarmicunandi, huambuna jatun huasiman yaicurca. 
14Paicunapash, tucui sacha animalcunapash, ima animalcuna cashpapash pai 
puralla, charina tucui animalcunapash, ima animalcuna cashpapash pai 
puralla, alpata llucashpa purij tucui animalcunapash, ima animalcuna 
cashpapash pai puralla, alasyu tucui animalcunapash, ima animalcuna 
cashpapash pai puralla, alasyu uchilla tucui animalcunapash, ima animalcuna 
cashpapash pai purallami yaicunajurca. 
15Chaicunaca, huambuna jatun huasimanmi Noé runahuan shamunajurca. 
Causaita tucui charijcunaca, causaita cuj espirituta tucui charijcunami, ishcai 
ishcai shamunajurca. 
16Chai shamujcunaca, Taita Dios mandashcashnallatami, causaita charijcunaca 
jaripash, huarmipash yaicunajurca. Chai jipami, Mandaj Diosca punguta 
vicharca. 
17Cai pachapica, chuscu chunga punllacunatami ninandapacha tamiajurca. 
Shina tamiashpami, yacucunaca ashtahuan jundashpa, huambuna jatun 
huasitaca vichai huandushpa, cai alpamanda huambuchi callarirca. 
18Yacucunaca ashtahuan vichai mirashpami, cai pachapi ashtahuan ashtahuan 
ninanda jundajurca. Shinamandami huambuna jatun huasica, yacu 
jahuacunapi huambujurca. 
19Yacucunaca, cai pachapi ashtahuan vichai mirashpa jundajpimi, cai pachapi 
tucui tiashca jatun urcucunapash tucuilla pambarirca. 

20Urcucunata quilpashca jipapash, yacucunaca canchis metrota yalishpami, 
ashtahuan jundajurca. 
21Chashnami, cai pachapi causaita charishpa tucui cuyurijcunaca, alasyu 
animalcuna, charina animalcuna, sacha animalcuna, alpata llucashpa purij 
tucui animalcunapash, tucui runacunapash huañurca. 
22Cai pachapica, causaita cuj espirituta singahuan aisashpa tucui 
causajcunapash, ima tiashcacunapash tucuillami huañurca. 
23Chashnami tucui cai pachapi causaita charijcunaca, runamanda callarishpa 
animalcunacaman, llucashpa purij animalcunapash, jahuata rij alasyu 
animalcunapash tucuilla tucurirca. Shinami cai alpamandaca, tucuilla tucuchi 
tucurca. Huambuna jatun huasipi, Noé runahuan tiajcunallami quedarca. 
24Cai pachapi yacucuna jundashcapash, patsaj picha chunga punllacaman na 
tucurircachu. 

Génesis 8 

1Taita Diosca, Noé shuti runatapash, huambuna jatun huasipi paihuan tiaj 
tucui animalcunatapash, charina tucui animalcunatapashmi yarirca. Shina 
yarishpami Taita Diosca, cai pachaman huairata cachamurca. Chai 
huairahuanmi, yacucunaca asha asha chaquishpa catirca. 
2Shinallata manllanayai ucu ucu yacu pugyucunapash, jahua pacha 
fajchacunapashmi vicharirca. Jahua pachamanda tamiamujujpashmi 
jarcarirca. 
3Shinami yacucunaca, asha asha cai pachamandaca chaquirijurca. Patsaj picha 
chunga punlla tucujpica, yacucunaca ñami tucurijurca. 
4Shinallata huambuna jatun huasica, canchis quilla chunga canchis punllapimi, 
Ararat shuti urcu jahuacunapi quedarca. 
5Yacucunaca, chunga quillacamanmi chaquishpa catijurca. Chunga quillapaj 
callari punllapimi, urcu pundacunaca ricurirca. 

6Chai jipami, cashna tucurca: Noé runaca, ña chuscu chunga punlla tucujpimi, 
huambuna jatun huasipi pai rurashca ventanata pascarca. 
7Shina pascashpami, cuervo nishca alasyu shuj animalta cacharirca. Chai 
animalca, alpa jahuapi yacucuna chaquingacamanmi shamushpa, cutin 
tigrashpa purijurca. 
8Cai pachapi yacucunaca, tucuilla chaquishcata ali yachangapajmi, shuj 
palomatapash cacharirca. 
9Chai palomaca, tucui cai pachapi yacucuna nara chaquishca cajpimi, maipi 
shayaritapash na ushashpa, huambuna chai jatun huasimanllata Noé 
runapajman tigramurca. Shina tigramujpimi Noé runaca, paipaj maquita 
chutashpa japishpaca, huambuna jatun huasi ucuman churarca. 
10Cutin shuj canchis punllatapash shuyashpami, palomataca huambuna jatun 
huasimanda cutin cacharirca. 
11Chai palomaca ña chishi horaspimi, shuj olivos fangaguta shimipi apashpa, 
Noé runapajman tigramurca. Shina tigramujpimi Noé runaca, cai pachamanda 
yacucunaca ña chaquishca cajta ali yacharca. 
12Cutin shuj canchis punllatapash shuyashpami, palomataca cutin cacharirca. 
Chai palomaca, cutinga na paipajman tigramurcachu. 
13Noé runaca, sucta patsaj shuj huatata charijpimi, cashna tucurca: Chai 
huatapaj callari quillapaj punda punllapimi, cai pachapi yacucunaca 
chaquirca. Noé runaca, huambuna jatun huasi jahua quilpashcata 
pascashpami, cai pacha alpaca ña chaquishcata ricurca. 
14Ishcai quillapaj ishcai chunga canchis punllapimi, alpaca chaquirca. 
15Shina cajpimi Taita Diosca, Noé runataca cashna nirca: 
16“Huambuna jatun huasimandaca cambash, cambaj huarmipash, cambaj 
churicunapash, cambaj churicunapaj huarmicunapash, llujshichi. 
17Shinallata canhuan tiaj causaita charij tucui animalcunata, alasyu 
animalcunata, sacha animalcunata, alpata llucashpa purij tucui 

animalcunatapash canhuan llujchingui. Shina llujshijpi tucui cai pachata 
rishpami, cai pachapica ninanda mirashpa jundanajunga” nircami. 
18Shina nijpimi taita Noepash, paipaj churicunapash, paipaj huarmipash, 
paipaj churicunapaj huarmicunapash paihuan llujshirca. 
19Shinallata tucui animalcunapash, llucashpa purij tucui animalcunapash, 
chuscu chaquiyu animalcunapash, alasyu tucui animalcunapash, cai pachapi 
causaita charishpa cuyurij tucui animalcunapash, ima animal cashpapash, chai 
animal purallami, huambuna jatun huasimanda llujshinajurca. 
20Chai jipami Noé runaca, Mandaj Diosman shuj altarta rurarca. Chai altarpimi, 
micuna tucui animalcunamanda alasyu tucui animalcunamanda japishpa, 
Diosman cushpa tucuillata rupachijurca. 
21Chaitami Mandaj Diosca, ali mishquillaguta ashnachijurca. Chaimandami 
Mandaj Diosca, paipaj shungupi cashna yajurca: “Alpataca, runapaj jahuaca na 
cutinga nalicachishachu. Runaca, chairalla viñaimandapachami nalitalla 
ruranata, shungupi yarishpa causan. Causaita tucui charijcunataca, cunan 
tucuchishcashnaca na ashtahuan tucuchishachu. 
22Cai pacha tiashcacamanga tarpuipash, cozechaipash, chiripash, rupaipash, 
rupai quillacunapash, tamia quillacunapash, punllapash, tutapash na 
tucuringachu” yajurcami. 

Génesis 9 

Taita Diosca, Noé shuti runahuan ari nishcatami villajun 

1Taita Diosca, Noé shuti runatapash, paipaj churicunatapash, cashna nishpami 
bendiciarca: “Ninanda mirashpa, ashtacacuna tucushpa, cai pachapi jundaichi. 
2Cai pachapi tiaj tucui animalcunaca, ninandami cangunataca chujchushpa 
manllanajunga. Jahuata rij alasyu tucui animalcunapash, cai pachapi causaita 
charishpa cuyurinajuj tucui animalcunapash, mama cuchapi tiaj tucui 
pijicunapashmi manllanajunga. Chaicunataca, cangunapaj maquipimi curcani. 

3Causaita charishpa tucui cuyurijcunaca, canguna micungapajmi canga. 
Micuna verde jihuacunata, imalla verdella viñashcacunatapashmi, canguna 
micuchun tucuillata curcani. 
4Ashtahuangarin yahuarndi aichataca, napacha micunachu canguichi, causaica 
yahuarpimi tian. 
5Shina cajpimi, cangunaman causaita cuj yahuarmandaca, randi 
huañuchijuchun mandasha. Ima animal cashpapash, maijan runata 
huañuchijpica, chai animaltapashmi huañuchijuchun mandasha. Maijan runa 
cashpapash, shuj runaguta huañuchijpica, paitapashmi huañuchijuchun 
mandasha. 
6Yahuarta jichashpa runata maijambash huañuchishpaca, paipash runapaj 
maquipillatami yahuarta jichai tucushpa huañunga. Runataca, Taita Diosman 
rijchajta rurashcamandami, chashna canga. 
7Ashtahuangarin cangunaca, ninanda mirashpa ashtacacuna tucuichilla. Cai 
pachapica, ashtaca ashtaca huahuacunata charishpa, ninanda miraichilla” 
nijurcami. 
8Taita Diosca Noetapash, paipaj churicunatapash cashnami nirca: 
9“Ricuichi, ñuca ari nijushcata cangunahuambash, cangunapaj jipa 
miraicunahuambash pactachingapajmi callarichini. 
10Cangunahuan causanajuj, causaita tucui charijcunahuambashmi ari nigrini. 
Alasyu animalcunahuambash, shuj animalcunahuambash, cangunahuan tiaj 
tucui animalcunahuambash, huambuna jatun huasimanda tucui 
llujshijcunamanda callarishpaca, cai pachapi causaj tucui animalcunahuanmi 
ari nigrini. 
11Ñuca ari nijushcata cangunahuan pactachishpa callarichingapajmi, causaita 
tucui charijcunataca, ninan tamia yacucunahuanga na ashtahuan tucuchisha. 
Cai pachata tucuchingapaca, na cutinga ninanda tamiachishachu” nircami. 

12Taita Diosca, cashnatapashmi nijurca: “Ñuca ari nijushcataca cangunahuan, 
shinallata cangunahuan tiaj causaita charij tucui animalcunahuan, causaita 
causaicaman pactachishpa callarichinatami, caica ricuchijun: 
13Ñuca cuichitaca, fuyupimi churarcani. Cai cuichimi ñucahuan, cai pachahuan 
ari nishcata ricuchijunga. 
14Chaipimi cashna tucunga: Alpaman fuyuta cachamujpimi, ñuca cuichica 
fuyupi ricurijunga. 
15Chaita ricushpami ñucahuan, cangunahuan samaita tucui charijcunahuan, 
causaita tucui charijcunahuan, ari nijushcataca yarisha. Shina yarishpami, 
causaita tucui charijcunataca ninan tamia yacucunahuanga na ashtahuan 
tucuchisha. 
16Fuyupi cuichita ricushpami, Taita Dios ñucahuan, causaita tucui 
charijcunahuan, cai pachapi tucui causajcunahuan, causaita causaicaman ari 
nijushcataca yarisha” nijurcami. 
17Taita Diosca, Noetaca cashnami nirca: “Ñuca ari nishcata, cai pachapi tucui 
causajcunahuan pactachishpa callarichinataca, cai cuichimi ricuchijun” 
nircami. 

Noé shuti runa machashcatami villajun 

18Huambuna jatun huasimanda llujshij Noé shuti runapaj churicunaca: Sem, 
Cam, Jafet shuticunami. Cam shuti churica, Canaán taitami. 
19Cai quimsacunaca, Noepaj churicunami. Paicunamandami tucui cai 
pachapica, mirashpa jundanajurca. 
20Chai jipami Noé runaca, alpapi tarpui callarishpa, uvas yuracunata tarpurca. 
21Uvas vinota ufiashpa machashpami, paipaj carpa chaupi ucupi lluchulla 
sirijurca. 
22Canaán runapaj taita Cam shuti runaca, paipaj taita lluchulla sirijujta 
ricushpami, canllapi paipaj ishcai huauquicunaman villagrirca. 

23Shina villajpimi Sem shuti runapash, Jafet shuti runapash churajunata 
japishpa, paicunapaj rigra jahuapi churashpaca, huashallahuan rishpa, 
paicunapaj taita lluchulla sirijujta quilpachinajurca. Paicunaca, shuj ladoman 
tigrarishca cashpami, paicunapaj taita lluchulla sirijujtaca, na ricunajurca. 
24Noé runa machashca puñujushpa rijcharishpaca, chairalla viñai paipaj churi 
imata rurashcata yachashpami, 
25cashna nirca: “Canaán runaca, ninanda nalicachi tucushca cachun. Paica, 
paipaj huauquicunata servijcunamandaca, ashtahuan cati servij cachun” 
nircami. 
26Ashtahuan cashnatapashmi nijurca: “Sem shuti runataca, ñucata Mandaj 
Taita Dios bendiciapachun, Canaán runaca paita servij cachun. 
27Jafet shuti runataca, Taita Diosllata jatun llactata rurapachun. Paica, Sem 
shuti runapaj carpacunapi causapachun, ashtahuangarin Canaán runaca, paita 
servij cachun” nijurcami. 
28Ninanda tamiashca jipamandapash Noé runaca, quimsa patsaj picha chunga 
huatatami causarca. 
29Noé runaca, tucuimandaca iscun patsaj picha chunga huatata causashpami 
huañurca. 

Génesis 10 

Noé shuti runapaj churicunapaj miraicunatami villajun 
(1 Crón. 1:5-23) 

1Caipica, Noé runapaj churicunapaj miraicunatami villajun: Sem, Cam, Jafet 
shuti, Noé runapaj churicunaca, ninanda tamiashca jipami huahuacunata 
charishca carca. 
2Jafet shuti runapaj churicunaca: Gomer, Magog, Madai, Javán, Tubal, Mesec, 
Tiras shuticunami carca. 
3Gomer shuti runapaj churicunaca: Askenaz, Rifat, Togarma shuticunami 
carca. 

4Javán shuti runapaj churicunaca: Elisa, Tarsis, Quitim, Dodanim shuticunami 
carca. 
5Paicunapaj miraicunami, mama cucha manñacunapi causanajurca. 
Rimaitapash, paicunapaj rimaita rimashpami, paicunapaj familiacuna imashna 
cashcashnallata, paicunapaj llactacunapi causanajurca. 
6Cam shuti runapaj churicunaca: Cus, Mizraim, Fut, Canaán shuticunami carca. 
7Cus shuti runapaj churicunaca: Seba, Havila, Sabta, Raama, Sabteca 
shuticunami carca. Raama shuti runapaj churicunaca: Seba shuti, Dedán 
shutimi carca. 
8Cus shuti runaca, Nimrod shuti churitami charirca. Paimi cai pachapica, ninan 
ushaita chari callarirca. 
9Nimrod shuti runaca, Mandaj Diospaj ñaupajpica, sacha animalcunata 
japishpa huañuchinata alipacha yachaj, shinlli runami carca. Chaimandami 
cashna ninajun: “Nimrod runashna, Mandaj Diospaj ñaupajpi, sacha 
animalcunata japishpa huañuchinata alipacha yachaj, shinlli runaca, pipash na 
tianllu” ninajunmi. 
10Nimrod shuti runaca, Sinar llactapimi Babel, Erec, Acad, Calne, shuti 
pueblocunata mandai callarirca. 
11Chai llactamandaca, Asiria llactaman rishpami, Nínive, Rehobot, Cala shuti 
pueblocunata rurachirca. 
12Nínive shuti pueblohuan, Cala shuti pueblohuan chaupipipashmi, Resén shuti 
jatun pueblota rurachirca. 
13Mizraim shuti runaca, cai miraicunatami charirca: Ludim, Anamim, Lehabim, 
Naftuhim, 
14Patrusim, Casluhim, Caftorim shuticunami carca. Casluhimmandami, 
filisteocunaca miranajurca. 
15Canaán shuti runaca, Sidón shuti punda churitami charirca. Paica, Het shuti 
churitapashmi charirca. 



29 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

16Canaán shuti runamandallatami: Jebuseo, amorreo, gergeseo, 
17heveo, araceo, sineo, 
18arvadeo, zemareo, hamateo nishcacunapash miranajurca. Chai jipami, 
cananeo familiacunaca, caipi chaipi causai callarinajurca. 
19Cananeocunapaj llactaca, Sidón shuti pueblomanda callarishpa, Gerar shuti 
puebloman rinapi tiajuj Gaza shuti pueblocamanmi carca. Shinallata caishuj 
ladomambash Sodoma, Gomorra, Adma, Zeboim shuti pueblocunaman rinapi 
tiaj Lasa pueblocamanmi carca. 
20Paicunami, Cam shuti runapaj miraicuna. Paicunaca, familia puralla 
tandanajushpa, paicunapaj rimaicunata rimashpami, paicunapaj alpacunapi 
paicunapaj llactacunapi causanajurca. 
21Jafet shuti runapaj punda huauqui Sem shuti runapashmi, churicunata 
charirca. Sem shuti runaca, Heber shuti runamanda mirashca tucui 
churicunapaj punda taitami carca. 
22Sem shuti runapaj churicunaca: Elam, Asur, Arfaxad, Lud, Aram shuticunami 
carca. 
23Shinallata Aram shuti runapaj churicunaca: Uz, Hul, Geter, Mas shuticunami 
carca. 
24Arfaxad shuti runaca, Sala shuti churitami charirca. Sala shuti runaca, Heber 
shuti churitami charirca. 
25Heber runaca, Peleg shuti, Joctán shuti ishcai churicunatami charirca. Peleg 
shuti runa causajui punllacunapimi, cai pachaca shicanyachi tucurca. 
Chaimandami paitaca, Peleg shutita shutichirca. 
26Joctán runaca, cai churicunatami charirca: Almodad, Selef, Hazar-mavet, 
Jera, 
27Adoram, Uzal, Dicla, 
28Obal, Abimael, Seba, 

29Ofir, Havila, Jobab shuti churicunami carca. Paicunaca, tucuillami Joctanbaj 
churicuna carca. 
30Paicuna causanajushca llactaca, Sefar shuti llactaman rina ñambi tiaj Mesa 
shuti llactamanda callarishpa, indi llujshimuj urcu ladocunacamanmi carca. 
31Paicunami, Sem shuti runapaj miraicuna. Paicunaca, paicunapaj familiacuna 
imashna cashcashnallata, imashna paicuna rimanata yachan 
cashcashnallatami, paicunapaj alpacunapi, paicunapaj llactacunapi 
causanajurca. 
32Caicunami, Noé runapaj churicunapaj familiacuna. Paicunaca, paicunapaj 
llactacunapillatami paicuna imashna mirashcashnallata causanajun. 
Paicunamandami cai pachapica, ninanda tamiashca jipaca, caiman chaiman 
rishpa llactacuna tucunajurca. 

Génesis 11 

Babel shuti torretami ruranajushca 

1Cai pachapi causajcunaca, tucuicunami shujlla rimaita chai shimicunatalla 
rimanajurca. 
2Indi llujshimuj ladomanda llujshimushpaca, cashnami ruranajurca: Sinar shuti 
llactapi tiaj shuj jatun pambata tarishpami, chaipi causai callarinajurca. 
3Chaipimi, caishuj chaishuj cashna ninajurca: “Jacuchi, ladrillocunata 
rurashpa ninapi cusashunchi” ninajurcami. Paicunaca, rumipaj randica 
ladrillohuan, turupaj randica, asfaltohuanmi ruranajurca. 
4Chai jipaca, cashnami ninajurca: “Jacuchi, shuj pueblotapash, shuj 
torretapash rurashunchi. Chai torrepaj umapash, jahua pachaman chayajta 
rurashunchi. Tucui cai pachapica, caita chaita cachai tucuipajpash canchi. 
Shina rurashpami, tucuicuna rijsishca tucushunchi” ninajurcami. 
5Shinamandami Mandaj Diosca pueblota, torreta, huañuna aichayu runacuna 
ruranajujta ricungapaj uriajumurca. 

6Mandaj Diosca, cashnami nirca: “Ricuichi, cai runacunaca shujllashnallami 
causanajun, shinallata shujlla rimaitami rimanajun. Paicunaca, ñami caita 
rurai callarishca. Cunanga, paicuna rurangapaj yarinajushcataca, imapash na 
saquichi ushangachu. 
7Shina cashcamanda cunanga, paicunapaj rimaita chaipillata pandachingapaj 
uriajushunchi. Shina rurajpimi paicunapaj cumbacuna rimanajujtaca, pipash 
na entendi ushanajunga” nircami. 
8Chashnami Mandaj Diosca, chai pambamandaca tucui cai pachaman, caiman 
chaiman cacharca. Chashna cachajpimi, pueblota ruraitaca saquinajurca. 
9Shinamandami chai pambataca, Babel shutita shutichirca. Mandaj Diosca, 
tucui cai pachapi causajcunapaj rimaita chaipi pandachishcamandami, 
chashna shutichirca. Chai pambamandami paicunataca, tucui cai pachapi 
causanajuchun, caita chaita cacharca. 

Sem shuti runapaj miraicunatami villajun 
(1 Crón. 1:24-27) 

10Sem shuti runapaj miraicunaca, caicunami: Sem shuti runaca, patsaj huatata 
charishpami, ninanda tamiashca ishcai huata jipaca, Arfaxad shuti churita 
charirca. 
11Sem shuti runaca, Arfaxad shuti churita charishca jipapash, picha patsaj 
huatata causajushpami, shuj churicunata, ushicunata charircara. 
12Arfaxad shuti runaca, quimsa chunga picha huatata charishpami, Sala shuti 
churita charirca. 
13Arfaxad shuti runaca, Sala shuti churita charishca jipapash, chuscu patsaj 
quimsa huatata causajushpami, shuj churicunata, ushicunata charircara. 
14Sala shuti runaca, quimsa chunga huatata charishpami, Heber shuti churita 
charirca. 
15Sala shuti runaca, Heber shuti churita charishca jipapash, chuscu patsaj 
quimsa huatata causajushpami, shuj churicunata, ushicunata charircara. 

16Heber runaca, quimsa chunga chuscu huatata charishpami, Peleg shuti 
churita charirca. 
17Heber runaca, Peleg shuti churita charishca jipapash, chuscu patsaj quimsa 
chunga huatata causajushpami, shuj churicunata, ushicunata charircara. 
18Peleg shuti runaca, quimsa chunga huatata charishpami, Reu shuti churita 
charirca. 
19Peleg runaca, Reu shuti churita charishca jipapash, ishcai patsaj iscun 
huatata causajushpami, shuj churicunata, ushicunata charircara. 
20Reu shuti runaca, quimsa chunga ishcai huatata charishpami, Serug shuti 
churita charirca. 
21Reu shuti runaca, Serug shuti churita charishca jipapash, ishcai patsaj canchis 
huatata causajushpami, shuj churicunata, ushicunata charircara. 
22Serug shuti runaca, quimsa chunga huatata charishpami, Nacor shuti churita 
charirca. 
23Serug shuti runaca, Nacorta charishca jipapash, ishcai patsaj huatata 
causajushpami, shuj churicunata, ushicunata charircara. 
24Nacor shuti runaca, ishcai chunga iscun huatata charishpami, Taré shuti 
churita charirca. 
25Nacor runaca, Taré shuti churita charishca jipapash, patsaj chunga iscun 
huatata causajushpami, shuj churicunata, ushicunata charircara. 
26Taré shuti runaca, canchis chunga huatata charishpami, Abram, Nacor, 
Harán shuti churicunata charirca. 

Taré shuti runapaj miraicunatami villajun 

27Taré shuti runapaj miraicunaca, caicunami: Taré shuti runaca: Abram, Nacor, 
Harán shuti churicunatami charirca. Harán shuti runaca, Lot shuti churitami 
charirca. 

28Harán shuti runaca, Taré shuti paipaj taitapash nara huañujpillatami, pai 
huacharishca llactapi, caldeocunapaj Ur shuti pueblopi huañurca. 
29Abrambash, Nacorpashmi, huarmicunata cazararca. Abrambaj huarmica, 
Sarai shutimi carca. Nacorpaj huarmica, Milca shutimi carca. Milca shuti 
huarmica, Harán shuti runapaj ushimi carca. Harán shuti runaca, Milca shuti, 
Isca shuti huarmicunapajpash taitami carca. 
30Ashtahuangarin Sarai shuti huarmica, huahuata tarinata na yachaj huarmi 
cashpami, huahuata na charirca. 
31Taré shuti runaca, paipaj churi Abramdapash, paipaj churi Harán shuti 
runapaj churi Lot runatapash, Abrambaj huarmi paipaj jachun Saraitapash 
pushashpami llujshirca. Shina llujshishpami, caldeocuna causanajuj Ur 
pueblomandaca, Canaán llactaman ringapaj paicunandi llujshirca. Shina 
rinajushpami, Harán shuti puebloman chayashpaca, chaipi causangapaj 
quedanajurca. 
32Taré shuti runaca, ishcai patsaj picha huatata causashpami, Harán pueblopi 
huañurca. 

Génesis 12 

Abramda, Taita Dios cayashcatami villajun 

1Ashtahuangarin Mandaj Diosca, Abramdaca cashnami nishca carca: “Cambaj 
llactamanda, cambaj familia puramanda, cambaj taitapaj huasi ucu 
puramandapash llujshishpa, ñuca ricuchina llactaman rilla. 
2Chaipimi cambaj miraimandaca, shuj jatun llactata rurasha. Candaca 
bendiciashpami, cambaj shutitapash jatunyachisha. Canmandami bendiciai 
tucunajunga. 
3Canda bendiciajcunataca, bendiciashami. Canda ima llaquipash japishpaca 
alichari canman nijcunataca, paicunatapashmi llaquichisha. Canmandami, cai 
pachapi causanajuj tucuilla familiacunaca bendiciai tucunga” nircami. 

4Shina nijpimi Abramga, Mandaj Dios imashna nishcashnallata, Harán shuti 
pueblomanda llujshishpa rirca. Lotpashmi, paihuan rirca. Harán pueblomanda 
llujshishpa rijushpaca, canchis chunga picha huatatami, Abramga charirca. 
5Abramga, paipaj huarmi Saraitapash, paipaj huauquipaj churi Lottapashmi 
pushashpa rirca. Shinallata pai imatalla rurashcamanda japishpa, tucui 
charishcacunatapash, Harán pueblopi randishca runacunatapash pushashpami, 
Canaán llactaman ringapaj llujshi callarirca. Paicunaca, Canaán llactamanmi 
chayarca. 
6Abrahamga, chai llactata yalishpa rijushpami, Siquem shuti pueblocaman, 
More shuti encina nishca quiru ladoman chayarca. Chai llactapica, 
cananeocunami causashca carca. 
7Mandaj Diosca, Abramman ricurishpami: “Cambaj miraicunamanmi, cai 
llactataca carasha” nirca. Chaipimi, paiman ricurishca Mandaj Diosman shuj 
altarta rurarca. 
8Chai jipaca chaimandaca, Bet-el pueblomanda indi llujshimuj lado urcuman 
rishpami, paipaj carpata chaipi shayachirca. Bet-el shuti puebloca, indi 
huashajuj ladoman, Hai shuti puebloca, indi llujshimuj ladomanmi carca. 
Chaipimi, Mandaj Diosman altarta rurashpa, Mandaj Diospaj shutipi 
mañajurca. 
9Chaimandapash rishpami Abramga, purishpa rijushpallata, Neguev llactaman 
chayagrirca. 

Abramga, Egiptomanmi rishca 

10Chai llactapica, ninan yarjai tiajpimi Abramga, Egiptopi causangapaj urai 
rirca. Llactapica, ninambacha yarjai tiajpimi, chashna rirca. 
11Egiptoman ña yaicunajujpimi, cashna tucurca: Abramga, paipaj huarmi 
Saraitaca, cashnami nijurca: “Ricui, cunanmi candaca juyaillaguta ricujuj 
huarmi cajta ricuni. 



35 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

12Egiptopi causajcuna canda ricushpaca: ‘Paipaj huarmimi’ ninajushpami, 
ñucataca huañuchishpa, candaca na huañuchinga. 
13Cunanga, canga ñucapaj panimi cani ningui. Ñucapaca, canmanda imapash 
ali llujshichun, shinallata canmanda ñuca causaita charingapajmi, chashna 
nina cangui” nijurcami. 
14Egiptoman Abram yaicujpimi, cashna tucurca: Egiptopi causajcunaca, chai 
huarmitaca ninan juyaillagupacha cajtami ricunajurca. 
15Shinallata Faraón churashca mandajcunapashmi, Saraitaca chashnallata 
ricunajurca. Chashna ricushpami, Faraonbaj ñaupajpillata ninanda 
alicachinajurca. Shina cashcamandami Sarai huarmitaca, Faraonbaj huasiman 
pusharca. 
16Abramdaca chai huarmimandami, Faraonga alita rurarca. Shina alita 
rurajpimi Abramga, llamacunata, huagracunata, burrocunata, huarmi 
burrocunata, camellocunata charirca. Servij jaricunata, huarmicunatapashmi 
charirca. 
17Ashtahuangarin Faraondaca, paipaj huasi ucupi causajcunandimi Mandaj 
Diosca, Abrambaj huarmi Saraimandaca, ninan jatun llaquicunahuan 
llaquichirca. 
18Chaimandami Faraonga, Abramda cayashpa cashna nirca: “¿Imatata canga, 
ñucahuanga cashna rurashcangui? ¿Imashpata cambaj huarmi cajtaca, na 
villahuarcangui? 
19¿Imashpata: ‘Ñuca panimi’ nihuarcangui? Shinamandami, ñuca huarmi 
cachun ñalla japircani. Ricui, cunanga cambaj huarmica, caipimi pushashpa 
rilla” nircami. 
20Shinamandami Faraonga, paipaj gentecunataca Abramdapash, paipaj 
huarmitapash, paipaj tucuilla charishcacunandi apashpa richun mandarca. 

Génesis 13 

Lothuan, Abrahamhuan shicanyashcatami villajun 

1Abramga, Egiptomandaca paipaj huarmitapash, tucui imata pai 
charishcatapash apashpami, Neguev llactaman vichai rijurca. Lotpashmi 
paihuan rijurca. 
2Abramga, animaltapash, culquitapash, orotapash, ninandapachami charirca. 
3Abramga, Neguev llactamandaca asha asha rishpami, Bet-el shuti pueblo 
ladoman chayagrirca. Paica, Bet-el shuti, Hai shuti pueblocunahuan chaupipi, 
paipaj carpa punda tiajushca pushtumanllatami tigrarca. 
4Altarta punda rurashca pushtumanllatami tigrarca. Chaipimi Abramga, 
Mandaj Diospaj shutipi mañajurca. 
5Abramhuan purijuj Lotpashmi, llamacunata, huarmi huagracunata, 
carpacunata charirca. 
6Ishcandi causangapaca, alpaca ña na pactarcachu. Paicunapaj ashtaca 
animalcuna tiashcamandami, chai alpapillata causaitaca na ushanajurca. 
7Chaimandami, Abrambaj animalcunata michijcunahuan, Lot runapaj 
animalcunata michijcunahuan fiñanajushpa rimarinajurca. Chai llactapica, 
cananeo nishca, ferezeo nishca gentecunapashmi causanajurca. 
8Shinamandami Abramga, Lottaca cashna nirca: “Ñucanchi ishcandica, familia 
purami canchi. Chaimandami ñucanchica, na fiñanajuna canchi. Shinallata 
ñuca michijcunahuan, cambaj michijcunahuambash na fiñanajunachu. 
9¿Nachu cai tucui alpacunaca, cambaj ñaupajpi? Shinamandami, candaca ñuca 
ladomanda anchuripai nipani. Can lluqui ladoman rijpica, ñucaca ali 
ladomanmi risha. Can ali ladoman rijpica, ñucaca lluqui ladomanmi risha” 
nircami. 
10Shina nijpi Lot vichai ricushpaca, Jordán yacu ladopi tiaj tucui pugru 
pambacunatami ricurca. Tucuilla chai pambacunaca, Mandaj Dios churashca 
huertashna, Zoar shuti pueblo chimba purapi tiaj Egipto llactashna, yacu 
jicharijuj pambacunashnami carca. Chai pambacunaca, Sodoma shuti, 

Gomorra shuti pueblocunata, Mandaj Dios nara tucuchijpimi, chashna 
juyaillagu carca. 
11Shina cajpimi Lotca, Jordán yacu ladopi tiaj tucuilla pugru pambata, paipaj 
cachun agllarca. Chashnami Lotca, indi llujshimuj ladoman rishpa 
caishujmanda, chaishujmanda shicanyarinajurca. 
12Abramga, Canaán llactapimi carpacunata shayachishpa causajurca. Lotca, 
pugru pambapi tiaj pueblocunapi causajushpami, paipaj carpacunataca, 
Sodoma pueblo ladocaman shayachijurca. 
13Ashtahuangarin Sodoma pueblopi causajcunaca, nalicuna cashpa juchatalla 
rurajcuna cashpami, Mandaj Diostaca ninanda fiñachinajurca. 
14Mandaj Diosca, shicanyashpa Lot rishca jipami, Abramdaca cashna nirca: 
“Cunan can maipi shayajungui, chai pushtumandaca jahua ladomambash, ura 
ladomambash, indi llujshimuj ladomambash, indi huashajuj ladomambash 
vichai ricui. 
15Can ricujungui, chai tucui alpataca canman, cambaj miraicunamambashmi, 
tucui causaipaj carasha. 
16Cambaj miraicunataca, ñutu alpatashnami mirachisha. Ñutu alpata 
maijambash cuentai ushashpaca, cambaj miraicunatapashmi cuentanga. 
17Jatarishpa, chai llactataca largomambash, anchomambash purishpa ricugri. 
Chai llactataca, canmanmi carasha” nircami. 
18Shina nijpimi Abramga, paipaj carpata anchuchishpa, encina nishca 
quirucuna shayanajuj Mamre shuti pambapi causaj shamurca. Chai Mamre 
shuti pambaca, Hebrón pueblo ladomanmi carca. Chaipimi, Mandaj Diosman 
altarta rurarca. 

Génesis 14 

Lot shuti runataca, Abrammi cacharichishca 

1Sinar shuti llactata jatun mandaj Amrafel shuti runa mandajui punllacunami, 
cashna tucurca: Arioc shuti jatun mandajca, Elasar llactatami mandajurca. 

Quedorlaomer shuti jatun mandajca, Elam llactatami mandajurca. Tidal shuti 
jatun mandajca, Goim shuti llactatami mandajurca. 
2Paicunami, Sodoma pueblota jatun mandaj Bera shuti runahuan, Gomorra 
pueblota jatun mandaj Birsa shuti runahuan, Adma shuti pueblota jatun 
mandaj Sinab shuti runahuan, Zeboim pueblota jatun mandaj Semeber shuti 
runahuan, Zoar nishca Bela shuti pueblota jatun mandajhuambash 
macanajurca. 
3Tucuilla chai mandajcunaca, Sidim shuti jatun pambapimi tandanajurca. Chai 
pambaca, Cachi tiaj Cuchami. 
4Quedorlaomer shuti mandajtaca, chunga ishcai huatatami servishpa 
causanajushca carca. Shina cashpapash chunga quimsa huatapica, chai 
mandajtaca na cazushpami jariyanajurca. 
5Shina cajpimi Quedorlaomer shuti runaca, chunga chuscu huatapica, paipaj 
cumba jatun mandajcunandi shamurca. Shina shamushpami refaíta nishca 
gentecunataca, Astarot Karnaim shuti llactapi, zuzita nishca gentecunataca, 
Ham shuti pueblopi, emita nishca gentecunataca, Save-quiriataim shuti 
pueblopi misharca. 
6Horeocunataca, Seir shuti urcumanda jichushca pamba ladopi tiaj Parán shuti 
pugru pambacaman catishpami misharca. 
7Paicunaca, cutin tigrashpa shamushpami, En-mispat nishca Cades puebloman 
chayarca. Amalecitacuna causaj llactapi ima tiashcatapash, tucuillami 
tucuchirca. Shinallata Hazezon-tamar shuti llactapi causanajuj 
amorreocunatapashmi tucuchirca. 
8Shina cajpimi Sodoma pueblota, Gomorra pueblota, Adma pueblota, Zeboim 
pueblota, Zoar nishca Bela shuti pueblota jatun mandajcuna llujshishpaca, 
Sidim shuti pambapi macanajungapaj alichirinajurca. 
9Paicunami, Elam pueblota jatun mandaj Quedorlaomer shuti runahuan, Goim 
shuti pueblota jatun mandaj Tidal shuti runahuan, Sinar shuti pueblota jatun 

mandaj Amrafel shuti runahuan, Elasar pueblota jatun mandaj Arioc shuti 
runahuan macanajurca. Chuscu jatun mandajcunaca, caishuj picha jatun 
mandajcunahuanmi macanajurca. 
10Sidim shuti pugru pambaca, asfalto llujshijuj utujucuna jundami carca. 
Sodoma pueblota, Gomorra pueblota jatun mandajcuna pacajugrishpaca, 
huaquingunaca chai utujucunapimi huashajunajurca. Huaquingunaca, urcupi 
pacajungapajmi calpanajurca. 
11Shina rijpimi Sodoma shuti, Gomorra shuti pueblocunapi causajcuna tucui 
imata charishcata, tucui ima tiashcacunatapash apashpa rinajurca. 
12Abrambaj huauquipaj churi Lotca, Sodoma pueblopimi causajurca. 
Chaimandami paitapash, pai ima charishcacunatapash apashpa rinajurca. 
13Hebreopura Abramga, amorreopura Mamre shuti runapaj encina nishca 
quirucuna shayanajuj alpapimi causajurca. Mamre shuti runaca, Escol shuti, 
Aner shuti runacunapaj huauquimi carca. Paicunami, Abramhuanga 
shujllashnalla imatapash yarinajurca. Chaipimi pacajushpa shamuj shuj 
runaca, Lotta apashcata Abramman villarca. 
14Abramga, paipaj familiapura prezu tiajujta uyashpami, paita servijcunata, 
paipaj huasipi huacharishca, quimsa patsaj chunga pusaj runacunata 
tandachishpa, Dan shuti pueblocaman catirca. 
15Abramhuan, paita servijcunahuanga tuta japigrishpami, paicunahuan 
macanajurca. Paicunaca, Damasco pueblo jahua ladoman tiaj Hoba shuti 
pueblocamanmi catinajurca. 
16Tucui ima charishcacunata apashcacunatapash, shinallata paipaj familiapura 
Lottapash, pai imata charishcacunatapash, huarmicunatapash, shuj 
gentecunatapashmi quichushpa, cutin muyuchimurca. 

Melquisedec shuti curami, Abramda bendiciashca 

17Quedorlaomer shuti runatapash, paihuan tandanajushca jatun 
mandajcunatapash, Abram mishashpa tigramujujpimi, Sodoma pueblota jatun 

mandajca, Save shuti pugru pambapi tuparingapaj llujshirca. Chaica, Jatun 
Mandajpaj pugru Pambami. 
18Chaipica Melquisedec shuti curami, tandatapash, vinotapash apashpa 
shamurca. Paica, Salem pueblota jatun mandajpash, jahua pachapi causajuj 
Taita Diospaj curapashmi carca. 
19Chaipimi, cashna nishpa bendiciajurca: “Jahua pachata, cai pachata ruraj, 
jahua pachapi causajuj Taita Diosllata, can Abramdaca bendiciapachun. 
20Canda fiñajcunata, cambaj maquipi cuj, jahua pachapi causajuj Taita Diosca, 
alicachi tucushca cachun” nijurcami. Shina nijpimi Abramga, chungamanda 
shujguta llujchishpa tucui charishcacunamanda curca. 
21Shinamandami, Sodoma pueblota jatun mandajca, Abramdaca cashna nirca: 
—Gentecunatalla ñucaman cuhuai. Paicuna ima alicunata charishcataca 
apailla— nircami. 
22Shina nijpimi Abramga, Sodoma pueblota jatun mandajtaca, cashna nishpa 
tigrachirca: —Jahua pachata, cai pachata ruraj jahua pachapi causajuj Mandaj 
Taita Diospajman maquita vichai chutashpami, cashna nircani: 
23‘Shujlla puchatallapash, chaquipi churajushcata huatarina caratallapash, 
cambaj cajtaca imatallapash na japishachu’ nircanimi. Ama: ‘Abrahamdaca, 
ñucami charijyachircani’ nichunmi, chashna nircani. 
24Chairalla viñai runacuna micushcatallami, na tigrachi ushasha. Ñucahuan rij 
Aner, Escol, Mamre shuti runacunallami, paicuna japinatallata japinga— 
nircami. 

Génesis 15 

Taita Diosca, Abrammanmi shuj churita carasha nishca 

1Chai jipacunami Mandaj Diosca, Abrahamman muscuipishna ricurishpa, cai 
shimicunata cashna nishpa villarca: —Abram, ama manllaichu. Ñucami, can 
jarcarina escudoshna cani. Can japinapash, ashtaca ashtacami canga— 
nircami. 

2Shina nijpimi Abramga, cashna nishpa tigrachirca: —Jatun Mandaj Dioslla, 
¿imatashi carahuangui? Huahuataca na charipanichu. Ñuca huasipi 
mayordomopash, Damasco pueblomanda chai Eliezermi— nircami. 
3Cashnatapashmi Abramga nirca: —Ricui, huahuataca na carahuarcanguichu. 
Chaimandami ñuca ima charishcacunataca, ñuca huasipi huacharishca ñucapaj 
gañanlla japinga— nircami. 
4Chai jipami Mandaj Diosca, cai shimicunata cashna nishpa Abramman 
villarca: —Can imata charishcacunataca, paica na japingachu, ashtahuangarin 
cambaj churipachami japinga— nircami. 
5Shina nishpami, Abramdaca canllaman pushashpa, cashna nirca: —Cunanga, 
jahua pachata ricui. Chai luzerocunata cuentai ushashpaca, cuentailla— 
nircami. Shinallata cashnatapashmi nirca: —Cambaj miraicunapash, chai 
luzerocunashnami canga— nircami. 
6Mandaj Dios villashcata crijpimi Abramdaca, imatapash cashcatapacha 
rurashcata ricushpa chasquirca. 
7Paitaca cashnami nirca: —Ñucami, caldeocuna causanajuj Ur shuti 
pueblomanda llujchimuj Mandaj Dios cani. Cai llactata cambaj cachun 
cungapajmi llujchimurcani— nircami. 
8Shina nijpimi Abramga, cashna nishpa tigrachirca: —Mandaj Jatun Dioslla, 
¿ñuca japinataca imashnata yachapashayari?— nircami. 
9Shina nijpimi, cashna nirca: —Quimsa huatata charij maltun huagrata, quimsa 
huatata charij shuj huarmi chivota, quimsa huatata charij shuj jari llamata, 
shuj urpitapash, shuj palomatapash, ñucaman apamui— nircami. 
10Shina nijpimi Abramga, tucui chai animalcunata japirca. Chai 
animalcunataca chaupishpami, cada chaupihuan chimbapurashpa churarca. 
Ashtahuangarin urpita, palomataca na chaupircachu. 
11Chai huañuchishca aichacunata micungapajmi, ullahuangacuna urai 
shamunajurca. Abramga, chaicunata manllachishpami calpachijurca. 

12Ashtahuangarin Abramdaca, ña indi huashajunallapimi, puñui japirca. 
Paitaca, ashtahuan manllanayai yana tutami ñapash japimurca. 
13Chashna manllarijujpimi Mandaj Diosca, Abramdaca cashna nijurca: —
Cambaj mirai huahuacuna shujcunapaj llactapi causagrinataca, 
yachanapachami cangui. Chai llactapimi, gañan tucushpa causanajunga. 
Paicunaca, chuscu patsaj huatacamanmi, llaquichi tucushpa causanajunga. 
14Ashtahuangarin canguna servishpa causana llactataca, ñucami llaquichisha. 
Chai jipami, cambaj miraicunaca ashtaca charishcacunata apashpa 
llujshimunga. 
15Canga, imapash na tucushpa, aligutami cambaj taitacunapajman 
chayamungui. Alipacha rucuyashpami, huañushpa pambai tucungui. 
16Cambaj miraicunaca, chuscu miraicuna tucushcapimi, caiman tigramunga. 
Amorreocunapash, cunangaman ninan nalicunataca, nara ruranllu— 
nijurcami. 
17Ña indi huashajushca amsayajujpimi, cashna tucurca: Shuj jornomanda 
cushni llujshijujtami, Abramga ricurca. Animalcunata chaupishpa churashca 
sirinajuj chaupita, michumbi ninata japichishca yalijujtapashmi ricurca. 
18Chai punllami Mandaj Diosca, Abramhuan ari nishpa cashna nirca: —Cambaj 
miraicunamanmi, cai llactata carasha. Egipto llacta jatun yacumandaca, 
Eufrates jatun yacucamanmi carasha. 
19Ceneo, cenezeo, cadmoneo nishca gentecunapaj llactatapash, 
20heteo, ferezeo, refaíta, 
21amorreo, cananeo, gergeseo, jebuseo nishca gentecunapaj llactatapashmi 
carasha— nircami. 

Génesis 16 

Agarmandapash, Ismaelmandapashmi villajun 

1Abrambaj huarmi Saraica, huahuacunata na tarinllu carca. Paica, 
Egiptomanda paita servij Agar shuti huarmitami charirca. 

2Chaimandami Sarai huarmica, Abramdaca cashna nirca: —Mandaj 
Diosllatami ñucataca, huahuata na tarij huarmita rurahuashca. Chaitaca 
canllata ricuhuanguimi. Chaimandami candaca, ñucata servij huarmipi 
chayapai nini. Paimandarapash, huahuacunata charishapashchari— nircami. 
Shina nijpimi Abramga, Sarai huarmi ninanda mañashcata uyarca. 
3Abrambaj huarmi Saraica, Egiptomanda paita servij Agar huarmitami, paipaj 
cusa Abrambaj huarmi cachun apamushpa curca. Paicunaca, ña chunga 
huatata Canaán llactapi causanajushpami, chashna tucunajurca. 
4Agar huarmipi Abram chayajpimi, chai huarmica vijsayu tucurca. Shina 
vijsayu tucushca cashpami, paita mandaj Sarai huarmitaca, yangapi churashpa 
ricui callarirca. 
5Chaimandami Sarai huarmica, Abramdaca cashna nirca: —Ñuca rimai 
tucushpa, pingaichi tucushcapash, cambaj jahuallata cachun. Ñucallatami 
ñucata servijtaca, cambaj huarmi cachun curcani. Paica vijsayu cashpami, 
ñucataca yangapi churashpa ricujuhuan. Nalita can rurashca cajpipash, ñuca 
rurashca cajpipash, Mandaj Diosllata ricuchijuchun— nircami. 
6Shina nijpimi Abramga, Saraitaca cashna nishpa tigrachirca: —Ricui, canda 
servij huarmica, cambaj maquipillatami. Cambaj ima ali cajpipash, can 
ricushpa imatapash rurailla— nircami. Agar huarmica, Sarai huarmi ninanda 
llaquichi callarijpimi, paipaj ñaupajmanda pacajushpa rirca. 
7Shina rijujpimi, Mandaj Diospaj angelca, Shur shuti jichushca pamba ñambi 
tiaj pugyu ladopi tuparirca. 
8Shina tuparishpami, cashna nirca: —Saraita servij Agar, ¿maimandata canga 
shamujungui, maimanda rijungui?— nircami. Shina nijpimi chai huarmica, 
cashna nishpa tigrachirca: —Ñucata mandaj Sarai huarmipaj ñaupajmandami 
pacajushpa rijuni— nircami. 
9Shina nijpimi Mandaj Diospaj angelca, cashna nirca: —Canda mandaj Sarai 
huarmipajman tigrailla. Imata mandajpipash, paita cazunguilla— nircami. 

10Mandaj Diospaj angelca, cashnatapashmi nirca: “Cambaj miraicunataca, 
ninandami mirachisha. Chashna ninandapacha mirashcamandami, 
cuentaitapash na ushanalla canga” nircami. 
11Mandaj Diospaj angelca, ashtahuan cashnatapash nircarami: “Ricui, cunanga 
vijsayu tucushcanguimi. Chaitaca, jari huahuatami ungungui. Chai 
huahuataca, cambaj llaquita Mandaj Dios uyashca cajpimi, Ismael shutita 
shutichingui. 
12Paica, ninan millai runami canga. Paica tucuihuanmi fiñajunga, shinallata 
tucuicunami paitaca fiñanga. Tucuilla paipaj huauquicunapaj ñaupajpimi 
causanga” nircami. 
13Chaimandami Agar huarmica, paihuan rimaj Mandaj Diostaca: “Canga, 
ricujuj Taita Diosmi cangui” nishpa shutichirca. Paica: “¿Nachu ñucapash, 
ñucata caipi ricujuj Diostaca ricurcani?” nircami. 
14Chaimandami, yacuta llujchingapaj allashca jatun utujutaca: “Ñucata 
ricushpa Causajujpaj yacuta llujchina jatun utuju” nishpa shutichirca. Ricuichi, 
chaica Cades shuti, Bered shuti pueblocunapaj chaupipimi. 
15Agar huarmica, Abrammanmi shuj churiguta ungurca. Abramga, Agar 
huarmi ungushca churitaca, Ismael shutitami shutichirca. 
16Ismaelta Agar huarmi ungujpica, Abramga pusaj chunga sucta huatatami 
charirca. 

Génesis 17 

Ari nishcata ricuchingapajmi, circuncisionda rurashca 

1Abramga, iscun chunga iscun huatata charijpimi, Mandaj Dios ricurishpa, 
cashna nirca: —Ñucami, Tucui Ushaita Charij Taita Dios cani. Ima pandatapash 
na rurashpa, ñuca ñaupajpi ali purilla. 
2Ñuca ari nijushcataca, ñucahuan canhuan pactachingapajmi churasha. 
Shinamandami canmandaca, ninandapacha mirachisha— nircami. 

3Shina nijpimi Abramga, cungurishpa alpaman chayajta cumurirca. Shina 
cumurijpimi Taita Diosca, Abramdaca cashna nijurca: 
4—Ricui, ñuca ari nijushcapash canhuanmi. Shinamandami canga ashtaca, 
ashtaca gentecunapaj taita tucungui. 
5Chaimandami, cambaj shutica ña na Abram canga. Ashtahuangarin cambaj 
shutica, Abrahammi canga. Candaca, ashtaca ashtaca gentecunapaj taita 
cachunmi churarcani. 
6Canmandaca, ninandapacha mirachishpami, llactacunatapash rurasha. 
Canmandami, jatun mandajcunapash llujshinga. 
7Ñuca ari nishcataca, ñucahuan canhuan pactachingapajmi callarichisha. 
Shinallata cambaj jipa miraicunaman, cati miraicunaman ari nishpa 
pactachingapajmi, chashna churasha. Cambajpash, cambaj jipa 
miraicunapajpash, Taita Dios cangapajmi, chashna callarichisha. 
8Can causangui chai llactataca, canmambash, cambaj jipa 
miraicunamambashmi carasha. Tucuilla Canaán llactataca, causaita 
causaicaman cachunmi carasha. Shina carashpami, paicunapaj Taita Dios 
casha— nijurcami. 
9Taita Diosca, cutinmi Abrahamdaca cashna nirca: —Canga, ñucahuan ari 
nishcata cazunami cangui. Cambash, cambaj jipa miraicunapash, cati 
miraicunapashmi cazuna canguichi. 
10Ñucahuan, canhuan, cambaj jipa miraicunahuan ñuca ari nijushcata 
pactachinaca, caimi: Canguna puramanda tucui jaricunami, circuncisión 
nishcata rurana canguichi. 
11Canguna charishca asha caraguta fitishpami, circuncisionda rurana 
canguichi. Chaimi ñucahuan, cangunahuan ari ninajushcata ricuchijunga. 
12Ungushca punllamanda pusaj punllapimi, canguna purapica tucui mirai 
jaricuna, circuncisionda rurana canguichi. Chaitaca, huasipi huacharishca 

cajpipash, culquihuan randishca caru llactamanda na cangunapaj mirai 
cajpipash, chashnallatami rurana canguichi. 
13Cambaj huasipi huacharishca cajpipash, culquihuan randishca cajpipash, 
circuncisionda ruranapachami canguichi. Cangunapaj aichapi chaita 
rurashcami, ñucahuan ari ninajushcataca, causaita causaicaman ricuchijunga. 
14Maijan jaripash, circuncisionda na rurashpa, asha caraguta fitishpa 
circuncisionda na rurashca cashpaca, paipaj gente puramanda anchuchi 
tucushcami canga. Paica, ñucahuan ari nijushcata na cazushcamandami, 
chashna tucunga— nijurcami. 
15Taita Diosca, cashnatapashmi Abrahamdaca nirca: —Cambaj huarmi 
Saraitaca, ama ashtahuan Sarai nishpa rimanguichu. Paipaj shutica, Sara 
shutimi canga. 
16Paita bendiciashpami, paimandapash churita canman carasha. Ari, paitaca 
bendiciashapachami. Shinamandami, llactacunapaj mama tucunga. 
Paimandami, gentecunata jatun mandajcunapash miranga— nircami. 
17Shina nijpimi Abramga, alpaman chayajta cumurishpa, paipaj shungupica 
asishpa, cashna yajurca: “¿Patsaj huatata charij runapashchu, churita 
charigrini? ¿Sarapash, iscun chunga huatata charij huarmichu, vijsayu 
tucungrin?” yajurcami. 
18Abrahamga, Taita Diostaca cashnami nirca: —Ismaelca, cambaj ñaupajpica 
aliguta causajushpami ali canman— nircami. 
19Shina nijpimi Taita Diosca, cashna nirca: —Na llullashpami nini. Sara shuti 
cambaj huarmica, shuj churiguta ungushpami, canman cunga. Paitaca, Isaac 
shutita shutichingui. Ñuca ari nijushcataca, paihuan shinllitapacha 
churashpami, paipaj cati miraicunahuambash, causaita causaicaman 
pactachijusha. 
20Ismaelmandapashmi candaca uyashcani. Ricui, paitapash bendiciashami. 
Paimandapash mirachishpami, ashtaca ashtaca gentecunata mirachisha. 

Chunga ishcai mandajcunapaj taitami canga. Paimandaca, shuj jatun llactatami 
rurasha. 
21Ashtahuangarin ñuca ari nijushcataca, Isaac runahuanmi callarichisha. 
Shamuj huatapica, cunan punllashnallatami, Sara shuti cambaj huarmica, shuj 
churiguta ungushpa canman cunga— nircami. 
22Abrahamhuan parlanata tucuchishpaca, Taita Diosca Abrahambaj 
ladomandaca vichai rircallami. 
23Chai jipami, Abrahamga paipaj churi Ismaeltapash, paipaj huasipi 
huacharishca tucuilla servijcunatapash, paipaj culquihuan randishca tucui 
servijcunatapash, Abrahambaj huasipi servishpa causanajuj tucui 
jaricunatapash japirca. Shina japishpami, Taita Dios mandashcashnallata, 
paicuna charishca asha caraguta, chai punllallata fitishpa circuncisionda 
rurarca. 
24Abrahamga, pai charishca asha caraguta fitishpa circuncisionda 
rurajushpaca, iscun chunga iscun huatatami charirca. 
25Paipaj churi Ismaelca, pai charishca asha caraguta fitishpa circuncisionda 
rurai tucujui punllapica, chunga quimsa huatatami charirca. 
26Chai punllapillatami Abrahambash, paipaj churi Ismaelpash, circuncisionda 
rurai tucunajurca. 
27Paipaj huasipi tucuilla jaricunapash, huasipi huacharishca servij 
jaricunapash, culquihuan randimushca shuj llactamanda jaricunapashmi, 
Abrahamhuan circuncisionda rurai tucunajurca. 

Génesis 18 

Taita Diosca, Isaacta carashapachami nijushcami 

1Chaipaj jipami Mandaj Diosca, Mamre shuti pambapi encina nishca quirucuna 
shayanajuj ladopi Abrahamman ricurirca. Paipaj carpa pungupi, chaupi punlla 
ninan rupaipi tiajujpimi ricurirca. 

2Pai vichai ricushpaca, quimsapura runacuna paipaj ladopi shayanajujtami 
ñapash ricurca. Shina ricushpami, paipaj carpa pungumanda calpashpa 
llujshishpaca, paicunata tuparigrishpa alpapi cungurirca. 
3Abrahamga cashnami nirca: —Jatun Dioslla, cunan cambaj ñavipi ali 
ricurijpica, canda servijpajmandaca, ama yalishpa ripaillachu nipanimi. 
4Cunanga, asha yacuguta apamujpi, cangunapaj chaquita maillangapaj 
shuyapaichi. Chai jipaca, quiru ucupi samapanguichillami. 
5Asha tandagutapashmi apamupasha. Chaita micushca jipaca, cangunapaj 
shungupi shinlli tucushpa ripanguichilla. Chaipajllatami, cangunata servij ñuca 
ladota yalipashcanguichi— nircami. Shina nijpimi, paicunaca: —Can 
nishcashnallata rurailla— ninajurca. 
6Shina nijpimi Abrahamga, carpaman uchalla rishpa, paipaj huarmi Sarataca, 
cashna nirca: —Quimsa batea ashtahuan ali jacuta ucha japishpa masai. Chai 
jipaca, tandata rurashpa ninapi cusai— nircami. 
7Abrahamga, huarmi huagracuna shayanajuj pushtuman ucha rishpami, shuj 
ali huahua shicuta japishpa, paita servijman curca. Chai servijca, uchami 
yanungapaj rirca. 
8Abrahamga, lecha virata, lecheta, shicu aicha yanushcata japishpami, 
paicunapaj ñaupajpi churarca. Shina churashpaca paipashmi, quiru malqui 
ucupi paicunahuan tiarishpa micujurca. 
9Abrahamdaca: —¿Sara shuti cambaj huarmica maipita?— ninajujpimi: —Cai 
carpapimi— nishpa tigrachirca. 
10Shina nijpimi, cashna nirca: —Na llullashpami nini, cambajman 
tigramushapachami. Ricui, Sara shuti cambaj huarmica, caya huata cai 
punllacunashnallatami, shuj churiguta charinga— nircami. Sara huarmica, 
paipaj huashapillata carpaman yaicuna pungupi shayajushpami, tucuita 
uyajurca. 

11Abrahambash ña rucugu, Sarapash ña payagumi carca. Sara huarmipaca, 
quilla nanaihuan ungunapash, ña chingashcami carca. 
12Sara huarmica, paipaj shungupi asishpami cashna yajurca: “Ñucaca, ña 
cashna payayashca cashpatachu, ¿ñuca cusa ñucapi chayachun munaita 
charisha? Ñuca cusapash ñamari rucu” yajurcami. 
13Chaimandami Mandaj Diosca, Abrahamdaca cashna nirca: —¿Imashpata Sara 
huarmica, cunan ña payapica huahuata ungushapachachu imashi yashpa 
asirca? 
14¿Taita Diospaca, imapash na ushanalla tianllu? Ima hora shamusha nishca 
punllapillatami, cambajman tigramusha. Sara shuti huarmica, caya huata 
cunan punllacunashnallatami, shuj churiguta charinga— nircami. 
15Shina nijpimi Sara huarmica, manllaita charishpa: —Na asircanichu— nishpa 
llullarca. Shina nijpimi paica: —Na chashnachu, ashtahuangarin 
asircanguimi— nirca. 

Abrahamga, Sodoma pueblota ama llaquichipaichu nijushcami 

16Chai quimsa runacuna chaimanda jatarishpaca, Sodoma pueblotami 
ricunajurca. Abrahambash, paicunata cumbashpami rijurca. 
17Chashna rinajujpimi, Mandaj Diosca cashna yarijurca: “Ñuca imata 
ruranataca, ¿Abrahamman na villashpa pacashachu? 
18Abrahammandaca, ¿shinlli jatun llacta tucuna cajpita, tucui cai pachapi 
llactacunapash, paimanda bendiciai tucuna cajpitachu pacasha? 
19Paipaj huahuacunatapash, paipaj jipa mirai huasi ucu puracunatapash, 
Mandaj Dios ñucata ali cazushpa, imata cashpapash cashcatapacha rurashpa, 
aligutapacha causanajuchun, Abraham mandanataca yachanimi. Abrahamman 
imata carasha nijushcata, Mandaj Dios ñuca paiman carachunmi, chashna 
rurajunga” yajurcami. 

20Chai jipami Mandaj Diosca, cashna nirca: —Sodoma shuti, Gomorra shuti 
pueblocunapi caparinajujcunaca, ashtahuan ashtahuanmi mirashpa catijun. 
Paicunapaj juchaca, ashtahuambachami mirashpa catijun. 
21Shinamandami cunanga, nalita rurashcamanda caparishcapash chashna 
cashcata, na chashna cashcata ricungapaj uriajusha. Shina uriajushpami 
yachasha— nijurcami. 
22Chai runacunaca chaimanda anchurishpami, Sodoma puebloman rinajurca. 
Ashtahuangarin Abrahamga, Mandaj Diospaj ñaupajpirami carca. 
23Chaipimi Abrahamga, Mandaj Diospajman quimirishpa, cashna nijurca: —
¿Imatapash cashcatapacha rurajcunatapashchu, canda na manllajcunahuan 
tucuchigripangui? 
24Imatapash cashcatapacha rurajcunaca, cai pueblopica picha chungallapash 
tiambashchari. ¿Paicunatapashchu tucuchigripangui? Cai pueblopi causaj 
imatapash cashcatapacha ruraj, picha chunga gentecunata juyaimandaca, 
¿nacha chai pueblopi causajcunapaj juchata cungapanguiman? 
25Imatapash cashcatapacha rurajtaca, canda na manllajhuanga na 
huañuchinachu capangui. Chaitaca napacha rurapanguichu. Imatapash 
cashcatapacha rurajtaca, canda na manllajtashnaca ima horapash na 
llaquichinachu capangui. Tucui cai pachapi causajcunapaj Juezca, ¿nachu 
imatapash cashcatapacha ruranman?— nijurcami. 
26Shina nijpimi Mandaj Diosca, cashna nirca: —Sodoma pueblopi causaj 
imatapash cashcatapacha ruraj, picha chunga gentecunallapash tiajpica, 
paicunata juyaimandami, cai pueblopi tucui causajcunapaj juchata cungasha— 
nircami. 
27Shina nijpimi Abrahamga, cutin cashna nijurca: —Ricui ñucaca, ñutu alpa 
uchufa cashpapash, cunangarin ñuca Jatun Dioshuan rimai callaripashcanimi. 
28Imatapash cashcatapacha rurajcuna picha chunga tiashcamandaca, picha 
illangapashchari. ¿Chai picha illashcamandalla, tucuilla pueblota 

tucuchipanguimanllu?— nircami. Shina nijpimi: —Chuscu chunga pichalla 
chaipi tiajpipash, na tucuchishachu— nirca. 
29Cutinmi Abrahamga: —Chaipica, chushcu chungallapashchari tianga— nirca. 
Shina nijpimi: —Chai chuscu chungata juyaimandaca, na tucuchishachu— 
nishpa tigrachirca. 
30Shina nijpimi Abrahamga, cashna nirca: —Ñuca Jatun Dioslla, cunanga cutin 
ñuca rimajpica, ama fiñahuanguichu. Chaipica, quimsa chungallapashchari 
tianga— nircami. Shina nijpimi: —Quimsa chungallapash chaipi tiajpica, na 
tucuchishachu— nishpa tigrachirca. 
31Shina nijpimi Abrahamga, cashna nirca: —Ricui, ñuca Jatun Diostaca, 
cunanmi yapata rimajupanilla. Chaipica, ishcai chungallapashchari tianga— 
nircami. Shina nijpimi: —Chai ishcai chungata juyaimandaca, na 
tucuchishachu— nishpa tigrachirca. 
32Shina nijpimi Abrahamga, cutimbash cashna nircara: —Ñuca Jatun Dioslla, 
ama fiñahuanguichu. Cunanga, shuj viajegutallami nigripani. Chaipica 
chungallapashchari tianga— nircami. Shina nijpimi: —Chai chungata 
juyaimandaca, na tucuchishachu— nishpa tigrachirca. 
33Mandaj Diosca, Abrahamhuan rimaita tucuchishca jipaca rircallami. 
Shinallata Abrahambash, paipaj huasiman tigrarcallami. 

Génesis 19 

Sodomatapash, Gomorratapashmi tucuchishca 

1Ña chishashcapimi, Sodoma shuti puebloman ishcaipura angelcuna chayarca. 
Lot runaca, Sodoma puebloman yaicuna pungupimi tiajurca. Chai angelcunata 
Lot ricushpaca, tuparingapaj jatarishpami, alpaman chayajta cumurirca. 
2Shina cumurishpaca, cashnami nirca: —Ñucata mandajcunalla, cunanga 
cangunata servijpaj huasipi mingaringapaj shamupaichiyari. Cangunapaj 
chaquitapash maillapanguichilla nipanimi. Caya tutamandata jatarishpa, 

cangunapaj ñanda catipanguichillami— nircami. Shina nijpimi, angelcunaca: 
—Na, cunan tutaca ñambillami pacarina canchi— nishpa tigrachinajurca. 
3Shina nijpipash Lot shuti runaca, paicunataca ripashunchiyari nijurcallami. 
Shina nijujpillatami Lot runahuan rishpa, paipaj huasiman yaicunajurca. 
Paicuna micuchunga, jatun micuita rurashpami, levadura illaj tandata 
cusashpa carajpi micunajurca. 
4Ashtahuangarin puñungapaj nara siririjpillatami, Sodoma pueblopi causaj 
runacunaca, Lot runapaj huasita muyunajurca. Chairalla viñai 
huambracunamanda callarishpa, ashtahuan rucucunacaman tucui gentecuna 
tandanajushpami, chashna muyunajurca. 
5Paicunaca, Lot runata cayashpami cashna ninajurca: —¿Cunan tuta cambaj 
huasiman shamushca runacunaca, maipita? Paicunahuan siriringapaj 
llujchimui— ninajurcami. 
6Shina nijpimi Lot runaca, paicunapajman llujshishpa punguta vicharca. 
7Shina llujchishpami, cashna nirca: —Ñuca huauquicuna, chashna jatun 
nalitaca na ruranachu canguichi. 
8Ricuichi cunanga, jarihuan nara tacarishca ishcai ushicunatami charini. 
Paicunatami canllaman llujchimusha, paicunataca cangunapaj ima ali 
cajpipash ruraichilla. Ñuca huasi ucupi mingaringapaj shamushca cai 
jaricunatalla, ama imatapash rurapaichi— nircami. 
9Shina nijpimi paicunaca: —Chaiman anchuri— ninajurca. Shinallata 
cashnatapashmi ninajurca: —Cai na rijsishca runami, ñucanchihuan causaj 
shamurca. ¿Pairachu ñucanchi juez tucugrin? Cunanga candami, 
paicunatapash ashtahuan yali nalita rurashun— nishpami, Lot runataca 
ninandapacha llaquichinajurca. Shina rurashpami, punguta faquingapaj 
quimirinajurca. 
10Shina ruranajujpimi angelcunaca, maquita chutashpa Lot runata japishpa, 
paicunahuan huasi ucuman churashpa, punguta vicharca. 

11Huasi pungu ladopi shayanajuj runacunataca, uchillamanda callarishpa 
rucucamanmi, ñausayachishpa saquirca. Chaimandami, punguta 
mascanajushpallata shaijunajurca. 
12Shina cajpimi angelcunaca, Lot runataca cashna ninajurca: —¿Imatapash 
caipi ashtahuan charinguirachu? Mashacunata, cambaj churicunata, 
ushicunata, cai pueblopi tucui ima charishcacunataca, cai pushtumanda 
llujchilla. 
13Cai pueblotaca tucuchigrinchimi. Cai pueblopi causajcuna 
caparishcacunapash, Mandaj Diospaj ñaupacamanmi chayarca. Chaimandami 
Mandaj Diosca, ñucanchi tucuchinajuchun cachamurca— ninajurcami. 
14Shina nijpimi Lot runaca llujshishpa, paipaj ushicunata cazarana 
mashacunata cashna nirca: —Jatarishpa, cai pushtumanda llujshichi. Mandaj 
Diosca, cai pueblota tucuchigrinmi— nircami. Ashtahuangarin paipaj 
mashacunapaj yuyaipica, yanga asingapajlla nijunshnallami uyarirca. 
15Ña yurajlla punllayajujpimi angelcunaca, Lot ucha llujshichun cashna 
ninajurca: —Cai pueblota llaquichijpi ama huañungapaca, jatarishpa cambaj 
huarmitapash, caipi tianajuj cambaj ishcandi ushicunatapash pushashpa 
llujshi— ninajurcami. 
16Lot runa na ucha llujshijpimi, angelcunaca Lot runatapash, paipaj 
huarmitapash, paipaj ishcandi ushicunatapash maquimanda japirca. Shina 
japishpami Lot runata, Mandaj Dios llaquishcashnallata pueblomanda 
llujchishpa canllapi churagrirca. 
17Paicunata ña canllaman llujchishca jipami, angelcunaca cashna ninajurca: —
Cambaj causaita quishpichingapaca, calpashpa pacajugri. Ama cambaj 
huashaman tigrarishpa ricunguichu. Cai tucui jatun pambacunapipash, ama 
shayaringuichu. Urcupi pacajungapaj calpailla, na cashpaca huañunguimi— 
ninajurcami. 
18Ashtahuangarin Lot runaca, cashnami nijurca: —Ñucata mandajcunalla. 
Ñucaca, na ripashachu nipanimi. 

19Ricupaichi, cunanmi cangunata servijca, cangunapaj ñavipi ali 
ricuripashcani. Causaita ñucaman carashpami, ñucata ashtahuan ninanda 
llaquishcataca ricuchishcanguichi. Ashtahuangarin urcuman rishpa 
pacajugritaca, na ushapashachu. Chai jatun llaqui ñucapajman chayamujpica, 
huañupashami. 
20Ricupaichi, cunanga chai puebloca chaipi pacajugringapaj ladollami. Chai 
puebloca, uchilla pueblomi. Cunanga, ñuca ama huañungapaj, chaipi 
pacajuchun saquihuaichilla. (Chai puebloca, ¿nachu uchilla pueblo?) Chaiman 
rishpami, ñuca causaita quishpichisha— nijurcami. 
21Shina nijpimi, cashna nishpa tigrachirca: —Ricui, cai llaquimanda 
quishpichijuchun, can mañashcatapash chasquishcanimi. Chashna 
mañashcamanda, can nijushca pueblotaca, na tucuchishachu. 
22Shina cashcamanda, chaipi ucha pacajugrilla. Can chaiman chayangacaman, 
imata ruraitapash na ushashachu— nircami. Chai pueblotaca uchilla cajpimi, 
Zoar nishpa shutichirca. 
23Zoar shuti puebloman Lot runa chayajujpica, indica ñami cai pachaman 
llujshimujurca. 
24Shinamandami Mandaj Diosca, Sodoma shuti, Gomorra shuti pueblocunapi, 
azufrehuan rupajuj ninata tamiachimurca. Chashnami Mandaj Diosca, jahua 
pachamanda tamiachimurca. 
25Shina tamiachishpami pueblocunataca, chaipi tucuilla jatun pambacunandi 
tucuchirca. Chai pueblocunapi tucui causajcunataca, pambacunapi fucushca 
granocunandimi tucuchirca. 
26Shina tucuchijujpimi Lot runapaj huarmica, Lotpaj huashata catijushpa, 
huashaman tigrarishpa ricurca. Shina ricushpaca, cachi rumimanmi tigrarca. 
27Abrahamga, maipimi Mandaj Diospaj ñaupajpi carca, chai pushtumanllatami 
cayandi tutamandaca, vichai tigrarca. 

28Chaipi cashpami Sodoma shuti, Gomorra shuti pueblocunata, chai tucuilla 
pugru pambacunatapash ricujurca. Chai llactamanda cushnica, jornomanda 
cushni llujshinshna llujshijujtami ricujurca. 
29Taita Diosca, chai jatun pambapi pueblocunataca, tucuillami tucuchirca. 
Chashna tucuchijushpami Taita Diosca, Abrahamda yarirca. Shina yarishpami, 
Lot runa causajushca pueblocunata llaquinayaita tucuchijushpaca, Lot runata 
chai tucuchina chaupimanda canllaman llujchirca. 
30Ashtahuangarin Lot runaca, Zoar pueblomanda vichai rishpami, paipaj 
ishcandi ushicunandi urcupi causajurca. Lot runaca, Zoar pueblopillata 
causanata manllashpami, paipaj ishcandi ushicunandi, shuj jatun utujupi 
causajurca. 
31Chaipimi punda ushica, jipa ushita cashna nirca: —Ñucanchi taitaca, ñamari 
rucu. Tucui llactacunapi causanshnallata ñucanchihuan causangapaca, cai 
llactapica jaripash na tianllu. 
32Chashna cashcamanda shamui, ñucanchi taitaman vinota ufiachishpa, 
paihuan puñushun. Chashna puñushpami, ñucanchi taitamanda miraita 
charishpa catishun— nijurcami. 
33Chashna nishpami, chai tutallata paicunapaj taitaman vinota ufiachinajurca. 
Shina ufiachishpami punda ushica, paipaj taitahuan puñurca. Ashtahuangarin 
taitaca, paipaj ushi ima horas siririjtapash, ima horas jatarishcatapash na 
yacharcachu. 
34Cati punllapica punda ushimi, jipa ushita cashna nirca: —Ricui, caina tutami 
ñucaca taitahuan puñurcani. Cunan tutapash, vinota ufiachun carashunlla. 
Shina carashpaca, ñucanchi taitamanda miraita charingapaj, cambash paihuan 
puñungapaj yaicunguillami— nircami. 
35Chashnami chai tutapash, paicunapaj taitaman vinota ufiachinajurca. Chai 
jipaca, jipa ushipashmi shamushpa, taitahuan puñurca. Ashtahuangarin 
taitaca, paipaj ushi ima horas siririjtapash, ima horas jatarishcatapash na 
ricurcachu. 

36Lot runapaj ishcandi ushicunami, paicunapaj taitapajta vijsayu tucurca. 
37Punda ushica, shuj churita ungushpami paitaca, Moab shutita shutichirca. 
Paica, cunangaman moabitacunapaj taitami. 
38Jipa ushipash, shuj churita ungushpami, Ben-ammi shutita shutichirca. Paica, 
cunangaman amonitacunapaj taitami. 

Génesis 20 

Abrahammandapash, Abimelecmandapashmi villajun 

1Chai llactamandami Abrahamga, Neguev llactaman rirca. Cades shuti 
pueblopi, Shur nishca jichushca pamba chaupipi tiaj Gerar shuti pueblopimi, 
shuj llactamanda purij runashna causajurca. 
2Abrahamga, paipaj huarmi Sarataca: “Ñuca panimi” nijurcami. Chaimandami, 
Gerar shuti pueblota jatun mandaj Abimelec shuti runaca, Sara huarmita 
apamugrichun cachashpa, paipaj huarmi cachun japirca. 
3Ashtahuangarin Taita Diosca, muscuipi tuta ricurishpami, Abimelectaca 
cashna nirca: “Ricui, chai huarmita apamushcamandami huañungui. Chai 
huarmica, cazarashca cusayu huarmimi” nircami. 
4Ashtahuangarin chai huarmitaca, nara tacarishca cashpami, cashna nirca: 
“Jatun Dioslla, ¿ima nalita na rurajtapash huañuchinallachu cangui? 
5¿Nachu chai runaca: ‘Ñuca panimi’ nirca? Shinallata ¿nachu chai huarmipash: 
‘Ñuca turimi’ nirca? Ñucaca ali shungu cashpa, ima nalitapash na rurashpami 
paitaca japircani” nircami. 
6Shina nijpimi Taita Diosca, muscuipi paiman ricurishpa, cashna nirca: 
“Ñucapash, can ali shunguhuan chashna rurashcataca yachanimi. Chai 
huarmipi chayashpa juchata rurashpa, ñucata ama fiñachijuchunmi, ñucapash 
candaca jarcarcani. 
7Cunanga, chai huarmitaca paipaj cusaman tigrachilla. Paica, ñuca ima 
nishcata villajmi. Pai, canmanda ñucata mañajpimi causangui. Chai huarmita 

na tigrachishpaca cambash, canhuan tucui tiajcunapash, huañunapacha cajtaca 
yachanami cangui” nircami. 
8Shina nishca jipami Abimelec runaca, tutamandata jatarishpa, paipaj tucui 
servijcunata cayashpa, tucuilla cai shimicunataca, paicuna uyajta villajurca. 
Shina villajpimi chai runacunaca, ninandapacha manllarinajurca. 
9Chai jipami Abimelec runaca, Abrahamda cayashpa cashna nirca: —¿Imatata 
ñucanchitaca rurashcangui? ¿Ñucaca, ima juchata rurashpata candaca 
fiñachircani? Canga ñucamambash, ñuca mandajuj llactamambash, ninan 
juchata ruranatamari apamushcangui. Canga, ñucahuanga napash ruranatami 
rurashcangui— nircami. Abimelec runaca, cashnatapashmi Abrahamdaca 
nirca: 
10—¿Ima yashpata, chashnataca rurarcangui?— nircami. 
11Shina nijpimi Abrahamga, cashna nishpa tigrachirca: —Ñucaca cashnami 
yajurcani: Cai llactapica, Taita Diosta manllajcunaca, napacha tianllu. Shina 
cashcamanda ñucataca, ñuca huarmimandaca huañuchihuangami yashpami, 
chashna nircani. 
12Na llullajunichu. Ñuca mamamandaca na pani cashpapash, ñuca 
taitamandaca panimi. Chashna cajpimi, ñuca huarmi cachun japircani. 
13Ñucataca, maipipash purichun, ñuca taitapaj huasimanda Taita Dios 
llujchijujpillatami, ñuca huarmitaca chashna ningui nijurcani: ‘Ñucaman can 
alita ruranaca, caimi. Maiman chayashpapash, ñucataca: Ñuca turimi ningui’ 
nircanimi— nijurcami. 
14Shina nijujpimi Abimelec runaca, llamacunata, huarmi huagracunata, servij 
jaricunata, servij huarmicunata japishpa Abrahamman cararca. Shinallata 
paipaj huarmi Saratapashmi tigrachirca. 
15Shina tigrachishpami Abimelec runaca, cashna nirca: —Ricui, ñuca llactaca 
cambaj ñaupajpimi, can maipi munashcapi chaipi causailla— nircami. 

16Saratapash cashnami nirca: —Ricui, huaranga culquitami cambaj turiman 
cushcani. Ricui, chai culquimi, canhuan tiajcunapaj ñaupajpipash, tucui 
gentecunapaj ñaupajpipash, umata quilparina telashna canga. Shinamandami, 
ima juchachinapash illaj quedangui— nircami. 
17Chai jipami Abrahamga, Taita Diosta mañarca. Chashna mañajpimi, Taita 
Diosca Abimelec runatapash, paipaj huarmitapash, paita servij 
huarmicunatapash, huahuata tarichun alichijpi huahuacunata charirca. 
18Mandaj Diosmi, Abimelec runapaj huasipi causaj tucuilla huarmicunataca, 
huahuata na tari ushanata rurashca carca. Abrahambaj huarmi Saramandami, 
chashna rurashca carca. 

Génesis 21 

Isaactami ungushca 

1Mandaj Diosca, imashna pai villashcashnallatami, Sara shuti huarmita 
ricungapaj shamurca. Mandaj Diosca, Sara huarmihuanga imashna 
villashcashnallatami rurarca. 
2Chaimandami Sara huarmica, Taita Dios villashca punllapillata, ña payagu 
cashpapash, shuj jari huahuaguta ungushpa Abrahamman curca. 
3Abrahamga, Sara ungushca paipaj churitaca, Isaac shutitami shutichirca. 
4Taita Dios mandashcashnallatami Abrahamga, pusaj punllapica paipaj churi 
Isaactaca, circuncisión nishcata rurarca. 
5Abrahamga, paipaj churi Isaacta ungushca punllapica, patsaj huatatami 
charirca. 
6Chaimandami Sara huarmica, cashna nirca: “Taita Diosmi, ñucataca 
asichihuashca. Shinallatami maijambash caita uyashpaca, ñucatapash 
asihuanga” nircami. 
7Ashtahuan cashnatapashmi nirca: “¿Pita Abrahamdaca: ‘Sara huarmica, 
huahuacunata chuchuchingami’ ningayari? Ña rucu cajpipash, shuj churitami 
Abrahamman cushcani” nircami. 

Agartapash, Ismaeltapashmi, Abrahambaj huasimanda llujchishpa cachashca 

8Huahua Isaac ña viñajpimi, chuchumanda anchuchirca. Isaacta chuchumanda 
anchuchishca punllami Abrahamga, jatun micuita rurarca. 
9Egiptomanda Agar shuti huarmi, Abrahamman ungushca churimi, Sarapaj 
churi Isaacta asishpa ricun carca. Chaitami, Sara huarmica ricujurca. 
10Chaimandami Sara huarmica, Abrahamdaca cashna nirca: “Cai servij 
huarmitaca, paipaj churindi llujchishpa cachailla. Cai servij huarmipaj churica, 
ñuca churi Isaac imatalla japinacunatapash, na chaupiringachu” nircami. 
11Paipaj churi Ismaelta chashna nishcamandaca, Abraham runapaca, ninan 
llaquipachami ricurirca. 
12Chashna cajpimi Taita Diosca, Abrahamdaca cashna nirca: “Chai 
huahuamandapash, canda servij huarmimandapash, ama ninanda llaquirichu. 
Sara huarmi tucui imata nishcata rurailla. Isaacmanda miraicunallami, cambaj 
miraicunami ni tucunajunga. 
13Shinallata servij huarmipaj churipaj miraimandapachami, cambaj miraillata 
cashcamandaca, shuj llactata rurasha” nircami. 
14Shina nijpimi Abrahamga, tutamandata jatarishpa tandatapash, cara 
muchilapi yacutapash japishpa, Agar huarmiman carashpa apachirca. 
Shinallata huambragutapash cushpami, Agartaca cayacaman nishpa cacharca. 
Shina cachajpi llujshishpami Agar huarmica, Beerseba shuti jichushca 
pambapilla, caiman chaiman purijurca. 
15Chashna purijujpimi, cara muchilapi yacupash tucurirca. Chaimandami 
paipaj churitaca, shuj yura ucupi saquirca. 
16Shina saquishpaca, paipaj churi huañujta ama ricungapajmi, arcohuan 
flechata cacharijpi urmanapishnalla caruman rishpa tiarirca. Chai chimba 
purapi mama tiajujpimi, huambraguca ninanda caparishpa huacajurca. 
17Huahua huacajujtami, Taita Dios uyarca. Taita Diospaj angelca, jahua 
pachamandami Agar huarmita cayashpa cashna nirca: “¿Agar, imashcata 

cangui? Ama manllaichu. Taita Diosmi, cambaj huahua chaipi huacajujtaca 
uyarca. 
18Jatarishpa, huahuata japishpa cambaj maquipi charijuilla. Ñucami, chai 
huahuamandaca, shuj jatun llactata rurasha” nircami. 
19Chai jipami, Agar huarmipaj ñavita pascanshna Taita Dios ricuchijpi, shuj 
pugyuta ricurca. Shina ricushpami, cara muchilapi yacuta jundachishpa 
huahuaman ufiachirca. 
20Taita Diosca, chai huahuaguhuanmi carca. Chai huahua viñashpaca, 
jichushca pambapi causashpami, arcohuan flechata shitanatapash ali yachaj 
tucurca. 
21Paica, Parán shuti jichushca pambapimi causajurca. Paipaj mamaca, Egipto 
llactamanda huarmihuanmi cazarachirca. 

Abrahambash, Abimelecpashmi ari ninajushca 

22Chai huatacunallatami, cashna tucurca: Abimelec shuti runapash, paipaj 
soldadocunata mandaj Ficol shuti runapashmi, Abrahamdaca cashna ninajurca: 
—Tucui imata ruranapipash, Taita Diosca canhuanmi. 
23Cunanga, Taita Diospaj shutipi caipillata juramentuyari. Ñucatapash, ñuca 
churitapash, ñuca churipaj churitapash na llaquichishachu. Ashtahuangarin 
ñuca canhuan alita rurashcashnallatami ñucatapash, can maipi 
causajushcangui, chai llactatapash alita rurasha nishpa juramentuyari— 
ninajurcami. 
24Shina nijpimi, Abrahamga: —Ari, juramentushallami— nishpa tigrachirca. 
25Shina nishpapash Abrahamga, Abimelec runata servijcuna yacuta 
llujchingapaj allashca jatun utujuta quichushcamandami, Abimelectaca 
shinllita rimarca. 
26Shina tacurijpimi Abimelec runaca, cashna nishpa tigrachirca: —Maijan 
chashna rurashcatapash, na yachanichu. Cambash, ñuca yachachun na 

villahuashcanguichu. Ñucapash, chaitaca cunangaman na uyashcanichu— 
nircami. 
27Abrahamga llamacunata, huarmi huagracunata japishpami Abimelec 
runaman cararca. Chashna carashpami, ishcandimanda ari ninajurca. 
28Shina rurashpami Abrahamga, canchis huarmi llamacunata shican churarca. 
29Shinamandami Abimelec runaca, Abrahamdaca cashna nirca: —Can shican 
churashca chai canchis huarmi llamacunaca, ¿imatata ricuchinajun?— 
nircami. 
30Shina nijpimi Abrahamga, cashna nishpa tigrachirca: —Cai canchis huarmi 
llamacunataca, ñuca maquimandami japingui. Yacuta llujchina cai jatun 
utujutaca, ñuca allashcata ricuchijuchunmi, chashna japingui— nircami. 
31Chaimandami chai alpataca, Beerseba shutita shutichirca. Chaipi ishcandi 
juramentushcamandami, chashna shutichirca. 
32Chashnami, Beerseba shuti pambapi ari ninajurca. Chai jipaca, Abimelec 
runaca paipaj soldadocunata mandaj Ficol shuti runandi jatarishpami, 
filisteocuna causaj llactaman tigrarca. 
33Beerseba shuti pambapimi Abrahamga, tamarisco nishca shuj yurata 
tarpurca. Chaipimi, causaita causajuj Mandaj Taita Diospaj shutipi mañajurca. 
34Filisteocuna causaj llactapica, Abrahamga ashtaca punllacunatami 
causajurca. 

Génesis 22 

Taita Diosca, Isaacta huañuchigrichunmi Abrahamdaca mandashca 

1Chai jipacunami, cashna tucurca: Taita Diosca, Abraham imashna crishcata 
yachangapajmi: —Abraham— nishpa cayarca. Shina cayajpimi paica: —
Caipimi capani— nirca. 
2Shina nijpimi, cashna nirca: —Cunanga, cambaj juyashca, shujlla churi Isaacta 
japishpa, Moriah shuti llactaman ri. Tucui urcucunamanda maijan urcuta ñuca 
ricuchijpipash, chaipi ñucaman cushpa tucuillata rupachinguilla— nircami. 

3Shina nijpimi Abrahamga, tutamandata jatarishpa, paipaj burropi apachinata 
churashpa, paita servij ishcai runacunatapash, paipaj churi Isaactapash 
pushashpa rirca. Shinallata Diosman animalta cushpa tucuillata rupachina 
yamdatapash cuchushpami, Taita Dios maiman richun mandashca pushtuman 
jatarishpa rirca. 
4Ña quimsa punlla tucujpimi Abrahamga, chai llactataca carumanda vichai 
ricujurca. 
5Shina ricujushpami Abrahamga, paita servijcunataca cashna nirca: —
Cangunaca, burrohuan caipi shuyaichilla. Ñucahuan huambraguhuanga, 
chaicamanmi rigrinchi. Diosta chaipi ninanda alicachishpaca, cangunapajman 
tigramushunllami— nircami. 
6Shina nishpami Abrahamga, Diosman animalta cushpa tucuillata rupachina 
yamdata japishpa, paipaj churi Isaacman apachirca. Shinallata paipash ninata 
japichinata, cuchillota apashpami, ishcandi rinajurca. 
7Shina rinajushpami Isaacca, paipaj taita Abrahamdaca: —Ñuca taiticu— nirca. 
Shina nijpimi, Abrahamga: —Caipimi cani. ¿Imatata ningui, ñuca huahualla?— 
nirca. Shina nijpimi Isaacca, cashna nirca: —Ricui, ninapash, yamdapash 
caipimi. Shina cajpipash, ¿Diosman cushpa tucuillata rupachina llamaca 
maipita?— nircami. 
8Shina nijpimi Abrahamga, cashna nishpa tigrachirca: —Ñuca huahualla, 
tucuillata rupachina llamataca Taita Diosmi caranga— nircami. Shina 
nishpami, ishcandi rinajurca. 
9Taita Dios villashca pushtuman chayashpaca, shuj altartami Abrahamga 
rurarca. Chai altarpi yamdata churashpami, paipaj churi Isaacta huatashpa, 
altarpi tiajuj yamda jahuapi churarca. 
10Shina churashca jipami Abrahamga, paipaj churipaj cungata muchungapaj, 
paipaj maquita chutashpa cuchillota japirca. 

11Shina rurajujpimi Mandaj Diospaj angelca, jahua pachamanda: —Abraham, 
Abraham— nishpa caparirca. Shina caparijpimi paica: —Caipimi capani— 
nirca. 
12Shina nijpimi, cashna nirca: —Huambragupaj jahuapica, ama cambaj 
maquita chutaichu. Paitaca, ama imatapash ruraichu. Taita Diosta can 
manllajtaca, ñami rijsini. Cambaj shujlla churita ñucaman cunata na 
mitsashcamandami, ña yachani— nircami. 
13Shina nijpi Abraham vichai ricushpami, paipaj huashapillata zarza nishca 
cashapi, cachucunahuan jarcarishca shuj jari llamagu shayajujta ñapash 
ricurca. Shina ricushpami Abrahamga, paipaj churipaj randica, chai jari 
llamaguta japingapaj rishpa, Diosman cushpa tucuillata rupachijurca. 
14Chaimandami Abrahamga, chai urcutaca: “Mandaj Diosca caranllami” nishpa 
shutichirca. Chaimandami cunangaman: “Mandaj Diospaj urcupica caranllami” 
ninajun. 
15Mandaj Diospaj angelca, Abrahamda jahua pachamanda cutin cayashpami, 
16cashna nirca: —Mandaj Diosca, cashnami nin: ‘Can caita rurashcamandami, 
ñucamandallata juramenturcani. Cambaj shujlla churita ñucaman cunataca na 
mitsashcamandami, chashna juramenturcani. 
17Chaimanda candaca bendiciashapachami. Cambaj miraicunataca, jahua 
pachapi luzerocunatashna, mama cucha manñapi t'iyu alpatashnami 
mirachisha. Cambaj miraicunami, paicunata fiñajcunata mishashpa, pueblo 
pungucunapi quichushpa shayanajunga. 
18Cambaj miraicunamandami, cai pachapi tiaj tucui llactacunaca, bendiciai 
tucunga. Ñuca rimashcata can cazushcamandami, chashna canga’ ninmi— 
nircami. 
19Paita servijcunapajman Abraham tigrajpimi, paicunaca jatarishpa, Beerseba 
puebloman paihuan rinajurca. Abrahamga, Beersebapimi causajurca. 

20Chai jipacunami, cashna tucurca: Cashna nishpami, Abrahamman 
villanajurca: “Ricui, Milca shuti huarmipashmi jari huahuacunata ungushpa, 
cambaj huauqui Nacorman cushca” ninajurcami. 
21Punda churica, Uz shutimi, paipaj huauquica Buz shutimi, Kemuel shuti 
churica, Aram runapaj taitami. 
22Shinallata Quesed, Hazo, Pildas, Jidlaf, Betuel shuti churicunatapashmi 
ungushca. 
23Betuel runami, Rebecapaj taita. Paicunami, Abrahambaj huauqui Nacorpaj 
huarmi Milca ungushca pusaj churicuna. 
24Reúma shuti caishuj huarmipashmi Teba, Gaham, Tahas, Maaca shuti 
churicunata ungurca. 

Génesis 23 

Sara shuti huarmi huañujpi pambashcatami villajun 

1Sara shuti huarmi causashca huatacunaca, patsaj ishcai chunga canchis 
huatami carca. Sara huarmica, ashtaca huatacunatami causarca. 
2Sara huarmica, Canaán llactapi tiaj Quiriat-arba nishca Hebrón pueblopimi 
huañurca. Shinamandami, Abrahamga ninanda llaquirishpa, Saramanda 
huacangapaj shamurca. 
3Chaipimi Abrahamga, paipaj huarmi huañushcapaj ñaupajpi jatarishpa, Het 
shuti runapaj miraicunata cashna nijurca: 
4—Ñucaca, canguna purapica, caru llactamanda shamushca runami cani. Shuj 
llactamanda purij runami cani. Ñuca huarmi huañushcataca, ñuca 
ñaupajpillata pambangapaj, canguna puramandaca ñucapaj alpa cachun shuj 
alpata cuhuaichi— nijurcami. 
5Het shuti runapaj miraicuna Abrahamman tigrachishpaca, cashnami 
ninajurca: 
6—Ñucanchita mandajlla, ñucanchita uyapairi. Canga, ñucanchi purapica, 
Taita Dios agllashca ali mandajmi cangui. Cambaj huarmigu huañushcataca, 

ñucanchi pambarina ashtahuan ali utujupi pambapailla. Ñucanchi 
puramandaca, paita pambachunga pipash na mitsashunllu. Cambaj huarmigu 
huañushcata pambachunga, pipash na jarcapangachu— ninajurcami. 
7Shina ninajujpimi, Abrahamga jatarishpa, chai llactapi causanajuj 
gentecunapaj ñaupajpi urai cumurirca. Paicunaca, Het shuti runapaj 
miraicunami carca. 
8Shina cumurishpami, paicunahuanga cashna parlajurca: —Ñuca huarmigu 
huañushcata, ñuca ñaupajpi pambachun cangunapaj munai cajpica, ali 
uyahuaichi. Shinallata Zohar shuti runapaj churi Efrón runahuan ñucamanda 
parlapaichi. 
9Macpela shuti pambapi tiaj jatun utujuta jatuchun, chashna parlapaichi. Chai 
utujutaca, paipaj alpa manñapimi charin. Huañushcata pambana alpata 
canguna purapi ñuca charingapaj, chai alpa mashna valijpipash, chaipajllata 
jatuhuachunlla— nishpami parlajurca. 
10Cai Efrón runaca, Het shuti runapaj miraicunahuanmi tandanajushca 
tiajurca. Heteopura Efrón runaca, Het shuti runapaj miraicunapaj ñaupajpi, 
paipaj puebloman tucui yaicujcunapaj ñaupajpipashmi, Abrahamman 
tigrachishpa cashna nirca: 
11—Ama chashna nihuaichu. Ñucata mandajlla, uyahuayari. Ñucaca 
alpatapash, chai alpapi tiaj jatun utujutapashmi canman cupani. Ñuca llacta 
puracunapaj ñaupajpimi, canman cupani. Cambaj huarmigu huañushcataca, 
chaipi pambapailla— nircami. 
12Shina nijpimi Abrahamga, chai llactapi causajcunapaj ñaupajpi urai 
cumurirca. 
13Shina cumurishpami, chai llactapi causajcunapaj ñaupajpi, Efrón runaman 
cashna nishpa tigrachirca: —Ashtahuangarin can uyangapaj munashpaca, 
ñucata uyahuai nipanimi. Cambaj alpa mashna valijpipash, culquita 
cushallami. Ñuca cushcata japijpimi, ñuca huarmigu huañushcataca chai 
alpapi pambapasha— nircami. 

14Shina nijpimi Efrón runaca, Abrahamman cashna nishpa tigrachirca: 
15—Ñucata mandajlla, uyahuayari. Alpaca, chuscu kilo chaupi yali culquimi 
valipan. ¿Chaica cambajpash, ñucapajpash imatayari? Cambaj huarmigu 
huañushcataca, chaipi pambailla— nircami. 
16Shina nijpimi Abrahamga, Efrón runahuan parlarishpa randirca. Abrahamga, 
Efrón runa imashna mañashca culquitami, Het shuti runapaj mirai runacunapaj 
ñaupajpi pezarca. Chai culquitaca, randishpa jatushpa purijcuna 
ruranshnallatami, chuscu kilo chaupi yali culquita, Efrón runaman curca. 
17Efronbaj alpaca, Mamre shuti pambamandaca, indi llujshimuj ladoman tiaj 
Macpela shuti pambapimi. Chai alpaca, chaipillata tiaj jatun utujundi, chai 
tucuilla pamba muyundipi tiaj quirucunandimi, 
18Abrahambaj tucurca. Chai alpaca, Het shuti runapaj mirai runacunapaj 
ñaupajpi, chai puebloman punguta tucui yaicujcunapaj ñaupajpipashmi, 
Abrahambaj tucurca. 
19Chai jipami Abrahamga, paipaj huarmi Sarataca, Macpela shuti pambapi tiaj 
jatun utujupi pambarca. Chai pambaca, Hebrón nishca Mamre shuti 
pambamandaca, indi llujshimuj ladomanmi. Chai pambaca, Canaán llactapimi 
tiajun. 
20Chashnami chai alpaca, chaipillata jatun utuju tiashcandi, Abrahambaj 
tucurca. Chai alpaca, huañushcata pambangapaj, Het shuti runapaj 
miraicunata Abraham randijpimi, paipaj tucurca. 

Génesis 24 

Abrahamga, Isaacmanmi huarmita mascashca 

1Abrahamga, ashtaca huatacunata charij ña rucugupachami carca. Mandaj 
Diosca, tucuipimi Abrahamdaca bendiciashca carca. 
2Abrahamga, paipaj huasipi tucui tiashcata mandaj, ashtahuan ruculla paipaj 
servijtami cashna nirca: —Cunanga, cambaj maquita ñuca changapi churapai. 

3Candaca, Mandaj Diospaj shutipimi juramentuchigrini. Paica, jahua 
pachapajpash Taita Diosmi. Cai pachapajpash, Taita Diosmi. Ñuca churipaj 
huarmi cachunga, cananeocunapaj cuitsacunamandaca, na japinachu 
capangui. Ñucaca, paicunapaj chaupipimi causajuni. 
4Ashtahuangarin ñuca llactaman ñuca familia purapajman rishpami, ñuca 
churi Isaacpaj huarmi cachun japina capangui— nircami. 
5Shina nijpimi chai servij runaca, cashna nirca: —Imashpapash chai cuitsagu 
ñucata catishpa, cai llactaman na shamungapaj munajpica, ¿cambaj 
churitachu, can llujshimushca chai llactaman pushashpa tigrasha?— nircami. 
6Shina nijpimi Abrahamga, cashna nirca: —Ñuca churita chaiman 
pushanataca, yaitapash ama yanguichu. 
7Jahua pachata Mandaj Taita Diosmi, ñuca taitapaj huasimanda, ñuca 
familiacunapaj llactamanda pushamuhuarca. Paimi: ‘Cambaj miraicunamanmi, 
cai alpataca carasha’ nishpa, ñucaman juramenturca. Paillatami, paipaj angelta 
cambaj ñaupajpi cachanga. Canga, chaimanda cuitsagutami ñuca churiman 
apamuna cangui. 
8Cuitsagu canda catishpa shamungapaj na munajpica, cai ñuca 
juramentuchishcamandaca, cacharichi tucushcami cangui. Ñuca churitalla, 
ama chaiman tigrachipangui— nircami. 
9Shina nijpimi chai servij runaca, paipaj maquita paipaj amo Abrahambaj 
changapi churashpa, chaitaca rurashapachami nishpa juramenturca. 
10Chai servij runaca, paipaj amopaj camellocunamanda, chunga camellocunata 
japishpami, paipaj amo tucui imatalla charishcacunamanda, shuj shuj 
caranacunata agllashpa japishpa rirca. Ñanda japishpa rishpaca, Nacor shuti 
runa causajuj pueblomanmi, Mesopotamia llactaman chayarca. 
11Camellocunataca, pueblomanda canllaman, yacuta llujchingapaj allashca 
jatun utuju ladopimi cungurichishpa samachirca. Jarihuan nara tacarishca 
cuitsacuna yacuman llujshina chishi horasmi carca. 

12Chaipimi, cashna nijurca: “Ñuca amo Abrahamda Mandaj Taita Dioslla. 
Cunanga, alihuan tuparinata cuhuayari nipanimi. Ñuca amo Abrahamda 
llaquishpa, chaita rurapairi. 
13Ricui ñucaca, cai yacu pugyu ladopimi cani. Cai pueblopi causanajuj 
runacunapaj ushicunaca, yacuta apangapajmi shamunata yachan. 
14Jarihuan nara tacarishca chai cuitsagucunamandaca, maijanda cashpapash 
cashnami nisha: ‘Yacuta ñuca ufiachun, cambaj funduta uriajuchipairi’ 
nishami. Shina nijpica paica: ‘Ufiailla, shinallata cambaj camellocunapash 
ufiachun carashallami’ ningami. Shina nishpaca, canda servij Isaacman 
ricuchishca cuitsagu cachun. Cashna rurajpimi, ñuca amota llaquishcataca 
ricupasha” nijurcami. 
15Shina nijushcatapash nara tucuchijpillatami, cashna tucurca: Betuel shuti 
runapaj ushi Rebeca cuitsaguca, paipaj rigra jahuapi funduta churashcami, 
ñapash llujshimurca. Betuel shuti runaca, Abrahambaj huauqui Nacorpaj 
huarmi Milcapaj churimi carca. 
16Jarihuan nara tacarishca chai cuitsaguca, juyaillaguta ricurijuj cuitsagumi 
carca. Paica, jaritapash nara rijsishca cuitsagumi carca. Paimi yacuman 
uriajushpa, fundupi jundachishpa tigrajurca. 
17Ña tigrajujpimi chai servij runaca, paita catishpa cashna nirca: —Cambaj 
fundumanda asha yacuguta ufiangapaj carahuai nipanimi— nircami. 
18Shina nijpimi, chai cuitsaguca: —Ñuca amolla, ufiapailla— nishpa, paipaj 
maquihuan apajushca funduta ucha uriajuchishpa, ufiachun curca. 
19Yacuta ufiachun cushca jipami, cashna nirca: —Shinallata cambaj 
camellocunapash na munangacaman ufiachun, yacuta llujchimushallami— 
nircami. 
20Shina nishpaca, paipaj fundumanda yacuta pilón rumipi ucha talishpami, 
chai jatun utujumanda yacuta llujchingapaj cutin calparca. Shina calpashpaca, 
chai servij runapaj tucuilla camellocunamambashmi, yacuta llujchimurca. 

21Chai servij runaca, cuitsagutaca manllarishpami ricujurca. Ñanda pai rijujpi 
Mandaj Dios ali pushajushcata, nali pushajushcata yachangapajmi upalla 
ricujurca. 
22Camellocuna yacuta ufiai tucuchijpica servij runaca, sucta gramotashna pezaj 
oro surtijastami curca. Shinallata patsaj chunga chuscu gramota pezaj, ishcai 
brazaletetapashmi curca. 
23Shina cushpami, cashna nirca: —¿Pipaj ushiguta capangui? Villahuai 
nipanimi. ¿Cambaj taitapaj huasipica, ñucanchi mingarina tiapanllu?— 
nircami. 
24Shina nijpimi, chai cuitsaguca: —Nacorpaj huarmi Milca ungushca Betuelpaj 
ushimi cani— nishpa tigrachirca. 
25Cashnatapashmi nirca: —Ñucanchi huasipica ujshapash, ashtaca jihuapash, 
maipi puñunapash tianmi— nircami. 
26Shina nijpimi, servij runaca cumurishpa, Mandaj Diosta ninanda alicachirca. 
27Paica, cashnami nirca: “Ñuca amo Abrahamda Mandaj Taita Dioslla, alicachi 
tucushcami capangui. Ñuca amota llaquinatapash, chashna cashcatapacha 
pactachinatapash na cungapashcanguichu. Ñuca amopaj huauquicunapaj 
huasiman pushamushpami, chaitaca ricuchihuashcangui” nircami. 
28Shina nijujpimi, jarihuan nara tacarishca chai cuitsaguca, caicunata paipaj 
mama yachachun, huasipi villangapaj calparca. 
29Rebeca cuitsaguca, Labán shuti shuj turitami charirca. Chai turimi, yacu 
pugyu ladopi tiajuj servij runapajman calpashpa llujshirca. 
30Paipaj panipaj maquipi surtijasta, brazaletecunata ricushpa, paipaj panipash: 
“Chai runaca, cashnami rimahuarca” nijta uyashpami, chai runapajman 
shamurca. Chai runaca, camellocunahuanmi yacu pugyu ladopi tiajurca. 
31Shina cajpimi Labán runaca, cashna nirca: —Mandaj Dios bendiciashca 
runagu, shamuilla. ¿Imashpata canllapi cangui? Huasipipash ñami tucuita 
alichishcani. Camellocuna samachumbash alichishcallami— nircami. 

32Shina nijujpimi servij runaca, huasiman shamurca. Labanmi, camellocunapi 
apachishcacunata uriajuchishpa ujshacunata, jihuacunata carajurca. Chai 
servij runagupaj chaquita, paihuan shamushca runacunapaj chaquita 
maillachumbashmi, yacuta curca. 
33Ashtahuangarin paicunapaj ñaupajpi micunata churajpimi, servij runaca 
cashna nirca: —Ñuca villachun mingashpa cachamushcata nara 
villashpallataca, na micupashachu— nircami. Shina nijpimi, Labán runaca: —
Imata nina cashpapash nilla— nirca. 
34Shina nijpimi servij runaca, cashna nijurca: —Ñucaca, Abrahamda servij 
runami capani. 
35Mandaj Diosmi, ñuca amotaca ninandapacha bendiciashca. Chaimandami, 
paica ninan charijpacha tucushca. Llamacunata, huarmi huagracunata, 
culquita, orota, servij jaricunata, servij huarmicunata, camellocunata, 
burrocunatapashmi carashca. 
36Ñuca amopaj huarmi Sarapash, paya cashpapash shuj churigutami, ñuca 
amoman ungurca. Tucui imata pai charishcatapash, chai churimanmi cushca. 
37Ñuca amomi, cashna nishpa juramentuchihuarca: ‘Ñuca churipaj huarmi 
tucunataca, ama cananeocunapaj ushi puracunamanda japipanguichu. Ñucaca, 
paicunapaj llactapimi causajuni. 
38Ashtahuangarin ñuca taitapaj huasi ucu purapajman, ñuca familiapajman 
rishpa, ñuca churipaj huarmi cachun japipangui’ nihuarcami. 
39Shina nijpimi ñucaca: ‘Cuitsaguca, ñucata catimungapaj napash 
munangachu’ nircani. 
40Shina nijpimi Abrahamga, cashna nihuarca: ‘Mandaj Diospaj ñaupajpimi 
purijushcani. Paipaj angelta canhuan cachajpimi, cambaj ñandaca tucuipi ali 
pushanga. Shinamandami ñuca churipaj huarmi tucunataca, ñuca 
familiamanda, ñuca taitapaj huasi ucu puramanda japigringui. 

41Shinamandami, ñuca familiapajman chayashpaca, ñuca 
juramentushcamandaca cacharishca quedangui. Cuitsaguta canhuan na 
cachamujpipash, ñuca juramentushcamandaca cacharishcami quedangui’ 
nihuarcami. 
42Shinamandami, pugyuman cunan chayashpaca, cashna nijurcani: ‘Ñuca amo 
Abrahamda Mandaj Taita Dioslla, cunan ñuca shamushca ñandaca, tucuipi ali 
pushamushca cashpami ali cahuanguiman. 
43Ricui ñucaca, cai yacu pugyu ladopimi cani. Yacuta apangapaj shamuj 
jarihuan nara tacarishca maijan cuitsagutapash: Cambaj fundumanda asha 
yacuguta, ñuca ufiangapaj carahuai nipanimi nishami. 
44Shina nijpimi: Ufiailla, shinallata cambaj camellocunamambash, yacuta 
llujchishallami nishpa tigrachinga. Shina nishpa tigrachij cuitsagumi ñuca 
amopaj churiman, Mandaj Dios ricuchishca huarmi canga’ nijurcanimi. 
45Shina nishpa, ñuca shungupi rimaita nara tucuchijpillatami Rebeca 
cuitsaguca, paipaj rigra jahuapi funduta churashca, ñapash llujshimurca. 
Pugyuman uriajushpa, yacuta llujchimujpimi paitaca: ‘Yacuta ufiangapaj 
ñucaman carahuai nipanimi’ nircani. 
46Shina nijpica, paipaj funduta paipaj rigra jahuamanda ucha uriajuchishpami: 
‘Ufiailla, shinallata cambaj camellocunamambash, yacuta ufiachishallami’ 
nishpa carajpi ufiarcani. Shinallata ñuca camellocunamambashmi, yacuta 
ufiachirca. 
47Shina ufiachijpimi paitaca: ‘¿Pipaj ushiguta capangui?’ nishpa tapurcani. 
Shina tapujpimi paica: ‘Taita Nacorpaj huarmi Milca ungushca, Betuel shuti 
runapaj ushimi capani’ nirca. Shina nijpimi, shuj surtijastaca paipaj singapi, 
brazaletecunataca paipaj rigrapi churachircani. 
48Chai jipami cumurishpa, Mandaj Diosta ninanda alicachircani. Ñuca amo 
Abrahamda Mandaj Taita Diostaca, aligumi capangui nijurcanimi. Paimi, ñuca 
amo Abrahambaj churipaj huarmi cachun, huauquipaj ushita japigrichun, na 
pandana ñanda pushamuhuashca. 

49Cunanga, canguna ñuca amota llaquishpa, na llullashpa pactachinatapash 
villahuaichiyari. Na nina cashpapash villahuaichilla, ñucaca ali ladota cashpa, 
lluqui ladota cashpapash ripashallami— nijurcami. 
50Shina nijpimi Labán shuti, Betuel shuti runacunapash cashna nishpa 
tigrachinajurca: —Mandaj Diospaj munaimandami, cashna tucushca. 
Chaimandami nalichu nitapash, alimi nitapash na ushapanchi. 
51Ricui, Rebeca cuitsaguca, cambaj ñaupajpimi. Mandaj Dios nishcashnallata, 
cambaj amopaj churipaj huarmi cachun pushashpa ripailla— ninajurcami. 
52Shina ninajujta Abrahamda servij runa uyashpaca, Mandaj Diospaj ñaupajpi 
cungurishpami, alpaman chayajta cumurirca. 
53Chai servij runaca culquita, orota juyailla rurashcacunata, 
churajunacunatapash alichishcamanda llujchishpami, Rebecaman cararca. 
Shinallata ashtahuan shuj juyaillacunatapashmi, paipaj turimambash, paipaj 
mamamambash cararca. 
54Abrahamda servij runaca, paihuan shamushca runacunandimi micushpa, 
ufiashpa puñunajurca. Paicunaca tutamandata jatarishpami: —Ñuca 
amopajman cachahuaichiyari— ninajurca. 
55Shina nijpimi, paipaj turipash, paipaj mamapash, cashna nishpa tigrachirca: 
—Jarihuan nara tacarishca cuitsaguca, chunga punllatallapash ñucanchihuan 
shuyapachunra. Chai jipaca ringallami— ninajurcami. 
56Shina nijpimi chai servij runaca, cashna nirca: —Mandaj Dios tucuipi ali 
ñucata pushamushca cajpillataca, na ashtahuan shuyachinachu cahuanguichi. 
Ñuca amopajman ringapaj ucha cachahuaichilla— nircami. 
57Shina nijpimi paicunaca: —Jarihuan nara tacarishca cuitsaguta cayashpa 
tapushunchi— ninajurca. 
58Rebecata cayashpaca: —¿Canga, cai runahuan ringuillachu?— nijpimi paica: 
—Ari, rishallami— nishpa tigrachirca. 

59Shina nijpimi, paipaj pani Rebecataca, paita viñachij mamandi, Abrahamda 
servij runandi, caishuj servij runacunandi richun saquinajurca. 
60Rebecataca, cashna nishpami bendicianajurca: “Ñucanchi panilla, huaranga 
huarangacunapaj mama tucupangui. Canmanda miraicunaca, paicunata 
fiñajcunata mishashpa, pueblo pungucundi japinajuchun” ninajurcami. 
61Shina nishca jipa, Rebeca jatarishpaca, jarihuan nara tacarishca paita servij 
cuitsagucunandimi, camellocunapi tiarishpa, chai servij runata catinajurca. 
Servishpa causaj chai runaca, Rebecata pushashpami rijurca. 
62Isaac runaca, Neguev llactapi causajushcamandami, “Ñucata ricushpa 
Causajujpaj yacuta llujchina jatun utuju” nishca ladomanda tigramujurca. 
63Isaac runaca, ña chishipimi, yarishpandi purijungapaj pambaman llujshishca 
carca. Pai vichai ricushpaca, camellocuna shamunajujtami ñapash ricurca. 
64Rebecapash vichai ricushpaca, Isaactami ricurca. Shina ricushpami, 
camellomanda uriajurca. 
65Paica, Abrahamda servij runataca: —¿Pambata ñucanchipajman shamujuj 
chai runaca, pita?— nishpami tapushca carca. Shina tapujpimi, Abrahamda 
servij runaca: —Paica, ñuca amomi— nishpa tigrachishca carca. Shina nijpimi 
paica, ñavita quilparina telata japishpa, ñavita quilparirca. 
66Chai jipami Abrahamda servij runaca, tucui imatalla rurashcata, Isaacman 
villajurca. 
67Isaac runaca, paipaj mama Sarapaj carpamanmi, Rebecataca pushamurca. 
Shina pushamushpami Rebecataca, paipaj huarmi cachun japishpa ninanda 
juyarca. Chashnami Isaac runaca, paipaj mama huañushcamanda llaqui 
cashpapash cushijurca. 

Génesis 25 

Abrahamhuan, Cetura shuti huarmihuanmi huahuacunata charishca 
(1 Crón. 1:32-33) 

1Abrahamga, cutin shuj huarmitami japirca. Chai huarmipaj shutica, Cetura 
shutimi carca. 
2Chai huarmica: Zimram, Jocsán, Medán, Madián, Isbac, Súa shuti 
huahuacunatami ungurca. 
3Jocsán shuti runaca, Seba shuti, Dedán shuti churicunatami charirca. Dedán 
shuti runapaj churicunaca: Asurim, Letusim, Leumim shuticunami carca. 
4Madián shuti runapaj churicunaca: Efa, Efer, Hamoc, Abida, Elda shuticunami 
carca. Tucui paicunami, Cetura shuti huarmipaj miraicuna carca. 
5Abrahamga, tucui imata pai charishcatapash, Isaacmanmi curca. 
6Ashtahuangarin caishuj huarmicunahuan charishca churicunamanga, ima 
caranacunatapash ashagutallami cararca. Shina carashpaca, pai 
causajushpallatami, paipaj churi Isaacmanda caruyachishpa, indi llujshimuj 
lado caru llactaman cacharca. 

Abraham huañujpi, pambashcatami villajun 

7Abraham causashca huatacunaca, caicunami: Paica, patsaj canchis chunga 
picha huatacunatami causarca. 
8Abrahamga, alipacha rucuyashpa ashtaca huatacunata causashpami, paipaj 
espíritu llujshijpi huañurca. Huañushpaca, paipaj gentecunahuanmi 
tandanajugrirca. 
9Pai huañujpica, Isaac shuti, Ismael shuti paipaj churicunami, Macpela shuti 
pambapi tiaj jatun utujupi pambarca. Macpela shuti pambaca, heteopura Zohar 
shuti runapaj churi Efrón shuti runapaj alpa ladopi, Mamre shuti pamba 
chimba purapimi. 
10Het shuti runapaj miraicunapaj alpataca, Abrahammi randishca carca. Chai 
alpapimi Abrahambash, paipaj huarmi Sarapash, pambai tucurca. 
11Abraham huañushca jipami, cashna tucurca: Taita Diosmi, Abrahambaj churi 
Isaacta bendiciarca. Isaac runaca, “Ñucata ricushpa Causajujpaj yacuta 
llujchina jatun utuju” nishca ladopimi causajurca. 

Ismael runapaj miraicunatami villajun 
(1 Crón. 1: 28-31) 

12Abrahambaj churi Ismael runapaj miraicunaca, caicunami: Ismaeltaca, Sara 
shuti huarmita servij, Egiptomanda Agar shuti huarmimi ungurca. 
13Ismaelpaj churicunapaj shuticunaca, caicunami: Paicuna imashna 
huacharishcapimi, catishpa churashca: Ismaelpaj punda churica, Nebaiot 
shutimi, cati churicunaca: Cedar, Adbeel, Mibsam, 
14Misma, Duma, Massa, 
15Hadar, Tema, Jetur, Nafis, Cedema shuticunami. 
16Paicunami, Ismaelpaj churicuna. Caicunami, paicunapaj shuticuna. Uchilla 
pueblocunapi, carpacunapi causanajushpami chashna carca. Paicunapaj 
familiacunamandaca, chunga ishcai mandajcunami tiarca. 
17Ismael causashca huatacunaca, caicunami: Paica, patsaj quimsa chunga 
canchis huatatami causajurca. Paipaj espíritu llujshijpi huañushpami, paipaj 
gentecunahuan tandanajugrirca. 
18Ismaelpaj miraicunaca, Havila shuti llactamandaca Shur shuti llactacamanmi 
causanajurca. Chai llactacunaca, Asiria llactamanda shamuna, Egipto llacta 
chimba purapimi. Ismaelca, tucui paipaj huauquicunapaj ñaupajpimi 
huañurca. 

Jacobopash, Esaupash huacharishcatami villajun 

19Abrahambaj churi Isaac runapaj miraicunaca, caicunami: Abrahamga, Isaac 
shuti churitami charirca. 
20Isaac runaca, chuscu chunga huatata charishpami, Betuel shuti runapaj ushi 
Rebecataca, paipaj huarmi cachun japirca. Betuel runaca, Padan-aram shuti 
llactapi causaj arameo purami carca. Rebecapaj turi Labanbash, arameo 
purallatami carca. 
21Isaac runaca, paipaj huarmimandami Mandaj Diosta mañajurca. Paipaj 
huarmica, huahuata tarinata na yacharcachu. Chai mañashcata Mandaj Dios 
chasquijpimi, paipaj huarmi Rebecapash vijsayu tucurca. 

22Paipaj huahuacunaca, vijsa ucupimi ninanda macanajunajurca. 
Chaimandami, Rebeca huarmica: “Chashna cajpica, ¿imapajta causashayari?” 
nishpa, Mandaj Diosta tapugrirca. 
23Shina tapujpimi Mandaj Diosca, cashna nishpa tigrachirca: “Cambaj vijsa 
ucupica, ishcai llactacunami tian. Cambaj vijsa ucumandapachami, ishcai 
llactacuna shican shican llujshinga. Shuj llactaca, caishuj llactata ashtahuan 
yali shinllimi canga. Punda churimi, jipa churita servishpa causanga” nircami. 
24Unguna punllacuna pactajpica, paipaj vijsa ucupica ishcai huahuacuna 
tiajtami, ñapash yachanajurca. 
25Punda llujshij huahuaca, puca ajcha, milma junda carashnami carca. Paitaca, 
Esautami shutichinajurca. 
26Chai jipaca, paipaj huauqui Esaupaj chaquipi alipacha charirishcami 
llujshirca. Paitaca, Jacobo shutitami shutichirca. Isaac runaca, paipaj huarmi 
ungujui punllapica, sucta chunga huatatami charirca. 

Esaú runaca, punda churi cashpa pai japinatami jatushca 

27Huahuacunaca, ñami viñarca. Esaú runaca, pambapilla causaj cashpami, 
animalcunata huañuchinata alipacha yachan carca. Ashtahuangarin Jacoboca, 
carpacunapi casilla causaj huambragumi carca. 
28Isaac runaca, Esautami pai huañuchishca animalcunapaj aichata micuj 
cashpa, ninanda juyan carca. Ashtahuangarin Rebeca huarmica, Jacobotami 
ninanda juyan carca. 
29Jacoboca, micunayai caldotami yanujurca. Esaú runaca, pambamanda 
shaijushca tigramushpami, 
30Jacobotaca cashna nirca: —Chai pucalla micunaguta micungapaj carahuai 
nipanimi. Ninandami shaijushcani— nircami. Chaimandami paitaca, Edom 
shutita shutichirca. 
31Shina nijpimi, Jacoboca: —Can punda churi cashpa imatalla japinataca, 
cunan punllallata jatuhuailla— nishpa tigrachirca. 

32Shina nijpimi Esaú runaca, cashna nirca: —Ricui, ñucaca ña huañugrijunimi. 
Shina cashpaca punda churi cashcapash, ¿imapajta ali cangayari?— nircami. 
33Shina nijpimi, Jacoboca: —Cunan punllallata ñucaman juramentuhuai— 
nijpi, Esaú runaca juramenturca. Chashna nishpami, pai punda churi cashpa 
imatalla japinataca, Jacoboman jaturca. 
34Chai jipami Jacoboca, tandatapash, lentejas caldotapash, Esauman curca. 
Esaú runaca, micushpa ufiashpaca, jatarishpa rircallami. Chashnami Esaú 
runaca, pai punda churi cashpa imatalla japinataca, yangapi churarca. 

Génesis 26 

Isaac runaca, Gerar shuti pueblopimi causajushca 

1Chai jipami chai llactapica, jatun yarjai tiarca. Abraham causajui punllacunapi 
yarjai tiashcashnallatami, cutin tiarcara. Shinamandami Isaac runaca, 
filisteocunata jatun mandaj Abimelec causajuj Gerar shuti puebloman rirca. 
2Mandaj Diosca, Isaacman ricurishpami, cashna nijurca: “Ama Egiptoman urai 
richu. Maijan llactapi ñuca causai nijpipash, chaipi causanguilla. 
3Shuj llactamanda purij runashna, cai llactapillata causajuilla. Ñucaca 
canhuanmi casha, candaca bendiciashami. Cai tucui alpacunataca 
canmambash, cambaj miraicunamambashmi carasha. Chashna carashpami, 
cambaj taita Abrahamman juramentushcataca pactachisha. 
4Cambaj miraicunataca, jahua pachapi luzerocunatashnami, ashtaca ashtacata 
mirachisha. Cambaj miraicunamanmi, cai tucui alpacunataca carasha. Tucui 
cai pachapi tiaj llactacunaca, cambaj miraicunamandami bendiciai 
tucunajunga. 
5Ñuca rimashcata Abraham uyashcamanda, imata rurai nishcata, ñuca 
mandashcacunata, ñuca escribichishca shimicunata, ñuca mandashca 
shimicunata cazushcamandami, bendiciai tucunajunga” nijurcami. 
6Isaac runaca, Gerar shuti pueblopimi causajurca. 

7Chaipi causanajuj runacuna, paipaj huarmimanda tapunajujpimi: “Ñuca 
panimi” nishpa tigrachirca. Chaipi causanajuj runacunaca, Rebecamanda 
huañuchihuaipajpash yashpami: “Ñuca huarmimi” ningapaca manllarca. 
Rebeca huarmiguca, juyaillagupachami carca. 
8Isaac runaca, tauca punllacunata ña chaipi causajujpimi, cashna tucurca: 
Filisteocunata jatun mandaj Abimelec shuti runaca, shuj ventanamanda 
ricujushpami Isaac runaca, paipaj huarmita llambuchishpa juyachijujta 
ricurca. 
9Chaimandami Abimelec runaca, Isaacta cayashpa cashna nirca: —Ricui, chai 
huarmica cambaj huarmipachamari cashca. ¿Imamandata: ‘Ñuca panimi’ 
nircangui?— nircami. Shina nijpimi Isaac runaca, cashna nishpa tigrachirca: 
—Ñuca huarmimanda huañuchihuaipajpash yashpami, chashna niparcani— 
nircami. 
10Shina nijpimi Abimelec runaca, cashna nirca: —¿Imapajta ñucanchitaca, 
caita rurarcangui? Cai pueblopi causaj puramanda huaquingunaca, 
ashamandallami na cambaj huarmihuan siririshca. Shina cajpica canmi, 
ñucanchita juchata rurachinguiman carca— nircami. 
11Shinamandami Abimelec runaca, tucui gentecunata cashna nishpa mandarca: 
—Cai runata, na cashpaca paipaj huarmita maijambash tacarillatapash 
tacarishpaca, huañungapachami— nircami. 
12Isaac runaca, chai alpapillatami tarpushpa causajurca. Chai huatapica, 
shujlla granomanda patsaj granotami cozechajurca. Chashnami, Mandaj Diosca 
bendiciarca. 
13Isaac runaca, tucuipi ali llujshishpami ninanda charijyarca. Chaimandami 
paica ninan charij tucushpa, ninan ushaita charirca. 
14Llamacunata, huarmi huagracunata, tarpushca chagracunataca, 
ashtacatapachami charirca. Shina cajpimi filisteocunaca, ñucanchipash 
paishna charishcaiman yashpa ricunajurca. 

15Isaacpaj taita Abraham causajui punllacunapimi, Abrahamda servijcunaca 
yacuta llujchina jatun utujuta allashca carca. Chaitami, filisteocunaca alpata 
jundachishpa, tucuillata quilpashca carca. 
16Shinamandami Abimelec runapash, Isaactaca cashna nirca: —Canga, 
ñucanchimanda anchuri. Canga, ñucanchita yali ushaita charijmari 
tucushcangui— nircami. 
17Isaac runaca, chai llactamanda llujshishpa rishpami, Gerar shuti pueblo lado 
pugru pambapi carpata shayachishpa, chaipi causajurca. 
18Isaac runaca, paipaj taita Abraham causajui punllacunapi, yacuta 
llujchingapaj allashca jatun utujucunatami cutin allarca. Chai utujucunataca, 
Abraham huañushca jipami, filisteocuna quilpashca carca. Chaicunataca, 
paipaj taita shutichishca shutitallatami shutichirca. 
19Ashtahuangarin Isaacta servij runacunaca, chai pugru pambapi 
allanajushpami, chaipica yacu jicharijuj jatun utujuta tarirca. 
20Gerar shuti pueblomanda michijcunahuan, Isaacpaj michijcunahuan 
ninandapacha fiñanajushpami: “Yacuca ñucanchipajmi” nirinajurca. Paicuna 
fiñanajushcamandami, yacuta llujchingapaj allashca chai jatun utujutaca, 
“Esek” shutita shutichirca. 
21Shinamandami, shuj jatun utujuta allanajurca. Chai jatun 
utujumandapashmi, mitsarishpa ninandapacha fiñanajunajurca. 
Chaimandami, “Sitna” shutita shutichirca. 
22Isaac runaca, chaimanda anchurishpami, shuj jatun utujuta allachirca. Chai 
yacumandaca, na fiñanajurcachu. Chaimandami chai yacutaca, “Rehobot” 
shutita shutichirca. Paica cashnami nijurca: “Tucuipi ali llujshichunmi, Mandaj 
Diosca ayudahuarca. Chaimanda cai alpapillata mirashunchilla” nijurcami. 
23Chai pushtumandami Isaac runaca, Beerseba puebloman vichai rirca. 
24Chai tutallatami Mandaj Diosca, Isaacman ricurishpa, cashna nirca: “Ñucami, 
cambaj taita Abrahambaj Taita Dios cani. Ama manllaichu, ñucami canhuan 

cani. Ñucata servij Abrahamda juyashcamandami, candaca bendiciasha. 
Cambaj huahuacunatapash, ashtacatami mirachisha” nircami. 
25Shina nijpimi Isaac runaca, chaipi shuj altarta shayachishpa, Mandaj Diospaj 
shutipi mañajurca. Shinallata paipaj carpatapashmi, chaipi shayachirca. 
Chaipillatami Isaacta servijcunaca, yacuta llujchingapaj shuj jatun utujuta 
allarca. 
26Abimelec runaca, Gerar shuti pueblomandapachami, paipaj cumba Ahuzat 
shuti runandi, paipaj soldadocunata mandaj Ficol shuti runandi, Isaacpajman 
shamurca. 
27Shina shamujpimi Isaac runaca, cashna nirca: —¿Imapajta ñucapajman 
shamunguichi? ¿Nachu ñucataca na ricunayachishpa, canguna puramanda 
llujchishpa cachahuarcanguichi?— nircami. 
28Shina nijpimi, cashna nishpa tigrachinajurca: —Mandaj Diosca, canhuan 
cajtami ricupashcanchi. Shinamandami, cashna nircanchi: ‘Cunanga cambash, 
ñucanchipash ñucanchipura juramentupashun. Chashna rurashpami, canhuan 
ari nipashun. 
29Imashnami ñucanchipash candaca, tacaritapash na tacarishpa, alitalla 
rurashpa casilla aliguta cachamurcanchi, chashnallata ñucanchitapash ima 
nalitapash ama ruranguichu. Cunanga, Mandaj Dios bendiciashcamari 
capangui’ nircanchimi— ninajurcami. 
30Chai jipaca, jatun micuita Isaac rurajpimi micunajurca, ufianajurca. 
31Tutamandata jatarishpami caishujmanda, chaishujmanda juramentunajurca. 
Chashnami Isaacpash, paicunata cayacaman nishpa cacharca. Paicunapash 
Isaactaca, cayacaman nishpami, casilla aliguta rinajurca. 
32Chai punllacunallatami, cashna tucurca: Isaacta servij runacunaca, yacuta 
llujchingapaj jatun utujuta paicuna allashcata, Isaacman villaj shamushpami: 
—Ñucanchica, yacuta tarishcanchimi— ninajurca. 

33Chaitaca, “Seba” shutitami shutichirca. Chaimandami, chai puebloca cunan 
punllacaman, “Beerseba” shutihuan quedashca. 
34Esaú runaca, chuscu chunga huatata charishpami, heteopura Beeri shuti 
runapaj ushi Judit huarmihuan cazararca. Shinallata heteo puramandallata, 
Elón shuti runapaj ushi Basemat shuti huarmihuambashmi cazararca. 
35Chai huarmicunaca Isaacpaj, Rebecapaj shungupica ninandami 
llaquichinajurca. 

Génesis 27 

Jacobota Isaac bendiciashcatami villajun 

1Isaac ña rucuyajpimi, cashna tucurca: Pai rucuyashpa, paipaj ñavi amsayashpa 
nali ricui ushajushpami, paipaj rucu churi Esaú shuti runataca: —Ñuca 
huahua— nishpa cayarca. Shina cayajpimi, Esaú runaca: —Caipimi capani— 
nishpa tigrachirca. 
2Shina nijpimi Isaac runaca, cashna nirca: —Ricui, ñucaca ñami rucu cani. Ima 
punlla ñuca huañunatapash, na yachanichu. 
3Cunanga macanajunacunata, flechacunata alichinata, arcota japi. Shina 
japichishpaca, pambaman llujshishpa, animalta huañuchishpa, ñucaman 
apamugri. 
4Ñuca nara huañushpallata, canda bendiciangapaj ñuca imashna micunata 
munani, chashnallata mishquilla caldoguta yanushpa, ñuca micungapaj 
apamugri— nircami. 
5Paipaj churi Esauta, Isaac chashna nijujtami, Rebeca huarmica uyajurca. Esaú 
runaca, animalta mascashpa huañuchishpa apamungapajmi pambaman rirca. 
6Esaú runa rishca jipami Rebecapash, paipaj churi Jacobota cashna nijurca: —
Ricui, cambaj taitaca, cambaj huauqui Esauta cashna nijujtami uyarcani: 
7‘Animalta huañuchishpa apamushpa, mishquilla caldoguta yanushpa, ñuca 
micuchun apamugri. Nara ñuca huañushpallata, Mandaj Diospaj ñaupajpi 
canda bendiciangapaj, chashna apamugri’ nijurcami. 

8Cunanga, ñuca huahua. Ñuca nishcata cazuhuai, candaca cashnami mandani: 
9Cunanga, animalcuna shayanajuj pushtuman rishpa, chai animalcunamanda, 
chivocunamanda ashtahuan ali, ishcai maltun chivocunata apamugri. Shina 
apamujpimi chai chivocunataca, cambaj taita micungapaj munanshnallata 
mishquillaguta yanusha. 
10Chai micunata cambaj taitapajman can apajpimi, micunga. Pai nara 
huañushpallata canda bendiciachunmi, chashna rurana cangui— nijurcami. 
11Shina nijpimi Jacoboca, paipaj mama Rebecataca, cashna nirca: —Ricui, 
ñuca huauqui Esaú runaca milmalla runamari. Ñucaca, milma illajmari cani. 
12Imashpapash ñuca taita tacarishpaca, asishpa ricungapajllami chashna 
rurashcangui nihuangami. Chaimandami bendicianapaj randica, ninanda 
nalicachihuanga— nijurcami. 
13Shina nijpimi paipaj mamaca, cashna nishpa tigrachirca: —Ñuca huahualla, 
canda nalicachishcapash ñuca jahuapi urmachun. Ñuca nishcatalla cazushpa, 
ucha rishpa apamugri— nircami. 
14Shina nijpi Jacobo rishpaca, chivocunata japishpami, paipaj mamapajman 
apamurca. Paipaj mamaca, Jacobopaj taita imashna munashcashnallata 
mishquilla caldogutami yanurca. 
15Rebeca huarmica, punda churi Esaupaj ninan valishca churajunacunatami 
huasipi charirca. Chaicunata japishpami, paipaj jipa churi Jacoboman 
churachirca. 
16Paipaj maquipipash, cungapipash maipi milmata na charishcapimi, huahua 
chivocunapaj caracunahuan quilparca. 
17Chai jipami, mishquillaguta yanushca caldotapash, tandatapash, paipaj churi 
Jacobopaj maquipi curca. 
18Shina cujpimi Jacoboca, paipaj taitapajman rishpa: —Ñuca taiticu— nirca. 
Shina nijpimi, Isaac runaca: —Caipimi cani. ¿Maijanda cangui, ñuca 
huahua?— nishpa tigrachirca. 

19Shina nijpimi Jacoboca, paipaj taitataca cashna nirca: —Ñucaca, cambaj 
punda churi Esaumi cani. Can imashna nishcataca rurashcanimi. Cunanga, 
jatarishpa tiaripai. Shina tiarishpa ñucata bendiciangapaj, ñuca huañuchishpa 
apamushpa yanushcata micupai— nircami. 
20Shina nijpimi Isaac runaca, paipaj churitaca: —Ñuca huahualla, ¿imashnata 
ñapash tarimurcangui?— nirca. Shina nijpimi Jacoboca, cashna nirca: —Canda 
Mandaj Taita Diosllata, ñuca ñaupajpi ricuchimujpimi ñapash tarircani— 
nircami. 
21Shina nijpimi Isaac runaca, Jacobotaca cashna nirca: —Cunanga, ñuca churi 
Esaú cajta, na cajtapash, canda tacarishpa yachangapaj quimirimui— nircami. 
22Shina nijpimi, paipaj taita Isaacpajman Jacobo quimirijpi tacarishpa cashna 
nirca: —Rimaica, Jacobopaj rimaimi. Shina cashpapash maquica, Esaupaj 
maquimi— nircami. 
23Jacobopaj maquica, Esaupaj maquishnalla milmalla cajpimi, na rijsirca. 
Chaimandami bendiciagrijushpaca: 
24—¿Canga, ñuca churi Esauchu cangui?— nirca. Shina nijpimi, Jacoboca: —
Ari, ñucallatami cani— nishpa tigrachirca. 
25Shina nijpimi, cutin cashna nirca: —Cunanga ñuca huahua, can 
huañuchishpa apamushpa yanushcata apamui, micusha. Shina micushpami, 
canda bendiciasha— nircami. Shina nijpimi, micunahuan Jacobo quimirijpica, 
Isaac runaca micurca. Vinotapash apamujpimi ufiarca. 
26Chai jipami, paipaj taita Isaac runaca: —Ñuca huahualla, cunanga 
quimirimushpa muchahuai— nirca. 
27Shina nijpimi Jacoboca, quimirishpa mucharca. Isaac runaca, Jacobo 
churajushcata ashnachishpami, cashna nishpa bendiciajurca: “Ricui, ñuca 
huahuaca Mandaj Dios bendiciashca pambashnami ashnajun. 

28Taita Diosca, jahua pachamanda jamzi paramuguta caramupachun. 
Alpapipash, ali racu granocunata caramupachun. Ashtaca trigotapash, llullu 
vinotapash caramupachun. 
29Gentecunaca canda servinajuchun. Shuj llactacunapi causajcunapash, cambaj 
ñaupajpi urai cumurinajuchun. Cambaj huauquicunapaca, canmi mandaj 
cangui. Cambaj mamapaj churicunapash, cambaj ñaupajpi cumurinajuchun. 
Canda nalicachijcunaca, paicunapash nalicachi tucunajuchun. Canda 
bendiciajcunaca, paicunapash bendiciai tucunajuchun” nijurcami. 
30Chai jipami, cashna tucurca: Isaac runaca, Jacobota bendiciashca jipalla, 
Jacobopash, paipaj taita Isaacpaj ñaupajmanda chaira llujshijhuanmi, paipaj 
huauqui Esaú runaca, animalta huañuchishpa tigramurca. 
31Paipashmi, mishquilla caldoguta yanushpa, paipaj taitapajman apamushpa 
cashna nirca: —Ñuca taitalla, ñucata bendiciangapaj cambaj churi ñuca 
huañuchishpa apamushpa yanushcata micungapaj jataripairi— nircami. 
32Shina nijpimi, paipaj taita Isaac runaca: —¿Canga, pita canguiyari?— nirca. 
Shina nijpimi, Esaú runaca: —Ñucaca, cambaj punda churi Esaú runami 
capani— nirca. 
33Shina nijpimi Isaac runaca, ninanda chujchurishpa cashna nirca: —¿Pita 
caiman shamurcayari? Huañuchishpa apamushpa yanushcata ñucaman 
carajpimi, can nara shamujpillata, tucuillata micurcani. Paitaca 
bendiciarcanimi. Paica, bendiciai tucushcami canga— nircami. 
34Paipaj taita chashna nijta Esaú uyashpami, ninanda llaquirishpa shinllita 
caparishpa huacashpa: —Ñuca taitalla, ñucatapash bendiciahuayari— nirca. 
35Shina nijpimi Isaac runaca, cashna nishpa tigrachirca: —Cambaj huauqui 
umachishpa shamushpami, can bendiciai tucunataca japirca— nircami. 
36Shina nijpimi Esaú runaca, cashna nishpa tigrachirca: —Chaimandallatami 
paitaca, Jacobo shutita shutichishca. Ñami ishcaita umachihuan. Pundaca, 
punda churi canatami japirca. Ricui, cunanga ñuca bendiciai tucunatami 

quichuhuashca. ¿Nachu ñucamambash, bendicianata alichipashcangui?— 
nircami. 
37Shina nijpimi Isaac runaca, paipaj churi Esautaca cashna nirca: —Ricui, 
ñucami paitaca canda mandaj cachun churarcani. Paipaj tucuilla 
huauquicunatapash, paita servijcuna cachunmi, paiman curcani. Trigotapash, 
llullu vinotapash paimanmi curcani. Cunanga ñuca huahualla, ¿imatata 
cushayari?— nircami. 
38Shina nijpimi Esaú runaca, paipaj taitataca cashna nishpa tigrachirca: —Ñuca 
taitalla, ¿shujgutallachu bendiciai ushapangui? Ñuca taitalla, ñucatapash 
bendiciahuayari— nishpami Esaú runaca, caparishpa huacajurca. 
39Chaimandami paipaj taita Isaac runaca, cashna nijurca: “Ricui, alipacha racu 
granota fucuj alpapimi causangui. Jahua pachamanda jamzita paramuj 
llactapimi causangui. 
40Cambaj espadahuan macanajushpami causangui. Cambaj huauquita 
servishpami causangui. Chai jipami, cashna tucunga: Can shinlli runa 
tucushpami, cambaj huauqui servichijuj yugotaca, cambaj cunga tullumanda 
anchuchingui” nijurcami. 

Esaú runamandami, Jacoboca pacajushpa rishca 

41Esaú runaca, paipaj taita bendiciashcamandami, Jacobotaca ninanda 
millanayachirca. Chaimandami paipaj shungupica, cashna yajurca: “Ñuca taita 
huañujpi llaqui punllacuna chayamungami. Chai punllacunami, ñuca huauqui 
Jacobotaca huañuchisha” yajurcami. 
42Paipaj punda churi Esaú chashna nijujtami, Rebecaman villanajurca. 
Chaimandami, paipaj jipa churi Jacobota cayachun cachashpa, cashna nijurca: 
—Ricui, cambaj huauqui Esaú runaca, canda huañuchinata yariajlla 
purijushpami cushijujun. 
43Cunanga, ñuca huahualla, ñuca nishcata cazuhuai. Jatarishpa, Harán shuti 
pueblopi causajuj ñuca turi Labán runapaj huasiman pacajushpa rilla. 

44Cambaj huauqui canda fiñashcata cungangacaman, ñuca turihuan huaquin 
punllacunata paihuan causagrilla. 
45Can chashna rurashcata cungashpa, cambaj huauqui canda fiñashcata 
cungangacaman, chaipi causagrilla. Ña cungajpica, ñucallata chai llactamanda 
canda pushamuchun cachashallami. ¿Imashpata cangunataca, shuj punllapilla 
ishcandita quichui tucusha?— nijurcami. 
46Chai jipami Rebeca huarmica, Isaactaca cashna nirca: —Ñuca causaipica, Het 
shuti runapaj mirai ushicunamandaca, na alichu cani. Cai llactapi causaj Het 
shuti runapaj mirai ushicunamandara paipaj huarmi cachun Jacobo japijpica, 
¿imapajta causangapaj munashaya?— nircami. 

Génesis 28 

1Chai jipami Isaac runaca, Jacobota cayashpa bendiciarca. Paitaca, cashna 
nishpami mandarca: “Canaán llactapi causajcunapaj ushicunamandaca, ama 
cazaranguichu. 
2Padan-aram shuti llactapi causaj cambaj mamapaj taita Betuelpaj huasiman, 
jatarishpa rilla. Chaipica, cambaj mamapaj turi Labanbaj ushi puracunata 
cambaj huarmi cachun japinguilla. 
3Candaca, tucuita rurai ushaj Taita Dios bendiciapachun. Candaca, ashtaca 
gentecuna tucungacaman, ninandapacha mirachijuchun. 
4Candapash, cambaj miraicunatapash, Abrahamda bendiciashcashnallata 
bendiciachun. Canga, Abrahamman Taita Dios carashca alpapimi causajungui. 
Chai alpata can japichun, chashna bendiciapachun” nijurcami. 
5Chashnami Isaac runaca, Jacobota cacharca. Paica, Padan-aram shuti llactapi 
causanajuj arameopura Betuel runapaj churi Labán runapajmanmi rirca. 
Jacobopaj, Esaupaj mama Rebecapaca, Labán runaca turimi carca. 
6Esaú runaca, imashna Jacobota Isaac bendiciajtapash, Padan-aram shuti 
llactamanda huarmita cambaj huarmi cachun japi nishpa cachajtapashmi 

ricurca. Paita bendiciajushpaca, cashna nishpami mandashca carca: “Canaán 
llactapi causajcunapaj ushi puramandaca, ama cazaranguichu” nishcami carca. 
7Shinallata Jacobopash, paipaj taitata, mamata cazushpa, Padan-aram 
llactaman rishcatami ricurca. 
8Shinallata paipaj taita Isaacpaj ricuipica, Canaán llactapi causajcunapaj 
ushicunapash, nali ricurishcatami Esaú runaca ricurca. 
9Shinamandami Esaú runaca, Ismaelpajman rirca. Shina rishpami Esaú runaca, 
Abrahambaj churi Ismaelpaj ushi Mahalat shuti huarmihuan cazararca. Paica, 
shuj huarmicunata charishca jahuapashmi, Nebaiot shuti runapaj pani 
Mahalathuan cazararca. 

Taita Diosca, Bet-el shuti pambapimi Jacoboman ricurishca 

10Jacoboca, Beerseba pueblomanda llujshishpami, Harán shuti puebloman 
rirca. 
11Indi ña huashajushca cajpimi, shuj pushtuman chayashpa chaipi puñurca. 
Chaipi sirinajuj rumicunamanda shuj rumita japishpami, paipaj uma saunapi 
churashpa, chai pushtupi puñungapaj siririrca. 
12Shina puñujushpami, paica cashna muscujurca: Shuj lado pundaca, alpapi 
shayachishca, caishuj lado pundaca jahua pachaman chayajta shayajuj, shuj 
chacanatami muscurca. Chai chacanatami, Taita Diospaj angelcunaca 
vitsianajurca, uriajunajurca. 
13Mandaj Diostapash, chai chacana umapi cajtami ñapash ricurca. Paimi 
cashna nirca: “Ñucami, cambaj abuelo Abrahamda Mandaj Taita Dios cani. 
Cambaj taita Isaacpaj Taita Diospashmi cani. Can sirijungui chai alpataca, 
canmambash, cambaj miraicunamambashmi carasha. 
14Cambaj miraicunaca, ñutu alpashnami ashtacacuna canga. Indi huashajuj 
ladomandaca, indi llujshimuj ladocaman jahua ladomandaca, urai 
ladocamanmi jundanajunga. Canmandapash, cambaj miraimandapashmi, cai 
pachapi causaj tucui familiacunaca, bendiciai tucunajunga. 

15Ricui, ñucami canhuan cani. Candaca, maita rijpipash cuidashami. Shina 
cuidashpami, cai llactaman tigrachimusha. Canman ñuca imatalla nishca 
pactangacaman, candaca napacha saquishachu” nircami. 
16Jacobo muscujushpa rijcharishpami, cashna nirca: “Mandaj Diosca, cai 
pambapipachamari cashca. Chaitaca na yachashcanichu” nircami. 
17Jacoboca manllanayachishpami, cashna nijurca: “¡Cai alpaca, jatun 
manllanayaimari! Imapash shujca na canga. Caipica, Taita Diospaj huasimari. 
Jahua pachapaj pungumari” nijurcami. 
18Jacoboca, tutamandata jatarishpami, uma saunapaj churashca rumita 
japishpa, shuj ricuchina cachun churarca. Chai rumi jahuapimi, aceiteta 
talirca. 
19Shina rurashpami, chai pueblo pambaca pundaca, Luz shuti cajpipash, Bet-el 
shutita shutichirca. 
20Chaipillatami Jacoboca, Diosman imagutapash carashami nishpa, cashna 
nijurca: “Taita Diosca, cai ñuca rijuj ñambi ñucahuan rishpa 
cuidahuashcanman. Shina cuidashpaca, ñuca micuchun micunata carashpa, 
ñuca churajuchun churajunatapash carahuashcanman. 
21Ñuca taitapaj huasimambash, casilla ali causaiguhuan tigrachimushpaca, 
Mandaj Diosmi ñucapaj Taita Dios canga. 
22Shuj ricuchina cachun churashca cai rumimi, Taita Diospaj huasi canga. 
Chaimandami, tucui imata can ñucaman carashcatapash, chungamanda 
shujguta canman shicanyachipasha” nijurcami. 

Génesis 29 

Jacoboca Raquelmanda, Leamandami Labán shuti runata servijushca 

1Jacoboca, paipaj ñanda catishpa rishpami, indi llujshimuj ladoman 
causajcunapaj llactaman rirca. 
2Shina rijushpami Jacoboca, yacuta llujchingapaj allashca shuj jatun utujuta 
pambapi ricurca. Chaipillatami, quimsapi shicanyachishca llama 

canllacunapash sirinajujta ricurca. Chai utujumandami, huagracunaca yacuta 
ufian carca. Chai utuju jahuapica, shuj jatun rumipashmi tiajushca carca. 
3Chaipimi, tucui llamacunata tandachin carca. Chai utuju jahuapi tiajuj rumita 
anchuchishpa, llamacunaman yacuta ufiachin carca. Chai jipaca, rumi maipimi 
tiajushca, chai utuju jahuapillatami, cutin churan carca. 
4Chai michijcunatami, Jacoboca: —Ñuca huauquicuna, ¿cangunaca 
maimandata canguichi?— nishpa tapurca. Shina tapujpimi, chai michijcunaca: 
—Ñucanchica, Harán shuti pueblomandami capanchi— ninajurca. 
5Shina nijpimi, Jacoboca: —¿Nachu Nacorpaj churi Labán shuti runata 
rijsipanguichi?— nirca. Shina nijpimi, chai michijcunaca: —Ari, rijsinchimi— 
ninajurca. 
6Shina nijpimi, Jacoboca: —¿Alillachu causajun?— nirca. Shina nijpimi 
michijcunaca, cashna ninajurca: Alillami causajun. Ricui, chaitaca paipaj ushi 
Raquelmi, llamacunahuan shamujun— ninajurcami. 
7Shina nijpimi Jacoboca, cashna nirca: —Ricuichi, huagracunata tandachina 
horasca nara chayanllu, yapa punllarami. Llamacunaman yacuta ufiachishpa 
michingapaj cutin richilla— nircami. 
8Shina nijpimi michij runacunaca, cashna nishpa tigrachinajurca: —Llamacuna 
tucuilla tandanajungacaman, yacuta llujchingapaj allashca jatun utuju jahuapi 
tiajuj rumita anchuchingacaman, llamacunaman yacuta ufiachitaca na 
ushanllu— ninajurcami. 
9Michijcunahuan Jacobo chashna parlajujpillatami Raquelca, llamacunata 
michij cashpa, paipaj taitapaj llamacunahuan shamujurca. 
10Chaipimi cashna tucurca: Jacoboca, paipaj mamapaj turi Labanbaj ushi 
Raquel shamujujta ricushpa, paipaj mamapaj turi Labanbaj llamacunatapash 
ricushpami Jacoboca, chai jatun utuju ladoman chayashpa, chai jahuapi tiajuj 
rumita anchuchirca. Shina anchuchishpami, paipaj mamapaj turi Labanbaj 
llamacunaman yacuta ufiachirca. 

11Jacoboca, Raquelta muchashpami, shinllita caparishpa huacarca. 
12Jacoboca: “Cambaj taitapaj familia purami cani. Rebecapaj churimi cani” 
nishpami, Raquelman villarca. Shina villajpimi Raquelca, taitapajman 
calpashpa tucuita villajurca. 
13Labán runaca, paipaj panipaj churi Jacobo shamushcata villajpi 
uyashcandimi, tuparingapaj calparca. Jacobota ña tuparishpaca, ugllashpa 
muchashpami, huasiman pushamurca. Jacoboca, tucui caicunatami Labán 
runaman villajurca. 
14Shina villajpimi, Labán runaca: “Ñuca tullupacha, ñuca aichapachamari 
cashcangui” nijurca. Jacoboca, shuj quillatami Labán runahuan causajurca. 
15Chai jipami Labán runaca, Jacobotaca cashna nirca: —Canga, ¿ñuca familia 
cashcamandallachu, yanga servishpa causagringui? ¿Mashnatata cuchun 
nihuangui? Villahuai— nircami. 
16Labán runaca, ishcai ushicunatami charirca. Punda ushica, Lea shutimi carca. 
Jipa ushica, Raquel shutimi carca. 
17Lea shuti ushica, llaquilla ñavitami charirca. Ashtahuangarin Raquelca, 
juyailla ricujuj ali huarmigumi carca. 
18Jacoboca, Raquelta ninanda juyashpami, Labán runataca cashna nirca: —
Ñucaca, cambaj jipa ushi Raquelmandaca, canchis huatatami canda 
servipasha— nircami. 
19Shina nijpimi Labán runaca, cashna nishpa tigrachirca: —Shina cashpaca, 
shuj runaman cunapaj randica, canman cunami ashtahuan ali canga. Ñucahuan 
quedailla— nircami. 
20Shinami Jacoboca, Raquelmandaca canchis huatata servishpa causajurca. 
Raquelta ninanda juyashcamandaca, Jacobopaj ricuipica huaquinlla 
punllacunashnallami carca. 

21Shinamandami Jacoboca, Labán runataca cashna nirca: —Ñuca huarmi 
tucunataca, paihuan cazarangapaj cuhuailla. Ñuca servina huatacunaca, ñami 
pactashca— nircami. 
22Shina nijpimi Labán runaca, chaipi causaj tucui jaricunata tandachishpa, 
jatun micuita rurarca. 
23Chaipica cashnami tucurca: Labán runaca, ña tutayashcapimi, paipaj ushi Lea 
huarmita, Jacobopajman pushamurca. Shina pushamujpimi paica, chai 
huarmipi chayarca. 
24Labán runaca, paita servij Zilpa shuti huarmitapashmi, paipaj ushi Leata 
servij cachun curca. 
25Cayandi tutamanda ricujpica, Lea huarmimi cashca carca. Chaimandami 
Jacoboca, Labán runataca cashna nirca: —¿Canga, imatata 
rurahuashcanguiyari? ¿Nachu candaca, Raquelmanda servijurcani? 
¿Imamandata chashna umachihuangui?— nircami. 
26Shina nijpimi Labán runaca, cashna nishpa tigrachirca: —Ñucanchi cai 
llactapica, na can nishcashna ruranata yachanllu. Punda ushitapash nara 
cazarachishpallata, jipa ushitara cazarachinataca na yachanllu. 
27Shina cashpaca, cai cazarai micui semanataca pactachilla. Chai jipaca, shuj 
canchis huatata ñucata servishpa causachunmi, caishuj ushitapash canman 
cusha— nircami. 
28Shina nijpimi, Jacoboca chashna rurashpa, chai jatun micui semanataca 
pactachirca. Shina pactachijpimi Labán runaca, paipaj ushi Raqueltaca, paipaj 
huarmi cachun curca. 
29Labán runaca, paita servij Bilha shuti huarmitapashmi, paipaj ushi Raquelta 
servij cachun curca. 
30Jacoboca, Raquel huarmipipash chayashpami, Lea huarmita ashtahuan 
yalica, Raquelta ninanda juyarca. Jacoboca, Labán runataca shuj canchis 
huatatami servishpa causajurca. 

Jacobopaj huahuacunatami villajun 

31Mandaj Diosca, Lea shuti huarmitaca yangapi churai tucushca causajujta 
ricushpami, huahuacunata curca. Ashtahuangarin Raquel huarmica, 
huahuaguta tarinata na yacharcachu. 
32Lea huarmica, vijsayu tucushpami, shuj jari huahuaguta ungurca. Paica 
cashnami nirca: “Mandaj Diosmi, ñuca llaquita ricushca. Cunanga, 
chaimandami ñuca cusaca ñucata juyahuanga” nishpami chai huahuagutaca, 
Rubén shutita shutichirca. 
33Lea shuti huarmica, cutin vijsayu tucushpami, shuj jari huahuaguta ungurca. 
Paica cashnami nirca: “Ñucataca, yangapi churai tucushpa causajujta 
ricushpami, Mandaj Diosca cai huahuatapash carahuashca” nishpami chai 
huahuagutaca, Simeón shutita shutichirca. 
34Cutin vijsayu tucushpami, shuj jari huahuaguta ungurca. Paica cashnami 
nirca: “Cunanga, ñuca cusaca cutimbashmi ñucapi chayanga. Quimsa 
churicunata paiman ungushcamandami, chashna chayanga” nishpami chai 
huahuagutaca, Leví shutita shutichirca. 
35Cutin vijsayu tucushpa, shuj jari huahuaguta ungushpaca: “Cunanga, Mandaj 
Diostami alicachisha” nishpami chai huahuagutaca, Judá shutita shutichirca. 
Chai jipaca, na ashtahuan huahuata charircachu. 

Génesis 30 

1Raquel shuti huarmica, huahuata Jacoboman na tari ushashpami, paipaj 
ñañataca ñucapash paishna cashcaiman yashpa ricun carca. Chaimandami 
Jacobotaca: —Huahuacunata cuhuai, na cashpaca huañushami— nirca. 
2Shina nijpimi Jacoboca, Raquel huarmita fiñashpa cashna nirca: —¿Ñucaca, 
Taita Dioschu cani? Cambaj vijsa ucupi huahua tucunataca, ¿ñucachu 
jarcashcani?— nircami. 

3Shina nijpimi Raquelca, cashna nirca: —Ricui, ñucata servij Bilha shuti 
huarmimi caipi, paipi chayapailla. Ñuca cunguri jahuapi huahuata pai 
ungujpimi, paipaj huahuacunata charisha— nircami. 
4Chashnami, paita servij Bilha shuti huarmitaca, paipaj huarmi cachun curca. 
Shina cujpimi Jacoboca, paipi chayarca. 
5Shinamandami Bilha shuti huarmica, vijsayu tucushpa shuj jari huahuaguta, 
Jacoboman ungurca. 
6Chaimandami Raquelca, cashna nirca: “Taita Diosmi, ñucaman alita 
rurahuashca. Ñuca mañashcatapash uyashpami, shuj jari huahuaguta 
carahuashca” nishpami chai huahuagutaca, Dan shutita shutichirca. 
7Raquelta servij Bilha shuti huarmica, cutin vijsayu tucushpami, shuj cati 
huahuagutapash, Jacoboman ungurca. 
8Chaimandami Raquel huarmica, cashna nirca: “Taita Dios ayudajpimi, ñuca 
ñañahuan chimbapurashpa mishashcani” nishpami chai huahuagutaca, Neftalí 
shutita shutichirca. 
9Lea huarmica, huahuata ungunata ña saquishca cashpami, paita servij Zilpa 
shuti huarmita, Jacobopaj huarmi cachun curca. 
10Leata servij Zilpa huarmipashmi, Jacoboman shuj jari huahuaguta ungurca. 
11Shina ungujpimi, Lea huarmica: “Ninan cushijuimi shamushca” nishpa chai 
huahuagutaca, Gad shutita shutichirca. 
12Chai jipamambash, Lea huarmita servij Zilpa huarmica, cutinmi shuj jari 
huahuata Jacoboman ungurca. 
13Chaimandami Lea huarmica, cashna nirca: “Ñucapaca ninanda cushijunami. 
Shuj huarmicunapash, ñucataca ninanda cushijushcami cangui 
ninajuhuangami” nishpami chai huahuagutaca, Aser shutita shutichirca. 
14Rubén shuti runaca, trigo cozechai punllacunapi llujshishpami, mandrágora 
nishcacunata pambapi tarishpa, paipaj mama Leaman apamurca. Chai 
mandrágora nishcacunata, Raquel huarmi ricushpami Lea huarmitaca cashna 

nirca: —Cambaj churi apamushca huaquin mandrágora nishcacunata, 
ñucaman carahuai nipanimi— nircami. 
15Shina nijpimi Lea huarmica, cashna nishpa tigrachirca: —Ñuca cusata 
quichushpaca, ¿imapash na canllu yanguichu? ¿Ñuca churi apamushca 
mandragoratapashchu quichungapaj munangui?— nircami. Shina nijpimi 
Raquel huarmica, cashna nirca: —Cambaj churi apamushca mandragoracunata 
ñucaman cushcamandaca, cunan tutallatami canhuan puñunga— nircami. 
16Ña chishashcapi pambamanda Jacobo tigramujujpimi Lea huarmica, 
Jacobopajman llujshishpa, cashna nirca: —Ñucapi chayahuanguilla, na 
llullashpami nini. Ñuca churi apamushca mandragoracunahuanmi, candaca 
mañashcani— nijpimi Jacoboca, chai tutaca Lea huarmihuan puñurca. 
17Taita Diosca, Lea huarmita uyarcami. Chaimandami vijsayu tucushpa, 
caihuanga picha huahuata Jacoboman ungurca. 
18Chaimandami Lea huarmica, cashna nirca: “Ñucata servij huarmita ñuca 
cusaman cushcamandami, Taita Diosca, ñucaman aliguta tigrachihuashca” 
nishpami chai huahuagutaca, Isacar shutita shutichirca. 
19Lea huarmica, cutin vijsayu tucushpami, caihuanga sucta huahuaguta 
Jacoboman ungurca. 
20Chaimandami Lea huarmica, cashna nirca: “Taita Diosmi, shuj 
juyaillagutapacha carahuashca. Cunanga caihuanga, sucta huahuacunata 
ungushpa cushcamandami ñuca cusaca, ñucahuanlla causanga” nishpami chai 
huahuagutaca, Zabulón shutita shutichirca. 
21Chai jipapashmi, shuj huarmi huahuata ungurca. Chai huahuataca, Dina 
shutitami shutichirca. 
22Raquel huarmitapashmi, Taita Diosca yarirca. Pai mañajujta Taita Dios 
uyashpami, paimambash jari huahuacunata curca. 
23Raquel huarmi vijsayu tucushpaca, shuj jari huahuaguta ungushpami: “Ñuca 
rimai tucushpa pingaichi tucushcataca, Taita Diosmi anchuchihuashca” nirca. 

24“Mandaj Dioslla, ashtahuan shuj huahuaguta mirachihuayari” nishpami chai 
huahuagutaca, José shutita shutichirca. 

Jacobopash, Labanbashmi umachirishca 

25Joseta, Raquel shuti huarmi ungushca jipami, cashna tucurca: Jacoboca, 
Labán shuti runatami cashna nijurca: —Ñuca alpaman, ñuca llactaman 
ringapaj, cachahuailla. 
26Ñuca huarmicunata, ñuca huahuacunata cushpa richun saquihuailla. 
Paicunamandami, candaca servishpa causajurcani. Ashtacata ñuca 
servishcataca, canllata yachanguimi— nircami. 
27Shina nijpimi Labán runaca, cashna nishpa tigrachirca: —Cunanga, cambaj 
ñavipi ali ricurishca capashpami ali caiman. Canga, caipi causapailla. Mandaj 
Dios canmanda ñucata bendiciashcataca yachanipachami— nircami. Paica 
cashnatapashmi nirca: 
28—Mashnata canman cuna cajpipash villahuailla, cushallami— nircami. 
29Shina nijpimi Jacoboca, cashna nishpa tigrachirca: —Imashna canda 
servishcatapash, cambaj animalcunata imashna cuidajushcatapash, canllata 
yachanguimi. 
30Ñuca nara shamujpica, ashatallami charircangui. Cunanga, ashtacapachami 
mirashca. Ñuca chayamujpimi, Mandaj Diosca bendiciashca. Cunanga, ¿ima 
horata ñuca huasi ucu purapaca, imatallapash rurasha?— nijurcami. 
31Shina nijpimi, Labán runaca: —¿Imatata cusha?— nirca. Shina nijpimi 
Jacoboca, cashna nirca: —Imatapash na cunachu cahuangui. Ñucaman cashna 
rurajpica, cambaj llamacunataca cutin michigrishallami. 
32Cambaj tucui llamacunataca, cunanllatami yana pintada, tucui color 
llamacunata, pintada llamacunata, yana yana tucui llamacunatapash 
shicanyachishpa churasha. Shinallata yana chivocunata, pintada 
chivocunatapashmi shicanyachishpa churasha. Chaicunami, ñuca imatalla 
rurashcamanda japina canga. 

33Imatapash na japishpa ñuca imatalla rurashcamanda cayapaj ñucaman 
cungapaj shamushpami, chashna tigrachihuangui. Na pintada chivocunata, 
ashalla yuraj chivocunata ñuca chivocunahuan chapujpi, shinallata alipacha 
color llamacunata ñuca llama puracunahuan chapujpica, shuhuashcapi 
churahuanguilla— nircami. 
34Shina nijpimi, Labán runaca: —Ricui, can nishcashna cachun— nirca. 
35Chai punllallatami Labán runaca, asha yanalla, rayadolla jari chivocunata, 
yana, pintada tucui color tucuilla huarmi chivocunata, yanacunata, asha 
yurajta charijcunatapash agllarca. Shinallata llama puracunapipash, yana 
yanacunataca tucuillata agllashpami, paipaj churicuna cuidachun cushpa 
cacharca. 
36Jacobopaj ladomandaca, quimsa punllata purina carupi michishpa 
causagrichunmi churarca. Jacoboca, Labán runapaj caishuj llamacunatami 
michijurca. 
37Chashna michijushpallatami Jacoboca, álamo, avellano, castaño nishca verde 
caspicunata japirca. Chai caspicunataca yurajlla ricuringacaman, yuraj caspi 
ricuringacamanmi, carata lluchurca. 
38Chai lluchushca caspicunataca, animalcunapaj ñaupajpimi llamacuna 
shamushpa, yacuta ufianacunapi churarca. Llamacunaca, yacuta ufiangapaj 
shamushpaca, paicuna purami japirinajun carca. 
39Chashnami llamacunaca, vara caspicunapaj ñaupajpi chichu tucunajurca. 
Chaimandami listado llamacunata, pintado llamacunata, yana pintado tauca 
colorhuan llamacunata huachanajurca. 
40Jacoboca, chai huahua llamacunataca listadocunata, yana yana llamacunata, 
Labán runapaj llamacunamanda agllashpami, paipaj llamacunahuan 
tandachijurca. Paipaj llamacunataca shican churashpami, Labán runapaj 
ashtaca llamacunahuanga, na tandachin carca. 

41Ashtahuan vira llamacuna japirina punllapica, cashnami ruran carca: 
Jacoboca, yacuta ufiachina pushtupimi, chai caspicunataca, llamacunapaj 
ñaupajpi churan carca. Chai caspicunapaj ñaupajpi chichu tucunajuchunmi, 
chashna churan carca. 
42Ashtahuangarin ashtahuan irqui llamacuna shamunajujpica, chai 
caspicunataca na churanllu carca. Chashnami ashtahuan irqui llamacunaca, 
Labán runapaj carca. Ashtahuan vira llamacunaca, Jacobopajmi carca. 
43Jacoboca, ninandapachami charijyarca. Ashtaca llamacunata, servij 
huarmicunata, servij jaricunata, camellocunata, burrocunatapashmi charirca. 

Génesis 31 

1Jacoboca, Labán shuti runapaj churicuna cashna nishpa parlanajujtami uyan 
carca: “Jacoboca, ñucanchi taitapaj tucui ima charishcatami apashca. Ñucanchi 
taitapaj ima charishcata apashpami, chashnapacha charijyashca” ninajujtami 
uyan carca. 
2Jacoboca, Labán runapaj ñavitapashmi ricurca. Shina ricushpami, punda 
paihuan ali cashcashnaca, na ali cajta ricujurca. 
3Shinallata Mandaj Diospash, Jacobotaca cashnami nirca: “Cambaj taitacuna, 
cambaj familiacuna causanajuj llactaman tigrailla. Ñucami canhuan casha” 
nircami. 
4Shina nijpimi Jacoboca, Raquel shuti, Lea shuti paipaj huarmicunataca, 
llamacuna micunajuj pambaman shamuichi nishpa cayachun cacharca. 
5Jacoboca, paipaj huarmicunataca cashnami nirca: —Cangunapaj taitapaj 
ñavitaca, pundashnalla ñucahuan ali cajtaca, ña na ricunichu. Ashtahuangarin 
ñuca taitapaj Taita Diosmi, ñucahuan cashca. 
6Cangunallata yachanguichimi. Tucui ñuca ushaihuanmi, cangunapaj taitataca 
servishcani. 

7Cangunapaj taitami, ñucata umachihuashca. Imata rurashcamanda cushami 
nishpapash, chungacaman umachishpami na cuhuashca. Shina cajpipash pai 
ñucata nalita rurachunga, Taita Diosca na saquishcachu. 
8Paica: ‘Pintado llamacunaca, can imatalla rurashcamanda japinami canga’ 
nircami. Shina nijpica, tucuilla llamacunami pintadocunatalla huachan carca. 
Shinallata: ‘Listado llamacunami, can imatalla rurashcamanda japina canga’ 
nircami. Shina nijpica, tucuilla llamacunami listadocunatalla huachan carca. 
9Chashnami Taita Diosca, cangunapaj taitapaj animalcunata quichushpa 
ñucaman cuhuarca. 
10Llamacuna japirina punllacunapimi, cashna tucurca: Huarmi llamacunata 
japinajuj jari llamacunaca, listadocuna, pintadocuna, muru muru color 
llamacuna japinajujta vichai ricujushpami muscujurcani. 
11Chai muscuipimi Taita Diospaj angelca: ‘Jacobo’ nijpi, ñucaca: ‘Caipimi cani’ 
nircani. 
12Shina nijpimi chai angelca, cashna nihuarca: ‘Cunanga, jatarishpa vichai 
ricui. Huarmi llamacunata japinajuj tucui jari llamacunaca, listadocuna, 
pintadocuna, muru muru color llamacuna cajtami ricungui. Tucui imata Labán 
canda rurashcata, ñucami ricushcani. 
13Ñucaca, maipimi aceiteta rumipi talishpa, ñucaman imagutapash carashami 
nircangui, chai Bet-el shuti pambapi canman ricurij Taita Diosmi cani. Cunanga 
jatarishpa, cai llactamanda llujshishpa, can huacharishca llactaman tigrailla’ 
nihuarcami— nircami. 
14Shina nijpimi Raquel shuti, Lea shuti paipaj huarmicunaca cashna nishpa 
tigrachirca: —Ñucanchica, ñucanchi taitapaj huasipica imata cashpapash, na 
cashpaca alpata cashpapash, ¿japinachu canchi? 
15¿Nachu ñucanchitaca, na rijsishcacunatashna ña charin? Ñucanchita 
jatushpami, tucui chai jatushca culquihuan micushpa causajushca. 



99 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

16Tucui imatalla ñucanchi taita charishcacunata Taita Dios quichushcacunaca 
ñucanchipaj, ñucanchi huahuacunapajmi. Cunanga, Taita Dios canman 
imashna nishcata tucuita rurailla— ninajurcami. 

Jacoboca, Labán shuti runata pacajushpami rishca 

17Shinamandami Jacoboca jatarishpa, paipaj churicunatapash, paipaj 
huarmicunatapash, camellocunapi tiachirca. 
18Tucui animalcunata, pai imatalla rurashcamanda cujpi 
charishcacunatapashmi, ñambi churarca. Padan-aram shuti llactapi pai 
imatalla rurashcamanda cujpi charishca animalcunatapashmi, ñambi 
churajurca. Chaicunataca, Canaán llactapi causaj paipaj taita Isaacpajman 
tigrangapajmi, chashna churajurca. 
19Ashtahuangarin Labán shuti runaca, paipaj llamacunata rutungapajmi rishca 
carca. Raquel shuti huarmica, paipaj taitapaj yanga dioscunatami shuhuashca 
carca. 
20Jacoboca, pai rigrijushcata na villashpami, arameopura Labán shuti runataca 
umachirca. 
21Paica, imatalla charishcacunandimi pacajushpa rijurca. Pai jatarishpa 
rishpaca, Eufrates jatun yacuta chimbashpami, Galaad urcuman rijurca. 
22Ña quimsa punlla tucujpimi, Jacobo pacalla rishcata Labán runaman 
villanajurca. 
23Chaimandami Labán runaca, paipaj familiacunata pushashpa, canchis 
punllacaman catishpa Jacobotaca, Galaad urcupi japigrirca. 
24Chai tutami Taita Diosca, arameopura Labán runaman muscuipi ricurishpa: 
“Jacobota imapash cachun rimanamandaca jarcaringui” nirca. 
25Jacobota Labán runa japigrijpica, Jacoboca carpacunata urcupi 
shayachishcami tiajushca carca. Shinallata Labán runapashmi, Galaad urcupi 
carpacunata shayachishpa, paipaj familiacunandi tiajurca. 

26Chaipimi Labán runaca, Jacobotaca cashna nijurca: —¿Imata rurashpata, 
ñucataca umahuashcangui? Ñuca ushicunatapash, macanajuimanda prezu 
apamunshnami apamushcangui. 
27¿Imashpata pacalla shamungapaj pacajurcangui? Can llujshinata ñuca ama 
yachachunmi, umachishpa na villahuashcangui. Can llujshimunata ñuca 
yachashpaca, jatun cushijuita rurashpami candashcacunahuan, tamborpi, 
arpapi tocashcacunahuan cayacaman niman carcani. 
28Ñuca huahuacunata, ñuca ushicunata muchashpa cayacaman nichunllapash, 
na saquishcanguichu. Cunanga, juizu illanshnamari shamushcangui. 
29Chashna rurashcamanda cangunata llaquichingapaca, ñuca maquipi ushaita 
charinimi. Ashtahuangarin cunan tutami ñucataca, cambaj taita Isaacpaj Taita 
Diosca: ‘Jacobota imapash cachun rimanamandaca, jarcarinami cangui’ 
nihuarca. 
30Cambaj taitapaj huasiman rina munaita charishpa, can ña rijushpallataca, 
¿imapajta ñuca dioscunata shuhuamurcangui?— nijurcami. 
31Shina nijpimi Jacoboca, Labán runaman cashna nishpa tigrachirca: —Cambaj 
ushicunataca munai, na munaimi quichuhuangui yashpami manllarcani. 
32Cambaj dioscunata mascashpa maijambajpipash tarijpica, chaica 
huañungapachami. Ñuca cambajta imatapash apamushcata rijsishpaca, 
ñucanchi puracunapaj ñaupajmanda apailla— nircami. Jacoboca, chai 
dioscunata Raquel huarmi shuhuamushcataca na yacharcachu. 
33Labán runaca, Jacobopaj carpaman, Lea shuti huarmipaj carpaman, chai 
ishcai servij huarmicunapaj carpaman yaicushpapash, chai dioscunataca na 
tarircachu. Lea huarmipaj carpamanda llujshishpaca, Raquel huarmipaj 
carpamanmi yaicurca. 
34Ashtahuangarin Raquel huarmica, chai yanga dioscunata japishpami, 
camelloman apachinapi churashpa, chai jahuapi tiarirca. Labán runaca, 
tucuilla carpapi mascajushpapash, chai dioscunataca na tarircachu. 

35Shina mascajujpimi Raquel huarmica, paipaj taitataca cashna nirca: —Ñucata 
mandajlla, cambaj ñaupajpi na jatari ushashcamandaca, ama fiñahuanguichu. 
Huarmicunata japij quilla nanaihuanmi cani— nircami. Labán runaca, chashna 
mascajushpapash, chai yanga dioscunataca na tarircachu. 
36Shina na tarijpimi Jacoboca fiñarishpa, Labán runahuanga ninandapacha 
fiñanajurca. Chaimandami Jacoboca, Labán runataca cashna nijurca: —
¿Ñucaca imatata na cazushcani? Nina japirinshna fiñashpa ñucata catiria 
shamungapaca, ¿ima juchatata rurashcani? 
37Tucui imatalla ñuca charishcacunapimi, chashna mascashcangui. Chashna 
mascashpapash, cambaj huasipi ima tiashcacunataca, ¿imatata tarishcangui? 
Ñuca huasi ucu puracunapaj ñaupajpi, canhuan shamushcacunapaj ñaupajpi, 
ñucanchi imatalla rurashcata paicuna ricuchun, caipi churailla. 
38Cai ishcai chunga huatacunatami, canhuan cashcani. Cambaj llamacunapash, 
huarmi chivocunapash, ima horallapash na shullushcachu. Ñucapash, cambaj 
llamacunamandaca, shuj jari llamatallapash na micushcanichu. 
39Urcu animalcuna huañuchishcataca, ima horapash na apamushcanichu. Ima 
tucujpipash, ñucami canman tigrachin carcani. Punlla cashpa, tuta cashpa 
llamata shuhuajpipash, ñucatami tigrachihuai nin carcangui. 
40Punllapica, rupaimi llaquichin cahuarca. Tutaca, rasu chirimi ñuca 
ñavimanda puñuita anchurin cahuarca. 
41Chashnami, ishcai chunga huatata cambaj huasipi causarcani. Chunga chuscu 
huatataca, cambaj ishcai ushicunamandami servijurcani. Cambaj 
animalcunamanda sucta huatata servijpipash, imatalla rurashcamanda 
cunataca, chungacaman umashpami na cuhuarcangui. 
42Ñuca taita Isaac manllashca Taita Dios, Abrahambaj Taita Dios, na ñucahuan 
cajpica, cunanga chushaj maquihuambachami cachahuanguiman. 
Ashtahuangarin ñuca llaquita, ñuca maquihuan imatalla rurashcata Taita Dios 
ricushca cashpami, tutaca jarcashpa rimashcanga. 

43Shina nijpimi Labán runaca, Jacobotaca cashna nishpa tigrachirca: —
Ushicunaca ñuca ushicunami, churicunapash ñuca churicunami, 
llamacunapash ñuca llamacunami. Tucuita can ricujungui, chaicunaca 
ñucapajmi. Ashtahuangarin cunanga, cai ñuca ushicunata, na cashpaca 
paicuna ungushca churicunataca, ¿imatata rurai ushashayari? 
44Shamui, cunanga canhuan ñucahuan ali tucunajushcata ricuchingapaj, ari 
ninajushun— nircami. 
45Shina nijpimi Jacoboca, shuj jatun rumita japishpa, chai rumitaca shuj 
yarichina cachun shayachirca. 
46Shina shayachishpami Jacoboca, paipaj huasi ucu puracunataca: —
Rumicunata tandachipaichi— nirca. Shina nijpi rumicunata tandachishpami, 
shuj rumi mundunda rurashpa, chai rumi mundun jahuapi micunajurca. 
47Chai rumi mundundaca Labán runaca, “Jerar Sahaduta” nishpami 
shutichirca. Jacoboca, “Galaad” shutitami shutichirca. 
48Labán runaca: —Cai rumi mundunmi, cunanga ñucanchi ishcandimanda 
villajun— nishpami, chashna shutichirca. Chaimandami chaitaca, “Galaad” 
shutita shutichirca. 
49Shinallata, “Mizpa” shutitapash shutichishpami, Labán runaca cashna nirca: 
—Caishujmanda chaishujmanda ñucanchi shicanyashpa rijpica candapash, 
ñucatapash Mandaj Diosllata ricushpa cuidapachun. 
50Shinallata ñuca ushicunata can llaquichijpipash, na cashpaca ñuca 
ushicunata charishca jahua shuj huarmicunata japijpipash, pipash na 
ñucanchihuanllu. Ricui, Taita Diosmi ñucanchi ishcandita ricujun— nishpami, 
chashna shutichirca. 
51Labán runaca, Jacobotaca ashtahuan cashnatapashmi nirca: —Ricui, cai rumi 
mundumbash, cai jatun rumipash caipimi. Chaitaca canhuan, ñucahuan ari 
ninajushcata ricuchij cachunmi churarcani. 

52Cai rumi mundumbash, cai jatun rumipash chashnapacha cajta ricuchijuj 
cachun. Cai rumi mundunmandaca, ñucapash canda llaquichingapaj na 
yalishachu. Shinallata cambash, cai rumi mundunmanda, cai jatun rumimanda 
yalishpa nalita rurashpa, ñucata na llaquichinguichu. 
53Abrahambaj Taita Dios, Nacorpaj Taita Dios, paicunapaj taitacunapajpash 
Taita Dios ñucanchita ricuchun— nijurcami. Shina nijpimi Jacoboca, paipaj 
taita Isaac manllashpa causashca Diospaj shutipi juramenturca. 
54Shinamandami Jacoboca, animalcunata urcupi huañuchirca. Shinamandami, 
paipaj huauquicunatapash micuchun cayashpa, tandata micunajurca. Chai 
tutaca, urcupillatami puñunajurca. 
55Labán runaca, tutamandata jatarishpami, paipaj nietocunata, paipaj 
ushicunata muchashpa bendiciarca. Chai jipaca, paipaj llactaman 
tigrarcallami. 

Génesis 32 

Jacoboca, Esaú runahuan tuparingapajmi alichirijushca 

1Paipaj ñanda catishpa Jacobo rijujpimi, Taita Diospaj angelcunaca 
tuparingapaj llujshinajurca. 
2Paicunata ricushpami, Jacoboca: “Caica, Taita Diospaj carpacunamandamari” 
nishpa chai pambataca, “Mahanaim” shutita shutichirca. 
3Jacoboca, Edom shuti pambapi tiaj Seir shuti llactamanmi, paipaj huauqui 
Esauman villachun, villajcunata ñaupachishpa cacharca. 
4Paicunataca, cashna nishpami cacharca: “Ñucata mandaj Esautaca, cashna 
ninguichi: ‘Canda servij Jacoboca, cashnami nin: Labán runahuan 
causajushpami, cunangaman chaipi causarcani. 
5Ñucaca, huarmi huagracunata, burrocunata, llamacunatami charini. Jari 
servijcunata, huarmi servijcunatapashmi charini. Cambaj ñavipi ali 
ricuringapajmi, ñucata mandajman cashna villachun cachamuni’ ninmi” 
ninguichi nishpami cacharca. 

6Villajcunaca cashna nishpami, Jacobopajman tigramunajurca: —Cambaj 
huauqui Esaupajmandami shamunchi. Paipashmi, canda tuparingapaj 
shamujun. Paihuanga, chuscu patsaj runacunapashmi shamunajun— 
ninajurcami. 
7Shina nijpimi Jacoboca, ninanda manllarishpa llaquirishpa, paihuan shamuj 
gentecunataca llamacunandi, huarmi huagracunandi, camellocunandi ishcaipi 
shicanyachirca. 
8Esaú shamushpa, chaishuj lado carpacunapi tianajujcunata llaquichijpica, 
caishuj lado carpacunapi tianajujcunaca pacajungami yashpami, chashna 
rurarca. 
9Chaimandami Jacoboca, cashna nijurca: “Ñuca taita Abrahambaj Taita 
Dioslla, ñuca taita Isaacpaj Taita Dioslla. Can Mandaj Diosmi, cashna 
nihuarcangui: ‘Cambaj llactaman, cambaj familiacunapajman tigrailla. 
Ñucami, candaca alita rurasha’ nihuarcanguimi. 
10Ñucata ninanda llaquihuachunga, ima alitapash na rurashcanichu. Shina 
cajpipash cambajta rurajmanmi, na llullashpa alita rurapashcangui. Cai Jordán 
yacutaca, ñuca tauna caspihuanllami yalircani. Cunanga, ishcai ladomanmi 
carpacunata charini. 
11Cunanga, ñuca huauqui Esaupaj maquimanda cacharichihuayari, paitami 
manllani. Pai shamushpaca mamatapash, huahuacunatapashmi chugrichinga. 
12Canllatami cashna nircangui: ‘Ñucami, candaca alita rurasha. Cambaj 
miraicunaca, mama cucha manñapi tiaj t'iyu alpashna ashtacapacha cajpi, na 
cuentai ushanallami canga’ nircanguimi” nijurcami. 
13Chai tutaca Jacoboca, chaipillatami puñurca. Imatalla japinallacunata 
charishcatami, paipaj huauqui Esauman carangapaj japirca: 
14Paica, ishcai patsaj huarmi chivocunata, ishcai chunga jari chivocunata, 
ishcai patsaj llamacunata, ishcai chunga jari llamacunata, 

15quimsa chunga huarmi camellocunata, paicuna huachashca huahuacunandi, 
chuscu chunga huarmi huagracunata, chunga shicucunata, ishcai chunga 
huarmi burrocunata, chunga jari burrocunatami japirca. 
16Chashna japishpami, chaicunataca paipaj servijcunaman shican shican 
cushpa, paita servijcunataca cashna nirca: —Animalcunataca shican shican 
churashpa, ñucata ñaupashpa richi— nircami. 
17Ñaupashpa rijuj runataca, cashnami nirca: —Ñuca huauqui Esaú canda 
tuparishpaca, cashna nishpa tapungapashchari: ‘¿Pihuanda causangui? 
¿Maimanda rijungui? ¿Can ñaupachishpa rijungui, caicunataca pimanda 
apajungui?’ nijpica, 
18cashna ningui: ‘Canda servij Jacobomi, ñucata mandaj Esauman carachun 
cachamujun. Ricui paipashmi, ñucanchita catishpa shamujun’ ningui— 
nircami. 
19Shinallata chaipaj cati catijuj runata, ishcaipaj cati catijuj runata, 
shicanyachishca chai animalcunapaj huashata catinajuj tucuilla 
gentecunatami, cashna nishpa mandashpa cacharca: —Esauta canguna 
tuparishpaca, cangunapash chashnallata ninguichi. 
20Shinallata cashnatapash ninguichi: ‘Canda servij Jacoboca, ñucanchita 
catishpami caiman shamujun’ ninguichi— nircami. Jacoboca, cashnatami 
yarijurca: “Caranacunata punda ñaupachijpica, Esaú ninanda fiñashcataca, 
ashatallapash yalichingami. Chai jipami, paipaj ñavitaca ricusha. Chashna 
rurajpica, ñucata chasquingapashchari” yajurcami. 
21Chai caranacunataca, ñaupachishpa cachashpami paica, chai tutaca carpapi 
puñurca. 

Jacoboca, Peniel shuti pambapimi angelhuan macanajushca 

22Jacobo, chai tuta jatarishpaca, paipaj ishcandi huarmicunata, paita servij 
ishcandi huarmicunata, paipaj chunga shuj churicunata pushashpami, yali 
ushanalla Jaboc shuti yacuta chimbarca. 

23Paicunata japishpami paicunatapash, tucui imatalla pai 
charishcacunatapash, jatun larca yacuta yalichirca. 
24Shinami Jacoboca, pailla quedarca. Chaipi cajpimi shuj runaca, Jacobohuan 
punllayangacaman macanajujurca. 
25Chai runaca, Jacobohuan macanajuita na ushashpaca, huasha changa 
angupimi huactarca. Shina huactajpi Jacobopaj changa mucucunaca, chai 
runahuan macanajujpillata cacharirirca. 
26Chai runaca, Jacobotaca: —Saquihuai, punllayamunmari— nircami. Shina 
nijpimi, Jacoboca: —Ñucata na bendiciajpica, candaca na cacharishachu— 
nishpa tigrachirca. 
27Shina nijujpimi chai runaca, Jacobotaca: —¿Ima shutita cangui?— nirca. 
Shina nijpimi: —Jacobomi cani— nishpa tigrachirca. 
28Chai runaca, Jacobotaca cashnami nirca: —Cambaj shutica, ña na Jacobo 
cangachu. Ashtahuangarin Israel shutimi canga. Taita Dioshuan, 
runacunahuan macanajushpa can mishashcamandami, chashna canga— 
nircami. 
29Shina nijpimi Jacoboca, cashna nishpa tapurca: —Cunanga, cambaj shutita 
villahuai— nijpimi, chai runaca: —Ñuca shutitaca, ¿imamandata 
tapuhuangui?— nirca. Chai jipami, paitaca chaipillata bendiciarca. 
30Chaimandami Jacoboca, cashna nirca: “Taita Diostaca, ñavi ñavimi ricurcani. 
Ñuca almapash, cacharichi tucurcami” nishpami chai pambataca, “Peniel” 
shutita shutichirca. 
31Peniel shuti pambata pai ña yalishcapimi, indica llujshimurca. Jacoboca, 
paipaj cinturas nali cashpami jangajurca. 
32Chashnamandami israelcunaca, huasha changa angupi tiaj angutaca, cunan 
punllacaman na micun. Jacoboca, paipaj changa racu angupi huactajpimi, 
janga tucurca. 

Génesis 33 

Jacobohuan, Esauhuanmi ali tucunajushca 

1Jacobo vichai ricushpaca, chuscu patsaj runacunandi Esaú runa shamujujtami 
ñapash ricurca. Shina ricushpami Jacoboca, Lea shuti, Raquel shuti paipaj 
huarmicunata, ishcandi servij huarmicunatapash, paicunapaj huahuacunandi, 
shican shican churarca. 
2Servij huarmicunataca, paicunapaj huahuacunandimi pundapi churarca. 
Paicunapaj huashapica Lea huarmitami, paipaj huahuacunandi churarca. 
Chaipaj cati ashtahuan huashamanmi Raqueltapash, Josetapash churarca. 
3Chashna churashpami Jacoboca, paicunata ñaupashpa rishpa, canchiscaman 
alpaman chayajta urai cumurijurca. Paipaj huauquipajman chayangacamanmi, 
chashna rurashpa rijurca. 
4Ashtahuangarin Esaú tuparingapaj calpashpami, Jacobotaca ugllarca. Paipaj 
rigra jahuapi marcarishpami, muchashpa ishcandi huacanajurca. 
5Esaú runa vichai ricushpami huarmicunata, huahuacunata ricushpa: —
¿Caicunaca picunata?— nirca. Shina nijpimi, Jacoboca: —Canda servij 
ucaman, Taita Dios carashca huahuacunami capan— nirca. 
6Chai jipami, servij huarmicunapash, paicunapaj huahuacunandi shamushpa 
cumurinajurca. 
7Shinallata Lea huarmipash, paipaj huahuacunandi shamushpami 
cumurinajurca. Chaipaj catica Josepash, Raquel huarmipashmi chayamushpa 
cumurinajurca. 
8Chaimandami Esaú runaca, cashna nirca: —Candaca, cai tucui 
tandanajushcatami tuparij shamushcani. Caicunahuanga, ¿imatata rurangapaj 
munangui?— nircami. Shina nijpimi, Jacoboca: —Ñucata mandajpaj ñaupajpi 
ali ricuringapajmi munapani— nishpa tigrachirca. 
9Shina nijpimi Esaú runaca, cashna nirca: —Ñuca huauquilla, ñucaca 
yapallapashmi charini. Can charishcacunaca, cambajllata quedachunlla— 
nircami. 

10Shina nijpimi Jacoboca, cashna nirca: —Ama chashna nihuaichu nipanimi. 
Cambaj ñavipi cunan ñuca ali ricurishca cajpica, ñuca carashcacunata 
chasquipayari. Cambaj ñavitaca, Taita Diospaj ñavita ricushcashnami 
ricushcani. Canga, ninan cushijuihuanmi chasquihuashcangui. 
11Canman carangapaj ñuca apamushcacunataca chasquipailla nipanimi. Ñuca 
nali cajpipash, Taita Diosmi cashna carahuashca. Tucui caipi tiashcacunaca, 
ñucapajllami— nircami. Chashna nijujpillatami Esaú runaca, carashcacunata 
japirca. 
12Chaimandami, Esaú runaca: —Rishunchilla, jacuchi ñucami canda 
ñaupashpa risha— nirca. 
13Shina nijpimi Jacoboca, cashna nirca: —Ñucata mandajlla, huahuacuna 
llullura cajtaca yachapanguimi. Shinallata llamacuna, huarmi 
huagracunapash, chairalla huachashcacunatami charini. Paicuna shaijushpaca, 
shuj punllapillami tucuilla llamacuna huañunga. 
14Chaimanda cunanga, ñucata mandajlla, canda servijta ñaupashpa ripailla. 
Ñucaca, animalcuna imashna ñuca ñaupajta rijpipash, huahuacuna imashna 
rijpipash, asha asha rishpa, Seir shuti llactaman ñuca amopajman 
chayangacaman ripashallami— nircami. 
15Shina nijpimi, Esaú runaca: —Cunanga, ñucahuan shamushca gentecunataca, 
canhuan saquingapajmi munani— nirca. Shina nijpimi, Jacoboca: —Ñucata 
mandajpaj ñaupajpi ñuca ali ricurishca cajpica, ¿paicunataca imapajta 
saquipanguiri?— nirca. 
16Shina nijpimi Esaú runaca, chai punllallata paipaj ñanda Seir shuti llactaman 
tigrarca. 
17Jacoboca, Sucot shuti llactamanmi rirca. Chaipimi, paipaj huasita 
shayachirca. Paipaj animalcuna shayanacunatapashmi rurarca. Shinamandami 
chai pambataca, “Sucot” shutita shutichirca. 

18Chai jipami Jacoboca, Canaán llactapi tiajuj Siquem shuti puebloman, ima 
llaquipash na japijpi aliguta chayarca. Padan-aram shuti llactamanda 
shamujushpami, chai pueblo chimba purapi, carpacunata shayachishpa 
tianajurca. 
19Siquem shuti runapaj taita Hamor shuti runapaj churicunatami, shuj asha 
alpata patsaj culquipaj randirca. Paica, chaipimi carpacunata shayachirca. 
20Chaipimi, shuj altarta rurarca. Chai altartaca, “El-elohe-Israel” shutitami 
shutichirca. Dina shuti cuitsata huaglichishcamandami llaquichishca 

Génesis 34 

1Lea shuti huarmipaj ushi Dina shuti cuitsami, chai llactapi causanajuj 
cuitsacunata rijsingapaj llujshirca. Leami, chai ushitaca Jacoboman ungushca 
carca. 
2Chai llactapi causajcunata mandaj heveopura Hamor shuti runapaj churi 
Siquem shuti huambrami, Dina shuti cuitsata japirca. Shina japishpa paihuan 
siririshpami, chai cuitsataca huaglichirca. 
3Paica, Leapaj ushi Dinata tucui almahuan ninandapacha juyashpami, chai 
cuitsata ninanda munashpa, paipaj shungupi chayajta rimajurca. 
4Siquem shuti huambraca, paipaj taita Hamor shuti runahuan parlashpami: —
Cai cuitsagutaca, ñucapaj huarmi cachun cazarachihuailla— nijurca. 
5Ashtahuangarin Jacoboca, paipaj ushi Dinata, Siquem shuti huambra nalita 
rurashpa mapayachishcatami uyarca. Paipaj churicunaca, animalcunata 
pambapi michinajujpimi, paicuna shamungacaman Jacoboca, upalla 
shuyajurca. 
6Siquem shuti huambrapaj taita Hamor shuti runaca, Jacobohuan 
parlangapajmi rijurca. 
7Jacobopaj churicunaca, pambamanda tigramushpami chaitaca yacharca. 
Jacobopaj ushihuan siririshpa, napash ruranata rurashpa, Israel puracunapi 

jatun pinganayaita rurashcamandami, paicunaca llaquirishpa ninanda 
fiñarirca. 
8Hamor shuti runaca, cashna nishpami paicunahuan parlajurca: —Ñuca churi 
Siquem shuti huambrapaj shungupica, cangunapaj ushitaca ninandapachami 
juyapan. Chaimandami, paipaj huarmi cachun cazarachipaichi nipani. 
9Ñucanchihuan familiapura tucupaichilla. Cangunapaj ushicunata 
ñucanchiman cushpa, cangunapash ñucanchi ushicunahuan cazaraichilla. 
10Shina rurashpaca, ñucanchihuan causaichilla. Alpacunapash cangunapajmi 
canga. Chai alpacunapi causashpaca, randishpa jatushpa causaichilla. Chai 
alpacunataca, cangunapaj cachun japipaichilla— nijurcami. 
11Shinallata Siquem shuti huambrapashmi, Dina shuti cuitsapaj taitatapash, 
paipaj turicunatapash, cashna nirca: —Cangunapaj ñavipi ñuca ali ricurishca 
capashcaiman. Shina cashpaca, imata canguna mañashcatapash cupashallami. 
12Shuj huarmimanda imatalla cuna cajpipash, ashtahuan mirachishpa 
mañahuaichilla. Ñucaca, mashnata nijpipash cupashallami. Cuitsagutaca, ñuca 
huarmi cachun cuhuaichilla— nircami. 
13Ashtahuangarin Jacobopaj churicunaca, paicunapaj pani Dinata nalita 
rurashpa mapayachishcamandami Siquem shuti huambratapash, paipaj taita 
Hamor shuti runatapash umachitalla umachinajurca. 
14Shinamandami cashna ninajurca: —Ñucanchica, ñucanchi panitaca, 
circuncisión nishcata na rurashca runahuan cazarachitaca, na ushanachu 
canchi. Chashnata ruranaca, ñucanchi purapica millanayaipachami. 
15Ashtahuangarin cashna rurana cajpica, chasquishunllami: Cangunapash, 
ñucanchishnallatami rurana canguichi. Canguna puramanda tucui jaricunami, 
circuncisionda rurana canguichi. 
16Shina rurajpica, ñucanchi ushicunata cangunaman cushunllami. Shinallata 
ñucanchipash, cangunapaj ushicunahuan cazarashunllami. Shina rurashpaca, 
shujlla llactami tucushun. 

17Ashtahuangarin circuncisionda ruranata na uyanayachijpica, ñucanchi 
ushitaca pushashpa rishunllami— ninajurcami. 
18Paicuna nishca shimicunaca Hamor shuti runapajpash, Hamorpaj churi 
Siquem shuti runapajpash alimi uyarirca. 
19Jacobopaj ushita ninanda alicachinamandami, Siquem shuti huambrapash, 
circuncisionda uchalla rurachirca. Paica, paipaj taitapaj huasi ucu purapica, 
tucuillata yali alicachi tucushcami causarca. 
20Chashnamandami Hamor shuti runapash, paipaj churi Siquem shuti 
huambrapash, paicunapaj puebloman yaicuna punguman shamushpa, 
paicunapaj pueblopi causaj runacunaman, cashna nishpa villanajurca: 
21—Cai runacunaca, ñucanchihuanga casilla ali causaitami charin. Paicunami, 
ñucanchi llactapi causashpa, randishpa jatushpa caipi causanajunga. Ricuichi 
cai llactaca, paicunapajpash pactana jatunmi. Ñucanchimi, paicunapaj 
ushicunataca, ñucanchi huarmi cachun japishun. Ñucanchi ushicunatapashmi, 
paicunapaj huarmi cachun cushun. 
22Ashtahuangarin cai runacunaca, ñucanchihuan shujlla llacta tucungapaca, 
cashnata rurajpimi ñucanchihuanga causai ushanga: Ñucanchi puramanda 
tucui jaricunami, paicuna rurashcashnallata circuncisionda rurana canchi. 
23Paicunapaj animalcunapash, paicuna imatalla charishcacunapash, 
paicunapaj tucui animalcunapash, ñucanchipajmi canga. Paicuna nishcatalla 
pactachishunchi. Paicunaca ñucanchihuan causangallami— ninajurcami. 
24Hamor shuti runahuan, paipaj churi Siquem shuti runahuan chashna 
ninajushcataca, pueblo punguta yalijcunaca tucuillami cazurca. Paicunapaj 
pueblo punguta mashnacuna llujshijpipash, tucuilla jaricunatami 
circuncisionda ruranajurca. 
25Ashtahuangarin quimsa punlla tucujpimi, cashna tucurca: Paicuna ninanda 
nanachijujpimi, Simeón shuti, Leví shuti, Jacobopaj ishcai churicunaca, 
paicunapaj espadacunata japinajurca. Paicunaca, Dinapaj turicunami carca. 

Shina japishpami, chai pueblopi causajcunataca, cungashcapi shamushpa, 
tucuilla jaricunata huañuchirca. 
26Hamor shuti runatapash, paipaj churi Siquem shuti runatapashmi, 
espadahuan huañuchirca. Shina huañuchishpami Dinataca, Siquem shuti 
runapaj huasimanda apashpa rinajurca. 
27Jacobopaj churicunaca, paicunapaj panita nalita rurashpa 
mapayachishcamandami, huañushca sirinajujcunapajman shamushpa, chai 
pueblopi imalla tiashcatapash apanajurca. 
28Paicunapaj llamacunata, huarmi huagracunata, burrocunata, chai pueblopi 
imalla tiashcacunata, pambapi tucui imalla tiashcacunatami apanajurca. 
29Paicuna imatalla charishcacunataca, tucuillata apashpami, paicunapaj 
tucuilla huahuacunatapash, paicunapaj huarmicunatapash prezu apanajurca. 
Huasicunapi imalla tiashcacunatapash, tucuillatami shuhuashpa apanajurca. 
30Chashna rurashcamandami Jacoboca, Simeondapash, Levitapash cashna 
nijurca: —Ñucataca, cai llactapi causanajuj cananeo nishca, ferezeo nishca 
gentecunapi millanayachi tucushpa causachun saquishpami 
pandachihuashcanguichi. Ñucaca, huaquinlla runacunahuan cajpimi, ñucata 
fiñajcunaca tandanajushpa shamushpa, ñucahuan macanajunga. Shinami 
ñucapash, ñuca huasi ucu purapash, tucuchi tucushun— nijurcami. 
31Ashtahuangarin paicunaca, cashna nishpami tigrachinajurca: —Ñucanchi 
panitaca, ¿culquimanda huainayaj huarmitashnachu, paica nalita rurana 
carca?— ninajurcami. Taita Diosca, Bet-el shuti pambapimi Jacobota 
bendiciashca 

Génesis 35 

1Taita Diosca, Jacobotami cashna nirca: “Jatarishpa, Bet-el shuti pambaman 
vichai rishpa, chaipi causangapaj quedanguilla. Cambaj huauqui Esaumanda 
pacajushpa rijujpi, canman ricurishca Taita Dios ñucaman shuj altarta 
rurangui” nircami. 

2Shina nishca jipami Jacoboca, paipaj familiacunata, tucuilla paihuan 
tiajcunatapash cashna nirca: —Canguna purapi tiaj shuj dioscunataca 
anchuchinami canguichi. Shinallata cangunapash armashpa, shuj churajunata 
churajuichi. 
3Cunanga jatarishpa, Bet-el shuti pambaman vichai rishunchilla. Ninan 
llaquihuan causajui punllapi, ñuca mañajujta tigrachij Taita Diosmanmi, chaipi 
shuj altarta rurasha. Ñuca ñanda purishcapica, paimi ñucahuan cashca— 
nircami. 
4Shinami paicuna charishca, shujcunapaj tucui dioscunataca, Jacoboman 
cunajurca. Shinallata rinripi churajushca zarcillocunatapashmi, Jacoboman 
cunajurca. Chaicunataca, Siquem shuti pueblo ladopi tiaj shuj encina quiru 
ucupimi pacarca. 
5Chai pueblomanda ña llujshinajujpimi Taita Diosca, chai muyundi 
llactacunapi causajcunaman, jatun manllaita cachamurca. Chaimandami, 
Jacobopaj churicunata llaquichingapaca na catirca. 
6Jacoboca, Canaán llactapi tiaj Luz nishca pambamanmi chayarca. (Chaica, 
Bet-el shuti pambami). Paipash, paihuan purij tucui gentecunapashmi chaiman 
chayarca. 
7Chaipimi, shuj altarta rurarca. Chai pambataca, “El-bet-el” shutitami 
shutichirca. Paipaj huauquimanda pacajushpa rijujpimi, Taita Diosca paiman 
chaipi ricurirca. Chaimandami, chashna shutichirca. 
8Rebecata viñachishca Débora shuti huarmi huañujpica, Bet-el pueblo ura 
chaquiman shayajuj shuj encina nishca quiru ucupimi pambarca. Chai 
pambashca pushtutaca, “Alón-bacut” shutitami shutichirca. 
9Padan-aram shuti llactamanda tigramushcapimi Taita Diosca, Jacoboman 
cutin ricurishpa bendiciarca. 

10Taita Diosca, cashnami nirca: “Cambaj shutica Jacobomi. Cunanga, cambaj 
shutica na ashtahuan Jacobo cangachu. Ashtahuangarin cambaj shutica, 
Israelmi canga” nishpami paitaca, “Israel” shutita shutichirca. 
11Taita Diosca, cashnatapashmi nirca: “Ñucami, tucuita rurai ushaj Taita Dios 
cani. Canga, ninanda mirashpa jundailla. Canmandaca, shujlla llacta 
cashpapash, tauca llactacunami tucunga. Cambaj huahuacunamandaca, jatun 
mandajcunapashmi llujshinga. 
12Abrahamman, Isaacman carashca alpatami canmambash, cambaj cati 
miraicunamambash carasha” nircami. 
13Shina nishca jipami Taita Diosca, Jacobohuan parlanajushca pambamanda 
paipaj ladomanda rirca. 
14Jacoboca, maipi paihuan rimashca pambapimi, Diospajlla cashcata ricuchij 
rumita shayachishpa, chai rumipica talina vinotapash, aceitetapash talirca. 
15Jacoboca, Taita Dios paihuan parlajushca pambataca, “Bet-el” shutitami 
shutichirca. Raquel shuti huarmi huañushcatami villajun 
16Chai jipaca, Bet-el shuti pueblomanda rinajushpami, Efrata shuti puebloman 
chayangapaca ashalla rina tiajpi, Raquel huarmica huahuata ungugrijurca. 
Huahuata na ung:ui ushashpami, ashtaca nanaihuan carca. 
17Chaipimi cashna tucurca: Chashna nanaihuan na ushajujpimi, huahuata 
unguchij huarmica: “Ama manllaichu. Caitapash, jari huahuagutallatami 
charigringui” nirca. 
18Alma llujshishpa, Rebeca (ña huañujpica), chai huahuagutaca, “Benoni” 
shutitami shutichirca. Ashtahuangarin chai huahuapaj taitaca, “Benjamín” 
shutitami shutichirca. 
19Chashnami, Raquel huarmica huañurca. Paica, Efrata nishca Belén 
puebloman rina ñan ladopimi pambai tucurca. 
20Maipi pambashca pushtupimi, Jacoboca shuj jatun rumita shayachirca. Chai 
rumica, Raquel huarmita pambashcatami cunangaman ricuchijun. 

21Taita Israelca, chaimanda llujshishpami paipaj carpataca, Migdal-edar shuti 
torremandaca ashtahuan chai ladoman shayachirca. Jacobopaj churicunatami 
villajun (1 Crón. 2:1-2) 
22Chai llactapi taita Israel causajui punllacunapimi, cashna tucurca: Rubenga, 
paipaj taitapaj Bilha shuti caishuj huarmipajman rishpami, paihuan puñurca. 
Chaitami, taita Israelca yacharca. Taita Israelpaj churicunaca, cai chunga 
ishcaicunami carca: 
23Lea shuti runapaj churicunamanda, Jacobopaj punda churica Rubenmi carca. 
Cati churicunaca: Simeón, Leví, Judá, Isacar, Zabulón shuticunami carca. 
24Raquel huarmipaj churicunaca: José shuti, Benjamín shutimi carca. 
25Raquel huarmita servij Bilha shuti huarmipaj churicunaca: Dan shuti, Neftalí 
shutimi carca. 
26Lea huarmita servij Zilpa shuti huarmipaj churicunaca: Gad shuti, Aser 
shutimi carca. Paicunami, Padan-aram shuti llactapi Jacobo causajujpi, 
ungushca churicuna carca. Isaac huañushcatami villajun 
27Chai jipami Jacoboca, paipaj taita Isaacpajman, Mamre shuti puebloman 
shamurca. Chai puebloca, Arba nishca Hebrón shutimi. Chaipimi 
Abrahambash, Isaacpash causarca. 
28Isaac causashca huatacunaca, patsaj pusaj chunga huatami carca. 
29Isaac runaca, paipaj espíritu llujshijpi huañushpaca, paipaj 
familiacunahuanmi tandachi tucurca. Paica, ña rucugu cashpa ashtaca 
huatacunata causashpa huañujpimi, paipaj churi Esaupash, Jacobopash 
pambarca. Esaú runapaj miraicunatami villajun (1 Crón. 1:34-54) 

Génesis 36 

1Edom nishca Esaú runapaj miraicunaca, caicunami: 
2Esaú runaca, Canaán llactapi causajcunapaj ushicunatami, paipaj huarmi 
cachun japirca: Heteopura Elón shuti runapaj ushi Ada shuti huarmita, 

heveopura Zibeón shuti runapaj churi Aná shuti runapaj ushi Aholibama 
huarmita, 
3Ismael shuti runapaj ushi, Nebaiot shuti runapaj pani Basemat shuti 
huarmitapashmi japirca. 
4Ada shuti huarmica, Elifaz shuti churitami Esaú runaman ungurca. Basemat 
shuti huarmica, Reuel shuti churitami ungurca. 
5Aholibama shuti huarmica: Jeús, Jaalam, Coré shuti churicunatami ungurca. 
Paicunami, Canaán llactapi causajushpa Esaú charishca churicuna. 
6Esaú runaca, paipaj huarmicunata, paipaj churicunata, paipaj ushicunata, 
paipaj huasipi tucui causajcunata, paipaj animalcunata, ashtahuan tucui shuj 
animalcunata, Canaán llactapi ima charishcacunatapashmi tandachirca. Shina 
tandachishpami, paipaj huauqui Jacobomanda shicanyashpa, shuj llactaman 
rirca. 
7Paicuna charishcacunaca ashtacapacha cajpimi, chashna apashpa rirca. Shina 
ashtaca cajpimi, ishcandi causaitaca na ushanajurca. Paicunapaj animalcuna 
ashtacapacha cajpimi, paicuna maipi causanajushca alpaca na pactarca. 
8Chaimandami Esaú runaca, Seir shuti urcuman rishpa, chaipi causajurca. 
Paica, Edom nishca Esaú runami. 
9Seir shuti urcupi causajcunapaj taita Esaú runapaj miraicunaca, caicunami: 
10Esaú runapaj churicunapaj shuticunaca, caicunami: Esaú runapaj huarmi 
Adapaj churica, Elifazmi carca. Esaú runapajllata huarmi Basematpaj churica, 
Reuel shutimi carca. 
11Elifaz shuti runapaj churicunaca: Temán, Omar, Zefo, Gatam, Cenaz 
shuticunami carca. 
12Timna shuti huarmimi, Esaú runapaj churi Elifazpaj caishuj huarmi carca. 
Chai huarmimi, Amalec shuti churita ungurca. Esaú runapaj huarmi Ada 
huarmipaj mirai huahuacunaca, caicunami. 

13Reuel shuti runapaj churicunaca: Nahat, Zera, Sama, Miza shuticunami carca. 
Paicunami, Esaú runapaj huarmi Basematpaj huahuacuna carca. 
14Esaupaj huarmi Aholibamapaj churicunaca, caicunami: Aholibama shuti 
huarmica, Zibeón shuti runapaj churi Aná shuti runapaj ushimi. Paimi Jeús, 
Jaalam, Coré shuti churicunata ungurca. Paicunaca, Esaú runapaj churicunami. 
15Esaú runapaj huahua puramanda mandajcunaca, caicunami: Elifaz 
huarmihuan charishca Esaupaj punda churicunaca, caicunami mandajcuna 
carca: Temán, Omar, Zefo, Cenaz shuticunami carca. 
16Coré, Gatam, Amalec shuti, Elifazpaj churicunami, Edom llactapi 
mandajcuna carca. Paicunami, Ada shuti huarmipaj churicuna carca. 
17Esaú runapaj churi Reuelpaj churicunaca, caicunami: Nahat, Zera, Sama, 
Miza shuti churicunaca, mandajcunami carca. Paicunaca, Reuel shuti 
runamanda catishpa mirashca mandajcuna carca. Paicunaca, Esaú runapaj 
huarmi Basematpaj mirai huahuacunami. 
18Caicunami, Esaú runapaj huarmi Aholibamapaj mirai churicuna: Jeús, 
Jaalam, Coré shuti churicunaca, mandajcunami carca. Paicunaca, Aná shuti 
runapaj ushi, Esaupaj huarmi Aholibamanda mirashca mandajcunami carca. 
19Paicunami, Esaú runamanda mirai mandajcuna carca. Paica, Edom nishca 
Esaú runami. 
20Chai llactapillata causanajuj horeopura Seir shuti runapaj churicunaca, 
caicunami: Lotán, Sobal, Zibeón, Ana, 
21Disón, Ezer, Disán shuticunami. Paicunami, Edom llactapi causaj Seir shuti 
runapaj mirai horeocunata mandajcuna carca. 
22Lotán shuti runapaj churicunaca: Hori shuti, Hemam shutimi carca. Timna 
shuti huarmica, Lotán shuti runapaj panimi carca. 
23Sobal shuti runapaj churicunaca: Alván, Manahat, Ebal, Sefo, Onam 
shuticunami carca. 

24Zibeonbaj churicunaca: Aja shuti, Aná shutimi carca. Cai Aná shuti runami, 
paipaj taita Zibeonbaj burrocunata michijushpa, jichushca pambapi yacu 
llujshijujta tarishca carca. 
25Aná shuti runapaj huahuacunaca: Disón shuti churipash, Aholibama shuti 
ushipashmi carca. 
26Disón shuti runapaj churicunaca, caicunami: Hemdán, Esbán, Itrán, Querán 
shuticunami carca. 
27Ezer shuti runapaj churicunaca, caicunami: Bilhán, Zaaván, Acán 
shuticunami carca. 
28Disán shuti runapaj churicunaca, caicunami: Uz shuti, Arán shutimi carca. 
29Horeocunata mandajcunaca, caicunami: Lotán, Sobal, Zibeón, Aná, 
30Disón, Ezer, Disán shuticunami carca. Paicunami, horeocunata mandajcuna 
carca. Seir shuti llactapica, paicuna mandajpimi causanajurca. 
31Israelcunata jatun mandaj nara tiajpillatami, Edom llactapica caicuna 
mandanajurca: 
32Edom llactataca, Beor shuti runapaj churi Bela shuti runami mandajurca. Pai 
mandajuj pueblopaj shutica, Dinaba shutimi carca. 
33Bela shuti runa huañujpica, Bosra shuti pueblopi causajuj Zera shuti runapaj 
churi Jobab shuti runami, paipaj randi mandajurca. 
34Jobab runa huañujpica, Temán shuti llactapi causajuj Husam shuti runami, 
paipaj randi mandajurca. 
35Husam shuti runa huañujpica, Bedad shuti runapaj churi Hadadmi paipaj 
randi mandajurca. Paimi, madianitacunataca, Moab pambacunapi 
macanajushpa misharca. Pai mandajuj llactapaj shutica, Avit shutimi carca. 
36Hadad shuti runa huañujpica, Masreca shuti pueblomanda Samla shuti 
runami, paipaj randi mandajurca. 

37Samla shuti runa huañujpica Saulmi, paipaj randi mandajurca. Paica, 
Eufrates jatun yacu ladollapi tiaj Rehobot pueblomandami carca. 
38Saúl huañujpica, Acbor shuti runapaj churi Baal-hananmi, paipaj randi 
mandajurca. 
39Acbor shuti runapaj churi Baal-hanán shuti runa huañujpica, Hadar shuti 
runa paipaj randi mandajurca. Pai mandajuj puebloca, Pau shutimi carca. 
Paipaj huarmica, Matred shuti huarmipaj ushi Mehetabel shutimi carca. 
Matred shuti huarmica, Mezaab shuti runapaj ushimi carca. 
40Esaú runapaj miraicunata catishpa ricujpica, mandajcunapaj shuticuna, 
paicuna causajushca llactacunapaj shuticunapash, paicunapaj shuticunapash, 
caicunami: Timna, Alva, Jetet, 
41Aholibama, Ela, Pinón, 
42Cenaz, Temán, Mibzar, 
43Magdiel, Isam shuticunami carca. Paicunami, Edom llactataca paicunapaj 
cachun japishpa, chaipillata causashpa mandanajurca. Edom nishca Esaú 
runaca, paillatami edomitacunapaj taita carca. Josetaca, paipaj 
huauquicunallatami jatushca 

Génesis 37 

1Jacoboca, paipaj taita maipi causashca Canaán llactapimi causajurca. 
2Caipica, Jacobopaj mirai familiacuna imashna causashcatami villajun: Joseca, 
chunga canchis huatata charishpami, paipaj huauquicunahuan llamacunata 
michishpa purirca. Chairalla viñai Joseca, Bilha shuti huarmipaj 
churicunahuan, Zilpa shuti huarmipaj churicunahuanmi purirca. Chai 
huarmicunaca, paipaj taitapaj huarmicunami carca. Joseca, paipaj 
huauquicuna nalita rurashpa purijpi, shujcuna parlanajujta uyashpami, paipaj 
taitaman villan carca. 

3Taita Israelca, pai ña rucugu cashpa charishca churi cajpimi Josetaca, tucui 
paipaj churicunata yali ninanda juyan carca. Shina juyashpami, tauca 
colorhuan ahuashca túnica nishca jahualla churajunata rurarca. 
4Paipaj huauquicunaca, tucui paipaj huauquicunata yali Joseta paipaj taita 
juyajta ricushpami, Josetaca millanayachirca. Chaimandami paitaca, aliguta 
juyaihuan rimaitaca na ushanajurca. 
5Joseca, shuj muscuita muscushpa, paipaj huauquicunaman villajpimi, paitaca 
ashtahuan millanayachirca. 
6Joseca cashnami nijurca: —Uyaichi, cunanga cai muscuitami muscushcani: 
7Ricuichi, pamba chaupipimi trigota huangunajushcanchi. Chashna 
huangunajujpica, ñuca huanguca ñapash jatarishpami ali shayarirca. 
Cangunapaj huangucunaca muyundi tianajushpami, ñuca huangu ñaupajpi 
cumurinajurca— nircami. 
8Shina nijpimi paipaj huauquicunaca, cashna nishpa tigrachirca: —¿Canllu 
ñucanchita mandaj tucugringui, na cashpaca ñucanchita mandashpachu 
charigringui?— ninajurcami. Paipaj muscuicunamandapash, paipaj 
parlocunamandapashmi, paitaca ashtahuambacha millanayachirca. 
9Joseca, shuj muscuitapash muscushpami, paipaj huauquicunaman cashna 
nishpa parlarca: —Ricuichi, cutinmi shuj muscuita muscurcani. Caipica 
indipash, lunapash, chunga shuj luzerocunapash, ñuca ñaupajpi ñapash 
cumurimunajujtami muscurcani— nircami. 
10Chai muscushcataca, paipaj taitamambash, paipaj huauquicunamambashmi 
parlajurca. Shina parlajujpimi, paipaj taitaca, cashna nishpa rimarca: —¿Ima 
muscuitata muscushcanguiyari? ¿Ñucapash, cambaj mamapash, cambaj 
huauquicunapashchu cambaj ñaupajpi, cai alpapi cungurij shamuna canchi?— 
nircami. 

11Josepaj huauquicunaca, paitaca ashtahuanmi fiñashpa ricunajurca. 
Ashtahuangarin paipaj taitaca, chai muscuita parlashcataca aligutapachami 
yarijurca. 
12Chai jipami Josepaj huauquicunaca, paicunapaj taitapaj llamacunata, Siquem 
shuti pueblo ladopi michingapaj rirca. 
13Taita Israelca, Josetaca cashnami nirca: —Cambaj huauquicunaca, Siquem 
shuti pueblopimi llamacunata michinajun. Canda paicunapajman cachangapaj 
shamui— nircami. Shina nijpimi, Joseca: —Caipimi cani— nishpa tigrachirca. 
14Taita Israelca, Josetaca cashnami nirca: —Cunanda rishpa, cambaj 
huauquicunapash, llamacunapash imashna cajta ricushpa, ñucaman 
villangapaj tigramugri— nircami. Shina nishpa Hebrón pueblomanda 
cachajpimi, Siquem shuti puebloman chayagrirca. 
15Shuj runami Josetaca, pambapi chingashca purijujta tuparirca. Chai runami, 
Josetaca: —¿Imatata mascangui?— nirca. 
16Shina nijpimi Joseca, cashna nishpa tigrachirca: —Ñuca huauquicunatami 
mascajuni. ¿Maipi michinajujtapash nachu ricupangui?— nircami. 
17Shina nijpimi chai runaca, cashna nishpa tigrachirca: —Ñami caimandaca 
rishca. ‘Dotán shuti puebloman jacuchi’ ninajujtami uyarcani— nircami. Shina 
nijpimi Joseca, paipaj huauquicunata catishpa rishpa, paicunataca Dotán 
pueblo ladopi tuparirca. 
18Paicuna Joseta carumanda ricushpaca, narapash paicunapajman 
chayajpillatami, Joseta huañuchingapaj pacalla parlarinajurca. 
19Paicunaca, caishuj chaishujmi cashna ninajurca: —Ricuichi, muscushpa 
causajca shamujunmi. 
20Cunanga paita huañuchishpa, shuj jatun utujupi shitangapaj shamuichi. 
Shina shitashpaca: ‘Imapash millai animalmi, paitaca micushcanga’ 
nishunchillami. Chai jipaca, pai muscushcacunaca imami tucun ricushunchi— 
ninajurcami. 

21Chashna ninajujta Rubén uyashpami, paipaj huauquicunapaj maquimanda 
cacharichishpa: —Paitaca, na huañuchinachu canchi— nirca. 
22Rubenga, ashtahuan cashnatapash nircarami: —Yahuarta na jichanachu 
canguichi. Paitaca, yacuta tandachingapaj rurashca cai jichushca pambapi tiaj 
jatun utujupilla shitaichi. Cangunapaj maquihuanga, imatapash na ruranachu 
canguichi— nircami. Paipaj huauquicunapaj maquimanda Joseta chashna 
cacharichishpa, paipaj taitapajman tigrachingapajmi cashnaca nijurca. 
23Chai jipami, cashna tucurca: Paipaj huauquicunapajman José chayajpimi, 
tauca colorhuan ahuashca túnica nishca, Josepaj jahualla churajunata 
quichunajurca. 
24Chai jipami Joseta japishpa, yacuta tandachingapaj rurashca jatun utujupi 
shitanajurca. Chai utujupica, yacuca na tiashcachu carca. 
25Chai jipaca, micungapajmi tiarinajurca. Shina tianajushpa vichai ricushpami, 
taucapura ismaelitacuna Galaad llactamanda shamunajujta ñapash 
ricunajurca. Paicunapaj camellocunaca, mishquillagu ashnajuj jambicunata, 
balsamo nishca, mirra nishca jambicunatapash aparishcami, Egiptoman 
apashpa shamunajurca. 
26Chaimandami Judá runaca, paipaj huauquicunataca cashna nirca: —
¿Ñucanchi huauquita huañuchishpa na villashpa upalla pacashpaca, imatata 
tarina canchi? 
27Shamuichi, paitaca ismaelitacunaman jatushunchi. Paita jatushpaca, 
ñucanchi maquihuanga na llaquichishunllu. Paica ñucanchi huauqui, ñucanchi 
aichapachamari— nircami. Shina nijpimi paipaj huauquicunapash, pai 
nishcataca alicachinajurca. 
28Randishpa, jatushpa purij madianitacuna yalinajujpimi Josetaca, yacuta 
tandachingapaj rurashca jatun utujumanda llujchinajurca. Shina llujchishpa 
vichai pushamushpami, ishcai chunga culquipaj ismaelitacunaman 
jatunajurca. Shina jatujpimi Josetaca, Egiptoman apanajurca. 

29Chai jipami, Rubenga chai jatun utujuman cutin tigrashpa, Joseta chaipi na 
tarishpaca, pai churajushcata liquirca. 
30Paipaj huauquicunapajman tigrashpami, cashna nirca: —Chairalla viñai 
Joseca na ricurinllu. Ñucaca, ¿maimanda rishayari?— nircami. 
31Shinamandami paicunaca túnica nishca, Josepaj jahualla churajunata 
japirca. Shina japishpami, túnica nishca jahualla churajunataca, huarmi 
chivopaj shuj huahua chivota cungata muchushpa, chai yahuarpi javinajurca. 
32Shina rurashpami, tauca colorhuan ahuashca túnica nishca jahualla 
churajunata paipaj taitapajman cachajpi apamushpa, cashna ninajurca: 
“Caitami tarircanchi. ¿Cambaj churipaj churajunachu, nachu cambaj churipaj 
churajuna imata? Cunanga rijsilla” ninajurcami. 
33Jacoboca, chai churajunata rijsishpami cashna nirca: “Túnica nishca jahualla 
churajunaca, ñuca churipajmi capan. Paitaca, imapash millai animalmi 
micushcanga. Joseca, caita chaitamari fiti tucushcanga” nircami. 
34Shinamandami Jacoboca, pai churajushcacunata liquishpa, cañamuta 
churajushpa, paipaj churimandaca tauca punllacunata llaquilla carca. 
35Shina llaquilla cajpimi, paipaj tucuilla churicuna, paipaj tucuilla ushicuna 
paita cushichingapaj rinajurca. Ashtahuangarin Jacoboca, cushijuita 
japingapaj na munashpami, cashna nirca: “Seolpi ñuca churihuan tuparingapaj 
ringacamanmi, cashna llaquilla churajunahuan causasha” nishpami, paipaj 
taitaca huacajurca. 
36Madianitacunaca Josetaca, cuidaj soldadocunata mandashpa, Faraonda servij 
Potifar shuti runamanmi, Egiptopi jaturca. Judá runamandapash, Tamar 
huarmimandapashmi villajun 

Génesis 38 

1Chai huatacunami cashna tucurca: Judá shuti runaca, paipaj 
huauquicunamanda anchurishpami, Adulam shuti pueblopi causajuj Hira shuti 
runapajpi causagrirca. 

2Chaipimi Judá runaca, cananeopura Súa shuti runapaj ushita rijsirca. Chai 
huarmitaca, paipaj huarmi cachun japishpami, chai huarmipi chayarca. 
3Chai huarmi vijsayu tucushpami, shuj jari huahuaguta ungurca. Chai 
huahuagutaca, Er shutitami shutichirca. 
4Cutin vijsayu tucushpaca, shuj jari huahuagutallatami ungurca. Chai 
huahuagutaca, Onán shutitami shutichirca. 
5Cutin vijsayu tucushpapash, shuj jari huahuagutallatami ungurca. Chai 
huahuagutaca, Sela shutitami shutichirca. Huahuata unguna punllapica, 
Quezib shuti pueblopimi carca. 
6Chai jipami Judá runaca, Er shuti paipaj punda churiman huarmita japirca. 
Chai huarmica, Tamar shutimi carca. 
7Judá runapaj punda churi Er shuti runaca, Mandaj Diospaj ñaupajpica, nali 
runami carca. Chaimandami Mandaj Diosca, causaita quichurca. 
8Chai jipami Judá runaca, Onán shuti runataca cashna nirca: —Cambaj 
huauquipaj huarmipi chayashpa, paihuan cazarailla. Shina cazarashpaca, 
cambaj huauquipaj miraicuna tiachun mirachilla— nircami. 
9Onán shuti runaca, chai miraicunaca, na paipaj canata yachashpami, cashna 
rurajurca: Paica, paipaj huauquipaj huarmipi chayashpapash, paipaj 
huauquipaj miraicuna ama tiachunmi, alpapilla shutuchijurca. 
10Chashna nalita rurajushcacunaca, Mandaj Diospaj ñaupajpica nalipachami 
ricurirca. Chaimandami, paitapash causaita quichurca. 
11Judá runaca, paipaj jachun Tamartaca cashnami nirca: —Ñuca churi Sela 
viñangacaman, cambaj taitapaj huasipi sapalla causajuilla— nircami. “Sela 
shuti runapash, paipaj huauquicunashnallata huañuipajpash” yashpami, 
chashna nirca. Shina nijpimi Tamarca, paipaj taitapaj huasiman rishpa chaipi 
causajurca. 
12Tauca punllacuna yalishca jipaca, Súa shuti runapaj ushi, Judá runapaj 
huarmipashmi huañurca. Shina huañujpi llaquilla cashca jipa, cutin cushilla 

tucushpami Judá runaca, paipaj llamacunata rutujcunapajman Timnat shuti 
puebloman vichai rijurca. Paica, Adulam shuti pueblomanda Hira shuti paipaj 
cumba runahuanmi rijurca. 
13Chaitami, Tamarman cashna nishpa villanajurca: “Ricui, cambaj suedroca, 
paipaj llamacunata rutuchingapajmi, Timnat shuti puebloman vichai rijun” 
ninajurcami. 
14Chaimandami paica, sapalla huarmi cashpa churajushca churajunacunata 
anchuchirca. Shina anchuchishpaca, umata quilparina telahuan quilparishpa, 
baitahuan ali pillurishpami, Enaim shuti puebloman yaicuna pungu ladopi, 
Timnat shuti puebloman rina ñan ladopi tiarirca. Sela shuti huambratapash, ña 
viñashcata ricushpa, paipaj suedropash chai huambrahuan na 
cazarachishcamandami, chashna rurajurca. 
15Tamar huarmi avita quilparishcata Judá runa ricushpami, culquimanda 
huainayaj huarmimi yajurca. 
16Judá runaca, chai ñanmanda anchurishpa, chai huarmipajman rishpami: —
Cambi cunan ñuca chayangapaj saquihuailla— nijurca. Paipaj jachun cajtaca 
na yachashpami, chashna nijurca. Shina nijpimi, chai huarmica: —¿Ñucapi 
chayashpaca, imatashi cuhuangui?— nirca. 
17Shina nijpimi Judá runaca, cashna nishpa tigrachirca: —Ñuca 
animalcunamandaca, huarmi chivopaj shuj huahua chivotami canman 
cachamusha— nircami. Shina nijpimi, chai huarmica: —Can chaita 
cachamungacaman, imatapash ñucaman saquihuayari— nirca. 
18Shina nijpimi, Judá runaca: —¿Imatata saquichun munangui?— nirca. Shina 
nijpimi chai huarmica, cashna nishpa tigrachirca: —Cambaj sellota, racuta 
caupushca cambaj puchata, cambaj maquipi charijuj tauna caspita cuhuayari— 
nircami. Shina nijpimi Judá runaca, chaicunata cushpa chai huarmipi chayajpi 
chai huarmica, paipajta vijsayu tucurca. 

19Chai jipaca, jatarishpa rircallami. Shina rishpami, umata quilparina telahuan 
quilparishcata anchuchishpa, sapalla huarmi cashpa churajuna, paipaj 
churajunacunatallata cutin churajurca. 
20Judá runaca, huarmi chivocunapaj huahua chivotami, Adulam shuti 
pueblomanda paipaj cumbahuan cacharca. Chai huarmiman saquishcacunata 
cutin japimuchunmi, shina cacharca. Ashtahuangarin chai huarmitaca, na 
tuparircachu. 
21Chaimandami, Enaim shuti pueblopi causaj runacunataca, cashna nishpa 
tapujurca: —Enaim pueblo ladolla ñambi tiaj, ¿culquimanda huainayaj 
huarmica maipita?— nijurcami. Shina tapujpimi paicunaca, cashna ninajurca: 
—Caipica, culquimanda huainayaj maijan huarmipash na tiashcachu— 
ninajurcami. 
22Shina nijpimi chai runaca, Judá runapajman tigrashpa cashna nirca: —Chai 
huarmitaca, na tuparinichu. Chai pueblopi causaj runacunapash: ‘Caipica, 
culquimanda huainayaj huarmica na tiashcachu’ nihuarcami— nircami. 
23Shina nijpimi Judá runaca, cashna nirca: —Ñucanchita pipash ama yangapi 
churashpa ricuchunga, chaicunataca can japilla. Ricui, cai huahua chivota 
cuchun cachajpipash, canga na tuparishcanguichu— nircami. 
24Ña quimsa quillashna tucujpimi, cashna tucurca: Judá runamanmi, cashna 
nishpa villanajurca: —Cambaj jachun Tamarca, huainayashpami causajushca. 
Shinamandami cunanga, vijsayupacha purijun— ninajurcami. Shina nijpimi, 
Judá runaca: —Paitaca, llujchishpami rupachina canguichi— nirca. 
25Ashtahuangarin paita ña llujchinajujpimi chai huarmica, paipaj suedroman 
cashna nishpa villachun cacharca: “Caicunapaj dueño runapajtami, vijsayu 
cani. Cunanga sellotapash, racuta caupushca puchatapash, tauna caspitapash 
ricui. ¿Caicunaca pipajta?” nishpami cacharca. 
26Shina cachajpimi Judá runaca, chaicunata rijsishpa cashna nirca: “Paica, 
ñucatapash ashtahuan yali imatapash cashcatapachami rurashpa causajushca. 

Ñucami, Sela shuti ñuca churitaca, na paihuan cazarachircani” nircami. Judá 
runaca, chai huarmipica cutinga na chayarcachu. 
27Huahuata unguna punlla ña pactajpimi, cashna tucurca: Paipaj vijsa ucupica, 
ishcai huahuacunami tiashca carca. 
28Shinamandami cashna tucurca: Huahuata ungujujpica, shuj huahuarami 
maquita llujchirca. Shina llujchijpi, huahuata unguchij huarmi japishpami: 
“Caimi punda huacharirca” nishpa, paipaj maquipi shuj puca puchahuan 
huatachirca. 
29Ashtahuangarin maquita llujchij huahuaca, maquita cutin ucuman aisajpimi, 
paipaj huauquira llujshirca. Shina llujshijpimi, unguchij huarmica: “¡Maitata 
canra punda llujshimunguiyari!” nishpa, Fares shutita shutichirca. 
30Chaipaj catica, puca puchata paipaj maquipi huatashca, paipaj huauquimi 
llujshirca. Chai huahuataca, Zara shutitami shutichirca. Josemandapash, 
Potifarpaj huarmimandapashmi villajun 

Génesis 39 

1Egiptoman José apai tucujpica, cuidaj soldadocunata mandashpa Faraonda 
servij, Egipto llactamanda Potifar shuti runami randirca. Chai llactaman apaj 
ismaelitacunapaj maquimandami randirca. 
2Ashtahuangarin Mandaj Diosca, Josehuanmi carca. Chaimandami, pai imata 
rurashcapash ali llujshin carca. Paica, Egiptomanda paipaj amopaj huasipimi 
causajurca. 
3Mandaj Diosca, Josehuanmi carca. Chaimandami, tucui imata José 
rurajpipash Mandaj Diosca, paipaj maquipillata ali llujchijurca. Chaitami, 
Josepaj amoca ricujurca. 
4Joseca, Potifar shuti runapaj ñavipi ali ricurishpami, paita servishpa 
causajurca. Potifar runaca, paipaj huasipi mayordomo cachun Joseta 
churashpami, tucui ima charishcatapash paipaj maquipi churarca. 

5Paipaj huasita, tucui ima charishcacunata ricuchun mingashca 
punllamandapachami, cashna tucurca: Mandaj Diosca, Egiptopi causaj runapaj 
huasitaca, Josemandallami bendiciajurca. Mandaj Diosca, chai runapaj 
huasipi, pambapi tucui imatalla charishcatami bendiciajurca. 
6Chaimandami tucui ima charishcatapash, Josepaj maquipi churarca. Potifar 
runaca pai ricujujpimi, huasipi ima tiashcatapash na yarishpa, pai imata 
micunatalla yarin carca. Joseca ali ñavi, juyailla huambragumi carca. 
7Chai jipacunami, cashna tucurca: Paipaj amopaj huarmica, Joseta ninanda 
munashpa ricushpami: —Ñucahuan puñushun— nirca. 
8Shina nijpimi Joseca, chaita rurangapaj na munashpa, paipaj amopaj 
huarmitaca cashna nirca: —Ricui, ñuca amoca ñucahuanga cai huasi ucupi ima 
tiashcatapash, na yarijunllu. Tucui imatalla pai charishcatapash, ñuca 
maquipimi saquishca. 
9Cai huasipica, shuj ñucata yalica na tianllu. Shina cajpimi, imatallapash na 
pacashpa alichishpa tucuita saquihuashca. Ashtahuangarin candallami, paipaj 
huarmi cajpi, imatapash na nihuashca. Shina cashpaca, ¿imashpata ñucaca cai 
jatun nalita rurashpa juchata rurashpa, Taita Diosta fiñachishayari?— nircami. 
10Chai huarmica, punllandi Joseta paihuan puñungapaj siririshun nijujpipash 
Joseca, chai huarmihuan siririshpa, paipaj ladopi cangapaca na munarcachu. 
11Chai jipami, cashna tucurca: Shuj punllami Joseca, huasi ucupi ruranacunata 
rurangapaj yaicurca. Chai huasipi causajcunaca, pipash illarcami. 
12Chaipimi chai huarmica Josetaca, paipaj churajunamanda aisashpa: —
Ñucahuan puñushun— nirca. Shina nijujpimi Joseca, paipaj churajunata chai 
huarmipaj maquipi saquishpa, calpashpa llujshirca. 
13Paipaj maquipi churajunata saquishpa canllaman calpajta ricushpami chai 
huarmica, 
14huasipi tiajcunata cayashpa, cashna nirca: —Ricuichi, hebreopura shuj 
runatami, ñucanchita nalita rurachun ñucanchipajman apamushca. Chai 

runaca, ñucahuan puñungapaj munashpami quimirimurca. Chaimandami, 
ñucaca ninanda caparircani. 
15Chashna ninanda caparijpimi, paipaj churajunata caipi saquishpa, calpashpa 
llujshirca— nircami. 
16Chai jipaca, paipaj cusa shamungacamanmi, Josepaj churajunataca paipaj 
ladopi charijurca. 
17Cusa chayamujpimi, huasipi tiajcunaman villashcashnallata, cashna nishpa 
villajurca: —Ñucanchita servichun can apamushca hebreo runaca, ñuca 
alicachi tucushcata huaglichingapaj munashpami shamurca. 
18Paica, ñuca ninanda caparijpimi, paipaj churajunata ñuca ladopi saquishpa, 
canllaman calparca— nijurcami. 
19Chaipimi cashna tucurca: “Canda servijca, chashnami rurangapaj munarca” 
nishpa, paipaj huarmi villajta uyashpami Josepaj amoca, nina japirinshna 
ñapash fiñarirca. 
20Paipaj amoca, Joseta japishpami, jatun mandaj churajpi prezu tianajuj 
prezuna huasipillata churarca. Joseca, chai prezuna huasipimi tiajurca. 
21Ashtahuangarin Mandaj Diosca, Josehuan cashpami, paitaca ashtahuan 
llaquijurca. Shinamandami prezuna huasipi mandajpaj ñavipipash, ali 
ricurichun rurarca. 
22Shina cajpimi prezuna huasipi mandaj runaca, chai prezuna huasipi prezu 
tiajcunataca, tucuillata José ricuchun churarca. Chaipi tucui imatalla 
ruranacunataca, paimi rurachijurca. 
23José ricushpa cuidajushcamandaca, prezuna huasipi mandaj runaca, imata 
ruranatapash na charircachu. Mandaj Diosmi, Josehuan carca. Chaimandami 
imata pai rurajpipash, Mandaj Diosca tucuipi ali llujchijurca. Ishcai 
muscuicuna ima tucunatami, Joseca villashca 

Génesis 40 



130 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

1Chai jipacunami, cashna tucurca: Egipto llactata jatun mandajman vinota 
yalichij runapash, tandata ruraj runapashmi, paicunapaj amo, Egipto llactata 
jatun mandajta ninanda fiñachirca. 
2Faraonga, ishcai servijcunahuanmi ninanda fiñarirca. Vinota yalichijcunata 
mandajhuan, tandata rurajcunata mandajhuanmi chashna fiñarirca. 
3Shina fiñarishpami, cuidaj soldadocunata mandajpaj huasipi prezu churarca. 
José prezu tiajuj prezuna huasipimi churarca. 
4Cuidaj soldadocunata mandaj runaca, prezuna huasipi tiajcunata José 
ricuchunmi mingarca. Paimi, chaipi runacunataca servijurca. Tauca 
punllacunatami, prezu tianajurca. 
5Egipto llactata jatun mandajman vinota yalichij runapash, tandata ruraj 
runapash, prezu churai tucushca chai ishcai runacunami, shuj muscuita 
charirca. Paicunaca, chai tutallatami paicuna ima tucunatallata muscushca 
carca. Chai muscushcacunaca, caishujpash chaishujpash paicunallata ima 
tucunata ricuchij muscuimi carca. 
6Tutamandata paicunapajman José shamushpaca, llaquilla tianajujtami ñapash 
ricurca. 
7Shina ricushpami, paipaj amopaj huasipi prezu tianajuj Faraonda 
servijcunataca: —¿Imamandata cunanga, nali ñavihuan tianajunguichi?— 
nirca. 
8Shina nijpimi paicunaca, cashna ninajurca: —Shuj muscuitami charircanchi. 
Chai muscui ima canataca, pipash na villai ushanllu— ninajurcami. Shina 
nijpimi Joseca, cashna nirca: —Chai muscui ima canata villanaca, ¿nachu Taita 
Diospaj? Cunanda ñucaman villaichilla— nircami. 
9Shina nijpimi, vinota yalichijcunata mandaj runaca, pai muscushcata Joseman 
cashna nishpa villajurca: —Ñucaca, ñuca ñaupajpi shuj uvas yura shayajujtami 
muscurcani. 

10Chai uvas yurapica, quimsa malquicunami viñarca. Chai yurapica, fangacuna 
jundashpa sisajunshnami ricurirca. Chai sisacunaca, uvas racimocuna 
tucushpami fucunajurca. 
11Faraonbaj copaca, ñuca maquipimi carca. Ñucaca, uvasta japishpami, 
Faraonbaj copapi capijurcani. Shina capishpami chai copataca, Faraonbaj 
maquipi curcani— nijurcami. 
12Shina nijpimi Joseca, cashna nirca: —Chai muscui ima canapash, cashnami: 
Quimsa malquicunaca, quimsa punllami. 
13Quimsa punlla jipami candaca, umata alsachinshna cushichishpa, punda 
imata can rurajurcangui, chaitallata rurachun cutin churanga. Paipaj copata 
yalichij cashpa, punda imashna yalichin carcangui, shinallatami Faraonbaj 
maquipi cutin cungui. 
14Chai alita can japigrijushpaca, ñucatapash yarihuangui. Ñucata llaquishpa, 
ñucamanda Faraonman villapangui. Shina villashpa, cai huasimanda ñucata 
llujchihuangui. 
15Ñucaca, hebreocuna causanajuj llactamanda shuhuamui tucushcami cani. 
Ñucata prezu churachunga, caipipash ima nalitapash na rurashcanichu— 
nircami. 
16Chai muscuica alipaj cajta José villajta ricushpami, tandata rurajcunata 
mandajpash, cashna nishpa Joseman villajurca: —Ñucapashmari, quimsa yuraj 
canastacuna ñuca umapi tianajujta ricushpa muscurcani. 
17Ashtahuan jahuaman tiajuj canastapica, Faraonman rurashca micunayai 
mishquilla tucui tandacunami tianajurca. Ñuca umapi tiajuj chai 
canastamandaca, alasyu animalcunami micunajurca— nijurcami. 
18Shina nijujpimi Joseca, cashna nishpa tigrachirca: —Chai muscui ima 
canapash, cashnami: Quimsa canastacunaca, quimsa punllami. 

19Quimsa punlla tucujpica, Faraonga cambaj umata anchuchishpami, candaca 
sipina caspipi huarcunga. Shina huarcujpimi, alasyu animalcuna shamushpa, 
cambaj aichata micunajunga— nircami. 
20Quimsa punlla jipaca, Faraón huacharishca punlla chayashca cajpimi jatun 
mandajca, paipaj tucuilla servijcunaman jatun micuita rurajurca. Shina 
rurajushpami, chai servij puramandaca, vinota yalichijcunata mandajtapash, 
tandata rurajcunata mandajtapash yarirca. 
21Shina yarishpami, vinota yalichijcunata mandajtaca, punda pai imata 
rurajujshcapillata cutin churarca. Chaimandami chai runaca, Faraonbaj 
maquipi copata cujurca. 
22Ashtahuangarin tandata rurajcunata mandajtaca, pai imashna tucunata José 
villashcashnallatami sipichun mandarca. 
23Vinota yalichijcunata mandaj runaca, Josetaca na yarircachu. 
Ashtahuangarin paitaca cungarcami. Faraón muscushca ima tucunatami, 
Joseca villashca 

Génesis 41 

1Ishcai huata yalishca jipami, cashna tucurca: Faraonga, shuj muscuitami 
charirca: Paica, jatun yacu manñapimi shayajuni yarijurcami. 
2Chai jatun yacumandaca, juyailla ricurijuj, ninan vira, canchis huarmi 
huagracuna llujshinajujmi ricurirca. Chai huarmi huagracunaca, jihua 
pambapimi micunajurca. 
3Chai huagracunapaj catipica, nali ricurijuj, tullu tullu shuj canchis huarmi 
huagracunami, jatun yacumanda llujshinajurca. Chai huagracunaca, juyailla 
huagracunapaj ladopimi, jatun yacu manñapi shayanajurca. 
4Chai nali ricurijuj tullu tullu huagracunami, juyailla ninan vira canchis 
huagracunata langanshna tucuchirca. Shinata muscujushpami, Faraonga 
rijcharirca. 

5Cutin puñushpaca, cashnatami cutin muscurca: Shuj trigo yuramandalla, 
grano junda juyailla, canchis trigo caspacuna viñanajujtami muscurca. 
6Chaipaj catica, rupajlla huairahuan huaglishpa jupayashca, shuj canchis trigo 
caspacunami llujshirca. 
7Chai canchis caspa trigo huaglishpa jupayashcacunaca, grano junda canchis 
racu trigo caspacunatami langanshna tucuchirca. Shinata muscujushpa Faraón 
rijcharijpica, chaica muscuillami carca. 
8Chashna muscushcamanda cayandi tutamanda paipaj shungupi ninanda 
llaquilla cashpami, cashna rurarca: Paica, Egiptopi causanajuj tucui 
yachajcunata, tucuilla alipacha yachajushcacunata cayachunmi cacharca. 
Paicunamanmi, Faraonga pai muscushcacunata villajurca. Ashtahuangarin 
chai muscuicuna ima cajta Faraonman villaitaca, pipash na ushanajurcachu. 
9Chaimandami, vinota yalichijcunata mandaj runaca, Faraondaca cashna nirca: 
—Nalicunata ñuca rurashcataca, cunanmi yarini. 
10Quiquin Faraonga, canda servijcunata fiñashpami, ñucatapash, tandata 
rurajcunata mandajtapash, cuidaj soldadocunata mandajpaj huasipi prezu 
churarcangui. 
11Chaipimi paipash, ñucapash chai tutallata shuj muscuita charircanchi. Chai 
muscuicunaca, ishcandillatami ima tucunata ricuchijurca. 
12Chaipica, cuidaj soldadocunata mandaj runata servishpa causaj hebreopura, 
chairalla viñai shuj runami ñucanchihuan carca. Chai muscuita paiman 
villajpimi, ñucanchi muscuicuna ima cajtapash villajurca. Ñucanchi imashna 
muscushcatallatami, chaitapacha villajurca. 
13Chaipica cashnami tucurca: Ñucanchi muscuicuna ima tucunata pai 
villashcapash, shinapachami tucurca. Ñucaca, punda imata rurajushca 
pushtupillatami, cutin churai tucurcani. Chaishujca, sipishpami huarcui 
tucurca— nircami. 



134 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

14Shina nijpimi Faraonga, Joseta cayachun cacharca. Shina cachajpimi, 
prezuna huasimanda ucha llujchinajurca. Shina llujchijpimi, barbasta 
muchurishpa, churajunacunatapash shujta churajushpa Faraonbajman 
shamurca. 
15Faraonga, Josetaca cashnami nirca: —Ñucami, shuj muscuita charishcani. 
Chai muscui ima cajtaca, pipash na villai ushahuanllu. Ashtahuangarin 
candami, muscuicunata villajpi uyashpa, chai muscuicuna ima cajta villanlla 
nijta uyashcani— nircami. 
16Shina nijpimi Joseca, Faraonman cashna nishpa tigrachirca: —Caitaca, na 
ñucamandalla villai ushanichu. Taita Diosllami, chashna canatapacha 
Faraonman tigrachinga— nircami. 
17Shina nijpimi Faraonga, Josetaca cashna nijurca: —Ñuca muscuipica, jatun 
yacu manñapi cashcatashnallami yani: 
18Chai jatun yacumandaca, ninan racu, juyailla ricurijuj, canchis huarmi 
huagracunami vichai llujshinajurca. Chai huagracunaca, jihua pambapimi 
micunajurca. 
19Chai huagracunapaj catica, tullu tullu, ninambacha nali ricurijuj canchis 
huagracunami, jatun yacumanda vichai llujshinajurca. Chashnapacha nali 
ricurijuj, tullu tullu huagracunataca, tucui cai Egipto llactapica maipipash na 
ricushcanichu. 
20Chai tullu tullu, nali huagracunaca punda llujshishca, ninan racu, canchis 
huagracunatami langanshna tucuchinajurca. 
21Chai huagracunata micushpa vijsaman yalichijpipash, micushcashnallapash 
na ricurircachu. Chai tullu tullu huagracunaca, pundashnallata ninan 
nalillatami ricurinajurca. Shinata muscujushpami rijcharircani. 
22Cutin muscushpaca, shuj yuramandalla, grano junda, canchis juyailla trigo 
caspacuna viñanajujtami ricujurcani. 

23Chaipaj catica, rupajlla huairahuan huaglishpa jupayashca shuj canchis trigo 
caspacunami viñanajurca. 
24Huaglishpa jupayashca chai caspacunami, juyailla canchis caspacunataca 
langanshna tucuchinajurca. Chaitaca yachajcunaman villashcanimi, 
ashtahuangarin chai muscui ima cajtaca, pipash na villai ushahuanllu— 
nijurcami. 
25Shina nijpimi Joseca, Faraonman cashna nishpa tigrachirca: —Quiquin 
Faraonbaj muscuicunaca shujllami. Taita Diosmi, pai imata ruranata 
Faraonman ricuchishca. 
26Chai canchis juyailla huarmi huagracunaca, canchis huatami. Juyailla trigo 
caspacunapash, canchis huatallatami. Chai muscuicunaca shujllami. 
27Shinallata juyailla huagracunapaj catipi llujshishca, nali ricurijuj, tullu tullu 
canchis huarmi huagracunapash canchis huatallatami. Rupajlla huairahuan 
huaglishpa jupayashca caspacunaca, canchis huatata yarjai tianatami 
ricuchijun. 
28Caitami Faraonman villani. Taita Dios imatalla ruranatami, Faraonman 
ricuchishca. 
29Ricui, tucui Egipto llactapimi, canchis huatacaman granocuna ninanda 
fucunga. 
30Chaipaj catica, canchis huatacaman yarjai tianami catimunga. Egipto 
llactapica, chai tucui granocuna fucushcataca cungangami. Yarjaimi llactataca 
tucuchijunga. 
31Chashna yarjai huatacuna catimushcamandami, ninanda fucushca 
granocunaca, imapash na ricuringa. Chai huatacunaca, manllanayai ninan 
llaquimi canga. 
32Taita Diosca chashnatapacha pactachina cajpimi, quiquin Faraonga ishcai 
muscuita charishcangui. Taita Diosca, chaitaca uchami ruragrijun. 

33Shina cashcamanda cunanga, alipacha yarishpa purij, ali yachajushca shuj 
runata agllashpa, Egipto llactata mandachun, quiquin Faraonllata churailla. 
34Quiquin Faraonga, cashna rurai: Cai llactata mandachunga, mandajcunata 
churai. Canchis huatata Egipto llactapi ninanda fucujujpica, chai fucushca 
granocunataca, paicunami pichapi shicanyachishpa alichinajunga. 
35Shinallata tucui ima tiashca granocunatami, cai shamuj ali huatacunapica 
tandachinajunga. Quiquin Faraonllata ricushpa mandajujpimi, pueblocunapi 
causajcunapaj micuna tiachun, trigota alichinajunga. 
36Tucui ima tiashca granocunaca, canchis huatata, Egipto llactapi yarjai tiana 
punllacunapajmi alichishca tiajunga. Granocunata chashna alichijpimi, llactapi 
causajcunaca yarjaimanda na huañunga— nijurcami. Joseca, Egiptopi 
mandajmi tucushca 
37Shina nishcacunaca Faraonbajpash, paita servijcunapajpash alimi ricurirca. 
38Faraonga, paita servijcunataca cashnami nirca: —¿Taita Diospaj Espirituta 
charij paishnalla shuj runata tarishunllu imashi?— nircami. 
39Faraonga, Josetami cashna nirca: —Taita Diosmi tucui caicunata canman 
yachachishca. Canshnalla entendij, alipacha yachajushca runaca na tianllu. 
40Canmi, ñuca huasipi mandangui. Canmi, tucuilla ñuca gentecunataca 
rimashpa mandangui. Ñuca mandangapaj tiarinapi tiajushcamandallami, 
candaca yali casha— nircami. 
41Faraonga, Josetaca cashnatapashmi nirca: —Ricui, candaca tucui Egipto 
llactata mandachunmi churani— nircami. 
42Shina nishca jipami Faraonga, paipaj maquimanda surtijasta surcushpa, 
Josepaj maquipi churachirca. Shinallata lino puchata ahuashca alipacha 
churajunacunata churachishpami, cungapipash oro churajunata churachirca. 
43Josetaca, paipaj cati carretapimi vitsiachirca. Chai jipami, paipaj 
ñaupajpillata: “¡Cungurichi!” nishpa caparinajurca. Chashnami Josetaca, tucui 
Egipto llactata mandachun churarca. 

44Chaipaj jipaca Faraonga, Josetaca cashnami nirca: —Ñucami Faraón cani. 
Tucui cai Egipto llactapi can na mandajpica, maijanllapash na paipaj maquita, 
chaquita alsangachu— nircami. 
45Faraonga, Josetaca, Zafnat-panea shutitami shutichirca. On shuti pueblopi 
causaj Potifera shuti curapaj ushi Asenattami, paipaj huarmi cachun curca. 
Joseca, tucui Egipto llactata muyungapajmi llujshirca. 
46Joseca, Egipto llactata jatun mandaj Faraonbaj ñaupajman pushai tucushca 
punllapica, quimsa chunga huatatami charirca. Joseca, Faraonbaj 
ñaupajmanda llujshishpami, tucuilla Egipto llactata muyungapaj rijurca. 
47Granocuna ninanda fucushca chai canchis huatapica, alpacunapica 
ninandapachami fucujurca. 
48Egipto llactapi canchis huatata ninanda fucushca, micuna tucui 
granocunataca, Josemi tandachishpa alichijurca. Micuna granocunataca, 
pueblocunapimi alichijurca. Chai pueblocunapaj muyundi pambacunapi 
fucushca granotaca, chai tucuilla pueblocunapillatami alichijurca. 
49Joseca, mama cucha manñapi t'iyu alpatashnami, trigotaca ninandapacha 
tandachijurca. Cuentaitapash na ushanalla cajpimi, cuentaitapash na 
ushangacaman tandachijurca. 
50Joseca, yarjai callari huata nara chayamujpillatami, ishcai huahuata charirca. 
Chai huahuacunataca, On shuti pueblopi causaj Potifera shuti curapaj ushi 
Asenat shuti huarmimi ungurca. 
51Joseca, cashnami nijurca: “Taita Diosmi ñucataca, tucui llaquita 
cungachihuashca. Shinallata ñuca taitapaj huasi ucu purutapashmi, tucuillata 
cungachihuashca” nijurcami. Shina nishpami, paipaj punda churitaca, Manasés 
shutita shutichirca. 
52Joseca cashnami nijurca: “Taita Diosmi, llaquilla causajuj llactapi ñuca 
churicunata mirachinata rurahuashca” nijurcami. Shina nishpami, paipaj cati 
churitaca Efraín shutita shutichirca. 

53Shinami, Egipto llactapi granocuna ninanda fucuna canchis huataca pactarca. 
54Chai jipaca, José villashcashnallatami, canchis huatata yarjai tiai callarirca. 
Shinamandami tucuilla llactacunapi yarjai tiarca, ashtahuangarin tucui Egipto 
llactapica micuna tiarcami. 
55Tucui Egipto llactapi causajcunata yarjai japijpimi, Faraondaca 
micunamanda caparinajurca. Shina caparinajujpimi Faraonga, Egiptopi 
tucuilla causajcunataca cashna nijurca: “Josepajman richi. Pai imata nishcata 
ruranguichilla” nijurcami. 
56Yarjaica, tucui llactapimi tiarca. Shina cajpimi Joseca, tucui pueblocunapi 
granocunata alichishca ucucunata pascashpa, Egiptopi causajcunaman 
jatujurca. Egipto llactapica, yarjaica ashtahuanmi mirashpa catirca. 
57Chaimandami, tucuilla llactacunamandaca, Egiptoman Josepaj maquimanda 
randingapaj shamunajurca. Tucui cai pachapi yarjai mirashcamandami, 
chashna shamunajurca. Josepaj huauquicunaca, granocunamanmi shamushca 

Génesis 42 

1Jacoboca, micuna granocuna Egiptopi tiajta yachashpami, paipaj 
churicunataca: “¿Imashpata cangunapura ricurinajunguichi?” nirca. 
2Shinallata cashnatapashmi nirca: “Uyaichi, Egiptopica micuna tianmi nijtami 
uyashcani. Shina cashcamanda chaiman urai rishpa ñucanchiman micunata 
randimugrichi. Chaita micushpa causashpami, na huañuringa” nircami. 
3Shina nijpimi, Josepaj chungapura huauquicunaca, Egiptopi trigota 
randingapaj urai rinajurca. 
4Ashtahuangarin Jacoboca, Josepaj huauqui Benjamindaca, paipaj 
huauquicunahuanga na cacharcachu. “Paitapash, imapash llaquicuna 
japipajpash” yashpami na cacharca. 
5Canaán llactapi yarjai tiajpimi, taita Israelpaj churicunapash, granota 
randingapaj shamuj puracunahuan shamunajurca. 

6Egipto llactapica, Josemi mandajurca. Paimi, chai llactapi causaj tucui 
gentecunaman granota jatujurca. Josepaj huauquicuna chaiman chayashpaca, 
alpaman chayajtami urai cumurinajurca. 
7Joseca, paipaj huauquicunata ricushpaca rijsircallami. Ashtahuangarin 
Joseca, paicunata na risinshnalla tucushpami, shinllita rimashpa: —
¿Maimandata shamurcanguichi?— nirca. Shina nijpimi paicunaca: —Canaán 
llactamandami, granoguta randingapaj shamuparcanchi— nishpa 
tigrachinajurca. 
8Joseca, paipaj huauquicunataca rijsircallami. Ashtahuangarin paicunaca, na 
rijsircachu. 
9Shinamandami Joseca, paicunamanda muscuicunata charishcata yarirca. 
Paicunataca, cashnami nirca: —Cangunaca, pacalla ricuchun 
cachamushcacunami canguichi. Cai llacta maipilla na jarcashcata 
ricungapajllami shamushcanguichi— nircami. 
10Shina nijpimi paicunaca, cashna nishpa tigrachinajurca: —Ñucanchita 
mandajlla, na shinachu capan. Ashtahuangarin canda servijcunaca, granoguta 
randingapajmi shamuparcanchi. 
11Tucui ñucanchimi, shujlla taitapaj huahuacuna capanchi. Ñucanchica, 
alicachi tucushca runacunami capanchi. Canda servijcunaca, ima horallapash 
na pacalla ricushpa purijcunachu cashcanchi— ninajurcami. 
12Ashtahuangarin Joseca, cashnami nirca: —Na chashnachu. Cangunaca, cai 
llacta maipilla na jarcashcata ricungapajllami shamushcanguichi— nircami. 
13Shina nijujpimi paicunaca, cashna nishpa tigrachinajurca: —Canda 
servijcunaca, chunga ishcai huauquicunami capanchi. Canaán llactapi causajuj 
shujlla taitapaj churicunami capanchi. Ricui, jipa churica cunanga ñucanchi 
taitahuanmi, shujca chingashca, na ricurimupanllu— ninajurcami. 
14Shina nijpimi Joseca, cashna nijurca: —Cangunataca cashnatallatami nircani: 
‘Cangunaca, pacalla ricuchun cachamushcacunapachami canguichi’ nircanimi. 

15Caita rurashpami, cangunataca ricusha: Faraón causajujpimi cashna nini: 
Cangunaca, caimandaca na llujshi ushanachu canguichi. Ashtahuangarin 
cangunapaj jipa huauqui caiman shamujpillami llujshinguichi. 
16Cangunaca prezu quedashpa, canguna puramanda shujtaca, cangunapaj 
huauquita pushamuchun cachaichilla. Shina pushamujpimi, canguna na 
llullashpa parlanajushcataca yachasha. Na cashpaca canguna llullanajujpica, 
Faraón causajujpimi cashna nini: Cangunaca, pacalla ricuchun 
cachamushcacunami canguichi— nijurcami. 
17Shina nishpami paicunata tandachishpa, prezuna huasipi quimsa 
punllacunacaman churarca. 
18Ña quimsa punllapimi Joseca, cashna nirca: —Cangunaca cashna rurashpaca, 
causanguichimi: Ñucaca, Taita Diostami manllani. 
19Canguna alicachi tucushcacuna cashpaca, canguna prezu tianajuj ucupi, 
cangunapaj huauqui puramanda shujlla quedaichi. Caishujcunaca, cangunapaj 
huasipi yarjachijcunaman granota apashpa richilla. 
20Ashtahuangarin cangunapaj jipa huauquitaca, pushamunapachami 
canguichi. Shina pushamushpaca, canguna parlanajushcapash chashnapacha 
pactajpimi, na huañunguichi— nircami. Shina nijpimi paicunaca, chashnallata 
ruranajurca. 
21Paicunaca caishuj, chaishujmi cashna ninajurca: —Ñucanchica, ñucanchi 
huauquita fiñashpaca, juchatapachami rurashcanchi. Na jatunachu 
cahuanguichi nishpa ninanda mañashpa, tucui shunguhuan llaquirijujpipash, 
na uyanayachishpami jaturcanchi. Chaimandami cai llaquica, ñucanchi 
jahuapi shamushca— ninajurcami. 
22Shina ninajujpimi Rubenga, cashna nishpa tigrachirca: —¿Nachu ñucaca: 
‘Chairalla viñai huambraguta llaquichishpa, na juchata ruranachu canguichi’ 
nircani? Shina nijpipash, cangunami na uyanayachircanguichi. Ricuichi, 
chaimandami ñucanchitapash, paipaj yahuarmanda llaqui japijun— nircami. 

23Josehuan, paicuna parlanajujtaca shuj runami entendichijurca. Paicuna 
parlanajujta José entendijtaca, na yacharcachu. 
24Joseca, paicunapaj ladomanda anchurishpami huacarca. Huacashca jipa 
paicunapajman tigrashpa rimashpami, paicuna puramandaca Simeonda 
japishpa, paicuna ricujta prezu churarca. 
25Chaipaj jipami Joseca, paicunapaj costalcunapi trigota jundachinajuchun 
mandarca. Tucui paicunapaj culquitapash, paicunapaj costalpillata churashpa 
tigrachinajuchunmi mandarca. Shinallata ñambi micunajuchumbash, micunata 
carachunmi mandarca. Shinami paicunahuanga, pai mandashcashnallata 
ruranajurca. 
26Chai jipami paicunapaj trigotaca, paicunapaj burrocunapi apachishpa 
chaimanda rinajurca. 
27Shina rinajushpami paicuna puramanda shujca, samana huasipi paipaj 
burroman micuchingapaj costalta pascajushpaca, paipaj culquica costal 
shimipi tiajushcata ricurca. 
28Shina ricushpami, paipaj huauquicunataca cashna nirca: —Ñuca culquitaca 
tigrachihuashcashnaca. Ricuichi, ricuichi, cai ñuca costalpimi tiajun— nircami. 
Shina nijpimi, paicunapaj shungu chiriyashpa ninanda manllarishpa, caishuj 
chaishuj: —¿Taita Diosca, imatata ñucanchitaca rurashcayari?— ninajurca. 
29Canaán llactapi causajuj paicunapaj taita Jacobopajman chayamushpaca, 
tucui imashna tucushcatami cashna nishpa villanajurca: 
30—Chai llactata mandaj runaca, pacalla ricungapaj rishcacunatashnami, 
ñucanchitaca shinllita rimarca. 
31Ñucanchica, cashnami nircanchi: ‘Ñucanchica, alicachi tucushcacunami 
capanchi. Ima horallapash na pacalla ricushpa purijcunachu capashcanchi. 
32Ñucanchica, shujlla taitapaj churicuna, chunga ishcai huauquicunami 
capanchi. Shujca chingashpa na ricurimunllu. Cati huauquica, cunanga 
ñucanchi taitahuan Canaán llactapimi’ nircanchimi. 

33Shina nijpimi chai llactata mandajca, cashna nirca: ‘Caita rurajpimi, 
cangunataca alicachi tucushca runacuna cajta yachasha. Cangunapaj huauqui 
puramanda shujta ñucahuan saquishpa, cangunapaj huasipi yarjachijcunaman 
granota apashpa richilla. 
34Cangunaca, na pacalla ricuchun cachamushcacuna cajta, ashtahuangarin 
alicachi tucushca runacuna cajta yachangapaca, cangunapaj jipa huauquita 
pushamunguichi. Shina pushamujpimi, cangunapaj caishuj huauquitaca 
tigrachisha. Chai jipami, cai llactapica randishpa jatushpa puri ushanguichi’ 
nircami— nishpami villanajurca. 
35Chai jipami, cashna tucurca: Paicunapaj grano costalcunata talijpica, 
tucuicunapaj costalpimi paicunapaj culqui huatashcacuna tianajushca carca. 
Chai culqui huatashcataca paicunapash, paicunapaj taitapash ricushpami 
ninanda manllarinajurca. 
36Chaimandami paicunapaj taita Jacoboca, cashna nirca: —Cangunaca, 
churicuna illajtami saquihuanguichi. Josepash na ricurimunllu, Simeonbash na 
ricurimunllu. Cunanga, Benjamindapashmi apagringuichi. Tucui caicunaca, 
ñucatamari ninanda llaquichijun— nircami. 
37Rubenga, paipaj taitataca cashnami nirca: —Cambaj churiguta ñuca na 
tigrachimujpica, ñucapaj ishcandi churicunata huañuchipanguilla. Cambaj 
churigutaca, ñuca maquipi cuhuailla. Paitaca, ñucami canman tigrachisha— 
nircami. 
38Shina nijpimi Jacoboca, cashna nirca: —Ñuca churiguca, napacha 
cangunahuan urai ringachu. Paipaj shuj huauquipash ñami huañushca, pai 
cashcami quedashca. Canguna rinajuj ñambi ninan llaqui japijpica, yuraj ajcha 
tucushca ñucataca, cangunami jatun llaquihuan Seolman urai 
cachahuanguichi— nircami. Josepaj huauquicunaca, Benjaminda pushashpami 
Egiptoman tigrashca 

Génesis 43 

1Chai llactapica, ashtahuan ninan yarjaimi tiarca. 



143 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

2Egiptomanda apamushca trigota micushpa tucuchishca jipami, cashna 
tucurca: Paicunapaj taita Jacoboca: —Ñucanchi micungapaj, asha granota 
randingapaj tigrarichi— nircami. 
3Shina nijpimi Judá runaca, cashna nishpa tigrachirca: —Chai runaca, 
cangunaca pactachinapachami canguichi nishpami, ñucanchita cashna nirca: 
‘Cangunapaj huauquita cangunahuan na pushamushpaca, ñuca ñavipica 
napacha ricurimunachu canguichi’ nircami. 
4Ñucanchi huauquita ñucanchihuan cachajpica, urai rishpa granota canman 
randimugrishunllami. 
5Ashtahuangarin paita na cachajpica, na urai rishunllu. Chai runaca, 
ñucanchitaca: ‘Cangunapaj huauquita na pushamushpaca, ñuca ñavipica na 
ricurimunachu canguichi’ nircamari— nijurcami. 
6Shina nijpimi taita Israelca, cashna nirca: —¿Imashpata shuj huauquitapash 
charinchimi nishpa, chai runaman villashpa, chashnapacha 
llaquichihuanguichi?— nircami. 
7Shina nijpimi paicunaca, cashna nishpa tigrachinajurca: —Chai runamari 
ñucanchimandapash, ñucanchi familiamandapash callarishpa cashna 
tapuchirca: ‘¿Cangunapaj taitaca causanrachu? ¿Nachu shuj huauquita 
charinguichi?’ nijurcamari. Shina nijpimi, pai tapushcashnallata 
tigrachircanchi. Chai runa ñucanchita: ‘Cangunapaj huauquita pushamugrichi’ 
ningataca, ¿imatata yachashunyari?— ninajurcami. 
8Shina nishca jipami Judá runaca, paipaj taita Israeltaca cashna nijurca: —
Chairalla viñai huambragutaca, ñucahuan cachapailla. Shina cachajpimi, 
ñucanchica jatarishpa rishun. Ñucanchipash cambash, ñucanchi 
huahuacunapash na huañushpa, causai ushangapajmi chashna rishun. 
9Paitaca ñucami canman tigrachipasha, ñucata tigrachihuai nishpa 
mañahuanguilla. Chairalla viñai huambraguta ñuca na cambajman 
tigrachimushpa, cambaj ñaupajpi na churamushpaca, ñucami can taitapaj 
ñaupajpica, tucui causaipi nalitapacha rurashca casha. 

10Na shuyanajushpaca, ña ishcaicamanmi tigramunchiman carca— nijurcami. 
11Shina nijpimi paipaj taita Israelca, cashna nijurca: —Shina cashpaca, chashna 
ruraichilla. Chai runaman carangapaca, cai llactapi ima ashtahuan ali tiashcata 
japishpa, cangunapaj costalpi churashpa apaichilla. Bálsamo nishca asha 
jambiguta, asha balun mishquiguta, mishquillagu ashnajuj jambicunata, mirra 
nishca jambita, tucticunata, almendracunata apaichilla. 
12Culquitaca, ashtahuan shuj chaupita mirachishpa apashpa ringuichi. 
Shinallata cangunapaj costal shimipi punda tigrachimushca culquitapash 
apaichilla. Chai culquitaca, pandashpapashchari cachamurca. 
13Cangunapaj huauquitapash pushashpa jatarishpa, chai runapajman 
tigraichilla. 
14Tucuita Rurai Ushaj Diosca, cangunata llaquishpa chai runa ricuchun 
ayudashpami ali canman. Shinallata cangunapaj chaishuj huauquitapash, cai 
Benjamín huambragutapash cacharimushpami ali canman. Ñuca huahuacuna 
illaj quedana cajpica, shina cachun— nijurcami. 
15Shina nijpimi chai runacunaca, ima caranatapash, chaupi yali culquitapash, 
Benjamindapash japinajurca. Shina japishpa ña jatarishpami, Egiptoman urai 
rishpa, Josepaj ñaupajpi ricurinajurca. 
16Joseca, Benjamín huambragu paicunahuan cajta ricushpami, paipaj huasipi 
mayordomotaca cashna nirca: —Chai runacunata ñuca huasiman pushashpa 
shuj huagrata, cungata muchushpa huañuchishpa aichata yanungui. Chai 
runacunami, chaupi punllapica ñucahuan micunga— nircami. 
17Chai runaca, José imashna nishcashnallata rurashpami chai runacunataca, 
Josepaj huasiman pusharca. 
18Chai runacuna Josepaj huasiman pushai tucushpaca, ninanda 
manllarishpami cashna ninajurca: —Punda shamuipi ñucanchi costalcunapi 
culquita tigra apashcamanda lazupishna japishpa macangapajmi, ñucanchitaca 

caiman pushamushca. Shinallata ñucanchipash, ñucanchi burrocunapash, 
paita servijcuna cachun japingapajmi pushamushca— ninajurcami. 
19Chaimandami, Josepaj huasipi mayordomopajman quimirishpa, huasiman 
yaicuna pungupi paihuan parlanajurca. 
20Paitaca cashnami ninajurca: —Aij, ñucanchita mandajlla. Ñucanchica, na 
llullashpami nipanchi. Pundaca, micuna granoguta randingapajpachami, urai 
shamuparcanchi. 
21Samana pushtuman chayashpa, ñucanchi costalcunata pascanajupimi, cashna 
tucurca: Chashna pascashpa ricushpaca, tucuicunapaj culquitami tucuicunapaj 
costal shimicunapi tiajujta ñapash ricurcanchi. Ñucanchi culquica, imashna 
pezashpa apamushcashnallatami tiajushca carca. Chai culquitaca, cutinmi 
tigrashpa apamuparcanchi. 
22Ñucanchica, micuna granocunata randingapajmi, shuj culquitapash 
ashtahuan apamuparcanchi. Ñucanchica, chai culquita ñucanchi costalcunapi 
maijan churashcatapash, na yachashpami tianajurcanchi— ninajurcami. 
23Shina ninajujpimi chai runaca, cashna nishpa tigrachirca: —Cangunapaca, 
casilla ali causai tiapachun, imatapash na manllanachu canguichi. Cangunapaj 
Taita Dios, cangunapaj taitapaj Taita Diosmi, cangunapaj costalcunapi chai 
culquita cangunaman carashca. Ñucami, cangunapaj culquitaca japircani— 
nishpami, Simeonda llujchishpa paicunaman tigrachirca. 
24Chai runaca, Simeondaca caishujcunapajmanmi, Josepaj huasiman pusharca. 
Shina pushashpa yacuta paicunaman cujpimi, paicunapaj chaquita 
maillanajurca. Paicunapaj burrocunamambashmi, micuchun churarca. 
25Chaupi punllacaman José chayamuna cajpimi, caranacunataca aliguta 
churanajurca. Paicunaca, paicunapash chaipi micuna cashcata yachashpami, 
chashna ruranajurca. 
26Huasiman José shamujpica, maquipi charinajushca caranacunata huasi 
ucuman apamushpami, Josepaj ñaupajpi alpaman chayajta cumurinajurca. 

27Chai jipami, Joseca paicuna imashna cashcata tapushpa cashna nirca: —
Cangunaca, cangunapaj rucu taitagu tianmi nishpami villahuarcanguichi. 
¿Chai taitaca alillachu, cunangaman causajunrachu?— nircami. 
28Shina nijpimi paicunaca, cashna nishpa tigrachinajurca: —Canda servij 
ñucanchi taitaca alillami capan. Paica causajupanrami— ninajurcami. Shina 
nishpami, paita cazushcata ricuchingapaj urai cumurinajurca. 
29Shinallata Josepash vichai ricushpami, paipaj mamapaj churi, paipaj huauqui 
Benjaminda ricurca. Shina ricushpami: —¿Caichu ñucaman parlanajushca 
cangunapaj jipa huauqui?— nirca. Shina nishpami, Benjamindaca: —Ñuca 
huahualla, Taita Dios candaca llaquipachun— nirca. 
30Joseca, paipaj huauquita ricushpa, paipaj shungu ucupi ninanda 
llaquirishpami, ucha llujshishpa maipi huacanata mascarca. Paica, pai puñuj 
ucuman yaicushpami, chaipi huacajurca. 
31Paipaj ñavita maillarishpa llujshishpaca, huacanayaipash yalijpimi: 
“Micunata churamuichi” nirca. 
32Paipaj micunataca, shicanmi churarca. Paicunamambash shicambacha 
churashpami, paihuan micun cashca Egiptopi causajcunamambash, shican 
churarca. Egiptopi causajcunaca, hebreocunahuan micuitaca na ushanllu 
carca. Paicunahuan micunaca, Egiptopi causajcunapaca millanayai cajpimi, 
chashna ruranajurca. 
33Josepaj ñaupajpimi, punda churimanda callarishpa jipa churicaman, catipi 
catipi tiarinajurca. Shina tiarishpami, chai runacunaca manllarishpa, caishuj 
chaishuj ricurinajurca. 
34Joseca, paipaj ñaupajmandami, micunacunataca paicunaman cujurca. 
Ashtahuangarin Benjaminbaj micunaca paicuna purapajtaca, pichacaman yali 
ashtacami carca. Shinami Josehuan micushpa, ufiashpa cushijunajurca. 
Josepaj copatami villajun 

Génesis 44 

Josepaj copatami villajun 

1Joseca, paipaj huasipi mayordomotaca, cashna nishpami mandarca: —Cai 
runacunapaj costalcunapica, paicuna mashnata apai ushana granota 
jundachilla. Shinallata culquitapash, tucuicunapaj costal shimipi churangui. 
2Shinallata ñuca copatapash churangui. Chai culqui copataca, trigomanda pai 
cushca culquindi, jipa huauquipaj costal shimipi churangui— nircami. Shina 
nijpimi chai runaca, José imashna nishcashnallata rurarca. 
3Caya ña punllayashcapica, cayacaman nishpa, chai runacunata cachajpimi, 
paicunapaj burrocunandi rinajurca. 
4Paicuna pueblomanda llujshishpa, nara caruta rijpillatami Joseca, paipaj 
mayordomotaca cashna nirca: —Jatarishpa, chai runacunata cati. Paicunata 
japigrishpaca, cashna ningui: ‘¿Imamandata alita rurashcamandaca, nalita 
rurashpa tigrachinguichi? ¿Imamandata ñuca culqui copata 
shuhuamurcanguichi? 
5¿Nachu caica ñuca amo ufiaj copa? ¿Nachu cai copapi imatapash yachai 
ushan? Caita rurashpaca, nalitamari rurashcanguichi’ ningui— nircami. 
6Pai ña japigrishpami, chai shimicunata nijurca. 
7Shina nijpimi paicunaca, cashna nishpa tigrachinajurca: —Ñucanchita 
mandajlla, ¿imamandata chashnacunataca ningui? Canda servijcunaca, ima 
horapash chashnataca na rurashunllu. 
8Ricui, ñucanchi costal shimicunapi tarishca culquitapash, Canaán 
llactamandapacha apamushpami, quiquinman tigrachiparcanchi. 
¿Imashnamanda canda mandajpaj huasimandaca culquita, orota 
shuhuashunyari? 
9Canda servijcunamanda maijambajpipash chai copa taririjpica, huañushpami 
ali canman. Shinallata ñucanchipashmi, ñucanchita mandajpaj servijcuna 
tucushun— ninajurcami. 

10Shina ninajujpimi chai runaca, cashna nirca: —Cunambash, canguna 
nishcashnallata cachun. Maijambajpimi copa taririn, chaimi ñucata servij 
canga. Cangunaca, ima llaquitapash na apanami quedanguichi— nircami. 
11Shina nijpimi paicunaca, paicunapaj costalcunata ucha alpaman 
uriajuchishpa, tucuicunapaj costalcunata pascanajurca. 
12Shina pascajpimi, rucu huauquipaj costalmanda callarishpa, jipa huauquipaj 
costalcaman mascashpa tucuchirca. Chai copaca, Benjaminbaj costalpimi 
taririrca. 
13Shinamandami, paicuna churajushcacunata liquinajurca. Shinallata paicuna 
apanajushcacunata, paicunapaj burropi tucuicuna cutin apachishpami, 
puebloman tigranajurca. 
14Judá runaca, paipaj huauquicunandimi, Josepaj huasiman shamurca. Joseca, 
chaipillatami tiajushca carca. Paicuna chayashpami, paipaj ñaupajpi alpapi 
cungurinajurca. 
15Chaipimi Joseca, cashna nirca: —¿Imashpata cashna rurarcanguichi? Maijan 
runa cashpapash, ñucashnalla runaca, imatapash yachai ushajlla cajtaca, 
¿nachu yachanguichi?— nircami. 
16Shina nijpimi Judá runaca, cashna nirca: —Ñucata mandajtaca, ¿imatata 
nipashunyari? ¿Imatata rimapashunyari, na cashpaca ima nishpata alipi 
ricuripashunyari? Canda servijcuna nalita rurashcataca, Taita Diosmi tarishca. 
Ricui ñucanchipash, chai copata maijan tari tucushcapashmi, ñucata mandaj 
canda servijcuna capanchi— nijurcami. 
17Shina nijujpimi Joseca, cashna nishpa tigrachirca: —Ñucaca chashnataca, 
ima horapash na rurashachu. Chai copata charijushca, chairalla viñai chai 
huambrallami, ñucata servij canga. Cangunaca, taitapajman aliguta 
tigraichilla— nircami. 

Judá runaca, Benjaminda cacharichunmi mañashca 

18Shina nijpimi Judá runaca, Josepajman quimirishpa cashna nijurca: —Aij, 
ñucata mandajlla. Ñucata mandajpaj rinripi uyarijta, canda servij uca shuj 
shimiguta rimachun saquihuayari nipanimi. Canda servij ñucahuanga, ama 
nina japirinshna fiñaripanguichu. Canga, Faraonshnallatami capangui. 
19Ñucata mandajllatami, canda servijcunataca: ‘¿Nachu taitata, na cashpaca 
huauquita charinguichi?’ nishpa tapurcangui. 
20Shina tapujpimi ñucanchica, ñucanchita mandajmambash cashna nishpa 
tigrachiparcanchi: ‘Ña rucu taitagutami charipanchi. Shuj cati huauqui 
huambragutapashmi charipanchi. Paica uchillagumi capan. Paitaca, taita ña 
rucugu cajpimi ungushca. Paipaj shuj huauquica, huañushcami. Pai cashcami, 
paipaj mamapaj huahua puramandaca quedashca. Paipaj taitaca, paitami 
ninanda juyan’ niparcanchimi. 
21Shina nijpimi, canda servijcunataca: ‘Paita pushamupaichi. Paitaca, ñuca 
ñavihuambacha rijsingapajmi munani’ niparcangui. 
22Chaimandami ñucata mandajtaca, cashna niparcanchi: ‘Chairalla viñai chai 
huambraguca, paipaj taitataca na saqui ushapanllu. Saquijpica, paipaj taitaca 
huañungami’ niparcanchimi. 
23Shina nijpimi canda servijcunataca, cashna nircangui: ‘Cangunapaj jipa 
huauqui cangunahuan na shamujpica, ñuca ñavitaca ashtahuanga na ricunachu 
cahuanguichi’ niparcanguimi. 
24Chai jipami, cashna tucurca: Canda servij ñuca taitapajman chayashpaca, 
ñucata mandaj can imatalla nishca shimicunatami, paiman villarcanchi. 
25Shina villajpimi, ñucanchi taitaca: ‘Asha granoguta randingapaj tigraichi’ 
nirca. 
26Shina nijpimi, cashna nishpa tigrachircanchi: ‘Na ri usharingachu. Ñucanchi 
huauqui ñucanchihuan rijpillami ripashun. Ñucanchi jipa huauqui 
ñucanchihuan na rijpica, chai runapaj ñavipica, na ricuri usharingachu’ 
nircanchimi. 

27Shina ninajujpimi, canda servij ñuca taitaca, ñucanchitaca cashna nirca: 
‘Cangunallata yachanguichimi, ishcai churigutami ñuca huarmiguca 
unguparca. 
28Shujcarin, ñuca ñaupajmanda rishpami chingarca. Paitaca, millai 
animalcunapachami caita chaita fitishpa micushcanga yanimi. Paitaca, 
cunangaman na ricushcanichu. 
29Cai huambragutapash, canguna ñuca ñaupajmanda apajpi, paitapash ñambi 
llaqui japijpica, yuraj ajcha tucushca ñucataca, jatun llaquihuanmi Seolman 
urai cachahuanguichi’ nircami. 
30Cunanga, canda servij ñuca taitapajman ñuca tigrajpi, huambragu ñucahuan 
na rijpica, taitapaj shunguhuan, paipaj shunguhuan huatarishcashna 
juyarishcamandami, 
31cashna tucunga: Ñuca rijpi huambraguta na ricushpaca, huañupangami. 
Canda servijcunami, canda servij ñucanchi taita rucuyashpa yuraj ajcha 
tucushcataca, jatun llaquihuan Seolman urai cacharinga. 
32Canda servijmi, huambragutaca ñuca taitaman tigrachimushapachami nishpa 
cashna niparcani: ‘Huambraguta canman ñuca na tigrachimushpaca, ñucami 
ñuca taitapaj ñaupajpica, tucui causaipi llaquita apashpa causasha’ 
niparcanimi. 
33Chaimandami, cunanga huambragupaj randica, ñuca amota servingapaca, 
canda servij ñuca quedasha nipani. Chairalla viñai huambragutaca, paipaj 
huauquicunahuan richun saquipailla. 
34Ashtahuangarin huambraguta na pushashpaca, ¿imashnata ñuca taitapajman 
tigrapashayari? Ñuca taitata llaqui japijta ama ricungapajmi, na ri ushapasha— 
nijurcami. 

Génesis 45 

Joseca, paipaj huauquicunamanmi rijsirishca 

1Joseca, paipaj ladopi tucui tianajujcunapaj ñaupajpica, ninandami 
huacanayachijurca. Shinamandami, na jarcari ushashpa: “Ñuca ñaupajmanda 
tucuicunata llujchipaichi” nishpa caparirca. Paipaj huauquicunaman José 
rijsirijujpica, pipash na paihuanga quedarcachu. 
2Chaipimi paica, shinllita caparishpa huacarca. Shina huacajtaca, Egiptopi 
causajcunapash, Faraonbaj huasipi causajcunapashmi uyarca. 
3Joseca, paipaj huauquicunataca: —Ñucaca, Josemi cani. ¿Ñuca taitaca 
causajupanrachu?— nircami. Shina nijpimi paipaj huauquicunaca, paipaj 
ñaupajpi musparishpa, imata nitapash na ushanajurca. 
4Shinamandami Joseca, paipaj huauquicunataca: —Cunanga, ñucapajman 
quimirimuichi— nirca. Shina nijpi paicuna quimirijpimi Joseca, cashna nirca: 
—Ñucaca, canguna Egiptoman jatushpa cachamushca, cangunapaj huauqui 
Josemi cani. 
5Cunanga, na llaquirinachu canguichi. Ñucata caiman jatumushcamandapash, 
na fiñanajunachu canguichi. Cangunata causaihuan charingapajmi, Taita 
Diosca cangunata ñaupachishpa cachamuhuarca. 
6Cai llactapica, ñami ishcai huatata yarjai tiashca. Shina cajpipash picha 
huatacaman yarjai tiangarami. Chai huatacunapica yapunapash, 
cozechanapash na tiangachu. 
7Cai pachapi cangunapaj miraicunata causaihuan charingapajmi, Taita Diosca 
cangunapaj punda cachamuhuarca. Shinallata ninan ushaihuan 
cacharichishpa, causaita cungapajmi chashna cachamuhuarca. 
8Shinamandami ñucataca, na canguna caiman cachamushcanguichi. 
Ashtahuangarin Taita Diosmi, Faraonbaj taitashna cachun, Faraonbaj 
huasipipash tucuita mandajuchun, tucuilla Egipto llactatapash mandaj cachun 
churahuashca. 
9Ñuca taitapajman ucha rishpa, cashna nishpa villagripaichi: ‘Cambaj churi 
Josemi, cashna nin: Taita Diosmi ñucataca, tucuilla Egiptopi mandaj cachun 

churahuashca. Shina cashcamanda, na ashtahuan shuyashpa ñucapajman ucha 
shamuilla. 
10Gosén shuti llactapi causangapaj shamuilla. Chaipi causashpami, ñuca 
ladollapi causangui. Cambash, cambaj churicunapash, cambaj churicunapaj 
churicunapash, cambaj animalcunapash, huarmi huagracunapash 
shamuichilla. Shinallata can tucui imatalla charishcacunandi shamuilla. 
11Chaipimi, micunata carashpa charisha. Yarjai huatacunaca, picha huata 
tianrami. Cambash, cambaj huasi ucu purapash, can tucui charishca 
animalcunapash, ama yarjaimanda huañuchunmi, chashna charisha nijunmi’ 
nipaichi. 
12Ricuichi, cangunapaj ñavihuan, ñuca huauqui Benjaminbaj 
ñavihuambachami, cangunahuan ñuca rimajujtaca ricuhuanguichi. 
13Egiptopi ninanda alicachi tucushca tiajujtapash, tucui imatalla 
ricushcatapash ñuca taita yachachun villagripaichi. Ucha rishpa, ñuca taitata 
caiman pushamugripaichi— nircami. 
14Shina nishpami, paipaj huauqui Benjaminbaj cungapi ugllarishpa huacarca. 
Benjaminbashmi, paipaj cungapi ugllarishpa huacarca. 
15Tucuilla paipaj huauquicunatapash muchashpami, ugllarishpa huacarca. 
Chai jipami, paipaj huauquicunaca paihuan parlanajurca. 
16“Josepaj huauquicunami shamushca” ninajujmi, Faraonbaj huasipica 
uyarirca. Chaita uyashpami Faraonbash, paita servijcunapash cushijunajurca. 
17Shinamandami Faraonga, Josetaca cashna nirca: —Cambaj huauquicunataca, 
cashna ni: ‘Caita ruraichi: Cangunapaj animalcunaman apachishpa, Canaán 
llactaman tigraichi. 
18Cangunapaj taitata, cangunapaj familiacunata pushashpa, ñucapajman 
tigramuichi. Ñucami, Egipto llactapi ima ashtahuan ali tiashcata carasha. Cai 
llactapi imalla ashtaca tiashcatapashmi micunguichi’ ni. 

19Canga, cashna nishpa mandangui: ‘Cashna ruraichi: Cai Egipto llactamanda 
carretacunata apashpa, cangunapaj huahuacunata, cangunapaj huarmicunata, 
cangunapaj taitatapash pushashpa tigramugrichi’ nishpa mandangui. 
20Canguna imatalla charishcacunata saquishpapash, na llaquirinachu 
canguichi. Egipto llactapi imalla tiashcacunapash, cangunapajmi canga— 
nircami. 
21Shina nijpimi, taita Israelpaj churicunaca chashna ruranajurca. Joseca, 
Faraón imashna mandashcashnallatami carretacunatapash, ñambi imata 
micuchumbash paicunaman curca. 
22Tucui paicunamanmi, mudarichun churajunacunata curca. Benjaminmanmi, 
quimsa patsaj culquicunatapash, mudarichun picha churajunatapash curca. 
23Paipaj taitamambash, caicunatami cacharca: Egiptopi ima ashtahuan ali 
tiashcatami, chunga burrocunapi apachishpa cacharca. Shinallata paipaj taita 
ñambi micuchumbash, chunga huarmi burrocunapimi micunata, trigota, 
tandata cacharca. 
24Paipaj huauquicunataca: “Ñambi na fiñanajushpami rina canguichi” nishpa, 
cayacaman nishpa cachajpimi, paicunaca rinajurca. 
25Shina cachajpimi Egiptomanda Canaán llactaman vichai rishpa, paicunapaj 
taita Jacobopajman chayanajurca. 
26Shina chayashpaca, ali villaitami cashna nishpa villanajurca: “Joseca 
causajunrami, paica tucuilla Egipto llactata mandajmi” ninajujpimi, Jacoboca 
paicunata na crishpa, shungupi ninanda llaquirirca. 
27Chaimandami paicunaca, tucui imatalla José paicunaman parlashcacunata 
paiman villanajurca. Jacoboca, paita pushachun José cachamushca 
carretacunata ricushpami, shungupi ninandapacha cushijurca. 
28Shina cashpami taita Israelca, cashna nirca: “Chaitallami yachangapaj 
munarcani. Ñuca churi Joseca causajupashcarami. Nara ñuca huañushpallata 
rishpami, paitaca ricusha” nircami. 

Génesis 46 

Jacobopash, paipaj familiacunapash Egiptopimi causagrishca 

1Chashnami taita Israelca, tucui imatalla charishcacunandi llujshishpa, 
Beerseba shuti puebloman shamurca. Chaipimi, paipaj taita Isaacpaj Taita 
Diosman animalcunata cushpa huañuchirca. 
2Chaipimi Taita Diosca, muscuipishna tuta ricurishpa, taita Israeltaca: —
Jacobo, Jacobo— nirca. Shina nijpimi paica: —Caipimi capani— nirca. 
3Shina nijpimi Taita Diosca, cashna nirca: —Ñucami Taita Dios cani, cambaj 
taitapaj Taita Diosmi cani. Egiptoman urai rinataca, ama manllaichu. Chaipimi 
canmandaca, shuj jatun llactata rurasha. 
4Ñucami, canhuan Egiptoman urai risha, ñucallatami candaca tigrachimusha. 
Can huañujpica, Josepaj maquimi cambaj ñavitaca vichachinga— nircami. 
5Shina nijpimi, Israel nishca Jacoboca, Beerseba shuti pueblomanda ringapaj 
jatarirca. Taita Israelpaj churicunaca, paicunapaj taita Jacobotapash, 
paicunapaj huahuacunatapash, paicunapaj huarmicunatapash pushashpami, 
pushamuchun Faraón cachamushca carretacunapi tiachishpa rinajurca. 
6Paicunapaj huagracunatapash, Canaán llactapi causashpa paicuna imatalla 
charishcacunatapash japishpami Jacobopash, tucui paipaj miraicunapash 
Egiptoman shamunajurca. 
7Jacoboca, paipaj churicunatapash, paipaj churicunapaj churicunatapashmi 
paihuan pushamujurca. Paipaj ushicunatapash, paipaj churicunapaj 
ushicunatapash, tucuilla paipaj miraicunatapashmi, paihuan Egiptoman 
pushamujurca. 
8Taita Israelpaj churicunapaj shuticunaca, caicunami: Jacoboca, cai 
churicunahuanmi Egiptoman yaicurca: Jacobopaj punda churica, Rubenmi. 
9Rubenbaj churicunaca: Hanoc, Falú, Hezrón, Carmi shuticunami. 
10Simeonbaj churicunaca: Jemuel, Jamín, Ohad, Jaquín, Zohar shuticunami. 
Shinallata cananea huarmipaj churi Saulpashmi, paipaj churi carca. 

11Levipaj churicunaca: Gersón, Coat, Merari shuticunami. 
12Judá runapaj churicunaca: Er, Onán, Sela, Fares, Zara shuticunami. 
Ashtahuangarin Er runapash, Onán runapash, Canaán llactapillatami 
huañurca. Fares shuti runapaj churicunaca: Hezrón shuti, Hamul shuticunami 
carca. 
13Isacarpaj churicunaca: Tola, Fúa, Job, Simrón shuticunami. 
14Zabulonbaj churicunaca: Sered, Elón, Jahleel shuticunami. 
15Paicunaca, Lea shuti huarmipaj churicunami carca. Paicunatami, Padan-aram 
shuti llactapi Jacoboman ungurca. Dina shuti paipaj ushitapashmi charirca. 
Tucui churicunandi, ushicunandica, quimsa chunga quimsami carca. 
16Gad runapaj churicunaca: Zifión, Hagui, Ezbón, Suni, Eri, Arodi, Areli 
shuticunami. 
17Aser shuti runapaj churicunaca: Imna, Isúa, Isúi, Bería shuticunami. 
Paicunapaj panica, Sera shutimi carca. Bería shuti runapaj churicunaca: Heber 
shuti, Malquiel shuticunami carca. 
18Paicunami, Zilpa shuti huarmipaj churicuna carca. Paicunataca Labán runa, 
paipaj ushi Leata servichun cushca huarmimi, Jacoboman ungurca. Cai 
tucuicunaca, chunga sucta miraicunami. 
19Jacobopaj huarmi Raquelpaj churicunaca: José shuti, Benjamín shutimi 
carca. 
20Joseca, Egipto llactapimi, Asenat shuti huarmihuan causajushpa, Manasés 
shuti, Efraín shuti churicunata charirca. Asenat shuti huarmica, On shuti 
pueblopi causaj Potifera shuti curapaj ushimi carca. 
21Benjaminbaj churicunaca: Bela, Bequer, Asbel, Gera, Naamán, Ehi, Ros, 
Mupim, Hupim, Ard shuticunami. 
22Paicunaca, Raquel shuti huarmi, Jacoboman ungushca churicunami. Cai 
tucuicunaca, chunga chuscu miraicunami. 

23Dan shuti runaca: Husim shuti churitallami charirca. 
24Neftalipaj churicunaca: Jahzeel, Guni, Jezer, Silem shuticunami. 
25Paicunami, Bilha shuti huarmipaj churicuna carca. Paicunataca Labán runa, 
paipaj ushi Raquelta servichun cushca huarmimi, Jacoboman ungurca. Cai 
tucuicunaca, canchis miraicunami. 
26Jacobomanda mirashca tucuilla huahuacunami, Jacobohuan Egiptoman 
shamunajurca. Jacobopaj churicunapaj huarmicunata na cuentashpa, tucuilla 
caishujcunata cuentajpica, canchis chunga sucta gentecunami carca. 
27Joseca, Egiptopi causajushpami, ishcai churicunata charirca. Egiptoman 
yaicushca Jacobopaj huasi ucupura tucuilla gentecunaca, canchis chunga 
gentecunami carca. 
28Jacoboca, Gosén shuti llactapi José paita tuparij shamuchun nishpami, Judá 
runata ñaupachishpa cacharca. Shinami paicunaca, Gosén llactaman 
chayanajurca. 
29Joseca, paipaj carretata caballocunapi huatashpami, paipaj taita Israelta 
tuparingapaj Gosén shuti llactaman shamurca. Shina shamushpami Joseca, 
taitapaj ñaupajpi ricurishpa, cungapi ugllarirca. Shina ugllarishpami, unaita 
huacajurca. 
30Shina huacajujpimi taita Israelca, Josetaca cashna nirca: —Cambaj ñavita ña 
ricushpami, can causajushcataca yachani. Cunanga, ñucaca huañushallami— 
nircami. 
31Joseca, paipaj huauquicunata, paipaj taitapaj huasi ucu puracunataca 
cashnami nirca: —Faraonbajman vichai rishpami, cashna nisha: ‘Canaán 
llactapi causanajushca ñuca huauquicunapash, ñuca taitapaj huasi ucu 
puracunapashmi ñucapajman shamushca. 
32Jaricunaca, animalcunata charijcuna cashpami, llamacunata michishpa 
causan. Chaimandami paicunapaj llamacunata, huarmi huagracunata, paicuna 
imata charishcatapash, tucuilla apamushca’ nishami. 

33Cangunata, Faraón cayashpa: ‘Cangunaca, ¿imatata ruranata yachanguichi?’ 
34nishpa tapujpica, cashna ninguichi: ‘Canda servijcunaca, chairalla 
viñaimandapacha cunangamanmi ñaupa taitacunamanda callarishpa, 
animalcunata charijcuna capanchi’ ninguichi. Egiptopi causajcunaca, llamata 
michijcunataca tucuillacunatami millanayachin. Cangunaca, Gosén llactapi 
causangapajmi, chashna villana canguichi— nircami. 

Génesis 47 

1José shamushpaca, Faraón yachachunmi cashna nishpa villajurca: “Ñuca 
taitahuan, ñuca huauquicunahuanga, paicunapaj llamacunata, huarmi 
huagracunata, paicuna imatalla charishcatapash apashpami, Canaán 
llactamanda shamushca. Ricui, paicunaca Gosén shuti llactapimi” nircami. 
2Joseca, caishuj huauquicunapaj cati picha huauquicunataca, Faraonbaj 
ñaupajman pushashpami rijsichirca. 
3Faraonga, Josepaj huauquicunataca: —Cangunaca, ¿imatata ruranata 
yachanguichi?— nishpami tapurca. Shina tapujpimi paicunaca, Faraonman 
cashna nishpa tigrachinajurca: —Canda servijcunaca, ñucanchi ñaupa 
taitacunashnallata ñucanchipash, llamacunata michijcunami capanchi— 
ninajurcami. 
4Faraondaca, cashnatapashmi ninajurca: —Canaán llactapica, ninan yarjai 
tiajpimi, canda servijcunapaj llamacuna micuchun jihua illajpi, cai llactapi 
causangapaj shamupanchi. Chaimandami cunanga, canda servijcunataca 
Gosén shuti llactapi causachun saquihuayari nipanchi— ninajurcami. 
5Shina nijpimi Faraonga, Josetaca cashna nirca: —Cambaj taitapash, cambaj 
huauquicunapashmi, cambajman shamushca. 
6Egipto llactaca, cambaj ñaupajpimi. Cambaj taitata, cambaj huauquicunataca, 
ashtahuan ali alpapi causachun churailla. Paicunataca, Gosén shuti llactapi 
causachun churailla. Paicuna puramandaca imata rurangapajpash, ali yachajta 



158 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

can ricushpa, ñuca animalcunata cuidajcunata mandajcuna cachun churailla— 
nircami. 
7Joseca, paipaj taita Jacobotapashmi ucuman pushashpa, Faraonbaj ñaupajpi 
rijsichirca. Chaipimi Jacoboca, Faraonda bendiciarca. 
8Faraonga, Jacobotaca: —¿Mashna huatacunatata causajungui?— nircami. 
9Shina nijpimi Jacoboca, Faraonman cashna nishpa tigrachirca: —Caipi chaipi 
purishpa causashca huatacunaca, patsaj quimsa chunga huatacunami capan. 
Ñucapaj causai punllacunaca ashalla huatacuna, nali huatacunami cashca. 
Shina cashpapash, ñuca taitacuna causashca huatacunatashna causangapaca, 
nara chayanichu. Paicunapash, caipi chaipi purishpami causashca— nijurcami. 
10Jacoboca, Faraonda bendiciashpami, Faraonbaj ñaupajmanda llujshirca. 
11Chashnami Joseca, paipaj taitatapash, paipaj huauquicunatapash, chaipi 
causachun cayashpa, Egipto llactapi ashtahuan ali alpata curca. Faraón 
mandashcashnallatami, Ramesés shuti llactapi ashtahuan ali alpata curca. 
12Joseca, paipaj taitamambash, paipaj huauquicunamambash, paipaj taitapaj 
huasi ucu puracunamambash tucuillamanmi, paicuna mashna cajpipash, 
micunata carashpa charirca. 
13Tucuilla llactapi micuna na tiajpimi, yarjaica ashtahuan llaquichijurca. 
Chaimandami, Egipto llactapi causajcunapash, Canaán llactapi 
causajcunapash, yarjaimanda huañunallacuna tucunajurca. 
14Joseca, Egipto llactapi, Canaán llactapi tucui tiashca culquitami, paipaj 
maquimanda granocunata randinajujpi japijurca. Chai culquitaca Joseca, 
Faraonbaj huasipimi alichijurca. 
15Egipto llactapi, Canaán llactapi culqui tucurijpica, Egiptopi causajcunaca 
tucuillami Josepajman shamushpa, cashna ninajurca: —Granota ñucanchiman 
carayari. ¿Imashpata culqui tucurijllapi, cambaj ñaupajpi huañushunyari?— 
ninajurcami. 

16Shina ninajujpimi Joseca, cashna nirca: —Culqui tucurishca cajpica, 
cangunapaj animalcunata cuhuaichilla. Cangunapaj animalcunamandaca, 
granota cushallami— nircami. 
17Shina nijpimi paicunaca, paicunapaj animalcunata Josepajman 
apamunajurca. Shina apamujpimi Joseca, paicunapaj caballocunamanda, 
llamacunamanda, huarmi huagracunamanda, burrocunamandaca, 
granocunata cujurca. Shinami chai huatapica, paicunapaj tucui 
animalcunamandaca, granocunata cushpa charirca. 
18Chai huata tucurijpi, cati huatapimi Josepajman shamushpa cashna 
ninajurca: —Culqui tucurishcataca na pacashpami, ñucanchita mandajman 
villapanchi. Animalcunapash, ña ñucanchi amopajmari. Ñucanchita mandajpaj 
ñaupajpica, ña imapash na tiapanllu. Ashtahuangarin ñucanchihuan, ñucanchi 
alpahuanllami tiapanchi. 
19¿Imashpata ñucanchipash, ñucanchi alpapash can ricujta tucuripashunyari? 
Ñucanchitapash, ñucanchi alpatapash, granopaj randipaillayari. Ñucanchica, 
Faraonbaj servijcunami tucushun. Ñucanchi alpacunapash, paipajmi tucunga. 
Shina cashpaca ñucanchipash na huañushpa causangapaj, tarpuna muyuta 
ñucanchiman cuillayari. Shinami alpapash, na llaquinayaita tucuchi tucushca 
quedanga— ninajurcami. 
20Shina ninajujpimi Joseca, Egiptopi tiaj tucui alpacunataca, Faraonman 
randirca. Egiptopi causajcunaca, ashtahuan ninan yarjai japijpimi, tucuicuna 
paicunapaj alpacunata jaturca. Shina jatujpimi alpacunaca, Faraonbaj tucurca. 
21Gentecunataca, pueblocunapi causanajuchunmi yalichirca. Egipto llacta shuj 
ladomandaca, caishuj lado manñacamanmi chashna rurarca. 
22Curacunapaj alpacunatallami, Faraonga na randirca. Curacunaca, Faraón 
micunata carajpimi causanajurca. Paicunaca, Faraón micunata carajpi 
micushpami, paicunapaj alpacunataca na jatunajurca. 

23Joseca, gentecunataca cashnami nirca: —Cunanga cangunatapash, 
cangunapaj alpacunatapashmi, Faraonman randircani. Ricuichi, tarpuna 
muyuca caipimi, alpacunapi tarpunguichilla. 
24Fucushca granotaca, pichapi shicanyachishpa shujtaca, Faraonman 
cunguichi. Chuscupi shicanyachishcataca, cangunapaj alpacunapi tarpungapaj 
japinguichi. Shinallata cangunapash, cangunapaj huasipi tiajcunapash, 
cangunapaj huahuacunapash micushpa causangapajmi canga— nircami. 
25Shina nijpimi paicunaca, cashna nishpa tigrachinajurca: —Ñucanchitaca 
causaihuanmi charishcangui. Ñucanchita mandajpaj ñavipica, alimi 
ricuripashcanchi. Ñucanchica, Faraonbaj servijcunami cashunchi— 
ninajurcami. 
26Shinami Joseca, Egipto llactapica pichapi shicanyachishca granocunamanda 
shujtaca, Faraonbaj cachun mandashpa cunangaman saquirca. Curacunapaj 
alpacunallami, na Faraonbaj tucurca. 
27Chashnami israelcunaca, Egipto llactapi tiaj Gosén shuti llactapi 
causanajurca. Chaipimi chai alpacunataca, paicunapaj cachun japishpa 
paicunaca, ninandapacha mirashpa causanajurca. 
28Jacoboca, Egipto llactapica chunga canchis huatatami causarca. Jacobo 
causashca punllacunaca, patsaj chuscu chunga canchis huatacunami carca. 
29Taita Israelca, pai huañuna punlla pactajpimi, paipaj churi Joseta cayashpa 
cashna nirca: —Cunanga, cambaj ñaupajpi ñuca ali ricurishca cajpica, ñuca 
changapi cambaj maquita churapai. Canga, ñucata llaquishpa cashnatapacha 
rurapangui nipanimi. Egiptopica ama pambahuanguichu nipanimi. 
30Ashtahuangarin ñuca taitacunahuan tandanajujpica, Egiptomanda apashpa, 
paicunata pambashca ladopillata pambahuangui— nircami. Shina nijpimi, 
Joseca: —Can nishcashna rurashallami— nishpa tigrachirca. 
31Shina nijpimi, taita Israelca: —Juramentuhuayari— nijpi, Joseca 
juramenturca. Chai jipami taita Israelca, uma sauna jahuapi urai cumurirca. 

Génesis 48 

Jacoboca, Efraindapash, Manasestapashmi bendiciashca 

1Chai jipami, cashna tucurca: Josetaca: “Ricui, cambaj taitaca huañujunmi” 
ninajurcami. Shina nijpimi Joseca, Manasés shuti, Efraín shuti, paipaj ishcai 
churicunata pushashpa rirca. 
2Jacobo yachachunmi: “Ricui, cambaj churi Joseca, cambajman shamujunmi” 
nishpa villarca. Shina villajpimi taita Israelca, shinlli tucushpalla jatarishpa 
camapi tiarirca. 
3Shina tiarishpami Josetaca, cashna nijurca: —Tucuita Rurai Ushaj Taita 
Diosmi, Canaán llactapi tiaj Luz shuti pueblopi ricurishpa bendiciashpa, 
4cashna nihuarca: ‘Ricui, ñucami candaca mirachishpa, ashtacatapacha 
rurasha. Candaca, llactacunata callarichij cachunmi rurasha. Cai llactataca, 
cambaj cati mirai huahuacunamanmi, causaita causaicaman paicunapaj 
cachun carasha’ nihuarcami. 
5Cunanga, Egipto llactaman cambajman ñuca nara shamujpillata, Egipto 
llactapi can charishca Efraín shuti, Manasés shuti cambaj ishcai huahuacunaca 
ñucapajmi. Paicunaca, Rubén shuti, Simeón shuti ñuca churicunashnallatami 
ñucapaj canga. 
6Paicunapaj cati charishca huahuacunami cambaj canga. Paicunaca, 
paicunaman carashca llactapica, paicunapaj huauquicunapaj shutipimi 
rijsishca canga. 
7Padan-aram shuti llactamanda ñuca shamujujpimi, Raquel shuti cambaj 
mamaca, Canaán llactapi huañuparca. Efrata shuti puebloman chayangapaca, 
ashalla rina tiajpillatami ñambi huañuparca. Shina huañujpimi, Efrataman rina 
ñan ladopi pambarcani. Chai pushtuca, Belén shutimi— nijurcami. 
8Taita Israelca, Josepaj churicunata ricushpaca: —¿Caicunaca picunata?— 
nircami. 

9Shina nijpimi Joseca, paipaj taitataca: —Taita Dios ñucaman cai llactapi 
carashca churicunami— nirca. Shina nijpimi Jacoboca, cashna nirca: —
Cunanga, paicunata bendiciangapaj ñuca ladoman quimichimupai— nircami. 
10Taita Israelca, ña rucugu cashpa, paipaj ñavipash ashtahuan nali cashpami, 
na ricui ushajurca. Chaimandami paicunata, Jacobopajman quimichijpi 
Jacoboca, paicunata muchashpa ugllarca. 
11Chai jipami taita Israelca, Josetaca cashna nirca: —Cambaj ñavita ricunataca, 
na yarcanichu. Ricui, Taita Diosmi caipi cambaj miraicunatapash ricuchun 
saquihuashca— nircami. 
12Shina nishca jipami Joseca, chai churicunataca Jacobopaj cunguri 
chaupimanda anchuchishpa, alpaman chayangacaman cumurirca. 
13Joseca, ishcandi churicunatami, Efraindaca ali lado maquihuan, Manasestaca 
lluqui lado maquihuan japishpa, Jacobopajman quimichirca. Shina 
quimichijpimi Efrainga, taita Israelpaj lluqui ladoman, Manasesca ali ladoman 
quedarca. 
14Shina cajpimi taita Israelca, paipaj ali lado maquita chutashpa, jipa churi 
Efrainbaj umapi churarca. Paipaj lluqui lado maquitaca, Manasespaj umapimi 
churarca. Shinami Manasesca, punda churi cajpipash, paipaj maquita 
cruzashpa chashna churajurca. 
15Josetaca, cashna nishpami bendiciajurca: “Taita Abrahambash, ñuca taita 
Isaacpash, Taita Diospaj ñaupajpimi purinajurca. Ñuca tiashca 
punllamandapacha cunangamanmi, Taita Diosllata charijuhuan. 
16Tucui nalimanda ñucata huacaichishpa charijuj Angelca, chairalla viñai cai 
huambragucunata bendiciapachun. Ñuca shutica, paicunapi causaita 
causaicaman tiapachun. Shinallata taita Abrahambaj shutipash, ñuca taita 
Isaacpaj shutipash, paicunapi causaita causaicaman tiapachun. Cai 
pachapipash, ninanda miranajupachun” nijurcami. 

17Ashtahuangarin paipaj taitapaj ali lado maquita, Efrainbaj umapi churajta 
ricujushpami, Joseca nalicachirca. Shinamandami, paipaj taitapaj maquitaca, 
Efrainbaj umamanda Manasespaj umaman yalichingapaj japirca. 
18Joseca, paipaj taitataca cashnami nirca: —Ñuca taitalla, mana cashnachu. 
Caimari punda churi capan. Cambaj ali lado maquitaca, paipaj umapi 
churapai— nircami. 
19Ashtahuangarin paipaj taitaca, na chashna rurangapaj munashpami, cashna 
nirca: —Chaitaca yachanimari, ñuca huahualla, yachanimari. 
Manasespashmari, ashtaca gentecuna tucushpa, jatunyachi tucushca canga. 
Ashtahuangarin paipaj jipa huauquimi, paitaca yalishpa ashtahuan jatun 
canga. Paipaj mirai huahuacunami, ashtacapacha llactacuna tucunga— 
nircami. 
20Chai punllami, cashna nishpa bendiciajurca: —Canmandami israelcunaca, 
cashna nishpa bendicianajunga: ‘Taita Diosca Efrainda, Manasesta 
bendiciashcashnallata candapash bendiciachun’ ninajungami— nishpami 
bendiciarca. Shina nishpami Efraindaca, Manasespaj pundapi churarca. 
21Chai jipami taita Israelca, Josetaca cashna nirca: —Ricui, ñucaca ñami 
huañugrini. Ashtahuangarin Taita Diosmi cangunahuan canga. Shinamandami 
cangunataca, cangunapaj taitacunapaj llactaman tigrachinga. 
22Ñucaca canmanmi, cambaj huauquicunaman carashca alpatapash ashtahuan 
yalishpa cararcani. Chai llactataca, ñucami amorreocunapaj maquimanda ñuca 
espadahuan, ñuca arcohuan macanajushpa quichurcani— nircami. 

Génesis 49 

Paipaj churicuna imashna tucunata, Dios villashcatami Jacoboca villashca 

1Paipaj churicunata Jacobo cayashpaca, cashnami nijurca: “Jipa punllacunapi 
canguna ima tucunata villangapaj tandanajumuichi: 
2Jacobopaj churicuna, tandanajushpa uyaichi, cangunapaj taita Israel ima 
nijujta uyaichi. 



164 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

3Rubén, canmi ñuca punda churi cangui. Canmi, ñuca shinllipacha cashcata 
ricuchij, ñuca shinllipacha cashpa charishca punda churi cangui. Canmi, 
pundapi alicachi tucunatapash, mandana ushaitapash charingui. 
4Ninanda rijuj yacucunashna cashpapash, cambaj taitapaj camaman 
vitsiashcamandami, na pundapi cangui. Ñuca siririna pushtuman 
vitsiashcamandami, canga yangapi churai tucushcangui. 
5Simeonhuan, Levihuanga huauqui purami. Paicunapaj macanajunacunaca, 
nalita rurana macanajunacunami. 
6Paipura parlanajushcataca, ñuca shungupica napacha alicachishachu. 
Paicunahuan tandanajunataca, yaritapash na yarishachu. Paicuna ñapash 
fiñarishpami, runacunataca huañuchirca. Chashna manllanayaicuna cashpami, 
huagracunapaj chaqui angucunatapash fitirca. 
7Paicuna ñapash fiñarishcapash, ninan nali cashcamanda paicuna 
fiñarishcapash, shinllipacha cashcamandaca, ninanda nalicachi tucushca 
cachun. Ñucami, Jacobomandaca shicanyachisha. Israel puramandaca, caita 
chaitami cachasha. 
8Judá, candaca cambaj huauquicunami alicachinajunga. Canmi, canda 
fiñajcunataca, cambaj maquihuan cunga tullupi llapingui. Cambaj taitapaj 
churicunami, cambaj ñaupajpi cumurinajunga. 
9Judá, canga leonbaj huahuashnami cangui. Ñuca huahualla, animalcunata 
japishpami, vichai tigramurcangui. Canga, leonshna curcuyashpami, rucu 
leonshna micushpa sirijurcangui. Chashna sirijujtaca, ¿pita rijchachingayari? 
10Judá mandana vara caspitaca, na quichungachu. Paipaj chaqui 
chaupimandaca, Siloh shamungacaman, maijan mandajpash na quichungachu. 
Paipajmanmi, llactacunapi causajcunaca tandanajunga. 
11Paipaj huahua burrotaca, uvas yurapi huatashpa, paipaj burropaj huahua 
burrotaca, uvas sapipi huatashpami, paipaj churajunataca vinopi tajsharca. 
Paipaj jahualla churajunatapash, yahuarshna puca vinopimi tajsharca. 

12Paipaj ñavica, vinotapash yali pucami. Paipaj quirucunapash, lechetapash 
yali yurajmi. 
13Zabulón runaca, mama cuchaman chayana manñacunapimi causanga. 
Barcocuna chayana pueblomi canga. Paipaj llactaca, Sidón pueblocamanmi 
canga. 
14Isacar runaca, animalcunata pacarichina chugllapi samangapaj siririj shinlli 
burroshnami. 
15Samanaca aligu cajta, llactapash juyaillagupacha cajtami ricurca. Shina 
cashpapash huasha curcuyajta aparishpami, impuestota cushpa servijurca. 
16Dan runaca, Israel aillu purashnallatami, paipaj miraicunata mandanga. 
17Dan runaca, ñan ladopi chapaj culebrashnami canga. Chaqui ñan ladopi 
caballopaj talonda canishpa, caballo jahuapi tiajujta huashaman 
urmachinshnami canga. 
18Mandaj Dioslla, can quishpichinatami shuyajurcani. 
19Gad runataca, soldadocunami, cungashcapi macaj shamunga. 
Ashtahuangarin paimi jipamanga, cungashcapi macanga. 
20Aser runapaj granocunaca, ali micunacunami canga. Paimi micunayai 
granocunata, jatun mandajman cunga. 
21Neftalí runaca, tarugata cacharishcashnami, juyailla shimicunata rimanga. 
22Joseca, ninanda fucuj yurashnami. Pugyu ladopi ninanda fucuj yurashnami. 
Chai yurapaj malquicuna, ashtahuan viñashpa pata jahuata rijunshnami. 
23Paitaca ninandami llaquichinajurca. Flechacunahuanmi cacharinajurca. 
Paitaca, arcohuan flechata cacharijcunami na ricunayachirca. 
24Ashtahuangarin paipaj arcoca, shinllipacha tiajurcallami. Paipaj rigrapash, 
paipaj maquipash shinllipachami carca. Jacoboman ushaita cuj Diospaj 
maquimandami, shina carca. (Israelcunapaj jatun Rumishna, paicunata Michij 
Diospaj shutimandami shina carca). 

25Cambaj taitapaj Taita Diosmandami, shina canga. Paimi candaca ayudanga. 
Tucuita Rurai Ushaj Taita Diosmandami, shina canga. Paimi candaca 
bendicianga. Jahua pachamandapash, manllanayai ucu ucu 
yacucunamandapash, yacuta cachamushpami bendicianga. Shinallata 
mamapaj chuchutapash, mamapaj vijsatapashmi bendicianga. 
26Cambaj taita bendiciashcacunaca, ñucapaj ñaupa taitacuna 
bendiciashcatapash ashtahuan yalimi carca. Chai bendiciashcacunaca, causaita 
causaicaman tiaj urcu pundacunacaman chayashpami, Josepaj uma 
jahuapipash, frentepipash canga. Paica, paipaj huauqui puramanda 
shicanyachi tucushcami carca. 
27Benjaminga, imatapash quichujlla atujshnami. Tutamandata aichataca 
japishpa micunga. Chishipica, macanajushpa quichushcacunatami chaupinga” 
nijurcami. 

Jacobo huañujpi pambashcatami villajun 

28Tucui paicunami, chunga ishcai Israel aillucuna carca. Caitami, paicunapaj 
taita bendiciajushpaca nirca. Tucuicunatami, imashna bendicianashnallata 
bendiciarca. 
29Chaipaj jipami, churicunataca cashna nishpa mandarca: “Ñucaca, ñuca llacta 
puracunahuanmi tandanajugrini. Heteopura Efrón shuti runata randishca 
pambapi tiaj utujupi, ñuca taitacunapaj ladopi pambahuanguichi. 
30Macpela shuti pambapi tiaj utujupi pambahuanguichi. Chai pambaca, 
Canaán llactapimi Mamre shuti pueblomanda, indi llujshimuj ladomanmi 
tiajun. Chai alpatami Abrahamga, heteopura Efrón runata randirca. Chai 
pambataca, pambana alpa cachunmi randirca. 
31Chaipimi Abrahamdapash, paipaj huarmi Saratapash pambarca. 
Chaipillatami Isaactapash, paipaj huarmi Rebecatapash pambarca. Ñucapash, 
Leataca chaipillatami pambarcani. 
32Chai alpandi, chai alpapillata tiaj jatun utujundi randishcacunaca, Het shuti 
runapaj miraicunapajmi carca” nijurcami. 

33Jacoboca, paipaj churicunata chashna mandashpa tucuchishpaca, paipaj 
camapi chaquita vichai curpashpa huañushpami, paipaj taitacunahuan 
tandanajurca. 

Génesis 50 

1Chashna huañujpimi Joseca, paipaj taitata ugllarishpa, ñavipi muchashpa 
ninanda huacajurca. 
2Chai jipami Joseca, jambishpa causaj paita servij jambijcunataca, paipaj taita 
huañushcapica, mishquillagu ashnajuj jambicunahuan javichun mandarca. 
Shina mandajpimi jambijcunaca, taita Israeltaca mishquilla ashnajuj 
jambicunahuan javinajurca. 
3Chuscu chunga punllacunacamanmi, javinataca tucuchirca. Chashna 
punllacunacamanmi, mishquilla ashnajuj jambihuan javishpa tucuchina carca. 
Egiptopi causajcunaca, canchis chunga punllacunacamanmi huacanajurca. 
4Chai huacana punllacuna yalijpimi Joseca, Faraonbaj huasipi causajcunataca, 
cashna nirca: —Cunan cangunapaj ñavipi ñuca ali ricurishca cajpica, 
Faraonman cashna nigripaichi nipanimi: 
5Joseca cashnami nijun: ‘Ñuca taitami, cashna nishpa juramentuchihuarca: 
Ricui, ñucaca ña huañugrinimi. Ñuca huañushpa pambai tucungapaca, Canaán 
llactapi tiaj utujutami allachircani. Chai utujupi pambahuangui nihuarcami. 
Chaimandami cunanga, ñuca taitata pambashpa tigramugripani’ nijunmi 
nigripaichi— nircami. 
6Shina villagrijpimi Faraonga, cashna nirca: —Pai canda juramentuhuai 
nishcashnallata, cambaj taitata pambangapaj rilla— nircami. 
7Shina nijpimi Joseca, paipaj taitata pambangapaj vichai rirca. Paihuanga, 
Faraonbaj tucuilla servijcunapash, Faraonbaj huasipi tiaj rucucunapash, Egipto 
llactamanda tucui rucucunapashmi rinajurca. 

8Josepaj huasi ucu puracunapash, tucuilla paipaj huauquicunapash, paipaj 
taitapaj huasi ucu puracunapashmi rinajurca. Gosén llactapica, paicunapaj 
huahuacunata, llamacunata, huarmi huagracunatallami saquinajurca. 
9Paihuanga carretacunapash, caballocunapi tiarishca soldadocunapashmi 
vichai rinajurca. Shinami ashtaca ashtaca gentecuna tandanajurca. 
10Chashnami, Atad shuti trillana pambaman chayarca. Chai pambaca, Jordán 
yacu chimba ladomanmi. Chaipimi ninandapacha llaquirishpa, yarishpa 
yarishpa huacanajurca. Taita huañushcamandaca, canchis punllacamanmi 
Joseca ninan llaquillapacha carca. 
11Chai llactapi causaj cananeocunaca, Atad shuti trillana pambapi chashna 
huacanajujta ricushpami, cashna ninajurca: “Egiptopi causajcunaca, 
ninandapacha llaquirishpami huacanajun” ninajurcami. Chaimandami, Jordán 
yacu chimba ladopi tiaj pambataca, Abel-mizraim shutita shutichinajurca. 
12Jacobopaj churicunaca, Jacobotaca imashna paicunata 
mandashcashnallatami ruranajurca. 
13Paicunapaj churicunaca, Canaán llactaman apashpami, Macpela shuti 
pambapi tiaj jatun utujupi pambarca. Chai pambataca Abrahammi, pambana 
alpa cachun, heteopura Efrón shuti runata randishca carca. Chai pambaca, 
Mamre shuti pueblomandaca indi llujshimuj ladomanmi. 
14Joseca, paipaj huauquicunandi, paipaj taitata pambangapaj paihuan vichai 
shamushca tucui gentecunandimi, Egiptoman tigrajurca. Paipaj taitata 
pambashca jipami, chashna tigranajurca. 

José huañushcatami villajun 

15Josepaj huauquicunaca, paicunapaj taita huañujpimi, cashna ninajurca: 
“Joseca, ñucanchitaca napashchari ricunayachingachu. Chashna na 
ricunayachishpaca, tucui ima nalita rurashcamandami, ñucanchiman 
cunatallata cunga” ninajurcami. 

16Chaimandami, Josepajman cashna nichun cachanajurca: “Cambaj taitaca 
nara huañushpallatami, cashna nishpa mandarca: 
17‘Josetaca, cashna ninguichi: Cunanga, cambaj huauquicuna canda nalita 
rurashpa, juchata rurashcataca cungapailla. Candaca, nalitamari rurashcanchi 
ninguichi’ nircami. Chaimandami cunanga, chai nalita rurashcataca cungapai 
ninajupanchi. Ñucanchica, cambaj taitapaj Taita Diosta servijcunami capanchi 
nigripaichi” nichunmi cachanajurca. Shina nishpa villanajujpillatami, Joseca 
huacarca. 
18Paipaj huauquicunapash shamushpami, Josepaj ñaupajpi cungurishpa: —
Canda servingapajmi, caipi capanchi— ninajurca. 
19Shina nijpimi Joseca, cashna nishpa tigrachirca: —Na manllanachu 
canguichi. ¿Ñucaca, Taita Diospaj randichu tiajuni? 
20Cangunaca, ñucata llaquichinatami yarircanguichi. Ashtahuangarin Taita 
Diosmi, alipaj pushamuhuashca. Chaitaca, cunanmi ricunajunchi. Paimi, 
ashtaca gentecunata causaihuan charingapaj chashna rurashca. 
21Cunanga, na manllanachu canguichi. Ñucami cangunamambash, cangunapaj 
huahuacunamambash, granocunata carashpa charisha— nijurcami. Chashna 
cushichishpami, paicunapaj shunguman chayajta rimarca. 
22Joseca, paipaj taitapaj huasi ucu puracunandimi, Egiptopi causajurca. Joseca, 
patsaj shuj chunga huatatami causajurca. 
23Joseca, Efrainbaj churicunataca, quimsa miraicamanmi ricurca. Manasespaj 
churi Maquir shuti runapaj huahuacunapash, Josepaj maquipimi viñarca. 
24Joseca, paipaj huauquicunatami cashna nirca: “Ñucaca huañugrinimi, 
ashtahuangarin Taita Diosca cangunata ricuj shamungapachami. Shinallata cai 
llactamandaca Abrahamman, Isaacman, Jacoboman carashapacha nishpa 
juramentushca llactamanmi vichai pushanga” nircami. 

25Joseca, taita Israelpaj churicunataca, cashna nishpami juramentuchirca: 
“Taita Diosca, cangunataca ricuj shamungapachami. Pai shamujpica, ñuca 
tullucunata caimanda apanapachami canguichi” nijurcami. 
26Joseca, patsaj shuj chunga huatata charishpami huañurca. Egiptopillata 
huañujpimi Josetaca, mishquillagu ashnajuj jambita javishpa, cajapi churarca. 

Éxodo 

Éxodo 1 

Israelcunaca, Egiptopimi llaquita apanajushca 

1Egiptoman Jacobohuan yaicuj israelcunapaj shuticunaca, caicunami. 
Paicunaca tucuicunami, paicunapaj familiacunandi yaicurca. 
2Rubén, Simeón, Leví, Judá, 
3Isacar, Zabulón, Benjamín, 
4Dan, Neftalí, Gad, Aser shuticunami carca. 
5Jacobopaj tucui miraicunaca, canchis chungami carca. Joseca, Egiptopimi 
causajurca. 
6Josepash, tucuilla paipaj huauquicunapash, chai tucui miraicunapashmi 
huañurca. 
7Israelcunaca ashtahuan mirashpami, ninanda jundanajurca. Chashna 
miranajushpami, alipacha shinllicuna tucushpa llactapi jundanajurca. 
8Chai punllacunapimi Egiptopica, Joseta na rijsishca shuj mushuj jatun mandaj 
tiarirca. Chai mandajmi, chaipi causaj paipaj gentecunataca, cashna nijurca: 
9“Ricuichi, israelcunaca ñucanchita ashtahuan yali ashtacacunami. Paicunaca, 
ñucanchita yali ninan shinllicunami. 
10Cunanga, paicuna ama ashtahuan mirachunga, alipacha yarishpa 
paicunataca imatallapash rurashunchi. Ñucanchihuan jatun macanajui tiajpi 
paicunapash, ñucanchita fiñajcunahuan tandanajushpa ñucanchihuan 
macanajushpaca, cai llactamanda llujshishpa ringallami” nijurcami. 
11Shina nijpimi, impuestota japishpa israelcunata ashtahuan 
llaquichinajuchun, shuj mandajcunata churarca. Shinallata imatapash alichina, 
Pitón shuti, Ramesés shuti pueblocunatami, Faraonman shayachinajurca. 

12Ashtahuangarin chashna ashtahuan ninanda llaquichinajujpipash, ashtahuan 
mirashpami jundanajurca. Chaimandami Egiptopi causajcunaca, 
israelcunataca ninanda manllanajurca. 
13Egiptopi causajcunaca, israelcunataca ninan shinllitapachami servichishpa 
charirca. 
14Paicunataca, ninan shinllitapacha servichishpa charishpami, ninanda 
llaquichinajurca. Paicunataca turuta, ladrillota rurachishpa, pambapi imatalla 
ruranacunapi servichishpami charirca. Chaicunapica, imata rurachumbash 
shinllitapachami mandanajurca. 
15Egipto llactata jatun mandajca, hebreapura huarmicunata huahuata unguchij 
Sifra shuti, Fúa shuti huarmicunatami cashna nirca: 
16—Ima hora cashpapash, hebreapura huarmicunapajman huahuata 
unguchingapaj rishpa, jari huahua cajta ricushpaca huañuchinguichilla. 
Huarmi cajpica, causachun saquinguichilla— nircami. 
17Ashtahuangarin huahuata unguchij huarmicunaca, Taita Diosta 
manllashpami, Egipto llactata jatun mandaj mandashcashnaca na ruranajurca. 
Ashtahuangarin jari huahuacunatapashmi causachun saquinajurca. 
18Egipto llactata jatun mandajca, huahuata unguchij huarmicunata cayachun 
cachashpami cashna nirca: —Cangunaca, ¿imashpata chashna rurarcanguichi? 
¿Imashpata jari huahuacunatapash, causachun saquircanguichi?— nircami. 
19Shina nijpimi huahuata unguchij huarmicunaca, Faraonman cashna nishpa 
tigrachinajurca: —Hebrea huarmicunaca, Egiptopi causaj huarmicunashnaca 
na canllu. Paicunaca shinllicuna cashpami, unguchij huarmi nara 
paicunapajman chayajpillata ungunlla— ninajurcami. 
20Taita Diosca, chai unguchij huarmicunahuanga alitami rurajurca. 
Shinamandami israelcunaca, ashtahuan mirashpa ashtahuan shinllicuna 
tucunajurca. 

21Unguchij huarmicuna Taita Diosta manllashcamandami, paicunapaj 
familiacunata ashtahuan charichun alita rurarca. 
22Shinamandami Faraonga, tucuilla paipaj gentecunata cashna nishpa 
mandarca: “Jari huahuata ungujpica, jatun yacupi shitanguichilla. Tucui 
huarmi huahuacunataca, causachun saquinguichilla” nircami. 

Éxodo 2 

Moisestami ungushca 

1Leví shuti runapaj familia puramanda shuj jarimi, Levipaj mirai 
puramandallata shuj ushita cazararca. 
2Chai huarmi vijsayu tucushpami, shuj jari huahuaguta ungurca. Chai 
huahuagutaca, juyaillagu cajta ricushpami, paitaca quimsa quillacaman 
pacashpa charirca. 
3Chaimanda ashtahuan yalishpa pacaita na ushashpami, sucusta rurashca 
canastata japishpa, asfalto nishca, brea nishcahuan javirca. Chai canastapi 
churashpami huahuataca, sucus viñashca yacu manñapi churarca. 
4Shina churashpami, chai huahuagupaj shuj panica, huahuagu ima tucujtapash 
ricungapaj carumanda chapajurca. 
5Faraonbaj ushica, jatun yacupi armangapajmi urai rirca. Chaipi cajpimi, paita 
cuidaj cuitsacunapash, jatun yacu manñapi purinajurca. Chaipimi paica, 
sucusta rurashca canastataca, sucus ucupi tiajujta ricurca. Shina ricushpami, 
paita servij shuj cuitsataca, canastata japichun cacharca. 
6Chai canastata pascashpaca, shuj huahuagutami ricurca. Chaipica, chai 
huahuagu huacajujtami ricurca. Chai huahuaguta llaquishpami: —Cai 
huahuaguca, hebreocunapajmi— nijurca. 
7Shina nijujpimi, chai huahuagupaj panica, Faraonbaj ushitaca cashna nirca: 
—Cai huahuaguta canman viñachishpa cuchun, hebreapura shuj huarmita 
cayagrishachu?— nircami. 

8Shina nijpimi, Faraonbaj ushica: —Ripailla— nirca. Shina nijpimi, jarihuan 
nara tacarishca cuitsagu rishpaca, chai huahuapaj mamata pushamurca. 
9Paitami, Faraonbaj ushica cashna nirca: —Cai huahuata apashpa, ñucaman 
viñachipai. Viñachishcamandaca culquita cushami— nircami. Shina nijpimi 
chai huarmica, huahuata japishpa pai viñachirca. 
10Chai huahua ña viñajpica, Faraonbaj ushipajmanmi apamurca. Faraonbaj 
ushica, paipaj quiquin churitashnami rurarca. Paica: —Cai huahuataca, 
yacumandami llujchircani— nishpami, Moisés shutita shutichirca. 

Moisesca, Egiptomandami pacajushpa rishca 

11Chai punllacunapimi, cashna tucurca: Moisesca ña jatun cashpami, paipaj 
huauquicunata ricungapaj llujshirca. Paicunataca, ninan shinlli 
ruranacunahuan cajtami ricujurca. Shinallata paipaj huauqui puracunamanda 
hebreopura shuj runata, Egipto llactamanda shuj runa macajujtapashmi 
ricurca. 
12Shinamandami, paica caita chaita ricushpa, pipash na ricurijpica, Egipto 
llacta runataca huañuchishpa, t'iyu alpahuan quilpashpa saquirca. 
13Cati punllapash llujshishpami, ishcai hebreo runacuna ninandapacha 
fiñanajushpa macanajunajujta ricurca. Chaita ricushpami, ashtahuan yalishpa 
macajuj runataca: —¿Imashpata cambaj cumbatallata macajungui?— nirca. 
14Shina nijpimi chai runaca, cashna nishpa tigrachirca: —¿Pita candaca, 
ñucanchita mandajpash, ñucanchi juezpash cachun churarcayari? ¿Canga, 
Egipto llacta runata huañuchishcashnallata, ñucatapash huañuchishallami 
yanguichu?— nircami. Shina nijpimi, Moisesca: “Ñuca huañuchishcataca, 
yachashcami cashca” yashpa, ninanda manllarirca. 
15Chashna tucushcata Faraón uyashpami, Moisesta huañuchingapaj munarca. 
Ashtahuangarin Moisesca, Faraonbaj ñaupajmanda pacajushpami, Madián 
llactapi causagrirca. 

16Yacuta llujchingapaj allashca jatun utuju ladopi pai tiajujpimi, Madián shuti 
llactamanda curapaj canchis ushicunaca, yacuta vishishpa pilón rumipi 
jundachishpa, paicunapaj taitapaj llamacunaman yacuta carangapaj 
shamunajurca. 
17Ashtahuangarin llamata michij runacuna shamushpami, chaimanda 
calpachinajurca. Shinamandami Moisesca jatarishpa, chai cuitsacunata 
mitsashpa, paicunapaj llamacunaman yacuta cararca. 
18Chai cuitsacuna paipaj taita Reuelpajman tigrajpimi, taitaca: —¿Imashpata 
cunanga, ñapash shamunguichi?— nirca. 
19Shina nijpimi paicunaca, cashna nishpa tigrachinajurca: —Llama michij 
runacuna ñucanchi llamacunata calpachinajujpimi, Egipto llactamanda shuj 
runagu mitsarca. Shinallata yacutapash vishishpami, ñucanchi llamacunaman 
carca— ninajurcami. 
20Shina nijpimi paipaj ushicunataca, cashna nirca: —¿Chai runaguca 
maipitayari? ¿Chai runagutaca, imashpata saquishpa shamurcanguichiyari? 
Micuchun cayamuichi— nircami. 
21Moisesca, chai taitapaj huasipi causangapajmi, ari nishpa quedarca. Paica, 
Séfora shuti paipaj ushitami, Moisespaj huarmi cachun curca. 
22Moisespaj huarmica, shuj jari huahuagutami ungurca. Chai huahuagutaca: 
“Shuj llactamanda shamushpami, shujcunapaj llactapi causajuni” nishpami, 
Gersón shutita shutichirca. 
23Ña tauca punllacuna yalishca jipaca, cashnami tucurca: Egipto llactata jatun 
mandajpashmi huañurca. Israelcunaca, gañan tucushpa causashpami, aij 
nishpa caparinajurca. Paicuna gañan tucushpa causashcamandami, paicunapaj 
caparinajushcapash, Taita Diospajman vichai chayarca. 
24Taita Diosca, paicuna aij ninajujta uyashpami Abrahamman, Isaacman, 
Jacoboman ari nishcata yarirca. 

25Taita Diosca, israelcunataca ricujurcami. Shinamandami Taita Diosca, 
paicunata ayudangapaj yarijurca. 

Éxodo 3 

Moisestami Dios cayashca 

1Moisesca, paipaj suedro taita Jetropaj llamacunatami michishpa causajurca. 
Chai taitaca, Madián llactapi curami carca. Shina michijushpa, jichushca 
pambata llamacunahuan rijushpami, Taita Diospaj Horeb shuti urcuman 
chayarca. 
2Chai urcupimi, zarza nishca casha yura nina rupajuj chaupipi, Mandaj Diospaj 
Ángel ricurirca. Chaitami paica ali ricujurca. Shina ricujujpica, zarza casha 
yura ninapi rupajushpapash, chai zarza cashaca na rupashpa tucurijtami 
ricujurca. 
3Shinamandami Moisesca, cashna yajurca: “Chai zarza cashaca, imashpashi na 
rupashpa tucurin. Manllanayaita muscuipishna ricurijujtaca, cunanda 
ricugrisha” yajurca. 
4Moisés ricungapaj rijujtami, Mandaj Diosca ricurca. Shina ricushpami Taita 
Diosca, zarza casha chaupimanda: —¡Moisés, Moisés!— nishpa cayarca. Shina 
cayajpimi, Moisesca: —Caipimi capani— nishpa tigrachirca. 
5Shina nijpimi, cashna nirca: —Ama caiman quimirimuichu, cambaj chaquipi 
churajushcata llujchi. Can shayajuj alpaca, ñucapajlla shicanyachishca 
alpami— nircami. 
6Cashnatapashmi nirca: —Ñucami, cambaj taitapaj Taita Dios cani. 
Abrahambaj Taita Dios, Isaacpaj Taita Dios, Jacobopaj Taita Diosmi cani— 
nircami. Shina nijpimi Moisesca, Taita Diosta ricungapaj manllashpa, paipaj 
ñavita quilparirca. 
7Chai jipapash Mandaj Diosca, cashnami nijurca: —Ñuca agllashca gentecuna, 
Egiptopi llaquita apanajujtaca alimi ricurcani. Shinallata paicunata 

mandajcuna llaquichinajujpi, paicuna caparinajujtapash uyarcanimi. 
Paicunapaj ninan llaquicunataca, ñucami yachani. 
8Chaimandami paicunataca, Egiptopi causajcunapaj maquimanda 
cacharichingapaj urai shamurcani. Shinallata chai llactamanda llujchishpami 
lechepash, balun mishquipash ashtacapacha tiaj juyailla llactaman pushasha. 
Cananeo, heteo, amorreo, ferezeo, heveo, jebuseo nishca gentecuna causanajuj 
llactamanmi pushasha. 
9Israelcuna caparishpa mañanajujpash ñuca ñaupajmanmi chayamurca. 
Shinallata Egipto llacta runacuna, paicunata llaquichishpa charijtapash 
ricurcanimi. 
10Shina cashcamanda cunanga shamui, candami Faraonbajman cachasha. Ñuca 
agllashca israelcunata, Egiptomanda llujchimuchunmi candaca cachasha— 
nijurcami. 
11Shina nijpimi Moisesca, Taita Diosman cashna nishpa tigrachirca: —
Faraonbajman rishpa, israelcunata Egiptomanda llujchingapaca, ¿ñucaca pita 
cani?— nircami. 
12Shina nijpimi, cashna nirca: —Rilla, ñucami canhuan casha. Ñuca canda 
cachashcataca, caita rurashcami ricuchinga: Ñuca agllashcacunata 
Egiptomanda llujchimushpaca, cai urcupimi Taita Dios ñucata servinguichi— 
nircami. 
13Shina nijpimi Moisesca, Taita Diostaca cashna nirca: —Ricui, 
israelcunapajman ñuca chayashpaca: ‘Cangunapaj ñaupa taitacunapaj Taita 
Diosmi, cangunapajman cachamuhuarca’ nishami. Shina nijpimi, paicunaca: 
‘¿Paica, ima shutitayari?’ ninajunga. Shina nishpa tapujpica, ¿ima nishpashi 
paicunaman tigrachipasha?— nircami. 
14Shina nijpimi Taita Diosca, Moisestaca: —ÑUCAMI CANI. ÑUCA, 
ÑUCALLATAMI CANI— nishpa tigrachirca. Shinallata cashnatapashmi nirca: 
—Israelcunataca, cashna ningui: ‘ÑUCAMI CANI Shutimi, cangunapajman 
cachamuhuarca’ ningui— nircami. 

15Taita Diosca, Moisestaca cashnatapashmi nirca: —Israelcunataca cashna 
ningui: ‘Cangunapaj ñaupa taitacunapaj Mandaj Taita Dios, Abrahambaj Taita 
Dios, Isaacpaj Taita Dios, Jacobopaj Taita Diosmi, cangunapajman 
cachamuhuarca’ ningui. Chaimi, causaita causaicaman ñuca shuti canga. 
Ñucataca cai shutipimi, causaita causaicaman rijsinajunga. 
16Israelcunata mandaj rucucunata tandachingapaj rishpa, cashna ningui: 
‘Cangunapaj ñaupa taitacunata Mandaj Taita Dios, Abrahambaj Isaacpaj, 
Jacobopaj Taita Dios ricurishpami, cashna nihuarca: Cangunataca ricuj 
shamurcanipachami. Shina shamushpami, Egiptopi imashna llaquichinajujtaca 
ricurcani. 
17Chaimandami cashna nircani: Cangunataca ñucami, Egiptopi llaquichi 
tucushpa causanajujmanda llujchisha. Shina llujchishpami, cananeo, heteo, 
amorreo, ferezeo, heveo, jebuseo nishca gentecuna causanajuj llactaman 
pushasha. Chai llactapica, lechepash, balun mishquipash ashtacapachami tian’ 
nihuarcami ningui. 
18Shina nijpica, can villajujta uyangami. Cambash, israelcunata mandaj 
rucucunapash, Egipto llactata jatun mandajpajman rishpa cashna ninguichi: 
‘Hebreocunata Mandaj Taita Diosmi, ñucanchitaca tuparirca. Shinamandami 
cunanga, ñucanchita Mandaj Taita Diosman animalcunata cushpa 
huañuchingapaj, jichushca pambata quimsa punllata rigrinchi’ ninguichi. 
19Ashtahuangarin Egipto llactata jatun mandajca, canguna richun na 
saquinataca yachanimi. Shina cajpipash ñuca llaquichijpimi, cangunataca 
llujshichun saquinga. 
20Ashtahuangarin ñucami, ñuca maquita chutashpa Egipto llactataca, tucui 
manllarinacunata rurashpa, ninanda llaquichisha. Shina llaquichijpimi, 
cangunataca richun saquinga. 
21Ñucami, cai gentecunataca, Egiptopi causajcunapaj ñaupajpi ali ricurichun 
rurasha. Canguna llujshishpa rishpaca, ama chushaj maquihuan richunmi 
chashna rurasha. 

22Ashtahuangarin tucuilla huarmicunami, paicunapaj ladollapi causaj 
huarmicunatapash, paicunapaj huasipi mingarishpa causaj huarmicunatapash, 
culquita, orota rurashca imapash juyaillagucunata churajunacunata mañanga. 
Chaicunatami, cangunapaj churicunaman, ushicunaman churachinguichi. 
Shinami Egiptopi causajcunataca, quichushpa llujshina canguichi— nijurcami. 

Éxodo 4 

1Shina nijpimi Moisesca, cashna nishpa tigrachirca: —Ricui, paicunaca ñucata 
na crishpami, ñuca villajujtaca na uyanayachinga. Paicunaca: ‘Mandaj Diosca, 
canman na ricurishcachu’ nishpami, chashna ruranajunga— nircami. 
2Shina nijpimi, Mandaj Diosca: —¿Cambaj maquipi charijungui, chaica 
imata?— nirca. Shina nijpimi, Moisesca: —Shuj vara caspimi— nishpa 
tigrachirca. 
3Shina nijpimi: —Chai caspita alpaman shitai— nirca. Shina nijpi caspita 
alpaman Moisés shitajpimi, chai caspica culebraman tigrarca. Shina tucujpimi 
Moisesca, manllarishpa anchurirca. 
4Shinamandami Mandaj Diosca, Moisestaca: —Cambaj maquita chutashpa, 
chupamanda japi— nirca. Shina nijpi maquita chutashpa Moisés japijpimi, 
paipaj maquipi cutin caspiman tigrarca. 
5Cashna rurashcahuanmi, Mandaj Dios canman ricurishcataca crinajunga. 
Cangunapaj taitacunapaj Taita Dios, Abrahambaj Taita Dios, Isaacpaj Taita 
Dios, Jacobopaj Taita Dios ricurishcatami crinajunga. 
6Mandaj Diosca, ashtahuan cashnatapashmi nirca: —Cunanga, cambaj maquita 
cambaj quinlluli ucuman churai— nircami. Shina nijpimi Moisesca, paipaj 
maquita quinllulipi churarca. Maquita cutin llujchijpica, paipaj maquica lepra 
ung:uihuanmi, rasushna yuraj yuraj ñapash ricurirca. 
7Shina cajpimi: —Cambaj maquita, cambaj quinlluli ucuman cutin churai— 
nirca. Shina nijpimi Moisesca, paipaj maquitaca paipaj quinllulipi cutin 

churarca. Maquita paipaj quinllulimanda cutin llujchijpica, paipaj 
cuerposhnallatami, ñapash aliman tigrashca carca. 
8Moisestaca cashnami nirca: —Callaripi can rimashpa imata rurashcata na 
crishpa na cazushpapash, jipaman rimashpa can imata rurashcatami 
crinajunga. 
9Cashna manllarinacunata rurashpa ishcaicaman ricuchijpipash na crishpa, can 
ima nishcatapash na uyajpica, jatun yacumanda yacuta japishpa alpapi 
talingui. Jatun yacumanda japishpa talishca yacuca, alpapica yahuarmanmi 
tigranga— nircami. 
10Shina nijpimi Moisesca, Mandaj Diostaca cashna nirca: —¡Aij, Jatun Dioslla! 
Ima horallapash ali rimaj runaca, na cashcanichu. Pundacunapash, canda servij 
ñucata cunan can rimajujpipash, ali rimaitaca na ushajupanichu. Ñucaca na 
ucha rimai ushaj, jallupash jarcarishpa jarcarishpa rimaj runami cani— 
nijurcami. 
11Shina nijpimi Mandaj Diosca, cashna nishpa tigrachirca: —Shimitaca, ¿pita 
runaman curca? Na cashpaca, na rimai ushajtapash, rinri na uyajujtapash, ¿pita 
rurarca? Ñavi ricujujtapash, ñausatapash, ¿pita rurarca? ¿Nachu Mandaj Dios 
ñucallata rurarcani? 
12Cunanga rilla, ñucami cambaj shimipi casha. Can imata rimanatapash, 
ñucami yachachisha— nircami. 
13Shina nijpimi, Moisesca: —¡Aij, Jatun Dioslla! Pita cachana cashpapash, paita 
cachapailla— nirca. 
14Shina nijpimi Mandaj Diosca, Moiseshuan fiñarishpa cashna nirca: —¿Nachu 
ñucaca, levitapura cambaj huauqui Aarondaca, ali rimaj cajta rijsini? Paimi, 
canda tuparingapaj llujshinga. Ricui, canda ricushpaca, paipaj shungupi 
cushijungami. 

15Canmi paiman villangui. Canllatami, pai imata rimana shimicunatapash, 
paiman villangui. Ñucami cambaj shimipi, paipaj shimipi casha. Canguna 
imatalla ruranatapash, ñucami yachachisha. 
16Paimi cambaj randi, gentecunaman villajunga. Cambaj shimihuan 
rimangapaj randica, paimi rimajunga. Canga, paipaca Taita Diospaj randimi 
cangui. 
17Cai vara caspitami japishpa apana cangui. Cai caspihuanmi, imapash 
manllarinacunata rurashpa ricuchijungui— nircami. 

Moisesca, Egiptomanmi cutin tigrashca 

18Chashna nijpimi Moisesca, paipaj suedro taita Jetropajman tigrashpa, cashna 
nirca: —Cunanga rigripanimi. Egiptopi ñuca huauquicuna causanajuj, na 
causanajujta ricungapajmi tigragrijupani— nircami. Shina nijpimi taita 
Jetroca, Moisestaca: —Imatapash na manllashpa, aliguta rilla— nirca. 
19Mandaj Diosca Moisestaca, Madián llactapimi cashnatapash nirca: —
Egiptoman tigrailla. Canda huañuchingapaj munajcunaca, tucuillami 
huañushca— nircami. 
20Shina nijpimi Moisesca, paipaj huarmitapash, paipaj huahuacunatapash, 
burropi tiachishpa, Egipto llactaman tigrarca. Moisesca, Taita Diospaj vara 
caspitapashmi aparca. 
21Mandaj Diosca, Moisestaca cashnami nijurca: —Egiptoman ña chayashpaca, 
tucui juyaillacunata ñuca yachachishpa cambaj maquipi churashcataca, 
Faraonbaj ñaupajpi ruranguilla. Ashtahuangarin paipaj shunguta ñucami 
shinlliyachisha. Shina cajpimi israelcuna richunga, na saquinga. 
22Faraondaca cashna ningui: Mandaj Diosmi, cashna nirca: ‘Israelca, ñuca 
churimi. Paica, ñuca punda churimi. 
23Ñucaca ñami candaca, ñucata servingapaj richun, ñuca churita saqui 
nishcani. Ashtahuangarin richun saquingapaca, na munashcanguichu. Ricui, 

shinamandami cambaj punda churita huañuchigrini’ nircami ningui— 
nijurcami. 
24Ñanda pai rijujpimi, cashna tucurca: Ña tutayajpi pai samajuj pushtupimi, 
Mandaj Diosca, Moisesta tuparimushpa huañuchingapaj munarca. 
25Chaimandami Séfora shuti huarmica, shuj filo rumita japishpa, paipaj churi 
charishca asha aicha carata cuchurca. Chai cuchushcataca, Moisespaj chaquipi 
tacachishpami: “Cunanga, ñuca yahuar cusapachami cangui” nirca. 
26Shina rurashca jipami, Taita Diosca richun saquirca. Séfora huarmica, 
Moisestaca: “Chai asha caraguta cuchushcamandami, ñuca yahuar cusapacha 
cangui” nirca. 
27Mandaj Diosca, Aarondaca: “Jichushca pambapi Moisesta tuparingapaj ri” 
nircami. Shina nijpi rishpami, Taita Diospaj urcupi Moisesta tuparishpa 
mucharca. 
28Chaipimi Moisesca, Mandaj Dios tucui imatalla nishcatapash, tucui imatalla 
rurashpa ricuchishcatapash, Aaronman villajurca. 
29Chai jipami Moisespash, Aaronbash rishpa, israelcunata mandaj tucuilla 
rucucunata tandachirca. 
30Shina tandachishpami Aaronga, Moisesman Mandaj Dios tucui imatalla 
nishcacunata villajurca. Shinallata imatalla rurashpa ricuchinatapashmi, 
israelcunapaj ñaupajpi rurajurca. 
31Shina rurajpimi, israelcunaca crinajurca. Shinallata israelcuna llaquita 
apanajujta ricushpa, paicunata ricungapaj Mandaj Dios shamushcata 
yachashpami, urai cumurishpa alicachinajurca. 

Éxodo 5 

Moisespash, Aaronbashmi, Faraonbaj ñaupajman rishca 

1Chai jipami Moisespash, Aaronbash, Faraonbaj ñaupajman yaicushpa cashna 
ninajurca: —Israelcunata Mandaj Taita Diosmi, cashna nin: ‘Ñuca 

agllashcacunataca, jichushca pambapi jatun fiestata rurangapaj richun saqui’ 
ninmi— ninajurcami. 
2Shina nijpimi Faraonga, cashna nishpa tigrachirca: —Pai nishcata uyashpa, 
israelcunata richun ñuca saquingapaca, ¿pita Mandaj Diosyari? Ñucaca, 
Mandaj Diostaca na rijsinichu. Israelcuna richumbash, na saquishachu— 
nircami. 
3Shina nijpimi, cashna ninajurca: —Hebreocunapaj Taita Diosmi, 
ñucanchihuan tuparirca. Chaimandami cunanga, jichushca pambata quimsa 
punllata rishpa, ñucanchita Mandaj Taita Diosman animalcunata cushpa 
huañuchina canchi. Ima ung:uipash, na cashpaca espadahuan huañuchinapash 
ñucanchi jahuapi ama shamuchunmi, chashna rurana canchi— ninajurcami. 
4Shina nijpimi Egipto llactata jatun mandajca, cashna nirca: —Moisespash, 
Aaronbash, ¿imashpata cangunaca cai gentecuna trabajanajujta 
saquichinguichi? Canguna imata ruranajushcata rurangapaj tigraichi— 
nircami. 
5Faraonga cashnatapash nircarami: —Ricuichi, cai llactapi causaj gentecunaca, 
cunanga ashtacacunami. Cangunami, paicuna imatalla ruranajujtaca 
saquichishcanguichi— nircami. 
6Faraonga, chai punllallatami israelcunata shinllita trabajachijcunata, imatalla 
rurashcata ricushpa mandajcunataca, cashna nishpa mandarca: 
7—Israelcuna ladrillota rurachunga, cunangaman jupata cushcashnallataca, 
cunanmandapacha na ashtahuan cunachu canguichi. Cunanga, paicunallata 
rishpami jupata tandachimunga. 
8Paicunataca, ladrillota mashnata punda llujchin cashca cajpipash, 
chashnatallata llujchinajuchun churanguichi. Paicunaca quillacuna cashpami: 
‘Ñucanchi Taita Diosman animalcunata cushpa huañuchingapaj jacuchi’ nishpa 
caparinajun. 

9Gañanguna cashpa imatalla ruranajushcataca, ashtahuan llashayachinguichi. 
Chashna causanajushpa chai llulla shimicunata ama uyanajuchunmi, chashna 
rurana canguichi— nijurcami. 
10Shina nijpimi, israelcunata shinllita trabajachijcunapash, imatalla rurashcata 
ricushpa mandajcunapash chaimanda llujshishpaca, israelcunata cashna 
ninajurca: —Faraonga cashnami nin: ‘Ñucaca, na jupata cushachu. 
11Cunanga, cangunallata rishpa, maipi tarishpapash, jupata 
tandachimunguichilla. Shina cashpapash, mashna ladrillota punda llujchin 
cashcashnallata, chashnatapachami llujchina canguichi’ ninmi— ninajurcami. 
12Shina nijpimi israelcunaca, jupapaj randica, jupa sapicunata 
tandachimungapaj tucui Egipto llactataca, caita chaita rinajurca. 
13Shinllita trabachijcunaca, paicunataca cashna nishpami llaquichinajurca: 
“Cangunapaj ruranacunataca, imashnami jupata punda cujpi rurashpa 
tucuchin carcanguichi, chashnallatami punllandi rurashpa tucuchina 
canguichi” ninajurcami. 
14Shinllita trabajachinajuchun, Faraón churashca runacunaca, israelcuna 
imatalla rurashcata ricushpa mandachun paicuna churashca runacunataca, 
ninandami astinajurca. Paicunaca: “¿Imashpata cainapash, cunambash na 
pundashnallata ladrillota rurashpa pactachinguichi?” nishpami, chashna 
astinajurca. 
15Shinamandami, Israel puracunallata imatalla rurashcata ricushpa 
mandajcunaca, ninanda llaquirishpa Faraonbajman shamushpa, cashna 
ninajurca: —¿Imashpata canda servijcunataca, cashna llaquichijungui? 
16Canda servijcunaman jupata na cushpapash: ‘Ladrillota ruraichi’ ninajunmi. 
Ricui, canda servijcunami asti tucunajun. Cambaj gentecunami, chashna nalita 
ruranajun— ninajurcami. 

17Shina ninajujpimi Faraonga, cashna nishpa tigrachirca: —Cangunaca, imata 
ruranatapash na munaj quillacunapachami canguichi. Chaimandami: ‘Mandaj 
Diosman animalcunata cushpa huañuchingapaj jacuchi’ ninajunguichi. 
18Cunanga ladrillota rurangapaj richi. Jupata na cujpipash, mashna ladrillota 
llujchin cashpapash, chashnatallatami llujchina canguichi— nircami. 
19“Shuj punllapi mashna ladrillota llujchina cashpapash, chashnatallatami 
llujchina canguichi” nijpimi, Israel puracunallata imatalla rurashcata ricushpa 
mandajcunaca, ninan llaquipi cashcata ricunajurca. 
20Faraonbaj ñaupajmanda paicuna llujshinajushpami Moisestapash, 
Aarondapash paicuna ricunallapi shuyanajujta ricushpa tuparishpaca, 
21cashna ninajurca: —Mandaj Taita Diosllata, cangunata ricushpa imata 
cashpapash rurapachun. Faraonbaj ñaupajpipash, paipaj servijcunapaj 
ñaupajpipash ñucanchitaca, millanayachi tucuchunmi rurashcanguichi. 
Ñucanchita huañuchinajuchun, paicunapaj maquipi espadata cunshnami, 
llaquipi churashcanguichi— ninajurcami. 

Mandaj Diosca Moisestapash, Aarondapashmi cachashca 

22Shina ninajujpimi Moisesca, Mandaj Diospajman tigrarishpa cashna nirca: —
Jatun Dioslla, ¿imashpata cai gentecunataca ninanda llaquichijungui? 
¿Imapajta ñucataca cachamuhuarcangui? 
23Cambaj shutipi Faraonman villangapaj, ñuca shamushca 
punllamandapachami, cai gentecunataca ninanda llaquichijushca. 
Ashtahuangarin canga, can agllashcacunataca na cacharichishcanguichu— 
nircami. 

Éxodo 6 

1Shina nijpimi Mandaj Diosca, Moisesman cashna nishpa tigrachirca: —
Cunanmi, Faraonda ñuca imatalla rurajta ricungui. Paitaca, shinlli maquihuan 
llaquichijpimi, israelcunataca richun saquinga. Chashna shinlli maquihuan 
llaquichijpimi, paipaj llactamanda llujchishpa cachanga— nircami. 

2Taita Diosca, Moiseshuan parlajushpallatami, cashna nijurca: —ÑUCAMI, 
MANDAJ DIOS CANI. 
3Tucuita Rurai Ushaj Taita Dios cashpami Abrahammambash, Isaacmambash, 
Jacobomambash ricurircani. Shina cashpapash paicunapica, MANDAJ DIOS 
shutihuanga na rijsirishcanichu. 
4Shinallata Canaán llactata carashapachami nishpa ñuca ari nijushcataca, 
shinllitapachami churarcani. Chai llactapimi paicunaca, shuj llactamanda 
runacunashna purinajurca. Paicunaca, chai llactapillatami causanajurca. 
5Shinallata Egiptopi causajcuna ninanda servichinajujpi, israelcuna aij 
ninajujtapashmi uyarcani. Shina uyashpami, paicunahuan ari nijushcatapash 
yarircani. 
6Shina cashcamanda israelcunataca, cashna ningui: ‘ÑUCAMI, MANDAJ DIOS 
CANI. Ñucami cangunataca, Egiptopi shinllipacha ruranacunamanda 
llujchisha. Shinallata gañan causanajushcamandapashmi cacharichisha. Ñuca 
rigrata chutashpa, jatun llaquicunahuan paicunata llaquichishpami, 
cangunataca quishpichisha. 
7Cangunataca, ñucapaj cachun japishpami, cangunapaj Taita Dios casha. 
Cangunapash ñucataca, Egiptopi ninan shinlli ruranacunamanda llujchij, 
cangunata Mandaj Dios cajtami yachanguichi. 
8Abrahamman, Isaacman, Jacoboman carashapachami nishpa, ñuca maquita 
alsashpa juramentushca llactamanmi pushasha. MANDAJ DIOS ñucami, chai 
llactataca cangunapaj cachun carasha’ ninmi ningui— nijurcami. 
9Shina nishcataca Moisesca, chashnallatami israelcunaman villajurca. 
Ashtahuangarin paicunaca, paicunapaj shungupi ninan llaquihuan 
cashcamanda, gañan causanajushcamandami, Moisestaca na 
uyanayachinajurca. 
10Shina cajpimi Mandaj Diosca, Moisestaca cashna nirca: 

11—Egipto llactata jatun mandaj Faraonbajman rishpa, cashna ningui: 
‘Israelcunataca, cambaj llactamanda richun saqui’ ningui— nircami. 
12Shina nijpimi Moisesca, Mandaj Diospaj ñaupajpi cashna nishpa tigrachirca: 
—Ricui, israelcunaca na uyanayachinllu. Faraongarin, ¿imashnamanda 
uyahuangayari? Ñucaca, jarcarishpa jarcarishpa rimaj runamari cani— 
nijurcami. 
13Shina nijpimi Mandaj Diosca, Moisestapash, Aarondapash rimashpaca, 
israelcunata llujshichi nishpa mandachun cacharca. Shinallata Egipto llactata 
jatun mandaj Faraondapash, israelcunata Egipto llactamanda llujchingui 
nishpa mandachunmi cacharca. 
14Paicunapaj taitacunapaj mirai familiacunata mandajcunaca caicunami: Taita 
Israelpaj punda churi Rubenbaj miraicunaca: Hanoc, Falú, Hezrón, Carmi 
shuticunami. Paicunami, Rubenbaj mirai familiacuna. 
15Simeonbaj churicunaca: Jemuel, Jamín, Ohad, Jaquín, Zohar, Saúl 
shuticunami. Saulca, cananea huarmipaj churimi carca. Paicunami, Simeonbaj 
mirai familiacuna. 
16Leví shuti runapaj churicunapaj shuticunaca, paicunapaj miraicuna imashna 
cashcashnallata caicunami: Gersón, Coat, Merari shuticunami. Leví runaca, 
patsaj quimsa chunga canchis huatatami causarca. 
17Gersón shuti runapaj churicunaca, paicunapaj familiacuna imashna 
cashcashnallata Libni shuti, Simei shutimi carca. 
18Coat shuti runapaj churicunaca: Amram, Izhar, Hebrón, Uziel shuticunami 
carca. Coat runaca, patsaj quimsa chunga quimsa huatatami causarca. 
19Merari shuti runapaj churicunaca: Mahli shuti, Musi shutimi carca. 
Paicunami, Levipaj miraicuna imashna cashcashnallata levita familiacuna. 
20Amram shuti runaca, paipaj tía Jocabed shuti huarmitami, paipaj huarmi 
cachun japirca. Chai huarmimi, Aaronda, Moisesta ungurca. Amram shuti 
runaca, patsaj quimsa chunga canchis huatatami causarca. 



188 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

21Izhar shuti runapaj churicunaca: Coré, Nefeg, Zicri shuticunami. 
22Uziel shuti runapaj churicunaca: Misael, Elzafán, Sitri shuticunami. 
23Aarón runaca, Aminadab shuti runapaj ushi Elisabettami, paipaj huarmi 
cachun japirca. Elisabetca, Naasón shuti runapaj panimi carca. Paimi: Nadab, 
Abiú, Eleazar, Itamar shuti churicunata ungurca. 
24Coré shuti runapaj churicunaca: Asir, Elcana, Abiasaf shuticunami. 
Paicunami, coreíta nishca familiacuna. 
25Aaronbaj churi Eleazarca, Futiel shuti runapaj ushi puramandami, paipaj 
huarmi cachun japirca. Chai huarmimi, Finees shuti churita ungurca. 
Paicunami, paicunapaj familiacuna imashna cashcashnallata levitacunapaj 
taitacunata mandajcuna. 
26Mandaj Diosca, cai Aaronda, cai Moisestami: “Israelcunataca, 
soldadocunatashna shican shican tandachishpa, Egipto llactamanda 
llujchigrichi” nirca. 
27Israelcunata Egiptomanda llujchingapaca, paicunami Egipto llactata jatun 
mandaj Faraonda rimanajurca. Paicunaca Aaronbash, Moisespashmi carca. 
28Mandaj Diosca, Egipto llactapimi Moisesman rimajurca. 
29Shina rimajushpami Mandaj Diosca, Moisestaca cashna nirca: —ÑUCAMI, 
MANDAJ DIOS CANI. Canman ñuca tucui imatalla nishcataca, Egipto llactata 
jatun mandaj Faraonman villagri— nircami. 
30Shina nijpimi Moisesca, Mandaj Diospaj ñaupajpi cashna nishpa tigrachirca: 
—Ñucaca, jarcarishpa jarcarishpa rimaj runamari cani. ¿Imashnamanda 
Faraonga uyahuangayari?— nijurcami. 

Éxodo 7 

1Shina nijpimi Mandaj Diosca, Moisesta cashna nirca: —Ricui, ñucami candaca, 
Dios villashcashna Faraonman villachun churarcani. Cambaj huauqui Aaronga, 
can ima nishcata villajmi canga. 

2Canga, tucui imatalla ñuca mandashcatami villana cangui. Cambaj huauqui 
Aaronga, israelcunata, cambaj llactamanda richun saqui nishpami Faraonhuan 
parlajunga. 
3Ñucami, Faraonbaj shunguta shinlliyachisha. Egipto llactapica, ima 
ricuchinacunatapash, ima manllarinacunatapashmi ashtahuan ashtahuan 
ricuchijusha. 
4Shina cajpipash Faraonga, cangunataca na uyanayachingachu. 
Ashtahuangarin ñucami, Egiptopica, ñuca maquihuan llaquichisha. Ninan 
llaquicunata rurashpami, soldadocunashna shican shican tandanajushcata 
llujchisha. 
5Ñuca maquita chutashpa, Egiptopi causajcunata llaquichishpami, 
israelcunataca paicunapaj chaupimanda llujchisha. Shina llujchijpimi, Egiptopi 
causajcunaca ñucataca, Mandaj Dios cajta yachanajunga— nircami. 
6Shina nijpimi Moisespash, Aaronbash Mandaj Dios mandashcashnallata 
ruranajurca. Paicunaca chashnatapachami ruranajurca. 
7Faraonhuan parlanajushca punllacunapica Moisesca, pusaj chunga huatatami 
charirca. Aaronga, pusaj chunga quimsa huatatami charirca. 

Aaronbaj vara caspimandami villajun 

8Mandaj Diosca, Moisesmambash, Aaronmambash, cashna nishpami villarca: 
9—Faraonga cangunataca: ‘Pipash na rurai ushanallata rurashpa 
ricuchihuaichi’ nishpa tigrachijpica, Aarondaca cashna ningui: ‘Cambaj vara 
caspita japi. Chai caspitaca, culebraman tigrachun Faraonbaj ñaupajpi shitai’ 
ningui— nircami. 
10Shina nijpimi Moisespash, Aaronbash Faraonbajman shamushpa, Mandaj 
Dios mandashcashnallata ruranajurca. Aaronga, paipaj vara caspitaca 
Faraonbaj, paita servijcunapaj ñaupajpimi shitarca. Shina shitajpimi chai 
caspica, culebraman tigrarca. 

11Shinamandami Faraonbash, ali yachajcunata, brujocunata cayarca. Shina 
cayajpimi, Egiptopi causaj brujocunapash, muspachinata paicuna 
yachashcahuan chashnallata ruranajurca. 
12Paicunapaj vara caspicunatapash, tucuicuna shitajpimi chai caspicunaca, 
culebraman tigrarca. Ashtahuangarin Aaronbaj vara caspimi, paicunapaj 
caspicunataca langarca. 
13Chashnata ricushpami, Faraonbaj shunguca ashtahuan shinlliyarca. 
Shinamandami, Mandaj Dios imashna nishcashnallata, paicunataca na 
uyanayachirca. 

Yacutaca, yahuarman tigrachishpami llaquichishca 

14Shina cajpimi Mandaj Diosca, Moisestaca cashna nijurca: —Faraonbaj 
shunguca shinlliyashcapachami. Shinamandami israelcuna richunga, na 
saquinga. 
15Canga, tutamandata Faraonbajman ringui. Paica, jatun yacumanmi 
llujshijunga. Culebraman tigrashca cambaj caspitallata apashpa, pai 
chayamuna yacu manñapi shuyangui. 
16Paitaca cashna ningui: ‘Hebreocunata Mandaj Taita Diosmi, cashna nichun 
cambajman cachamuhuan: Ñuca agllashcacunataca, jichushca pambapi ñucata 
servingapaj richun saqui. Ricui canga, cunangaman na uyangapaj 
munashcanguichu. 
17Chaimandami Mandaj Diosca, cashna nin: Caita rurajpimi ñucataca, Mandaj 
Dios cajta yachangui. Ricui cunanga, ñucami cai jatun yacupi ñuca maquipi 
charijuj caspihuan huactasha. Chashna huactajpimi, yacuca yahuarman 
tigranga. 
18Shina rurajpimi, jatun yacupi tiaj pijicunapash huañujpi, yacupash 
ashnayanga. Shina tucujpimi Egiptopi causajcunaca, jatun yacumanda yacuta 
ufiangapaca millanayachinga’ ninmi ningui— nijurcami. 

19Mandaj Diosca, Moisestaca cashnami nirca: —Aarondaca cashna ningui: 
‘Cambaj vara caspita japishpa, yacucuna yahuarman tigrachun cambaj 
maquitaca, Egiptopi tiaj yacucunapi, paicunapaj jatun yacucunapi, paicunapaj 
jatun larca yacucunapi, paicunapaj yacu cuchayashcacunapi, tucui maipilla 
yacuta alichishca tiajcunapi chutangui. Tucui Egipto llactapica, caspita 
rurashca, rumita rurashca jarracunapi tianajuj yacucunapash, yahuarman 
tigrachun chashna rurangui’ ningui— nircami. 
20Moisespash, Aaronbash, Mandaj Dios mandashcashnallatami ruranajurca. 
Faraonbash, paipaj servijcunapash ricujtami Aaronga, vara caspita alsashpa 
jatun yacucunata huactarca. Shina huactajpimi, tucuilla jatun yacucunaca 
yahuarman tigrarca. 
21Shinallata jatun yacupi tiashca pijicunapashmi huañurca. Yacupash, Egipto 
llactapi causajcuna na ufiai ushangacamanmi, huaglishpa ashnajurca. Tucuilla 
Egipto llactapimi, yahuar tiarca. 
22Shinallata Egiptomanda yumbucunapash, muspachinata paicuna 
yachajushcahuanmi, chashnallata ruranajurca. Ashtahuangarin Mandaj Dios 
imashna nishcashnallatami, Faraonbaj shunguca shinlliyarca. Shinamandami, 
paicunataca na uyanayachirca. 
23Faraonga, chaitapash na uyanayachishpallatami, paipaj huasiman tigrarca. 
24Jatun yacupi tiaj yacucunata na ufiai ushanajushpami, tucuilla Egipto llacta 
jatun yacu manñacunapica, yacuta ufiangapaj pugyucunata allanajurca. 
25Mandaj Dios, jatun yacuta yahuarman tigrachishca jipamandaca, canchis 
punllacunami yalirca. 

Éxodo 8 

Sapocunahuanmi llaquichishca 

1Chai jipami Mandaj Diosca, Moisestaca cashna nirca: —Faraonbaj ñaupajman 
rishpa, cashna ningui: Mandaj Diosca, cashnami nin: ‘Ñuca agllashcacuna 
ñucata servingapaj richun saqui. 

2Paicuna richun can na saquingapaj munajpica, ricui cambaj tucuilla 
llactatami, sapocunahuan llaquichisha. 
3Jatun yacumandami, sapocuna llujshinga. Chai sapocunami, cambaj 
huasiman, cambaj puñuj ucuman yaicushpa, cambaj camaman vitsianajunga. 
Shinallata canda servijcunapaj huasicunamambash, cambaj gentecunapaj 
huasicunamambash, cambaj jornocunamambash, tandata masana cambaj jatun 
bateacunamambashmi yaicunajunga. 
4Shinami sapocunaca, cambaj jahuaman, cambaj gentecunapaj jahuaman, 
canda servijcunapaj jahuaman vitsianajunga’ ninmi ningui— nircami. 
5Mandaj Diosca, Moisestaca cashnami nirca: —Aarondaca cashna ningui: 
‘Cambaj maquipi charijuj vara caspitaca, jatun yacu jahuacunapi, jatun larca 
yacu jahuacunapi, cuchayashca yacu jahuacunapi chutangui. Cai Egipto 
llactaman sapocuna llujshimuchun, chashna chutangui’ ningui— nircami. 
6Shina nijpimi Aaronga, Egiptopi tiaj yacu jahuacunapi paipaj maquita 
chutarca. Shinamandami sapocuna llujshishpa, Egipto llactapica jundanajurca. 
7Yumbucunapash, chashnallatami muspachinata paicuna yachashcahuan 
ruranajurca. Chashna rurashpami Egipto llactapica, sapocunata 
jundachinajurca. 
8Shina cajpimi Faraonga, Moisestapash, Aarondapash cayashpa cashna nirca: 
—Ñucamandapash, ñuca gentecunamandapash, sapocunata anchuchijuchun, 
Mandaj Diosta mañapaichi. Chaipaj jipaca, cangunapaj gentecunataca, Mandaj 
Diosman animalcunata cushpa huañuchingapaj richun saquishallami— 
nircami. 
9Shina nijpimi Moisesca, Faraondaca cashna nirca: —Canmandapash, canda 
servijcunamandapash, cambaj cai llactapi causajcunamandapash, ima punlla 
mañana cajpipash, canllata villahuailla. Canmandapash, cambaj 
huasicunamandapash, sapocuna anchurishpa jatun yacupilla tiachunmi 
mañasha— nircami. 

10Shina nijpimi, Faraonga: —Caya mañapangui— nirca. Shina nijpimi 
Moisesca, cashna nishpa tigrachirca: —Ñucanchita Mandaj Taita Dioshuan 
chimbapurangapaca, pipash na tiashcata can yachachunmi, can 
nishcashnallata mañasha. 
11Shina mañajpimi sapocunaca, canmandapash, cambaj huasicunamandapash, 
canda servijcunamandapash, cambaj gentecunamandapash anchurishpa, jatun 
yacupilla tianga— nircami. 
12Shina nishpami Moisespash, Aaronbash, Faraonbaj ñaupajmanda llujshirca. 
Chaimandami Moisesca, Mandaj Diostaca Faraonbajman cachamushca 
sapocunata anchuchipai nishpa caparishpa mañarca. 
13Mandaj Diosca, Moisés mañashcashnallatami rurarca. Chaimandami 
huasicunapi, canllacunapi, pambacunapi tiashca sapocunaca huañurca. 
14Huañushca sapocunataca, caipi chaipimi mundunanajurca. Chaimandami 
chai llactapica, ninanda ashnajurca. 
15Sapocuna na ashtahuan llaquichijujta Faraón ricushpaca, paipaj shungu 
shinlliyashpami, Mandaj Dios imashna nishcashnallata, paicunataca na 
uyanayachirca. 

Piliscunahuanmi llaquichishca 

16Shinamandami Mandaj Diosca, Moisesta cashna nirca: —Aarondaca cashna 
ni: ‘Tucuilla Egipto llactapi, piliscuna jundachun, cambaj vara caspita 
chutashpa ñutu alpapi huactai’ ni— nircami. 
17Shina nijpimi paicunaca, chashna ruranajurca. Aaronga, paipaj maquipi 
charijuj vara caspita chutashpami, ñutu alpapi huactarca. Shina huactajpimi 
runacunapipash, animalcunapipash, pilis jundarca. Tucui Egipto llactapica, 
tucui ñutu alpami pilisman tigrarca. 
18Yumbucunapash, paicuna muspachinata yachashcahuanmi, piliscunata 
llujchingapaj chashnallata ruranajurca. Shina ruranajushpapash, na 

usharcachu. Piliscunaca gentecunapipash, animalcunapipashmi ninanda 
jundarca. 
19Shina cajpimi yumbucunaca: —Caitaca, Taita Diosmari paipaj maquihuan 
cashna rurajun— nishpa, Faraonman villanajurca. Ashtahuangarin Mandaj 
Dios imashna nishcashnallatami, Faraonbaj shunguca shinlliyarca. 
Shinamandami, paicunataca na uyanayachirca. 

Chuspicunahuanmi llaquichishca 

20Mandaj Diosca, Moisestaca cashnami nirca: —Caya tutamandata jatarishpa, 
Faraonbaj ñaupajpi shayaringui. Ricui paica, jatun yacumanmi llujshijunga. 
Paitaca cashna ningui: Mandaj Diosca, cashnami nin: ‘Ñuca agllashcacunataca, 
ñucata servingapaj richun saqui. 
21Ricui, ñuca agllashcacunata richun na saquijpica, cambaj jahuapipash, canda 
servijcunapaj jahuapipash, cambaj gentecunapaj jahuapipash, cambaj 
huasicunapipashmi, shican shican tucui chuspicunata cachamusha. Shina 
cachamujpimi, Egiptopi causajcunapaj huasicunapica, shican shican 
chuspicuna jundanga. Shinallata maipi paicuna causanajuj llactapipashmi, 
chashnallata jundanga. 
22Chai punllapica, ñuca agllashcacuna causanajuj Gosén shuti llactataca 
shicanyachishami. Chaipica, ima shuj chuspillapash na tiachunmi, chashna 
shicanyachisha. Cai llacta chaupipica, Mandaj Dios cajta yachachunmi, 
chashna rurasha. 
23Ñuca agllashcacunataca na llaquichishpami, cambaj gentecunataca 
llaquichisha. Cayami, chai ricuchinataca ricuchisha’ ninmi ningui— nircami. 
24Mandaj Diosca, chashnatapachami rurarca. Chashna rurajpimi, ninanda 
llaquichij shican shican tucui chuspicunaca, Faraonbaj huasipipash, paita 
servijcunapaj huasicunapipash, tucuilla Egiptopi llactapi ninanda 
jundanajurca. Chai llactataca, chuspicunami huaglichinajurca. 

25Shina cajpimi Faraonga, Moisestapash, Aarondapash cayashpa cashna nirca: 
—Cangunapaj Taita Diosman animalcunata cushpa huañuchingapaj richilla. 
Ashtahuangarin chaitaca, cai llactapillata ruranguichi— nircami. 
26Shina nijpimi Moisesca, cashna nishpa tigrachirca: —Ñucanchi chashna 
ruranaca, napacha alichu. Chashna rurashpaca, Egiptopi causajcuna 
millanayachishcatami, Mandaj Taita Diosman animalcunata cushpa 
huañuchishun. Ricui, Egiptopi causajcuna millanayachishca animalcunata 
huañuchinajujpica, ¿nacha ñucanchitaca rumicunahuan huañuchinga? 
27Quimsa punllata, jichushca pambata rishpami, ñucanchita Mandaj Taita 
Diosman, pai imashna rurachun nijpipash, animalcunata paiman cushpa 
huañuchishun— nircami. 
28Shina nijpimi Faraonga, cashna nirca: —Ñucallatami, cangunata Mandaj 
Taita Diosman, jichushca pambapi animalcunata cushpa huañuchinajuchun 
saquisha. Ashtahuan carumanllami na rina canguichi, ñucamandapash Diosta 
mañapanguichi— nircami. 
29Shina nijpimi Moisesca, cashna nishpa tigrachirca: —Cambaj ñaupajmanda 
llujshijushpaca, can Faraonbajmandapash, canda servijcunamandapash, 
cambaj gentecunamandapash, shican shican chuspicuna cayapajllata 
anchurichunmi, Mandaj Diosta mañasha. Can Faraonga, Mandaj Diosman 
animalcunata cushpa ñucanchi huañuchigrichun, jarcaitalla ama ashtahuan 
jarcangui— nircami. 
30Shina nishpami Moisesca, Faraonbaj ñaupajmanda llujshishpa, Mandaj 
Diosta mañarca. 
31Mandaj Diosca, Moisés mañashcashnallatami rurarca. Shina rurashpami, 
Faraonmandapash, paita servijcunamandapash, paipaj gentecunamandapash, 
shujllatapash na saquishpa, chai tucuilla chuspicunata anchuchirca. 
32Ashtahuangarin Faraonbaj shunguca cutin shinlliyashpami, israelcuna 
richunga na saquirca. 

Éxodo 9 

Animalcunapi ung:uita cachamushpami llaquichishca 

1Chai jipami Mandaj Diosca, Moisestaca cashna nirca: —Faraonbaj ñaupajman 
rishpa, cashna nigri: Hebreocunata Mandaj Taita Diosca, cashnami nin: ‘Ñuca 
agllashcacunataca, ñucata servingapaj richun saqui. 
2Richun saquingapaj na munashpa can jarcajujpica, 
3ricui, Mandaj Diospaj maquihuanmi, pambapi shayanajuj cambaj 
animalcunataca llaquichinga. Caballocunata, burrocunata, camellocunata, 
huagracunata, llamacunatapashmi, ninan ung:uihuan llaquichinga. 
4Mandaj Diosca, israelcunapaj animalcunatapash, Egiptopi causajcunapaj 
animalcunatapashmi shicanyachinga. Israelcunapaj animalcunaca, shujllapash 
ama huañuchunmi chashna shicanyachinga’ ninmi ningui— nircami. 
5Mandaj Diosca, ima punlla llaquichinatapash villashpami: —Cayami Mandaj 
Dios ñucaca, cai llactapi cashna llaquichisha— nirca. 
6Shina nishca cayandi punllapica, Mandaj Dios chashna llaquichijpimi, 
Egiptomanda tucuilla animalcunaca huañurca. Ashtahuangarin israelcunapaj 
animalcunaca, shujllapash na huañurcachu. 
7Shina cashcamanda Faraón ricuchun cachajpica, israelcunapaj animalcunaca 
shujllapash na huañushcachu carca. Ashtahuangarin Faraonbaj shungu 
shinlliyashpami, israelcuna richunga na saquirca. 

Chupu ung:uihuanmi llaquichishca 

8Mandaj Diosca, Moisestapash, Aarondapash cashnami nirca: —Shuj 
jornomanda, maqui junda uchufata japichi. Chaitaca Moisesmi, Faraonbaj 
ñaupajpi jahuaman tsirapachinga. 
9Chai uchufami, ñutu alpa tucushpa tucuilla Egipto llactapi jicharimunga. 
Chaimandami, chupu tugyanalla caracha ung:uica gentecunapipash, 
animalcunapipash, tucuilla Egipto llactapi llujshinga— nircami. 



197 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

10Shina nijpimi Moisespash, Aaronbash, jornomanda uchufata japishpa, 
Faraonbaj ñaupajpi shayarishpa Moisesca, uchufata jahuaman tsirapachirca. 
Shina rurajpimi, chupu tugyanalla caracha ung:uica gentecunatapash, 
animalcunatapash japirca. 
11Shinallata yumbucunapash, chupu ung:uihuan japi tucushca cashpami, 
Moisespaj ñaupajpi shayaritaca na ushanajurca. Yumbucunapipash, Egiptopi 
tucui causajcunapipash, tugyanalla chupu ung:ui japijpimi na ushanajurca. 
12Ashtahuangarin Mandaj Diosllatami, Faraonbaj shungutaca shinlliyachirca. 
Shinamandami, Mandaj Dios imashna Moisesman nishcashnallata, paicunataca 
na uyanayachirca. 

Runduhuanmi llaquichishca 

13Chai jipami Mandaj Diosca, Moisestaca cashna nijurca: —Caya tutamandata 
jatarishpa, Faraonbaj ñaupajpi shayaringui. Paitaca cashna ningui: 
Hebreocunata Mandaj Diosca, cashnami nin: ‘Ñuca agllashcacunataca, ñucata 
servingapaj richun saqui. 
14Can na saquijpica, cunanga huañuchina tucui llaquichinacunatami, cambaj 
shungumambash, canda servijcunamambash, cambaj gentecunamambash 
cachamusha. Tucui cai pachapica, ñucashnaca pipash na tiashcata can 
yachachunmi, chashna cachamusha. 
15Cunanga candapash, cambaj gentecunatapash, ninan llaquichinahuan 
llaquichingapajmi ñuca maquita chutasha. Shina rurajpimi, cai pachamandaca 
anchuchi tucungui. 
16Napacha llullashpami nini. Ñuca ushaita cambi ricuchingapaj, shinallata 
ñuca shutipash tucui cai pachapi uyarijuchunmi, candaca churarcani. 
17¿Cunangamanllu ñuca agllashcacuna richun saquingapaj na munashpa 
fiñanguira? 
18Ricui, caya cai horasllatami, Egipto llacta tiaj callarishcamandapacha, 
cunangaman ima horapash na tiashca runduta tamiachimusha. 

19Shina cashcamanda cambaj animalcunatapash, pambapi tucui imatalla can 
charishcacunatapash tandachinajuchun cachai. Gente cashpapash, animal 
cashpapash huasiman na apajpi pambapi shayanajujpica, paicunapaj jahuapi 
rundu urmajpimi huañunga’ ninmi ningui— nijurcami. 
20Mandaj Dios imata nijujta Faraonbaj servij puracunamanda uyashpa, maijan 
manllajcunaca, paicunapaj servijcunatapash, paicunapaj animalcunatapashmi, 
huasipi pacajugrichun cacharca. 
21Ashtahuangarin Mandaj Dios imata nijujta shungupi na chasquijcunaca, 
paicunapaj servijcunatapash, animalcunatapash, pambapi saquircallami. 
22Mandaj Diosca, Moisestaca cashnami nirca: —Tucuilla Egipto llactapi rundu 
urmamuchun, cambaj maquita jahua pachaman chutai. Gentecunapaj jahuapi, 
animalcunapaj jahuapi, shinallata Egipto llacta pamba jihua jahuacunapi 
rundu urmamuchun, chashna chutai— nircami. 
23Shina nijpimi Moisesca, pai charijuj vara caspita jahua pachaman chutarca. 
Shinallata Mandaj Diospash, culun nichishpa runduchishpami, ninatapash cai 
pachaman cachamurca. Mandaj Diosmi, Egipto llactapica runduta 
tamiachimurca. 
24Chashnami rundupash, ninapash ninan jatun runduhuan chapurishpa 
urmamurca. Gentecuna causai callarishcamandapacha, tucui Egipto llactapica, 
ima horapash na chashna tiashcachu carca. 
25Chai rundumi, Egipto llactapica, pambapi tucui ima tiashcatapash, 
gentecunatapash, animalcunatapash llaquichijurca. Shinallata pambapi 
tucuilla jihuacunatapashmi, runduca tucuchijurca. Chai llactapi tucuilla quiru 
malquicunatapashmi faquijurca. 
26Israelcuna causanajuj Gosén shuti llactapillami, runduca na urmarca. 
27Shinamandami Faraonga, Moisestapash, Aarondapash cayachun cachashpa 
cashna nirca: —Cunangarimbash juchatami rurashcani. Mandaj Diosca, 

imatapash cashcatapacha rurajmi. Ñucahuan, ñuca gentecunahuanga, Diosta 
na manllajcunami canchi. 
28Taita Dios culun nichishcacunapash, rundupash jarcarichun, Mandaj Diosta 
mañapaichi. Chai jipaca, canguna richun saquishallami. Shinamandami, na 
ashtahuan shuyashpa ringuichi— nircami. 
29Shina nijpimi Moisesca, cashna nishpa tigrachirca: —Pueblomanda ñuca 
llujshishcandi, Mandaj Diospajman ñuca maquita chutajpimi, culun 
nishcacunapash jarcarishpa, rundupash na ashtahuan urmamunga. Cai 
pachaca, Mandaj Diospaj cajta can yachachunmi, chashna rurasha. 
30Ashtahuangarin Mandaj Taita Dios ricujujtaca cambash, canda 
servijcunapash nara manllajtami yachani— nircami. 
31Lino nishca yuracunapash, cebadapash tucuchi tucushcami. Cebadaca, ña 
espigashcami carca. Linopash, ña jatunmi carca. 
32Ashtahuangarin trigohuan, centeno nishca granohuanllami, jipa tarpushca 
cashpa na tucuchi tucushca. 
33Moisesca, Faraonbaj ñaupajmanda, pueblomanda canllaman 
llujshishcandimi paipaj maquita, Mandaj Diospajman chutarca. Shina 
chutajpimi, culun nijujpash, rundu urmajujpash jarcarirca. Shinallata 
tamiapash llactapica, na ashtahuan urmamurcachu. 
34Faraonga, tamiapash, rundupash, culun nijujpash jarcarijta ricushpami, 
juchata rurashpa catijurca. Paipaj shungupash, paita servijcunapaj 
shungupashmi shinlliyarca. 
35Faraonbaj shungu shinlliyashpami, Mandaj Dios imashna Moisesman 
nishcashnallata, israelcuna richunga na saquirca. 

Éxodo 10 

Langostacunahuanmi llaquichishca 

1Mandaj Diosca, Moisestaca cashnami nirca: —Faraonbaj ñaupajman 
yaicungui. Ñucami, paipaj shungutapash, paita servijcunapaj shungutapash 

shinlliyachircani. Cai ñuca rurashcacunata paicunaman ricuchingapajmi, 
chashna rurarcani. 
2Cangunapaj huahuacunaman, cangunapaj churicunapaj 
huahuacunamambash, Egiptopi ñuca imatalla rurashcacunata, pai puracunapi 
ima ricuchinacunata villanajuchunmi, chashna rurarcani. Ñucataca, Mandaj 
Dios cajta yachachunmi, chashna rurarcani— nircami. 
3Shina nijpimi Moisespash, Aaronbash, Faraonbajman shamushpa cashna 
ninajurca: —Hebreocunata Mandaj Taita Diosca, cashnami nin: ‘¿Ima 
punllacamanda ñuca ñaupajpi na pingai tucushpa na urai cumurigringui? Ñuca 
agllashcacunataca, ñucata servingapaj richun saqui. 
4Ricui, richun saquingapaj nara munajpica, cayapaca ñucami cambaj 
llactaman, langostacunata cachamusha. 
5Chai langostacunami, tucuilla llactapica alpapash, na ricuringacaman 
quilpanga. Chaicunami, rundu na tucuchijpi puchushcacunatapash micunga. 
Shinallata pambapi ali fucuj yuracunatapashmi micunga. 
6Cambaj huasicunapipash, canda servijcunapaj tucui huasicunapipash, 
Egiptopi causajcunapaj tucui huasicunapipashmi jundanga. Chashnataca, 
cangunapaj taitacunapash, cangunapaj taitacunapaj punda taitacunapash, 
paicuna cai llactapi tiai callarishcamandapacha cunangaman, ima horapash na 
ricushcami canga’ ninmi— ninajurcami. Chai jipami, Faraonbaj ñaupajmanda 
llujshishpa tigranajurca. 
7Shinamandami Faraonda servijcunaca, cashna ninajurca: —¿Ima 
punllacamanshi cai ruranaca, ñucanchita urmachij lazushna canga? Cai 
runacunataca, paicunata Mandaj Taita Diosta servingapaj richun saqui. Egipto 
llacta ña tucurishcataca, ¿narachu yachangui?— ninajurcami. 
8Shinamandami Moisespash, Aaronbash, Faraonbaj ñaupajman cutin cayai 
tucunajurca. Paicunataca cashnami nirca: —Cangunata Mandaj Taita Diosta 
servingapaj richilla. ¿Maijangunallata rina canguichi?— nircami. 

9Shina nijpimi Moisesca, cashna nishpa tigrachirca: —Ñucanchica, ñucanchi 
huahuacunandi, ñucanchi rucu taitagucunandi, ñucanchi churicunandi, 
ñucanchi ushicunandi, ñucanchi llamacunandi, ñucanchi huagracunandimi 
rina canchi. Mandaj Diosman ñucanchi jatun fiestata rurana cashcamandami, 
chashna rina canchi— nircami. 
10Shina nijpimi Faraonga, cashna nirca: —¡Mandaj Diosca, cangunahuan 
cajpipash, imashnamanda cangunataca, cangunapaj huahuacunandi richun 
saquishayari? ¡Ricuichi, cangunaca nalitamari yarinajunguichi! 
11Na chashna cangachu. Cunanga, cangunaca jaricunalla Mandaj Diosta 
servingapaj richi. Chaitami, cangunaca munarcanguichi— nircami. Chai 
jipami, Faraonbaj ñaupajmanda llujchishpa cachanajurca. 
12Shinamandami Mandaj Diosca, Moisestaca cashna nirca: —Egipto llactaman 
langostacunata apamungapaj, cai Egipto llacta jahuapi cambaj maquita chutai. 
Chai langostacunami, rundu na tucuchijpi puchushcacunatapash, tucuillata 
tucuchinga— nircami. 
13Shina nijpimi Moisesca, paipaj vara caspitaca, Egipto llacta jahuapi chutarca. 
Shina rurajpimi Mandaj Diosca, tucui chai punllapash, tucui chai tutapash, indi 
llujshimuj ladomanda huairata chai llactaman cachamurca. Chai cayandi 
pacaripaca, indi llujshimuj ladomanda huairami, langostacunata apamurca. 
14Langostacunaca, tucuilla Egipto llactamanmi vichai shamurca. Shina 
shamushpami, tucuilla Egipto llactapica, pundaca ima horapash na tiashcata, 
jipamambash na chashnaca tianata manllanayaita jundamurca. 
15Chai tucuilla llactata quilpajpi amsayashpami, alpapash na ricurijurca. 
Shinallata alpapi tucuilla jihuacunatapash, quirucunapi fucushcacunata rundu 
na tucuchijpi puchushca tucui granocunatapashmi tucuchirca. Shinamandami, 
tucuilla Egipto llactapica, quirucunapi ima verdellacunapash, pamba 
jihuallapash na puchurca. 

16Chaimandami Faraonga, Moisestapash, Aarondapash ucha cayachun 
cachashpa, cashna nijurca: —Cangunata Mandaj Taita Diostapash, 
cangunatapash fiñashpami, juchata rurapashcani. 
17Ashtahuangarin cunanga, juchata ñuca rurashcataca, cunangulla cungapaichi 
nipanimi. Shinallata cai huañuchina llaquitallapash ñucamanda 
anchuchihuachun, cangunata Mandaj Taita Diosta mañapaichi— nijurcami. 
18Shina nijpimi Moisesca, Faraonbaj ñaupajmanda llujshishpa, Mandaj Diosta 
mañarca. 
19Shina mañajpimi Mandaj Diosca, indi huashajuj ladomanda ninan shinlli 
huairata cachamurca. Chai huaira shamushpami, langostacunataca 
anchuchishpa, Puca Cuchaman shitarca. Tucui Egipto llactapica, shuj 
langostallapash na puchurcachu. 
20Ashtahuangarin Mandaj Diosllata, Faraonbaj shunguta shinlliyachijpimi, 
israelcuna richunga na saquirca. 

Yana yana tutahuanmi llaquichishca 

21Mandaj Diosca, Moisestaca cashnami nirca: —Egipto llactapi yana yana tuta 
tucuchun, cambaj maquita jahua pachaman chutai. Chai yana yana tutataca, 
maijan cashpapash maquihuan tacarinallami canga— nircami. 
22Shina nijpimi Moisesca, paipaj maquita jahua pachaman chutarca. Shina 
rurajpimi, tucuilla Egipto llactapica, quimsa punllacaman yana yana tuta 
tucurca. 
23Shina tucujpimi, paipaj cumbatallata pipash na ricui usharca. Quimsa 
punllacamanmi, paicunapaj huasimandaca pipash na llujshi usharca. 
Ashtahuangarin tucuilla israelcunapaj huasicunapica, punchallami carca. 
24Chaimandami Faraonga, Moisesta cayachun cachashpa cashna nirca: —
Rishpa, Mandaj Diosta servigripaichilla. Cangunapaj llamacuna, cangunapaj 
huagracunallami quedanga. Cangunapaj huahuacunapash, cangunahuan 
richunlla— nircami. 

25Shina nijpimi Moisesca, cashna nishpa tigrachirca: —Cambashmari, 
huañuchishpa tucuillata rupachina animalcunataca ñucanchiman cungui. 
Chaicunataca, ñucanchita Mandaj Taita Diosman cushpami huañuchishun. 
26Ñucanchi animalcunapashmi, ñucanchihuan ringa. Ñucanchi 
animalcunamandaca, shuj sillullapash na quedangachu. Chai 
animalcunamandami, ñucanchita Mandaj Taita Diosta servingapaca, japina 
canchi. Chaiman chayangacaman rinajushpapash, Mandaj Diosta imahuan 
servitaca na yachashpami tianajunchi— nircami. 
27Ashtahuangarin Mandaj Diosllata, Faraonbaj shunguta shinlliyachijpimi, 
paicuna richunga na saquirca. 
28Faraonga cashnami nirca: —Ñucamandaca anchuri, ñuca ñavipica ama 
ashtahuan ricurihuaichu. Ima punlla cashpapash, ñuca ñavita ricushpaca, 
huañunguimi— nircami. 
29Shina nijpimi Moisesca, cashna nishpa tigrachirca: —Alitami nihuangui, 
cutinga na cambaj ñavita ricushachu— nircami. 

Éxodo 11 

Punda huacharishcacunata huañuchinatami villajun 

1Mandaj Diosca, Moisestaca cashnami nirca: —Faraonbajmambash, Egipto 
llactamambash, shuj llaquichinata apamunarami cani. Chashna llaquichishca 
jipaca, paillatami cangunataca caimanda richun saquinga. Caimandaca, 
cangunataca tucuillata llujchishpa cachangapachami. 
2Cunanga, ñuca agllashcacunataca, jaricunaca paicunapaj ladollapi causaj 
jaricunata, huarmicunaca paicunapaj ladollapi causaj huarmicunata orota, 
culquita rurashca juyailla charishcacunata mañachun mandai— nircami. 
3Mandaj Diosca, pai agllashcacunataca, Egiptopi causajcunapaj ñavipi ali 
ricurichunmi rurarca. Shinallata Moisespashmi, Egipto llactapica, Faraonda 
servijcunapaj ñaupajpipash, chai llactapi causajcunapaj ñaupajpipash, ali 
runagupachami nishpa rijsi tucushca carca. 

4Moisesca cashnami nijurca: —Mandaj Diosca, cashnami nirca: ‘Chaupi tutami 
ñucaca, Egiptopi causajcunapaj chaupita yalisha. 
5Punda churicunami, Egipto llactapica tucuilla huañunga. Mandangapaj 
tiarinapi tiajuj Faraonbaj punda churimanda callarishpa, rumipi cutashpa 
shujcunata servij huarmipaj punda churicamanmi huañunga. Shinallata punda 
huacharishca jari animalcunapashmi tucuilla huañunga. 
6Tucuilla Egipto llactapimi, ninan caparinajui tianga. Ima horapash chashnaca 
na tiashcachu. Jipa punllacunapipash, chashnaca na tiangachu’ nircami. 
7Ashtahuangarin tucuilla israelcunataca, runacunamanda callarishpa, 
animalcunacaman shuj alcullapash na caningachu. Egiptopi causajcunahuan, 
israelcunahuan Mandaj Dios shicanyachishcata canguna yachachunmi, 
chashna canga. 
8Shinamandami, cambaj cai tucuilla servijcunapash, ñucapajman urai 
shamushpa, ñuca ñaupajpi cungurishpa cashna ninajunga: ‘Cambash, can 
mandajuj tucuilla gentecunapash, ripaichilla’ ninajungami. Shina nijpimi, 
ñucaca llujshisha— nijurcami. Shina nishpallami Moisesca, ninanda fiñarishpa, 
Faraonbaj ñaupajmanda llujshirca. 
9Mandaj Diosca, Moisestaca cashnami nirca: —Faraonga, cangunataca na 
uyangapaj munangachu. Imapash juyaillacunata ashtahuan rurashpa, Egipto 
llactapi ñuca ricuchijuchunmi, chashna tucunga— nircami. 
10Jatun manllarinacunata rurashpa cai tucuita ricuchinacunataca, Faraonbaj 
ñaupajpimi Moisespash, Aaronbash ruranajurca. Mandaj Diosllatami, 
Faraonbaj shungutaca shinlliyachishca carca. Shinamandami israelcunataca, 
paipaj llactamandaca na llujchishpa cacharca. 

Éxodo 12 

Pascua punllatami villajun 

1Mandaj Diosca, Egipto llactapimi Moisestapash, Aarondapash, cashna nijurca: 

2“Cai quillami cangunapaca, quillacunapaj callari quilla canga. Cangunapaca, 
cai quillami huatapaj callari quilla canga. 
3Tucuilla tandanajushca israelcunaman, cashna nishpa villaichi: ‘Cai quilla 
chunga punllapica, cangunapaj taitacunapaj familiacuna imashna 
cashcashnallatami, tucuicuna shuj maltun llamaguta japina canguichi. Cada 
familiami shuj maltun llamaguta japina canguichi. 
4Ashtahuangarin maijan familiapipash, llamaguta micungapaj na tauca 
tiajpica, huasiyu taitaca paipaj huasi ladollapi causajcunahuanmi mashna 
gentecuna cajpipash, shuj llamaguta japinga. Mashna puracuna micuna 
cajpipash, chaita ricushpami maltun llamataca huañuchina canguichi. 
5Chai animalca, shuj huatata charij, imapash na tucushca, jari animalmi canga. 
Chaitaca, llamacunamanda cashpa, na cashpaca chivocunamandami japina 
canguichi. 
6Chai llamagutaca, cai quilla chunga chuscu punlla tucungacaman 
alichinguichilla. Chai llamagutaca, tucuilla tandanajushca israelcunami, ña 
chishiyajujpi huañuchinga. 
7Chai yahuarmanda ashata japishpami, aichata micushpa tianajuna huasi 
punguta charijuj ishcandi lado caspipipash, jahua caspipipash javinga. 
8Chai tutaca, ninapi cusashca aichata, levadura illaj tandatami micunajunga. 
Chaitaca, jayaj jihuacunahuanmi micunajunga. 
9Chai aichataca, imatallapash na chahuataca micunachu canguichi. Yacuhuan 
yanushcatapash, na micunachu canguichi. Llamapaj umatapash, chaquitapash, 
chunllulitapashmi, ninapi cusana canguichi. 
10Chai aichataca, imatallapash cayapaca na puchuchinachu canguichi. Cayapaj 
puchushca tiajpica, ninapimi rupachina canguichi. 
11Cangunaca, cashnami micuna canguichi: Ali chumbilirishcalla, chaquipipash 
churajushcalla, tauna caspitapash chaririajmi, ucha micuna canguichi. Chai 
tutaca, Mandaj Dios ñucapaj Pascua tutami canga. 

12Chai tutallatami ñucaca, Egipto llactata yalijusha. Shina yalishpami, Egipto 
llactapi causajcunapaj punda churicunatapash, punda huachashca jari 
animalcunatapash tucuillata huañuchisha. Shinallata Egiptopi causajcunapaj 
tucui dioscunatapash, ninandapachami llaquichisha. Ñucami, Mandaj Dios 
cani. 
13Canguna causanajuj huasicunapi javishca yahuarca, shuj ricuchinami canga. 
Chai yahuarta ricushpaca, cangunataca yalishallami. Shinamandami, Egipto 
llactapi causajcunata huañuchishpa llaquichijujpipash, canguna purapica ima 
llaquipash na tianga. 
14Cai punllami cangunapaca, yarina punlla canga. Chai punllataca, mirai 
miraicunacaman, Mandaj Diosman jatun fiestata ruranguichi. Chai punllataca, 
tucui causaipi pactachinajuchun ñuca cushca shimipi nijunshnallatami rurana 
canguichi. 
15Canchis punllacamanmi, levadura illaj tandata micuna canguichi. Chashna 
rurajpimi punda punllapica, cangunapaj huasicunapi levadura illanga. Maijan 
cashpapash, levadurahuan chapushcata punda punllamandallata callarishpa, 
canchis punllacaman micushpaca, tandanajushca Israel puramandaca anchuchi 
tucungami. 
16Punda punllapica, ñucapajlla tandanajuimi canga. Shinallata canchis 
punllapipash, ñucapajlla tandanajuitami charinguichi. Chai punllacunapica, 
imatapash na ruranachu canguichi. Tucui canguna micunatallami yanuna 
canguichi. 
17Levadura illaj tandata micuna fiesta punllataca, pactachinami canguichi. 
Chai punllapimi cangunataca, tandanajushca ashtaca gentecunata Egipto 
llactamanda llujchircani. Chashna cashcamanda cai mandashcataca, 
cangunapaj mirai miraicaman tucui causaipi rurashpa ricuchishpa 
catinajunallami canguichi. 

18Quilla callari punllapillatami, levadura illaj tandata micuna canguichi. 
Chaitaca, chunga chuscu punlla chishimanda, ishcai chunga shuj punlla 
chishicamanmi micuna canguichi. 
19Canchis punllacamanmi, cangunapaj huasicunapica, ima levadurapash 
tiaitallata na tianga. Shuj llactamanda shamushca cashpapash, chai llactapi 
huacharishca cashpapash, maijan cashpapash levadurahuan chapushcata 
micushpaca, tandanajushca Israel puramandaca anchuchi tucungami. 
20Levadurata chapushcataca, imatallapash na micunachu canguichi. Canguna 
causanajuj tucui huasicunapimi, levadura illaj tandata micuna canguichi’ 
nishpa villaichi” nijurcami. 
21Shina nijpimi Moisesca, israelcunata mandaj rucucunata tucuillata cayashpa 
tandachishpa, cashna nijurca: “Cangunapaj familiacunamandaca, maltun 
llamata llujchishpa japinguichi. Chaitaca, Diosman cushpa pascua punllapi 
huañuchinguichi. 
22Shinallata hisopo nishca malquicunata japishpami, bateapi tandachishca 
yahuarpi mutiyachina canguichi. Chaihuanga, pungu jahua caspipipash, 
punguta charijuj ishcandi lado caspipipash, bateapi tandachishca yahuarhuan 
javichi. Canguna puramandaca, maijanllapash cangunapaj huasi ucumandaca, 
punllayangacaman na llujshinachu canguichi. 
23Mandaj Diosca, Egiptopi causajcunata huañuchishpami yalijunga. Pungu 
jahua caspipipash, punguta charijuj ishcandi caspipipash, yahuarta javishcata 
ricushpaca, chai pungutaca Mandaj Diosca yalingallami. Huañuchishpa 
purijujtapash, cangunapaj huasicunapi yaicuchunga na saquingachu. 
24Cangunapash, cangunapaj miraicunapash pactachinajuchun ñuca cushca 
shimicunataca, tucui causaipimi pactachina canguichi. 
25Mandaj Dios cangunaman carasha nishcashnallata, chai llactata carajpi 
chaiman chayashpaca, imashna rurachun mandashcataca pactachishpa 
catinguichilla. 

26Cangunapaj huahuacunaca: ‘Cai ruranataca, ¿imashpata chashna 
ruranguichi?’ nishpami tapunga. 
27Shina tapujpica, cashna nishpa tigrachinguichi: ‘Caica, Mandaj Diosman 
pascua punllapi huañuchishca animalmi. Mandaj Diosca, Egiptopi 
causajcunata huañuchijushpapash, Egiptopi causanajuj israelcunapaj huasi 
jahuata yalishpami, israelcunataca na huañuchirca. Shinami ñucanchi huasi 
ucu purataca, quishpichishpa saquirca’ nishpa parlanguichi” nijurcami. Shina 
nijpimi israelcunaca, cungurishpa Diosta ninanda alicachinajurca. 
28Israelcuna rishpaca, Moisestapash, Aarondapash imashna Mandaj Dios 
mandashcashnallatami, chai horaspacha pactachinajurca. 

Punda huacharishcacunami huañushca 

29Chaupi tutapica, cashnami tucurca: Mandaj Diosca, tucuilla punda 
churicunatami, Egipto llactapica huañuchirca. Mandashpa tiajunapi tiajuj 
Faraonbaj punda churimanda callarishpa, prezu tianajujcunapaj punda 
churicunacaman, punda huacharishca animalcunacamanmi tucuillata 
huañuchirca. 
30Chai tutami, Faraonga paipash, paita servijcunapash, Egiptopi tucuilla 
causajcunapash jatarinajurca. Chai tutapica, shuj huasipillapash 
huañushcacunaca na illajpimi, Egipto llactapica ninanda caparinajui tiarca. 
31Chai tutami Faraonga, Moisestapash, Aarondapash cayachun cachashpa, 
cashna nirca: “Cangunapash, israelcunapash, ñuca gentecunapaj chaupimanda 
llujshichilla. Canguna imashna nishcashnallata, Mandaj Diosta servingapaj 
richilla. 
32Cangunapaj llamacunatapash, cangunapaj huagracunatapash, canguna 
imashna nishcashnallata apashpa richilla. Ña rishpaca, ñucatapash 
bendiciahuanguichi” nircami. 
33Egiptopi causajcunaca: “Tucuillamari huañugrinchi” ninajushpami 
israelcunataca, chai llactamanda ucha llujchishpa cachanajurca. 

34Israelcunaca, levaduratapash nara churashpallatami paicuna masashcataca, 
fachacunahuan pillushpalla, rigrapi churashpa apanajurca. 
35Israelcunaca, Moisés mandashcashnallatami, Egiptopi causajcunataca 
culquita, orota rurashca juyailla charishcacunata, churajunacunatapash 
mañanajurca. 
36Mandaj Diosca israelcunataca, Egiptopi causajcunapaj ñaupajpi ali 
ricurichun rurajpimi, paicuna mashnata mañashcata cunajurca. Chashnami 
israelcunaca, Egiptopi causajcunataca quichushpa apanajurca. 

Israelcuna Egiptomanda llujshishcatami villajun 

37Israelcunaca, Ramesés shuti pueblomanda llujshishpaca, Sucot shuti 
pueblomanmi chayarca. Paicunaca, chaquilla purijcunallami sucta patsaj 
huarangashna jaricuna carca. Huahuacunataca na cuentashcachu carca. 
38Paicunahuanga, shican shican ashtaca ashtaca gentecunapash, 
llamacunapash, ashtaca ashtaca shuj animalcunapashmi vichai rinajurca. 
39Egiptomanda paicuna apamushca tanda masatami, levadura illaj mishqui 
tandata rurashpa cusashpa micunajurca. Paicunaca, Egiptopi causajcuna 
Egiptomanda ucha llujchijpimi, levadurata churaitallapash, yanushpa 
micuitallapash na ushashca carca. 
40Israelcuna Egiptopi causanajushca huatacunaca, chuscu patsaj quimsa 
chunga huatami carca. 
41Chuscu patsaj quimsa chunga huata yalijpica, chai punllallatami Mandaj 
Diospaj tandanajushca ashtaca gentecunaca, Egipto llactamanda tucuilla 
llujshimunajurca. 
42Israelcunata, Egipto llactamanda cai tutapi llujchimushcamanda, Mandaj 
Diostalla yarina tutami. Cai tutatami tucuilla israelcunaca, paicunapaj mirai 
miraicunacaman, Mandaj Diostalla yarishpa pactachinajunga. 



210 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

43Mandaj Diosca Moisestapash, Aarondapash cashnami nijurca: “Pascua 
punllapica, cashna rurachunmi mandashca. Chai micuitaca, shuj llactamanda 
cashpaca, na micui ushangachu. 
44Ashtahuangarin randishca tucui servijcunami, circuncisión nishcata rurashca 
jipaca, chai micunata micui ushanga. 
45Shuj llactamanda shamushpa cangunahuan causajuj runa, na cashpaca shujpi 
shujpi trabajaj runa cashpapash, na micui ushangachu. 
46Chaitaca, shujlla huasipimi micuna. Chai micuna aichataca, chai 
huasimandaca na canllaman apanachu canguichi. Chai aichapi tiaj tullutapash, 
na faquinachu canguichi. 
47Tucuilla tandanajushca israelcunami, chaitaca ruranga. 
48Ashtahuangarin maijan runa cashpapash, shuj llactamanda shamushca 
cangunahuan causajushpa, paipash Mandaj Diospaj pascua punllapi, jatun 
micuita micungapaj munashpaca, circuncisionda rurashca cachun. Chai jipami, 
cangunapaj llacta purashnallata cashpa, chai jatun micuitaca micunga. 
Ashtahuangarin circuncisionda na rurashca cashpaca, maijanllapash na micui 
ushangachu. 
49Chai llactapillata huacharishca runapajpash, shuj llactamanda shamushpa 
cangunapaj chaupipi causajuj runapajpash cai mandashcallatami canga” 
nijurcami. 
50Shina nijpica, chashnami tucuilla israelcunaca, Mandaj Dios imashna 
Moisesman, Aaronman mandashcashnallata ruranajurca. Chai pascua punllapi 
micuitaca chashnatapachami ruranajurca. 
51Chai punllallatami, Mandaj Diosca israelcunataca, tandanajushca 
soldadocunatashna Egipto llactamanda llujchirca. 

Éxodo 13 

Punda huacharishcacunataca, Diosmanmi shicanyachishca 

1Mandaj Diosca, Moisesmanmi cashna nishpa villarca: 

2“Punda huacharishca tucui jari huahuacunataca, ñucapajlla cachunmi 
shicanyachina canguichi. Israel puracunapi maijan cashpapash, punda 
huahuata ungujpica, gentecunapaj cashpa, aninalcunapaj cashpapash 
ñucapajmi” nircami. 
3Shina nijpimi Moisesca, israelcunataca cashna nijurca: “Cai punllataca, 
yarinami canguichi. Cai punllami cangunaca, Egiptopi gañan causanajujmanda 
llujshimushcanguichi. Caimandaca, Mandaj Diosmi ninan ushaita charij paipaj 
maquihuan llujchishca. Shinamandami levadurahuan rurashcataca, na micuna 
canguichi. 
4Cangunaca, Abib shuti quillapimi cunan llujshinajunguichi. 
5Cananeo, heteo, amorreo, heveo, jebuseo nishca gentecuna causanajuj 
llactamanmi, Mandaj Diosca chayachinga. Cambaj ñaupa taitacunamanmi, 
lechepash, balun mishquipash ashtacapacha tiaj llactata carashapachami 
nishpa juramenturca. Chai llactaman chayachijpica, cai jatun micuitaca, cai 
quillapimi rurana cangui. 
6Canchis punllacamanmi, levadura illaj tandata micuna cangui. Canchis punlla 
tucujpica, Mandaj Diospaj fiesta punllami canga. 
7Canchis punllacamanmi, levadura illaj tandata micunajunga. Ima 
micunatallapash, levadurahuan rurashcataca na ricunguichu. Tucui cambaj 
llactapica, ima levadurapash na tiangachu. 
8Chai punllacunami, cambaj churimambash cashna nishpa parlangui: ‘Caitaca 
Egiptomanda, Mandaj Dios llujchimushpa alita rurashcamandami cashna 
rurani. 
9Caica, cambaj maquipica, shuj ricuchinashnami canga. Mandaj Dios 
mandashca shimica, cambaj shimipi cachunmi, cambaj ñaupajpipash yarichina 
canga. Mandaj Diospaj ninan ushaita charij maquihuan Egiptomanda canda 
llujchishcamandami chashna canga. 

10Shina cashcamanda imashna rurachun mandashcataca, ima huata 
ruranapillata huatan huatan rurashpa pactachingui’ nishpa parlangui. 
11Mandaj Diosca, canmambash, cambaj ñaupa taitacunamambash, 
cananeocuna causanajuj llactata carashapachami nishpa 
juramentushcashnami, chai llactaman chayachinga. Shina chayachijpica, 
12punda huacharishca tucui churicunatami, Mandaj Diosman cuna cangui. 
Shinallata punda huachashca, tucui jari animalcunatapashmi cuna cangui. 
Jaricunaca, Mandaj Diospajmi canga. 
13Ashtahuangarin punda huacharishca huahua burropaj randica, shuj maltun 
llamatami cuna cangui. Burromanda llamata cungapaj na munashpaca, chai 
burropaj cunga tullutallami faquina cangui. Shinallatami, cambaj 
churicunamanda punda churipaj randipash cuna cangui. 
14Jipa punllacunapi cambaj huahuacuna: ‘¿Imashpata chashna rurangui?’ 
nishpa tapujpica, cashna ningui: ‘Mandaj Diosca, paipaj ninan ushaita charij 
maquihuanmi, Egiptopi gañan causanajujpi llujchimurca. 
15Ñucanchi llujshichun ama saquingapajmi, Faraonbash shinlli shungu tucurca. 
Chaimandami Mandaj Diosca, Egipto llactapica, punda huacharishca 
churicunamanda callarishpa, punda huacharishca jari animalcunatapash 
huañuchirca. Chaimandami ñucaca, tucui punda huacharishca jari 
animalcunata, Mandaj Diosman cushpa huañuchijuni. Shinallata ñucapaj 
churicunamanda punda churipaj randimi, caitaca cujuni. 
16Caica, cambaj maquipica, shuj ricuchinashnami canga. Cambaj ñavipipash, 
yarichingapajmi canga. Mandaj Diospaj ninan ushaita charij maquihuan 
Egiptomanda llujchimushcamandami chashna canga’ ningui” nijurcami. 

Fuyupash, ninapash pilarshnallami ricurishca 

17Israelcunata, Faraón richun saquishca jipaca, Taita Diosca filisteocunapaj 
ladolla ñan tiajpipash, chai ñandaca na pusharcachu. Taita Diosca, cashnami 
yajurca: Maipipash jatun macanajui tiajta israelcuna ricushpa ama 

manllarishpa, Egiptoman ama tigrachunmi, chai ñandaca na pushasha 
yajurcami. 
18Ashtahuangarin Taita Diosca, israelcunataca Puca Cuchaman rina jichushca 
pamba ñanda muyunajuchunmi pusharca. Israelcunaca, Egiptomandaca 
macanajunacunahuan alichirishcacunami vichai shamunajurca. 
19Moisesca, Josepaj tullucunatapashmi apamunarca. Josemi, israelcunataca 
cashna nishpa juramentuchishca carca: “Taita Diosca, cangunata ricuj 
shamungapachami. Shina shamujpica, ñuca tullucunatapash apashpa vichai 
ripanguichilla” nishcami carca. 
20Israelcunaca, Sucot shuti pueblomanda llujshishpaca, jichushca pambaman 
yaicunalla Etam shuti pushtupimi, carpacunata shayachishpa tianajurca. 
21Mandaj Diosca, paicunata ñaupashpami punllapica, shuj pilarshnalla 
fuyuhuan paicunata ñanda pushashpa rijurca. Tutaca, shuj pilarshnalla 
ninahuanmi, paicunata punchayachishpa pushajurca. Punllapash, tutapash 
rinajuchunmi chashna rurajurca. 
22Israelcunapaj ñaupajmandaca, punllapi pilarshnalla fuyupash, tutapi 
pilarshnalla ninapash ima horallapash na anchurircachu. 

Éxodo 14 

Israelcunaca, Puca Cuchatami chimbashca 

1Mandaj Diosca, Moisesmanmi cashna nishpa villajurca: 
2“Israelcunataca cashna ni: ‘Cutin tigrashpa, Baal-zefón shuti pueblo chimba 
purapi mama cuchahuan, Migdol shuti pueblohuan chaupipi tiaj Pi-hahirot 
pueblo chimba purapi carpacunata shayachishpa tiarichi. Chai pueblopaj 
chimba purapi mama cucha ladollapi, carpacunata shayachishpa tiarichi. 
3Faraónga, israelcunamandaca cashnami nijunga: Vichai tucushcashnami, cai 
llactapilla purinajunga. Jichushca pambami, vichashcatashna saquishca 
nijungami. 

4Ñucami, cangunata catichun, Faraonbaj shunguta shinlliyachisha. 
Faraondapash, paipaj tucui soldadocunatapash tucuchishcamandami, ucaca 
punchapambami cangui ni tucusha. Shinallata Egiptopi causajcunaca, ñucalla 
Mandaj Dios cajtapashmi yachanajunga’ ni” nijurcami. Shina nijpimi, chai 
nishcataca chashnallata ruranajurca. 
5Egipto llactata jatun mandajmanmi, israelcuna pacajushpa rinajujta villashca 
carca. Shina villajpimi Faraonbash, paita servijcunapash, israelcunata 
shungupi fiñashpa, cashna ninajurca: “Israelcuna ñucanchita servinajunata 
saquishpa richunga, ¿imashpata saquishcanchiyari?” ninajurcami. 
6Shinamandami Faraonga, paipaj carretata caballocunapi huatashpa, paipaj 
soldadocunatapash paihuan tandachirca. 
7Shinallata sucta patsaj agllashca ali carretacunata, Egiptomanda tucui 
carretacunata, chai carretacunapi purij soldadocunata mandajcunatapashmi 
tandachirca. 
8Egipto llactata jatun mandaj Faraonbaj shungutaca, Mandaj Diosllata 
shinlliyachijpimi Faraonga, israelcunata catijurca. Ashtahuangarin 
israelcunaca, Diospaj ninan ushaita charij maquihuan llujchijpimi llujshishca 
carca. 
9Egiptopi causajcunaca, tucuilla caballocunandi, Faraonbaj carretacunandi, 
caballopi tiarij Faraonbaj soldadocunandi, paipaj tucuilla soldadocunandimi 
catinajurca. Israelcunataca, Baal-zefón shuti pueblo chimba purapi, Pi-hahirot 
shuti pueblo ladopi mama cucha ladollapi carpacunata shayachishpa 
tianajujtami japigrirca. 
10Faraón ña chayamujujpi israelcuna vichai ricushpaca, Egiptopi causajcuna 
paicunapaj huashata catimunajujtami ñapash ricurca. Chaimandami 
israelcunaca, ninandapacha manllarishpa, Mandaj Diosta caparishpa 
mañanajurca. 
11Moisestapash cashnami ninajurca: —Jichushca pambapi ñucanchi 
huañuchun llujchimungapaca Egiptopica, huañushcata pambana utujucunaca, 



215 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

¿nachu tiarca? ¿Imashpata ñucanchitaca, Egiptomanda llujchimushpa cashna 
rurashcangui? 
12¿Nachu cashna tucunataca, Egiptopi cashpallata candaca cashna 
ninajurcanchi?: ‘Egiptopi causajcunata servishpa causachun ñucanchitaca 
saquilla. Jichushca pambapi huañungapaj randica, Egiptopi causajcunata 
servishpa causanami ashtahuan ali canga’ ninajurcanchimi— ninajurcami. 
13Shina nijpimi Moisesca, israelcunataca cashna nirca: —Na manllanachu 
canguichi, shinlli shayarichi. Shina shayarishpaca, Mandaj Dios cangunata, 
cunan imashna quishpichijta ricuichi. Cunambi ricunajunguichi, chai Egipto 
runacunataca, cangunapaj tucui causaipi ima horapash na ashtahuan 
ricushpami causanguichi. 
14Mandaj Diosmi, cangunamandaca macanajunga. Cangunaca, imatapash na 
manllanachu canguichi— nircami. 
15Shina nijpimi Mandaj Diosca, Moisestaca cashna nijurca: —¿Imashpata 
ñucata caparijungui? Israelcunataca, richilla ni. 
16Canga, cambaj vara caspita alsashpa, mama cucha jahuaman cambaj maquita 
chutashpa, ishcaipi shicanyachingui. Israelcunaca, mama cucha ishcaipi 
shicanyashpa chaquishca chaupitami yalinajunga. 
17Ricuichi ñucami, Egiptopi causajcunapaj shungutaca, cangunata catichun 
shinlliyachisha. Faraondapash, paipaj tucui soldadocunatapash, paipaj 
carretacunapi purij runacunatapash, caballocunapi tiarij runacunatapash 
tucuchishcamandami, ucaca punchapambami cangui ni tucusha. 
18Shina rurajpimi ñucataca, Mandaj Dios cajta yachanajunga. Faraonbi, paipaj 
carretacunapi purij runacunapi, caballocunapi tiarij paipaj runacunapi, 
punchapambami cangui ni tucujpimi, Egiptopi causajcunaca chashna 
yachanajunga— nijurcami. 
19Shina nishca jipami, tandanajushca rinajuj israelcunapaj ñaupajpi rijushca 
Taita Diospaj angelca anchurishpa, paicunapaj huashata catijurca. Shinallata 

paicunapaj ñaupajpi rijushca pilarshnalla shayajuj fuyupash anchurishpami, 
paicunapaj huashaman yalirca. 
20Chai fuyuca, Egiptomanda tandanajushca soldadocuna catinajujpi, 
tandanajushca israelcunapash rinajuj chaupipimi rijurca. Egipto llacta 
soldadocunapaca fuyupash, yana tutapashmi carca. Ashtahuangarin 
israelcunataca, tuta cajpipash punchayachijurcami. Chai tutapica, 
caishujmanda chaishujmanda na tuparinajurca. 
21Moisesca, paipaj maquitaca mama cucha yacu jahuamanmi chutarca. 
Chashna chutajpimi Mandaj Diosca, tucui chai tutapica indi llujshimuj 
ladomanda, shinlli huairahuan mama cuchata chaupirca. Shina chaupijpi 
mama cucha chaquijpimi, yacucunaca shicanyashpa quedarca. 
22Shina cajpimi israelcunaca, mama cucha chaquishca chaupita yalinajurca. 
Yacucunaca ali ladomambash, lluqui ladomambash, patashna cajpimi chashna 
yalinajurca. 
23Egipto soldadocunaca, paicunapaj huashata catishpami, mama cucha 
chaupicaman yaicunajurca. Faraonbaj tucuilla caballocunandi, paipaj 
carretacunandi, caballopi tiarishca paipaj gentecunandimi, chashna 
yaicunajurca. 
24Tutamanda ña pacarimujujpica, cashnami tucurca: Mandaj Diosca, 
pilarshnalla ninamanda pilarshnalla fuyumandami, tandanajushca Egipto 
soldadocunataca ricurca. Shina ricushpami, tandanajushca Egipto 
soldadocunataca muspachirca. 
25Paicunapaj carretacunapaj ruedacunata anchuchishpami, paicunataca 
ninandapacha muspachijurca. Chaimandami Egipto soldadocunaca, cashna 
ninajurca: —Israelcunapaj ñaupajmandaca, pacajushpa calpashunchi. Mandaj 
Diosmi paicunamandaca, Egipto soldadocunata fiñashpa macanajujun— 
ninajurcami. 
26Mandaj Diosca, Moisestaca cashnami nirca: —Cambaj maquita mama cucha 
jahuaman chutai. Egipto runacunapaj jahuapi, paicunapaj carretacunapaj 

jahuapi, paicunapaj caballocunapaj jahuapi yacu quilpachun chashna chutai— 
nircami. 
27Shina nijpimi Moisesca, paipaj maquita mama cucha jahuaman chutarca. Ña 
punllayajujpimi, mama cuchaca ninan shinllitapacha shamushpa quilparijurca. 
Shina quilparijujpimi, Egipto soldadocuna pacajungapaj calpanajushpaca, 
mama cucha yacuhuan tuparinajurca. Chashnami Mandaj Diosca, Egipto 
soldadocunataca mama cucha chaupipi tucuchirca. 
28Yacucuna tigrashpami carretacunata, caballocunata, israelcunata catishpa 
mama cuchaman yaicushca, Faraonbaj tucuilla soldadocunatapash quilparca. 
Paicuna puramandaca, shujllapash na puchurcachu. 
29Israelcunaca, mama cucha chaquishca chaupitami yalirca. Yacucunaca, ali 
ladomambash, lluqui ladomambash, patashna cajpimi chashna yalirca. 
30Chashnami Mandaj Diosca, chai punllapica israelcunataca, Egipto 
soldadocunapaj maquimanda quishpichirca. Israelcunaca, Egipto 
soldadocunataca, mama cucha manñapi huañushca sirinajujtami ricunajurca. 
31Israelcunaca, cai jatun rurashcataca Egipto soldadocunata, Mandaj Dios 
fiñashpa chashna rurashcatami ricunajurca. Chaimandami israelcunaca, 
Mandaj Diosta manllashpa, Mandaj Diostapash, paita servij Moisestapash 
crinajurca. 

Éxodo 15 

Moisespash, Mariapashmi, Diosman candanajushca 

1Shinamandami Moisespash, israelcunapash cai candanata cashna nishpa, 
Mandaj Diosman candanajurca: “Jatun manllarinacunata rurashpa 
ricuchishcamandami ñucaca, Mandaj Diosman candasha. Paica 
caballocunandi, soldadocunandimi, mama cuchapi huashajuchishca. 
2Mandaj Diosca ñucata shinllichij, ñuca candana Diosmi. Paimi ñucata 
quishpichihuashca. Paimi ñucapaj Taita Dios, paitami alicachisha. Ñuca 
taitapaj Taita Diosmi, paitami jatunyachisha. 

3Mandaj Diosca, macanajunata ali yachaj runashnami. Paica, Mandaj Dios 
shutimi. 
4Faraonbaj carretacunataca, paipaj soldadocunandimi, mama cuchapi 
huashajuchirca. Paipaj soldadocunata mandachun agllashca soldadocunapash, 
Puca Cuchapimi pambai tucurca. 
5Manllanayai ucu ucu yacucunami quilparca. Rumishnami ucu ucucaman, urai 
huashajunajurca. 
6Mandaj Dioslla, cambaj ali lado maquimi, jatun manllarinacunata, ninan 
ushaihuan rurashca. Mandaj Dioslla, cambaj ali lado maquimi fiñajcunataca 
faquinshna llaquichishca. 
7Canda fiñashpa jatarijcunataca, cambaj jatun ushaihuanmi urmachishcangui. 
Canga ninanda fiñarishpami, paicunataca chaquishca fangacunatashna 
tucuchishcangui. 
8Cambaj samaita fucujpimi, yacuca mundunashcashna tucurca. Ninanda 
rinajuj yacucunapash, shujlla mundunshnami tucurca. Manllanayai ucu ucupi 
tiaj yacucunapash, chaupi cuchapi shinlliyashpami, casilla tucushpa jarcarirca. 
9Fiñaj runaca, cashnami nijurca: ‘Paicunata catishpami, prezu japisha. Paicuna 
imata charishcacunata quichushpami chaupisha. Chaicunahuanmi ñuca 
almaca, ninanda cushijunga. Ñuca espadata llujchishpami, ñuca maquihuan 
tucuchisha’ nijurcami. 
10Cambaj huairahuan fucujpimi, mama cuchaca paicunata pambarca. Llasha 
llasha plomoshnami, ashtaca ashtaca yacucunapi huashajunajurca. 
11Mandaj Dioslla, dios puracunamandaca canshna shuj Diosca, ¿pita 
tiangayari? Canshna, jucha illajpachaca, ¿pita tiangayari? Canga, jatun 
manllanayai juyailla ruranacunata, jatun manllarinacunata rurashcamanda, 
manllana Diosmi cangui. 
12Cambaj ali lado maquita chutajpimi, alpaca paicunata langarca. 

13Can quishpichishca cai gentecunataca, can llaquishpami pushamurcangui. 
Cambaj ushaihuanmi, jucha illaj cambaj llactaman pusharcangui. 
14Gentecunaca, caita uyashpami chujchunajunga. Filistea llactapi 
causajcunataca, nanaimi japinga. 
15Shinamandami, Edom llactata mandajcunaca musparinajunga. Moab 
llactapaj ninan shinlli runacunatapash, manllaimanda chujchuimi japinga. 
Canaán llactapi tucui causajcunaca, manllarishpami imatapash na rurai 
ushanajunga. 
16Paicunapaj jahuapica chujchuipash, manllaipash shamuchun. Jatun ushaita 
charij cambaj maquita ricushpaca, rumishna upa tucuchun. Mandaj Dioslla, 
cambaj cai quishpichishca gentecuna yalingacaman, chashna cachun. 
17Paicunataca can pushashpami, can carashca urcupi tarpunshna churapangui. 
Mandaj Dioslla, can alichishca can causajuj pushtupi chashna churapangui. 
Mandaj Dioslla, cambajlla cachun cambaj maquihuan shinllita shayachishca 
huasipi chashna churapangui. 
18Mandaj Diosmi, causaita causaicaman tucui causaipi mandajungalla” 
nishpami candanajurca. 
19Faraonga, caballopi tiarishcami, paipaj carretacunandi, caballocunapi 
tiarishca paipaj gentecunandi, mama cuchaman yaicurca. Mandaj Diosca, 
mama cucha yacutaca, paicunapaj jahuapimi tigrachirca. Ashtahuangarin 
israelcunaca, cucha chaquishca chaupitami yalinajurca. 
20Shinallata Aaronbaj pani, profeta Mariaca, shuj panderota japishpami, 
huactai callarirca. Tucuilla huarmicunapashmi, panderota huactashpa 
danzashpa, Mariata catishpa llujshinajurca. 
21Shinallata Mariaca, cashna nishpami candajurca: “Mandaj Diostaca, 
ninambacha jatun cashcamanda candaichi. Paimi, caballocunatapash, 
caballopi tiarishca soldadocunatapash, mama cuchapi pambarca” nijurcami. 

Mara nishca pambapimi, jayaj yacu tiashca 



220 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

22Israelcunata Puca Cuchamanda llujshichun Moisés mandajpimi, Shur nishca 
jichushca pambaman llujshirca. Quimsa punllatami, yacuta na tari ushashpa, 
jichushca pambapi purinajurca. 
23Chai jipaca, Mara nishca pambamanmi chayarca. Chaiman chayashpaca, chai 
Mara nishca pambapi tiaj yacuca jayaj cajpimi chai yacutaca, na ufiai 
ushanajurca. Chaimandami, Mara nishpa shutichinajurca. 
24Shina cashcamandami, israelcunaca: “¿Imatata ufiana canchi?” nishpa, 
Moisestaca fiñashpa nalicachinajurca. 
25Chaimandami Moisesca, Mandaj Diosta caparishpa mañajpi, Mandaj Diosca 
shuj yurata ricuchirca. Chai yurata yacupi shitajpimi, yacuca mishquiyarca. 
Chaipimi, pactachinajuchun cushca shimicunatapash, mandashca 
shimicunatapash paicunaman curca. Chaipillatami paicunataca cazujta, na 
cazujtapash ricujurca. 
26Chaipica, cashnami nijurca: “Canda Mandaj Taita Dios rimashcataca, 
aligutapacha uyashpa, paipaj ñaupajpipash aligutalla rurashpa causangui. Pai 
mandashcacunatapash ali uyashpa, pactachinajuchun pai cushcacunatapash 
tucuita cazungui. Shina causajujpica, Egipto llactapi causajcunaman 
cachamushca ung:uicunataca, imatallapash na cachamushachu. Ñucami, 
cambaj ung:uita alichij Mandaj Dios cani” nijurcami. 
27Chai jipaca, chunga ishcai pugyu yacucuna, canchis chunga palmera 
quirucuna tiaj Elim shuti pushtumanmi chayarca. Chaipimi yacu ladocunapi, 
carpacunata shayachishpa tianajurca. 

Éxodo 16 

Taita Diosca, Maná shuti tandatami carashca 

1Tandanajushca israelcuna, Elim shuti pueblomanda llujshishpaca, Sin nishca 
jichushca pambamanmi shamurca. Chai pambaca, Elim pueblopaj, Sinaí shuti 
urcupaj chaupipimi. Egipto llactamanda llujshishca punllamandaca, quilla 
chunga picha punllapimi chaiman chayarca. 

2Chai jichushca pambapica, tucuilla tandanajushca israelcunami Moisestapash, 
Aarondapash fiñashpa nalicachinajurca. 
3Israelcunaca, paicunataca cashnami ninajurca: —Egipto llactapillata, Mandaj 
Diospaj maquipi huañushpami ali canchiman carca. Chaipica, aicha 
mangacunahuanmi tiarinajun carcanchi. Tandatapash, na ushangacamanmi 
micunajun carcanchi. Cai tucui ashtaca gentecunataca, yarjaimanda 
huañuchingapajmi, cai juchishca pambaman llujchimushcanguichi— 
ninajurcami. 
4Shina ninajujpimi Mandaj Diosca, Moisestaca cashna nirca: —Ricui ñucami, 
jahua pachamanda tandata tamiachimusha. Chaitaca gentecuna llujshishpami, 
shuj punlla micui pactanatalla pallanajunga. Ñuca mandashcata cazujta, na 
cazujtapash, ñuca yachachunmi chashna ruranajunga. 
5Ashtahuangarin sucta punllapica, shuj punlla micungapaj japij 
cashcamandapash, caya punlla micungapaj chaupita yalishpa pallanajuchun— 
nircami. 
6Shina nijpimi Moisespash, Aaronbash, tucuilla israelcunataca cashna 
ninajurca: —Mandaj Dios cangunata Egipto llactamanda llujchishcataca, 
chishimanmi yachanguichi. 
7Caya tutamandami, Mandaj Diostaca punchapamba cajta ricunguichi. Mandaj 
Diosca, paita fiñashpa canguna nalicachinajujtami uyashca. Canguna 
ñucanchita fiñashpa nalicachinajuchunga ñucanchica, ¿imata canchiyari?— 
ninajurcami. 
8Moisesca cashnatapash nircarami: —Mandaj Diosca, chishimanmi aichata 
micuchun cangunaman caranga. Tutamandapica, tandatami na ushangacaman 
micuchun caranga. Mandaj Diosca, paita fiñashpa canguna nalicachishcatami 
uyashca. Ñucanchica, ¿imata canchiyari? Canguna ñucanchita fiñashpa 
nalicachishpa rimanajushpaca, Mandaj Diostami fiñashpa 
nalicachishcanguichi— nircami. 

9Chai jipami Moisesca, Aarondaca cashna nirca: —Tucuilla tandanajushca 
israelcunata, cashna ni: ‘Mandaj Diospaj ñaupajman quimirichi. Paica, canguna 
fiñashpa nalicachinajujtaca uyashcami’ ni— nircami. 
10Tandanajushca tucuilla israelcunaman Aarón villajujpillatami, jichushca 
pambata ricunajurca. Shina ricunajujpimi, Mandaj Diospaj punchapambaguca 
fuyupi ñapash ricurirca. 
11Chashna ricurishpami Mandaj Diosca, Moisestaca cashna nirca: 
12—Ñucami, israelcuna fiñashpa nalicachinajujta uyarcani. Chaimanda, 
paicunaman cashna nishpa villangui: ‘Chishica aichatami micunguichi. 
Tutamandaca, tandatami na ushangacaman micunguichi. Shinamandami 
ñucataca, cangunata Mandaj Taita Dios cajta yachanguichi’ nishpa villangui— 
nircami. 
13Chai chishillatami, codorniz nishca alasyu animalcuna vichai shamushpa, 
carpacunata quilparca. Tutamandapica jamzi tamiami, carpa muyundicunapi 
urmamujurca. 
14Jamzi tamia shutumujushca jarcarijpica, ñapashmi jichushca pambapica shuj 
uchilla, jamzi, yuraj casashnalla ricurirca. 
15Chaita israelcuna ricushpaca, ima cajta na yachashpami, caishuj chaishuj: 
“¿Caica imata?” ninajurca. Shina ninajujpimi Moisesca, cashna nirca: —
Canguna micuchun, Mandaj Dios carashca tandami. 
16Caitaca, Mandaj Diosmi cashna mandarca: ‘Chaitaca, tucuicunallata canguna 
micui ushanatalla pallaichi. Mashna puracuna tiashpapash, shujpajllami ishcai 
kilo yalita pallana canguichi. Carpapi tiajcunamambash, tucuicunamanllatami 
pallana canguichi’ nishpami mandarca— nircami. 
17Shina nijpimi israelcunaca, chashnallata ruranajurca. Shujcunaca ashtacata, 
shujcunaca ashatallami pallanajurca. 

18Chai tandachishcata ishcai kilo yalita medijpica, llashajta pallaj runapajpash, 
ashatalla pallaj runapajpash chashnallatami carca. Tucuicunallatami 
micungapaj pactanatalla tandachinajurca. 
19Moisesca, paicunataca cashnami nirca: —Chai tandataca, cayapaca pipash na 
puchuchinachu canguichi— nircami. 
20Ashtahuangarin paicunaca, Moisestaca na cazushpami, paicuna puramanda 
huaquingunaca cayandi punllapajpash puchuchinajurca. Chai puchushcapica, 
jurushpami ashnayajurca. Shinamandami Moisesca, paicunahuanga ninanda 
fiñarirca. 
21Chai tandataca, tucui tutamandami mashnata micui ushanatalla, 
tucuicunallata tandachinajurca. Tandachijpi puchushcataca, indi 
rupajyachishpami yacuyachirca. 
22Sucta punllapica, chaupi yalitami shujpajlla, chuscu kilo chaupita 
pallanajurca. Chaitaca, israelcunata tucui mandajcunami, Moisespajman 
shamushpa villanajurca. 
23Shina villajpimi paicunataca, Moisesca cashna nijurca: —Mandaj Diosca, 
cashnami nirca: ‘Cayapaca, Diospajlla shicanyachishca samana punllami. 
Mandaj Diosmanlla shicanyachishca samana punllami. Cusana tiajpica, 
cunanda cusaichilla. Yanuna cashpapash, cunanllata yanuichilla. Canguna 
micujpi tucui puchushcataca, cayapaj saquichilla’ nircami— nijurcami. 
24Shina nijpimi paicunaca, Moisés mandashcashnallata cayapajpash 
alichinajurca. Chaica juruitapash na jururcachu, ashnayaitapash na 
ashnayarcachu. 
25Shinamandami Moisesca, cashna nirca: —Chaitaca cunan micuichilla. Cunan 
punllami, Mandaj Diospaj samana punlla. Cunanga, pambapica imallapash na 
tariringachu. 

26Sucta punllatami, micunataca tandachina canguichi. Ashtahuangarin canchis 
punllapica, samana punllami. Chai punllapica, imapash na tiangachu— 
nircami. 
27Chaipica cashnami tucurca: Canchis punllapi huaquinguna pallangapaj 
llujshishpaca, imatapash na tarinajurcachu. 
28Shina cajpimi Mandaj Diosca, Moisestaca cashna nijurca: —¿Ima 
punllacamanda ñuca mandashcacunatapash, ñuca mandashca 
shimicunatapash, na cazungapaj munanguichi? 
29Samana punllata, Mandaj Dios cushcata ricuichi. Chaimandami sucta 
punllapica, ishcai punllapaj pactana tandata caramun. Maipi tianajunguichi, 
chaipillata tucuicuna casi tiaichi. Canchis punllapica, tianajuj pushtumandaca, 
pipash na llujshinachu canguichi— nijurcami. 
30Chashnami israelcunaca, canchis punllapica samanajurca. 
31Israelcunaca, chai tandataca, Maná nishpami shutichinajurca. Chaica, yuraj 
culantropaj muyushnalla, balun mishquihuan ñutu ñutu tandagushnalla, 
mishqui mishquigumi carca. 
32Moisesca cashnami nirca: —Mandaj Diosca, caitami cashna mandarca: ‘Ishcai 
kilo yalita jundachishpa, cangunapaj miraicunaman alichichi. Egipto 
llactamanda cangunata ñuca llujchimushpa, jichushca pambapi cangunaman 
carashca tandata ricunajuchun, chashna tandachichi’ nishpami mandarca— 
nircami. 
33Moisesca, Aarondaca cashnami nirca: —Shuj funduta japishpa chaipica, 
ishcai kilo yali maná shuti tandata churai. Chaitaca, cangunapaj 
miraicunamambash alichiriajuchun, Mandaj Diospaj ñaupajpi churai— 
nircami. 
34Shina nijpimi Aaronga, imashna causanata yachachishcata alichishca tiajuj 
arca ñaupajpi tandata alichingapaj, Mandaj Dios imashna Moisesman 
mandashcashnallata churarca. 

35Shinami israelcunaca, paicuna causana llactaman chayangacaman, chuscu 
chunga huatacaman, maná shuti tandata micunajurca. Maná shuti tandataca, 
Canaán llacta linderocunaman chayangacamanmi micunajurca. 
36(Shuj efa nishcamanda chungacaman chaupishpa pezashcami, shuj gomer 
nishca tucun). 

Éxodo 17 

Rumimandami yacuta llujchishca 

1Tucuilla tandanajushca israelcunami, Sin nishca jichushca pambamanda 
llujshishpa, Mandaj Dios mandashcashnallata, asha asha rinajurca. Chaimanda 
rishpaca, Refidim shuti pambaman chayashpami, carpacunata chaipi 
shayachishpa tianajurca. Chaipica gentecuna ufiachunga, yacupash na 
tiarcachu. 
2Chaimandami israelcunaca, Moisesta ninanda fiñashpa: —Ñucanchi ufiachun, 
yacuta carayari— ninajurca. Shina ninajujpimi Moisesca, paicunata cashna 
nirca: —¿Ima nishpata ñucataca, ninanda fiñanguichi? ¿Imashpata Mandaj 
Diostaca, imatapash rurachun munashpa fiñachinguichi?— nircami. 
3Shinami israelcunaca, chaipica ninanda yacunayachishpa, Moisestaca 
nalicachishpa cashna ninajurca: —¿Imapajta ñucanchitaca, Egiptomanda 
llujchimurcangui? ¿Ñucanchipash, ñucanchi huahuacunapash, ñucanchi 
animalcunapash yacunayachishpa huañuchunllari pushamurcangui?— 
ninanjurcami. 
4Shinamandami Moisesca, Mandaj Diosta caparishpa, cashna nishpa 
mañajurca: —Cai gentecunahuanga, ¿imatata rurashayari? Jipamangarin 
rumicunahuanmi huañuchihuanga— nijurcami. 
5Shina mañajujpimi Mandaj Diosca, Moisestaca cashna nirca: —Israelcunapaj 
ñaupajman yalishpa, israelcunata mandaj rucucunata pushai. Shinallata jatun 
yacuta huactashca cambaj vara caspitapash apashpa ri. 

6Ricui, ñucaca Horeb shuti urcuman canda ñaupashpa rishpami, jatun rumi 
jahuapi shuyajusha. Chaipimi, chai jatun rumita can huactajpi, chai 
rumimandaca yacu llujshinga. Chai yacutami, gentecunaca ufianga— nircami. 
Shina nijpimi Moisesca, israelcunata mandaj rucucunapaj ñaupajpi, 
chashnallata rurarca. 
7Chai jipaca, chai pambataca Masah nishpapash, Meriba nishpapashmi 
shutichirca. Israelcunaca, paicunapura fiñanajushpa rimanajushcamanda: 
“¿Mandaj Diosca ñucanchi chaupipichu, nachu ñucanchi chaupipi?” nishpa, 
Mandaj Diostaca imatapash rurachun munashpa fiñachishcamandami, chashna 
shutichirca. 

Amalecitacunahuan macanajushcatami villajun 

8Chai jipami, amalecitacuna shamushpa Refidim shuti pambapi israelcunahuan 
macanajurca. 
9Shinamandami Moisesca, Josuetaca cashna nirca: —Israel runacunata 
agllashpa, amalecitacunahuan macanajungapaj llujshi. Cayami ñucaca, Taita 
Diospaj vara caspita chaririaj, urcu pundapi shuyasha— nircami. 
10Shina nijpimi Josueca, Moisés mandashcashnallata amalecitacunahuan 
macanajujurca. Moisespash, Aaronbash, Hur shuti runapashmi, urcu 
pundaman vichai rirca. 
11Chaipica cashnami tucurca: Moisespaj maquita vichai chutajpica, 
israelcunami mishanajurca. Ashtahuangarin Moisespaj maquita urai 
churajpica, amalecitacunami mishanajurca. 
12Moisespaj maqui shaijujpimi, shuj rumita japishpa, pai tiarichun paipaj ucu 
ladopi churanajurca. Chai rumi jahuapi tiarijpimi Aaronhuan, Hur shuti 
runahuanga, ishcandi maquita huandushpa charinajurca. Shujca shuj lado 
maquita, caishujca chaishuj lado maquitami charinajurca. Chashnami 
Moisesca, paipaj maquita shinlli vichai chutashpa, indi huashajungacaman 
tiajurca. 

13Josueca, amalecitacunataca paicunapaj soldadocunandimi, espadahuan 
huañuchishpa tucuchijurca. 
14Mandaj Diosca, Moisestaca cashnami nirca: —Caitaca yarina cachun, shuj 
libropi escribi: ‘Amalecitacunataca, cai pachapi ama ashtahuan 
yarinajuchunmi, tucuillata tucuchisha’ ninmi nishpa, Josueman villangui— 
nircami. 
15Shina nijpimi, Moisesca shuj altarta rurashpa, chai altartaca: “Mandaj 
Diosmi, ñuca bandera” nishpa shutichirca. 
16Moisesca, cashnatapash nircarami: “Mandaj Dios mandashpa tiajujta, 
amalecitacuna fiñashpa jatarishcamandaca, Mandaj Diosmi amalecitacunapaj 
mirai miraicunahuan macanajunga” nircami. 

Éxodo 18 

Taita Jetromi, Moisesta ricungapaj rishca 

1Moisespaj suedro taita Jetroca, Madián llactapaj curami carca. Paica, tucui 
imatalla Moisesman Taita Dios rurashcatapash, pai agllashca israelcunaman 
imatalla rurajushcatapashmi uyarca. Shinallata Mandaj Diosca, israelcunata 
Egiptomanda imashna llujchishcatapashmi uyarca. 
2Moisespaj suedro taita Jetroca, Moisespaj huarmi Seforata, paipaj taita 
Jetropajman Moisés cachashca cajpimi, aliguta chasquirca. 
3Moisespaj ishcai churicunatapashmi chasquirca. Shujtaca: “Na rijsishca 
llactamanda shamushcami causajuni” nishpami, Gersón shutita shutichishca 
carca. 
4Caishujtaca: “Ñuca taitapaj Taita Diosmi ayudahuarca. Faraón espadahuan 
huañuchinamandapashmi quishpichihuarca” nishpami, Eliezer shutita 
shutichishca carca. 
5Moisespaj suedro taita Jetroca, Moisespaj churicunandi, huarmindi, 
Moisespajman shamurca. Moisesca, jichushca pambapimi, Mandaj Diospaj 
urcu ladollapi carpata shayachishpa tiajurca. 

6Chaipimi Moisestaca, cashna nirca: —Ñucaca, cambaj suedro Jetromi cani. 
Cambaj huarmindi, cambaj ishcandi churicunandimi, cambajman shamuni— 
nircami. 
7Moisesca, paipaj suedrota chasquingapaj llujshishpami, urai cumurishca 
jipaca mucharca. Caishujmanda, chaishujmanda alillachu cangui ninajushca 
jipami, carpaman shamunajurca. 
8Moisesca, Mandaj Dios israelcunata juyaimanda Faraondapash, Egiptopi 
causajcunatapash, tucui imatalla rurashcatami, paipaj suedroman parlajurca. 
Ñanda shamunajushpa tucui llaquicunata charishcatapash, Mandaj Dios 
imashna paicunata quishpichishcatapashmi parlajurca. 
9Taita Jetroca, Mandaj Dios israelcunaman tucui alicunata rurashpa, Egiptopi 
causajcunapaj maquimanda cacharichishcata yachashpami, cushijurca. 
10Shinamandami taita Jetroca, cashna nijurca: —Mandaj Diosca, aligumari 
cangui ni tucushca cachun. Paimi cangunataca, Egiptopi causajcunapaj 
maquimandapash, Faraonbaj maquimandapash cacharichishca. Israelcunataca, 
Egiptopi causajcunapaj maquimandami cacharichishca. 
11Cunanga Mandaj Diosca, tucui dioscunatapash ashtahuan yali ninan ushaita 
charijtami yachani. Jariyashpa jatun tucujcunahuan macanajushpa 
mishashcamandami, chashna yachani— nijurcami. 
12Shina nishpami, Moisespaj suedro taita Jetroca, tucuillata rupachina 
animalcunatapash, Diosman cushpa huañuchina animalcunatapash japishpa, 
Taita Diosman cushpa rupachirca. Chaimanmi Aaronbash, israelcunata mandaj 
tucui rucucunapash, Moisespaj suedrohuan, Taita Diospaj ñaupajpi micungapaj 
shamunajurca. 

Juezcunata churashcatami villajun 
(Deut. 1:9-18) 

13Cayandi punllami, cashna tucurca: Moisesca, israelcuna llaquicunata 
rurashcata alichingapajmi tiarirca. Israelcunaca, Moisespaj ñaupajpimi 
tutamandata callarishpa, chishicaman shuyanajurca. 

14Moisespaj suedroca, israelcunahuan tucui imatalla Moisés rurajujta 
ricushpami, cashna nirca: —Cai gentecunahuanga, ¿canga imatata rurangui? 
¿Imashpata canlla tiaringui? ¿Imashpata tucuilla gentecunaca, tutamandata 
callarishpa, chishicaman cambaj ñaupajpi shuyanajun— nircami. 
15Shina nijpimi Moisesca, paipaj suedroman cashna nishpa tigrachijurca: —
Gentecunaca, ñucapajmanmi Taita Dios ima nishcata tapungapaj shamun. 
16Paicuna ima llaquita charishpapash, ñucapajmanmi shamun. Shina 
shamujpimi caishujtapash, chaishujtapash imata rurashcata ricushpa 
alichijuni. Chaipimi, Taita Dios mandashcacunata, mandashca 
shimicunatapash villajuni— nircami. 
17Shina nijpimi Moisespaj suedroca, cashna nijurca: —Can chashna 
rurajushcacunaca, na alichu. 
18Cambash, canhuan shayanajuj cai gentecunapash, ninandami shaijunguichi. 
Canlla ruranaca, ninan shinllimi. Canlla chashna ruraitaca, na ushanguichu. 
19Cunanga, ñuca imata nishcata uyahuai. Ñucami, canman ali yuyaita cugrini. 
Taita Diospash canhuanmi canga. Cambash, gentecunamandaca Taita Diospaj 
ñaupajpimi cangui. Canga, chai tucui ruranacunataca, Taita Diosman villai. 
20Mandashcacunatapash, mandashca shimicunatapash paicunaman yachachi. 
Maita purina ñandapash paicunaman ricuchi. Shinallata paicuna imata rurana 
cajtapash yachachi. 
21Chai jahuapash canga, tucuilla gente puracunamandaca, alitalla ruraj 
jaricunata, Taita Diosta manllajcunata, na llullajcunata, charijyanatalla 
munanatapash millanayachij runacunata agllai. Paicunataca, huaranga 
runacunata, patsaj runacunata, picha chunga runacunata, chunga runacunata 
mandachun churai. 
22Paicunami gentecunataca, imata rurashcatapash punllandi ricushpa 
alichinajunga. Na alichi ushanalla tucui llaquicunatallami, cambajman 
apamunajunga. Alichi ushanalla llaquicunataca, paicunallata ricushpami 

alichinajunga. Chashna paicunapash alichishpa ayudanajujpimi, canga 
samangui. 
23Can chashna rurashpaca, Taita Dios mandashcatapash rurangapaj canga 
shinlli tucui ushanguimi. Shinallata cai tucuilla gentecunapash, casilla 
aligutami paicunapaj huasicunaman rinajunga— nijurcami. 
24Moisesca, paipaj suedro imatalla nijta uyashpami, tucui ima nishcata rurarca. 
25Moisesca, alitalla ruraj jaricunata, tucuilla Israel puracunamanda 
agllashpami, israelcunata mandachun churarca. Huaranga runacunata, patsaj 
runacunata, picha chunga runacunata, chunga runacunata mandachunmi 
churarca. 
26Paicunami, israelcuna ima llaquita charijpipash, punllandi ricushpa 
alichinajurca. Na alichi ushanalla llaquicunataca, Moisesmanmi 
apamunajurca. Alichi ushanalla tucui llaquicunataca, paicunami ricushpa 
alichinajurca. 
27Moisesca, paipaj suedrota cayacaman nishpa cachajpimi, paipaj llactaman 
rirca. 

Éxodo 19 

Israelcunaca, Sinaí shuti jichushca pambamanmi chayashca 

1Israelcunaca, huatapaj quimsa quilla yalishcapi Egipto llactamanda 
llujshishpaca, chashna punllapillatami Sinaí shuti jichushca pambaman 
chayanajurca. 
2Refidim shuti pushtumanda llujshishca cashpami, Sinaí shuti jichushca 
pambaman chayashpa, carpacunata chaipi shayachishpa tianajurca. 
Israelcunaca, Sinaí urcu ñaupajpimi, carpacunata shayachishpa tianajurca. 
3Taita Dioshuan parlangapaj, Moisés vichai rijpimi, Mandaj Diosca urcu 
jahuamandapacha cayashpa, cashna nijurca: —Israel nishca Jacobopaj huasi 
ucu puramanda miraicunaman, cashna nishpa villangui: 

4‘Cangunaca, Egiptopi causajcunata ñuca imatalla rurajta ricurcanguichimi. 
Jatun angapaj alas jahuapi churashpa llujchimunshna, ñucapajman imashna 
pushamushcatapash yachanguichimi. 
5Cunanga, ñuca imata nijta uyashpa, ñucahuan ari ninajushcatapash 
cazushpaca, tucui gentecunata ashtahuan yali ñucapajlla cachun agllashca 
ninan valishca gentecunami canguichi. Tucui cai pachaca ñucapajmi. 
6Cangunaca, ñuca mandana llactapi causana curacunapash, jucha illaj 
gentecunapashmi canguichi’ ningui. Ñuca imatalla nishca cai shimicunatami, 
israelcunaman villana cangui— nijurcami. 
7Shina nijpi Moisés shamushpami, israelcunata mandaj rucucunata cayarca. 
Shina cayashpami, Mandaj Dios mandashca tucui shimicunata, paicunapaj 
ñaupajpi villajurca. 
8Tucuilla israelcunami, shujllashnalla cashna nishpa tigrachinajurca: —Mandaj 
Dios tucui imatalla nishcataca, tucuitami rurashun— ninajurcami. Moisesca, 
israelcuna imatalla rimashca shimicunataca, Mandaj Diosmanmi villajurca. 
9Shina villajpimi Mandaj Diosca, Moisestaca cashna nirca: —Ricui, ñucami 
sangu sangu fuyupi cambajman shamuni. Canhuan ñuca rimajujta israelcuna 
uyashpaca, cambaj tucui causaipi canda crinajuchunmi shina shamuni— 
nircami. Moisesca, israelcuna imatalla rimashca shimicunataca, Mandaj 
Diosmanmi cutin villajurca. 
10Shina villajpimi Mandaj Diosca, Moisestaca cashna nirca: —
Israelcunapajman rishpa cunambash, cayapash paicunataca ñucapajlla cachun 
rurangui. Shinallata paicunapaj churajunacunatapash tajshachun mandangui. 
11Quimsa punllapica, alichirishcacuna cachun mandangui. Quimsa punllapimi, 
Mandaj Dios ñucaca tucui israelcuna ricujta, Sinaí urcuta urai shamusha. 
12Canga, urcu manñapi maicamanlla rishpa shayarinata israelcunaman 
ricuchishpa cashna ningui: ‘Caipilla shuyanguichi. Urcuman vichai ritaca, na 

ushanachu canguichi. Maicamanlla ñuca ricuchishcamandaca, na yalinachu 
canguichi. Pipash urcuman quimirishpaca, huañungapachami’ ningui. 
13Maquihuambash na tacarinachu. Shina rurashpaca rumihuanmi huañuchi 
tucunga, na cashpaca flechahuanmi huañuchi tucunga. Animal cashpapash, 
runa cashpapash na causangachu. Cachuta unaicaman huacachijpimi, urcuman 
vichai rinajunga— nircami. 
14Moisesca, israelcunapajman uriajumushpami, Diospajlla tucuchun rurarca. 
Paicunapaj churajunacunatapashmi tajshanajurca. 
15Moisesca, israelcunataca cashnami nirca: —Quimsa punllapaca, 
alichirishcalla caichi. Huarmipipash, na chayanachu canguichi— nircami. 
16Ña quimsa punlla tucujpimi, cashna tucurca: Ña punllayajujpimi, culun 
nishcacunapash uyarirca, punchapamba shitamujpash ricurirca. Sangu sangu 
fuyupashmi, urcu jahuaman shamurca. Chaipica cachuta ninanda 
huacachishcapashmi uyarirca. Shinata uyashpami, carpacunapi tianajuj tucui 
gentecunaca manllashpa chujchunajurca. 
17Shinamandami Moisesca, israelcunataca Taita Diosta tuparichun, 
carpacunamanda llujchirca. Paicunaca, urcu chaquipillami shayarinajurca. 
18Tucuilla Sinaí urcumi cushnijurca. Mandaj Dios ninapi chai urcuman 
uriajumushcamandami, chashna cushnijurca. Cushnica, jornomanda 
cushnishnami llujshijurca. Tucuilla urcumi, ninanda chujchujurca. 
19Cachuta huacachijpash, ashtahuan ashtahuanmi ninanda uyarijurca. Moisés 
rimajujpica, Taita Dios rimashpa tigrachijujpash, culunllami uyarijurca. 
20Mandaj Diosca, Sinaí urcu jahua pundamanmi uriajumurca. Chai urcu 
jahuamanmi Mandaj Diosca, Moisesta cayarca. Shina cayajpimi Moisesca, 
chaiman vichai rirca. 
21Mandaj Diosca, Moisestaca cashnami nirca: —Mandaj Diosta ricungapaca, 
maicamanlla richun ricuchishcamandaca, na yalinachu nishpa, paicunapajman 

urai rishpa mandai. Na cazushpaca, paicuna puramandaca ashtacacunami 
huañunga. 
22Shinallata Mandaj Diospajman quimirij curacunapash, Diospajlla tucuchun 
ningui. Mandaj Diosca, paicunatapash ama huañuchijuchun, chashna ruraichi 
ningui— nircami. 
23Shina nijpimi Moisesca, Mandaj Diosta cashna nirca: —Sinaí urcuman 
israelcuna vichai ritaca na ushangachu. Can Diosllatami, cashna nishpa 
mandarcangui: ‘Urcuman rinataca, maicamanlla rinata ricuchingui. Shinallata 
Diospajlla tucuchumbash rurangui’ nishpami mandarcangui— nircami. 
24Shina nijpimi Mandaj Diosca, Moisestaca cashna nirca: —Uriajushpa rilla. 
Chai jipaca, Aarondapash canhuan pushashpa vichai shamungui. 
Ashtahuangarin curacunahuan, israelcunahuanga, Mandaj Dios ñucapajman 
shamunata maicamanlla ricuchishcataca, ama yalimuchun. Paicuna na 
cazujpira, huañuchishpa tucuchiman— nircami. 
25Shina nijpica Moisés urai rishpami, israelcunaman villajurca. 

Éxodo 20 

Chunga Mandashca Shimicunami 
(Deut. 5:1-21) 

1Taita Diosmi, cai tucui shimicunataca, cashna nishpa villajurca: 
2“Ñucami, Egipto llactapi gañan causajushcamanda llujchimuj, canda Mandaj 
Taita Dios cani. 
3Ñuca ñaupajpica, ama shuj dioscunata charinguichu. 
4Imaman rijchajcunatapash ama ruranguichu. Jahua pachapi, cai pachapi, alpa 
ucupi, alpa ucu yacupi tiajcunaman rijchajtapash, ama ruranguichu. 
5Chaicunataca ama cunguringuichu, alicachitallapash ama alicachinguichu. 
Ñucami, canda Mandaj Taita Dios cani. Ñucaca, ninan ushaita charij, 
ñucapajlla cachun munaj Diosmi cani. Ñucata millanayachij, nalita ruraj 

taitacunapaj huahuacunata ricungapaj shamushpa, quimsa miraicunacaman, 
chuscu miraicunacamambash llaquichij Diosmi cani. 
6Ashtahuangarin ñucata juyashpa, ñuca mandashcacunata pactachijcunataca, 
huaranga huaranga miraicunacaman llaquishpa juyajmi cani. 
7Canda Mandaj Taita Diospaj shutitaca, ama yanga rimanguichu. Mandaj 
Diosca, paipaj shutita yanga rimajtaca, ima nalitapash na rurajtashnaca, na 
yanga ricungachu. 
8Samana punllataca, Diospajlla cachun shicanyachinata yaringui. 
9Sucta punllata trabajangui. Chai punllacunami, cambaj tucui ima 
ruranacunataca rurana cangui. 
10Ashtahuangarin canchis punllapica, canda Mandaj Taita Diospaj samana 
punllami. Chai punllapica, ima ruranatapash ama ruranguichu. Cambash, 
cambaj churipash, cambaj ushipash, canda servij jaripash, canda servij 
huarmipash, cambaj animalpash, shuj llactamanda shamushpa, pueblo ucupi 
canhuan causajujpash chai punllapica, ima ruranatapash na ruranachu. 
11Mandaj Diosca, sucta punllacamanmi jahua pachatapash, cai pachatapash, 
mama cuchatapash, chaicunapi tucui ima tiajcunatapash rurarca. Canchis 
punllapica samarcami. Shinamandami Mandaj Diosca, samana punllataca 
bendiciashpa, paipajlla cachun rurarca. 
12Canda Mandaj Taita Dios canman carashca llactapi, unai punllacunacaman 
causanata ashtahuan mirachijuchunga, cambaj taitata, cambaj mamata 
alicachingui. 
13Ama huañuchinguichu. 
14Cazarashca jahua ama shujhuan causanguichu. 
15Ama shuhuanguichu. 
16Cambaj cumba runagutaca, ama yangata chashnapachami nishpa 
juchachishpa villanguichu. 

17Cambaj cumba runagupaj huasitapash, ama munanguichu. Cambaj cumba 
runagupaj huarmitapash, ama munanguichu. Paita servij jaritapash, 
huarmitapash, paipaj huagratapash, paipaj burrotapash, ashtahuan imatalla 
charishcacunatapash, chai cumba runagupajtaca ama munanguichu” 
nijurcami. 

Israelcunaca ninandami manllarinajushca 

18Tucuilla israelcunami, culun nijujta, punchapamba shitajujta, cachuta 
huacachijta uyanajurca. Shinallata urcu cushnijujtapashmi ricunajurca. 
Israelcunaca chaita ricushpa, manllarishpa chujchushpami, caruman 
shayarinajurca. 
19Shinamandami Moisestaca, cashna ninajurca: —Ñucanchihuanga can 
parlaillayari, ñucanchica uyashunllami. Ashtahuangarin ñucanchi ama 
huañungapaca, Taita Diosca ñucanchihuan na parlashpami ali canman— 
ninajurcami. 
20Shina ninajujpimi Moisesca, israelcunaman cashna nishpa tigrachirca: —Na 
manllanachu canguichi. Canguna cazujta, na cazujta yachangapajmi, Taita 
Diosca shamushca. Shinallata canguna juchata ama rurangapaj, punllandi 
paipaj ñaupajpi manllashpa causachunmi, chashna shamushca— nircami. 
21Shina nijpica israelcunaca, carupimi shayanajurca. Moisesca, maipi Taita 
Dios rimajuj amsa pushtumanmi chayarca. 
22Mandaj Diosca, Moisestaca cashnami nirca: “Israelcunataca, cashna ningui: 
‘Cangunaca, ñucataca jahua pachamandapacha, cangunahuan rimajujtami 
ricushcanguichi. 
23Ñucahuanga, culqui dioscunataca, na ruranachu canguichi. Oro 
dioscunatapash, na ruranachu canguichi. 
24Alpa altartami, ñucaman rurana cangui. Chai altarpimi, ñucaman cushpa 
tucuillata rupachina animalcunatapash, ñucahuan ali cangapaj cuna 
animalcunatapash, cambaj llamacunatapash, huarmi huagracunatapash 

huañuchina cangui. Maipi cashpapash ñuca shutita yarina tiajuchun ñuca 
rurashca pushtumanmi, canda ricungapaj shamushpa, canda bendiciasha. 
25Ñucaman rumicunahuan altarta rurashpapash, rumicunataca na labranachu 
cangui. Rumita jirruhuan tacashpaca, chai altartaca yangapi churashpami, 
chashna rurajungui. 
26Altarman vitsiajujpi, cambaj lluchulla ama ricurichunga, gradastaca na 
vitsianachu cangui’ ningui” nircami. 

Éxodo 21 

Gañangunata imashna charinatami mandashca 
(Deut. 15:12-18) 

1Cai mandashcacunatami, israelcunaman villana cangui: 
2“Hebreopura runata, canda servichun can randijpica, sucta huatatallami 
servishpa causanga. Ashtahuangarin canchis huatapica, imatapash na 
cushpami llujshinga. 
3Pailla yaicumushca cashpaca, paillami llujshinga. Huarmindi yaicushca 
cashpaca, paipash paipaj huarmipashmi llujshinga. 
4Paipaj amo, paiman huarmita cushca cajpi, chai huarmica cusaman 
churicunata, ushicunata ungushca cajpica, huarmipash paipaj 
huahuacunapashmi, paipaj amopajpi quedanga. Servij runaca, paillami 
llujshinga. 
5Servij runaca: ‘Ñuca amota, ñuca huarmita, ñuca huahuacunatapash juyanimi, 
na saquishpa llujshishachu’ nijpica, 
6paipaj amoca, paitaca juezcunapajmanmi pushanga. Chai jipaca, paitaca 
pungu ladopi, na cashpaca pilar ladopi shayachishpami paipaj amoca, rinrita 
utujuna jirruhuan rinrita utujunga. Shina rurajpimi, huañungacaman paita 
servishpa causanga. 
7Pipash paipaj ushita, servij cachun jatujpica, chai jatui tucushca ushica, 
caishuj servij jaricunashnaca na llujshingallachu. 

8Chai amopaj ñaupajpi nali ricurishca cajpi, paipaj huarmi cachun na 
japishpaca, chai cuitsataca paipaj familiacuna, culquita cushpa llujchishpa 
apachun, chai amoca saquichunlla. Paita na munashpapash, na rijsishca 
gentecunamanga na jatui ushangachu. 
9Ashtahuangarin paipaj churihuan cazarachishca cashpaca chai amoca, paipaj 
ushitashnami charinga. 
10Churiman shuj huarmita japishpa cazarachijpipash chai churica, punda 
huarmimambash micunata, churajunataca chashnallatami cushpa charinga. 
Shinallata cazarashca huarmihuan imashna causanashnallatami, aliguta 
causanga. 
11Cai quimsa mandashcacunata maijandapash na rurajpica chai huarmica, ima 
culquitapash na cushpa, yanga llujshingallami. 

Ninandapacha llaquichijcunata, imashna llaquichinata mandashcacunami 

12Maijan cashpapash, maijandapash chugrichishpa huañuchishpaca, paipashmi 
huañuchi tucunga. 
13Ashtahuangarin chugrichishpa huañuchinataca na yashca purijujpita, Taita 
Diosllata paipaj maquipi churajpimi huañuchinga. Chashna tucujpica, ñucami 
pai maiman rishpa pacajugrinatapash ricuchisha. 
14Shina cajpipash maijan cashpapash, cumba runaguta fiñashpa 
huañuchishapachami yashpa purijushpallata huañuchijpica, ñuca altarmanda 
anchuchishpami huañuchinga. 
15Maijan cashpapash paipaj taitata, paipaj mamata macashpa chugrichishpaca, 
paipashmi huañuchi tucunga. 
16Shinallata maijan cashpapash shuj genteta shuhuashpa jatushca cajpi, na 
cashpaca nara jatushca pai charijushcata tarijpipash, chai shuhuaca huañuchi 
tucungami. 
17Shinallata maijan cashpapash paipaj taitata, paipaj mamata, ima llaquipash 
japishpaca alimi canman nishpaca, huañuchi tucungami. 

18Shinallata maijangunapash fiñanajushpa shuj runaca, paipaj cumba runaguta 
rumihuan cashpa, na cashpaca maquihuan huactashpa chugrichijpipash, chai 
runaca na huañushpami, camapi sirijunga. 
19Shina cashpapash, cutin jatarishpa tauna caspihuan purijujpica, chugrichij 
runaca na huañuchi tucungachu. Camapi sirijushpa, imatapash na rurai 
ushashcamandallami culquita cunga. Shinallata paillatami jambichinga. 
20Maijan cashpapash paita servij jarita, na cashpaca paita servij huarmita 
cashpapash, caspihuan huactashpa chugrichijpi, paipaj maquipi huañujpica, 
llaquichi tucungami. 
21Ashtahuangarin shuj punllata, na cashpaca ishcai punllata causajushpa 
huañujpica, paipaj servijllata cashcamanda, na llaquichi tucungachu. 
22Maijan runacunapash macanajunajushpa vijsayu huarmita chugrichijpi, 
huahuata urmachishpapash chai huarmica na huañungachu. Shina cajpipash 
chai macanajuj runacunaca, chai huarmipaj cusa mashna culquita cuchun 
nishcashnallata, juezcunapash mandashcashnallatami llaquichi tucunajunga. 
23Ashtahuangarin huañushca cajpica, paicunatapashmi huañuchina canguichi. 
24Ñavita llujchijpica, ñavitallatami llujchina. Quiruta llujchijpica, 
quirutallatami llujchina. Maquita faquijpica, maquitallatami faquina. Chaquita 
faquijpica, chaquitallatami faquina. 
25Rupachijpipash, randimi rupachina. Chugrichijpipash, randimi chugrichina. 
Huactajpipash, randimi huactana. 

Amocuna, dueñocuna imashna canata mandashcacunami 

26Maijan cashpapash paita servij jaripaj, na cashpaca paita servij huarmipaj 
ñavita chugrichishpa, ñavita huaglichishpaca, ñavita huaglichishcamandami 
cacharishpa cachanga. 
27Shinallata paita servij jarita cashpa, na cashpaca paita servij huarmita 
cashpapash, quiruta llujchishpaca, paipaj quiruta llujchishcamandami 
cacharishpa cachanga. 

28Jarita cashpapash, huarmita cashpapash, shuj huagra tupajpi huañujpica, 
chai huagrataca rumicunahuanmi huañuchinga. Chai aichataca, na micunachu. 
Ashtahuangarin huagra dueñotaca, na imatapash rurangachu. 
29Shina cashpapash, pundamandallata tupanata yachaj cajpi, huagra 
dueñoman villashca cajpipash, chai huagrataca na huatashcangachu. Shina na 
huatajpi, jarita cashpa, huarmita cashpapash huañuchijpica, huagrataca 
rumicunahuanmi huañuchinga. Shinallata huagra dueñopashmi huañuchi 
tucunga. 
30Huagra dueño runaca, paipaj huagra huañuchishcamanda, paita ama 
huañuchingapaj mashna culquita cuhuai nijpica, mashnata mañashcatami 
cunga. 
31Churita, na cashpaca ushita tupashpa huañuchishca cajpica, cai mandashcata 
catishpami, huagra dueñotaca llaquichinga. 
32Shuj servij jarita, servij huarmita cashpapash, huagra tupashpa 
huañuchijpica, huagra dueño runami, quimsa patsaj chuscu chunga ishcai 
gramota pezaj culquita cunga. Huagrataca, rumicunahuanmi huañuchinga. 
33Maijan cashpapash, yacuta llujchina jatun utujuta, na cashpaca yacuta 
tandachina jatun utujutami allashca canga. Chai utujuta na quilpajpi chaipica 
huagra cashpa, na cashpaca burro cashpapash urmajpica, 
34utujuta allachishca runami, chai animalmanda mashnata cuchun nijpipash 
cunga. Huañushca animaltaca, paimi japinga. 
35Maijambaj huagra cashpapash, paipaj cumba runagupaj huagrata tupashpa 
huañuchijpica, huañuchij huagrata jatushpami, chai huagra jatushca 
culquitaca chaupiringa. Shinallata huañushca huagratapashmi chaupiringa. 
36Ashtahuangarin pundamandallata chai huagra tupanata yachajpipash, chai 
huagra dueñoca, na huatashca cangachu. Shina cajpi huagrata huañuchijpica, 
huañushca huagra dueñomanmi, shuj causaj huagrata cunga. Huañushca 
huagrataca, huañuchij huagra dueñomi japinga. 

Éxodo 22 

Cutin tigrachishpa cunatami mandashca 

1Maijan cashpapash huagrata, na cashpaca llamata shuhuashpa, cungata 
muchushpa huañuchishca cashpa, na cashpaca jatushca cashpaca, chai 
huagramandaca picha huagratami tigrachinga. Shinallata llamamandapash, 
chuscu llamatami tigrachinga. 
2Maijanda cashpapash shuhuangapaj huasita utujujujta japishpa, 
chugrichishpa huañuchishpaca, huañuchij runaca, pai huañuchishcamandaca 
ima nalita rurashcapash na ricuringachu. 
3Ashtahuangarin punlla shuhuajujta japishpa huañuchishpaca, chai huañuchij 
runaca llaquichi tucungapachami. Shuhuajushpa japi tucuj runaca, mashna 
cajpipash tucuitallami tigrachinga. Tigrachingapaj imatapash na charishpaca, 
shuhuashcamandaca paimi jatui tucunga. 
4Huagrata cashpa, na cashpaca burrota cashpa, na cashpaca llamata 
cashpapash shuhuajushpa causajtara charijushpa japi tucushpaca, chaupita 
mirachishpami tigrachinga. 
5Maijan cashpapash paipaj animalcunata shujpaj pambapi, na cashpaca uvas 
chagrapi michijushpa, shujpaj jihua pambaman paipaj animal yaicushpa 
micujpica, animal dueño runaca, paipaj ashtahuan ali jihua pambata, paipaj 
ashtahuan ali uvas chagratami tigrachinga. 
6Maijan cashpapash ninata japichijpi cashacuna rupajushpa, grano 
tandachishcacunata, na cashpaca nara cuchushcacunata, na cashpaca chagra 
pambata rupachijpica, ninata japichij runami, chai rupashcamandaca 
tigrachinga. 
7Maijan cashpapash paipaj cumba runaguman culquita cashpa, na cashpaca 
imapash juyaillagucunata cashpapash mingajpi, chai runapaj huasimanda 
shuhuajpica, shuhuata tarijpica chai shuhua runami chaupita mirachishpa 
tigrachinga. 

8Shuhua na taririjpica, huasiyu runami juezcunapaj ñaupajman apai tucunga. 
Chaipimi, cumba runagupaj chai charishcacunataca, paillata apashcata, na 
apashcatapash tapuchinajunga. 
9Tucui imata shuhuashca cajpipash huagrata, burrota, llamata, churajunata 
shuhuashca cajpi, tucui imalla chingashca cajpimi, maijan cashpapash: ‘Caica 
ñucapajmi’ nijunga. Shinallata shujpash: ‘Caica ñucapajmi’ nijungami. Shina 
nijujpica, chai ishcandipaj llaquita ricungapajmi, juezcunapaj ñaupajman 
pushanga. Chaipica, maijanda cashpapash llaquichinapachami nishpa juezcuna 
villajpimi, chaupita mirachishpa chai cumba runaguman tigrachinga. 
10Maijan cashpapash cumba runaguman burrota, na cashpaca huagrata, na 
cashpaca llamata, na cashpaca ima animaltapashmi minganga. Shina 
mingajpimi, chai animalca huañunga, na cashpaca chugringa, na cashpaca 
pipash na ricujtami apanga. 
11Shina tucujpica, paipaj cumba runagu mingashcataca na paillata apashcata 
ricuchingapajmi, Mandaj Diospaj ñaupajpi ishcandi juramentunga. Shina 
juramentujpimi, animalpaj dueño crijpi, caishujca na tigrachinga. 
12Ashtahuangarin shuhuashca cajpica, animalpaj dueño runaman 
tigrachingami. 
13Urcu animal apashca cajpica, imashna apashcata villashpami, chai apashca 
animalmandaca imatapash na cunga. 
14Ashtahuangarin maijan cashpapash, shujpaj burrota mañashpa charijujpi, 
chai burropaj dueñoca illajpi chugrichishca, na cashpaca huañuchishca cajpica, 
chai animalmandaca tigrachingami. 
15Ashtahuangarin dueño chaipillata cashca cajpica, na tigrachingachu. 
Alquilachishca cajpica, alquilachishca culquitallami japinga. 

Shujcunata llaquichijpica, imata ruranatami mandashca 

16Maijan cashpapash jarihuan nara tacarishca, nara cazarashca cuitsata 
umachishpa paihuan puñushpaca, mashna culquita cunashnallata cushpami, 
chai cuitsataca cazaranga. 
17Shina cajpipash paipaj taita cazarachingapaj na munajpica, jarihuan nara 
tacarishca cuitsacunamanda mashna culquita pezashpa cuna 
cashcashnallatami cunga. 
18Yumba huarmitaca, causachun na saquinachu cangui. 
19Maijan cashpapash animalhuan chayarishpaca, huañungami. 
20Maijan cashpapash, Mandaj Diosman na carashpa, shuj dioscunamanra 
animalcunata carashpa huañuchishpaca, huañuchi tucungami. 
21Shuj llactamanda runataca ama umachinguichu, ama ninanda 
llaquichinguichu. Cambash, Egipto llactapica, shuj llactamanda rishpami 
causajurcangui. 
22Maijan sapalla huarmitapash, taita mama illaj huahuacunatapash, na 
llaquichinachu canguichi. 
23Paicunata can llaquichijujpi ñucata caparishpa mañanajujpica, paicuna 
caparinajujtaca uyashapachami. 
24Shina uyashpaca, ñucapash nina japirinshna fiñarishpami, cangunataca 
espadahuan huañuchisha. Shinamandami, cangunapaj huarmicunapash sapalla 
tucunajunga, cangunapaj huahuacunapash, taita mama illaj quedanajunga. 
25Ñuca agllashca puramanda, canhuan causajuj imagutapash na charij 
runaguman culquita mañachishpaca, yapata mirachishpa japij runashnaca ama 
canguichu. Mama culquimanda mirashcatapash, na japinachu cangui. 
26Cambaj cumba runapaj churajunata prenda japishpaca, nara indi 
huashajujpillatami tigrachina cangui. 
27Chai churajunagutallami, pai jahualla quilparingapaca charin. Chai 
churajunagutallami, paipaj cuerpota quilparingapaca charin. Paica, ¿imatashi 

churajushpa puñunga? Pai ñucata caparishpa mañajujpica, ñucaca paita 
uyashami. Ñucaca, llaquij Diosmi cani. 
28Juezcunataca, ama nalicachishpa rimanguichu. Cambaj llacta puracunata 
mandajtapash, ama ima llaquipash japishpami ali canman ninguichu. 
29Punda cozechashca granocunatapash, uvasta cutana pushtupi punda 
llujshishcatapash, na shuyashpami ñucamanra ucha cuna cangui. Cambaj 
churicunamanda punda churitaca, ñucamanrami punda cuna cangui. 
30Shinallatami cambaj huagracunamanda, cambaj llamacunamandapash 
punda huacharishcataca, canchis punllacaman paipaj mamahuan saquishpa, 
pusaj punllapica ñucaman cuna cangui. 
31Chashna rurashpami, ñucapajlla shicanyachishca runacuna canguichi. Urcu 
animalcuna pambapi canishpa huañuchishca aichataca, na micunachu 
canguichi. Chai aichacunataca, alcucunaman shitanguichi. 

Éxodo 23 

1Napash shina cashcataca, ama shujcunaman villanguichu. Ama ñucata na 
manllaj runahuan tandanajushpa, pitapash llullashpa villanguichu. 
2Ashtacacunahuan nalita rurangapaca, ama catinguichu. Juezcunaman 
villajushpaca, ama shujcunata manllaimandalla, cambash llullashpa llaquipi 
churanguichu. 
3Imagutapash na charij runagu paipaj llaquita alichijuchun shamujpica, ama 
ñavita ricushpalla llaquichinguichu. 
4Canda fiñaj runapaj huagrata tarishpa, na cashpaca burro chingashcata 
tarishpaca, tigrachingapaj apangui. 
5Canda millanayachij runapaj burro, quipihuan llapi tucushca sirijujta 
ricushpaca, ¿na ayudashpa saquinguimanllu? Ashtahuangarin ayudashpa 
jatarichinami cangui. 
6Cambaj llacta purallata mañashpa purij runagu llaquita charijpipash, pai 
japina cashcataca na shujman tigrachinachu cangui. 

7Llulla shimimandaca, anchurinami cangui. Ima nalitapash na rurajta, 
imatapash cashcatapacha rurajtaca, na huañuchinachu cangui. Ñucata na 
manllaj runataca, ñucaca ima nalitapash na ruraj runatashnaca na ricushachu. 
8Imatapash carajpica, na japinallachu cangui. Chai carashcacunaca, ñavita 
ñausayachinshna saquinllami. Imatapash cashcatapacha ruraj runagutapash, 
alita ruranataca shujman tigrachishpa rimanllami. 
9Shuj llactamanda runagutaca, na ninanda llaquichinachu cangui. Shuj 
llactamanda shamushpa causajcunapaj shungupi imashna yarijtaca 
cangunallata yachanguichimi. Egipto llactapica, cangunapash shuj 
llactamanda rishcami causarcanguichi. 
10Cambaj alpapica, sucta huatacaman tarpushpa, grano fucushcata 
cozechangui. 
11Ashtahuangarin canchis huatapica, imagutapash na charij cambaj llacta 
puracunallata micuchun yanga saquingui. Chai puchushcataca, urcu 
animalcunami micunga. Chashnallatami cambaj uvas chagrahuambash, olivos 
chagrahuambash rurana cangui. 
12Sucta punllata trabajangui. Canchis punllapica samangui. Cambaj 
huagrapash, burropash samachunmi chashna samana cangui. Shinallata canda 
servij huarmipaj churipash, shuj llactamanda shamushpa causajuj runapash, 
ushaita cutin japichunmi chashna samana cangui. 
13Cangunaman ñuca tucui ima nishcata pactachinguichi. Shuj dioscunapaj 
shutitaca, na parlanachu canguichi. Cangunapaj shimimandaca, chashna 
parloca uyaritapash ama uyarichun. 

Huatapi quimsa jatun fiestata rurachunmi mandashca 
(Éx. 34:18-26; Deut. 16:1-17) 

14Huatapica, quimsacaman ñucaman jatun fiestata ruranguichi. 
15Levadura illaj tandata micui punllatapash pactachingui. Levadura illaj 
tandataca, Abib shuti quillapi canchis punllacaman, ñuca imashna canman 
mandashcashnallata micungui. Chai quillapimi, Egiptomandaca 

llujshimurcangui. Shina cashcamanda ñuca ñaupajpica, pipash na chushaj 
maquihuan ricurimungachu. 
16Shinallata pambapi can tarpushcamanda punda fucushca granocunata 
cozechana fiesta punllatapash rurangui. Huata tucuripipash, pambapi can 
tarpushca granocunata tandachijushpapash, fiestata rurangui. 
17Tucuilla jaricunami, Mandaj Jatun Diospaj ñaupajman, huatapi 
quimsacaman shamunga. 
18Ñucaman cushpa huañuchishca animalpaj yahuartaca, levadurahuan 
rurashca tandahuanga, na caranachu cangui. Shinallata ñucaman carashpa 
huañuchishca animalpaj virapash, cayapaca na puchungachu. 
19Cambaj alpapi punda fucushca granocunataca, canda Mandaj Taita Diospaj 
huasimanra punda apamungui. Huahua chivo aichagutaca, ama paipaj 
mamapaj lechepillata yanunguichu. 

Israelcunata pushachunga Mandaj Diosca, paipaj Angeltami cachashca 

20Ricui, ñucami cangunata ñaupashpa ñambi cuidashpa pushamuchun, ñuca 
Angelta cachamuni. Paimi cangunataca, tucui ñambi cuidashpa, ñuca 
alichishca llactaman pushamunga. 
21Paipaj ñaupajpi ali cazushpa, pai ima nijtapash uyanguichi. Paita na 
cazujcunaca, na canachu canguichi. Canguna na cazushcataca, paica na 
cungangachu, ñuca shutica paihuanmi. 
22Ashtahuangarin pai ima nishcatapacha uyashpa, ñuca tucui ima nishcata 
rurajpica, cangunata fiñajcunataca ñucapashmi fiñasha. Shinallata cangunata 
ninanda llaquichijcunataca, ninandami llaquichisha. 
23Ñuca Angelca, canda ñaupashpa rishpami amorreo, heteo, ferezeo, cananeo, 
heveo, jebuseo nishca gentecunapaj llactaman pushanga. Paicunata 
tucuchijuchunmi mandasha. 
24Paicunapaj dioscunataca, na cungurinachu cangui. Servitapash, na 
servinachu cangui. Paicuna nalicunata ruranajunshnapash, na ruranachu 

cangui. Ashtahuangarin tucuillatami tucuchina cangui. Paicunapaj 
dioscunataca, tucuillatami faquina cangui. 
25Ashtahuangarin cangunata Mandaj Taita Dios ñucatalla servinguichi. 
Ñucami, cangunapaj tandatapash, yacutapash bendiciasha. Ñucami, 
cangunapaj chaupimanda tucui ung:uita anchuchisha. 
26Huahuata vijsayu cashpa urmachij huarmipash, huahuata tarinata na yachaj 
huarmipash, cangunapaj llactapica na tiangachu. Ñucami, mashna 
punllacunacaman can causana punllacunataca pactachisha. 
27Ñucami, jatun manllaita canda ñaupachishpa cachasha. Shina cachashpami, 
can maiman yaicujpipash chaipi causaj tucui gentecunata tucuchisha. Canda 
tucui fiñajcunataca, tigrashpa calpachunmi saquisha. 
28Heveo, cananeo, heteo nishca gentecunata cambaj ñaupajmanda llujchishpa 
cachachunmi, millai balun chuspicunata canda ñaupachishpa cachasha. 
29Paicunataca, na shuj huatapilla cambaj ñaupajmanda llujchishpa 
cachashachu. Jichushca pamballa tucujpi, urcu animalcuna jundashpa 
cangunata ama llaquichinajuchunmi, na chashna rurasha. 
30Cambaj huahuacuna mirashpa, chai llactata cambaj cachun japingacamanmi, 
paicunataca cambaj ñaupajmanda asha asha llujchishpa cachasha. 
31Cambaj llacta linderocunataca, Puca Cuchamandapacha filisteocunapaj 
mama cuchacaman, jichushca pambamandaca, Eufrates jatun yacucaman 
cachunmi churasha. Cai llactapi causajcunataca, cambaj maquipi churajpimi, 
paicunataca cambaj ñaupajmanda llujchishpa cachangui. 
32Paicunahuanga, imatapash na ari ninachu cangui. Paicunapaj 
dioscunahuambash, na ari ninachu cangui. 
33Paicunaca, cambaj llactapica na causangachu. Chaipi causashpaca, 
paicunapaj dioscunata servichishpara ñucata fiñashpa, juchata rurachinman. 
Shina rurashpaca, nitijachinshna canda urmachingapajllami canga” nijurcami. 

Éxodo 24 

Moisespash, mandaj rucucunapashmi, Sinaí urcupi cashca 

1Mandaj Diosca, Moisestaca cashnami nirca: —Cambash, Aarón, Nadab, Abiú 
shuti runacunapash, israelcunata mandaj rucu puramanda canchis chunga 
rucucunapash, Mandaj Dios ñuca ñaupajman vichai shamuichi. Chaipica, 
carumandallata urai cumuringuichi. 
2Shina cajpipash Moisesllami, Mandaj Dios ñucapajman quimirimungui. 
Paicunaca na quimirimungachu. Israelcunapash, canhuanga na vichai 
shamungachu— nircami. 
3Moisés shamushpaca, Mandaj Dios tucui ima nishca shimicunata, tucui 
mandashcacunatapashmi israelcunaman villajurca. Shina villajujpimi, tucui 
gentecuna shujllashnalla tucushpa: —Mandaj Dios rimashca tucui 
shimicunataca, rurapashunllami— nishpa tigrachinajurca. 
4Moisesca, Mandaj Dios tucui ima nishca shimicunata escribishpami, 
tutamandata jatarishpa, urcu chaqui uraman shuj altarta rurarca. Shinallata 
chunga ishcai Israel aillucuna imashna tiashcashnallatami, chunga ishcai 
rumicunata shayachirca. 
5Shina rurashpaca, Israel puramanda chairalla viñaicunatami cacharca. 
Paicunami, Diosman animalcunata cushpa tucuillata rupachinajurca. 
Shinallata Mandaj Dioshuan ali cangapajpash, shicucunata cushpami 
huañuchinajurca. 
6Moisesca, chai yahuartaca chaupita japishpami, jatun tastacunapi churarca. 
Caishuj chaupitaca, altar jahuapimi tsirapachijurca. 
7Shinallata Dioshuan ari ninajushpa escribishca librota japishpami, israelcuna 
uyajta leyirca. Shina leyijpimi paicunaca, cashna ninajurca: —Ñucanchica, 
Mandaj Dios tucui ima nishcata cazushpa rurapashunllami— ninajurcami. 
8Chai jipami Moisesca, yahuarta japishpa israelcunapaj jahuapi tsirapachishpa, 
cashna nirca: —Ricuichi, tucui caicunata rurangapaj, Mandaj Dios 
cangunahuan ari ninajushcata ricuchij yahuarmi— nircami. 

9Chai jipaca Moisespash, Aaronbash, Nadadpash, Abiupash, israelcunata 
mandaj rucu puracunamanda canchis chunga rucucunapashmi vichai 
rinajurca. 
10Shina rishpaca, israelcunapaj Taita Diostami ricunajurca. Paipaj chaqui 
ucupica, alpapi zafiro nishca rumicunata mandashcashnami carca. Tutamanda 
casajujpi, jahua pachapi punchapamba ricurijunshnami carca. 
11Ashtahuangarin Diosca paipaj maquitaca, israelcunata mandajcunapaj 
jahuapi chutashpa, na llaquichircachu. Shinamandami, Taita Diosta 
ricushpapash micunajurca, ufianajurca. 
12Chai jipami Mandaj Diosca, Moisesta cashna nirca: —Ñucapajman, urcuman 
vichai shamushpa, chaipi shuyangui. Chaipimi, tabla rumicunatapash, 
mandashca shimicunatapash, israelcunata yachachingapaj mandashpa ñuca 
escribishcatapash cusha— nircami. 
13Shina nijpimi Moisesca, paita servij Josuendi jatarirca. Shina jatarishpami 
Moisesca, Taita Diospaj urcuman vichai rirca. 
14Mandaj rucucunataca, cashnami nirca: —Cangunapajman ñucanchi 
tigramungacaman, caipillata shuyanajuichilla. Ricuichi Aaronbash, Hur shuti 
runapash cangunahuanmi. Maijan cashpapash llaquita charishpaca, 
paicunapajman ringuichilla— nircami. 
15Shina nishpa urcuman Moisés vichai rijpimi, urcutaca fuyu quilparca. 
16Mandaj Diospaj punchapambaguca, Sinaí shuti urcupimi tiajurca. Fuyuca, 
urcutaca sucta punllacamanmi quilpariajurca. Canchis punlla tucujpica, chai 
fuyu chaupimandami Moisesta cayarca. 
17Mandaj Diospaj punchapambaguca, urcu pundapica nina pillurishpa 
rupajunshnami, israelcunapaj ñavipica ricurijurca. 
18Moisesca, fuyu chaupiman yaicushpami, urcuman vichai rirca. Moisesca, 
urcupimi chuscu chunga punllata, chuscu chunga tutata tiajurca. 

Éxodo 25 

Diospaj jatun carpata rurangapaj, imagutapash carachun mandashcami 
(Éx. 35:4-9) 

1Mandaj Diosca, Moisestaca cashnami nijurca: 
2“Israelcunataca, cashna ningui: ‘Ñucaman imatalla carashcacunata japipaichi. 
Tucui jaricuna, paicunapaj tucui shungu munashpapacha ñucaman 
carashcacunata japipaichi. 
3Chai carashcacunata japinacunaca, caicunami canga: Orota, culquita, cobreta, 
4azul, morado, yana puca puchacunata, ashtahuan juyailla lino puchata, chivo 
milmata, 
5jari llama caracunata pucata tenishpa, tejón nishca animalpaj caracunata, 
acacia caspita, 
6michata japichingapaj aceiteta, talishpa javina aceiteta, mishquillagu ashnajuj 
inciensota rurana yacuta, 
7ónice nishca rumicunatapash, efod nishcapi, pectoral nishcapi muyundi 
churana rumigucunatapash japinguichi. 
8Ñucapajlla shuj huasi tiachumbash ruranguichi. Chaipimi, paicunapaj 
chaupipi causasha. 
9Jatun carpata ruranata, ñuca ricuchishcashnallata tucui ima 
minishtishcacunata ruranata, ñuca ricuchishcashnallata chashnatapacha 
ruranguichi. 

Dios mandashcacunata alichina arcata rurachunmi mandashca 
(Éx. 37:1-9) 

10Shinallata acacia caspi arcatapashmi ruranajunga. Chai arcataca, shuj metro 
chunga centímetro largota, sucta chunga canchis centímetro anchota 
ruranajunga. Shinallata sucta chunga canchis centímetro jatundami 
ruranajunga. 
11Chai arcataca ucumambash, canllamambash, ashtahuan ali orohuan 
quilpangui. Chai jahua manñataca, orohuan muyundi juyaillaguta rurangui. 

12Chaipi churangapaca, orota yacuyachishca, chuscu oro argollacunata 
rurangui. Chai argollacunataca, chuscundi esquinapi ishcaitaca shuj ladoman, 
shuj ishcaitaca caishuj ladoman churangui. 
13Acacia caspi varacunata rurashpaca, orohuan jahualla quilpangui. 
14Chai vara caspicunataca, chaicunahuan arcata huandushpa apangapaj, 
arcapaj ishcandi ladopi churashca argollacunapi churachingui. 
15Chai vara caspicunaca, chai arcapaj argollacunapimi quedanga. 
Chaimandaca na anchuchinachu. 
16Imashna causanata yachachishcataca, canmanmi cusha. Chaitaca, chai arcapi 
churangui. 
17Arcapaj tapataca, ashtahuan ali orota rurangui. Shuj metro chunga 
centímetro largota, sucta chunga picha centímetro anchota rurangui. 
18Shinallata ishcai querubín nishcacunatapash, orotallata rurangui. 
Chaicunataca, tapa jahua ishcandi manñacunapi, martillohuan aliguta 
labrashpa rurangui. 
19Shuj querubindaca, caishuj manñapi, caishuj querubindaca caishuj manñapi 
rurangui. Chaicunataca, ishcandi manñapi tapahuanllata shujllata rurangui. 
20Querubingunaca, alascunata jahualla pascashcami, paicunapaj alascunahuan 
arca tapata quilpanajunga. Querubingunapaj ñavicunaca, caishujhuan 
chaishujhuan chimba purami, chai tapata ricunajunga. Querubingunapaj 
ñavicunahuanmi, chashna ricunajurca. 
21Shina rurashpaca tapataca, arca jahuapi churangui. Imashna causanata 
yachachishcataca, canmanmi cusha. Chaitaca, chai arcapi churangui. 
22Chaipimi canman villasha. Chai tapa jahuamandami, imashna causanata 
ñuca yachachishcacuna tiajuj arca tapapi tianajuj ishcai querubingunapaj 
chaupimanda canhuan rimasha. Israelcunaman mandana tucui shimicunatami, 
canman mandasha. 

Diosman shicanyachishca tandata churana mezata rurachunmi mandashca 

(Éx. 37:10-16) 

23Shinallata shuj mezatapash, acacia caspita rurangui. Chai mezataca, iscun 
chunga centímetro largota, chuscu chunga picha centímetro anchota rurangui. 
Shinallata sucta chunga canchis centímetro jatunda rurangui. 
24Chai mezataca, ashtahuan ali orohuan jahualla quilpangui. Shinallata chai 
meza manña muyunditaca, orohuan juyaillaguta rurangui. 
25Chai manñatapash, shuj canchis centímetro anchota jarcashpa, asha 
llujshirishcata muyundi rurangui. Chai jarcashca manña muyunditapash, 
orohuan juyaillaguta rurangui. 
26Chai mezapica, chuscu oro argollacunata rurangui. Chai argollacunataca, 
mezapaj chuscundi chaqui esquinapi, chaquita churashca chuscundi esquinapi 
churangui. 
27Argollacunaca, meza manñata jarcashpa rurashca ucu ladomanmi 
tianajunga. Chai argollacunaca, vara caspicunata churachishpa, mezata 
huandushpa apangapajmi chashna tianajunga. 
28Vara caspicunataca, acacia caspita rurashpa, chai varatapash orohuan 
jahualla quilpangui. Chai varacunahuanmi, mezataca apanajunga. 
29Shinallata vishishpa talingapaj platocunatapash, cucharacunatapash, 
copacunatapash, jatun tastacunatapash rurangui. Chaicunataca, ashtahuan ali 
orohuan rurangui. 
30Chai mezapimi, ñucaman shicanyachishca tandataca, ñuca ñaupajpi 
punllandi churangui. 

Oro candelerota rurachun mandashcami 
(Éx. 37:17-24) 

31Shinallata candelerotapash, ashtahuan ali orota rurangui. Chai candeleroca, 
martillohuan tacashpa labrashcami canga. Candelero chaquitapash, 
chaquimanda vichai yalishca troncotapash, copacunatapash 
manzanacunatapash, sisacunatapash, chaipillata chashnatallata rurashcami 
canga. 

32Candeleropaj troncomandaca, sucta maquimi llujshinga. Caishuj 
ladomambash quimsa maqui, chaishuj ladomambash quimsa maquimi 
llujshinga. 
33Shuj maquipica, almendro sisatashnalla rurashca, quimsa copata, shujlla 
manzanata, shujlla sisatami rurashca canga. Caishuj maquipipash, almendro 
sisatashnallata rurashca, quimsa copata, shujlla fangata, shujlla sisatami 
rurashca canga. Candeleromanda llujshishca sucta maquipica, chashnallata 
rurashcami canga. 
34Tucuita charijuj chaupi troncopica, almendro sisatashnalla rurashca, chuscu 
copatapash, paipaj fangacunatapash, paipaj sisacunatapash rurashcami canga. 
35Ishcai maquipaj ucu ladopica, shuj manzanatami chaipillata rurashca canga. 
Caishuj ishcai maquipaj ucu ladopipash, shuj manzanatami chaipillata 
rurashca canga. Chaishuj ishcai maquipaj ucu ladopipash, shuj manzanatami 
chaipillata rurashca canga. Chashnami, candelero troncomanda llujshijuj sucta 
maquipaj rurashca canga. 
36Chai candeleropaj manzanacunapash, maquicunapash, shujllata rurashcami 
canga. Tucui chaicunaca, ashtahuan ali orota martillohuan tacashpa 
labrashcami canga. 
37Shinallata chai candeleropica, canchis uchilla lamparacunatapash rurangui. 
Chaicunataca, ñaupa ladoman punchayachijuchunmi michata japichina 
cangui. 
38Shinallata micha rupashca pavizacunata anchuchinacunatapash, chai 
uchufata churana platillocunatapash, ashtahuan ali orota rurangui. 
39Chai candelerotaca, chaipi tucui charinacunandi, quimsa chunga chuscu 
kilota pezaj ashtahuan ali orota rurangui. 
40Chaicunataca, imashna ruranata urcupi canman ricuchishcashnallata ali 
ricushpa rurangui. 

Éxodo 26 



253 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

Jatun carpata rurachunmi mandashca 
(Ex. 36:8-38) 

1Jatun carpataca, lino puchata caupushpa ahuashca chunga cortinacunahuan 
rurangui. Chai cortinacunataca, azul, morado, yana puca puchacunata 
rurangui. Shinallata querubín nishcacunatapash juyaillaguta bordashpa 
rurangui. 
2Chai cortinacunataca, chunga ishcai metro chaupi jatunda, ishcai metro 
anchota rurangui. Tucuilla cortinacunami, chashnallata canga. 
3Shuj picha cortinacunaca, paipura sirashpa tandachishcami canga. Caishuj 
picha cortinacunapash, chashnallatami paipura sirashpa tandachishca canga. 
4Punda sirashpa tucuchishca cortina manñapica, azul puchahuan tugllacunata 
rurangui. Jipalla sirashpa tucuchishca cortina manñapipash, chashnallata 
rurangui. 
5Punda sirashca cortinapica, picha chunga tugllata rurangui. Shinallata caishuj 
cati sirashca cortina manñapipash, picha chunga tugllatallata rurangui. Chai 
tugllacunaca, caishuj ladohuan chaishuj ladohuan chimbapurashcami canga. 
6Picha chunga oro arocunata rurangui. Chai arocunahuanmi, caishuj lado 
cortinahuan, chaishuj lado cortinahuan chimbapurashpa tandachijpi, shuj 
jatun carpa tucunga. 
7Shinallata jatun carpa jahuata quilpangapaca, chivo milmata ahuashca 
cortinacunata rurangui. Chaitaca, chunga shuj cortinatami rurana cangui. 
8Tucui cortinacunami, chunga quimsa chaupi metro largo, ishcai metro ancho 
canga. Chai chunga shuj cortinacunaca, tucuillami chashnallata canga. 
9Picha cortinataca, shican sirashpami, sucta cortinatapash, shican sirana 
cangui. Sucta cortinataca, jatun carpa ñaupajpimi urai huarcuna cangui. 
10Punda sirashca cortina manñapica, picha chunga tugllata rurangui. Chaipaj 
catipi sirashca cortina manñapipash, picha chunga tugllatallata rurangui. 

11Shinallata bronce arocunatapash, picha chunga arota rurangui. 
Tugllacunataca, shujlla carpa tucuchun, churachishpa tandachingui. 
12Jatun carpata rurajpi chaupilla quedashca cortinacunataca, jatun carpa 
huashaman huarcungui. 
13Chai cortinapaj largo ladoman quedashcataca, shuj ladomambash chuscu 
chunga picha centimetrota, caishuj ladotapash chuscu chunga centimetrota 
jatashpa, jatun carpa ishcandi ladoman urai huarcungui. Chashnami, tucuilla 
jatashca tucunga. 
14Shinallata jatun carpata jatangapaca, jari llama caracunata pucata tenishpa 
rurangui. Chai jahuata jatangapajpash, tejón nishca animalpaj caracunata, shuj 
jatanata rurangui. 
15Jatun carpapaca, acacia caspi tablacunata rurangui. Chai tablacunaca, na 
vinguchu canga. 
16Tucui tablacunami, chuscu metro chaupi largo, sucta chunga picha 
centímetro ancho canga. 
17Tucui tablacunami, caishujhuan chaishujhuan canichishpa shayachingapaj 
ishcai espigata charinga. Jatun carpapaj tucuilla tablacunatami, chashna 
rurana cangui. 
18Jatun carpapaj tablacunataca, ishcai chunga tablata urai ladoman 
churangapaj rurangui. 
19Chai ishcai chunga tabla ucupi churangapaca, chuscu chunga culqui bazata 
rurangui. Ishcai espigata rurashcapaj shujlla tabla ucuman churangapaj, ishcai 
bazata rurangui. Caishuj ishcai bazatapash, ishcai espigata rurashcapaj shujlla 
tabla ucuman churangapaj rurangui. 
20Jatun carpa caishuj ladomambash, jahua ladoman churangapaj, ishcai 
chunga tablata rurangui. 

21Chai tablacunapajpash, chuscu chunga culqui bazata rurangui. Ishcai 
bazataca, shuj tabla ucupi, shuj ishcai bazatapash, caishuj tabla ucupi 
churangui. 
22Jatun carpapaj huasha ladopajpash, indi huashajuj ladoman churangapaj, 
sucta tablata rurangui. 
23Jatun carpa huasha tigrashcacunapi ishcandi ladopi churangapajpash, 
ashtahuan ishcai tablata rurangui. 
24Chai tablacunaca, ucumandapacha jahuacamanmi jahua umapica, shuj 
bisagrahuan ali canichishca shayaringa. Chashnallatami caishuj ishcai 
tablapash, carpa tigrana caishuj ishcandi ladopi shayaringa. 
25Pusaj tablatami, culquita rurashca chunga sucta bazapi shayachishca canga. 
Ishcai bazacunaca, shuj tabla ucupi, shuj ishcai bazacunaca, caishuj tabla 
ucupimi canga. 
26Picha jatun acacia caspitapash, jatun carpa shuj lado tablacunapaj cachun 
rurangui. 
27Shinallata shuj picha jatun caspitapash, jatun carpa caishuj lado tablacunapaj 
cachun rurangui. Shuj picha caspitaca, jatun carpa huasha lado tablacunapaj, 
indi huashajuj ladoman cachun rurangui. 
28Chaupipi churana jatun caspica, tablacunapaj chaupitami shuj 
pundamandaca, caishuj pundacaman yalinga. 
29Tablacunatapash orohuan jahualla quilpangui. Chai jatun caspicunata 
churachingapaca, tablacunapi oro argollacunata churangui. Chai jatun 
caspicunatapash, orohuan jahualla quilpangui. 
30Jatun carpataca, imashna ruranata urcupi canman ricuchishcashnallata 
shayachingui. 
31Shinallata jarcana shuj telatapash azul, morado, yana puca puchacunahuan, 
caupushca lino puchahuan rurangui. Chai telapica, querubingunata 
juyaillaguta bordashpa rurashcami canga. 

32Chai telataca, acacia caspita chuscu pilarta rurashpa, orota quilpashca pilar 
jahuapi huarcungui. Chai pilarcunapaj capitel nishcacunataca, orota rurangui. 
Chaicunataca, culqui bazacunapaj jahuapi churangui. 
33Chai jarcana telataca, arocunapi churachishpa huarcungui. Imashna 
causanata yachachishca shimicunata alichishca arcataca, jarcashca tela huasha 
ucuman churangui. Chai telami, ñucapajlla ucuhuan, ñucapajlla 
shicanyachishca ucuhuanga shicanyachijunga. 
34Imashna causanata yachachishca shimicunata alichishca tiajuj arca 
jahuapica, chai arcapaj tapata churangui. Chaicunaca, ñucapajlla 
shicanyachishca ucupimi tiajun. 
35Mezataca, jarcashca tela canlla ladoman churangui. Candelerotaca, meza 
ñaupajpi jatun carpa ucupillata ura ladoman churangui. Mezataca, jahua 
ladoman churangui. 
36Jatun carpa punguta jarcangapaca azul, morado, yana puca puchacunahuan, 
caupushca lino puchahuan shuj cortinata rurangui. Chaitaca, juyaillaguta 
bordashpa rurangui. 
37Chai cortinapaca, acacia caspita picha pilarta rurangui. Chai pilarcunataca, 
orohuan jahualla quilpashpa, oro capitelcunahuan rurangui. Pilarcunata 
shayachingapaca, bronceta yacuyachishpa, picha bazata rurangui. 

Éxodo 27 

Bronce altarta rurachunmi mandashca 
(Éx. 38:1-7) 

1Shinallata shuj altartapash, acacia caspita rurangui. Chai altartaca, ishcai 
metro ishcai chunga picha centímetro largota, ishcai metro ishcai chunga picha 
centímetro anchota rurangui. Shinallata shuj metro quimsa chunga picha 
centímetro jatunda rurangui. Chai altarca, cuadradomi canga. 
2Altarpaj chuscundi esquinapica, cachucunata rurangui. Cachucunaca, 
altarmandallata rurashcami canga. Altartaca, broncehuan jahualla quilpangui. 

3Chai altarmanda uchufata tandachingapajpash, mangacunata rurangui. 
Palacunatapash, jatun tastacunatapash, garfio nishca jirrucunatapash, 
ninayashca carbongunata churanacunatapash rurangui. Chai tucui ima 
charinacunataca, bronceta rurangui. 
4Shuj bronce rejatapash, linllita rurashcatashnalla rurangui. Chai rejilla 
jahuapipash, chuscu bronce argollacunata, chuscundi esquinapi rurangui. 
5Chai rejillataca, altar ucuman churangui. Chai rejillami, altar chaupipi 
ucuman tiajunga. 
6Shinallata altarpaca, acacia caspi varacunatapash rurangui. Chai 
caspicunataca, broncehuanmi jahualla quilpana cangui. 
7Chai vara caspicunataca, argollacunapimi churachishca canga. Vara 
caspicunaca, altarta apangapajmi, altarpaj ishcandi ladoman churachishca 
canga. 
8Chai altarca, tablacunahuan rurashca chushaj cajonmi canga. Chaitaca, urcupi 
imashna ñuca ricuchishcashnallata rurangui. 

Jatun carpapaj patiota rurachunmi mandashca 
(Éx. 38:9-20) 

9Shinallata jatun carpapaj patiotapash rurangui. Ura lado chaupi patioca, lino 
pucha caupushcahuan rurashca cortinacunatami charinga. Chai cortinacunaca, 
shuj ladopajlla chuscu chunga picha metro jatunmi canga. 
10Chai cortinacunata huarcuna ishcai chunga pilarpash, chai pilarcunapajllata 
ishcai chunga bazapash, bronceta rurashcacunami canga. Pilar jahuacunapi 
churashca capitel nishcacunapash, chaipillata asha llujshirishcacunata 
rurashcapash, culquita rurashcami canga. 
11Chashnallatami jahua ladoman cortinapash, chuscu chunga picha metro 
jatun canga. Chai cortinacunata huarcuna ishcai chunga pilarpash, chai 
pilarcunapaj ishcai chunga bazapash, bronceta rurashcacunami canga. Pilar 
jahuacunapi churashca capitelcunapash, chaipillata asha llujshirishcacunata 
rurashcapash, culquita rurashcami canga. 

12Indi huashajuj ladoman, patio anchopash ishcai chunga ishcai metro chaupi 
metro cortinatami charinga. Cortinacunata huarcuna chunga pilartapash, 
pilarcunapaj chunga bazatapashmi charinga. 
13Indi llujshimuj ladoman patiopash, ishcai chunga ishcai metro chaupi 
anchomi canga. 
14Yaicunapi shuj lado cortinaca, sucta metro canchis chunga picha 
centimetromi canga. Cortinacunata huarcuna quimsa pilartapash, pilarcunapaj 
quimsa bazatapashmi charinga. 
15Caishuj lado cortinacunapash, sucta metro canchis chunga picha 
centimetrotami charinga. Cortinacunata huarcuna quimsa pilartapash, 
pilarcunapaj quimsa bazatapashmi charinga. 
16Patioman yaicuna pungupipash, iscun metrota charij shujlla cortinami 
tianga. Chai cortinaca azul, morado, yana pucata caupushca lino 
puchacunahuan bordashpa juyaillaguta rurashcami canga. Cortinacunata 
huarcuna chuscu pilartapash, pilarcunapaj chuscu bazatapashmi charinga. 
17Patio manñata muyushca tucuilla pilarcunaca, culquita pilluchishcacunami 
canga. Pilarcunapaj capitelcunapash culquita rurashcami canga. Pilarcunapaj 
bazacunapash, broncemi canga. 
18Patioca, chuscu chunga metro jatunmi canga. Shuj ladoman anchoca, ishcai 
chunga ishcai metro chaupimi canga. Caishuj ladoman anchopash, ishcai 
chunga ishcai metro chaupillatami canga. Altopaca, ishcai metro ishcai chunga 
picha centimetromi canga. Patiota jarcana cortinacunaca, lino puchata 
caupushpa rurashcami canga. Bazacunapash, bronceta rurashcami canga. 
19Jatun carpapi tucui imatalla rurangapaj ima charinacunapash, jatun carpapaj 
tucuilla estacacunapash, patio estacacunapash, bronceta rurashcacunami 
canga. 

Lamparacunapi churana aceitemandami villajun 
(Lev. 24:1-4) 

20Israelcunataca, michacunata japichijpi punchayachijuchun, olivosta tacashpa 
llujchishca ashtahuan ali aceiteta cambajman apamuchun mandangui. 
Lamparacunapi churashpa japichijpi rupajushpalla punchayachijuchunmi, 
apamuchun mandana cangui. 
21Lamparacunataca, ñucahuan tuparina jatun carpapimi churanga. Imashna 
causanata ñuca yachachishca shimicunata alichishca arca ñaupajpi jarcashca 
cortina canlla ladomanmi Aaronbash, paipaj churicunapash aliguta 
churanajunga. Chishimanda callarishpa, cayandi tutamandacaman, Mandaj 
Dios ñuca ñaupajpi rupajuchunmi, chashna churanajunga. Caica, israelcunapaj 
miraicunapash, paicunapaj tucui causaipi pactachinajuchun ñuca cushca 
shimicunami. 

Éxodo 28 

Curacunapaj churajunacunatami rurachun mandashca 
(Ex. 39:1-31) 

1Israel puramandaca, cambaj huauqui Aaronda, paipaj churicunandi, ñucapaj 
curacuna cachun, cambaj ñaupajman pushamungui. Aarondapash, Nadab 
shuti, Abiú shuti, Eleazar shuti, Itamar shuti, Aaronbaj churicunatapash 
pushamungui. 
2Cambaj huauqui Aaronmanmi, ñucapajlla shicanyachishca churajunata 
rurana cangui. Ninanda alicachi tucunata, juyaillagutami rurana cangui. 
3Canga, shungupi ali yuyaitapacha charij tucui runacunahuan, ali yachaita cuj 
espirituta maijangunaman ñuca jundachishca runacunahuan parlangui. 
Ñucapajlla shicanyachishca ñuca curacuna cachun, Aaronman 
churajunacunata rurachun chashna parlangui. 
4Paicunaca, cashna churajunacunatami ruranajunga: Pectoral nishcata, efod 
nishcata, jahualla churajunata, bordashpa rurashca túnica nishca churajunata, 
umapi churajuna mitra nishcata, chumbilirinatapashmi ruranajunga. 
Ñucapajlla shicanyachishca churajunacunatami, cambaj huauqui 

Aaronmambash, paipaj churicunamambash, ñucapaj curacuna cachun 
ruranajunga. 
5Paicunaca, orota, azul, morado, yana puca puchacunata, lino pucha 
caupushcacunatami japinajunga. 
6Chai oro efodtaca, azul, morado, yana puca puchacunahuan, lino pucha 
caupushcahuan bordashpami, juyaillaguta ruranajunga. 
7Chai churajunaca, ishcandi pundata japijuj ishcai hombreracunatami 
charinga. Shinami, ishcandi ladota huatarishca canga. 
8Chai efodpillata ahuashpa juyaillaguta rurashca cintapash, chai churajunapaj 
jahuapillatami canga. Orohuan, azul, morado, yana puca puchacunahuan, lino 
pucha caupushcahuan rurashcami canga. 
9Ónice nishca ishcai rumicunata japishpa, chai rumicunapica jirruhuan 
aspishpa, taita Israelpaj churicunapaj shuticunata churangui. 
10Sucta churicunapaj shuticunataca, shuj rumipi, caishuj sucta churicunapaj 
shuticunataca, chaishuj rumipi churangui. Imashna paicuna 
huacharishcashnallata, catipi catipi churangui. 
11Rumipica, jirruhuan aspishpa ruranata yachaj runa rurashcatashnalla 
rurangui. Jirruhuan aspishpa sellota churashcatashna, ishcai rumipica 
jirruhuan aspishpa, taita Israelpaj churicunapaj shuticunata churangui. Rumi 
muyundicunapica, orocunata churashpa juyaillaguta rurangui. 
12Chai ishcai rumitaca, efod churajunapaj hombreracunapi, israelcunata yarina 
cachun churangui. Paicunapaj shuticunataca Aaronmi, Mandaj Diospaj 
ñaupajpi yarichina cachunmi, paipaj ishcandi lado rigrapi churashpa puringa. 
13Chaicunapica, orocunata churashpami rurana cangui. 
14Ishcai racu ashtahuan ali oro puchatapash, shambashcatashnalla rurangui. 
Shambashcatashnallata rurashca chai racu puchacunataca, oro 
muyushcacunapi llutangui. 

15Shinallata aliguta ricushpa ñuca mandajujta ricuchijuj pectoral nishcatapash, 
juyaillaguta rurangui. Efodta imashna rurashcashnallata orohuan azul, 
morado, yana puca puchacunahuan, lino pucha caupushcahuan rurangui. 
16Chaica, racuta rurashcami canga. Chaica chuscundi ladomanmi, ishcai 
chunga ishcai centimetrota charij cuadrado canga. 
17Chaipica, chuscu jila rumicunata churangui. Shuj jilapica, sárdica, topacio, 
carbunclo nishca rumicunata churangui. 
18Shujpaj cati jilapica, esmeralda, zafiro, diamante nishca rumicunata 
churangui. 
19Ishcaipaj cati jilapica, jacinto, ágata, amatista nishca rumicunata churangui. 
20Quimsapaj cati jilapica, berilo, ónice, jaspe nishca rumicunata churangui. 
Chai tucuilla rumicunami, orota churashpa rurashca jahuallapi churashca 
tianajunga. 
21Chai rumicunataca, taita Israelpaj churicunapaj shuticuna imashna 
cashcashnallata churangui. Paicunapaj shuticuna imashna cashcashnallata, 
chunga ishcai rumicunami canga. Chai rumicunaca, jirruhuan aspishpa sellota 
churashcashnami, chunga ishcai aillucuna mashna cashcashnallata, tucuicuna 
paicunapaj shuticunahuan canga. 
22Pectoral nishcapipash, ashtahuan ali oro pucha caupushcata shambashpa 
rurangui. 
23Chai pectoralpillata, ishcai oro surtijastapash rurangui. Chaicunataca, 
pectoralpaj ishcandi lado manñapi churangui. 
24Caupushca ishcai oro puchataca, pectoralpaj ishcandi lado manñapi 
churashca surtijascunapi huatangui. 
25Caupushca puchacunapaj ishcandi lado pundacunataca, orota churashpa 
rurashca ishcandi lado jahuapi huatangui. Shina rurashpaca, efodpaj 
hombreracunapaj ñaupa ladoman huatangui. 

26Shinallata ishcai oro surtijastapash rurangui. Chaicunataca, pectoralpaj 
ishcandi lado manñacunapi churangui. Pectoralpaj manñapi churashca efodpaj 
ladopi, ucu ladoman churangui. 
27Shinallata ishcai oro surtijastapash rurangui. Chaicunataca, efodpaj ishcandi 
hombrerapaj ñaupa ladopi ucu ladoman churangui. Efodpaj ishcai 
hombreracunata tandachishca efodta huatarina cinta jahuapi churangui. 
28Pectoralpashmi, chaipi churashca surtijascunata efodpi churashca ishcai 
surtijascunata, caupushca azul puchahuan huatashpa tandachijpica 
tandanajunga. Efodta huatarina cinta jahuapi cashpa, efodmanda pectoral ama 
anchurichunmi, chashna tandachishca canga. 
29Ñucapajlla huasiman Aarón yaicushpaca, Mandaj Diospaj ñaupajpi yarichina 
cachunmi, aliguta ricushpa ñuca mandajujta ricuchijuj pectoralpi, taita 
Israelpaj churicunapaj shuticunataca, paipaj pechopi apajunga. 
30Mandaj Diospaj ñaupajman Aarón yaicushpaca, paipaj pechopi apashpa 
yaicuchun, aliguta ricushpa ñuca mandajujta ricuchijuj pectoralpica, Urim 
nishcata, Tumim nishcata churangui. Tucui causaipimi Aaronga, aliguta 
ricushpa ñuca mandajujta israelcunaman ricuchijujta, paipaj pechopi apashpa, 
Mandaj Diospaj ñaupajpi purijunga. 
31Efod nishcahuan jahualla churajunataca, tucuillata azul telahuan rurangui. 
32Chai churajuna chaupitaca, vichaiman pascariajta saquingui. Chai pascariaj 
muyundi manñapica, pechopi churajunatashna racuta ahuashpa, na 
liquirinallata rurashcami canga. 
33Chai churajuna manñapica azul, morado, yana puca puchacunahuan 
granadilla nishcacunata, juyaillaguta muyuchishpa rurangui. Chai 
chaupicunapipash, uchilla oro campanacunata muyundi churangui. 
34Shuj uchilla oro campanata churashca huashapica shuj granadillata, shuj 
uchilla oro campanata churashcapaj huashapipash, shuj granadillata 
churangui. Jahualla churajunapaj tucuilla manñapi chashna churangui. 

35Chai churajunata churajushpami Aaronga, ñucapajta rurajunga. Chashnata 
churajushcami, ñucapajlla huasiman ñuca ñaupajman ima hora Aarón 
yaicumujpipash, llujshijujpipash, uchilla campanacuna huacaj uyarimunga. 
Pai ama huañungapajmi, chashna canga. 
36Ashtahuan ali oromanda shuj oro latata rurangui. Chai latapica, MANDAJ 
DIOSPAJLLA SHICANYACHISHCAMI nishpa, jirruhuan aspishpa sellota 
churashcatashna rurangui. 
37Chaitaca, caupushca azul puchahuan churangui. Shina churajpimi, umapi 
churajuna mitra nishca jahuapica, chai mitra ñaupa ladoman canga. 
38Chaica, Aaronbaj frente vichaipimi canga. Aaronga, israelcuna tucui imata 
cashpapash ñucamanlla shicanyachishpa, ñucaman carashcacunapi, nalicunata 
rurashcacunata ricuchishpami apajunga. Chaitaca, Mandaj Dios ñuca aliguta 
chasquichunmi, paipaj frentepi punllandi chashna apajunga. 
39Jahualla churajunatapash, lino puchahuan bordangui. Mitratapash, lino 
puchahuan rurangui. Shinallata shuj cintatapash, juyailla bordashca ricurijujta 
rurangui. 
40Aaronbaj churicunamambash, jahualla churajunacunata rurangui. Shinallata 
cintacunata, umapi churana tiara nishcatapash, alicachi tucuchun juyaillaguta 
ricurichun rurangui. 
41Chai churajunacunatami, cambaj huauqui Aaronmambash, paihuan causaj 
paipaj churicunamambash churachina cangui. Shinallata aceiteta talishpa 
javishpami, ñucapaj curacuna cachun shicanyachishpa, jucha illajta rurana 
cangui. 
42Paicunapaj lluchullata quilpangapaca, lino puchata ahuanshna telamanda 
calzongunata rurangui. Chaitaca, cinturasmanda racu changacamanmi 
quilparishpa churajunga. 
43Chai churajunacunataca Aaronbash, paipaj churicunapash, ñucahuan 
tuparina jatun carpaman yaicungapajmi churajunga. Shinallata ñucapajlla 

huasipi servingapaj altarman chayamushpapash, juchata apashpa ama 
huañungapajmi chashna churajunga. Caicunaca Aaronbash, paipaj jipa 
miraicunapash, tucui causaipi pactachinajuchun ñuca cushca shimicunami. 

Éxodo 29 

Aarondapash, paipaj churicunatapash Diospajlla cachunmi shicanyachishca 
(Lev. 8:1-36) 

1Ñucapajlla curacuna cachun paicunata shicanyachingapaca, caitami rurana 
cangui: Huarmi huagracunamanda shuj shicuta, imapash na tucushca ishcai 
jari llamata japingui. 
2Shinallata levadura illaj tandacunatapash, aceitehuan masashpa levadura 
illajta rurashca mishqui tandacunatapash, levadura illajta rurashpa aceiteta 
jahualla javishca jamzi tortillacunatapash japingui. Chaicunataca, ashtahuan 
ali trigo jacuhuanmi rurana cangui. 
3Chaicunataca, shuj uchilla canastapi churangui. Chai canastapi churashpami 
shicundi, ishcai jari llamandi apamuna cangui. 
4Aarondapash, paipaj churicunatapash, ñucahuan tuparina jatun carpa 
punguman pushashpa armachingui. 
5Chai jipaca, churajunacunata japishpa Aarondaca, túnica nishca jahualla 
churajunata, efod nishcahuan jahualla churajunata, efodtapash, pectoral 
nishcatapash churachingui. Shinallata efodpillata tiajuj cintahuan 
chumbilichingui. 
6Mitra nishcatapash, paipaj umapi churachingui. Chai mitra jahuapica, 
ñucapajlla shicanyachishca diadema nishcata churachingui. 
7Chai jipaca, talishpa javina aceiteta japishpa, Aaronbaj umapi talishpa 
javingui. 
8Paipaj churicunatapash quimirimuchun mandashpa, túnica nishca jahualla 
churajunacunata churachingui. 

9Aarondapash, paipaj churicunatapash, cintahuan chumbilichingui. Umapi 
churajuna tiara nishcatapash churachingui. Chashna rurajpimi, tucui 
causaicaman curacuna canata charinga. Chashnami Aarondapash, paipaj 
churicunatapash shicanyachingui. 
10Chai jipaca, ñucahuan tuparina jatun carpa ñaupajman shicuta apangui. 
Chaipica Aaronbash, paipaj churicunapashmi, paicunapaj maquita shicupaj 
umapi churanga. 
11Shicutaca, Mandaj Dios ñuca ñaupajpi, ñucahuan tuparina jatun carpa 
pungupi huañuchingui. 
12Shicupaj yahuarta japishpa, altar cachucunapi cambaj dedohuan javingui. 
Puchushca tucuilla yahuartaca, altar chaquipi talingui. 
13Shinallata chunllulicunata quilpashca tucuilla viratapash, yana shungu 
jahuapi tiaj viratapash, ishcandi riñondapash, chai riñongunapaj jahuapi tiaj 
viratapash llujchishpa, altarpi rupachingui. 
14Ashtahuangarin shicu aichataca, paipaj caratapash, huanutapash 
carpacunamanda canllaman llujshishpa rupachingui. Chai shicuca, 
juchamanda cushcami. 
15Shinallata jari llamacunamanda shuj jari llamata japingui. Chai jari llamapaj 
umapica Aaronbash, paipaj churicunapashmi, paicunapaj maquita churanga. 
16Jari llamata huañuchishpami, chai yahuarhuanga altar jahua muyundipi 
tsirapachingui. 
17Chai jari llamapaj aichataca, asha asha fitingui. Llamapaj chunllulicunata, 
changacunataca maillashpa, asha asha fitishca aichacunapaj jahuapi, llamapaj 
uma jahuapi churangui. 
18Shina churashpaca, chai jari llamataca, altarpi tucuillata rupachingui. 
Chaica, Mandaj Dios ñucapaj mishquillagu ashnajuchun tucuillata rupachishpa 
cushcami. Chaica, Mandaj Diosman cushpa rupachishcami. 

19Chai jipaca, shuj jari llamata japingui. Chai llamapaj umapica, Aaronbash, 
paipaj churicunapashmi, paicunapaj maquita churanga. 
20Chai llamata huañuchishpa chai yahuarta japishpami, Aaronbaj ali lado rinri 
pundapi, paipaj churicunapaj rinri pundapi javina cangui. Shinallata 
paicunapaj ali lado maqui mama dedopi, paicunapaj ali lado chaqui mama 
dedopipashmi javina cangui. Shinallata chai yahuartaca, altar jahua 
muyundipi tsirapachingui. 
21Altar jahuapi tiajuj yahuarhuan talishpa javina aceitehuanga, Aaronbipash, 
paipaj churajunacunabipash, paipaj churicunabipash, churicunapaj 
churajunacunapipash jahualla tsirapachingui. Chashna rurajpimi Aaronbash, 
paipaj churajunacunapash, paipaj churicunapash, churicunapaj 
churajunacunapash, ñucapajta rurachun shicanyachishca canga. 
22Chai jipaca, jari llamapaj virata, chupata, chunllulicunata quilpashca virata, 
yana shungumanda virata, ishcandi riñongunata, chai riñongunapaj jahuapi 
tiaj virata, ali lado rigratapash japingui. Chai jari llamaca, ñucapajlla cachun 
shicanyachishcami. 
23Shinallata jatunda rurashca mishqui tandatapash, aceitehuan rurashca 
mishqui tandatapash apamungui. Shinallata Mandaj Dios ñucaman cushca 
levadura illaj tandacuna tianajuj uchilla canastamanda, shuj jamzi 
tortillatapash japishpa apamungui. 
24Chaitaca Aaronbaj, paipaj churicunapaj maquipi tucuillata churangui. Shina 
churajpimi, Mandaj Dios ñuca ñaupajpi vichai cuyuchishpa cushcashnallata, 
vichai cuyuchishpa cunga. 
25Chai jipaca, paicunapaj maquimanda japishpa, Mandaj Dios ñucapaj 
mishquillagu ashnajuchun, tucuillata rupachina animalpaj jahuapi churashpa, 
altarpi rupachingui. Chaica, Mandaj Dios ñucaman carashpa rupachishcami. 
26Ñucapajta rurachun Aaronda shicanyachingapaj cushca, jari llamapaj pecho 
aichatapash japingui. Chaitapash, Mandaj Diospaj ñaupajpi vichai cuyuchishpa 
cunashnallata cungui. Chai aichaca, cambajmi canga. 

27Vichai cuyuchishpa cushca pecho aichatapash, vichai ricuchishpa cushca 
rigra aichatapash shicanyachingui. Aarondapash, paipaj churicunatapash, 
ñucapajta rurachun shicanyachijushpa, vichai cuyuchishpa, vichai ricuchishpa 
cushca jari llamapaj aichatami shicanyachingui. 
28Aaronbash, paipaj churicunapash, paicunapaj tucui causaipi 
pactachinajuchun israelcunaman cushca shimicunami canga. Chaica, ñucaman 
vichai ricuchishpa cushcamandami, chashna canga. Israelcuna ñucahuan ali 
cangapaj animalta cushpa huañuchishcamanda japishpa, vichai cuyuchishpa 
ñucaman cushcami canga. Paicunaman carashcata, Mandaj Dios ñucaman 
vichai cuyuchishpa cushcami canga. 
29Aaronbaj churajunacunata ñucapajlla cachun shicanyachishcapash, paipaj 
jipaca paipaj churicunapajmi canga. Chai churajunacunata churajushpa, 
aceiteta talishpa javi tucungapaj, chaicunata churajushpa ñucapajlla 
shicanyachi tucungapajmi canga. 
30Paipaj churicunamanda maijan cashpapash, paipaj randi cura cashpa, 
ñucahuan tuparina jatun carpaman, ñucapajlla huasipi servingapaj 
shamushpaca, canchis punllacamanmi chai churajunacunataca churajunga. 
31Ñucapajlla cachun shicanyachishpa cushca jari llamata japishpa, ñucapajlla 
shicanyachishca pushtupi yanungui. 
32Jari llamapaj aichataca, Aarondi, paipaj churicunandimi, uchilla canastapi 
tiajuj tandahuan micunajunga. Chaitaca, ñucahuan tuparina jatun carpa 
pungupimi micunajunga. 
33Chai aichacunataca, ñucapajlla curacuna cangapaj, paicunapaj juchamanda 
cushca cajpimi, chashna micunajunga. Ashtahuangarin chai aichacunataca, 
ñucapajlla shicanyachishca cajpimi, na rijsishca runaca na micunga. 
34Ñucapajlla shicanyachishca huaquin aichapash, huaquin tandapash, cayandi 
punllapaj puchujpica, ninapimi rupachina cangui. Chaicunataca, ñucapajlla 
shicanyachishca cajpimi na micuna. 

35Chashnami Aarondapash, paipaj churicunatapash, tucuita ñuca 
mandashcashnallata rurana cangui. Canchis punllatami, paicunataca 
shicanyachina cangui. 
36Juchata anchuchijuchun juchamanda cushpa huañuchina shicutaca, 
punllandi cungui. Paipaj juchamanda animalta cushpaca, altartaca ñucapajlla 
cachun rurangui. Chai jipaca, ñucapajlla cachun shicanyachingapaj, aceiteta 
talishpa javingui. 
37Altar mapayashcamandaca, canchis punllacaman animalta cushpa 
rupachishpami, ñucapajlla cachun rurana cangui. Shina rurajpimi, ñucapajlla 
shicanyachishca altar tucunga. Chai altarpi ima tacarishcapash, ñucapajlla 
shicanyachishcami tucunga. 

Punllandi Diosman imagutapash cunatami villajun 
(Núm. 28:1-8) 

38Caicunatami, altarpi rupachina cangui: Shuj huatata charij ishcai llamatami, 
punllandi cushpa rupachijunalla cangui. 
39Shuj maltun llamataca tutamanda, caishuj maltun llamataca, chishimi 
rupachina cangui. 
40Cada llamahuanmi, olivoscunata tacashpa llujchishca shuj litro chaupi 
aceitehuan masashpa, ishcai kilo yali ashtahuan ali jacuta cuna cangui. Talina 
vinotapash, shuj litro chaupitami cuna cangui. 
41Shuj maltun llamataca, ña chishipimi imashna tutamanda cushpa 
rupachishcashnallata, imashna vinota talishcashnallata, mishquillagu 
ashnajuchun rupachina cangui. Chaica, Mandaj Dios ñucaman cushpa 
rupachishcami canga. 
42Punllandi animalta cushpa tucuillata rupachinaca, cangunapaj 
miraicunapajpash, Mandaj Dios ñuca ñaupajpi, ñucahuan tuparina jatun carpa 
pungupi pactachinami canga. Chai jatun carpa ñaupajpimi, cangunahuan 
parlangapaj chaipi tandanajusha. 

43Chaipimi ñucaca, israelcunahuan tandanajusha. Chai pushtuca, ñuca 
punchapambahuanmi ñucapajlla tucunga. 
44Ñucahuan tuparina jatun carpatapash, altartapash ñucapajlla cachunmi 
rurasha. Shinallata Aarondapash, paipaj churicunatapash, ñucapajlla curacuna 
cachunmi rurasha. 
45Israelcunapaj chaupipi causajushpami, paicunapaj Taita Dios casha. 
46Shina cajpimi paicunapaj chaupipi causangapaj, Egipto llactamanda 
llujchimuj, paicunata Mandaj Taita Dios cajta rijsinajunga. Ñucami, paicunata 
Mandaj Taita Dios cani. 

Éxodo 30 

Inciensota cushnichina altartami rurachun mandashca 
(Ex. 37:25-28) 

1Shinallata inciensota cushnichingapaj, shuj altartapash rurangui. Chaitaca, 
acacia caspita rurangui. 
2Chai altarca, chuscu chunga picha centímetro largota, chuscu chunga picha 
centímetro anchota rurashca, cuadrado altarmi canga. Shinallata iscun chunga 
centímetro jatunmi canga. Chai altarpaj cachucunaca, chai altarpillata 
rurashcami canga. 
3Chai altartaca jahuatapash, tucui muyundi ladotapash, cachucunatapash, 
ashtahuan ali orohuan jahualla quilpangui. Chai altar muyundi manñapica, 
orohuan juyaillaguta rurashpa muyuchingui. 
4Chai altar manña muyundipi juyaillaguta rurashca ucu ladopica, chai altarpaj 
ishcandi lado esquinapi, ishcai oro argollatapash rurangui. Chai argollacunapi 
vara caspicunata churachishpa altarta apangapajmi, chashna rurana cangui. 
5Acacia caspi varacunata rurashpa, orohuan jahualla quilpangui. 
6Chai altartaca, imashna causanata ñuca yachachishca shimicunata alichina 
arca ladopi huarcuriajuj jatun tela ñaupajpi churangui. Chai telaca, imashna 

causanata ñuca yachachishca shimicunata alichishca arcata quilpashca 
ladopimi tiajun. Chaipimi canhuan tuparisha. 
7Aaronga chai altarpimi, mishquillagu ashnajuj inciensota cushnichijunga. 
Tucui tutamandacuna lamparacunata can alichishca jipami, chashna 
cushnichijunga. 
8Lamparacunapi michata Aarón japichijpimi, inciensotaca cushnichijunga. 
Chashna ruranaca, cangunapaj miraicunapash, Mandaj Dios ñuca ñaupajpi, 
imashna rurachun mandashcashnallata, tucui causaipi rurachun mandashcami. 
9Chai altarpica, na rijsishca yanga inciensotaca, na cushnichinachu canguichi. 
Shinallata tucuillata rupachina animaltapash, ashtahuan imatalla 
cushcatapash, na rupachinachu canguichi. Chai altarpica, vinotallapash na 
talinachu canguichi. 
10Chai altarpaj cachu jahuacunapimi Aaronga, juchamanda cushpa 
huañuchishca animalpaj yahuarhuan, huatapi shuj viajetalla javinga. Juchata 
anchuchijuchunmi, chashna javinga. Huatapi shujtallami, cangunapaj 
miraicunapaj juchamanda chai cachu jahuapi javinga. Chai altarca, ñucapajlla 
shicanyachishcami canga’ ningui” nijurcami. 

Paicunapaj causaimanda culquita cuchun mandashcami 

11Cashnatapashmi Mandaj Diosca, Moisesman cashna nishpa villajurca: 
12“Israelcunata can cuentajpica, paicuna imashna cuentai tucushcashnallatami, 
tucuicuna paicunapaj causaimanda Mandaj Dios ñucaman culquita cunajunga. 
Paicunata cuentashcamanda ama huañui tiachunmi, chashna ruranajunga. 
13Tucuilla cuentai tucushcacunaca, cashnami cunajunga: Jatun carpapi tiaj 
culquita pezashcashnallata, sucta gramotashna pezaj culquitami cunga. (Shuj 
siclo culquica, ishcai chunga gera nishcami). Sucta gramotashna pezaj 
culquitallami, ñucaman cunajunga. 
14Ishcai chunga huatata charijmanda vichaiman cuentai tucushcacunaca 
tucuillami, Mandaj Dios ñucaman imatalla cunata cunajunga. 

15Juchamanda animalta, Mandaj Dios ñucaman cujushpaca, sucta gramotashna 
pezaj culquimandaca charij runapash na ashtahuan mirachingachu, 
imagutapash na charij runapash na chaupingachu. 
16Paicunapaj juchacunamanda israelcuna cushca culquita japingui. Chai 
culquitaca, ñucahuan tuparina jatun carpapaj servichunmi cuna cangui. 
Chaica, Mandaj Dios ñuca ñaupajpi israelcunata yaringapaj, cangunapaj 
juchata anchuchijuchun cushcami” nijurcami. 

Bronce pailata rurachunmi mandashca 

17Cashnatapashmi Mandaj Diosca, Moisesman cashna nishpa villajurca: 
18“Maillangapaj shuj bronce pailatapash, chai pailata churangapaj, bronce 
bazatapash rurangui. Chaitaca, ñucahuan tuparina jatun carpahuan, altarhuan 
chaupipi churangui. Chaipica yacutapash jundachingui. 
19Chai pailamanda yacuhuanmi Aaronbash, paipaj churicunapash, paicunapaj 
maquita, chaquita maillanajunga. 
20Ñucahuan tuparina jatun carpaman yaicunajushpa ama huañungapajmi, chai 
yacuhuan maillaringa. Ñucapajta rurangapaj altar ladoman quimirishpa, 
Mandaj Dios ñucaman imagutapash carashpa rupachingapajmi, chashna 
maillaringa. 
21Paicuna ama huañungapajmi maquita, chaquita maillarinajunga. Chashna 
ruranataca paipash, paipaj mirai miraicunapash, paicunapaj tucui causaipi 
pactachinajuchun cushca shimicunami” nijurcami. 

Talishpa javina aceitetapash, inciensotapashmi villajun 

22Cashnatapashmi Mandaj Diosca, Moisesman cashna nishpa villajurca: 
23“Mishquillagu ashnajuj ashtahuan ali jambicunataca, cashna japingui: Mirra 
nishca ashtahuan ali jambitaca, picha kilo canchis patsaj gramota japingui. 
Shinallata mishquillagu ashnajuj canelataca chaupitalla, ishcai kilo pusaj 
patsaj picha chunga gramota japingui. Mishquillagu ashnajuj cálamo nishca 
caspitaca, ishcai kilo pusaj patsaj picha chunga gramota japingui. 

24Casia nishcataca, ñucapajlla huasipi pezashcashnallata, picha kilo canchis 
patsaj gramota, olivos aceitetaca, sucta litro yalita japingui. 
25Chaicunahuanga, ñucapajlla cachun shicanyachingapaj talishpa javina 
aceiteta rurangui. Chaitaca, mishquillagu ashnajuj jambicunata ruranata 
yachajcuna rurashcashnallata, alipacha jambicunata rurangui. Chaimi, 
ñucapajlla cachun shicanyachingapaj talishpa javina aceite canga. 
26Chaihuanmi, ñucahuan tuparina jatun carpatapash, imashna causanata ñuca 
yachachishca shimicunata alichina arcatapash javingui. 
27Mezatapash, chaipi imalla tianacunandi, candelerotapash, chaipi imalla 
tianacunandi, inciensota cushnichina altartapash javingui. 
28Shinallata ñucaman cushca animalta tucuillata rupachina altarta, chaipi 
imalla tianacunandi, jatun pailatapash, chai pailata churana bazatapash, chai 
aceitehuan javingui. 
29Chashna ñucapajlla cachun shicanyachijpimi, ima cashpapash ñucapajlla 
canga. Chaicunapi tucui ima tacarishcapash, ñucapajlla shicanyachishcami 
tucunga. 
30Aarondapash, paipaj churicunatapash aceiteta talishpa javingui. Paicunataca, 
ñucapaj curacuna cachunmi, chashna shicanyachina cangui. 
31Chai jipaca, israelcunataca cashna ningui: ‘Caimi, cangunapaj 
miraicunapajpash, ñucapaj cachun shicanyachingapaj talishpa javina aceite 
canga. 
32Yangalla runapaj cuerpopica, na talinachu canguichi. Chai aceiteta 
rurashcashnallata, shuj aceitetapash napacha ruranachu canguichi. Chai 
aceiteca, ñucapajlla shicanyachishcami. Cangunaca chai aceitetaca, ñucapajlla 
cachun shicanyachishcami yashpa charinguichi. 
33Maijan cashpapash, cai jambitashnalla rurashpa, na rijsishca runata, chai 
jambihuan javishpaca, Israel puracunamandaca anchuchi tucungami’ ningui” 
nijurcami. 

34Mandaj Diosca, Moisestaca cashnatapashmi nirca: “Mishquillagu ashnajuj 
jambicunata rurana yacuta, estacte nishca jambita, sillushnalla ricurijuj 
jambita, mishquillagu ashnajuj gálbano nishca jambita, ashtahuan ali 
inciensotapash, chashnatallata pezashpa japingui. 
35Chaicunamandaca, mishquillagu ashnajuj jambicunata ruranata yachajcuna 
rurashcashnallata, mishquillagu ashnajuj inciensota rurangui. Ñucapajlla 
cachun ali chapushpa, mishquillagu ashnajujtapacha rurangui. 
36Chaicunamanda shuj ashataca, ñutu ñutu tucungacaman cutangui. Chaitaca, 
imashna causanata ñuca yachachishca shimicunata alichishca arca ñaupajpi, 
ñucahuan tuparina jatun carpapi churangui. Chaipimi canman ricurisha. 
Chaica cangunapaca, ñucapajlla shicanyachishcami canga. 
37Caipi nijunshnallata chapushpa can rurashca cai inciensotashnaca, ashtahuan 
shujtaca na ruranachu canguichi. Chaica, Mandaj Dios ñucapajlla 
shicanyachishcami canga. 
38Maijan cashpapash, cai inciensotashna shuj inciensota mishquillagu 
ashnachingapaj rurashpaca, Israel puracunamandaca anchuchi 
tucungapachami” nircami. 

Éxodo 31 

Bezaleel shuti, Aholiab shuti runacunatami cayashca 
(Ex. 35:30—36:1) 

1Mandaj Diosca, Moisesmanmi cashna nishpa villajurca: 
2“Ricui, ñucami Judá aillu puramanda Uri shuti runapaj churi Bezaleel shuti 
runataca, paipaj shutipi cayarcani. Uri shuti runaca, Hur shuti runapaj churimi. 
3Paitami, Taita Dios ñuca Espirituhuan junda cachun rurarcani. Alipacha 
yachajushca, ali yuyaita charij, ali yachajushca cachun, imacunata 
ruranatapash ali yachaj cachunmi, chashna rurarcani. 
4Shinallata imacunata cashpapash, aligutapacha yarishpa orota, culquita, 
bronceta rurashpa, juyaillacunata rurai ushaj cachunmi, chashna rurarcani. 

5Shinallata imacunapipash churangapaj, rumicunata juyaillaguta ruranata 
yachaj cachun, caspicunatapash juyaillaguta ruranata yachaj cachun, tucui 
imacunatapash ruranata ali yachaj cachunmi rurarcani. 
6Ricui, ñucami Dan aillupura Ahisamac shuti runapaj churi Aholiab shuti 
runata, Bezaleel shuti runahuan churarcani. Shungupi ali yachaita 
charijcunamambash, ashtahuan alipacha yuyaitami curcani. Ñuca canda tucui 
imatalla mandashcata ruranajuchunmi, shina rurarcani. 
7Ñucahuan tuparina jatun carpata, imashna causanata ñuca yachachishca 
shimicunata alichina arcata, chai arcata quilpana tapata, jatun carpapi tucui 
imalla tianacunatapashmi ruranajunga. 
8Mezata, chai mezapi imalla tianacunatapash, mapa illaj candelerota, chaipi 
imalla tianacunatapash, inciensota cushnichina altartapashmi ruranajunga. 
9Ñucaman cushca animalta tucuillata rupachina altarta, chaipi imalla 
tianacunatapash, jatun pailata, chai pailata churana bazatapashmi 
ruranajunga. 
10Shinallata ñucata servingapaj churajunacunata, Aarón cura ñucapajtalla 
rurangapaj churajunacunata, curacuna cashpa ñucapajta rurangapaj, paipaj 
churicuna churajunatapashmi ruranajunga. 
11Talishpa javina aceiteta, ñucapajlla huasipi mishquillagu ashnajuna 
inciensotapash, chai tucuicunata canman imashna mandashcashnallatami 
ruranajunga” nijurcami. 

Samama punllapash, shuj ricuchina cajtami villajun 

12Mandaj Diosca, Moisestaca cashnatapashmi nijurca: 
13“Canga, israelcunaman cashna nishpa villangui: ‘Cangunaca, samana ñuca 
punllacunataca, pactachinapachami canguichi. Chai punllacunaca 
ñucapajpash, cangunapajpash, cangunapaj miraicunapajpash, shuj ricuchinami 
canga. Ñucapajlla cachun shicanyachij Mandaj Dios cajta yachachunmi 
chashna canga. 

14Chashna cashcamanda cangunapaca, ñucapajlla cachun shicanyachishca 
punlla cajpimi, samana punllataca alichina canguichi. Chai punllata 
maijambash yangapi churashpaca, huañungapachami. Shinamandami maijan 
cashpapash, chai punllapi ima ruranatapash rurashpaca chai runaca, Israel 
puramandaca anchuchi tucunga. 
15Sucta punllata trabajangui. Ashtahuangarin canchis punllapica, Mandaj Dios 
ñucapajlla shicanyachishca samana punllami. Maijan cashpapash, chai samana 
punllapi trabajashpaca, huañungapachami. 
16Israelcunaca, chai punllataca ñucahuan ari ninajushcata yarishpami, 
paicunapaj miraicunapash, paicunapaj tucui causaipi pactachinajunga. 
17Caica ñucahuan, israelcunahuan tucui causaipi shuj ricuchina punllami. 
Mandaj Diosca, sucta punllapimi jahua pachatapash, cai pachatapash rurarca. 
Ashtahuangarin canchis punllapica, tucui imatalla ruraita tucuchishpami 
samarca’ nishpa villangui” nijurcami. 

Oro shicuta rurashcatami villajun 
(Deut. 9:6-29) 

18Sinaí urcupi Moiseshuan rimaita tucuchishpaca, imashna causanata 
yachachishca shimicunata escribishca ishcai tabla rumicunatami Moisesman 
curca. Chaicunaca, Taita Diospaj dedohuan escribishca tabla rumicunami 
carca. 

Éxodo 32 

1Israelcunaca, urcumanda Moisés na ucha uriajumujta ricushpami, 
Aaronbajman shamushpa cashna ninajurca: —Ñucanchita ñaupashpa richun, 
ñucanchiman dioscunata rurangapaj jatari. Egipto llactamanda ñucanchita 
llujchimuj Moisés runaca, ima tucurcacha na yacharinllu— ninajurcami. 
2Shina nijpimi Aaronga, cashna nirca: —Cangunapaj huarmicunapaj, 
churicunapaj, ushicunapaj rinripi churajushca oro zarcillocunata llujchishpa 
apamuichi— nircami. 

3Shina nijpimi, tucui israelcunaca paicunapaj rinripi churajushca oro 
zarcillocunata llujchishpa, Aaronbajman apamunajurca. 
4Shina apamujpimi Aaronga, paicunapaj maquimanda oro zarcillocunata 
japishpa yacuyachishpaca, filo jirruhuan tacashpa, shuj shicuta rurarca. Shina 
rurajpimi, cashna ninajurca: —Israelcunalla, caicunami Egipto llactamanda 
cangunata llujchimuj dioscuna— ninajurcami. 
5Chashna ninajujta Aarón ricushpami, shuj altarta shicupaj ñaupajpi rurarca. 
Shina rurashpaca Aaronga: —Cayapaca, Mandaj Diospaj jatun fiestami canga— 
nishpami caparijurca. 
6Cayandi punllapaca tutamandata jatarishpami, chai shicuman animalcunata 
cushpa tucuillata rupachinajurca. Paihuan ali cangapaj caranacunatapashmi 
caranajurca. Israelcunaca micungapaj, ufiangapaj tiarishca jipami, 
cushijungapaj jatarinajurca. 
7Shinamandami Mandaj Diosca, Moisestaca cashna nirca: —Cunanga, urai 
rilla. Egipto llactamanda can llujchimushca, cambaj gentecunaca 
huaglishcami. 
8Paicunaca, ali causachun ñuca mandashca ñanmandaca, ñapashmi 
anchurinajushca. Yacuyachishpa rurashca shicuta ninanda alicachishpa, 
animalcunata cushpa huañuchishpami, cashna ninajun: ‘Israelcunalla, 
caicunami Egipto llactamanda cangunata llujchimushca cangunapaj dioscuna’ 
ninajunmi— nircami. 
9Mandaj Diosca, Moisestaca cashnatapashmi nirca: —Cai gentecunataca, 
shinlliyashcapacha gentecuna cajtami ricuni. 
10Cunanga, nina japirinshna paicunata fiñashpa, paicunata tucuchijuchun 
saquihuailla. Shina cashpapash canmandaca, shuj jatun llactatami rurasha— 
nircami. 
11Shina nijpimi Moisesca, paita Mandaj Taita Diospaj ñaupajpi, cashna nishpa 
mañajurca: —Mandaj Dioslla, ¿imashpata cambaj jatun ushaihuan, ninan 

ushaita charij cambaj maquihuan, Egipto llactamanda can llujchishca, can 
agllashcacunataca nina japirinshna fiñagringuiyari? 
12Egipto llactapi causajcunaca, cashnami ninajunga: ‘Paicunataca, ¿nalipajchu 
llujchishca? ¿Urcucunapi huañuchingapaj, cai pachamanda 
chingachingapajchu llujchishca?’ ninajungami. Nina japirinshna fiñarishpa, 
can agllashcacunata llaquichingapaj munajushcamandaca llaquiripairi. 
13Abrahamdapash, Isaactapash, Israeltapash, canda servijcunataca yaripairi. 
Paicunamanmi, canmandallata cashna nishpa juramentushcangui: ‘Ñucami, 
cangunapaj miraicunataca, jahua pacha luzerocunatashna mirachisha. 
Carashapachami nishca tucui cai llactata cangunapaj miraicunaman carajpimi, 
causaita causaicaman paicunapaj cachun japinajunga’ nircanguimi— 
nijurcami. 
14Shina nijpimi Mandaj Diosca, pai agllashcacunata llaquichishami 
nishcamandaca, ninanda llaquirirca. 
15Chai urcumanda Moisés tigrashpa urai shamushpaca, imashna causanata 
yachachishpa ishcandi ladoman escribichishca ishcai tabla rumita apashpami 
shamujurca. Chai tabla rumicunaca, caishuj ladomambash, chaishuj 
ladomambash, ishcandi ladoman escribishcami carca. 
16Chai tablacunaca, Taita Dios rurashcami carca. Escribishcapash, tabla 
rumicunapi jirruhuan aspishcatashna rurashpa, Taita Dios escribishcami carca. 
17Israelcuna ninanda caparinajujta, Josué uyashpami: —Carpacunapica, 
macanajushpa caparinajujmi uyarin— nishpa, Moisesman villarca. 
18Shina nijpimi Moisesca, cashna nishpa tigrachirca: —Shinlli runacuna 
macanajuipi mishashpa caparishcapash, na canllu. Ushai illaj runacuna mishai 
tucushpa caparishcapash, na canllu. Ashtahuangarin ñucaca, cushijushpa 
candanajujtami uyani— nircami. 
19Carpacunata shayachishca pushtuman Moisés chayajpimi, cashna tucurca: 
Moisesca shicutapash, chaipi bailanajujtapash ricushpami, nina japirinshna 

fiñarirca. Shina fiñarishpami, pai charijushca tabla rumicunata shitashpa, urcu 
chaqui ladopi faquirca. 
20Shinallata paicuna rurashca shicuta japishpa, ninapi rupachishpami, ñutu 
ñututa cutarca. Shina cutashpami, yacucunapi tsirapachishpa, chai 
yacucunataca israelcuna ufiachun curca. 
21Shina ufiachishpami Moisesca, Aarondaca cashna nirca: —Cai 
gentecunapajman cai jatun juchata apamungapaca, ¿cai gentecunaca candaca 
imatata rurarca?— nircami. 
22Shina nijpimi Aaronga, cashna nishpa tigrachirca: —Ñucata mandajlla, 
ñucataca ama fiñahuaichu. Nalitalla rurangapaj munaj gentecuna cajtaca, 
canllata yachapanguimi. 
23Paicunami cashna ninajuhuarca: ‘Ñucanchita ñaupashpa richun, dioscunata 
rurayari. Egipto llactamanda ñucanchita llujchimushca Moisés runataca, ima 
tucushcatapash na yachashcami tianajunchi’ ninajurcami. 
24Shina ninajujpimi, cashna nishpa tigrachircani: ‘¿Pita orota charinguichi? 
Surcumuichi’ nircanimi. Shina nijpi orota ñucaman apamujpimi, chaicunataca 
ninapi churarcani. Shina churajpimi, cai shicuca llujshirca— nijurcami. 
25Moisesca, Aaronllata na jarcashpa saquijpi israelcunaca, na jarcarishpa 
chashna rurashcata, shinallata paicunata fiñaj puracunapi pingai tucungapaj, 
chashna rurashcatami ricujurca. 
26Moisesca, carpacunaman yaicuna pushtupi shayarishpami: —¿Pita Mandaj 
Dioshuan canguichi? Ñucahuan tandanajumuichi— nirca. Shina nijpimi 
Levipaj tucuilla miraicunaca, Moiseshuan tandanajurca. 
27Shina tandanajujpimi Moisesca, cashna nirca: —Israelcunata Mandaj Taita 
Diosca, cashnami nin: ‘Tucuicunallata cangunapaj espadata cangunapaj 
cinturaspi huatarichi. Shina huatarishpaca, pungun pungun yalishpa, 
carpacunaman yaicushpa cangunapaj huauqui cajpipash, cangunapaj cumba 

cajpipash, cangunapaj familia cajpipash, tucuicuna rishpa huañuchigrichi’ 
ninmi— nircami. 
28Shina nijpimi Levipaj miraicunaca, Moisés mandashcashnallata ruranajurca. 
Israelcunaca chai punllapica, quimsa huarangashna runacunami huañurca. 
29Shinamandami Moisesca, cashna nirca: —Cunanga, cangunaca Mandaj 
Diospajllami tucushcanguichi. Tucuicunami, paipaj churi cajpipash, paipaj 
huauqui cajpipash huañuchishpa, Dios cangunata cunan bendiciachun, 
paipajlla tucushcanguichi— nircami. 
30Chai jipami, cashna tucurca: Chai cayandi punllami Moisesca, israelcunataca 
cashna nirca: —Cangunaca, jatun juchatami rurashcanguichi. Shina cajpipash, 
canguna juchata rurashcamanda Dios fiñarishcata yalichi ushashapashchari. 
Cunanga, Mandaj Diospajmanmi vichai rigrini— nircami. 
31Chai jipami Moisesca, Mandaj Diospajman tigrashpa rishpa, cashna nirca: —
Cai gentecunami, oro dioscunata rurashpa, jatun juchata rurapashca. 
Chaimandami canda mañajupani. 
32Cunanga, paicunapaj juchata cungapairi. Paicunapaj juchata na 
cungashpaca, ñuca shutita escribishca cambaj libromanda cunanda 
anchuchihuailla— nircami. 
33Shina nijpimi Mandaj Diosca, Moisesman cashna nishpa tigrachirca: —
Maijan cashpapash ñucata fiñashpa juchata rurajtami, ñuca libromanda 
anchuchisha. 
34Cunanga, cai gentecunataca, ñuca maiman pushashpa ri nircani, chaiman 
pushashpa rilla. Ricui ñuca angelmi, canda ñaupashpa ringa. Ashtahuangarin 
llaquichina punllapica, paicuna juchata rurashcamandaca ñucami 
llaquichisha— nircami. 
35Shina nishpami, Mandaj Diosca israelcunataca, Aarón rurashca shicumanda 
ninanda llaquichirca. 

Éxodo 33 

Taita Diosca, cangunahuanmi risha nishcami 

1Mandaj Diosca, Moisestaca cashnami nirca: —Cambash, Egipto llactamanda 
can llujchimushca israelcunapash, caimanda vichai richi. Abrahammambash, 
Isaacmambash, Jacobomambash: ‘Cai llactatami, cambaj miraicunaman 
carasha’ nishpa juramentushca, chai llactaman vichai richi. 
2Ñucami, canda ñaupashpa richun angelta cachamusha. Shinami cananeo, 
amorreo, heteo, ferezeo, heveo, jebuseo nishca gentecunatapash llujchishpa 
cachasha. 
3(Lechepash, balun mishquipash ashtacapacha tiaj llactaman richilla). Shina 
cajpipash, ñucaca na cangunapaj chaupipi vichai rishachu. Cangunaca, 
shinlliyashcapacha gentecunami canguichi. Shinamanda cangunataca, ñambira 
tucuchiman— nircami. 
4Cashna llaquita israelcuna uyashpami, juyailla churajunacunataca pipash na 
churajushpa, yana churajunata churajushpa, ninanda llaquirinajurca. 
5Ashtahuangarin Mandaj Diosllatami, Moisesman cashna nishca carca: —
Israelcunataca cashna ni: ‘Cangunaca, shinlliyashcapacha gentecunami 
canguichi. Shinamandami, cungashcapi cangunapajman vichai shamushpa 
tucuchisha. Cunanga, cangunata ñuca imata ruranata ricungapaca, cangunapaj 
juyailla churajunacunata anchuchinami canguichi’ ni— nishcami carca. 
6Shinamandami israelcunaca, Horeb shuti urcu ladopica, paicunapaj juyailla 
churajunacunata llujchinajurca. 
7Chaipimi Moisesca, Diospaj jatun carpataca apashpa, israelcunapaj 
carpacunamanda carupi shayachirca. Chaitami: “Dioshuan Tuparina jatun 
Carpa” nishpa shutichirca. Maijan cashpapash Mandaj Diosta mascashpaca, 
carpacunamanda carupi shayachishca jatun carpamanmi llujshin carca. 
8Chaipimi cashna tucujurca: Jatun carpaman ringapaj Moisés llujshijpica, 
tucuilla israelcunami jatarishpa, paicunapaj carpa pungupi shayarishpa, jatun 
carpaman yaicungacaman, Moisesta ricunman quedanajurca. 

9Jatun carpaman Moisés yaicujpica, pilarshnalla shayajuj fuyu 
uriajumushpami, jatun carpa pungupi tiarin carca. Chaipimi Mandaj Diosca, 
Moiseshuan parlan carca. 
10Pilarshnalla shayajuj fuyu, jatun carpa pungupi tiajujta tucui israelcuna 
ricushpaca, paicunapaj carpa punguman tucuicuna jatarishpami, ninanda 
alicachinajurca. 
11Maijan cashpapash, paipaj cumbahuan imashna parlanshnallatami Mandaj 
Diosca, Moiseshuan ñavi ñavi parlan carca. Chai jipami Moisesca, 
carpacunaman tigran carca. Shina cajpipash, Moisesta servij Josué 
huambraguca, ima horapash jatun carpa ucumandaca, na anchurinllu carca. 
Josueca, Nun shuti runapaj churimi carca. 
12Moisesca, Mandaj Diostaca cashnami nirca: —Ricui, canga ñucataca: ‘Cai 
gentecunata llujchi’ nihuanguimi. Shina nishpapash, pita ñucahuan 
cachanatapash nara villahuanguichu. Shina cashpapash, canga: ‘Ñucami 
candaca, cambaj shutipi rijsini, ñuca ñavipipash alimi ricurishcangui’ 
nihuanguimi. 
13Cunanga, cambaj ñavipi ñuca ali ricurishca cajpica, canda rijsishpa cambaj 
ñavipi ali ricuringapaj, cunanda cambaj ñanda ricuchihuai nipanimi. Ricui, cai 
gentecunaca can agllashcacunami— nircami. 
14Shina nijpimi, Taita Diosca: —Ñucami canhuan risha. Candaca 
samachishami— nirca. 
15Shina nijpimi Moisesca, cashna nishpa tigrachirca: —Can ñucahuan na rina 
cashpaca, ñucanchitaca ama caimanda llujchinguichu. 
16¿Caipica, imata ricushpata ñucapash, can agllashca gentecunapash, cambaj 
ñavipi ali ricurishcataca yachanga? Ashtahuangarin can ñucanchihuan rijujta 
ricushpallami yachanga. Ñucapash, can agllashcacunapash, tucuilla cai 
pachapi causajcunamanda shicanyachishca cajpimi, chashna yachanga— 
nircami. 

17Shina nijpimi Mandaj Diosca, Moisestaca cashna nirca: —Can caita 
nishcatapash rurashami. Can ñuca ñavipi ali ricurishcamanda, candaca cambaj 
shutipi rijsishcamandami, chaitapash rurasha— nircami. 
18Shina nijpimi, Moisesca: —Can punchapamba cajta ricuchihuayari 
nipanimi— nirca. 
19Shina nijpimi, Moisesman cashna nishpa tigrachirca: —Ñucami, cambaj 
ñavipica, ñucapaj tucui alita ricuchisha. Shinami, Mandaj Dios ñucapaj 
shutitaca, cambaj ñaupajpi villajusha. Shina cashpami, pita ñuca llaquingapaj 
munashpaca, llaquisha. Pihuan ñuca ali cangapaj munashpaca, alimi casha— 
nircami. 
20Ashtahuan cashnatapash nircarami: —Ñuca ñavita ricuitaca, na ushanguichu. 
Runaca, ñuca ñavitaca na ricungachu. Ñucata ricushpa causaitaca, na 
ushangachu— nircami. 
21Mandaj Diosca, cashnatapashmi nijurca: —Ricui, ñuca ladollapimi shuj 
pushtu tian. Canga, chaipi tiaj jaca rumi jahuapi shuyangui. 
22Punchapamba ñuca yalijushpaca, ñucallatami candaca shuj jatun jaca rumi 
utujupi churasha. Shina churashpami ñuca yalingacaman candaca, ñuca 
maquihuan quilpasha. 
23Chai jipamanmi, ñuca maquita anchuchijpi, ñuca huashatalla ricungui. 
Ashtahuangarin ñuca ñavitaca, na ricunguichu— nijurcami. 

Éxodo 34 

Dioshuan ari nishcatami cutin mushujyachishca 
(Deut. 10:1-5) 

1Mandaj Diosca, Moisestaca cashnami nirca: —Punda rurarcangui, 
chashnallata ishcai tabla rumicunata, llambu llambuguta rurai. Chai tabla 
rumicunapimi, punda can faquishca tabla rumicunapi tiashca shimicunata 
escribisha. 

2Canga cayapaca alichiringui. Shina alichirishpaca, Sinaí urcuman 
tutamandata vichai rishpa, chai urcu punda jahuapi ñuca ñaupajpi 
ricurimungui. 
3Canhuanga, maijan runapash na vichai ringachu. Tucui chai urcupica, 
maijanllapash na ricuringachu. Chai urcu ladopica, llamacunapash, 
huagracunapash na micunajungachu— nircami. 
4Moisesca, punda rumicunatashnallatami, ishcai tabla rumicunata llambu 
llambuguta rurarca. Chai jipami, Mandaj Dios imashna paita 
mandashcashnallata, ishcai tabla rumicunata apashpa, tutamandata jatarishpa, 
Sinaí urcuman vichai rirca. 
5Chaipimi Mandaj Diosca, fuyupi uriajumurca. Shina uriajumushpami, 
Moiseshuan chaipi cashpa Mandaj Diosca, paipaj shutita villajurca. 
6Mandaj Diosca, Moisespaj ñaupajta yalijushpami, cashna nishpa villajurca: —
¡Mandaj Dios, Mandaj Dios ñucami, tucuita ushaj, llaquij, juyaj, na ñapash 
fiñarij, ninanda llaquij, na llullaj cani! 
7Huaranga huaranga miraicunacaman llaquijmi cani. Nalita rurashcata, na 
cazushcata, juchata rurashcatapash cungaj Diosmi cani. Shina cashpapash 
nalita rurajtaca, ima nalitapash na ruraj runatashnaca, na saquishachu. 
Ashtahuangarin taitacuna nalita rurashcata ricuj shamushpami, churicunapaj 
jahuapi, chai churicunapaj cati churicunapaj jahuapi, quimsa miraicunacaman, 
chuscu miraicunacaman llaquichisha— nircami. 
8Shina nijpimi Moisesca, alpaman uchalla urai cungurishpa, Diosta alicachirca. 
9Paica cashnami nijurca: —Jatun Dioslla, cunan cambaj ñavipi ñuca ali 
ricurishca cajpica, cunanga can Jatun Diosca ñucanchi chaupipi ripashunyari. 
Cai gentecunaca, shinlliyashcapacha gentecunamari capan. Nalita ñucanchi 
rurashcata, ñucanchipaj juchacunata cungashpa, ñucanchitaca cambaj cachun 
chasquihuayari— nijurcami. 

10Shina nijpimi Mandaj Diosca, cashna nishpa tigrachirca: “Ricui, can 
pushamushca tucui gentecunapaj ñaupajpimi, ñucaca ari nini. Tucui cai 
pachapica, maijan llactapillapash na rurashcacunatami, imapash 
juyaillacunata rurasha. Shina rurajpimi, tucui cambaj muyundipi causaj 
gentecunaca, Mandaj Dios rurashcata ricunajunga. Canhuanga, shuj jatun 
manllarinata rurajpimi, chashna ricunajunga. 

Canaán llactapi shuj dioscunata ama mañachunmi, cutin cutin yachachishca 
(Deut. 7:1-5) 

11Cunan ñuca mandashcataca cazushpa pactachingui. Chashna rurajpimi 
amorreo, cananeo, heteo, ferezeo, heveo, jebuseo nishca gentecunataca, 
cangunapaj ñaupajmanda llujchishpa cachasha. 
12Canguna maipi causana llactaman yaicushpaca, chaipi causajcunahuanra 
imatapash ari ninguichiman. Chashna rurajpica, rumipi nitijachishpa 
urmachinshnami, paicunapaj chaupipi cangunataca urmachinajunga. 
13Paicunapaj altarcunatapash urmachinami canguichi. Rumita rurashca 
dioscunatapash, Asera shuti huarmi diosman rijchajcunatapash, faquinami 
canguichi. 
14Cangunaca, maijan shuj diostallapash na cungurinachu canguichi. Mandaj 
Diosca, paipajlla cachun Munaj shutimi. Paipajlla cachun munaj Taita Diosmi. 
15Shina cashcamanda, chai llactapi causajcunahuanga, imata rurangapajpash 
na tandanajunachu canguichi. Paicunapaj dioscunata catishpa 
huainayashpami, paicunapaj dioscunaman animalcunata cushpa 
huañuchinajunga. Shina rurashpaca, cangunatapash cayajpimi, chai 
animalcunaman carashca aichata micunguichi. 
16Chaicunata na micushpapash, cangunapaj churicunapaj huarmi cachunmi, 
paicunapaj ushicunata japinguichi. Chai huarmicunaca, paicunapaj dioscunata 
catishpa huainayanajushpami, cangunapaj churicunatapash, paicunapaj 
dioscunata catichishpa huainayachinajunga. 

17Cangunaca, imatapash yacuyachishpa rurashca dioscunataca na ruranachu 
canguichi. 

Huatapi huatapi fiestacunata rurachunmi mandashca 
(Ex. 23:14-19; Deut. 16:1-7) 

18Levadura illaj tandata micuna fiestataca pactachinami cangui. Levadura illaj 
tandataca, ñuca mandashcashnallata, canchis punllacaman micungui. Ñuca 
villashca punllapi, chai Abib nishca quillapi micungui. Abib nishca quillapimi, 
Egiptomandaca llujshimurcangui. 
19Punda huacharishca tucui huahuacunaca, ñucapajmi. Cambaj 
animalcunamanda huarmi huagrapaj huahuapash, na cashpaca llamapaj 
huahuapash, punda huachashca jaricunaca ñucapajmi. 
20Ashtahuangarin punda huachashca burro huahuamandaca, shuj maltun 
llamata cungui. Burromanda na maltun llamata cushpaca, paipaj cunga tulluta 
faquingui. Punda huacharishca tucuilla cambaj churicunamandapashmi, 
chashna cuna cangui. Ñuca ñaupajpica, maijanllapash chushaj maquihuanga 
na ricurimungachu. 
21Sucta punllata trabajangui. Ashtahuangarin canchis punllapica samangui. 
Yapujushpapash, cozechajushpapash samangui. 
22Shinallata punda fucushca trigota cozechajui semanacunapipash, jatun 
fiestata rurangui. Huata tucuripi, cozechana fiestatapash rurangui. 
23Cambaj llactapi causaj tucui jaricunami, huatapi quimsa viajeta, Mandaj 
Jatun Dios uca ñaupajpi ricurimunga. Ñucaca, israelcunapaj Taita Diosmi cani. 
24Ashtahuangarin llactacunapi causajcunataca, cambaj ñaupajmanda 
llujchishpa cachashpami, cambaj llactataca jatunyachisha. Canda Mandaj Taita 
Dios uca ñaupajpi, huatapi quimsa viajeta ricuringapaj, can vichai shamujpica, 
cambaj alpataca pipash na japingachu. 
25Ñucaman cushpa huañuchishca animalpaj yahuartaca, imapash 
levadurahuan rurashcahuanga, na cunachu cangui. Pascua punllapi 
huañuchishca animalpaj aichataca, imatallapash cayapaca na puchuchinachu. 

26Cambaj alpapi punda fucushca granocunataca, canda Mandaj Taita Dios uca 
huasimanra punda apamungui. Huahua chivopaj aichataca, mamapaj 
lechepica ama yanunguichu” nijurcami. 

Moisesmandapash, mandashcacunata escribishca ishcai tabla 
rumicunamandapashmi villajun 

27Mandaj Diosca, Moisestaca cashnami nirca: “Canga, cai shimicunata escribi. 
Cai shimicunapi nijunshnallatami, canhuambash, israelcunahuambash ari 
nircani” nircami. 
28Moisesca, chuscu chunga punllata, chuscu chunga tutatami, micuitapash na 
micushpa, yacutallapash na ufiashpa, Mandaj Dioshuan chaipi carca. Chaipimi, 
Dios ari nishca shimicunatapash, tabla rumicunapi escribirca. Chaicunaca, 
chunga mandashca shimicunami. 
29Chaipimi cashna tucurca: Moisesca, Sinaí urcumanda uriajumushpaca, 
imashna causanata yachachishpa escribishca ishcai tabla rumicunata 
chaririajmi uriajumurca. Moisesca, Taita Dioshuan parlashca jipa, paipaj ñavi 
cara ninanda punchayachijujtaca, na yacharcachu. 
30Aaronbash, tucuilla israelcunapashmi Moisestaca ricunajurca. Paicunaca, 
Moisespaj ñavi carapash ninanda punchayachijujtami, ñapash ricunajurca. 
Shina cajpimi, Moisespajman quimiringapaca manllanajurca. 
31Shina manllanajujpimi, paicunataca Moisesca cayarca. Shina cayajpimi 
Aaronbash, tandanajushca israelcunata tucuilla mandajcunapash, paipajman 
tigrajpi Moisesca, paicunata rimarca. 
32Chaipaj catica, tucuilla israelcunami quimirinajurca. Paicunamanmi, Sinaí 
urcupi tucui imata, Mandaj Dios paiman villashcacunata mandarca. 
33Paicunahuan Moisés rimaita tucuchishpaca, shuj telahuanmi paipaj ñavita 
quilparirca. 
34Mandaj Diospaj ñaupajman Moisés parlangapaj shamushpaca, chaimanda 
llujshingacamanmi quilparishca telataca anchuchin carca. Ña llujshijushpami, 
paiman imata mandashcataca, israelcunaman villajurca. 

35Moisespaj ñavita israelcuna ricunajushpaca, paipaj ñavi carapash ninanda 
punchayachijujtami ricunajurca. Shinamandami Moisesca, Taita Dioshuan 
rimangapaj yaicungacaman, telahuan cutin paipaj ñavita quilparin carca. 

Éxodo 35 

Samana punllapi samachun mandashcami 
(Ex. 31:12-17) 

1Moisesca, tandanajushca tucuilla israelcunata cayashpami, cashna nijurca: 
“Caicunatami, Mandaj Diosca rurachun mandashca: 
2Sucta punllatami trabajana. Ashtahuangarin canchis punllapica, Mandaj 
Diospajlla shicanyachishca samana punllami canga. Maijan cashpapash, chai 
punllapi imatapash rurajushpaca huañungami. 
3Samana punllapica, canguna causaj huasicunapica, ninatallapash na 
japichinachu canguichi” nijurcami. 

Jatun carpata rurangapaj imagutapash carachun mandashcami 
(Ex. 25:1-9) 

4Moisesca, tucuilla tandanajushca israelcunamanmi, cashna nishpa villajurca: 
“Mandaj Diosca, caitami mandarca: 
5Canguna puramandaca, Mandaj Diosman caranacunata japichi. Mandaj 
Diosman carana yuyaita shungupi charijcunaca, tucuicunami orota, culquita, 
bronceta apamunga. 
6Shinallata azul, morado, yana puca puchacunata, ashtahuan ali lino puchata, 
chivo milmata, 
7jari llama caracunata pucata tenishcata, tejón nishca animalpaj caracunata, 
acacia caspicunatami apamunga. 
8Michata japichingapaj aceiteta, talishpa javina aceiteta, mishquillagu ashnaj 
inciensota rurana yacucunata, 
9efod nishca, pectoral nishca churajunacunapi churangapaj, ónice nishca 
rumicunata, muyundi churana rumicunatapashmi apamunga. 

Jatun carpata ruranatami villajun 

(Ex. 39:32-43) 

10Canguna puramandaca, ali yuyaita shungupi tucui charijcuna, imata 
ruranatapash yachajcuna shamushpami, Mandaj Dios mandashcataca 
ruranajunga: 
11Jatun carpata, carpapaj telacunata, carpa jahuata jatanata, chai 
jatashcacunapi churana arocunata, chaipi churana tablacunata, jirru 
barracunata, pilar caspicunata, chai pilarcunapaj bazacunatami ruranga. 
12Arcata, chai arcata huanduna vara caspicunata, arcapaj tapata, carpapaj 
telata, 
13mezata, chai mezata huanduna caspicunatapash, chaipi imalla 
minishtirishcatapash, ñucaman shicanyachina tandacunatapashmi ruranga. 
14Michata japichina candelerota, chaipi imalla minishtirishcatapash, 
chaipillata churana lamparacunata, michata japichingapaj aceiteta, 
15inciensota rupachina altarta, chai altarta huanduna vara caspicunatapash, 
talishpa javina aceiteta, mishquillagu ashnajuj inciensota, jatun carpaman 
yaicuna pungupaj cortinatapashmi ruranga. 
16Diosman animalta cushpa tucuillata rupachina altarta, altarpaj bronce rejata, 
chai altarta huanduna vara caspicunata, chaipi imalla minishtirishcatapash, 
jatun pailata, chai pailata churana bazacunatapashmi ruranga. 
17Jatun carpa muyundi patiota jarcana telacunata, telacunata huarcuna pilar 
caspicunata, chai pilarcunata shayachina bazacunata, carpaman yaicuna patio 
pungupi huarcuna telatapashmi ruranga. 
18jatun carpata shayachingapaj estacacunata, patiopi shayachina estacacunata, 
chaicunata huatana cabiacunata, 
19carpa ucupi Diospajta rurashpa servingapaj churajunacunatapashmi ruranga. 
Chai churajunacunaca, Diospajtalla rurangapaj shicanyachishca Aarón curapaj 
churajunacunami canga. Shinallata paipaj churicunapash, curacuna cashpa 
servinajushpa churajunami canga” nijurcami. 

Israelcuna caranacunata apamushcatami villajun 

20Chai jipami, tandanajushca tucui israelcunaca, Moisespaj ñaupajmanda 
llujshirca. 
21Shinallata tucui jaricunami paicunapaj shungu yarichijpi, tucui maijanman 
cashpapash, carana munaita paicunapaj espíritu cujpi, Mandaj Diosman 
caranacunahuan shamunajurca. Dioshuan tuparina jatun carpata rurangapaj, 
chai carpapajllata tucui imatalla ruranacunata rurangapaj, Diospajtalla rurana 
churajunacunata rurangapajmi chashna shamunajurca. 
22Chashnami carana munaita tucui charijcunaca jaricunapash, 
huarmicunapash shamunajurca. Paicunaca cadenacunata, zarcillocunata, 
surtijascunata, brazaletecunata, orota rurashca tucui ima juyaillacunatapashmi 
apashpa shamunajurca. Tucuicunami orotaca, Mandaj Diosman caranajurca. 
23Tucui runacunami azul, morado, yana puca puchacunata, ashtahuan ali lino 
puchata, chivo milmata, jari llama caracunata pucata tenishcata, na cashpaca 
tejón nishca animalpaj caracunata apamunajurca. 
24Culquita, bronceta tucui carajcunaca, tucuicunami Mandaj Diosman 
carangapaj apamunajurca. Shinallata acacia caspita tucui charijcunaca, 
chaicunahuan tucui imacunatalla rurashpa, Diosta servinajuchunmi chaicunata 
apamunajurca. 
25Shinallata tucui imatalla ruranata alipacha yachaj huarmicunapash, 
paicunapaj maquihuan puchashpami, azul, morado, yana puca puchacunata, 
ashtahuan ali lino puchatapash apamunajurca. 
26Shuj huarmicunaca ashtahuan tucuicunami, paicunapaj shungupi yarishca 
yachaihuan chivo milmacunata puchanajurca. 
27Israelcunata mandajcunaca, ónice nishca rumicunata, efod nishcapi, pectoral 
nishcapi muyuchishpa churana rumicunatapashmi apamunajurca. 

28Shinallata mishquillagu ashnajuj jambicunata, michata japichina aceiteta, 
talishpa javina aceiteta, mishquillagu ashnajuj inciensota rurana 
jambicunatapashmi apamunajurca. 
29Israel puramandaca, carana munaita shungupi tucui charijcunami 
jaricunapash, huarmicunapash, tucui imatalla rurangapaj caranacunahuan 
shamunajurca. Chaicunata rurachunga Mandaj Diosmi, Moisesta villachun 
mandarca. Paicunapaj munaihuan, Mandaj Diosman carangapajmi, chashna 
apamunajurca. 

Bezaleel shuti, Aholiab shuti runacunatami agllashca 
(Ex. 31:1-11) 

30Moisesca, israelcunataca cashnami nijurca: “Ricuichi Mandaj Diosca, Judá 
aillu puramanda Uri shuti runapaj churi Bezaleel shuti runatami agllashca. Uri 
shuti runaca, Hur shuti runapaj churimi. 
31Bezaleeltaca, Diospaj Espirituhuan junda cachunmi rurashca. Ali yuyaita 
charij, ali yachajushca, ali yachaita charij imata ruranatapash ali yachaj 
cachunmi rurashca. 
32Shinallata imacunatapash rurashpa callarichun orota, culquita, bronceta 
cashpapash, imacunatapash juyaillaguta rurachunmi, chashna rurashca. 
33Rumicunata aliguta labrashpa, manñacunapi juyaillaguta rurashpa 
muyungapajpash, caspimanda imatalla rurangapajpash, chaicunatallata tucui 
imatapash aligutapacha rurai ushachunmi, chashna churashca. 
34Shinallata yachachi ushachumbashmi, paipaj shungupi yuyaita churashca. 
Chashnami Bezaleel shuti runamambash, Dan aillupura Ahisamac shuti 
runapaj churi Aholiab runamambash, ali yuyaita churashca. 
35Paicunamanmi, shungupi ali yachaita charichun cushca carca. Tucui imatalla 
ruranata, shinallata chaicunatallata imatapash rurai ushashpa bordashpapash, 
azul, morado, yana puca puchacunahuan, ali lino puchahuan, telarpipash 
ahuanajuchunmi chashna rurashca. 

Éxodo 36 

1Chashnami Bezaleel shuti runapash, Aholiab shuti runapash, ali yachaita 
Mandaj Dios cujpi, chaicunata ruranajunga. Ali yachaita, ali yuyaita charij, 
tucui runacunapashmi chaicunata ruranajunga. Tucui chaicunata Diospaj 
huasipi rurashpa servichunmi, chai ali yuyaicunata cunga. Paicunami, Mandaj 
Dios tucui imatalla rurachun mandashcataca ruranajunga” nijurcami. 

Caranacunata ama ashtahuan apamuchunmi, Moisesca jarcashca 

2Moisesca, Bezaleel shuti, Aholiab shuti runacunatami cayarca. Shinallata 
Mandaj Dios ali yuyaita cujpi, ali yachaita shungupi charij tucui 
runacunatapash, paicunapaj shungullata Diospaj carpata rurana yuyaita cujpi, 
chaita rurangapaj shamuj tucui runacunatapashmi cayarca. 
3Diospaj carpata rurangapaj tucui caranacunata israelcuna apamushcataca, 
paicunami Moisespaj ñaupajmanda japinajurca. Chai carpata rurangapajmi, 
chashna japinajurca. Israelcunaca tucui tutamandacunami, caranacunataca 
paicunapaj munai apamushpa catinajurca. 
4Diospajlla huasita tucui imatapash rurajcunaca, paicunapaj ruranacunata 
tucuicuna saquishpa shamushpami, 
5cashna nishpa Moisesman villanajurca: “Israelcunaca, Mandaj Dios rurachun 
mandashcata rurangapaj minishtishcataca, yapata yalishpami apamunajun” 
ninajurcami. 
6Shina villajpimi Moisesca, carpacunapi cashna nishpa villachun cacharca: 
“Jari cashpapash, huarmi cashpapash, Diospajlla huasipaj caranataca, 
maijanllapash na ashtahuan caramunachu canguichi” nichunmi cacharca. 
Chashnami, gentecuna carangapaj apamunataca jarcanajurca. 
7Tucui imata rurangapajpash, ashtaca ashtacapachami tiarca. Imata 
rurajpipash puchurcarami. 

Diospaj jatun carpatami rurashca 
(Ex. 26:1-37) 

8Imatalla ruraj puracunamandaca, shungupi ali yachaita charijcunami, jatun 
carpata ruranajurca. Chaitaca, lino puchata caupushpa rurashca chunga 

cortinahuan, azul, morado, yana puca puchacunahuanmi ruranajurca. Chai 
telacunataca, querubín nishcacunata bordashpami, juyaillaguta ruranajurca. 
9Shujlla cortinami, chunga ishcai metro chaupi largo, ishcai metro ancho carca. 
Tucuilla cortinacunami, chashnatallata medishpa rurashcacuna carca. 
10Picha cortinataca paipura sirashpami, caishuj picha cortinatapash, pai 
purallata sirarca. 
11Punda sirashpa tucuchishca cortina manñapica, azul puchahuan tugllashpa 
rurashcami carca. Shinallata jipalla sirashpa tucuchishca cortina manñapipash, 
chashnallata rurashcami carca. 
12Punda sirashca cortinapica, picha chunga tugllatami rurarca. Shinallata 
jipalla sirashpa tucuchishca cortina manñapipashmi, picha chunga tugllata 
rurarca. Chai tugllacunaca, caishuj ladohuan, chaishuj ladohuan 
chimbapurashcami carca. 
13Oro arotapashmi, picha chunga arota rurarca. Chai arocunahuanmi, caishuj 
lado cortinahuan, chaishuj lado cortinahuan chimbapurajpi, shuj jatun carpa 
tucurca. 
14Shinallata jatun carpa jahuata quilpangapaca, chivo milmata ahuashca, 
chunga shuj cortinatami rurarca. 
15Shujlla chai cortinami, chunga quimsa metro chaupi largo, ishcai metro 
ancho carca. Chunga shuj cortinataca, chashnatallata medishpa rurashcami 
carca. 
16Picha cortinataca shican sirashpami, caishuj sucta cortinatapash shican 
sirarca. 
17Punda sirashpa tucuchishca cortina manñapica, picha chunga tugllatami 
rurarca. Jipaman sirashpa tucuchishca cortina manñapipashmi, shuj picha 
chunga tugllata rurarca. 
18Shinallata cortinacunata chimbapurashpa tandachingapajmi, picha chunga 
bronce arotapash rurarca. Shina tandachijpimi, shujlla carpa tucurca. 

19Jatun carpata jatangapaca, jari llamapaj caracunata pucata tenishpami, shuj 
jatanata rurarca. Chai jahuata jatangapajpashmi, tejón nishca animalpaj 
caracunata, shuj jatanata rurarca. 
20Shinallata jatun carpapaca, acacia caspi tablacunatapashmi rurarca. Chai 
tablacunaca, na vinguchu carca. 
21Tucuilla tablacunami, chuscu metro chaupi largo, sucta chunga picha 
centímetro ancho carca. 
22Tucuilla tablacunami caishujhuan, chaishujhuan canichishpa 
shayachingapaj, ishcai espigata charirca. Jatun carpapaj tucuilla 
tablacunatami, chashnallata rurarca. 
23Jatun carpapaj tablacunataca, ishcai chunga tablatami, urai ladoman 
churangapaj rurarca. 
24Shinallata ishcai chunga tabla ucuman churangapaj, chuscu chunga culqui 
bazatapashmi rurarca. Ishcai espigata charij, shujlla tabla ucuman 
churangapaca, ishcai bazatami rurarca. Caishuj ishcai bazatapash, ishcai 
espigata charij, shujlla tabla ucuman churangapajmi rurarca. 
25Jatun carpa caishuj ladomambash, jahua ladoman churangapajmi, shuj ishcai 
chunga tablata rurarca. 
26Chai tablacunapajpash, chuscu chunga culqui bazatami rurarca. Ishcai 
bazataca, shuj tabla ucuman, shuj ishcai bazatapash, caishuj tabla ucuman 
churangapajmi rurarca. 
27Jatun carpapillata, indi huashajuj ladoman churangapaca, sucta tablatami 
rurarca. 
28Jatun carpa huasha tigrashcacunapi ishcandi ladopi churangapaca, ishcai 
tablatami rurarca. 
29Chai tablacunami, ucumandapacha jahuacaman, jahua umapica, shuj 
bisagrahuan ali canichishca shayajurca. Chashnallatami, caishuj ladopi ishcai 
tablatapash, carpa tigrana ishcandi ladopaj rurarca. 

30Pusaj tablacunaca, chunga sucta culqui bazapi shayachishcami carca. Cada 
tabla ucumanmi, ishcai bazacuna carca. 
31Picha jatun caspitapashmi, jatun carpa shuj lado tablacunapaj cachun, acacia 
caspita rurarca. 
32Shinallata shuj picha jatun caspitapashmi, jatun carpa caishuj lado 
tablacunapaj rurarca. Shuj picha jatun caspitaca, jatun carpa huasha lado 
tablacunapaj, indi huashajuj ladoman churangapajmi rurarca. 
33Chaupi tablacunapi yalichishpa churana jatun caspitaca, tablacunapaj 
chaupita yalichishpami, shuj ladomanda caishuj ladoman yalijta churarca. 
34Tablacunataca, orohuanmi jahualla quilparca. Chai jatun caspicunata 
churachingapaca, oro argollacunatami rurarca. Chai jatun caspicunatapashmi, 
orohuan jahualla quilparca. 
35Shinallata jarcana shuj telatapashmi, azul, morado, yana puca 
puchacunahuan caupushca lino puchahuan rurarca. Chai telapica, querubín 
nishcacunata juyaillaguta bordashpa rurashcami carca. 
36Chai telata huarcungapaca, acacia caspita rurashca, chuscu pilartami rurarca. 
Chaicunatapashmi, orohuan jahualla quilparca. Chai pilarcunapaj capitel 
nishcacunapash, orohuan jahualla quilpashcami carca. Chai pilarcunata 
shayachingapajpash, culquita yacuyachishpami chuscu bazata rurarca. 
37Jatun carpa punguta jarcangapaca, azul, morado, yana puca puchacunahuan, 
caupushca lino puchahuanmi shuj telata rurarca. Chaicunataca, juyaillaguta 
bordashpami rurarca. 
38Chai telata huarcungapajpash picha pilartami, chai pilarcunapaj capitel 
nishcacunandi rurarca. Capitelcunataca, chaipi asha llujshirishcata 
rurashcacunandimi, orohuan jahualla quilparca. Chaicunata 
shayachingapajpash, picha bronce bazatami rurarca. 

Éxodo 37 

Jatun carpapi imalla tianacunatami rurashca 
(Ex. 25:10-40; 27:1-8; 30:1-10) 

1Bezaleel shuti runaca, acacia caspi arcatapashmi rurarca. Chai arcataca, shuj 
metro chunga centímetro largota, sucta chunga picha centímetro anchotami 
rurarca. Shinallata sucta chunga picha centímetro jatundami rurarca. 
2Chai arcataca ucumambash, canllamambash ashtahuan ali orohuanmi 
jahualla quilparca. Chai jahua manña llujshirishcatapash, orohuanmi 
juyaillaguta rurarca. 
3Chaipi churangapaca, chuscundi esquinapi churangapajmi, orota 
yacuyachishpa, chuscu argollata rurarca. Chai argollacunataca, ishcaitaca shuj 
ladopi, shuj ishcaitaca caishuj ladopimi churarca. 
4Acacia caspi varacunata rurashpami, orohuan jahualla quilparca. 
5Chai vara caspicunataca, arcata chaicunahuan huandushpa apangapajmi, 
arcapaj ishcandi ladopi churashca argollacunapi churachirca. 
6Shinallata arcapaj tapatapash, ashtahuan ali orotami rurarca. Shuj metro 
chunga centímetro largota, sucta chunga picha centímetro anchotami rurarca. 
7Shinallata ishcai querubín nishcacunatapash, orotallatami rurarca. 
Chaicunataca, tapa jahua ishcandi manñapimi, chai tapahuanllata shujllata 
rurarca. 
8Shuj querubindaca shuj manñapi, caishuj querubindaca, caishuj manñapimi 
churarca. Chaicunataca, tapapaj ishcandi manñapimi, chai tapahuanllata 
shujllata rurarca. 
9Querubingunaca, paicunapaj alascunata jahualla pascashcami, paicunapaj 
alascunahuan arcapaj tapata quilpanajurca. Querubingunapaj ñavicunaca 
caishujhuan, chaishujhuan chimba purami chai tapata ricunajurca. 
10Shinallata mezatapashmi, acacia caspihuan rurarca. Chai mezataca, iscun 
chunga centímetro largota, chuscu chunga picha centímetro anchotami 
rurarca. Shinallata sucta chunga picha centímetro jatundami rurarca. 
11Chai mezataca, ashtahuan ali orohuanmi jahualla quilparca. Chai meza 
manñatapash jarcashpami, orohuan juyaillaguta rurarca. 

12Chai manñatapash, canchis centímetro anchota jarcashpami, asha 
llujshirishcata muyundi rurarca. Chai jarcashca manña muyunditapash, 
orohuanmi juyaillaguta rurarca. 
13Chai mezapica, orota yacuyachishpami, chuscu argollata rurarca. Chai 
argollacunataca, mezapaj chuscundi chaqui esquinapi, chaquita churashca 
chuscundi esquinapimi rurarca. 
14Argollacunaca, meza manñata jarcashpa rurashca ucumanmi tianajurca. Chai 
argollacunaca, vara caspicunata churachishpa, mezata huandushpa 
apangapajmi chashna tianajurca. 
15Mezata huandushpa apangapaca, acacia vara caspicunata rurashpami, 
orohuan jahualla quilparca. 
16Shinallata meza jahuapi tucui imalla tianacunatapashmi rurarca. 
Platocunata, cucharacunata, cubierto nishcacunata, Diosman vinota cushpa 
talina jatun tastacunatapashmi, ashtahuan ali orota rurarca. 
17Shinallata ashtahuan ali oro candelerotapashmi, martillohuan tacashpa 
labrashpa rurarca. Candelero chaquitapash, chaquimanda vichai yalishca 
troncotapash, paipaj copacunatapash, paipaj manzanacunatapash, paipaj 
sisacunatapash, chaipillata shujllatami rurarca. 
18Candeleropaj troncomandaca, sucta maquimi llujshishca carca. Candeleropaj 
shuj ladomambash, quimsa maqui caishuj ladomambash, quimsa maquimi 
llushishca carca. 
19Shuj maquipica, almendro sisatashnalla rurashca quimsa copata, shujlla 
manzanata, shujlla sisatami rurashca carca. Caishuj maquipipash, almendro 
sisatashnalla rurashca quimsa copata shujlla manzanata, shujlla sisatapashmi 
rurashca carca. Candeleromanda llujshishca sucta maquipica, chashnallata 
rurashcami carca. 

20Candeleropaj troncopica, almendro sisatashnalla rurashca chuscu 
copatapash, paipaj manzanacunatapash, paipaj sisacunatapashmi rurashca 
carca. 
21Ishcai maquipaj ucu ladopica, shuj manzanatami chaipillata rurashca carca. 
Caishuj ishcai maquipaj ucu ladopipash, shuj manzanatami chaipillata 
rurashca carca. Chaishuj ishcai maquipaj ucu ladopipash, shuj manzanatami 
chaipillata rurashca carca. Chai troncomanda imashna sucta maqui 
llujshishcashnallatami, chashna rurashca carca. 
22Chai candeleropaj manzanacunapash, maquicunapash shujtalla rurashcami 
carca. Tucui chaicunaca, ashtahuan ali orota martillohuan tacashpa 
rurashcami carca. 
23Chai candeleropica, canchis uchilla lamparatapashmi rurarca. Shinallata 
micha rupashca pavizacunata anchuchinacunatapash, chai uchufata churana 
platillocunatapash, ashtahuan ali orotami rurarca. 
24Chai candelerotaca, chaipi tucui charinacunandimi, quimsa chunga chuscu 
kilota pezaj ashtahuan ali orota rurarca. 
25Shinallata inciensota cushnichina altartapashmi, acacia caspita rurarca. Chai 
altartaca, chuscu chunga picha centímetro anchota rurashca cuadradomi carca. 
Shinallata iscun chunga centímetro jatunmi carca. Chai altarpaj cachucunaca, 
chaipillata rurashcami carca. 
26Chai altartaca jahuatapash, tucui muyundi ladotapash, cachucunatapash, 
ashtahuan ali orohuanmi jahualla quilparca. Chai altar muyundita jarcashca 
manñapica, asha llujshirishcata orohuan juyaillaguta rurashpa muyuchishcami 
carca. 
27Chai altar manñata jarcashpa muyushpa asha llujshirishcapica, chai altarpaj 
ishcandi lado esquinapi, ishcai oro argollata rurashcami carca. Chai 
argollacunapi vara caspicunata churachishpa altarta apangapajmi, chashna 
rurashca carca. 

28Acacia caspi varacunata rurashpami, orohuan jahualla quilparca. 
29Shinallata Diospajlla shicanyachishca cachun talishpa javina aceitetapash, 
ashtahuan ali inciensotapash, mishquillagu ashnajuj jambitapash, 
mishquillagu ashnajuj jambicunata ruranata yachajcuna rurashcashnallatami 
rurarca. 

Éxodo 38 

Curacunapaj churajunacunata rurashcatami villajun 
(Ex. 28:1-43) 

1Shinallata Diosman animalcunata cushpa tucuillata rupachina altartapash, 
acacia caspitami rurarca. Chai altarca, ishcai metro ishcai chunga picha 
centímetro largota, ishcai metro ishcai chunga picha centímetro anchota 
rurashca, cudadrado altarmi carca. Shinallata shuj metro quimsa chunga picha 
centímetro jatunmi carca. 
2Shinallata altarpaj cachucunatapashmi, chuscundi esquinapi rurarca. 
Chaicunataca, altarpillata shujllata rurashpami, broncehuan jahualla 
quilparca. 
3Shinallata altarpi tucui imalla tianacunatapashmi rurarca. Calderocunata, 
tenazacunata, jatun tastacunata, garfio nishcacunata, palacunatami rurarca. 
Altarpi tucui imalla tianacunataca, broncetami rurarca. 
4Chai altarpaca, bronce rejillatapash linllita rurashcatashnami rurarca. Chai 
rejallataca, altar cajón ucu chaupimanmi churarca. 
5Shinallata bronce rejilla chuscundi manñapimi, bronce vara caspicunata 
churachingapaj, chuscu surtijasta yacuyachishpa rurarca. 
6Acacia caspi varacunata rurashpami, broncehuan jahualla quilparca. 
7Chai vara caspicunataca, chai caspicunahuan altarta huandushpa 
apangapajmi, altar ishcandi ladopi tiajuj argollacunapi churachirca. Altartaca, 
tablacunahuanmi chushaj cajonda rurarca. 

8Shinallata bronce jatun pailatapash, chai pailata churana bronce 
bazatapashmi rurarca. Chaicunataca, Dioshuan tuparina jatun carpa pungupi 
cuidaj huarmicunapaj espejocunatami rurarca. Jatun carpapaj patiotami 
rurashca (Ex. 27:9-19) 
9Shinallata shuj patiotapashmi rurarca. Ura lado patioman huarcushca 
cortinacunaca, lino puchata caupushpa rurashca chuscu chunga picha metro 
largomi carca. 
10Cortinacunata huarcuna pilarcunaca, ishcai chungami carca. Pilarcunata 
shayachina bronce bazacunapash, ishcai chungami carca. Pilarcunapaj 
umacunapi churashca capitel nishcacunapash, chaipillata asha 
llujshirishcacunata rurashcapash, culquita rurashcami carca. 
11Jahua ladoman cortinacunaca, chuscu chunga picha metro largomi carca. 
Chai cortinacunata huarcuna ishcai chunga pilarpash, ishcai chunga bronce 
bazapashmi carca. Pilar umacunapi churashca capitelcunapash, chaipillata 
asha llujshirishcacunata rurashcapash, culquita rurashcami carca. 
12Indi huashajuj ladoman cortinacunaca, ishcai chunga ishcai metro picha 
chunga centimetromi carca. Cortinacunata huarcuna chunga pilarpash, 
pilarcunata shayachina chunga bazapashmi carca. Pilar umacunapi churashca 
capitelcunapash, chaipillata asha llujshirishcacunapash, culquita 
rurashcacunami carca. 
13Indi llujshimuj ladoman cortinacunaca, ishcai chunga ishcai metro, picha 
chunga centimetromi carca. 
14Pungu yaicuna shuj ladoman cortinaca, canchis metromi carca. 
Cortinacunata huarcuna quimsa pilarpash, quimsa bazapashmi carca. 
15Patio caishuj ladoman, pungu yaicuna caishuj ladomambash, canchis metro 
cortinacunami carca. Cortinacunata huarcuna quimsa pilarpash, pilarcunata 
shayachina quimsa bazapashmi carca. 

16Patio muyundi tucuilla cortinacunaca, lino puchata caupushpa rurashcami 
carca. 
17Pilarcunata shayachina bazacunaca, bronceta rurashcami carca. Pilar 
umacunapi churashca capitelcunapash, chaipillata asha llujshirishcacunata 
rurashcapash, culquita rurashcami carca. Shinallata pilar umacunata 
quilpashcacunapash, culquita rurashcami carca. Patiopi tucuilla pilarcunaca, 
tucuillami asha llujshirishcacunata rurashpa, culquita rurashcacuna carca. 
18Patioman yaicuna pungupi cortinaca, azul, morado, yana puca 
puchacunahuan, lino pucha caupushcahuan juyaillaguta bordashpa rurashcami 
carca. Chai cortinaca, iscun metro largo, iscun metro ancho patiopaj 
cortinacunashnallata, ishcai metro ishcai chunga picha centimetromi carca. 
19Cortinacunata huarcuna chuscu pilarpash, pilarcunata shayachina chuscu 
bazapash, bronceta rurashcacunami carca. Capitelcunaca, culquita rurashcami 
carca. Capitelcunata quilpashcacunapash, capitelcunapillata asha 
llujshirishcacunata rurashcapash, culquita rurashcami carca. 
20Jatun carpapaj tucuilla estacacunapash, patio muyundipi estacacunapash 
bronceta rurashcami carca. Imatalla rurachun yachachishcatami villajun 
21Caicunapica, Diospaj jatun carpata rurajpi mashna tucurishcata 
cuentashcacunami. Imashna causanata yachachishca shimicunata alichina 
jatun carpata rurajpi mashna tucurishcataca, levitacuna cuentanajuchun 
Moisesca mandajpimi, Aarón curapaj churi Itamar tucuita ricushpa mandajpi 
cuentata ruranajurca. 
22Uri shuti runapaj churi Bezaleel runapash, Mandaj Dios tucui imatalla 
Moisesta mandashcatami rurarca. Uri shuti runaca, Judá aillupura Hur shuti 
runapaj churimi carca. 
23Dan shuti aillupura Ahisamac shuti runapaj churi Aholiab shuti runapash, 
Bezaleel shuti runahuanmi carca. Aholiab shuti runaca, imatapash juyaillaguta 
rurashpa, imacunatapash aliguta llujchij runami carca. Azul, morado, yana 
puca puchacunahuan, ali lino pucha caupushcahuan bordashpa juyaillaguta 

ruraj runami carca. Diospajlla huasita rurashpaca, imalla jirrucunata 
churashcatami villajun 
24Tucui ruranacunapi churashpa tucuchishca Diospaj jatun carpata tucuita 
rurashpa tucuchishca orocunaca, carashca orocunami carca. Diospajlla huasipi 
pezashcashnallata chai orocunaca, chunga iscun quintal, chuscu chunga chuscu 
kilo, quimsa patsaj ishcai chunga ishcai gramota pezaj orocunami carca. 
25Shuticunata apuntachishpa cuentai tucushca, tandanajushca gentecuna 
cushca culquica, Diospaj huasipi pezashcashnallata, sucta chunga pusaj 
quintal, ishcai chunga kilo, ishcai patsaj quimsa chunga picha gramo culquimi 
carca. 
26Tucui jaricunami, Diospaj huasipi pezanashnallata picha gramo yalita 
pezashpa cunajurca. Ishcai chunga huatamanda vichaiman tucuilla cuentai 
tucushcacunaca, 603.550 runacunami carca. 
27Diospajlla huasita shayachina bazacunata, telata huarcuna pilarcunapaj 
bazacunata rurangapaca, sucta chunga pusaj quintal culquitami yacuyachishpa 
bazata rurangapaj apamunajurca. Patsaj bazapica, sucta chunga pusaj quintal 
culquimi tucurirca. Cada bazapimi, quimsa chunga chuscu kilo tucurirca. 
28Ishcai chunga kilo, ishcai patsaj quimsa chunga picha gramo culquitaca, pilar 
umacunapi capitelcunatami rurarca. Capitelcunataca, culquihuan jahualla 
quilpashpami, culquihuanllata pillurca. 
29Carashca broncecunaca, chuscu chunga canchis quintal, picha chunga 
canchis kilo, quimsa patsaj sucta chunga gramomi carca. 
30Chai broncecunatami, Dioshuan tuparina jatun carpa pungupaj 
bazacunatapash, bronce altartapash, bronce rejillatapash rurarca. Altarpaj 
tucui imatalla charinacunatami rurarca. 
31Patio muyundipaj bazacunatapash, patiopaj pungu bazacunatapash, jatun 
carpapaj tucuilla estacacunatapash patio muyundipaj estacacunatapash, 
tucuillatami bronceta 

Éxodo 39 

1Diospajlla huasi ucupi Diospajta rurangapaj churajunacunataca, azul, morado, 
yana puca puchacunahuanmi ruranajurca. Shinallata Mandaj Dios imashna 
Moisesta mandashcashnallatami Aaronmambash, Diospajtalla rurana 
churajunacunata ruranajurca. 
2Efod nishcataca, orotami, azul, yana puca puchacunahuan, caupushca lino 
puchacunahuan rurarca. 
3Orota tacashpami, shuj tablata ruranajurca. Chai jipaca azul, morado, yana 
puca puchacunahuan, lino puchahuan juyaillaguta ahuangapajmi, 
puchacunata rutunajurca. 
4Ishcandi lado manñata tandachishpa sirangapajmi, hombreracunata 
ruranajurca. 
5Efod jahuapi tiajuj cintatapashmi, chaipillata rurashpa chashnallata 
ruranajurca. Mandaj Dios imashna Moisesta mandashcashnallatami orohuan, 
azul, morado, yana puca puchacunahuan caupushca lino puchahuan 
ruranajurca. 
6Ónice nishca rumicunapipash, orota muyushca jahuacunapimi, taita Israelpaj 
churicunapaj shuticunata sello nishcapi jirruhuan aspishpa escribinajurca. 
7Chaicunataca, efodpaj hombreracunapimi, israelcunata yarichina rumicuna 
cachun, Mandaj Dios imashna Moisesta mandashcashnallata churanajurca. 
8Shinallata pectoral nishcatapash, efodta rurashcashnallatami, 
juyaillagutapacha ruranajurca. Chaitaca orohuan, azul, morado, yana puca 
puchacunahuan caupushca lino puchahuanmi ruranajurca. 
9Chaitaca, cuadrado racu pectoraltami ruranajurca. Chaita patarishca 
cashpaca, ishcai chunga ishcai centímetro largo, ishcai chunga ishcai 
centímetro anchomi carca. 
10Chaipica, chuscu jila rumicunatami churanajurca. Punda jilapica, sardio, 
topacio, carbunclo nishca rumicunami carca. Chaimi, punda jila carca. 

11Shujpaj cati jilapica, esmeralda, zafiro, diamante nishca rumicunami carca. 
12Ishcaipaj cati jilapica, jacinto, ágata, amatista nishca rumicunami carca. 
13Quimsapaj cati jilapica, berilo, ónice, jaspe nishca rumicunami carca. 
Tucuilla rumicunami, oro muyushcacunapi jahualla churashpa ali 
huashajuchishca carca. 
14Chai rumicunaca, taita Israelpaj churicunapaj shuticuna imashna cajpipash, 
paicunapaj shuticuna imashna cashcashnallata, chunga ishcai rumicunami 
carca. Chai rumicunaca, jiruhuan aspishpa sellota churashcashnallatami, 
chunga ishcai aillucuna imashna cashcashnallata tucuicuna paicunapaj 
shuticunahuan carca. 
15Pectoral nishca jahuapipash, ashtahuan ali oro pucha caupushcatami, 
shambashpa ruranajurca. 
16Shinallata ishcai oro muyushcatapash, ishcai oro surtijastapash rurashpami, 
ishcai oro surtijastaca, pectoralpaj ishcandi manñapi churanajurca. 
17Caupushca ishcai oro puchacunataca, pectoralpaj ishcandi lado manñapi 
churashca surtijascunapimi huatanajurca. 
18Caupushca oro puchacunapaj ishcandi lado pundacunataca, efod churajunapi 
ñaupa lado hombreracunapi orota llutashca jahuapimi huatanajurca. 
19Shinallata ishcai oro surtijastapash rurashpami, pectoralpaj ishcandi lado 
manña pundacunapi churanajurca. Chaitaca, efodpaj ñaupa lado ucu 
ladomanmi churanajurca. 
20Shinallata ishcai oro surtijastapash rurashpami, efodpaj ñaupa lado ishcandi 
hombrerapaj ñaupa ladopi ucu ladoman churanajurca. Chaitaca, efodta 
churashca huatarina cinta jahuapi, sirashca ladopimi churanajurca. 
21Pectoralpaj surtijascunataca, efodpaj surtijascunapi huatashca caupushca 
azul puchahuanmi huatanajurca. Efodta huatarina cinta jahuapi tiajushpa, 
efodmanda pectoral ama anchurichunmi, Mandaj Dios imashna Moisesta 
mandashcashnallata huatanajurca. 

22Efod nishcahuan jahualla churajunatapash, ahuanata ali yachajcuna 
rurashcashnallatami, tucuillata azul telahuan rurarca. 
23Chai churajunataca, vichaiman pascariajtami saquirca. Chai pascariaj 
muyundi manñapica, pechopi churajunatashna racuta ahuashpa, na 
liquirinallata rurashcami carca. 
24Chai churajuna manñapica, azul, morado, yana puca puchacunata, 
caupushca lino puchatami, granadillacunata ruranajurca. 
25Shinallata ashtahuan ali oro uchilla campanacunatapashmi ruranajurca. Chai 
campanacunataca, granadillacunapaj chaupicunapimi, jahualla churajunapaj 
muyundi manñapi churanajurca. Granadillacunapaj chaupipimi, chashna 
churanajurca. 
26Shuj uchilla campanata, chai huashapi shuj granadillata, shuj uchilla 
campanata, chai huashapi shuj granadillatami, jahualla churajuna 
manñacunapica muyundipi churanajurca. Mandaj Dios imashna Moisesta 
mandashcashnallata, Diospajta rurangapajmi chashna churanajurca. 
27Túnica nishca jahualla churajunacunatapash, chashnallatami ashtahuan ali 
lino puchahuan ahuashpa Aaronmambash, paipaj churicunamambash 
ruranajurca. Shinallata ahuanata ali yachajcuna ahuashcallatami ruranajurca. 
28Shinallata umapi churajuna mitra nishcatapashmi, ashtahuan ali lino 
puchahuan ruranajurca. Umapi churajuna tiara nishcatapashmi, juyaillagu 
ricurijuchun ashtahuan ali lino puchahuan ruranajurca. Calzongunatapash, 
lino puchahuanmi ruranajurca. Caupushca lino puchahuanmi ruranajurca. 
29Shinallata huatarina cintataca, caupushca lino puchahuan azul, morado, 
yana puca puchacunahuanmi juyaillaguta bordashpa, Mandaj Dios imashna 
Moisesta mandashcashnallata ruranajurca. 
30Shinallata Diospajlla cachun ashtahuan ali oro tablatapashmi ruranajurca. 
Chai tablapica: MANDAJ DIOSPAJLLA SHICANYACHISHCAMI nishpa, 
jirruhuan aspishpa escribishpami, sellota churashcatashna ruranajurca. 

31Chai rurashcapica, mitra nishca jahuapi churangapajmi, caupushca azul 
puchahuan churanajurca. Chaitaca, Mandaj Dios imashna Moisesta 
mandashcashnallatami churanajurca. 

Jatun carpata rurashpa tucuchishcatami villajun 
(Ex. 35:10-19) 

32Chashnami, Diospaj jatun carpapaj tucuita ruranaca tucurirca. Dioshuan 
tuparina jatun carpataca, Mandaj Dios imashna Moisesta 
mandashcashnallatami, israelcunaca chashnatapacha ruranajurca. 
33Chai jatun carpataca, Moisespajmanmi apamunajurca. Chai jatun 
carpatapash, chaipi tucui imalla charishcacunatapash, chai carpapaj 
surtijascunata, tablacunata, jatun caspicunata, pilarcunata, bazacunatapashmi 
apamunajurca. 
34Jahualla quilpangapaj rurashca jari llamapaj caracunata pucata tenishcata, 
jahualla quilpangapaj tejón nishca animalpaj caracunata, carpa ñaupajman 
huarcuna telatapashmi apamunajurca. 
35Imashna causanata yachachishca shimicunata alichishca arcata, chai arcata 
huanduna caspicunata, arcapaj tapatapashmi apamunajurca. 
36mezata, mezapi tiaj tucuilla vasocunata, Diosman cuna tandacunata, 
37ashtahuan ali orota rurashca candelerota, ña alichishcalla tianajuchun uchilla 
lamparacunata, chai lamparacunapi tucui ima tiashcacunatapash, michata 
sindina aceitetapashmi apamunajurca. 
38Oro altarta, talishpa javina aceiteta, mishquillagu ashnajuj inciensota, jatun 
carpaman yaicuna pungupi huarcuna telatapashmi apamunajurca. 
39Bronce altarta, chai altarpaj bronce rejillata, altarta huanduna caspicunata, 
chaipi tucui imalla tiashcacunatapash, jatun pailatapash, pailata churana 
bazatapashmi apamunajurca. 
40Patio muyundipi huarcuna cortinacunata, patiopi shayachina pilarcunata, 
pilarcunata shayachina bazacunatapash, patioman yaicuna pungupi huarcuna 
telata, chai telata huatana cabiacunata, chaipillata huatana estacacunatapash, 



306 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

Dioshuan tuparina jatun carpapi servinacunata, tucui imalla 
tiashcacunatapashmi apamunajurca. 
41Diospaj huasipi Diospajta rurashpa servingapaj churajunacunata, Aarón cura 
churajuna, Diospajlla churajunata, curacuna cashpa Diospajta rurangapaj, 
Aaronbaj churicuna churajunacunatapashmi apamunajurca. 
42Tucui imacunatapash Mandaj Dios imashna Moisesta mandashcashnallatami, 
israelcunaca tucui ruranacunata chashnatapacha ruranajurca. 
43Mandaj Dios imashna mandashcashnallata rurashcatami Moisesca, tucui 
rurashcata ricujurca. Chaita ricushpami, paicunataca bendiciarca. 

Éxodo 40 

Moisesmi, jatun carpata shayachishca 

1Chai jipami Mandaj Diosca, Moisesman cashna nishpa villajurca: 
2“Punda quilla callari punllapica, jatun carpata shayachinajuchun mandangui. 
Chaica, ñucahuan tuparina jatun carpami. 
3Chai jipaca, imashna causanata yachachishca shimicunata alichishca arcata 
chaipi churangui. Chaitaca telahuan quilpangui. 
4Mezataca, ucuman churashpa, aliguta alichishpa churangui. Shinallata 
candelerotapash ucuman churashpa, lamparacunapi michata japichingui. 
5Inciensota cushnichina oro altartapash, imashna causanata yachachishca 
shimicunata alichishca arca ñaupajpi churangui. Cortinataca, jatun carpaman 
yaicuna pungu ñaupajpi huarcungui. 
6Chai jipaca, animalcunata cushpa tucuillata rupachina altartapash, ñucahuan 
tuparina jatun carpaman yaicuna ñaupajpi churangui. 
7Chaipaj catica jatun pailataca, ñucahuan tuparina jatun carpahuan, altarhuan 
chaupipi churashpa, chai pailapica yacuta jundachingui. 
8Ña tucuchingapaca, patio muyunditapash aliguta rurangui. Shinallata 
cortinatapash, patioman yaicuna pungupi huarcungui. 

9Chai jipaca, talishpa javina aceiteta japishpa, jatun carpapipash, chaipi tucui 
imalla tiashcacunapipash talishpa javingui. Jatun carpataca, chaipi tucui 
imalla tiashcacunandi, ñucapaj cachun shicanyachijpimi ñucapajlla canga. 
10Shinallata animalcunata cushpa tucuillata rupachina altartapash, chaipi tucui 
imalla tiashcacunandi aceiteta talishpa javingui. Altartapash, ñucapajlla 
cachun shicanyachingui. Shina rurajpimi, ñucapajlla shicanyachishca altar 
canga. 
11Shinallata jatun pailatapash, pailata churana bazatapash aceiteta talishpa 
javingui. Chaitapash ñucapajlla cachunmi, rurana cangui. 
12Chai jipaca Aarondapash, paipaj churicunatapash, ñucahuan tuparina jatun 
carpa punguman pushashpami, yacuhuan armachina cangui. 
13Aarondaca, ñucapajlla shicanyachishca churajunata churachingui. Paitaca, 
ñucapajtalla ruraj cura cachun aceiteta talishpa javishpa shicanyachingui. 
14Chaipaj jipaca, paipaj churicunatapash cayashpa, túnica nishca 
churajunacunata churachingui. 
15Paicunatapash, paicunapaj taitata aceiteta talishpa javishcashnallata, 
aceiteta talishpa javingui. Shina rurajpimi, ñucapajta ruraj curacuna canga. 
Aceiteta talishpa paicunata javishcapash, paicunapaj miraicunandi tucui 
causaipaj ñuca curacuna cachun javishcami canga” nijurcami. 
16Moisesca, Mandaj Dios tucuita imashna mandashcashnallatami, 
chashnatapacha rurarca. 
17Chashnami, cati huatapaj callari quilla punda punllapi, jatun carpata 
shayachishpa tucuchirca. 
18Moisesca, jatun carpata shayachinajuchunmi mandarca. Chai carpapaj 
bazacunata churashpa, tablacunata churashpami, jatun caspicunatapash 
churachirca. Shinallata chai carpapaj pilarcunatapashmi shayachirca. 

19Pilarcunata shayachishca jahuapimi, carpata jahualla churarca. Chai carpa 
jahuapipash, Mandaj Dios imashna Moisesta mandashcashnallatami, 
ashtahuan jahualla jatarca. 
20Imashna causanata yachachishca shimicunatapash japishpami, arca ucupi 
churarca. Shinallata arcata huanduna vara caspicunatapash arcapi ali 
churachishpami, arca tapatapash arca jahuapi churarca. 
21Chai jipami arcataca, jatun carpa ucupi churashpa telata huarcurca. Imashna 
causanata yachachishca shimicunata alichishca arcataca, Mandaj Dios imashna 
Moisesta mandashcashnallatami quilparca. 
22Mezataca, Dioshuan tuparina jatun carpa ucupimi, cortinata huarcushca 
jahua ladoman, telata huarcushca canlla ladoman churarca. 
23Chai mezapimi, Mandaj Diospaj ñaupajpi, Mandaj Dios imashna Moisesta 
mandashcashnallata tandacunata jilapi churarca. 
24Candelerotapash, Dioshuan tuparina jatun carpa ucupillatami, meza 
ñaupajpi, cortinata huarcushca ura ladoman churarca. 
25Lamparacunataca, Mandaj Diospaj ñaupajpimi, Mandaj Dios imashna 
Moisesta mandashcashnallata michata japichirca. 
26Shinallata oro altartapash, Dioshuan tuparina jatun carpapillatami, telata 
huarcushca ñaupajpi churarca. 
27Chai altar jahuapimi, Mandaj Dios imashna Moisesra mandashcashnallata, 
mishquillagu ashnajuj inciensota cushnichijurca. 
28Shinallata carpaman yaicunapipashmi, cortinata huarcurca. 
29Diosman animalcunata cushpa tucuillata rupachina altartapash, Dioshuan 
tuparina jatun carpaman yaicuna ladopimi churarca. Shina churashpami, 
Diosman cushpa tucuillata rupachina animaltapash, Diosman imata 
carashcatapash, Mandaj Dios imashna Moisesta mandashcashnallata 
rupachijurca. 

30Jatun pailatapash, Dioshuan tuparina jatun carpahuan, altarhuan chaupipimi 
churarca. Shina churashpami, chai pailapica maillana yacuta jundachirca. 
31Chaipimi Moisespash, Aaronbash, paipaj churicunapash, chai yacupi 
paicunapaj maquita, chaquita maillanajurca. 
32Dioshuan tuparina jatun carpaman yaicungapaj, shinallata altarman 
chayangapaca, Mandaj Dios imashna Moisesta mandashcashnallatami 
maillanajurca. 
33Ña tucuita rurashpa tucuchingapaca, jatun carpapaj patio muyunditapash, 
altarpaj patio muyunditapashmi jarcarca. Chai jipaca, patioman yaicunapi 
jarcana telatami churarca. Chashnami Moisesca, tucui ruranacunata 
tucuchirca. 

Diospaj jatun carpa jahuapimi, fuyu tiarishca 
(Núm. 9:15-23) 

34Chai jipami, Dioshuan tuparina jatun carpataca, fuyu quilparca. Mandaj 
Diospaj punchapambapashmi, jatun carpapica jundarca. 
35Dioshuan tuparina jatun carpa jahuapica, fuyu junda cajpi, Mandaj Diospaj 
punchapambapash, chai carpapi junda cajpimi Moisesca, na yaicui usharca. 
36Fuyuca, jatun carpa jahuamanda ña vichai jatarijpimi, israelcunaca asha asha 
shamui callarinajurca. 
37Ashtahuangarin fuyu ña vichai jatarijpica, fuyu jatarina punllacaman na ri 
ushanajurcachu. 
38Ashtahuangarin Mandaj Diospaj fuyuca, punllapica jatun carpa jahuapimi 
carca. Tutapica ninami, paicuna asha asha rinacunapipash, tucuilla israelcuna 
ricujta chai jahuapillata carca. 

Levítico 

Levítico 1 

Diosman animalcunata cushpa tucuillata rupachinatami villajun 

1Mandaj Diosca, paihuan tuparina jatun carpamanda Moisesta cayashpami, 
cashna nijurca: 
2“Israelcunaman, cashna nishpa villangui: ‘Maijambash canguna puramanda, 
Mandaj Diosman carangapaj apamushpaca, huagrata, na cashpaca llamatami 
apamunga. 
3Diosman cushpa tucuillata rupachina jari huagrata cushpaca, imapash na 
tucushca huagratami cunga. Chaitaca, tucui munaihuan apamushpami, 
Dioshuan tuparina jatun carpa pungupi, Mandaj Diospaj ñaupajpi cunga. 
4Tucuillata rupachina chai animalpaj umapi maquita churashpami, Diosman 
cunga. Shina rurajpimi juchata anchuchingapaj Diosca chasquinga. 
5Chai jipami chai shicutaca, Mandaj Diospaj ñaupajpi cungata muchushpa 
huañuchinga. Yahuartaca, Aaronbaj churi curacunami, Dioshuan tuparina 
jatun carpa pungu ladopi tiaj altar muyundipi, Diosman cushpa 
tsirapachinajunga. 
6Tucuillata rupachina shicuta lluchushpami, aichataca asha asha cuchushpa 
chaupinga. 
7Aarón curapaj churicunaca, altarpi ninata japichishpami, chai ninapica 
yamdata aliguta alichishpa churanajunga. 
8Chai jipami, Aaronbaj churi curacunaca, fitishca aichacunatapash, umatapash, 
chunlluli viratapash, altarpi nina rupajuj yamda jahuapi aliguta churanajunga. 
9Chunllulicunata, changa aichacunataca yacuhuanmi maillanga. Chaitaca 
curami, Diosman cushpa altarpi tucuillata rupachinga. Shina cushpa tucuillata 
rupachijujpimi, Mandaj Diospaca mishquillagu ashnajunga. 

10Diosman cushpa tucuillata rupachina animalta cushpaca, llamacunamanda 
cashpa, chivocunamanda cashpapash, imapash na tucushca jari animaltami 
cunga. 
11Chai animaltaca, altar jahua ladomanmi, Mandaj Diospaj ñaupajpi cungata 
muchushpa huañuchinga. Chai animalcunapaj yahuartaca, Aaronbaj churi 
curacunami, altar muyundipi tsirapachinajunga. 
12Chai animaltaca, asha asha fitishpa chaupishpami umandi, chunlluli 
viracunandi churanga. Chaitaca, curallatami altarpi nina rupajuj yamda 
jahuapi aliguta churanga. 
13Ucu chunllulicunata, changa aichacunataca, yacuhuanmi maillanga. Chai 
tucuitaca, curami altar jahuapi churashpa rupachijunga. Shina cushpa 
tucuillata rupachijujpimi, Mandaj Diospaca mishquillagu ashnajunga. 
14Mandaj Diosman cushpa tucuillata rupachina alasyu animalcunata 
apamushpaca urpicunata, na cashpaca palomacunatami apamunga. 
15Chaitaca curami, Diosman cungapaj altar ladoman apanga. Shina apashpami 
umata anchuchishpa, chai umataca altarpi rupachinga. Yahuartaca, altar 
patapimi capinga. 
16Buchetapash, plumatapash anchuchishpami, chaitaca altar ladopi, uchufata 
shitana pushtupi, indi llujshimuj ladoman shitanga. 
17Chai animalcunapaj alasta faquishpapash, na ishcai tucungacaman 
chaupingachu. Chaitaca curami, altarpi yamda rupajuj jahuapi churashpa 
rupachinga. Shina cushpa tucuillata rupachijujpimi, Mandaj Diospaca 
mishquillagu ashnajunga. 

Levítico 2 

Diosman granocunata caranatami villajun 

1Mandaj Diosman granota cushpa rupachingapaj maijambash apamushpaca, 
ashtahuan ali jacutami apamunga. Chai jacupica, aceiteta talishpa, inciensota 
churashpami apamunga. 

2Chaitaca, Aaronbaj churi curacunapajmanmi apamunga. Chai 
apamushcacunataca shuj curami, shuj maqui junda ashtahuan ali jacuta 
japinga. Shinallata aceitetapash, tucuilla inciensotapashmi japinga. Chaitaca 
yarichina cachunmi, altarpi churashpa rupachinga. Shina cushpa 
rupachijujpimi, Mandaj Diospaca mishquillagu ashnajunga. 
3Diosman cushpa rupachishcamanda puchushcacunaca, Aaronbaj, paipaj 
churicunapajmi canga. Mandaj Diosman cushpa rupachishcacunaca, paipajlla 
shicanyachishcami. 
4Jornopi cusashcata Diosman cungapaj apamushpaca, ashtahuan ali jacuta 
aceitehuan chapushpa, levadura illaj mishqui tandata rurashpa apamungui. 
Tortillacunatapash, levadura illajta rurashpa, aceiteta javishpa apamungui. 
5Ashtahuangarin sartenbi cusashcata Diosman cungapaj apamushpaca, 
ashtahuan ali jacuta aceitehuan chapushpa, levadura illajta rurashcata 
apamungui. 
6Chaitaca, asha asha chaupishpa, chai jahuapi aceiteta talingui. Chaica, 
Diosman carashcami canga. 
7Uchilla pailapi yanushcata Diosman cungapaj apamushpaca, ashtahuan ali 
jacuta aceitehuan chapushpa apamungui. 
8Chaicunata chashna aliguta alichishcata, Mandaj Diosman cungapaj 
apamushpaca, curaman cungui. Chaitaca, curami altarman apamunga. 
9Chai carashcataca curami, yarichina cachun ashata japishpa, altarpi 
rupachijunga. Shina cushpa rupachijujpimi, Mandaj Diospaca mishquillagu 
ashnajunga. 
10Diosman cushpa rupachishcamanda puchushcacunaca, Aaronbaj, paipaj 
churicunapajmi canga. Mandaj Diosman cushpa rupachishcacunaca, paipajlla 
shicanyachishcami. 



313 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

11Imata cashpapash Mandaj Diosman cunaca, levadura illajmi canga. 
Levadurahuan chapushcata, balun mishquihuan chapushcata, Mandaj Diosman 
cushpa rupachijuchunga, napacha cunachu canguichi. 
12Chaicunataca, chagrapi punda fucushca granocunatashnami, Mandaj 
Diosman cuna canguichi. Ashtahuangarin altarman vichai apashpa 
rupachijujpi mishquillagu ashnajuchunga, na cunachu canguichi. 
13Tucui imata Diosman carashpapash, cachihuan javingui. Can imatalla 
caranapica, cambaj Taita Dioshuan ari ninajushcata ricuchij cachica, ima 
horallapash napacha illanachu. Tucui imatalla can caranapimi, cachitaca 
churana cangui. 
14Chagrapi punda fucushca granocunata, Mandaj Diosman apamushpaca, 
verde espigataca camllashpa, granocunataca cutashpa paiman cungui. 
15Chai jacupica, aceitetapash, inciensotapash churashpa cungui. Chaica, 
Diosman carashcami canga. 
16Chai carashcataca curami, chai caraj runata Dios yarichun rupachinga. Grano 
cutashcamanda shuj ashatapash, aceitetapash, tucuilla inciensotapashmi 
rupachinga. Chaica, Mandaj Diosman cushpa rupachishcami canga. 

Levítico 3 

Dioshuan ali cangapaj animalcunata carachunmi mandashca 

1Dioshuan ali cangapaj cushpa huañuchina animalta apamushpaca, huagra 
puracunamanda imapash na tucushca jari huagrata, na cashpaca huarmi 
huagrata, Mandaj Diospaj ñaupajman apamuchun. 
2Chai carashca huagrapaj umapi maquita churashpami, Dioshuan tuparina 
jatun carpa ñaupajpi cungata muchushpa huañuchinga. Yahuartaca, Aaronbaj 
churi curacunami, altar jahua muyundipi tsirapachinajunga. 
3Chai jipami, Dioshuan ali cangapaj cushpa huañuchishca animaltaca, Mandaj 
Diosman cushpa rupachinshnallata rupachinga. Chunllulicunata quilpashca 
viratapash, vijsa ucupi tiaj tucui viratapash chashnallatami ruranga. 

4Ishcandi riñondapash, chaipillata tiaj viratapash, lomocunapi tiaj 
viratapashmi rupachinga. Chai riñonhuanllatami, yana shungu jahuapi tiaj 
chunllulicunapaj viratapash llujchinga. 
5Chaicunataca, Aaronbaj churicunami altarpi rupachinajunga. Chaitaca, 
Diosman cushpa tucuillata rupachingapaj, yamda jahuapi churashca tiajuj 
animalpaj jahuapi churashpami rupachinajunga. Chaica, Mandaj Diospaj 
mishquillagu ashnajuchun, rupachishcami canga. 
6Ashtahuangarin Mandaj Dioshuan ali cangapaj, llama puracunamanda 
huañuchina animalta cushpaca, imapash na tucushca jari llamata, na cashpaca 
huarmi llamata cuchun. 
7Maltun llamata cushpaca, Mandaj Diospaj ñaupajpimi cunga. 
8Chai llamapaj umapi maquita churashpami, Dioshuan tuparina jatun carpa 
ñaupajpi cungata muchushpa huañuchinga. Yahuartaca, Aaronbaj churicunami 
altar jahua muyundipi tsirapachinajunga. 
9Chai jipami, Dioshuan ali cangapaj cushpa huañuchishca animaltaca, Mandaj 
Diosman cushpa rupachinshnallata rupachinga. Chupataca, lomomandapacha 
tucuillata fitishpami, chunllulicunata quilpashca viratapash, vijsa ucupi tiaj 
tucui viratapash, shashnallata rupachinga. 
10Shinallata ishcandi riñondapash, chaipillata tiaj viratapash, lomocunapi tiaj 
viratapashmi rupachinga. Chai riñonhuanllatami, yana shungu jahuapi tiaj 
viratapash llujchinga. 
11Chaitaca curami, altar jahuapi rupachinga. Shina micunayaita carashpa 
rupachishcami, Mandaj Diosman carashpa rupachishca canga. 
12Chivota cushpaca, Mandaj Diospaj ñaupajpimi cunga. 
13Chai chivopaj umapi maquita churashpami, Dioshuan tuparina jatun carpa 
ñaupajpi cungata muchushpa huañuchinga. Yahuartaca, Aaronbaj churicunami 
altar jahua muyundipi tsirapachinajunga. 

14Chai jipami, Dioshuan ali cangapaj cushpa huañuchishca animaltaca, Mandaj 
Diosman cushpa rupachinga. Chunllulicunata quilpashca viratapash, vijsa 
ucupi tucui viratapashmi chashnallata rupachinga. 
15Ishcandi riñondapash, chaipillata tiaj viratapash, lomocunapi tiaj 
viratapashmi rupachinga. Chai riñonhuanllatami, yana shungu jahuapi tiaj 
viratapash llujchinga. 
16Chaitaca curami, altar jahuapi rupachinga. Shina micunayaita carashpa 
rupachishcami, Mandaj Diospaca mishquillagu ashnajunga. Tucuilla virami, 
Mandaj Diospaj canga. 
17Cangunaca, maipi causanajushpapash virata, yahuartaca na micunachu 
canguichi. Tucui causaipi pactachinajuchun cushca shimicunaca, canguna 
causanajui huatacunapi pactachinajuchun cushcami canga’ nishpa villangui” 
nijurcami. 

Levítico 4 

Juchamandaca, Diosman animalcunata cuchunmi mandashca 

1Mandaj Diosca, Moisestaca cashnami nijurca: 
2“Israelcunaman, cashna nishpa villangui: ‘Caitaca na rurachun nishpa, Mandaj 
Dios mandashcacunamanda maijanda cashpapash na yachaimanda pandashpa, 
maijan cashpapash juchata rurashpaca, cashnami ruranga: 
3Aceiteta talishpa javishca cura, shuj gentecunashnallata juchata rurashpaca, 
chai juchata rurashcamandami, Mandaj Diosman cunga. Juchamandaca, 
imapash na tucushca shicutami cunga. 
4Chai shicutaca, Dioshuan tuparina jatun carpa pungumanmi, Mandaj Diospaj 
ñaupajman apamunga. Shina apamushpaca, chai shicupaj umapi maquita 
churashpami, Mandaj Diospaj ñaupajpi cungata muchushpa huañuchinga. 
5Aceiteta talishpa javishca curallatami, chai shicupaj yahuarta japishpa, 
Dioshuan tuparina jatun carpaman apamunga. 

6Chaipica, chai curallatami, paipaj maqui dedota yahuarpi mutiyachinga. 
Shina mutiyachishpami chai yahuartaca, Diospajlla ucupi tiaj tela ladoman, 
Mandaj Diospaj ñaupajpi canchiscaman tsirapachinga. 
7Chai yahuartaca curallatami, mishquillagu ashnajuj inciensota cushnichina 
altar cachucunapi churanga. Chai altarca, Dioshuan tuparina carpa ucupimi, 
Mandaj Diospaj ñaupajpi tiajun. Chai shicupaj yahuar puchushcataca, 
Dioshuan tuparina jatun carpa pungu ñaupajpimi, animalcunata Diosman 
cushpa tucuillata rupachina altar chaquipi talinga. 
8Juchamanda Diosman cushca shicupaj tucuilla virataca, chunllulicunata 
quilpashca viratapash, vijsa ucupi tiaj viratapashmi llujchinga. 
9Shinallata ishcandi riñondapash, chaipi tiaj viratapash, lomocunapi tiaj 
viratapashmi llujchinga. Shinallata riñonhuanllatami, yana shungupi tiaj 
viratapash llujchinga. 
10Dioshuan ali cangapaj cushpa huañuchishca huagrapaj virata 
llujchishcashnallatami llujchinga. Chai virataca curallatami, Diosman cushpa 
tucuillata rupachina altarpi churashpa rupachinga. 
11Chai shicupaj carataca, tucuilla aichandi, umandi, changacunandi, 
chunllulicunandi, huanundimi tandachinga. 
12Shina tucuillata tandachishpami, uchufata shitana pushtuman, na 
mapayashca pushtuman, carpacunamanda caruman llujchishpa churanga. Chai 
jipaca, chai uchufata shitana pushtupimi, yamdata churashpa, ninata 
japichishpa rupachinga. 
13Tucuilla tandanajushca israelcunami, na yachaimanda pandashca canga. 
Chai pandashpa imata rurashcatapash, tucuilla gentecunallata na 
yachangachu. Caitaca, na ruranachu nishpa, Mandaj Dios mandashcamanda, 
maijanda cashpapash na yachaimanda pandashpa juchata rurashpaca, nalita 
rurashcami canga. 

14Chai juchata rurashcata jipamanra yachashpaca, tucuilla 
tandanajushcacunami chai juchamandaca, shujlla shicuta cunajunga. Chai 
shicutaca, Dioshuan tuparina carpa ñaupajmanmi apamunajunga. 
15Chai tandanajushcacunata mandaj rucucunami shicupaj umapi, Mandaj 
Diospaj ñaupajpi paicunapaj maquita churanga. Chai jipami chai shicutaca, 
Mandaj Diospaj ñaupajpillata cungata muchushpa huañuchinga. 
16Chai shicupaj yahuartaca, aceiteta talishpa javishca curallatami, Dioshuan 
tuparina carpa ucuman apanga. 
17Chai jipaca chai curallatami, paipaj maqui dedota yahuarpi mutiyachinga. 
Shina mutiyachishpami chai yahuartaca, Diospaj huasi ucupi tiaj tela ladoman, 
Mandaj Diospaj ñaupajpi canchiscaman tsirapachinga. 
18Chai yahuartaca, Dioshuan tuparina jatun carpa ucupi, Mandaj Diospaj 
ñaupajpi tiaj altar cachucunapimi churanga. Chai puchushca yahuartaca, 
Dioshuan tuparina jatun carpa pungu ñaupajpimi, animalcunata Diosman 
cushpa tucuillata rupachina altar chaquipi talinga. 
19Animalpaj virata tucuillata llujchishpami, altarpi rupachijunga. 
20Chai shicutaca, juchamanda cushca shicuta imashna rurashcashnallatami 
rupachinga. Tucui israelcunapaj juchacunamandaca, curami chashna ruranga. 
Shina rurajpimi, chai juchataca Diosca cunganga. 
21Shicutaca, carpacunamanda canllaman llujchishpami, punda shicuta 
rupachishcashnallata rupachinga. Chaica, tandanajushca israelcunapaj 
juchamanda cushcami. 
22Israelcunata maijan mandaj cashpapash, caitaca na ruranachu nishpa, paita 
Mandaj Taita Dios mandashcamanda, maijanda cashpapash na yachaimanda 
pandashpa rurashpaca, juchatami ruran. 
23Juchata rurashcata jipamanra yachashpaca, chai juchamandaca imapash na 
tucushca jari chivotami cunga. 

24Chai chivopaj umapi maquita churashpami, chai chivotaca tucuillata 
rupachina animalta, cungata muchushpa huañuchina pushtupillata, Mandaj 
Diospaj ñaupajpi cungata muchushpa huañuchinga. Chaica, juchamanda 
cushcami canga. 
25Chai jipaca curallatami, juchamanda cushca animalpaj yahuarpi paipaj 
maqui dedota mutiyachishpa, Diosman cushpa tucuillata rupachina altar 
cachucunapi javinga. Chai puchushca yahuartaca, animalta cushpa tucuillata 
rupachina altar chaquipimi talinga. 
26Tucuilla viratami, Dioshuan ali cangapaj, cushca viratashnallata altarpi 
rupachinga. Chashnami, chai runapaj juchamandaca, curallata rupachinga. 
Chashna rurajpimi, juchata cunganga. 
27Shinallata Israel puracunamanda maijan cashpapash, caitaca na ruranachu 
nishpa, Mandaj Dios mandashcacunamanda maijanda cashpapash, na 
yachaimanda pandashpa rurashpaca, juchatami ruran. 
28Juchata rurashcata jipamanra yachashpaca, shuj huarmi chivotami 
apamunga. Chai juchata rurashcamandaca, imapash na tucushca huarmi 
chivotami apamunga. 
29Juchamanda cushca chai animalpaj umapi maquita churashpami, chai 
animaltaca tucuillata rupachina animalta huañuchina pushtupillata, cungata 
muchushpa huañuchinga. 
30Chai jipaca curallatami, paipaj maqui dedota yahuarpi mutiyachishpa, 
Diosman cushpa tucuillata rupachina altar cachucunapi javinga. Chai 
puchushca yahuartaca, chai altar chaquipimi talinga. 
31Chai animalpaj virataca, Dioshuan ali cangapaj cushca animalpaj virata 
anchuchishcashnallatami tucuillata anchuchinga. Curami chai virataca, 
Mandaj Diospaj mishquillagu ashnajuchun, altarpi rupachinga. Chashnami 
chai runapaj juchamandaca, curallata rupachijunga. Chashna rurajpimi, 
juchataca cunganga. 

32Juchamanda Diosman cungapaj maltun llamata apamushpaca, imapash na 
tucushca huarmi llamata apamuchun. 
33Juchamanda cushca chai animalpaj umapi maquita churashpami chai 
animaltaca, Diosman cushpa tucuillata rupachina animalta, cungata 
muchushpa huañuchina pushtupillata, cungata muchushpa huañuchinga. 
34Chai jipaca curallatami, juchamanda cushca animalpaj yahuarpi paipaj 
maqui dedota mutiyachishpa, Diosman cushpa tucuillata rupachina altar 
cachucunapi javinga. Chai puchushca yahuartaca, chai altar chaquipimi 
talinga. 
35Chai animalpaj virataca, Dioshuan ali cangapaj cushca animalpaj 
viratashnallatami, tucuillata anchuchinga. Curami chai virataca, Mandaj 
Diosman cushpa altarpi rupachinga. Chashnami chai runapaj juchamandaca, 
curallata rupachijunga. Shina rurajpimi, juchataca cunganga. 

Levítico 5 

1Maijambash imatapash ricushca cajpi, uyashca cajpi chaita villachun 
cayajpica, ricushca cashpata, uyashca cashpata na villashpaca, chai 
juchamandami llaquichi tucunga. 
2Shinallata maijan cashpapash, mapami nishca imapipash tacarishca cashpaca, 
mapayashcami canga. Sachapi tiaj mapa animal huañushcapi, na cashpaca 
charina mapa animal huañushcapi, na cashpaca alpata llucashpa purij mapa 
animal huañushcapi, na cashpaca na micuna mapa animal huañushcapi 
tacarishca cashpaca, mapayashcami canga. Chashna rurashca cashpaca, 
juchata rurashcami canga. 
3Na cashpaca, maijambash imamandapash mapayashcapi imapash 
mapayachinallapi tacarishpami mapayashca canga. Shina mapayashcata 
jipamanra yachashpaca, nalita rurashcami canga. 
4Na cashpaca maijan cashpapash, nali yarishpata juramentushpami, alita 
cashpa nalita cashpapash rurashapachami nishpa, quiquin shimihuan 

juramentunga. Chashna juramentushpapash, pai na yachashca cashpa, 
jipamanra yuyaita japishpaca, tucui chai rurashcamandaca, nalita rurashcami 
canga. 
5Cai nishcacunamanda maijambipash juchata rurashca cashpaca, chai juchata 
rurashcataca villanami. 
6Chai juchamanda Mandaj Diosman cungapaca, paipaj llamacunamanda shuj 
malta huarmi llamatami apamunga. Na cashpaca shuj malta huarmi chivotami, 
chai juchamanda apamunga. Curami chai animaltaca, chai juchamanda 
Diosman cunga. 
7Maltun jari llamata na charishpaca, juchamanda Mandaj Diosman cungapaca, 
ishcai urpita, na cashpaca ishcai palomatami apamunga. Shujtaca, juchamanda 
Diosman cungapaj, caishujtaca Diosman cushpa tucuillata rupachingapajmi 
apamunga. 
8Chaicunataca, curamanmi apamunga. Paimi, juchamanda cunatara punda 
Diosman cunga. Chai animaltaca, cungata cuchushpami huañuchinga. 
Ashtahuangarin cungataca, na tucuillata fitingachu. 
9Chai animalpaj yahuartaca, altar quinrai patapimi javinga. Chai puchushca 
yahuartaca, chai altar chaquipillatami capinga. Chaica, juchamanda cushcami 
canga. 
10Caishuj animaltaca, imashna rurachun mandashcashnallatami, Diosman 
cushpa tucuillata rupachinga. Shinami, chai runa juchata rurashcamandaca 
curallata, Diosman cunga. Chashna rurajpimi, juchataca cunganga. 
11Ashtahuangarin ishcai urpita, na cashpaca ishcai palomata na charishpaca, 
juchata ruraj chai runaca, ishcai kilo yali ashtahuan ali jacutami juchamanda 
cungapaj apamunga. Juchamanda Diosman cuna jacu cashcamanda, chaipica 
aceitetapash, inciensotapash na churangachu. 

12Chai jacutaca, curamanmi apamunga. Chai jacutaca, chai apamuj runata 
yarichunmi curallata, paipaj maqui jundata japishpa, Mandaj Diosman cushpa 
rupachijuj altarpi churashpa rupachinga. Chaica, juchamanda cushcami canga. 
13Juchata maijan rurashca cajpipash, juchamanda cushpa cura rupachijpimi, 
chai juchataca anchuchinga. Puchushca jacuca, ima micunata Diosman cujpi 
puchucashnallata curapajmi canga’ ningui” nijurcami. 

Juchacunamanda Diosman animalta cuchunmi mandashca 

14Cashnatapashmi Mandaj Diosca, Moisesman cashna nishpa villajurca: 
15“Maijan cashpapash Mandaj Diosman shicanyachishpa cuna cashcata, 
pandaimanda na cushpaca, nalitami ruranga. Chai nalita rurashcamandaca, 
Mandaj Diosman cungapajmi, llamacunamanda imapash na tucushca shuj jari 
llamata apamunga. Chai jari llamataca, juchamanda Diosman cungapajmi, 
Diospajlla huasipi culquita pezashcashnallata, can ricushpa mashnata 
valichishcashnallatami apamunga. 
16Diosman shicanyachishpa cunata na cushca cashpaca, cunapachami. Shina 
na cushcamandaca, pichacaman ashtahuan mirachishpami, curaman cunga. Ña 
cujpica curami, chai runamandaca, juchamanda cushpa huañuchishca jari 
llamata Diosman cushpa rupachijunga. Shina rurajpimi, chai juchataca 
cunganga. 
17Shinallata maijan cashpapash, caitaca na ruranachu nishpa, Mandaj Dios 
mandashcamanda maijanda cashpapash na yachaimanda pandashpa 
rurashpaca, nalitami ruran. Chai juchamandaca, paimi llaquichi tucunga. 
18Chai juchamandaca, can ricushpa mashnata valichishcatami, 
llamacunamanda imapash na tucushca jari llamata, curaman cungapaj 
apamunga. Na yachaimanda pandashpa rurashca juchamandaca chai 
curallatami, Diosman cunga. Shina rurajpimi, chai juchataca cunganga. 
19Mandaj Diosta fiñashpa nalita rurashpaca, juchatapachami rurashca” 
nijurcami. 

Levítico 6 

1Mandaj Diosca, Moisesmanmi cashna nishpa villajurca: 
2“Maijan cashpapash juchata rurashpami, yachashpata na cazushpa, Mandaj 
Diostaca ninanda fiñachinga. Paipaj cumba runagu imagutapash mingajpi, na 
cashpaca paipaj maquipi imagutapash saquijpi na tigrachishpa, na cashpaca 
shuhuashpa, na cashpaca paipaj cumba runagutallata, yangata juchachishpami 
fiñachinga. 
3Na cashpaca chingachishcata tarishpapapash, na tigrachishpami llullashpa 
juramentunga. Gentecuna tucui ima juchata ruranata yachanshnallata ima 
juchatapash rurashpami fiñachinga. 
4Chashna juchata rurashpa llaquichishcamandaca, imata shuhuashcatapash 
tigrachinatami charin. Na cashpaca yangata juchachishpa 
llaquichishcamandapash, mingashcata umachishpa na tigrachishcatapash, 
chingachishcata tarishcatapash tigrachinatami charin. 
5Na cashpaca tucui imamanda cashpapash llullashpa juramentushpa na 
tigrachishcataca, maijambaj cajpipash tucuillata tigrachinatami charin. 
Chashna tigrachijushpaca, juchamanda animalta Diosman cujui punllallatami, 
pichacaman ashtahuan mirachishpa cunga. 
6Nalita rurashcamanda Mandaj Diosman cungapaj apamushpaca, can ricushpa 
mashnata valichishcatami, llamacunamanda imapash na tucushca shuj jari 
llamata apamunga. Chai llamataca, juchamanda Diosman cuchunmi curaman 
cunga. 
7Chashna cujpimi, chai runapaj juchamanda cushpa, Mandaj Diospaj ñaupajpi 
curallata rupachijunga. Chashna rurajpimi, tucui nalicunata rurashcatapash 
anchuchi tucunga” nijurcami. 

Animalcunata Diosman imashna huañuchinatami mandashca 

8Mandaj Diosca, Moisestaca cashnatapashmi nijurca: 

9“Aarondapash, paipaj churicunatapash cashna nishpa mandai: ‘Animalta 
Diosman cushpa tucuillata rupachingapaca, cai mandashcatami rurana: 
Tucuillata rupachina animalca, ninata japichishca altarpimi, 
punllayangacaman tucui tuta rupashpa pacaringa. Tucuillata rupachina 
animaltaca, altarpi rupajuj ninami rupachinga. 
10Shinallata curapashmi, lino telata rurashca churajunata, lino puchata 
ahuashca ucuman churajuna calzonda churajunga. Tucuillata rupachina 
animalta tucuillata rupachishca jipaca, curami chai altar jahuamanda 
uchufataca, altar ladoman churanga. 
11Chai jipami, chai churajushcata llujchishpa, shuj churajunacunata 
churajushpa, chai uchufataca, carpacunata shayachishca pushtumanda 
caruman apashpa, na mapayashca pushtupi churanga. 
12Altarpi japichishca ninaca, na huañushpa rupajungallami. Ashtahuangarin 
chai altarpica curami, cada tutamanda yamdata churanga. Chai nina 
jahuapimi, tucuillata rupachina animaltapash aliguta churanga. Dioshuan ali 
cangapaj carashpa huañuchishca animalpaj viratapash, chai ninapimi 
rupachijunga. 
13Chai altarpi ninaca rupajungallami. Chai ninaca, na huañungachu. 
14Imagutapash Diosman carangapaca, cai mandashcatami rurana: Chai 
carashcataca, Aaronbaj churi curacunami, Mandaj Diospaj ñaupajman, altar 
ñaupajman apanga. 
15Diosman carashca ashtahuan ali jacutaca, maqui jundata japishpami, chai 
jacupi churana aceitetapash, Diosman carashca jahuapi tiajuj tucuilla 
inciensotapash japishpa, altarpi rupachinga. Chaitaca yarichina cachunmi, 
Mandaj Dios ñucapaj mishquillagu ashnajuchun rupachinga. 
16Chai puchushcataca, Aarón curami paipaj churi curacunahuan micunajunga. 
Chaitaca, ñucahuan tuparina jatun carpa patiopi, ñucapajlla shicanyachishca 
pushtupimi, levadura illajta micunajunga. 

17Chaitaca, levadurata churashpaca na yanungachu. Ñucaman carashpa 
rupachishcacunamandami, paicuna micuchun carashcani. Chaicunaca, 
juchamanda ucaman cushpa huañuchishca animalshnallata, nalita 
rurashcamanda cushcatashnallata, ñucapajlla cachun shicanyachishcami. 
18Chaicunataca, Aaronbaj miraicunamanda tucuilla jaricunami micunajunga. 
Mandaj Diosman cushpa rupachijuchun mandashcacunaca, cangunapaj 
miraicunapash tucui causaipi pactachinajuchun cushca shimicunami. 
Shinallata tucui ima cashpapash chaicunapi tacarishpaca, Diospajllami 
tucunga’ nishpa mandangui” nijurcami. 
19Cashnatapashmi Mandaj Diosca, Moisesman cashna nishpa villajurca: 
20“Aaronbash, paipaj churicunapash, aceiteta talishpa javi tucushca punllapi, 
Mandaj Diosman caranacunaca, caicunami: Paicunaca, ishcai kilo yali 
ashtahuan ali jacutami, tucui causaipi cunajunga. Chaitaca chaupitaca 
tutamanda, chaupitaca chishimi cunajunga. 
21Chaitaca, sartenbi aceitehuan aliguta camllashpami apamuna cangui. Chai 
carashcamanda chaupishpa chaupishpa yanushcacunataca, Mandaj Diospaj 
mishquillagu ashnajuchun cungui. 
22Aaronbaj randi cura cachun, paipaj churi puracunamanda aceiteta talishpa 
javi tucushca curapash, chashnallatami ruranga. Caitaca, tucui causaipi 
pactachinajuchun, Mandaj Dios cushca shimicunami. Chai carashcataca, 
tucuillatami rupachina. 
23Tucui imatalla cura cushcataca, tucuillatami rupachinga. Chaitaca na 
micungachu” nijurcami. 
24Mandaj Diosca, Moisestaca cashnami nijurca: 
25“Aaronmambash, paipaj churicunamambash, cashna nishpa villangui: 
‘Juchamanda Diosman cushca animalta huañuchijuchun mandashcacunaca, 
caicunami: Diosman cushpa tucuillata rupachina animalta, cungata 
muchushpa huañuchina pushtupillatami, juchamanda cushca animaltapash, 

Mandaj Diospaj ñaupajpi cungata muchushpa huañuchinga. Chaica, Diospajlla 
shicanyachishcami. 
26Chaitaca, juchamanda Diosman cushpa rupachishca curami micunga. 
Dioshuan tuparina jatun carpa patiopimi, Diospajlla shicanyachishca pushtupi 
micunga. 
27Tucui ima cashpapash chai aichapi tacarishpaca, Diospajllami tucunga. 
Shinallata animalpaj yahuar zimbrashpa churajunapi javirijpica, chai 
javirishca pushtutaca, Diospajlla shicanyachishca pushtupimi tajshana cangui. 
28Chai aichata yanushca alpa mangataca faquinami. Bronce mangapi yanushca 
cashpaca, chaitaca aliguta jacushpami, yacuhuan maillana. 
29Chai aichataca, cura puracunamanda tucui jaricunami micunga. Chaica, 
Diospajlla shicanyachishcami. 
30Ashtahuangarin Dioshuan tuparina jatun carpa ucupi, juchamanda yahuarta 
Diosman cungapaj huañuchishca animalpaj aichataca napacha micunachu. 
Chaitaca ninapimi rupachina. 

Levítico 7 

1Shinallata nalita rurashcamanda, Diosman cushpa huañuchina animalca, 
Diospajlla shicanyachishcami. Chaitaca cashnami mandashca: 
2Nalita rurashcamanda Diosman cushca animaltaca, Diosman cushpa tucuillata 
rupachina animalta, cungata muchushpa huañuchina pushtupillatami, cungata 
muchushpa huañuchinga. Chai animalpaj yahuartaca, altar jahua 
muyundipimi tsirapachinga. 
3Chai animalpaj tucuilla viratapash, chupatapash, chunllulicunapi tiaj 
viratapashmi rupachinga. 
4Shinallata ishcandi riñondapash, chaipillata tiaj viratapash, lomocunapi tiaj 
viratapashmi rupachinga. Chai riñonhuanllatami, yana shungupi tiaj 
viratapash anchuchinga. 

5Chaicunataca curami, altarpi rupachinga. Chaica, Mandaj Diosman cushpa 
rupachishcami canga. Chaica, nalita rurashcamanda Diosman cushcami canga. 
6Chai aichataca, cura puramanda tucui jaricunami micunga. Diospajlla 
shicanyachishca pushtupimi micunga. Chaica, Diospajlla shicanyachishcami 
canga. 
7Juchamanda cushca animalpash, nalita rurashcamanda cushca 
animalshnallatami. Chaita rurangapajpash, shujlla mandashcatami charinga. 
Chai aichaca, juchamanda Diosman cushpa rupachij curapajmi canga. 
8Maijan apamujpipash, Diosman cushpa tucuillata rupachijuj curami, Diosman 
cushpa tucuillata rupachina animalpaj carataca japinga. 
9Shinallata tucui imatalla carashcata jornopi cusashcapash, tucui imatalla 
sartenbi, na cashpaca uchilla pailapi aliguta yanushcapash, Diosman cushpa 
rupachij curapajllatami canga. 
10Jacuta aceitehuan chapushca cashpa, na chapushca cashpapash, Diosman 
cushcacunaca, Aaronbaj tucuilla churicunapajmi canga. Caishujpajpash, 
chaishujpash, tucuicunapajllatami canga. 
11Mandaj Dioshuan ali cangapaj animalta cushpa huañuchinajuchun 
mandashca shimicunaca, caicunami: 
12Diosta pashi nishpa cujushpaca, Diosta pashi nishpa Diosman animalta 
cushpa huañuchina animalpaj randica, aceitehuanlla rurashca levadura illaj, 
mishqui tandatami cunga. Shinallata aceitetalla jahualla javishpa, levadura 
illajta rurashca tortillatapash, ashtahuan ali jacuta camllashpa, aceitehuan 
masashpa rurashca mishqui tandatapashmi cunga. 
13Dioshuan ali cangapaj Diosta pashi nishpa, animalta huañuchishpa 
carajushpaca, levadurahuan rurashca mishqui tandacunandimi cunga. 
14Tucui carashcacunamanda shuj ashata japishpami, Mandaj Diosman vichai 
ricuchishpa cunshnallata cunga. Chaicunaca, Dioshuan ali cangapaj Diosman 

animalta cushpa huañuchishca animalpaj yahuarta tsirapachij curapajmi 
canga. 
15Dioshuan ali cangapaj Diosta pashi nishpa, Diosman animalta cushpa 
huañuchishpaca, chai cushca punllallatami micunga. Chaitaca cayandi 
punllapaca, ashatallapash na saquinachu. 
16Ashtahuangarin Diosman cushpa huañuchina animalta carashapachami 
nijushcata pactachishca cajpi, na cashpaca paipaj munai Diosman carashca 
cajpica, animalta Diosman cushpa huañuchishca punllallatami micunga. Chai 
puchushcataca, cayandi punllami micunga. 
17Diosman cushpa huañuchishca animalpaj aicha quimsa punllacaman na 
tucurijpica, chai aichataca rupachinami. 
18Dioshuan ali cangapaj carashpa huañuchishca animalpaj aichata, quimsa 
punllacaman alichishpa micujpica, maijan chaita carajtaca Diosca na 
chasquingachu. Chaitaca yangapimi churanga. Chai aichaca, millanayaimi 
canga. Maijambash chai aichata micushpaca, paipaj juchamandami llaquita 
apanga. 
19Diosman cushca animalpaj aicha, imapash mapa nishcacunapi tacarijpica, 
chai aichataca na micunachu. Chaitaca ninapimi rupachina. Diosman cushca 
aichataca, imapipash na mapayashca tucui gentecunami micunga. 
20Ashtahuangarin Dioshuan ali cangapaj carashpa huañuchishca animalpaj 
aichata maijan cashpapash mapa cashpata micushpaca, Israel 
puracunamandaca anchuchi tucungami. Chai aichaca, Mandaj Diospajmi. 
21Shinallata maijan cashpapash imapash mapapi, gentepaj mapapi, na 
cashpaca animalpaj mapapi, na cashpaca imapash millanayai mapapimi 
tacarishca canga. Shina cashpata, Dioshuan ali cangapaj carashpa 
huañuchishca animalpaj aichata micushpaca, Israel puracunamandaca 
anchuchi tucungami. Chai aichaca, Mandaj Diospajmi’ nishpa villangui” 
nijurcami. 



328 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

22Mandaj Diosca, Moisestaca cashnatapashmi nijurca: 
23“Israelcunaman, cashna nishpa villangui: ‘Cangunaca, huagra viratapash, jari 
llamapaj viratapash, chivo viratapash na micunachu canguichi. 
24Huañushca animalpaj viratapash, sacha animalcuna micushpa fitishca 
animalpaj viratapash, na micunachu canguichi. Chai virataca, imatapash shuj 
ruranacunapi rurashpa, ashtahuangarin chaitaca na micunachu canguichi. 
25Ashtahuangarin Mandaj Diosman cushpa rupachina animalpaj virata 
maijambash micushpaca, chai micuj runaca Israel puracunamandaca anchuchi 
tucungami. 
26Shinallata maipi causajushca maijan pushtupipash, ima yahuartallapash na 
micunachu canguichi. Alasyu animalcunapajta cashpa, shuj animalcunapajta 
cashpapash, na micunachu canguichi. 
27Maijan cashpapash, maijan animalpaj yahuarta micushpapash, chai micuj 
runaca Israel puracunamandaca anchuchi tucungami’ nishpa villangui” 
nijurcami. 
28Mandaj Diosca, Moisestaca cashnatapashmi nijurca: 
29“Israelcunaman, cashna nishpa villangui: ‘Mandaj Dioshuan ali cangapaj 
animalta carashpa huañuchingapaj apamushpaca, Dioshuan ali cangapaj 
Diosman carashpa huañuchina animaltaca, Mandaj Diospaj ñaupajman 
apamuchun. 
30Mandaj Diospaj ñaupajpi rupachingapaj caranacunataca, paicunapaj 
maquihuanllatami apamunga. Paicunaca viratapash, pecho aichandimi 
apamunga. Chai pecho aichataca, Diosman animalta cushpa huañuchishca 
aichata, Mandaj Diospaj ñaupajpi vichai cuyuchishpa cunshnallata vichai 
cuyuchishpa cungapajmi apamunga. 
31Virataca curami, altarpi rupachinga. Ashtahuangarin pecho aichaca, 
Aaronbajpash, paipaj churicunapajpashmi canga. 

32Dioshuan ali cangapaj canguna carashpa huañuchishca animalcunapaj ali 
lado rigra aichataca, vichai ricuchishpa carachun, curaman cunguichi. 
33Aaronbaj churi puramanda maijan cashpapash, Dioshuan ali cangapaj 
carashpa huañuchishca animalcunapaj yahuarta, chai animalpaj virata 
Diosman cujushpaca, ali lado rigra aichataca, pai micungapajmi japinga. 
34Ashtahuangarin Dioshuan ali cangapaj israelcuna carashca animalcunata 
huañuchishca pecho aichata vichai cuyuchishpa cushcatapash, rigra aichata 
vichai ricuchishpa cushcatapash japircanimi. Chaicunataca, Aarón curaman, 
paipaj churicunamanmi curcani. Chaitaca, tucui causaipi pactachina shimicuna 
cachunmi, israelcunaman curcani’ nishpa villangui” nijurcami. 
35Mandaj Diosman cushpa rupachinamanda Aaronbash, paipaj miraicunapash 
micuchun cushcacunaca, chaicunami. Mandaj Diosllata, paipajta ruraj 
curacuna cachun shicanyachishpa churai punllamandapachami chaicunataca, 
paicuna micuchun curca. 
36Mandaj Diosca, Israel puracunamanda agllashpa, curacuna cachun aceiteta 
talichishpa javishca punllamandapachami, aichacunata paicunaman cuchun 
mandarca. Caica, paicunapaj tucui miraicunapash, tucui causaipi 
pactachinajuchun cushca shimicunami. 
37Diosman animalta cushpa tucuillata rupachinajuchun, Diosman imatalla 
caranajuchun, juchamanda animalta cushpa huañuchinajuchun, nalita 
rurashcamanda animalta cushpa huañuchinajuchun, Diospajlla 
shicanyachingapaj imashna cunajuchun, Dioshuan ali cangapaj animalta 
cushpa huañuchinajuchun mandashcacunaca, chaicunami. 
38Chai mandashcacunataca, israelcuna Sinaí urcu lado jichushca pambapi 
cajpimi Mandaj Diosca, Moisesman curca. Mandaj Diosman imagutapash 
israelcuna carachun mandajui punllapimi cai mandashcataca, Sinaí shuti 
jichushca pambapi curca. 

Levítico 8 

Aarondapash, paipaj churicunatapash Diospajlla cachunmi shicanyachishca 

(Ex. 29:1-37) 

1Mandaj Diosca, Moisesmanmi cashna nishpa villarca: 
2“Aarondapash, paipaj churicunatapash pushangui. Shinallata curacunapaj 
churajunacunatapash, talishpa javina aceitetapash, juchamanda cuna 
shicutapash, ishcai jari llamatapash, levadura illaj tandacuna tiajuj 
canastatapash japingui. 
3Shinallata tandanajushca tucuilla israelcunatapash ñucahuan tuparina jatun 
carpa punguman tandachingui” nircami. 
4Moisesca, Mandaj Dios mandashcashnallatami rurarca. Tucui israelcunami, 
Mandaj Dioshuan tuparina jatun carpa pungupi tandanajurca. 
5Chaipimi Moisesca, tandanajushca israelcunataca: “Mandaj Diosmi, cashna 
rurachun mandahuarca” nirca. 
6Shinamandami Moisesca, Aarondapash, paipaj churicunatapash carpa 
ñaupajman pushashpa armachirca. 
7Aarondaca, túnica nishca jahualla churajunata churachishpami, cintahuan 
chumbilichirca. Chai jipaca, jahualla churajunata churachishpami, chai 
jahuapica, efod nishcata churachishpa, efodpillata tiaj cintahuan, aliguta 
shinlli chumbilichirca. 
8Efod jahuapica, pectoral nishcatami churachirca. Chai ucupica, Urim nishca, 
Tumim nishcatami churarca. 
9Chaipaj catipica, mitra nishcatami umapi churachirca. Mitra nishca jahuapica, 
orota tacashpa tablayachishpa rurashcatami, ñaupaj ladoman churachirca. 
Chaica umapi churana, Diospajlla shicanyachishca diadema nishcami carca. 
Chaitaca, Mandaj Dios imashna Moisesta mandashcashnallatami churachirca. 
10Moisesca, talishpa javina aceiteta japishpami, jatun carpatapash, chai ucupi 
tucui imalla tiajcunatapash, aceiteta talishpa javirca. Chai jipaca, Diospajlla 
cachunmi shicanyachirca. 

11Chai aceitehuanllatami, altar jahuapipash, canchiscaman tsirapachirca. 
Altartaca, chaipi tucui imalla tiajcunandimi, aceiteta talishpa javirca. 
Shinallata jatun pailatapash, chaita tiachina bazatapashmi, aceitehuan javirca. 
Diospajlla cachun shicanyachingapajmi, chashna rurajurca. 
12Chai jipami Moisesca, talishpa javina aceiteta, Aaronbaj umapi talirca. 
Diospajlla cachun shicanyachingapajmi, aceiteta talishpa javirca. 
13Chai jipami Moisesca, Aaronbaj churicunataca ashtahuan quimirichun 
mandashpa, túnica nishca jahualla churajunacunata churachishpa, 
cintacunahuan ali chumbilichirca. Mandaj Dios imashna Moisesta 
mandashcashnallatami, umapi churajuna tiara nishcatapash churachirca. 
14Chai jipami Moisesca, juchamanda cuna shicuta apamuchun mandarca. Shina 
apamujpimi Aaronhuan, paipaj churicunahuanga, juchamanda cushca chai 
shicupaj umapi paicunapaj maquita churarca. 
15Chai shicutaca, cungata muchushpa huañuchishpami Moisesca, chai 
yahuarta japishpa, altar muyundipi tiaj cachucunapipash, paipaj maqui 
dedohuan javirca. Shina rurashpami, ima mapapash illajta rurarca. Puchushca 
yahuartaca, altar chaquipi talishpami, Dioshuan ali tucungapaj rupachina altar 
cachun, Diospajlla altar cachun shicanyachirca. 
16Chai jipami Moisesca, chunllulicunapi tiaj viratapash, yana shungupi tiaj 
viratapash, ishcandi riñondapash, chaicunapillata tiaj viratapash llujchishpa, 
altarpi rupachijurca. 
17Ashtahuangarin shicupaj carata, aichata, huanutaca, Mandaj Dios 
mandashcashnallatami, carpacunamanda canllaman llujchishpa rupachijurca. 
18Chai jipami, Diosman cushpa tucuillata rupachina jari llamata apamuchun 
mandarca. Shina apamujpimi Aaronbash, paipaj churicunapash, chai jari 
llamapaj umapi maquita churanajurca. 
19Chai jipami Moisesca, chai jari llamataca cungata muchushpa huañuchishpa 
chai yahuartaca, altarpi tsirapachirca. 

20Chai jari llamapaj aichataca, Moisesca asha asha fitishpami, chai fitishca 
aichacunatapash, umatapash, viratapash rupachijurca. 
21Chai jipami Moisesca, chunllulicunatapash, changacunatapash maillashpa, 
chai jari llamataca, tucuillata altarpi rupachijurca. Mandaj Diosman cushpa 
rupachijujpi mishquillagu ashnachunmi, chashna rupachijurca. Mandaj Dios 
imashna Moisesta mandashcashnallatami rupachijurca. 
22Chai jipami, Diospajlla shicanyachishcata ricuchingapaca, shuj jari llamata 
apamuchun mandarca. Chai jari llamapaj umapica Aaronbash, paipaj 
churicunapashmi, paicunapaj maquita churarca. 
23Chai llamataca, cungata muchushpa huañuchishpami Moisesca, chai jari 
llamataca huañuchishpa, asha yahuarta japishpa, Aaronbaj ali lado rinri 
pundapipash, ali lado maqui mama dedopipash, ali lado chaqui mama 
dedopipash churarca. 
24Shinallata Aaronbaj churicunatapash ashtahuan quimirichun mandashpami 
Moisesca, paicunapaj ali lado rinri pundapipash, ali lado maqui mama 
dedopipash, ali lado chaqui mama dedopipash, chai yahuartallata churarca. 
Chai puchushca yahuartaca, altar jahua muyundipimi tsirapachirca. 
25Chai jipami viratapash, chupatapash, chunllulipi tiaj viratapash, yana 
shungupi tiaj viratapash, ishcandi riñondapash, chaicunapi tiaj viratapash, ali 
lado rigra aichatapash llujchirca. 
26Shinallata levadura illaj tandahuan, Mandaj Diospaj ñaupajpi tiajuj 
canastamandapashmi, levadura illaj mishqui tandata, aceitehuan rurashca shuj 
mishqui tandata, shuj tortillatapash japirca. Chaicunataca virahuan, ali lado 
rigra aichahuanmi churarca. 
27Tucui chaicunataca Aaronbaj maquipi, paipaj churicunapaj maquipimi curca. 
Paicunami, Mandaj Diospaj ñaupajpi vichai cuyuchishpa cunashnallata, vichai 
cuyuchishpa Diosman cunajurca. 

28Chai jipami Moisesca, tucui chaicunata paicunapaj maquimanda japishpa, 
Diosman animalta cushpa tucuillata rupachijuj altarpi churashpa rupachirca. 
Diospajlla cachun shicanyachijujpi mishquillagu ashnajuchunmi, Mandaj 
Diosman cushpa rupachijurca. 
29Moisesca, jari llamapaj pecho aichata japishpami, Mandaj Diospaj ñaupajpi 
vichai cuyuchishpa, cunshnallata vichai cuyuchishpa Diosman cujurca. Mandaj 
Dios imashna Moisesta mandashcashnallata, Diospajlla cachun 
shicanyachingapaj cushca jari llama aichatami, pai japina carca. 
30Chai jipami Moisesca, talishpa javina aceitetapash, altarpi tiajuj 
yahuartapash japirca. Shina japishpami, Aarondapash, paipaj churajunatapash, 
paipaj churicunatapash, paicunapaj churajunacunatapash chaicunahuan 
tsirapachirca. Shinami Aarondapash, paipaj churajunacunatapash, paipaj 
churicunatapash, paicunapaj churajunacunatapash, Diospajlla cachun 
paihuanllata shicanyachirca. 
31Chai jipami, Moisesca Aarondapash, paipaj churicunatapash cashna nijurca: 
“Aichataca, Dioshuan tuparina jatun carpa pungupi micunguichi. Chaipica, 
Diospajlla cachun shicanyachishpa cuna tanda tiajuj canastamanda tandahuan 
micunguichi. Chaicunataca, ñuca mandashcashnallata micunguichi. Chaitaca, 
cashna nishpami mandarcani: ‘Chaicunataca Aaronhuan, paipaj 
churicunahuanmi micunga’ nircanimi. 
32Puchushca aichata, puchushca tandataca tucuillata rupachinguichi. 
33Diospajlla cachun cangunata shicanyachijushca, canchis punlla 
chayangacamanmi, Dioshuan tuparina jatun carpa pungumandaca 
maimambash na llujshina canguichi. Canchis punllacamanmi, Diospajlla 
cangapaj shicanyachi tucunguichi. 
34Imashna cunan rurashcashnallata rurachunmi Mandaj Diosca, juchamanda 
cuchun mandarca. 
35Dioshuan tuparina jatun carpa pungupimi, tutapash punllapash, canchis 
punllacaman chaipi cana canguichi. Canguna ama huañungapajmi, cai 

mandashcataca, Mandaj Diospaj ñaupajpi cazuna canguichi. Shina nishpami, 
ñucataca mandahuarca” nijurcami. 
36Mandaj Dios mandashpa, Moiseshuan villachishcashnallatami Aaronbash, 
paipaj churicunapash tucuita ruranajurca. 

Levítico 9 

Aaronga, animalcunata Diosman cushpami rupachishca 

1Pusaj punllapimi Aarondapash, paipaj churicunatapash, israelcunata mandaj 
rucucunatapash Moisesca cayarca. 
2Chaipimi Moisesca, Aarondaca cashna nijurca: “Juchamanda cungapaca, 
huarmi huagracunamanda shuj shicuta japingui. Diosman cushpa tucuillata 
rupachingapaca, imapash na tucushca jari llamata japingui. Chaicunataca, 
Mandaj Diospaj ñaupajman apamungui. 
3Israelcunamambash, cashna nishpa villangui: ‘Juchamanda Diosman 
cungapaca, shuj jari chivota japinguichi. Diosman cushpa tucuillata 
rupachingapaca, shuj huatata charij, imapash na tucushca shicuta, shuj huatata 
charij, imapash na tucushca maltun llamata japinguichi. 
4Shinallata Dioshuan ali cangapaj paiman cushpa huañuchingapaca, shuj jari 
huagrata, shuj jari llamata japinguichi. Chaicunataca, Mandaj Diospaj 
ñaupajpimi huañuchina canguichi. Diosman carangapajpash, aceitehuan 
masashcata apamunguichi. Mandaj Diosca, cunan cangunaman ricurimuna 
cashcamandami, chashna apamuna canguichi’ ningui” nijurcami. 
5Moisés imatalla mandashcatami, Dioshuan tuparina jatun carpa ñaupajman 
apamunajurca. Tandanajushca tucui israelcuna shamushpami, Mandaj Diospaj 
ñaupajpi shayanajurca. 
6Chaipimi Moisesca, cashna nirca: “Mandaj Diosmi, caita rurachun mandarca. 
Pai mandashcata rurajpimi, Mandaj Diospaj punchapambaguca ricurimunga” 
nircami. 

7Chai jipami Moisesca, Aarondaca cashna nirca: “Altarman quimirishpa, 
cambaj juchamanda cushca animaltapash, tucuillata rupachingapaj can cushca 
animaltapash huañuchilla. Canmandallatapash, israelcunamandapash, 
Dioshuan ali cangapaj huañuchilla. Israelcuna Diosman carashcatapash 
cunguilla. Paicunapaj juchamanda Diosman animalta cushpa huañuchilla. 
Chaitaca, Mandaj Dios mandashcashnallatami rurana cangui” nircami. 
8Shina nijpimi Aaronga, altarman quimirishpa, paipaj juchamanda Diosman 
cushca shicutaca, cungata muchushpa huañuchirca. 
9Shina huañuchijpimi Aaronbaj churicunaca, chai shicupaj yahuarta 
apamunajurca. Chaita apamujpimi Aaronga, paipaj maqui dedota yahuarpi 
mutiyachishpa, altar cachucunapi javirca. Puchushca yahuartaca, altar 
chaquipimi talirca. 
10Chai animalpaj virataca, riñongunandimi altarpi rupachijurca. Shinallata 
juchamanda Mandaj Diosman cushca animalpaj yana shungupi tiaj 
viratapashmi rupachijurca. Chaitaca, Mandaj Dios imashna Moisesta 
mandashcashnallatami rupachijurca. 
11Ashtahuangarin aichatapash, caratapash, carpacunamanda caruman 
apashpami rupachijurca. 
12Diosman cushpa tucuillata rupachina animaltapashmi, cungata muchushpa 
huañuchirca. Shina huañuchijpimi Aaronbaj churicunaca, chai animalpaj 
yahuartapash apamunajurca. Chaitaca, altar muyundipimi tsirapachirca. 
13Chai jipami, tucuillata rupachina animalpaj aichataca asha asha fitishpa, 
umandi cunajurca. Chaicunataca, altarpi churashpami rupachijurca. 
14Chai jipaca chunllulicunatapash, changa aichatapash maillashpami, 
tucuillata rupachijuna aicha jahuapillata churashpa, altarpi rupachirca. 
15Shinallata israelcuna Diosman carashcatapashmi, Diosman curca. 
Israelcunapaj juchamanda Diosman cushpa huañuchina jari chivotapash 

japishpami, cungata muchushpa huañuchirca. Chaitaca, juchamanda punda 
cushcashnallatami curca. 
16Tucuillata rupachina animaltapash, imashna rurachun 
mandashcashnallatami rupachirca. 
17Shinallata imaguta Diosman carashcatapash, chai carashcacunamanda maqui 
junda jacuta japishpami, altarpi rupachijurca. Tutamandata Diosman animalta 
cushpa tucuillata rupachishca jahuami, Aaronga chashna rurajurca. 
18Shinallata israelcuna Dioshuan ali cangapaj carashca huagratapash, jari 
llamatapashmi, cungata muchushpa huañuchirca. Shina huañuchijpimi 
Aaronbaj churicunaca, chai animalpaj yahuartapash apamunajurca. Chaitaca, 
altar muyundipimi Aaronga tsirapachirca. 
19Shinallata huagrapaj, jari llamapaj viracunatapash, chupatapash, 
chunllulicunapi, riñongunapi tiaj viratapash, yana shungupi tiaj viratapash, 
20pecho aicha jahuapimi churanajurca. Chai viracunataca Aaronga, altarpimi 
rupachirca. 
21Ashtahuangarin pecho aichacunataca, ali lado rigra aichahuanmi Aaronga, 
Mandaj Diospaj ñaupajpi vichai cuyuchishpa cunashnallata vichai cuyuchishpa 
cuyujurca. Chaitaca, Mandaj Dios imashna Moisesta mandashcashnallatami 
cujurca. 
22Chai jipami Aaronga, israelcunapaj ladoman paipaj maquita chutashpa 
bendiciarca. Shinallata israelcunapaj juchamanda cushca animaltapash, 
tucuillata rupachina animaltapash, Dioshuan ali cangapaj cushca animaltapash 
huañuchishca jipaca, urai rircallami. 
23Shinallata Moisesndi, Aarondimi, Dioshuan tuparina jatun carpaman 
yaicurca. Chaimanda llujshishpami, israelcunata bendicianajurca. Chaipimi, 
Mandaj Diospaj punchapambaguca tucuilla israelcunaman ricurimurca. 
24Chai jipami, Mandaj Diospaj ñaupajmanda nina llujshishpa, tucuillata 
rupachina animalpaj aichataca, viracunandi altarpi rupachishpa tucuchirca. 

Tucuilla israelcuna chaita ricushpami, Diosta alicachishpa, alpaman chayajta 
urai cumurinajurca. 

Levítico 10 

Nadab shuti, Abiú shuti runacunapaj juchatami villajun 

1Aaronbaj churi Nadab shuti, Abiú shuti curacunaca, paicuna inciensota 
cushnichinacunata japishpami, chaicunapica ninata churarca. Chai jahuapi 
inciensota churashpami, yanga shuj inciensocunataca, Mandaj Diospaj 
ñaupajpica, ima horapash paica na mandashcata cushnichinajurca. 
2Chaimandami, Mandaj Diospaj ñaupajmanda nina llujshishpa, paicunataca 
rupachirca. Shina rupachijpimi, Mandaj Diospaj ñaupajpillata huañurca. 
3Shinamandami Moisesca, Aarondaca cashna nijurca: —Cashna 
tucunamandami, Mandaj Diosca cashna nishpa villarca: ‘Ñucapajman 
quimirijcunapimi ñucaca, jucha illaj ricurisha. Tucui gentecunapaj ñaupajpimi, 
ninanda alicachi tucusha’ nishpami villarca— nijurcami. Shina nijpimi 
Aaronga, upalla quedarca. 
4Moisesca, Aaronbaj tío Uziel shuti runapaj churicunatami cayarca. Paicunaca, 
Misael shuti, Elzafán shuti runacunami carca. Paicunatami cashna nirca: —
Caiman quimirimuichi. Cangunapaj huauquicunataca, Diospajlla huasi 
ucumanda llujchishpa, cai carpacunapaj chaupimanda caruman apaichi— 
nircami. 
5Shina nijpi paicuna quimirishpami, chai huañushcacunataca, Moisés 
mandashcashnallata paicunapaj t'unica nishca jahualla churajunacunandi, 
carpacunamanda caruman apanajurca. 
6Chai jipami Moisesca, Aarondapash, Eleazar shuti, Itamar shuti, Aaronbaj 
churicunatapash cashna nijurca: —Paicuna huañushcamanda ninanda 
llaquirishcata ama ricuchingapaca, umapi churajushcataca na anchuchinachu 
canguichi. Canguna churajushcatapash, na liquinachu canguichi. Cangunapash 
ama huañuchinajuchun, tandanajushca tucui israelcunatapash ama ninanda 
fiñachunmi, na chashna rurana canguichi. Ashtahuangarin Mandaj Dios 

rupachijpi huañushcacunamandaca, cangunapaj huauquicuna tucui 
israelcunami huacanajunga. 
7Cangunaca, Dioshuan tuparina jatun carpa pungumandallapash na 
llujshinachu canguichi. Chaimanda llujshishpaca huañunguichimi. Cangunaca 
talishpa javina, Mandaj Diospaj aceitehuan javi tucushca cashpami, na chashna 
rurana canguichi— nircami. Paicunaca, Moisés imashna nishcashnallatami 
ruranajurca. 
8Mandaj Diospash, Aarondaca cashna nishpami mandarca: 
9“Ñucahuan tuparina jatun carpaman yaicushpaca, canguna ama 
huañungapajmi cambash, cambaj churicunapash, vinota, sidrataca na ufiana 
canguichi. Chai mandashcacunaca, cangunapaj miraicunapash, tucui causaipi 
pactachinajuchun cushca shimicunami. 
10Imapash ñucapajlla shicanyachishca cajta, na ñucapaj shicanyachishca 
cajtapash, shinallata imacunalla mapa cajtapash, imacunalla mapa illaj 
cajtapash yachai ushangapajmi canga. 
11Shinallata pactachinajuchun Mandaj Dios cushca tucui shimicunata 
israelcunaman yachachingapajmi canga. Chaicunataca, Moiseshuanmi 
villachirca” nijurcami. 
12Chai jipami Moisesca, Aarondapash, Eleazar shuti, Itamar shuti quedashca, 
Aaronbaj churicunatapash cashna nijurca: —Mandaj Diosman carashpa 
rupachishcacunamanda japishpa, altar ladopillata levadura illajta 
micunguichi. Chaicunaca, Mandaj Diospajlla shicanyachishca cajpimi, chashna 
micuna canguichi. 
13Chaicunataca, Diospajlla pushtupimi micuna canguichi. Mandaj Diosman 
carashpa rupachishcacunaca cambajpash, cambaj churicunapajpash cajpimi, 
chashna micuna canguichi. Chashnami ñucataca mandahuarca. 
14Vichai cuyuchishpa cushca pecho aichatapash, vichai ricuchishpa cushca 
rigra aichatapash, na mapayashca pushtupimi cambash, cambaj 

churicunapash, cambaj ushicunapash micuna canguichi. Israelcuna Dioshuan 
ali cangapaj animalta cushpa huañuchishca aichacunaca, canguna japina 
cashcamandallatami cambajpash, cambaj churicunapajpash canga. 
15Diosman carashpa rupachina viracunahuanmi, vichai ricuchishpa cuna rigra 
aichataca apamunga. Mandaj Diospaj ñaupajpi vichai cuyuchishpa 
caranshnallata, vichai cuyuchishpa cuna pecho aichatapashmi apamunga. Chai 
aichacunaca, Mandaj Dios mandashcashnallatami, canguna japina 
cashcamandallata cambash, cambaj churicunapash tucui causaipi cangunapaj 
canga— nijurcami. 
16Chai jipami Moisesca, juchamanda Diosman cuna jari chivomanda tapurca. 
Shina tapushpami, chai chivotaca ña rupachishcata ricurca. Chaimandami, 
Aaronbaj quedashca Eleazar shuti, Itamarta shuti churicunahuan ninanda 
fiñarishpa, cashna nirca: 
17—Juchamanda cushca aichataca, ¿imashpata Diospajlla pushtupi na 
micurcanguichi? Chaicunaca, Diospajpacha cachun shicanyachishcami. 
Chaitaca, tandanajushca israelcuna nalita rurashcata anchuchingapajmi, 
cangunapaj cachun paillata curca. Mandaj Diospaj ñaupajpi, paihuan ali 
tucuchunmi chashna curca. 
18Ricuichi yahuartaca, na Diospaj huasiman aparcachu. Cangunaca, ñuca 
mandashcashnallatami, Diosman carashcataca Diospajlla pushtupi micuna 
carcanguichi— nircami. 
19Shina nijpimi Aaronga, Moisesman cashna nishpa tigrachirca: —Ricui, 
paicunapaj juchamanda cuna animaltapash, tucuillata rupachina 
animaltapash, cunanmi Mandaj Diospaj ñaupajpi cushca. Ashtahuangarin 
ñucataca, cashna llaquicunami japihuashca. urmashcani. Juchamanda cushpa 
huañuchishca animalpaj aichata cunan ñuca micushca cajpica, ¿Mandaj Diosca 
cushijunmanllu carca?— nircami. 
20Moisesca chaita uyashpami, cushijushpa quedarca. 

Levítico 11 

Mapa animalcunamanda, mapa illaj animalcunamandami villajun 
(Deut. 14:3-21) 

1Mandaj Diosca Moisestapash, Aarondapashmi cashna nirca: 
2“Israelcunaman, cashna nishpa villaichi: ‘Cai pachapi tiaj tucui 
animalcunamandaca, cai animalcunatami micui ushanguichi: 
3Animal puramandaca, parca silluta charijcunata, tigrachishpa acuj 
animalcunatami micui ushanguichi. 
4Tigrachishpa acuj cajpipash, parca silluta charij cajpipash, caicunataca na 
micunachu canguichi: Camello animalca, tigrachishpa acuj cashpapash, na 
parca silluta charinllu. Chai animaltaca, mapami yashpa ricunguichi. 
5Shinallata conejopash, tigrachishpa acuj cashpapash, na parca silluta 
charinllu. Chai animaltapash, mapami yashpa ricunguichi. 
6Liebre nishca animalpash, tigrachishpa acuj cashpapash, na parca silluta 
charinllu. Chai animaltapash, mapami yashpa ricunguichi. 
7Shinallata cuchipash, parca sillucunata charishpapash, na tigrachishpa 
acunllu. Chai animaltapash, mapami yashpa ricunguichi. 
8Chai animalcunapaj aichataca, na micunachu canguichi. Chai animalcuna 
huañushcatapash, napacha tacarinachu canguichi. Chai animalcunataca, 
mapami yashpa ricunguichi. 
9Yacupi causaj tucui animalcunamandaca, caicunatami micui ushanguichi: 
Mama cuchacunapi, jatun yacucunapi causajcunataca alasta, escamata charij 
tucui animalcunatami micui ushanguichi. 
10Alasta, escamata na charij animalcunataca, mama cuchapi, jatun yacucunapi 
causaj cajpipash, imata cashpapash causaita tucui charijcunataca 
uchillacunatapash, jatungunatapash, chai animalcunataca millanayachishpa 
ricunguichi. 

11Chai animalcunaca, cangunapaca millanayachinami canga. Chai aichataca, 
na micunachu canguichi. Chai animalcuna huañushcatapash, 
millanayachinami canguichi. 
12Yacucunapi causaj animalcunataca, alasta na charij, escamata na charij tucui 
animalcunatami, chai animalcunataca millanayachishpa ricunguichi. 
13Jahuata rij alasyu animalcunamandaca, cai animalcunatami 
millanayachishpa ricunguichi. Cai animalcunataca, millanayachishpa ricuna 
cajpimi na micunajunga: Jatun anga, quebrantahuesos, azor, 
14gallinazo, milano nishca animalcunatapash, imashna chai puralla mirashca 
cajpipash, na micunajungachu. 
15Shinallata cuervo nishca animaltapash, imashna chai puralla mirashca 
cajpipash, na micunajungachu. 
16Avestruz, lechuza, gaviota, gavilán nishca animalcunatapash, imashna chai 
puralla mirashca cajpipash, na micunajungachu. 
17Chushijta, somormujo, ibis, 
18calamón, pelícano, cundur nishca animalcunatapash na micunajungachu. 
19Cig:ueña nishca animaltapash, shuj shuj garzacunatapash, imashna chai 
puralla mirashca cajpipash, na micunajungachu. Abubilla nishca, murciélago 
nishca animalcunatapash na micunajungachu. 
20Alasta charishpapash, chuscu chaquihuan purij tucui jurucunataca, 
millanayachishpami ricuna canguichi. 
21Ashtahuangarin alasta charishpapash, chuscu chaquihuan purij tucui 
jurucunataca, caicunatami micui ushanguichi: Chaquita charishpapash, alpapi 
fahuangapaj changata charijcunataca, 
22chai animalcunataca, caicunatami micui ushanguichi: Chai puralla mirashca 
langostacunata, chai puralla mirashca grillo nishcacunata, chai puralla 
mirashca argol nishcacunata, chai puralla mirashca hagab nishca jurucunatami 
micui ushanguichi. 

23Alasta charij, chuscu chaquita charij tucui jurucunataca, millanayachishpami 
ricuna canguichi. 
24Caicunata rurashpaca, cangunaca mapayanguichimi: Chai huañushca 
animalcunapaj aichapi maijambash tacarishpaca, tutayangacamanmi mapa 
canga. 
25Shinallata maijan cashpapash, ima animal huañushcatapash apashpaca, pai 
churajushcacunata tajshachun. Shina cajpipash paica, tutayangacamanmi 
mapa canga. 
26Silluta charij tucui animalcunataca, silluta charishpapash, na parca silluta 
charijpi, na tigrachishpa acuj cajpica, chai animaltaca mapami yashpami 
ricuna canguichi. Chai animalcunapi maijambash tacarishpaca, mapami canga. 
27Chuscu chaquihuan purij tucui animalcunataca, mapami yashpami ricuna 
canguichi. Sillucunahuanlla sarushpa purijcunatami, shina yashpa ricuna 
canguichi. Chai animalcuna huañushcapi maijambash tacarishpaca, 
tutayangacamanmi mapa canga. 
28Chai animal huañushcacunata maijambash apashpaca, pai 
churajushcacunata tajshachun. Shina rurashpapash paica, tutayangacamanmi 
mapa canga. Chai animalcunataca, mapami yashpami ricuna canguichi. 
29Alpata llucashpa purij animalcunataca, cai animalcunatami mapami yashpa 
ricuna canguichi: Chucurita, ucuchata, imashna chai puralla mirashca 
sapocunata, 
30erizo, cocodrilo, lagarto, lagartija, camaleón nishca animalcunatapash, 
mapami yashpami ricuna canguichi. 
31Llucashpa purij animalcunamandaca, chai animalcunatami mapami yashpa 
ricuna canguichi. Shinallata chai animal huañushcacunapi maijambash 
tacarishpaca, tutayangacamanmi mapa canga. 
32Chai animalcunamanda maijan animalpash huañushpa imapipash urmajpica, 
tucui imapash mapami canga. Caspi cajpi, churajunacuna cajpi, cara cajpi, 

costal cajpi, imatalla rurangapaj imalla charishcacuna cajpipash, yacupimi 
churana. Chaicunaca, tutayangacamanmi mapa canga. Chai jipami, mapa illaj 
tucunga. 
33Shinallata chai animalcunamanda maijan animalpash huañushpa, maijan 
manga ucupipash urmajpica, chai mangaca mapami canga. Chai manga ucupi 
tucui ima tiajpash, mapami canga. Chai mangataca, faquinami canguichi. 
34Chai mangapi tiajuj yacu, ima micunapi cashpapash jicharijpica, chai 
micunaca mapami canga. Chai mangacunapi ima ufiana tiashcapash, mapami 
canga. 
35Chai animalcunamanda maijan animalpash huañushpa, tucui imapipash 
urmajpica, chaicunaca mapami canga. Chaicunataca jatun jorno cajpi, uchilla 
jorno cajpipash, faquishpa urmachinami. Chaicunataca, mapami yashpami 
ricuna canguichi. 
36Shina cajpipash pugyu yacupi cashpapash, yacuta tandachingapaj rurashca 
jatun utujupi cashpapash urmashpa huañujpica, na mapa cangachu. 
Ashtahuangarin chai huañushca animalpi imapash tacarishpaca, mapami 
tucunga. 
37Tarpuna ima muyupipash, maijan animalpash huañushpa urmajpica, chai 
muyuca na mapayangachu. 
38Ashtahuangarin chai muyupi yacuta churashca cajpi, maijan animalpash 
huañushpa urmajpica, chai muyutaca mapami yashpa ricunguichi. 
39Micungapaj charijushca maijan animalpash huañujpi, chai huañushca 
animalpi maijambash tacarishpaca, tutayangacamanmi mapa canga. 
40Huañushca animalpaj aichata maijambash micushpaca, pai 
churajushcacunata tajshachun. Shina rurashpapash paica, tutayangacamanmi 
mapa canga. Shinallata maijan cashpapash, huañushca animalta llujchishpaca, 
pai churajushcacunata tajshachun. Shina rurashpapash paica, 
tutayangacamanmi mapa canga. 

41Alpata llucashpa purij tucui animalcunaca, millanayaimi. Chaicunataca, na 
micunachu canguichi. 
42Vijsahuan llucashpa purij animalcunata, chuscu chaquita charijta, na 
cashpaca ashtahuan chaquita charijtapash, alpata llucashpa purij tucui 
animalcunataca, na micunachu canguichi. Chai animalcunaca, millanayai 
cajpimi, na micuna canguichi. 
43Cangunaca, llucashpa purij maijan animalta micushpa, na millanayaicuna 
tucunachu canguichi. Chaicunahuanga, na mapayanachu canguichi. 
Chaicunahuan mapayanamandaca, alichirinami canguichi. 
44Ñucami, cangunata Mandaj Taita Dios cani. Shina cashcamanda cangunapash 
ñucapajlla tucushpa, jucha illaj tucunami canguichi. Ñucaca, jucha illaj 
cajpimi, chashna tucuna canguichi. Chaimanda cangunaca, alpata llucashpa 
purij maijan animalta micushpa, na mapayanachu canguichi. 
45Ñucaca, cangunapaj Taita Dios cangapaj, cangunata Egipto llactamanda 
vichai pushamuj Mandaj Diosmi cani. Ñucaca, jucha illaj cajpimi cangunaca, 
jucha illaj tucuna canguichi’ ninmi nishpa villaichi” nijurcami. 
46Millai animalcunamanda, alasyu animalcunamanda, yacucunapi causaj tucui 
animalcunamanda, alpata llucashpa purij tucui animalcunamanda 
mandashcacunaca, chaicunami. 
47Mapa animalta, na mapa animalta, micunalla animalcunata, na micunalla 
animalcunata agllai ushachunmi, shina mandarca. 

Levítico 12 

Huahuata ungushca jipa mapa illaj tucuchun, huarmicunata mandashcami 

1Mandaj Diosca, Moisestaca cashnami nijurca: 
2“Israelcunataca, cashna nishpa villai: ‘Maijan huarmipash vijsayu tucushpa, 
jari huahuata ungushpaca, canchis punllacamanmi mapa canga. Mashna 
punllacunata, quilla nanaihuan canashnallatami mapa canga. 
3Chai jari huahuataca, pusaj punllapimi, circuncisión nishcata ruranga. 

4Ashtahuangarin chai huarmica, quilla nanai shamujushcamanda mapa illaj 
tucungapaca, quimsa chunga quimsa punllacamanmi shuyanga. Pai mapa illaj 
tucuna punlla pactangacamanmi, Diospajlla shicanyachishcataca, imatapash 
na tacaringa. Diospajlla huasimambash na shamungachu. 
5Huarmi huahuata ungushpaca, mashna punllacunata 
shicanyashcashnallatami, ishcai semanacaman mapa canga. Quilla nanai 
shamujushcamanda mapa illaj tucungapaca, sucta chunga sucta 
punllacamanmi shuyanga. 
6Mapa illaj tucuna punllacuna pactajpica, jari huahuamanda, na cashpaca 
huarmi huahuamanda cashpapash, Diosman cushpa tucuillata rupachingapaca, 
shuj huatata charij maltun llamatami apamunga. Juchamanda cungapajpash 
shuj palomata, na cashpaca shuj urpita, Dioshuan tuparina jatun carpaman 
apamushpami, curaman cunga. 
7Chai curami, chai huarmi mapa cashcamanda, Mandaj Diospaj ñaupajpi 
cunga. Shina cujpimi chai huarmica, yahuar shamujushcamanda mapa illaj 
tucunga. Jari huahuata, na cashpaca huarmi huahuata cashpapash ungujpica, 
chai mandashcatami rurana. 
8Maltun llamata cungapaj na yapalla charishpaca, ishcai urpita, na cashpaca 
ishcai palomatami apamunga. Chaicunataca shujtaca, Diosman cushpa 
tucuillata rupachingapaj caishujtaca, mapa cashcamanda cungapajmi 
apamunga. Chai huarmipaj juchamandaca curami, Diosman cunga. Shina 
cujpimi, mapa illaj tucunga’ nishpa villai” nijurcami. 

Levítico 13 

Lepra ung:ui japijpi imata rurachun mandashcacunami 

1Mandaj Diosca Moisesmambash, Aaronmambash, cashna nishpami villajurca: 
2“Maijan runa cashpapash, aicha cara punguishca, na cashpaca grano 
llujshishca, na cashpaca yurajlla pushtucuna llujshishca, na cashpaca aicha 
carapi carachashna lepra ung:uihuanmi canga. Shina cashpaca, Aarón 

curapajman, na cashpaca paipaj churi puramanda maijan curapajmambashmi 
apai tucunga. 
3Shina apamujpica curami, aicha carapi carachata ricunga. Carachashca 
pushtupi milmapash yurajyashca cajpi, chai carachapash aicha cara ucucaman 
cajpica, carachashca lepra ung:uimi. Chaitaca curami ali ricushpa, mapami 
ninga. 
4Paipaj aicha carapi yurajlla pushtucuna llujshishca cashpapash, chai ung:uica 
aicha cara ucucamanga na yalishcachu canga. Chai carachashca pushtupica 
milmapash, na yurajyashcachu canga. Shina cajpica caracha ung:uihuan 
runataca, curallatami canchis punllacaman vichashpa saquinga. 
5Ña canchis punlla tucujpica, curallatami cutin ali ricunga. Chai carachaca, 
aicha carapi na ashtahuan mirashpa chashnallata cajpica curallatami, chai 
runataca shuj canchis punllacaman cutin vichanga. 
6Ña canchis punllapica, curallatami cutimbash ali ricunga. Chashna ricujpi chai 
carachaca, aicha carapi na ashtahuan mirashpa, ña yanayashcashnalla 
ricurijpica, curallatami mapa illajmi ninga. Chaica, grano llujshishcallami 
carca. Chai runaca, pai churajushcacunata tajshashpami, mapa illaj tucunga. 
7Ashtahuangarin mapa illaj tucungapaj, curaman ricuchishca jipa, grano 
llujshishpa aicha carapi ashtahuan mirajpica, cutinmi curaman ricuchingapaj 
ringa. 
8Chai grano llujshishcata curallata ricushpa, aicha carapi ashtahuan mirashcata 
ricushpaca, mapami ningami. Chaica lepra ung:uimi. 
9Maijan runapash carachashca lepra ung:uihuan cashpaca, curapajmanmi apai 
tucunga. 
10Paitaca, curami alipacha ricunga. Shina ricujpi aicha carapica, yuraj 
chupushnalla tucushpami, chai chupushca pushtupi milmapash yurajman 
tigrashca canga. Shinallata ucu aichapashmi ricurijunga. 



347 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

11Shina cashpaca, paipaj aicha carapica, napacha ali tucuna lepra ung:uimi 
canga. Paitaca, curami mapami ninga. Paitaca, mapa cashcamanda na 
vichashpa saquingachu. 
12Ashtahuangarin lepra ung:uica, chai lepra ung:uihuan runapaj aicha carapi 
ninanda jundashpami, umamandapacha chaquicaman miranga. Chai ung:uica, 
curapash ricui ushanalla tucungacamanmi miranga. 
13Paitaca, curami ali ricunga. Chai lepra ung:uica, tucuilla cuerpopi mirashca 
cajpica, chai lepra ung:uihuan runataca, mapa illajmi ningami. Tucuilla chai 
ung:uica yurajyashca cajpimi, paica mapa illaj canga. 
14Ashtahuangarin llullu aicha ricurijushca punllapica, mapami canga. 
15Llullu aicha ricurijujta cura ricushpami, mapami ninga. Llullu aicha 
ricurijushpaca mapami. Chaica lepra ung:uimi. 
16Ashtahuangarin chai llullu aichaca, shuj tigrashpa yurajman tigrajpica, paica 
curapajmanmi shamunga. 
17Paitaca curami, alipacha ricunga. Shina ricushpa chai carachaca, tucuilla 
yurajyashca cajpica curallatami, chai caracha ung:uihuan runataca, mapa 
illajmi ninga. Paica, mapa illajmi canga. 
18Aicha carapi chupushca cashpatami, ña ali tucushca canga. 
19Shina cashpapash chai chupupaj randica punguishpa, na cashpaca yurajlla 
pucami canga. Shina cajpica, curamanmi ricuchingapaj shamunga. 
20Chaitaca, curami ali ricunga. Shina ricujpica, aicha cara ucucaman 
llulluyashpami, chai carachashca pushtupi milmacunapash yurajyashca 
ricuringa. Shina ricurijpica curami, mapami ninga. Chaica, punguishpa 
yurajyashcapi carachashpa lepra ung:ui llujshi callarishcami. 
21Carachata cura ricushpaca, milmapash na yurajyashca cajpi, aicha cara 
ucumambash na mirashca cajpi, ashtahuangarin yanayashpa ali tucushca 
cajpica, paitaca curami canchis punllacaman vichanga. 



348 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

22Chai carachaca, aicha carapi ashtahuan mirashpa catijpica, paitaca curami 
mapami ninga. Chaica carachami. 
23Ashtahuangarin yurajyashca chai pushtupica, na ashtahuan mirashpami, 
chashnallata canga. Shina cashpaca, chupu ung:ui ali tucushcami canga. 
Paitaca curami, mapa illajmi ninga. 
24Shinallata maijan cashpapash aicha carapi ninahuan rupashpapash, chai 
rupashcamandaca ali tucushcami canga. Chai ali tucushcapica yurajyashpami, 
yuraj puca tucushpa ricuringa. 
25Paitaca curami ricunga. Chai ali tucushca pushtupica, milmapash 
yurajyashpa, aicha cara ucucaman llulluyashca ricurijpica, rupashca pushtupi 
lepra ung:ui llujshishcami canga. Paitaca, caracha lepra ung:uita 
charishcamandaca curami, mapami ninga. 
26Ashtahuangarin cura ali ricujpica, rupashpa ali tucushca pushtupica, 
milmapash na yurajyashcachu canga. Aicha cara ucucamambash na 
llulluyashcachu canga, ashtahuangarin yanayashcami canga. Shina cajpica 
curallatami, canchis punllacaman vichanga. 
27Ña canchis punlla tucujpica, curami cutin ali ricunga. Shina ricujpi aicha 
carapi ashtahuan mirashpa catishca cajpica curami, mapami ninga. Chaica, 
caracha lepra ung:uimi. 
28Ashtahuangarin rupashpa aliyashcapash chai pushtupilla cashpa, aicha 
carapi na ashtahuan mirashpa, ashtahuangarin yanayashca cashpaca, rupashpa 
ali tucushcami canga. Rupashpa ali tucushca ricurijushcamandaca, paitaca 
curami mapa illajmi ninga. 
29Maijan jarita cashpapash, huarmita cashpapash umapi cashpa, barbaspi 
cashpa carachajpica, 
30chai carachashcataca curami ricunga. Chai carachaca, aicha cara ucucaman 
cajpi, ajchapash quilluyashpa jamziyashca cajpica curami, mapami ninga. Chai 
ung:uica umapi, na cashpaca barbaspi shijshi lepra ung:uimi canga. 

31Ashtahuangarin shijshi caracha ung:uita cura ricujpica, na aicha cara 
ucucaman cangachu, yana ajchallapash na ricuringachu. Shinamandami shijshi 
caracha ung:uita charijtaca, curallata canchis punllacaman vichanga. 
32Ña canchis punlla tucujpica, curallatami chai carachataca ali ricunga. 
Chashna ricujpi shijshi ung:uica na mirashpa, ajchapash na quilluyashcachu 
canga. Shinallata shijshi ung:uica, na aicha cara ucucaman cangachu. 
33Shina cajpimi, carachahuan ungushcataca ajchata ruturichun mandanga. 
Ashtahuangarin chai carachashca pushtutaca, na ruturingachu. Shina 
rurashpaca shijshi ung:uihuan cajtaca, curallatami cutin canchis punllacaman 
vichanga. 
34Ña canchis punlla tucujpica curallatami, chai shijshi ung:uitaca cutin ricunga. 
Shina ricujpica chai shijshi ung:uica, aicha carapi na ashtahuan mirashca, 
aicha carapash na ucucaman llulluyashca cajpica paitaca, curami mapa illajmi 
ninga. Shina nijpica, pai churajushcacunata tajshachun. Shina rurashpami, 
mapa illaj canga. 
35Ashtahuangarin mapa illaj tucushca jipapash, chai shijshi ung:uica 
ashtahuanmi aicha carapi mirashca canga. 
36Shina mirashcataca, curami cutin alipacha ricunga. Chai shijshi ung:ui aicha 
carapi ashtahuan mirashca cajpica, quilluyashca ajchataca na mascangachu. 
Shina cashpaca, paica mapami canga. 
37Ashtahuangarin chai shijshi ung:uica na ashtahuan mirashcashnalla 
ricurishpa, chaipica yana ajcha viñashca ricurishpaca, chai shijshi ung:uica ña 
ali tucushcami canga. Shina cashcamanda paica, mapa illajmi canga. Paitaca 
curami, mapa illajmi ninga. 
38Shinallata jari cashpa, huarmi cashpapash, paipaj aicha carapi yurajyashca 
pushtucunata charijpica, 

39chaitaca curami alipacha ricunga. Ashtahuangarin paipaj aicha carapica, 
yurajyashca pushtucunapi asha yanalla ricurijpica, pucalla granocunallami 
llujshishca canga. Shinamandami paica, mapa illaj canga. 
40Maijan jaripajpash, paipaj ajcha ninanda llujshijpica, lluchu umami tucunga. 
Shina cashpapash paica, mapa illajmi canga. 
41Na cashpaca uma ñaupa ladomandalla ajcha llujshijpimi, ñaupa ladomanlla 
lluchu uma canga. Shina cashpapash, mapa illajmi canga. 
42Ashtahuangarin huasha ladoman cashpa, ñaupa ladoman cashpapash ajcha 
llujshishcapi yuraj puca caracha llujshishpaca, ajcha urmashca ñaupa 
ladomambash, huasha ladomambash, lepra ung:uimi canga. 
43Shina cajpica curami, alipacha ricunga. Huashaman cashpa, ñaupa ladoman 
cashpapash, cuerpo carapi lepra ung:uishnallata yuraj puca caracha tucushpa 
punguishca cashpaca, 
44lepra ung:uihuanmi canga. Paica mapami canga. Umapi lepra caracha 
ung:uita charishcamandami, curallata paitaca mapami ninga. 
45Lepra ung:uihuan japi tucushca carachahuan cashpaca, liqui liqui 
churajunacunata churajushpa, umatapash na quilparishpa, shimitalla 
quilparishcami: ‘¡Mapami cani, mapami cani!’ nishpa caparishpa purijunga. 
46Caracha ung:uihuan japi tucushca tucuilla chai punllacunami, paica mapa 
canga. Shina mapa cashcamandami, pailla causajunga. Carpacunamanda 
llujshishpami, caruman causajunga. 
47Shinallata milmata ahuashca, na cashpaca linota ahuashca churajunapimi, 
ninanda llaquichij caracha ung:ui ricuringa. 
48Na cashpaca urdishca puchapi, na cashpaca linota, na cashpaca milmata 
puchashca trama puchapimi chashna ricuringa. Na cashpaca carapi, na 
cashpaca caratallata ashtahuan imatalla rurashcapimi, chai ung:uica ricuringa. 
49Ninanda llaquichij ung:uica verdeyashca, na cashpaca pucayashcami canga. 
Churajunapi, na cashpaca carapi, na cashpaca urdishca puchapi, na cashpaca 

trama puchapi, na cashpaca caratallata ashtahuan imatalla rurashcapi 
cashpapashmi shina ricuringa. Shina ricurishpaca, ninanda llaquichij lepra 
ung:uimi canga. Chaitaca curamanmi ricuchinga. 
50Chaicunataca, curami alipacha ricunga. Ninanda llaquichij ung:uipi 
tacarishca chai charishcacunataca, canchis punllacamanmi vichanga. 
51Ña canchis punlla tucujpica, ninanda llaquichij ung:uitaca cutinmi alipacha 
ricunga. Ninanda llaquichij chai ung:uica churajunapi, na cashpaca urdishca 
puchapi, na cashpaca trama puchapi, na cashpaca carapi, na cashpaca 
caratallata ashtahuan imatalla rurashcacunapi cashpapash ashtahuan mirashca 
cashpaca, ninanda llaquichij, nalipacha lepra ung:uimi canga. Chaica mapami 
canga. 
52Churajunapi, na cashpaca urdishca puchapi, na cashpaca milmata, na cashpa 
linota puchashca puchapi, na cashpaca caratallata, ashtahuan imatalla 
rurashcacunapi cashpapash, ninanda llaquichij ung:ui tiashcamandaca, 
tucuillatami rupachinga. Nalipacha lepra ung:ui cajpimi chaicunataca, ninapi 
rupachinga. 
53Churajunapi, na cashpaca urdishca puchapi, na cashpaca trama puchapi, na 
cashpaca carata rurashca ima charishcacunapi cashpapash, ninanda llaquichij 
ung:uica na ashtahuan mirashcatami, curallata cutin alipacha ricunga. 
54Shinamandami, chai ninanda llaquichij ung:ui tiashca pushtutaca tajshachun, 
curallata mandanga. Chai jipaca, cutinmi shuj canchis punllacaman vichashpa 
saquinga. 
55Ninanda llaquichij ung:ui tiashca pushtuta tajshashca jipaca, curami cutin ali 
ricunga. Ninanda llaquichij chai ung:uica na ashtahuan mirashca cashpapash, 
ninanda llaquichij chai ung:uica chashnallata cashpaca, mapami canga. 
Chaicunataca ninapimi rupachinga. Ima charishcacuna cajpipash, ucu ladoman 
cashpa, jahua ladoman cashpapash, tenirishpa ismuchishcalla mapami. 
56Ashtahuangarin chai charishcacunata tajshashca jipa, curallata cutin ali 
ricushpaca, ninanda llaquichij chai ung:uica yanayashcatami ricunga. Shina 

ricushpaca churajunata, na cashpaca carata, na cashpaca urdishca puchata, na 
cashpaca trama puchata cashpapash, maipi yanayashca pushtutallami fitinga. 
57Ashtahuangarin churajunapi, na cashpaca urdishca puchapi, na cashpaca 
trama puchapi, na cashpaca carata rurashca ima charinacunapi cashpapash, 
cutinmi chai ung:uica ashtahuan mirashca ricuringa. Chai ninanda llaquichij 
ung:uipi tacarishca chai charishcacunataca, tucuillatami rupachina cangui. 
58Ashtahuangarin churajunata, na cashpaca urdishca puchata, na cashpaca 
trama puchata, na cashpaca carata rurashca ima charishcacunata cashpapash, 
tajshajpi ninanda llaquichij chai ung:ui anchurijpica, cutin tigrashpa 
tajshachun mandangui. Chai jipaca, mapa illajmi canga” nijurcami. 
59Milmata ahuashca, na cashpaca linota ahuashca churajunapi, na cashpaca 
urdishcapi, na cashpaca trama puchapi, na cashpaca carata rurashca ima 
charishcacunapi cashpapash, ninanda llaquichij chai lepra ung:ui ricurijpica, 
cai mandashcatami rurana. Cai mandashcataca mapa illaj cajta, na cashpaca 
mapa cajta villachunmi chashna cushca. 

Levítico 14 

1Mandaj Diosca, Moisesmanmi cashna nishpa villajurca: 
2“Lepra ung:uihuan runa ali tucushpa, ima mapapash illaj tucushpaca, cai 
mandashcatami rurana. Paica, curapajmanmi apamui tucunga. 
3Chai curami carpacunamanda llujshishpa, paitaca imashna cajta ricunga. 
Chaipimi, ninanda llaquichij lepra ung:ui ña illashcataca curallata ricunga. 
4Shina ricushpami, ima mapapash illajta rurangapaj, alasyu, micuna ishcai 
causaj animalcunata, cedro caspita, puca telata, hisopo nishca uchilla yura 
fangatapash japichun mandanga. 
5Alasyu shuj animaltaca, calpajuj yacuta alpa mangapi churashpami, chaipi 
huañuchijuchun curallata mandanga. 

6Chai jipaca, alasyu causaj animalta, cedro caspita, puca telata, hisopo nishca 
yurata japishpa, calpajuj yacupi jahuapi huañuchishca animalpaj yahuarpi, 
alasyu causaj animalta mutiyachinga. 
7Chaitaca, lepra ung:uihuan cashcamanda mapa illaj tucujujpaj jahuapimi, 
canchiscaman javinga. Shina rurashca jipami, mapa illajmi ninga. Alasyu 
causaj animaltaca, pambapimi cacharinga. 
8Ima mapapash illaj tucujuj runaca, pai churajushcacunata tajshachun. 
Shinallata ajchatapash, tucuillata rutushpa yacuhuan armashpami, mapa illaj 
canga. Chai jipami, carpacunata shayachishca pambaman yaicushpa, canchis 
punllacaman paipaj carpamanda canllapi causajunga. 
9Canchis punlla jipaca, paipaj uma ajchataca tucuillatami rutunga. 
Barbastapash, ñavi jahua ladoman milmatapash, tucuilla paipaj milmatami 
rutunga. Pai churajushcacunatapash tajshashpa, paipash yacupi armashpami, 
mapa illaj canga. 
10Pusaj punlla jipaca, imapash na tucushca ishcai maltun llamata, shuj huatata 
charij, imapash na tucushca malta llamata japishpami apamunga. Shinallata 
sucta kilo chaupi yali ashtahuan ali jacutapash, aceitehuan masashpami 
apamunga. Chaupi litro aceitetapashmi apamunga. 
11Chaitaca, ima mapash illajta rurajuj curami, mapa illaj tucuna runataca, chai 
caranacunandi Mandaj Diospaj ñaupajman pushamushpa, Dioshuan tuparina 
jatun carpa pungupi cunga. 
12Chaipimi, curallata shuj maltun llamata japishpa, chaupi litro aceitehuan, 
nalita rurashcamanda Diosman cunga. Chaicunataca, Mandaj Diospaj ñaupajpi 
vichai cuyuchishpa cunashnallatami cunga. 
13Chai maltun jari llamataca, juchamanda cushca animalta cungata muchushpa 
huañuchij pushtupimi, cungata muchushpa huañuchinga. Tucuillata rupachina 
animaltaca, Diospajlla huasipimi chaita rupachina pushtupillata rupachinga. 
Juchamanda cushpa huañuchishca animalpash, nalita rurashcamanda cushpa 

huañuchishca animalshnallata curapajllatami. Chaica Diospajlla 
shicanyachishcami. 
14Curami, nalita rurashcamanda cushpa huañuchishca animalpaj yahuarta 
japishpa, ima mapash illaj tucujuj runapaj ali lado rinri pundapi javinga. Ali 
lado maqui mama dedopipash, ali lado chaqui mama dedopipash, chai 
yahuarhuanmi javinga. 
15Shinallata curami, chai chaupi litro aceitemanda ashata japishpa, paipaj 
lluqui maqui tablapi churanga. 
16Shinallata lluqui lado maquipi charijuj aceitepimi, ali lado maqui dedota 
mutiyachinga. Chaitaca paipaj dedohuanmi, Mandaj Diospaj ñaupajpi 
canchiscaman tsirapachinga. 
17Paipaj maquipi quedashca aceitetaca curallatami, ima mapapash illaj tucujuj 
runapaj ali lado rinri pundapi, ali lado maqui mama dedopi, ali lado chaqui 
mama dedopi javinga. Nalita rurashcamanda cushpa huañuchishca animalpaj 
yahuarhuan javishca jahuapimi, chashna javinga. 
18Paipaj maquipi puchushca aceitehuanga, ima mapapash illaj tucujuj runapaj 
umapipashmi javinga. Chai runapaj juchamandaca curami, Mandaj Diospaj 
ñaupajpi chashna ruranga. 
19Chai jipaca curami, juchamanda Diosman animalta cushpa huañuchinga. 
Shinallata chai runa mapa cashcamanda, ima mapapash illaj tucuchunmi, 
juchamanda Diosman cunga. Chai jipami, tucuillata rupachina animaltapash, 
cungata muchushpa huañuchinga. 
20Tucuillata rupachina animalpaj aichatapash, aceitehuan chapushca 
jacutapash curami, altar jahuapi churachun mandanga. Chai runapaj 
juchamanda curallata cujpimi, mapa illaj canga. 
21Ashtahuangarin imagutapash na charij cashcamanda, imagutapash 
carangapaj yapalla na charishpaca, nalita rurashcamanda vichai ricuchishpa 
cunshnalla cungapajmi, Dioshuan ali tucungapaj shujlla llamaguta japinga. 

Shinallata ishcai kilo yali ashtahuan ali jacuta aceitehuan chapushcatapash, 
chaupi litro aceitetapashmi apamunga. 
22Shinallata ishcai urpita, na cashpaca ishcai palomata, imata pai cui 
ushashcagutalla apamuchun. Chai animalcunaca shujtaca, juchamanda 
cungapaj, shujtaca tucuillata rupachingapajmi cunga. 
23Chaicunataca, mapa illaj tucujuj punllacunapash ña pusaj punlla tucujpimi, 
curaman apamushpa, Dioshuan tuparina jatun carpa pungupi, Mandaj Diospaj 
ñaupajpi cunga. 
24Chaipica, nalita rurashcamanda cungapaj apamushca maltun llamata, chaupi 
litro aceiteta curallata japinga. Shina japishpami, Mandaj Diospaj ñaupajpi 
vichai cuyuchishpa cunshnallata vichai cuyuchishpa cunga. 
25Chai jipami, nalita rurashcamanda cushca maltun llamataca, cungata 
muchashpa huañuchinga. Chai llamapaj asha yahuarta cura japishpami, mapa 
illaj tucujuj runapaj ali lado rinri pundapi javinga. Shinallata ali lado maqui 
mama dedopipash, ali lado chaqui mama dedopipashmi javinga. 
26Chai jipami, curallata paipaj lluqui maqui tablapi, asha aceiteta churanga. 
27Curallatami, paipaj lluqui maquipi charijuj aceiteta paipaj ali lado maqui 
dedohuan japishpa chai runataca, Mandaj Diospaj ñaupajpi canchiscaman 
javinga. 
28Shinallata curami, paipaj maquipi charijuj aceitetaca, mapa illaj tucujuj 
runapaj ali lado rinri pundapipash, ali lado maqui mama dedopipash, ali lado 
chaqui mama dedopipash javinga. Nalita rurashcamanda animalta cushpa 
huañuchishca animalpaj yahuarta javishca jahuallapitami, aceitehuan javinga. 
29Curapaj maquipi charijuj aceite puchushcataca, mapa illaj tucujuj runapaj 
umapimi javinga. Mandaj Diospaj ñaupajpi Dioshuan ali tucuchunmi, chashna 
ruranga. 

30Shinallata chai runaca, urpicunamanda shuj urpita, na cashpaca 
palomacunamanda shuj palomata cashpapash, Diosman imata cui 
ushashcagutallami cunga. 
31Shujtaca, juchamanda Diosman cushpami huañuchingapaj, shujtaca Diosman 
imagutapash cushca jahua tucuillata rupachingapajmi canga. Chaitaca curami, 
mapa illaj tucujuj runapaj juchamanda, Mandaj Diospaj ñaupajpi rupachinga” 
nijurcami. 
32Ninanda llaquichij lepra ung:uihuan cashcamanda, mapa illaj tucungapaj 
Diosman cungapaj na ashtahuan charishpaca, cai mandashcata rurachun. 
33Mandaj Diosca, Moisestapash, Aarondapash cashna nishpami mandarca: 
34“Cangunapaj cachun ñuca carashca Canaán llactaman canguna ña 
chayajpica, cangunapaj chai llactapi tiaj maijan huasipi cashpapash, ninanda 
llaquichij lepra ung:uitami ñuca churasha. 
35Chashna tiajpica, huasiyu dueñoca curapajman shamushpami: ‘Ñuca 
huasipica, ninanda llaquichij ung:uishnallami ricurishca’ nishpa villanga. 
36Shina villajpimi, ninanda llaquichij ung:uita ricungapaj nara yaicushpallata, 
chai huasipi tucui imalla tiajcunata llujchinajuchun, curallata cachanga. Chai 
huasipi tucui imalla tiajcunata chai ung:ui ama mapayachijuchunmi, chashna 
cachanga. Chai jipami, chai huasita alipacha ricungapaj yaicunga. 
37Ninanda llaquichij chai ung:uitaca, alipachami ricunga. Shina ricushpaca, 
chai huasi patacunapica verdeyashca, pucayashca cajtami ricunga. 
Chaicunaca, pircatapash yalishca ucucamanmi canga. 
38Chai huasimandaca, punguman cura llujshishpami, chai huasitaca canchis 
punllacaman vichashpa saquinga. 
39Ña canchis punlla tucujpimi chai huasitaca, curallata cutin alipacha 
ricungapaj tigranga. Shina ricujpimi, ninanda llaquichij chai ung:uica, chai 
huasi patacunapi ashtahuan mirashca canga. 



357 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

40Shina cajpimi, ninanda llaquichij ung:uicuna tiaj rumicunata 
llujchinajuchun, curallata cachanga. Chai rumicunataca, pueblomanda 
canllaman apashpami, mapa pushtupi shitanga. 
41Shinallata huasi ucu patacunatapash, muyunditami llagllanga. Chai 
llagllashca alpataca, pueblomanda llujchishpa, shuj mapa pushtupimi shitanga. 
42Chai anchuchishca rumicunapaj randica, shuj rumicunata japishpami 
churanajunga. Shinallata shuj turuta japishpami, chai huasi patata quilpashpa 
llambunajunga. 
43Ashtahuangarin chai huasipica, rumicunata anchuchishpa, patacunatapash 
muyundita llagllashpa, shuj turuhuan quilpashpa llambushca jipami, ninanda 
llaquichij chai ung:uica ricuringa. 
44Shina cajpica curami, huasiman yaicushpa alipacha ricunga. Ninanda 
llaquichij chai lepra ung:uica ashtahuan mirashca cashpaca, chai huasipica 
ninan nalipacha lepra ung:uimi. Chai huasica, mapami canga. 
45Chaimandami chai huasitaca, urmachishca rumicunatapash, 
caspicunatapash, alpacunatapash, pueblomanda tucuillata llujchishpa, mapa 
pushtupi shitanga. 
46Chai huasita vichachun, cura mandashca punllacunapi, maijambash chai 
huasiman yaicushca cashpaca, tutayangacamanmi mapa canga. 
47Shinallata chai huasipi maijambash puñushca cashpaca, pai 
churajushcacunata tajshachun. Shinallata chai huasipi micushca cashpapash, 
pai churajushcacunata tajshachun. 
48Ashtahuangarin shuj turuhuan quilpashpa alichishca jipa, curallata cutin 
yaicushpa alipacha ricujpi, ninanda llaquichij chai ung:uica chai huasipica na 
ashtahuan mirashcangachu. Shina cajpica ninanda llaquichij ung:ui 
chingashcamandami, chai huasica mapa illajmi ninga. 
49Shina nishpami, chai huasita mapa illajta rurangapaca, alasyu ishcai 
animalta, cedro caspita, puca telata, hisopo nishca yurata curallata japinga. 

50Alasyu shuj animalcunataca, alpa mangapi calpajuj yacuta churashpa, chaipi 
cungata muchushpa huañuchinga. 
51Chai jipaca, cedro caspita, hisopo yurata, puca telata, causaj animaltapash 
japishpami, calpajuj yacupi huañuchishca animalpaj yahuarpi mutiyachinga. 
Chaihuanmi, huasipica canchiscaman tsirapachinga. 
52Chai huasitaca, alasyu animalpaj yahuarhuan, calpajuj yacuhuan, causaj 
animalhuan, cedro caspihuan, hisopo yurahuan, puca telahuanmi ima 
mapapash illajta ruranga. 
53Chai jipami, causaj animaltaca pueblomanda canllaman llujchishpa pambapi 
cacharinga. Shinami huasica, mapa illaj canga” nijurcami. 
54Ninanda llaquichij lepra ung:uihuan, shijshi ung:uihuan ricurijpica, cai 
mandashcatami ruranga. 
55Chai lepra ung:uica, churajunacunapi cashpa, huasi patacunapi 
cashpapashmi llujshinga. 
56Shinallata imata punguijpipash, granocuna llujshijpipash, yurajyashca 
pushtucuna ricurijpipash, cai mandashcacunatami ruranga. 
57Mapa cajta, na cashpaca mapa illaj cajta ricuchingapajmi, cai mandashcata 
ruranga. Lepra ung:uimandaca, cai mandashcatami ruranga. 

Levítico 15 

Mapayashca jaricunata, huarmicunata mandashcami 

1Mandaj Diosca Moisestapash, Aarondapash cashnami nijurca: 
2“Israelcunaman, cashna nishpa villaichi: ‘Maijan jaripash, yuraj yacu 
shamujuj cashpaca, mapami canga. 
3Chai yuraj yacu shamujuj runaca, cashna cashpami mapa canga: Pai charishca 
aichamanda yuraj yacu shamujushpa, na cashpaca chai yacu llujshina 
jarcarishpapash, mapami canga. 

4Yuraj yacu shamujuj runapaca, pai siririshca maijan camapash mapami canga. 
Shinallata imapi pai tiarijpipash, chaicunapash mapami canga. 
5Maijambash chai camapi tacarishpaca, pai churajushcacunata tajshachun. 
Shinallata paipash armachun. Shina rurashpapash paica, tutayangacamanmi 
mapa canga. 
6Yuraj yacu shamujuj runa tiarishca tiarinapi maijambash tiarishpaca, pai 
churajushcacunata tajshachun. Shinallata paipash armachun. Shina 
rurashpapash paica, tutayangacamanmi mapa canga. 
7Shinallata yuraj yacu shamujuj runapi maijambash tacarishpaca, pai 
churajushcacunata tajshachun. Shinallata paipash armachun. Shina 
rurashpapash paica, tutayangacamanmi mapa canga. 
8Yuraj yacu shamujuj runa, na mapayashca shuj runapi t'ucajpica, t'ucai 
tucushca chai runaca, pai churajushcacunata tajshachun. Shinallata paipash 
armachun. Shina rurashpapash paica, tutayangacamanmi mapa canga. 
9Yuraj yacu shamujuj runa maijan animalpi imata churashpa tiarishcapash, 
mapami canga. 
10Shina ungushca runa imapi tiarishcacunapi maijambash tacarishpaca, 
tutayangacamanmi mapa canga. Shinallata chai ungushca runa 
tacarishcacunata maijambash apashpaca, pai churajushcacunata tajshachun. 
Shinallata paipash armachun. Shina rurashpapash paica, tutayangacamanmi 
mapa canga. 
11Yuraj yacu shamujuj runa paipaj maquita nara maillashpallata maijambipash 
tacarijpica, pai churajushcacunata tajshachun. Shinallata paipash armachun. 
Shina rurashpapash paica, tutayangacamanmi mapa canga. 
12Yuraj yacu shamujuj runa, alpa mangata tacarijpica, chai mangataca 
faquichun. Caspi mangacunapi tacarijpica, chaicunataca maillachun. 
13Yuraj yacu shamujuj runa, chai yuraj yacu shamujushcamanda mapa illaj 
tucushpaca, chai mapa illaj tucushca punllamandaca, canchis punllata 

cuentachun. Chai jipaca, pai churajushcacunatapash tajshachun. Paipash, 
canchis punlla tucungacaman ninanda rijuj yacuhuan armachun. Shina 
rurashpami, mapa illaj tucunga. 
14Pusaj punllapica, ishcai urpita, na cashpaca ishcai palomata japishpami, 
Mandaj Diospaj ñaupajman, Dioshuan tuparina jatun carpa punguman 
apamunga. Shina apamushpami, curaman cunga. 
15Chai animalcunataca curami shujtaca, juchamanda Diosman cunga. Shujtaca, 
Diosman cushpami tucuillata rupachijunga. Yuraj yacu shamujuj runataca 
curami, Mandaj Diospaj ñaupajpi ima mapapash illajta ruranga. 
16Maijan jaripaj cashpapash, yuraj yacu yangata llujshijpica, paipash yacuhuan 
armachun. Shina rurashpapash paica, tutayangacamanmi mapa canga. 
17Maijambajpash yuraj yacu shamujushpa churajunapi cashpa, na cashpaca 
carpapi cashpapash shutujpica, chaicunataca tajshachun. Shina rurashpapash 
paica, tutayangacamanmi mapa canga. 
18Shuj runa, shuj huarmihuan chayarishpa yuraj yacu shamujpica, ishcandimi 
yacuhuan armanga. Shina rurashpapash paicunaca, tutayangacamanmi mapa 
canga. 
19Maijan huarmi cashpapash, quilla nanaihuan ungushca cashpaca, chai 
huarmica canchis punllacamanmi shicanyashpa shuyanga. Chai huarmita 
maijambash tacarishpaca, tutayangacamanmi mapa canga. 
20Shina anchurishpa shuyajushpa, imapipapash chai huarmi siririshca cajpica, 
tucui chaicunaca mapami canga. Shinallata tucui imapi pai tiarishcacunapash, 
mapami canga. 
21Chai huarmipaj camapi maijambash tacarishpaca, pai churajushcacunata 
tajshachun. Shinallata paipash armachun. Shina rurashpapash paica, 
tutayangacamanmi mapa canga. 

22Shinallata chai huarmi tiarishcapi maijambash tacarishpaca, pai 
churajushcacunata tajshachun. Shinallata paipash armachun. Shina 
rurashpapash paica, tutayangacamanmi mapa canga. 
23Chai huarmi puñushca camapi, na cashpaca chai huarmi tiarishca jahuapi 
tacarishpaca, tutayangacamanmi mapa canga. 
24Shina ungushca huarmihuan maijambash puñushpa, chai huarmipaj quilla 
nanai shamuj yahuarpash chai runata mapayachijpica, chai runaca canchis 
punllacamanmi mapa canga. Shinallata paicuna puñushca camapash, mapami 
canga. 
25Maijan huarmita cashpapash, quilla nanaihuan ungushca cajpi yahuar 
shamuna punllacunatapash ashtahuan yalishpami, yahuar shamujunga. Shina 
shamujupica, quilla nanaihuan canashnallatami, yahuar shamujui tucui chai 
punllacunapica mapa canga. 
26Yahuar shamujui tucui chai punllacunapi puñushca tucui camacunaca, quilla 
nanaihuan ungushca cajpi mapa canashnallatami, mapa canga. Shinallata ima 
tiarinacunapi tiarishcacunapash, quilla nanaihuan ungushca cajpi, mapa 
canashnashnallatami mapa canga. 
27Shina mapayashcacunapi maijambash tacarishpaca, mapami canga. 
Chaimandami, pai churajushcacunata tajshanga. Shinallata paipashmi 
armanga. Shina rurashpapash paica, tutayangacamanmi mapa canga. 
28Yahuar shamujujmanda ali tucushca jipaca, canchis punllata cuentachun. 
Chai jipami, ima mapapash illaj canga. 
29Pusaj punllapica, ishcai urpita, na cashpaca ishcai palomatami, Dioshuan 
tuparina jatun carpaman yaicuna punguman, curapajman apamunga. 
30Chai animalcunataca, curami shujtaca, juchamanda Diosman cunga. Shujtaca 
Diosman cushpami, tucuillata rupachinga. Yahuar shamujuj chai huarmitaca 
curami, Mandaj Diospaj ñaupajpi mapa illaj cachun ruranga. 

31Chashna rurashpami israelcunataca, mapamanda shicanyachinguichi. 
Ñucahuan tuparina jatun carpata mapayachishcamanda, paicuna mapa cashpa 
ama huañuchunmi, chashna rurana canguichi’ nishpa villaichi” nijurcami. 
32Yuraj yacu shamujuj runapajpash, yuraj yacu yangata llujshijujpi 
mapayashca runapajpash, cai mandashcacunami. 
33Shinallata quilla nanaihuan ungushca huarmipaj cashpa, yuraj yacu shamujuj 
jaripaj cashpa, yahuar shamujuj huarmipaj cashpa, yahuar shamujushpa 
mapayashca huarmihuan puñushca jaripaj cashpapash, chai tucuicunapajmi 
cai mandashcacunaca. 

Levítico 16 

Juchamanda animalta Diosman cuna punllatami villajun 

1Aaronbaj ishcai churicuna huañushca jipami, Mandaj Diosca Moisesman 
villarca. Paicunaca, Mandaj Diospajman quimirishcamandami huañurca. 
2Mandaj Diosca, Moisestaca cashnami nijurca: “Cambaj huauqui Aarón ama 
huañuchunga: ‘Telahuan jarcashca ñucapajlla shicanyachishca ucupi arcata 
quilpashca ñaupajmanga, ama ima horapash yaicunguillachu’ nishpa villangui. 
Ñucaca, arcata quilpashca vichaipimi fuyupi ricurisha. 
3Aaronga, caicunata apashpami ñucapajlla ucuman yaicunga. Juchamanda 
cungapaj shuj shicuta, tucuillata rupachingapaj shuj jari llamata apashpami 
yaicumunga. 
4Linota rurashca ñucapajlla shicanyachishca, túnica nishca jahualla 
churajunata churajushpa, linota rurashca calzonda ucuman churajushpami 
yaicunga. Shinallata lino cintahuan chumbilishpami umapipash, linota 
rurashca mitra nishcata churajushpami yaicunga. Chai churajunaca, ñucapajlla 
shicanyachishcami. Chai churajunacunataca, aliguta armashca jipami 
churajunga. 

5Aaronga, tandanajushca israelcunapaj juchamanda ñucaman cungangapaca, 
ishcai chivotami japinga. Shinallata ñucaman cushpa tucuillata 
rupachingapaca, shuj jari llamatami japinga. 
6Aaronga, paipaj juchamanda ñucaman cuna jari shicuta apamuchun 
cachashpami, ñucahuan ali tucungapaca, paipaj juchamandapash, paipaj huasi 
ucu purapaj juchamandapash cujunga. 
7Chai jipami, ishcai jari chivota japishpa, ñucahuan tuparina jatun carpapaj 
ñaupajpi, Mandaj Dios ñuca ñaupajpi cujunga. 
8Chai ishcai chivomandami, Aaronga suerteta ruranga. Maijan chivota, Mandaj 
Dios ñucaman cunata, maijan chivota Azazel nishcaman cunata 
yachangapajmi, chai suerteta ruranga. 
9Chai suerteta rurajpi Mandaj Dios ñucapaj urmajpimi Aaronga, chai chivota 
apamuchun cachashpa, chaitaca juchamanda ñucaman cunga. 
10Ashtahuangarin suerteta rurajpi Azazel nishcapaj urmashca chivotaca, 
juchata paipi apachishpa, ñucahuan ali tucungapajmi, Mandaj Dios ñuca 
ñaupajpajman causajta apamunga. Chai jipami, chai chivotaca Azazelman 
cushpa, jichushca pambapi cacharichun cachanga. 
11Aaronga, paipaj juchamanda ñucaman cuna shicutaca apamuchun 
cachashpami, ñucahuan ali tucungapaca, paipaj juchamandapash, paipaj huasi 
ucu purapaj juchamandapash ñucaman cunga. Shinallata paipaj juchamanda 
cushca shicutaca, cungata muchushpami huañuchinga. 
12Chai jipami Aaronga, ninayashpa rupajuj carbonhuan junda inciensota 
rupachinataca, Mandaj Dios ñuca ñaupajmanda japinga. Shinallata 
mishquillagu ashnajuj cutashca jambicunatapash, ishcandi maqui jundata 
japishpami, telahuan jarcashca ñucapajlla shicanyachishca ucuman apamunga. 
13Mishquillagu ashnajuj chai jambitaca, Mandaj Dios ñuca ñaupajpi nina 
jahuapi churashpami rupachijunga. Chai cushnimi, imashna causanata ñuca 

yachachishca shimicunata alichina arca tapa jahuata quilpanga. Aarón ama 
huañuchunmi, chashna quilpanga. 
14Chai jipami Aaronga, shicupaj yahuarta paipaj maqui dedohuan japishpa, 
indi llujshimuj ladotalla tapa jahuapi tsirapachinga. Chai tapa ladomanmi, 
paipaj maqui dedohuan chai yahuarta japishpa, canchiscaman tsirapachinga. 
15Chai jipami jari chivotaca, israelcunapaj juchamanda cushpa, cungata 
muchushpa huañuchinga. Chai chivopaj yahuartapash, telahuan jarcashca 
ñucapajlla shicanyachishca ucumanmi apamunga. Chai yahuartaca, jari 
shicupaj yahuarhuan imashna rurashcashnallatami ruranga. Chai yahuartaca, 
tapa jahuapipash, tapa ñaupajpipachami tsirapachinga. 
16Israelcuna mapacunata rurashcamanda, paicuna na cazushpa nalicunata 
rurashcamanda, tucui juchacunata paicuna rurashcamandapash, shinami 
ñucapajlla ucutapash, mapa illajta ruranga. Ñucahuan tuparina jatun 
carpatapash, chashnallatami ruranga. Ñucapaj chai carpaca, paicunapaj 
chaupipi, paicuna mapayashca chaupipimi shayajun. 
17Juchamanda cungapaj ñucapajlla huasiman Aarón yaicumujujpica, ñucahuan 
tuparina jatun carpapica, maijan runapash na chaipichu canga. Paipaj 
juchamandapash, paipaj huasi ucu puracunapaj juchamandapash, 
tandanajushca tucui israelcunapaj juchamandapash, ñucaman cushpa 
llujshingacaman pipash na chaipi cangachu. 
18Chai ucumandaca, Mandaj Diospaj ñaupajpi tiajuj altar ladomanmi 
llujshinga. Chai altarpimi, juchamanda ñucaman cunga. Shicupaj yahuarta, jari 
chivopaj yahuarta japishpami, chai altarpaj cachucunapi muyundi javinga. 
19Altar jahuapica, chai yahuartallatami paipaj maqui dedohuan japishpa, 
canchiscaman tsirapachinga. Shina rurashpami, israelcuna juchacunahuan 
mapayashcataca, mapa illajta rurashpa, ñucapajlla cachun ruranga. 
20Ñucapajlla ucutapash, ñucahuan tuparina jatun carpatapash, altartapash, ima 
mapapash illajta ruraita ña tucuchishpaca, caishuj causaj jari chivotami 
apamuchun cachanga. 

21Aaronga, chai causaj jari chivopaj umapimi, paipaj ishcandi maquita 
churanga. Shina churashpami, israelcuna nalicunata rurashcatapash, paicuna 
na cazushpa nalicunata rurashcatapash, paicunapaj tucui juchacunatapash, 
chivopaj jahuapi churashpa villajunga. Tucui israelcunapaj juchacunata chai 
chivopaj uma jahuapi shina churashpami, chai jari chivotaca, jichushca 
pambapi cacharichun, chaipajlla agllashca runata cachanga. 
22Chai jari chivomi, israelcuna nalicunata rurashcata paipaj jahuapi apashpa, 
pipash na causanajuj pambaman ringa. Chai jari chivocunataca, jichushca 
pambata richunmi saquinga. 
23Chai jipami Aaronga, ñucahuan tuparina jatun carpaman shamushpa, 
ñucapajlla ucuman yaicumungapaj churajushca linota rurashca churajunata 
llujchinga. Shina llujchishpaca, chaipillatami churanga. 
24Chai jipami ñucapajlla huasipi, shuj pushtupi armanga. Paipaj 
churajunacunata churajushpa canllaman llujshishpami paimandapash, 
israelcunamandapash, animalta ñucaman cushpa tucuillata rupachijunga. 
Shinallata paipaj juchamandapash, israelcunapaj juchamandapashmi, animalta 
ñucaman cushpa huañuchinga. 
25Juchamanda cushpa huañuchishca animalpaj virataca, altarpimi rupachinga. 
26Shinallata Azazel nishcaman jari chivota apashpa rij runapash, pai 
churajushcata tajshachun. Shinallata paipash armachun. Chai jipami, 
carpacunata shayachishca tianajuj pushtuman yaicumunga. 
27Shinallata juchamanda cushpa huañuchishca shicutapash, jari chivotapash, 
carpacunamanda canllamanmi llujchinga. Chai animalcunapaj yahuartami, 
juchamanda Diosman cungapaj, Diospajlla ucuman apamurca. Shinallata 
caracunata, aichacunata, huanucunataca, ninapimi rupachinajunga. 
28Chaicunata rupachij runaca, pai churajushcacunata tajshachun. Shinallata 
paipash armachun. Chai jipami, carpacunata shayachishca pushtuman 
yaicumui ushanga. 

29Caitami, tucui causaipi pactachinajuchun ñuca cushca cajpi cashna rurana 
canguichi: Canchis quillapaj chunga punllapica, imatapash na micushpa, tucui 
almahuan llaquirishpami, imatapash na rurashpa samana canguichi. Cai 
llactapillata huacharishca cashpapash, shuj llactamanda shamushpa 
cangunahuan causajuj runa cashpapash, chashnallatami rurana canguichi. 
30Chai punllami, cangunapaj juchamanda animalta Diosman cushpa 
huañuchinga. Chaimandami cangunaca, Mandaj Diospaj ñaupajpica, tucui 
juchata anchuchi tucunguichi. 
31Chai punllami cangunapaca, imatapash na rurashpa samana punlla canga. 
Cangunapaj tucui almahuanmi, llaquirina canguichi. Caica, tucui causaipi 
pactachinajuchun ñuca cushca shimicunami. 
32Aceiteta talishpa javi tucushca curami, juchamanda animalta cunga. Paica, 
taitapaj randi cura cangapajmi, Diospajlla shicanyachi tucushca. Paica, 
chaipajlla shicanyachishca lino churajunatami churajunga. 
33Chaicunata churajushpaca, ñucapajlla shicanyachishca jucha illaj ucutapash, 
ñucahuan tuparina jatun carpatapash, altartapashmi ima mapapash illajta 
ruranga. Shinallata curacunapaj juchamandapash, tandanajushca tucuilla 
israelcunapaj juchamandapashmi, animalcunata cushpa huañuchinga. 
34Tucui israelcunapaj juchacunamanda, huatapi huatapi shuj viajeta, animalta 
Diosman cungapaca, caitami tucui causaipi pactachinajuchun, ñuca cushca 
shimicuna canga” nijurcami. Moisesca, Mandaj Dios mandashcashnallatami 
rurajurca. 

Levítico 17 

Diospaj huasipillami, Diosman imatapash carana cashca 

1Mandaj Diosca, Moisestaca cashnami nijurca: 
2“Aarondapash, paipaj churicunatapash, tucui israelcunatapash, cashna ningui: 
Mandaj Diosca, cashnami mandashca: 

3‘Israel puramanda maijan runa cashpapash, huagrata cashpa, maltun llamata 
cashpa, chivota cashpa, cangunapaj carpacunapillata, na cashpaca 
carpacunamanda canllaman llujchishpami, cungata muchushpa huañuchinga. 
4Shina huañuchishpapash, ñucahuan tuparina jatun carpa pungupi, Mandaj 
Dios ñucapaj jatun carpa ñaupajpi, Mandaj Dios ñucaman carangapaj napash 
apamungachu. Chashna rurashpaca, huañuchishpa yahuarta 
jichashcamandami, chai runaca llaquichi tucunga. Shinamandami chai runaca, 
Israel puramanda anchuchi tucunga. 
5Pamba chaupicunapi animalcunata huañuchij israelcuna, Diosman cushpa 
huañuchina animalta caiman apamuchunmi, chashna shicanyachinga. Mandaj 
Dios ñucahuan tuparina jatun carpa ñaupajman apamushpa, curaman 
cunajuchunmi, chashna shicanyachinga. Chaipimi, Mandaj Dioshuan ali 
cangapaj cushca animalta huañuchinga. 
6Chai animalpaj yahuartaca curami, Dioshuan tuparina jatun carpa pungupi, 
Mandaj Diospaj altar jahuapi tsrirapachinga. Virataca, Mandaj Diospajman 
mishquillagu ashnajuchunmi rupachijunga. 
7Shinami cangunaca, canguna huañuchina animalcunataca, ima horapash 
cutinga na ayacunamanra cushpa huañuchinguichi. Chaicunata catishpami 
huainayarcanguichi. Caitami, cangunapaj tucui causaipi pactachinajuchun 
ñuca cushca cajpi, canguna causanajui huatacunapi pactachina canguichi’ 
ningui. 
8Shinallata cashnatapash ningui: ‘Israel puramanda maijan runa cashpapash, 
na cashpaca shuj llactamanda shamushpa, cangunahuan causanajuj runacuna 
cashpapash, animalta cushpami tucuillata rupachinga. Na cashpaca animalta 
cushpami huañuchinga. 
9Shina huañuchishpapash, Mandaj Diosman cuchun, Dioshuan tuparina jatun 
carpa punguman na apamushpaca, chai runapash Israel puramandaca 
chashnallatami anchuchi tucunga. 

Yahuartaca, na micunachu nishpami mandashca 

10Israel puramanda maijan runa cashpapash, na cashpaca shuj llactamanda 
shamushpa causajushpapash, ima yahuartapash micungapashchari. Yahuarta 
micuj chai runataca fiñashpa ricushpami, Israel puramandaca anchuchisha. 
11Causaita charijcunapaj causaica yahuarpimi. Yahuartaca, juchata 
anchuchijuchun cangunapaj almamanda cushpa, altarpi churashpa 
rupachinajuchunmi curcani. Chai yahuarllatami, runapaj juchacunataca 
anchuchinga. 
12Chaimandami israelcunataca, cashna nircani: Canguna puramandaca, 
maijambash na yahuarta micungachu. Shinallata caru llactamanda shamushpa 
cangunahuan causajuj runapash, yahuartaca na micungachu nircanimi. 
13Israel puramanda maijan runa cashpapash, na cashpaca shuj llactamanda 
shamushpa, paicunahuan causanajuj gentecuna cashpapash, micuna maijan 
animalta, na cashpaca alasyu animalta cashpapashmi, japishpa huañuchinga. 
Shina huañuchishpaca, yahuarta shitashpami alpahuan quilpanga. 
14Causaita tucui charijcunapaj causaica, paicunapaj yahuarpimi. 
Shinamandami israelcunataca, cashna nircani: Causaita tucui charijcunapaj 
causaica, paicunapaj yahuarpi cajpimi, maijan aichamanda yahuartapash, na 
micuna canguichi. Yahuarta maijambash micushpaca, Israel puramanda 
anchuchi tucungami nircanimi. 
15Shinallata llactapillata huacharishca cashpa, na cashpaca shuj llactamanda 
cashpapash, huañushca animalpaj aichata, na cashpaca millai animal caita 
chaita fitishpa huañuchishca aichata micungapashchari. Shina micushpaca, pai 
churajushcata tajshachun, shinallata paipash armachun. Shina rurashpapash 
paica, tutayangacamanmi mapa canga. Chai jipami, mapa illaj tucunga. 
16Ashtahuangarin pai churajushcata na tajshashpa, paipash na armashpaca, 
paipaj juchamandami llaquita apanga’ ningui” nijurcami. 

Levítico 18 

Nalicunata rurashpa mapayanachu canguichi nishcami 

1Mandaj Diosca, Moisestaca cashnami nijurca: 
2“Israelcunaman, cashna nishpa villai: ‘Ñucami, cangunata Mandaj Taita Dios 
cani. 
3Canguna causanajushca Egipto llactapi causajcunashnaca, na ruranachu 
canguichi. Maimanmi cangunata ñuca pushajuni, chai Canaán llactapi 
causajcunashnapash, na ruranachu canguichi. Paicuna pactachinajuj 
shimicunata catishpapash, na causanachu canguichi. 
4Ñuca mandashcacunatami, rurashpa causana canguichi. Pactachinajuchun 
ñuca cushca shimicunata pactachishpami, chaicunata cazushpa causana 
canguichi. Ñucami, cangunata Mandaj Taita Dios cani. 
5Chaimandami, pactachinajuchun ñuca cushca shimicunata, ñuca 
mandashcacunata pactachishpa causana canguichi. Chaicunata 
pactachishpami, runaca causanga. Ñucami, Mandaj Dios cani. 
6Maijan jaripash, na paipaj ladolla maijan familia purapipash chayangachu. 
Paipaj familia purapaj lluchullataca, na ricungachu. Ñucami, Mandaj Dios cani. 
7Cambaj taitapaj lluchullatapash, cambaj mamapaj lluchullatapash na 
ricunachu cangui. Cambaj mama cashcamanda, paipaj lluchullataca na 
ricunachu cangui. 
8Cambaj taitapaj huarmipaj lluchullataca, na ricunachu cangui. Cambaj 
taitapaj luchulla cajpimi, na ricuna cangui. 
9Cambaj panipaj lluchullataca, cambaj taitapajlla ushi cajpi, na cashpaca 
cambaj mamapajlla ushi cajpipash, na ricunachu cangui. Huasipi huacharishca 
cajpi, na cashpaca maipipash huacharishca cajpipash, paipaj lluchullataca na 
ricunachu cangui. 
10Cambaj churipaj ushi cajpipash, na cashpaca cambaj ushipaj ushi cajpipash, 
paipaj lluchullataca na ricunachu cangui. Cambaj aichallata cajpimi, na ricuna 
cangui. 

11Cambaj taitapaj jipa huarmipaj ushi cajpipash, paipaj lluchullataca na 
ricunachu cangui. Paica, cambaj taitapaj ushi cashcamanda, cambaj 
panillatami. Chaimandami paipaj lluchullataca, na ricuna cangui. 
12Cambaj taitapaj panipaj lluchullatapash, na ricunachu cangui. Paica, cambaj 
taitapaj familia cajpimi, na ricuna cangui. 
13Cambaj mamapaj ñañapaj lluchullatapash, na ricuna cangui. Paica, cambaj 
mamapaj familia cajpimi, na ricuna cangui. 
14Cambaj taitapaj huauquipaj lluchullatapash, na ricunachu cangui. Paica, 
cambaj taitapaj huauquipaj huarmimi. 
15Cambaj jachumbaj lluchullatapash, na ricunachu cangui. Paica, cambaj 
churipaj huarmi cajpimi, paipaj lluchullataca na ricunachu cangui. 
16Cambaj huauquipaj huarmipaj lluchullatapash, na ricunachu cangui. Cambaj 
huauquipaj lluchulla cajpimi, na ricuna cangui. 
17Mamapaj lluchullatapash, ushipaj lluchullatapash na ricunachu cangui. Chai 
huarmipaj churipaj ushihuan cashpapash, chai huarmipaj ushipaj ushihuan 
cashpapash, paipaj lluchullata ricungapaj na cazaranachu cangui. Paicunaca, 
quiquin familia cashcamanda, chaita ruranaca nalipachami. 
18Cambaj huarmi cachunga, paipaj ñañandica na japinachu cangui. Cambaj 
huarmi causajujpillata, paipaj ñañapaj lluchullata ricushpaca, paicuna 
puratami jatun fiñajuipi churangui. 
19Quilla nanaihuan ungushca mapa cajpita, chai huarmipaj lluchullata 
ricungapaj na tacarinachu cangui. 
20Shinallata cambaj cumba runagupaj huarmihuanga, na chayarinachu cangui. 
Paihuan puñushpaca, mapami tucungui. 
21Cambaj jari huahuataca, Moloc shuti diosman cushpa, na rupachinachu 
cangui. Chai diosman carashpaca, cambaj Taita Diospaj shutitami 
mapayachingui. Ñucami, Mandaj Dios cani. 

22Maijan jarihuambash, huarmihuanshnaca na puñunachu cangui. Chaica jatun 
millanayaimi. 
23Maijan animalhuambash, na puñushpa na mapayanachu cangui. Shinallata 
maijan huarmipash, ima animalhuambash na puñunachu. Chaica jatun 
nalipachami. 
24Caipi nishca nalicunahuanga, maijanhuanllapash na mapayanachu 
canguichi. Cai tucui jatun nalicunahuanmi, cangunapaj ñaupajmanda ñuca 
llujchishpa cachana llactapi causajcunapash chashna mapayanajurca. 
25Shinamandami, chai llactaca mapayarca. Paicuna chashna jatun nalita 
ruranajujtaca, ñucami ricuj shamurcani. Chai llactaca, chaipi causajcunataca 
shungu tigrachinshnami shitarca. 
26Cangunaca, pactachinajuchun ñuca cushca shimicunata, mandashcacunataca 
pactachinami canguichi. Cangunaca, llactapillata huacharishca cashpapash, 
shuj llactamanda shamushpa cangunahuan causajushpapash, chashna 
millanayaicunatara maijandallapash na ruranachu canguichi. 
27(Cai tucui millanayaicunataca, canguna nara chayamujpillata, chai llactapi 
causanajushca runacunami chashna ruranajurca. Shinamandami, chai llactaca 
mapayarca). 
28Chai llactata mapayachijpira, cangunatapash shungu tigrachinshna 
llujchishpa cachanman. Canguna nara chayamujpillata causanajushca 
gentecunata shungu tigrachishpa shitashcanshna tucuchinman. 
29Maijan cashpapash tucui cai millanayaicunata maijandapash 
rurangapashchari. Maijambash chashna rurashpaca, paipaj gente puramanda 
anchuchi tucungami. 
30Shina cashcamanda, ñuca mandashcata pactachishpa causanguichi. Canguna 
nara chayamujpi, chai llactapi causajcuna millanayaicunata ruranata 
yachashcashnaca, na ruranachu canguichi. Na chaicunahuan mapayanachu 
canguichi. Ñucami, cangunata Mandaj Taita Dios cani’ nishpa villai” nijurcami. 

Levítico 19 

Jucha illaj canatapash, imatapash cashcatapacha ruranatapash mandashcami 

1Mandaj Diosca, Moisestaca cashnami nijurca: 
2“Tandanajushca tucui israelcunaman, cashna nishpa villai: ‘Ñucami, 
cangunata Mandaj, jucha illaj Taita Dios cani. Shina cashcamanda 
cangunapash ñucashnallata, jucha illajmi causana canguichi. 
3Cangunapaj taita mamataca, tucuicuna manllanami canguichi. Ñuca samana 
punllatapash, pactachishpami causana canguichi. Ñucami, cangunata Mandaj 
Taita Dios cani. 
4Yanga dioscunata catingapaca, na tigranachu canguichi. Canguna charina 
dioscunataca, imatapash na yacuyachishpa ruranachu canguichi. Ñucami, 
cangunata Mandaj Taita Dios cani. 
5Mandaj Dioshuan ali cangapaj animalta cushpa huañuchishpaca, pai 
chasquichun, pai munashcashna caranguichilla. 
6Chaitaca, chai huañuchishca punllapash, cayandi punllapash micunguichilla. 
Quimsa punllacaman puchushcataca, ninapimi rupachina canguichi. 
7Ña quimsa punlla tucujpi micushpaca, millanayaimi canga. Chashna rurajpica, 
pai carashcatapash na chasquingachu. 
8Maijambash chashna micushpaca, Mandaj Diospajlla shicanyachishcata 
yangapi churashcamandami, chai nalita rurashcamandaca llaquichi tucunga. 
Chai nalita ruraj runaca, paipaj llacta puramandaca anchuchi tucungami. 
9Cambaj alpapi granocunata cozechajushpaca, ama alpa manñacunacaman 
tandachinguichu. ña cozechashca alpapipash, na pallajunachu cangui. 
10Shinallata cambaj uvas chagrapipash, na tigrashpa tigrashpa mascanachu 
cangui. Cambaj uvas chagrapi fucushpa urmashcatapash, na pallanachu 
cangui. Chaicunataca, imagupash illajcuna pallachun, caru llactamanda 
shamushcacuna pallachunmi saquina cangui. Ñucami, cangunata Mandaj Taita 
Dios cani. 

11Na shuhuanachu canguichi, na umachirinachu canguichi, caishuj 
chaishujpash na llullarinachu canguichi. 
12Ama yangata ñuca shutipi juramentunguichu. Chashna rurashpaca, cambaj 
Taita Diospaj shutitami, yangapi churajungui. Ñucami, Mandaj Dios cani. 
13Cambaj cumba runagutaca, ama llaquichishpa charinguichu. Paipajtaca, ama 
imatapash shuhuanguichu. Shujpi shujpi trabajaj runagu, cambaj huasipi 
trabajashcamanda cunataca, ama cayandipaj shuyachinguichu. 
14Rinri na uyaj runagutaca, ama imapash llaqui japishpami ali canman 
ninguichu. Ñausa runagupaj ñaupajpipash, ama nitijanata churanguichu. 
Ashtahuangarin cambaj Taita Diosta manllangui. Ñucami, Mandaj Dios cani. 
15Imatapash cashcatapacha rurashpa llaquita alichinapica, ama imagutapash 
na charij cajpilla alita ruranguichu. Shinallata ashtacata charij cajpilla, ama 
alita ruranguichu. Ashtahuangarin cambaj cumba runagutaca imatapash 
cashcatapacha rurashpa llaquita alichingui. 
16Cambaj gente purapica, ama huasha parlashpa puringuichu. Cambaj cumba 
runagutapash, ama huañuchinatalla yariashpa puringuichu. Ñucami, Mandaj 
Dios cani. 
17Cambaj huauquitaca, ama cambaj shungupilla millanayachishpa 
puringuichu. Cambaj cumba runagu juchata rurashcapi, cambash paishnalla 
ama rurangapaca, aliguta yarishpa rimangui. 
18Canda llaquichijpipash, na chashnallata llaquichinachu cangui. Cambaj llacta 
puratapash, ama fiñashpalla puringuichu. Ashtahuangarin cambaj cumba 
runagutaca, imashna can juyarinshnallata juyangui. Ñucami, Mandaj Dios cani. 
19Pactachinajuchun ñuca cushca shimicunata cazungui. Cambaj huagrataca, 
ama shuj animalcunahuanra puñuchinguichu. Cambaj alpapipash, ama shuj 
shuj muyucunata chapushpa tarpunguichu. Shinallata shuj shuj 
puchacunahuan ahuashca churajunatapash, ama churajunguichu. 

20Shuj jarihuan cazarangapaj ari nirishcalla cashpapash, paipaj amoman nara 
culquita cushca, amopash nara cacharishca servij cuitsahuan shuj runa 
puñushpaca, ishcandimi asti tucunga. Cuitsata nara cacharishca cajpimi, 
paicunataca na huañuchinga. 
21Chai runaca, pai nalita rurashcamandami, Mandaj Diosman cungapaj shuj 
jari llamata Dioshuan tuparina jatun carpa punguman apamunga. 
22Juchamanda cushca chai jari llamataca curallatami, Mandaj Diospaj ñaupajpi 
Dioshuan ali tucuchun cunga. Shina cujpimi, chai runa juchata rurashcataca 
Diosca cunganga. 
23Canaán llactaman ña yaicushpaca, micuna granocunata fucuj tucui 
yuracunatami tarpunguichi. Chai yuracunapi punda fucushcacunataca, 
circuncisión nishcata nara rurashcatashna yanguichi. Chaicunaca, quimsa 
huatacamanmi circuncisionda na rurashcashna canga. Chai fucushcacunataca, 
na micunachu canguichi. 
24Ña chuscu huata tucujpica, chai yuracunapi tucui fucushcacunataca, Mandaj 
Diosta alicachishpa paiman shicanyachinguichi. 
25Ashtahuangarin chai yuracunapi ashtahuan aliguta fucuchijuchunga, picha 
huatapi fucushcatami, cangunaca micuna canguichi. Ñucami, cangunata 
Mandaj Taita Dios cani. 
26Yahuarhuandaca, imatapash na micunachu canguichi. Shinallata cangunaca, 
brujocunapash, yachajcunapash, na tucunachu canguichi. 
27Uma coronataca, na muyundita rutuchinachu canguichi. Barbas 
pundatapash, na rutushpa huaglichinachu canguichi. 
28Pipash huañujpica, cangunapaj cuerpotaca, na chugrichinachu canguichi. 
Cangunapaj cuerpopica, ima ricuchinatapash na rurachinachu canguichi. 
Ñucami, Mandaj Dios cani. 
29Cambaj ushigutaca, na jaricunahuanlla causaj huarmita rurashpa 
mapayachinachu cangui. Chai llactapi causajcuna, culquimandalla 

huainayashpa, chai llactapi ama mapalla jundachunmi, na chashna rurana 
cangui. 
30Ñuca samana punllacunataca, pactachinami canguichi. Ñucapajlla 
huasitapash, manllaihuan aliguta charinguichi. Ñucami, Mandaj Dios cani. 
31Yumbucunatapash, yachajcunatapash na cutin mascanachu canguichi. 
Paicunata imatapash tapushpa, na mapayanachu canguichi. Ñucami, 
cangunata Mandaj Taita Dios cani. 
32Yuraj uma rucugupaj ñaupajpica jatarishpa, paipaj ñavita ricushpa 
alicachinami cangui. Cambaj Taita Diostaca, manllanami cangui. Ñucami, 
Mandaj Dios cani. 
33Shuj llactamanda shamushca runagu, cangunapaj llactapi cangunahuan 
causajujpica, na llaquichishpa charinachu canguichi. 
34Shuj llactamanda shamushpa cangunahuan causajuj runagutaca, cai llactapi 
huacharishca runatashnallatami charina canguichi. Paitaca, imashna can 
juyarinshnallatami juyana cangui. Cangunapash Egipto llactapica, shuj 
llactamanda rishpami chaipi causarcanguichi. Ñucami, cangunata Mandaj 
Taita Dios cani. 
35Ima llaquita alichinapipash, imatapash cashcatapacha rurashpami alichina 
canguichi. Alpata medishpapash, imata pezashpapash, ima shujta 
medishpapash, ali ricushpami alichina canguichi. 
36Ali pezaj balanzata, ali pezaj rumita, ali medij medinatami charina canguichi. 
Ñucami, Egipto llactamanda llujchimuj, cangunata Mandaj Taita Dios cani. 
37Cangunaca, pactachinajuchun ñuca cushca shimicunata, tucui ñuca 
mandashcacunatami pactachishpa causana canguichi. Ñucami, Mandaj Dios 
cani’ nishpa villai” nijurcami. 

Levítico 20 

Jatun nalita rurajcunata imashna llaquichinatami villajun 

1Mandaj Diosca, Moisestaca cashnami nijurca: 

2“Israelcunamambash, cashna nishpa villangui: ‘Israel puramanda maijan runa 
cashpapash, shuj llactamanda shamushpa Israel llactapi causajuj maijan runa 
cashpapash, paipaj huahua puramanda shuj huahuata Moloc shuti diosman 
carashpaca, huañungapachami. Paicunataca llactapura gentecunallatami, 
rumicunahuan huañuchinajunga. 
3Shinamandami, chai runataca ninanda fiñashpa ricushpa, Israel puramandaca 
anchuchisha. Moloc shuti diosman, paipaj huahuata carashpa, ñucapajlla 
huasita mapayachishcamanda, shinallata jucha illaj ñuca shutita yangapi 
churashcamandami, chashna anchuchisha. 
4Moloc shuti diosman huahuata carashca runata ama huañuchingapajmi, cai 
llactapi causaj gentecunaca, ñavita vichanshna tucunga. 
5Shina rurajpimi ñucaca, chai runatapash, paipaj familiatapash ninanda 
fiñashpa ricushpa, Israel puramanda anchuchisha. Shinallata chai runata 
catishpa nalita rurashpa, Moloc shuti dioshuan tucui huainayajcunatapashmi 
anchuchisha. 
6Shinallata yumbucunata, na cashpaca yachajcunata uyashpa, paicunata 
catishpa, huainayajcunataca ninanda fiñashpa ricushpami, Israel puramanda 
anchuchisha. 
7Ñucaca, cangunata Mandaj Taita Dios cashcamanda cangunaca, ñucapajlla 
tucushpa jucha illaj caichiyari. 
8Pactachinajuchun ñuca cushca shimicunata yariashpa rurai callarichiyari. 
Mandaj Dios ñucami cangunataca, jucha illaj causachun shicanyachini. 
9Maijan runa cashpapash paipaj taitata, na cashpaca paipaj mamata, ima 
llaquipash japishpaca alichari canman nishpaca, huañungapachami. Paipaj 
taitata, na cashpaca paipaj mamata, ima llaquipash japishpaca alichari canman 
nishcamandami, paipaj yahuarca, paipaj jahuallata canga. 
10Maijan runa cashpapash, paipaj cumba runapaj huarmihuan nalita 
rurashpaca, chai nalita ruraj jaripash, chai huarmipash huañungapachami. 

11Maijan cashpapash, paipaj taitapaj huarmihuan siririshpaca, paipaj taitapaj 
lluchullatami ricun. Chaimandami jaripash, huarmipash, ishcandi huañuchi 
tucunga. Paicunapaj yahuarca, paicunapaj jahuallatami canga. 
12Maijan cashpapash paipaj jachunhuan puñushpaca, ishcandimi huañuchi 
tucunga. Paicuna ninan jatun nalitapacha rurashcamandami, paicunapaj 
yahuarca paicunapaj jahuallata canga. 
13Maijan jari cashpapash, jarihuanllata huarmihuanshna chayarishpaca, 
millanayaita rurajcunami. Shinamandami paicunaca, ishcandi huañuchi 
tucunga. Paicunapaj yahuarca, paicunapaj jahuallatami canga. 
14Maijan cashpapash huarmita charishpata, chai huarmipaj mamatapash, 
paipaj huarmi cachun japishpaca, yapa nalitami ruran. Chaimandami 
jaritapash, chai huarmicunatapash rupachinga. Canguna purapi yapa nalita 
rurajcuna ama tiachunmi, chashna rurana canguichi. 
15Maijan cashpapash, shuj animalpi chayashpaca, huañuchi tucungami. Chai 
animaltapashmi, huañuchina canguichi. 
16Maijan huarmi cashpapash, maijan animalhuambash chayaringapaj 
quimirijpica, chai huarmitapash, chai animaltapash huañuchinapachami 
canguichi. Paicunapaj yahuarca, paicunapaj jahuallatami canga. 
17Maijan cashpapash taitamanda cashpa, na cashpaca mamamanda 
cashpapash, paipaj panihuanllatami cazaranga. Shina cazarashpaca, chai 
huarmipaj lluchullata, chai huarmipash chai jaripaj lluchullatami ricunga. 
Shina rurashpaca, jatun millanayaitapachami ruranga. Shinamandami 
paicunaca, paicunapaj llactapura gentecuna ricujta huañuchi tucunga. Paipaj 
panipaj lluchullata ricushcamandami, chai juchataca paillata apanga. 
18Maijan cashpapash quilla nanaihuan ungushca huarmihuan puñushpaca, chai 
huarmipaj lluchullata ricushpami, quilla nanai llujshijujta ricun. Huarmipash, 
quilla nanai llujshijujtami ricuchishca. Chaimanda paicunaca, ishcandimi 
paicunapaj llacta puramanda anchuchi tucunga. 

19Cambaj mamapaj ñañapaj lluchullata cashpa, cambaj taitapaj panipaj 
lluchullata cashpapash, na ricunachu cangui. Familia purallata lluchullata 
ricushcamandami, chai nalita rurashcataca paicunallata apanga. 
20Maijan cashpapash taitapaj huauquipaj huarmihuan puñushpaca, taitapaj 
huauquipaj lluchullatami ricushca. Chai juchataca, paicunallatami apanga. 
Shinamandami, huahuacunata na charishpallata huañunga. 
21Maijan cashpapash huauquipaj huarmita, paipaj huarmi cachun japishpaca, 
mapatami ruran. Shina rurashpaca, paipaj huauquipaj lluchullatami ricushca. 
Chaimandami paicunaca, huahuacunata na charishpallata huañunga. 
22Pactachinajuchun ñuca cushca tucui shimicunata, tucui ñuca 
mandashcacunata ruranacunataca, yariashpa tucuita pactachinguichi. 
Canguna na chashna rurajpira, canguna causachun ñuca carashca llactaca, 
cangunataca shungu tigrachinshna llujchishpa shitanman. 
23Cangunapaj ñaupajmanda ñuca llujchishpa cachana llactacunapi causajcuna 
ruranajunshnaca, na ruranachu canguichi. Paicunami, cai tucui jatun 
nalicunata ruranajurca. Chaimandami paicunataca, millanayachishpa 
ricurcani. 
24Ashtahuangarin cangunataca, ñucami cashna nircani: Cangunami, 
paicunapaj llactata japinguichi. Lechepash, balun mishquipash ashtacapacha 
tiaj llactataca, ñucami canguna japishpa causanajuchun carasha. Cangunata 
Mandaj Taita Dios ñucami cangunataca, shuj gente puracunamanda 
shicanyachircani. 
25Chaimanda cangunaca, animalcunataca, maijanlla mapa cajta, maijanlla 
mapa illaj cajta shicanyachina canguichi. Alasyu animalcunatapash, maijanlla 
mapa illaj cajta, maijanlla mapa cajtami shicanyachina canguichi. Chashna 
mapa animalta cashpa, alasyu animalta cashpa, alpata llucashpa purij tucui 
animalta cashpapash, mapami nishpa ñuca shicanyachishcata micushpara 
mapayanguichiman. 

26Cangunata Mandaj Dios ñucapash jucha illaj cajpimi, cangunapash jucha illaj 
causana canguichi. Cangunataca, ñucapajlla causachunmi shuj gente 
puracunamanda shicanyachircani. 
27Jari cashpa, huarmi cashpapash, huañushcacunapaj almahuan rimangapaj 
cayashpa, na cashpaca maijambash yachaj tucushpaca, rumicunahuanmi 
huañuchi tucunga. Paicunapaj yahuarca, paicunapaj jahuallatami canga’ 
nishpa villai” nijurcami. 

Levítico 21 

Curacunataca, Diospajlla causachunmi mandashca 

1Mandaj Diosca, Moisestaca cashnami nirca: “Aaronbaj churicunaman, cashna 
nishpa villai: ‘Canguna purapi maijambash huañujpi, chai huañushcapi 
tacarishpa na mapayanachu canguichi. 
2Ashtahuangarin paipaj ladolla familia, na cashpaca paipaj mama, na cashpaca 
paipaj taita, na cashpaca paipaj churi, na cashpaca paipaj huauqui huañujpica 
mapayachunlla. 
3Na cashpaca cusata nara charij, jarihuan nara tacarishca paipaj panimi, paipaj 
huasipi causanga. Chai pani huañujpica, mapayachunlla. 
4Paipaj llactapi causajuj maijan runashnapash mapayashnaca, na 
mapayanachu. 
5Curacunaca, uma corona ajchatapash na rutuchingachu, barbas pundatapash 
na ruturingachu. Paipaj cuerpotapash, na aspirishpa chugrichingachu. 
6Paicunaca, Taita Diospajlla shicanyachishcami canga. Taita Diospaj 
shutitapash, na yangapi churangachu. Curacunaca, Mandaj Diosman 
imagutapash carashcata rupachishpa, Taita Diosman carashca tandata 
cushpami causanajunga. Shinamandami, Diospajlla shicanyachishcacuna 
canga. 
7Culquimanda huainayaj huarmihuambash, na cashpaca shuj runahuan ña 
tacarishca huarmihuambash na cazarangachu. Shinallata cusa jichushca 

huarmihuambash, na cazarangachu. Curacunaca, Taita Diospajlla 
shicanyachishcacuna cashpami, na chashna ruranga. 
8Curacunataca, Taita Diosman carashca tandata Diosman cunajuj 
cashcamanda, Diospajlla cachun shicanyachingui. Ñucaca, jucha illaj 
causachun, cangunata shicanyachij Mandaj Dios cajpimi, cangunapaj 
ñaupajpica curacunapash jucha illaj canga. 
9Shuj curapaj ushi, jaricunahuanlla causai callarishpaca, paipaj taita alicachi 
tucushcatami huaglichin. Chaimandami, chai ushica rupachi tucunga. 
10Paipaj huauqui cura puracunapi mandaj curataca, talishpa javina aceiteta, 
paipaj umapi talishpami javishca. Shinallata Diospajta rurangapaj churajunata 
churajuchunmi shicanyachishca. Shina cashcamanda paica, paipaj umapi 
churajushcatapash na llujchingachu, pai churajushcacunatapash na 
liquingachu. 
11Huañushca sirijuj ucumambash, na yaicungachu. Paipaj taitapacha, 
mamapacha huañujpipash na mapayangachu. 
12Diospajlla huasimandapash, na llujshingachu. Paipaj Taita Diospaj huasitaca, 
na yangapi churangachu. Paitaca, Taita Diospajlla tucuna aceiteta talishpa 
javishpami, Diospajlla cachun shicanyachishca. Ñucami, Mandaj Dios cani. 
13Paica, jarihuan nara tacarishca cuitsagutami, paipaj huarmi cachun japinga. 
14Paica, sapalla huarmita cusa jichushca huarmita, culquimanda huainayaj 
huarmitaca na cazarangachu. Ashtahuangarin paipaj llactamandallata, 
jarihuan nara tacarishca cuitsagutami, paipaj huarmi cachun japinga. 
15Paipaj miraicuna paipaj gente puracunapi ama yangapi churai tucuchunmi, 
na chashna ruranga. Mandaj Dios ñucami, jucha illaj causachun shicanyachij 
Dios cani’ nishpa villai” nijurcami. 
16Mandaj Diosca, Moisestaca cashnami nijurca: 

17“Aaronman cashna nishpa villai: ‘Cambaj cati mirai puramanda maijan 
cashpapash, cuerpopi imapash huagli cashpaca, Taita Diosman tandata 
cungapaj na chayai ushangachu. 
18Imapash huagli cashpaca, maijan runapash na Diospajman quimiri 
ushangachu. Ñausa runa, na cashpaca janga runa, na cashpaca paipaj 
cuerpomanda imatapash fiti tucushca runa, na cashpaca imapash huagli 
viñashca runapash na quimiri ushangachu. 
19Na cashpaca chaqui faqui runa, na cashpaca maqui faqui runapash na quimiri 
ushangachu. 
20Na cashpaca, cunga tullu llujshishca runa, na cashpaca uchilla runa, na 
cashpaca ñavipi yuraj tiarishca runa, na cashpaca carachalla runa, na cashpaca 
chupushca runa, na cashpaca paipaj lulun llapirishca runa cashpapash, na 
quimirita ushangachu. 
21Aarón curapaj miraicunamandaca, maijan cashpapash imapipash huagli 
cashpaca, Mandaj Diosman carashcata rupachishpa cungapapaj quimiritaca, na 
chayangachu. Paipica, huagli tiashcamandami na quimiri ushanga. Taita 
Diosman carashca tandata cungapajpash, na quimiri ushangachu. 
22Shina cashpapash, Taita Diospajlla shicanyachishpa, paipajlla cachun paiman 
rupachishpa carashca micunacunataca micui ushangami. 
23Ashtahuangarin paipi huagli tiashcamandami, telahuan quilpashca 
huashamambash, altarmambash na quimiri ushanga. Ñucapajlla huasita ama 
yangapi churangapajmi, na quimiri ushanga. Mandaj Dios ñucami, jucha illaj 
causachun shicanyachini’ nishpa villai” nijurcami. 
24Chaipimi Moisesca, Aaronmambash, paipaj churicunamambash, tucui 
israelcunamambash villajurca. 

Levítico 22 

Diosman carashcacunaca, Diospajlla shicanyachishcami 

1Mandaj Diosca, Moisestaca cashnami nijurca: 

2“Aaronmambash, paipaj churicunamambash, cashna nishpa villai: ‘Ñucaman 
carangapaj israelcuna shicanyachishcunataca, aliguta ricurianguichi. 
Shinallata jucha illaj ñuca shutitapash, na yangapi churanachu canguichi. 
Ñucami, Mandaj Dios cani’ nishpa villai. 
3Cashnatapash paicunaman villangui: ‘Cangunapaj cati mirai puramanda 
maijan runa cashpapash, israelcuna ñucaman carangapaj shicanyachishpa 
apamushcacunata, chai runa imapipash mapayashca cashpata, Mandaj Dios 
ñucaman cungapaj quimirishpaca, ñuca ñaupajmanda anchuchi tucungami. 
Ñucami, Mandaj Dios cani. 
4Aaronbaj mirai curamanda maijan runa cashpapash, lepra ung:uihuan, na 
cashpaca yuraj yacu shamujuj cashpapash, pai ñuca ñaupajpi mapa illaj 
tucungacaman ñucapajlla shicanyachishcataca, na micui ushangachu. 
Shinallata huañushcapi tacarishca cashpa, na cashpaca yuraj yacu paimanda 
llujshijuj runapash, na micui ushangachu. 
5Na cashpaca llucashpa purij animalpi tacarishpa, na cashpaca mapayashca 
runata tacarishpami mapayanga. Imapi tacarishpa mapayaj cashcashnallata 
mapayashca cashpaca, na micui ushangachu. 
6Shina mapacunapi tacarij runaca, tutayangacamanmi mapa canga. Shina 
mapayashca cashpapash, pai nara armashca cashpaca, ñucapajlla 
shicanyachishcataca, na micui ushangachu. 
7Indi huashajushca jipaca, paica mapa illajmi canga. Chai jipami, ñucaman 
shicanyachishpa carashcacunataca micui ushanga. Ñucaman carashcacunaca, 
pai micushpa causanallatami. 
8Yangamanda huañushca animaltapash, sacha animal canishpa huañuchishca 
animaltapash na micui ushangachu. Chaicunata micushpaca mapayangami. 
Ñucami, Mandaj Dios cani. 
9Ñuca mandashcacunata na cazushpa ama juchata rurangapaca, chai 
mandashcacunata cazunami canguichi. Chai mandashcacunata yangapi 

churashpara huañunguichiman. Mandaj Dios ñucami, jucha illaj causachun 
shicanyachini. 
10Ñucapajlla shicanyachishcataca, na rijsishca maijan runapash na micui 
ushangachu. Curapaj huasipi mingarij shamushca cashpapash, shujpi shujpi 
trabajaj runa cashpapash, ñucapajlla shicanyachishca micunataca na micui 
ushangachu. 
11Ashtahuangarin curallata, culquihuan randishca gañan runaca, chai 
shicanyachishcataca micungallami. Shinallata curapaj huasipi huacharishca 
cashpapash, chai micunataca micungallami. 
12Curapaj ushi cashpapash, na rijsishca shuj jarihuan cazarashpaca, ñucaman 
shicanyachishpa carashcacunataca, na micui ushangachu. 
13Curapaj ushica sapalla cashpa, na cashpaca cusa jichushca cashpa, 
huahuacunatapash nara charishpa, paipaj taitapaj huasiman tigrashpaca, 
cuitsa cashpa micun cashcashnallata, taitapaj micunacunata micuchunlla. 
Ashtahuangarin ñucaman shicanyachishcataca, na rijsishcacunaca pipash na 
micui ushangachu. 
14Ñucapajlla cachun shicanyachishpa carashcacunata pandaimanda 
maijambash micushpaca, ashtahuan shuj pichata mirachishpa, ñucapajlla 
cachun shicanyachishcahuan tandachishpa, curaman cuchun. 
15Ñucapajlla cachun shicanyachishpa, israelcuna ñucaman carashcacunataca, 
na yangapi churanachu canguichi. Chaicunataca, Mandaj Dios ñucaman 
shicanyachishcami. 
16Ñucapajlla cachun shicanyachishcacunata, curacunaman ñuca carashcata 
pipash micujpica, curacunallatami nalita rurashpa, juchata rurachun saquinga. 
Mandaj Dios ñucami, jucha illaj causachun shicanyachini’ nishpa villai” 
nijurcami. 
17Mandaj Diosca, Moisestaca cashnatapashmi nijurca: 

18“Aaronmambash, paipaj churicunamambash, tucui israelcunamambash, 
cashna nishpa villai: ‘Israel puramanda maijan runa cashpa, na cashpaca shuj 
llactamanda shamushpa, Israel llactapi causanajuj runacuna cashpapash, 
ñucaman carashapachami nishcata pactachishpami caranga. Na cashpaca, 
paipaj munaillata ñucaman carasha nishcatami, tucuillata rupachishpa, 
Mandaj Dios ñucaman caranga. 
19Chai carashcata ñuca chasquingapaca, animalcunamanda imapash na 
tucushca jari huagrata, maltun llamacunamanda shuj llamata, 
chivocunamanda shuj chivota ñucaman cunguichilla. 
20Imapash tucushca huagli animalcunataca, maijandapash na apamunachu 
canguichi. Shina animalcunata cangunamanda cushcataca, na chasquishachu. 
21Shinallata Mandaj Dios ñucahuan ali cangapaj carashapachami nijushcata 
pactachingapajmi, animalta ñucaman carashpa huañuchinga. Na cashpaca, 
paipaj munaillata imagutapash carashami nishcata pactachingapajmi, huarmi 
huagracunamanda, llamacunamanda cashpapash caranga. Chaicunata ñuca 
chasquingapaca, imapash na tucushca animalcunami canga. 
22Ñausa cajpi, ima faquirishca cajpi, imatapash muchushca cajpi, grano 
llujshishca cajpi, carachashca cajpi, shijshi ung:uihuan animal cajpica, 
chaicunataca Mandaj Dios ñucaman na caranachu canguichi. Chaicunata 
ñucaman carashpa, Mandaj Dios ñuca altarpi na rupachinachu canguichi. 
23Huagrata cashpa, na cashpaca jari llamata cashpapash, cangunapaj 
munaillata ñucaman carangapaj apamushpaca, asha nali cajpipash carai 
ushanguichimi. Ashtahuangarin ñucaman carashapachami nishcata 
pactachingapaj chashnata cujpica, na chasquishachu. 
24Mandaj Dios ñucaman carangapaca, maijan animaltapash chugrishca, 
llapirishca, na cashpaca aspirishca, na cashpaca fitishca lulun cajpica, na 
apamunachu canguichi. Chashna animalcunataca, cangunapaj llactapi 
cashpapash, na cunachu canguichi. 

25Cangunapaj Taita Dios ñucaman carashca tandatashna carangapaca, shuj 
llactamanda shamushca runacunapaj maquimandapash, chashna animalcunata 
na chasquinachu canguichi. Chaicunapica, huagli tiashcamandami ismunapash 
tian. Shinamandami chaicunataca, na chasquina’ nishpa villai” nijurcami. 
26Mandaj Diosca, cashna nishpami Moisesman villajurca: 
27“Shuj shicuta cashpa, maltun llamata cashpa, huarmi chivota cashpapash, 
ñucaman carashpa huañuchingapaj munashpaca huacharishca punllamanda, 
canchis punllacaman chuchuchijuchun saquinguichi. Ashtahuangarin ña pusaj 
punllamandaca, ima punlla cashpapash, Mandaj Dios ñucaman cushpa 
huañuchishpa rupachijpica chasquishallami. 
28Huarmi huagrata cashpa, llamata cashpapash, na chai punllallata paipaj 
huahuandi, cungata muchushpa huañuchinallachu canguichi. 
29Mandaj Dios ñucata pashi nishpa, animalta ñucaman cushpa 
huañuchishpaca, ña chasquinallatami apamunga. 
30Chai carashcataca, chai punllallatami micuna canguichi. Cayandi punllapaca, 
na saquinachu canguichi. Ñucami, Mandaj Dios cani. 
31Ñuca mandashcacunataca, yariashpami pactachina canguichi. Ñucami, 
Mandaj Dios cani. 
32Jucha illaj ñuca shutitapash, na yangapi churanachu canguichi. Israelcunapaj 
chaupipi jucha illaj ñuca cajta ricuchingapajmi, na shina rurana canguichi. 
Mandaj Dios ñucami cangunataca, jucha illaj causachun shicanyachini. 
33Cangunapaj Taita Dios cangapajmi, cangunataca Egipto llactamanda 
llujchimurcani. Ñucami, Mandaj Dios cani” nijurcami. 

Levítico 23 

Jatun fiestacunata ruranamandami villajun 
(Núm. 28:16—29:40) 

1Mandaj Diosca, Moisestaca cashnami nijurca: 

2“Tucui israelcunaman, cashna nishpa villai: ‘Diospajlla tandanajuicunaman 
tucuicunata cayangapajmi, Mandaj Diospajlla jatun fiestacunata rurana 
canguichi. Chai fiestacunaca, caicunami: 
3Sucta punllacamanmi, imatallapash na rurana canguichi. Ashtahuangarin 
canchis punllapica, Diospajlla tandanajuita rurangapaj, samana punllami 
canga. Chai punllapica, imatallapash na ruranachu canguichi. Canguna maipi 
causanajujpipash chai punllapica, Mandaj Diospaj samana punllami canga. 
4Diospajlla tandanajuita rurangapaj, Mandaj Diospaj jatun fiestacunata 
ruranaca, caicunami: Chai tandanajuitaca, tandanajuita rurana 
punllacunallatami rurana canguichi: 
5Quilla callari chunga chuscu punllapi ña amsayajujpica, Mandaj Diospaj 
pascua punllami canga. 
6Chai quillapaj chunga picha punllapica, levadura illaj tandata micuna, Mandaj 
Diospaj jatun fiesta punllami canga. Chai canchis punllatami, levadura illaj 
tandata micunguichi. 
7Fiesta callari punda punllapica, Diospajlla tandanajuimanmi cayana 
canguichi. Chai punllapica, servijcuna imatalla ruranatapash na ruranachu 
canguichi. 
8Canchis punllacamanmi, Mandaj Diosman punllandi rupachishpa cuna 
canguichi. Canchis punllapica, Diospajlla tandanajuimi canga. Chai punllapica, 
servijcuna imatalla ruranatapash na ruranachu canguichi’ nishpa villai” 
nijurcami. 
9Mandaj Diosca, Moisestaca cashnatapashmi nijurca: 
10“Israelcunaman, cashna nishpa villai: ‘Cangunaman ñuca carashca llactaman 
yaicushpa, chaipi causanajushpaca, canguna tarpujpi fucushca granocunatami 
cozechanguichi. Shina cozechashpaca, punda fucushca granocunamanda 
ñucamanra cungapajmi, shuj gavillata curapajman apamunguichi. 

11Chai gavillata ñuca chasquichunga curami, samana punlla yalishca cayandi 
punllapi vichai cuyuchishpa, Mandaj Dios ñucaman cunga. 
12Chai gavillata cujui punllallatami, shuj huatata charij, imapash na tucushca 
maltun llamatapash, Mandaj Dios ñucaman cushpa, tucuillata rupachina 
canguichi. 
13Chuscu kilo chaupi ashtahuan ali jacutapashmi, aceitehuan masashpa cunga. 
Mandaj Dios ñucapaj mishquillagu ashnajuchun, ñucaman cushpa 
rupachishcami canga. Diosman cushpa talina vinotapash, shuj litro chaupitami 
apamunga. 
14Cangunapaj Taita Dios ñucaman caranata nara carashpaca, tandata 
rurashpapash, trigota camllashpapash, trigo caspata jacushpapash, nara 
micunachu canguichi. Caitaca, canguna maipi causanajushpapash, canguna 
causanajushca tucui huatacunapi, tucui causaipi pactachinajuchun ñuca 
cushca shimicunami. 
15Samana punlla cayandimanda, gavillata vichai cuyuchishpa cushca 
punllamanda cuentashpami, canchis semanatapacha cuentana canguichi. 
16Ña canchis semana tucuri samana punlla cayandi punllacamanmi, picha 
chunga punllata cuentana canguichi. Chai punllapica, cutin shuj mushuj 
granocunatami, Mandaj Diosman cuna canguichi. 
17Vichai cuyuchishpa Diosman cungapajmi, cangunapaj huasimanda ishcai 
tandata apamuna canguichi. Chai tandacunaca, chuscu kilo chaupi ashtahuan 
ali jacuta, levadurahuan rurashcami canga. Chaicunaca, punda fucushca 
granota, Mandaj Diosman cunashnallatami canga. 
18Chai tandacunahuanga, shuj huatata charij, imapash na tucushca canchis 
maltun llamatapash, huarmi huagracunamanda shuj shicutapash, ishcai jari 
llamatapash cunguichi. Chai animalcunaca, chai tandacunahuambash, talishpa 
cuna vinomambash, Mandaj Diosman cushpa rupachingapajmi canga. 

19Chai jahuapash juchamandaca, shuj chivota Diosman cunguichi. Dioshuan ali 
cangapajpash, shuj huatata charij, ishcai maltun llamata cushpa 
huañuchinguichi. 
20Chai llamacunataca curami, punda rurashca tandacunandi, ishcai maltun 
llamandi, Mandaj Diospaj ñaupajpi vichai cuyuchishpa cunshnallata cunga. 
Chaicunaca, Mandaj Dios ñucapajlla shicanyachishca cashcamanda, curapajmi 
canga. 
21Chai punllapillatami, Diospajlla tandanajuita rurangapaj cayana canguichi. 
Chai punllapica, servijcuna imatalla ruranatapash na ruranachu canguichi. 
Caitaca, canguna maipi causanajushpapash, cangunapaj miraicunapash tucui 
causaipi pactachinajuchun, ñuca cushca shimicunami. 
22Cangunapaj alpapi cozechanajushpaca, alpa manñacunacaman llujchijtaca, 
na cozechanachu canguichi. Ña cozechashca jipapash, na pallajunachu 
canguichi. Chaicunataca imagutapash na charij runapash, shuj llactamanda 
shamushca runapash pallachun saquinguilla. Ñucami, cangunata Mandaj Taita 
Dios cani’ nishpa villai” nijurcami. 
23Mandaj Diosca, Moisestaca cashnami nijurca: 
24“Israelcunaman, cashna nishpa villai: ‘Canchis quillapaj chai callari 
punllapica, samana punllami canga. Chai punllapica, trompetacunata 
huacachishpa, Diosta yarina Diospajlla tandanajuita rurangapaj cayanami 
canga. 
25Chai punllapica, servijcuna imatalla ruranatapash na ruranachu canguichi. 
Chai punllapica, Mandaj Diosman rupachishpa cunguichi’ nishpa villai” 
nijurcami. 
26Mandaj Diosca, Moisestaca cashnatapashmi nijurca: 
27“Canchis quillapaj chunga punllapica, juchamanda Diosman animalta cuna 
punllami canga. Chai punllapica, tucui almahuan llaquirishpami, Diospajlla 

tandanajuita rurangapaj cayana canguichi. Chai punllapica, Mandaj Diosman 
cushpa rupachinguichi. 
28Chai punllapica, imatapash na ruranachu canguichi. Chai punllapica, 
cangunata Mandaj Taita Diospaj ñaupajpi, paihuan ali tucungapaj juchamanda 
animalta cunami canga. 
29Na micushpa Diosta mañana punllapillata, na mañaj tucui gentecunami, 
paicunapaj llacta puramanda anchuchi tucunga. 
30Maijan cashpapash chai punllapi ima ruranatapash rurajpica chai runataca, 
ñucallatami paipaj llacta puramanda tucuchisha. 
31Chai punllapica, imatapash na ruranachu canguichi. Caitaca, canguna maipi 
causanajushpapash, cangunapaj miraicunapash, tucui causaipi 
pactachinajuchun ñuca cushca shimicunami. 
32Chai punllapica, canguna samana punllami canga. Chaitaca, canchis quillapaj 
iscun punlla chishipi callarishpami, tucui almahuan llaquirina canguichi. Chai 
samana punllataca, cayandi chishicamanmi pactachina canguichi” nijurcami. 
33Mandaj Diosca, Moisestaca cashnami nijurca: 
34“Israelcunaman, cashna nishpa villai: ‘Cai canchis quillapillata, chunga picha 
punllapica, chugllacunata rurashpa jatun fiestata rurana punllacunami canga. 
Canchis punllacamanmi, Mandaj Diospajlla fiesta punlla canga. 
35Fiesta callari punllapica, Diospajlla tandanajuita rurangapaj cayana punllami 
canga. Chai punllapica, servijcuna imatalla ruranatapash na ruranachu 
canguichi. 
36Canchis punllacamanmi, Mandaj Diosman cushpa rupachina canguichi. Pusaj 
punllapica, Diospajlla tandanajuita rurashpami, Mandaj Diosman cushpa 
rupachina canguichi. Chai punllacunaca fiesta punllacuna cashcamandami, 
servijcuna imatalla ruranatapash na rurana canguichi. 
37Mandaj Diospaj jatun fiesta punllacunaca, caicunami: Chai punllacunapimi, 
Mandaj Diosman cushpa rupachingapaj, Diosman animalta cushpa 

rupachingapaj, ashtahuan imagutapash carangapaj animalta cushpa tucuillata 
rupachingapaj, talina vinota cungapaj Diospajlla tandanajuita rurangapaj 
cayana canguichi. Tucui chaicunataca, ima punlla ruranapillatami rurana 
canguichi. 
38Samana punllacunapi, Mandaj Diosman cushca jahuami, chashna cuna 
canguichi. Paiman carashapachami nijushcata, cangunapaj tucui munaihuan, 
Mandaj Diosman imashna caranata yachanshnallata carashca jahuami, 
chashna cuna canguichi. 
39Ashtahuangarin canchis quillapaj chunga picha punllapi, cangunapaj 
pambacunapi fucushcata cozechashca jipaca, Mandaj Diosmanmi, canchis 
punllata fiestata rurana canguichi. Chai fiesta callari punllapica, samana 
punllami canga. Tucuri pusaj punllapipashmi, samana punlla canga. 
40Callari punllapica, juyailla granocuna fucushca malquicunata, palmera quiru 
malquicunata, fanga junda yura malquicunata, jatun larca ladopi tiaj sauce 
yura malquicunatapash tandachinguichi. Chashna rurashpaca, cangunata 
Mandaj Taita Diospaj ñaupajpi, canchis punllacaman cushijunguichi. 
41Cangunaca, huatandimi canchis punllacaman, Mandaj Dios ñucaman fiestata 
rurana canguichi. Caitaca, cangunapaj miraicunapash, tucui causaipi 
pactachinajuchun ñuca cushca shimicunami. Canchis quillapimi, chashna 
rurana canguichi. 
42Canchis punllacaman chugllacunapilla tianajunguichi. Chai llactapillata 
huacharishca israelcunami, chugllacunapilla tianajunga. 
43Cangunata Egipto llactamanda ñuca llujchimushpa, chugllacunapilla 
causanajuchun churashcata cangunapaj miraicuna yachanajuchunmi, chashna 
rurana canguichi. Ñucami, cangunata Mandaj Dios cani’ nishpa villai” 
nijurcami. 
44Chashnami Moisesca, Mandaj Diosman jatun fiestata ruranacunata, 
israelcunaman villajurca. 

Levítico 24 

Lamparacunapaj aceitetami apamuchun mandashca 
(Ex. 27:20-21) 

1Mandaj Diosca, cashna nishpami Moisesman villajurca: 
2“Israelcunataca, michata japichijpi punchayachijuchun, olivosta tacashpa 
llujchishca ashtahuan ali aceiteta cambajman apamuchun mandangui. 
Lamparacunapi churashpa japichijpi rupajushpalla punchayachijuchunmi, 
apamuchun mandana cangui. 
3Chai lamparacunataca, ñucahuan tuparina jatun carpapimi churanga. 
Chaitaca Aaronmi, imashna causanata ñuca yachachishca shimicunata 
alichishca arca tiajuj cortina huashaman churanga. Chishimanda callarishpa, 
cayandi punllacaman Mandaj Dios ñuca ñaupajpi rupajuchunmi, chashna 
churanga. Caica, cangunapaj miraicunapash, tucui causaipi pactachinajuchun 
ñuca cushca shimicunami. 
4Lamparacunataca, mapa illaj candelero jahuapimi, Mandaj Dios ñuca ñaupajpi 
japichishpa, punllandi jilapi churanga. 

Diosman shicanyachishca tandamandami villajun 

5Ashtahuan ali ñutu jacuta japishpami, chunga ishcai mishqui tandata rurashpa 
cusangui. Chai tandacunaca, tucui tandacunami ishcai kilo chaupita pezaj 
jacuta rurashca canga. 
6Chai tandacunataca, ima mapapash illaj mezapimi, Mandaj Diospaj ñaupajpi 
ishcai jilata churangui. Tucui jilapimi, sucta tandata churangui. 
7Shinallata tucui jilapimi, ashtahuan ali inciensotapash churangui. Shina 
rurajpimi tandacunapash, Mandaj Diospaj ñaupajpi imagutapash carashpa 
rupachijpishna, mishquillagu ashnajunga. 
8Cada samana punllapimi, Mandaj Diospaj ñaupajpi chashna jilapi 
churajungalla. Israelcunapaj shutipimi, tucui causaipaj ari nishcata 
pactachishpa chashna ruranga. 

9Chai tandacunaca Aaronbaj, paipaj churi curacunapajmi canga. Paicunami 
chai tandacunataca, Diospajlla shicanyachishca pushtupi micunga. Mandaj 
Diosman imagutapash cushpa rupachishcacunaca, paipajlla shicanyachishca 
cashcamandami, chaicunaca tucui causaipi paicunapaj canga” nijurcami. 

Diosta nali shimicunata rimaj runata llaquichinatami villajun 

10Chai punllacunapica Israel puramandallata, shuj huarmipaj churimi tiarca. 
Paipaj taitaca, Egipto llactamandami carca. Paimi, israelcunapajman rishpa, 
carpacunata shayachishca pushtupi, shuj Israel runahuan ninanda fiñanajurca. 
11Chai Israel huarmipaj churimi, Diospaj Shutita nali shimicunahuan rimashpa 
ninanda nalicachijurca. Chaimandami Moisespajman pushamunajurca. Paipaj 
mamaca, Dan shuti aillu puramanda Dibri shuti runapaj ushi Selomit shutimi 
carca. 
12Chai runata imata ruranatapash, Mandaj Dios mandangacamanmi, prezuna 
huasipi churanajurca. 
13Chai jipami Mandaj Diosca, Moisesta cashna nishpa mandarca: 
14“Nali shimicunata rimaj runataca, carpacunamanda canllaman llujchishpa 
apaichi. Chashna rimajta uyashcacunaca, chai runapaj uma jahuapi maquita 
tucuilla churaichi. Chai jipaca, tandanajushca tucuilla israelcunami 
rumicunahuan huañuchinajunga. 
15Shinallata israelcunaman, cashna nishpa villangui: Paipaj Taita Diosta 
maijambash ninanda nalicachishpa rimaj runaca, chai nalita rurashcamandami 
llaquichi tucunga. 
16Maijan cashpapash, Mandaj Diospaj shutita nali shimicunata rimaj runaca, 
huañuchi tucungapachami. Paitaca, tandanajushca tucui israelcunami, 
rumicunahuan huañuchinga. Shuj llactamanda runa cashpapash, llactapillata 
huacharishca cashpapash, Diospaj shutita nali shimicunata rimaj runaca 
huañungapachami. 

17Shinallata maijan runapash, pita cashpapash chugrichishpa huañuchishpaca, 
paipash huañuchi tucuchun. 
18Maijan animaltapash huañuchishpaca, chashna animaltallatami tigrachinga. 
19Paipaj cumba runaguta maijambash chugrichishpaca, paipash chashnallata 
chugrichi tucuchun: 
20Macashpa imatapash faquijpica, paitapash chashnallata faquichun. Ñavita 
surcujpica, paitapash ñavitallata surcuchun. Quiruta surcujpica, paitapash 
quirutallata surcuchun. Imashna caishujta chugrichishca cajpipash, 
chashnallatami paitapash chugrichinga. 
21Maijan animaltapash huañuchishpaca, chashna animaltallatami tigrachinga. 
Ashtahuangarin shuj runata chugrichishpa huañuchishpaca, paipashmi 
huañuchi tucunga. 
22Pactachinajuchun cushca cai shimicunatallatami, shuj llactamanda runapash, 
llactapillata huacharishca runapash charina canguichi. Ñucami, cangunata 
Mandaj Taita Dios cani” nijurcami. 
23Israelcunaman Moisés villajpimi paicunaca, Diosta nali shimicunata rimaj 
runataca, carpacunamanda llujchishpa, rumicunahuan huañuchinajurca. 
Mandaj Dios imashna Moisesta mandashcashnallatami ruranajurca. 

Levítico 25 

Alpacunata samachina huatamanda, mañashcata na tigrachi ushajpi cacharina 
huatamandapashmi villajun 

1Mandaj Diosca, Sinaí urcupimi Moisestaca cashna nijurca: 
2“Israelcunaman, cashna nishpa villai: ‘Cangunaman ñuca carashca llactaman 
ña yaicushpaca, alpacunapi na tarpushpa, Mandaj Dios ñucata alicachingapaj 
samachinguichi. 
3Sucta huatacaman cambaj alpapi tarpungui. Yapalla viñashca uvas 
malquicunatapash sucta huatacaman fitishpa, uvas fucushcatapash pallangui. 

4Ashtahuangarin canchis huatapica, cambaj alpataca, Mandaj Dios ñucapaj 
samana punlla cachun samachingui. Cambaj alpapica, na tarpunachu cangui. 
Uvas malquicunatapash, na fitinachu cangui. 
5Cozechashca alpapi paimanda viñashpa fucushcatapash, ama 
cozechanguichu. Cambaj uvas chagrapi uvastapash, ama pallajunguichu. Chai 
huataca, alpacunata samachina huatami canga. 
6Ashtahuangarin alpacunata samachijui huatapi fucushcacunami, cambash, 
canda servij jaripash, canda servij huarmipash, culquipaj servijpash, shuj 
llactamanda shamushpa cambaj llactapi causajuj runapash micungapaj canga. 
7Cambaj animalpash, cambaj llactapi tiaj animalpash micuchunmi, chai 
huatapi fucushca tucui granocunaca canga. 
8Shuj huatapica, canchis semanata cuentanguichi. Canchis huatataca, canchis 
viajecaman cuentanguichi. Shina cuentajpica, chai canachis semana 
punllacunaca, chuscu chunga iscun huatami tucunga. 
9Shina cuentashpami, canchis quillapaj chunga punllapica, trompetata shinllita 
huacachishpa uyachijuchun mandana cangui. Juchamanda Diosman cuna 
punllapimi, cangunapaj tucui llactapi chashna huacachijuchun mandana 
cangui. 
10Ña picha chunga huata tucujpimi, chai huatataca Diospajlla cachun 
shicanyachina canguichi. Shinallata Israel llactapi causajcunapaca, tucui 
imamandapash cacharirina huatami nishpami, chai llactapi villana canguichi. 
Chai huatapica, cutin tigrachina huatami. Shinamandami, tucuicuna 
cangunapaj alpacunaman tigranguichi. Shinallata tucuicunami, paicunapaj 
familiacunapajman tigranajunga. 
11Picha chunga huatapica, cutin tigrachina huatami canga. Chai huataca, na 
tarpunachu canguichi. Paimanda fucushca granocunatapash, na cozechanachu 
canguichi. Cangunapaj uvas chagrapi, uvastapash na pallajunachu canguichi. 

12Chai huataca, cutin tigrachina huata cashcamandaca, cangunapaca Diospajlla 
shicanyachishca huatami canga. Alpapi paimanda fucushcacunatami 
micunguichi. 
13Cutin tigrachina chai huatapimi, tucuicuna cangunapaj alpacunaman 
tigranguichi. 
14Cangunapaj cumba runaguman alpata jatushpa, na cashpaca paipaj alpata 
randishpapash, pipash paipaj huauquitallataca, na umachinachu canguichi. 
15Cutin tigrachina huata yalishca jipamanda mashna huata tiajpipash, chaita 
ricushpa randingui. Shinallata jatuj runapash, mashna huatata tarpushpa 
fucuna cajpipash, cuentashpa ricushpami canman jatunga. 
16Tauca huatata tarpuna cajpica, ashtaca culquita mañangui. Ashalla huatata 
tarpuna cajpica, ashalla culquita mañangui. Mashna huatata cozechana 
cajpipash ricushpami, jatuj runapash canman jatunga. 
17Cangunapaj cumba runagutaca, pipash na umachinachu canguichi. 
Ashtahuangarin cangunapaj Taita Dios ñucatami, manllana canguichi. Ñucami, 
cangunata Mandaj Taita Dios cani. 
18Pactachinajuchun ñuca cushca shimicunata pactachishpa, ñuca 
mandashcacunatapash yariashpa ruranguichi. Shina rurashpami, llactapica 
imatapash na manllashpa, aliguta causanguichi. 
19Llactapica, aligutami granocunaca fucunga. Chai fucushcatami na 
munangacaman micushpa, chai llactapica imatapash na manllashpa, aliguta 
causanguichi. 
20Cangunaca cashnami ninguichi: Ricuichi, imatapash na tarpuna, ima 
granotapash na cozechana cashpaca, samana canchis huatapica, ¿imatashi 
micushunchi? ninguichimi. 
21Shinamandami ñucaca, sucta huatapica ninanda bendiciamusha. Chai 
bendiciashcami, granocunataca quimsa huatacaman fucuchinga. 

22Ña pusaj huatapi tarpushpami, chai huatapi fucushca granotaca, cati iscun 
huatacaman alichishpa micunguichi. Iscun huatapi tarpushca granocuna 
fucungacamanmi, chai granocunata alichishpa micunguichi. 
23Alpaca ñucapaj cashcamanda, na tucui causaipaj jatunachu. Cangunaca 
ñucapaca, shuj llactamanda purij runashna, caru llactamanda shamushca 
runashnami canguichi. 
24Shinamandami, alpata maijanda randishca cashpapash, chai jatuj runallata 
tigrashpa randichun saquina canguichi. 
25Cambaj huauqui purallatami, imagupash illaj tucushpa, paipaj alpata 
ashaguta jatunga. Shina jatujpica, chai jatuj runapaj ashtahuan ladolla familia 
purami, paipaj huauqui purallata jatushca alpamandaca, alpata randij 
runaman culquita tigrachishpa japinga. 
26Alpata jatushca runaca, paipaj randi culquita tigrachishpa ayudaj familiata 
na charingachu. Shina cashcamanda chai alpamanda tigrachi pactanata 
culquita tandachishpaca, 
27chai alpata ima hora jatushca huatamandapachami cuentanga. Shinami, 
cutin tigrachina huatacaman cuentashpa mashnata cuna cajpipash, chaita 
cunga. Shina cushpaca, paipaj alpamanllatami tigranga. 
28Ashtahuangarin alpata jatuj runaca, randij runaman culquita tigrachingapaj 
na pactanata charishpa, na tigrachi ushajpica, alpaca cutin tigrachina huata 
chayangacamanmi randij runapajllata quedanga. Cutin tigrachina huata 
chayajpimi, paipaj alpamanllata tigranga. 
29Maijan cashpapash, muyundi pircashca pueblopi tiajuj huasita jatushpaca, 
jatushca punllamanda shuj huatacamanllami, chai huasimandaca, culquita 
tigrachishpa cutin japi ushanga. Shuj huatacamanllami, culquita cutin 
tigrachishpa japi ushanga. 
30Ashtahuangarin muyundi pircashca pueblopi charishca huasita jatuj runaca, 
shuj huata tucungacamambash, randij runaman culquita na tigrachi ushajpica, 

chai huasica randij runapaj, paipaj miraicunapajmi tucui causaipaj quedanga. 
Cutin tigrachina huata pactajpipash, na tigrachingachu. 
31Ashtahuangarin muyundita na pircashca uchilla llactacunapi tiaj huasicunata 
jatushca cashpaca, chaicunaca alpacunata jatushcashnallatami canga. Chai 
huasicunataca cacharichi ushangami, cutin tigrachina huata chayajpipash 
tigrachi ushangami. 
32Ashtahuangarin levitacunapaj pueblocunapica, paicuna jatushca 
huasicunataca, paicunapaj huasicuna cashcamandaca, ima horapash cacharichi 
ushangallami. 
33Maijan cashpapash, levitacunapaj huasita randishca cashpaca, cutin 
tigrachina huata chayajpica, chai huasimandapash, na cashpaca paicunapaj 
cachun cushca pueblomandapash, Israel puracunapica chai pueblocunapi tiaj 
huasicuna levitacunapaj cachun cushcamandami, chashna llujshinata charin. 
34Ashtahuangarin levitacuna causanajuj pueblo muyundipi tiaj michina 
pambacunataca, na jatui ushangachu. Chaicunaca, paicunapaj tucui causaipi 
paicunapaj cachun cushcami. 
35Cambaj huauqui purallata imagupash illaj tucushpa, cambajman 
mingaringapaj shamujpica, can ayudangui. Paica, shuj llactamanda purij 
runashna, shuj llactamanda shamushca runatashnami canhuan causanga. 
36Mama culqui mirashcamanda yalishpapash, culquita mañachishcamanda 
mirachishpapash, na japinachu cangui. Ashtahuangarin cambaj Taita Diostami, 
manllana cangui. Cambaj huauquipura runaguca, canhuanmi causanga. 
37Culquita mañachishpaca, ama mama culqui mirashcamanda yalishpa 
japinguichu. Ima micunata mañachishpapash, na mirachishpa japinachu 
cangui. 
38Cangunata Mandaj Taita Dios ñucami, Canaán llactata cangunaman 
carangapaj cangunataca, Egipto llactamanda llujchimurcani. Cangunapaj Taita 
Dios cangapajmi llujchimurcani. 

39Cambaj huauqui purallata canhuan causajushpa, imagupash illaj tucushpa 
canman jaturijpica, ama gañandashna servichishpa charinguichu. 
40Paitaca, culquipaj trabajaj runagutashna, shuj llactamanda shamushca 
runagutashna canhuan charingui. Paica, cacharina huata chayangamanmi 
canda servishpa causajunga. 
41Chai jipaca, cambaj huasimandaca cacharirishpa llujchingallami. Paipash, 
paipaj huahuacunapashmi, paipaj familiacunapajman tigranga. Paipaj taitapaj 
alpatallata cutin japishpami, chaipi causagringa. 
42Paicunaca, ñucata servijcunami. Paicunatami, Egipto llactamandaca 
llujchimurcani. Chaimanda paicunaca, gañanshnaca na jaturingachu. 
43Paicunataca, na llaquinayaita llaquichishpa, mandashpa charinachu cangui. 
Ashtahuangarin cambaj Taita Diostami manllana cangui. 
44Cambaj gañangunaca, jari cashpa, huarmi cashpapash, cangunapaj llacta 
muyundipi causanajuj gentecunami canga. Paicunatami, jari gañangunatapash, 
huarmi gañangunatapash randi ushanguichi. 
45Shinallata shuj llactamanda shamushpa cangunahuan causajcunapaj 
huahuacunatapashmi, gañan cachunga randi ushanguichi. Cangunapaj llactapi 
huacharishca paicunapaj familiacunatapash randinguichilla. Paicunatami, 
cangunapaj cachun chari ushanguichi. 
46Paicunataca, cangunapaj huahuacunamambash, paicunapaj cachun 
carashcatashna saqui ushanguichimi. Paicunataca, tucui causaipimi 
servichishpa chari ushanguichi. Ashtahuangarin cangunapaj huauqui purallata 
israelcunataca, pitapash na llaquinayaita llaquichishpa, mandashpa 
charinachu canguichi. 
47Shuj llactamanda purij runa, na cashpaca shuj llactamanda shamushpa, 
canhuan causajuj runa charij tucujpi, chai runapaj ladollapi causajuj cambaj 
huauquira imagupash illaj tucungapashchari. Shina tucushpaca, shuj 
llactamanda purij runaman, na cashpaca shuj llactamanda shamushpa canhuan 

causajuj runaman, na cashpaca shuj llactamanda shamushca runapaj 
familiaman cashpapash jaturingapashchari. 
48Shina jaturishca cajpipash, culquita cushpaca cacharichi ushanmi. Paipaj 
huauqui purallata shuj runami, paitaca cacharichi ushanga. 
49Paipaj tío cashpa, chai tiopaj churi cashpa, na cashpaca paipaj familia 
purallata maijan cashpapash cacharichi ushanmi. Na cashpaca paillata culquita 
tigrachi ushashpaca, paillata cachariri ushanmi. 
50Randij runahuanga, cashnami ruranga: Jaturishca punllamandapacha 
cuentashpa, cacharina huata chayangacaman mashna huata illajtami 
cuentanga. Mashnapaj jaturishcatapash, jaturishca punllamanda mashna 
huatata servijushcatami cuentanga. Mashna huatatapash servishcataca, 
cangunapaj llactapi culquipaj servij runaman, punllandi mashna culquita cuj 
cashcashnallatami cuentanga. 
51Jaturij runapaca, ashtaca huatata servinara cajpica, randij runamanga, chai 
randishca tucuilla culquitallatami tigrachinga. 
52Cacharina huata chayangapaj ashalla tiajpica, chai huatacunamandalla 
mashnata tigrachina cajpipash, chaita ricushpallami tigrachinga. 
53Paitaca, huatandi culquita japingapaj ari nishca servij runatashnallata 
rurachun. Cambaj ñaupajpica, na manllanayaita llaquichishpa mandangachu. 
54Chai huatacunapillata culquita na tigrachi ushashpa na cacharichijpica, 
cacharina huata chayapimi, paipash, paipaj huahuacunapash llujshinga. 
55Israelcunaca, ñucata servijcuna cashcamandami, shina llujshinga. Paicunaca, 
Egipto llactamanda ñuca llujchimushca, ñucata servijcunami. Ñucami, 
cangunata Mandaj Taita Dios cani. 

Levítico 26 

Diosta cazujpica, bendicianatami villajun 
(Deut. 7:12-24; 28:1-14) 

1Canguna charingapaca, yanga dioscunatapash, labrashca diostapash na 
ruranachu canguichi. Rumi diostapash, na shayachinachu canguichi. 
Chaicunata ama rurai cumuringapaca cangunapaj llactapica, pintashca 
rumitapash na churanachu canguichi. Ñucami, cangunata Mandaj Taita Dios 
cani. 
2Ñuca samana punllacunataca, pactachinami canguichi. Ñucapajlla 
huasitapash, manllaihuan aliguta charinguichi. Ñucami, Mandaj Dios cani. 
3Imata rurachun ñuca mandashcacunata rurashpa causashpa, ñuca mandashca 
shimicunatapash yariashpa pactachinguichi. 
4Shina pactachijpica, ñucami tamiachina punllapillata tamiachimusha. 
Chaimandami cangunapaj alpacunapica, granocuna fucunga. Shinallata 
pambacunapi shayanajuj quirucunapipashmi, granocuna fucunga. 
5Trigota trillanapash nara tucurijpillatami, uvasta pallanapash chayamunga. 
Uvastapash nara tucuilla pallajpillatami, tarpuna punllacunapash 
chayamunga. Shinamandami cangunapaj tandataca, na ushangacaman 
micushpa causanguichi. Cangunapaj llactapica, imatapash na manllashpami 
aliguta causanguichi. 
6Ñucaca cangunapaj llactapica, casilla ali causaitami carasha. Chaimandami 
imatapash na manllashpa puñunguichi, cangunataca pipash na 
manllachingachu. Cangunapaj llactamandaca, millai animalcunatapashmi 
anchuchisha. Cangunapaj llactapica, espadahuan macanajuipash na tiangachu. 
7Cangunata fiñajcunata catishpa, espadahuan canguna huañuchijpimi, 
cangunapaj ñaupajpi urmanajunga. 
8Canguna puramandaca, picha purallami, patsaj runacunata catishpa 
huañuchinguichi. Canguna puramandaca patsaj purallami, chunga huaranga 
runacunata catishpa huañuchinguichi. Shinami cangunata fiñajcunaca, 
espadahuan canguna huañuchijpi, cangunapaj ñaupajpi urmanajunga. 

9Ñucaca, cangunapajman cutin tigramushpami, ashtacata ninandapacha 
mirachisha. Shinallata cangunahuan ñuca ari nijushcatapash, shinllitapachami 
churasha. 
10Punda huatacuna alichishca granocunatami micunguichi. Alichishca 
granocunata llujchishpami, mushuj granocunata alichinguichi. 
11Ñuca causanataca, cangunapaj chaupipimi churasha. Cangunataca, ñuca 
shungupica na millanayachishachu. 
12Cangunahuanmi purijusha, ñucami cangunapaj Taita Dios casha. 
Cangunapash, ñuca agllashcacunami canguichi. 
13Ñucami, cangunata Egipto llactamanda llujchimuj, cangunata Mandaj Taita 
Dios cani. Chai llactapi causajcunata ama servishpa causanajuchunmi, paicuna 
yugushpa huatashcatapash fitircani. Shinami cangunataca, ñavitapash vichai 
alsashpa jarilla purinajuchun saquircani. 

Diosta na cazujpica, llaquicunami japinga 
(Deut. 28:15-68) 

14Ashtahuangarin tucui cai ñuca mandashcacunata na uyashpami, na 
pactachinguichi. 
15Imata rurachun ñuca mandashcacunata na munashpa, pactachinajuchun 
cushca shimicunatapash, tucui almahuan yangapi churashpa, ñuca tucuilla 
mandashcacunata na pactachishpami, ñucahuan ari ninajushcatapash yangapi 
churanguichi. 
16Shina rurajpica ñucapashmi, cangunataca, cashna llaquichisha: Cangunapaj 
jahuapica, ñavita tucuchijuchun, almata llaquichijuchunmi, ninan manllaita, 
punguichij ung:uita, calentura ung:uita cachamusha. Cangunapaj 
muyucunatapash, yangallatami tarpunguichi. Fucushca granocunataca, 
cangunata fiñajcunami micunajunga. 
17Ñucapash, cangunataca fiñashpa ricujpimi, cangunata fiñajcunapaj ñaupajpi 
chugrichi tucunguichi. Cangunata na ricunayachijcunami, cangunataca 

mandashpa charinga. Cangunaca, pipash na catijujpitami, pacajushpa 
calpanguichi. 
18Shina llaquichijujpipash, canguna ñucata na uyajpica, ashtahuan canchis 
llaquicunata mirachishpami, cangunapaj juchacunamandaca cutin 
llaquichisha. 
19Shinallata canguna jariyashpa, jatun tucushpa purinajushcataca 
llaquichishami. Jahua pachatapash, jirrutashnami rurasha. Cangunapaj 
alpatapash, broncetashnami rurasha. 
20Canguna imata rurashcapash, yangallatami tucuringa. Cangunapaj alpapica, 
imapash na fucungachu. Cangunapaj yuracunapipash, imapash na fucungachu. 
21Canguna ñucata fiñashpa purinajushpa ñucata na uyanayachijpica, huañuchij 
llaquicunata canchiscaman mirachishpami, canguna juchacunata 
rurashcashnallata cachamusha. 
22Cangunata llaquichinajuchunga, millai animalcunatami, cangunapaj 
huahuacunatapash, micuchun cangunapaj animalcunatapash tucuchinajuchun 
cachamusha. Chai animalcuna micujpi huaquinlla puchunajuchun, cangunapaj 
ñangunapash jichushca sirichunmi, chashna cachamusha. 
23Shina llaquichijujpipash, na ali tucushpami, ashtahuangarin ñucata fiñashpa 
puringuichi. 
24Shinamandami, ñucapash cangunata llaquichisha. Cangunapaj 
juchacunamandaca, canchiscaman mirachishpami llaquichisha. 
25Ñucahuan ari ninajushcata faquishpa ñucata llaquichijpica, ñucapash 
chashnallatami cangunataca, espadahuan llaquichisha. Shina llaquichijujpi, 
cangunapaj pueblocunapi pacajunajujpipash, jatun ung:uicunatami 
cangunapajman cachamusha. Shina cachamushpami cangunataca, 
fiñajcunapaj maquipi churasha. 
26Micushpa shinlli tucuna tandata ñuca chingachijpica, chunga huarmicunami 
shuj jornopilla tandata cusanga. Chaitapash pezashpami, cangunaman 

tigrachinga. Cangunaca micushpapash, na vijsa pactashpallatami 
quedanguichi. 
27Shina llaquichijujpipash ñucata na uyashpami, ashtahuangarin ñucata 
fiñashpa ringuichi. 
28Shina rurajpica ñucapash, cangunataca ninanda fiñashpami llaquichisha. 
Cangunapaj juchacunamandaca, canchiscaman mirachishpami llaquichisha. 
29Shina llaquichijujpimi, cangunapaj quiquin churicunatallata, ushicunatallata 
micunguichi. 
30Lomacunapi tiaj cangunapaj altarcunatapash tucuchishami. Imamambash 
rijchaj dioscunatapash urmachishpami, canguna huañushca cuerpotapash, 
huañushca yanga dioscunapaj jahuapi churasha. Shina rurashpami 
cangunataca, ñuca shungupi millanayachisha. 
31Cangunapaj pueblocunatapash, jichushca pambatami saquisha. Cangunapaj 
dioscunapaj huasicunatapash, llaquinayaitami tucuchisha. Mishquilla juyailla 
ashnajuj cangunapaj jambitapash, na ashnachishachu. 
32Llactatapash llaquinayaitami tucuchisha. Chaita ricushpami, cangunata 
fiñajcuna chai llactapi causangapaj shamushpapash, ricunman quedanajunga. 
33Cangunataca, shuj llactacunaman caita chaita cachashpami, espadata 
llujchishpa ninanda llaquichishpa catiriasha. Chaimandami, canguna 
causanajushca llactaca llaquinayaita tucuchi tucunga. Canguna causanajushca 
pueblocunapash, jichushca pambashnami siringa 
34Shina rurajpimi cangunapaj chai llactaca, llaquinayaita tucuchi tucushca chai 
punllacunapica, cushijushpa samanga. Cangunata fiñajcunapaj llactapi 
canguna causangacamanmi, chashna samanga. Shinami chai llactaca, pai 
samana punllacuna cajpi, ninanda cushijushpa samanga. 
35Chai llactapi canguna causanajujpi, samana punllacunapi na 
samashcamandami, llaquinayaita tucuchi tucushca chai huatacunapi, chashna 
samanga. 

36Canguna puramanda huaquin puchushcacunapaj shungupica, jatun 
manllaitami churasha. Paicunata fiñajcunapaj llactapica, shuj fanga tsal 
nijpillatami, pipash catijpishna calpanajunga. Espadahuan catijujpishnami, 
ninanda manllarishpa pacajungapaj calpanajunga. Pipash na catishpa 
huañuchijpitami urmanajunga. 
37Cangunaca, pipash na catijpitami, espadahuan huañuchingapaj catijpishna, 
canguna purallata caishuj chaishuj huactarinajunguichi. Chaimandami 
cangunata fiñajcunahuanga, napacha macanajui ushanguichi. 
38Cangunaca, shuj llactapi causajcunapaj chaupipimi tucuringuichi. Cangunata 
fiñajcunapaj llactami, cangunataca tucuchinga. 
39Canguna puramanda huaquin puchushcacunaca, paicuna nalita 
rurashcamandami, paicunata fiñajcunapaj llactapi huañushpa urmanajunga. 
Paicunapaj taitacuna nalita rurashcamandapashmi, chashna urmanajunga. 
40Shinamandami, paicuna nalita rurashcatapash, paicunapaj taitacuna nalita 
rurashcatapash, yachashpata ñucata na cazushcatapash ñucaman villanajunga. 
Shinallata imashpa ñucata na cazushpa purinajushcatapashmi villanajunga. 
41Ñucapash paicunahuan fiñarishpami, paicunata fiñajcunapaj llactaman 
cachasha. Shinamandami paicunapaj shungupi circuncisión nishcata na 
rurashcacunaca, pingai tucushpa urai cumurishpa, paicunapaj juchatapash 
villanajunga. 
42Shina rurajpimi ñucapash, Jacobo, Isaac, Abraham shuti taitacunahuan ari 
nijushcata yarisha. Shinallata cangunaman carashca llactatapashmi yarisha. 
43Shina cajpipash paicunapaj jahuami, llactaca jichushca siringa. Paicunapaj 
jahuallata, jichushca pambashna sirijushca chai punllacunapimi, cushijushpa 
samajunga. Ñuca mandashcacunata yangapi churashpami, pactachinajuchun 
cushca shimicunatapash na ricunayachinajurca. Shinamandami, paicunallata 
nalita rurashcamandaca, jatun llaquipi churai tucunga. 

44Chashna rurashpapash, paicunata fiñajcunapaj llactapi llaquinayaita 
causanajujpipash, na jichushachu. Ñuca paicunahuan ari nijushcata na yangapi 
churashpa paicunata tucuchingapaca, paicunataca na millanayachishachu. 
Mandaj Dios ñucami, paicunapaj Taita Dios cani. 
45Ashtahuangarin ñucaca, paicunapaj Taita Dios cangapaj paicunataca, shuj 
llactacunapi causajcuna ricujta, Egipto llactamanda llujchimushcatami yarisha. 
Chaipi, paicunahuan ari nijushcatapashmi yarisha. Ñucami, Mandaj Dios cani’ 
nishpa villai” nijurcami. 
46Pactachinajuchun cushca shimicunata, mandashcacunata, mandashca 
shimicunata, Mandaj Dios cushcacunaca chaicunami. Chaicunataca, 
paimandallatapash israelcunamandapashmi, Moisespaj maquipi Sinaí urcupi 
curca. 

Levítico 27 

Taita Diospajlla cachunmi, imacunatapash shicanyachishca 

1Mandaj Diosca, Moisestaca cashnami nijurca: 
2“Israelcunaman, cashna nishpa villai: ‘Maijan cashpapash, Mandaj Diosman 
imatapash rurashapachami nishcamanda culquita cushpa cacharirichunga, 
shuj runa mashna valishcata ricushpa, cashna valichingui: 
3Jaritaca, ishcai chunga huatamanda, sucta chunga huatata charijcaman, picha 
patsaj canchis chunga gramota pezaj culquita valichingui. Chai culquitaca, 
Diospajlla huasipi pezashcashnallatami cunga. 
4Huarmi cajpica, quimsa patsaj chuscu chunga gramota pezaj culquita 
valichingui. 
5Chaira viñaicunatapash, picha huatamanda ishcai chunga huatata 
charijmandaca, ishcai patsaj ishcai chunga pusaj gramota pezaj culquita 
valichingui. Huarmi cajpica, patsaj ishcai gramo yalita pezaj culquita 
valichingui. 

6Shinallata shuj quillata charij llullu huahuamanda callarishpa, picha huatata 
charij jari huahuacunamandaca, picha chunga canchista pezaj culquita 
valichingui. Huarmi huahua cajpica, ishcai chunga ishcai gramo yalita pezaj 
culquita valichingui. 
7Ashtahuangarin sucta chunga yali huatata charij rucugu cajpica, patsaj sucta 
chunga picha gramota pezaj culquita valichingui. Huarmi cajpica, shuj patsaj 
ishcai gramo yalita pezaj culquita valichingui. 
8Ashtahuangarin yapa imagutapash na charij cashpa, can valichishcata na cui 
ushajpica, curapajmanmi apanga. Chai curami, mashna valina cajpipash 
villanga. Diosman imatapash rurashapachami nijushca runa cui 
ushashcatallami valichinga. 
9Mandaj Diosman cuna animal puramanda maijandapash, Mandaj Diosman 
cujpica chai animalca, Diospajlla shicanyachishcami tucunga. 
10Shuj animalta cusha nishcata saquishpa, shuj animaltara cuitaca na 
ushangachu. Nali animalta cusha nishcata saquishpa, ali animalta cuitapash na 
ushangachu. Ali animalta cusha nishcata saquishpa, nali animalta cuitapash na 
ushangachu. Chai cushca animalpaj randi shujta cungapaj munajpica, chai 
cushca animalpash, chaipaj randi cushca animalpashmi, Diospajlla canga. 
11Mandaj Diosman na cui ushanalla, mapa animal cajpica, chai animaltaca 
curapaj ñaupajmanmi apanga. 
12Chai animaltaca curami, ali cajpi, nali cajpipash, mashna valishcata villanga. 
Mashnata cura valichishcashnallatami, chai animalca valinga. 
13Culquita cushpa, chai animalta cacharichingapaj munashpaca, chai animal 
mashna valishca cajpipash, pichacaman mirachishca culquita cuchun. 
14Maijan cashpapash, Mandaj Diospajlla cachun paipaj huasita 
shicanyachijpica, chai huasitaca ali huasi cajpi, mauca huasi cajpipash, curami 
mashna valijta villanga. Cura mashnata valichijpipash, chashnami valinga. 

15Ashtahuangarin chai huasita Diosman shicanyachij runaca, culquita cushpa 
cutin japingapaj munashpaca, chai huasi mashna valishca cajpipash, 
pichacaman mirachishpami cunga. Shina rurajpica, paipajllata quedangallami. 
16Maijan cashpapash, Mandaj Diospajlla cachun paipaj alpata shicanyachijpica, 
canmi chai alpapi mashna vali fucujta ricungui. Chai alpaca, chuscu quintal 
chaupi cebadata fucuj cajpica, picha patsaj canchis chunga gramota pezaj 
culquimi valinga. 
17Alpataca, cutin tigrachina huatamanda callarishpa, Diospajlla cachun 
shicanyachijpica, can mashnata valichijpipash chashnami valinga. 
18Ashtahuangarin paipaj alpataca, cutin tigrachina huata yalishca jipa 
Diospajlla cachun shicanyachijpica curami, cutin tigrachina huata 
chayangacaman, mashna huata tiajta ricushpa culquipi cuentata ruranga. Chai 
huatacunamandallami, mashna valinatapash ricushpa valichinga. 
19Alpata Diospajlla cachun shicanyachij runa, cutin chai alpata japingapaj 
munashpaca, can valichishcamandaca pichacaman mirachishca culquitami 
cunga. Shina rurajpica, paipajllata quedangallami. 
20Ashtahuangarin chai alpataca, mashnata cuna cashcata paillata na cujpi, chai 
alpata shujman jatujpica, chaita cutin randitaca na ushangachu. 
21Cutin tigrachina huatapi chai alpa cacharichi tucujpica, Diospajlla cachun 
shicanyachishca alpashna, Mandaj Diospajlla alpami canga. Chai alpataca, 
curami japinga. 
22Maijan cashpapash, na paipaj taita carashca alpa cajpita, ashtahuangarin pai 
randishca alpatami, Mandaj Diospajlla cachun shicanyachinga. 
23Shina rurajpica, curami chai alpataca, caraj runahuan ishcai tucushpa, cutin 
tigrachina huata chayangacaman mashna valijta ricunga. Mashna valijpipash 
chai punllallatami, culquita cunga. Chai alpaca, Mandaj Diospajlla 
shicanyachishcami canga. 

24Cutin tigrachina huata chayajpica, chai alpaca, jatuj runapaj 
maquimanllatami tigranga. Chai alpaca, paiman carashca alpami. 
25Tucui imata can valichishcapash, Diospajlla huasipi tiaj culquita 
pezashcashnallatami canga. (Shuj siclo culquica, ishcai chunga gera nishcami). 
26Ashtahuangarin punda huacharishca animalcunaca, punda huacharishca 
cashcamandami, Mandaj Diospaj canga. Chaicunataca, pipash na Diospajlla 
cachun shicanyachi ushangachu. Huagra cashpa, llama cashpapash, Mandaj 
Diospajmi. 
27Ashtahuangarin mapa animalta carashca cashpaca, can mashnata 
valichishcata cushpami, cutin cacharichishpa apanga. Chai valichishcatapash, 
pichacaman mirachishpami cunga. Mashna valishca culquita cushpa na 
cacharichi ushashpaca, can imashna valichishca culquipajmi jatunga. 
28Ashtahuangarin imaguta cashpapash, Mandaj Diospajlla cachun maijan 
cashpapash shicanyachishcataca jatuitapash, culquita cushpa cutin 
cacharichitapash na ushangachu. Tucui ima cajpipash, genteta cashpa, 
animalta cashpa, paicunapaj alpacunata cashpapash, Diospajlla cachun 
shicanyachishcacunaca, Mandaj Diospajlla shicanyachishcacunami. 
29Shinallata maijan cashpapash Dios tucuchingapaj shicanyachi tucushca 
cashpaca, culquita cushpapash na quishpichi tucui ushangachu. Paica 
huañuchi tucungapachami. 
30Chagrapi fucushca cashpapash, yuracunapi fucushca cashpapash, alpapi 
fucushcacunaca chungamanda shujguca, Mandaj Diospajmi. Mandaj Diospajlla 
shicanyachishcami. 
31Maijan cashpapash, chungamanda shujguta Diosman cushcata culquita 
cushpa cacharichingapaj munashpaca, chaicunamandaca pichacaman 
mirachishca culquita cushpami japinga. 

32Varahuan cuentajujpi chai vara ucuta yalijcunaca, huarmi huagracuna 
cashpapash, llamacuna cashpapash, chungamanda shujguca, Mandaj 
Diospajlla shicanyachi tucushcami canga. 
33Chaitaca, ali cajta nali cajtapash na ricunachu. Chaipaj randi shujta cungapaj 
munashpapash, na ushangachu. Chaipaj randi shujta cujujpica, chai 
animalpash, chaipaj randi cushca animalpashmi, Diospajlla shicanyachi 
tucushca canga. Chaimandami, culquita cushpa cutin japitapash na ushanga’ 
nishpa villai” nijurcami. 
34Israelcunaman yachachijuchun, Mandaj Dios Moisesman Sinaí urcupi cushpa 
mandashcacunaca chaicunami. 

Números 

Números 1 

Mashna israelcuna tiajta yachangapajmi, Sinaí urcu ladopi cuentashca 

1Mandaj Diosca, Sinaí shuti jichushca pambapi paihuan tuparina jatun 
carpapimi, israelcuna Egipto llactamanda llujshimushcapash, ña ishcai huata, 
ishcai quilla callari punllapi, Moisesman cashna nishpa villajurca: 
2“Tandanajushca tucuilla israelcuna mashna tiajta yachangapaca, paicunapaj 
familiacuna, paicunapaj ñaupa taitacunapaj huasi ucu puracuna imashna 
tandanajushcapi cuentaichi. Tucuilla jaricunata cuentashpa, shuticunata 
japinguichi. 
3Israel puramanda jatun macanajuiman ri ushana tucuilla soldadocunata, 
ishcai chunga huatata charijmanda vichaiman, paicunapaj soldadocuna 
imashna tandanajushcapi cambash, Aaronbash cuentaichi. 
4Cada ailluta shuj mandajmi, cangunataca ayudanga. Chai mandajcunaca, 
paicunapaj punda taitacunapaj mirai familiacunata mandajcunami canga. 
5Chai mandajcunapaj shuticunaca, caicunami canga: Rubén aillumandaca, 
Sedeur runapaj churi Elisur shuti runami canga. 
6Simeón shuti aillumandaca, Zurisadai shuti runapaj churi Selumiel shuti 
runami canga. 
7Judá aillumandaca, Aminadab shuti runapaj churi Naasón shuti runami canga. 
8Isacar shuti aillumandaca, Zuar shuti runapaj churi Natanaelmi canga. 
9Zabulón shuti aillumandaca, Helón shuti runapaj churi Eliab shuti runami 
canga. 
10Josepaj ishcai churicunapaj aillucunamandaca, caicunami canga: Efraín 
aillumandaca, Amiud shuti runapaj churi Elisama shuti runami canga. Josepaj 
churi Manasés aillumandaca, Pedasur shuti runapaj churi Gamalielmi canga. 
11Shinallata Benjamín aillumandaca, Gedeoni shuti runapaj churi Abidán shuti 
runami canga. 

12Dan shuti aillumandaca, Amisadai shuti runapaj churi Ahiezer shuti runami 
canga. 
13Aser shuti aillumandaca, Ocrán shuti runapaj churi Pagiel shuti runami 
canga. 
14Gad shuti aillumandaca, Deuel shuti runapaj churi Eliasaf shuti runami 
canga. 
15Neftalí shuti aillumandaca, Enán shuti runapaj churi Ahira shuti runami 
canga” nijurcami. 
16Chai runacunami, tandanajushca Israel puramandaca, paicunapaj punda 
taitacunapaj mirai aillucunapaj mandajcuna carca. Paicunami, chai tucui 
huaranga huaranga Israel soldadocunata mandajcuna carca. 
17Chai mandajcunapaj shuticunata escribishpa churai tucushca runacunatami, 
Moiseshuan, Aaronhuan japinajurca. 
18Ishcai quillapaj punda punllapica, tandanajushca tucuilla israelcunatapashmi 
tandachinajurca. Paicunapaj familiacuna, paicunapaj punda taitacunapaj huasi 
ucu puracuna imashna tandanajushcapi, paicunapaj shuticunata japishpa, 
imashna shuj shuj cuentashcashnallatami, ishcai chunga huatata charijmanda 
vichaiman tandachinajurca. 
19Mandaj Dios imashna Moisesta mandashcashnallatami, Sinaí shuti jichushca 
pambapi paicunataca cuentarca. 
20Taita Israelpaj punda churi Rubenbaj miraicunataca, paicunapaj miraicuna, 
paicunapaj familiacuna, paicunapaj ñaupa taitacunapaj huasi ucu puracuna 
imashna tandanajushcapi, paicunapaj shuticunata japishpa, imashna shuj shuj 
cuentashcashnallatami cuentarca. Paicunataca, ishcai chunga huatata 
charijmanda callarishpami, jatun macanajuiman ri ushanacunataca, tucuilla 
jaricunata cuentarca. 
21Rubén aillu puracuna cuentai tucushcacunaca, 46.500 runacunami carca. 

22Simeonbaj miraicunataca, paicunapaj miraicuna, paicunapaj familiacuna, 
paicunapaj ñaupa taitacunapaj huasi ucu puracuna imashna tandanajushcapi, 
paicunapaj shuticunata japishpa, imashna shuj shuj cuentashcashnallatami 
cuentarca. Paicunataca, ishcai chunga huatata charijmanda callarishpami, 
jatun macanajuiman ri ushanacunataca, tucuilla jaricunata cuentarca. 
23Simeón aillu puracuna cuentai tucushcacunaca, 59.300 runacunami carca. 
24Gad shuti runapaj miraicunataca, paicunapaj miraicuna, paicunapaj 
familiacuna, paicunapaj ñaupa taitacunapaj huasi ucu puracuna imashna 
tandanajushcapi, paicunapaj shuticunata japishpa, imashna shuj shuj 
cuentashcashnallatami cuentarca. Paicunataca, ishcai chunga huatata 
charijmanda callarishpami, jatun macanajuiman ri ushanacunataca, tucuilla 
jaricunata cuentarca. 
25Gad shuti aillu puracuna cuentai tucushcacunaca, 45.650 runacunami carca. 
26Judá shuti runapaj churicunapaj miraicunataca, paicunapaj miraicuna, 
paicunapaj familiacuna, paicunapaj ñaupa taitacunapaj huasi ucu puracuna 
imashna tandanajushcapi, paicunapaj shuticunata japishpa, imashna shuj shuj 
cuentashcashnallatami cuentarca. Paicunataca, ishcai chunga huatata 
charijmanda callarishpami, jatun macanajuiman ri ushanacunataca, tucuilla 
jaricunata cuentarca. 
27Judá aillu puracuna cuentai tucushcacunaca, 74.600 runacunami carca. 
28Isacar shuti runapaj miraicunataca, paicunapaj miraicuna, paicunapaj 
familiacuna, paicunapaj ñaupa taitacunapaj huasi ucu puracuna imashna 
tandanajushcapi, paicunapaj shuticunata japishpa, imashna shuj shuj 
cuentashcashnallatami cuentarca. Paicunataca, ishcai chunga huatata 
charijmanda callarishpami, jatun macanajuiman ri ushanacunataca, tucuilla 
jaricunata cuentarca. 
29Isacar aillu puracuna cuentai tucushcacunaca, 54.400 runacunami carca. 

30Zabulón shuti runapaj miraicunataca, paicunapaj miraicuna, paicunapaj 
familiacuna, paicunapaj ñaupa taitacunapaj huasi ucu puracuna imashna 
tandanajushcapi, paicunapaj shuticunata japishpa, imashna shuj shuj 
cuentashcashnallatami cuentarca. Paicunataca, ishcai chunga huatata 
charijmanda callarishpami, jatun macanajuiman ri ushanacunataca, tucuillata 
cuentarca. 
31Zabulón aillu puracuna cuentai tucushcacunaca, 57.400 runacunami carca. 
32Josepaj churi puramanda, Efrainbaj miraicunataca, paicunapaj miraicuna, 
paicunapaj familiacuna, paicunapaj ñaupa taitacunapaj huasi ucu puracuna 
imashna tandanajushcapi, paicunapaj shuticunata japishpa, imashna shuj shuj 
cuentashcashnallatami cuentarca. Paicunataca, ishcai chunga huatata 
charijmanda callarishpami, jatun macanajuiman ri ushanacunataca, tucuillata 
cuentarca. 
33Efraín aillu puracuna cuentai tucushcacunaca, 40.500 runacunami carca. 
34Manasespaj miraicunataca, paicunapaj miraicuna, paicunapaj familiacuna, 
paicunapaj ñaupa taitacunapaj huasi ucu puracuna imashna tandanajushcapi, 
paicunapaj shuticunata japishpa, imashna shuj shuj cuentashcashnallatami 
cuentarca. Paicunataca, ishcai chunga huatata charijmanda callarishpami, 
jatun macanajuiman ri ushanacunataca, tucuilla jaricunata cuentarca. 
35Manasés aillu puracuna cuentai tucushcacunaca, 32.200 runacunami carca. 
36Benjaminbaj miraicunataca, paicunapaj miraicuna, paicunapaj familiacuna, 
paicunapaj ñaupa taitacunapaj huasi ucu puracuna imashna tandanajushcapi, 
paicunapaj shuticunata japishpa, imashna shuj shuj cuentashcashnallatami 
cuentarca. Paicunataca, ishcai chunga huatata charijmanda callarishpami, 
macanajuiman ri ushanacunataca, tucuilla jaricunata cuentarca. 
37Benjamín aillu puracuna cuentai tucushcacunaca, 35.400 runacunami carca. 
38Dan shuti runapaj churicunapaj miraicunataca, paicunapaj miraicuna, 
paicunapaj familiacuna, paicunapaj ñaupa taitacunapaj huasi ucu puracuna 

imashna tandanajushcapi, paicunapaj shuticunata japishpa, imashna shuj shuj 
cuentashcashnallatami cuentarca. Paicunataca, ishcai chunga huatata 
charijmanda callarishpami, jatun macanajuiman ri ushanacunataca, tucuilla 
jaricunata cuentarca. 
39Dan shuti aillu puracuna cuentai tucushcacunaca, 62.700 runacunami carca. 
40Aser shuti runapaj miraicunataca, paicunapaj miraicuna, paicunapaj 
familiacuna, paicunapaj ñaupa taitacunapaj huasi ucu puracuna imashna 
tandanajushcapi, paicunapaj shuticunata japishpa, imashna shuj shuj 
cuentashcashnallatami cuentarca. Paicunataca, ishcai chunga huatata 
charijmanda callarishpami, jatun macanajuiman ri ushanacunataca, tucuilla 
jaricunata cuentarca. 
41Aser shuti aillu puracuna cuentai tucushcacunaca, 41.500 runacunami carca. 
42Neftalí shuti runapaj churicunapaj miraicunataca, paicunapaj miraicuna, 
paicunapaj familiacuna, paicunapaj ñaupa taitacunapaj huasi ucu puracuna 
imashna tandanajushcapi, paicunapaj shuticunata japishpa, imashna shuj shuj 
cuentashcashnallatami cuentarca. Paicunataca, ishcai chunga huatata 
charijmanda callarishpami, jatun macanajuiman ri ushanacunataca, tucuilla 
jaricunata cuentarca. 
43Neftalí aillu puracuna cuentai tucushcacunaca, 53.400 runacunami carca. 
44Chai tucui runacunami cuentai tucurca. Paicunataca Moiseshuan, Aaronhuan 
israelcunata mandaj chunga ishcai runacunahuanmi cuentanajurca. Chai 
chunga ishcai runacunaca, paicunapaj ñaupa taitacunapaj cada huasi ucu 
puramandami, shuj shuj agllai tucurca. 
45Jatun macanajuiman ri ushana israelcunataca, ishcai chunga huatata 
charijmanda callarishpami, paicunapaj ñaupa taitacunapaj huasi ucu puracuna 
imashna tandanajushcapi cuentanajurca. 
46Tucuilla cuentai tucushcacunaca, 603.550 runacunami carca. 

Levitacunataca, paicuna ruranacunapimi churashca 

47Levitacunaca, paicunapaj punda taitacunapaj aillucuna imashna 
tandanajushcapi, Israel puracunapica na cuentai tucunajurcachu. 
48Mandaj Diosca, Moisesmanmi cashna nishpa villajurca: 
49“Leví runapaj aillutallami, na cuentana cangui. Israelcunata 
cuentanajushpapash, paicunataca na cuentanachu cangui. 
50Ashtahuangarin levitacunataca, ñuca escribichishca shimicunata alichina 
arca tiajuj ñucapaj jatun carpata, shinallata chai carpa ucupi tucui imalla 
tiajcunatapash ricunajuchun churangui. Paicunami, ñuca jatun carpataca, 
chaipi tucui ima tiajcunandi apanajunga. Chai carpapi imata 
ruranacunatapash, paicunami ruranajunga. Paicunaca, chai carpa 
muyundipimi causanajunga. 
51Ñucapaj jatun carpata shujman apana cajpipash, levitacunami pascashpa 
apanajunga. Chai carpata maipi shayachina cajpipash, levitacunami 
shayachinajunga. Na rijsishca runa chai carpaman chayashpaca, huañungami. 
52Israelcunaca, tucuicunami paicunapaj soldadocuna imashna tandanajushcapi 
paicunapaj bandera ladopi carpacunapi tianajunga. 
53Ashtahuangarin levitacunaca, ñuca escribichishca shimicunata alichina arca 
tiajuj ñuca jatun carpata cuidashpami, muyundipi causanajunga. Chashna 
cuidanajujpimi, tandanajushca israelcunataca na fiñasha. Chaimandami 
levitacunaca, ñuca escribichishca shimicunata alichina arca tiajuj ñucapaj 
jatun carpata cuidanajunga” nijurcami. 
54Mandaj Dios imashna Moisesta mandashcashnallatami israelcunaca, tucui 
imatapash chashnatapacha ruranajurca. 

Números 2 

Carpacunata maipilla shayachinamanda, Israel aillucunata mandajcunamandami 
villajun 

1Mandaj Diosca Moisesmambash, Aaronmambash cashna nishpami villajurca: 

2“Israelcunaca, tucuicunami paicunapaj bandera ladocunapi carpacunata 
shayachishpa tianajunga. Paicunapaj ñaupa taitacunapaj mirai familiacuna 
imashna tandanajushcata ricuchijuj ucupimi, chashna tianajunga. Ñucahuan 
tuparina jatun carpa muyundicunapimi, chashna tianajunga. 
3Indi llujshimuj ladoman carpacunapica, caicunami tianajunga: Judá shuti 
aillupaj carpacunapica, soldadocuna imashna tandanajushcapimi, 
banderahuan tianajunga. Judá runapaj miraicunata mandajca, Aminadab shuti 
runapaj churi Naasón shuti runami canga. 
4Tucuilla soldadocunata cuentashcashnallata, 74.600 soldadocunami. 
5Judá aillupaj ladopica, Isacar aillu runacunami carpacunapi tianajunga. 
Isacarpaj miraicunata mandajca, Zuar shuti runapaj churi Natanaelmi canga. 
6Tucuilla soldadocunata cuentashcashnallata, 54.400 soldadocunami. 
7Zabulón aillu soldadocunapashmi, caishuj ladoman tianajunga. Zabulonbaj 
miraicunata mandajca, Helón shuti runapaj churi Eliabmi canga. 
8Tucuilla soldadocunata cuentashcashnallata, 57.400 soldadocunami. 
9Judá aillu soldadocunapaj carpacunapi cuentashcashnallata, 186.400 
soldadocunami. Paicunami, soldadocuna imashna tandanajushcapimi, 
ñaupashpa rinajunga. 
10Rubén aillupaj carpacunapica, soldadocuna imashna tandanajushcapimi, 
banderahuan ura ladoman tianajunga. Rubenbaj miraicunata mandajca, 
Sedeur shuti runapaj churi Elisurmi canga. 
11Tucuilla soldadocunata cuentashcashnallata, 46.500 soldadocunami. 
12Simeón aillu soldadocunapashmi, caishuj ladoman tianajunga. Rubenbaj 
miraicunata mandajca, Zurisadai shuti runapaj churi Selumielmi canga. 
13Tucuilla soldadocunata cuentashcashnallata, 59.300 soldadocunami. 
14Gad shuti aillu soldadocunapashmi, chaishuj ladoman tianajunga. Gadpaj 
miraicunata mandajca, Reuel shuti runapaj churi Eliasafmi canga. 

15Tucuilla soldadocunata cuentashcashnallata, 45.650 soldadocunami. 
16Rubén aillu soldadocunapaj carpacunapi cuentashcashnallata, 151.450 
soldadocunami. Paicunapaj soldadocuna imashna tandanajushcapimi, catishpa 
rinajunga. 
17Chaipaj catipica, ñucahuan tuparina jatun carpata apajcunami, levitacunapaj 
carpacunata apajcunapaj chaupipi rinajunga. Imashna carpacunapi 
tianajushcashnallatami, carpacunata apajcunapaj chaupipi rinajunga. Shinami, 
tucuicuna paicunapaj banderahuan rinajunga. 
18Efraín aillupaj carpacunapica, soldadocuna imashna tandanajushcapimi, indi 
huashajuj ladoman banderahuan tianajunga. Efrainbaj miraicunata mandajca, 
Amiud shuti runapaj churi Elisamami canga. 
19Tucuilla soldadocunata cuentashcashnallata, 40.500 soldadocunami. 
20Manasés aillu soldadocunapashmi, chaishuj ladoman tianajunga. Manasespaj 
miraicunata mandajca, Pedasur shuti runapaj churi Gamalielmi canga. 
21Tucuilla soldadocunata cuentashcashnallata, 32.200 soldadocunami. 
22Benjamín aillu soldadocunapashmi, chaishuj ladoman tianajunga. 
Benjaminbaj miraicunata mandajca, Gedeoni shuti runapaj churi Abidán shuti 
runami canga. 
23Tucuilla soldadocunata cuentashcashnallata, 35.400 soldadocunami. 
24Efraín aillu soldadocunapaj carpacunapi cuentashcashnallata, 108.100 
soldadocunami. Paicunapaj soldadocuna imashna tandanajushcapimi, ishcai 
aillupaj huashapi catinajunga. 
25Dan shuti aillupaj carpacunapica, soldadocuna imashna tandanajushcapimi, 
jahua ladoman banderahuan tianajunga. Dan aillupaj miraicunata mandajca, 
Amisadai shuti runapaj churi Ahiezer shuti runami canga. 
26Tucuilla soldadocunata cuentashcashnallata, 62.700 soldadocunami. 

27Aser shuti aillu soldadocunapashmi, chaishuj ladoman tianajunga. Aser 
aillupaj miraicunata mandajca, Ocrán shuti runapaj churi Pagiel shuti runami 
canga. 
28Tucuilla soldadocunata cuentashcashnallata, 41.500 soldadocunami. 
29Neftalí aillu soldadocunapashmi, caishuj ladoman tianajunga. Neftalipaj 
miraicunata mandajca, Enán shuti runapaj churi Ahira shuti runami canga. 
30Tucuilla soldadocunata cuentashcashnallata, 53.400 soldadocunami. 
31Dan aillu soldadocunapaj carpacunapi cuentashcashnallata, 157.600 
soldadocunami. Paicunami, tucuilla soldadocunapaj banderacunata catishpa 
rinajunga” nijurcami. 
32Paicunapaj ñaupa taitacunapaj huasi ucu puracuna imashna tandanajushcapi 
cuentai tucushca israelcunaca, caicunami: Carpacunapi imashna 
tianajushcashnallata, soldadocuna imashna tandanajushcapi tucuillata 
cuentajpica, 603.550 soldadocunami. 
33Ashtahuangarin Mandaj Dios imashna Moisesta mandashcashnallatami 
levitacunaca, Israel puracunapica na cuentai tucunajurca. 
34Israelcunaca, tucuitami Mandaj Dios imashna Moisesta mandashcashnallata 
ruranajurca. Chashnami, paicunapaj bandera ladocunapi, paicunapaj 
carpacunapi tianajurca. Paicunapaj familiacuna, paicunapaj ñaupa 
taitacunapaj huasi ucu puracuna imashna tandanajushcapimi, tucuicuna 
rinajurca. 

Números 3 

Levitacunata cuentashcatapash, paicuna imatalla ruranajushcatapashmi villajun 

1Sinaí urcupi Moisesman, Mandaj Dios parlanajui punllacunapica, Moisespaj 
miraicuna, Aaronbaj miraicunaca, caicunami tiarca: 
2Aaronbaj churicunapaj shuticunaca, caicunami carca: Punda churica, Nadab 
shutimi carca. Cati churicunaca: Abiú, Eleazar, Itamar shuticunami carca. 

3Paicunaca, Aaronbaj churicunami carca. Paicunataca, aceiteta talichishpa 
javishpami, Diosta servij curacuna cachun shicanyachirca. 
4Shina cashpapash Nadab shuti, Abiú shuti curacunaca, Sinaí shuti jichushca 
pambapi cashpami, napash rupachina ninahuan inciensota Mandaj Diosman 
cushpa rupachinajurca. Chashna ruranajushpami paicunaca, Mandaj Diospaj 
ñaupajpi huañurca. Paicunaca, huahuacunata na charircachu. Paicuna 
huañujpica Eleazarhuan, Itamarhuanmi curacuna imatalla ruranataca, 
paicunapaj taita Aarón mandajpi ruranajurca. 
5Mandaj Diosca, Moisesmanmi cashna nishpa villajurca: 
6“Leví aillu runacunataca, Aarón cura imatalla mandashcacunata rurashpa 
paita servinajuchun, paipaj ñaupajman pushamui. 
7Paicunaca, Aarón imatalla mandashcacunata, tucuilla tandanajushca 
israelcuna imata mandashcacunatapash, ñucahuan tuparina jatun carpa 
ñaupajpi ruranajuchun, shinallata ñuca jatun carpapi ñucapajta ruranapi 
servinajuchun pushamui. 
8Ñucahuan tuparina jatun carpapi tucui imalla tiajcunatapash, israelcuna tucui 
imatalla paicunaman mingashcatapash, paicunami cuidanajunga. Shinallata 
jatun carpapipash, paicunami ñucapajta rurashpa servinajunga. 
9Levitacunaca, Israel puracunamandaca shicanyachi tucushcacunami. 
Chaimandami paicunataca, Aaronman paipaj churicunaman cungui. 
10Curacuna imatalla ruranacunapi rurai callarichunga Aarondapash, paipaj 
churicunatapash churangui. Maijambash na rijsishca runa chaita rurangapaj 
yaicushpaca, huañungapachami” nijurcami. 
11Cashnatapashmi Mandaj Diosca, Moisesman cashna nishpa villajurca: 
12“Israelcunapaj punda ungushca churicunaca, tucuilla ñucapajmi. Ricuichi, 
israelcunapaj punda churicunata ñuca japinapaj randica, levitacunatami 
ñucapaj cachun japircani. 

13Egipto llactapi causajcunapaj punda tucuilla churicunata 
huañuchijushpallatami, israelcunapaj tucuilla punda churicunataca, ñucapajlla 
cachun agllashpa na huañuchircani. Chaimandami, israelcunapaj punda 
huacharishca tucuilla jari huahuacunatapash, punda huacharishca tucuilla 
animalcunatapash, ñucapajlla cachun agllarcani. Ñucami, Mandaj Dios cani” 
nijurcami. 
14Mandaj Diosca, Sinaí shuti jichushca pambapimi, Moisesman cashna nishpa 
villarca: 
15“Levipaj miraicunataca, shuj quillata charijmanda callarishpa, tucuilla jari 
huahuacunata cuentangui. Paicunapaj ñaupa taitacunapaj huasi ucu puracuna, 
paicunapaj familiacuna imashna tandanajushcapi cuentangui” nircami. 
16Shina nijpimi Moisesca, Mandaj Dios villashcashnallata cuentanajurca. Paita 
imashna mandashcashnallatami cuentajurca. 
17Levipaj churicunapaj shuticunata imashna cuentashcashnallata, caicunami. 
Paicunaca: Gersón, Coat, Merari shuticunami carca. 
18Gersonbaj churicunapaj shuticunaca, paicunapaj familiacuna imashna 
tandanajushcapi, Libni shuti, Simei shutimi carca. 
19Coat shuti runapaj churicunapaj familiacuna imashna tandanajushcapi, 
caicunami: Amram, Izhar, Hebrón, Uziel shuticunami carca. 
20Merari shuti runapaj churicunapaj familiacuna imashna tandanajushcapash, 
caicunami: Mahli shuti, Musi shuticunami carca. Paicunami, paicunapaj ñaupa 
taitacunapaj huasi ucu puracuna imashna tandanajushcashnallata, Levipaj 
familiacuna carca. 
21Gersonbaj mirai familiacunaca: Libni shuti, Simei shuticunami carca. 
Paicunami, Gersonbaj familiacuna carca. 
22Paicuna puramandaca, shuj quillata charij huahuamanda callarishpa tucuilla 
jaricunata imashna cuentashcashnallata, canchis huaranga picha patsaj 
jaricunami carca. 

23Gersonbaj mirai familiacunaca, Diospaj jatun carpa huasha ladopimi, indi 
huashajuj ladoman carpacunata shayachishpa tianajunga. 
24Gersonita nishca miraicunata mandajca, Lael shuti runapaj churi Eliasafmi 
canga. 
25Gersonbaj miraicunaca, Dioshuan tuparina jatun carpapica, Diospaj jatun 
carpata, carpata jatariajuj carata, Dioshuan tuparina jatun carpaman yaicuna 
pungupi cortinatami cuidanajunga. 
26Shinallata jatun carpa patiota jarcashpa muyushca cortinacunatapash, carpa 
patioman yaicuna pungu cortinatapash, Diospaj carpa ladopi altarta jarcashpa 
muyushca cortinatapash, chai cortinacunatallata huatana cabiacunatapash 
paicunallatami cuidanajunga. 
27Coat shuti runapaj miraicunaca: Amramita, izharita, hebronita, uzielita 
nishca familiacunami. Paicunami, coatita nishca familiacuna carca. 
28Diospajlla huasita cuidana jaricunata, shuj quillata charij huahuamanda 
callarishpa tucuillata cuentajpica, pusaj huaranga sucta patsaj jaricunami 
carca. 
29Coat runapaj churicunapaj mirai familiacunaca, Diospaj jatun carpa ura 
ladomanmi, carpacunata shayachishpa tianajunga. 
30Coat runapaj mirai familiacunata mandajca, Uziel shuti runapaj churi 
Elizafanmi canga. 
31Paicunaca, Diospaj arcata, mezata, candelerota, altarcunata, Diospajlla 
huasipi Diospajta rurangapaj tucui imalla tiajcunata, jarcariajuj telata, chaipi 
tucui imalla tiajcunatapashmi cuidanajunga. 
32Levitacunata mandajcunata mandajca, Aarón curapaj churi Eleazarmi canga. 
Paica, Diospajlla huasita cuidajcunata mandajmi canga. 
33Merari shuti runapaj miraicunaca: Mahlita nishca, musita nishca 
familiacunami. Paicunami, Merari runapaj familiacuna carca. 

34Paicuna puramandaca, shuj quillata charij huahuamanda callarishpa tucuilla 
jaricunata imashna cuentashcashnallata, sucta huaranga ishcai patsaj 
jaricunami carca. 
35Merari shuti runapaj mirai familiacunata mandajca, Abihail shuti runapaj 
churi Zurielmi canga. Paicunaca, Diospaj jatun carpa jahua ladomanmi 
carpacunata shayachishpa tianajunga. 
36Merari shuti runapaj miraicunaca, Diospaj jatun carpapaj tablacunata, 
caspicunata, pilarcunata, pilarcunata shayachina bazacunata, chaipi tucui ima 
tiajcunatapashmi cuidanajunga. 
37Shinallata carpa patio muyundipi tianajuj pilarcunatapash, chai pilarcunapaj 
bazacunatapash, estacacunatapash, chai estacacunapi huatana 
cabiacunatapashmi, paicunallata cuidanajunga. 
38Moiseshuan, Aaronhuan, Aaronbaj churicunahuanga, Dioshuan tuparina 
jatun carpa ñaupa ladomanmi, carpacunata shayachishpa tianajunga. 
Paicunaca, indi llujshimuj ladoman tiarishpami, Diospajlla huasitaca 
israelcunapaj randi cuidanajunga. Na rijsishca runa chaiman chayashpaca, 
huañungapachami. 
39Moiseshuan, Aaronhuanga imashna Mandaj Dios mandashcashnallatami, 
levitacunapaj familiacuna imashna tandanajushcapi, shuj quillata charijmanda 
callarishpa cuentanajurca. Chai cuentashcacunaca, ishcai chunga ishcai 
huaranga jaricunami carca. 

Punda huacharishcacunata cacharichingapajmi, culquita cushca 

40Mandaj Diosca, Moisestaca cashnami nijurca: “Israel puracunapi tucuilla 
punda churicunataca, shuj quillata charijmanda callarishpa cuentangui. 
Paicunataca, paicunapaj shuticunata imashna japinajushcanallata cuentangui. 
41Israel puracunapaj tucuilla punda churicunapaj randica, levitacunata 
ñucapajlla cachun shicanyachingui. Israelcunapaj animalcunamanda punda 
huacharishca tucui animalcunapaj randica, levitacunapaj animalcunamanda 



423 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

punda huacharishcacunata, ñucapajlla cachun shicanyachingui. Ñucami, 
Mandaj Dios cani” nijurcami. 
42Moisesca, Mandaj Dios mandashcashnami, Israel puracunapi tucuilla punda 
churicunataca cuentarca. 
43Punda huacharishca tucui jaricunataca, paicunata cuentashpa shuticunata 
imashna japinajushcashnallata cuentangui. Shuj quillata charijmanda 
callarishpa cuentajpica, 22.273mi carca. 
44Chai jipami Mandaj Diosca, Moisesman cashna nishpa villajurca: 
45“Israel puracunapi tucuilla punda churicunapaj randica, levitacunata 
ñucapajlla cachun japi. Israelcunapaj animalcunamanda punda huacharishca 
animalcunapaj randica, levitacunapaj animalcunamanda punda huacharishca 
animalcunata ñucapajlla cachun japi. Levitacunaca ñucapajmi, ñucami Mandaj 
Dios cani. 
46Israel puracunapi punda huacharishca churicunaca, ashtacacunami. 
Chaimandami levitacunataca, ishcai patsaj canchis chunga quimsa 
jaricunahuan yalin. Shina cashcamanda paicuna cacharishca quedachunga, 
47cada jarimandami picha chunga canchis gramota pezaj culquita japina 
cangui. Chai culquitaca, ñucapajlla huasipi tiaj culquita imashna 
pezashcashnatallatami japina cangui. Shuj siclo culquica, ishcai chunga gera 
nishcacunatami charin. 
48Chai yalilla tiashca jaricuna cacharishca quedachun japina culquitaca, 
Aaronmambash, paipaj churicunamambash cungui” nijurcami. 
49Shina nijpimi Moisesca, levitacuna cacharichishcamanda ashtahuan yali 
tiashca jaricuna cacharichi tucuchunga, culquita japirca. 
50Israel puracunapi punda churicuna cacharishca quedachunga, chunga picha 
kilo chaupi yalita pezashca culquitami, Diospajlla huasipi tiaj culquita imashna 
pezashcashnallata japinajurca. 

51Cacharishca quedachun cushca culquita Moisés japishpaca, Mandaj Dios 
mandashcashnallatami Aaronmambash, paipaj churicunamambash curca. 
Mandaj Dios imashna Moisesta mandashcashnallatami curca. 

Números 4 

Imatalla ruranacunata, levitacunaman cushcatami villajun 

1Mandaj Diosca Moisesmambash, Aaronmambashmi cashna nishpa villajurca: 
2“Leví shuti runapaj churi puramanda Coat shuti runapaj miraicunataca, 
paicunapaj familiacuna, paicunapaj ñaupa taitacunapaj huasi ucu puracuna 
imashna tandanajushcapi cuentangui. 
3Ñucahuan tuparina jatun carpapi tandanajushpa servingapaj yaicuj 
jaricunataca, quimsa chunga huatata charijmanda callarishpa, picha chunga 
huatata charijcunacaman cuentangui. 
4Coat runapaj miraicunaca, ñucahuan tuparina jatun carpapica, ñucapajlla 
shicanyachishca ucupica, caicunata ruranajuchun: 
5Shuj ladoman rina chayajpica Aaronhuan, paipaj churicunahuanga ñuca carpa 
pungupi tiaj telata uriajuchishpami, ñuca escribichishca shimicunata alichina 
arcataca, chai telahuan quilpanajunga. 
6Chai quilpashca jahuataca, tejón nishca animalcunapaj caracunahuanmi 
quilpanajunga. Shinallata jahuallatapash, tucuilla azul telahuan quilpashpami, 
arcata apana vara caspicunata churanajunga. 
7Ñucaman carashpa tandata churana meza jahuapica, azul telatami 
mandanajunga. Chai jahuapica uchilla platocunata, cucharacunata, ñucaman 
carashpa vinota talina copacunatapash, jatun tastacunatapashmi 
churanajunga. Shinallata punllandi ñuca ñaupajpi churana tandatapash, chai 
jahuapillatami churanajunga. 
8Chai jahuapica, yana puca telahuanmi quilpanajunga. Chai jahuallatapash, 
tejón nishca animalcunapaj caracunahuanmi quilpanajunga. Chai jahuapica, 
mezata apana vara caspicunatapashmi churanajunga. 

9Chai jipaca, michata japichina candelerocunata, lamparacunata, rupashca 
pavizacunata anchuchinacunata, uchilla platocunata, aceiteta churangapaj 
servij vasocunatapashmi, tucuillata azul telahuan quilpanajunga. 
10Tucui ima tiashcacunataca, tejón nishca animalcunapaj caracunahuan 
quilpashpami, chaicunata apana caspi jahuacunapi churanajunga. 
11Orota rurashca altar jahuapica, azul telatami mandanajunga. Chai jipaca, 
tejón nishca animalcunapaj caracunahuanmi quilpanajunga. Shinallata altarta 
apana caspicunatapashmi churanajunga. 
12Ñucapajlla huasipi imatapash rurangapaj tucui ima tiajcunatapash 
japishpami, azul telapi churanajunga. Chaicunataca, tejón nishca 
animalcunapaj caracunahuanmi quilpanajunga. Chashna quilpashcatami, 
chaicunata apana caspi jahuacunapi churanajunga. 
13Altartaca, uchufata ali fichashpami, morado telahuan quilpanajunga. 
14Chai jahuapica, altarpi imatalla rurangapaj tucui minishtirishcacunatami 
churanajunga: Palacunata, garfio nishcacunata, ninayashca carbonda 
churanacunata, jatun tastacunata, chai altarpaj tucui imalla tiajcunatapashmi 
churanajunga. Chai jahuapica, tejón nishca animalcunapaj caracunahuanmi 
quilpanajunga. Chai jahuapash, huandushpa apana vara caspicunatami 
churanajunga. 
15Aaronhuan, paipaj churicunahuanga, ñucapajlla huasitapash, chaipi tucui 
imalla tiashcacunatapashmi, tucuillata quilpashpa tucuchinga. Chai jipaman 
ñucapaj jatun carpata shuj ladoman apana chayajpica, Coat shuti runapaj 
miraicunami chaicunata apangapaj shamunajunga. Chashna apanajushpaca, 
ñucapajlla shicanyachishcacunapica ama tacarinajuchun, tacarishpaca 
huañungapachami. Chaicunatami, Coat shuti runapaj miraicunaca, ñucahuan 
tuparina jatun carpapi imalla tiashcacunata apanajunga. 
16Ashtahuangarin Aarón curapaj churi Eleazarca, lamparacunapi churana 
aceiteta, mishquillagu ashnajuj inciensota, punllandi Diosman caranacunata, 
talishpa javina aceitetapashmi cuidajunga. Ñuca carpapi tucui imalla 

tiashcacunatapash, ñucapajlla huasipi tucui imata charinacunatapashmi 
ricujunga” nijurcami. 
17Cashnatapashmi Mandaj Diosca, Moisesmambash, Aaronmambash, cashna 
nishpa villajurca: 
18“Pactara Coat shuti runapaj aillu familiacunatara, levita puracunapi 
huañushpa chingachun saquinguichiman. 
19Ñucapajlla shicanyachishca ucuman chayashpa ama huañuchunga, cashna 
ruranguichi: Aarón, paipaj churicunandi shamushpami, paicuna imatalla 
rurana cajpipash, chaicunata rurachun, chaicunata ricuchun, tucuicunata 
churanga. 
20Paicunaca, ñucapajlla shicanyachishcacunata quilpanajujpica, na ricungapaj 
yaicungachu. Chaiman yaicushpaca huañungapachami” nijurcami. 
21Cashnatapashmi Mandaj Diosca, Moisesman cashna nishpa villajurca: 
22“Gersón runapaj miraicunatapash, paicunapaj ñaupa taitacunapaj huasi ucu 
puracuna, paicunapaj familiacuna imashna tandanajushcapi cuentangui. 
23Ñucahuan tuparina jatun carpapi tandanajushpa ñucata servingapaj 
yaicujcunataca, quimsa chunga huatamanda callarishpa, picha chunga huatata 
charijcunacaman cuentangui. 
24Gersonbaj mirai familiacuna Diospajta ruranapi, imatalla apanapica, 
caicunatami ruranajunga: 
25Ñucahuan tuparina jatun carpapaj telacunata, shinallata ñuca carpata 
jatashca telacunata, tela jahuapi jatarianajuj tejón nishca animalcunapaj 
caracunatapash, ñucahuan tuparina jatun carpa pungupaj telatapashmi 
apanajunga. 
26Shinallata carpa patiota muyushpa jarcashca telacunatapash, altar ladopi 
tiajuj carpa patioman yaicuna pungupaj telatapash, chai telacunatallata 
huatana cabiacunatapash, paicunallatami apanajunga. Chai ucupi 

imacunatalla rurangapaj tucui minishitirishcacunata, tucui imalla 
tiashcacunatapashmi apanajunga. Paicunaca, chashnami servinajunga. 
27Gersonbaj miraicuna tucui imatalla Diospajta rurana cashpapash, tucui 
imatalla apashpa servina cashpapash Aaronbash, paipaj churicunapash 
mandashcashnallatami ruranajunga. Paicuna ricushpa tucuita ruranajuchunga, 
cangunami minganguichi. 
28Gersonbaj mirai familiacunaca, ñucahuan tuparina jatun carpapica, chai 
tucuicunata rurashpami servinajunga. Paicuna imatalla ruranataca, Aarón 
curapaj churi Itamarmi mandajunga. 
29Merari shuti runapaj miraicunataca, paicunapaj familiacuna, paicunapaj 
ñaupa taitacunapaj mirai huasi ucu puracuna imashna tandanajushcapi 
cuentangui. 
30Ñucahuan tuparina jatun carpapi tandanajushpa, ñucata servingapaj 
yaicujcunataca, quimsa chunga huatamanda vichaiman, picha chunga huatata 
charijcunacaman cuentangui. 
31Ñucahuan tuparina jatun carpapi, ñucata servishpa ruranacunaca, caicunami 
canga: Ñuca carpapaj tablacunata, caspicunata, pilarcunata, pilarcunata 
shayachina bazacunatapashmi apanajunga. 
32Shinallata patio muyundipi shayanajuj pilarcunata, chai pilarcunapaj 
bazacunata, estacacunata, chai estacacunapi huatana cabiacunata, chai ucupi 
imatalla rurangapaj tucui minishtirishcacunata, tucui ima servinacunatapash, 
paicunami apanajunga. Chaipi tucui ima tiashcacunata paicuna 
apanajuchunga, shutihuan shutihuan ricuchishpa cungui. 
33Ñucahuan tuparina jatun carpapi, Merari shuti runapaj mirai familiacuna 
ñucapajlla tucui imatalla ruranaca, chaicunami canga. Paicuna imatalla 
ruranataca, Aarón curapaj churi Itamarmi mandanajunga” nijurcami. 
34Shina nijpimi Moiseshuan, Aaronhuan, israelcunata mandajcunahuan 
tandanajushpa, Coat shuti runapaj miraicunataca, paicunapaj familiacuna, 

paicunapaj ñaupa taitacunapaj huasi ucu puracuna imashna tandanajushcapi 
cuentanajurca. 
35Dioshuan tuparina jatun carpapi tucuilla tandanajushpa servingapaj 
yaicujcunataca, quimsa chunga huatata charijmanda callarishpa, picha chunga 
huatata charijcunacamanmi cuentanajurca. 
36Paicunapaj familiacuna imashna tandanajushcapi cuentajpica, ishcai 
huaranga canchis patsaj picha chunga runacunami carca. 
37Coat shuti runapaj mirai familiacuna cuentai tucushcacunaca, chaicunami 
carca. Paicunaca, Dioshuan tuparina jatun carpapi Diosta servijcunami carca. 
Paicunataca, Mandaj Dios mandashpa, Moiseshuan villachishcashnallatami 
Moiseshuan, Aaronhuan cuentanajurca. 
38Gersonbaj churicunapaj miraicunataca, paicunapaj familiacuna, paicunapaj 
ñaupa taitacunapaj huasi ucu puracuna imashna tandanajushcapimi 
cuentanajurca. 
39Paicunatapash, Dioshuan tuparina jatun carpapi tucuilla tandanajushpa 
servingapaj yaicujcunatami, quimsa chunga huatamanda vichaiman, picha 
chunga huatata charijcunacaman cuentanajurca. 
40Paicunapaj familiacuna, paicunapaj ñaupa taitacunapaj huasi ucu puracuna 
imashna tandanajushcapi cuentajpica, ishcai huaranga sucta patsaj quimsa 
chunga runacunami carca. 
41Gersonbaj churicunapaj mirai familiacuna cuentai tucushcacunaca, 
chaicunami carca. Paicunaca, Dioshuan tuparina jatun carpapi Diospajta 
rurajcunami carca. Paicunataca Moiseshuan, Aaronhuanmi, Mandaj Dios 
mandashcashnallata cuentanajurca. 
42Merari shuti runapaj churicunapaj mirai familiacunatapash, paicunapaj 
familiacuna, paicunapaj ñaupa taitacunapaj huasi ucu puracuna imashna 
tandanajushcapimi cuentanajurca. 

43Paicunatapash, Dioshuan tuparina jatun carpapi tucuilla tandanajushpa, 
Diospajta rurangapaj yaicujcunataca, quimsa chunga huatamanda vichaiman, 
picha chunga huatata charijcunacamanmi cuentanajurca. 
44Paicunapaj familiacuna imashna tandanajushcapi cuentajpica, quimsa 
huaranga ishcai patsaj runacunami carca. 
45Merari shuti runapaj mirai familiacuna cuentai tucushcacunaca, chaicunami 
carca. Paicunatapash, Mandaj Dios mandashpa, Moiseshuan 
villachishcashnallatami Moiseshuan, Aaronhuan cuentanajurca. 
46Moiseshuan, Aaronhuan, israelcunata mandajcunahuan tandanajushpami, 
levitacunataca paicunapaj familiacuna, paicunapaj ñaupa taitacunapaj huasi 
ucu puracuna imashna tandanajushcapi cuentanajurca. 
47Dioshuan tuparina jatun carpapi Diospajta rurangapaj yaicujcunataca, 
tucuillatami quimsa chunga huatamanda vichaiman, picha chunga huatata 
charijcunacaman cuentanajurca. 
48Chai cuentai tucushcacunaca, pusaj huaranga picha patsaj pusaj chunga 
runacunami carca. 
49Mandaj Dios mandashpa, Moiseshuan villachishcashnallatami, cuentai 
tucunajurca. Tucuicunallatami imatalla ruranata yachan cashcashnallata, 
imatalla apana cashcashnallata cuentai tucunajurca. Paicunataca Moisesmi, 
paita imashna mandashcashnallata cuentajurca. 

Números 5 

Mapayashcacunataca, tucuicunatami carpacunamanda llujchishpa cachashca 

1Mandaj Diosca, Moisesmanmi cashna nishpa villajurca: 
2“Israelcunataca, cashna nishpa mandai: ‘Lepra ung:uihuan huañujujcunata, 
yuraj yacu shamujujpi ungushcacunata, huañushcapi tacarishpa 
mapayashcacunatapash, carpacunamanda llujchishpa cachaichi. 
3Chashnacunataca, jaricuna cachun, huarmicuna cachumbash, 
carpacunamanda llujchishpa cachaichi. Ñuca causajuj cangunapaj carpa 

chaupicunapi paicuna ama mapayachinajuchunmi, chashna llujchina 
canguichi’ nishpa mandai” nijurcami. 
4Shina mandashcashnallatami israelcunaca, carpacunamanda llujchishpa 
cachanajurca. Mandaj Dios imashna Moisesta mandashcashnallatami, 
israelcunaca ruranajurca. 

Imata llaquichishpapash tigrachijuchun mandashcami 

5Cashnatapashmi Mandaj Diosca, Moisesman cashna nishpa villajurca: 
6“Israelcunataca, cashna ni: ‘Jari cashpa, huarmi cashpapash yachashpata, 
Mandaj Diosta na cazushpa, shuj runacuna tucui ima juchacunata 
rurashcamanda maijan juchatapash rurashpaca, jatun juchatami ruran. 
7Chashna juchata rurashca cashpaca, llaquirishpami chai juchataca, Diosman 
villanga. Pitapash llaquichishca cashpaca, llaquichi tucuj chai runamanllatami 
tucuillata tigrachinga. Shina tigrachishpapash, maijan llaquichi tucushca 
runamanga, pichata ashtahuan mirachishpami tigrachinga. 
8Llaquichi tucushcapaj familia na tiajpica, chai nalita rurashcamanda paiman 
cunataca, Mandaj Diosmanmi cunga. Chaitaca curami japinga. Paipaj juchata 
anchuchijuchun, juchamanda jari llamata Diosman cushca jahuami, chashna 
cunga. 
9Israelcuna imatalla charishcacunata Diosman shicanyachishpa 
carashcacunatapash, curapajmanmi apamunajunga. Chai apamushcacunaca, 
curapajllatami canga. 
10Imata cashpapash, Diospajlla shicanyachishcata curapajman 
apamushcacunaca, chai curapajllatami canga’ ni” nijurcami. 

Huarmita cusa shuj jariman juchachijpi, imashna ruranata mandashcami 

11Mandaj Diosca, Moisestaca cashnatapashmi nijurca: 
12“Israelcunaman, cashna nishpa villangui: ‘Maijambaj huarmi cashpapash 
maitapash purishpa, paipaj cusata na cazungapashchari. 

13Chashna purijpi, pipash chai huarmihuan chayaringapashchari. Paipaj 
huarmi pacalla mapayashcamamda, paipaj cusapash napashchari 
yachangachu. Chaita ricushpa villajpash, napash tiangachu. Chai huarmipash, 
nalita rurajushpa napash japi tucungachu. 
14Shina mapayashca cajpi cusaca, paipaj huarmita fiñana yuyaita 
japingapashchari. Na cashpaca napash mapayashca cajpita, yangamanda 
fiñana yuyai japingapashchari. 
15Shina cashpaca chai cusaca, paipaj huarmita curapajman apamuchun. 
Shinallata ñucaman cungapaj, ishcai kilo yali cebada jacutapash apamuchun. 
Huarmita fiñashpa Diosman cushca jacupica, aceitetapash, inciensotapash ama 
churachun. Chaitaca, juchata Dios yarichishpa ricuchijuchunmi cunga. 
16Mandaj Diospaj ñaupajman chai huarmi shayarimuchunga, curami 
pushamunga. 
17Chai jipaca, alpamanda rurashca jarrapi Diospajlla shicanyachishca yacuta 
cura japichun, shinallata Diospaj jatun carpamanda ñutu alpatapash japishpa, 
yacupi churachun. 
18Chaimandaca curallata chai huarmitaca, Mandaj Diospaj ñaupajpi 
shayachimuchun. Chai jipaca, chai huarmipaj ajchatapash cacharichun. 
Shinallata juchachishcamanda Diosman cushca jacutaca, chai huarmipaj 
maquipi churachun. Chai jacuca, chai huarmipaj juchata Dios ricuchijujmi 
canga. Shinallata juchamanda llaquichij jayaj yacutaca, curallata paipaj 
maquipi charijuchun. 
19Chai jipaca, curallatami chai huarmitaca juramentuchishpa, cashna ninga: 
Canhuan pipash na puñushca cajpi, cambaj cusamandapash na anchurishpa na 
mapayashca cashpaca, juchamanda llaquichij cai jayaj yacuta ufiashpapash, na 
llaquichi tucunami quedangui. 
20Ashtahuangarin canllatami, cambaj cusa tiashca jahua, maitapash purishpa 
mapayashcangui. Shinallata maijan runapash, canhuan chayarishcami canga. 

21Shina cajpica, (curallatami chai huarmitaca, ima llaquipash japishpaca 
alichari canman nishpa juramentuchishpa, cashna ninga): Mandaj Diosca, 
candaca cambaj llacta purapica, ima llaquipash japishpami ali canman ni 
tucunata, ninanda millanayachi tucunata rurachun. Mandaj Diosllata cambaj 
cinturastapash, cunguricaman chaquichishpa, vijsatapash punguichishpa 
saquichun. 
22Juchamanda llaquichingapaj cai jayaj yacu cambaj vijsaman yaicushpaca, 
cambaj vijsata punguichishpa, cambaj cinturastapash, cunguricaman 
chaquichishca cachun ningami. Shina nijpica, chai huarmica: Shina cachun, 
shina cachun ningami. 
23Chai juchamanda llaquichinacunataca, curami libropi escribinga. Chai 
escribishcataca, jayaj yacuhuanmi fichanga. 
24Llaquichij jayaj yacutaca, chai huarmimanmi ufiachun cunga. Chai nalita 
rurashpa llaquichij yacuca, jayajyachishpa llaquichijungapajmi huarmipaj 
vijsaman yaicunga. 
25Chai jipami, juchachishpa cushca jacutaca, chai huarmipaj maquimanda 
curallata japishpa, Mandaj Diospaj ñaupajpi vichai cuyuchishpa, altar ñaupajpi 
Diosman cunga. 
26Shinallata curallatami, yarichij jacuta maqui jundata japishpa, altarpi 
rupachinga. Chai jipami, jayaj yacuta huarmi ufiachun cunga. 
27Paipaj cusata na cazushpa, chai huarmi mapayashca cajpica, juchamanda 
llaquichij yacuta ufiajpimi, paipaj vijsata jayajyachishpa punguichinga, 
cinturastapash cunguricamanmi chaquichinga. Chashna tucushpami, chai 
huarmica paipaj llactapica, ninanda nalicachi tucujunga. 
28Ashtahuangarin chai huarmica na mapayashca cashpa, mapa illajpacha 
cashpaca, imapash na tucushpa, huahuacunatapash charingallami. 

29Maijan huarmipash, paipaj cusata na cazushpa, na paipaj cusahuan 
causashpa, shujhuan mapayashca cajpi imashna llaquichinata mandashca 
shimicunaca, caicunami. 
30Shinallata cusaca, paipaj huarmita fiñana yuyai shamujpi fiñashpaca, paipaj 
huarmitaca Mandaj Diospaj ñaupajman apamuchun. Chaipica curami, cai 
mandashcapi nijunshnallata ruranga. 
31Cusaca nalita rurashcamandaca, na llaquita apangachu, huarmillatami 
juchata rurashcamandaca, llaquita apanga’ nishpa rimai” nijurcami. 

Números 6 

Nazareo tucushpaca, imatalla ruranatami villajun 

1Mandaj Diosca, Moisestaca cashnami nijurca: 
2“Israelcunaman, cashna nishpa villangui: ‘Maijan jari cashpa, huarmi 
cashpapash, nazareo tucushpa shicanyashpa, Mandaj Diosta servishapacha 
nishpaca, 
3vinota, sidrata na ufiangachu. Vinomanda, sidramanda rurashca 
vinagretapash, uvasta cutashpa llujchishca ima ufianacunatapash na 
ufiangachu. Shinallata chaira pallashca uvastapash, chaquichishca uvastapash 
na micungachu. 
4Nazareo tucushca punllacunapica, uvasmanda rurashcacunataca, 
imatallapash na micungachu. Muyutapash, caratapash na micungachu. 
5Nazareo tucushapachami nishca tucui punllacunapica, ajchatapash na 
rutuchingachu. Mandaj Diospajlla shicanyashca punllacuna pactangacamanmi, 
Diospajlla causanga. Shinallata ajchatapash, viñachun saquingallami. 
6Mandaj Diospajlla shicanyashca tucuilla punllacunapica, 
huañushcapajmambash na quimiringachu. 
7Paipaj taita cajpipash, paipaj mama cajpipash, paipaj huauqui cajpipash, 
paipaj pani huañujpipash, ama mapayangapaca na quimiringachu. Taita 
Diospajlla shicanyashcataca, paipaj uma ajchami ricuchijunga. 

8Nazareo tucushca punllacunapica, Mandaj Diospajlla shicanyashcami canga. 
9Maijan cashpapash, paipaj ladopi ñapash cungashcapi huañujpica, Diospajlla 
tucushcata ricuchijuj paipaj uma ajchaca mapami tucunga. Shinamandami pai 
armana punllapica, paipaj ajchata rutuchinga. Canchis punllapimi, ajchata 
rutuchinga. 
10Pusaj punllapica, ishcai urpita, na cashpaca ishcai palomata apamushpami, 
Dioshuan tuparina jatun carpa pungupi curaman cunga. 
11Chai animalcunataca curallatami, shujtaca juchamanda Diosman cujunga. 
Caishujtaca, Diosman cushpami tucuillata rupachijunga. Chai huañushcapi 
tacarishca juchamanda Diosman cushpami, chai punllapica paipaj ajchataca, 
cutin Diospajlla tucushcata ricuchishpa viñachijunga. 
12Chai jipaca, cutinmi Mandaj Diospajlla tucushpa nazareo tucunga. Diosta 
cutin servi callaringapaca, shuj huatata charij jari llamatami, juchamanda 
Mandaj Diosman cunga. Nazareo tucushcata mapayashcamandaca, punda 
punllacunapi, Diosta servishcapash yangami quedanga. 
13Nazareo tucushpa Diospajlla shicanyachishca punllacuna pactajpica, chai 
nazareo runaca, cai mandashcatami rurana: Dioshuan tuparina jatun carpa 
pungumanmi shamunga. 
14Chaipica, shuj huatata charij, imapash na tucushca maltun llamatami, 
Mandaj Diosman cushpa tucuillata rupachinga. Shinallata shuj huatata charij, 
imapash na tucushca malta llamatami, juchamanda cunga. Dioshuan ali 
cangapaca, imapash na tucushca jari llamatami cunga. 
15Shinallata ashtahuan ali jacuta aceitehuan chapushpa masashcatapashmi, 
levadura illaj mishqui tandata rurashpa, canastapi apamunga. Levadura illaj 
rurashca tortillacunatapash, aceitehuan javishpami apamunga. Chai 
caranacunataca, talina vinohuanmi apamunga. 
16Juchamanda cushcatapash, animalta Diosman cushpa tucuillata 
rupachinatapash, curami Mandaj Diospaj ñaupajpi cunga. 

17Mandaj Dioshuan ali cangapaj carashca jari llamataca, levadura illaj 
tandacunata churashca canastahuanmi Diosman cunga. Shinallata curallatami, 
Diosman imatalla caranatapash, talina vinotapash Diosman cunga. 
18Chai jipami, nazareo tucushpa Diospajlla shicanyarishca runaca, Diospajlla 
viñachishca ajchataca, Dioshuan tuparina jatun carpa pungupi rutuchinga. 
Chai ajchata japishpami, Dioshuan ali cangapaj Diosman carashcata rupachijuj 
nina jahuapi churashpa rupachinga. 
19Chai jipami, jari llamapaj rigra aicha yanushcatapash, canastamanda 
levadura illaj shuj mishqui tandatapash, levadura illaj shuj tortillatapash 
curallata japishpa, nazareo runapaj maquipi churanga. Diospajlla viñachishca 
ajchata rutuchishca jipami, chashna churanga. 
20Chaicunataca, curami Mandaj Diospaj ñaupajpi vichai cuyuchishpa, Diosman 
cunga. Chaicunaca, Diospajlla shicanyachishca cashcamandami, curapajlla 
canga. Shinallata Diospaj ñaupajpi vichai cuyuchishpa, paiman cushca pecho 
aichapash, rigra aichapash curapajllami canga. Chai jipami nazareo runaca, 
vinota ufiai ushanga. 
21Nazareo tucushcamanda, Mandaj Diosman imagutapash carashapachami 
nishcata, nazareocuna carachun mandashcacunaca chaicunami. Ashtahuan 
imaguta carai ushashpapash caranallami. Diosman imagutapash 
carashapachami nishcashnallatami, chashnatapacha pactachinga. Nazareo 
tucushpa imashna cachun mandashcashnallatami pactachinga’ nishpa 
villangui” nijurcami. 

Israelcunata bendiciachunga, curacunatami mandashca 

22Mandaj Diosca, Moisestaca cashnami nijurca: 
23“Aaronmambash, paipaj churicunamambash, cashna nishpa villangui: 
Israelcunataca, cashna nishpa bendicianguichi: 
24‘Mandaj Diosca, canda bendiciapachun, paillata candaca huacaichipachun. 

25Mandaj Diosca, candaca paipaj ñavihuan punchayachipachun, paillata 
candaca llaquipachun. 
26Mandaj Diosca, canda ricupachun. Paillata canman casilla ali causaita 
cupachun’ ninguichi, nishpa villangui. 
27Ñuca shutipi israelcunata bendiciajpimi, ñucapash paicunataca bendiciasha” 
nijurcami. 

Números 7 

Altarta Diosman mingangapaj imatalla carashcatami villajun 

1Moisesca, Diospaj jatun carpata shayachishpa tucuchishpaca, carpatapash, 
chaipi tucui ima charishcacunatapash aceitehuan javishpami, Diospajlla 
cachun shicanyachirca. Shinallata altartapash, chaipi ima 
charishcacunatapashmi, aceitehuan javishpa Diospajlla cachun shicanyachirca. 
Chai jipami, cashna tucurca: 
2Israelcunata mandajcuna paicunapaj taitacunapaj familiacunata 
mandajcunami, Diosman carangapaj apamunajurca. Paicunaca, paicunapaj 
taitacunapaj cuentai tucushca aillucunata mandajcunami carca. 
3Chai mandajcunaca, Mandaj Diospaj ñaupajpi cungapajmi, quilpashca sucta 
carretata, chunga ishcai huagrata apamunajurca. Cada ishcai mandajmandaca 
shuj carretata, cada mandajmandaca shuj huagratami, Diospaj jatun carpa 
ñaupajpi cungapaj apamunajurca. 
4Chaipimi Mandaj Diosca, Moisesman cashna nishpa villarca: 
5“Paicuna carashcacunataca japilla. Chaicunaca, ñucahuan tuparina jatun 
carpapi servichingapajmi canga. Chaicunataca, imashna Diospajta rurana 
cashcata ricushpa, tucui levitacunaman cunguilla” nircami. 
6Shina nijpimi Moisesca, carretacunatapash, huagracunatapash japishpa, 
levitacunaman curca. 
7Gersón runapaj miraicunamambash, imatalla Diospajta rurana cashcata 
ricushpami, ishcai carretata, chuscu huagrata curca. 

8Merari shuti runapaj miraicunamambash, imatalla Diospajta rurana cashcata 
ricushpami, chuscu carretata, pusaj huagrata curca. Paicunataca, Aarón 
curapaj churi Itamar shuti runami mandajurca. 
9Ashtahuangarin Coat shuti runapaj miraicunaca, Diospajlla huasipi Diosta 
servingapaj tiashcacunataca, paicunapaj rigrapi huandushpami apana carca. 
Chaimandami paicunamanga, imatapash na curca. 
10Altarta aceitehuan javishpa shicanyachijui punllapimi, Israel aillucunata 
mandajcunaca, altarta Diosman mingangapaj Diosman imatalla caranacunata 
apamunajurca. Chai caranacunataca, altar ñaupajpimi churanajurca. 
11Chaimandami Mandaj Diosca, Moisestaca cashna nirca: “Altarta ñucaman 
mingangapaca, shuj punllapica shuj mandaj, caishuj punllapaca caishuj 
mandaj ñucaman caranacunata apamushpa caranajuchun mandangui” 
nircami. 
12Punda punllapica, Judá ailluta mandaj Naasón shuti runami, Diosman 
carangapaj shamurca. Paica, Aminadab shuti runapaj churimi carca. 
13Naasón shuti runaca, shuj kilo chaupita pezaj culqui platota, pusaj patsaj 
gramota pezaj culqui jarrotapashmi cararca. Chaicunaca, Diospajlla huasipi 
pezashcashnallatami carca. Chai ishcandipimi, Diosman carangapaj ashtahuan 
ali jacuta, aceitehuan chapushpa masashcata jundachishpa apamurca. 
14Shinallata patsaj chunga chuscu gramota pezaj oro cucharatapashmi, 
inciensota jundachishpa apamurca. 
15Diosman animalta cushpa tucuillata rupachingapaca, shuj shicuta, shuj jari 
llamata, shuj huatata charij maltun llamatami apamurca. 
16Juchamanda Diosman cungapaca, shuj jari chivotami apamurca. 
17Dioshuan ali cangapaj carangapaca, ishcai huagrata, picha jari llamata, picha 
jari chivota, shuj huatata charij picha maltun llamatami apamurca. 
Chaicunatami, Aminadab shuti runapaj churi Naasón runaca, Diosman cararca. 

18Chaipaj cati punllapica, Isacar ailluta mandaj Natanaelmi, Diosman 
carangapaj shamurca. Paica, Zuar shuti runapaj churimi carca. 
19Natanaelca, shuj kilo chaupita pezaj culqui platota, pusaj patsaj gramota 
pezaj culqui jarrotapashmi cararca. Chaicunaca, Diospajlla huasipi 
pezashcashnallatami carca. Chai ishcandipimi, Diosman carangapaj ashtahuan 
ali jacuta, aceitehuan chapushpa masashcata jundachishpa apamurca. 
20Shinallata patsaj chunga chuscu gramota pezaj oro cucharatapashmi, 
inciensota jundachishpa apamurca. 
21Diosman animalta cushpa tucuillata rupachingapaca, shuj shicuta, shuj jari 
llamata, shuj huatata charij maltun llamatami apamurca. 
22Juchamanda Diosman cungapaca, shuj jari chivotami apamurca. 
23Dioshuan ali cangapaj carangapaca, ishcai huagrata, picha jari llamata, picha 
jari chivota, shuj huatata charij picha maltun llamatami apamurca. 
Chaicunatami, Zuar shuti runapaj churi Natanaelca, Diosman cararca. 
24Quimsa punllapica, Zabulón ailluta mandaj Eliab shuti runami, Diosman 
carangapaj shamurca. Paica, Helón shuti runapaj churimi carca. 
25Eliab runaca, shuj kilo chaupita pezaj culqui platota, pusaj patsaj gramota 
pezaj culqui jarrotapashmi cararca. Chaicunaca, Diospajlla huasipi 
pezashcashnallatami carca. Chai ishcandipimi, Diosman carangapaj ashtahuan 
ali jacuta, aceitehuan chapushpa masashcata jundachishpa apamurca. 
26Shinallata patsaj chunga chuscu gramota pezaj oro cucharatapashmi, 
inciensota jundachishpa apamurca. 
27Diosman animalta cushpa tucuillata rupachingapaca, shuj shicuta, shuj jari 
llamata, shuj huatata charij maltun llamatami apamurca. 
28Juchamanda Diosman cungapaca, shuj jari chivotami apamurca. 
29Dioshuan ali cangapaj carangapaca, ishcai huagrata, picha jari llamata, picha 
jari chivota, shuj huatata charij picha maltun llamatami apamurca. 
Chaicunatami, Helón shuti runapaj churi Eliab runaca, Diosman cararca. 

30Chuscu punllapica, Rubén ailluta mandaj Elisur shuti runami, Diosman 
carangapaj shamurca. Paica, Sedeur shuti runapaj churimi carca. 
31Elisur runaca, shuj kilo chaupita pezaj culqui platota, pusaj patsaj gramota 
pezaj culqui jarrotapashmi cararca. Chaicunaca, Diospajlla huasipi 
pezashcashnallatami carca. Chai ishcandipimi, Diosman carangapaj ashtahuan 
ali jacuta, aceitehuan chapushpa masashcata jundachishpa apamurca. 
32Shinallata patsaj chunga chuscu gramota pezaj oro cucharatapashmi, 
inciensota jundachishpa apamurca. 
33Diosman animalta cushpa tucuillata rupachingapaca, shuj shicuta, shuj jari 
llamata, shuj huatata charij maltun llamatami apamurca. 
34Juchamanda Diosman cungapaca, shuj jari chivotami apamurca. 
35Dioshuan ali cangapaj carangapaca, ishcai huagrata, picha jari llamata, picha 
jari chivota, shuj huatata charij picha maltun llamatami apamurca. 
Chaicunatami, Sedeur shuti runapaj churi Elisur shuti runaca, Diosman 
cararca. 
36Picha punllapica, Simeón ailluta mandaj Selumiel shuti runami, Diosman 
carangapaj shamurca. Paica, Zurisadai shuti runapaj churimi carca. 
37Selumiel runaca, shuj kilo chaupita pezaj culqui platota, pusaj patsaj gramota 
pezaj culqui jarrotapashmi cararca. Chaicunaca, Diospajlla huasipi 
pezashcashnallatami carca. Chai ishcandipimi, Diosman carangapaj ashtahuan 
ali jacuta, aceitehuan chapushpa masashcata jundachishpa apamurca. 
38Shinallata patsaj chunga chuscu gramota pezaj oro cucharatapashmi, 
inciensota jundachishpa apamurca. 
39Diosman animalta cushpa tucuillata rupachingapaca, shuj shicuta, shuj jari 
llamata, shuj huatata charij maltun llamatami apamurca. 
40Juchamanda Diosman cungapaca, shuj jari chivotami apamurca. 
41Dioshuan ali cangapaj carangapaca, ishcai huagrata, picha jari llamata, picha 
jari chivota, shuj huatata charij picha maltun llamatami apamurca. 

Chaicunatami, Zurisadai shuti runapaj churi Selumiel runaca, Diosman 
cararca. 
42Sucta punllapica, Gad ailluta mandaj Eliasaf shuti runami, Diosman 
carangapaj shamurca. Paica, Deuel shuti runapaj churimi carca. 
43Eliasaf runaca, shuj kilo chaupita pezaj culqui platota, pusaj patsaj gramota 
pezaj culqui jarrotapashmi cararca. Chaicunaca, Diospajlla huasipi 
pezashcashnallatami carca. Chai ishcandipimi, Diosman carangapaj ashtahuan 
ali jacuta, aceitehuan chapushpa masashcata jundachishpa apamurca. 
44Shinallata patsaj chunga chuscu gramota pezaj oro cucharatapashmi, 
inciensota jundachishpa apamurca. 
45Diosman animalta cushpa tucuillata rupachingapaca, shuj shicuta, shuj jari 
llamata, shuj huatata charij maltun llamatami apamurca. 
46Juchamanda Diosman cungapaca, shuj jari chivotami apamurca. 
47Dioshuan ali cangapaj carangapaca, ishcai huagrata, picha jari llamata, picha 
jari chivota, shuj huatata charij picha maltun llamatami apamurca. 
Chaicunatami, Deuel runapaj churi Eliasaf runaca, Diosman cararca. 
48Canchis punllapica, Efraín ailluta mandaj Elisama shuti runami, Diosman 
carangapaj shamurca. Paica, Amiud shuti runapaj churimi carca. 
49Elisama runaca, shuj kilo chaupita pezaj culqui platota, pusaj patsaj gramota 
pezaj culqui jarrotapashmi cararca. Chaicunaca, Diospajlla huasipi 
pezashcashnallatami carca. Chai ishcandipimi, Diosman carangapaj ashtahuan 
ali jacuta, aceitehuan chapushpa masashcata jundachishpa apamurca. 
50Shinallata patsaj chunga chuscu gramota pezaj oro cucharatapashmi, 
inciensota jundachishpa apamurca. 
51Diosman animalta cushpa tucuillata rupachingapaca, shuj shicuta, shuj jari 
llamata, shuj huatata charij maltun llamatami apamurca. 
52Juchamanda Diosman cungapaca, shuj jari chivotami apamurca. 

53Dioshuan ali cangapaj carangapaca, ishcai huagrata, picha jari llamata, picha 
jari chivota, shuj huatata charij picha maltun llamatami apamurca. 
Chaicunatami, Amiud runapaj churi Elisama runaca, Diosman cararca. 
54Pusaj punllapica, Manasés ailluta mandaj Gamaliel shuti runami, Diosman 
carangapaj shamurca. Paica, Pedasur shuti runapaj churimi carca. 
55Gamaliel runaca, shuj kilo chaupita pezaj culqui platota, pusaj patsaj gramota 
pezaj culqui jarrotapashmi cararca. Chaicunaca, Diospajlla huasipi 
pezashcashnallatami carca. Chai ishcandipimi, Diosman carangapaj ashtahuan 
ali jacuta, aceitehuan chapushpa masashcata jundachishpa apamurca. 
56Shinallata patsaj chunga chuscu gramota pezaj oro cucharatapashmi, 
inciensota jundachishpa apamurca. 
57Diosman animalta cushpa tucuillata rupachingapaca, shuj shicuta, shuj jari 
llamata, shuj huatata charij maltun llamatami apamurca. 
58Juchamanda Diosman cungapaca, shuj jari chivotami apamurca. 
59Dioshuan ali cangapaj carangapaca, ishcai huagrata, picha jari llamata, picha 
jari chivota, shuj huatata charij picha maltun llamatami apamurca. 
Chaicunatami, Pedasur shuti runapaj churi Gamaliel runaca, Diosman cararca. 
60Iscun punllapica, Benjamín ailluta mandaj Abidán runami, Diosman 
carangapaj shamurca. Paica, Gedeoni shuti runapaj churimi carca. 
61Abidán runaca, shuj kilo chaupita pezaj culqui platota, pusaj patsaj gramota 
pezaj culqui jarrotapashmi cararca. Chaicunaca, Diospajlla huasipi 
pezashcashnallatami carca. Chai ishcandipimi, Diosman carangapaj ashtahuan 
ali jacuta, aceitehuan chapushpa masashcata jundachishpa apamurca. 
62Shinallata patsaj chunga chuscu gramota pezaj, shuj oro cucharatapashmi, 
inciensota jundachishpa apamurca. 
63Diosman animalta cushpa tucuillata rupachingapaca, shuj shicuta, shuj jari 
llamata, shuj huatata charij maltun llamatami apamurca. 
64Juchamanda Diosman cungapaca, shuj jari chivotami apamurca. 

65Dioshuan ali cangapaj carangapaca, ishcai huagrata, picha jari llamata, picha 
jari chivota, shuj huatata charij picha maltun llamatami apamurca. 
Chaicunatami, Gedeoni runapaj churi Abidán runaca, Diosman cararca. 
66Chunga punllapica, Dan ailluta mandaj Ahiezer shuti runami, Diosman 
carangapaj shamurca. Paica, Amisadai shuti runapaj churimi carca. 
67Ahiezer runaca, shuj kilo chaupita pezaj culqui platota, pusaj patsaj gramota 
pezaj, culqui jarrotapashmi cararca. Chaicunaca, Diospajlla huasipi 
pezashcashnallatami carca. Chai ishcandipimi, Diosman carangapaj ashtahuan 
ali jacuta, aceitehuan chapushpa masashcata jundachishpa apamurca. 
68Shinallata patsaj chunga chuscu gramota pezaj oro cucharatapashmi, 
inciensota jundachishpa apamurca. 
69Diosman animalta cushpa tucuillata rupachingapaca, shuj shicuta, shuj jari 
llamata, shuj huatata charij maltun llamatami apamurca. 
70Juchamanda Diosman cungapaca, shuj jari chivotami apamurca. 
71Dioshuan ali cangapaj carangapaca, ishcai huagrata, picha jari llamata, picha 
jari chivota, shuj huatata charij picha maltun llamatami apamurca. 
Chaicunatami, Amisadai shuti runapaj churi Ahiezer shuti runaca, Diosman 
cararca. 
72Chunga shuj punllapica, Aser shuti ailluta mandaj Pagiel shuti runami, 
Diosman carangapaj shamurca. Paica, Ocrán shuti runapaj churimi carca. 
73Pagiel shuti runaca, shuj kilo chaupita pezaj culqui platota, pusaj patsaj 
gramota pezaj culqui jarrotapashmi cararca. Chaicunaca, Diospajlla huasipi 
pezashcashnallatami carca. Chai ishcandipimi, Diosman carangapaj ashtahuan 
ali jacuta, aceitehuan chapushpa masashcata jundachishpa apamurca. 
74Shinallata patsaj chunga chuscu gramota pezaj oro cucharatapashmi, 
inciensota jundachishpa apamurca. 
75Diosman animalta cushpa tucuillata rupachingapaca, shuj shicuta, shuj jari 
llamata, shuj huatata charij maltun llamatami apamurca. 

76Juchamanda Diosman cungapaca, shuj jari chivotami apamurca. 
77Dioshuan ali cangapaj carangapaca, ishcai huagrata, picha jari llamata, picha 
jari chivota, shuj huatata charij picha maltun llamatami apamurca. 
Chaicunatami, Ocrán shuti runapaj churi Pagiel shuti runaca, Diosman cararca. 
78Chunga ishcai punllapica, Neftalí ailluta mandaj Ahira shuti runami, 
Diosman carangapaj shamurca. Paica, Enán shuti runapaj churimi carca. 
79Ahira shuti runaca, shuj kilo chaupita pezaj culqui platota, pusaj patsaj 
gramota pezaj culqui jarrotapashmi cararca. Chaicunaca, Diospajlla huasipi 
pezashcashnallatami carca. Chai ishcandipimi, Diosman carangapaj ashtahuan 
ali jacuta, aceitehuan chapushpa masashcata jundachishpa cararca. 
80Shinallata patsaj chunga chuscu gramota pezaj oro cucharatapashmi, 
inciensota jundachishpa apamurca. 
81Diosman animalta cushpa tucuillata rupachingapaca, shuj shicuta, shuj jari 
llamata, shuj huatata charij maltun llamatami apamurca. 
82Juchamanda Diosman cungapaca, shuj jari chivotami apamurca. 
83Dioshuan ali cangapaj carangapaca, ishcai huagrata, picha jari llamata, picha 
jari chivota, shuj huatata charij picha maltun llamatami apamurca. 
Chaicunatami, Enán shuti runapaj churi Ahira shuti runaca, Diosman cararca. 
84Aceiteta talishpa, altarta Diospajlla cachun shicanyachijui punllapimi, 
israelcunata mandajcunaca culquita rurashca chunga ishcai platocunata, 
culquita rurashca chunga ishcai jarrocunata, orota rurashca chunga ishcai 
cucharacunata Diosman caranajurca. 
85Chai platocunaca, cada platomi shuj kilo chaupita pezarca. Jarrocunapash, 
shuj jarrolla chaupi kilo yalitami pezarca. Culqui platocunata, culqui 
jarrocunata tucuillata pezajpica, ishcai chunga canchis chaupi kilotashnami 
pezarca. Chai platocunaca, Diospajlla huasipi pezashcashnallatami carca. 
86Orota rurashca chai chunga ishcai cucharacunapash, inciensohuan jundami 
carca. Chai cucharacunaca, shuj cucharallami patsaj chunga chuscu gramota 

pezarca. Tucuilla oro cucharacunata pezajpica, quimsa patsaj canchis chunga 
gramotami pezarca. Chaicunaca, Diospajlla huasipi pezashcashnallatami carca. 
87Diosman cushpa tucuillata rupachina huagracunaca, chunga ishcai 
shicucunami carca. Chunga ishcai jari llamacuna, shuj huatata charij chunga 
ishcai maltun llamacunami carca. Chaicunataca, Diosman imatalla 
carashcacunahuanmi caranajurca. Juchamanda cushcacunaca, chunga ishcai 
jari chivocunami carca. 
88Dioshuan ali cangapaj carashpa rupachina animalcunata tucuillata 
tandachijpica, ishcai chunga chuscu maltun shicucuna, sucta chunga jari 
llamacuna, sucta chunga jari chivocuna, shuj huatata charij sucta chunga 
maltun llamacunami carca. Chai caranacunatami, altarta Diosman 
mingangapaca, aceitehuan javishpa, Diospajlla shicanyachishca jipa 
apamunajurca. 
89Moisesca, Taita Dioshuan parlangapajmi, Dioshuan tuparina jatun carpaman 
yaicun carca. Chaipimi, imashna causanata yachachishca shimicunata 
alichishca arcapaj tapa jahuapi, ishcai querubín nishcacunapaj chaupimanda, 
Dios rimajujta uyan carca. Chaipimi Diosca, Moiseshuan parlan carca. 

Números 8 

Aaronmi, lamparacunata japichishca 

1Mandaj Diosca, Moisestaca cashnami nirca: 
2“Aaronman, cashna nishpa villangui: ‘Canchis lamparacunata michata 
japichishpa, candelero ñaupajman punchayachijuchun, churangui’ ningui” 
nircami. 
3Aaronga chashnallatami rurarca. Mandaj Dios Moisesman 
mandashcashnallatami, lamparacunapi michata japichishpa, candelero ñaupa 
ladoman punchayachijuchun churarca. 
4Candelerotaca, cashnami rurarca. Orota rurashpami, martillohuan labrashca 
carca. Chaquimandapacha sisacunacamanmi, martillohuan labrashca carca. 

Mandaj Dios, Moisesman imashna rurachun ricuchishcashnallatami, chai 
candelerotaca chashnatapacha rurarca. 

Diospajlla cachunmi, levitacunataca shicanyachishca 

5Mandaj Diosca, Moisestaca cashnatapashmi nijurca: 
6“Levitacunataca, Israel puracunamanda shicanyachishpa, paicunapaj juchata 
anchuchijuchun, cashna rurangui. 
7Paicunapaj juchata anchuchijuchunga, cashnami rurana cangui: Juchata 
maillachina yacuta paicunapaj jahuapi tsirapachingui. Chai jipaca, 
paicunallata paicunapaj tucui cuerpota cuchillohuan llagllarishpa, paicunapaj 
churajunacunatapash tajshachun mandangui. Chashna rurashpami, paicunaca 
mapa illaj tucunga. 
8Chai jipaca, shuj maltun shicutami, ashtahuan ali jacuta aceitehuan 
chapushpa masashcandi japinajunga. Shinallata paicunapaj juchamandapash, 
shuj maltun shicutallata japingui. 
9Levitacunataca, ñucahuan tuparina jatun carpa ñaupajpi tandanajuchun 
mandangui. Tandanajushca tucui israelcunatapash tandachingui. 
10Mandaj Dios ñuca ñaupajman levitacunata ña tandachimushpaca, 
israelcunaca levitacunapaj uma jahuapimi paicunapaj maquita churanga. 
11Aaronmi, Mandaj Dios ñucaman israelcuna carashca levitacunataca 
cuhuanga. Chashna rurajpimi, levitacunaca Mandaj Dios ñucapajta rurashpa 
servinajunga. 
12Levitacunapash, maltun shicucunapaj uma jahuapimi, paicunapaj maquita 
churanga. Paicuna chashna rurajpimi, shuj maltun shicutaca, paicunapaj 
juchamanda ñucaman cuhuangui. Caishujtaca, paicunapaj juchata 
anchuchijuchun, Mandaj Dios ñucaman cushpa tucuillata rupachingui. 
Levitacunapaj juchamandami, chashna rurangui. 
13Chai jipaca, levitacunataca Aaronbaj ñaupajpi, paipaj churicunapaj ñaupajpi 
shayachishpa, Mandaj Dios ñucaman cuhuangui. 

14Chashnami levitacunataca, Israel puracunamanda ñucapajlla cachun 
shicanyachingui. Chashna rurajpimi, levitacunaca ñucapajlla tucunga. 
15Chai jipami, levitacunaca ñucahuan tuparina jatun carpapi ñucapajta 
rurangapaj shamunajunga. Paicunaca, mapa illajcunami canga. Shinamandami 
paicunataca, ñucaman cuhuangui. 
16Levitacunaca, Israel puracunapica punda huacharishca churicunapaj 
randimi, ñucapajlla shicanyachi tucushca. Paicunataca, tucui israelcunapaj 
punda churicunapaj randimi japircani. 
17Israel puracunapica punda churicunapash, punda huacharishca jari 
animalcunapash, tucuilla ñucapajmi. Paicunataca, Egipto llactapi punda 
churicunata, punda huacharishca jari animalcunata huañuchishca 
punllamandapachami, ñucapajlla cachun shicanyachircani. 
18Levitacunataca, tucuilla israelcunapaj punda churicunapaj randimi japircani. 
19Ñucami levitacunataca, Israel puramanda agllashpa, Aarondapash, paipaj 
churicunatapash ayudachun curcani. Ñucahuan tuparina jatun carpapica, 
israelcunapaj randica, levitacuna ñucata servinajuchun, israelcuna Dioshuan 
ali tucuchumbash, paicuna mañanajuchunmi curcani. Paicuna mañajpica, 
ñucapajlla huasiman israelcuna chayamujpipash, huañuchij llaquita israelcuna 
ama japichunmi, chashna curcani” nijurcami. 
20Moisespash, Aaronbash, tandanajushca tucui israelcunatapash, 
levitacunamanda Mandaj Dios imashna Moisesta mandashcashnallatami, 
levitacunataca tucuita rurashpa pactachinajurca. Shinami israelcunaca, 
levitacunataca Diospajlla cachun shicanyachinajurca. 
21Levitacunaca, mapa illajcuna tucushpami, paicunapaj churajunacunatapash 
tajshanajurca. Shina cajpimi Aaronga, levitacunataca Mandaj Diospaj 
ñaupajman apamushpa curca. Aaronga, paicuna mapa illaj quedachunmi, 
paicunapaj juchamanda Diosman cujurca. 

22Chai jipami levitacunaca, Mandaj Dioshuan tuparina jatun carpapica, 
Aaronbaj ñaupajpi, paipaj churicunapaj ñaupajpipash, Diospajta rurangapaj 
shamunajurca. Mandaj Dios levitacunamanda Moisesta imashna 
mandashcashnallatami, levitacunataca tucuita rurashpa pactachinajurca. 
23Chai jipami Mandaj Diosca, Moisesman cashna nishpa villajurca: 
24“Levitacunaca, ñucahuan tuparina jatun carpapi ñucapajta rurashpa 
servingapaca, ishcai chunga picha huatata charijmanda vichaimanmi 
yaicumunga. 
25Paicunaca, picha chunga huatata charingacamanllami, ñucapajta 
ruranajunga. Chai jipaca, cutinga na servingapaj yaicui ushangachu. 
26Shina cashpapash paicunapaj huauquicunahuanmi, ñucahuan tuparina jatun 
carpata cuidanajunga. Ashtahuangarin punda servishcashnallataca, ña na 
servinajungachu. Levitacuna ñucapajta ruranajuchunga, chashnami rurana 
cangui” nijurcami. 

Números 9 

Pascua punllapimi, cushijushpa micunajushca 

1Mandaj Diosca, Sinaí shuti jichushca pambapimi, israelcuna Egipto 
llactamanda llujshimushcapash, ña ishcai huatapaj callari quillapi, Moisesman 
cashna nishpa villajurca: 
2“Israelcunaca, pascua punllapi micuitaca, chai micuita rurana punllapillatami 
ruranajunga. 
3Cai callari quillapi chunga chuscu punlla tucujpica, chishimanda 
amsayangacaman chai micuna punllallata cushijushpa micunguichilla. Tucuita 
imashna rurana cashcashnallata, tucuita imashna mandashcashnallata 
cushijushpa micunguichilla” nircami. 
4Shina nijpimi Moisesca, israelcunataca pascua punllapi cushijushpa 
micunajuchun mandarca. 

5Shinamandami israelcunaca, Sinaí shuti jichushca pambapica, huata callari 
quillapi chunga chuscu punllapica, chishimanda amsayangacaman, pascua 
punllata cushijushpa, jatun micuita ruranajurca. Mandaj Dios, Moisesman 
tucuita mandashcashnallatami, israelcunaca chashnatapacha ruranajurca. 
6Ashtahuangarin huaquingunaca, huañushcapi tacarishcamanda mapa 
cashpami, pascua punllapi micuitaca na ushanajurca. Chaimandami, chai 
punllallata Moisespaj ñaupajman, Aaronbaj ñaupajman shamushpa, 
7paicunaca cashna ninajurca: —Ñucanchica, huañushcapi tacarishpallami 
mapayashcanchi. ¿Imashpata caishuj israelcunahuan pascua punllapi, Mandaj 
Diosman imagutapash caranamandaca jarcai tucushunyari?— ninajurcami. 
8Shina nijpimi Moisesca, cashna nishpa tigrachirca: —Caipi shuyaichi, Mandaj 
Dios cangunamanda imata mandajtara uyasha— nircami. 
9Chaipimi Mandaj Diosca, Moisestaca cashna nirca: “Israelcunaman cashna 
nishpa villangui: 
10‘Canguna puramandapash, cangunapaj mirai puramandapash, huañushcapi 
maijambash tacarishpa mapayashca cashpa, na cashpaca caruman rijushpa, na 
micui ushashca cashpaca, Mandaj Dios ñucata yarishpa pascua punllapi 
cushijushpa micunataca micuchunlla. 
11Paicunaca, cati quilla chunga chuscu punllapimi, chishimanda 
amsayangacaman cushijushpa micunajunga. Chai punllapica jayaj jihuahuan, 
levadura illaj tandahuanmi micunajunga. 
12Diosman cushpa huañuchishca animalpaj aichataca, cayandi punllapaca 
imatallapash na saquingachu. Chai huañuchishca animalpaj 
tullucunatallapash, na faquingachu. Pascua punllapi imashna tucuita rurana 
cashcashcashnallatami cushijushpa micunajunga. 
13Ashtahuangarin maijambash mapa illaj cashpata, maimambash na rishca 
cashpata, pascua punllapi micunata na micushpaca, Israel puracunamandaca 

anchuchi tucungapachami. Mandashca punllapi, Mandaj Diosman 
imagutapash na carashcamandami, chai runaca juchamanda llaquita apanga. 
14Shuj llactamanda shamushca runa cangunahuan causajushpa, paipash 
Mandaj Dios ñucata yarishpa, pascua punllapi micushpaca, pascua punllapi 
imashna rurana cashcashnallata, cushijushpa micuchun mandashcashnallata 
rurachun. Shuj llactamanda cashpa, chai llactapillata huacharishca 
cashpapash, imashna rurana cashcashcashnallata ruranguichi’ nishpa 
villangui” nijurcami. 

Diospaj jatun carpa jahuapimi, fuyu tiarishca 
(Éx. 40:34-38) 

15Diospaj jatun carpata shayachinajui punllapica, imashna causanata 
yachachishca shimicunata alichishca arca tiajuj jatun carpa jahuapimi, fuyu 
quilparca. Chishi amsayajujmanda cayandi tutamandacamanmi, Diospaj jatun 
carpapica ninashnalla tiajuj ricurijurca. 
16Chashnami punllandi ricurijurca. Punllapica, fuyumi quilpajurca. Tutaca, 
nina rupajunshnami ricurijurca. 
17Diospaj jatun carpa jahuamanda fuyu ña vichai rijpica, israelcunapashmi 
rinajurca. Fuyu maipi shayarijpipash chaipimi, paicunapaj carpacunata 
shayachishpa tianajurca. 
18Israelcunaca, Mandaj Dios mandajpillami rinajurca. Mandaj Dios 
mandajpillatami, carpacunatapash shayachishpa tianajurca. Diospaj jatun 
carpa jahuapi fuyu tiajui punllacunaca, paicunaca carpacunapi tianajurcallami. 
19Diospaj carpa jahuapi fuyu unai punllacunata tiajujpica, israelcunaca Mandaj 
Dios mandashcata cazushpami, maimambash na rinajurca. 
20Diospaj carpa jahuapi fuyu ashalla punllacunata tiajujpica israelcunaca, 
Mandaj Dios mandajpimi, carpacunata shayachishpa tianajurca. Shinallata 
Mandaj Dios mandajpillatami rinajurca. 

21Chishimandapacha tutamandacaman fuyu tiajujpi, na cashpaca tutamanda 
fuyu vichai rijpica, israelcunaca rinllami carca. Na cashpaca, shuj punllata 
chishashpa tutayajpi, fuyu vichai rijpica rinllami carca. 
22Fuyuca, huaquimbica ishcai punllatalla, huaquimbica shuj quillata, na 
cashpaca shuj huatatami, Diospaj carpa jahuapica tiajurca. Fuyu chaipi 
tiajujpica, israelcunapash na maimambash rishpami, chaipi tianajun carca. 
Ashtahuangarin fuyu vichai rijpica, paicunapashmi rinajurca. 
23Mandaj Dios mandajpillami, carpacunata shayachishpa tiarinajurca. Mandaj 
Dios mandajpillatami rinajurca. Mandaj Dios mandashpa, Moiseshuan 
villachishcashnallatami paicunaca, Mandaj Dios mandashcata cazunajurca. 

Números 10 

Culqui trompetacunata rurachunmi mandashca 

1Mandaj Diosca, Moisesmanmi cashna nishpa villajurca: 
2“Culqui trompetacunata, ishcaita rurai. Chaicunataca, martillohuan tacashpa 
rurangui. Chaicunaca, tandanajushca israelcunata cayangapaj, carpacunata 
shujman apanata villangapajmi canga. 
3Chai trompetacunata huacachijpimi, tucuilla tandanajushca israelcunaca, 
ñucahuan tuparina jatun carpaman yaicuna pungupi, cambaj ñaupajman 
tandanajunga. 
4Ashtahuangarin shujlla trompetata huacachijpica, huaranga huaranga 
israelcunata mandajcunallami, cambaj ñaupajman tandanajunga. 
5Shinllitapacha huacachij uyarijpica, indi llujshimuj lado carpacunapi causaj 
israelcunami jatarinajunga. 
6Ishcaicaman shinllitapacha huacachijpica, ura lado carpacunapi causajcunami 
jatarinajunga. Shinallata paicuna ri callarichumbash, shinllitapachami 
huacachinga. 
7Ashtahuangarin tandanajushca israelcunata tandachingapaj huacachishpaca, 
alilla huacachinguichi. 

8Chai trompetacunataca, Aaronbaj churi curacunami huacachinajunga. 
Caitaca, cangunapaj miraicunacaman tucui causaipi pactachinajuchun ñuca 
cushca shimicunami. 
9Cangunapaj llactapi ña causanajujpi, cangunata fiñajcuna cangunahuan 
macanajungapaj shamujpica, paicunahuan macanajungapaj ringapaca, 
trompetacunata shinllitapacha huacachinguichi. Chashna rurajpimi, cangunata 
Mandaj Taita Dios ñucapash yarisha. Cangunata fiñajcunapaj maquimandami 
quishpichisha. 
10Jatun fiesta punllacunapi, quilla callari punllacunapipash, canguna cushijuna 
chai punllacunapi trompetacunata huacachinguichi. Chai punllacunapi 
animalcunata ñucaman cushpa tucuillata rupachinajushpa, ñucahuan ali 
cangapaj, animalcunata ñucaman cushpa huañuchinajushpa, chashna 
huacachinguichi. Chashna rurajpimi, cangunapaj Taita Dios ñucaca cangunata 
yariajusha. Ñucami, cangunata Mandaj Taita Dios cani” nijurcami. 

Israelcuna, Sinaí urcumanda llujshishcatami villajun 

11Egiptomanda israelcuna llujshimushcapash, ñami shuj huata ishcai quilla 
tucurca. Chai quillapaj ishcai chunga punllapimi fuyuca, imashna causanata 
yachachishca shimicunata alichishca tiajuj jatun carpa jahuamandaca, vichai 
ri callarirca. 
12Chaimandami israelcunaca, Sinaí shuti jichushca pambamandaca, imashna 
rina cashcashnallata, fuyuta catishpa rinajurca. Fuyuca, Parán shuti jichushca 
pambapimi shayarirca. 
13Israelcunaca, Mandaj Dios mandashpa, Moiseshuan villachicashnallatami, 
chaira rishpa callarinajurca. 
14Judá aillupaj carpacunamandami, paicunapaj banderahuan, paicunapaj 
soldadocuna imashna tandanajushcapi, caishuj aillucunapaj soldadocunata 
ñaupashpa ri callarirca. Judá aillupaj soldadocunataca, Aminadab shuti 
runapaj churi Naasón shuti runami mandajurca. 

15Isacar aillupaj soldadocunataca, Zuar shuti runapaj churi Natanaelmi 
mandajurca. 
16Zabulón aillupaj soldadocunataca, Helón shuti runapaj churi Eliab shuti 
runami mandajurca. 
17Paicunapaj catica, Gersonbaj mirai, Merari shuti runapaj mirai levitacunami, 
Diospaj carpa pascashcata apashpa catinajurca. 
18Paicunapaj catica, Rubén aillupaj soldadocunami, paicunapaj banderahuan, 
paicunapaj soldadocuna imashna tandanajushcapi ri callarinajurca. Chai 
soldadocunataca, Sedeur shuti runapaj churi Elisur shuti runami mandajurca. 
19Simeón aillupaj soldadocunataca, Zurisadai shuti runapaj churi Selumiel 
shuti runami mandajurca. 
20Gad aillupaj soldadocunataca, Deuel shuti runapaj churi Eliasafmi 
mandajurca. 
21Paicunapaj catica, Coat runapaj mirai levitacunami, Diospajlla huasi ucupi 
imalla tiashcacunata apashpa catinajurca. Paicuna chayajpica, ñaupashpa rij 
levitacunaca, ñami Diospaj jatun carpataca shayachishca carca. 
22Paicunapaj catica, Efraín aillupaj soldadocunami, paicunapaj banderahuan, 
paicunapaj soldadocuna imashna tandanajushcapi ri callarinajurca. Chai 
soldadocunataca, Amiud shuti runapaj churi Elisama shuti runami mandajurca. 
23Manasés aillupaj soldadocunataca, Pedasur shuti runapaj churi Gamaliel 
runami mandajurca. 
24Benjamín aillupaj soldadocunataca, Gedeoni runapaj churi Abidán shuti 
runami mandajurca. 
25Chaicunapaj catica, Dan shuti aillupaj soldadocunami, paicunapaj 
banderahuan, paicunapaj soldadocuna imashna tandanajushcapi catinajurca. 
Paicunaca cuidashpami, tucuicunapaj huashata catinajurca. Chai 
soldadocunataca, Amisadai shuti runapaj churi Ahiezer shuti runami 
mandajurca. 

26Aser shuti aillupaj soldadocunataca, Ocrán shuti runapaj churi Pagiel shuti 
runami mandajurca. 
27Neftalí aillupaj soldadocunataca, Enán shuti runapaj churi Ahira shuti runami 
mandajurca. 
28Chashnami israelcunaca, paicuna tianajuj pushtumanda shuj ladoman rina 
chayajpica, paicunapaj soldadocuna imashna tandanajushcapi rinajurca. 
29Moisespaj huarmipaj taitaca, madianitapura Rag:uel shutimi carca. Chai 
taitapaj churi Hobab shuti runatami, Moisesca cashna nirca: —Ñucanchica, 
Mandaj Dios carashapacha nishca llactamanmi rinajunchi. Mandaj Diosmi, 
ñucanchi israelcunaman alita rurasha nirca. Ñucanchihuan jaculla, 
ñucanchipash canman alita rurashunmi— nircami. 
30Shina nijpimi chai runaca, Moisesman cashna nishpa tigrachirca: —Ñucaca 
na rishachu. Ashtahuangarin ñuca llactapi ñuca familiacunapajmanmi rigrini— 
nircami. 
31Shina nijpipash Moisesca, cashnami nijurca: —Ama ñucanchita saquishpa 
ripaichu. Cai jichushca pambapi, maipi carpacunata shayachishpa ali 
tiarinatapash canmari, aliguta rijsipangui. Canmari, ñucanchi maitalla 
rinatapash ricuchingui. 
32Can ñucanchihuan rijpica, ima horas Mandaj Dios ñucanchiman alicunata 
rurajpica, ñucanchipashmi canman alita rurashun— nijurcami. 
33Chashnami israelcunaca, Mandaj Diospaj urcumandaca, quimsa punllata ña 
rinajurca. Mandaj Dioshuan ari ninajushpa escribishcata alichishca 
arcahuanga, quimsa punllata rina carutami paicunata ñaupashpa rinajurca. 
Paicunaca, maipi samanata mascashpami rinajurca. 
34Mandaj Diospaj fuyupash punllandimi, paicunapaj jahuata rijurca. 
35Mandaj Diospaj arcahuan ña ri callarijpica, Moisesca cashnami nirca: 
“Mandaj Dioslla, jataripairi. Canda fiñajcunataca, caita chaita cachapairi. 

Canda millanayachij runacunatapash, cambaj ñaupajmanda calpachipairi” 
nircami. 
36Diospaj arcahuan shayarijpica Moisesca, cashnami nirca: “Mandaj Dioslla, cai 
huaranga huaranga israelcunataca tigrarishpa ricupairi” nircami. 

Números 11 

Mandaj Diosca, codorniz nishcacunatami cachashca 

1Mandaj Diosta juchachishpa israelcuna rimanajujpimi, cashna tucurca: 
Mandaj Diosca chaita uyashpami, nina japirinashna ninanda fiñarirca. Shina 
fiñarijpi, Mandaj Diospaj nina paicunapaj jahuapi japirishpami, shuj lado 
manñapi carpacunata rupachishpa tucuchirca. 
2Chaimandami israelcunaca, Moisesta caparinajurca. Chashna caparijpimi 
Moisesca, paicunamanda Mandaj Diosta mañajpi, chai ninaca huañurca. 
3Mandaj Dios cachamushca nina paicunapaj carpacunata 
rupachishcamandami, chai pambataca, Tabera shutita shutichirca. 
4Israelcunahuanga, caru llactamanda shamushca gentecunapashmi 
chapurishca carca. Paicunaca, micunatallami yarianajurca. Shinamandami 
israelcunapash, cutin cashna nishpa huacanajurca: “¡Maijambash ñucanchiman 
aichata carashcanman! 
5Egiptopica, pijitapash yanga micushcatami yarinchi. Pepinocunata, 
melongunata, puerro nishcacunata, cebollacunata, ajoscunatapash 
micushcatami yarinchi. 
6Cunanga, yarjaimanda huañunajunchimari. Caipica, maná shuti granollamari 
ricurin. Shuj granocunaca, na ricurinllu” ninajurcami. 
7Maná shuti granoca, culantro muyushnallami carca. Chaicunaca, bedelio 
nishca jambishnalla quillullagumi carca. 
8Israelcunaca, caita chaita rishpami, chai granotaca pallanajurca. Chaitaca, 
cutana rumipi tacashpa, na cashpaca cutashpami, mangapi yanunajurca. Na 

cashpaca mishqui tandata rurashpami micunajurca. Chai micunaca, mushuj 
aceitehuan rurashcashna mishqui mishquimi carca. 
9Tuta jamzi paramujpimi, chai maná shuti granoca, israelcunapaj carpacuna 
tianajuj pambacunapi urmajurca. 
10Moisesca, israelcunataca paicunapaj carpa pungucunapi, paicunapaj 
familiacunamanda tucuicuna huacanajujtami uyarca. Mandaj Diospash, nina 
japirinshnami ninanda fiñarirca. Moisespajpash, nalimi ricurirca. 
11Chaimandami Moisesca, Mandaj Diostaca cashna nijurca: —Canda servijtaca, 
¿imashpata cashna llaquichihuangui? Cai tucui israelcunahuan llaquita 
apachun saquingapaca, ¿imashpata cambaj ñaupajpica nali ricurishcani? 
12¿Ñucachu cai tucui gentecunataca, vijsayu tucurcani? Paicunapaj ñaupa 
taitacunaman can carashami nishpa juramentushca llactaman, chuchujuj 
huahuata marcashpa apanshna apai ningapaca, ¿ñucachu ungurcani? 
13Paicunaca: ‘Ñucanchiman aichata carahuai’ nishpami huacashpa, 
ñucapajman shamunajun. Cai tucui israelcunaman carangapaca, ¿maipita 
aichataca tarishayari? 
14Cai tucui gentecunata ñucalla pushanaca, ninan shinllipachami. Chaimanda 
ñucalla pushaitaca, na ushanichu. 
15Ñucata chashna llaquichina cashpa, cambaj ñaupajpi ñuca ali ricurishca 
cajpica, ñuca causaita quichuhuailla nipanimi. Cashna llaquita ricungapaca, na 
munanichu— nijurcami. 
16Shina nijpimi Mandaj Diosca, Moisestaca cashna nirca: —Israelcunata 
mandaj rucucuna puramandaca, israelcunata mandaj cajta can rijsishca canchis 
chunga mandaj rucucunata tandachimui. Paicunataca, chaipi canhuan 
shuyanajuchun ñucahuan tuparina jatun carpa punguman tandachingui. 
17Chaipimi ñuca urai shamushpa canhuan rimasha. Shinallata cambi tiaj 
Espiritumanda japishpami, paicunapi churasha. Shinamandami, paicunapash 
israelcunapaj llaquita apanajunga. Chaipica, na canlla llaquita apanguichu. 

18Ashtahuangarin israelcunataca, cashna ningui: ‘Cayapaca ñucapajlla 
tucuichi, cayaca aichata micunguichimi. Cangunaca: ¡Ñucanchi micungapaj 
pipash aichata carashcanman! ¡Egiptopica, aligutapachami causanajurcanchi! 
nishpami, Mandaj Dios uyajta huacarcanguichi. Chaimandami Mandaj Diosca, 
canguna micuchun aichata caragrin. 
19Cunanga, shuj punllatalla, ishcai punllatalla, picha punllatalla, na cashpaca 
chunga punllatalla, ishcai chunga punllatallapash, aichataca na 
micugringuichichu. 
20Ashtahuangarin shuj quillacamanmi, singatapash llujshingacaman, 
millanayachingacaman micugringuichi. Cangunapaj chaupipi causajuj Mandaj 
Diostaca, yangapi churashpami, cangunaca: ¿Imapajchari Egiptomandaca 
llujshimurcanchi? nishpa, paipaj ñaupajpi huacarcanguichi. Chaimandami 
chashna micunguichi’ ningui— nijurcami. 
21Shina nijpimi Moisesca, cashna nirca: —Ñucahuan shamunajuj israelcunaca, 
chaquilla purij sucta patsaj huaranga runacunami. ¡Shina cajpitami, canga: 
‘Shuj quillacaman micunajuchunmi, aichata carasha’ ningui! 
22Chai tucuillaman carangapaca llamacunata, huagracunata cungata 
muchushpa huañuchijpipash, na cashpaca, mama cuchamanda tucuilla 
pijicunata apamushpa carajpipash, na pactangachu— nircami. 
23Shina nijpimi Mandaj Diosca, Moisesman cashna nishpa tigrachirca: —
¿Mandaj Dios ñucaca, maqui illajchu quedashcani? Ñuca rimashca 
shimicunaca pactanllu, nachu pactan, cunanmi ricungui— nircami. 
24Moisés ña llujshishpaca, Mandaj Dios imatalla nishcacunatami, 
israelcunaman villarca. Chai jipaca, israelcunata mandaj puracunamanda 
canchis chunga rucucunata tandachishpami, Diospaj jatun carpa muyundipi 
shayarinajuchun mandarca. 
25Chaipimi Mandaj Diosca, fuyupi urai shamushpa, Moiseshuan rimarca. Chai 
jipaca Mandaj Diosca, Moisespi tiaj Espiritumanda japishpami, canchis chunga 

mandaj rucucunapi churarca. Paicunapaj jahuapi Diospaj Espíritu tiarijpimi, 
Diosmanda villanataca, na shaijushpa villanajurca. 
26Eldad shuti, Medad shuti ishcai rucucunami, paicunapaj carpacunapillata 
quedashca carca. Paicunapajmambashmi, Diospaj Espíritu shamurca. 
Paicunapash escribichi tucushca puracunalla cashpapash, jatun carpamanga na 
shamushcachu carca. Paicunapashmi, Dios ima nishcata carpacunapi 
villanajurca. 
27Shina villanajujta uyashpami, shuj chairalla viñai huambraguca, 
Moisespajman calpamushpa: —Eldad shuti, Medad shuti runacunaca, 
carpacunapimi Dios ima nishcata villanajun— nishpa villarca. 
28Shina villajpimi Nun shuti runapaj churi Josueca, Moisesman cashna nishpa 
tigrachirca: —Ñuca amo Moiseslla, chashna rimanajujcunataca jarcapairi— 
nircami. Chairalla viñai puramanda Josueca, Moisesta ayudajmi carca. 
29Shina nijpimi Moisesca, cashna nirca: —¿Canga, ñucata juchachishpachu 
chashna nijungui? Mandaj Dios paipaj Espirituta paicunapi churajpi, tucuicuna 
Dios ima nishcata villajcuna tucushpapash, alimi canman— nircami. 
30Chaimandaca Moisespash, israelcunata mandaj rucucunapash, paicuna 
causanajuj carpacunaman tigrarcallami. 
31Mandaj Dios cachamushca huaira shamushpami, mama cuchamanda 
codorniz nishca alasyu animalcunataca, carpacunata israelcuna shayachishpa 
tianajuj pushtuman cachamurca. Chaimandami codornizcunaca, caishuj 
ladomambash, chaishuj ladomambash, shuj punllatashna rina carupi, carpa 
muyundicunapi urmanajurca. Vichai jahuamambash, iscun chunga 
centimetrotashnami jahuan jahuan tianajurca. 
32Shina cajpimi gentecuna llujshishpaca tucui punlla, tucui tuta, cati 
punllapash tucui punlla codornizcunataca pallanajurca. Ashagutalla japin 
nishcami, chunga mundun codornizcunata japinajurca. Chai codornizcunataca, 
paicunapaj carpa muyundicunapimi mandanajurca. 

33Gentecuna chai aichata shimipi charinajushpapash nara acujpillatami, 
Mandaj Diosca paicunata ninandapacha fiñarca. Chaimandami chai 
gentecunapajman, huañuchij llaquita cachamushpa huañuchirca. 
34Na amishpa micuj gentecuna huañujpi, chaipi pambashcamandami chai 
pushtutaca, Kibrot-hataava shutita shutichirca. 
35Israelcunaca, Kibrot-hataava shuti pushtumandaca, Hazerot shuti puebloman 
rishpami, chaipi quedarca. 

Números 12 

Mariapash, Aaronbash Moisesta nalicachishpami rimashca 

1Mariapash, Aaronbash, Moisestaca, paipaj huarmimandami fiñashpa 
rimanajurca. Moisesca, Cus shuti llactamanda huarmihuanmi cazarashca carca. 
2Paitaca, cashnami ninajurca: “¿Moiseshuanllachu, Mandaj Diosca rimashca? 
¿Nachu ñucanchihuambash rimashcayari?” ninajurcami. Chashna ninajujtami, 
Mandaj Diosca uyarca. 
3Moisés runagumi, tucui cai pachapi causaj jaricunamandaca, yali ali shunguta 
charirca. 
4Chai jipami, Mandaj Diosca Moisesta, Aaronda, Mariataca: “Ñucahuan 
tuparina jatun carpaman quimsandi llujshichi” nirca. Shina nijpimi paicunaca, 
quimsandi llujshinajurca. 
5Chai jipami Mandaj Diosca, pilarshna shayajuj fuyupi uriajushpa, carpa pungu 
ladoman shayarirca. Chaipimi Aarondapash, Mariatapash cayajpi, ishcandi 
llujshimurca. 
6Paica cashnami nirca: “Cunanga, ñuca rimashcata uyahuaichi. Mandaj Dios 
ñuca ima nishcata villaj runa canguna purapi tiajpica, muscuipishnami 
ricurisha. Paihuanga muscuipimi parlasha. 
7Ashtahuangarin ñucata servij Moiseshuanga, na chashna parlashachu. Paica, 
ñuca huasipi tucui imatalla ruranatapash, aliguta pactachishpami causajun. 

8Chaimandami paihuanga, ñavi ñavi parlasha. Ali entendinallatami parlasha. 
Na muscuipishna ricurishpa parlashachu. Chaimandami Mandaj Dios imashna 
cajtaca, ñavi ñavi ricuhuanga. ¿Imashpata ñucata servij Moisesta fiñashpa 
rimanataca, na manllarcanguichi?” nircami. 
9Shina nishpallami Mandaj Diosca, nina japirinshna paicunahuan ninanda 
fiñarishpa rirca. 
10Diospaj jatun carpamanda fuyu rijpica Mariaca, lepra ung:uihuan rasushna 
yuraj yurajmi cashca carca. Mariata, Aarón ricujpica, lepra ung:uihuanmi 
cashca carca. 
11Chaimandami Aaronga, Moisesta cashna nirca: “¡Ñuca amolla! Ñucanchica, 
imatapash na yachajcunashna maitapash ninajushpami, juchata 
rurapashcanchi. Cunanga, cai juchataca, ama ñucanchi jahuapi churapaichu. 
12Cunanga paitaca, huañushcata ungushca huahuatashnaca, ama saquipaichu. 
Mamapaj vijsapillata chaupita ismushpa llujshishca huahuatashnaca, ama 
saquipaichu” nircami. 
13Shina nijpimi Moisesca, Mandaj Diosta caparishpa cashna nijurca: “Taita 
Dioslla, Mariataca cunanda alichipairi nipanimi” nijurcami. 
14Shina mañajpimi Mandaj Diosca, Moisesman cashna nishpa tigrachirca: 
“Paipaj taita paipaj ñavipi t'ucajpica, ¿nachu canchis punllacaman pingai 
tucunman? Shina cashcamanda, canchis punllacaman carpacunamanda 
llujchishpa cachai tucuchun. Chai jipami, tandanajushca israelcunapajman 
cutin tigramui ushanga” nircami. 
15Shina nijpimi Mariaca, canchis punllacunata carpacunamanda llujchishpa 
cachai tucurca. María paicunahuan tandanajungacamanmi, israelcunaca na 
shuj ladoman yalinajurca. 
16María ña tigrajpimi israelcunaca, Hazerot shuti pueblomanda llujshishpa, 
Parán shuti jichushca pambapi carpacunata shayachishpa tiarinajurca. 

Números 13 

Pacalla ricuchunmi, chunga ishcai runacunata cachashca 
(Deut. 1:19-33) 

1Mandaj Diosca, Moisesmanmi cashna nishpa villarca: 
2“Canga, Canaán llactata rijsigrichun, canhuan tianajuj runacunata cachai. 
Chai llactatami, israelcunaman caragrini. Paicunataca, paicunapaj ñaupa 
taitacunapaj mirai cada aillumanda shuj mandajta cachai” nircami. 
3Shina nijpimi Moisesca, Parán shuti jichushca pambamandaca, Mandaj Dios 
mandashcashnallata cacharca. Tucui chai runacunaca, Israel aillucunata 
mandajcunami carca. 
4Chai mandajcunapaj shuticunaca, caicunami: Rubén aillumandaca, Zacur 
shuti runapaj churi Samúa shuti runami rirca. 
5Simeón aillumandaca, Hori shuti runapaj churi Safat shuti runami rirca. 
6Judá aillumandaca, Jefone shuti runapaj churi Caleb shuti runami rirca. 
7Isacar aillumandaca, Josepaj churi Igal shuti runami rirca. 
8Efraín aillumandaca, Nun shuti runapaj churi Oseasmi rirca. 
9Benjamín aillumandaca, Rafú shuti runapaj churi Palti shuti runami rirca. 
10Zabulón aillumandaca, Sodi shuti runapaj churi Gadiel shuti runami rirca. 
11Josepaj churi Manasés aillumandaca, Susi shuti runapaj churi Gadi shuti 
runami rirca. 
12Dan shuti aillumandaca, Gemali shuti runapaj churi Amiel shuti runami rirca. 
13Aser shuti aillumandaca, Micael shuti runapaj churi Setur shuti runami rirca. 
14Neftalí aillumandaca, Vapsi shuti runapaj churi Nahbi shuti runami rirca. 
15Gad shuti aillumandaca, Maqui shuti runapaj churi Geuel shuti runami rirca. 
16Canaán llactata rijsichun, Moisés cachashca runacunapaj shuticunaca, 
chaicunami. Nun shuti runapaj churi Oseas runatami Moisesca, Josué shutita 
shutichirca. 

17Moisesca, Canaán llactata rijsichun cachajushpaca, cashna nishpami 
cacharca: —Cunan caimanda Neguev llactaman vichai rishpaca, urcuman 
vichai ringuichi. 
18Chaiman chayashpaca, Canaán llacta imashna cajta ali ricunguichi. Chai 
llactapi causaj gentecuna shinlli cajta, na cashpaca na ushanallacuna cajta, 
huaquinlla cajta, na cashpaca ashtacacuna cajtapash ricunguichi. 
19Paicuna causanajuj llactaca ali cajta, nali cajta, paicuna causanajuj 
pueblocunapash, carpa huasicuna cajta, na cashpaca muyundi jatun pircata 
rurashca cajtapash ricunguichi. 
20Alpacunapash, ali granota fucuj cajta, na fucuj cajtapash, chaipi quirucuna 
tiajta, na tiajtapash ali ricunguichi. Na manllashpa, chai llactapi ima granocuna 
fucushcatapash japinguichilla— nircami. Chai punllacunapica, punda fucushca 
uvasta tandachina punllacunami carca. 
21Paicuna vichai rishpaca, Zin nishca jichushca pambamandapacha, Rehob 
shuti pueblocaman chai llactata rijsishpami, Hamat shuti puebloman 
yaicunajurca. 
22Neguev shuti jichushca pambata vichai rishpami, Hebrón shuti puebloman 
shamunajurca. Chai pueblopica, Anac shuti runapaj mirai Ahimán, Sesai, 
Talmai shuti runacunami causashca carca. Chai Hebrón puebloca, Egiptopi tiaj 
Zoán shuti pueblopash nara tiajpillatami, canchis huata pundata tiashca carca. 
23Chaimandaca, Escol shuti jatun yacucamanmi chayanajurca. Chaimandami, 
uvas racimotapash yura malquindi fitishpa, shuj caspipi huatashpa, ishcai 
tucushpa apamunajurca. Granadillacunatapash, jigoscunatapashmi 
apamunajurca. 
24Israelcuna chaimanda uvas racimota fitimushcamandami, chai pushtutaca, 
“Escol shuti pugru Pamba” nishpa shutichirca. 
25Canaán llactata rijsishpaca, chuscu chunga punllacuna yalijpimi 
tigramunajurca. 



462 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

26Shina tigramushpami, Parán shuti jichushca pambapi tiaj Cades shuti 
pueblopi tianajuj Moisespajman, Aaronbajman, tandanajushca tucui 
israelcunapajman shamunajurca. Ña chayamushpaca, chai llacta imashna 
cashcatami, paicunamambash, tandanajushca tucui israelcunamambash 
villanajurca. Shinallata chai llactamanda apamushca granocunatapashmi 
ricuchinajurca. 
27Chaipimi, cashna nishpa parlanajurca: —Ñucanchica, ricuchun can 
cachashca llactaman chayarcanchimi. Chaipica, ashtaca lechepash, balun 
mishquipash tiambachami. Chai llactapica, cai granocunami fucun cashca. 
28Ashtahuangarin chai llactapica, ninan shinlli runacunami causan cashca. 
Shinallata pueblocunapash, ushashca jatun pueblocuna jatun pircahuan 
jarcashcacunami cashca. Chaipica, Anac shuti runapaj miraicunatapashmi 
ricurcanchi. 
29Amalec shuti runapaj miraicunaca, Neguev shuti jichushca pambapi tiaj 
llactapimi causanajun. Urcucunapi tiaj llactacunapica heteo, jebuseo, amorreo 
nishca gentecunami causanajun. Mama cucha manñacunapi, Jordán yacu 
manñacunapica, cananeocunami causanajun— ninajurcami. 
30Shina ninajujpimi Caleb shuti runaca, Moisespaj ñaupajpi tianajuj 
gentecunata upallayachishpa, cashna nirca: —Ucha vichai rishpa, chai 
llactataca ñucanchipaj cachun japigrishunchi. Ñucanchica, paicunata yali 
shinllicunami canchi— nircami. 
31Ashtahuangarin paihuan vichai rishca runacunaca, cashnami ninajurca: —
Chai llactapi causajcunahuan macanajungapaca, na vichai ri ushashunllu. 
Paicunaca, ñucanchita ashtahuan yali shinllicunami— ninajurcami. 
32Rijsishpa shamushca chai llactataca, Israel puracunapica, ninanda 
nalicachishpami cashna nishpa parlanajurca: —Ñucanchi rijsingapaj rishca 
llactaca, chaipi causajcunata langanllami cashca. Shinallata chai llactapi 
causajcunata ñucanchi ricushca gentecunaca, tucuicunami ninan jatun 
runacuna cashca. 

33Chaipica, manllanayai jatun runacunatapashmi ricurcanchi. Anac shuti 
runapaj mirai manllanayai jatun runacunatami ricurcanchi. Ñucanchica, 
ñucanchi ricuipica, langostacunashnallami carcanchi. Paicuna ricuipipash, 
chashnallatami carcanchi— ninajurcami. 

Números 14 

Israelcunaca, Mandaj Diostami na cazushca 
(Deut. 1:26-33) 

1Shina villajpimi, tandanajushca tucuilla israelcunaca, chai tutaca ninanda 
caparishpa huacanajurca. 
2Chaipimi israelcunaca, Moisestapash, Aarondapash fiñashpa rimanajurca. 
Tucui tandanajushca gentecunami, cashna ninajurca: “¡Egipto llactapillata 
huañushpachari, ali canchiman carca! ¡Na cashpaca, cai jichushca pambapi 
huañushpami ali canchiman! 
3¿Imashpata Mandaj Diosca ñucanchitaca, cai llactapi espadahuan huañuchi 
tucunajuchun pushamujun? Ñucanchi huarmicunata, huahuacunatapash, 
prezu japichunmi pushamushca. Chaipaj randica, Egiptoman tigrashpachari, 
ali canchiman” ninajurcami. 
4Shina nishpami, caishuj chaishuj cashna ninajurca: “Cunanga, ñucanchi 
puramanda shuj mandajta churashpa, Egiptoman tigrashunchi” ninajurcami. 
5Shina ninajujpimi Moisespash, Aaronbash ashtacapacha tandanajushca 
tucuilla israelcunapaj ñaupajpi cungurishpa, alpaman chayajta cumurinajurca. 
6Shinallata Canaán llactata rijsishpa tigramushca puramanda, Nun shuti 
runapaj churi Josuehuan, Jefone shuti runapaj churi Caleb shuti runahuanga, 
paicuna churajushcatami liquinajurca. 
7Chai ishcai runacunaca, tandanajushca tucuilla israelcunatami cashna 
ninajurca: —Ñucanchi risigrishca llactaca, juyailla alipacha llactami. 
8Mandaj Diosllata ñucanchita alicachishpaca, paillata ñucanchitaca, chai 
llactaman pushangallami. Lechepash, balun mishquipash, ashtacapacha tiaj 
llactataca, paimi ñucanchiman caranga. 

9Shinamandami Mandaj Diostaca, na jariyana canguichi. Chai llactapi 
causajcunatapash, na manllanachu canguichi. Paicunataca, tandata 
micunshnami tucuchishun. Paicunata ayudajca, pipash illanmi. 
Ashtahuangarin Mandaj Diosca ñucanchihuanmi. Paicunataca, napacha 
manllanachu canguichi— ninajurcami. 
10Shina nijpimi tucuilla gentecunaca, rumicunahuan huañuchishunchi nishpa 
parlarinajurca. Ashtahuangarin Mandaj Diospaj punchapambami, paihuan 
tuparina jatun carpapi tucuilla israelcunaman ricurirca. 
11Chaipimi Mandaj Diosca, Moisesta cashna nirca: —Cai gentecunaca, ¿ima 
punllacamanda ñucataca fiñachigrihuanyari? Paicunapaj chaupipi cai tucui 
rurashcacunata ricuchijujpipash, ¿ima punllacamanda ñucataca na crishpa 
causanajunyari? 
12Paicunataca, huañuchij ung:uita cachamushpami tucuchisha. Candami, 
paicunata ashtahuan yali ninan jatun shinlli gentecunata mandachun 
churasha— nircami. 
13Ashtahuangarin Moisesca cashna nishpami, Mandaj Diosman tigrachirca: —
Cai israelcunataca, cambaj jatun ushaihuanmi, Egiptomanda llujchimurcangui. 
Paicunata tucuchishcataca, Egiptopi causajcunaca uyangamari. 
14Chashna uyashpaca, cai llactapi causajcunaman villangamari. Paicunaca, can 
Mandaj Diostaca cai israelcunahuan cajta, can Mandaj Diosca ñavi ñavi ricurin 
cajtami uyashca. Shinallata cambaj fuyupash, paicunapaj jahuapi cajta, 
punllapica pilarshnalla fuyupi, tutaca pilarshnalla ninapi paicunata ñaupashpa 
can shamushcatapashmi uyashca. 
15Cai israelcunataca, shujlla runata huañuchinshna can huañuchishcatapashmi 
yachanajunga. Can imatalla rurashcacunata uyashca llactacunaca, cashnami 
ninajunga: 
16‘Mandaj Diosca, pai carashami nishpa juramentushca llactamanga, 
israelcunataca na pushai ushashcachu. Shinamandami, jichushca pambapillata 
huañuchishca’ ninajungami. 

17Chaimanda cunanga, Jatun Dioslla, cambaj ushaica jatun cajta ricuchihuai 
nipanimi. Canllatamari, cashna nircangui: 
18‘Mandaj Dios ñucaca, na ucha fiñarishpa, ninanda llaquijmi cani. Na 
cazushpa nalita rurajpipash, chai nalitaca cunganillami. Shina cashpapash 
ashtahuangarin nalita rurashcamandaca, ima nalita na rurashcatashnaca, na 
ricushachu. Taitacunapaj juchamandaca, churicunatami quimsa miraicaman, 
na cashpaca chuscu miraicunacaman llaquichij Dios cani’ nircanguimi. 
19Shina ninanda llaquij cashcashnallata cunanga, cai israelcuna nalita 
rurashcataca cungapairi. Cai gentecunata Egiptomanda llujchimushpa, 
caicaman pushamushpa, paicunapaj juchacunata cungashcashnallata 
cungapairi— nijurcami. 

Mandaj Diosmi, israelcunataca llaquichishca 
(Deut. 1:34-40) 

20Shina nijpimi Mandaj Diosca, cashna nijurca: —Ñucami paicunataca, can 
mañashcashnallata juchata anchuchishcani. 
21Ashtahuangarin ñucami, causaj Diospacha cani. Chaimandami ñuca 
punchapambaguca, tucui cai pachapi jundan. 
22Ñuca punchapambagu cajta, shinallata Egiptopipash, jichushca pambapipash 
imatalla rurashpa ricuchishcata tucuilla ricushcacunallatami, paicuna 
munashcata rurachun, ña chungacaman mañahuashca. Chaimandami ñuca 
rimashcataca, napacha uyanajushca. 
23Paicunaca, paicunapaj ñaupa taitacunaman ñuca carashami nishpa 
juramentushca llactataca na ricungachu. Ñucata ninanda fiñachijcunaca, 
napacha shujllapash ricungachu. 
24Ashtahuangarin ñucata servij Caleb shuti runataca, paipaj shungupi shuj ali 
espirituta charishpa ñucata catingapaj munashcamandami, pai yaicushca 
llactaman pushasha. Shinamandami paipaj miraicunapash, chai llactataca 
paicunapaj cachun japinajunga. 

25Cunanga amalecita nishca, cananeo nishca gentecunaca, pugru pambapimi 
causanajun. Cayapaj tigramushpaca, Puca Cucha ñan ladoman tiaj jichushca 
pambaman ringuichilla— nijurcami. 
26Mandaj Diosca Moisesmambash, Aaronmambash, cashna nishpami villajurca: 
27—Cai nali ashtaca gentecuna ñucata fiñashpa nalicachishpa rimanajujtaca, 
¿ima punllacamanda uyajushallairi? Israelcuna ñucata juchachishpa, aij nishpa 
rimanajujtaca, ¿ima punllacamanda uyajushallairi? 
28Chaimanda paicunataca, cashna ningui: ‘Mandaj Dios ñucaca, 
causajunipachami ninimi. Ñuca uyajta canguna imata ninajushcashnallatami, 
cangunahuanga ñucapash rurasha. 
29Canguna puramanda ñucata nalicachishpa rimajcunaca, ishcai chunga 
huatata charijmanda vichaiman cuentai tucushcacunapash, tucuillami 
huañunga. Paicunapaj cuerpocunaca, cai jichushca pambapimi sirinajunga. 
30Cangunaman carashami nishpa ñuca maquita alsashpa juramentushca 
llactapi causangapaca, napacha yaicui ushanachu canguichi. Jefone shuti 
runapaj churi Caleb shuti runahuan, Nun shuti runapaj churi Josuehuanllami, 
chai llactaman yaicunga. 
31Cangunaca: Ñucanchi huahuacunataca, ñucanchita fiñajcunami prezu 
japinga ninajurcanguichimi. Ashtahuangarin paicunatami, canguna 
nalicachishca llactaman pushasha. Paicunami, chai llactataca rijsinajunga. 
32Ashtahuangarin cangunapaj cuerpocunaca, cai jichushca pambapimi siringa. 
33Cangunapaj huahuacunaca, chuscu chunga huatacamanmi, cai jichushca 
pambapi michishpa purinajunga. Canguna jariyashpa causashcamandaca, 
paicunami llaquita apanajunga. Cangunapaj cuerpocunapash cai jichushca 
pambapi tucuringacamanmi, llaquita apanajunga. 
34Imashnami cangunaca, chuscu chunga punllacunacaman llactata rijsishpa 
tigramurcanguichi. Shinallatami, chuscu chunga punllamandaca, chuscu 
chunga huatacunata canguna nalita rurashcamandaca, cada punllamanda shuj 

huatata llaquichi tucunguichi. Chashnami, ñuca llaquichijtaca yachanguichi’ 
ningui. 
35Mandaj Dios ñucallatami villajurcani. Jatun nalita ruraj, cai tucui gentecuna 
tandanajushpa ñucata rimajcunataca, chashnami llaquichishapachami. 
Paicunaca, cai jichushca pambapi tucuchi tucunajurca. Chaipimi paicunaca 
huañunajunga— nijurcami. 

Llactata pacalla rijsingapaj rij chunga nali runacunami huañushca 

36Chai llactata rijsichun Moisés cachashca runacuna tigramushpami, chai 
llactaca nalichu nishpa, tandanajushca tucuilla israelcunaman villanajurca. 
Shina villashpami, Moisesta ninanda nalicachishpa rimachirca. 
37Chai llactata nalicachishpa rimaj runacunaca, huañuchij ung:uihuanmi, 
Mandaj Diospaj ñaupajpi huañunajurca. 
38Ashtahuangarin chai llactata rijsingapaj rij puramanda, Nun shuti runapaj 
churi Josuehuan, Jefone shuti runapaj churi Caleb shuti runahuanllami na 
huañurca. 

Horma shuti pueblomi, mishai tucunajushca 
(Deut. 1:41-46) 

39Dios imatalla nishcacunata Moisés tucuilla israelcunaman villajpica, 
ninandapachami llaquirinajurca. 
40Paicunaca, cayandi tutamanda ucha jatarishpami, urcu pundaman rishpa 
cashna ninajurca: —Cunanga, Mandaj Dios carasha nishca llactaman vichai 
ringapaj, ñami caipi capanchi. Ñucanchica juchatami rurapashcanchi— 
ninajurcami. 
41Shina ninajujpimi Moisesca, cashna nirca: —¿Imashpata Mandaj Dios 
mandashcataca, na cazungapaj munanguichiyari? Chaiman rijpipash, imapash 
nali llujshingachu. 
42Mandaj Diosca, na cangunapaj chaupipichu. Chaimandami, na chaiman 
vichai rina canguichi. Chaiman rishpara, cangunata fiñajcunapaj ñaupajpi 
huañuchi tucunguichiman. 

43Chaipica amalecita nishca, cananeo nishca gentecunami cangunata 
ñaupashpa shuyanajun. Shinamandami, espadahuan huañuchi tucunguichi. 
Cangunallata Mandaj Diosta napacha catishunllu nishcamandami, Mandaj 
Diosca na cangunahuan canga— nircami. 
44Shina nijpipash israelcunaca na uyashpami, urcu pundaman rinajurca. 
Ashtahuangarin Mandaj Dioshuan ari ninajushpa escribishcata alichishca 
arcapash, Moisespash, carpacunapaj chaupimandaca na maimambash 
llujshircachu. 
45Chai urcupi causaj amalecita nishca, cananeo nishca gentecuna urai 
shamushpa, Horma shuti pueblocaman catishpa chugrichishpami, 
israelcunataca misharca. 

Números 15 

Diosman imagutapash caranacunamanda mandashcacunami 

1Mandaj Diosca, Moisestaca cashnami nirca: 
2“Israelcunaman, cashna nishpa villangui: ‘Cangunaca, ñuca carashca 
llactamanmi causangapaj yaicunguichi. 
3Chaiman yaicushpaca, Mandaj Dios ñucaman rupachishpa caranatami 
apamunguichi. Shinallata ñucaman cushpa tucuillata rupachina animalta, na 
cashpaca ñucaman cushpa huañuchina animalta, na cashpaca imagutapash 
carashapachami nishpa shicanyachishcata, na cashpaca cangunapaj munaillata 
carangapaj shicanyachishcata, na cashpaca cangunapaj jatun fiestacunapi, 
Mandaj Dios ñucapajman mishquillagu ashnajuchun carangapajmi 
apamunguichi. Chaicunata apamushpaca, huarmi huagracunata, na cashpaca 
llamacunata apamunguichi. 
4Mandaj Dios ñucaman imagutapash carangapaj apamushpaca, ishcai kilo yali 
ashtahuan ali jacuta, shuj litro chaupi aceitehuan masashcatami cuhuanga. 

5Shinallata ñucaman cushpa tucuillata rupachishca jahuapash, animalta 
ñucaman cushpa huañuchishca jahuapash, tucui maltun llamahuanmi shuj litro 
chaupi talina vinotapash apamuna cangui. 
6Tucui jari llamacunamandami, chuscu kilo chaupi ashtahuan ali jacuta, ishcai 
litro yali aceitehuan masashcata apamuna cangui. 
7Shinallata Mandaj Dios ñucaman cushpa rupachijujpi mishquillagu 
ashnajuchunga, ishcai litro yali talina vinotapashmi apamuna cangui. 
8Ñucaman maltun shicuta cushpa tucuillata rupachina cashpa, na cashpaca 
carashapachami nishcata pactachingapaj ñucaman huañuchishpa carana 
cashpa, na cashpaca Mandaj Dios ñucahuan ali cangapaj carashpaca, cashna 
rurangui: 
9Chai maltun shicutaca, sucta kilo chaupi yali ashtahuan ali jacuta, quimsa 
litro yali aceitehuan masashcata cuhuangui. 
10Shinallata quimsa litro yali talina vinotapash cuhuangui. Mandaj Dios 
ñucapaj mishquillagu ashnajuchunmi, shina cushpa rupachina cangui. 
11Huagrata cashpa, jari llamata cashpa, maltun llamata cashpa, chivota 
cashpapash ñucaman carashpaca, cai mandashcapi nijunshnami rurana 
canguichi. 
12Mashna animalta carashcashnallata, cada animalmanda chashna ruranguichi. 
13Mandaj Dios ñucapajman ali mishquillagu ashnajuchun rupachingapaj 
carashpaca, cai llactapi huacharishca tucui gentecunami, cai mandashcapi 
nishcashna ruranga. 
14Shinallata shuj llactamanda shamushca runa cangunahuan causashpa, na 
cashpaca cangunapaj miraicunahuan causajushpapash, ñucapajman 
mishquillagu ashnajuchun ñucaman rupachingapaj munashpaca, canguna 
imashna rurashcashnallatami, paipash ruranga. 
15Tandanajushca Israel puramanda cangunapash, cangunahuan causajuj shuj 
llactamanda runapash, pactachinajuchun cushca cai shimitallatami 

pactachinga. Cangunapaj miraicunapash, tucui causaipi pactachinajuchun 
cushca cai shimicunatami ruranajunga. Mandaj Diospaj ñaupajpica, shuj 
llactamanda runapash, cangunashnallatami canga. 
16Cangunapash, shuj llactamanda shamushpa cangunahuan causajuj runapash, 
cai mandashcapi nijunshnallata, imata rurachun mandashcapi 
nijunshnallatami rurana canguichi’ nishpa villangui” nijurcami. 
17Mandaj Diosca, cashnatapashmi Moisestaca nijurca: 
18“Tucui israelcunaman, cashna nishpa villangui: ‘Ñuca pushajuj llactamanmi, 
cangunaca yaicunguichi. 
19Chaiman yaicushpa, chai llactapi fucushca granocunata ña micui 
callaringapaca, Mandaj Diosmanra imagutapash punda caranguichi. 
20Imashnami trillana pambamandaca, Diosmanra punda cunguichi, 
chashnallatami punda masata rurashpaca, punda japishpa, mishqui tandata 
rurashpa carana canguichi. 
21Tandata rurangapaj punda masashcataca, Mandaj Diosmanrami cuna 
canguichi. Cangunapaj miraicunapash, chashnallatami cunajunga. 
22Moisesman, Mandaj Dios villashca tucui cai mandashcacunatara, pandashpa 
na ruranguichiman. 
23Tucui cai mandashcacunataca, Mandaj Diosmi cangunaman villachun 
Moisesta mandarca. Mandaj Dios mandashca punllamandapacha, canguna 
causanajuj tucui huatacunapi pactachinajuchunmi mandarca. 
24Tucui tandanajushcacunaca, na yachaimanda pandashpa juchata rurashpaca, 
tucui tandanajushcacunami, Mandaj Diospaj mishquillagu ashnajuchun, 
tucuillata rupachingapaj shujlla maltun shicuta cuhuanga. Shinallata 
mandashcapi nijunshnallatami, imatalla cunatapash, talina vinotapash cuna 
canguichi. Cangunapaj juchamandapash, shuj jari chivotami cuna canguichi. 
25Tucuilla tandanajushca israelcunapaj juchamandaca curami, animalta 
Diosman cunga. Chaitaca, pandashpa rurashca jucha cajpimi, Diosca cunganga. 

Paicunallatami, Diosman imaguta caranacunatapash, Mandaj Diosman 
rupachishpa caranatapash apamunga. Pandashpa juchata rurashcamandaca, 
Mandaj Diospaj ñaupajpimi cunajunga. 
26Shina rurajpimi, tucuilla tandanajushca israelcunapaj juchatapash, shuj 
llactamanda shamushca paicuna purapi causaj runapaj juchatapash cunganga. 
Tucui gentecuna pandashpa, juchata rurashca cajpimi cunganga. 
27Maijan cashpapash pandashpa juchata rurashpaca, shuj huatata charij 
chivotami, chai juchamandaca Diosman cunga. 
28Pandashpa juchata rurashca runapaj juchamandaca curami, Diosman 
animalta cunga. Mandaj Diospaj ñaupajpi pandashpa juchata rurashcamanda 
ali tucujpimi, Diosca chai juchataca cunganga. 
29Israel purapillata huacharishca runapash, shuj llactamanda shamushpa, 
Israel puracunapi causajuj runapash, pandashpa imatapash rurashcamandaca, 
shuj mandashcatallami charinguichi. 
30Ashtahuangarin cai llactapillata huacharishca cashpapash, shuj llactamanda 
shamushca cashpapash, jariyashpa jatun tucushpa imatapash rurashpaca, 
Mandaj Diostami fiñachin. Chai fiñachij runaca, Israel puracunamandaca 
anchuchi tucungami. 
31Mandaj Diospaj Shimita yangapi churashpa, pai mandashca shimicunata na 
alicachishcamandaca chai runaca, Israel puramanda anchuchi 
tucungapachami. Pai nalita rurashcapash, paipaj jahuapillatami urmanga’ 
nishpa villangui” nijurcami. 

Samana punllapi trabajaj runataca, rumicunahuanmi huañuchishca 

32Israelcunaca, jichushca pambapi causanajushpami, paicuna puramanda shuj 
runataca, samana punllapi yamdajujta japirca. 
33Yamdajujta japishpaca Moisespajman, Aaronbajman, tucuilla tandanajushca 
israelcunapaj ñaupajmanmi pushamunajurca. 

34Chai runataca, imata ruranatapash nara villashca cajpimi, prezu 
churanajurca. 
35Chaipimi Mandaj Diosca, Moisesta cashna nirca: “Chai runataca, na 
llaquishpami huañuchina canguichi. Paitaca, carpacunamanda canllaman 
llujchishpami, tandanajushca tucui israelcuna rumicunahuan huañuchina 
canguichi” nircami. 
36Shina nijpimi tandanajushca israelcunaca, Mandaj Dios imashna Moisesta 
mandashcashnallata, chai runataca carpacunamanda canllaman llujchishpa, 
rumicunahuan huañuchinajurca. 

Churajunacunapi flecoscunata churachun mandashcami 

37Mandaj Diosca, Moisestaca cashnami nijurca: 
38“Israelcunaman, cashna nishpa villangui: ‘Cangunapash, cangunapaj 
miraicunapash, cangunapaj churajuna pundacunapi flecosta churaichi. 
Flecosta churashca chai churajuna pundapica, racuta caupushca azul puchata 
churaichi. 
39Chai flecosta canguna ricushpami, Mandaj Dios ñuca tucui imatalla 
mandashcacunataca yarishpa pactachishpa causanguichi. Shinallata canguna 
imata ricushcata, shungupi ima nalita munashcata catishpa huainayashna ama 
causangapajmi, ali canga. 
40Shina causashpami cangunaca, tucuita ñuca mandashcacunata yarishpa 
pactachinguichi. Shinallata cangunaca, cangunapaj Taita Diospajllami 
causanguichi. 
41Ñucami, cangunata Mandaj Taita Dios cani. Cangunapaj Taita Dios 
cangapajmi, cangunataca Egipto llactamanda llujchimurcani. Ñucami, 
cangunata Mandaj Taita Dios cani’ ninmi nishpa villangui” nijurcami. 

Números 16 

Coré shuti runa na cazushcatami villajun 

1Coré shuti runaca, Coat shuti runapaj mirai puramandami carca. Coat shuti 
runaca, Leví shuti runapaj churimi carca. Coré shuti runaca, Izhar shuti runapaj 
churimi carca. Coré shuti runami, Rubén aillu puramanda Datán, Abiram, On 
shuti runacunahuan tandanajurca. Datán shuti, Abiram shuti runacunapash, 
Eliab shuti runapaj churimi carca. On shuti runapaj taitaca, Pelet shutimi carca. 
2Paicunami, ishcai patsaj picha chunga israelcunahuan tandanajushpa, 
Moisesta ninanda nalicachishpa rimanajurca. Chai runacunaca, tandanajushca 
israelcunata mandajcuna, yuyaita cuj runacuna, alicachi tucushcacunami 
carca. 
3Chai runacuna tandanajushpami Moisestapash, Aarondapash fiñashpa, cashna 
ninajurca: —¡Cangunaca, na ashtahuan ñucanchita mandanachu canguichi! 
Tucuilla tandanajushca israelcunapash, Diospajlla cachun 
shicanyachishcacunami. Mandaj Diosca, paicunapaj chaupipimi causajun. 
Shina cajpica, Mandaj Diospajlla tandanajushca israelcunataca, ¿imashpata 
cangunalla mandashpa causanajunguichi?— ninajurcami. 
4Shina ninajujta uyashpami, Moisesca cungurishpa, alpaman chayajta 
cumurirca. 
5Chaipimi Coré shuti runatapash, tucui paita catijcunatapash, cashna nirca: —
Cayapajmi Mandaj Diosca, maijanlla paipaj cajtapash, maijandalla paipaj 
cachun shicanyachishcatapash ricuchinga. Paillatami, maijanda cashpapash 
paipajman quimirichun agllanga. Chai agllashca runatami, paipajman 
quimichinga. 
6Shina cashcamanda caita ruraichi: Coré shuti runapash, paita tucui 
catijcunapash, incensariocunata japichi. 
7Chaicunapica, cayapaca ninata churashpa, chai jahuapica, Mandaj Diospaj 
ñaupajpi inciensota churanguichi. Chaipica, maijandami Mandaj Dios agllan, 
chai runami paipajlla cachun shicanyachishca canga. Chaipimi, Levipaj 
miraicunaca na ashtahuan rimai ushanguichi— nijurcami. 

8Shina nishca jipapash Moisesca, Coré shuti runata cashna nircarami: —
Cunanga Levipaj miraicuna, uyahuaichi: 
9Israelcunapaj Taita Dios, tandanajushca Israel puramanda cangunata 
agllashcapash, ¿yangallachu ricurin? Shina agllashpami cangunataca, Mandaj 
Dios paipaj carpapi paipajta ruranajuchun, paipaj ladoman quimichirca. 
Tandanajushca israelcunapaj ñaupajpi, Diospajta ruranajuchunmi churarca. 
10Levipaj miraicunataca candapash, cambaj tucui huauquicunatapashmi, 
paipaj ladopi servinajuchun churarca. ¿Shina cashpatachu, curacuna 
tucungapajpash munanguichi? 
11Cambash, canda tucui catijcunapash, Mandaj Diosta fiñashpami 
tandanajushcanguichi. Aaronga, ¿ima cajpita ninanda nalicachishpa 
rimanajunguichi?— nijurcami. 
12Chai jipami Moisesca, Eliab shuti runapaj churi Datán shuti runatapash, 
Abiram shuti runatapash cayamuchun cacharca. Ashtahuangarin paicunaca, 
cashna nishpami tigrachinajurca: —Ñucanchica, napacha chaiman rishunllu. 
13Ñucanchitaca, lechepash, balun mishquipash ashtaca tiaj llactamanda 
llujchishpa, ¿cai jichushca pambapi yarjaimanda huañunajuchun 
pushamushpaca, imapash na canllu yanguichu? Chai jahuapash ñucanchitaca, 
ninanda mandashpalla charingapajmi munangui. 
14Canga, lechepash, balun mishquipash ashtacapacha tiaj llactamangarin nara 
chayachishcanguichu. Alpacunatapash, uvas chagracunatapash ñucanchipaj 
cachun nara cushcanguichu. ¿Cai runacunataca, ñavita surcunshnachu 
charigringui? Ñucanchica, napacha vichai rishunllu— ninajurcami. 
15Shina nijpimi, Moisesca ninanda fiñarishpa, Mandaj Diostaca cashna nirca: 
—Paicuna canman imatapash carashcataca, ama ricupaichu. Paicunapajtaca, 
shuj burrotallapash na japircanichu. Paicunataca, maijandallapash na 
llaquichircanichu— nircami. 

16Shina nishca jipami Moisesca, Coré shuti runataca cashna nirca: —Cambash, 
canda tucui catijcunapash, cayapaca Mandaj Diospaj ñaupajman 
shayaringuichi. Aaronbash chaipimi canga. 
17Cangunaca, tucuicuna incensariota japishpa, chaipi inciensota churaichi. 
Shina churashpaca, ishcai patsaj picha chunga incensariota apashpami, Mandaj 
Diospaj ñaupajman tucuicuna incensariocunahuan quimirina canguichi. 
Cambash, Aaronbashmi incensariocunahuan quimirina canguichi— nijurcami. 
18Shina nijpimi, tucuicuna paicunapaj incensariocunata japishpa 
apamunajurca. Chaicunapi ninata, inciensota churashpami Moisesndi, 
Aarondi, Dioshuan tuparina jatun carpa punguman shayarinajurca. 
19Coré shuti runaca, Moisestapash, Aarondapash fiñachunmi, tandanajushca 
tucuilla israelcunataca, Dioshuan tuparina jatun carpa punguman tandachishca 
carca. Chashna tucuilla tandanajushca cajpimi, Mandaj Diospaj 
punchapambaguca ricurirca. 
20Chaipimi Mandaj Diosca, Moisesmambash, Aaronmambash, cashna nishpa 
villarca: 
21—Cai tandanajushca israelcunamanda anchurichi. Paicunataca ñapashmi 
tucuchigrini— nircami. 
22Shina nijpimi Moisespash, Aaronbash cungurishpa, alpaman chayajta 
cumurishpa, cashna ninajurca: —Taita Dioslla, canllamari tucui gentecunaman 
causaitapash, samaitapash caraj Taita Dios cangui. ¿Nachu shujlla runa juchata 
rurapashcanga? Shina cajpica, ¿imashpata tandanajushca tucuilla 
israelcunahuan fiñaripangui?— ninajurcami. 
23Shinamandami Mandaj Diosca, Moisesta cashna nirca: 
24—Tandanajushca israelcunaman cashna nishpa villangui: ‘Coré, Datán, 
Abiram shuti runacuna causanajuj carpa muyundi ladomandaca anchurichi’ 
ningui— nircami. 

25Shina nijpimi Moisés jatarishpaca Datán shuti, Abiram shuti runacunapajman 
rirca. Chaiman rijujpimi, israelcunata mandaj rucucunapash Moisesta catishpa 
rirca. 
26Moisés chaiman chayashpami, chaipi tandanajushca israelcunaman cashna 
nishpa villarca: —Cunanga, Diosta na manllaj, cai runacunapaj 
carpacunamanda anchurichi. Paicunapaj juchacunamanda ama paicunahuan 
huañungapaca, paicuna ima charishcatapash, napacha tacarinachu 
canguichi— nircami. 
27Shina nijpimi, Coré, Datán, Abiram shuti runacunapaj carpa 
muyundimandaca anchurinajurca. Datán, Abiram shuti runacunallami, 
paicunapaj huarmicunandi, huahuacunandi, uchilla huahuacunandi 
llujshishpa, paicunapaj carpa pungupi shayarinajurca. 
28Chaipimi Moisesca, cashna nirca: —Caita ricushpami, cai tucuita rurachun 
ñucata, Mandaj Dios cachamushcata yachanguichi. Caicunataca, na ñuca 
munailla rurajushcatapashmi yachanguichi. 
29Tucui runacuna huañunshnallata, cai runacunapash huañujpi, na cashpaca 
paicunata Dios ricungapaj shamujpipash, caishuj runacunashnallata 
huañujpica, Mandaj Diosca ñucata na cachamushcatami yachanguichi. 
30Ashtahuangarin Mandaj Diosca, imata cashpapash mushujtami ruranga. Cai 
alpa pascarishpami, cai runacunataca paicuna tucui ima charishcacunandi 
langanga. Shinallata Seolmambash, causajcunami huashajunga. Chaita 
ricushpami cai runacunaca, Mandaj Diosta ninanda fiñachishcata 
yachanguichi— nijurcami. 
31Chai tucui shimicunata Moisés rimashpa tucuchijhuanmi, cashna tucurca: 
Chai runacuna maipi shayanajuj alpaca, ñapashmi pascarirca. 
32Chai alpa psacarishpami, chai runacunatapash, paicunapaj huasi ucu 
puracunatapash, Coré shuti runata tucui catijcunatapash, paicuna tucui 
imatalla charishcacunandi langarca. 

33Chai runacunaca, paicuna tucui imatalla charishcacunandimi, Seolman 
causaj huashajunajurca. Paicunaca alpa quilpajpimi, tandanajushca 
israelcunapaj chaupimanda chingarca. 
34Paicuna ninanda caparishpa huashajunajujta ricushpami, chai muyundipi 
shayanajuj tucuilla israelcunaca: “Ñucanchitapash alpara langanman” nishpa 
calpanajurca. 
35Shinallata Mandaj Diospaj ñaupajmandaca, nina llujshishpami inciensota 
cushnichinajuj, ishcai patsaj picha chunga runacunata rupachishpa tucuchirca. 
36Chai jipami Mandaj Diosca, Moisesta cashna nijurca: 
37“Aaronbaj churi Eleazar curata, cashna ningui: ‘Rupashca chaupimanda, 
incensariocunata japimugri. Chai incensariocunapi tiaj ninataca, carullaman 
rishpa taligri. Chaicunaca ñucapajlla shicanyachishcami. 
38Chai incensariocunaca, paicunallata juchata rurashpa huañushca 
runacunapajmi. Chaicunata yacuyachishpa, altarta quilpana planchacunata 
ruranguichi. Paicunaca, ñucapajlla shicanyachishca chai incensariocunapimi, 
Mandaj Dios ñuca ñaupajpi cushnichinajurca. Chaimandami chashna rurana 
canguichi. Chashna rurashcami, israelcuna na cazujpi llaquichinata ricuchij 
canga’ ningui” nijurcami. 
39Shina nijpica, Eleazar curami, inciensota Diosman cushpa cushnichinajuj 
runacuna rupashpa huañushcacunapaj chaupimanda, bronce incensariocunata 
apamurca. Chaicunata yacuyachishpami, altarta quilpana planchata 
ruranajurca. 
40Mandaj Diosman inciensota rupachingapaca, na Aaronbaj mirai, na rijsishca 
maijan runapash, na chayanachu carca. Chaitami, chai planchacunaca, 
israelcunaman yarichijun. Coré shuti runapash, paita catijcunapash 
huañushcashna ama huañuchunmi, Mandaj Dios mandashpa, Moiseshuan 
villachicashnallata rurarca. 

41Chai cayandi punllami, tucuilla tandanajushca israelcunaca Moisestapash, 
Aarondapash fiñashpa nalicachishpa, cashna ninajurca: —Cangunaca, Mandaj 
Dios agllashca gentecunatami huañuchircanguichi— ninajurcami. 
42Tandanajushca israelcuna Moisestapash, Aarondapash fiñashpa rimangapaj 
shamushca shayanajujpimi, cashna tucurca: Paicunaca, Dioshuan tuparina 
jatun carpata ricushpami chai carpataca, fuyu quilpashcata ñapash ricunajurca. 
Chaipica, Mandaj Diospaj punchapambagumi ricurirca. 
43Shina ricurijpimi Moisespash, Aaronbash, Dioshuan tuparina jatun carpa 
ñaupajman shamunajurca. 
44Chaipimi Mandaj Diosca, Moisesta cashna nirca: 
45—Cai tandanajushca israelcunapaj chaupimanda anchurichi. Paicunataca, 
ñapashmi tucuchigrini— nircami. Shina nijpimi Moisespash, Aaronbash 
cungurishpa, alpaman chayajta cumurinajurca. 
46Chai jipami Moisesca, Aarondaca cashna nirca: —Incensariota japishpa, altar 
jahuamanda ninata churai. Chai jahuapillata inciensotapash churashpa, 
tandanajushca israelcunapajman ucha rishpa, paicunapaj juchamanda 
Diosman cugri. Mandaj Dios ñapash fiñarishcapash, paipaj ñaupajmandami 
llujshimushca. Huañuica ñami callarishca— nircami. 
47Shina nijpimi Aaronga, Moisés mandashcashnallata, incensariota japishpa, 
tandanajushca israelcunapaj chaupiman calparca. Pai chayajpica, chai 
gentecunataca ñami huañui japi callarishca carca. Aarón chayashpami, 
inciensota churashpa, israelcunapaj juchamanda Diosman cujurca. 
48Huañushcacunapaj, nara huañushcacunapaj chaupipi Aarón curami, chai 
jatun huañuica anchurirca. 
49Coré shuti runahuan Diosta na cazunajushcamanda huañushcacunata na 
cuentajpipash, chai jatun huañuipica, chunga chuscu huaranga canchis patsaj 
gentecunami huañushca carca. 

50Dios cachamushca jatun huañui ña anchurijpimi Aaronga, Mandaj Dioshuan 
tuparina jatun carpa punguman, Moisespajman tigrarca. 

Números 17 

Aarón charijushca vara caspimi sisashca 

1Chai jipami Mandaj Diosca, Moisesman cashna nishpa villajurca: 
2“Israelcunata rimagri. Chai jipaca, paicuna puramandaca, paicunapaj 
taitacunapaj cada huasi ucu puramanda shuj vara caspita japingui. Paicunapaj 
taitacunapaj huasi ucu puracuna mashnacuna cashcashnallata, paicunata tucui 
mandajcunamandalla chunga ishcai vara caspicunata japingui. Chai vara 
caspicunapica, paicunapaj shuticunata escribingui. 
3Levipaj miraicunapaj varapica, Aaronbaj shutita escribingui. Paicunapaj 
taitacunapaj mirai familiacunata mandajcunaca, tucuicunami vara caspita 
charinajunga. 
4Chaicunataca, imashna causanata ñuca yachachishca shimicuna tiajuj 
ñaupajpi, ñucahuan tuparina jatun carpapi churangui. Chaipimi, ñucaca 
cangunaman ricurisha. 
5Chaipillatami, ñucata servichun maijanda ñuca agllashca runapaj vara caspica 
sisanga. Shina rurashpami israelcuna, ñuca ñaupajpi aij nishpa ninanda 
nalicachishpa rimanajujtaca tucuchisha” nijurcami. 
6Shina nijpimi Moisesca, israelcunataca chashnallata nigrirca. Chaimandami 
paicunata tucuilla mandajcunaca, vara caspicunata Moisesman cunajurca. 
Paicunapaj taitacunapaj huasi ucu puracunata tucui mandajcunami, chunga 
ishcai varacunata cunajurca. Aaronbaj vara caspica, caishujcunapaj 
varacunapaj chaupipimi carca. 
7Moisesca, imashna causanata Dios yachachishcacuna tiajuj carpapimi, Mandaj 
Diospaj ñaupajpi chai varacunataca churarca. 
8Cayandi tutamandami, cashna tucurca: Moisesca, imashna causanata Dios 
yachachishca shimicunata alichishca tiajuj jatun carpamanmi shamurca. 

Chaipimi, Levipaj huasi ucupura Aaronbaj varapica, verdeyashpa, sisashpa 
retoñashca carca. Shinallata almendra nishca muyucunapashmi fucushca 
carca. 
9Shina sisashcata ricushpami Moisesca, tucuilla varacunata Mandaj Diospaj 
ñaupajmanda tucuilla israelcunapajman llujchimurca. Shinata ricushpami, 
paicunapaj varataca tucuicuna japinajurca. 
10Mandaj Diosca, Moisestaca cashnami nirca: “Aaronbaj varataca, imashna 
causanata ñuca yachachishca shimicuna tiajuj ñaupajpillata churagri. Chai 
varataca, israelcuna ñucata na cazushcata yarichina cachun alichigri. 
Chashnami, paicuna ama huañuchunga, ñuca ñaupajpi aij nishpa ñucata 
nalicachinajujtaca saquichingui” nircami. 
11Shina nijpimi Moisesca, Mandaj Dios mandashcashnallata rurarca. 
Chashnatapachami rurarca. 
12Shina rurajpimi israelcunaca, Moisestaca cashna ninajurca: “Ricui, 
ñucanchica huañushcamari canchi. Ñucanchica chingashcamari canchi. 
Ñucanchica, tucuillamari chingashca canchi. 
13Mandaj Diospaj jatun carpaman maijambash shamushpa quimirishpaca, 
huañungallami. ¿Ñucanchica, tucuillachu huañushpa tucurishun?” 
ninajurcami. 

Números 18 

Curacuna, levitacuna imahuan causanatami villajun 

1Mandaj Diosca, Aarondami cashna nijurca: “Ñucapajlla huasipi ñucata na 
cazushpa juchata rurashcamandaca cambash, cambaj churicunapash, cambaj 
taitapaj huasi ucu purapashmi, llaquichi tucunguichi. Shinallata curacuna 
cashpata juchata rurashcamandaca cambash, cambaj churicunapashmi 
llaquichi tucunguichi. 
2Cambaj taitapaj aillu, Leví aillu puramanda cambaj huauquicunatapash, 
cambaj ladoman canhuan tandanajuchun ningui. Paicunami candaca 

servinajunga. Cambash, cambaj churicunapashmi, imashna causanata ñuca 
yachachishcacuna tiajuj carpa ñaupajpi servinguichi. 
3Ñuca huasipi tucui imatalla ruranataca, can mandashcashnallatami 
ruranajunga. Ashtahuangarin paicunapash, cangunapash ama huañungapaca, 
ñucapajlla cachun shicanyachishpa churashcacunamanmi, na quimirina 
canguichi. Altarmanllapash, na quimirinachu canguichi. 
4Paicunapash canhuan tandanajushpami, ñucahuan tuparina jatun carpapi 
ruranataca ruranajunga. Ñucapajlla jatun carpapimi, tucuipi servinajunga. 
Pipash na rijsishcacuna cangunapajman quimiritaca na ushangachu. 
5Ñucapajlla huasitapash, ñuca altartapash cuidanguichi. Shina ruranajujpimi, 
israelcunataca na ashtahuan fiñasha. 
6Ricui, Mandaj Dios ñucami, cangunapaj huauqui levitacunataca, Israel 
puracunamanda japircani. Ñucallatami, ñuca jatun carpapi ñucata servishpa, 
ñucapajta rurachumbash curcani. 
7Ashtahuangarin cambash, cambaj churicunapash curacuna cashcamandaca, 
altarpi tucui imatalla ruranacunatapash, telahuan jarcashca ucupipash 
ricuriashpami, ñucapajta rurana canguichi. Canguna cura cashpa 
servinatapash, ñucami curcani. Pipash na rijsishcacuna quimirishpaca, 
huañungapachami” nijurcami. 
8Mandaj Diosca, Aarondaca cashnatapashmi nijurca: “Ricui, imaguta ñucaman 
carashcacunata cuidachumbash, canmanmi curcani. Israelcuna ñucaman 
carangapaj shicanyachishpa tucui carashcacunataca, aceiteta talishpa javi 
tucushca cura cajpimi, canman curcani. Cambaj churicunapash, paicunapaj 
tucui causaipi pactachinajuchun cushca shimicunami. 
9Ñucamanlla shicanyachishpa carashcamanda na rupachishpa 
saquishcacunami, cambaj canga. Imagutapash ñucaman cungapaj tucui 
apamushcacunapash, imaguta carangapaj tucui apamushcacunapash, 
paicunapaj juchamanda cushcacunapash, paicuna nalita rurashcamanda 



482 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

ñucaman cushcacunapash cambajmi canga. Chaicunaca, cambajpash, cambaj 
churicunapajpash, ñucapajlla cachun ashtahuan shicanyachishcami canga. 
10Chaicunataca, ñucapajlla huasipimi micuna cangui. Chaicunataca, tucuilla 
jaricunami micunajunga. Chaicunaca, cambajpash, ñucapajlla 
shicanyachishcami canga. 
11Caicunapashmi cambaj canga: Vichai ricuchishpa imatalla ñucaman paicuna 
cushcacunapash, israelcuna tucui imatalla ñucaman vichai cuyuchishpa 
cushcacunapashmi cambajpash, canhuan causanajuj cambaj churicunapajpash, 
cambaj ushicunapajpash canga. Chaicunataca, mapa illaj causanajuj tucui 
cambaj huasi ucu puracunami micunga. Chaicunaca, tucui causaipi 
pactachinajuchun cushca shimicunami. 
12Aceitemanda, llullu vinomanda punda llujshishcatapash, punda fucushca 
trigomandapash ashtahuan alita agllashpami, Mandaj Dios ñucaman 
cunajunga. Chaicunataca canmanmi cuni. 
13Paicunapaj alpapi tucui ima punda fucushcata Mandaj Diosman 
apamushcacunaca, cambajmi canga. Chaicunataca, mapa illaj causanajuj tucui 
cambaj huasi ucu puracunami micunga. 
14Israelcuna ñucaman carashapachami nishpa, tucuita shicanyachishcapash 
cambajmi canga. 
15Causaita tucui charijcuna punda huacharishcataca, genteta cashpa, animalta 
cashpapash, ñucaman cungapaj tucui apamushcacunaca, cambajmi canga. 
Shina cajpipash punda ungushca churipaj randica, culquita cuchun mandangui. 
Shinallata punda huacharishca, na micunachu nishca animalpaj randipash, 
culquita cuchun mandangui. 
16Chaicunata cacharichingapaca, huacharishca punllamanda shuj quillata 
charijpimi, can ricushpa imashna valichishcashnallata, picha chunga canchis 
gramota pezaj culquita cunga. Shuj siclo culquica, ñucapajlla huasipi 
pezashcashnallatami, ishcai chunga gera nishcata pezanga. 

17Ashtahuangarin punda huacharishca animalcunataca, huarmi huagra cajpi, 
llama cajpi, chivo cajpipash, chaicunata cacharingapaj ama culquita 
japinguichu. Chaicunaca, ñucapajlla cachun cushcacunami. Chai 
animalcunapaj yahuartaca, altar jahuapi tsirapachingui. Chaicunapaj virataca, 
Mandaj Dios ñucapajman ali mishquillagu ashnajuchun, ñucaman cushpa 
rupachingui. 
18Paicunapaj aichaca, cambajmi canga. Vichai cuyuchishpa ñucaman cushca 
pecho aichapash, ali lado rigra aichapash, cambajmi canga. 
19Israelcuna Mandaj Dios ñucaman shicanyachishcata, vichai ricuchishpa 
carashcacunatapash, tucuitami canman cuni. Chaicunataca canmambash, 
canhuan causanajuj cambaj churicunamambash, ushicunamambashmi cuni. 
Chaicunaca, tucui causaipi pactachinajuchun cushca shimicunami. 
Chaicunaca, Mandaj Diospaj ñaupajpica cambajpash, cambaj 
miraicunapajpash, tucui causaipi Dioshuan ari nishcata ricuchij cachishnami 
canga” nijurcami. 
20Mandaj Diosca, Aarondaca cashnatapashmi nijurca: “Canga, israelcunapaj 
alpacunapica ima alpatapash, ima japinatapash na charinguichu. Ñucami, 
israelcunapaj chaupipica, can japinapash, can japina alpashnallapash cani. 
21Ricui ñucaca, Leví shuti runapaj churicuna Israel llactapi paicuna japinataca, 
ñucapajta ruranajushcamandami, chungamanda shujguta ñucaman cushcataca 
tucuillata paicunaman cuni. Paicunami, ñucahuan tuparina jatun carpapica, 
ñucapajta rurashpa servinajun. 
22Israelcunaca, ñucahuan tuparina jatun carpamambash na ashtahuan 
quimiringachu. Paicuna chaiman yaicushcamanda juchayu tucushpa ama 
huañungapajmi, na yaicunajunga. 
23Ashtahuangarin ñucahuan tuparina jatun carpapica, levitacunami 
servinajunga. Paicuna nalita rurashpapash, paicunallatami llaquita 
apanajunga. Caicunaca, paicunapaj miraicunapash, tucui causaipi 

pactachinajuchun cushca shimicunami. Levitacunaca, Israel puracunapica ima 
alpatapash na charingachu. 
24Levitacuna japina cashcataca, chungamanda shujguta ñucaman israelcuna 
apamushcacunatami curcani. Chaitami, Mandaj Dios ñucaman cunajunga. 
Chaimandami: ‘Israel puracunapica, ima alpatapash na japinga’ nircani” 
nijurcami. 
25Mandaj Diosca, Moisestaca cashnami nijurca: 
26“Levitacunaman, cashna nishpa villangui: ‘Israelcuna imatalla chungamanda 
shujguta apamushcacunataca cangunami japinguichi. Shinallata chai 
chungacunamanda shujguta apamushcatapash, cada chungamanda shujguta 
ñucaman cutin shicanyachinguichi. Chaicunatami, cangunapaj cachun, 
cangunaman curcani. Imatalla shicanyachishcataca, vichai cuyuchishpa 
ñucaman cunguichi. 
27Chaicunami, cangunapaj chagramanda trigota cushcashnallata, uvasta 
cutana pushtumanda vinota cushcashnallata canga. 
28Chashnami israelcuna tucui imatalla apamushcacunata japishpaca, Mandaj 
Dios ñucaman cangunapash chungamanda shujguta cuna canguichi. Chai 
apamushcacunamanda, Mandaj Dios ñucaman cushcataca, Aarón curaman 
cunguichi. 
29Cangunaman tucui imatalla apamushcatami, imata cashpapash 
tucuillamanda Mandaj Dios ñucaman cuna canguichi. Chai 
apamushcacunamandaca, alitallami ñucaman cuna canguichi. Chaicunaca, 
ñucapajlla cachun shicanyachishcacunami canga’ ningui. 
30Levitacunataca, cashnatapash ningui: ‘Chai apamushcacunamanda 
ashtahuan alitalla agllashpa cushcacunaca levitacunapaca, paicuna trillana 
pamamanda, uvasta cutana pushtumanda cushcashnallatami canga. 

31Chaitaca, maijan pushtupi cashpapash cangunandi, cangunapaj 
familiacunandi micunguichilla. Chaicunatami, ñucahuan tuparina jatun 
carpapi servinajushcamandaca micunguichi. 
32Chai apamushcacunamanda ashtahuan alitalla agllashpa, ñucamanra cushca 
cashpaca, na juchayu tucunguichichu. Ñucapajlla cachun shicanyachishpa, 
israelcuna ñucaman cushcacunatapash na mapayachishpaca, na 
huañunguichichu’ ningui” nijurcami. 

Números 19 

Mapayashcacunami mapa illaj tucushca 

1Mandaj Diosca Moisestapash, Aarondapash cashnami nijurca: 
2“Mandaj Dios ñucaca, cai mandashcatami cashna rurachun mandani: 
Israelcunaman, cashna nishpa villangui: ‘Imapash nara tucushca, imapash na 
illaj, nara yapushca, puca huarmi huagratami apamuna canguichi. 
3Chai huagrataca, Eleazar shuti curaman cunguichi. Paimi, chai huagrataca, 
cangunapaj carpacunamanda caruman llujchishpa, paipaj ñaupajpillata 
cungata muchushpa huañuchijuchun mandanga. 
4Chai jipaca, Eleazar curami chai yahuartaca, paipaj maqui dedohuan japishpa, 
ñucahuan tuparina jatun carpa ladoman, canchiscaman tsirapachinga. 
5Chai huarmi huagra huañushcataca, pai ricujujpillatami caratapash, 
aichatapash, yahuartapash, huanundi rupachinga. 
6Chai jipaca, curallatami cedro caspitapash, hisopo nishca malquitapash, puca 
telatapash japishpa, huagra aicha rupajuj chaupipi shitanga. 
7Chai jipaca curami, paipaj churajunacunata tajshashpa, paipash armanga. 
Chai jipami, carpacunaman tigranga. Chaipica, tutayangacamanmi mapara 
canga. 
8Shinallata huagra aichata rupachij runapash, paipaj churajunata tajshashpa, 
paipash armachun. Chai runapash, tutayangacamanmi mapallata canga. 

9Huarmi huagrata rupachishca uchufataca, mapa illaj shuj runami pallanga. 
Chai uchufataca, israelcunapaj carpacunamanda caruman apashpami, mapa 
illaj pushtupi churagringa. Chai uchufataca, tandanajushca israelcunami mapa 
illaj cangapaj, armana yacupi chapungapaj alichinajunga. Chaica, juchamanda 
cushcami canga. 
10Huarmi huagra rupashca uchufata pallaj runapash, paipaj churajunacunataca 
tajshangami. Paipash, tutayangacamanmi mapara canga. Chashna ruranaca 
israelcunapajpash, shuj llactamanda shamushpa Israel puracunapi 
causajcunapajpash, tucui causaipi pactachinajuchun cushca shimicunami 
canga. 
11Huañushcapi maijambash tacarishpaca, canchis punllacamanmi mapa canga. 
12Quimsa punlla tucujpimi, mapa illaj cana yacuhuan armashpa, canchis 
punllapica mapa illaj canga. Mapa illaj cangapaj quimsa punlla tucujpi na 
armashpaca, canchis punllapica na mapa illaj cangachu. 
13Huañushcapi maijambash tacarishpata mapa illaj cangapaj na armashpaca, 
Mandaj Dios ñucapaj jatun carpatami mapayachin. Chai runaca, Israel 
puramandaca anchuchi tucungami. Mapa illaj cana yacuhuan na 
tsiraparishcamandami, paica mapa canga. Chai mapaca, paipaj jahuallatami 
canga. 
14Maijambash carpapillata huañushca cajpica, cashnata rurachunmi cai 
mandashcata cuni: Maijambash chai carpaman yaicujpash, chai ucupi tucui 
tiajcunapash, canchis punllacamanmi mapa canga. 
15Tucui calderacuna pascariashpa, na aliguta quilpashca cashpapash, mapami 
canga. 
16Espadahuan huañuchi tucushpa, pambapi sirijuj huañushcapi, na cashpaca 
yangata huañushca sirijujpi, na cashpaca gente tullupi, na cashpaca 
huañushcata pambashca utujupi maijan cashpapash tacarishpaca, canchis 
punllacamanmi mapa canga. 

17Chashna mapayashcapaca, juchamanda cushca chai huarmi huagrata 
rupachishca uchufatami japinga. Chai uchufataca, shuj jatun tastapi 
churashpami, ninanda rijuj yacuta japishpa chaipi churanga. 
18Chai jipaca, mapa illaj shuj runami, hisopo nishca malquita japishpa, chai 
yacupi mutiyachinga. Chai mutiyachishcatami, chai carpa jahuapi, chai 
carpapi imalla tiashcacunapaj jahuapi, chaipi causajcunapaj jahuapipash 
tsirapachinga. Shinallata gente tullupi, na cashpaca huañuchijpi huañushca 
sirijujpi, na cashpaca yangata huañushca sirijujpi, na cashpaca huañushcata 
pambashca utujupi tacarishca runapipashmi tsirapachinga. 
19Mapa illaj runallatami, mapayashca runataca, quimsa punlla tucujpipash, 
canchis punlla tucujpipash, chai yacuhuan tsirapachinga. Canchis punllapi ña 
mapa illaj tucushpaca, paipaj churajunacunata tajshachun, paipash armachun. 
Shina rurashpami tutayajpica, mapa illaj canga. 
20Maijambash mapayashca cashpata, na armashpaca chai runaca, 
tandanajushca Israel puramanda anchuchi tucungami. Paica, Mandaj Dios 
ñucapajlla carpata mapayachishcamanda, mapa illaj tucuna yacuta na 
tsirapachi tucushcamandami, mapa canga. 
21Chaica, cangunapaj tucui causaipi pactachinajuchun cushca shimicunami. 
Shinallata mapa illaj tucuchun yacuhuan tsirapachij runapash, paipaj 
churajunata tajshachun. Mapa illaj tucuna yacuta maijambash tacarishpaca, 
tutayangacamanmi mapa canga. 
22Tucui ima charishcacunapi, chai mapayashca runa tacarijpica, mapami 
canga. Shinallata imapash mapayashcapi maijan runapash tacarishpaca, 
tutayangacamanmi mapa canga’ nishpa villangui” nijurcami. 

Números 20 

Jatun rumimandami, yacu llujshishca 

1Tandanajushca tucui israelcunaca, huatapaj callari punda quillapimi, Zin 
nishca jichushca pambaman tucuicuna chayamurca. Chaiman chayamushpaca, 

Cades shuti pueblopimi unaicaman causanajurca. Chaipimi, Moisespaj pani 
Mariaca huañurca. Paitaca chaipillatami pambarca. 
2Chaipica, tandanajushca israelcunapaj yacu na tiajpimi Moisestapash, 
Aarondapash fiñashpa rimangapaj tandanajurca. 
3Chaipimi israelcunaca, Moisesta fiñashpa, cashna nishpa rimanajurca: —
Mandaj Diospaj ñaupajpi ñucanchi huauquicuna huañushca horallata 
ñucanchipash huañushpachari, ali canchiman carca. 
4Mandaj Diospajlla tandanajushca israelcunataca, ¿imashpata cai jichushca 
pambaman pushamurcangui? ¿Ñucanchipash, ñucanchi animalcunapash 
huañuchunllachu pushamurcangui? 
5¿Imashpata ñucanchitaca Egiptomanda llujchishpa, cai nali pushtuman vichai 
pushamurcangui? Caipica jigoscunata, uvascunata, granadillacunata 
tarpungapajpash na alichu. Ufiangapaj yacullapash na tianllu— ninajurcami. 
6Chashna rimajpimi Moisespash, Aaronbash chai tandanajushca israelcunapaj 
ñaupajmanda anchurishpa, Dioshuan tuparina jatun carpa punguman 
rinajurca. Chaiman ña chayashpaca cungurishpami, alpaman chayajta 
cumurinajurca. Chaipimi Mandaj Diosca, paicunapaj jahuapi punchapamba 
ricurirca. 
7Chaipimi Mandaj Diosca, Moisesman cashna nishpa villarca: 
8—Cambaj vara caspita japi. Chai jipaca, cambaj huauqui Aaronhuan ishcai 
tucushpa, tucuilla israelcunata tandachimushpa, paicunapaj ñaupajpi chai jaca 
rumita rimai. Shina rimajpimi chai rumimandaca, ashtaca yacu llujshinga. Chai 
jaca rumimanda yacuta llujchishpami, tandanajushca israelcunamambash, 
paicunapaj animalcunamambash ufiachun carangui— nircami. 
9Shina nijpimi Moisesca, Mandaj Diospaj ñaupajmanda vara caspitaca, Dios 
mandashcashnallata japirca. 

10Chai jipami, tandanajushca israelcunataca Moisespash, Aaronbash, chai jaca 
rumi ñaupajman tandachishpa cashna nirca: —¡Na cazuj gentecuna, cunanga 
uyaichi! ¿Cai jaca rumimandachu, yacuta llujchina canchi?— nircami. 
11Shina nishpami Moisesca, paipaj maquita alsashpa chai jaca rumitaca, paipaj 
vara caspihuan ishcaicaman huactarca. Shina huactajpimi, yacuca ashtaca 
llujshijurca. Shina llujshijujpimi tandanajushca israelcunapash, paicunapaj 
animalcunapash yacuta ufianajurca. 
12Chaipimi Mandaj Diosca Moisestapash, Aarondapash cashna nirca: —
Cangunaca, ñucata na crishpami, ñuca jucha illaj cajtaca, israelcunapaj 
ñaupajpi na ricuchircanguichi. Chaimandami tandanajushca cai 
israelcunataca, ñuca carashca llactaman na chayachi ushanguichi— nircami. 
13Caicunaca, fiñanajui nishca yacucunami. Chai yacucunamandami 
israelcunaca, Mandaj Dioshuan fiñanajurca. Diosca paicuna purapica, jucha 
illaj cajtami ricuchirca. 

Edomitacunami, israelcunata na yalichingapaj munashca 

14Cades shuti pueblomandapachami Moisesca, paipaj randi rimajcunata Edom 
shuti llactata jatun mandajta cashna nichun cacharca: “Cambaj huauqui 
israelcunaca, candaca cashnami ninajun: ‘Tucui llaquicunata ñucanchi 
charijtaca, canllata alimi yachangui. 
15Ñucanchi taitacuna Egiptoman urai rishcamandami ñucanchica, 
Egiptopillata unai huatacunata causarcanchi. Chaipimi, Egiptopi causajcunaca 
ñucanchitapash, ñucanchi taitacunatashnallata ninanda llaquichinajurca. 
16Shinamandami ñucanchica, Mandaj Diosta caparishpa mañanajurcanchi. 
Ñucanchi mañanajujpi Mandaj Dios uyashpami, paipaj angelta cachamushpa, 
Egiptomanda llujchimurca. Ricui cunanga, cambaj llacta lindero ladollacunapi 
tiaj Cades shuti pueblopimi canchi. 
17Shina cashcamanda cambaj llactata yalingapaj cambaj ñanda mañachihuai 
nipanchimi. Cangunapaj tarpushca chagracunatapash, uvas chagracunatapash 
na yalipashunllu. Canguna yacuta llujchingapaj allashca jatun 

utujucunamanda, yacutapash na ufiapashunllu. Cambaj llactata yalingacaman 
ali ladomambash, lluqui ladomambash na llujshishpami, jatun mandajpaj 
ñandalla yalipashun’ ninajunmi” nichunmi cacharca. 
18Shina nijpimi shuti llactata jatun mandajca, cashna nishpa tigrachirca: —
Ñuca llactataca, napacha yalinguichu. Na uyashpa yalingapaj munajpica, 
macanajunacunahuan alichirishpami, canhuan macanajungapaj llujshisha— 
nircami. 
19Shina nijpimi israelcunaca, cashna ninajurca: —Ñucanchica, jatun 
ñandallamari ripashun. Ñucanchipash, ñucanchi animalcunapash, cambaj 
yacucunata ufiashpaca, chai yacumandaca mashna cajpipash cupashunllami. 
Chaquilla yalingapajlla saquihuai. Chaica, imapash na cangachu— 
ninajurcami. 
20Ashtahuangarin Edom shuti llactata jatun mandajca: —Caitaca napacha 
yalinguichu— nishpami tigrachirca. Shina nishpami Edom llactata jatun 
mandajca, Moisesta fiñashpa, ninan shinlli, ashtaca soldadocunandi 
macanajungapaj llujshirca. 
21Edom llactata mandajca, paipaj llactata israelcuna yalinajuchun 
saquingapaca na munarcachu. Chaimandami israelcunaca, chai llactamanda 
anchurinajurca. 

Aaronga, Hor shuti urcupimi huañushca 

22Israelcuna, Cades shuti pueblomanda llujshishpaca, tucui chai tandanajushca 
gentecunami, Hor shuti urcuman shamunajurca. 
23Mandaj Diosca, Hor shuti urcupi, Edom shuti llacta linderopimi 
Moisesmambash, Aaronmambash, cashna nishpa villarca: 
24“Aaronga huañushpami, paipaj gentecunahuan tandanajunga. Paica, 
israelcunaman ñuca carashca llactaman na yaicungachu. Fiñanajui nishca yacu 
ladopi canguna ñuca mandashcata na cazushcamandami, na yaicunga. 

25Canga Aarondapash, paipaj churi Eleazartapash japishpa, Hor shuti urcuman 
pushashpa vichai ringui. 
26Chaipica, Aarón cura churajushcata surcuchishpa, chai churajunataca paipaj 
churi Eleazarman churachingui. Aaronga chaipi huañushpami, paipaj 
gentecunahuan tandanajunga” nircami. 
27Mandaj Dios mandashcashnallatami, Moisesca rurarca. Chaimandami, 
tandanajushca tucuilla israelcuna ricujta Hor shuti urcuman vichai rinajurca. 
28Chaiman chayashpami Moisesca, Aarón churajushcacunata surcuchishpa, 
Aaronbaj churi Eleazarman churachirca. Aaronga, chai urcu jahuapimi 
huañurca. Moiseshuan, Eleazarhuanga chai urcumanda urai shamurcallami. 
29Aarón huañushcata tucuilla tandanajushca israelcuna yachashpaca, tucuilla 
Israel familiacunami quimsa chunga punllacunacaman, ninanda 
llaquirinajurca. 

Números 21 

Arad shuti pueblota jatun mandajmi, israelcunahuan macanajushca 

1Neguev llactapi causanajuj cananeocunata jatun mandajca, chai llactapillata 
tiajuj Arad shuti pueblopimi causajurca. “Atarim shuti puebloman rina 
ñandami, israelcuna shamunajun” nijtami paica uyarca. Chaimandami paica, 
israelcunahuan macanajushpa, huaquin israelcunata prezu japirca. 
2Shinamandami israelcunaca pactachishumbacha nishpa, Mandaj Diostaca 
cashna ninajurca: “Cai gentecunata ñucanchi maquipi churajpica, paicunapaj 
tucuilla pueblocunandimi tucuchishun” ninajurcami. 
3Israelcuna mañanajujta Mandaj Dios uyashpami cananeocunataca, paicunapaj 
maquipi churarca. Shina churajpimi paicunataca, paicunapaj pueblocunandi 
tucuchirca. Shinamandami chai llactataca, Horma shutita shutichirca. 

Bronce culebrata rurashcatami villajun 

4Chai jipami israelcunaca, Hor shuti urcumandaca, Edom llactata 
muyugringapaj, Puca Cuchaman rina ñanda rinajurca. Paicunaca, chai ñanda 
rinajushpallatami, na ashtahuan ringapaj munanajurca. 
5Chaimandami gentecunaca Taita Diostapash, Moisestapash fiñashpa cashna 
rimanajurca: —¿Imashpata ñucanchitaca llujchimurcangui? ¿Cai jichushca 
pambapi huañuchunllachu, Egiptomanda vichai pushamurcangui? Caipica 
yacupash, micunapash na tianga. Ñucanchi shungupica cai yanga micunataca, 
ña amishcami canchi— ninajurcami. 
6Shina nijpimi Mandaj Diosca, rupachinshna nanachij culebracunata, Israel 
puracunapajman cachamurca. Chai culebracuna canijpimi Israel purapica, 
ashtaca gentecuna huañunajurca. 
7Shina tucujpimi israelcunaca, Moisespajman shamushpa cashna ninajurca: —
Ñucanchica, Mandaj Diostapash, candapash fiñashpa rimashpami, juchata 
rurashcanchi. Cunanga, cai culebracunata ñucanchimanda anchuchipachun, 
Mandaj Diosta ninanda mañapai— ninajurcami. Shina nijpimi Moisesca, 
israelcunamanda Diosta mañarca. 
8Shina mañajpimi Mandaj Diosca, Moisesta cashna nirca: —Rupachinshna 
nanachij culebrata rurashpa, banderata huarcuna caspipi churai. Maijanda 
cashpapash culebrapi cani tucushpaca, chai caspipi culebrata ricushpami na 
huañunga— nircami. 
9Shina nijpimi Moisesca, broncemanda culebrata rurashpa, banderata 
huarcuna caspipi churarca. Shina churajpimi, maijanda cashpapash culebra 
canijpica, chai bronce culebrata ricushpa na huañurca. 

Israelcunami, Moab shuti llactata muyushca 

10Chaimanda israelcuna rishpaca, Obot shuti pushtupi carpacunata 
shayachishpami tianajurca. 
11Obot shuti pushtumanda rishpaca, Moab shuti llacta chimba purapi tiaj Ije-
abarim shuti jichushca pambapimi, carpacunata shayachishpa tianajurca. Chai 
pambaca, indi llujshimuj ladomanmi. 

12Ije-abarim shuti pambamanda rishpaca, Zered shuti pugru pambapimi 
carpacunata shayachishpa tianajurca. 
13Zered shuti pugru pambamanda rishpaca, Arnón shuti jatun larca yacu 
chimba lado jichushca pambapimi, carpacunata shayachishpa tianajurca. Chai 
yacuca, amorreocunapaj llactamandami llujshimujun. Arnón shuti chai jatun 
larca yacumi, Moab llactahuan, amorreocunapaj llactahuan lindero. 
14Shinamandami, Mandaj Diospaj jatun macanajuicunamanda escribishca 
libropica cashna nijun: “Diosca, Puca Cuchapipash, Arnón shuti jatun larca 
yacu manñacunapipashmi ayudarca. 
15Shinallata jatun larcacuna tandanajushpa ninanda rijuj yacu ladopipashmi 
ayudarca. Chai yacuca, Ar shuti pueblocaman chayashpami, Moab llacta 
linderopi samajun” nijunmi. 
16Arnón shuti jatun yacumandaca, Beer shuti pushtumanmi shamunajurca. 
Yacuta llujchingapaj allashca jatun utujumanda villashpami Mandaj Diosca, 
Moisestaca cashna nirca: “Gentecunata tandachi. Paicunamanmi yacuta 
carasha” nircami. 
17Shinamandami israelcunaca, cashna nishpa candanajurca: “Yacuta 
llujchingapaj allashca pugyulla, yacuta llujchiyari. Diosman candaichiyari. 
18Yacuta llujchina chai utujutaca, mandajcunami allanajurca. Israelcunata 
mandajcunami allanajurca. Mandashcacunata cujcunami, paicunapaj 
taunacunahuan allanajurca” nishpami candanajurca. Israelcunaca, jichushca 
pambamandaca, Matana shuti pushtumanmi shamunajurca. 
19Matana shuti pushtumandaca, Nahaliel shuti pushtumanmi shamunajurca. 
Nahaliel shuti pushtumandaca, Bamot shuti pushtumanmi shamunajurca. 
20Bamot shuti pushtumandaca, Moab pambacunapi tiaj pugru pambaman, 
jichushca pamba chimba purapi tiaj Pisga shuti urcu jahuamanmi 
shamunajurca. 

Israelcunami, Sehón shuti jatun mandajta mishashca 
(Deut. 2:26-37) 

21Shinamandami israelcunaca, amorreocunata jatun mandaj Sehón shuti 
runata cashna nichun, paicunapaj randi rimajcunata cacharca: 
22“Ñucanchimi, cambaj llactata yalingapaj munapanchi. Tarpushca 
pambacunapipash, uvas chagracunapipash na yaicupashunllu. Yacuta 
llujchingapaj allashca utujumanda cambaj yacutapash, na ufiapashunllu. 
Cambaj llactata yalingacaman, jatun mandajpaj ñandallami yalipashun” 
nichunmi cacharca. 
23Shina cachajpipash Sehón shuti runaca, israelcunata paipaj llactata 
yalichunga na saquircachu. Ashtahuangarin Sehón shuti runaca, paipaj 
gentecunata tucuilla tandachishpami, israelcunahuan macanajungapaj, 
jichushca pambaman shamurca. Paica, Jahaza shuti pueblo ladocaman 
shamushpami, israelcunahuan macanajurca. 
24Chaipimi israelcunaca, chai jatun mandajta espadahuan huañuchishpa, 
paipaj llactata japinajurca. Arnón shuti yacumandaca, Amón shuti llactapi tiaj 
Jaboc shuti jatun yacucamanmi japinajurca. Amón shuti llacta linderopica, 
shinllitapacha jarcashcami carca. 
25Israelcunaca, tucuilla cai pueblocunata japishpami, amorreocunapaj tucuilla 
pueblocunapi causanajurca. Shinallata Hesbón shuti pueblopipash, chai pueblo 
muyundi uchilla llactacunapipashmi causanajurca. 
26Hesbón shuti puebloca, amorreocunata jatun mandaj Sehón shuti runa 
causajuj pueblomi carca. Paimi pundaca, Moab llactata jatun mandajhuan 
jatun macanajuita charishca carca. Shina macanajushpami, pai mandajushca 
tucui llactataca, Arnón shuti yacucaman quichushca carca. 
27Chaimandami, yarichij shimicunata ali yachajcunaca, cashna ninajun: 
“Hesbón shuti puebloman shamuichi. Jatun mandaj Sehón shuti runapaj 
pueblotaca, cutin alichishpa, cutin shayachipaichi. 
28Hesbón shuti pueblomandaca, ninami llujshirca. Sehón shuti runapaj 
pueblomandaca, rupajuj nina llujshishpami, Moab llactapi tiaj Ar shuti 

pueblota tucuchirca. Arnón shuti yacu jahua ladocunapi causanajuj 
mandajcunatapashmi huañuchirca. 
29¡Aij Moab llactalla, imachari tucungui! Quemos shuti diosta mañashpa 
causajcunaca, tucurircanguichimari. Cambaj churicunaca, pacajungapajmi 
calpanajurca. Cambaj ushicunapash, amorreocunata jatun mandaj Sehón shuti 
runa prezu apajpimi rinajurca. 
30Ashtahuangarin paicuna mandanajuj llactataca tucuchircanchimi. Hesbón 
shuti pueblomandaca, Dibón shuti pueblocamanmi tucurirca. Shinallata Nofa 
shuti pueblocaman, Medeba shuti pueblocamambashmi tucuchircanchi” 
ninajunmi. 

Israelcunaca, Basán shuti llactata mandaj Og shuti runatami mishashca 
(Deut. 3:1-11) 

31Chashnami israelcunaca, amorreocunapaj llactapi causanajurca. 
32Moisesca, Jazer shuti pueblotapashmi ricugrichun cacharca. Chai 
pueblotapash, muyundi uchilla llactacunandi quichushpami, chaipi causanajuj 
amorreocunataca llujchishpa cacharca. 
33Chaimanda tigrashpami, Basán shuti llactaman rina ñanda vichai rinajurca. 
Chaita rinajujpimi, Basán shuti llactata jatun mandaj Og shuti runaca, 
israelcunahuan Edrei shuti pueblo ladopi macanajungapaj paipash, paipaj 
gentecunandi llujshirca. 
34Chaipimi Mandaj Diosca, Moisesta cashna nirca: “Ama manllaichu. Ñucami, 
chai jatun mandajtaca, paipaj tucuilla gentecunandi, paipaj tucuilla llactandi, 
cambaj maquipi churarcani. Paicunataca, amorreocunata mandashpa, Hesbón 
shuti pueblopi causajushca jatun mandaj Sehón shuti runata imashna 
rurashcashnallatami rurangui” nircami. 
35Shina nijpimi israelcunaca, Og shuti jatun mandajtaca, paipaj churicunandi, 
tucuilla paipaj gentecunandi, shujllatapash causajta na saquishpa 
huañuchinajurca. Shina huañuchishpami, paicunapaj llactataca japinajurca. 

Números 22 

Balaam shuti runaca, Balac shuti runata cayachunmi cayashca 

1Israelcuna chaimanda rishpaca, Jordán yacu ladopi, Jericó shuti pueblo 
chimba purapi tiaj Moab llacta pambacunapimi, carpacunata shayachishpa 
tianajurca. 
2Zipor shuti runapaj churi Balac shuti runaca, israelcuna amorreocunata 
imatalla rurashcatami, tucuita ricurca. 
3Moab shuti llactapi causajcunaca, ashtaca israelcuna tiajta ricushpami, 
ninanda manllanajurca. Israelcunata manllashpami, Moab llactapi 
causajcunaca ninanda llaquirinajurca. 
4Chaimandami Moab llactapi causajcunaca, Madián shuti llactata mandaj 
rucucunata cashna ninajurca: “Ricuichi, cunanmi cai tucuilla israelcunaca, 
ñucanchi muyundipi causajcunataca, pambapi jihuata huagra lambishpa 
micunshna tucuchinga” ninajurcami. Chai punllacunapica, Moab llactataca, 
Zipor shuti runapaj churi Balac shuti runami mandajurca. 
5Shinamandami, Beor shuti runapaj churi Balaam shuti runata cayachun villaj 
runacunata cacharca. Balaam shuti runaca, paipaj llacta puracuna causanajuj 
jatun yacu ladopi tiaj Petor shuti pueblopimi causajurca. Chai llactamanmi 
Balac shuti runaca, Balaam shuti runata cashna nishpa cayachun, paipaj 
runacunata cacharca: “Egiptomandami ashta gentecacuna llujshimushpa, 
tucuilla cai llactacunapi jundamunajun. Paicunaca, ñuca ñaupajpillatami 
causanajun. 
6Shina cashcamanda cunanga cai gentecunataca, ima llaquipash japishpachari 
ali canman ningapaj shamupai. Can shina rurajpica, paicunata 
huañuchitapash, cai llactamanda llujchishpa cachaitapash ushashapashchari. 
Maijandapash can alicachi tucushca cachun nijpica, alicachi tucunllami. 
Maijandapash can ima llaquipash japishpami ali canman nijpica, shina 
tucungallami. Chaitaca yachapanimi” nishpa cayachunmi cacharca. 
7Shina nijpimi, Moab llactata mandaj rucucunapash, Madián shuti llactata 
mandaj rucucunapash, yachajcunaman caranacunata apashpa rinajurca. 

Balaam shuti runapajman chayashpaca, Balac shuti runa imatalla nishcatami 
villanajurca. 
8Shina villajpimi, paicunataca cashna nirca: —Cunan tutaca, caipi samaichilla. 
Shina cajpimi, Mandaj Dios imatalla ñucaman villashcashnallata cangunaman 
villasha— nircami. Shina nijpimi Moab llactata mandajcunaca, Balaam shuti 
runapaj huasipi pacarinajurca. 
9Shinamandami Taita Diosca, Balaam shuti runapajman shamushpa: —
¿Canhuan caipi tianajuj runacunaca, picunata?— nishpa tapurca. 
10Shina nijpimi Balaam shuti runaca, Taita Diosman cashna nishpa tigrachirca: 
—Moab llactamanda Zipor shuti runapaj churi jatun mandaj Balac shuti 
runami, ñucata cashna nichun cachamushca: 
11‘Ricui, Egiptomanda llujshimushca cai gentecunami, tucui cai llactapi 
ninanda jundashpa causanajun. Shina cashcamanda cunanga paicunataca, ima 
llaquipash japishpami ali canman ningapaj shamupai. Can shina rurajpica, 
paicunataca macanajushpa mishashpa, cai llactamanda llujchishpa cachai 
ushashapashchari’ nichunmi cachamushca— nijurcami. 
12Shina nijpimi Taita Diosca, Balaam shuti runataca cashna nirca: —Chai 
runacunahuanga, ama richu. Chai gentecunatapash, ima llaquipash japishpami 
ali canman ningapaca, ama richu. Paicunaca bendiciai tucushcacunami— 
nircami. 
13Shina nijpimi Balaam shuti runaca tutamandata jatarishpa, Balac shuti runa 
cachamushca mandajcunataca, cashna nirca: —Cangunapaj llactaman 
tigraichilla. Mandaj Diosmi ñucataca, cangunahuan richun saquingapaca na 
munan— nircami. 
14Shina nijpimi, Moab llactata mandajcuna jatarishpa, Balac shuti runapajman 
tigramushpaca: —Balaam shuti runaca, ñucanchihuan shamungapaca na 
munarcachu— ninajurca. 

15Jatun mandaj Balac shuti runaca, cutinmi ashtahuan shuj mandajcunata 
cacharca. Paicunaca, caishujcunata ashtahuan yali alicachi tucushcacunami 
carca. 
16Paicunapash Balaam shuti runapajman shamushpami, cashna ninajurca: —
Zipor shuti runapaj churi Balac shuti runaca, cashnami nin: ‘Ñucapajman 
shamunataca, ama saquipaichu nipanimi. 
17Na llullashpami nini. Candaca ninandami alicachisha. Can imata 
mañajpipash, cupashallami. Shina cashcamanda cunanga cai gentecunataca, 
ima llaquipash japishpami ali canman ningapaj shamupailla’ ninmi— 
ninajurcami. 
18Shina nijpimi Balaam shuti runaca, Balac shuti runata servijcunataca cashna 
nijurca: —Jatun mandaj Balac shuti runapaj huasi ucu junda orota, culquita 
cujpipash, na cazui ushapanichu. Ñucata Mandaj Taita Dios, ama ruranguichu 
nishcataca, ashalla cajpipash, ashtaca cajpipash, na rurai ushapanichu. 
19Chaimanda cunan tutaca, caipi samapaichilla nipanimi. Mandaj Dios 
ñucaman cunan tuta cutin imata nijta yachasharami— nijurcami. 
20Mandaj Diosca chai tutami, Balaam shuti runapajman shamushpa cashna 
nirca: —Chai runacuna canda pushangapaj shamushca cajpica, jatarishpa 
paicunahuan rilla. Shina cajpipash ñuca imata rurai nishcatalla rurangui— 
nircami. 

Diospaj angelmandapash, Balaam shuti runapaj burromandapashmi villajun 

21Chashnami Balaam shuti runaca, tutamandata jatarishpa, paipaj burropi 
tiarinata churashpa chaipi tiarishpa, Moab llactata mandajcunahuan rirca. 
22Balaam shuti runa rijujpimi Taita Diosca, nina japirinshna ninanda fiñarirca. 
Chaimandami Mandaj Diospaj angelca, paita na ricunayachij runashna ñambi 
jarcashpa shayarirca. Paica, paipaj burropi tiarishpami rijurca. Paihuanga, 
paita servij ishcai runacunapashmi rinajurca. 

23Balaam shuti runa tiarishca rijuj burroca, Mandaj Diospaj angeltaca, espadata 
chaririaj chaupi ñambi shayajujtami ricurca. Chaita ricushpami burroca, 
ñanmanda llujshishpa pambata rirca. Shinamandami Balaam shuti runaca, 
burrotaca ñanman tigrachingapaj astijurca. 
24Ashtahuangarin Mandaj Diospaj angelca, ishcandi ladoman pircashca uvas 
chagra chaupita rina chaqui ñambimi shayarirca. 
25Burroca, Mandaj Diospaj angelta ricushpami, pirca ladoman quimirishpa, 
Balaam shuti runapaj chaquita pircapi llapirca. Chaimandami Balaam runaca, 
burrotaca cutin asti callarirca. 
26Mandaj Diospaj angelca, ashtahuan chai ladomanmi rirca. Shina rishpaca, ali 
ladomambash, lluqui ladomambash anchuringapaj ñan illaj quichiji ñambimi 
shayarigrirca. 
27Burroca, Mandaj Diospaj angelta ricushpami, na yali ushashpa Balaam shuti 
runa tiajujpillata, alpapi siririrca. Chaimandami Balaam shuti runaca, ninanda 
fiñarishpa, burrotaca caspihuan astijurca. 
28Chaipimi Mandaj Diosllata rimachijpi chai burroca, Balaam shuti runataca 
cashna nirca: —Caihuanga, ña quimsacaman astingapaca, ¿candaca imatata 
rurarcani?— nircami. 
29Shina nijpimi Balaam shuti runaca, burroman cashna nishpa tigrachirca: —
¿Imashpata ñucata na cazuhuangui? ¡Espadata ñuca maquipi charijushcaiman, 
cunanllatami candaca huañuchiman!— nircami. 
30Shina nijpimi burroca, Balaam shuti runataca cashna nirca: —Ñucaca, 
¿nachu cambaj burro cani? Canga, ñucata charishca punllamanda 
cunangamanmi, maimambash ñucapi tiarishpa purijungui. Ashtahuangarin 
candaca, ¿chashna na cazunata yachashcanichu?— nircami. Shina nijpimi, 
Balaam shuti runaca: —Na chashna rurashcanguichu— nishpa tigrachirca. 

31Balaam shuti runapaj ñavita pascanshna, Mandaj Dios ricuchijpimi, Mandaj 
Diospaj angeltaca, espadata chaririaj chaupi ñambi shayajujta ricurca. Chashna 
ricushpami, Balaam shuti runaca cungurishpa, alpaman chayajta cumurirca. 
32Chaipimi Mandaj Diospaj angelca, Balaam shuti runataca cashna nirca: —
Cambaj burrotaca, ¿imashpata quimsacaman astingui? Ricui canga, ñuca 
ñaupajpi jatun nalita rurangapaj rijujpimi, jarcangapaj shamurcani. 
33Burroca, ñucata ricushpami ñuca ñaupajmandaca, quimsacaman anchurirca. 
Burro na anchurijpica, ñucapashmi candaca cunanda huañuchishpa, paitaca 
causajta saquiman carcani— nircami. 
34Shina nijpimi Balaam shuti runaca, Mandaj Diospaj angeltaca cashna nirca: 
—Ñucaca juchatami rurapashcani. Cai ñambi shayarishpa, ñuca ñaupajpi can 
jarcajujtaca, na yachapashcanichu. Ashtahuangarin cunanga, ñuca chaiman 
rina cambi nali cajpica, tigrapashallami— nircami. 
35Shina nijpimi Mandaj Diospaj angelca, Balaam shuti runataca cashna nirca: 
—Chai runacunahuan rilla. Shina cajpipash, ñuca imata rimai nishcatallami 
rimana cangui— nircami. Shina nijpimi Balaam shuti runaca, Balac shuti runa 
cachashca mandajcunahuan rirca. 
36Balaam shuti runaca, ñami chayamujun nijta uyashpami Balac shuti runaca, 
Moab llactapi tiaj shuj pueblopi tuparingapaj llujshirca. Chai puebloca, Moab 
llacta lindero, Arnón shuti yacu ladollapimi carca. Chai yacuca, Moab llacta 
manñapimi. 
37Chaipi tuparishpami Balac shuti runaca, Balaam shuti runataca cashna nirca: 
—¿Nachu candaca ñuca cayachun cacharcani? ¿Imashpata ñucapajman na 
shamungapaj munarcangui? ¿Nachu candaca, alicachinapi churai ushani?— 
nircami. 
38Shina nijpimi Balaam shuti runaca, Balac shuti runaman cashna nishpa 
tigrachirca: —Ricui, ñucaca ñami cambajman shamuni. Ashtahuangarin 
cunanga, ¿imatallapash parlai ushashacha imashi? Ñuca shimihuanga, Taita 
Dios imata rimachun nishcatallami rimai ushani— nircami. 

39Chai jipami Balaam shuti runapash, Balac shuti runapash, Quiriat-huzot shuti 
puebloman shamunajurca. 
40Chai pueblopimi Balac shuti runaca, huagracunata, llamacunata 
huañuchinajuchun mandarca. Shina huañuchishpami Balaam shuti 
runamambash, pushangapaj rishca mandajcunamambash carachun cacharca. 

Israelcunatami, Balaam shuti runaca bendiciashca 

41Chai cayandi punllami Balac shuti runaca, Bamot-baal shuti urcu jahuaman, 
Balaam shuti runata vichai pusharca. Chai urcu jahuamandami, ashtahuan 
ladolla tianajuj gentecunata ricurca. 

Números 23 

1Chaipimi Balaam shuti runaca, Balac shuti runataca cashna nirca: —Canchis 
altarta ñucaman caipi rurapai. Shinallata canchis shicutapash, canchis jari 
llamatapash huañuchishpa, caipi churapai— nircami. 
2Balac shuti runaca, Balaam shuti runa nishcashnallatami rurarca. Balaac shuti 
runaca, Balaam shuti runahuan ishcai tucushpami, shuj shicuhuan, shuj jari 
llamahuan cada altarpi churashpa rupachinajurca. 
3Chai jipami Balaam shuti runaca, Balac shuti runataca cashna nirca: —Canga, 
animalcunata Diosman cushpa tucuillata rupachijuj ladopi shuyailla. Mandaj 
Diosca, ñucata tuparingapaj shamungapashchari, ñucaca rigrinimi. Pai imata 
ñucaman ricuchijpipash, canman villashallami— nishpami, imapash illaj 
jichushca urcuman rirca. 
4Taita Diosca, chaipi Balaam shuti runahuan tuparingapaj shamujpimi, Balaam 
shuti runaca cashna nirca: —Ñami canchis altarta rurashpa, chai altarcunapica, 
cada altarpi shuj shicuhuan, shuj jari llamahuan rupachircani— nircami. 
5Shina nijpimi Mandaj Diosca, paipaj shimita rimachun Balaam shuti runaman 
yuyaita cushpa: —Balac shuti runapajman tigrashpa, cashna ningui— nirca. 

6Shina nijpimi Balac shuti runapajman tigrarca. Balac shuti runaca, Moab 
llactamanda tucuilla mandajcunandimi, Diosman animalta cushpa tucuillata 
rupachijuj ladopi shuyajurca. 
7Chaiman chayashpami Balaam shuti runaca, pai yarichina shimicunahuan 
cashna nijurca: “Aram shuti llactapi, indi llujshimuj ladoman tiaj urcucunapi 
cajpimi, Moab llactata jatun mandaj Balac shuti runaca pushamuhuarca. 
Jacobopaj mirai israelcunata, ima llaquipash japishpaca alimi canman 
ningapaj shamupai. Llaquichi tucushpapachami ali canman ningapaj shamupai 
pushamuhuarca. 
8Ashtahuangarin Taita Diospash na llaquichishcataca, ¿imashpata ñucaca ima 
llaquipash japishpaca, alimi canman nijushayari? Mandaj Diospash na 
llaquichishcataca, ¿imashpata ñucaca llaquichi tucushpapachami ali canman 
nijushayari? 
9Ashtahuangarin cai jaca rumi jahuacunamandami, israelcunataca ricusha. 
Lomacunamandami ricusha. Ricui, cai gentecunaca imatapash na 
manllashpami causanajunga. Paicunaca, shuj llactacunahuanga na 
chapuringachu. 
10Ñutu alpashna mirashca Jacobopaj miraicunataca, ¿pita cuentangayari? Na 
cashpaca, chuscupi chaupishpa shicanyachishcacuna mashna cajtaca, ¿pita 
cuentangayari? Ñucapash, aligutalla ruraj runacunashnallata huañushcaiman. 
Ñuca causana punllacunapash, paicunapaj punllacunashnallata cashcanman” 
nijurcami. 
11Shina nijpimi Balac shuti runaca, Balaam shuti runataca cashna nirca: —
Canga, ¿imatata rurahuashcanguiyari? Ñucata fiñajcunata nalicachishpa, ima 
llaquipash japishpaca alimi canman nichunmari, candaca pushamurcani. Ricui, 
ashtahuangarin ninanda bendiciai tucuntallami villashcangui— nircami. 
12Shina nijpimi Balaam shuti runaca, cashna nishpa tigrachirca: —¿Nachu 
Mandaj Dios imatalla ñuca shimipi rimachishcatalla rimana cani?— nircami. 

13Shina nijpimi Balac shuti runaca, cashna nirca: —Maimandami israelcunata 
ricunalla shuj pushtuman, ñucahuan ripashun. Chai pushtumandaca, 
ashtahuan ladollacunatallami ricungui. Ashtahuangarin tucuillataca, na 
ricunguichu. Paicunataca, chai pushtumandapachami ima llaquipash 
japishpaca alimi canman nipangui— nircami. 
14Shina nishpami Balaam shuti runataca, Pisga nishca urcu jahuapi tiaj Zofim 
shuti pambaman pusharca. Chaipimi, canchis altarta rurashpa, cada altarpi 
shuj shicuhuan, shuj jari llamahuan cushpa rupachinajurca. 
15Chaipimi Balaam runaca, Balac runataca cashna nirca: —Canga, 
animalcunata Diosman cushpa tucuillata can rupachijuj cai ladopi shuyajuilla. 
Ñucaca, Taita Dioshuan chaipi tuparingapajmi risha— nircami. 
16Mandaj Diosca, Balaam shuti runahuan tuparingapaj llujshishpami, imatalla 
rimana shimita Balaam shuti runapaj shimipi churashpa, cashna nirca: —Balac 
shuti runapajman tigrailla. Chaiman chayashpaca, ñuca imata nishcatalla 
ningui— nircami. 
17Shina nijpimi, Balac shuti runapajman tigrarca. Shina tigrajpimi Balaac shuti 
runaca, Moab llactamanda mandajcunandi, Diosman animalta cushpa 
tucuillata rupachijuj ladopillata shuyajurca. Chaipimi, Balac shuti runaca: —
¿Mandaj Diosca, ima nipanda?— nishpa tapurca. 
18Shina tapujpimi Balaam shuti runaca, pai yarichina shimicunahuan cashna 
nishpa rimajurca: “Zipor shuti runapaj churi Balac runa, ñuca rimashca 
shimicunata jatarishpa aliguta uyai. 
19Taita Diosca, llullangapaca na runachu. Llaquiringapaca, huañuna aichayu 
runapash na canllu. Pai rurasha nishcataca, ¿nachu ruranga? Imata rurasha 
nishcatapash, ¿nachu pactachinga? 
20Ricui, bendiciachun mandashca shimitami japircani. Pai bendiciashcata 
shujman tigrachitaca, na ushanichu. 

21Jacobopaj mirai israelcunapica, ima juchatapash na ricushcachu. Ima jatun 
nalitallapash na ricushcachu. Paicunata Mandaj Taita Diosca paicunahuanmi. 
Pai Jatun Mandaj cajpimi, ninanda cushijushpa caparijunajun. 
22Taita Diosmi paicunataca, Egiptomanda llujchimurca. Paica, búfalo nishca 
huagrapaj ushaitashnami charin. 
23Jacobopaj mirai israelcunata llaquichingapaca, ima brujopash na tianllu. 
Paicunata llaquichingapaca, yachajpash na tianllu. Jacobopaj mirai 
israelcunataca cunanga: ‘¡Taita Diosca, imagutapash alicunatami rurashca!’ 
ninajungami. 
24Ricuichi, cai gentecunaca, leonshnami jataringa. Paicunaca, leonshnami 
millayashpa shayaringa. Paicunaca, animalta japishpa micushpa tucuchinshna 
tucuchingacaman, huañushcacunapaj yahuarta ufiangacaman na samangachu” 
nijurcami. 
25Shina nijpimi Balac shuti runaca, Balaam shuti runataca cashna nirca: —
Shina cashpaca paicunata ima llaquipash japishpaca alimi canman nita na 
ushashpaca, bendiciai tucushca cachun nitapash ama nichuyari— nircami. 
26Shina nijpimi Balaam shuti runaca, Balac shuti runaman cashna nishpa 
tigrachirca: —¿Nachu ñucaca, Mandaj Dios tucui imata nishcatapash, 
chaitallami rurasha nircani?— nircami. 
27Shina nijpimi Balac shuti runaca, Balaam shuti runataca cashna nirca: —
Ñucahuan shamupai nipanimi. Ñucami cutin shuj pushtuman pushasha. Taita 
Diospaj ñaupajpi imamandapash ali ricurijpica, chai pushtumandapacha ima 
llaquipash japishpaca alimi canman nipangui— nijurcami. 
28Shina nishpami Balac shuti runaca, Balaam shuti runataca, jichushca pamba 
chimba purapi tiaj Peor shuti urcu jahuaman pusharca. 
29Chaipimi Balaam shuti runaca, Balac shuti runataca cashna nirca: —Canchis 
altarta ñucaman rurai. Shinallata canchis shicutapash, canchis jari llamatapash 
huañuchishpa caipi churai— nircami. 

30Balac shuti runaca, imashna Balaam shuti runa nishcashnallatami rurarca. 
Balac shuti runaca, shuj shicuhuan, shuj jari llamahuan cada altarpi 
churachishpami rupachijurca. 

Números 24 

1Israelcunata pai bendicianaca, Mandaj Diospaca ali canatami yacharca. Shina 
yachashpami, Balaam shuti runaca brujota mascangapaj punda rishcashnapash 
jipaman rishcashnapash na rirca. Ashtahuangarin jichushca pamba ladoman 
tigrarishpami ricujurca. 
2Chaipi vichai ricushpami Balaam shuti runaca, israelcunaca tucui aillucuna 
shican shican tianajujta ricurca. Chaipimi, Diospaj Espíritu paipajman 
shamurca. 
3Chaimandami Balaam shuti runaca, pai yarichina shimicunahuan cashna 
nijurca: “Beor shuti runapaj churi Balaam shuti runaca, cashnami nijurca: 
Ñavita pascashpa ricujuj runami, cashna nijurca: 
4Taita Dios imatalla nijta uyaj runami, cashna nijurca. Tucuita Rurai Ushaj 
Dios, muscuipishna ricuchishcata ricuj runami, cashna nijurca: Paica urmashca 
cashpapash, ñavi pascariajmi cashna nijurca: 
5¡Jacobopaj miraicunalla, cangunapaj carpacunaca juyaillagumari! 
¡Israelcunalla, canguna causana huasicunaca juyaillagumari! 
6Jatun larca yacucuna rijunshnami ricurin. Jatun yacu manñapi tiaj 
huertacunashnami ricurin. Mandaj Dios tarpushca áloe yuracunashnami 
ricurin. Jatun yacu manñapi tiaj cedro yuracunashnami ricurin. 
7Paicunapaj maquihuan yacuta jichajpi yacu shutujunshnami canga. 
Paicunapaj miraicunaca, ashtaca yacupi tianajunshnami canga. Paicunata 
jatun mandajca, Agag shuti jatun mandajtapash yali alicachi tucushcami canga. 
Pai mandajuj llactapash, jatunyachi tucungami. 
8Taita Diosmi, paicunataca Egiptomanda llujchimurca. Paica, búfalo nishca 
huagrapaj ushaitashnami charin. Paicunata fiñaj llactacunataca langanshna 

tucuchishpami, tullucunatapash ñutunga. Paicunapaj flechahuanga, 
huashaman yalijtami shitanga. 
9Leonshna siriringapajmi, urai curcuyajunga. Mama leonshna sirijujtaca, ¿pita 
rijchachingayari? Cangunata bendiciajcunaca, bendiciai tucungami. 
Cangunata ima llaquipash japishpaca alimi canman nijcunaca, ninandami 
nalicachi tucunajunga” nijurcami. 

Balaam shuti runa villashca shimicunami 

10Shina nijujta uyashpami Balac shuti runaca, Balaam shuti runahuanga nina 
japirinshna ninanda fiñarishpa, maquita huactarishpa cashna nirca: —
Candaca, ñucata fiñajcunata ima llaquipash japishpaca, alichari canman 
nichunmari pushamurcani. Ricui canga, ñucata fiñajcunataca, ña 
quimsacamanmi bendiciangui. 
11Cunanga, cambaj huasiman tigrailla. Ñucaca, candaca alicachishami 
nircanimi. Ricui, ashtahuangarin Mandaj Diosmi, can alicachi tucunataca 
jarcashca— nircami. 
12Shina nijpimi Balaam shuti runaca, cashna nishpa tigrachirca: —Ñucapajman 
can cachamushca chai villaj runacunataca, ¿nachu ñucapash cashna nircani?: 
13‘Paipaj huasi ucu junda culquita, orota Balac shuti runa cujpipash, Mandaj 
Dios rimashcata na cazushpa, ñuca munailla alita cashpa, nalita cashpapash 
ruraitaca na ushashachu. Ashtahuangarin Mandaj Dios ima nishcatapash 
chaitallatami villasha’ nircanimi. 
14Ricui cunanga, ñuca llacta puracunapajman ña rigrinimi. Shina cashcamanda 
jipa punllacunapi cai gentecuna, cambaj gentecunata imatalla ruranata 
ricuchishpa saquingapaj shamui— nijurcami. 
15Chaipimi Balaam shuti runaca, pai yarichina shimicunahuan cashna nijurca: 
“Beor shuti runapaj churi Balaam shuti runaca, cashnami nijurca: Ñavita 
pascashca ricujuj runami, cashna nijurca: 

16Mandaj Dios imatalla nijta uyaj runami, cashna nijurca. Jahua pachapi 
causajuj Dios yachachishca runami, cashna nijurca. Tucuita Rurai Ushaj Dios 
muscuipishna ricuchishcata ricuj runami, cashna nijurca. Paica urmashca 
cashpapash, ñavi pascariajmi, cashna nijuni: 
17Paitaca ricushami, shina cashpapash cunanga na ricui ushanichu. 
Ricushpapash, na ladollamandaca ricushachu. Jacobopaj mirai 
israelcunamandaca, LUZEROMI llujshinga. Paicunamandaca, mandana varami 
llujshinga. Paimi, Moab llactapi causajcunataca, rinri ladopi huactashpa 
chugrichinga. Set shuti runapaj miraicunataca, tucuillatami tucuchinga. 
18Edom llactataca quichungami. Seir shuti llactataca, paicunata fiñajcunami 
japinajunga. Israelcunaca, ninan shinllicunapashmi shayarinajunga. 
19Jacobopaj miraimandaca, mandashpa charij runa llujshishpami, pueblopi 
puchushcacunataca tucuchinga” nijurcami. 
20Balaam shuti runaca, amalecitacunata ricushpami, pai yarichina 
shimicunahuan cashna villarca: “Amalecitacunaca, tucuilla llactacunapaj 
umashnami. Ashtahuangarin tucuripica, causaita causaicamanmi chinganga” 
nijurcami. 
21Shinallata ceneocunatapash ricushpami, pai yarichina shimicunahuan cashna 
nirca: “Cangunapaj huasicunaca, shinlli huasicunami. Jatun rumi ucupi 
churashca tazimbishnami causanguichi. 
22Ashtahuangarin Asiria llactapi causajcuna mishashpa prezu apajpica, 
ceneocuna causaj llactaca shitashcami siringa” nircami. 
23Balaam shuti runaca, cutimbashmi pai yarichina shimicunahuan cashna 
nijurca: “¡Aij! Taita Diosllata chashna llaquicunata rurajpica, ¿pita causai 
ushangayari? 
24Quitim shuti llactapi tiaj mama cucha manñamanda jatun barcocuna 
shamushpami, Asiria llactatapash, Heber shuti llactatapash llaquichinga. 

Ashtahuangarin chai llaquichij runacunapashmi, causaita causaicaman 
tucuringa” nijurcami. 
25Chai jipami, Balaam shuti runaca jatarishpa, paipaj llactaman tigrarca. 
Shinallata Balac shuti runapash, ñanda japishpa rircallami. 

Números 25 

Israelcunaca, Baal-peor shuti diostami mañanajushca 

1Israelcunaca, Sitim shuti pushtupimi causanajurca. Chaimandami 
israelcunaca, Moab shuti llactapi causanajuj huarmicunahuan huainayai 
callarinajurca. 
2Chai huarmicunaca, paicunapaj dioscunaman animalcunata cushpa 
huañuchingapajmi, israelcunatapash cayan carca. Israelcunaca, chaiman 
rishpa micushpami, paicunapash chai gentecunapaj dioscunata 
cungurinajurca. 
3Chashnami israelcunaca, Baal-peor shuti diosta mañanajurca. Chaimandami 
Mandaj Diosca, israelcunahuanga nina japirinshna fiñarirca. 
4Shina fiñarishpami Mandaj Diosca, Moisesta cashna nirca: —Israelcunata 
tucui mandajcunata tandachishpa, Mandaj Dios ñuca ñaupajpi, indi chimba 
purapi, cungapi sipishpa huarcushpa huañuchi. Shina rurajpimi, 
israelcunamandaca nina japirinshna Mandaj Dios ñuca fiñarishcapash 
anchuringa— nircami. 
5Shina nijpimi Moisesca, israelcunapaj juezcunataca cashna nirca: —Canguna 
puramanda, Baal-peor shuti diosta mañajcunataca, cangunaca tucuicunami 
japishpa huañuchina canguichi— nircami. 
6Chaipimi, Israelpura shuj runaca, Moisespash, tandanajushca tucui 
israelcunapash ricujta, madianitapura shuj huarmita pushashpa, paipaj 
huauquicunapajman tigramurca. Paicunaca, Dioshuan tuparina jatun carpa 
ñaupajpimi huacanajurca. 

7Aarón curapaj churi Eleazar runapaj churi Finees shuti runaca chaita 
ricushpami, tandanajushca chaupimanda jatarishpa, shuj lanzata japirca. 
8Paica, chai Israel runata paipaj carpaman catishpa rishpami, chai Israel 
runatapash, chai huarmitapash ishcandita vijsapi lanzahuan satishpa 
huañuchirca. Chashna rurajpimi, israelcunata huañuchijuj ung:uica jarcarirca. 
9Chai huañuipica, ishcai chunga chuscu huaranga israelcunami huañurca. 
10Chaipimi Mandaj Diosca, Moisesman cashna nishpa villajurca: 
11—Aarón curapaj churi Eleazar runapaj churi Finees shuti runami, 
israelcunata ñuca ninanda fiñashcataca anchuchishca. Finees shuti runaca, 
ñucapajlla cashcanman yashpa ñuca fiñashcata paicuna puramanda 
anchuchishpami, chashna rurashca. Chaimandami israelcunataca, ñucapajlla 
cashcanman yashpa fiñarishca cashpapash, na tucuchircani. 
12Chaimanda paitaca, cashna nigri: ‘Ricui ñucami, casilla ali causai tiachun, 
paihuan ari nishpa callarichigrini. 
13Paipash, paipaj jipa miraicunapash, paicunapaj tucui causaipi cura cachun 
ari nishcatami pactachisha. Paica, paipaj Taita Diospajlla cashcanman yashpa 
fiñarishpami, israelcunapaj juchata anchuchijuchun, chai runata 
huañuchishca’ nijunmi nigri— nijurcami. 
14Madianitapura huarmindi huañuchi tucushca Israel runaca, Simeón aillupura 
shuj familiata mandaj Salum shuti runapaj churi Zimri shutimi carca. 
15Huañuchi tucushca chai madianita huarmica, chai llactapi causaj 
gentecunata mandaj Zur shuti runapaj ushi Cozbi shutimi carca. Zur shuti 
runaca, Madián llactapi causajcunapaj familiata mandaj taitami carca. 
16Mandaj Diosca, Moisesmanmi cashna nishpa villajurca: 
17—Madianitacunahuan ninanda macanajugrishpa, paicunata chugrichigrichi. 
18Paicunaca, umachinata ali yachajcuna cashpami cangunataca, Baal-peor 
shuti dioshuan umachishpa llaquichinajurca. Madián shuti llactata mandajpaj 
ushi Cozbi shuti huarmica paicunapura cashpami, Baal-peor shuti diosta 

mañanajushcamanda ñuca huañuchijui punllapi huañuchi tucurca— 
nijurcami. 

Números 26 

Israelcunataca, Moab llactapimi cuentashca 

1Chai huañuicuna tiashca jipami, cashna tucurca: Mandaj Diosca, 
Moisesmambash, Aarón curapaj churi Eleazar runamambash, cashna nishpami 
villarca: 
2“Tandanajushca tucuilla israelcunataca, mashna gentecuna tiajta yachangapaj 
ishcai chunga huatata charijmanda vichaiman cuentaichi. Israel llacta jatun 
macanajuiman llujshi ushanallacunataca, paicunapaj taitacunapaj huasi ucu 
puracuna imashna tandanajushcapi cuentaichi” nircami. 
3Shina nijpimi Moiseshuan, Eleazar curahuanga, Jordán yacu manñapi, Jericó 
shuti pueblo chimbapura Moab llacta pambacunapi, paicunaman cashna 
nishpa villanajurca: 
4“Moisesta, Egipto llactamanda llujshimuj israelcunata Mandaj Dios 
mandashcashnallatami paicunataca, ishcai chunga huatata charijmanda 
vichaiman cuentana canguichi” ninajurcami. 
5Taita Israelpaj punda churica, Rubén shutimi carca. Paipaj churicunapaj 
miraicunaca, caicunami: Enoc shuti runapaj miraicunaca, enoquita nishca 
familiacunami. Falú shuti runapaj miraicunaca, faluita nishca familiacunami. 
6Hezrón shuti runapaj miraicunaca, hezronita nishca familiacunami. Carmi 
shuti runapaj miraicunaca, carmita nishca familiacunami. 
7Paicunaca, rubenita nishca familiacunami. Paicunata cuentajpica, 43.730 
runacunami carca. 
8Falú shuti runapaj miraicunaca, eliabita nishca familiacunami. 
9Eliab shuti runapaj churicunaca, Nemuel, Datán, Abiram shuticunami carca. 
Cai Datán shuti runahuan, Abiram shuti runahuanmi, tandanajushca 
israelcunaman yuyaita cunajurca. Paicunaca, Mandaj Diosta fiñashpa paicuna 

na cazunajui punllapimi, Coré shuti runahuan tandanajushca gentecunahuan 
pacalla parlarishpa Moisestapash, Aarondapash fiñashpa na cazunajurca. 
10Chaimandami, alpa pascarishpa paicunatapash, Coré shuti runatapash 
langarca. Tandanajushca chai runacuna huañushcapash, ishcai patsaj picha 
chunga runacunata nina rupachijpi huañushcapash, shujcunapash ama 
chashna nalita ruranajuchun yarichingapajmi carca. 
11Ashtahuangarin Coré shuti runapaj churicunaca, na huañurcachu. 
12Simeonbaj churicunaca, paicunapaj mirai familiacuna imashna 
cashcashnallata, caicunami: Nemuel shuti runapaj miraicunaca, nemuelita 
nishca familiacunami. Jamín shuti runapaj miraicunaca, jaminita nishca 
familiacunami. Jaquín shuti runapaj miraicunaca, jaquinita nishca 
familiacunami. 
13Zera shuti runapaj miraicunaca, zeraíta nishca familiacunami. Saulpaj 
miraicunaca, saulita nishca familiacunami. 
14Paicunaca, simeonita nishca familiacunami. Paicunata cuentajpica, 22.200 
runacunami carca. 
15Gad shuti runapaj churicunaca, paicunapaj mirai familiacuna imashna 
cashcashnallata, caicunami: Zefón shuti runapaj miraicunaca, zefonita nishca 
familiacunami. Hagui shuti runapaj miraicunaca, haguita nishca 
familiacunami. Suni shuti runapaj miraicacunaca, sunita nishca familiacunami. 
16Ozni shuti runapaj miraicunaca, oznita nishca familiacunami. Eri shuti 
runapaj miraicunaca, erita nishca familiacunami. 
17Arod shuti runapaj miraicunaca, arodita nishca familiacunami. Areli shuti 
runapaj miraicunaca, arelita nishca familiacunami. 
18Paicunaca, Gad shuti runapaj mirai familiacunami. Paicunata cuentajpica, 
40.500 runacunami carca. 
19Judá runapaj churicunaca, Er shuti, Onán shutimi carca. Er shuti runahuan, 
Onán shuti runahuanga, Canaán llactapimi huañurca. 

20Judá runapaj churicunaca, paicunapaj familiacuna imashna cashcashnallata, 
caicunami: Sela shuti runapaj miraicunaca, selaíta nishca familiacunami. Fares 
shuti runapaj miraicunaca, faresita nishcacunami. Zera shuti runapaj 
miraicunaca, zeraíta nishca familiacunami. 
21Fares shuti runapaj churi Hezrón shuti runapaj miraicunaca, hezronita nishca 
familiacunami. Hamul shuti runapaj miraicunaca, hamulita nishca 
familiacunami. 
22Paicunaca, Judá runapaj mirai familiacunami. Paicunata cuentajpica, 76.500 
runacunami carca. 
23Isacar shuti runapaj churicunaca, paicunapaj familiacuna imashna 
cashcashnallata, caicunami: Tola shuti runapaj miraicunaca, tolaíta nishca 
familiacunami. Fúa shuti runapaj miraicunaca, funita nishca familiacunami. 
24Jasub shuti runapaj miraicunaca, jasubita nishca familiacunami. Simrón shuti 
runapaj miraicunaca, simronita nishca familiacunami. 
25Paicunaca, Isacar shuti runapaj mirai familiacunami. Paicunata cuentajpica, 
74.300 runacunami carca. 
26Zabulón shuti runapaj churicunaca, paicunapaj familiacuna imashna 
cashcashnallata, caicunami: Sered shuti runapaj miraicunaca, seredita nishca 
familiacunami. Elón shuti runapaj miraicunaca, elonita nishca familiacunami. 
Jahleel shuti runapaj miraicunaca, jahleelita nishca familiacunami. 
27Paicunaca, zabulonita nishca familiacunami. Paicunata cuentajpica, 60.500 
runacunami carca. 
28Josepaj churicunaca, paicunapaj familiacuna imashna cashcashnallata, 
Manasés shuti, Efraín shutimi. 
29Manasesca, Maquir shuti churitami charirca. Maquir shuti runapaj 
miraicunaca, maquirita nishca familiacunami. Maquir shuti runaca, Galaad 
shuti churitami charirca. Galaad shuti runapaj miraicunaca, galaadita nishca 
familiacunami. 

30Galaad shuti runapaj churicunaca, caicunami: Jezer shuti runapaj 
miraicunaca, jezerita nishca familiacunami. Helec shuti runapaj miraicunaca, 
helequita nishca familiacunami. 
31Asriel shuti runapaj miraicunaca, asrielita nishca familiacunami. Siquem 
shuti runapaj miraicunaca, siquemita nishca familiacunami. 
32Semida shuti runapaj miraicunaca, semidaíta nishca familiacunami. Hefer 
shuti runapaj miraicunaca, heferita nishca familiacunami. 
33Hefer shuti runapaj churi Zelofehad shuti runaca, churicunata na 
charircachu. Ashtahuangarin ushicunatallami charirca. Zelofad shuti runapaj 
ushicunaca: Maala, Noa, Hogla, Milca, Tirsa shuticunami. 
34Paicunaca, Manasespaj mirai familiacunami. Paicunapaj miraicunata 
cuentajpica, 52.700 runacunami carca. 
35Efrainbaj churicunaca, paicunapaj familiacuna imashna cashcashnallata, 
caicunami: Sutela shuti runapaj miraicunaca, sutelaíta nishca familiacunami. 
Bequer shuti runapaj miraicunaca, bequerita nishca familiacunami. Tahán 
shuti runapaj miraicunaca, tahanita nishca familiacunami. 
36Sutela shuti runapaj churi Erán shuti runapaj miraicunaca, eranita nishca 
familiacunami. 
37Paicunaca, Efrainbaj churicunapaj mirai familiacunami. Paicunata 
cuentajpica, 32.500 runacunami carca. Paicunami, Josepaj churicunapaj mirai 
familiacuna. 
38Benjaminbaj churicunaca, paicunapaj familiacuna imashna cashcashnallata, 
caicunami: Bela shuti runapaj miraicunaca, belaíta nishca familiacunami. 
Asbel shuti runapaj miraicunaca, asbelita nishca familiacunami. Ahiram shuti 
runapaj miraicunaca, ahiramita nishca familiacunami. 
39Sufam shuti runapaj miraicunaca, sufamita nishca familiacunami. Hufam 
shuti runapaj miraicunaca, hufamita nishca familiacunami. 

40Bela shuti runaca, Ard shuti, Naamán shuti churicunatami charirca. Ard shuti 
runapaj miraicunaca, ardita nishca familiacunami. Naamán shuti runapaj 
miraicunaca, naamita nishca familiacunami. 
41Paicunami, paicunapaj familiacuna imashna cashcashnallata, Benjaminbaj 
churicuna. Paicunata cuentajpica, 45.600 runacunami carca. 
42Paicunami, paicunapaj familiacuna imashna cashcashnallata, Dan shuti 
runapaj churicuna. Súham shuti runapaj miraicunaca, suhamita nishca 
familiacunami. Paicunami, Dan shuti runapaj familiacuna. 
43Suhamitacunapaj familiacunata cuentajpica, 64.400 runacunami carca. 
44Aser shuti runapaj churicunaca, paicunapaj familiacuna imashna 
cashcashnallata, caicunami: Imna shuti runapaj miraicunaca, imnita nishca 
familiacunami. Isúi shuti runapaj miraicunaca, isuita nishca familiacunami. 
Bería shuti runapaj miraicunaca, beriaíta nishca familiacunami. 
45Bería shuti runapaj churicunaca: Heber shuti, Malquiel shutimi carca. Heber 
shuti runapaj miraicunaca, heberita nishca familiacunami. Malquiel shuti 
runapaj miraicunaca, malquielita nishca familiacunami. 
46Aser shuti runapaj ushica, Sera shutimi carca. 
47Paicunaca, Aser shuti runapaj churicunapaj mirai familiacunami. Paicunata 
cuentajpica, 53.400 runacunami carca. 
48Neftalí shuti runapaj churicunaca, paicunapaj familiacuna imashna 
cashcashnallata, caicunami: Jahzeel shuti runapaj miraicunaca, jahzeelita 
nishca familiacunami. Guni shuti runapaj miraicunaca, gunita nishca 
familiacunami. 
49Jezer shuti runapaj miraicunaca, jezerita nishca familiacunami. Silem shuti 
runapaj miraicunaca, silemita nishca familiacunami. 
50Paicunami, paicunapaj familiacuna imashna cashcashnallata, Neftalí shuti 
runapaj familiacuna. Paicunata cuentajpica, 45.400 runacunami carca. 
51Tucuilla israelcunata cuentajpica, 601.730 runacunami carca. 

Alpacunata imashnalla chaupichun mandashcami 

52Mandaj Diosca, Moisesmanmi cashna nishpa villajurca: 
53“Cai runacunamanmi, mashna runacunata cuentashcashnallata alpacunata 
chaupishpa, paicunapaj cachun cuna cangui. 
54Ashtaca aillucuna cajpica, ashtaca alpata cungui. Ashalla aillucuna cajpica, 
ashatalla cungui. Tucuicunamanmi, paicunata mashnata cuentashcashnallata 
alpatapash cuna cangui. 
55Alpacunataca, suerteta rurashpa chaupishpami cuna cangui. Paicunapaj 
ñaupa taitacunapaj aillucuna imashna cashcashnallatami japinajunga. 
56Ashtaca aillu cajpipash, ashalla aillu cajpipash, imashna suerteta 
rurashcashnallatami chaupishpa cuna cangui” nijurcami. 

Leví shuti runapaj aillu runacuna mashna tiajta yachangapajmi cuentashca 

57Levitacunapaj familiacuna imashna cashcashnallata cuentajpica, caicunami 
carca: Gersón shuti runapaj miraicunaca, gersonita nishca familiacunami. Coat 
shuti runapaj miraicunaca, coatita nishca familiacunami. Merari shuti runapaj 
miraicunaca, merarita nishca familiacunami. 
58Levitacunapaj familiacunaca caicunami: Libnita nishca familiacuna, 
hebronita nishca familiacuna, mahlita nishca familiacuna, musita nishca 
familiacuna, coreíta nishca familiacunami levitacunapaj familiacuna. Coat 
shuti runaca, Amram shuti churitami charirca. 
59Amram shuti runapaj huarmica, Jocabed shutimi carca. Paica, Leví shuti 
runapaj ushimi carca. Chai ushitaca Leví shuti runa, Egiptopi causajujpillatami 
ungurca. Amram shuti runapaj Jocabed shuti huarmica, Aarón shuti, Moisés 
shuti churicunatapash, María shuti ushitapashmi charirca. 
60Aaronga Nadab, Abiú, Eleazar, Itamar shuti churicunatami charirca. 
61Ashtahuangarin Nadab shuti runahuan, Abiú shuti runahuanga, napash 
rupachina ninata, Mandaj Diospaj ñaupajpi rupachinajushpami huañurca. 

62Levita puracunata cuentajpica, 23.000 jaricunami carca. Shuj quillata charij 
huahuacunamanda callarishpa, tucuilla jaricunatami cuentarca. Israel 
puracunahuan alpata chaupishpa na cuna cashcamandami, paicunataca Israel 
puracunahuanga na cuentarca. 

Caleb shuti runahuan, Josuehuanga causanajushcarami 

63Caicunaca Moiseshuan, Eleazar shuti curahuan cuentashcacunami: Cai 
israelcunatami, Moab llacta pambacunapi cuentarca. Paicunataca, Jericó 
pueblo chimba purapi tiaj Jordán yacu manñapimi cuentarca. 
64Sinaí shuti urcu ladopi tiaj jichushca pambapi Moiseshuan, Aarón curahuan 
cuentashca israelcunaca, shujllapash na tiarcachu. 
65Paicunataca, Mandaj Diosllatami: “Cai jichushca pambapimi huañunajunga” 
nishca carca. Pai puramandaca, shuj jarillapash na puchurcachu. Shina 
cajpipash Jefone shuti runapaj churi Caleb shuti runahuan, Nun shuti runapaj 
churi Josuehuanllami quedarca. 

Números 27 

Zelofehad shuti runapaj ushicuna imatalla mañashcatami villajun 

1Zelofehad shuti runaca, Hefer shuti runapaj churimi carca. Hefer shuti runaca, 
Galaad shuti runapaj churimi carca. Galaad shuti runaca, Maquir shuti runapaj 
churimi carca. Maquir shuti runaca, Manasés runapaj churimi carca. 
Manasesca, Josepaj churimi carca. Zelofehad shuti runapaj: Maala, Noa, Hogla, 
Milca, Tirsa shuti ushicunami shamurca. 
2Paicunaca Moisespaj, Eleazar curapaj, tandanajushca israelcunata 
mandajcunapaj ñaupajmanmi shamunajurca. Mandaj Dioshuan tuparina jatun 
carpa punguman shamushpami, cashna ninajurca: 
3“Ñucanchi taitaca, jichushca pambapimi huañuparca. Paica, Mandaj Diosta 
fiñashpa, Coré shuti runahuan tandanajujcunahuanga, na tandanajurcachu. 
Ashtahuangarin paillata rurashca juchamandami huañurca. Paica, 
churicunatapash na chariparcachu. 

4¿Imashpata ñucanchi taitapaj shutica, churita na charishcamandalla, paipaj 
familia puramanda chinganga? Ñucanchi taitapaj familia purapica, 
ñucanchimambash alpata chaupishpa caraichiyari” ninajurcami. 
5Paicuna chashna mañashcamandami Moisesca, Mandaj Diosta tapurca. 
6Mandaj Diosca, cashna nishpami Moisesman tigrachirca: 
7“Zelofehad shuti runapaj ushicunaca, paicuna japinatallatami mañanajun. 
Paicunapaj taitacunapaj familia purapi, paicunamambash alpata chaupishpa 
cuilla. Chaitaca, paicunapaj taitapaj alpamanda chaupishpami, chai 
huarmicunaman cuna cangui. 
8Shinallata israelcunataca, cashna ningui: ‘Maijambash jari huahuata na 
charishpa huañujpica, imatalla charishcacunaca ushipajmi canga. 
9Ushitapash na charishpa huañujpica, huañuj runa imatalla charishcacunataca, 
paipaj huauquicuna japichun cunguichi. 
10Huauquicunapash na tiajpica, huañuj runapaj taitapaj huauquicuna chai 
charishcacunataca japichun cunguichi. 
11Paipaj taitapaj huauquicunapash na tiajpica, paicunapaj aillu puramanda 
ashtahuan ladolla familiaman cunguichi. Chaicunaca paipajmi canga. 
Pactachinajuchun cushca cai shimicunaca, tucui israelcuna japinatallata 
japichun mandashcami. Canman ñuca mandashcashnallata ruranajuchun’ 
ningui” nijurcami. 

Moisespaj randi mandaj cachunga, Josuetami churashca 
(Deut. 31:1-8) 

12Mandaj Diosca, Moisestaca cashnami nirca: —Abarim shuti cai urcuman 
vichai ri. Chaiman rishpami, israelcunaman ñuca carashca llactata ricungui. 
13Chai llactata ricushpaca, cambaj huauqui Aaronshnallata huañushpa, cambaj 
ñaupa taitacunahuan tandanajunguillami. 
14Cangunaca, Zin nishca jichushca pambapimi, ñuca mandashcata na 
cazurcanguichi. Yacu illajpi tandanajushca israelcuna fiñashpa ñucata 

rimanajujpi, ñuca jucha illaj cajta paicunapaj ñaupajpi ricuchishpa, ñucata na 
jatunyachishpami, chashna na cazurcanguichi— nircami. Chai yacumandami, 
Cades shuti pueblo ladopi tiaj Zin nishca jichushca pambapi fiñanajurca. 
15Mandaj Dios chashna nijpimi Moisesca, cashna nishpa tigrachirca: 
16—Mandaj Dioslla, canmari tucui gentecunaman causaita cuj samaita caraj 
Taita Dios cangui. Tandanajushca israelcunata pushachun, shuj runata 
churapairi. 
17Paica, israelcunata ñaupashca llujshijuchun, paicunata ñaupashpa 
yaicumuchun, maiman llujchishpapash pai pushachun, chashna churapai. 
Mandaj Diospaj tandanajushca israelcunaca, ama michij illaj llamacunashna 
purinajuchun, chashna churapairi— nircami. 
18Shina nijpimi Mandaj Diosca, Moisestaca cashna nijurca: —Nun shuti runapaj 
churi Josuemi, ñuca Espirituta charin. Paita pushamushpa, paipaj umapi 
cambaj maquita churai. 
19Chai jipaca, Eleazar shuti curapaj ñaupajman, tandanajushca tucuilla 
israelcunapaj ñaupajman pushangui. Chaipica, paicunapaj ñaupajpimi, 
paicunata mandaj cachun churangui. 
20Shinallata tandanajushca tucui israelcuna paita cazuchunga, cambaj 
ushaimanda shuj ashata paiman cungui. 
21Josueman villangapaca, Eleazar curami, Urim nishcapi suerteta rurashpa, 
Mandaj Dios ñuca ñaupajpi tapunga. Pai mandajpimi Josuepash, 
tandanajushca tucuilla israelcunapash llujshishpa rinajunga. Pai mandajpimi, 
cutin yaicumunajunga— nijurcami. 
22Moisesca, Mandaj Dios mandashcashnallata rurashpami Josuetaca, Eleazar 
curapaj ñaupajman, tandanajushca tucuilla israelcunapaj ñaupajman pusharca. 
23Chaiman pushashpaca, Mandaj Dios mandashpa, paihuanllata 
villachishcashnallatami Moisesca, Josuepaj umapi maquita churashpa, paipaj 
randi israelcunata mandachun churarca. 

Números 28 

Punllandi imatalla Diosman cuchun mandashcami 
(Ex. 29:38-46) 

1Mandaj Diosca, Moisestaca cashnami nijurca: 
2“Israelcunataca, cashna nishpa mandangui: ‘Ñucaman imaguta cunata, 
ñucaman cuna tandata, ñucaman carashpa mishquillagu ashnajuchun 
rupachinataca, ñucaman cuna punllapillata apamuichi’ ningui. 
3Paicunataca cashnatapash ningui: ‘Mandaj Diosman cushpa rupachinaca, 
caimi: Shuj huatata charij, imapash na tucushca, ishcai jari llamata cunguichi. 
Chaicunataca, napacha cungashpa punllandi rupachingapajmi cangui. 
4Chai jari llamacunataca, shujtaca tutamanda, caishujtaca chishi cushpa 
rupachingui. 
5Shinallata ishcai kilo yalita pezaj ashtahuan ali jacutapash, olivosta tacashpa 
llujchishca shuj litro chaupi aceitehuan masashpa cungui. 
6Chaicunataca, Mandaj Diospaj mishquillagu ashnajuchun, punllandi cushpa 
tucuillata rupachinajuchunmi, Sinaí urcupi mandashca carca. 
7Shuj litro chaupi talina vinotapash, cada jari llamahuan cungui. Ashtahuan ali 
vinotaca, Diospajlla huasipi Mandaj Diosman cushpa, paipaj ñaupajpimi talina 
cangui. 
8Caishuj jari llamataca, Diosman cushpa chishi rupachingui. Tutamanda 
cushcashnallata, talina vinondi cungui. Chashna cushpa rupachijpimi, Mandaj 
Diospaca mishquillagu ashnajunga. 

Tucui quillacunapi, samana punllacunapi Diosman cuchun mandashcami 

9Ashtahuangarin samana punllapica, shuj huatata charij, imapash na tucushca, 
ishcai jari llamata cunguichi. Chai llamacunataca, chuscu kilo chaupita pezaj 
ashtahuan ali jacuta aceitehuan masashpa, chaipi talina vinondi cunguichi. 
10Punllandi rupachina animalta, talina vinota cushca jahuami, samana punllapi 
tucuillata rupachina animaltapash cuna canguichi. 

11Tucui quilla callari punllapica, huarmi huagracunamanda ishcai shicuta 
cunguichi. Shinallata shuj jari llamatapash, shuj huatata charij, imapash na 
tucushca canchis maltun llamatapashmi, Mandaj Diosman cuna canguichi. 
12Shinallata sucta kilo chaupi yalita pezaj ashtahuan ali jacutaca aceitehuan 
masashpa, tucui shicucunahuan cunguichi. Tucui jari llamahuambash, chuscu 
kilo chaupi yalita pezaj ashtahuan ali jacuta, aceitehuan masashpa cunguichi. 
13Tucui jari llamahuanga, ishcai kilo yalita pezaj ashtahuan ali jacuta, 
aceitehuan masashpa cunguichi. Shina cushpa tucuillata rupachijujpimi, 
Mandaj Diospaca mishquillagu ashnajunga. 
14Talina vinotaca, tucui shicucunahuan quimsa litro yalita cunguichi. Tucui jari 
llamacunahuanga, ishcai litro yali vinota cunguichi. Tucui maltun 
llamacunahuanga, shuj litro chaupi vinota cunguichi. Tucui quilla callaripimi, 
Diosman cushpa tucuillata rupachinataca, tucui huatapaj quillapi chashna cuna 
canguichi. 
15Tucuillata rupachina animaltapash, talina vinohuan punllandi cushca 
jahuami, juchamandaca shuj jari chivota, Mandaj Diosman cuna canguichi. 

Jatun fiestacunapipash, Diosman cuchun mandashcami 
(Lev. 23:1-44) 

16Quilla callari chunga chuscu punllapica, Mandaj Diospaj pascua punllami 
canga. 
17Chai quillapaj chunga picha punllapica, jatun fiesta punllami canga. Chai 
canchis punllapica, levadura illaj tandatami micunajunga. 
18Callari punllapica, Diospajlla tandanajuimanmi cayana canguichi. Chai 
punllapica, servijcuna imatalla ruranatapash na ruranachu canguichi. 
19Mandaj Diosman cushpa tucuillata rupachingapaca, huarmi 
huagracunamanda ishcai shicuta cunguichi. Shinallata shuj jari llamata, shuj 
huatata charij, imapash na tucushca, canchis maltun llamatapashmi cuna 
canguichi. 

20Aceitehuan masashca jacutaca, sucta kilo chaupi yalita pezaj ashtahuan ali 
jacutami, tucui shicucunahuan cuna canguichi. Shinallata tucui jari 
llamacunahuanga, chuscu kilo chaupita pezaj jacutami, aceitehuan masashpa 
cuna canguichi. 
21Canchis maltun llamahuambash, tucui llamacunahuan, ishcai kilo yalita 
pezaj jacutami, aceitehuan masashpa cuna canguichi. 
22Shinallata Dioshuan ali tucungapaca, shuj jari chivotami juchamanda cuna 
canguichi. 
23Chaicunataca, tucui tutamandacuna Diosman cushpa tucuillata rupachishca 
jahuami, chashna cuna canguichi. Chaica, Diosman cushpa punllandi 
rupachinami canga. 
24Cashna nishcashnallatami, chai canchis punllapaj cada punllapica, ima 
micunatapash tucuillata rupachijujpi, Mandaj Diospaj mishquillagu 
ashnajuchun cunatapash cuna canguichi. Punllandi cushpa tucuillata 
rupachina animaltapash, talina vinotapash cushca jahuami, chashna cuna 
canguichi. 
25Canchis punllapica, Diospajlla tandanajuitami rurana canguichi. Chai 
punllapica, servijcuna imata ruranatapash na ruranachu canguichi. 
26Shinallata fiesta semana yalishca jipa, cangunapaj chagracunamanda, punda 
fucushca mushuj granocunata, Mandaj Diosman cujui punllapica, Diospajlla 
tandanajuita rurangapajmi cayana canguichi. Chai punllapica, servijcuna 
imata ruranatapash na ruranachu canguichi. 
27Mandaj Diosman cushpa tucuillata rupachijujpi, mishquillagu 
ashnajuchunga, huarmi huagracunamanda ishcai shicuta cunguichi. Shinallata 
shuj jari llamatapash, shuj huatata charij, canchis maltun llamatapashmi cuna 
canguichi. 
28Chai animalcunahuan caranacunataca, tucui shicucunahuan sucta kilo 
chaupi yalita pezaj ashtahuan ali jacutami, aceitehuan masashpa cuna 

canguichi. Shinallata tucui jari llamacunahuanga, chuscu kilo chaupita pezaj 
jacutami, aceitehuan masashpa cuna canguichi. 
29Canchis maltun llamahuambash, tucui llamacunahuanmi, ishcai kilo yalita 
pezaj jacuta, aceitehuan masashpa cuna canguichi. 
30Shinallata cangunapaj juchamandaca, shuj jari chivotami cuna canguichi. 
31Chaicunataca, punllandi Diosman cushpa tucuillata rupachina animaltapash, 
Diosman ashtahuan imata caranatapash, talina vinotapash cushca jahuahmi, 
chashna cuna canguichi. Chaicunaca, imapash na tucushca animalcunami 
canga. 

Números 29 

1Canchis quillapaj callari punllapica, Diospajlla tandanajuitami rurana 
canguichi. Chai punllapica, servijcuna imata ruranatapash na ruranachu 
canguichi. Cangunapaca, trompetata huacachina punllami canga. 
2Mandaj Diosman cushpa tucuillata rupachijujpi mishquillagu ashnajuchunga, 
huarmi huagracunamanda shuj shicuta cunguichi. Shinallata shuj jari 
llamatapash, shuj huatata charij, imapash na tucushca, canchis maltun 
llamatapash cunguichi. 
3Chai animalcunahuan caranataca, tucui shicucunahuan sucta kilo chaupi 
yalita pezaj ashtahuan ali jacuta, aceitehuan masashpa cunguichi. Tucui jari 
llamacunahuanga, chuscu kilo chaupita pezaj jacuta, aceitehuan masashpa 
cunguichi. 
4Canchis maltun llamahuambash, tucui llamacunahuan ishcai kilo yalita pezaj 
jacuta, aceitehuan masashpa cunguichi. 
5Shinallata Dioshuan ali tucungapaca, shuj jari chivotami, juchamanda cuna 
canguichi. 
6Chaicunataca quillapi quillapi, Diosman animalta cushpa tucuillata 
rupachinatapash, chai animalhuan cunatapash, shinallata punllandi Diosman 
cushpa tucuillata rupachinatapash, chai animalhuan cunatapash, mandashcapi 

nijunshnallata talina vinotapash cushca jahuami, chashna cuna canguichi. 
Chashna cushpa rupachijujpimi, Mandaj Diospaca mishquillagu ashnajunga. 
7Chai canchis quillapillata, chunga punllapica, Diospajlla tandanajuita 
rurangapaj cayashpa, cangunapash tucui almahuan llaquiringuichi. Chai 
punllapica, ima ruranatapash na ruranachu canguichi. 
8Mandaj Diosman cushpa tucuillata rupachijujpi mishquillagu ashnajuchunga, 
huarmi huagracunamanda shuj shicuta cunguichi. Shinallata shuj jari 
llamatapash, shuj huatata charij, imapash na tucushca, canchis maltun 
llamatapash cunguichi. 
9Chai animalcunahuan caranacunataca, tucui shicucunahuan sucta kilo chaupi 
yalita pezaj ashtahuan ali jacuta, aceitehuan masashpa cunguichi. Tucui jari 
llamacunahuanga, chuscu kilo chaupita pezaj jacuta, aceitehuan masashpa 
cunguichi. 
10Canchis maltun llamahuambash, tucui llamacunahuan ishcai kilo yalita pezaj 
jacuta, aceitehuan masashpa cunguichi. 
11Shinallata juchamandaca, shuj jari chivota cunguichi. Juchamanda Diosman 
cushca jahuapash, punllandi Diosman animalta cushpa tucuillata rupachishca 
jahuapash, chai animalcunahuan rupachinacunata cushca jahuapash, talina 
vinota cushca jahuapashmi, chashna cuna canguichi. 
12Canchis quillapaj chunga picha punllapipash, Diospajlla tandanajuita 
rurangapaj cayanguichi. Chai punllapica, servijcuna imatalla ruranatapash na 
ruranachu canguichi. Chai canchis punllapica, Mandaj Diospajlla jatun 
fiestatami rurana canguichi. 
13Mandaj Diosman cushpa tucuillata rupachijujpi mishquillagu ashnajuchunga, 
huarmi huagracunamanda chunga quimsa shicuta cunguichi. Shinallata ishcai 
jari llamatapash, shuj huatata charij, imapash na tucushca, chunga chuscu 
maltun llamatapash cunguichi. 

14Chai animalcunahuan caranacunataca, chai chunga quimsa shicuhuambash, 
tucui shicucunahuan sucta kilo chaupi yalita pezaj ashtahuan ali jacuta, 
aceitehuan masashpa cunguichi. Chai ishcai jari llamahuambash, chuscu kilo 
chaupita pezaj jacuta, aceitehuan masashpa cunguichi. 
15Shinallata chai chunga chuscu maltun llamahuambash, tucui llamacunahuan 
ishcai kilo yalita pezaj ashtahuan ali jacuta, aceitehuan masashpa cunguichi. 
16Shinallata juchamandaca, shuj jari chivotami cuna canguichi. Punllandi 
Diosman animalta cushpa tucuillata rupachishca jahuapash, chai animalhuan 
rupachingapaj cushca jahuapash, talina vinota cushca jahuapashmi, chashna 
cuna canguichi. 
17Ishcai punllapica, huarmi huagracunamanda chunga ishcai shicuta 
cunguichi. Shinallata ishcai jari llamatapash, shuj huatata charij, imapash na 
tucushca, chunga chuscu maltun llamatapash cunguichi. 
18Chai animalcunahuan rupachinacunata, talina vinocunataca, shicucunahuan, 
jari llamacunahuan, maltun llamacunahuan cunguichi. Chai animalcuna 
mashna cashcashnallata mandashcapi nijunshnallata cunguichi. 
19Shinallata juchamandaca, shuj jari chivotami cuna canguichi. Punllandi 
Diosman animalta cushpa tucuillata rupachishca jahuapash, chai animalhuan 
rupachingapaj cushca jahuapash, talina vinota cushca jahuapashmi, chashna 
cuna canguichi. 
20Quimsa punllapica, chunga shuj shicuta, ishcai jari llamata, shuj huatata 
charij, imapash na tucushca, chunga chuscu maltun llamata cunguichi. 
21Chai animalcunahuan rupachinacunata, talina vinocunataca, shicucunahuan, 
jari llamacunahuan, maltun llamacunahuan cunguichi. Chai animalcuna 
mashna cashcashnallata, mandashcapi nijunshnallata cunguichi. 
22Shinallata juchamandaca, shuj jari chivotami cuna canguichi. Punllandi 
Diosman animalta cushpa tucuillata rupachishca jahuapash, chai animalhuan 

rupachingapaj cushca jahuapash, talina vinota cushca jahuapashmi, chashna 
cuna canguichi. 
23Chuscu punllapica, chunga shicuta, ishcai jari llamata, shuj huatata charij, 
imapash na tucushca, chunga chuscu maltun llamata cunguichi. 
24Imatalla caranacunata, talina vinotaca, shicucunahuan, jari llamacunahuan 
maltun llamacunahuan cunguichi. Chai animalcuna mashna cashcashnallata, 
mandashcapi nijunshnallata cunguichi. 
25Shinallata juchamandaca, shuj jari chivotami cuna canguichi. Punllandi 
Diosman animalta cushpa tucuillata rupachishca jahuapash, chai animalhuan 
rupachingapaj cushca jahuapash, talina vinota cushca jahuapashmi, chashna 
cuna canguichi. 
26Picha punllapica, iscun shicuta, ishcai jari llamata, shuj huatata charij, 
imapash na tucushca, chunga chuscu maltun llamata cunguichi. 
27Chai animalcunahuan rupachinacunata, talina vinocunataca, shicucunahuan, 
jari llamacunahuan, maltun llamacunahuan cunguichi. Chai animalcuna 
mashna cashcashnallata, mandashcapi nijunshnallata cunguichi. 
28Shinallata juchamandaca, shuj jari chivotami cuna canguichi. Punllandi 
Diosman animalta cushpa tucuillata rupachishca jahuapash, chai animalhuan 
rupachingapaj cushca jahuapash, talina vinota cushca jahuapashmi, chashna 
cuna canguichi. 
29Sucta punllapica, pusaj shicuta, ishcai jari llamata, shuj huatata charij, 
imapash na tucushca, chunga chuscu maltun llamata cunguichi. 
30Chai animalcunahuan rupachinacunata, talina vinocunataca, shicucunahuan, 
jari llamacunahuan, maltun llamacunahuan cunguichi. Chai animalcuna 
mashna cashcashnallata, mandashcapi nijunshnallata cunguichi. 
31Shinallata juchamandaca, shuj jari chivotami cuna canguichi. Punllandi 
Diosman animalta cushpa tucuillata rupachishca jahuapash, chai animalhuan 

rupachingapaj cushca jahuapash, talina vinota cushca jahuapashmi, chashna 
cuna canguichi. 
32Canchis punllapica, canchis shicuta, ishcai jari llamata, shuj huatata charij, 
imapash na tucushca, chunga chuscu maltun llamata cunguichi. 
33Chai animalcunahuan rupachinacunata, talina vinocunataca, shicucunahuan, 
jari llamacunahuan, maltun llamacunahuan cunguichi. Chai animalcuna 
mashna cashcashnallata, mandashcapi nijunshnallata cunguichi. 
34Shinallata juchamandaca, shuj jari chivotami cuna canguichi. Punllandi 
Diosman animalta cushpa tucuillata rupachishca jahuapash, chai animalhuan 
rupachingapaj cushca jahuapash, talina vinota cushca jahuapashmi, chashna 
cuna canguichi. 
35Pusaj punllapica, Diospajlla tandanajuitami charina canguichi. Chai 
punllapica, servijcuna imata ruranatapash na ruranachu canguichi. 
36Mandaj Diosman cushpa tucuillata rupachijujpi, mishquillagu 
ashnajuchunga, shuj shicuta, shuj jari llamata, shuj huatata charij, imapash na 
tucushca, canchis maltun llamata cunguichi. 
37Chai animalcunahuan rupachinacunata, talina vinocunataca, shicucunahuan, 
jari llamacunahuan, maltun llamacunahuan cunguichi. Chai animalcuna 
mashna cashcashnallata, mandashcapi nijunshnallata cunguichi. 
38Shinallata juchamandaca, shuj jari chivotami cuna canguichi. Punllandi 
Diosman animalta cushpa tucuillata rupachishca jahuapash, chai animalhuan 
rupachingapaj cushca jahuapash, talina vinota cushca jahuapashmi, chashna 
cuna canguichi. 
39Jatun fiesta punllacunapica, tucui chaicunatami, Mandaj Diosman cuna 
canguichi. Canguna imatalla carashapacha nishcatapash, cangunapaj munai 
imaguta carasha nishcatapash, tucuillata rupachina animaltapash cushca 
jahuami, chashna cuna canguichi. Ashtahuan imatapash cushca jahua, talina 

vinocunatapash cushca jahua, Dioshuan ali cangapaj cushca jahuami, chashna 
cuna canguichi’ ningui” nijurcami. 
40Moisesca, Mandaj Dios tucui imashna mandashcashnallatami, israelcunaman 
tucuita villajurca. 

Números 30 

Imatalla Diosman carashapacha nishcacunata carachun mandashcami 

1Moisesca, Israel aillucunata mandajcunamanmi, cashna nishpa villajurca: 
“Mandaj Diosca, cashnami mandarca: 
2‘Maijan cashpapash Mandaj Diospajta rurangapaj nishpa, na cashpaca tucui 
almahuan imagutapash rurashapachami nishpa paipaj shimihuan 
juramentushcataca, na yangapi churangachu. Paipaj shimihuan tucui imatalla 
nishcashnallatami pactachinga. 
3Ashtahuangarin maijan huarmi cashpapash, cuitsara cashpa paipaj taitapaj 
huasipi causajushpa, Mandaj Diospajta rurangapajmi, tucui munaihuan 
pactachingapaj ari nijunga. 
4Chai cuitsa tucui almahuan Diospajta rurashapacha nijujta, paipaj taita 
uyashpapash, imatapash na nishpa saquijpica, pai imata rurashapacha 
nijushcataca chaitapachami pactachinga. Tucui almahuan Diospajta 
rurashapachami nijushcataca, chaitapachami pactachinga. 
5Ashtahuangarin Diospajta rurashapachami nijujta cuitsapaj taita uyashca chai 
punllallata jarcajpica, chai cuitsa tucui almahuan Diospajta rurashapacha 
nijushcataca saquichunlla. Pai shina nijushcataca, paipaj taita jarcajpi na 
pactachishcamandami, Mandaj Diospash cunganga. 
6Ashtahuangarin cazarashca huarmi cashpapash, tucui almahuan Diospajta 
rurangapajmi, paipaj shimihuambacha pactachishami nijujta, 
7paipaj cusa uyashpapash na jarcajpica chai huarmica, paipaj tucui almahuan 
Diospajta rurashapachami nijushcataca, chaitapachami pactachinga. Tucui 
almahuan Diospajta rurashapachami nijushcataca, chaitapachami pactachinga. 

8Ashtahuangarin chai huarmi, shina nijushcata paipaj cusa yachashpa 
jarcajpica, Diospajta rurashapacha nijushcapash, paipaj shimihuambacha, 
tucui almahuan Diospajta rurashapacha nijushcapash yangami canga. Pai shina 
nijushcataca, Mandaj Diospash cungangami. 
9Ashtahuangarin sapalla huarmi cashpa, na cashpaca cusa jichushca 
cashpapash, paipaj tucui almahuan Diospajta rurashapacha nijushcataca, 
chaitapachami pactachinga. 
10Cusayu huarmipash, cusapaj huasipi causajushpa, paipaj tucui almahuan 
Diospajta rurashapacha nishpami juramentunga. 
11Chai huarmi shina nijujta paipaj cusa uyashpapash imatapash na nishpa 
saquijpica, Diospajta rurashapacha nijushcataca, chaitapachami pactachinga. 
Tucui almahuan Diospajta rurasha nijushcataca, chaitapachami pactachinga. 
12Ashtahuangarin shina nijujta paipaj cusa uyashpa chai punllallata yangapi 
churajpica, paipaj shimihuan Diospajta rurashapacha nijushcapash yangami 
canga. Shina nijushcata paipaj cusa jarcashcamandami, pai shina nijushcataca 
Mandaj Diospash cunganga. 
13Diospajta rurashapacha nijushcata, tucui almahuan llaquirishpa 
juramentushcataca, cusami rurachun saquinga, na cashpaca cusallatami 
yangapi churanga. 
14Diospajta rurashapachami nijujta paipaj cusa uyashpapash, punllandi na 
imatapash nishpa saquishpaca, chai huarmi rurashapacha nijushcatapash, 
Diospajta ruranatapacha charishcatapash rurachunlla nishpami saquishca. Pai 
rurashapacha nijujta uyashca punllapash, cusa upalla saquishcamandami 
rurachunlla nishpa saquishca. 
15Ashtahuangarin shina nijujta uyashpa saquishca jipara yangapi churajpica, 
huarmipaj juchaca cusapaj jahuami canga’ nishpami mandarca” nijurcami. 
16Cusayu huarmi cajpi, Diospajta rurachun cusa saquijpi na saquijpi, cuitsara 
cashpa paipaj taitapaj huasipi causajujpi, Diospajta rurachun paipaj taita 

saquijpi na saquijpipash, imashnalla ruranamanda Mandaj Dios, Moisesta 
mandashcacunami. 

Números 31 

Israelcunaca, paicunata llaquichishcashnallatami madianitacunataca 
llaquichishca 

1Mandaj Diosca, Moisesmanmi cashna nishpa villarca: 
2“Madianitacuna, israelcunata llaquichishcashnallata, paicunatapash 
llaquichingui. Chai jipami, huañushpa cambaj llacta puracunahuan 
tandanajungui” nircami. 
3Shina nijpimi Moisesca, israelcunaman cashna nishpa villajurca: —Jatun 
macanajuiman ringapaca, canguna puramanda huaquinguna alichirichi. Shina 
alichirishpaca, Mandaj Diosta imashna madianitacuna llaquichishcashnallata, 
chai Madián llactapillata paicunatapash llaquichigrichi. 
4Tucui Israel aillucunamandaca, cada aillumanda huaranga runacunata jatun 
macanajuiman cachaichi— nijurcami. 
5Shina nishcashnallatami, huaranga huaranga israelcunamandaca, cada 
aillumanda shuj huaranga runacunata agllarca. Jatun macanajuiman ringapaj 
alichirishcalla runacunaca, chunga ishcai huaranga runacunami carca. 
6Shinami Moisesca, cada aillumanda shuj huaranga runacunata cacharca. 
Eleazar shuti curapaj churi Finees shuti curapash, Diospaj huasimanda 
vasocunata apashpa, trompetacunata huacachingapaj apashpami, jatun 
macanajuiman rirca. 
7Madianitacunahuan macanajushpaca, Mandaj Dios imashna Moisesta 
mandashcashnallatami, tucui jaricunata huañuchirca. 
8Shinallata chai huañuchishca puracunapica: Evi, Requem, Zur, Hur, Reba 
shuti, Madián llactata picha jatun mandajcunatapashmi huañuchirca. 
Shinallata Beor shuti runapaj churi Balaam shuti runatapashmi, espadahuan 
huañuchirca. 

9Israelcunaca, madianita puramandaca huarmicunatapash, paicunapaj uchilla 
huahuacunatapashmi prezu aparca. Paicunapaj tucui animalcunatapash, 
paicunapaj huagracunatapashmi aparca. Shinallata chai llactapi tucui imatalla 
charishcacunatapashmi quichushpa aparca. 
10Paicunapaj tucui pueblocunatapash, chai muyundi uchilla llactacunatapash, 
huasicunatapashmi rupachinajurca. 
11Chai jipaca, imatalla charishcacunata quichushcatapash, macanajushpa 
quichumushca jaricunata, animalcunatapashmi japirca. 
12Shina japishpami Moisespajman, Eleazar shuti curapajman, tucuilla 
tandanajushca israelcunapajman apamurca. Israelcunaca, prezu 
japimushcacunata, macanajushpa quichumushcacunataca, Moab shuti llacta 
pugru pambacunapi carpacunamanmi apamurca. Chai llactaca, Jordán yacu 
manñapimi. 
13Shinamandami Moisespash, Eleazar curapash, tandanajushca israelcunata 
tucui mandajcunapash, carpacunamanda canllaman tuparingapaj 
llujshinajurca. 
14Moisesca, soldadocunata mandajcunahuan, huaranga soldadocunata 
mandajcunahuan, patsaj soldadocunata mandajcunahuanmi fiñarirca. Jatun 
macanajuimanda tigramunajuj mandajcunahuan fiñarishpami, 
15Moisesca cashna nijurca: —¿Imashpata tucuilla huarmicunataca, causajta 
saquircanguichi? 
16Ricuichi, cai huarmicunamandami israelcunaca, Balaam shuti runa yuyaita 
cushcata uyashpa nalita ruranajurca. Paicunaca, yachashpata na cazushpami, 
Baal-peor shuti diosta mañashpa, Mandaj Diosta fiñachinajurca. Chaimandami, 
Mandaj Diospaj tandanajushca purapica, ashtaca huañuicuna tiarca. 
17Cunanga, tucui jari huahuacunata huañuchigrichi. Shinallata jarihuan 
puñushpa jarita rijsishca tucui huarmicunatapash huañuchigrichi. 

18Ashtahuangarin jarihuan nara tacarishca tucui cuitsacunatalla ama 
huañuchishpa, causajta saquinguichi. 
19Cangunaca, maijan cashpapash maijandapash huañuchishca cashpa, 
shinallata maijan cashpapash huañushcapi tacarishca cashpaca, canchis 
punllacaman carpacunamanda carupi shuyanguichi. Ña quimsa punlla 
tucujpipash, shinallata canchis punlla tucujpipash cangunapash, canguna 
prezu apamushcacunapash armashpa, mapa illaj tucunguichi. 
20Shinallata tucuilla churajunacunatapash, carata rurashca tucuilla 
churajunacunatapash, chivo milmata rurashca tucuilla churajunacunatapash, 
caspita rurashca ima charishcacunatapash, mapa illajta ruranguichi— 
nijurcami. 

Macanajushpa quichushcacunatami chaupirishca 

21Eleazar shuti curami, jatun macanajuimanda shamushca chai macanajuj 
soldadocunataca, cashna nijurca: —Mandaj Dios mandashpa, Moisesman 
cushca chai mandashca shimicunapica, cashnami nijun: 
22Orota, culquita, bronceta, jirruta, estañota, plomo nishca jirrutapachami 
rurashca canga. 
23Shina cajpica, ninapi na rupanallacunataca, ninahuan rupachijpimi mapa 
illaj tucunga. Shinallata yacuhuan mapa illaj tucujcunataca yacuhuanmi, mapa 
illajta rurana canga. Ninapi rupanallacunataca yacuhuan maillashpami, mapa 
illajta rurana canguichi. 
24Chai jahuapash canchis punllapica, cagunapaj churajunacunata 
tajshanguichi. Chashnami, mapa illaj tucunguichi. Chai jipami, carpacunaman 
yaicui ushanguichi— nijurcami. 
25Mandaj Diosca, Moisesmanmi cashna nishpa villajurca: 
26“Macanajushpa imatalla quichumushcataca, gentecunatapash, 
animalcunatapash canhuan, Eleazar curahuan, tandanajushca israelcunapaj 
taitacunata mandajcunahuambash tandanajushpa cuentanguichi. 

27Chai jipaca, macanajushpa quichumushcacunataca, ishcaipi chaupingui. 
Shina chaupishpaca, jatun macanajuiman rishpa, macanajuj puracunaman 
tucui tandanajushca gentecunaman chaupingui. 
28Jatun macanajuiman llujshishca, macanajunata ali yachaj soldadocuna 
impuestota cushcataca, Mandaj Dios ñucaman shicanyachingui. Genteta 
cashpa, huagrata cashpa, burrota cashpa, llamata cashpapash, picha 
patsajmanda shujguta shicanyachinguichi. 
29Paicunaman chaupishpa cushcamandaca, Mandaj Dios ñucaman cuchun, 
Eleazar curaman cungui. 
30Tandanajushca israelcunaman chaupishpa cushcamandaca, genteta cashpa, 
huagrata cashpa, burrota cashpa, llamata cashpa, tucui animalcunata 
cashpapash picha chungamanda, shujguta japingui. Chaicunataca, Mandaj 
Dios ñucapaj jatun carpata cuidaj levitacunaman cungui” nijurcami. 
31Shina nijpimi Moiseshuan, Eleazar curahuanga Mandaj Dios imashna 
Moisesta mandashcashnallata ruranajurca. 
32Macanajunata ali yachaj runacuna, macanajushpa quichumushcamanda 
puchushca llamacunaca, 675.000 llamacunami carca. 
33Huagracunaca, 72.000 huagracunami carca. 
34Burrocunaca, 61.000 burrocunami carca. 
35Shinallata jarihuan nara tacarishca cuitsacunapash tucuimandaca, 32.000 
cuitsacunami carca. 
36Macanajuiman llujshij soldadocunaman chaupishpa cushca llamacunaca, 
337.500 llamacunami carca. 
37Mandaj Diosman impuestota cushca llamacunaca, 675 llamacunami carca. 
38Shinallata 36.000 huagramandaca, canchis chunga ishcai huagracunatami, 
Mandaj Diosman impuestota cunajurca. 

39Shinallata 30.500 burromandaca, sucta chunga shuj burrocunatami, Mandaj 
Diosman impuestota cunajurca. 
40Shinallata 16.000 gentemandapash, quimsa chunga ishcai gentecunatami, 
Mandaj Diosman impuestota cunajurca. 
41Moisesca, impuestota cushcacunataca vichai ricuchishpa, Mandaj Diosman 
cuchunmi, Mandaj Dios imashna Moisesta mandashcashnallata Eleazar 
curaman curca. 
42Jatun macanajuiman llujshishca Israel runacunaman Moisés chaupishpa 
cushcacunapash, 
43(tandanajushca israelcunaman chaupishpa cushcacunapash, caicunami: 
337.500 llamacunami carca. 
44Huagracunaca, 36.000 huagracunami carca. 
45Burrocunaca, 30.500 burrocunami carca. 
46Cuitsacunamandaca, 16.000 cuitsacunami carca). 
47Tandanajushca israelcunaman chaupishpa cushcamandaca, cuitsacunata 
cashpa, animalcunata cashpapash, picha chungamanda shujgutami Moisesca 
japirca. Chaicunataca, Mandaj Dios imashna Moisesta mandashcashnallatami, 
Mandaj Diospaj jatun carpata cuidaj levitacunaman curca. 
48Chai huaranga soldadocunata mandajcunapash, patsaj soldadocunata 
mandajcunapashmi, Moisespajman shamunajurca. 
49Chaipimi Moisestaca, cashna ninajurca: “Canda servij ñucanchimi, ñucanchi 
mandajpi macanajuiman llujshij soldadocunata cuentarcanchi. Shina 
cuentajpica ñucanchi puramandaca, shujllapash na illarcachu. 
50Chaimandami, imatalla apamushcacunataca, Mandaj Diosman cungapaj 
apamunchi. Orota rurashca imapash juyaillacunata, rigrapi huatarinacunata, 
maquipi huatarinacunata, surtijascunata, zarcillocunata, cadenacunatapashmi, 
ñucanchi juchacunamandaca Mandaj Diosman cungapaj apamunchi” 
ninajurcami. 

51Oromanda ima juyaillata rurashcacunataca Moiseshuan, Eleazar curahuanmi 
japinajurca. 
52Huaranga soldadocunata mandajcunapash, patsaj soldadocunata 
mandajcunapash, Mandaj Diosman cushca tucui juyaillacunaca, quimsa 
quintal, picha kilo, patsaj gramota pezaj oromi carca. 
53Macanajuiman rishca soldadocunaca, macanajushpa quichushcacunataca, 
tucuicunami paicunapaj cachun japinajurca. 
54Huaranga soldadocunata mandajcuna, patsaj soldadocunata mandajcuna, 
Diosman cungapaj apamushca oromanda ima juyaillacunata rurashcacunataca, 
Moiseshuan, Eleazar curahuanmi japirca. Chaicunataca israelcunata 
yarichunmi, Dioshuan tuparina jatun carpaman, Mandaj Diospaj ñaupajman 
apamunajurca. 

Números 32 

Rubenbaj, Gadpaj aillucunaca Jordán yacu ladopimi, indi llujshimuj ladoman 
causai callarishca 

(Deut. 3:12-22) 

1Rubenbaj, Gadpaj miraicunaca, ninan ashtaca ashtaca animalcunatami 
charirca. Paicunaca, Jazer shuti, Galaad shuti llactacunapica, animalcunata 
charingapaj alipacha cajtami ricunajurca. 
2Chaimandami Gadpaj, Rubenbaj miraicuna shamushpaca Moisestapash, 
Eleazar curatapash, tandanajushca israelcunata mandajcunatapash cashna 
ninajurca: 
3—Atarot, Dibón, Jazer, Nimra, Hesbón, Eleale, Sebam, Nebo, Beón shuti 
pueblocunataca, 
4tandanajushca israelcunapaj ñaupajpi, Mandaj Dios tucuchishca llactami. 
Chai llactapica, animalcunata charingapaj alipachami. Canda servijcunaca, 
animalcunata charipanchimari— ninajurcami. 
5Shinallata cashnatapashmi ninajurca: —Cambaj ñaupajpi ñucanchi ali 
ricurishca cajpica, cai llactataca canda servij ñucanchipaj cachun cushpami ali 

canman. Shina cujpica ñucanchitaca, cai Jordán yacuta na chimbachinachu 
capangui— ninajurcami. 
6Moisesca, Gadpaj, Rubenbaj aillucunataca, cashna nishpami tigrachirca: —
Cangunapaj huauquicuna jatun macanajuiman rijpica cangunaca, 
¿caipillatachu quedagringuichi? 
7¿Imashpata cangunaca, Mandaj Dios carashca llactaman israelcuna ama 
chimbachun, nali yuyaita cunajunguichi? 
8Chashnallatami cangunapaj taitacunapash, Cades-barnea shuti pueblopi 
cashpa, llactata ricushpa tigramuchun cachashca punllacunapica jarcanajurca. 
9Paicunaca, ninanda jatarij Escol shuti yacucaman vichai rishpami, chai 
llactata ricushpa tigramunajurca. Ña tigramushpami, Mandaj Dios carashca 
llactaman israelcuna ama yaicumuchunga, nali yuyaita cushpa jarcanajurca. 
10Chaimandami, Mandaj Diosca nina japirinshna fiñarishpa, cashna nishpa 
juramenturca: 
11‘Egiptomanda vichai llujshimushca, ishcai chunga huata yalita charij 
runacunaca, Abrahamman, Jacoboman, Isaacman ñuca carashapachami nishpa 
juramentushca llactataca, napacha ricungachu. Paicuna ñucata na tucui 
shunguhuan catinajushcamandami, na ricunga’ nijurcami. 
12Ricushpa tigraj puramandaca, cenezeopura Jefone shuti runapaj churi 
Calebhuan, Nun shuti runapaj churi Josuehuanllami, Mandaj Dios ñucata tucui 
shunguhuan catinajushcamanda ricunga. 
13Mandaj Diosca nina japirinshna, israelcunahuan fiñarishpami, jichushca 
pambapi chuscu chunga huatata chingashca purinajuchun paicunataca 
saquirca. Mandaj Diospaj ñaupajpi nalita ruraj chai miraicuna tucuilla 
tucuringacamanmi, chashna saquirca. 
14Ricuichi cangunaca, juchata rurajcunapaj miraicuna cashpami, cangunapaj 
taitacunapaj randi nalita ruranajunguichi. Mandaj Dios israelcunata ninanda 
fiñashcata ashtahuan mirachingapajmi, chashna ruranajunguichi. 

15Diosta catijushcata canguna saquishpa tigrarijpica, Diospash cutinmi 
jichushca pambapi saquinga. Cangunallatami, tucuilla cai gentecunata 
tucuchinguichi— nijurcami. 
16Shina nijpimi, Moisespajman shamushpa cashna ninajurca: —Ñucanchica, 
cai llactapica ñucanchi animalcunaman corralcunata, shinallata ñucanchi 
huahuacunaman pueblocunata rurangapajmi munapanchi. 
17Ñucanchica, macanajunacunahuan alichirishpa, israelcunata ñaupashpa 
ucha rishunllami. Paicunapash, chai llactata japingacamanmi, ñucanchipash 
macanajushun. Ñucanchi huahuacunaca, cai llactapi causajcuna ama 
llaquichinajuchunmi, muyundi jarcashca pueblocunapi quedanga. 
18Israelcunapash, paicunapaj cachun alpacunata tucuicuna nara japijpica 
ñucanchipash, ñucanchi huasicunaman napacha tigrapashunllu. 
19Jordán yacu cai ladopi, indi llujshimuj ladoman tiaj cai alpata ñucanchipaj 
cachun ña japishpaca, Jordán yacu chimbaman tiaj alpatapash, ashtahuan chai 
ladoman tiaj alpatapash, paicunahuanga na ashtahuan japishunllu— 
ninajurcami. 
20Shina ninajujpimi Moisesca, cashna nishpa tigrachirca: —Shina nishcata 
pactachishpa, Mandaj Diospaj ñaupajpi jatun macanajuiman ringapaj 
shayarishpaca alimi. 
21Cangunata fiñajcunata cangunapaj ñaupajmanda llujchishpa cachangacaman 
tucui canguna macanajunacunahuan alichirishpa, Mandaj Diospaj ñaupajpi 
Jordán yacuta chimbashpaca alimi. 
22Mandaj Diospaj ñaupajpi mishashpa japishpaca, tigramunguichilla. Shina 
tigramushpaca, Mandaj Diospaj ñaupajpipash, israelcunapaj ñaupajpipash ima 
llaquitapash na apanami canguichi. Canguna shina rurajpica, cai llactaca, 
Mandaj Diospaj ñaupajpipash, cangunapajmi canga. 
23Ashtahuangarin na shina rurashpaca, Mandaj Diospaj ñaupajpica, juchatami 
ruranguichi. Chai juchaca, cangunatallata llaquichinatami yachana canguichi. 

24Cangunapaj huahuacunapajpash pueblocunata ruraichilla, llamacunapajpash 
corralcunata ruraichilla. Shinallata cangunapaj shimihuambacha 
ninajushcataca pactachinapachami canguichi— nijurcami. 
25Shina nijpimi Gadpaj, Rubenbaj miraicunaca, Moisesman cashna nishpa 
villanajurca: —Canda servijcunaca, ñucanchita mandaj can 
mandashcashnallatami rurapashun. 
26Ñucanchi uchilla huahuacuna, ñucanchi huarmicuna, ñucanchi huagracuna, 
ñucanchipaj tucuilla animalcunami, cai Galaad llacta pueblocunapi quedanga. 
27Canda servijcunaca, ñucanchita mandaj can mandashcashnallatami, 
macanajunacunahuan alichirishpa, Mandaj Diospaj ñaupajpi macanajungapaj 
chimbashun— ninajurcami. 
28Shina ninajujpimi Moisesca, Eleazar curatapash, Nun shuti runapaj churi 
Josuetapash, Israel aillucunapaj taitacunata mandajcunatapash, cashna nishpa 
mandarca: 
29—Gadpaj, Rubenbaj aillu runacunapash, Jordán yacuta cangunahuan 
chimbashpaca, alimi canga. Paicunaca, Mandaj Diospaj ñaupajpi jatun 
macanajuiman ringapajmi, macanajunacunahuan alichirishca canga. Shina 
chimbajpi, chai llactapi causajcuna cangunapaj ñaupajpi mishai tucushca 
jipaca, Galaad llactataca paicunapaj cachun cunguichilla. 
30Ashtahuangarin macanajunacunahuan alichirishpa, cangunahuan na 
chimbashpaca, paicunapash cangunahuanllatami, Canaán llactata 
japinajunga— nijurcami. 
31Shina nijpimi Gadpaj, Rubenbaj miraicunapash, cashna nishpa 
tigrachinajurca: —Canda servij ñucanchiman Mandaj Dios imata 
mandashcatami rurapashun. 
32Ñucanchica, macanajunacunahuan alichirishpami, Mandaj Diospaj ñaupajpi 
macanajungapaj, Canaán llactaman chimbapashun. Ashtahuangarin 

ñucanchipaj cachun japina alpacunaca, Jordán yacu cai ladopimi canga— 
ninajurcami. 
33Shina ninajujpimi Moisesca, Gadpaj, Rubenbaj aillucunamambash, Josepaj 
churi Manasespaj chaupi aillumambash, alpacunata curca. Amorreocunata 
jatun mandaj Sehón shuti runa mandajushca llactatapash, jatun mandaj Og 
shuti runa mandajushca Basán shuti llactatapash, chai llactacunapi tiaj 
pueblocunandi, pueblo muyundi uchilla llactacunandimi curca. 
34Gad shuti runapaj miraicunaca, Dibón, Atarot, Aroer shuti pueblocunatami 
shayachirca. 
35Shinallata Atarot-sofán, Jazer, Jogbeha, 
36Bet-nimra, Bet-arán shuti pueblocunatapashmi, muyundi pircacunahuan 
pueblocunata shayachirca. Shinallata llama corralcunatapashmi ruranajurca. 
37Rubenbaj miraicunaca, cai pueblocunatami shayachirca: Hesbón, Eleale, 
Quiriataim, 
38Nebo shuti, Baal-meón shuti pueblocunatami shayachinajurca. (Chai 
pueblocunatami, shuj shuticunata shutichirca). Shinallata Sibma shuti 
pueblotapashmi shayachirca. Paicuna shayachishca pueblocunatapashmi 
shutichirca. 
39Manasespaj churi Maquir shuti runapaj miraicunaca, Galaad llactamanmi 
rirca. Chaiman rishpa, chai llactapi causanajuj amorreocunata llujchishpa 
cachashpami, chai llactataca paicuna japirca. 
40Chaimandami Moisesca, Galaad llactataca, Manasespaj churi Maquir shuti 
runapaj miraicunaman cujpi, paicunaca chai llactapi causanajurca. 
41Manasespaj miraipura Jair shuti runapash, chai llactaman rishpaca, chai 
muyundi llactacunatami japirca. Chaicunataca, Havot-jair shutitami 
shutichirca. 

42Shinallata Noba shuti runapash rishpaca, Kenat shuti pueblotami, chai pueblo 
muyundi uchilla llactacunandi japirca. Chai pueblotaca, Noba shutitallatami 
shutichirca. 

Números 33 

Israelcunaca, Egiptomanda Jordán yacu ladomanmi asha asha shamushca 

1Israelcunaca, cashnami asha asha shamunajurca: Paicuna Egipto llactamanda 
llujshimushpaca, soldadocunashna shican shican tandanajushpami 
Moiseshuan, Aaronhuan pushamujpi shamunajurca. 
2Maimanda israelcuna llujshishpapash, Mandaj Dios mandajpi imashna asha 
asha shamunajushcatami, Moisesca escribijurca. Israelcuna maimandalla 
llujshimushpa, asha asha shamushcacunaca cashnami: 
3Israelcunaca, Egiptopi tiaj Ramesés shuti pueblomandaca, huata callari punda 
quillapimi, chunga picha punllapi llujshimurca. Pascua punlla micuita rurashca 
cayandi punllapica, paicunaca ninan shinllicunami, Egiptopi causajcuna ricujta 
llujshinajurca. 
4Israelcuna shina llujshinajujpica, Egiptopi causajcunaca, punda ungushca 
paicunapaj jari huahuacunata, Mandaj Dios huañuchishcatami pambanajurca. 
Mandaj Diosca, paicunapaj dioscunatapashmi llaquichishca carca. 
5Israelcunaca, Ramesés shuti pueblomanda llujshishpaca, Sucot shuti 
pushtupimi carpacunata shayachishpa tianajurca. 
6Sucot shuti pushtumanda llujshishpaca, jichushca pamba callaripi tiaj Etam 
shuti pushtupimi, carpacunata shayachishpa tianajurca. 
7Etam shuti pushtumanda llujshishpaca, Baal-zefón shuti pushtu chimba purapi 
tiaj Pi-hahirot shuti pushtu ladomanmi muyunajurca. Chaipica, Migdol shuti 
pushtu chimba purapimi, carpacunata shayachishpa tianajurca. 
8Pi-hahirot shuti pushtumanda llujshishpaca, Puca Cuchata chimbashpami, 
jichushca pambaman chayarca. Etam shuti jichushca pambataca, quimsa 
punllata rishpami, Mara shuti pushtupi carpacunata shayachishpa tianajurca. 

9Mara shuti pushtumanda llujshishpaca, chunga ishcai pugyucuna, canchis 
chunga palmera quirucuna tiaj Elim shuti pushtuman chayashpami, 
carpacunata chaipi shayachishpa tianajurca. 
10Elim shuti pushtumanda llujshishpaca, Puca Cucha ladopimi carpacunata 
shayachishpa tianajurca. 
11Puca Cucha ladomanda llujshishpaca, Sin nishca jichushca pambapimi, 
carpacunata shayachishpa tianajurca. 
12Sin nishca jichushca pambamanda llujshishpaca, Dofca shuti pushtupimi, 
carpacunata shayachishpa tianajurca. 
13Dofca shuti pushtumanda llujshishpaca, Alús shuti pushtupimi, carpacunata 
shayachishpa tianajurca. 
14Alús shuti pushtumanda llujshishpaca, Refidim shuti pushtupimi, 
carpacunata shayachishpa tianajurca. Chaipica, gentecuna yacuta ufiangapaca 
na charircachu. 
15Refidim shuti pushtumanda llujshishpaca, Sinaí shuti jichushca pambapimi, 
carpacunata shayachishpa tianajurca. 
16Sinaí shuti jichushca pambamanda llujshishpaca, Kibrot-hataava shuti 
pushtupimi, carpacunata shayachishpa tianajurca. 
17Kibrot-hataava shuti pushtumanda llujshishpaca, Hazerot shuti pushtupimi, 
carpacunata shayachishpa tianajurca. 
18Hazerot shuti pushtumanda llujshishpaca, Ritma shuti pushtupimi, 
carpacunata shayachishpa tianajurca. 
19Ritma shuti pushtumanda llujshishpaca, Rimón-peres shuti pambapimi, 
carpacunata shayachishpa tianajurca. 
20Rimón-peres shuti pushtumanda llujshishpaca, Libna shuti pushtupimi, 
carpacunata shayachishpa tianajurca. 

21Libna shuti pushtumanda llujshishpaca, Rissa shuti pushtupimi, carpacunata 
shayachishpa tianajurca. 
22Rissa shuti pushtumanda llujshishpaca, Ceelata shuti pushtupimi, 
carpacunata shayachishpa tianajurca. 
23Ceelata shuti pushtumanda llujshishpaca, Sefer shuti urcupimi, carpacunata 
shayachishpa tianajurca. 
24Sefer shuti urcumanda llujshishpaca, Harada shuti pushtupimi, carpacunata 
shayachishpa tianajurca. 
25Harada shuti pushtumanda llujshishpaca, Macelot shuti pushtupimi, 
carpacunata shayachishpa tianajurca. 
26Macelot shuti pushtumanda llujshishpaca, Tahat shuti pushtupimi, 
carpacunata shayachishpa tianajurca. 
27Tahat shuti pushtumanda llujshishpaca, Tara shuti pushtupimi, carpacunata 
shayachishpa tianajurca. 
28Tara shuti pushtumanda llujshishpaca, Mitca shuti pushtupimi, carpacunata 
shayachishpa tianajurca. 
29Mitca shuti pushtumanda llujshishpaca, Hasmona shuti pushtupimi, 
carpacunata shayachishpa tianajurca. 
30Hasmona shuti pushtumanda llujshishpaca, Moserot shuti pushtupimi, 
carpacunata shayachishpa tianajurca. 
31Moserot shuti pushtumanda llujshishpaca, Bene-jaacan shuti pushtupimi, 
carpacunata shayachishpa tianajurca. 
32Bene-jaacan shuti pushtumanda llujshishpaca, Gidgad shuti urcupimi, 
carpacunata shayachishpa tianajurca. 
33Gidgad shuti urcumanda llujshishpaca, Jotbata shuti pushtupimi, 
carpacunata shayachishpa tianajurca. 

34Jotbata shuti pushtumanda llujshishpaca, Abrona shuti pushtupimi, 
carpacunata shayachishpa tianajurca. 
35Abrona shuti pushtumanda llujshishpaca, Ezión-geber shuti pushtupimi, 
carpacunata shayachishpa tianajurca. 
36Ezión-geber shuti pushtumanda llujshishpaca, Zin nishca jichushca pambapi 
tiaj Cades shuti pueblopimi, chai pueblo ladopi carpacunata shayachishpa 
tianajurca. 
37Cades shuti pueblomanda llujshishpaca, Edom llactaman chimbanapi tiaj Hor 
shuti urcu ladopimi, carpacunata shayachishpa tianajurca. 
38Chaipi cashpami Aarón shuti curaguca, Mandaj Dios mandashcashnallata, 
Hor shuti urcuman vichai llujshishpa chaipi huañurca. Israelcuna Egipto 
llactamanda llujshimushcapash, ña chuscu chunga huata tucujpimi, chai 
huatapaj picha quilla, callari punllapi paica huañurca. 
39Aaronga, patsaj ishcai chunga quimsa huatata charishpami, Hor shuti urcupi 
huañurca. 
40Canaán llactapi tiajuj Neguev llactapi tiaj Arad shuti pueblota jatun 
mandajca, israelcuna shamushcatami uyarca. 
41Hor shuti urcumanda llujshishpaca, Zalmona shuti pushtupimi, carpacunata 
shayachishpa tianajurca. 
42Zalmona shuti pushtumanda llujshishpaca, Punón shuti pushtupimi, 
carpacunata shayachishpa tianajurca. 
43Punón shuti pushtumanda llujshishpaca, Obot shuti pushtupimi, carpacunata 
shayachishpa tianajurca. 
44Obot shuti pushtumanda llujshishpaca, Ije-abarim shuti pushtupimi, 
carpacunata shayachishpa tianajurca. 
45Ije-abarim shuti pushtumanda llujshishpaca, Dibón-gad shuti pushtupimi, 
Moab llacta lindero ladopi carpacunata shayachishpa tianajurca. 



543 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

46Dibón-gad shuti pushtumanda llujshishpaca, Almón-diblataim shuti 
pushtupimi, carpacunata shayachishpa tianajurca. 
47Almón-diblataim shuti pushtumanda llujshishpaca, Nebo shuti urcumanda 
indi llujshimuj ladoman tiaj Abarim shuti urcucunapimi, carpacunata 
shayachishpa tianajurca. 
48Abarim shuti urcucunamanda llujshishpaca, Moab llactapi tiaj pambapimi, 
carpacunata shayachishpa tianajurca. Chaica, Jordán yacu manñapi tiaj Jericó 
shuti pueblo chimba purapimi. 
49Ña tucuripica, Jordán yacu ladopimi, Bet-jesimot pueblomandaca, Abel-sitim 
shuti pueblocaman, Moab llacta pambacunapi carpacunata shayachishpa 
tianajurca. 

Canaán llactata chaupishpami, linderocunata churashca 

50Jordán yacu ladopi Jericó pueblo chimba purapi tiaj Moab llacta 
pambacunapimi Mandaj Diosca, Moisesta cashna nijurca: 
51“Israelcunaman, cashna nishpa villangui: ‘Jordán yacuta chimbashpa, 
Canaán llactaman yaicunguichi. 
52Chaiman yaicushpaca, chai llactapi causajcunataca, cangunapaj 
ñaupajmanda tucuillata llujchishpa cachanguichi. Shinallata rumita rurashca, 
yanga dioscunata, jirruta yacuyachishpa imamambash rijchajta rurashca 
dioscunataca, tucuillata tucuchinguichi. Lomacunapi tiaj paicunapaj 
altarcunatapash, tucuillata tucuchinguichi. 
53Chai llactapi causajcunata llujchishpa cachashpaca, chai llactapi 
causanguichilla. Chai llactataca, cangunapajpacha cachunmi cararcani. 
54Alpacunataca, cangunapaj familiacuna mashna cashcashnallata, suerteta 
rurashpa chaupinguichi. Aillu purapi ashtacacuna cajpica, alpatapash 
ashtacata cunguichi. Ashalla aillu cajpica, ashatallata cunguichi. Maipi suerte 
urmajpipash, chaipimi alpata japinajunga. Paicunapaj ñaupa taitacuna mashna 
cashcashnallatami japinajunga. 

55Chai llactapi causajcunata, cangunapaj ñaupajmanda na tucuillata 
llujchijpica, ñavipi ujsha yaicushcashna, vijsa quinraipi casha tujsijunshnami 
canga. Paicunami, canguna causanajuj llactapica cangunata llaquichinajunga. 
56Shinallata paicunata imashna rurangapaj ñuca munashcashnallatami, 
cangunataca rurasha’ nishpa villangui” nijurcami. 

Números 34 

1Mandaj Diosca, Moisestaca cashnami nijurca: 
2“Israelcunaman, cashna nishpa villangui: ‘Canguna Canaán llactaman 
yaicujpica, cai llactami cangunapaj canga. Canaán llactaca, chai llactapaj 
linderocuna imashna canashnallata cashnami canga: 
3Urai ladotaca, Zin nishca jichushca pambamandaca, Edom llacta 
linderocamanmi japinguichi. Janaj lado linderoca, Cachi tiaj Cucha 
manñamandaca, indi llujshimuj ladocamanmi japinguichi. 
4Cai linderoca, urai ladota muyushpami, Acrabim nishca lomaman vichai 
rinacaman canga. Chaimandaca, Zin nishca jichushca pambacamanmi yalinga. 
Urai ladomandaca, Cades-barnea shuti pueblocamanmi ringa. Chaimandaca, 
Hasar-adar shuti pueblocaman rishpami, Asmón shuti pueblocaman yalinga. 
5Chai linderoca, Asmón shuti pueblomandaca ninanda jatarij Egipto llacta 
huaicu yacucamanmi muyunga. Chai linderoca, indi huashajuj ladomanmi 
tucuringa. 
6Indi huashajuj lado linderoca, Jatun Mama Cuchami canga. Chai linderoca, 
indi huashajuj ladoman linderomi canga. 
7Vichai lado linderoca, cashnami canga: Jatun Mama Cuchamandaca, Hor shuti 
urcucaman señalashpa, mujungunata churanguichi. 
8Hor shuti urcumandaca, Hamat shuti puebloman yaicunacaman señalashpa, 
mujungunata churanguichi. Chai linderoca, Zedad shuti pueblocamanmi ringa. 
9Chai linderoca, Zifrón shuti pueblota yalishpami, Hazar-enán shuti pueblopi 
tucuringa. Chaimi, vichai lado lindero canga. 

10Indi llujshimuj lado linderotaca, Hazar-enán shuti pueblomanda, Sefam shuti 
pueblocaman señalashpa, mujungunata churanguichi. 
11Chai linderoca, Sefam shuti pueblomandaca, indi llujshimuj ladoman tiaj Aín 
shuti pueblocamanmi urai ringa. Chai lindero urai rishpami, indi llujshimuj 
ladocaman tiaj Cineret shuti mama cucha manñacaman chayanga. 
12Chaimandaca, Jordán yacu manñacaman urai rishpami, Cachi tiaj Cuchapi 
tucuringa. Cangunapaj llactaca, chashna muyundi linderocunahuanmi canga’ 
nishpa villangui” nijurcami. 
13Moisesca, israelcunataca cashna nishpami mandajurca: “Chai llactatami 
suerteta rurashpa, cangunapaj cachun chaupishpa cuna. Mandaj Diosmi, cai 
llactataca iscun aillucunaman, shuj chaupi aillumambash cuchun mandarca. 
14Rubenbaj, Gadpaj aillucunahuan, Manasespaj chaupi ailluhuanga, 
paicunapaj taitacunapaj huasi ucu puracuna mashna cashcashnallatami, 
alpacunata paicunapaj cachun ña japinajurca. 
15Chai ishcai aillucunahuan, chai chaupi ailluhuanga, Jericó pueblo 
chimbapura llactatami, Jordán yacu manñapi, indi llujshimuj ladoman ña 
japinajurca” nijurcami. 
16Mandaj Diosca, Moisesmanmi cashna nishpa villajurca: 
17“Chai alpacunata chaupishpa cuna runacunapaj shuticunaca, caicunami: 
Eleazar shuti curahuan, Nun shuti runapaj churi Josuehuanmi chaupinajunga. 
18Chai alpacunata chaupishpa ayudachunga, tucui aillucunamanda shuj 
mandajta agllanguichi. 
19Chai mandajcunapaj shuticunaca, caicunami: Judá aillumandaca, Jefone 
shuti runapaj churi Caleb shuti runata agllanguichi. 
20Simeonbaj mirai ailluamandaca, Amiud shuti runapaj churi Semuel shuti 
runata agllanguichi. 
21Benjamín aillumandaca, Quislón shuti runapaj churi Elidad shuti runata 
agllanguichi. 

22Dan shuti runapaj mirai aillumandaca, Jogli shuti runapaj churi Buqui shuti 
mandajta agllanguichi. 
23Josepaj churicunamanda, Manasespaj mirai aillumandaca, Efod shuti runapaj 
churi Haniel shuti mandajta agllanguichi. 
24Efrainbaj mirai aillumandaca, Siftán shuti runapaj churi Kemuel shuti 
mandajta agllanguichi. 
25Zabulón shuti runapaj mirai aillumandaca, Parnac shuti runapaj churi 
Elizafán shuti mandajta agllanguichi. 
26Isacarpaj mirai aillumandaca, Azán shuti runapaj churi Paltiel shuti mandajta 
agllanguichi. 
27Aser shuti runapaj mirai aillumandaca, Selomi shuti runapaj churi Ahiud 
shuti mandajta agllanguichi. 
28Neftalipaj mirai aillumandaca, Amiud shuti runapaj churi Pedael shuti 
mandajta agllanguichi” nijurcami. 
29Chai runacunatami Mandaj Diosca, Canaán llactata israelcunaman 
chaupishpa cuchun mandarca. 

Números 35 

Levitacuna imatalla japinatami villajun 

1Jordán yacu ladopi, Jericó pueblo chimba purapi tiaj Moab llacta 
pambacunapimi Mandaj Diosca, Moisesta cashna nijurca: 
2“Israelcunataca, cashna nishpa mandangui: ‘Canguna japinajushca 
pueblocunamandaca, levitacuna causanajuchun pueblocunata cunguichi. 
Shinallata chai pueblo muyundicunapi michina alpacunatapash, 
levitacunaman cunguichi. 
3Shina cujpimi levitacunaca, paicuna causangapaj pueblocunata charinga. 
Shinallata chai pueblo muyundipi michina alpacunaca, paicunapaj 
animalcunata, huagracunata, paicunapaj tucui animalcunata michingapajmi 
canga. 

4Chai pueblo muyundipi michina pambacunataca, pircashca patamandaca 
canllaman, chuscu patsaj picha chunga metro anchotami levitacunaman cuna 
canguichi. 
5Chai jipami, chai pueblo canllamandaca, indi llujshimuj ladomambash, iscun 
patsaj metrota, indi huashajuj ladomambash, iscun patsaj metrotallata, jahua 
ladotapash, iscun patsaj metrotallata, urai ladotapash, iscun patsaj metrotallata 
medina canguichi. Shina rurajpimi puebloca, chaupipi quedajpi paicunaca, 
michina pambacunatapash muyundipi charinga. 
6Levitacunaman cuna pueblocunamanda sucta pueblocunaca, huañuchijcuna 
pacajuna pueblocunami canga. Chai jahuapash, chuscu chunga ishcai 
pueblocunata cunarami canguichi. 
7Levitacunaman cushca tucuilla pueblocunaca, chuscu chunga pusaj 
pueblocunami, michina pambacunandi paicunapaj canga. 
8Israelcuna japinajushca pueblocunamanda levitacunaman cungapaca, cashna 
ruranguichi: Ashtaca pueblocunata japinajushca aillucunamandaca, ashtaca 
pueblocunatallata cunguichi. Ashalla pueblocunata japinajushca 
aillucunamandaca, ashalla pueblocunatallata cunguichi. Tucuicunami, 
paicunaca mashna pueblocunata paicunapaj cachun japinajushcashnallata 
levitacunaman cunga’ nishpa mandangui” nijurcami. 

Pacajuna pueblocunatami villajun 
(Deut. 19:1-13; Jos. 20:1-9) 

9Mandaj Diosca, Moisestaca cashnami nijurca: 
10“Israelcunaman, cashna nishpa villangui: ‘Cangunaca, ima hora Jordán 
yacuta ña chimbashpa, Canaán llactaman yaicushpaca, 
11pacajuna pueblocunatara agllanguichi. Maijambash napash yashcapi 
pitapash huañuchishpaca, chaimanmi pacajungapaj calpanga. 
12Chai pueblocunaca, huañuchishcamanda randi huañuchij runa ama 
huañuchijuchun, pacajuna pueblocunami canga. Huañuchij runaca, 

tandanajushca israelcunapaj ñaupajpi tapuchingacaman chaipi pacajushpami, 
na huañuchi tucunga. 
13Levitacunaman cuna pueblocunamandaca, sucta pueblomi, huañuchijcuna 
pacajuna pueblo canga. 
14Quimsa pueblotami, Jordán yacu ladoman, indi llujshimuj ladopi cuna 
canguichi. Caishuj quimsataca, Canaán llactapimi cuna cunguichi. Chai 
pueblocunami, huañuchijcuna pacajuna pueblo canga. 
15Huañuchijcuna pacajuna sucta puebloca israelcunapash, caru llactamanda 
shamushcacunapash, paicuna purapi causajcunapash pacajungapajmi canga. 
Napash yashcapi huañuchijcunaca, chaipi pacajungapajmi ringa. 
16Maijandapash jirruhuan chugrichishpa huañuchishpaca, chai runaca 
huañuchijpachami canga. Shinamandami, chai huañuchij runapash huañuchi 
tucunga. 
17Shinallata huañuchinalla rumita japishpa chugrichishpa huañuchishpaca, 
chai runaca huañuchijpachami canga. Shinamandami chai huañuchij 
runapash, huañuchi tucunga. 
18Shinallata huañuchinalla caspita japishpa chugrichishpa huañuchishpaca, 
chai runaca huañuchijpachami canga. Shinamandami chai huañuchij 
runapash, huañuchi tucunga. 
19Huañuchishpa yahuarta jichashcamanda, paitapash randi huañuchingapaj 
mascaj runami, chai huañuchij runataca huañuchinga. Ima punlla 
tuparishpapash, paimi huañuchinga. 
20Na ricunayachishpa t'angashpa, na cashpaca pacalla chapashpa 
imahuambash shitajpimi huañunga. 
21Na cashpaca fiñanajushca cashcamanda, maquihuan huactashpa 
chugrichijpimi huañunga. Shinamandami, chai chugrichij runapash huañuchi 
tucunga. Paica, huañuchij runapachami canga. Shina huañuchishcamanda, 

paitapash randi huañuchingapaj mascaj runaca, ima punlla tuparishpapash 
huañuchingallami. 
22Ashtahuangarin na fiñanajushca cashpata t'angajpi, na cashpaca napash 
pacalla chapajushpata, imahuambash shitajpimi huañunga. 
23Na cashpaca, huañuchinalla jatun rumita urmachijushpami, paitaca na 
ricunga. Shina urmachijpica, paipaj jahuapi urmajpimi huañunga. Chai rumita 
urmachij runaca, paihuanga na fiñanajushcachu cashcanga. Huañuchina 
yuyaitapash na charishcachu cashcanga. Na cashpaca, fiñaitallapash na 
fiñashcachu cashcanga. Llaquichingapajllapash na munashcachu cashcanga. 
24Shina cajpimi, tandanajushca israelcunaca huañuchij runatapash, 
huañuchishcamanda randi huañuchingapaj mascajuj runatapash, cai 
mandashcapi nijunshnallata tapuchinajunga. 
25Chai tandanajushcacunami, huañuchij runataca randi huañuchingapaj 
mascaj runapaj maquimanda cacharichinga. Paicunallatami, chai huañuchij 
runataca, pacajushpa tiajushca pueblomanllata tigrachinga. Chai huañuchij 
runaca, Diospajlla aceitehuan javi tucushca, curacunata mandaj 
huañungacamanmi, chai pueblopillata causajunga. 
26Ashtahuangarin chai huañuchij runaca, pai pacajushpa causajuj 
pueblomanda llujshishpami, maicamanlla pai purinataca yalishpa purijunga. 
27Shina purijujpi, randi huañuchingapaj munaj runa tuparishpa, chai huañuchij 
runata huañuchishpaca, paica na llaquichi tucungachu. 
28Chaimandami huañuchij runaca, curacunata mandaj huañungacaman, pai 
pacajushca pueblopi causajunga. Curacunata mandaj ña huañujpimi, paipaj 
llactaman tigranga. 

Ricushcata villajmandapash, cacharingapaj culquita na japinamandapashmi 
mandashca 

29Cai mandashcacunaca cangunapajpash, cangunapaj miraicunapajpashmi 
canga. Canguna maipi causanajushpapash, caitami rurana canguichi. 

30Huañuchij runataca, taucacuna ricushca cajpillami randi huañuchi ushanga. 
Ashtahuangarin shujlla ricushca tiajpica, pita cashpapash na huañuchi 
ushangachu. 
31Huañuchij runapash, huañuchi tucunapacha cajpimi, pai ama huañungapaj 
culquita cungapaj munajpipash, na japina canguichi. Ashtahuangarin paica, 
huañuchi tucunanapachami. 
32Shinallata curacunata mandaj huañungacaman, pai pacajushpa causajushca 
pueblomanda, paipaj llactaman tigrashpa, ama chaipi causagrichunga, culquita 
cungapaj munajpipash, na japinachu canguichi. 
33Canguna causanajuj llactataca, na mapayachinachu canguichi. Huañuchishpa 
yahuarta jichashcamandami, mapayashca canga. Chai llactapi yahuarta 
jichashpa huañuchishcamandaca, na mapa illaj tucungachu. Ashtahuangarin 
chai huañuchij runata huañuchijpillami, mapa illaj tucunga. 
34Canguna causanajuj llactataca, na mapayachinachu canguichi. Chai 
llactapimi, ñucapash causajuni. Mandaj Dios ñucaca, israelcunapaj chaupipi 
causajujpimi, na mapayachina canguichi’ nishpa mandangui” nijurcami. 

Números 36 

Cazaranalla huarmicuna alpacunata japinata mandashcami 

1Joseca, Manasespaj taitami carca. Manasesca, Maquir shuti runapaj taitami 
carca. Maquir shuti runaca, Galaad shuti runapaj taitami carca. Galaad shuti 
runapaj mirai familiacunapaj taitacunata mandajcunami, Moisespajmambash, 
israelcunapaj taitacunapaj huasi ucu puracunata mandajcunapajmambash 
shamushpa parlanajurca. 
2Paicunaca cashnami ninajurca: —Mandaj Diosca, ñucanchita mandaj quiquin 
Moisestami, ñucanchi israelcunaman suerteta rurashpa, alpata chaupishpa 
cuchun mandarca. Shinallata ñucanchi huauqui Zelofehad shuti runa japina 
alpatapash, paipaj ushicunaman cuchunmi, Mandaj Diosca ñucanchita mandaj 
quiquin Moisesta mandarca. 

3Ashtahuangarin chai huarmicuna, ñucanchi Israel purapillata caishuj 
aillucunahuan cazarajpica, chai huarmicuna japinajushca alpacunaca, caishuj 
aillu israelcunapajmi tucunga. Shina rurashpaca, ñucanchi taitamanda 
japinajushca alpacunatamari quichunga. 
4Ashtahuangarin Israel puracunapaj alpacunata tigrachina huata chayajpica, 
chai huarmicuna japinajushca alpaca, maijan aillu purapi chai huarmi 
cazarashca cajpipash, chai aillupajmi tucunga. Chashnami ñucanchi 
taitacunapaj aillu purapi chai huarmicuna japinajushca alpacunaca 
tucuringa— ninajurcami. 
5Paicuna shina nijpimi Moisesca, Mandaj Dios mandashcashnallata, 
israelcunata cashna nishpa mandarca: —Josepaj aillu puracunaca, chashna 
tucunatapachami ninajun. 
6Mandaj Diosca, Zelofehad shuti runapaj ushicunamandaca, cashnami 
mandarca: Paicunapaj taitapaj aillu purahuanga, maijanhuan cashpapash 
paicuna munashcashna cazarachunlla. 
7Shina rurashpaca israelcunaca, paicuna japinajushca alpacunataca, quiquin 
aillu purapillatami charinga. Shina rurajpimi chai alpaca, chai aillumandaca 
caishuj aillupajmanga na yalinga. 
8Pipaj ushi cashpapash, israelcunapaj aillu purapi paicunapaj cachun 
alpacunata japina cashpaca, paipaj taitapaj aillumanda familiahuanllatami 
cazaranga. Israelcunaca, tucuicunallata paicunapaj taitamanda alpacunata 
japinajuchunmi, chashna cazaranga. 
9Shina rurashpaca israelcunaca, paicuna japinajushca alpacunataca, shuj 
aillumanda caishuj ailluman na yalichinajungachu. Tucui Israel 
aillucunallatami, paicunapaj alpacunatallata charinga— nijurcami. 
10Shina nijpimi Zelofehad shuti runapaj ushicunaca, Mandaj Dios imashna 
Moisesta mandashcashnallata ruranajurca. 

11Maala, Tirsa, Hogla, Milca, Noa shuti huarmicunaca, chashnami paicunapaj 
taitapaj huauquicunapaj churicunahuan cazaranajurca. 
12Zelofehad shuti runapaj ushicunaca, paicunapaj taitapaj familia puracunapi 
tiaj jarihuan cazarajpimi, paicuna japinajushca alpacunaca, Manasés aillu 
purapajllata quedarca. Manasesca, Josepaj churimi carca. Zelofehad shuti 
runapash, Manasespaj mirai purami carca. 
13Cai shimicunaca, mandashca shimicuna, pactachinajuchun cushca 
shimicunami. Cai shimicunataca, Mandaj Diosmi israelcunaman Moisesta 
mandarca. Cai shimicunataca, Jordán yacu manñapi, Jericó pueblo chimba 
purapi tiaj Moab llacta pambacunapimi curca. 

Deuteronomio 

Deuteronomio 1 

Horeb urcupi cajpi, Mandaj Dios imatalla carasha nishcatami, Moisesca 
israelcunaman yarichishca 

1Cai shimicunaca, Jordán yacu chimba ladopi cashpa, Puca Cucha chimba 
purapi Arabá shuti jichushca pambapi, tucuilla israelcunaman Moisés villashca 
shimicunami. Parán, Tofel, Labán, Hazerot, Dizahab shuti pueblo 
ladollacunapimi villajurca. 
2Horeb shuti urcumanda, Seir shuti urcuta rishpa, Cades-barnea shuti 
puebloman chayangapaca, chunga shuj punllacunapi chayanami carca. 
3Egiptomanda llujshishcapash, chuscu chunga huata tucujpi, chai huatapajllata 
chunga shuj quilla callari punllapimi, cashna tucurca: Israelcuna tucui imatalla 
ruranajuchun, Mandaj Dios mandashcashnallatami Moisesca paicunaman 
villajurca. 
4Amorreocunata jatun mandaj, Hesbón shuti pueblopi causajuj Sehón shuti 
runatapash, Edrei shuti, Astarot shuti pueblocunapi causaj, Basán llactata jatun 
mandaj Og shuti runatapash mishashca jipami, Moisesca chashna villajurca. 
5Jordán yacu chimba ladoman tiaj Moab shuti llactapi cashpami, Moisesca cai 
mandashcacunata cashna nishpa yachachi callarirca: 
6“Ñucanchita Mandaj Taita Diosca, Horeb shuti urcupimi, cashna nishpa 
villajurca: ‘Cangunaca, cai urcupica ñami unaita causashcanguichi. 
7Cangunaca, amorreocuna causanajuj urcucunaman, chai ladopillata tiaj tucui 
llactacunaman tigrashpa richilla. Chai llacta ladolla tiaj Arabá shuti llactapi, 
urcupi, pugru pambacunapi, Neguev shuti jichushca pambapi, mama cucha 
ladollapi causanajuj cananeocunapaj llactapi causagrichilla. Líbano llacta 
ladopi tiaj Eufrates shuti jatun yacu ladocaman rishpa causagrichilla. 
8Ricuichi, chai llactataca ñucami cangunapaj maquipi churarcani. Chai 
llactataca, Mandaj Taita Dios ñucami, cangunapaj ñaupa taita Abrahamman, 

Isaacman, Jacoboman, paicunapaj jipa miraicunamambash carashami nishpa 
juramenturcani’ nircami. 

Juezcunata churashcatami villajun 
(Ex. 18:13-27) 

9Chai huatacunallatami, cangunaman cashna nishpa villarcani: ‘Cangunataca, 
na ñucalla pushai ushanichu. 
10Cangunata Mandaj Taita Diosmi, cangunataca ashtacatapacha mirachishca. 
Ricuichi, shinamandami cunanga, jahua pacha luzerocunashna, ashtacapacha 
canguichi. 
11¡Cangunapaj ñaupa taitacunata Mandaj Taita Diosllata cangunataca, cunan 
tiashcamandaca, huaranga viajecaman ashtahuan mirachipachun! ¡Shinallata 
imashna nishcashnallata, cangunataca bendiciapachun! 
12Cangunapaj llaquicunata, cangunapaj llashachijuj llaquicunata, canguna 
fiñanajushcataca, ¿imashnata ñucalla alichishayari? 
13Cangunata mandaj cachun churangapaj, cangunapura aillucunamanda 
alipacha yachajushcacunata, ali yuyaita charijcunata, imata ruranatapash 
alipacha yachaj runacunata apamuichi’ nircanimi. 
14Shina nijpimi cangunaca: ‘Can nishcata ruranaca alimi’ nishpa 
tigrachircanguichi. 
15Shina nijpimi, cangunapaj aillu puramandaca, alipacha yachajushcacunata, 
imata ruranatapash alipacha yachaj runacunata agllarcani. Paicunatami, 
cangunata mandaj cachumbash huaranga runacunata, patsaj runacunata, picha 
chunga runacunata, chunga runacunata, mandaj cachumbash churarcani. 
Shinallata cangunapaj aillu puracunata mandachumbashmi churarcani. 
16Shina churashpami cangunapaj juezcunataca, cashna nishpa mandarcani: 
‘Imata cashpapash cangunapaj huauqui puracunataca, aliguta uyanguichi. 
Maijan runata cashpa, cangunapaj huauquicunata cashpa, shuj llactamanda 
runata cashpapash, imatapash cashcatapacha rurashpa alichinguichi. 

17Imatapash ricushpa alichinapica, na ñavipi ricushpalla alichinachu 
canguichi. Jatun nishcacunatapash, yangallacunatapash, chashnallatami ali 
ricushpa alichina canguichi. Pitapash na manllanachu canguichi. Chaita 
ricushpa alichinaca, Taita Diospajmi. Canguna na alichi ushashcatalla, 
ñucapajman apamunguichi. Chaitaca, ñuca uyashpa alichishallami’ nishpami 
mandarcani. 
18Chai huatacunallatami, canguna tucui imatalla ruranataca mandajurcani. 

Chunga ishcai runacunami, pacalla chapangapaj rishca 
(Núm. 13:1-33) 

19Horeb shuti urcumanda llujshishpaca, canguna ricushca chai tucui jatun 
pambata, manllanayai jichushca pambatami purircanchi. Ñucanchita Mandaj 
Taita Dios mandashcashnallatami, amorreocunapaj urcu ñanda shamurcanchi. 
Chashna shamushpami, Cades-barnea shuti pueblocaman chayamurcanchi. 
20Shinamandami cangunataca, cashna nircani: ‘Amorreocunapaj urcumanmi 
chayamushcanguichi. Cai llactatami, ñucanchita Mandaj Taita Diosca 
ñucanchiman cararca. 
21Ricuichi, cai llactataca cangunata Mandaj Taita Diosmi, cangunaman cararca. 
Cangunapaj ñaupa taitacunata Mandaj Taita Dios imashna nishcashnallata 
vichai rishpa japichilla. Na manllanachu canguichi, na shaijunachu canguichi’ 
nircanimi. 
22Shina nijpipash cangunaca, ñucapajman tucuilla shamushpami, cashna 
nihuarcanguichi: ‘Nucanchita ñaupashpa rishpa llactata rijsichun, runacunata 
cachashunchi. Paicuna tigramushpami, maijan ñanda ñucanchi vichai 
rinatapash, maijan pueblocunamanra chayanatapash villaj shamunga’ 
nihuarcanguichimi. 
23Shina nishcacunaca ali uyarijpimi, canguna puramanda chunga ishcai 
runacunata, cada aillucunamanda shuj runata agllarcani. 
24Paicunata cachajpi rishpami, urcuta vichai rishpa, Escol shuti pugru 
pambaman chayagrirca. Chaiman chayashpami, llactata rijsishpa purinajurca. 

25Shina purinajushpa, chai llactapi fucushcacunata ñucanchiman apashpa 
tigramushpami, cashna nishpa villanajurca: ‘Ñucanchita Mandaj Taita Dios, 
ñucanchiman carashca llactaca aligumi’ ninajurcami. 
26Shina nijpipash vichai ringapaj na munashpami purinajurcanguichi. 
Ashtahuangarin cangunata Mandaj Taita Dios mandashcatami, na 
cazurcanguichi. 
27Shinallata cangunapaj carpacunapica, cashna nishpami nalicachishpa 
parlanajurcanguichi: ‘Mandaj Diosca, ñucanchitaca na ricunayachinllu. 
Ashtahuangarin amorreocunapaj maquipi churashpa tucuchingapajmi, Egipto 
llactamandaca llujchimushca. 
28¿Ñucanchica, maimanda vichai rishunyari? Ñucanchi huauquicunapash 
cashna nishpa villashpami, ñucanchi shungupi manllaita curca: Chai 
gentecunaca, ñucanchita yali ashtaca, ninan jatun runacunamari. Chai jatun 
pueblocunaca, muyundi jatun pircacunatami charin. Shinallata Anac shuti 
manllanayai jatun runapaj miraicunatapashmi, chaipica ricurcanchi 
ninajurcami’ nircanguichimi. 
29Shina ninajujujpimi, cashna nircani: ‘Na manllarinachu canguichi. Chai 
runacunataca, na manllanachu canguichi. 
30Cangunata ñaupashpa rijuj cangunata Mandaj Taita Diosmi, 
cangunamandaca macanajunga. Egiptopi tucui imatalla cangunamanda, 
cangunapaj ñaupajpi rurashcashnallatami ruranga. 
31Cangunata Mandaj Taita Dios pushamushcatami, jichushca pambapica 
ricurcanguichi. Shuj taita, paipaj churita marcashpa pushamunshna tucui 
ñambi cuidashpa, cai pushtucaman chayachimushcatami ricurcanguichi’ 
nircanimi. 
32Shina nijpipash cangunaca, cangunata Mandaj Taita Diostaca, na crishpami 
purircanguichi. 

33Paimi, carpacunata shayachishpa canguna maipi tiarinata ricuchingapaj, 
ñanda ñaupashpa rijurca. Tutapica, canguna ñanda richun ninahuan 
ricuchishpami ñaupajurca. Punllapica, fuyuhuanmi ñaupajurca. 

Israelcunatami Taita Diosca llaquichishca 
(Núm. 14:20-35) 

34Mandaj Diosca, canguna rimashcata uyashpami, ninanda fiñarishpa, cashna 
nishpa juramenturca: 
35‘Paicunapaj ñaupa taitacunaman carashami nishpa juramentushca juyailla 
llactataca, cai nali mirai gentemandaca maijan runallapash na ricungachu. 
36Jefone shuti runapaj churi Caleb runallami, chai llactataca ricunga. Pai 
purijushca llactataca paimambash, paipaj miraicunamambashmi carasha. 
Paillami, Mandaj Dios ñucata ali cazushpa catijurca’ nircami. 
37Cangunamandami Mandaj Diosca, ñucahuambash ninanda fiñarishpa cashna 
nihuarca: ‘Cambash, chai llactamanga na yaicunguichu. 
38Nun shuti runapaj churi Josuemi, canda ayudashpa purijun. Paimi, chai 
llactaman yaicunga. Chai llactata, paillata israelcunaman cuna 
cashcamandaca, ali yuyaicunata paiman cungui. 
39Cangunaca, cangunapaj jari huahuacunataca, macanajushpa quichushpami 
apanga yashpami causarcanguichi. Cunambica alitapash, nalitapash nara 
yachaj cambaj churicunami, chai llactaman yaicunga. Chai llactata 
paicunaman cujpimi, paicunapaj cachun japinga. 
40Ashtahuangarin cangunaca, Puca Cuchaman rina ñanda jichushca pambaman 
tigraichilla’ nihuarcami. 

Horma shuti pueblopimi mishai tucunajushca 
(Núm. 14:39-45) 

41Shina nijpimi cangunaca, cashna nishpa tigrachircanguichi: ‘Ñucanchica, 
Mandaj Diosta fiñashpami juchata rurashcanchi. Ñucanchica, ñucanchita 
Mandaj Taita Dios imashna tucuita mandashcashnallatami, vichai rishpa 

macanajugrishun’ nircanguichimi. Cangunaca, macanajunacunata tucuicuna 
japishpami, macanajungaj urcuman vichai ringapaj alichirircanguichi. 
42Chaimandami Mandaj Diosca, cashna nihuarca: ‘Macanajungapaca, na vichai 
rinachu canguichi. Ñucaca, na cangunahuan canichu. Cangunata 
fiñajcunahuan ama mishai tucungapajmi, na rina canguichi ningui’ 
nihuarcami. 
43Chaita cangunaman villajpipash, na uyangapaj munashpami 
purinajurcanguichi. Ashtahuangarin Mandaj Dios mandashcata na cazushpami 
purinajurcanguichi. Jatun tucushpa na cazushpa yalishpami, chai urcuman 
vichai rircanguichi. 
44Ashtahuangarin chai urcupi causaj amorreocuna cangunata tuparingapaj 
llujshimushpami, millai balun chuspicunashna catinajurca. Seir shuti urcupi 
mishashpaca, Horma shuti pueblocamanmi catinajurca. 
45Shinamandami chaimanda cutin tigramushpaca, Mandaj Diospaj ñaupajpi 
huacarcanguichi. Ashtahuangarin pai Mandaj Diosca, canguna huacanajujtaca 
na uyarcachu, rinritapash na mañachircachu. 
46Shinamandami cangunaca, Cades shuti pueblopi, tauca huatacunata 
causarcanguichi. Tucui chai huatacunatami, chaipi causarcanguichi. 

Deuteronomio 2 

Jichushca pambapi causashca huatacunatami villajun 

1Chai jipaca, Mandaj Dios imashna ñucata mandashcashnallatami, Puca 
Cuchaman rina ñandallata tigrashpa, jichushca pambaman llujshircanchi. 
Shina rishpami, Seir shuti urcuta muyushpa, unaita purircanchi. 
2Shinamandami Mandaj Diosca, cashna nishpa villahuarca: 
3‘Ñami cai urcutaca, ninanda muyushpa puringuichi. Cunanga, jahua ladoman 
tigraichilla. 
4Israelcunataca, cashna nishpa mandai: Cangunapaj familia purallata, Esaú 
runapaj miraicuna causanajuj Seir shuti llactata yalinajujpica, cangunataca 



559 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

ninandami manllanga. Ashtahuangarin cangunaca, aliguta cuidarishpa 
ringuichi. 
5Paicunahuanga, na macanajunachu canguichi. Paicunapaj llactamandaca, 
cangunapaj chaqui sarunatallapash na cushachu. Seir shuti urcutaca, ñucami 
Esaupaj cachun curcani. 
6Paicunapajtaca, micunatapash culquipaj randishpa micunguichi, yacutapash 
randishpa ufianguichi nishpa mandai’ nihuarcami. 
7Cangunata Mandaj Taita Diosca, canguna imata rurajpipash, ninandami 
bendiciamurca. Cai jichushca jatun pambapi canguna purinajujtapash, paillata 
yachanmi. Cangunata Mandaj Taita Diosca, cai chuscu chunga huatata 
cangunahuan cajpimi cangunaca, imapash na illajpi causarcanguichi. 
8Ñucanchica, Esaupaj mirai ñucanchi familiacuna causanajuj llactamandaca 
caruyarcanchimi. Paicunaca, Elat shuti, Ezión-geber shuti pueblocunaman rina 
ñambi tiaj Seir shuti urcucunapimi causanajun. Chaimanda tigrashpami, Moab 
llacta jichushca pamba ñanda japishpa shamurcanchi. 
9Chaita shamujujpimi Mandaj Diosca, cashna nihuarca: ‘Moab llactapi 
causajcunataca, na fiñachinachu canguichi. Paicunahuan macanajunatapash, 
na yarinachu canguichi. Paicunapaj llactataca, cangunapaj cachun na 
cushachu. Ashtahuangarin Ar shuti pueblotaca, Lotpaj miraicunamanmi 
paicunapaj cachun curcani’ nihuarcami. 
10(Pundaca, emita nishca gentecunami chaipica causanajurca. Chai 
gentecunaca ninan jatun, ninan ashtaca, Anac shuti runapaj miraicunashnalla, 
manllanayai jatun gentecunami carca. 
11Paicunataca, Anac shuti runapaj miraicunashnalla manllanayai, jatun 
runacunami ninajunmi carca. Moab llactapi causajcunapash paicunataca, 
emitacunami ninajunmi carca. 
12Horeo nishca gentecunaca, Seir shuti llactapimi pundaca causanajurca. 
Paicunatami, Esaupaj miraicunaca paicunapaj ñaupajmanda llujchishpa 

cacharca. Shina cachashpami, paicunapaj randi chai llactapi causanajurca. 
Mandaj Dios carashca llactapi israelcuna imashna rurashcashnallatami 
ruranajurca). 
13‘Cunanga ucha jatarishpa, Zered shuti jatun larca yacuta chimbashpa richilla’ 
nihuarcami. Shina nijpimi ñucanchica, Zered shuti yacuta chimbashpa 
rircanchi. 
14Cades-barnea shuti pueblomanda llujshishpa, Zered shuti jatun larca yacuta 
chimbangacaman, ñucanchi purinajushca huatacunaca, quimsa chunga pusaj 
huatami carca. Macanajuj runacunapaj tucuilla mirashcacuna, carpa 
chaupicunamanda tucuringacamanmi, Mandaj Dios imashna 
juramentushcashnallata, chashna purircanchi. 
15Carpa chaupicunamanda tucuchingapajmi, Mandaj Diospaj maquihuambash 
paicunataca ninanda llaquichijurca. Tucuillata tucuchingacamanmi, chashna 
llaquichijurca. 
16Israel puracunapi, macanajunata ali yachaj tucuilla runacuna huañushca 
jipami, cashna tucurca: 
17Mandaj Diosca, cashnami nihuarca: 
18‘Cunanmi canga, Ar shuti pueblota yalishpa, Moab llactamanda llujshingui. 
19Amonitacunapajman chayashpaca, ama llaquichinguichu. Paicunahuanga, 
ama fiñanajushpa rimaringuichu. Amón llactapi causajcunapaj llactataca, na 
canman cushachu. Chai llactataca, Lotpaj miraicunamanmi curcani’ 
nihuarcami. 
20(Chai llactatapash, manllanayai jatun runacunapaj llactami ninajunmi carca. 
Ñaupa huatacunaca chai llactapica, manllanayai jatun runacunami causan 
carca. Paicunataca, Amón llactapi causajcunaca, zomzomeocuna ninajunmi 
carca. 
21Chai gentecunaca, Anac shuti runapaj miraicunashnallata, ninan ashtaca, 
jatun runacunami carca. Paicunatami, Mandaj Diosca amonitacunapaj 

ñaupajpi, ninanda llaquichichishpa tucuchirca. Amonitacunaca, shinami 
paicunataca tucuchishpa, paicunapaj randi chaipi causai callarirca. 
22Seir shuti llactapi causanajushca Esaupaj miraicunata, Mandaj Dios 
ayudashpa tucuchishcashnallatami tucuchirca. Paicunapaj ñaupajpimi, 
horeocunataca tucuchirca. Esaupaj miraicunaca paicunata tucuchijpimi, 
paicunapaj randi cunangaman chaipi causanajun. 
23Shinallata Gaza shuti pueblocaman uchilla llactacunapi causanajuj aveo 
nishca gentecunatapash, caftoreo nishca gentecuna Caftor shuti llactamanda 
shamushpa tucuchishpami, chaipica paicuna causanajurca). 
24‘Cunanga jatarishpa, Arnón shuti jatun larca yacuta chimbangapaj 
llujshichilla. Ricuichi, amorreocuna causanajuj Hesbón shuti pueblota jatun 
mandaj Sehón shuti runataca, paipaj llactandimi cambaj maquipi churarcani. 
Paipaj llactata japi callarishpa, paicunahuan macanajui callarilla. 
25Cunanmi, tucui cai pachapi causanajuj gentecunapica, cangunata ninanda 
manllana yuyaita churai callagrigrini. Chaimandami paicunaca, 
cangunamanda parlajta uyashpallata, ninanda chujchushpa cangunapaj 
ñaupajpica, ninanda manllanajunga’ nihuarcami. 

Israelcunami, jatun mandaj Sehonda mishashca 
(Núm. 21:21-30) 

26Ñucaca, Cademot shuti jichushca pambapi cashpallatami, Hesbón shuti 
llactata jatun mandaj Sehón shuti runahuan casilla ali causaimanda parlachun, 
villajcunata cashna nishpa cacharcani: 
27‘Cambaj llacta ñandami, ñucanchica yalingapaj munapanchi. Chai ñanda 
yalinajushpaca, ali ladomambash lluqui ladomambash, na anchurishpami 
ripashun. 
28Micunatapash, culquipaj can jatujpimi micupashun. Yacutapash, culquipaj 
can jatujpimi ufiapashun. Ashtahuangarin cambaj ñangutaca, chaquillami 
yalipashun. 

29Seir shuti llactapi causanajuj Esaupaj miraicunapash, Ar shuti pueblopi 
causanajuj moabitacunapash ñanda mañachishcashnallata, ñanda 
mañachihuai. Ñucanchica, ñucanchita Mandaj Taita Dios caragrijuj 
llactamanmi, Jordán yacuta chimbashpa chayangapaj munapanchi. Chaiman 
chayangacamanlla, ñanguta mañachihuai’ nichunmi cacharca. 
30Ashtahuangarin Hesbón pueblota jatun mandaj Sehón shuti runaca, paipaj 
llactata yalichunga na munarcachu. Cangunata Mandaj Taita Diosmi, chai 
llactata cangunapaj maquipi churangapaj paipaj shungutapash, yuyaitapash 
shinlliyachirca. Chaimandami, cunangaman chai llactapi causanajunguichi. 
31Mandaj Diosca, cashnami nihuarca: ‘Ricui, jatun mandaj Sehón shuti 
runataca, paipaj llactandimi cangunapaj maquipi churai callarini. Cunanga, 
chai llactataca cangunapaj cachun japi callarichilla’ nihuarcami. 
32Sehón shuti runaca paipash, paipaj tucuilla runacunapashmi, Jahaza shuti 
pueblopi macanajungapaj, ñucanchihuan tuparij shamurca. 
33Ashtahuangarin ñucanchita Mandaj Taita Diosmi, paitaca ñucanchi ñaupajpi 
churarca. Shinamandami paitapash, paipaj churicunatapash, paipaj tucuilla 
runacunatapash misharcanchi. 
34Shinallata paipaj tucuilla pueblocunata quichushpami, chai 
pueblocunatapash, jaricunata, huarmicunata, huahuacunatapash 
tucuchircanchi. Shujllatapash na saquishpami, tucuillata tucuchircanchi. 
35Ashtahuangarin paicunapaj animalcunatapash, ñucanchi quichushca chai 
pueblocunapi imalla tiashcacunatapashmi, ñucanchipaj cachun japircanchi. 
36Arnón shuti jatun larca yacu manñapi tiaj Aroer shuti pueblomanda, 
shinallata pugru pambapi tiaj pueblomanda callarishpaca, Galaad llactapi tiaj 
pueblocunacaman ñucanchi maquimandaca, shuj pueblollapash na 
quishpirircachu. Ñucanchita Mandaj Taita Diosmi, tucuillata ñucanchi maquipi 
churarca. 

37Ñucanchica, amonitacunapaj llactamanllami na chayarcanchi. Jaboc shuti 
jatun larca yacu manñacunapi tiaj llactacunaman, urcupi tiaj pueblocunaman, 
ñucanchita Mandaj Taita Diosllata, na llaquichinachu canguichi nishpa 
mandashca llactacunamambash na chayashpami yalircanchi. 

Deuteronomio 3 

Israelcunaca, Basán llactata jatun mandaj Og shuti runatami mishashca 
(Núm. 21:31-35) 

1Chaimanda cutin tigramushpaca, Basán llactaman rina ñanda japishpami 
vichai shamurcanchi. Shina shamunajujpimi, Basán llactata jatun mandaj Og 
shuti runaca, paipash, paipaj tucuilla runacunapash ñucanchihuan 
macanajungapaj, Edrei shuti pueblopi ñucanchihuan tuparingapaj 
llujshimurca. 
2Chaimandami Mandaj Diosca, cashna nihuarca: ‘Paitaca ama manllaichu. 
Paitaca, paipaj macanajuj runacunandi, tucuilla paipaj llactandimi, cambaj 
maquipi churarcani. Paicunataca, amorreocunata mandashpa Hesbón pueblopi 
causajuj, jatun mandaj Sehón shuti runata llaquichishcashnallatami 
llaquichingui’ nihuarcami. 
3Shinami, ñucanchita Mandaj Taita Diosca, Basán llactata jatun mandaj Og 
shuti runatapash, paipaj runacunatapash, ñucanchi maquipi churarca. 
Paicunataca, shujllatapash na saquishpami, tucuillata huañuchircanchi. 
4Shinami, shuj pueblotallapash na saquishpa, paipaj tucuilla pueblocunata 
quichurcanchi. Og shuti runa mandajuj Basán llactapi tiaj Argob shuti llactapi 
tiaj, sucta chunga pueblocunatami japircanchi. 
5Tucui chai pueblocunaca, muyundi ninan jatun pircacunahuan, 
pungucunahuan, jatun barra jirrucunahuan jarcashcami carca. Muyundi pirca 
illaj, ashtaca pueblocunatacarin na cuentashcachu carca. 
6Hesbón pueblota jatun mandaj Sehón shuti runa mandajushca llactapi 
tucuchishcashnallatami tucuchircanchi. Tucuilla pueblocunapi jaricunatapash, 
huarmicunatapash, huahuacunatapash huañuchishpami, chashna rurarcanchi. 

7Tucuilla animalcunatapash, pueblocunapi imalla tiashcacunatapashmi, 
ñucanchipaj cachun japircanchi. 
8Shinallata chai huatacunapica alpacunataca, Arnón shuti jatun larca 
yacumanda, Hermón shuti urcucamanmi japircanchi. Jordán yacu chimba lado 
llactacunapi causaj amorreocunata ishcai jatun mandajcunapaj 
maquimandami, chashna japircanchi. 
9(Chai Hermón urcutaca, Sidón llactapi causajcunaca, Sirión ninajunmi, 
amorreocunaca Senir ninajunmi). 
10Pugru pambacunapi tiaj tucuilla pueblocunata, tucuilla Galaad llactata, 
tucuilla Basán llactatami japircanchi. Basán llactapi Og shuti jatun mandaj 
mandajushca Salca shuti, Edrei shuti pueblocunacamanmi japircanchi. 
11Manllanayai jatun runa puracunamandaca, Og shuti jatun mandajllami 
puchushca carca. Paipaj camaca, jirruta rurashcami carca. Chai camaca, 
¿nachu Amón llactapi tiaj Rabá shuti pueblopi tiajun? Chai camaca, shuj 
runapaj codohuan medishcashnallata, chuscu metro picha centímetro largo, 
shuj metro pusaj chunga centímetro anchomi carca. 

Rubenbaj, Gadpaj aillucunapash, Manasespaj chaupi aillupashmi, Jordán yacu 
indi llujshimuj ladoman causai callarishca 

(Núm. 32:1-42) 

12Chai huatacunapi ñucanchi japishpa causanajushca llactacunataca, 
Rubenbaj, Gadpaj aillucunamanmi curcani. Chai llactacunaca, Arnón shuti 
yacu ladollapi tiaj Aroer shuti pueblomandaca, Galaad llactapi tiaj urcu 
chaupicamanmi carca. Chaipi tiaj tucuilla pueblocunatapashmi curcani. 
13Asha puchushca Galaad llactatapash, jatun mandaj Og shuti runa 
mandajushca Basán llactatapash, Argob shuti tucuilla llactatapashmi curcani. 
Chai llactacunaca, manllanayai jatun runacunapaj llactacuna nishcami carca. 
Chai llactacunatami, Manasespaj chaupi ailluman curcani. 
14Manasespaj churi Jair shuti runaca, Argob shuti tucuilla llactatami, Gesur 
shuti, Maaca shuti llacta linderocaman paipaj cachun japirca. Chai llactataca, 

paipaj shutita shutichishpami, Basán-havot-jair shutita shutichirca. Chai 
llactaca, cunangaman chai shutillatami. 
15Galaad llactataca, Maquir shuti runamanmi curcani. 
16Rubenbaj, Gadpaj aillucunamambash, Galaad llactamandaca, Arnón shuti 
jatun larca yacucamanmi curcani. Chai llacta linderoca, chaupi pugru 
pambamandaca, Jaboc shuti jatun larca yacucamanmi. Chai linderomi, 
amonitacunapaj lindero. 
17Shinallata Arabá shuti llactapashmi, Jordán yacuhuan lindero cachun, 
Cineret shuti cuchamandaca, Arabá nishca Cachi tiaj Cuchacaman curcani. 
Pisga shuti urcu ura chaquiman, indi llujshimuj ladomanmi curcani. 
18Cangunataca, cashna nishpami mandarcani: ‘Cangunata Mandaj Taita Diosca, 
cai llactatami cangunapaj cachun carashca. Shina cajpipash imatapash na 
manllaj tucui runacunaca, macanajunacunahuan alichirishpa, cangunapaj 
huauqui israelcunata ñaupashpa richilla. 
19Cangunaman ñuca cushca pueblocunapica, cangunapaj huarmicunata, 
cangunapaj huahuacunatalla saquinguichi. (Ashtaca animalcunata canguna 
charijtaca, ñucallata yachanimi). Chaicunataca, cangunaman ñuca carashca 
pueblocunapi saquinguichilla. 
20Mandaj Diosca, cangunapaj huauquicunatapash, cangunatashnallatami 
samachinga. Shinallata cangunata Mandaj Taita Dios, Jordán yacu chimba 
ladopi paicunaman carashca llactata, paicunapash japichunmi cunga. Chai 
jipami, cangunaman ñuca cushca llactaman tucuicunallata cutin tigranguichi’ 
nircanimi. 
21Chai punllacunaca Josuetapashmi, cashna nishpa mandarcani: ‘Cangunata 
Mandaj Taita Diosca, chai ishcai jatun mandajcunata imashna rurashcataca, 
cambaj ñavihuambacha ricurcanguimi. Mandaj Diosca, can maitalla yalina 
mandanajuj tucuilla llactacunatapash, chashnallatami ruranga. 

22Paicunataca ama manllaichu. Cangunata Mandaj Taita Diosmi, 
cangunamandaca macanajunga’ nircanimi. 

Canaán llactaman Moisés yaicuchunga, na saquishcachu 

23Chai huatacunallatami Mandaj Diostaca, cashna nishpa mañarcani: 
24‘Mandaj Jatun Dioslla, canllatami jatun manllarinacunata, cambaj jatun 
ushaita, canda servij ñucaman ricuchi callarishcangui. Canshna cai tucui 
juyaillacunata rurai ushajca, jahua pachapipash, cai pachapipash, ¿maijan 
diospash tianllu? 
25Shina cashcamanda ñucataca, Jordán yacu chimba ladoman chimbachun 
saquihuayari. Ñucataca, chai juyailla llactatapash, juyailla urcucunatapash, 
Líbano shuti llactatapash ricuchun saquihuayari’ nishpami mañarcani. 
26Mandaj Diosca, canguna nalita rurashcamandaca, ñucahuanmi fiñarirca. 
Chaimandami, ñuca mañajujtaca na uyahuarca. Mandaj Diosca, cashnami 
nihuarca: ‘Ña upallai. Chaitaca, na ashtahuan mañanachu cahuangui. 
27Cunanga, chai Pisga shuti urcuman vichai rilla. Chaipica, janaj ladotapash, 
ura ladotapash, indi llujshimuj ladotapash, indi huashajuj ladotapash 
muyushpa, cambaj ñavihuambachami ricungui. Shina ricushpapash, chai 
Jordán yacutaca, napacha chimbanguichu. 
28Cunanga Josuetaca, cushichishpa shinllichishpa mandangui. Paimi, 
israelcunata ñaupashpa rishpa, can ricugrijuj llactataca, paicunapaj cachun 
cunga’ nihuarcami. 
29Shina nijpimi, Bet-peor shuti pueblopi tiaj pugru pambapi quedarcanchi. 

Deuteronomio 4 

Diosta cazuchunmi, Moisesca aliguta yarichijushca 

1Cunanga israelcuna, pactachinajuchun cushca shimicunata, imata rurachun 
mandashcacunata, ñuca yachachishcataca ali uyahuaichi. Chaicunata 
pactachishpa aliguta causangapaj, shinallata cangunapaj ñaupa taitacunata 
Mandaj Taita Dios carashca llactaman yaicushpa japingapaj, ali uyahuaichi. 

2Ñuca mandashca shimicunataca, na mirachinachu canguichi. Chai 
shimicunamandaca anchuchitapash, na auchuchinachu canguichi. Cangunata 
Mandaj Taita Dios mandashcacunata pactachinajuchun, cunan ñuca 
yachachishcata aliguta pactachishpa causangapajmi, na chashna rurana 
canguichi. 
3Baal-peor shuti diosta mañashcamanda, Mandaj Dios imatalla rurajtaca, 
cangunapaj ñavihuambachami ricurcanguichi. Baal-peor shuti diosta catij 
tucuilla gentecunatami, cangunata Mandaj Taita Diosca cangunapaj 
chaupipillata tucuchirca. 
4Ashtahuangarin cangunata Mandaj Taita Diosta catijcunaca, cunangamanmi 
tucuilla causanajunguichi. 
5Ricuichi, ñucata Mandaj Taita Dios mandashcashnallatami, pactachinajuchun 
cushca shimicunata, imata rurachun mandashcacunataca yachachijurcani. 
Cangunapaj cachun japingapaj yaicugrinajuj llactapi pactachishpa 
causanajuchunmi, chashna yachachijurcani. 
6Chai mandashcacunataca, ali cazushpa pactachinguichi. Shina 
pactachishpami shuj gentecunapaj ricuipica, alipacha yachajushcacuna, ali 
yuyaita charijcuna ricuringuichi. Chai gentecunaca, pactachinajuchun cushca 
tucui cai shimicunata uyashpami, cashna ninajunga: ‘Cai gentecunaca, alipacha 
yachajushca, ali yuyaita charijcunapachami. Paicunaca jatun llactapachami’ 
ninajungami. 
7¿Maijan jatun llactata paicunapaj dioscunataca, ñucanchita Mandaj Taita 
Diostashna paicunapaj ladollapi charin? Ñucanchi Diosca, ñucanchi tucui 
mañashcata uyangapaca, ñucanchi ladopimi. 
8¿Maijan jatun llactata, pactachinajuchun cushca shimicunata, aliguta ricushpa 
imatapash cashcatapacha rurachun mandashcacunata charin? Tucui cai 
mandashca shimicunatami, cunanga cangunapaj ñaupajpi churani. 

Israelcuna Horeb urcupi imatalla yachajushcatami villajun 

9Shina cashcamanda, aliguta cuidaringui. Cambaj shungutapash, 
ninandapacha cuidaringui. Cambaj ñavihuambacha ricushcata ama 
cungangapaj, cambaj shungupipash, cambaj tucui causaipi ama saquingapajmi, 
chashna causana cangui. Ashtahuangarin cangunapaj huahuacunamambash, 
chai huahuacunapaj huahuacunamambash aligutapacha yachachingui. 
10Horeb shuti urcupimi, canda Mandaj Taita Diospaj ñaupajpi 
shayanajurcanguichi. Chai punllallatami Mandaj Diosca, cashna nihuarca: 
‘Ñuca rimashca shimicunata uyachun, tucui gentecunata tandachimui. Shina 
uyashpami, cai pachapi paicuna causanajui tucui punllacuna ñucata 
manllashpa causanata yachajunga. Shinallata paicunapaj 
huahuacunamambashmi yachachinajunga’ nihuarcami. 
11Shina nijpimi cangunaca, urcu chaquiman quimirishpa shayarircanguichi. 
Chai urcuca, jahua pachacaman rupashpami, yana yana tucushpa, fuyu 
quilpashpa yanayarca. 
12Mandaj Diosca, chai nina chaupimandami cangunataca rimamurca. Pai 
rimashca shimicunatami uyarcanguichi. Pai rimashca shimicunata 
uyashpapash, pai imashna cajtaca imatallapash na ricushpami 
shayanajurcanguichi. 
13Diosca, paihuan ari ninajushcata villachishpami, chaitaca canguna 
pactachinajuchun mandarca. Chunga mandashcacunataca, ishcai tabla 
rumicunapimi escribirca. 
14Mandaj Diosca chai huatacunallatami, pactachinajuchun cushca 
shimicunata, aliguta ricushpa mandana shimicunata yachachijuchun, 
ñucatapash mandahuarca. Cangunapaj cachun japingapaj rinajuj llactapi 
causanajushpaca, tucui chaicunata pactachinajuchun, cangunaman 
yachachijuchunmi mandahuarca. 

Yanga dioscunata ama mañachunmi, cutin cutin yachachishca 

15Shina cashcamanda cangunapaj shungutaca, aligutapacha cuidaringuichi. 
Mandaj Dios nina chaupimanda cangunahuan rimajui punllapica, pai imashna 
cajtaca, imatallapash na ricushpami shayanajurcanguichi. 
16Canguna ama huaglichun, shinallata canguna charingapaj, labrashpa 
rurashca dioscunata, imamambash rijchaj dioscunata, jaritashnalla, na 
cashpaca huarmitashnalla rijchaj dioscunata ama rurachunmi na ricurirca. 
17Shinallata cai pachapi tiaj, imapash animaltashnalla rurashcata, na cashpaca 
jahuata rij alasyu imapash animaltashnalla rurashcata, 
18alpata llucashpa purij imapash animaltashnalla rurashcata, yacu ucupi tiaj 
pijitashnalla rurashcatapash na charinachu canguichi. 
19Jahua pachata vichai ricushpaca indita, lunata, luzerocunata, jahua pachapi 
tucui imalla tiajcunata ricushpara, chaicunata cungurishpa mañashpa, 
chaicunata servingapaj munaita japinguiman. Canda Mandaj Taita Diosmi, 
chaicunataca tucui cai pachapi causaj gentecunaman rurarca. 
20Ashtahuangarin cangunataca, jirruta yacuyachina jornomanda japishpa 
llujshinshnami, Egiptomandaca Mandaj Diosca llujchimurca. Cunan 
punllapishna paipajlla agllashca gentecuna cachunmi, chashna llujchimurca. 
21Mandaj Diosca cangunamandami, ñucatapash fiñahuarca. Chaimandami 
ñucataca, Jordán yacutapash na chimbanguichu, canda Mandaj Taita Dios 
carashca ali juyailla llactamambash, na yaicunguichu nishpa juramenturca. 
22Shinamandami, Jordán yacutaca na chimbashpallata, cai llactapillata 
huañugrini. Ashtahuangarin cangunaca, Jordán yacuta chimbashpa, chai 
juyailla llactata japinguichimi. 
23Cangunata Mandaj Taita Diosca, cangunahuan ari nishpami callarichirca. 
Chaita ama cungangapajmi, cuidarina canguichi. Na ruranachu canguichi 
nishpa, cangunata Mandaj Taita Dios mandashcataca, labrashpa rurashca 
diostapash, na cashpaca imamambash rijchaj diostapash na ruranachu 
canguichi. 

24Cangunata Mandaj Taita Diosca, rupachishpa tucuchij ninashnami. Paica, 
paipajlla cachun munaj Taita Diosmi. 
25Cangunaca, huahuacunata charishpa, chai huahuacunapaj huahuacunata 
charishpami, chai llactapi rucuyanguichi. Chaipica huaglicuna tucushpami, 
cangunaca labrashpa rurashca diosta, na cashpaca imamambash rijchaj diosta 
imatapash ruranguichi. Cangunata Mandaj Taita Diospaj ñaupajpi chashna 
nalita rurashpami, paita ninanda fiñachinguichi. 
26Shinamandami cunanga, chashnapachami carca nishpa villachun, jahua 
pachatapash, cai pachatapash churani. Jordán yacuta chimbashpa canguna 
japigrinajuj llactapica, cangunaca ucha tucuchi tucunata villachunmi, chashna 
churani. Chai llactapica, na unai punllacunata causashpallatami, tucuchi 
tucunguichi. 
27Mandaj Diosllatami cangunataca, shuj gente puracunapica caita chaita 
cachanga. Chaimandami cangunaca, llacta puracunapica huaquinlla 
puchunguichi. Paicunatami, Mandaj Diosca apanga. 
28Chai llactacunapimi, cangunaca caspita, rumita runacuna rurashca 
dioscunata servishpa causanguichi. Chai dioscunaca na ricunllu, na uyanllu, na 
micunllu, na ashnachinllu. 
29Ashtahuangarin chai llactacunapi causajushpapash, canda Mandaj Taita 
Diosta tucui shunguhuan, tucui almahuan mascashpaca taringuimi. 
30Jatun llaquicunahuan cashpa, tucui cai llaquicuna japijpi, cangunata Mandaj 
Diospajman jipa punllacunapi tigrarishpaca, pai rimashcata uyanguimi. 
31Canda Mandaj Taita Diosca, ninanda llaquij Taita Diosmi. Paica, candaca na 
saquingachu, na tucuchingachu. Cambaj ñaupa taitacunaman, ari nishpa 
juramentushcatapash na cungangachu. 
32Cangunapash nara tiajpillata yalishca huatacunapi, cai pachapi causachun 
Taita Dios runata rurashpa churashca punllamandapacha chashna tiashcata, na 
tiashcatapash tapuichi. Cai pacha tucuri manñamanda caishuj manñacaman, 

chashnacunata rurashca, tiashcata, na tiashcatapash tapuichi. Na cashpaca, 
chashnatallata rurashca maipillapash uyarishcachu, tapuichi. 
33¿Maijan gentecunapash, nina rupajuj chaupimanda Taita Dios rimajujta, 
cangunashna na huañushpa uyashcachu? 
34Na cashpaca Taita Diosca, ¿maijan llactatapash paipajlla cachun munashpa, 
llaquicunata cachamushpa, shuj ricuchinacunata rurashpa, pipash na rurai 
ushashcacunata rurashpa, jatun macanajuicunata rurashpa, ninan ushaita 
charij maquihuan, paipaj rigrata chutashpa shuj llactacunamanda 
llujchingapaj munashcachu? Cangunata Mandaj Taita Diosca, Egipto llactapimi 
canguna ricujta ninan manllarinacunata cangunamanda tucuita rurajurca. 
35Mandaj Diosca, Taita Dios cajta canman ricuchingapaj, paimanda ashtahuan 
shuj diosca na tiajta can yachachunmi, chaitaca canman ricuchirca. 
36Diosca, canman yachachingapajmi, jahua pachamanda rimamurca. 
Shinallata cai pachapica, paipaj jatun ninatami ricuchirca. Chai nina 
chaupimanda, pai rimashca shimicunatami uyarcangui. 
37Paica, cambaj ñaupa taitacunata juyaimandami, paicunapaj jipa miraicunata 
agllarca. Egiptomandaca, pai ricurishpa paipaj jatun ushaihuanmi 
llujchimurca. 
38Canda yali shinlli, jatun llactacunata cambaj ñaupajmanda llujchishpa 
cachangapaj, chai llactaman pushashpa chai llactata cambaj cachun 
cungapajmi, chashna rurarca. Cunambipash chashnallatami rurajun. 
39Shinamanda cunanga, aliguta yachajungui. Mandaj Diostaca, jahua 
pachapipash, cai pachapipash pailla Taita Dios cajta ashtahuan shujca na tiajta, 
cambaj shungupipash aliguta yaringui. 
40Pactachinajuchun pai cushca shimicunata, pai mandashcacunata, cunan 
cangunaman ñuca yachachishcacunataca pactachinami cangui. Cambajpash, 
cambaj jipa miraicunapajpash ali cachunmi, chashna pactachina cangui. Shina 

rurashpami, tucui causaipaj cambaj cachun, canda Mandaj Taita Dios 
caragrijuj llactapica unaita causangui” nishpami yachachijurca. 

Jordán yacumanda, indi llujshimuj ladomanmi pacajuna pueblocunata 
shicanyachishca 

41Chai jipami Moisesca, Jordán yacumanda indi llujshimuj ladoman tiaj 
llactapi, quimsa pueblocunata shicanyachirca. 
42Napash yashcapi, ima horapash na fiñanajushca cashpata, paipaj cumba 
runaguta huañuchij runa chai pueblopi pacajugrichunmi, chashna 
shicanyachirca. Chai pueblocunamanda maijan pueblopipash pacajungapaj 
rishpa, paipaj causaita quishpichijuchunmi, shina shicanyachirca: 
43Jichushca pugru pambapi tiaj Beser pueblotami shicanyachirca. Chai 
pueblotaca, Rubén aillumanmi curca. Galaad llactapi tiaj Ramot shuti 
pueblotaca, Gad aillumanmi curca. Basán llactapi tiaj Golán pueblotaca, 
Manasés aillumanmi curca. 

Mandashcata yarinajuchunmi, Moisesca cutin villashca 

44Cai mandashcatami Moisesca, israelcunapaj ñaupajpi yachachijurca. 
45Israelcuna Egiptomanda llujshimujpi, imashna causanata 
yachachishcacunata, pactachinajuchun cushca shimicunata, imata rurachun 
mandashcata Moisés yachachishca shimicunami. 
46Moisesca, Jordán yacumandaca, indi llujshimuj ladoman tiaj Bet-peor shuti 
pueblo ñaupaj lado pugru pambapi cashpami, caitaca yachachijurca. Chai 
puebloca, amorreocunata mandaj Sehón shuti jatun mandaj causajuj Hesbón 
shuti pueblomi. Chai mandajtami Moisesca, israelcunahuan Egiptomanda 
llujshimushpa macanajushpa misharca. 
47Shinallata Og shuti jatun mandaj mandajuj Basán llactatapashmi japirca. 
Jordán yacumanda, indi llujshimuj ladoman tiaj amorreocunata ishcai jatun 
mandajcunapaj llactacunatami japinajurca. 
48Paicunaca, Aroer shuti llactamanda callarishpa, Arnón shuti jatun larca 
yacucaman, Hermón nishca Sion urcucamanmi japinajurca. 

49Shinallata Jordán yacumanda, indi llujshimuj ladoman tiaj Arabá shuti 
tucuilla llactatapash, Pisga shuti urcu chaquiman tiaj Arabá shuti 
cuchacamanmi carca. 

Deuteronomio 5 

Chunga Mandashca Shimicunami 
(Éx. 20:1-17) 

1Moisesca, tucui israelcunata cayashpami cashna nijurca: “Israelcuna 
pactachinajuchun cushca shimicunata, imata rurachun mandashcacunata, 
cunan canguna uyajta ñuca yachachishcata ali uyahuaichi. Cai 
mandashcacunata rurangapaca ali yachajushpa, pactachishpa causaichi. 
2Ñucanchita Mandaj Taita Diosca, Horeb urcupimi ñucanchihuan ari nijurca. 
3Mandaj Diosca, caitaca na ñucanchi ñaupa taitacunahuan ari nijurcachu. 
Ashtahuangarin cunan caipi causanajunchi, tucui ñucanchihuanmi ari nirca. 
4Mandaj Diosca, ñavi ñavimi cangunahuanga, urcupi nina rupajuj 
chaupimanda rimarca. 
5Ñucaca, Mandaj Dios imatalla nishca shimicunata villangapajmi Mandaj 
Dioshuan, cangunahuan chaupipi carcani. Cangunaca, ninata manllashpami, 
chai urcuman vichai ringapaca na munarcanguichi. Chaipimi cashna nirca: 
6‘Ñucami, Egipto llactapi gañan causajushcamanda llujchimuj, canda Mandaj 
Taita Dios cani. 
7Ñuca ñaupajpica, ama shuj dioscunata charinguichu. 
8Can charingapaca, labrashpa rurashca diostapash, imaman rijchaj diostapash 
ama ruranguichu. Jahua pachapi, cai pachapi, yacu ucupi, alpa ucupi 
tiajcunaman rijchajcunatapash ama ruranguichu. 
9Chaicunataca ama cunguringuichu, servitallapash ama servinguichu. Ñucami, 
canda Mandaj Taita Dios cani. Ñucaca, ninan ushaita charij ñucapajlla cachun 
munaj Diosmi cani. Ñucata millanayachij, nalita ruraj taitacunapaj 

huahuacunata ricungapaj shamushpa, quimsa miraicunacaman, chuscu 
miraicunacamambash llaquichij Diosmi cani. 
10Ashtahuangarin ñucata juyashpa, ñuca mandashcacunata pactachijcunataca, 
huaranga huaranga miraicunacaman, llaquishpa juyajmi cani. 
11Canda Mandaj Taita Diospaj shutitaca, ama yanga rimanguichu. Mandaj 
Diosca, paipaj shutita yanga rimajtaca, ima nalitapash na rurajtashnaca na 
yanga ricungachu. 
12Samana punllataca, paipajlla cachun shicanyachingapaj, canda Mandaj Taita 
Dios mandashcashnallata huacaichingui. 
13Sucta punllata trabajangui. Chai punllacunami, cambaj tucui ima 
ruranacunataca rurana cangui. 
14Ashtahuangarin canchis punllapica, canda Mandaj Taita Diospaj samana 
punllami. Chai punllapica, ima ruranatapash ama ruranguichu. Cambaj 
churipash, ushipash, canda servij jaripash, huarmipash, cambaj 
huagracunapash, burrocunapash, shuj ima animalcunapash, shinallata shuj 
llactamanda shamushpa pueblo ucupi canhuan causajuj runapash chai 
punllapica, ima ruranatapash na rurangachu. Canda servij jaripash, 
huarmipash canshnallata samachunmi, imatapash na rurana cangui. 
15Egipto llactapi gañan causashcataca, yarinami cangui. Chai llactamandaca, 
canda Mandaj Taita Diosmi, ninan ushaita charij maquihuan, paipaj rigrata 
chutashpa llujchimurca. Chaimandami Mandaj Taita Diosca, samana punllata 
huacaichijuchun mandarca. 
16Can causana punllacunata ashtahuan mirachijuchunga, canda Mandaj Taita 
Dios mandashcashnallata, cambaj taitata, cambaj mamata ninanda 
alicachingui. Canda Mandaj Taita Dios carashca llactapi tucui imata can 
ruranapipash ali llujshichunmi, chashna rurana cangui. 
17Ama huañuchinguichu. 
18Cazarashca jahua, ama shujhuan causanguichu. 



575 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

19Ama shuhuanguichu. 
20Cambaj cumba runagutaca, ama yangata chashnapachami nishpa 
juchachishpa villanguichu. 
21Cambaj cumba runagupaj huarmitapash ama munanguichu. Cambaj cumba 
runagupaj huasitapash, alpatapash, paita servij jaritapash, huarmitapash, 
paipaj huagratapash, burrotapash, chai cumba runagu ashtahuan imatalla 
charishcacunatapash ama munanguichu’ nijurcami. 

Israelcunaca ninandami manllarinajushca 
(Éx. 20:18-26) 

22Mandaj Diosca, cai shimicunatami, urcupi tucui canguna tandanajushcapi 
rimarca. Paica, nina chaupimanda yana fuyu ucumandami, shinllita rimarca. 
Shina rimashpaca, na ashtahuan imatapash nircachu. Chai jipami, ishcai tabla 
rumicunapi escribishpa, chaicunataca ñucaman cuhuarca. 
23Chaipica, cashnami tucurca: Yana yana chaupimanda pai rimajta uyashpa, 
urcupash rupajujta ricushpami, ñucapajman shamurcanguichi. Aillucunata 
tucui mandajcunapash, mandaj rucucunapashmi, ñucapajman 
shamurcanguichi. 
24Ñucataca, cashnami nihuarcanguichi: ‘Ricui, ñucanchita Mandaj Taita 
Diosmi, pai punchapamba cajtapash, jatumbacha cajtapash ñucanchiman 
ricuchishca. Nina chaupimanda, pai rimajujtami uyashcanchi. Mandaj Diosca, 
runaman rimajpipash, chai runaca causajunrami. Chaitaca cunanmi 
ricushcanchi. 
25Cunanga, ¿imashpata huañushunyari? Cai jatun manllanayai ninaca, 
ñucanchitaca tucuchingamari. Ñucanchita Mandaj Taita Dios rimajta cutin 
uyashpaca huañuringamari. 
26Ashtahuangarin causajuj Taita Dios, nina chaupimanda rimajujta 
ñucanchishna uyashpapash na huañungapaca, ¿runaca imatayari? 
27Ñucanchita Mandaj Taita Dios, tucui imatalla nishcataca canllata 
quimirishpa, uyapailla. Ñucanchita Mandaj Taita Dios, tucui imatalla canman 

villashcataca, canllata ñucanchiman villanguillami. Ñucanchica, chaitaca 
uyashpa pactachipashunllami’ nircanguichimi. 
28Canguna ñucata chashna nishpa rimanajujta Mandaj Dios uyashpami, pai 
Mandaj Diosca cashna nihuarca: ‘Cai gentecuna canda imatalla nishca 
shimicunata, imatalla rimashcacunataca uyarcanimi. Paicuna tucui imatalla 
nishcacunaca alimi. 
29¡Paicuna shina ninajushcashnallata, paicunapaj tucui causaipi, ñucata 
manllana shungutalla charishpa, tucui ñuca mandashcacunata 
pactachinajushpaca alimari canga. Shina rurashpaca paicunapash, paicunapaj 
huahuacunapash, tucui causaipimi aliguta causanajunga. 
30Cunanga: Cangunapaj carpacunaman ucha tigraichilla nigri. 
31Canga, ñucahuan caipi quedailla. Canmanmi, tucui mandashcacunata, 
pactachinajuchun cushca shimicunata, imata rurachun mandashcacunata 
villagrini. Canmi chaicunataca, paicunaman yachachingui. Paicunaman ñuca 
carashca llactaman yaicushpa, cunan pactachishpa causanajuchunmi, chashna 
yachachingui’ nihuarcami. 
32Cunanga, cangunata Mandaj Taita Dios mandashcashnallata pactachingapaj, 
aliguta cuidaringuichi. Chai mandashcamandaca, ali ladomambash, lluqui 
ladomambash, na anchurinachu canguichi. 
33Imashna causachun cangunata Mandaj Taita Dios mandashcashnallata 
causanguichi. Shina causashpami, tucui imata canguna rurashcapash, ali 
llujshijpi aliguta causanguichi. Canguna japigrijuj llactapipash, ashtaca 
huatacunatami causanguichi. 

Deuteronomio 6 

Tucui mandashcacunamanda ashtahuan yali mandashcami 

1Mandashcacunata, pactachinajuchun cushca shimicunata, imata rurachun 
mandashcacunata, cangunaman ñuca yachachijuchun, cangunata Mandaj Taita 
Dios mandashcacunaca, caicunami. Canguna japigrinajuj llactaman chayashpa, 

tucuita pactachishpa causanajuchunmi, cangunaman yachachijuchun 
mandahuarca. 
2Pactachinajuchun pai cushca tucui shimicunata, pai mandashcacunata 
canman ñuca yachachishcata pactachishpa, canda Mandaj Taita Diosta 
manllashpa causachunmi, chashna mandahuarca. Cambash, cambaj 
huahuacunapash, cambaj huahuacunapaj huahuacunapash tucui causaipi 
pactachinajuchunmi, chashna yachachijuchun mandahuarca. Chashna 
pactachishpami, ashtaca huatacunata causangui. 
3Israelcuna, uyaichiyari. Lechepash, balun mishquipash ashtacapacha tiaj chai 
llactapi, tucui imatalla canguna rurashcapash ali llujshichunga, ali yariashpami 
aliguta pactachina canguichi. Cangunapaj ñaupa taitacunata Mandaj Taita Dios 
nishcashnallata ninanda mirashpa causangapajmi, chashna pactachina 
canguichi. 
4Israelcuna, aliguta uyahuaichi: Ñucanchita Mandaj Taita Diosca, shujlla 
Mandaj Diosmi. 
5Canda Mandaj Taita Diostaca, cambaj tucui shunguhuan, tucui almahuan, 
tucui ushaihuan juyangui. 
6Cunan ñuca mandashca shimicunataca, cambaj shungupi alichiriangui. 
7Cai shimicunataca, ñanda purijushpapash, huasipi cashpapash, puñungapaj 
sirijushpapash, jatarijushpapash, cambaj huahuacunaman cutin cutin 
yachachingui. 
8Cai mandashcacunataca, ricuchina cachun maquipi, frentepi huataringui. 
9Shinallata cambaj huasi pilarcunapipash, huasi pungucunapipash escribingui. 

Diosta cazuchun aliguta yarichishca shimicunami 

10Cangunapaj ñaupa taita Abrahamman, Isaacman, Jacoboman carashami 
nishpa juramentushca llactaman cangunata Mandaj Taita Dios pushajpica, 
canguna na rurashca, juyailla jatun pueblocunapimi causanguichi. 

11Huasicunapash, canguna na jundachishca juyailla charishcacunahuan 
jundami. Yacuta tandachina jatun utujucunapash, na canguna allashcachu. 
Olivos quirucunapash, uvas yuracunapash, na canguna tarpushcachu. 
Ashtahuangarin chaicunataca, na munangacamanmi micunajunguichi. 
12Ña chaiman yaicushpaca, Egipto llactapi gañan causanajushcamanda 
llujchimuj cangunata Mandaj Diosta ama cungangapaj cuidaringuichi. 
13Ashtahuangarin cangunata Mandaj Taita Diostalla manllanguichi. Paitalla 
servinguichi. Paipaj shutipilla juramentunguichi. 
14Shuj dioscunataca, na catinachu canguichi. Cangunapaj llacta muyundipi tiaj 
pueblocunapi causajcunapaj dioscunataca, na catinachu canguichi. 
15Taita Diosca, paipajlla cachun munaj Diosmi. Cangunata Mandaj Taita 
Diosca, cangunapaj chaupipimi causajun. Cangunata Mandaj Taita Dios 
ninanda fiñarishpa, cai pachamanda cangunata ama tucuilla tucuchijuchunmi, 
chaicunataca na catina canguichi. 
16Masah shuti llactapi imatapash rurachun mañashpa, cangunata Mandaj Taita 
Diosta fiñachishcashnaca, na fiñachinachu canguichi. 
17Cangunata Mandaj Taita Dios mandashcacunata, imashna causachun 
yachachishcacunata, pactachinajuchun cushca shimicunataca, aliguta 
yariashpa pactachinguichi. 
18Tucui imata can rurashcapash ali llujshichunga, Mandaj Diospaj ñaupajpica, 
imatapash cashcatapacha, imapash aligutalla rurangui. Cangunapaj ñaupa 
taitacunaman carashami nishpa, Mandaj Dios juramentushca juyailla 
llactaman yaicushpa, chai llactata japingapajmi, chashna causana cangui. 
19Mandaj Dios imashna nishcashnallata canda fiñajcunataca, cambaj 
ñaupajmanda llujchishpa cachachunmi, chashna causana cangui. 
20Jipa punllacunami cambaj huahuaca, cashna nishpa tapunga: ‘Imashna 
causanata yachachishcacunata, pactachinajuchun cushca shimicunata, imata 

rurachun mandashcacunata pactachinajuchun, ñucanchita Mandaj Taita Dios 
mandashcacunaca, ¿ima nishpata shina nijun?’ ningami. 
21Cambaj huahua shina tapujpica, cashnami nina cangui: ‘Ñucanchica 
Egiptopimi, Faraonda servishpa causarcanchi. Chai Egipto llactamandami, 
Mandaj Diosca ninan ushaita charij maquihuan llujchimurca. 
22Mandaj Diosca, ñucanchi ñaupajpimi Faraonmambash, paipaj huasipi 
causajcunamambash, imatapash rurashpa ricuchinacunata, pipash na rurai 
ushanalla jatun manllarinacunata rurarca. 
23Ñucanchi ñaupa taitacunaman carashami nishpa juramentushca llactata 
ñucanchiman carangapajmi, chaimanda llujchishpa pushamurca. 
24Mandaj Diosca, pactachinajuchun cushca tucui shimicunata 
pactachinajuchunmi mandarca. Shinallata ñucanchita Mandaj Taita Diosta 
manllashpa causanajuchunmi mandarca. Shina causashpaca, ñucanchi 
causanajuj tucui punllacuna ali richun, shinallata cunangaman 
causashcashnallata causashpa catichunmi, chashna mandarca. 
25Shina cai tucui mandashcacunata, ñucanchita Mandaj Taita Diospaj ñaupajpi, 
pai ñucanchita mandashcashnallata, aligutapacha cazushpami, imatapash 
cashcatapacha rurashpa causashun’ ninami canguichi. 

Deuteronomio 7 

Rurashcalla dioscunata ama catichunmi, cutin cutin yachachishca 
(Éx. 34:11-17) 

1Canguna yaicushpa japina llactamanmi, cangunata Mandaj Taita Diosca 
pushanga. Chaipica, ashtaca llactacunapi causanajuj heteo, gergeseo, amorreo, 
cananeo, ferezeo, heveo, jebuseo nishca gentecunatami llujchishpa 
cachanguichi. Paicunaca, ninan ashtaca cangunata yali shinlli, canchis 
llactacunami canga. 
2Cangunata Mandaj Taita Dios chai llactapi causajcunata, cangunapaj maquipi 
churajpica, paicunata mishashpami tucuillata tucuchina canguichi. 

Paicunahuanga, imatapash na ari ninajunachu canguichi. Paicunataca, 
llaquitapash na llaquinachu canguichi. 
3Paicunahuanga, na familiapura tucunachu canguichi. Cangunapaj 
ushicunataca, paicunapaj churicunahuanga, na cazarachinachu canguichi. 
Paicunapaj ushicunatapash, na cangunapaj churicunahuan cazarachinachu 
canguichi. 
4Cangunapaj churicunataca, Mandaj Diosta catinamanda anchuchijpimi, shuj 
dioscunatara servinajunga. Shina rurajpimi, Diosca nina japirinshna 
ninandapacha fiñarishpa, cangunataca ucha tucuchinga. 
5Ashtahuangarin paicunahuanga, cashnami rurana canguichi: Paicuna 
rurashca altarcunata urmachishpami, paicunapaj rumi dioscunatapash faquina 
canguichi. Asera shuti huarmi diosman rijchajcunatapash tucuchishpami, 
labrashpa rurashca dioscunatapash rupachina canguichi. 

Mandaj Diospajlla causaj gentecunamandami villajun 

6Cangunaca, cangunata Mandaj Taita Diospajlla shicanyachishca gentecunami 
canguichi. Cangunata Mandaj Taita Diosca, paipajlla juyailla gentecuna 
cachunmi agllarca. Cai pachapi causanajuj tucui gentecunata ashtahuan yali 
cachunmi agllarca. 
7Mandaj Diosca, cangunataca tucui gentecunata ashtahuan yali cashcamanda 
juyashpaca, na agllarcachu. Cangunaca, tucui gentecunata ashtahuan yali 
yangallacunami carcanguichi. 
8Ashtahuangarin Mandaj Dios juyashpallami, cangunataca agllarca. 
Cangunapaj ñaupa taitacunaman juramentushcata pactachingapajmi, ninan 
ushaita charij maquihuan llujchimurca. Cangunataca Egipto llactata jatun 
mandaj Faraonbaj ñaupajpi, gañan causanajujmanda cacharichishpami 
llujchimurca. 
9Shina cashcamanda Mandaj Taita Diostaca, Taita Diospacha cajta, imata 
nishcatapash pactachij Taita Dios cajta rijsichiyari. Paita juyashpa, pai 

mandashcacunata pactachijcunaman, pai ari nishcata huaranga 
miraicunacaman pactachij, llaquij Diosmi. 
10Ashtahuangarin paita na ricunayachijtaca, cuna cashcata paimambacha 
cushpami, llaquichishpa tucuchin. Paita fiñajcunataca, cuna cashcata 
paimambacha ucha cushpami tucuchinga. 
11Shina cashcamanda pai mandashcacunata, pactachinajuchun cushca 
shimicunata, imata rurachun pai mandashcacunata pactachinajuchun cunan 
ñuca mandashcataca, pactachinami canguichi. 

Diosta cazujcunataca, bendiciangami 
(Lev. 26:3-13; Deut. 28:1-14) 

12Imata rurachun mandashcacunata uyashpa, aliguta yarishpa 
pactachishcamandami, canda Mandaj Taita Diosca, cambaj ñaupa taitacunata 
llaquishpa, ari nishpa juramentushcataca pactachinga. 
13Cangunataca juyashpa bendiciashpami, ashtacatapacha mirachinga. 
Canmanda llujshishca huahuacunata, cambaj pambapi tarpushca 
chagracunata, ashtahuan shuj granocunata, llullu vinota, aceitetapashmi 
bendicianga. Shinallata huarmi huagracunapaj huahuacunata, ashtaca 
llamacunatapashmi bendicianga. Cambaj ñaupa taitacunaman, pai carashami 
nishpa juramentushca llactapimi, chashna bendicianga. 
14Canga, tucui gentecunata yalimi bendiciai tucungui. Canguna purapica, 
huahuata na tarichij jaripash, huahuata tarinata na yachaj huarmipash na 
tiangachu. Animalcunapash huahuata na charijca, na tiangachu. 
15Mandaj Diosca, canmandaca tucui ung:uitami anchuchinga. Egiptopi tiashca 
huañuchij tucui llaquicunataca, na cambajman cachamungachu. Chaicunataca 
canllata ricurcanguimi. Ashtahuangarin canda na ricunayachij gentecunapaj 
jahuapimi, chai llaquicunataca cachamunga. 
16Canda Mandaj Taita Dios, cambaj maquipi churashca tucuilla gentecunatami, 
na llaquishpa tucuchina cangui. Paicunapaj dioscunataca, nitijachinshna 
pandachina cajpimi, na servina cangui. 

17Cangunapaj shungupica, cashnami ninajunguichi: ‘Cai llactapi causajcunaca, 
ñucanchita yali ashtacacunamari. ¿Imashnata tucuchishunyari?’ ninguichimi. 
18Shina cajpipash, paicunataca na manllanachu cangui. Faraondapash, 
Egiptopi causajcunatapash, cangunata Mandaj Taita Dios imashna 
llaquichishcataca, aligutami yarina cangui. 
19Canda Mandaj Taita Diosca, can ricujta, ninan llaquicunata cachamushpa, 
imapash ricuchinacunata ricuchishpa, pipash na rurai ushanallacunata 
rurashpa, paipaj ushaita charij maquihuan, paipaj rigrata chutashpami, 
candaca Egiptomanda llujchimurca. Chashnallatami, canda Mandaj Taita 
Diosca, paicuna ricurimujpi can manllajuj tucui gentecunataca ruranga. 
20Shinallata canda Mandaj Taita Diosca, millai balun chuspicunata 
paicunapajman cachamushpami, cambaj ñaupajmanda pacajushpa 
quedashcacuna tucuringacaman llaquichinga. 
21Paicunapaj ñaupajpica, na shaijunshna quedanachu cangui. Canda Mandaj 
Taita Diosca, cambaj chaupipimi. Paica, manllana jatun Taita Diosmi. 
22Canda Mandaj Taita Diosca, chai llactapi causajcunataca, asha ashami 
cambaj ñaupajmanda anchuchinga. Sacha animalcuna yapa jundashpa canda 
ama llaquichinajuchunga, chai gentecunataca na ñapash tucuillata 
tucuchinachu cangui. 
23Ashtahuangarin canda Mandaj Taita Diosmi, paicunataca cambaj ñaupajpi 
churanga. Paicunataca, tucuchi tucungacamanmi, ninan llaquicunahuan 
llaquichinga. 
24Paicunata jatun mandajcunatapash, Diosllatami cambaj maquipi churanga. 
Canmi, paicunapaj shuticunatapash cai pachamanda chingachingui. Can 
tucuillata tucuchingacamanmi, cangunahuanga pipash na macanajui ushanga. 
25Labrashpa rurashca paicunapaj dioscunatapash rupachinami cangui. 
Paicunapaj culquita, orotapash cangunapaj cachun japingapaj, na munanachu 

cangui. Nitijanshna ama pandangapajmi, chaicunataca na japina cangui. 
Chaitaca, canda Mandaj Taita Diosca millanayachinmi. 
26Dios tucuchingapaj shicanyachi tucushca ama cangapaca, imapash 
millanayaicunataca, cambaj huasiman na apanachu cangui. Chaicunataca, Dios 
tucuchingapaj shicanyachishca cajpimi ninandapacha millanayachina, na 
ricunayachina cangui. 

Deuteronomio 8 

Israelcuna japina llactaca juyaillagumi 

1Mandashca tucui shimicunata pactachinajuchun cunan ñuca mandashcataca, 
ninanda mirashpa causangapajmi aliguta yariashpami pactachina cannguichi. 
Cangunapaj ñaupa taitacunaman, Mandaj Dios carashami nishpa 
juramentushca llactaman yaicushpa japingapajmi, chashna pactachina 
cannguichi. 
2Canda Mandaj Taita Dios cai chuscu chunga huatacunata, jichushca pambata 
pushamushca tucui ñangunataca yarinami cangui. Paica, can imashna cajta, 
cambaj shungupi imashna yarijujta, pai mandashcacunata pactachijta, na 
pactachijta ricungapaj llaquichishpami, shina pushajurca. 
3Paica, chai pambapica yarjaihuan llaquichishca jipapash, micushpa shinlli 
tucuchunmi, maná shuti micunata cararca. Cangunapash, cangunapaj ñaupa 
taitacunapash na rijsishca micunatami cararca. Chaitaca, runaca na 
micunahuanlla causana cajta, ashtahuangarin Mandaj Dios rimashca 
shimicunahuan causana cajta yachachingapajmi, shina cararca. 
4Chai chuscu chunga huatapica, canguna churajushcacunapash ima horapash 
na tucurircachu. Chaquipash na punguircachu. 
5Shinallata cambaj shungupipash, aliguta yariyari. Imashnami shuj taitaca, 
paipaj churita llaquichin, shinallatami canda Mandaj Taita Diospash 
llaquichin. 

6Shina cashcamanda, canda Mandaj Taita Dios mandashcacunata cazushpa, 
paipaj ñangunapi purishpa, paita manllayari. 
7Canda Mandaj Taita Diosca, candaca ali juyailla llactamanmi pushanga. Chai 
llactaca, jatun larca yacunapash, ashtaca yacucunapash, pugyucunapash, 
llujshijuj yacucunapash tiaj llactami. Chai yacucunaca pambacunapi, 
urcucunapimi jicharijun. 
8Chai llactaca trigopash, cebadapash, uvaspash, jigospash, granadillaspash, 
olivospashmi tiaj llactami. Shinallata aceitepash, balun mishquipash tiaj 
llactami. 
9Chai llactapica, ima micunatapash na ashatalla micunguichu. Chaipica, 
imapash na illangachu. Chai llactapi tiaj rumicunaca, jirrucunashnami. 
Urcucunamandaca, cobretami llujchingui. 
10Canga, na munangacaman micushpami, juyailla llactata carashcamandaca, 
canda Mandaj Taita Diostapash aligumari cangui ningui. 

Taita Diosta ama cungachunmi, shinllita tacurishca 

11Canda Mandaj Taita Diosta ama cungangapaca, cuidarinami canguichi. Pai 
mandashcacunata, pactachinajuchun cushca shimicunata, imata rurachun 
mandashcacunata, pactachinajuchun cunan ñuca mandashcata 
pactachingapajmi, chashna cuidarina cangui. 
12Canga, na munangacaman micushpa, huasicunatapash alicunata 
shayachishpami, chaipi causangui. 
13Shinallata cambaj huagracunapash, llamacunapash ashtacami miranga. 
Culquitapash, orotapash, tucui imacunatapash, ashtacatami mirachingui. 
14Shina charishpara, cambaj shungupi jariyashpa, Egipto llactapi gañan 
causajujmanda llujchimuj canda Mandaj Taita Diosta cunganguiman. 
15Candaca, millai millai culebracunapash, alacrangunapash junda, manllanayi, 
jichushca jatun pambapi purichunmi saquirca. Yacupash, na tiaj pushtutami 

pushamurca. Yacunayachijpipash, paillatami ninan shinlli jatun rumimanda 
yacuta llujchirca. 
16Chai jichushca pambapimi, cambaj ñaupa taitacuna na rijsishca maná shuti 
micunata micushpa, shinlli tucuchun cararca. Chai jipaca, canmanllata alita 
rurangapajmi, can imashna cajta ricungapaj llaquichishpa, cashna 
pushamurca. 
17Cambaj shungupira, cashna ninguiman: ‘Ñuca ushaihuan, ñuca maqui 
ushaihuanmi, cai tucuicacunataca charini’ ninguiman. 
18Ashtahuangarin canda Mandaj Taita Diosta yaringui. Paimi, cambaj ñaupa 
taitacunahuan ari nishpa juramentushcata pactachingapaj, imatapash 
ashtacata charichun ushaita canman caran. Chaitaca, cunan punllami 
ricujungui. 
19Ashtahuangarin canda Mandaj Taita Diosta cungashpa, shuj dioscunata 
catishpa, chaicunata cungurishpa servishpaca, tucuchi tucunguipachami 
nishpami, cunanga cangunata fiñashpa villani. 
20Mandaj Diosca, chai llactacunapi causajcunataca, cambaj ñaupajpimi 
tucuchinga. Shinallatami cambash, canda Mandaj Taita Dios rimashca 
shimicunata na cazushcamandaca tucuchi tucungui. 

Deuteronomio 9 

Taita Diosca, Canaán llactapi tiaj llactacunata tucuchingami 

1Uyaichi israelcuna*, cangunaca cunanga Jordan yacuta chimbagringuichimi. 
Cangunata yali ashtaca gentecuna, ninan shinlli runacuna causanajuj 
llactacunaman yaicushpa japingapajmi chimbanguichi. Jahua jahuacaman 
muyundita jatun pircahuan jarcashca pueblocunata japingapajmi 
chimbanguichi. 
2Chai pueblocunapica, Anac shuti runapaj mirai, manllanayai jatun 
runacunami causanajun. Paicunataca canllata rijsinguimi. Paicunamandaca, 

cashna ninajujtami uyashcangui: ‘¿Anac shuti runapaj miraicunapaj ñaupajpi 
shayaritaca, pita ushangayari?’ ninajunmi. 
3Cunanga, canda Mandaj Taita Diosca, rupachishpa tucuchij ninashna canda 
ñaupashpa rigrijujtaca yachanami cangui. Paica, cambaj ñaupajpi tucuilla 
tucuchishpami, pingaichishpa urai cumuchinga. Canga, paicunataca Mandaj 
Dios villashcashnallatami, uchalla llujchishpa tucuchina cangui. 
4Chai llactapi causajcunataca, canda Mandaj Taita Diosca cambaj 
ñaupajmandami llujchishpa cachanga. Chai jipara, cambaj shungupica cashna 
yajunguiman: ‘Ñucataca, imatapash cashcatapacha ruraj cajpimi, Mandaj 
Diosca cai llactata japichun pushamuhuashca’ yajunguiman. Mandaj Diosca, 
chai llactapi causajcunataca jatun nalicuna cajpimi, llujchishpa cachagrin. 
5Imatapash cashcatapacha rurashcamanda, shungupi aliguta yarishcamandaca, 
na paicunapaj llactata japingapaj yaicunguichu. Ashtahuangarin canda Mandaj 
Taita Diosca, chai llactapi causajcunataca paita na manllajcuna cajpimi, 
cambaj ñaupajmanda llujchigrin. Cambaj ñaupa taita Abrahamman, Isaacman, 
Jacoboman carashami nishpa, Mandaj Dios juramentushcata 
pactachingapajmi, chashna llujchigrin. 

Israelcunaca, Horeb shuti urcupimi Diosta na cazushca 
(Éx. 31:18—32:35) 

6Shina cashcamanda, caitapash yachanami cangui. Canda Mandaj Diosca, chai 
juyailla ali llactata can japichunga, can imatapash cashcatapacha ruraj 
cashcamandaca, na cushcachu. Ashtahuangarin cangunaca, shinlliyashcapacha 
gentecunami canguichi. 
7Jichushca pambapi cashpa, canda Mandaj Taita Diosta ninanda 
fiñachishcataca, na cungashpami yarina cangui. Egipto llactamanda llujshimui 
punllamandapacha, cai llactaman yaicumungacamanmi, Mandaj Diostaca na 
cazurcanguichi. 

8Cangunaca, Horeb shuti urcupi cashpami, Mandaj Diostaca ninanda 
fiñachircanguichi. Chaimandami Mandaj Diosca, cangunata tucuchingapaj 
ninanda fiñarirca. 
9Ñucaca, Mandaj Dios cangunahuan ari nishpa escribishca ishcai tabla 
rumicunata, chasquingapajmi urcuman vichai rircani. Shinamandami, 
imatapash na micushpa, yacutapash na ufiashpa, chuscu chunga punllata, 
chuscu chunga tutata chaipi carcani. 
10Chaipimi Mandaj Diosca, pai Taita Diospaj maquihuanllata escribishca ishcai 
tabla rumicunata cuhuarca. Chai rumicunapica, urcupi cashpa ñucanchi 
tandanajushca punllapi nina rupajuj chaupimanda, Mandaj Dios rimashca 
shimicunami escribishca tiajurca. 
11Chuscu chunga punlla, chuscu chunga tuta jipami, cashna tucurca: Mandaj 
Diosca, pai ari nishpa escribishca ishcai tabla rumicunatami cuhuarca. 
12Mandaj Diosca, cashnami nihuarca: ‘Jatarishpa, caimanda ucha urai ri. 
Egiptomanda can llujchimushca tucuilla gentecunami, huaglicuna tucushca. 
Paicunaca, ñapashmi ñuca mandashca ñanmandaca anchurishca. Shina 
anchurishpami, orota yacuyachishca diosta rurashca’ nihuarcami. 
13Mandaj Diosca, cashna nishpami villahuarca: ‘Ricui, cai gentecunataca, 
shinlliyashcapacha cajtami ricuni. 
14Paicunata tucuchishpa, paicunapaj shutita cai pachamanda chingachingapaj 
saquihuailla. Ashtahuangarin ñucami, canmandaca paicunatapash yali ninan 
shinlli, jatun llactata mandachun churasha’ nihuarcami. 
15Nina rupajuj urcumandaca, Dios ari nishpa escribishca ishcai tabla 
rumicunata ishcandi maquipi chaririajmi urai tigramurcani. 
16Shina tigramushpa ricushpaca, cangunata Mandaj Taita Diosta fiñashpa, 
juchata rurashcatami ñapash ricurcani. Mandaj Dios mandashca ñanmanda 
ñapash anchurishpami, orota yacuyachishpa shicu diosta rurashca 
carcanguichi. 

17Chaimandami ñucaca, ñuca ishcandi maquihuan japishpa, chai ishcai tabla 
rumicunataca, cangunapaj ñaupajpi shitashpa faquircani. 
18Chaimandami, pundashnallata chuscu chunga punllata, chuscu chunga 
tutata, Mandaj Diospaj ñaupajpi cungurishpa mañajurcani. Mandaj Diospaj 
ñaupajpi canguna nalita rurashpa, ninanda fiñachishpa juchata 
rurashcamandami, imatapash na micushpa, imatapash na ufiashpa, chashna 
mañajurcani. 
19Mandaj Diosca, ninandapacha fiñashpa cangunata tucuchigrijujpimi, 
ninanda manllarircani. Ashtahuangarin Mandaj Diosca, ñuca mañashcataca 
cutin uyahuarcarami. 
20Aarondapash tucuchingapajmi, Mandaj Diosca chashnallata ninanda 
fiñarirca. Chai punllacunapica, paimandapash chashnallatami mañajurcani. 
21Chaimandami, cangunata juchata rurachij canguna rurashca shicu diosta 
japishpa rupachircani. Chaitaca ali ali cutashpami, ñutu jacu tucungacaman 
ñuturcani. Chai jacutaca, urcumanda shamujuj larca yacupimi shitarcani. 
22Shinallata Tabera, Masah, Kibrot-hataava shuti pueblocunapipashmi, Mandaj 
Diostaca ninanda fiñachircanguichi. 
23Mandaj Diosca cangunataca, Cades-barnea shuti pueblopi cajpimi: ‘Ñuca 
carashca llactata japingapaj vichai richi’ nishpa cachajurca. Chashna 
cachajujpipash, cangunata Mandaj Taita Dios mandashcata na cazushpami 
quedarcanguichi. Cangunaca, paita na crishpami, pai rimashca shimitapash na 
cazurcanguichi. 
24Cangunaca, ñuca rijsishca punllamandapachami, Mandaj Diosta napacha 
cazujcuna carcanguichi. 
25Mandaj Diosca, cangunataca tucuchishami nircami. Shina nijpimi ñucaca, 
chuscu chunga punllata, chuscu chunga tutata, Mandaj Diospaj ñaupajpi 
cungurishpa mañajurcani. 

26Mandaj Diostaca, cashna nishpami mañajurcani: ‘Mandaj Jatun Dioslla, 
cambajlla cachun can agllashca gentecunataca, ama tucuchipaichu. 
Paicunataca, cambaj ninan ushaihuan, ninan ushaita charij cambaj maquihuan 
Egiptomanda llujchishpami quishpichircangui. 
27Canda servij Abrahamda, Isaacta, Jacobotapash yaripairi. Cai gentecuna 
shinlli cajtapash, paicuna can Diosta na cazushpa juchata rurashcatapash ama 
ricupaichu. 
28Ñucanchita llujchimushca llactapi causajcunaca, cashna ninajunman: Mandaj 
Diosca, pai carashca nishca llactaman pushaitaca, na ushashcachu. 
Ashtahuangarin fiñashpa, jichushca pambapi huañuchingapajmi, caimanda 
llujchishca ninajungami. 
29Paicunaca, cambajlla cachun can agllashca gentecunami. Paicunataca, 
canmari cambaj ninan ushaihuan, cambaj rigrata chutashpa llujchimurcangui’ 
nishpami mañarcani. 

Deuteronomio 10 

Dioshuan ari nishcatami, cutin mushujyachishca 
(Éx. 34:1-10) 

1Chai punllacunapimi, Mandaj Diosca cashna nihuarca: ‘Punda rumitashnalla, 
ishcai tabla rumicunata labrangui. Shinallata caspi arcatapash rurangui. Chai 
jipaca, urcuman ñucapajman vichai shamungui. 
2Punda can faquishca, ishcai tabla rumicunapi escribishca shimicunatallatami, 
chai rumicunapipash escribisha. Chai rumicunataca, caspi arca ucupi 
churangui’ nihuarcami. 
3Shina nijpimi, acacia nishca caspi arcata rurarcani. Shinallata ishcai tabla 
rumicunatapash, punda rumicunatashnalla labrashpa rurashpami, chai 
rumicunataca apashpa, urcuman vichai rircani. 
4Chai rumicunapimi Mandaj Diosca, canguna tandanajushca punllapi, nina 
rupajuj urcu chaupimanda, chunga mandashca shimicunata punda 

escribishcashnallata cutin escribirca. Chaicunataca, Mandaj Diosmi ñucaman 
cuhuarca. 
5Urcumanda urai tigramushpami, chai escribishca tabla rumicunataca, ñuca 
rurashca arcapi churarcani. Chai rumicunaca, cunangamanmi Mandaj Dios 
mandashcashnallata, chaipi tianajun. 
6(Chai jipami israelcunaca, Beerot-bene-jaacán shuti pugyu ladomanda 
llujshishpa, Mosera shuti puebloman rinajurca. Chai pueblopimi, Aaronga 
huañurca. Paitaca chaipillatami pambarca. Paipaj randica, Eleazar shuti paipaj 
churimi cura tucurca. 
7Chai pueblomandaca, Gudgoda shuti pueblomanmi rinajurca. Gudgoda shuti 
pueblomandaca, Jotbata shuti llactamanmi rinajurca. Chaipica, larca 
yacucunapash tiaj llactami carca. 
8Chai huatacunapimi Mandaj Diosca, Leví shuti ailluta shicanyachirca. 
Paicunataca, Mandaj Dioshuan ari ninajushpa escribishcata alichina arcata 
apanajuchun, Mandaj Diospaj ñaupajpi servinajuchun, Diospaj shutipi 
cunangaman bendicianajuchunmi shicanyachirca. 
9Shinamandami levitacunaca, paicunapaj huauqui purapica, imata 
japinatapash na charirca. Canda Mandaj Taita Dios imashna nishcashnallata, 
paicuna japinaca Mandaj Diosmi). 
10Ñucaca, punda punllacunashnallatami chuscu chunga punllata, chuscu 
chunga tutata, urcupi carcani. Mandaj Diosca, ñuca mañashcata cutin 
uyashpami, pai Mandaj Diosca, cangunataca na tucuchingapaj munarca. 
11Mandaj Diosca, cashnami nihuarca: ‘Gentecunata ñaupashpa ringapaj jatari. 
Cangunapaj ñaupa taitacunaman carasha nishca llactaman yaicushpa 
japingapaj ñaupashpa ringui’ nihuarcami. 

Taita Diosca, paitalla cazuchunmi munan 

12Cunanga israelcuna, cangunata Mandaj Taita Diosca, ¿imatata cangunataca 
mañan? Ashtahuangarin cangunata Mandaj Taita Diosta manllachun, tucui pai 

mandashcacunata cazushpa causachunmi mañan. Shinallata cangunata Mandaj 
Taita Diosta tucui shunguhuan, tucui almahuan juyashpa, servishpa 
causachunmi mañan. 
13Shinallata Mandaj Dios mandashcacunata, pactachinajuchun cushca 
shimicunata pactachishpa causachunmi mañan. Chaicunataca, canguna tucuipi 
ali llujshichunmi cunan yachachijuni. 
14Ricuichi, jahua pachapash, ashtahuan jahuaman jahua pachapash, chaipi 
tucui imalla tiajcunapash, cai pachapash, cai pachapi imalla tiajcunapash, 
cangunata Mandaj Taita Diospajmi. 
15Mandaj Diosca, cangunapaj ñaupa taitacunatalla alicachishpami juyarca. 
Shinamandami paicunapaj cati miraicunata agllarca. Tucui gente 
puramandaca, cangunata agllashcatami cunan punllacaman ricunchi. 
16Circuncisión nishcata rurashpa, cangunapaj shungumanda asha carata 
anchuchinshnami causana canguichi. Na ashtahuan shinllicunapacha tucushpa 
causanachu canguichi. 
17Cangunata Mandaj Taita Diosca, tucui dioscunapaj Taita Diosmi, 
mandajcunata Mandajmi. Paica, tucuicuna manllana, ninan ushaita charij 
jatun Taita Diosmi. Paica, na ñavita ricushpalla llaquichij, imatapash pacalla 
cujpi na japij Diosmi. 
18Paica, taita mama illaj huahuagumambash, sapalla mamagumambash, 
imatapash cashcatapacha ruraj Diosmi. Shinallata shuj llactamanda shamushca 
runagumambash, juyashpa micunata, churajunata caraj Diosmi. 
19Cangunapash Egipto llactapica, shuj llactamanda rishpami causarcanguichi. 
Chaimandami, shuj llactamanda shamushca runagutaca juyana canguichi. 
20Cangunata Mandaj Taita Diostami manllana canguichi. Paitallami servishpa 
causana canguichi. Paitallami catina canguichi. Paipaj shutipillami 
juramentuna canguichi. 

21Paica, canguna alicachina Diosmi. Paimi, pipash na rurai ushanallacunata, 
jatun manllarinacunata cangunaman ruraj Taita Dios. Chaicunataca, 
cangunapaj ñavihuambachami ricurcanguichi. 
22Cangunapaj ñaupa taitacunaca, canchis chunga purallami Egiptoman urai 
rirca. Ashtahuangarin cunanga, cangunataca Mandaj Diosmi, jahua pachapi 
tiaj luzerocunatashna ashtacata mirachishca. 

Deuteronomio 11 

Mandaj Diosca, tucui ushaitami charin 

1Cangunaca, cangunata Mandaj Taita Diostami juyana canguichi. Pai 
mandashcacunata, pactachinajuchun pai cushca shimicunata, imata rurachun 
mandashcacunataca, punllandi pactachishpami causana canguichi. 
2Cangunata Mandaj Taita Dios llaquichishcatapash na yachaj, chaitaca 
ricuitapash na ricushca, cangunapaj huahuacunataca na rimajunichu. 
Cunanga, chaita yachanami canguichi. Paicunaca, pipash na rurai 
ushanallacunata rurajtapash, ninan ushaita charij, paipaj maquihuan imata 
rurajtapash, paipaj rigrata chutashcatapash na ricushcachu. 
3Egiptopica, Egipto llactata jatun mandaj Faraonmambash, tucuilla 
gentecunamambash, imatapash rurashpa ricuchinacunata, pai imatalla 
rurajtaca na ricushcachu. 
4Egipto llacta soldadocunata, caballocunata, macanajuna carretacunata imata 
rurajtapash na ricushcachu. Cangunata catishpa shamunajujpi Puca Cucha 
ninanda jatarishpa paicunata imashna quilpajtapash na ricushcachu. Mandaj 
Diosmi paicunataca, cunangaman tucuchirca. 
5Cai pushtuman chayamungacaman, jichushca pambapi cangunata imatalla 
rurashcatapash na ricushcachu. 
6Rubenbaj mirai Eliab shuti runapaj churi Datán shuti runata, Abiram shuti 
runata, imata rurajtapash na ricushcachu. Paicunataca, alpa mama 
pascarishpami paicunatapash, paicunapaj tucuilla familiacunatapash, 

paicunapaj carpacunandi, tucuilla animalcunandi, tucui israelcunapaj 
chaupimanda langarca. 
7Ashtahuangarin cangunami, pipash na rurai ushanacunata, Mandaj Dios 
tucuita rurashcataca, cangunapaj ñavihuambachami ricurcanguichi. 

Taita Diosca, pai carashami nishca llactatami bendiciashca 

8Cangunaman cunan ñuca villashca cai tucui mandashcacunataca 
pactachinami canguichi. Ali shinllicuna tucushpa, canguna japingapaj rinajuj 
llactata japingapajmi, chashna pactachina canguichi. 
9Shina pactachishpami cangunapaj ñaupa taitacunaman, paicunapaj 
miraicunamambash carashami nishpa Mandaj Dios juramentushca llactapica, 
unai huatacunata causanguichi. Chai llactapica lechepash, balun mishquipash 
ashtacapachami tian. 
10Canguna japingapaj yaicunajuj llactaca, na canguna llujshimushca Egipto 
llactashnachu. Chaipica muyucunata tarpushpami, micuna muyucunata 
tarpushca huertapishnalla cangunapaj chaquihuan jichashpa tarpun 
carcanguichi. 
11Ashtahuangarin canguna japingapaj rinajuj llactaca urcucunapash, pugru 
pambacunapash jahua pachamanda tamiashca yacuhuan fucuj llactamari. 
12Chai llactataca, cangunata Mandaj Taita Diosmi huacaichijun. Cangunata 
Mandaj Taita Diosca, huata callarimanda huata tucuringacamanmi, ricuriashpa 
ima horapash huacaichijun. 
13Cunan cangunaman ñuca mandashpa yachachishcata yariashpa, 
pactachishpa causanguichi. Cangunata Mandaj Taita Diosta juyashpa, tucui 
shunguhuan, tucui almahuan servishpa causanguichi. 
14Shina causajpica, pundalla tamiatapash, jipalla tamiatapashmi tamiana 
punllacunapillata cangunapaj alpacunapi tamiachisha. Shina tamiachijpimi 
granotapash, vinotapash, aceitetapash tandachinguichi. 

15Shinallata cambaj pambapipash, cambaj animalcunamanmi, ashtaca 
jihuacunata viñachisha. Cambash, na munangacamanmi micungui. 
16Shina cashcamanda cangunapaj shungupi pandarinata, Diosmanda 
anchurishpa, shuj dioscunatara servishpa, paicunapaj ñaupajpi cungurinataca 
cuidarinami canguichi. 
17Chashna rurajpica, Mandaj Diosca nina japirinshna ninandapacha 
fiñarishpami, jahua pachata vichashpa na tamiachinga. Shinallata alpapica, 
granopash na fucungachu. Shinamandami, Mandaj Dios carashca ali llactapica, 
ñapash huañunguichi. 
18Shinamandami, ñuca mandashpa yachachishca cai shimicunataca, 
cangunapaj shungupi, cangunapaj almapi huacaichina canguichi. Shinallata 
shuj ricuchina cachunmi, chai mandashcacunataca cangunapaj maquipi, 
cangunapaj frentepi huatarina canguichi. 
19Cai shimicunacunataca, huasipi tianajushpapash, ñambi purinajushpapash, 
puñungapaj siririnajushpapash, jatarinajushpapashmi, cangunapaj 
huahuacunaman yachachina canguichi. 
20Cangunapaj huasi pilarcunapipash, pungucunapipashmi escribina canguichi. 
21Cangunapaj ñaupa taitacunaman carashami nishpa Mandaj Dios 
juramentushca llactapi cangunapash, cangunapaj miraicunapash, ashtaca 
huatacunata causangapajmi chashna rurana canguichi. Chai llactapica, jahua 
pachapishna ashtaca punllacunatami causanguichi. 
22Tucui cai mandashcacunata, canguna pactachinajuchun ñuca mandashpa 
yachachishcataca, na cungashpa yariashpami pactachina canguichi. Cangunata 
Mandaj Taita Diosta juyashpami, paita catishpa, paipaj ñambi purina 
canguichi. 
23Chashna causajpimi, Mandaj Diospash cai llactapi tucui causajcunataca, 
cangunapaj ñaupajmanda llujchishpa cachanga. Shinallata, cangunatapash yali 

ushaita charij, ninan shinlli cai gentecunata mishashpami, paicunapaj 
llactacunataca quichunguichi. 
24Canguna maipi sarushca pushtucunapash, cangunapajmi canga. Chai 
llactaca, jichushca pambamanda Líbano shuti llactacaman, Eufrates shuti jatun 
yacumanda, indi huashajuj lado mama cuchacamanmi, cangunapaj llacta 
canga. 
25Cangunahuanga, pipash na chimbapura shayari ushangachu. Canguna maijan 
llactaman sarushpa yaicujpipash, pai imashna nishcashnallatami, chai llactapi 
causajcunapica, cangunata Mandaj Taita Diosca jatun manllaita churanga. 
26Ricuichi cunanmi ñucaca, bendiciai tucunata, llaquichi tucunata cangunapaj 
ñaupajpi churani. 
27Cangunata Mandaj Taita Dios mandashcacunata uyashpa, ali causachun ñuca 
mandashcacunashcata cazushpaca, bendiciai tucunguichimi. 
28Ashtahuangarin cangunata Mandaj Taita Dios mandashcacunata na 
uyashpami, ali causachun cunan ñuca mandashcamanda anchuringuichi. 
Canguna na rijsishca shuj dioscunatara catingapajmi, chashna anchuringuichi. 
Shina causashpaca, llaquichi tucunguichimi. 
29Can japingapaj rijuj llactamanmi, canda Mandaj Taita Diosca pushanga. 
Chaipica, Gerizim shuti urcupimi, bendiciai tucunata ricuchingui. Llaquichi 
tucunataca, Ebal shuti urcupimi ricuchingui. 
30Chai urcucunaca, Jordán yacu chimba ladoman, indi huashajuj ladoman 
rishpa, cananeocunapaj llactapimi. Chai Canaán llactaca, encina nishca 
quirucuna tiaj More shuti pamba ladollapi tiaj Gilgal shuti pueblo ladopimi. 
31Cangunata Mandaj Taita Dios carashca llactata japingapajmi, Jordán yacuta 
chimbanguichi. Chai llactata japishpami, chai llactapi causanguichi. 
32Pactachinajuchun cushca tucui shimicunata, imata rurachun ñuca 
mandashcacunata cangunaman ricuchishpa, cunan ñuca mandashcataca 
yariashpami pactachina canguichi. 



596 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

Deuteronomio 12 

Diospaj huasipillami, imatapash Diosman carana cashca 

1Cangunapaj ñaupa taitacunata Mandaj Taita Dios, cangunaman carashca 
llactata japishpami, chaipi causanguichi. Chaipimi, pactachinajuchun cushca 
cai shimicunata, imata rurachun cai mandashcacunata yariashpa pactachishpa 
causana canguichi. Cai pachapi canguna causanajui tucui punllacunapi 
pactachishpa causachun mandashcacunaca, caicunami. 
2Canguna japigrijuj llactacunapi causajcuna, paicunapaj dioscunata servishpa 
causanajushca pushtucunataca, tucuillatami tucuchina canguichi. Paicunaca, 
urcucunapi, lomacunapi, fanga junda quiru ucucunapimi servishpa 
causanajurca. 
3Paicunapaj altarcunata urmachishpa, rumi dioscunata faquishpa, Asera shuti 
huarmi diosman rijchaj paicunapaj dioscunatapash, rupachishpa 
tucuchinguichi. Labrashpa rurashca paicunapaj dioscunataca tucuillata 
tucuchinguichi. Shina rurashpami, chaicunapaj shutitaca chai llactamanda 
chingachinguichi. 
4Cangunata Mandaj Taita Diostaca, na chashna ruranachu canguichi. 
5Ashtahuangarin cangunata Mandaj Taita Diosca, cangunapaj tucui aillu 
puramandaca, paipaj shutita chaipi churangapaj, pai causangapajmi, shuj 
pushtuta agllanga. Chaitami mascana canguichi. Paita yaringapaca, chaimanmi 
rina canguichi. 
6Chaimanmi, tucuillata rupachina animalcunatapash, Diosman cushpa 
huañuchina animalcunatapash, apana canguichi. Shinallata chungamanda 
shujguta cunatapash, cangunapaj maquihuan vichai ricuchishpa cunatapash, 
carashumbachami nishca caranatapash, cangunapaj tucui munaihuan imaguta 
caranatapash, chaimanmi apana canguichi. Shinallata punda huachashca 
huagracunatapash, llamacunatapashmi apana canguichi. 
7Chaipimi, cangunata Mandaj Taita Diospaj ñaupajpi cangunapash, cangunapaj 
familiacunapash micushpa cushijunguichi. Cangunapaj maquihuan imatalla 

rurashcapipash, cangunata Mandaj Taita Dios bendiciashcamandami, ninanda 
cushijunguichi. 
8Cunanmi caipica, ñucanchi munaita imatapash alitashnalla rurashpa 
causanajunchi. Ashtahuangarin chaipica, na shinallata rurashpa catinachu 
canguichi. 
9Canguna samachun, cangunata Mandaj Taita Dios carashca llactamanga, 
cunangaman nara yaicushpachu purinajunguichi. 
10Ashtahuangarin Jordán yacuta chimbashpami, cangunata Mandaj Taita Dios 
carajuj llactaman yaicushpa causanguichi. Chaipica, paillatami cangunapaj 
muyundipi causaj cangunata tucui fiñajcunamanda samachinga. Chaipica, 
imatapash na manllashpami causanguichi. 
11Cangunata Mandaj Taita Diosllata, paipaj shutita chaipi churangapaj 
agllashca pushtumanmi, ñuca tucui ima mandashcacunata apana canguichi: 
Tucuillata rupachina animalcunatapash, Diosman cushpa huañuchina 
animalcunatapash, chaimanmi apana canguichi. Shinallata chungamanda 
shujguta cunatapash, cangunapaj maquihuan vichai ricuchishpa cunatapash, 
cangunapaj shimihuambacha Mandaj Diosman carashami nishpa 
agllashcatapash chaimanmi apana canguichi. 
12Chashna apashpami cangunata Mandaj Taita Diospaj ñaupajman cangunapaj 
churicunandi, ushicunandi, cangunata servij jaricunandi, paicunapaj 
huarmicunandi, cangunapaj llactapi causaj tucuilla levitacunandi 
tandanajushpa, jatun micuita rurashpa cushijuna canguichi. Levitacunaca, 
canguna purapica ima alpatapash na charingachu. 
13Diosman cushpa tucuillata rupachina animalta, maipipash 
rupachinamandaca cuidarinami canguichi. 
14Ashtahuangarin cangunapaj aillu puracunapi, Mandaj Dios agllashca 
pushtupillami, tucuillata rupachina canguichi. Chaipimi, tucui ñuca 
mandashcacunata rurana canguichi. 

15Shina cashpapash imashna can munashcaguta, canda Mandaj Taita Dios 
imashna bendiciashpa carashcashnallata, canguna causanajuj 
pueblocunapillata huañuchishpa, aichataca micunguilla. Chai aichataca, mapa 
cashpapash, mapa illaj cashpapash, gacela nishca, ciervo nishca tarugacunapaj 
aichata micunshnallata micungallami. 
16Ashtahuangarin yahuartallami, na micuna canguichi. Yahuartaca, 
yacutashnami alpapi talina canguichi. 
17Can causajuj pueblocunapica, chungamanda shujguta Diosman cushca 
granocunatapash, aceitetapash, vinotapash na micunachu cangui. Shinallata 
punda huacharishca huagracunatapash, llamacunatapash, cambaj 
shimihuambacha Diosman carashami nishcatapash, cambaj tucui munaihuan 
imaguta carashcatapash, cambaj maquihuan vichai ricuchishpa 
carashcacunatapash na micunachu cangui. 
18Ashtahuangarin canda Mandaj Taita Dios agllashca pushtupimi, canda 
Mandaj Taita Diospaj ñaupajpi micuna cangui. Chaipica, cambaj churicunandi, 
ushicunandi, canda servij jaricunandi, canda servij huarmicunandi, cambaj 
pueblocunapi causanajuj levitacunandi tandanajushpami micuna canguichi. 
Chashna rurashpami, canda Mandaj Taita Diospaj ñaupajpica, cambaj 
maquihuan imatalla rurashcamandapash cushijungui. 
19Cai pachapi can causajui punllacunapi, levitacunata jichushpa 
saquinamandaca, cuidarinami cangui. 
20Canda Mandaj Taita Diosca, pai imashna nishcashnallatami, cambaj 
llactataca ashtahuan jatunyachinga. Shina rurajpica: ‘Aichata micungapajmi 
munani’ ninguimi. Shina micunayachishpaca, imashna munashcashnallata 
micunguilla. 
21Canda Mandaj Taita Dios paipaj shutita chaipi churangapaj agllashca 
pushtuca, can causajuj pushtumanda carupimi canga. Shina cajpica, Mandaj 
Dios carashca cambaj huagracunata, llamacunataca, ñuca mandashcashna 
cambaj huasipillata huañuchishpa, can munashcaguta micunguilla. 

22Chai aichataca, gacela nishca, ciervo nishca tarugacunapaj aichata 
micunshnalla micunguilla. Chaitaca mapa cashpapash, mapa illaj cashpapash 
micunguilla. 
23Ashtahuangarin yahuarta micuna yuyaitaca, napacha japinachu cangui. 
Yahuarpimi causai tian. Shinamandami aichataca, yahuar illajta micuna 
cangui. 
24Yahuartaca na micunachu cangui, yacutashnami alpapi talina cangui. 
25Cambash, cambaj cati huahuacunapash, tucuipi ali llujshingapajmi, chai 
yahuartaca na micuna cangui. Mandaj Diospaj ñaupajpi aliguta rurashpa 
causashpami, chashna ali causangui. 
26Ashtahuangarin Mandaj Diosman carangapaj shicanyachishcacunata, cambaj 
shimihuambacha Diosman carashami nishcacunatapash, paita yarichun 
agllashca pueblomanmi apashpa shamuna cangui. 
27Tucuillata rupachina animalcunataca aichatapash, yahuartapash, canda 
Mandaj Taita Diospaj altarpi cunguilla. Diosman cushpa huañuchishca 
animalcunapaj yahuartaca, canda Mandaj Diospaj altarpi talichingui. Chaipaj 
jipami, aichataca micui ushangui. 
28Ñuca mandashca shimicunata cazushpa pactachishpa causangui. Canda 
Mandaj Taita Diospaj ñaupajpica, imatapash aliguta rurashpami cambash, 
cambaj cati huahuacunapash, tucui causaipi ali causanguichi. 

Yanga dioscunata ama mañachunmi, cutin cutin yachachishca 

29Cangunapaj cachun japina llactacunapi causajcunataca, cangunata Mandaj 
Taita Diosca, tucuillatami cangunapaj ñaupajmandaca tucuchinga. Chai 
jipami, cangunaca chai llactapi causanguichi. 
30Cangunapaj ñaupajpi paicuna tucuchi tucushca jipa, paicunata catishpa 
nitijanshna pandarinamandaca cuidaringuichi. Chai gentecunapaj 
dioscunamandaca: ‘Imashna chai gentecuna, paicunapaj dioscunata servishpa 

causanshnallata, ñucanchipash servishunchi’ nishpallapash, na parlanachu 
canguichi. 
31Cangunata Mandaj Taita Diostaca, na chashna ruranachu canguichi. Chai 
gentecunaca, Mandaj Dios na ricunayachishcatami, paicunapaj dioscunaman 
millanayaicunata ruranajurca. Paicunapaj churicunata, paicunapaj 
ushicunatallatami, paicunapaj dioscunaman cushpa rupachinajurca. 
32Tucui ñuca mandashcacunataca, aliguta yarishpami rurana canguichi. Shuj 
shimitallapash chaipica, na mirachinachu canguichi. Anchuchitapash, na 
anchuchinachu canguichi. 

Deuteronomio 13 

1Canguna purapi shuj villaj, na cashpaca muscuipi imatapash ricuj 
jatarishpaca, imatapash rurashpa ricuchinata, na cashpaca jatun 
manllarinacunata ruranatami villajunga. 
2Paicunaca: ‘Ricuichi, canguna na rijsishca, shuj dioscunata catishpa jacuchi, 
paicunata servishunchi’ nishpami villanajunga. Shina villashpa imatapash 
rurashpa ricuchishcacuna, na cashpaca jatun manllarinacuna rurashcacuna 
pactangapashchari. 
3Shina pactajpipash, chai villaj runa villajuj shimicunata, na cashpaca muscuipi 
imata ricushpa villajujtaca, napacha uyanachu canguichi. Cangunata Mandaj 
Taita Diosca, pai Mandaj Taita Diosta tucui shunguhuan, tucui almahuan 
juyajta, na juyajta yachangapajmi, chashna rurachun saquijunga. 
4Ashtahuangarin cangunata Mandaj Taita Diostalla catinguichi. Paitalla 
manllashpa, pai mandashcacunata pactachishpa, pai rimashcacunata 
uyanguichi. Paitalla servinguichi, paitalla catinguichi. 
5Chai villajpash, na cashpaca muscuipi imata ricushpa villajpash huañuchi 
tucungami. Egipto llactapi causajcunata servishpa causanajujpi llujchishpa, 
quishpichij cangunata Mandaj Taita Diosta na cazuna yuyaita cushcamandami, 
paica huañuchi tucunga. Shinallata can imashna causachun, canda Mandaj 

Taita Dios ricuchishca ñanmandapash anchuchingapajmi, paica munarca. 
Chashna rurashpami, cangunapaj chaupipi tiaj nalitaca anchuchinguichi. 
6Shinallata cambaj mamanda huauquillata, na cashpaca cambaj churillata, 
cambaj ushillata, cambaj huarmillata, na cashpaca cambaj ali cumballatami 
pacallaguta, cashna nijunga: ‘Cangunapash, cangunapaj taitacunapash, na 
rijsishca, shuj dioscunata servingapaj jacuchi’ ningami. 
7Cangunaca, cai pachapi cangunapaj muyundi llactacunapi causajcunapaj 
dioscunataca, ladolla llactapi, carulla llactapi causajcunapaj dioscunatapash, 
cai pacha manñamanda, cai pacha tucuri manñacaman na servigrinachu 
canguichi. 
8Chai runa chashna nichunga, na saquinachu cangui. Paitaca, uyaitapash na 
uyanachu cangui. Paitaca, na llaquishpa ricunachu cangui. Paitaca, napacha 
llaquinachu cangui. Pai chashna nijushcataca, na pacanachu cangui. 
9Ashtahuangarin chai runataca huañuchinami cangui. Paita huañuchingapaca, 
canrami rumihuan pegai callarina cangui. Chai jipami, tucui gentecunapash 
chashnallata ruranajunga. 
10Egipto llactapi gañan causanajujpi llujchimuj, canda Mandaj Taita 
Diosmanda anchuchingapaj munashcamandami, chai runataca 
huañungacaman rumihuan pegana canguichi. 
11Tucui israelcuna chaita uyashpaca manllarinajuchun, cangunapaj 
chaupipica, cutinga ama chashna nalita ruranajuchunmi, chashna rurana 
canguichi. 
12Can causachun canda Mandaj Taita Dios carashca maijan pueblopi 
cashpapashmi, chashna ninajujta uyangui. 
13Paicunaca, Diosta na manllaj runacuna tucushpami canguna puramandallata 
llujshishcanga. Paicunaca, chai pueblopi causajcunatami: ‘Canguna na 
rijsishca, shuj dioscunata jacuchi servishunchi’ nishpa, pushangapajpacha 
munanga. 

14Chashna uyarijpica, shinapacha cajta, na shinapacha cajtapash purishpa, 
alipacha tapushpa canllata yachangui. Chashna tapushpaca, canguna purapica 
chashna millanayaita rurashcapacha cajtami yachangui. 
15Shina yachashpaca, chai pueblopi causajcunataca, espadahuan 
chugrichishpami huañuchina cangui. Chai pueblopi tucui ima tiashcatapashmi 
tucuchina cangui. Shinallata paicunapaj animalcunatapashmi, espadahuan 
huañuchina cangui. 
16Chaipi tucui imalla tiashcatapash, chaupi plazapi tandachishpami, chai 
pueblotaca, chaipi tucui imalla tiashcacunandi rupachishpa tucuchina cangui. 
Tucui chaicunataca, canda Mandaj Taita Diosman cushpa tucuillata 
rupachinshnami rupachina cangui. Chai puebloca, causaita causaicamanmi 
rumi mundunlla siringa. Chai pueblotaca, cutinga na ashtahuan pipash 
shayachingachu. 
17Chaipi tiashcacunataca, Dios tucuchingapaj shicanyachishca cashcamanda, 
ama imatapash japinguichu. Nina japirinshna, Mandaj Dios ninanda 
fiñarishcamanda ali tucushpa, canda llaquishpa, canda juyashpa, cambaj 
ñaupa taitacunaman imashna juramentushcashnallata, ashtacata 
mirachijuchunmi, imatapash na japina cangui. 
18Canda Mandaj Taita Dios rimashcata cazushpa, tucui pai imatalla 
mandashcacunata cunan canman ñuca mandashcataca pactachinami cangui. 
Canda Mandaj Taita Diospaj ñaupajpi aliguta rurangapajmi, chashna 
pactachina cangui. 

Deuteronomio 14 

1Cangunaca, cangunata Mandaj Taita Diospaj huahuacunami canguichi. Shina 
cashcamanda maijambash huañujpica, cangunaca na chugririnachu canguichi. 
Ajchatapash, na ruturinachu canguichi. 
2Cangunaca, cangunata Mandaj Taita Diospajlla shicanyachishca gentecunami 
canguichi. Mandaj Diosmi cangunataca, paipajlla gentecuna cachun, tucui cai 
pachapi causajcunapaj chaupimanda cangunatalla agllarca. 

Mapa animalcunamanda, mapa illaj animalcunamandami villajun 
(Lev. 11:1-47) 

3Mapami nishcataca, imatallapash na micunachu canguichi. 
4Canguna micui ushana animalcunaca, caicunami: Huagrata, llamata, chivota, 
5ciervo nishca, gacela nishca, corzo nishca animalcunata, urcu chivota, íbice 
nishca, antílope nishca animalcunata, urcupi causaj jari llamatami micui 
ushanguichi. 
6Micushcata tigrachishpa acuj tucui animalcunata, parca silluta charij 
animalcunatallami, micui ushanguichi. 
7Ashtahuangarin micushcata tigrachishpa acuj puracunamanda, parca 
sillucunata charij puracunamandaca, cai animalcunatami na micuna canguichi: 
Camellota, liebre nishca animalta, conejotami na micui ushanguichi. Chai 
animalcunaca, micushcata tigrachishpa acuj cashpapash, na parca sillucunata 
charinllu. Chaicunaca mapami canga. 
8Cuchitapash, na micunachu canguichi. Cuchica, parca sillucunata 
charishpapash, micushcata tigrachishpa na acuj animal cashcamanda, chaica 
mapami canga. Chai tucui animalcunapaj aichataca, na micunachu canguichi. 
Chaicunataca, huañujpipash na tacarinachu canguichi. 
9Yacupi causaj tucui animalcunamandaca, caicunatallami micui ushanguichi: 
Alascunata, escamacunata charij tucui animalcunatallami micui ushanguichi. 
10Ashtahuangarin alasta, escamata na charij tucui animalcunataca, na 
micunachu canguichi. Chaicunaca mapami canga. 
11Alasyu tucui animalcunata, na mapachu nishcacunataca micunallami 
canguichi. 
12Caicunatami, na micui ushana canguichi: Jatun angata, quebrantahuesos 
nishca, azor nishca animalcunatami, na micui ushanguichi. 
13Gallinazota, milano nishca animalcuna, pai puralla imashna mirashcata, 

14cuervo nishca tucui animalcuna, pai puralla imashna mirashca 
animalcunatami, na micui ushanguichi. 
15Avestruz nishcata, lechuzata, gaviota nishca animalcuna, pai puralla imashna 
mirashcata, gavilangunatami, na micui ushanguichi. 
16Shinallata chushij, ibis, calamón, 
17pelícano, cundur, somormujo nishca animalcunatami na micui ushanguichi. 
18Shinallata cig:ueña, garza nishca animalcuna, pai puralla imashna 
mirashcata, abubilla, murciélago nishca animalcunatami, na micui 
ushanguichi. 
19Alasyu tucui jurucunami, mapa canga. Chaicunataca, na micunachu. 
20Jahuata rij alasyu tucui animalcunata, na mapachu nishcacunataca 
micunguichilla. 
21Ima animal huañushcatapash, na micunachu canguichi. Chaitaca, shuj 
llactamanda shamushpa cangunapaj pueblopi causanajuj runacunamanmi cuna 
canguichi. Paicunaca micungallami. Na cashpaca, shuj llactamanda shamushca 
shuj runacunamanmi jatuna canguichi. Cangunaca, Mandaj Taita Diospajlla 
cachun shicanyachishca gentecunami canguichi. Huahua chivopaj aichataca, 
mamapaj lechepica ama yanuguichu. 

Chungamanda shujguta cuchun mandashcami 

22Cambaj pambapi huatapi huatapi fucushca tucui granocunamandami, 
chungamanda shujguta na cungashpa cuna cangui. 
23Chungamanda shicanyachishcataca trigota, vinota, aceiteta, punda 
huacharishca huagracunata, llamacunatapash, canda Mandaj Taita Diospaj 
ñaupajpimi, paipaj shutita chaipi churangapaj agllashca pushtupi micuna 
cangui. Canda Mandaj Taita Diosta, punllandi manllashpa causanata 
yachajungapajmi, chashna rurana cangui. 

24Canda Mandaj Taita Dios bendiciajpica, canda Mandaj Taita Dios paipaj 
shutita chaipi churangapaj agllashca pushtuman ringapaj carupacha cajpi na 
apai ushashpaca, na chaiman apanachu cangui. 
25Shina cajpica, chungamanda shujguta cushcacunataca jatushpa, canllata 
alichishpa charijunguilla. Chai jipaca, canda Mandaj Taita Dios agllashca 
pushtuman apashpa shamunguilla. 
26Chai culquihuanga, can ima munashcata randinguilla. Huarmi huagracunata, 
llamacunata, vinota, sidrata randinguilla. Can imata munashcaguta randishpa, 
canda Mandaj Taita Diospaj ñaupajpi cambash, cambaj familiacunapash 
micushpa cushijunguichilla. 
27Cambaj pueblocunapi causanajuj levitacunataca, na jichushpa saquinachu 
cangui. Paicunaca, canhuanga imata japinatapash, alpata japinatapash na 
charinllu. 
28Cada quimsa huata tucuripimi, huatapi huatapi canguna tandachishca 
granocunamanda chungamanda shujguta shicanyachina cangui. Chaitaca, 
cambaj pueblocunapillata alichinguilla. 
29Chashna charijpimi, cambaj pueblocunapi causanajuj canhuan imata 
japinatapash, alpata japinatapash na charij levitacuna, shuj llactamanda 
shamuj runacuna, taita mama illaj huahuacuna, sapalla mamagucunaca, 
cambajman shamunga. Shina shamushpami paicunaca, na munangacaman 
micunga. Can imata ruranapipash, canda Mandaj Taita Dios bendiciachunmi, 
chashna rurana cangui. 

Deuteronomio 15 

Mañachishca culquita saquina huatamandami villajun 

1Culquita mañachishcataca, cada canchis huata chayashcatami, na cutin 
mañashpa saquinalla cangui. 
2Culquita mañachishcataca, cashnami rurana: Maijan cashpapash paipaj 
cumba runaguman culquita mañachishca cashpa, chai culquita cuhuai 

nijujpipash, na tigrachi ushajpica, saquinallami. Paipaj cumba runaguta 
cashpa, na cashpaca paipaj huauquita cashpapash na tapujungallachu. 
Culquita mañachishcata na tigrachi ushajpica, saquinallami nishpa Mandaj 
Dios mandashca huata pactashcamandami, na ashtahuan tapunga. 
3Shuj llactamanda runa canda culquita mañashcata charijpica, paitaca cutin 
mañanguilla. Ashtahuangarin cambaj huauquillata canda culquita mañashcata 
charijpica, paitaca ama cutin tigrachihuai nishpa saquinguilla. 
4Canguna purapica, mañashpa purij runa ama tiachunmi, chashna rurana 
canguichi. Pai Mandaj Taita Diosca, canda Mandaj pai Taita Diosllata carajpi 
canguna japishpa causana llactapimi, ninanda bendicianga. 
5Canda Mandaj Taita Dios mandashcata uyashpa, aliguta cazushpami, ñuca 
cunan canman tucui mandashcacunataca pactachina cangui. 
6Canda Mandaj Taita Dios bendiciajpi, pai villashcashnallata ashtaca 
llactacunapi causajcunaman can mañachingapajpash charinguimi. 
Ashtahuangarin canga, pitapash na mañanguichu. Canga, ashtaca 
llactacunatami mandashpa charingui. Ashtahuangarin candaca, na mandai 
ushangachu. 

Imagutapash na charijcunaman culquita mañachinamandami mandashca 

7Canda Mandaj Taita Dios canman carashca llactapi maijan pueblopi 
cashpapash, cambaj huauqui purallata maijan cashpapash imagupash illaj 
tiajpica, ama shinlli shungu tucunguichu. Imagutapash na charij cambaj 
huauquita ricushpaca, ama cambaj maquita vichashpa, shinlli shungu 
tucunguichu. 
8Ashtahuangarin imata munajpipash, na mitsashpa cambaj maquita pascashpa 
mañachinguilla. 
9Cambaj shungupira: ‘Mañachishcata saquina canchis huataca ñami 
pactamujun’ nishpa, jatun nalita yarijunguiman. Shina yarijushpara, 
imagutapash na charij cambaj huauquiman imagutapash carangapaj na 
munashpa, fiña ñavihuan ricunguiman. Chashna rurajpica canda fiñashpami, 

Mandaj Diosman caparishpa villanga. Diosmi, candaca juchata rurashcata 
ricunga. 
10Canga, na cungashpallami carana cangui. Carashpaca, cambaj shungupi na 
mitsarinachu cangui. Shina aliguta carajpimi, canda Mandaj Taita Diosca 
candaca, tucui imatalla rurashcacunapi bendicianga. 
11Cai llacta chaupipica, mañashpa purijcunaca na illangachu. Chaimandami 
candaca, cashna mandani: ‘Cambaj huauquita, imagutapash na charij 
runaguta, imagupash illaj runagutaca, cambaj maquita pascashpa 
ayudanguilla’ ninimi. 

Gañangunata imashna charinatami mandashca 
(Éx. 21:1-11) 

12Hebreo purallata cambaj huauquicuna jari cashpa, na cashpaca huarmi 
cashpapash canman jaturijpica, sucta huatatallami servichishpa charina 
cangui. Canchis huatapica, cacharishpa cachanguilla. 
13Ña cacharishpa cachashpaca, na chushaj maquita cachanachu cangui. 
14Mandaj Dios canda bendiciajpi charishcataca, cambaj llamacunamandapash, 
trillana cambaj pambamandapash, uvasta cutana pushtumandapash, canllata 
carashpa cachanguilla. 
15Egipto llactapi servishpa causashcatapash, canda Mandaj Taita Dios candaca 
cacharichishcatapash yarinami cangui. Shinamandami cunanga, caita 
rurachun mandani. 
16Candapash, cambaj huasi ucu puratapash juyashcamanda, canhuan 
causajujpi tucui imapash ali llujshishcamandami, canda servishpa causajuj 
runaca: ‘Na saquishpa rinayanllu’ ninga. 
17Shina nijpica paitaca, huasi pungu caspipi quimichishpami, rinrita utujuna 
jirruhuan rinrita utujuna cangui. Chashna rurajpimi paica, tucui causaipi canda 
servishpa causajunga. Canda servij huarmitapash, chashnallatami rurana 
cangui. 

18Canda servij runaca, caipi chaipi trabajaj runa japinatapash chaupitalla 
japishpami, sucta huatata canda servishpa causarca. Chashna causashcamanda 
paita cacharishpa cachana chayajpica, na cachai ushanringachu yashpa ama 
llaquiringuichu. Ashtahuangarin canda Mandaj Taita Diosmi, can tucui 
imatalla rurashcamandaca bendicianga. 

Punda huachashca jari animalta Diosman shicanyachijuchunmi mandashca 

19Cambaj huagracuna, cambaj llamacuna punda huachashca jari 
animalcunataca, canda Mandaj Taita Diosman shicanyachingui. Cambaj 
huagracuna punda huachashca jari shicuhuanga, na yapunachu cangui. 
Cambaj llamacuna punda huachashca llamapaj milmatapash, na rutunachu 
cangui. 
20Chaicunataca, canda Mandaj Taita Diospaj ñaupajpimi micuna cangui. 
Mandaj Dios agllashca pushtupimi, cambaj tucui familiacunandi, huatapi 
huatapi micuna cangui. 
21Chai animalcunapi ima nalipash tiajpi, na cashpaca ñausa, na cashpaca janga 
cajpi, na cashpaca imapash nali cajpica, canda Mandaj Taita Diosman cushpa 
na huañuchinachu cangui. 
22Chaicunataca, can causajuj pueblocunapimi micuna cangui. Chaitaca, mapa 
cashpapash, mapa illaj cashpapash, gacela nishca animalpaj, tarugapaj aichata 
micunshnallata micungallami. 
23Yahuartallami na micuna cangui. Yahuartaca, yacutashnami alpapi talina 
cangui. 

Deuteronomio 16 

Huatapi huatapi jatun fiestata rurachunmi mandashca 
(Éx. 23:14-17; 34:18-24) 

1Abib shuti quilla chayamujpica, canda Mandaj Taita Diosta yarishpa, pascua 
punllapi micuita rurangui. Canda Mandaj Taita Diosca, Abib shuti quillapimi, 
Egiptomandaca tuta llujchimurca. 

2Llamacunata, huarmi huagracunatami, canda Mandaj Taita Diosman cushpa, 
pascua punllapi huañuchina cangui. Chaitaca, paipaj shuti chaipi causachun 
Mandaj Dios agllashca pushtupimi huañuchina cangui. 
3Chai aichataca, levadurahuan rurashca tandahuanga, na micunachu cangui. 
Chai aichataca, canchis punllacamanmi, levadura illaj tandahuan, llaquilla 
causashcata yarichij tandahuan micuna cangui. Egipto llactamandaca, uchami 
llujshimurcangui. Egipto llactamanda llujshimushca punllataca, tucui causaipi 
yariashpa causangapajmi, chashna rurana cangui. 
4Cambaj tucui llactapica, canchis punllacamanmi ima levadurapash na 
ricuringa. Shinallata callari punlla chishipi huañuchishca aichataca, cayandi 
punllapaca na saquinachu cangui. 
5Pascua punllacunapica, canda Mandaj Taita Dios carashca maijan 
pueblopipash, animalcunataca paiman cushpa na huañuchi ushanguichu. 
6Ashtahuangarin paipaj shuti causachun, canda Mandaj Taita Dios agllashca 
pushtupimi, chaitaca rurana cangui. Ña chishajpi indi huashajujpi, 
Egiptomanda llujshimushca horaspimi, animalta Diosman cushpa huañuchina 
cangui. 
7Chai aichataca, canda Mandaj Taita Dios agllashca pushtupillatami, cusashpa 
micuna cangui. Ña cayandi tutamandaca, can causajuj huasiman tigranguilla. 
8Levadura illaj tandataca, sucta punllacamanmi micuna cangui. Ña canchis 
punllapica, canda Mandaj Taita Diosmanmi jatun fiestata rurana cangui. Chai 
punllapica, imatapash na ruranachu cangui. 
9Canchis semanatami cuentana cangui. Granocunata tandachingapaj 
hoceshuan cuchui callarishca punllamandapachami, canchis semanata 
cuentana cangui. 
10Shina cuentashpami, canda Mandaj Taita Diosman jatun fiesta semanacunata 
rurana cangui. Chai punllapica, canda Mandaj Taita Dios 
bendiciashcashnallata, na mitsashpa carangui. 

11Shina rurashpami, canda Mandaj Taita Diospaj ñaupajpica, cambaj 
churicunandi, ushicunandi, canda servij jaricunandi, canda servij 
huarmicunandi, cambaj pueblocunapi causanajuj levitacunandi, shuj 
llactamanda runacunandi, taita mama illaj huahuacunandi, cangunahuan 
causanajuj sapalla huarmicunandi cushijungui. Paipaj shuti causachun, canda 
Mandaj Taita Dios agllashca pushtupimi, chashna cushijungui. 
12Egiptopi servishpa causashcataca, yarinami cangui. Chaimandami, 
pactachinajuchun cushca cai shimicunataca pactachishpa causana cangui. 
13Trillana pambamanda granota tandachishca jipa, uvasta cutana 
pushtumanda vinota tandachishca jipami, chugllacunata rurai jatun fiestataca, 
canchis punllacaman rurana cangui. 
14Chai jatun fiestatapica, cambaj churicunandi, ushicunandi, canda servij 
jaricunandi, canda servij huarmicunandi, levitacunandi, shuj llactamanda 
shamushca runacunandi, taita mama illaj huahuacunandi, cambaj 
pueblocunapi causanajuj sapalla huarmicunandimi cushijungui. 
15Canda Mandaj Taita Dios agllashca pushtupica, canchis punllacamanmi 
Mandaj Diosman jatun fiestata rurana cangui. Canda Mandaj Taita Diosca, 
cambaj granotapash, cambaj maquihuan imatalla rurashcatapash 
bendiciashcamandami, chashna cushijuna cangui. Canga, ninandapachami 
cushijushca cangui. 
16Cambaj llactapi causanajuj tucui jaricunaca, canda Mandaj Taita Diospaj 
ñaupajpimi, paillata agllashca pushtupi, huatapi quimasacaman ricurimunga. 
Levadura illaj tandata micuna punllacunapi, fiestata rurana semanacunapi, 
malquicunahuan chugllacunata rurana jatun fiesta punllacunapimi, shina 
tandanajunga. Chaiman shamushpaca, Mandaj Diospaj ñaupajpica, pipash 
chushaj maquihuanga na ricurimungachu. 
17Tucuicunami, canda Mandaj Taita Dios bendiciashcashnallata, imagutapash 
carangapaj apamunga. 

Imatapash cashcatapacha rurachunmi mandashca 

18Cambaj aillu purapi canda Mandaj Taita Dios carashca tucui pueblocunapimi 
juezcunata, shuj mandajcunatapash churana cangui. Paicunami israelcunataca, 
imatapash cashcatapacha rurashpa, aliguta ricushpa mandanajunga. 
19Alita ruranataca, na shujman tigrachinachu cangui. Ama ñavita ricushpalla 
alita ruranguichu. Pacalla imata carajpipash, na japinachu cangui. Pacalla 
imatapash japinaca, alipacha yachajushca ruranatapash ñausatashna 
saquinllami. Imatapash cashcatapacha ruraj runagupash alita ruranataca, 
shujman tigrachishpa rimanllami. 
20Imatapash cashcatapachallami rurashpa causana cangui. Canda Mandaj Taita 
Dios carashca llactata japishpa, chaipi causangapajmi chashna causana cangui. 
21Canda Mandaj Taita Diospaj altar ladopica, can rurashca Asera shuti huarmi 
diospaca, ima yuratapash na tarpunachu cangui. 
22Chaipica, rumi diostapash na shayachinachu cangui. Chaicunataca, canda 
Mandaj Taita Diosca na ricunayachinllu. 

Deuteronomio 17 

1Canda Mandaj Taita Diosman carashpaca, huagrata cashpa, maltun llamata 
cashpapash, imapash illaj cajpi, na cashpaca imapash na ali cajpica, Diosman 
cushpa na huañuchinachu cangui. Chaitaca, canda Mandaj Taita Diosca 
millanayachinmi. 
2Canda Mandaj Taita Dios carashca maijan pueblopipash, cangunapaj chaupipi 
maijan jari cashpa, huarmi cashpa, cangunata Mandaj Taita Diospaj ñaupajpi 
nalita rurashca cashpa, Dioshuan ari nishcacunata na cazunman. 
3Paica, shuj dioscunata servingapaj rishpa chaicunata cungurinman. Indita 
cashpa, na cashpaca lunata cashpa, jahua pachapi tiaj tucuilla luzerocunatara 
cungurishca canman. Chaicunataca ñucami: ‘Na chashna ruranachu canguichi’ 
nishpa mandarcani. 

4Chashna ruranajujta canman villajpica, shina cajta, na shina cajtapash 
alipacha tapuchishpa yachangui. Shina tapuchishpaca, Israel purapica, 
millanayaicunata rurashcapacha cajtami yachangui. 
5Shina nalita rurashcata yachashpaca, jari cajpi, huarmi cajpipash, puebloman 
yaicuna punguta llujchishpa apangui. Chaipi rumicunahuan huañuchijpimi, 
chai nalita rurajcunaca huañunga. 
6Chai huañuchi tucuna runataca, ishcaipura cashpa, quimsapura cashpapash 
ricushpa villajpillami, huañuchina cangui. Shujlla villajpica, na huañuchinachu 
cangui. 
7Chai runataca, ricushcata villajcunarami rumicunahuan huañuchi callaringa. 
Chaipaj jipami, tucuilla gentecunapash rumihuan huañuchinajunga. Chashna 
rurashpami, canguna purapi tiaj nalitaca anchuchinguichi. 
8Imata ricushpa mandangapajpash, na ushanallami canga. Maijandapash 
imashna huañuchishcata, na cashpaca mandashcapi nishcashnallata japina 
cashcata cunata, na cashpaca randimanda chugrichirishcata, na cashpaca 
cambaj pueblocunapi jatunajushpa, randinajushpa fiñanajujcunatami na alichi 
ushangui. Shina cajpica, canda Mandaj Taita Dios agllashca puebloman 
jatarishpa ringui. 
9Chaipimi, chai punllacuna Diosta servinajuj levita* curacunapajman, 
juezpajman shamushpa tapugringui. Paicunami, imashna aliguta ricushpa 
llaquichinatapash yachachinga. 
10Mandaj Dios agllashca pushtupi causajcuna imashna llaquichijuchun 
mandashcashnallata rurangui. Paicuna imashna villashcashnallata, tucuita 
rurangapaj aliguta yaringui. 
11Chai mandashca shimicunata paicuna yachachishcashnallata, aliguta 
ricushpa mandanata paicuna villashcashnallata rurangui. Imashna 
llaquichijuchun mandashcamandaca ali ladomambash, lluqui ladomambash na 
anchurinachu cangui. 

12Mandaj Taita Diospaj ñaupajpi paipajta rurangapaj cura mandashcata, na 
cashpaca juez mandashcata na cazushpa jariyaj runataca huañuchinguilla. 
Chashna rurashpami, Israel purapi nalita ruranataca anchuchingui. 
13Shina rurashcata tucui israelcuna uyashpami manllarishpa, na ashtahuan 
jariyanajunga. 

Jatun mandajta charinamandami mandashca 

14Canda Mandaj Taita Dios canman carashca llactaman chayashpa, chai 
llactata japishpa chaipi causajushpaca, cashnami ningui: ‘Ñuca llacta 
muyundipi tiaj tucui llactacunapi causajcunashnallata, ñucapash shuj jatun 
mandajta churangapajmi munani’ ninguimi. 
15Shina nishpaca, canda Mandaj Taita Dios agllashca runatapachami churana 
cangui. Cambaj jatun mandaj cachunga, cambaj huauqui puratallatami 
churana cangui. Shuj llactamanda shamushca, na cambaj huauqui purataca, na 
churanachu cangui. 
16Ashtahuangarin chai mandaj runaca, caballocunata na mirachingachu. 
Caballocunata mirachinamandalla gentecunataca, na Egiptoman 
tigrachingachu. Mandaj Diosllatami: ‘Chai ñandaca, ima horapash na cutinga 
tigranachu canguichi’ nirca. 
17Diosmanda paipaj shungu ama anchurichunga, chai mandaj runaca ashtaca 
huarmicunatapash na charingachu. Culquitapash, orotapash na mundunashpa 
ashtacata charinachu. 
18Jatun mandaj mandangapaj tiarinapi tiarishpaca, cai mandashcata shuj 
libropi mushujta escribichishpa pai charichun. Cai mandashcataca, levita 
curacunami cuidashpa charinajun. 
19Chai escribishcata pai charishpaca, paita Mandaj Taita Diosta manllanata 
yachajungapajmi, paipaj tucui causai punllacunapi leyishpa causanga. Cai 
mandashca shimicunata cazushpa pactachingapaj, pactachinajuchun cushca 
cai shimicunata pactachishpa causangapajmi, chashna charinga. 

20Shinallata paipaj huauqui puracunata yalimi cani yashpa, paipaj shungupi na 
jariyangachu. Shinami cai mandashcamandaca, lluqui ladomambash, ali 
ladomambash na anchurishpa causashpa paipash, paipaj miraicunapash, 
israelcunata mandanamandaca na anchuchi tucushpa causanajungalla. 

Deuteronomio 18 

Levitacuna imatalla japinatami villajun 

1Leví shuti aillu puramanda tucui levita curacunaca, imata cashpapash, alpata 
cashpapash, Israel llactapica na japingachu. Paicunaca, Mandaj Diosman 
carashpa rupachishcacunata, paipaj cachun carashcacunatami micushpa 
causanga. 
2Paicunapaj huauquicunahuanga, ima japinatapash, paicunaca na 
charingachu. Paicunapaj japinaca, Dios imashna nishcashnallata, Mandaj 
Diosmi paicuna japina canga. 
3Gentecuna Diosman carashpa huañuchishca huagramanda, jari 
llamamandaca, caicunatami curacunaca japinata charin: Rigra aichata, 
quijadas aichata, puzungunatami paicuna japinata charin. 
4Punda fucushca cambaj granocunata, vinota, aceiteta, punda rutushca llama 
milmatapashmi cuna canguichi. 
5Levitacunataca, canda Mandaj Diosllatami paicunapaj churicunandi, Mandaj 
Diospaj shutipi tucui causaipi paipajta rurashpa causachun, cambaj tucui aillu 
puramanda agllarca. 
6Tucui Israel puramanda, cangunapaj maijan pueblopi pai causajushpapashmi, 
shuj levita runa llujshinga. Paica, Mandaj Dios agllashca pushtuman, tucui 
shunguhuan shamujushpaca shamuchunlla. 
7Chaipica, canda Mandaj Taita Diospaj shutipi, paipaj huauqui levitacuna 
Diospajta ruranajunshnallata, paipash Mandaj Diospajta rurangallami. 
8Micunatapash, caishujcuna japinshnallatami japinga. Taitamanda 
imagutapash chasquishca jahuami, chashna japinga. 

Diosta na rijsijcuna rurashcacunata ama catichunmi, shinlli tacurishca 

9Canda Mandaj Taita Dios carashca llactaman yaicushpaca, chai llactapi 
causajcuna millanayaicunata rurashpa causashcataca, na yachajunachu cangui. 
10Canguna purapica, paipaj churita, paipaj ushita cashpapash, rurashcalla 
diosman carashpa rupachij runaca na tianachu. Shinallata yachaj cangapaj, 
brujo cangapaj, jipa punlla ima tucunata yachaj cangapaj, yumbu cangapaj 
yachajuj runapash na tianachu. 
11Yumbu canata, yachaj canata, ayacunata mañaj canata, huañushcacunata 
tapuj canata yachajuj runapash na tianachu. 
12Imatapash chashna nalicunata ruranaca, Mandaj Diospaj ñaupajpica 
millanayaimi. Canda Mandaj Taita Diosca, chai llactapi causajcunataca, 
chashna millanayaicunata rurashcamandami, cambaj ñaupajmanda llujchinga. 
13Canda Mandaj Taita Diospaj ñaupajpica, ima pandatapash na ruranachu 
cangui. 
14Can japigrijuj cai llactapi causajcunaca, brujocunata, yachajcunatami 
uyashpa causanajun. Ashtahuangarin canda Mandaj Taita Diosca, candaca 
napacha chaita rurachun saquishcachu. 

Taita Diosca, Moisestashnalla shuj villajtami cusha nishcami 

15Canda Mandaj Taita Diosca, cangunapaj chaupimandami pai ima nishcata 
ñucashnalla villachunga, shuj villajta churanga. Paitami, uyana cangui. 
16Horeb shuti urcupi tandanajushca punllapi, canda Mandaj Taita Diosta can 
mañashcashnallatami chashna ruranga. Canga, cashna nishpami mañarcangui: 
‘Ñuca ama huañungapaca, ñucata Mandaj Taita Dios rimajtaca, cutinga na uyai 
ushashachu. Chashna jatun ninataca, na ashtahuan ricungapaj munapanichu’ 
nijurcanguimi. 
17Shinamandami Mandaj Diosca, cashna nihuarca: ‘Paicunaca, chashna 
nishpaca alitami mañanajun. 



616 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

18Shinamandami, paicunapaj huauqui purapica, ñuca ima nishcata villaj runata 
canshnalla villachun churasha. Paimi, tucui ñuca imata villachun mandashcata 
villajunga. 
19Ashtahuangarin ñuca shutipi pai villajujpi, ñuca shimicunata na cazujtaca, 
imamanda na cazushcatami tapuchisha. 
20Ashtahuangarin napash ñuca villachun mandajpita, ñuca shutipi villaj runa, 
na cashpaca na rijsishca dioscunapaj shutipi villaj runaca, huañuchi 
tucungami’ nihuarcami. 
21Canga, cambaj shungupica cashnami ningui: ‘¿Imashnata Mandaj Dios na 
villachishca shimi cajtaca yachashunyari?’ ninguimi. 
22Mandaj Diospaj shutipi villaj runa villashca na pactajpi, na imapash 
tucujpimi, Mandaj Dios napash villachijpita villajushcata yachangui. Chai villaj 
runaca, paipaj yuyaimandalla llujchishpami villajunga. Shina cashcamanda 
paitaca, na manllanachu cangui. 

Deuteronomio 19 

Pacajuna pueblocunatami villajun 
(Núm. 35:9-28; Jos. 20:1-9) 

1Canda Mandaj Taita Diosca, shuj llactacunapi causajcunata tucuchingami. 
Canda Mandaj Taita Diosca, chai llactacunata canman cujpimi, canga chai 
llactacunata japingui. Shina japishpami, paicuna causashca pueblocunapi 
huasicunapi causangui. 
2Cambaj cachun, canda Mandaj Taita Dios carashca llacta chaupipica, quimsa 
pueblocunatami shicanyachina cangui. 
3Canda Mandaj Taita Dios canman carashca llactataca, quimsapi 
shicanyachishpa, pueblocunaman rina ñangunatapash alichingui. Chaicunaca, 
huañuchijcuna pacajungapaj richunmi canga. 
4Huañuchij runa chaipi pacajungapaj rishpa chaipi causanaca, cashnami canga: 
Na fiñanajushca purijushpata, napash yashcapi huañuchishca cashpallami, 
chaipi causai ushanga. 

5Shuj runami, paipaj cumba runaguhuan yamdangapaj urcuman ringa. 
Chaipimi yamdata jachahuan fitijujpi, jacha jirruca caspimanda llujshishpa, 
paipaj cumba runagupi chayajpi, chai runaguca huañunga. Shinamandami, 
chai runaca chai pueblocunamanda maijan pueblopipash pacajungapaj rishpa, 
chaipi causanga. 
6Chai pueblocuna yapa carupi cajpira, huañuchishcamanda fiñarishpa randi 
huañuchingapaj munaj runara, chai huañuchij runata catishpa japiman. Shina 
japishpara napash huañuchina cajpita chugrichishpa huañuchinman. 
Huañuchij runaca, paipaj cumba runaguhuanga pundacunaca na fiñajushcachu 
carca. 
7Chaimandami candaca: ‘Quimsa pueblocunata shicanyachingui’ nishpa 
mandani. 
8Canda Mandaj Taita Diosca, cambaj ñaupa taitacunaman juramentushpa 
villashcashnallatami, cambaj llactataca ashtahuan mirachinga. Shinallata 
cambaj taitacunaman carasha nishca tucui llactatami caranga. 
9Cai mandashcacunata rurangapaca, can pactachijuchun cunan ñuca 
mandashcatallami pactachina cangui. Canda Mandaj Taita Diosta juyashpa, 
punllandi paita catishpa causangui. Shina causashpami, cai quimsa 
pueblocunata shicanyachishcamanda, cutin shuj quimsa pueblotapash 
shicanyachina cangui. 
10Canda Mandaj Taita Dios canman carashca llacta chaupipica, ima nalitapash 
na ruraj runapaj yahuarta ama jichachunmi, chashna shicanyachina cangui. 
Shinallata huañuchishpa yahuarta jichashcamanda ama juchachi tucuchunmi, 
chashna rurana cangui. 
11Ashtahuangarin maijan cashpapash, paipaj cumba runaguta na 
ricunayachishpami, huañuchingapaj pacalla chapashpa purijunga. 
Shinamandami huañuchingapaj jatarishpa, huañungacaman chugrichijpi chai 
cumba runaguca huañunga. Shinamandami chai huañuchij runaca, maijan 
pueblopi cashpapash pacajungapaj calpanga. 

12Paitaca, chai pueblopi causanajuj mandaj rucucunami, chai pueblomanda 
llujchinajuchun cachanga. Shina llujchishpami, huañuchishcamanda randi 
huañuchingapaj munaj runapaj maquipi huañuchun churanga. 
13Chai runataca, na llaquishpa huañuchinallami cangui. Shina rurashpami 
Israel purapica, ima nalitapash na ruraj runaguta huañuchinata anchuchishpa, 
tucuipi ali ringui. 
14Canda Mandaj Taita Dios canman carashca llactapi causajushpaca, cambaj 
cumba runagupaj alpa mujundaca, na suchuchishpa uchillayachinachu cangui. 
Chaitaca, ñaupa taitacuna churashpa saquishcami. 

Llullashpa villajcunata imata ruranatami mandashca 

15Ima nalita, ima juchata rurashcata, shujlla runa villajpica, pitapash na 
imatapash ruranachu cangui. Ashtahuangarin ishcaipura, na cashpaca 
quimsapura ricushpa villajpillami, imatapash rurai ushangui. 
16Chashnapachami nishpa villaj runaca, chai juchachi tucuj runata 
llullashpami, villangapaj jataringa. 
17Shinamandami juchachij runapash, juchachi tucuj runapash, Mandaj Diospaj 
ñaupajman, curacunapaj ñaupajman, chai punllacunapi mandanajuj 
juezcunapaj ñaupajman shamunga. 
18Juezcunaca alipachami tapuchinajunga. Shina tapuchijpica, chashnapachami 
nishpa villaj runa villashca shimicunaca, paipaj huauquita juchachishpa 
villashcami llujshinga. 
19Shina cajpimi, chai llullashpa villaj runataca, paipaj huauquita imashna 
llaquichingapaj munashcashnallata, paitapash llaquichina cangui. Shina 
rurashpami, cangunapaj chaupimandaca nalita anchuchinguichi. 
20Shina rurashcata huaquin puchushcacuna uyashpa manllarishpami, 
cangunapaj chaupipica na cutinga ashtahuan chashna nalicunatalla 
ruranajunga. 

21Chashna nalita ruraj runataca, na llaquinachu cangui. Huañuchijpica, 
paitapashmi huañuchina. Ñavita surcujpica, paitapashmi ñavita surcuna. 
Quiruta surcujpica, paitapashmi quiruta surcuna. Maquita faquijpica, 
paitapashmi maquita faquina. Chaquita faquijpica, paitapashmi chaquita 
faquina. 

Deuteronomio 20 

Jatun macanajuicunapi imatalla ruranatami mandashca 

1Canda fiñajcunahuan jatun macanajuiman llujshishpaca, paicunapaj 
caballocunata, macanajuna paicunapaj carretacunata, cangunata yali ashtaca 
soldadocunata ricushpaca, na manllanachu cangui. Canda Egipto llactamanda 
llujchimuj Mandaj Taita Diosmi, canhuan canga. 
2Macanajungapaj ña quimirinajujpimi, shuj cura shayarishpa soldadocunata 
rimashpa, 
3cashna ninga: ‘Uyahuaichi israelcuna cangunaca, cangunata fiñajcunahuan 
macanajungapajmi tandanajunguichi. Cangunapaj shungupica, na shaijunachu 
canguichi, na manllanachu canguichi. Musparitallapash, na musparinachu 
canguichi. Paicunapaj ñaupajpica, na chujchunachu canguichi. 
4Cangunata Mandaj Taita Diosmi, cangunahuan ringa. Paimi, cangunata 
fiñajcunahuan cangunamanda macanajushpa, cangunata quishpichinga’ 
ningami. 
5Chaipaj jipami mandajcunaca, soldadocunata cashna ninga: ‘¿Maijanda 
mushuj huasita huasichishca cashpapash, chai huasipi nara causashcanguichi? 
Chashna cashpaca, huasiman tigraichilla. Pactara macanajuipi huañujpira, shuj 
runara chai huasipi causagrinman. 
6Shinallata maijambash uvasta tarpushpa, chai chagramanda nara micushpa 
cushijushca cashpaca, huasiman tigraichilla. Pactara macanajuipi huañujpira, 
shuj runara chai chagramanda micushpa cushijunman. 

7Na cashpaca, maijambash cazarangapaj ari nishca cashpa, nara cazarashca 
cashpaca, huasiman tigraichilla. Pactara macanajuipi huañujpira, chai 
cazarana huarmihuan shuj runara cazaranman’ ninajungami. 
8Mandajcunami, soldadocunataca cutin cashna ninajunga: ‘¿Maijan 
runacunata manllai shunguta charishpa chujchunajunguichi? Chashna 
cashpaca, huasiman tigrashpa richilla. Pactara cangunapaj cumbacunapaj 
shungutapash, cangunapaj shungutashna manllaj shunguta ruranguichiman’ 
ninajungami. 
9Mandajcuna, soldadocunaman chashna rimashca jipami, soldadocunata 
mandajcunaca, soldadocunata pushashpa, paicunata ñaupashpa ringa. 
10Shuj pueblopi causajcunahuan macanajungapaj ña chayajushpaca, casilla ali 
causai tiachunra parlangui. 
11Shina parlajpimi, chai pueblopi causajcunaca: ‘Casilla ali causai tiachun’ 
nishpa, pueblo punguta pascanga. Shina pascashpaca, chai pueblopi tucui 
causajcunami impuestota cushpa, cangunata servishpa causanga. 
12Ashtahuangarin chai pueblopi causajcunaca, canhuan casilla ali causai 
tiachun na munashpa macanajushunlla nijpica, pueblota chaupipi 
churanguilla. 
13Canda Mandaj Taita Diosmi, paicunataca cambaj maquipi churanga. Shina 
churashca jipaca, chaipi causanajuj tucui jaricunata espadahuan chugrichishpa 
huañuchinguilla. 
14Huarmicunata, huahuacunata, animalcunata, chaipi tucui imalla tiajcunata, 
chaipi imatalla charishcacunatami, cambaj cachun japina cangui. Canda 
fiñajcunata quichushcatami, micuna cangui. Chaicunataca, canda Mandaj Taita 
Diosmi canman cunga. 
15Na cai llactamanda pueblocunata, canmanda carupi tiaj pueblocunataca, 
shinami rurana cangui. 

16Ashtahuangarin canda Mandaj Taita Dios canman carashca cai llactapi tiaj 
pueblocunapi causajcunataca, shujtallapash causajtaca, na saquinachu cangui. 
17Heteo, amorreo, cananeo, ferezeo, heveo, jebuseo nishca gentecunataca, 
canda Mandaj Taita Dios mandashcashnallata, tucuicunatami tucuchina 
cangui. 
18Paicunapaj dioscunaman imatapash rurashpa, tucui millanayaicunata 
paicuna rurashcashnallata ama yachachinajuchunmi, chashna tucuchina 
canguichi. Chashna yachachijpica, canda Mandaj Taita Diosta fiñashpami, 
juchata ruranguichi. 
19Maijan pueblopi causajcunahuambash macanajushpa, chai pueblota 
japingapaj, tauca punllacunata chaupipi churashca cashpaca, quirucunataca na 
jachahuan fitinachu canguichi. Chai quirucunamandallata micuna cashpami, 
na fitina cangui. Chai quirucunataca, na fitishpa tucuchinachu cangui. 
Pambapi quirucunaca, na runacuna cashcamandami, canda fiñashpa, canda 
chaupipi churangapaj shamuitaca na ushanga. 
20Ashtahuangarin granota na fucuj quirucunata rijsishpaca, fitishpa 
urmachinguilla. Chai caspicunahuanga, baluarte nishcata rurashpa 
shayachishpa, chai pueblota japingacaman macanajunguilla. 

Deuteronomio 21 

Maijan huañuchishcata na yachashca juchamanda, Diosman cunatami villajun 

1Cambaj cachun canda Mandaj Taita Dios, canman carashca llactapi cashpaca, 
pambapi huañushca sirijujta taringuipashchari. Paitaca, pi 
huañuchishcatapash na yacharingachu. 
2Shina cajpica, canda mandaj rucucunapash, juezcunapashmi, chai huañushca 
sirijushca ashtahuan ladolla muyundi pueblocunacaman, imashna caru cajta 
medishpa ricungapaj llujshinga. 

3Chaita ricushpaca, chai huañushcata tarishca ladomandaca, ashtahuan ladolla 
pueblopi causanajuj mandaj rucucunami, huarmi huagra puramanda nara 
yapushca, nara yugushca huarmi shicuta japinga. 
4Chai pueblopi mandaj rucucunaca, chai huagrataca yacu tiaj pugru 
pambamanmi apanga. Chai pambaca, nara yapushca, nara imatapash 
tarpushcami canga. Chai pugru pambapimi, huarmi shicupaj cunga tulluta 
faquinga. 
5Chai jipaca, levita nishca runapaj churi curacunami chaiman shamunajunga. 
Canda Mandaj Taita Diosca, paicunatami paita servishpa causanajuchun, 
Mandaj Diospaj shutipi bendicianajuchun agllashca. Ima fiñanajui tiajpipash, 
ima llaquicuna tiajpipash, paicuna ricushpa mandajpimi, imata cashpapash 
ruranajunga. 
6Huañushca sirijushcata tarishca ladomandaca, ashtahuan ladolla pueblopi 
causaj mandaj rucucunami, huarmi shicupaj jahuapi maquita maillanajunga. 
Chai shicutaca pugru pambapimi, cunga tulluta faquishpa huañuchirca. 
7Chaipaj jipaca, cashnami ninajunga: ‘Cai runapaj yahuartaca, na ñucanchi 
maquihuan jichurcanchichu. Ñucanchi ñavihuambash, na ricurcanchichu. 
8Mandaj Dioslla, can agllashpa can quishpichishca israelcunapaj juchataca 
cungapairi. Cai runapaj yahuarmandaca, ima nalita rurashcapash na ricurij 
israelcunataca ama juchachipaichu’ ninajungami. Shinamandami, yahuarta 
jichashpa juchata rurashcataca cunganga. 
9Mandaj Diospaj ñaupajpi imapash alitalla can rurashpami, ima nalita 
rurashcapash na ricurishca runapaj yahuarta jichashcata cangunapaj 
chaupimanda anchuchingui. 

Shican shican mandashcacunami 

10Canda fiñajcunahuan macanajuiman llujshijpimi, canda Mandaj Taita Diosca, 
paicunataca cambaj maquipi churanga. Shina churajpimi, paicuna puramanda 
huaquingunataca prezu japingui. 

11Chai, prezu japi tucushca puracunapi, maijan huarmitapash juyaillagu cajta 
ricushpa munashpaca, cambaj huarmi cachun japinguilla. 
12Shina japishpa cambaj huasiman pushajpimi, chai huarmica ajchatapash 
ruturishpa, sillutapash ruturinga. 
13Shinallata prezu cashpa churajushca churajunata llujchishpa, shuj 
churajunata churajushpami, cambaj huasipi causanga. Paipaj taita 
mamamandaca, shuj quillacamanmi huacanga. Chaipaj jipaca, chai huarmipi 
chayanguilla. Canga, paipaj cusami cangui. Paipash, cambaj huarmimi canga. 
14Chai huarmita na munashpaca, canllata cacharishpa richun saquinguilla. 
Culquipaca na jatunachu cangui, gañandapash na ruranachu cangui. Paita 
pingaichishcamandami, na chashna rurana cangui. 
15Shuj runa, ishcai huarmita charishpaca, shujtaca juyangami, shujtaca na 
ricunayachingachu. Shina cajpipash juyashca huarmipash, na ricunayachishca 
huarmipashmi, churicunata paiman ungunga. Na ricunayachishca huarmimi, 
punda churita ungunga. 
16Imatalla charishcata churicunaman chaupina punllapica, na ricunayachishca 
huarmihuan charishca punda churiman cunata na cushpa, juyashca 
huarmihuan charishca churimanlla cuitaca na ushangachu. Na ricunayachishca 
huarmihuan charishca churimi, paipaca punda churi. 
17Ashtahuangarin tucui churicunaman cunamanda, chaupita yalishpa 
cungapaca, na ricunayachishca huarmipaj churimanmi, paipaj punda churi 
cajta yarishpa tucuita cunga. Paimi, shinllipacha cashpa chari callarishca churi. 
Punda churi japina cashcata japinaca, paipajmi. 
18Maijanga, taita mama rimashca shimitapash na cazuj, shinlli shungupacha 
tucushca, na cazuj churitami charinga. Paita llaquichijpipash, na cazungachu. 
19Shina cajpica, paipaj taita mamami, paicuna causanajuj pueblota mandaj 
rucucunapajman llujchishpa apanga. Puebloman yaicuna pungupi paicuna 
tianajuj ñaupajmanmi apanga. 

20Pueblota mandaj rucucunamanmi, cashna ninajunga: ‘Cai ñucanchi churica, 
ñucanchi rimashca shimitapash na cazuj, shinlli shungupacha tucushca, na 
cazuj churimi. Paica ninanda micushpa, machashpallami purin’ ninajungami. 
21Shina villajpimi, pai causajuj pueblopi causanajuj tucui runacuna 
rumicunahuan huañuchijpi, paica huañunga. Shina rurashpami, nalita 
rurajcunataca cangunapaj chaupimanda anchuchingui. Chaita uyashpaca, 
tucui israelcunami ninanda manllaringa. 
22Maijan runapash jatun nalita rurashcamanda huañunapacha cajpi 
huañuchishpaca, caspipi huarcungui. 
23Chai runapaj cuerpotaca, caspipi huarcushca tucui tuta pacarichunga, na 
saquinachu cangui. Caspipi huarcushca runataca, Taita Dios ninanda 
nalicachishcamandami, na cungashpa chai punllallata pambana cangui. 
Cambaj cachun canda Mandaj Taita Dios canman carashca llactataca, na 
mapayachinachu cangui. 

Deuteronomio 22 

1Cambaj huauquipaj huagra, na cashpaca paipaj maltun llama chingashca 
purijujta ricushpaca, ama na ayudashpa sanquinguichi. Ashtahuangarin 
cambaj huauquipajmanmi, apashpa rina cangui. 
2Cambaj huauquishna cashpapash, na cambaj ladolla causangachu, na 
cashpaca na rijsishcami canga. Shina cajpica, chai animaltaca cambaj 
huasiman apashpa, cambaj huauqui tapuj shamungacaman charinguilla. Tapuj 
shamujpica tigrachinguilla. 
3Burrota tarishpapash, churajunata tarishpapash, chashnallatami tigrachina 
cangui. Cambaj huauqui imata chingachishcata tarishpapash, chashnami 
tigrachina cangui. Paitaca, ama na ayudashpa saquinguichu. 
4Cambaj huauquipaj burro, na cashpaca paipaj huagra ñambi urmashca 
sirijujta ricushpaca, ama saquishpa ringuichu. Ashtahuangarin uchallami 
jatarichina cangui. 

5Huarmica, na jaripaj churajunata churajungachu. Jaripash, huarmipaj 
churajunataca, na churajungachu. Canda Mandaj Taita Diosca, maijan chashna 
rurajcunataca millanayachinmi. 
6Ñanda rijushpami, ima quirupi cashpapash, na cashpaca pambapi cashpapash, 
alasyu maijan animalpaj tazindapash huahuacunandi, na cashpaca lulundi 
taringui. Chai alasyu animalca huahuacunata, na cashpaca lulunda ugllashca 
tiajujtami taringui. Shina tarishpaca mamataca, na huahuacunandi apanachu 
cangui. 
7Mamataca calpachun saquishpa, huahuacunatalla apangui. Shina rurashpaca, 
tucuipi ali llujshishpami unaita causangui. 
8Mushuj huasita huasichishpaca, huasi jahua muyundipi patata rurangui. Shina 
rurashpami, maijambash chai jahuamanda urmashpa huañujpipash, na 
juchachi tucungui. 
9Uvasta tarpujushpaca, imapash shuj granocunandica, ama tarpunguichu. 
Chashna tarpujpira, caishuj granopash, uvas chagrapash tucuilla chinganman. 
10Na huagrahuan, burrohuan yugushpa yapunachu cangui. 
11Llama milmahuan, lino puchahuan chapushpa ahuashca churajunatapash, na 
churajunachu cangui. 
12Manto nishca cambaj jahualla churajuna chuscundi esquinapica, flecosta na 
churanachu cangui. 

Chaira cazarashcacunata mandashcami 

13Maijan cashpapash, cazarashpa paipaj huarmipi chayashca jipami, na 
ricunayachinga. 
14Shinamandami imapash nalita ricushpa, cashna nishpa rimanga: ‘Cai 
huarmitami, ñuca huarmi cachun japishpa, paipi chayarcani. Paitaca, shuj 
jarihuan ña tacarishcatami ricurcani’ ningami. 

15Shina nijpica, chairalla viñai chai cuitsapaj taita mamaca, chairalla viñai chai 
cuitsataca, maijan jarihuambash nara tacarishcata ricuchingapajmi, pueblopi 
mandaj rucucunapajman, shuj ricuchinata pueblo punguguman apamunga. 
16Chai cuitsapaj taitaca, chai rucucunamanmi cashna ninga: ‘Ñuca ushitami, 
paipaj huarmi cachun, cai runaman curcani. Paica na ricunayachijunllu. 
17Ricuichi, paica yanga juchachishpallami, cambaj ushica, shuj jarihuan 
chayarishcami cashca nijun. Ashtahuangarin ñuca ushi pihuambash nara 
tacarishca cajtaca, cai ricunata ricupaichilla’ ningami. Shina nishpami, 
pueblopi mandaj rucucunapaj ñaupajpi, chai cuitsapaj churajunata mandashpa 
ricuchinga. 
18Chaita ricuchijpimi, mandaj rucucunaca chai runata japishpa llaquichinga. 
19Chai runataca, jarihuan nara tacarishca Israel cuitsata tucuicuna yachachun 
yanga juchachishcamandami, patsaj culquita japishpa, chai huarmipaj 
taitaman cunga. Chai huarmihuanllatami, causashpa catinga. Chai huarmitaca, 
tucui causaipi na jichui ushangachu. 
20Ashtahuangarin chai cuitsataca, shuj jari ña tacarishcami ricuringa. 
21Shinamandami paipaj taitapaj huasi punguman llujchishpa, chai pueblopi 
causanajuj jaricuna, rumicunahuan pegajpi huañunga. Paipaj taitapaj huasipi 
huainayashpa, Israel puracunapi nalita rurashcamandami, chashna 
huañuchinga. Chashna rurashpami, canguna purapi tiaj nalitaca anchuchingui. 
22Maijan runatapash cazarashca huarmihuan sirijujta japishpaca, ishcanditami 
huañuchina. Chai huarmihuan sirijushca runapash, huarmipashmi huañunga. 
Chashna rurashpami Israel purapi tiaj nalitaca anchuchingui. 
23Jarihuan nara tacarishca shuj cuitsami, maijanhuambash cazarangapaj ari 
nishca canga. Chai cuitsataca, pueblopi shuj jari japishpami paihuan siriringa. 
24Shinamandami ishcandita, pueblo punguman apashpa, rumicunahuan 
canguna pegajpi, ishcandi huañunga. Chairalla viñai chai cuitsaca, na 
caparishcamanda jarica, paipaj cumba runagupaj huarmita japishpa 

pingaichishcamandami, chashna huañunga. Chashna rurashpami, canguna 
purapi tiaj nalitaca anchuchingui. 
25Ashtahuangarin cazarangapaj ari nirishca shuj cuitsata, pambapi shuj runa 
tuparishpa, munai na munai paihuan siririshpaca, chai cuitsahuan siririj 
runallami huañunga. 
26Ashtahuangarin cuitsataca, imatapash na runanachu. Paita 
huañuchingapaca, ima nalitapash na rurashcachu. Maijan cashpapash, paipaj 
cumba runaguta fiñashpa huañuchinshnami, caipica tucun. 
27Cazarangapaj ari nirishca chai cuitsa pambapi pailla cajpimi, munai na munai 
japijpi ninanda caparijpipash, paita mitsangapaca pipash na tiarca. 
28Maijan runa cashpapash, cazarangapaj nara ari nishca, jarihuan nara 
tacarishca cuitsata maipi tuparishcapi, munai na munai paihuan siririshcatami 
yachanga. 
29Shinamandami, chai cuitsahuan tacarishca runaca, chai cuitsapaj taitaman 
picha chunga culquita cunga. Chaipaj jipami, chai cuitsata 
pingaichishcamanda, paihuanllata cazarashpa tucui causaipi na jichui 
ushanga. 
30Paipaj taitapaj huarmitallataca, pipash na cazarangachu. Paipaj taitapaj 
camatapash, na yangapi churangachu. 

Deuteronomio 23 

Diospajlla tandanajuipi na yaicui ushanacunatami villajun 

1Maijan cashpapash lulunda llapi tucushca, na cashpaca pai charishca aichata 
fiti tucushca runaca, Mandaj Diospaj tandanajuipica, na yaicui ushangachu. 
2Huainayashpa charishca churipash, Mandaj Diospaj tandanajuipica na yaicui 
ushangachu. Paipaj miraicunaca, chunga miraicamanmi Mandaj Diospaj 
tandanajuipica, na yaicui ushanga. 
3Amonitacunapash, moabitacunapash, Mandaj Diospaj tandanajuipica na 
yaicungachu. Paicunapaj miraicunaca, chunga miraicaman na yaicui 

ushangachu. Paicunaca, Mandaj Diospaj tandanajuipica, tucui causaipimi na 
yaicui ushanga. 
4Paicunaca, canguna Egiptomanda llujshimujpica yacuhuan, micunahuan 
ñambi tuparingapaca, na llujshimurcachu. Paicunaca, Mesopotamia shuti 
llactapi tiaj Petor shuti pueblopi causajuj Beor shuti runapaj churi Balaam shuti 
runamanmi, culquita curca. Shina cushpami, cangunataca ima llaquipash 
japishpaca alichari canman nichun cachamurca. 
5Ashtahuangarin canda Mandaj Taita Diosca, Balaa shuti runataca na 
uyangapaj munarcachu. Ima llaquipash japishpami ali canman nishcataca, 
canda Mandaj Taita Diosca, bendiciai tucunamanmi tigrachirca. Canda Mandaj 
Taita Dios canda juyaimandami, shina rurarca. 
6Shinamandami, paicunahuan casilla ali causaita charingapaca, na mascana 
cangui. Paicunaman alita ruranatapash, tucui punllacuna, tucui causaipi na 
munanachu cangui. 
7Edomitacunataca, cangunapaj huauqui purallata cajpimi, millanayachishpaca 
na ricuna cangui. Caru llactamanda rishpa, paicunapaj llactapi 
causashcamandami, Egipto llactapi causajcunatapash millanayachishpaca na 
ricuna cangui. 
8Paicuna puramandaca, quimsa miraicunapi huacharishca miraicunami, 
Mandaj Diospaj tandanajuipi yaicui ushanga. 

Ima mapapash illaj causachunmi mandashca 

9Canda fiñajcunahuan macanajungapaj llujshishpaca, ima nalimandapash 
jarcarinami cangui. 
10Canguna puramanda maijan cashpapash, tuta puñushpa imamandapash 
mapayashca cashpaca, carpacunamanda llujshishpa ama cutin yaicumuchun. 
11Shina cashpapash ña amsayajpimi, yacuhuan armanga. Shina armashca 
jipami, indi ña huashajujpica, carpaman yaicui ushanga. 

12Shinallata ishpanatapash, carpa tiaj pushtumandaca, carupimi charina 
cangui. 
13Shinallata cambaj macanajunapica, shuj estacatapashmi charina cangui. Can 
ishpagrishpaca, chai estacahuan alpata allangui. Chai jipaca, mapataca 
alpahuan quilpangui. 
14Canda Mandaj Taita Diosca, canda quishpichingapaj, canda fiñajcunata 
cangunapaj ñaupajpi churangapajmi, cambaj carpa chaupipi purijunga. 
Chaimandami cambaj carpacunaca, Diospajlla canga. Cambi ima mapapash 
tiajta pai ricushpa, canmanda ama anchurichunmi chashna canga. 

Gentecunahuan ali causachunmi mandashca 

15Servij runa, paipaj amopajmanda pacajushpa cambajman shamujpica, chai 
runataca ama paipaj amopajman tigrachinguichu. 
16Paica, cangunapaj chaupipimi canhuan causanga. Paica, maijan pueblopi ali 
canatapash agllashpami, pai munashcapi causanga. Paitaca, na llaquichishpa 
charinachu cangui. 
17Israelcunapaj ushi purapica, culquimanda huainayaj huarmica ama tiachun, 
Israel churi purapica jari purallata siririj sodomita nishcapash ama tiachun. 
18Culquimanda huainayaj huarmi cushca culquitapash, alcushna purij runa 
cushca culquitapash, canda Mandaj Taita Diosman carashami nishca cajpipash, 
na chasquinachu cangui. Canda Mandaj Taita Diosca, chashna nalita 
rurajcunataca, caishujtapash chaishujtapash napacha ricunayachinllu. 
19Cambaj huauquiman culquita mañachishpaca, mama culquimanda mirashca 
culquitaca, na mañanachu cangui. Granota mañachishpapash, ashtahuan imata 
mañachishpapash, na mirachishpa mañanachu cangui. 
20Na rijsishcacunataca, mirachishpa mañanallami cangui. Ashtahuangarin 
cambaj huauqui cajpica, na mañanachu cangui. Cambaj cachun japingapaj can 
rijuj llactapi, cambaj maquihuan imata rurashcapipash, canda Mandaj Taita 
Diosca bendiciachunmi, na chashna rurana cangui. 

21Canda Mandaj Taita Diosman imatapash ari nishcata pactachingapaca, ama 
unayanguichu. Na pactachijpica, canda Mandaj Taita Diosca llaquichingami. 
Chaita na pactachishpaca, juchatami rurangui. 
22Ashtahuangarin paiman imatapash na ari nishpaca, ima juchatapash na 
ruranguichu. 
23Shina cashpapash cambaj shimihuan carashami nishpaca, yariashpa 
pactachingui. Canda Mandaj Taita Diosman imagutapash carashami 
nishcashnallata yarishpa pactachingui. 
24Cambaj cumba runagupaj uvas chagraman yaicushpaca, na munangacaman 
micunguilla. Ashtahuangarin canastapi apaitaca na ushanguichu. 
25Cambaj cumba runagupaj trigo chagraman yaicushpaca, chai trigo 
caspacunataca maquihuanlla japingui. Ashtahuangarin cumba runagupaj 
trigota hoceshuan cuchuitaca, na ushanguichu. 

Deuteronomio 24 

1Maijan runa cashpapash, shuj huarmita paipaj huarmi cachun japishpami, 
chai huarmihuan cazaranga. Shina cazarashca jipa, paipaj huarmipi ima 
nalipash ricurijpi na munashpaca, chai huarmita jichujushcata villashpa shuj 
cartata escribishpami, paipaj maquipi cunga. Chai jipami, huasimanda 
llujchishpa cachanga. 
2Shina cachajpi chai huasimanda llujshishpa rishpaca, shuj runahuan cazaraita 
ushanmi. 
3Ashtahuangarin chai jipa cusapash na ricunayachishpaca, jichujushcata 
villashpa escribishca cartata maquipi cushpa, huasimanda llujchishpa 
cachangapashchari. Na cashpaca, jipaman cazarashca cusaca 
huañungapashchari. 
4Shina cajpipash paipaj punda cusaca, chai huarmita pipash na 
ricunayachinata rurashca jipaca, paipaj huarmi cachun cutin japitaca na 
ushangachu. Chashna ruranaca, Mandaj Diospaj ñaupajpica millanayaimi. 

Canda Mandaj Taita Dios canman carashca llactataca, chai nali 
ruranacunahuan na mapayachinachu cangui. 
5Maijan runapash, chairalla cazarashca cashpaca, jatun macanajuiman 
llujshitaca na ushangachu, maipi imata rurangapajpash na yaicungachu. Paipaj 
huarmi cachun cazarashca huarmita cushichingapajmi, huata tucungacaman 
na maimambash llujshinga. 
6Cutana huahua rumita cashpapash, jatun rumita cashpapash, na prenda 
japishpa apanachu cangui. Chaita apashpaca, causangapaj minishtirishcatami 
apangui. 
7Maijan cashpapash Israelpura paipaj huauquitallata, paita servichun, na 
cashpaca shujcunaman jatungapaj, shuhuashca cashpaca, chai shuhua runaca 
huañuchi tucunapachami. Chashna rurashpami, canguna puramanda chai 
nalitaca anchuchingui. 
8Huañuchij lepra ung:ui tiajpica, na cungashpa aliguta ricuriangui. Shinallata 
levita curacuna imashna tucuita yachachishcashnallata rurangui. Ñuca 
mandashcashnallatami ricuriashpa, chashnatapacha rurana cangui. 
9Egiptomanda llujshishca jipa, ñanda shamunajujpi, canda Mandaj Taita Dios, 
Mariata imashna llaquichishcataca yarinami cangui. 
10Cambaj cumba runaguman imata mañachishpapash, na paipaj huasiman 
yaicushpa, ima prendatapash quichushpa apanachu cangui. 
11Canga, canllapi shuyanguilla. Chai mañaj runallatami, prendata 
llujchimunga. 
12Chai runa imagutapash na charij cajpica, pai imata cushca prendata nara 
tigrachishpallataca, ama puñungapaj siriringuichu. 
13Prenda cushcataca, indi huashajujhuan na cungashpa tigrachingui. Shina 
tigrachijpimi, pai puñungapaca jatashpa puñui ushanga, shinallata candapash 
bendiciangami. Shinami, canda Mandaj Taita Diospaj ñaupajpica, imatapash 
cashcatapacha rurashca ricuringui. 

14Shujpi shujpi trabajaj, imagupash illaj, mañashpa purij runagutaca, 
cangunapura cajpipash, shuj llactamanda shamushpa cambaj llacta 
pueblocunapi causajujpipash, na llaquichishpa charinachu cangui. 
15Shujpi shujpi pai trabajashcamandaca, chai punllallata culquita cungui. 
Pactara nara cujpillata, indi huashajunman. Paica, imagutapash na charij 
cashcamandaca, chai culquihuanmi micushpa causangapaj randinga. Can 
llaquichijpica canda fiñashpami, Mandaj Diosta caparishpa mañanga. Shina 
rurajpica, juchata rurashcami ricuringui. 
16Taitacunaca, huahuacuna nalita rurashcamandaca, na huañungachu. 
Huahuacunapash, taitacuna nalita rurashcamandaca, na huañungachu. 
Maijambash nalita rurashpaca, paillatami chai juchamanda huañunga. 
17Shuj llactamanda shamushca runagu, taita mama illaj huahuagu japinatallata 
japinatapash, na shujman tigrachinachu cangui. Sapalla mamagupaj 
churajunatapash, na prendata japinachu cangui. 
18Ashtahuangarin Egiptopica, cambash shujcunata servishpa causajushcatami 
yarina canguichi. Chai llactamandami, canda Mandaj Taita Diosca 
llujchimurca. Shinamandami cangunataca, cai ruranacunata pactachinajuchun 
mandani. 
19Cambaj pambapi cozechashpa, shuj marcai trigota pambapi cungashpa 
saquishpaca, na cutin tigrashpa apagrinachu cangui. Chaitaca, shuj 
llactamanda shamushca runaguman, taita mama illaj huahuaguman, sapalla 
mamaguman saquinguilla. Cambaj maquihuan tucui imatalla rurashcatapash, 
canda Mandaj Taita Dios bendiciachunmi, chashna rurana cangui. 
20Olivos yurata cuyuchishpa pallashca jipa, malquicunapi puchushcataca na 
cutin tigrashpa pallajunachu cangui. Chai puchushca granocunataca, shuj 
llactamanda shamushca runagupash, taita mama illaj huahuagupash, sapalla 
mamagupash pallachun saquinguilla. 

21Cambaj uvasta pallashpapash, na cutin tigrashpa pallanachu cangui. 
Chaicunataca, shuj llactamanda shamushca runagu, taita mama illaj huahuagu, 
sapalla mamagu pallachun saquinguilla. 
22Cambash, Egipto llactapi shujcunata servishpa causajushcata yarinami 
cangui. Chaimandami, cai tucui ruranacunataca pactachijuchun mandani. 

Deuteronomio 25 

1Canguna purapi fiñanajuita charishpaca, juezcuna aliguta ricushpa 
alichinajuchunmi, juezcunapajman rina canguichi. Paicunami, imatapash 
cashcatapacha ruraj runataca cacharinga, nalita ruraj runataca llaquichinga. 
2Nalita ruraj runa asti tucuna cajpica, juezmi alpapi chutachishpa, paipaj 
ñaupajpi astichinga. Chai runa imashna nalita rurashcashnallatami, mashnata 
astina cajpipash astichinga. 
3Chuscu chungamanda yalitaca, na astinachu canguichi. Chuscu chunga yalita 
astijpica, cambaj purallata chai runaca cangunapaj ñaupajpi, yangapi churai 
tucushcata yarinman. 
4Trillajushpaca, huagrapaj shimitaca na huatanachu cangui. 
5Chai huasipillata huauquipura causanajushpa, paicuna puramanda maijan 
cashpapash, churita nara charishpallatami huañunga. Shina huañujpica, chai 
huañushcapaj huarmica, na rijsishca shuj jarihuanga, na cazarai ushangachu. 
Chai huarmipaj cusapaj huauquillatami, chai huarmihuan cazarashpa, chai 
huarmipi chayanga. Chashnami paihuanga, cutin familiapura tucunga. 
6Huañushca huauquipaj huarmihuan charishca punda churitaca, huañushca 
huauquipaj shutitami shutichinga. Huañushca huauquipaj shuti, Israel 
puramanda ama chingachunmi, chashna ruranga. 
7Huauquipaj huarmihuan cazarangapaj na munajpica, huauquipaj huarmica 
puebloman yaicuna pungupi tianajuj mandaj rucucunapajman rishpami, 
cashna nishpa villanga: ‘Ñuca huañuj cusapaj huauquica, paipaj huauquipaj 

shuti, Israel purapi tiachunga, napacha ñucahuan cazarangapaj munanllu’ 
ningami. 
8Shina villajpimi, chai pueblopi mandaj rucucunaca, na cazarangapaj munaj 
runata cayashpa, paihuan parlanga. Shina parlajpipash: ‘Napacha cazarangapaj 
munanichu’ nishpa jataringapashchari. 
9Shina jatarijpica, paipaj huauquipaj huarmica, paipajman quimirishpami, 
mandaj rucucunapaj ñaupajpi paipaj pargateta chaquipi churajushcata 
llujchinga. Chaipaj jipaca, ñavipi t'ucashpami: ‘Huauquipaj huasi ucu puracuna 
tiachun na munaj runataca, cashnami rurana’ ninga. 
10Shina cajpimi, Israel purapica: ‘Lluchu chaqui runapaj huasi ucu purami’ 
nishpa shutichinga. 
11Maijangunapash randimanda macanajunajujpi, maijambaj huarmi 
cashpapash, chugrichijuj runapaj maquimanda paipaj cusata mitsangapaj 
quimiringapashchari. Shina quimirishpaca caishuj runataca, paipaj pinganayai 
pushtupi japingapashchari. 
12Shina rurajpica, chai huarmipaj maquitaca, napacha llaquishpami fitina 
cangui. 
13Pezana cambaj muchilapica, chaipillata jatundapash, uchillatapash 
chapushpaca, na charinachu cangui. 
14Cambaj huasipica, efa nishca medinataca, chai medinatallata jatundapash, 
uchillatapash, na charinachu cangui. 
15Ashtahuangarin imatapash cashcatapacha pezanata, imatapash 
cashcatapacha medina efatami charina cangui. Shina cashpami, canda Mandaj 
Taita Dios carashca llactapi causai callarishpaca, unaita causangui. 
16Canda Mandaj Taita Diosca, maijambash chashna rurajcunata, imatapash 
cashcatapacha na rurajcunataca millanayachinmi. 

Amalecitacunata tucuchinajuchunmi mandashca 

17Egiptomanda llujshishpa ñanda shamujujpi, amalecitacuna imata 
rurashcataca, yarinami cangui. 
18Imashna ñambi tuparingapaj llujshishpa, cambaj huashata catimunajuj, 
imatapash na rurai ushajcunata llaquichishcatapash yarinami cangui. 
Cangunaca, imatapash ninanda rurashpa shaijushcacuna cajpimi, chashna 
llaquichirca. Paicunaca, Taita Diostaca na manllarcachu. 
19Cangunapaj muyundipi causanajuj cangunata tucui fiñajcunamandaca, canda 
Mandaj Taita Diosmi samachinga. Cambaj cachun canda Mandaj Taita Dios 
carashca llactapimi, chashna samachinga. Shina rurajpica, amalecitacunata cai 
pachapi ama ashtahuan yarinajuchunmi, na cungashpa tucuillata chingachina 
cangui. 

Deuteronomio 26 

Punda fucushcacunatapash, chungamanda shujguta cunatapash cuchunmi 
mandashca 

1Canda Mandaj Taita Dios carashca llactaman chayashpa, chai llactata 
japishpaca, chai llactapimi causangui. 
2Chaipi causajushpaca, canda Mandaj Taita Dios carashca alpapi punda 
fucushca tucui granocunamanda cozechashcata shicanyachingui. Chaitaca, 
canda Mandaj Taita Dios paipaj shuti chaipi causachun pai agllashca 
pushtuman, shuj canastapi churashpa apangui. 
3Chaiman chayashpaca, chai punllacuna Diosta servijuj curapaj ñaupajman 
rishpa, cashna ningui: ‘Cai llactata carashami nishpa ñucanchi ñaupa 
taitacunaman Mandaj Dios juramentushca llactaman chayamushcataca, 
cunanga canda Mandaj Taita Diosmanmi villani’ ningui. 
4Chai canastata cambaj maquimanda cura japishpami, canda Mandaj Taita 
Diospaj altar ñaupajpi churanga. 
5Shina churajpimi, canda Mandaj Taita Diospaj ñaupajpi, cashna nishpa 
villangui: ‘Ñuca ñaupa taitaca, llaqui japijpi huañunalla causaj arameo runami 
carca. Paica, Egiptoman urai rishpami, huaquin gentecunandi chaipi 

causajurca. Chaipi mirashpami, shuj jatun llacta tucurca. Paicunaca, ninan 
shinlli, ninan ashtaca ashtaca gentecunami tucurca. 
6Egiptopi causajcunaca imapash cachun macashpami, ñucanchitaca 
ninandapacha llaquichinajurca. Shina rurashpami, ñucanchitaca shinllitapacha 
servichishpa charirca. 
7Chaimandami, ñucanchi taitacunata Mandaj Taita Diostaca caparishpa 
mañarcanchi. Shina mañajpimi Mandaj Diosca, ñucanchita ayudarca. 
Shinallata ñucanchi llaquitapash, shinlli ruranacunata ruranajujtapash, 
ñucanchita imashna llaquichishpa charijtapash ricurcami. 
8Chaimandami Mandaj Diosca, ninan ushaita charij paipaj maquihuan 
Egiptomanda llujchimurca. Paica, paipaj rigrata chutashpa, ninan 
manllarinacunata cachamushpa, imatapash juyaillacunata rurashpa, pipash na 
rurai ushanallacunata rurashpami llujchimurca. 
9Chaimanda llujchishpa caiman pushamushpami lechepash, balun 
mishquipash ashtacapacha tiaj cai llactata ñucanchiman cararca. 
10Mandaj Dioslla, chaimandami cunanga can carashca cai alpapi punda 
fucushca granocunata, canman cungapaj apamupani’ ningui. Shina nishpaca, 
can apashca canastataca, canda Mandaj Taita Diospaj ñaupajpi churangui. 
Shina churashpaca, canda Mandaj Taita Diospaj ñaupajpi ninanda alicachingui. 
11Shina rurashpami canmambash, cambaj huasi ucu puramambash, canda 
Mandaj Taita Dios alicunata carashcamanda cushijungui. Shinami cambash, 
levita runapash, shuj llactamanda shamushca canguna purapi causaj runapash 
cushijunguichi. 
12Cambaj chagrapi fucushcamandaca, chungamanda shujguta cuna huatapica, 
cada quimsa huatapimi, chungamanda shujguta cuna cangui. Shina cushca 
jipami levitamambash, shuj llactamanda shamushca runamambash, taita 
mama illaj huahuagumambash, sapalla mamagumambash carana cangui. 
Shina carajpimi, can causajuj uchilla llactacunapica, na ushangacaman 
micunajunga. 

13Chai jipaca, canda Mandaj Taita Diospaj ñaupajpi, cashna ningui: ‘Canman 
cungapaj shicanyachishcamandaca, ñami ñuca huasimanda llujchishpa 
apamuni. Chaitaca, can Dios mandashcashnallatami levitamambash, shuj 
llactamanda shamushca runamambash, taita mama illaj huahuagumambash, 
sapalla mamagumambash cararcani. Shina rurachun can mandashcataca, 
cungaitapash na cungashpami, tucuita pactachircani. 
14Chaicunataca, huañui tiajpi llaquilla cashpapash, imamanda mapayashca 
cashpapash na micurcanichu. Chaicunataca, huañushcacunamambash na 
cararcanichu. Ñucata Mandaj Taita Dios imatalla nishca shimicunata 
cazushpami, can Dios tucuita mandashcashnallata pactachircani. 
15Jahua pachapi can causajuj, jucha illaj cambaj huasimanda ricushpa, can 
agllashca israelcunatapash bendiciapangui. Lechapash, balun mishquipash 
ashtacapacha tiaj llactata carashami nishpa, ñucanchi ñaupa taitacunaman 
juramentushcashnallata ñucanchiman carashca cai llactatapash 
bendiciapangui’ ningui. 
16Canda Mandaj Taita Diosca, cunanga pactachinajuchun cushca shimicunata, 
imata rurachun mandashcacunata pactachijuchunmi, candaca mandajun. 
Chaicunataca tucui shunguhuan, tucui almahuan pactachingui. 
17Canllatami, tucuicunapaj ñaupajpi cashna nircangui: ‘Cunanga Mandaj 
Diosca, ñuca Taita Diosmi. Pai yachachishcatami cazushpa causasha. Shinallata 
pactachinajuchun pai cushca shimicunata, imata rurachun 
mandashcacunatapash cazushpami causasha. Pai rimashca shimicunatapash 
uyashami’ nircanguimi. 
18Cunanmi Mandaj Diosca, cangunataca: ‘Ñucapajlla agllashca gentecunami 
canguichi’ nishca. Pai imashna nishcashnallatami, paipajlla cachun 
agllashcacuna canguichi. Tucui pai mandashcacunata pactachinajuchunmi, 
chashna agllashca. 
19Paica, cangunataca paillata rurashca tucui shuj llactacunata yali jatumbi 
churangapajmi agllashca. Shinallata tucuicuna rijsishca cachun, alicachi 

tucushca juyailla llacta cachunmi, chashna agllashca. Cangunata Mandaj Taita 
Diospajlla causaj gentecuna cachunmi, imashna pai nishcashnallata agllashca” 
nijurcami. 

Deuteronomio 27 

Ebal shuti urcupica, Dios mandashcatami rumicunapi escribichun mandashca 

1Moisesca, israelcunata mandaj rucucunahuanmi, israelcunataca cashna nishpa 
mandarca: “Tucui mandashca shimicunata cunan ñuca villashcataca, 
pactachinami canguichi. 
2Canda Mandaj Taita Dios carashca llactaman yaicungapaj, Jordán yacuta ña 
chimbashca punllallatami shuj jatun rumicunata shayachishpa, calhuan 
yurajyachina cangui. 
3Chai rumicunapica, ñuca mandashca cai tucui shimicunatami escribina 
cangui. Lechepash, balun mishquipash ashtacapacha tiaj chai llactaman, canda 
Mandaj Taita Dios carashca llactaman chimbashpami, shina escribina cangui. 
Cangunapaj ñaupa taitacunata Mandaj Taita Dios nishcashnallatami, chai 
llactataca caranga. 
4Jordán yacuta chimbashpa, Ebal shuti urcuman ña chayashpaca, ñuca 
nishcashnallatami rumicunata shayachishpa, calhuan yurajyachina cangui. 
5Chaipillatami, canda Mandaj Taita Diosman, rumicunahuan shuj altarta 
rurana cangui. Chai altarta pircajushpaca, na jirruhuan tacashpa ruranachu 
cangui. 
6Canda Mandaj Taita Diospaj altartaca, faquishca rumicunahuanga na 
ruranachu cangui. Chai altarpimi, canda Mandaj Taita Diosman animalcunata 
cushpa tucuillata rupachingui. 
7Shinallata Dioshuan ali cangapajpash, animalcunata cushpa huañuchingui. 
Chai aichataca, chaipillata micungui. Shina rurashpami, canda Mandaj Taita 
Diospaj ñaupajpi cushijungui. 

8Chai rumicunapica, ñuca mandashca tucui shimicunataca, ali ricunallatami 
escribina cangui” nishpami mandarca. 
9Chai jipami Moisesca, levita curacunandi, tucuilla israelcunata cashna nirca: 
“Israelcuna, upalla uyaichi. Cunanmi cangunaca, cangunata Mandaj Taita Dios 
agllashcacuna tucushcanguichi. 
10Shina cashcamanda, canda Mandaj Taita Dios rimashca shimicunata uyai. 
Shinallata pai mandashcacunata, pactachinajuchun pai cushca shimicunata 
cunan ñuca yachachishcataca pactachinami cangui” nircami. 

Ebal shuti urcupimi, ninanda llaquichi tucuchun ninajushca 

11Chai punllallatami Moisesca, israelcunataca cashna nishpa mandarca: 
12“Jordán yacuta chimbashpaca, caicunami isarelcunata bendiciangapaj 
Gerizim shuti urcupi shayaringa: Simeón, Leví, Judá, Isacar, José, Benjamín 
shuti aillucunami shayaringa. 
13Ima llaquipash japishpaca, alimi canman ningapaca, caicunami Ebal shuti 
urcupi shayaringa: Rubén Gad, Aser, Zabulón, Dan, Neftalí shuti aillucunami 
shayaringa. 
14Levitacunaca, tucuilla Israel runacunatami ninanda caparishpa, cashna 
ninajunga: 
15‘Labrashpa rurashca diosta, na cashpaca jirruta yacuyachishpa imamambash 
rijchaj diosta rurashpa, imatapash ruranata ali yachaj runashnallata, Mandaj 
Dios millanayachishcata rurashpa pacallapi churaj runaca, ninanda llaquichi 
tucuchun’ ninajungami. Shina nijpica, tucui gentecunami: ‘Shina cachun’ 
ninajunga. 
16‘Paipaj taita na cashpaca, paipaj mama alicachi tucushcata huaglichij runaca, 
ninanda llaquichi tucuchun’ ninajungami. Shina nijpica, tucui gentecunami: 
‘Shina cachun’ ninajunga. 

17‘Paipaj cumba runagupaj alpa mujunda suchuchishpa, chai alpata 
uchillayachij runaca, ninanda llaquichi tucuchun’ ninajungami. Shina nijpica, 
tucui gentecunami: ‘Shina cachun’ ninajunga. 
18‘Ñausa runaguta shuj ñanda cachaj runaca, ninanda llaquichi tucuchun’ 
ninajungami. Shina nijpica, tucui gentecunami: ‘Shina cachun’ ninajunga. 
19‘Shuj llactamanda shamushca runagu, sapalla mamagu, taita mama illaj 
huahuagu japina cashcata shujman tigrachij runaca, ninanda llaquichi 
tucuchun’ ninajungami. Shina nijpica, tucui gentecunami: ‘Shina cachun’ 
ninajunga. 
20‘Taitapaj huarmihuan siririshpa, paipaj taitapaj lluchullata ricushcamandami 
chai runataca, ninanda llaquichi tucuchun’ ninajunga. Shina nijpica, tucui 
gentecunami: ‘Shina cachun’ ninajunga. 
21‘Maijan animalhuambash chayarij runaca, ninanda llaquichi tucuchun’ 
ninajungami. Shina nijpica, tucui gentecunami: ‘Shina cachun’ ninajunga. 
22‘Taitamanda, na cashpaca mamamanda panihuan chayarij runaca, ninanda 
llaquichi tucuchun’ ninajungami. Shina nijpica, tucui gentecunami: ‘Shina 
cachun’ ninajunga. 
23‘Paipaj suedrahuan chayarij runaca, ninanda llaquichi tucuchun’ 
ninajungami. Shina nijpica, tucui gentecunami: ‘Shina cachun’ ninajunga. 
24‘Paipaj cumba runaguta cungashcapi pacalla japishpa chugrichij runaca, 
ninanda llaquichi tucuchun’ ninajungami. Shina nijpica, tucui gentecunami: 
‘Shina cachun’ ninajunga. 
25‘Ima nali rurashcapash na ricurishca runata huañuchingapaj culquita pacalla 
japij runaca, ninanda llaquichi tucuchun’ ninajungami. Shina nijpica, tucui 
gentecunami: ‘Shina cachun’ ninajunga. 
26‘Cai mandashca shimicunata na cazushpa, na pactachishpa causaj runaca, 
ninanda llaquichi tucuchun’ ninajungami. Shina nijpica, tucui gentecunami: 
‘Shina cachun’ ninajunga. 

Deuteronomio 28 

Diosta cazujpica, bendicianatami villajun 
(Lev. 26:3-13; Deut. 7:12-24) 

1Dios tucui mandashcacunata, cunan ñuca yachachishcata cazushpa 
pactachingapaj, canda Mandaj Taita Dios rimashca shimicunata aligutapacha 
uyajpica, cashnami tucunga: Canda Mandaj Taita Diosca, candaca tucui cai 
pachapi tiaj llactacunata ashtahuan yali jatumbimi churanga. 
2Canda Mandaj Taita Dios rimashca shimicunata cazujpica, tucui cai 
bendiciashca shimicunami pactamunga: 
3Canga, pueblopipash bendiciai tucushcami cangui. Pambapipash, bendiciai 
tucushcami cangui. 
4Canmanda llujshishca huahuacunapash, cambaj pambapi fucushcacunapash, 
cambaj animalcuna huachashca huahuacunapash, cambaj huagracuna, 
llamacuna miranapash bendiciai tucushcami canga. 
5Cambaj canastapash, tandata rurangapaj chapuna cambaj jatun bateapash, 
bendiciai tucushcami canga. 
6Canga, maiman yaicunapipash, bendiciai tucushcami cangui. Maimanda 
llujshinapipash, bendiciai tucushcami cangui. 
7Canhuan macanajungapaj jatarij canda fiñajcunataca, Mandaj Diosmi 
mishanga. Canhuan macanajungapaca, shujlla ñandami llujshimunajunga. 
Ashtahuangarin cambaj ñaupajmandaca, canchis ñandami caita chaita 
calpanajunga. 
8Mandaj Diosca, cambaj granocunapipash, cambaj maquihuan tucui imatalla 
ruranapipashmi bendicianga. Canda Mandaj Taita Dios carashca llactapimi, 
chashna bendicianga. 
9Canda Mandaj Taita Diosca, pai mandashcacunata pactachishpa, pai 
munashcashna causajpica, Mandaj Dios carashami nishpa 
juramentushcashnallatami, paipajlla cachun shicanyachishcataca 
shinllitapacha churanga. 

10Shina rurajpimi, cai pachapi causaj tucui gentecunaca, Mandaj Diospaj 
shutipi canmanda mañajujta ricushpa, candaca ninanda manllanajunga. 
11Mandaj Diosca, tucui alicunatami ninandapacha mirachinga. Canmanda 
llujshishca huahuacunata, cambaj animalcuna huachashca huahuacunata, 
cambaj alpapi fucushca granocunatami, ninanda mirachinga. Chai llactata 
carashapachami nishpa, cambaj ñaupa taitacunaman Mandaj Dios 
juramentushca llactapimi, chashna mirachinga. 
12Mandaj Diosca, cambaj maquihuan imatalla rurashcacunata 
bendiciangapajmi, imapash juyaillacunata alichishcata pascanshna, jahua 
pachata pascanga. Tamiana punllacunapillata tamiachingapajmi, chashna 
ruranga. Canga, tauca llactacunamanmi, imacunatapash mañachingui. 
Ashtahuangarin canga, imatapash na mañanguichu. 
13Mandaj Diosca candaca, umashna mandachunmi churanga, chupashna 
cachunga na churangachu. Canllami mandashpa causangui. Candaca, pipash 
na mandangachu. Canda Mandaj Taita Dios mandashcacunata cazushpa 
causajpimi, chashna ruranga. Chaicunata pactachishpa cazushpa causachunmi, 
cunan canman yachachijuni. 
14Cunan ñuca canman mandashca shimicunamandaca, ali ladomambash, lluqui 
ladomambash na anchurijpi, shinallata shuj dioscunata na catishpa, chai 
dioscunata servingapaj na rijpimi, chashna alipi churanga. 

Diosta na cazujpica, llaquicunami japinga 
(Lev. 26:14-46) 

15Ashtahuangarin canda Mandaj Taita Dios rimashca shimicunata na uyashpa, 
pai mandashca tucui shimicunata, pactachinajuchun cushca shimicunata, 
cunan ñuca mandashcata na cazujpica, cashnami tucunga: Cai tucui 
llaquicunami, cambaj jahuapi japij shamunga. 
16Canga pueblopipash, ninanda nalicachi tucushcami cangui. Pambapipash, 
ninanda nalicachi tucushcami cangui. 

17Cambaj canastapash, tandata rurangapaj chapuna cambaj jatun bateapash, 
ninanda nalicachi tucushcami canga. 
18Canmanda llujshishca huahuacunapash, cambaj pambapi fucushcacunapash, 
cambaj huagracuna, llamacuna miranapash, ninanda nalicachi tucushcami 
canga. 
19Canga maiman yaicunapipash, ninanda nalicachi tucushcami cangui. 
Maimanda llujshinapipash, ninanda nalicachi tucushcami cangui. 
20Mandaj Diosca candapash, cambaj maquihuan tucui imatalla 
rurashcacunatapash, ninanda nalicachi tucunata cachamushpami, can 
tucuringacaman llaquichishpa, ninanda manllarinata ruranga. ‘Can nalicunata 
rurashpa ñucata saquishcamanda, ñapash can tucurichunmi chashna 
llaquicuna shamunga’. 
21Mandaj Diosca, huañuitami canman cachamunga. Cambaj cachun can 
japigrijuj llactamanda can chingangacamanmi, chashna cachamunga. 
22Mandaj Diosca, tulluyachij ung:uihuan, ninanda calenturachij ung:uihuan, 
rupashpa nanachij chupu ung:uihuanmi candaca llaquichinga. Na 
tamiachishpa, jatun llaquicunata cungashcapi cachamushpa, 
chagracunatapash chingachishpami llaquichinga. Chai llaquicunaca, can 
tucuringacamanmi catiriashpa llaquichinga. 
23Cambaj jahuaman tiajuj jahua pachapash, bronceshnami tucunga. Can 
sarujuj alpapash jirrushnami tucunga. 
24Mandaj Diosca, cambaj llactaman tamiata cachamungapaj randica, ñutu 
alpata, uchufatami cachamunga. Can tucuringacamanmi, jahua pachamandaca 
chashna llaquichinga. 
25Mandaj Diosca, canda fiñajcunapaj ñaupajpi mishai tucuchunmi saquinga. 
Canga, chai fiñajcunahuan macanajungapaj shujlla ñanda llujshimushpapash, 
paicunapaj ñaupajmandaca canchis ñandami, caita chaita calpangui. Candaca, 
cai pachapi mandanajuj tucui llactacunapimi llaquichinga. 

26Canguna huañushca aichacunaca, jahuata rij tucui alasyu animalcuna, cai 
pachapi tiaj animalcuna micungapajmi canga. Chai animalcunata 
manllachingapaca, pipash na tiangachu. 
27Mandaj Diosca, Egipto llactapishnami candaca, úlcera ung:uicunahuan, 
chupu ung:uicunahuan, caracha ung:uicunahuan, shijshi ung:uicunahuan 
llaquichinga. Chai ung:uicunataca, napacha jambiri ushanguichu. 
28Mandaj Diosca candaca, loco tucunahuan, ñausa tucunahuan, shungupi 
musparinahuanmi llaquichinga. 
29Canga, ñausa runa tacarishpalla purijunshnami, chaupi punllapipash 
tacarishpalla puringui. Cambaj causaipi imata rurashcapash, nali 
llujshingachu. Tucui punllacuna llaquichi tucushpalla, imatapash quichui 
tucushpallami causangui. Canda quishpichingapaca, pipash na tiangachu. 
30Can cazarangapaj purijuj huarmihuambash, shuj runarami puñunga. Huasita 
shayachishpapash, chai huasipica na causanguichu. Uvasta tarpushpapash, 
chai uvastaca na micunguichu. 
31Cambaj huagrapash, cambaj ñaupajpillatami huañuchi tucunga. Canga, chai 
aichataca na micunguichu. Cambaj burrotapash, cambaj ñaupajmandallata 
quichushpa apashpapash, na tigrachimungachu. Cambaj llamacunapash, canda 
fiñajcunapaj maquipimi churai tucunga. Chai llaquimanda canda 
llujchingapaca, pipash na tiangachu. 
32Cambaj churicunapash, cambaj ushicunapash, shuj gentecunapaj maquipimi 
churai tucunga. Chaitaca, cambaj ñavihuambachami ricungui. Shina ricushpa 
punllandi huacajujpillatami, cambaj ñavipash amsayanga. Cambaj maquipash, 
ushai illajmi tucungui. 
33Cambaj alpacunapi trabajashpa fucuchishca granocunataca, can na rijsishca 
runacunami micunajunga. Canga, punllandi ninanda llaquichishpa charijpimi 
causangui. 
34Chai tucui llaquicunata cambaj ñavihuambacha ricushpami, loco tucungui. 

35Mandaj Diosca, cambaj cunguripipash, changapipash ismuchijlla 
ung:uihuanmi llaquichinga. Na jambiri ushanalla ung:uihuanmi, chaqui 
pundamanda callarishpa umacaman llaquichinga. 
36Mandaj Diosca candapash, canda mandaj cachun churashca jatun 
mandajtapashmi, prezu apachun saquinga. Cambash, cambaj ñaupa 
taitacunapash na rijsishca caru llactamanmi apachun saquinga. Chaipimi, 
caspita, rumita rurashca shuj dioscunata servishpa causangui. 
37Mandaj Diosllata, tucui chai gentecunapajman apajpimi, paicunapaca 
manllarishpa ricui tucungapajlla, yarichij shimicunata rimashpa, asishpa ricui 
tucungapajlla cangui. 
38Ashtaca muyucunata pambaman llujchishpami tarpungui. Shina 
tarpushpapash langostacuna tucuchijpimi, ashatalla tandachingui. 
39Uvasta tarpushpa aliguta cuidashpa charishpapash, jurucuna micujpimi, 
uvastapash na pallangui, vinotapash na ufiangui. 
40Cambaj tucui alpacunapi olivos chagracunata charishpapash, chai olivos 
granocuna tucuilla urmajpimi, aceitehuambash na javiringui. 
41Churicunatapash, ushicunatapash charinguimi. Ashtahuangarin paicunata 
prezu apajpimi, canhuanga na causanga. 
42Cambaj tucuilla yuracunatapash, cambaj alpapi fucushca granocunatapash 
langostacunami tucuchinga. 
43Shuj llactamanda shamushpa cambaj llactapi causaj runarami, canda 
ashtahuan yalishpa, canda mandangapaj jataringa. Canga, ashtahuan 
yangallami tucungui. 
44Paimi, canman imatapash mañachinga. Canga, imata paiman mañachitapash 
na ushanguichu. Paimi umashna mandajunga, canga chupashnami cangui. 
45Cai tucui llaquicuna cambaj jahuapi japij shamushpami, can tucuringacaman 
catiriashpa llaquichinga. Canda Mandaj Taita Dios rimashca shimicunata na 
cazushcamandami, chashna llaquichinga. Pai mandashcacunata, 

pactachinajuchun cushca shimicunata, can pactachishpa causachun pai 
mandashcatami na cazushcangui. 
46Shina llaquichishcamandaca, tucui causaipimi cambash, cambaj 
miraicunapash, shuj gentecuna ricushpa yarina, ninanda manllarina canguichi. 
47Canda Mandaj Taita Diostaca, tucui shunguhuan, ninan cushijuihuanga na 
servishcanguichu. Tucui imatalla ashtacatapacha charishcamandami, na 
chashna servishcangui. 
48Shinamandami, Mandaj Dios cachamushca canda fiñajcunatara servishpa 
causangui. Yarjaihuan, yacunaihuan, churajuna illaj, tucui imapash illajmi 
servishpa chashna causangui. Chashnami Mandaj Diosca, cunga tullupi jirru 
yugota apachinshna, candaca tucuchingacaman llaquichinga. 
49Mandaj Diosca, canda llaquichinajuchunga, can na yachashca shimicunata 
rimaj shuj runacunatami, cai pacha caru llactamanda cai pacha tucuri 
manñamanda apamunga. Chai runacunaca, jatun angashnami ñapash 
chayamunga. 
50Paicunaca, millai ñavi gentecunami canga. Rucu runagutapash na 
cazungachu, huahuagutapash na llaquingachu. 
51Can tucuringacamanmi, cambaj animalcuna mirashcatapash, cambaj 
alpacunapi fucushcatapash micunajunga. Canda tucuchingacamanmi, 
trigotapash, llullu vinotapash, aceitetapash, cambaj huarmi huagracuna, 
llamacuna mirashcatapash micunajunga. 
52Cambaj tucui pueblocunatami, chaupipi churanajunga. Cambaj tucui llactapi 
can yariashpa causashca, ali shinllipacha, ninan jatun pircacunatami 
urmachinajunga. Canda Mandaj Taita Dios carashca tucuilla llactata, tucuilla 
pueblocunatami, chaupipi churanajunga. 
53Canda fiñajcuna, chaupipi churashpa muspachishpa llaquichijpimi, canda 
Mandaj Taita Dios carashca, canmanda llujshishca churitallata, cambaj 
ushitallata micungui. 

54Canguna purapica, fiñarinatapash na yachaj, ali juyaj runapash, paipaj 
huauquitallata, paipaj juyashca huarmitallata, causaj quedashca paipaj 
churitallatami, fiña ñavihuan ricunga. 
55Pai micujushca churipaj aichata, pimambash ama carangapajmi chashna 
ricunga. Cangunata fiñajcuna cambaj tucui pueblocunata chaupipi churashpa 
muspachinajujpi, micuna na tiajpimi shina canga. 
56Canguna purapica ali juyaj, fiñarinata na yachaj, paipaj chaqui tablahuanga, 
ima horapash na alpapi saruj, alipacha juyaj huarmipashmi, paipaj juyashca 
cusata, churita, ushita fiña ñavihuan ricunga. 
57Chairalla huacharishpa llujshishca, pai ungushca huahuacunatapashmi 
pacalla micunga. Cangunata fiñajcuna cangunapaj tucui pueblocunata 
chaupipi churashpa muspachijpi, ima micunapash illajpimi chashna micunga. 
58CANDA MANDAJ TAITA DIOSCA, ninanda alicachina, jatun manllarina 
shutimi: Chai shutita na manllashpa, cai libropi escribishca tianajuj tucui cai 
mandashca shimicunata na pactachijpimi, shina llaquicunaca japinga. 
59Shina na cazujpimi, Mandaj Diosca canmambash, cambaj 
miraicunamambash, huañuchij llaquicunata manllanayaita mirachinga. Na 
ucha tucurij huañuchij jatun llaquicunata, ima horapash na tucurij, ninan 
nalipacha ung:uicunatami mirachinga. 
60Egipto llactapishnallatami, can manllashca tucui llaquicunata apamunga. 
Chai tucui llaquicunaca, candaca napacha saquingachu. 
61Mandashca shimicunata escribishca cai libropi na tiaj, huañuchij tucui 
ung:uicunatapashmi, Mandaj Diosca can tucuringacaman cachamunga. 
62Cangunaca, luzerocunashna ashtacacuna cangapaj randica, ashallami 
quedanguichi. Canda Mandaj Taita Dios rimashca shimicunata na 
cazushcamandami, shina tucunguichi. 
63Mandaj Diosca, alicunata cangunaman rurashpa, cangunata ashtacata 
mirachishpami cushijun carca. Chashnallatami Mandaj Diosca, cangunata 

ninanda llaquichishpa tucuchishpapash cushijunga. Canguna japingapaj 
yaicumunajun llactamandaca, anchuchi tucunguichimi. 
64Mandaj Diosca, tucui shuj gentecunapajmanmi, cai pacha tucuri 
manñamandaca, caishuj lado manñacaman caita chaita cachanga. Chaipica, 
cangunapaj ñaupa taitacunapash, na rijsishca dioscunatami servishpa 
causanguichi. Caspita, rumita rurashca shuj dioscunatami servinguichi. 
65Chai llactacunapipash, na samashpami puringuichi. Cambaj chaqui 
tablapash, na samangachu. Chaipimi Mandaj Diosca, manllana shunguta, nali 
ricui ushaj ñavita, llaquilla almahuan causanata cunga. 
66Cambaj causaica, cambaj ñaupajpi imatapash puchahuan huarcushcashnami 
canga. Shinamandami tutapash, punllapash manllaihuan causangui. Canga, 
ima horapash huañunallami causangui. 
67Tutamandaca: ‘¡Ucha chishashcanman!’ ninguimi. Chishica: ‘¡Ucha 
punllayashcanman!’ ninguimi. Cambaj ñavihuambacha ricujushpa, shungupi 
ninanda manllashpa chujchushpami chashna ningui. 
68Mandaj Diosca: ‘Cai ñandaca, ima horapash na cutinga tigranguichu’ nircami. 
Chai ñandallatami candaca, barcocunapi Egiptoman cutin tigrachinga. Chaipi 
gañan causangapajmi jaricunapash, huarmicunapash cangunata fiñaj 
runacunaman jatui tucunguichi. Ashthuangarin candaca, pipash na 
randingapaj munangachu” nijurcami. 

Deuteronomio 29 

Mandaj Diosca, Moab llactapimi israelcunahuan ari nijushca 

1Israelcunata ari nichijuchun Mandaj Dios, Moab llactapi Moisesta mandashca 
shimicunaca, caicunami. Horeb shuti urcupi ari ninajushca jahuami, cutin ari 
ninajurca. 
2Moisesca, tucui israelcunata cayashpami, cashna nijurca: “Egipto llactapi 
Faraondapash, paita tucuilla servijcunatapash, paipaj llactapi tucui 

causajcunatapash, cangunapaj ñaupajpi Mandaj Dios imatalla rurajtaca, 
cangunallata ricushcanguichimi. 
3Canguna imashna cajta ricungapaj jatun llaquicunata rurajujta, imapash 
ricuchinacunata ricuchijujta, jatun manllarinacunata rurajujtaca, cangunapaj 
ñavihuambachami ricurcanguichi. 
4Shina cajpipash Mandaj Diosca, chaita canguna yachana shungutaca, 
cunangaman nara cushcachu. Ricuchun ñavitapash, uyachun rinritapash nara 
cushcachu. 
5Jichushca pambataca, chuscu chunga huatatami cangunataca 
pushamujurcani. Chai tucui huatacunapipash, canguna churajushcacunaca na 
maucayashcachu. Cangunapaj chaquipi churajushcacunallapash na 
maucayashcachu. 
6Tandatapash na micushpa, vinotapash, sidratapash na ufiashpami 
purircanguichi. ‘Ñuca, cangunata Mandaj Taita Dios cajta yachachunmi, 
chashna pushamurcani’ nircami. 
7Cai llactaman chayamujpica, Hesbón shuti pueblota jatun mandaj Sehón shuti 
runapash, Basán llactata jatun mandaj Og shuti runapashmi, ñucanchihuan 
macanajungapaj llujshimurca. Paicunataca ñucanchimi misharcanchi. 
8Shina mishashpa paicunapaj llactata japishpami, Rubenbaj, Gadpaj 
aillucunamambash, Manasespaj chaupi aillumambash, paicunapaj cachun 
paicunaman curcanchi. 
9Shina cashcamanda ari ninajushca cai shimicunataca pactachishpami, tucuita 
rurana canguichi. Canguna tucui imata rurashcapash ali llujshichunmi, 
chashna pactachina canguichi. 
10Cangunaca, cunanga tucuicunami, cangunata Mandaj Taita Diospaj ñaupajpi 
canguichi. Aillucunata umashna mandajcunapash, cangunata mandaj 
rucucunapash, cangunata caishuj mandajcunapash, tucui Israel jaricunapash, 
caipimi canguichi. 

11Cangunapaj huahuacunapash, cangunapaj huarmicunapash caipimi 
canguichi. Shinallata shuj llactamanda shamushpa cangunapaj chaupipi 
causajcunapash, yamdata chijtajcunamanda callarishpa, yacuta 
ashtajcunacaman caipimi. 
12Cangunata Mandaj Taita Dios cangunahuan ari nishcata chasquingapajmi, 
caipi canguichi. Cunanga, cangunata Mandaj Taita Dios ari nishpa 
juramentushcata pactachingapajmi, caipi canguichi. 
13Cunanga, cangunapaj ñaupa taita Abrahamman, Isaacman, Jacoboman 
juramentushcashnallata, pai agllashca gentecuna cachun, shinllitapacha 
churangapaj, paipash cangunapaj Taita Dios cachunmi, chashna ari nichini. 
14Cai ari nishcatapash, cai juramentushcatapash, na cangunahuanlla 
rurajunichu. 
15Ashtahuangarin ñucanchita Mandaj Taita Diospaj ñaupajpi, cunan caipi 
ñucanchihuan tandanajushca gentecunahuambash, cunan caipi ñucanchihuan 
nara tandanajushca gentecunahuambashmi, chashna rurani. 
16Egipto llactapi imashna causashcatapash, ñucanchi shamunajushpa llacta 
chaupicunata yalimushcatapash, cangunallata alimi yachanguichi. 
17Chai llactacunapi causajcuna millanayaicunata ruranajujtapash, caspita, 
rumita, culquita, orota rurashca yanga dioscunata paicuna charijtapash 
ricurcanguichimi. 
18Canguna purapica, pactarallapash jari cashpa, huarmi cashpa, na cashpaca 
maijan familia cashpa, na cashpaca maijan aillupura cashpapash, ñucanchita 
Mandaj Taita Diosta cunanda paicunapaj shungupi cunganman. Shina 
cungashpara, chai llactacunapi causajcunapaj dioscunata servingapaj rinman. 
Canguna purapica, imapash jayajta, ajenjota fucuchij sapita charij yurashna 
tianman. 
19Shina tiashpara, ninanda nalicachishca cai shimicunata uyashpapash, paillata 
bendiciarishpa paipaj shungupi cashna nijunman: ‘Shinlli shungu cashpapash, 

machashpa, yacunayaita yalichishpaca, casilla ali causaitami charisha’ 
nijunman. 
20Chashna nalita rurashcataca, Mandaj Diosca napacha cungangapaj 
munangachu. Ashtahuangarin ninanda cushnijunshna fiñarishpami, Mandaj 
Diosca paipajlla cachun munashpa, chai runataca llaquichinga. Shina 
rurashpaca, ninanda nalicachishca shimicunata cai libropi escribishca 
tiajunshnallatami, Mandaj Diosca chai runataca llaquichinga. Shinami Mandaj 
Diosca, chai runapaj shutitaca, cai pachamanda chingachinga. 
21Mandaj Diosca chai runata llaquichingapajmi, tucui Israel aillucunamanda 
shicanyachinga. Ninanda nalicachishca shimicunata uyashpami, ari 
nircanguichi. Chai shimicunata, cai mandashca libropi escribishca 
tiajunshnallata llaquichingapajmi, chashna shicanyachinga. 
22Cangunapaj cati miraicunapash, cangunapaj jipa churicunapash, caru 
llactacunamanda shamuna runacunapashmi imatapash ninajunga. Paicunaca, 
huañuchij llaquicunata cai llactaman cachamujta ricushpa, Mandaj Dios 
cachamushca jatun ung:uicunata ricushpami, chashna rimanajunga. 
23(Paicunapaj tucuilla llactaca, azufrehuan, cachihuanmi rupachi tucunga. 
Chaipica, imatallapash na tarpungachu, imapash na fucungachu. Chaipica, 
jihuallapash na viñangachu. Sodoma, Gomorra, Adma, Zeboim shuti 
pueblocunashnallatami tucunga. Chai pueblocunataca, Mandaj Diosmi 
ninandapacha ñapash fiñarishpa tucuchirca). 
24Ashtahuangarin tucui llactacunapi causajcunapashmi, cashna ninajunga: 
‘Mandaj Diosca, ¿imashpashi cai llactataca cashna llaquichirca? Nina 
japirinshna chashna ninanda fiñarishpa llaquichishcacunaca, ¿imatashi 
ricuchijun?’ ninajungami. 
25Shina ninajujpimi shujcunaca, cashna nishpa tigrachinajunga: ‘Paicunapaj 
ñaupa taitacunata Mandaj Taita Diosmari, Egipto llactamanda 
llujchimushpaca, paicunatapash ari nichirca. Chaita na pactachishpa 
saquishcamandami, chashna rurashca. 

26Chashna saquishpamari, shuj dioscunatara servingapaj rishpa, chai 
dioscunatara cungurinajushca. Paicuna na rijsishca dioscunata, imatallapash 
na caraj dioscunatami cungurinajushca. 
27Chaimandami Mandaj Diosca, cai llactapi causajcunahuanga nina japirinshna 
fiñarishca. Shina fiñarishpami, ninanda nalicachishca tucui shimicunata cai 
libropi escribishca tiajunshnallata, paicunapaj jahuapi cachamushca. 
28Chashna ninandapacha ñapash fiñarishpa, napacha ricunayachishpami 
Mandaj Diosca, paicunapaj llactamandaca sapimanda aisanshna llujchishpa, 
shuj llactaman cachashca. Chaitami cunangaman ricunajunguichi’ 
ninajungami. 
29Imapash pacallacunaca, ñucanchita Mandaj Taita Diospajmi. Ashtahuangarin 
imatalla ricuchishcacunaca ñucanchipajpash, ñucanchi huahuacunapajpash, 
causaita causaicaman pactachingapajmi. Tucui cai mandashca shimicunata 
ñucanchi pactachishpa causanajuchunmi, chashna tianajun. 

Deuteronomio 30 

Diospajman tigrarishpa alichirijpica, bendicianatami villajun 

1Cambaj ñaupajpi cai tucui villashca shimicuna, bendiciashca shimicuna, 
ninanda nalicachishca shimicuna cambajman shamujpimi, cashna tucunga: 
Shina japij shamujpimi, canda Mandaj Taita Dios llujchishpa cachashca 
tucuilla llactacunapica, ninanda llaquiringui. 
2Shina llaquirishpami, canda Mandaj Taita Diospajman tigraringui. Shinallata 
cambash, cambaj huahuacunapashmi, tucuita cunan ñuca 
yachachishcashnallata, tucui shunguhuan, tucui almahuan, pai rimashca 
shimicunata pactachinguichi. 
3Shina rurajpimi Mandaj Diosca, cambaj llacta puracuna prezu apai 
tucushcataca, cutin tigrachimushpa cangunata llaquinga. Canda Mandaj Taita 
Diosca, shuj gente puracunapajman caita chaita cachashca cashpapash, cutinmi 
tandachimunga. 

4Canda Mandaj Taita Diosca, cambaj llacta puracunataca, cai pachapi tiaj 
ashtahuan caru llactacunapi cajpipash, chaimandapashmi japishpa 
tandachimunga. 
5Canda Mandaj Taita Diosca, cambaj ñaupa taitacuna, paicunapaj cachun 
japinajushca llactaman cutin tigrachimushpami chai llactataca, cambaj cachun 
cunga. Shinallata ashtaca alicunata rurashpami huahuacunatapash, 
cangunapaj ñaupa taitacunaman cushcataca yali mirachinga. 
6Canda Mandaj Taita Diosllatami, cambaj shungutapash, cambaj miraicunapaj 
shungutapash, circuncisión nishcata ruranshna ruranga. Canda Mandaj Taita 
Diosta tucui shunguhuan, tucui almahuan juyashpa, cai llactapi causai 
ushachunmi, shina ruranga. 
7Canda Mandaj Taita Diosca, ninanda nalicachishca tucui cai shimicunatami, 
canda fiñajcunapaj jahuapi cachamunga. Canda na ricunayachij runacuna 
catiriashpa canda llaquichishcamandami, chashna cachamunga. 
8Canga, Mandaj Diospajman tigrarishpami, pai rimashca shimicunata uyashpa, 
pai mandashca tucui shimicunata pactachinajuchun cunan ñuca mandashcata 
pactachishpa causangui. 
9Shina causajpimi, canda Mandaj Taita Diosca, cambaj maquihuan tucui 
imatalla rurashcatapash, canmanda llujshishca huahuacunatapash, cambaj 
animalcuna huachashca huahuacunatapash, tarpushpa fucuchishca 
granocunatapash, canman alita rurashpa ashtacata mirachinga. Mandaj Diosca, 
cambaj ñaupa taitacunahuan cushijushcashnallatami, canman alita rurashpa 
canhuambash cushijunga. 
10Canda Mandaj Taita Dios rimashca shimicunata cazushpa causajpimi, 
chashna cushijunga. Cai libropi tiajuj mandashca shimicunata, 
pactachinajuchun cushca shimicunata cazujpimi, chashna cushijunga. Canda 
Mandaj Taita Diospajman tucui shunguhuan, tucui almahuan tigrarijpimi, 
chashna cushijunga. 



654 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

11Cai mandashcacunata pactachinajuchun cunan ñuca mandashcacunaca, na 
yapa shinllichu, carupipash na canllu. 
12Na jahua pachapi tiajunllu. Jahua pachapi cajpica, cashnami ninguiman: 
‘¿Pita ñucanchipaj randi jahua pachaman rishpa, ñucanchi pactachinajuchun 
uyachingapaj chai mandashcataca apamunga?’ ninguimanmi. 
13Shinallata na mama cucha chimba ladoman tiajunllu. Mama cucha chimba 
ladoman tiajujpica, cashnami ninguiman: ‘¿Pita ñucanchipaj randi, mama 
cuchata chimbashpa, ñucanchi pactachinajuchun uyachingapaj chai 
mandashcata apamunga?’ ninguimanmi. 
14Ashtahuangarin cai shimicunaca, cambaj ladopillatami tiajun. Can pactachi 
ushachunga, cambaj shimipillata, cambaj shungupillatami tiajun. 
15Ricui, cunanmi causaitapash, alitapash, huañuitapash, llaquitapash, cambaj 
ñaupajpi churani. 
16Cunanmi ñucaca, canda Mandaj Taita Diosta juyachun, paipaj ñambi 
purichun, pai mandashcacunata, pactachinajuchun pai cushca shimicunata, 
imata rurachun mandashcacunatapash pactachishpa causachun mandani. 
Causaita charichun, cangunapash ashtacata mirachun, cangunapaj cachun 
japishpa canguna causagrinajuj llactapi, canda Mandaj Taita Diospash 
bendiciachunmi, chashna mandani. 
17Ashtahuangarin cambaj shungupash Diosmanda anchurishpa, 
mandashcatapash na uyashpa chingashca causanguiman. Shinallata shuj 
dioscunatara servishpa causanguiman. 
18Shina causajtaca, ñucami nalicachishpa rimashpa, cangunaca 
huañunguichipachami nijuni. Jordán yacuta chimbashpa, canguna 
japigrijushca llactapica, na unaita causai ushashpami huañunguichi. 
19Cunanga, cangunata fiñashpa llaquichinata ricuchunmi, jahua pachatapash, 
cai pachatapash cayani. Causaitapash, huañuitapash, bendiciai tucunatapash, 

ninanda nalicachi tucunatapash, cangunapaj ñaupajpimi churani. Cambash, 
cambaj miraicunapash causangapaca, causaita agllaichiyari. 
20Cangunata Mandaj Taita Diosta juyashpa, pai rimashca shimicunata uyashpa, 
paita catinguichiyari. Shina causashpami, unai causaita charinguichi. Mandaj 
Diosllata, cangunapaj ñaupa taita Abrahamman, Isaacman, Jacoboman 
carashami nishpa juramentushca llactapi causangapajmi, shina cazushpa 
causana canguichi” nijurcami. 

Deuteronomio 31 

Moisespaj randi mandashpa catichunga, Josuetami churashca 

1Moisesca, cai shimicunata tucui israelcunaman ashtahuan villashpami, 
2cashna nijurca: “Cai punllami ñucaca, patsaj ishcai chunga huatata charini. 
Cangunahuan maiman llujshitapash, cutin yaicumuitapash na ashtahuan 
ushanichu. Chai jahuami, Mandaj Diosca: ‘Cai Jordán yacutaca, na 
chimbanguichu’ nihuarca. 
3Cangunata Mandaj Taita Diosca, paillatami cangunata ñaupashpa ringa. Chai 
llactapi causajcunata cangunapaj ñaupajpi pai tucuchijpimi, chai llactataca 
cangunapaj cachun japinguichi. Josuemi, Mandaj Dios imashna 
nishcashnallata pushashpa chimbanga. 
4Mandaj Diosca, chai llactapi causajcunataca, amorreocunata mandaj Sehón 
shuti, Og shuti jatun mandajcunata llaquichishcashnallatami llaquichinga. 
Paicunataca, paicuna mandanajuj llactacunandimi tucuchirca. 
5Chaipi causajcunataca, Mandaj Diosmi cangunapaj maquipi churanga. 
Paicunataca, tucuita ñuca mandashcashnallatami rurana canguichi. 
6Cangunaca, shinlli tucushpa, ali yuyaita japichi. Na manllarinachu canguichi, 
paicunataca na manllanachu canguichi. Cangunata Mandaj Taita Diosmi, 
cangunahuan ringa. Paica napacha saquingachu, na jichushpa saquingachu” 
nijurcami. 

7Chai jipami Moisesca, Josueta cayashpa, tucui israelcunapaj ñaupajpi cashna 
nirca: “Shinlli tucushpa, ali yuyaita japingui. Canmi, cai gentecunahuanga, 
cangunapaj ñaupa taitacunaman carashami nishpa, Mandaj Dios 
juramentushca llactaman yaicugringui. Canmi, chai alpacunataca, paicunapaj 
cachun cungui. 
8Mandaj Diosmi, canda ñaupashpa ringa. Paimi canhuan canga. Candaca 
napacha saquingachu, na jichushpa saquingachu. Ama manllaichu, manllana 
yuyai japichumbash ama saquichu” nircami. 
9Moisesca, cai mandashca shimicunata escribishpami, Mandaj Dioshuan ari 
ninajushpa escribishcata alichishca arcata apaj Levipaj mirai curacunaman, 
israelcunata tucui mandaj rucucunamambash curca. 
10Paicunatami Moisesca, cashna nishpa mandarca: “Cada canchis huata 
tucuripica, divicunata cungana huatapash, malquicunahuan chugllata rurana 
fiestapashmi canga. 
11Chai punllacunapimi tucui israelcunaca, canda Mandaj Taita Dios agllashca 
pueblopi, paipaj ñaupajpi tandanajunga. Chaipica, cai mandashca 
shimicunatami, tucuicunapaj ñaupajpi paicuna uyajta leyina canguichi. 
12Tucui gentecunatami jaricunata, huarmicunata, huahuacunata, cangunapaj 
pueblocunapi causaj shuj llactamanda runacunatapash tandachina canguichi. 
Cai shimicunata uyashpa yachajuchun, cangunata Mandaj Taita Diosta 
manllaihuan cazuchun, cai mandashca shimicunata pactachishpa 
causachunmi, chashna tandachina canguichi. 
13Shinallata paicunapaj miraicuna nara yachashca cashpapash, canguna 
japingapaj rinajuj llactapi, cangunata Mandaj Taita Diosta manllashpa 
causanata uyashpa yachajuchunmi, chashna tandachina canguichi. Chai 
llactata japingapaca, Jordán yacuta chimbanami canguichi” nijurcami. 
14Mandaj Diosca, Moisestaca cashnami nirca: “Ricui, ñami can huañuna 
punllapash chayamushca. Josueta cayashpa, ñucahuan tuparina jatun carpapi 

shuyaichi. Chaipimi, pai imatalla ruranataca cusha” nircami. Shina nijpimi 
Moisespash, Josuepash rishpa, Dioshuan tuparina jatun carpapi shuyanajurca. 
15Chaipimi Mandaj Diosca, pilarshnalla shayajuj fuyupi ricurirca. Pilarshnalla 
shayajuj fuyuca, jatun carpaman yaicuna pungu jahuapimi shayarirca. 
16Chaipimi Mandaj Diosca, Moisestaca cashna nijurca: “Ricui, canga 
huañushpami, cambaj ñaupa taitacunahuan tandanajungui. Can huañujpica, 
cai israelcunaca paicuna causangapaj rinajuj llactapi causanajushpaca, chai 
llactapi tiaj shuj dioscunata catishpa, huainayangapajmi jatarinajunga. Shina 
rurashpami, ñuca paicunata ari nichishcatapash saquishpa, yangapi 
churanajunga. 
17Chaimandami chai punllapica, paicunahuanga nina japirinshna fiñarisha. 
Shinallata paicunata jichushpa saquishpa, paicunaman ñuca ñavita na 
ricuchijpimi, paicunaca tucuchi tucunga. Paicunataca, ashtaca nalicuna, ninan 
llaquicunami japinga. Shinamandami chai punllapica, cashna ninajunga: 
‘¿Nachu cai llaquicunaca, ñucanchi Taita Dios, na ñucanchi chaupipi cajpi japij 
shamushca?’ ninajungami. 
18Ashtahuangarin chai punllapica, chai tucui nalicunata rurashcamandami, 
ñuca ñavitaca napacha ricuchisha. Shuj dioscunaman tigrarishcamandami, 
chashna rurasha. 
19Cunanga, cai candanata escribinguichi. Chai jipaca, israelcunaman 
yachachingui. Cai candanataca, israelcunata fiñashpa llaquichinata 
ricuchijuchun, paicunapaj shimihuambacha candanajuchun yachachingui. 
20Paicunapaj ñaupa taitacunaman carashami nishpa juramentushca 
llactamambash, ñucallatami pushasha. Chai llactapica lechepash, balun 
mishquipash ashtacapachami tian. Chaipica, na munangacaman micushpami 
virayanajunga. Chai jipaca, shuj dioscunapajman tigrarishpa chaicunata 
servishpami, ñucata fiñashpa ñucahuan ari ninajushcatapash yangapi 
churanajunga. 

21Ashtaca nalicuna, ninan llaquicuna japijpimi, cai candanaca paicunata 
yarichishpa ñavi ñavi rimanga. Paicunapaj miraicunapaj shimihuambash 
candashpami yarinajunga. Paicunaman carashami nishpa juramentushca 
llactaman nara chayashpallata, paicuna imata yarinajujtaca ñami yachani” 
nijurcami. 
22Moisesca, cai candanataca chai punllallata escribishpami, israelcunaman 
yachachijurca. 
23Nun shuti runapaj churi Josuetaca, cashna nishpami mandarca: “Shinlli 
tucushpa, ali yuyaita japingui. Canmi, israelcunataca ñuca paicunaman 
carashami nishpa juramentushca llactaman pushangui. Ñucami canhuan 
casha” nircami. 

Mandashcataca, Diospaj arca ladopi alichinajuchunmi mandashca 

24Moisesca, cai mandashca shimicunataca shuj libropimi, tucuringacaman 
escribirca. 
25Chai jipami Moisesca, Mandaj Dioshuan ari ninajushpa escribishcata 
alichishca arcata apaj levitacunata, cashna nishpa mandarca: 
26“Cai mandashca shimicunata japishpa, cangunata Mandaj Taita Dioshuan ari 
ninajushpa escribishcata alichishca arca ladopi churaichi. Chaipimi, cangunata 
fiñashpa llaquichinata ricuchishpa chaipi tiajunga. 
27Ñucami, canguna na cazujcuna cajtapash, shinlliyashcacuna cajtapash 
yachani. Ricuichi, cunan cangunahuan ñuca causajujpipash, Mandaj Diosta 
napacha cazujcunami canguichi. Ñuca huañushca jipacarin, ashtahuan 
nalicunami tucunguichi. 
28Cangunapaj aillucunata mandaj rucucunata, caishuj mandajcunatapash, ñuca 
ñaupajman tandachimuichi. Shina tandachimujpimi, cai shimicunata paicuna 
uyajta rimasha. Shinallata paicunata fiñashpa llaquichinata ricuchijuchunmi, 
jahua pachatapash, cai pachatapash cayasha. 

29Ñuca huañushca jipa, canguna cashna tucunatami yachani: Cangunaca, 
huaglicunapacha tucushpami, canguna catinajuchun ñuca mandashca 
ñanmandapash anchuringuichi. Shinallata Mandaj Diospaj ñaupajpi, 
cangunapaj maquihuan nalicunata rurashpa fiñachishcamanda, jipa 
punllacunapi jatun nalicuna shamunatapash yachanimi” nijurcami. 

Moisés candashca shimicunami 

30Shina nishca jipami Moisesca, tandanajushca tucuilla israelcuna uyajta cai 
candana shimicunataca callarimanda tucuringacaman rimajurca: 

Deuteronomio 32 

1“Jahua pachaca, ñuca rimajujta uyapairi. Cai pachapash, ñuca shimihuan 
rimajujta uyapairi. 
2Ñuca yachachishca shimica, tamia shutujunshnami canga. Ñuca yuyaicunaca, 
jamzi paramu urmajunshami canga. Yura jahuapi tamia urmajunshnami canga. 
Jihua jahuapi tamia shutujunshnami canga. 
3Mandaj Diospaj shutitami villajusha. Ñucanchi Taita Diostaca 
jatunyachipaichiyari. 
4Paica jatun Rumishna Diosmari. Pai rurashcacunaca, ima pandapash illajmi. 
Paica tucui imatapash aligutallami ruran. Paica, na llullaj Taita Diosmi. 
Paipica, ima nalipash na tianllu. Paica, imatapash cashcatapacha ruraj, 
aligutalla ruraj Diosmi. 
5Huagli causaica, na paipajchu. Mapa causaica, paipaj huahuacunapajmi. 
Paicunaca, pandatalla ruraj, jatun nalitalla ruraj miraicunami. 
6Imatapash na yachaj loco gentecuna, ¿chashnachu Mandaj Diosman 
tigrachinguichi? ¿Nachu paica cangunata viñachishca Taitayari? Paimari, 
cangunata rurashpa, causaitapash callarichirca. 
7Punda huatacunata yarichiyari. Ashtaca miraicuna yalishca huatacunata 
yarichiyari. Cangunapaj taitacunata tapuichiyari. Paicunami cangunaman 



660 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

villanga. Cangunata mandaj rucucunata tapuichilla. Paicunapash 
parlangallami. 
8Jahua pachapi causajuj Diosca, llactacunata carajushpa, huañuna aichayu 
runacunaman chaupishpa cujushpaca, linderocunata churashpami 
gentecunaman curca. Israelcuna mashnacuna cashcashnallatami curca. 
9Mandaj Diospaca, pai japinaca pai agllashca gentecunami. Jacobopaj 
miraicunatami, paipajlla cachun shicanyachishca. 
10Jichushca pambapimi, paicunataca tarirca. Chaquishca, manllanayai, 
chulunlla pambapimi tarirca. Paicunataca, ugllashpa apamushpa aliguta 
yachachishpami, paipaj ricujuj ñavitashna cuidajurca. 
11Jatun anga paipaj tazimbi tiajuj huahuacunapaj jahuata muyushpa, chai 
huahuacunata jatarinata yachachinshnami cuidajurca. Paipaj alasta chutashpa 
japishpami, paicunataca paipaj alas jahuapi apajun. 
12Mandaj Diosllami, cangunataca pushamurca. Paihuanga, na rijsishca shuj 
diosca na tiarcachu. 
13Jahua llactacunaman vichai pushajpimi, chai pambacunapi fucushcacunata 
micunajurca. Jatun rumimanda, balun mishquita, rumilla shinlli alpamanda 
aceiteta chupanajuchunmi cararca. 
14Huarmi huagrapaj leche virata, llamapaj lechetami, maltun llamapaj 
viracunahuan, Basán urcumanda jari llamacunahuan cararca. Shinallata jari 
chivocunatapash, ashtahuan ali trigohuanmi cararca. Uvasmanda puca 
vinotapashmi ufiarcangui. 
15Ashtahuangarin Jesurún virayashpaca, napacha cazujmi tucurca. (Racu racu 
tucushpami virayarcangui). Shina tucushpami, paita ruraj Taita Diostaca 
jichurca. Shinallata paita quishpichij jatun Rumishna Diostami, yangapi 
churarca. 
16Paitaca, shuj dioscunahuanmi ninandapacha fiñachinajurca. 
Millanayaicunata rurashpami, ninanda fiñachinajurca. 

17Taita Diosman animalcunata cushpa huañuchingapaj randica, ayacunaman 
carashpami huañuchinajurca. Na rijsishca dioscunamanmi caranajurca. 
Cangunapaj ñaupa taitacunapash na manllashca, ladollacunamanda 
apamushca, mushuj dioscunamanmi caranajurca. 
18Canda viñachij jatun Rumishna Diostami cungarcangui. Canda ruraj Taita 
Diostami cungashcangui. 
19Mandaj Diosca chaita ricushpami, nina japirinshna fiñarirca. Paipaj 
churicuna, paipaj ushicuna yangapi churashcamandami, chashna fiñarirca. 
20Chaimandami cashna nirca: ‘Ñuca ñavitaca, paicunaman na ricuchishachu. 
Paicuna imashna tucurijtallami ricusha. Paicunaca, jatun nalitalla ruraj 
miraicuna, na cazuj huahuacuna cajpimi chashna rurasha. 
21Napash Taita Dios cajpita, yangacunata mañashpami, ñucataca 
ninandapacha fiñachinajurca. Paicunapaj yanga dioscunahuanmi, ñucataca 
ninandapacha fiñachinajurca. Ñucapashmi, paicunataca na ñucapaj 
gentecunahuan llaquichishpa ninandapacha fiñachisha. Paicunataca, juizu illaj 
runacunahuan llaquichishpami, ninanda fiñachisha. 
22Ñuca ninanda fiñarishcapash, nina japirinshnami tucushca. Chai ninami, Seol 
ucu ucucunacaman rupachinga. Cai pachatapash, caipi imalla fucushcatapash 
langanshnami tucuchinga. Urcucunatapash, ucu sapimandami rupachinga. 
23Ñucami paicunapaj jahuapica, ashtaca nalicunata mirachisha. Ñuca 
flechacunataca, paicunata huañuchishpami tucuchisha. 
24Yarjaimandami tucurinajunga, ninanda rupachij calenturahuan, nanachij 
ung:uicunahuanmi tucuchi tucunga. Millai animalcuna micushpa 
tucuchinajuchunmi, paicunapajman cachamusha. Cai pachapi tiaj 
culebracunapaj venenohuanmi tucuchisha. 
25Canllacunapica, espadahuanmi llaquinayaita tucuchinajunga. Huasi 
ucucunapica, ninan manllaihuanmi tianajunga. Chairalla viñai 

huambratapash, jarihuan nara tacarishca cuitsatapash, chuchujuj 
huahuagutapash, yuraj ajcha tucushca rucugutapashmi huañuchinajunga. 
26Ñucaca, israelcunataca caita chaitami cachasha nishcami carcani. Cai 
pachapi causaj puramandaca, paicunata ama ashtahuan yarinajuchunmi 
tucuchisha. 
27Paicunata fiñajcuna, rimashpa pingaichijta uyangapaj na munashpami, na 
llaquichircani. Paicunata na ricunayachij runacunaca, cashnami ninajunman 
carca: Tucui caicunataca, ninan ushaita charij ñucanchi maquihuanmi, 
chashna rurashcanchi. Mandaj Diosca, na chashna rurashcachu ninajunmanmi 
carca’ nircami. 
28Paicunaca, ali yuyaicunata cujpi, na chasquingapaj munaj gentecunami. 
Paicunapica, ali yuyaipash na tianllu. 
29¡Caita ali yachangapajpash, alipacha yachajushcacuna cashpachari ali 
canman! Shina cashpaca, ¡tucuripi paicuna ima tucunatapash yachanmanllari! 
30Jatun Rumishna paicunapaj Diosllata, jatushpa saquinshna na cujpi, Mandaj 
Diosllata paicunapaj maquipi na churajpica, ¿imashnashi shujlla runa 
huaranga runacunata huañuchingapaj catinman carca? ¿Imashnashi ishcai 
runalla, chunga huaranga runacunata calpachinman carca? 
31Ashtahuangarin jatun rumishna paicunapaj dioscunaca, jatun Rumishna 
ñucanchi Dioshuanga na chimbapuranllu. Chashna cajtaca, ñucanchita 
fiñajcunapash ricushpa villangallami. 
32Paicunapaj uvas chagracunaca, Sodoma pueblomanda uvas 
chagracunashnami. Paicunapaj pambacunaca, Gomorra pueblopaj 
pambacunashnami. Paicunapaj uvascunaca, tujsishpa nanachij uvascunami. 
Chai uvascunaca, jayaj jayaj racimocunatami charin. 
33Paicunapaj vinoca, culebrapaj venenoshnami. Ninanda tujsishpa nanachij 
millai culebrapaj venenoshnami. 

34‘Chaitaca, ¿nachu ñucallata ñuca ladopi alichishpa charijuni? ¿Nachu ninan 
valishcacunata alichinapi alichishpa sellashca charijuni? 
35Imashna llaquichishcashnallata llaquichinapash, cuna cashcata cunapash 
ñucapajmi. Paicuna llaquichi tucuna punllapash ña chayajushcamandami, 
paicunapaj chaqui lluchana punllapillata lluchanga. Paicunaman cungapaj 
alichishcata cunapash, ñapashmi chayamunga’ nircami. 
36Mandaj Diosca, pai agllashcacunataca, aliguta ricushpami mandanga. Ushai 
illaj tucushcata ricushpami, paita servijcunata juyaimanda llaquichinata 
saquinga. Servishpa causajpash, na servishpa causajpash, tucurinajujta 
ricushpami chashna saquinga. 
37Paica cashnami ninga: ‘¿Paicunapaj dioscunaca, maipitayari? ¿Paicuna 
pacajuj cashca jatun rumishna diosca, maipitayari? 
38Chai dioscunaman cushpa huañuchishca animalcunapaj viratami micunajun 
carca. Chai dioscunaman cushpa talina vinomandami ufianajun carca. Paicuna 
jatarishpa, cangunata ayudangapaj cangunata mitsangapaj shamuchunyari. 
39Ricuichi cunanga ñucaca, ñucallatami cani. Ñucahuanga, dioscunapash na 
tianllu. Ñucami causaita quichuni, ñucallatami causaita cuni. Ñucami 
chugrichini, ñucallatami jambini. Ñuca maquimanda cacharichingapaca, 
pipash na tianllu. 
40Jahua pachaman ñuca maquita vichai churashpami, cashna nisha: Ñucaca, 
causaita causaicamanmi causajuni. 
41Punchapamba ñuca espadata, filo filota rurashpa, ñuca maquihuan llaquichi 
callarishpaca, ñucata fiñajcunataca, ñucata llaquichishcashnallatami 
llaquichisha. Ñucata na ricunayachij runacunamambash, cuna cashcatallatami 
cusha. 
42Ñuca flechacunataca, yahuarsapatami rurasha. Ñuca espadaca, aichatami 
micunga. Prezu apai tucushcacunata huañuchishca yahuarpi, jatun ajchata 
charij ñucata fiñaj runacunapaj umacunapimi, chashna tucunga’ ningami. 

43Llactacunapi causajcunaca, Dios agllashca gentecunatami alicachina 
canguichi. Paita servijcunapaj yahuarta jichashcamandaca, paimi chashnallata 
huañuchinga. Paita fiñajcunataca, chashnallatami llaquichinga. Pai 
agllashcacuna causanajuj llactamanda, juchata anchuchingapajmi chashna 
ruranga” nijurcami. 
44Moisés shamushpami, cai candanapi tucuilla shimicunataca, israelcuna 
uyajta yachachijurca. Moisesca, Nun shuti runapaj churi Josuendimi chaipi 
carca. 
45Chai tucui shimicunatami Moisesca, tucuilla israelcunaman yachachishpa 
tucuchirca. 
46Chai jipami, paicunataca cashna nirca: “Cunan ñuca yachachishca tucuilla 
shimicunataca, cangunapaj shungupi alichishpa pactachinguichi. Cangunapaj 
huahuacunatapash, cai tucui mandashca shimicunataca, aligutapacha 
pactachishpa causanajuchun mandanguichi. 
47Cai mandashca shimicunaca, na yangachu. Ashtahuangarin cangunaman 
causaita cuj shimicunami. Cai mandashcata pactachishpami, Jordán yacuta 
chimbashpa, cangunapaj cachun japishpa causagrinajuj chai llactapica unaita 
causanguichi” nircami. 

Canaán llactata Moisés ricuchunmi, Diosca saquishca 

48Chai punllallatami Mandaj Diosca, Moisesman cashna nishpa villajurca: 
49“Abarim shuti chai urcu purapi tiaj Nebo shuti urcuman vichai rilla. Chai 
urcuca, Jericó pueblo chimba purapi tiaj Moab llactapimi. Chai urcuman vichai 
rishpaca, israelcunapaj cachun ñuca carashca Canaán llactata ricunguilla. 
50Chai urcuman vichai rishpaca, chaipi huañushpa, cambajpura 
gentecunahuan tandanajunguilla. Shinallatami cambaj huauqui Aaronbash, 
Hor shuti urcupi huañushpa, paipajpura gentecunahuan tandanajurca. 
51Zin nishca jichushca pambapi, Meriba nishca Cades shuti yacupi cashpaca, 
tucui israelcunapaj ñaupajpi juchata rurashpa ñucata fiñachishcamandami, 

chashna tucunguichi. Ñucataca, israelcunapaj chaupipi jucha illaj cajtapash na 
ricuchishpami purircanguichi. 
52Chaimanda chai llactataca, cambaj ladollapi cajtami ricungui. 
Ashtahuangarin israelcunaman ñuca carashca chai llactaman yaicuitaca, na 
ushanguichu” nijurcami. DEUTERONOMIO 

Deuteronomio 33 

Chunga ishcai Israel aillucunatami Moisesca bendiciashca 

1Taita Diospajta ruraj Moisesca, pai nara huañushpallatami, taita Israelpaj 
miraicunataca bendiciajurca. Pai bendiciashca shimicunaca, caicunami. 
2Paica cashnami nijurca: “Mandaj Diosca, Sinaí shuti urcumandami shamurca. 
Seir shuti urcumandami punchayachijurca. Parán shuti urcumandapachami, 
punchapamba ricurirca. Paipajlla causaj, chunga huaranga huarangacunapaj 
chaupipimi shamurca. Paipaj ali lado maquipica, mandashcatami ninatashna 
apashpa shamurca. 
3Pai agllashca gentecunataca juyarcarami. Tucui paipajlla 
shicanyashcacunami, paipaj maquipi causanajurca. Chaimandami, maita rinata 
can ricuchishcata chasquishpa, can yachachishcata catinajurca. 
4Mandashcata Moisés cujushpaca, Jacobopaj mirai tandanajushca 
gentecunapaj cachunmi curca. 
5Gentecunata mandajcuna Israel aillucunahuan tandanajujpica, Jesurún shuti 
pushtupimi jatun mandaj tucurca. 
6Rubén ailluca, ama huañushpa causajuchunlla. Chai aillu runacunaca, ama 
huaquingunalla cachun” nishpami bendiciajurca. 
7Judá aillutaca, cashna nishpami bendiciarca: “Mandaj Dioslla, Judá aillu 
mañajujtaca uyapairi. Paipaj gentecunatapash pushapairi. Paicunata 
fiñajcunataca, paipaj maquihuan mishachun, cambash ayudapairi” nircami. 
8Leví aillutaca, cashnami nijurca: “Can charishca Tumim nishcapash, Urim 
nishcapash, Diosta yariashpa causaj runapajmi canga. Paitami, Masah nishca 

Meriba shuti yacupi cashpa, paihuan fiñanajushpa pai imashna cajta 
ricurcangui. 
9Paimi, paipaj taita mamataca: ‘Ima horapash na ricushcanichu’ nirca. Paipaj 
huauquicunatapash: ‘Na rijsinichu’ nircami. Paipaj huahuacunatapash: ‘Na 
ricushcanichu’ nircami. Paicunami, cambaj Shimicunata cazunajurca. Canman 
ari nishcatapashmi pactachinajurca. 
10Paicunami, Jacobopaj miraicunamambash, aliguta ricushpa mandanata 
yachachinajunga. Can mandashcatami, israelcunaman yachachinajunga. 
Shinallata inciensotapash, cambaj ñaupajpimi cushnichinajunga. Tucuillata 
rupachina animaltapash, cambaj altarpimi churanajunga. 
11Mandaj Dioslla, paicuna imaguta rurashcatapash bendiciapairi. Paicunapaj 
maquihuan imaguta rurashcatapash cushijuihuan chasquipairi. Paicunata 
fiñajcunatapash, paicunata millanayachij runacunatapash, ima horapash ama 
jatarichun huasha tulluta faquipairi” nijurcami. 
12Benjamín aillutaca, cashnami nirca: “Paicunaca, Mandaj Dios 
juyashcacunami. Imatapash na manllashpami, paipaj ladopi aliguta causanga. 
Paicunataca pacashpa charijungallami. Diospaj rigra ucupimi causanajunga” 
nircami. 
13Josepaj aillutaca, cashnami nijurca: “Cangunapaj alpacunataca, Mandaj Dios 
bendiciapachun. Jahua pachamanda juyailla jamzi paramuhuan, manllanayai 
ucu ucupi tiaj yacuhuambash bendiciapachun. 
14Rupai punllacunapica, ashtahuan ali granocunata fucuchishpa, luna 
punllacunapica, micunayai granocunata fucuchishpa bendiciapachun. 
15Punda huatacunamandapacha tiaj urcucunapica, ashtahuan ali 
granocunatami fucuchinga. Causaita causaicaman tiaj lomacunapica, ashtaca 
granocunata fucuchishpa bendiciapachun. 
16Shinallata ali alpacunapi tucui imalla ashtahuan ali tiashcacunahuan 
bendiciapachun. Zarza casha yurapi causajushca Diospaj juyaica, Josepaj 

umaman shamupachun. Paipaj huauqui puracunapi mandaj runapaj 
umamambash shamupachun. 
17Pai juyailla canaca, punda huachashca jari huagrashnami. Paipaj ushaica, 
búfalo nishca huagrapaj cachushnami. Chaicunahuan tupanshnami shuj 
gentecunataca, cai pacha tucuri manñacunaman tucuillata cachanga. Efrainbaj 
mirai paicunaca, chunga huaranga huarangacunami. Manasespaj mirai 
paicunaca, huaranga huarangacunami” nircami. 
18Zabulón aillutaca: “Zabulón, canga maiman llujshishpapash cushijungui” 
nircami. Isacar aillutapash: “Canga, cambaj carpacunapi cushijushpa 
causanguilla” nircami. 
19“Paicunaca, gentecunataca paicunapaj urcumanmi cayanga. Chaipimi, 
imatapash cashcatapacha rurashpa, animalcunata Diosman cushpa 
huañuchinajunga. Chaimandami, mama cucha yacupi ashtacapacha tiajcunata 
micunajunga. T'iyu alpapi pacashca juyaillagucuna tiajtapashmi japinajunga” 
nircami. 
20Gad aillutaca, cashnami nirca: “Gad ailluman ashtaca alpacunata caraj 
Diosca, aligumi cangui ni tucushca cachun. Gad ailluca, leonshna samashpami 
rigratapash, umatapash micungapaj aisashpa surcun. 
21Paica, ashtahuan ali alpatami, paipaj cachun agllan. Chaipimi, mandajman 
cungapaj ali alpata alichishca charirca. Paimi, gentecunata ñaupashpa 
shamurca. Mandashca shimicunata, imatapash cashcatapacha rurashpa, imata 
rurachun Mandaj Dios mandashcacunataca, israelcunahuanmi pactachirca” 
nircami. 
22Dan aillutaca, cashnami nirca: “Dan ailluca, huahua leonshnami Basán 
urcumandapacha fahuamujun” nircami. 
23Neftalí aillutaca, cashnami nirca: “Neftalí aillumanga, imata cashpapash na 
ushangacamanmi carashca. Mandaj Dios bendiciashcataca, ashtacatapachami 
charin. Paipaj alpaca, indi huashajuj ladomanda urai ladocamanmi” nircami. 



668 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

24Aser shuti aillutaca, cashnami nirca: “Aser ailluca, Jacobopaj mirai 
puracunapi bendiciai tucushca cachun. Paipaj huauquicunapipash, juyai 
tucushca cachun. Paipaj chaquitapash, aceitepi mutiyachijuchun. 
25Cambaj pungucunata jarcanacunaca, jirruta, bronceta rurashcami canga. 
Cambaj ushaipash, can causana punllacunashnami canga. 
26Jesurún nishcapaj Taita Dioshuan chimbapurangapaca, pipash na tianllu. 
Paica canda ayudangapajmi, jahua pachapi tiarin. Paipaj ninan ushaihuanmi, 
fuyu jahuapi tiarin. 
27Can pacajunaca, causaita causajuj Taita Diosmi. Causaita causajuj Diospaj 
rigrapash, cai pachacamanmi. Canda fiñajcunataca, cambaj ñaupajmanda 
llujchishpa cachashpami: ‘Paicunata tucuchi’ nishpa mandarca. 
28Israelcunaca, imatapash na manllashpami causanajunga. Taita Jacobopaj 
miraicunapaj pugyuca, trigopash, uvaspash tiaj llactapimi, paicunapajlla 
tiajunga. Jahua pachamandapashmi, jamzi paramuta shutuchimunga. 
29Israelcunalla, cushijuichiyari. ¿Pita cangunashna, Mandaj Dios 
quishpichishca gentecuna tianyari? ¿Pita escudoshna canda pacaj, canda 
mishachij espadashna Diosca tianyari? Chashnamandami, canda fiñajcunaca 
pingai tucushpa urai cumurinajunga. Cangunami, paicunapaj urcu jahuacunapi 
sarunguichi” nijurcami. 

Deuteronomio 34 

Moisés huañujpi pambashcatami villajun 

1Moisesca, Moab llacta pambacunamandaca, Nebo shuti urcuman vichai 
rishpami, Jericó shuti pueblo chimba purapi tiaj Pisga shuti urcuman rirca. 
Mandaj Diosca, tucui Galaad llactatami, Dan aillupaj llactacaman ricuchirca. 
2Neftalí aillupaj tucuilla llactata, Efraín aillupaj, Manasés aillupaj tucuilla 
llactacunata, Judá aillupaj tucuilla llactatapashmi, indi huashajuj lado mama 
cuchacaman ricuchirca. 

3Shinallata Neguev pambatapash, Jordán yacu pugru pambatapash, palmera 
quirucuna tiaj Jericó pambatapash, Zoar shuti pueblocamanmi ricuchirca. 
4Chai tucuita ricuchijushpami Mandaj Diosca, cashna nirca: “Abrahamman, 
Isaacman, Jacobomambash carashami nishpa juramentushca llactaca, cai 
llactami. Paicunamanmi: ‘Cangunapaj miraicunamanmi carasha’ nishpa 
juramenturcani. Cambaj ñavihuambacha ricuchunllami saquini. 
Ashtahuangarin chaiman chimbaitaca, na ushanguichu” nircami. 
5Chai jipami, Mandaj Diosta servij Moisesca, Mandaj Dios imashna 
nishcashnallata, Moab llactapi huañurca. 
6Paitaca, Moab llactapillatami, Bet-peor shuti pueblo chimba purapi tiaj, pugru 
pambapi pambarca. Moisesta maipi pambashcataca, cunangaman pipash na 
yachanllu. 
7Moisesca, patsaj ishcai chunga huatata charishpami huañurca. Paipaj ñavica, 
ima horapash na amsayarcachu. Paica, ali shinllipachami carca. 
8Israelcunaca, Moisés huañushcamandaca, quimsa chunga punllacamanmi, 
Moab pambacunapi huacanajurca. Shinami, huañui tiajpi imashna huacan 
cashcashnallata, Moisés huañushcamanda ninanda llaquirishpa, huacashpa 
pactachirca. 
9Nun shuti runapaj churi Josueca, paipaj umapi Moisespaj maquita churajpimi, 
ali yachaita cuj espirituhuan junda tucushpa, alipacha yachajushca tucurca. 
Chaimandami israelcunaca, Mandaj Dios imashna Moisesta 
mandashcashnallata, Josuetapash cazunajurca. 
10Israel llactapica, Moisés runashna shuj villaj runaca, ima horapash na 
tiarcachu. Mandaj Diosca, Moisesta rijsishcamandami, ñavi ñavi rimajurca. 
11Tucui ricuchinacunata, jatun manllarinacunata, Egipto llactapi rurachun 
Mandaj Dios cachajpi Moisés rurashcashnaca, pipash na rurarcachu. 
Chaicunataca, Faraonbaj ñaupajpi, tucui paita servijcunapaj ñaupajpi, paipaj 
tucui chai llactapimi chashna rurajurca. 

12Moisesca, ninan ushaita charishpami, jatun manllarinacunata, manllanayai 
ruranacunatapash, tucuilla israelcuna ricujta rurajurca. 

Josué 

Josué 1 

Llactata quichungapajmi alichirishca 

1Mandaj Diosta servij Moisés huañushca jipami, cashna tucurca: Mandaj 
Diosca, Moisesta ayudaj, Nun shuti runapaj churi Josuetami, cashna nijurca: 
2“Ñucata servij Moisesca, ña huañurcami. Cunanga cambash, tucui cai 
gentecunapash jatarishpa, israelcunaman ñuca carashca llactaman, Jordán 
yacuta chimbashpa richilla. 
3Ñucami, canguna maitalla purishca tucuilla llactataca, Moisesman 
villashcashnallata cangunaman cararcani. 
4Jichushca pambamandaca, Líbano shuti urcuta yalishpa, Eufrates jatun 
yacucaman, heteocunapaj tucuilla llactacunamandaca, indi huashajuj mama 
cuchacamanmi cangunapaj alpa canga. 
5Canhuanga, cambaj tucui causai punllacunapimi, pipash na chimbapura 
shayari ushanga. Moiseshuan cashcashnallatami, canhuambash casha. 
Candaca, na jichushpa saquishachu. 
6Ama manllashpa, shinllipacha tucungui. Cangunapaj ñaupa taitacunaman 
carashapachami nishpa juramentushca llactataca, canmi chaupishpa cai 
gentecunaman, paicunapaj cachun cungui. 
7Ñucata servij Moisés mandashcata pactachingapaca, ama manllashpa, 
shinllipacha tucunatallami charingui. Chai mandashcamandaca, ali 
ladomambash, lluqui ladomambash, ama anchuringuichu. Chashna rurajpimi, 
tucui imatalla can rurangapaj munashcapash ali llujshinga. 
8Cai libropi mandashcata leyinataca, ima horapash na saquinachu cangui. 
Ashtahuangarin chai mandashcataca punllapash, tutapash yarijunallami 
cangui. Chai escribishcacunapi mandashcashnallata, tucuita cazushpa 
pactachingapajmi, chashna rurana cangui. Chashna pactachishpami, cambaj 

causaipipash aliguta causangui. Tucui imatalla can rurashcapash, alimi 
llujshinga. 
9Ricui, ñucami candaca ama manllashpa, shinllipacha tucungui nishpa 
mandani. Na manllashpa, na shaijunachu cangui. Canda Mandaj Taita Dios 
ñucaca, can maita rijpipash, canhuanmi casha” nijurcami. 
10Josueca, israelcunata mandajcunataca cashna nishpami mandarca: 
11“Carpacunata shayachishca chaupiman rishpa, tucui gentecunata cashna 
nishpa mandaichi: ‘Micunacunata apangapaj alichinami canguichi. Cangunata 
Mandaj Taita Dios carashca alpata japingapajmi, quimsa punlla jipaca, Jordán 
yacuta chimbana canguichi’ nishpa mandaichi” nircami. 
12Josueca, Rubenbaj, Gadpaj aillucunatapash, Manasespaj chaupi 
aillutapashmi cashna nijurca: 
13—Mandaj Diosta servij Moisés mandashcata yarichi. Paica, cashnami nirca: 
‘Cangunata Mandaj Taita Diosca, samanata carashpami cai llactatapash 
carashca’ nircami. 
14Cangunapaj huarmicuna, huahuacuna, animalcunaca, Jordán yacu cai 
ladoman Moisés cushca alpapimi shuyanga. Ashtahuangarin macanajunata ali 
yachaj, ninan shinlli runacunaca, tucuillami macanajunacunata apashpa, 
cangunapaj huauquicunata ayudangapaj, ñaupashpa chimbana canguichi. 
15Mandaj Taita Dios cangunaman samanata carashcashnallata, 
paicunamambash samanata carangacaman ayudaichi. Chashna ayudajpimi, 
cangunata Mandaj Dios carashca alpataca, paicunapash japinga. Chai jipaca, 
Jordán yacumanda indi llujshimuj cai ladoman, Mandaj Diosta servij Moisés 
cushca cangunapaj alpacunaman tigramunguichillami. Shina tigramushpami, 
chai alpataca cangunapaj cachun japinguichi— nijurcami. 
16Shina nijpimi Josueman, cashna nishpa tigrachinajurca: —Ñucanchica, can 
imata mandashcatapash tucuita rurapashunllami. Can maiman cachajpipash, 
ripashunllami. 

17Moisesta tucuipi cazushcashnallatami, candapash cazupashun. Canda 
Mandaj Taita Diosca, imashna Moiseshuan cashcashnallata, canhuambash 
cachunllami munapanchi. 
18Can mandashcacunata, tucui imatalla can nishcacunata maijambash na 
cazungapaj munashpaca, huañungapachami. Canga, na manllashpa, shinlli 
tucunatallami charipangui— ninajurcami. 

Josué 2 

Josueca, Jericó pueblota pacalla ricuchunmi cachashca 

1Nun shuti runapaj churi Josueca, Sitim shuti jichushca pambamandami, 
pacalla richun, ishcai runacunata pacalla cachashpa, cashna nirca: “Chai 
llactatapash, Jericó pueblotapash rijsishpa tigramugrichi” nircami. Shina nijpi 
paicuna rishpaca, culquimanda huainayaj Rahab shuti huarmipaj huasimanmi 
chayarca. Chaipimi, mingarishpa pacarirca. 
2Chaitami, Jericó pueblota jatun mandajman cashna nishpa villanajurca: —
Ricui, Israel runacuna cunan tutami, cai llactata pacalla ricungapaj 
shamushca— ninajurcami. 
3Shina villajpimi, Jericó pueblota jatun mandajca, Rahab shuti huarmipajman, 
cashna nigrichun cacharca: —Cambaj huasiman shamushca runacunata, 
canllaman llujchi. Paicunaca, tucui llactata pacalla ricungapajmi shamushca— 
nichunmi cacharca. 
4Ashtahuangarin chai huarmica, chai ishcai runacunataca pacashpami, cashna 
nirca: —Ari, shuj runacunaca ñuca huasiman shamurcapashmi. 
Ashtahuangarin paicuna maimanda cashcatapash, na yacharcanichu. 
5Ña tutayashcapi pueblo punguta vichanallapimi, caimandaca llujshirca. 
Paicuna maiman rishcatapash na yachanichu. Ucha calpashpa catishpaca, 
japigringuichimi— nircami. 

6Ashtahuangarin chai huarmica, chai ishcai runacunataca, huasi jahuaman 
vitsiachishpami, lino nishcacunata asha asha huatashpa alichishca ucupi 
pacashca carca. 
7Chai runacunaca, Jordán yacuman rina ñanda rishpami, chai yacuta 
chimbanalla ladocaman catishpa rinajurca. Catishpa rinajuj chai runacuna 
llujshijhuanmi, pueblo pungutaca vicharca. 
8Rahab shuti huarmica, paicuna nara puñujpillata, huasi jahua patioman 
vitsiashpami, cashna nijurca: 
9—Cangunata ninandapacha manllana, ñucanchi jahuapi shamushcamandami, 
Mandaj Dios cai llactata cangunaman carashcataca yachani. Cangunata 
manllashpami, cai llactapi tucui causajcunaca shaijushpa, imata ruraitapash na 
ushanajun. 
10Egiptomanda canguna llujshimujpi, Puca Cuchata canguna chimbachun, 
Mandaj Dios chaquichishcatapash uyarcanchimi. Shinallata Jordán yacu 
chimba ladoman causanajushca amorreocunata jatun mandaj Sehón shuti, Og 
shuti ishcai runacunata imashna tucuchishcatapash uyarcanchimi. 
11Chaita uyashpami, ñucanchi shungupica ninanda shaijushcashna 
tucurcanchi. Cangunata manllashpami, tucui runacuna ña huañugrinajun. 
Cangunata Mandaj Taita Diosca, jahua pachapipash, cai pachapipash Taita 
Diosmi. 
12Shina cashcamandami cunanga, cangunata Mandaj Diospaj shutipi 
juramentuchun mañapani: Ñuca taitapaj huasipi causajcunataca, ñuca 
cangunata llaquishcashnallata llaquipanguichiyari. Chaitaca, chashnapacha 
canata yachangapajmi, shuj ricuchinaguta ricuchina cahuanguichi. 
13Shinallata ñuca taitapaj, ñuca mamapaj, ñuca turicunapaj, ñuca ñañacunapaj 
causaitapash quishpichishunmi. Tucui imalla paicunapaj cashcataca, 
imatallapash na rurashunllu. Cangunapaj causaitaca, huañunamanda 
quishpichishunmi nipaichiyari— nijurcami. 

14Shina nijpimi paicunaca, cashna nishpa tigrachinajurca: —Ñucanchimanda, 
canguna na villashpa upalla cajpica, cangunata huañuchigrijujpipash, 
ñucanchimi huañushun. Cai llactata ñucanchiman Mandaj Dios carajpi 
japishpaca, ñucanchica canda llaquishpa, na llullashpami pactachishun— 
ninajurcami. 
15Rahab shuti huarmi causajuj huasica, pueblo muyundi jatun pirca jahuapimi 
carca. Chaimandami, paicunataca cabiahuan huatashpa, ventanata 
uriajuchirca. 
16Chai jipaca, cashnami nirca: —Mascashpa catijcuna cangunahuan ama 
tuparichun, urcuman richi. Cangunata catijcuna tigramungacaman, quimsa 
punllata chaipi pacajunguichilla. Chai jipaca, cangunapaj ñanda catishpa 
ringuichilla— nircami. 
17Shina nijpimi paicunaca, cashna ninajurca: —Ñucanchita can 
juramentuchijpi ñucanchi juramentushcamandaca, ima llaquitapash na 
apanami quedashun. 
18Ricui, cai llactaman ñucanchi yaicumujpica, ñucanchita uriajuchishca 
ventanapi racuta caupushca cai puca puchata huatangui. Cambaj taita mamata, 
turicunata, cambaj taitapaj familiacunatapash, tucuillata cambaj huasipi 
tandachingui. 
19Cambaj huasimanda maijambash llujshijpi huañuchijpica, paipaj yahuarca 
paipaj jahuallatami canga. Ñucanchica, na juchachi tucushunllu. 
Ashtahuangarin maijambash cambaj huasipi cajpita maquihuan huañuchijpica, 
chai huañujpaj yahuarca ñucanchi jahuami canga. 
20Can ñucanchimanda imatapash villajpica, ñucanchita juramentuchishcata na 
pactachishpapash, ima llaquitapash na apashunllu— ninajurcami. 
21Shina nijpimi, Rahab shuti huarmica: —Canguna nishcashnallatami 
pactachisha— nirca. Shina nishca jipaca, shuj punllacaman nishpa cachajpimi, 
chai runacunaca rinajurca. Chai jipami chai huarmica, racuta caupushca puca 
puchata ventanapi huatarca. 

22Paicunaca, chaimanda rishpa urcuman chayashpami, paicunata mascajcuna 
tigramungacaman quimsa punllata pacajushpa tianajurca. Paicunata 
mascajcunaca, tucuilla ñangunata mascashpapash, na tarishpami tigranajurca. 
23Chai jipami, chai ishcai runacunaca, urcumanda uriajushpa, Jordán yacuta 
chimbashpa, Nun shuti runapaj churi Josuepajman tigramurca. Shina 
tigramushpami, paicuna ima tucushcatapash tucuita parlanajurca. 
24Cashnami Josueman ninajurca: “Mandaj Diosca, chai tucui llactatami 
ñucanchi maquipi churashca. Chai llactapi tucui causajcunaca, ninanda 
shaijushcashnami ñucanchi ñaupajpica tucunajun” ninajurcami. 

Josué 3 

Israelcunami, Jordán yacuta chimbashca 

1Josueca, chai cayandi tutamandata jatarishpami, Sitim shuti pambamanda 
llujshishpa paipash, tucuilla israelcunapash, Jordán yacu ladoman chayarca. 
Paicunaca, yacuta nara chimbashpallatami samanajurca. 
2Ña quimsa punlla jipami, israelcunata mandajcunaca carpacunata 
shayachishca chaupicunata purishpa, 
3gentecunata cashna nishpa mandanajurca: “Cangunata Mandaj Taita 
Dioshuan ari ninajushpa escribishcata alichishca arcataca, levita curacunami 
huandushpa rinajunga. Shina ricushpaca, canguna tianajushca pushtumanda 
llujshishpa, paicunata catishpa ringuichilla. 
4Shina catishpami, canguna maitalla rinatapash yachanguichi. Cangunaca, cai 
ñandaca nara purishcachu canguichi. Ashtahuangarin Diospaj arcamandaca, 
iscun patsaj metro caruta catishpa ringuichi. Cangunaca, na yapata chai arca 
ladoman quimirinachu canguichi” ninajurcami. 
5Josuepash, israelcunataca cashnami nirca: “Diospajlla tucunami canguichi. 
Mandaj Diosca, cayami canguna purapica, juyaillacunata rurashpa ricuchinga” 
nircami. 

6Curacunatapashmi, Josueca cashna nirca: “Dioshuan ari ninajushpa 
escribishcata alichishca arcata huandushpa, israelcunata ñaupashpa richi” 
nircami. Shina nijpimi paicunaca, Diospaj arcata huandushpa, gentecunata 
ñaupashpa rinajurca. 
7Shinamandami Mandaj Diosca, Josuetaca cashna nirca: “Cunan 
punllamandapachami candaca, tucui israelcunapaj ñaupajpi jatunyachigrini. 
Moiseshuan imashna cashcashnallata, canhuambash cajta yachachunmi, shina 
ruragrini. 
8Ñucahuan ari ninajushpa escribishcata alichishca arcata huandushpa rinajuj 
curacunataca: ‘Jordán yacuman chayashpaca, chaupi yacupi shayaringuichi’ 
nishpa mandangui” nircami. 
9Shina nijpimi Josueca, israelcunata cashna nirca: “Cangunata Mandaj Taita 
Dios rimashca shimita uyangapaj quimirimuichi” nircami. 
10Josueca, ashtahuan cashnatapash nircarami: “Cangunaca caita ricushpami, 
causajuj Taita Dios cangunapaj chaupipi cajtaca yachanguichi. Paimi cananeo, 
heteo, heveo, ferezeo, gergeseo, amorreo, jebuseo nishca gentecunataca, 
cangunapaj ñaupajmanda llujchishpa cachanga. 
11Ricuichi, tucui cai pachata mandaj Jatun Dioshuan ari ninajushpa 
escribishcata alichishca arcataca, cangunata ñaupashpami, Jordán yacu 
chaupiman apanga. 
12Cunanga, Israel aillucunamanda chunga ishcai runacunata agllaichi. 
Paicunaca, cada aillumanda shujllami canga. 
13Tucui cai pachata Mandaj, Jatun Dioshuan ari ninajushpa escribishcata 
alichishca arcata huandushpa rinajuj curacuna, Jordán yacupi sarujpica, chai 
yacuca shicanyaringallami. Janajmanda shamujuj yacuca, mundunarishpami 
jarcaringa” nijurcami. 

14Shina nijpimi israelcunaca, Jordán yacuta chimbangapaj paicunapaj 
carpacunamanda llujshishpa rinajurca. Dioshuan ari ninajushpa escribishcata 
alichishca arcata huandunajuj curacunami, paicunata ñaupashpa rinajurca. 
15(Jordán yacuca, cozecha punllacunapica, tucui lado manñamanmi jicharin 
carca). Chaimandami, Diospaj arcata huandujcuna, Jordán yacuman 
yaicujpica, chai arcata huandushpa rinajuj curacunapaj chaquicunaca yacu 
manñapillata mutiyarca. 
16Janajmanda shamujuj yacuca, Saretán shuti pueblo ladopi tiaj Adam shuti 
pueblomanda ashtaca carupimi, mundunarishpa jarcarirca. Shinamandami, 
Arabá shuti pambapi Cachi tiaj Cuchacaman rijuj yacuca, chaupirishpa 
tucurirca. Shina tucujpimi israelcunaca, Jericó puebloman chimbanajurca. 
17Ashtahuangarin Mandaj Dioshuan ari ninajushpa escribishcata alichishca 
arcata huandushpa rinajuj curacunaca, Jordán yacu chaquishca chaupipimi, 
shinlli shayanajurca. Paicunaca, tucuilla gentecuna chimbangacamanmi 
shayanajurca. Israelcunaca, tucuillami Jordán yacu chaquishcata 
chimbanajurca. 

Josué 4 

Jordán yacumandaca, chunga ishcai rumicunatami japinajushca 

1Tucuilla israelcuna Jordán yacuta chimbashca jipaca, Josuetaca cashna 
nishpami, Mandaj Diosca mandarca: 
2“Chunga ishcai Israel aillucunamandaca, cada aillumanda shuj runata 
agllashpa, 
3cashna nishpa mandai: ‘Jordán yacu chaquishca chaupipi shinlli shayanajuj 
curacunapaj ladomanda, chunga ishcai rumicunata apashpa yalinguichi. Chai 
rumicunataca, canguna maipimi tuta samana canguichi, chaipi 
shayachinguichi’ nishpa mandai” nircami. 

4Shina nijpimi Josueca, chunga ishcai Israel aillu puramanda, pai agllashca 
chunga ishcai runacunata cayarca. Paicunataca, cada aillumanda shujtallami 
agllashca carca. 
5Josueca, cashna nishpami mandarca: “Cangunata Mandaj Taita Diospaj arcata 
ñaupashpa, Jordán huaicu chaupiman richi. Chaimandaca, taita Israelpaj 
chunga ishcai churicunapaj mirai aillucuna mashna cashcashnallata, 
cangunaca rumita shujgu shujgu japishpa, rigra jahuapi apaichi. 
6Chai rumicunaca, canguna purapica shuj ricuchinami canga. Jipa 
punllacunapi cangunapaj miraicuna: ‘Cai rumicunaca, ¿imatata ricuchin?’ 
nishpa, taitacunata tapujpica, 
7cashna nishpa tigrachinguichi: ‘Mandaj Dioshuan ari ninajushpa escribishcata 
alichishca arcata apashpa yalichunmi, Jordán yacuca ishcandi ladoman 
shicanyarirca. Chai arcata apashpa Jordán yacuta yalinajujpimi, chai yacuca 
caiman chaiman shicanyarirca’ ninguichi. Chai mundunashca rumicunaca, 
israelcuna tucui causaipi tandanajushpa yarinajuchunmi canga” nircami. 
8Josué mandashcashnallatami, israelcunaca ruranajurca. Mandaj Dios imashna 
Josueta mandashcashnallatami, Israel aillucuna mashna cashcashnallata, 
Jordán huaicu chaupimanda, chunga ishcai rumicunata japinajurca. Chai 
rumicunataca, paicuna carpacunata shayachina pushtucaman apashpami, 
chaipi shayachinajurca. 
9Shinallata Josuepash, Jordán huaicu chaupipica, chunga ishcai rumicunatami 
shayachirca. Chai rumicunataca, Dioshuan ari ninajushpa escribishcata 
alichishca arcata huandushpa rinajuj curacuna shayanajushca pushtupimi 
shayachirca. Chai rumicunaca, cunangamanmi chaipillata. 
10Chai arcata huandushpa rinajuj curacunaca, mandashcata gentecunaman 
villangui nishpa, Mandaj Dios imashna Josueta mandashcashnallata 
rurangacamanmi, Jordán huaicu chaupipi shayanajurcalla. Moisés imashna 
Josueta mandashcashnallatami, tucuita ruranajurca. Israelcunaca, Jordán 
huaicutaca uchami chimbanajurca. 

11Tucuilla israelcuna ña chimbajpica, curacunapashmi israelcuna ricujta, 
Mandaj Diospaj arcahuan chimbarca. 
12Shinallata Rubenbaj, Gadpaj aillu runacunapash, Manasespaj chaupi aillu 
runacunapashmi, Moisés mandashcashnallata, macanajunacunata apashca, 
caishuj israelcunata ñaupashpa chimbanajurca. 
13Macanajungapaj alichirishcalla runacunaca, chuscu chunga huarangashnami 
carca. Paicunaca macanajunacunandimi, Jericó pueblo ladolla pambaman 
Mandaj Diospaj ñaupajman chimbanajurca. 
14Chai punllami Mandaj Diosca, tucui israelcuna ricujta Josuetaca, ninanda 
jatunyachirca. Chaita ricushpami israelcunaca Josuetaca, Moisesta 
manllashcashnallata paipaj tucui causaipi manllanajurca. 
15Chai jipami Mandaj Diosca, Josueta cashna nishpa mandarca: 
16“Ñuca escribichishca shimicunata alichishca arcata huandushpa rinajuj 
curacunataca, Jordán huaicumanda llujshichun mandai” nircami. 
17Shina nijpimi Josueca, curacunataca: “Jordán huaicumanda llujshimuichilla” 
nirca. 
18Mandaj Dioshuan ari ninajushpa escribishcata alichishca arcata huandushpa 
rinajuj curacuna, Jordán huaicumanda llujshijhuanmi, cashna tucurca: Paicuna 
llujshishpa, chaquishca alpapi sarujhuanmi, Jordán yacuca punda imashna 
cashcashnallata, ishcandi manñacaman jundashpa rijurca. 
19Israelcunaca, punda quillapaj chunga punllapimi, Jordán yacuta chimbashpa, 
Gilgal shuti pueblo lado pambapi carpacunata shayachishpa tianajurca. Gilgal 
shuti puebloca, Jericó pueblomandaca indi llujshimuj ladomanmi. 
20Gilgal shuti pueblopimi Josueca, Jordán huaicumanda apamushca chunga 
ishcai rumicunataca shayachirca. 
21Chaipimi Josueca, israelcunata cashna nirca: “Jipa punllacuna cangunapaj 
miraicuna: ‘Cai rumicunaca, ¿imatata ricuchin?’ nishpa, taitacunata tapujpica, 

22cashna ninguichi: ‘Jordán huaicutami, israelcunaca chaquishca alpata 
chimbarca. 
23Cangunata Mandaj Taita Diosca, canguna chimbangacamanmi Jordán 
yacutaca, canguna ricujta chaquichirca. Pundapash, cangunata Mandaj Taita 
Diosca, ñucanchi chimbangacamanmi, Puca Cuchataca chashnallata 
chaquichirca. 
24Cai pachapi causanajuj tucui gentecunaca, Mandaj Diostaca ninan ushaita 
charijta yachachunmi, chashna rurarca. Shinallata cangunapash, cangunata 
Mandaj Taita Diosta tucui causaipi manllashpa causachunmi, chashna rurarca’ 
nishpa villanguichi” nijurcami. 

Josué 5 

Circuncisión nishcatapash, pascuatapash Gilgal shuti pueblopimi rurashca 

1Jordán yacu chimba ladoman, indi huashajuj ladoman causanajuj 
amorreocunata tucui mandajcunapash, mama cucha ladopi causanajuj 
cananeocunata tucui mandajcunapashmi, Jordán yacuta israelcuna 
chimbangacaman, paicunapaj ñaupajpi Mandaj Dios imashna 
chaquichishcatapash yachanajurca. Chaimandami paicunapaj shungupica, 
huañunashna tucushpa israelcunapaj ñaupajpica, samai ña tucurijunshna 
tucunajurca. 
2Chai punllacunami Mandaj Diosca, Josueta cashna mandarca: “Filo 
cuchillocunata rurashpa israelcunataca, circuncisión nishcata cutin rurai” 
nircami. 
3Shina nijpimi Josueca, filo cuchillocunata rurashpa, Israel jaricunataca, Aralot 
shuti lomapi circuncisión nishcata rurarca. 
4Egiptomanda llujshimushca tucui gentecunaca jaricunapash, macanajunata ali 
yachaj runacunapashmi, Egiptomanda llujshishpa shamunajushpaca, jichushca 
pambapi huañushca carca. Chaimandami israelcunataca, circuncisionda 
rurarca. 

5Egiptomanda llujshimushca tucui gentecunami, circuncisionda rurai tucushca 
carca. Ashtahuangarin Egiptomanda llujshimushca jipa, ñanda shamunajujpi, 
jichushca pambapi huacharishca gentecunaca, na circuncisionda rurai 
tucushcachu carca. 
6Israelcunaca, chuscu chunga huatatami, jichushca pambapi purinajurca. 
Paicunaca, Egiptomanda llujshimushca, macanajunata ali yachaj tucui 
runacuna tucuringacamanmi, chashna purinajurca. Paicunaca, Mandaj Dios 
rimashcata na cazushcamandami, chashna tucurirca. Shinamandami Mandaj 
Diosca, cashna nishpa juramenturca: “Ñucaca: ‘Lechepash, balun mishquipash, 
ashtacapacha tiaj llactata carashami’ nishpa, Mandaj Dios ñuca cangunapaj 
ñaupa taitacunaman juramentushca llactataca, napacha ricuchun saquishachu” 
nircami. 
7Josueca, chai runacunapaj randi paicunapaj huahuacunata Dios 
pushamujushcamandami, circuncisionda rurarca. Paicunaca, circuncisionda na 
rurashcacunami carca. Paicunataca, ñambi cachashcamandami circuncisionda 
na rurashca carca. 
8Tucui gentecunata circuncisionda rurashca jipaca, ali tucungacamanmi, chai 
pushtupillata carpacunapi quedarca. 
9Chaipimi Mandaj Diosca, Josuetaca cashna nirca: “Egiptopi nalicachishpa 
rimai tucunajushcataca, cunanmi anchuchircani” nirca. Chaimandami chai 
lomataca, Gilgal nishpa cunangaman parlan. 
10Israelcunaca, Jericó pueblo ladolla pugru pamba Gilgal shuti pueblopimi, 
carpacunata shayachishpa tianajurca. Chaipi tianajushpami, chai quillapaj 
chunga chuscu punlla chishipica, pascua punllapi cushijushpa micunata 
ruranajurca. 
11Chai pascua cayandi punllapica, chai alpapi fucushca granocunatami, 
levadura illaj tandata rurashpa micunajurca. Chai punllapillatami, pundalla 
fucushca trigo camllashcatapash micunajurca. 

12Chai llactapi fucushca granocunata micui callarishca cayandi 
punllamandapachami, maná shuti micunaca tucurirca. Israelcunaca, maná 
shuti micunataca, na ashtahuan charircachu. Ashtahuangarin chai huataca, 
Canaán llactapi fucushca granocunatallami micunajurca. 

Josuemandapash, espadata charijuj soldadomandapashmi villajun 

13Josueca, Jericó pueblo ladollapi cashpa vichai ricushpami, espadata 
alichinamanda llujchishpa charijuj runata, paipaj ñaupajpi shayajujta ricurca. 
Josueca, paipaj ladoman rishpami: —¿Canga, ñucanchi purachu cangui, na 
cashpaca ñucanchita fiñaj purachu cangui?— nishpa tapurca. 
14Shina tapujpimi chai runaca, cashna nishpa tigrachirca: —Na chashnachu. 
Ashtahuangarin Mandaj Diospaj soldadocunata Mandaj cashpami, cunanga 
shamurcani— nircami. Shina nijpimi Josueca cungurishpa, alpacaman 
chayajta cumurishpa, ninanda alicachishpaca: —Ñucata Mandajlla, canda 
servij ñucataca, ¿imatata nihuanguiyari?— nirca. 
15Shina nijpimi, Mandaj Diospaj soldadocunata Mandajca, Josueman cashna 
nishpa tigrachirca: —Cambaj chaquipi churajushcata llujchi. Can maipi 
shayajungui, chai alpaca Diospajlla shicanyachishcami— nirca. Shina nijpimi 
Josueca, pai mandashcashnallata rurarca. 

Josué 6 

Jericó pueblota japishcatami villajun 

1Cunanga, Jericó pueblopi causajcunaca, israelcunata manllashpami, chai 
puebloman yaicuna pungutaca, alipacha vichashca carca. Chaimandami 
llujshitapash, yaicuitapash pipash na usharca. 
2Ashtahuangarin Mandaj Diosca, Josuetaca cashnami nirca: “Ricui, Jericó 
pueblopi causajcunataca, paicunata jatun mandajtapash, macanajunata ali 
yachaj soldadocunatapashmi, cambaj maquipi churarcani. 
3Chaimandami cai pueblotaca, macanajunata ali yachaj tucuilla 
soldadocunahuan muyuna canguichi. Punllapi shujtalla rishpami, muyuna 
canguichi. Sucta punllacamanmi, chashna rurana canguichi. 



684 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

4Canchis curacunaca, jari llamacunapaj canchis cachucunata apashpami, 
Diospaj arcata ñaupashpa ringa. Canchis punlla tucujpica, canchiscamanmi 
chai pueblota muyuna canguichi. Curacunaca cachutami huacachinajunga. 
5Jari llamapaj cachuta ña unaillata huacachinajujpica, chai cachuta 
huacachijta uyashcandimi, tucuilla gentecuna ninanda caparinga. Shina 
caparijpica, chai pueblo pircapash urmangallami. Ña urmajpica, tucuicunami 
ñaupajman vichai ringa” nircami. 
6Shina nijpimi, Nun shuti runapaj churi Josueca, curacunata cayashpa cashna 
nirca: “Dioshuan ari ninajushpa escribishcata alichishca arcata apaichi. Shuj 
canchis curacunaca, jari llamapaj cachuta apashpa, Mandaj Diospaj arcata 
ñaupashpa ringuichi” nircami. 
7Israelcunatapash, cashnami nirca: “Caita yalishpa, pueblota muyuichi. 
Macanajungapaj alichirishcalla rinajuj runacunaca, Mandaj Diospaj arca 
ñaupajpimi ringa” nircami. 
8Gentecunata Josué chashna nijhuanmi, canchis curacunaca jari llamacunapaj 
canchis cachucunata apashpa, Mandaj Diospaj arcata ñaupashpa rinajurca. 
Paicunaca, chai cachucunata huacachishpami rinajurca. Mandaj Dioshuan ari 
ninajushpa escribishcata alichishca arcata huandushpa rinajuj curacunaca, 
catishpami rinajurca. 
9Macanajungapaj alichirishcalla runacunaca, cachuta huacachishpa rinajuj 
curacunata ñaupashpami rinajurca. Cuidashpa huashata catij runacunaca, na 
samashpa cachucunata huacachinajujpimi, Diospaj arcata cuidashpa 
catinajurca. 
10Josueca, gentecunataca cashnami nirca: “Cangunaca, na caparinachu 
canguichi. Cangunapaj rimashcallapash, ama uyarichun. Shinallata 
rimaitapash na rimashpa, upalla rinajunguichilla. Ñuca: ‘Caparichi’ nishpa 
mandana punlla chayangacaman shuyanguichilla. Ñuca mandajpilla 
caparinguichi” nircami. 

11Shinami Josueca, Mandaj Diospaj arcahuanga, chai pueblo muyundita shuj 
viajella muyuchirca. Chai jipaca, paicunapaj carpacunamanllata tigrashpami, 
chaipi pacarinajurca. 
12Cayandi punllapaca, tutamandata Josué jatarijpimi, curacunapash Mandaj 
Diospaj arcata huandunajurca. 
13Jari llamacunapaj canchis cachucunata apanajuj canchis curacunaca, Mandaj 
Diospaj arcata ñaupashpami rinajurca. Paicunaca cachuta huacachishpami, na 
samashpa ñaupanajurca. Macanajungapaj alichirishcalla rinajuj runacunaca, 
ñaupashpami rinajurca. Cuidashpa huashata catinajuj runacunaca, na 
samashpa cachucunata huacachinajujpimi, Mandaj Diospaj arcata cuidashpa 
catinajurca. 
14Chashnami, cati punllapash punda punllashnallata, chai pueblota 
muyushpaca, paicunapaj carpacunamanllata tigranajurca. Sucta 
punllacamanmi, chashna muyunajurca. 
15Canchis punlla tucujpica, narapash ali punllayajpillata jatarishpami, 
pundashnallata chai pueblotaca canchiscaman muyunajurca. Chai 
punllapillami, canchiscaman chai pueblotaca muyunajurca. 
16Canchis viajeta cachuta curacuna huacachijpimi Josueca, israelcunata cashna 
nirca: “Caparichi, cai pueblotaca Mandaj Diosmi ñucanchiman curca. 
17Mandaj Diosca, cai pueblopi causajcunataca, tucui chaipi imalla tiajcunandi 
tucuchingapajmi shicanyachishca. Culquimanda huainayashpa causaj Rahab 
shuti huarmillami, paipaj huasipi paihuan tiajcunandi, na huañuchi tucunga. 
Pacalla ricuchun ñucanchi cachashca runacunata pacashcamandami, na 
huañuchi tucunga. 
18Ashtahuangarin cangunaca, Dios tucuchingapaj shicanyachishcataca, 
imatapash na japinachu canguichi. Chaicunataca, tacaritallapash na 
tacarishpa, imatallapash na japinachu canguichi. Chaita japishpara, 
israelcunapaj carpacunataca Dios tucuchingapaj shicanyachishcatashna 
ruranguichiman. Shina rurashpaca pandachinguichimi. 

19Ashtahuangarin tucui culquipash, oropash, shinallata broncemanda, 
jirrumanda rurashca imalla charishcacunapash, Mandaj Diospaj cachun. 
Mandaj Diospaj ucupi imapash ninan valishcacunata alichishcapillata 
churanguichi” nircami. 
20Shina nijpimi, israelcunaca ninanda caparinajurca, curacunapash cachutami 
huacachinajurca. Chaipimi, cashna tucurca: Israelcunaca, cachuta huacachijta 
uyashpami, ashtahuan ninandapacha caparinajurca. Shina caparijpica, chai 
jatun pircapash urmarcallami. Chai jipami israelcunaca, tucuilla ñaupajman 
vichai rishpa, chai pueblota japinajurca. 
21Chai puebloman yaicushpaca, chaipi tucui imalla tiashcatami, espadahuan 
chugrichishpa tucuchinajurca. Jaricunata, huarmicunata, chairalla 
viñaicunata, rucucunatapashmi tucuchinajurca. Shinallata huagracunacaman, 
llamacunacaman, burrocunacamanmi tucuchinajurca. 
22Ashtahuangarin Josueca, chai llactata rijsingapaj rishca ishcai runacunataca, 
cashnami nirca: “Culquimanda huainayaj huarmipaj huasiman yaicugrichi. 
Chaiman yaicushpaca, canguna paiman juramentushcashnallata, chai 
huarmitapash, paipaj huasi ucu puratapash, tucuillata llujchimugrichi” 
nircami. 
23Shina nijpimi chai runacunaca, Rahab shuti huarmipaj huasiman yaicushpa 
paitapash, paipaj taitatapash, mamatapash, turicunatapash, paipaj huasipi 
tucui imalla tiashcacunatapash llujchirca. Shinallata tucui paipaj huasi ucu 
puratapashmi llujchirca. Paicunata llujchishpaca, israelcunapaj 
carpacunamanda carumanmi churarca. 
24Chai jipaca, chai pueblotapash, chaipi tucui imalla tiajcunatapash 
rupachishpami tucuchirca. Culquita, orota, shinallata broncemanda, 
jirrumanda imacunatalla rurashcataca llujchishpami, Mandaj Diospaj huasi 
ucupi imapash ninan valishcacunata alichinapillata churarca. 
25Ashtahuangarin Josueca, culquimanda huainayaj Rahab shuti huarmita, 
paipaj taitapaj huasi ucu purata, tucui imatalla pai charishcacunatallami 

quishpichirca. Chaimandami Rahab shuti huarmica, cunangaman 
israelcunahuan causajun. Jericó pueblota rijsichun Josué cachashca 
runacunata pacashcamandami, chashna quishpichirca. 
26Chai punllacunapimi Josueca, cashna nishpa juramenturca: “Jericó pueblota 
shayachishpa cutin alichij runaca, Mandaj Diospaj ñaupajpica, ninanda 
nalicachi tucushca cachun. Cai pueblo muyundi pircata alichi callarijpica, 
paipaj punda churi huañushca cachun. Cai pueblomanda yaicuna punguta 
shayachijpica, jipa churi huañushca cachun” nircami. 
27Mandaj Diosca, Josuehuanmi carca. Chaimandami Josuepaj shutitaca, tucui 
llactapi rijsinajurca. 

Josué 7 

Acán shuti runa juchata rurashcatami villajun 

1Ashtahuangarin israelcunaca, tucuchingapaj Dios shicanyachishcata, 
yachashpatami na cazushpa japinajurca. Judá aillu puramanda Acán shuti 
runami, tucuchingapaj Dios shicanyachishcataca, pacalla japirca. 
Chaimandami Mandaj Diosca, israelcunahuanga nina japirinshna 
ninandapacha fiñarirca. Acán shuti runaca, Carmi shuti runapaj churimi carca. 
Carmi shuti runaca, Zabdi shuti runapaj churimi carca. Zabdi shuti runaca, 
Zera shuti runapaj churimi carca. 
2Chai jipami Josueca, Jericó pueblomandaca, Hai shuti puebloman huaquin 
runacunata cacharca. Chai puebloca, Bet-el shuti pueblomanda indi llujshimuj 
ladoman tiaj Bet-avén shuti pueblo ladollapimi. Paicunataca, cashnami nirca: 
“Chai llactaman vichai rishpa rijsinguichi” nijpi vichai rishpami, Hai shuti 
pueblota rijsinajurca. 
3Ña chaimanda Josuepajman tigramushpami, cashna ninajurca: “Hai shuti 
pueblopi causajcunaca huaquinllami. Ama yanga chaiman tucuillacunata 
pushashpa shaijuchipaichu. Ashtahuangarin ishcai huarangashna, na cashpaca 
quimsa huarangashna runacunatalla vichai cachapai. Chai pueblotaca, 
paicunallata japingallami” ninajurcami. 

4Shina nijpimi Israel puramandaca, quimsa huarangashna runacunalla 
rinajurca. Paicunaca, Hai shuti pueblopi causajcunapaj ñaupajmandaca, 
pacajungapajmi calpanajurca. 
5Hai shuti pueblopi causajcunaca, Israel purataca quimsa chunga sucta 
runacunatami huañuchirca. Chai pueblo pungumandaca, Sebarim shuti 
pambacaman catishpami, urai rina ñambi misharca. Chaimandami 
israelcunapaj shungupica, ña huañungashna tucushpa, yanga yacushna 
tucunajurca. 
6Shinamandami Josueca, ninanda llaquirishpa, pai churajushcacunata 
liquishpa, Mandaj Diospaj arca ñaupajpi alpaman chayajta cumurishpa 
chishajurca. Paipash, israelcunata mandaj rucucunapashmi, ñutu alpata umapi 
churarinajurca. 
7Chaipimi Josueca, cashna nijurca: —¡Aij, Mandaj Jatun Dioslla! ¿Imapajta cai 
gentecunataca, Jordán yacuta chimbachimurcangui? ¿Ñucanchita 
tucuchinajuchun, amorreocunapaj maquipi churangapajchu 
chimbachimurcangui? ¡Jordán yacu chimba ladopillata quedashpachari, ali 
canchiman carca! 
8¡Aij, Jatun Dioslla! Israelcunaca, paicunata fiñajcuna mishajpimi tigramushca. 
Paicunataca, ¿imatata nipashayari? 
9Cashna tucushcata cananeocunapash, cai llactapi tucui causajcunapash 
yachashpaca, ñucanchita chaupipi churashpami, ñucanchi shutitapash cai 
pachamanda chingachinga. Chashna rurajpica, ¿cambaj jatun shutitaca, 
imashnanguishi?— nijurcami. 
10Shina nijpimi Mandaj Diosca, Josuetaca cashna nijurca: —Jatari. ¿Imashpata 
alpaman chayajta cumuriajungui? 
11Israelcunami juchata rurashca. Paicunaca, ñucahuan ari ninajushcata 
pactachinajuchun ñuca mandashcatami na cazushca. Ñuca tucuchingapaj 
shicanyachishcata japishpa shuhuashpami llullashca. Chai apashcataca, 
paicuna charishcacunahuanmi alichinajushca. 

12Chaimandami israelcunaca, paicunata fiñajcunahuan macanajuitaca, na 
ushanga. Ashtahuangarin paicunata fiñajcunata manllashpami tigranajunga. 
Paicunapash, ñuca tucuchingapajmi shicanyachi tucushca. Shina 
cashcamanda, ñuca tucuchingapaj shicanyachishcata cangunapaj 
chaupimanda na anchuchijpica, ñucapash na ashtahuan cangunahuan 
cashachu. 
13Jatari, israelcunataca Diospajlla cachun rurashpa, cashna ni: ‘Cayapaca, 
Diospajlla tucuichi. Israelcunata Mandaj Taita Diosmi, cashna nin: 
Israelcunalla, canguna purapica ñuca tucuchingapaj shicanyachishcami tiajun. 
Ñuca tucuchingapaj shicanyachishcata cangunapaj chaupimanda na 
anchuchishpaca, cangunata fiñajcunahuan macanajuitaca, na ushanachu 
canguichi. 
14Cayapaca, cangunapaj aillu puralla tandanajunguichi. Maijan ailluta 
cashpapash, Mandaj Dios ñuca cayajpica, chai aillupaj familiacuna imashna 
cashcashnallata shamuchun. Chai familiacunamanda maijandapash Mandaj 
Dios ñuca cayajpica, chai huasi ucu puracuna shamuchun. Chai huasi ucu 
puramanda imashna cashcashnallata maijandapash Mandaj Dios ñuca 
cayajpica, jaricuna imashna tandanajushcashnallata shamuchun. 
15Chaipica, ñuca tucuchingapaj shicanyachishcata maijambash shuhuashca 
cashpa japi tucushpaca, tucui imatalla pai charishcacunandimi rupachi 
tucunga. Paicunaca, Mandaj Dioshuan ari ninajushcata faquishpami, Israel 
puracunapi nalita rurashca’ ni— nijurcami. 
16Shina nijpimi Josueca, cayandi tutamandata jatarishpa israelcunataca, 
paicunapaj aillucuna imashna cashcashnallata tandachirca. Chaipica, Judá 
aillumi japi tucurca. 
17Judá ailluta cayajpica, Zera shuti runapaj familia purami japi tucurca. Chai 
jipaca, Zera shuti runapaj familiamanda jaricuna imashna 
tandanajushcashnallata cayajpica, Zabdi shuti runapaj huasi ucu purami japi 
tucurca. 

18Paicunapaj huasi ucupura jaricuna imashna tandanajushcashnallata 
cayajpica, Carmi shuti runapaj churi Acán shuti runami japi tucurca. Carmi 
shuti runaca, Zabdi shuti runapaj churimi carca. Zabdi shuti runaca, Zera shuti 
runapaj churimi carca. Paica, Judá aillu purami carca. 
19Chaimandami Acán shuti runataca, Josueca cashna nirca: —Ñuca huahualla, 
israelcunata Mandaj Taita Diostaca, punchapambagumi cangui nishpa 
alicachishpa, can imata rurashca cashpapash, ama pacashpa cunanga 
villahuailla— nircami. 
20Shina nijpimi Acán shuti runaca, Josueman cashna nishpa tigrachirca: —Na 
pacai ushapanichu. Israelcunata Mandaj Taita Diospaj ñaupajpica, juchatami 
rurapashcani. Chaitaca, cashnami rurarcani: 
21Tucui imatalla japishpa tandachinacunapica, Babilonia llactamanda juyailla 
jatun churajunatami ricurcani. Shinallata ischai kilo chaupitashna pezaj 
culquitapash, chaupi kilo yalita pezaj barra orotapashmi ricurcani. Shina 
ricushpami, chaicunata ninanda munashpa, pacalla japishpa apamurcani. 
Chaicunaca, ñuca carpa chaupi ucupimi, alpa ucupi pacashca tiajun. 
Culquitapash, chai ucupillatami churarcani— nircami. 
22Shina nijpimi Josueca, villashpa purij runacunata cacharca. Paicunami, Acán 
shuti runapaj carpaman calpashpa rishpa, paipaj carpa ucupi pacashcata 
japirca. Culquitapash, chai ucupillata pacashcatami japirca. 
23Carpa ucu chaupipi pambashcata japishpaca Josuepajman, 
israelcunapajmanmi apamurca. Shina apamushpami, Mandaj Diospaj ñaupajpi 
churarca. 
24Chai jipami Josueca, tucui israelcunandi tandanajushpa, Zera shuti runapaj 
churi Acán runata japishpa, pai shuhuashca culquindi, jatun churajunandi, 
barra orondi, paipaj churicunandi, ushicunandi, huagracunandi, llamacunandi, 
burrocunandi, paipaj carpandi, tucui pai imatalla charishcandi, Acor shuti 
pugru pambaman tucuillata apanajurca. 

25Chaipimi Josueca, Acán runataca cashna nirca: —¿Imashpata ñucanchita 
cashna llaquipi churarcangui? Cunanga, candapash Mandaj Dios 
llaquichijuchun— nircami. Shinallata tucui israelcunami, rumicunahuan 
huañuchirca. Shina huañuchishca jipaca, tucui imatalla charishcacunandimi 
rupachinajurca. 
26Chai rupachishca jahuapica, ashtaca rumicunatami mundunarca. Chai 
mundunga, cunangamanmi tiajun. Chashna rurajpimi Mandaj Diosca, pai 
ninanda fiñarishcamandaca ali tucurca. Shinamandami chai pugru pambataca, 
cunangaman Acor shuti Pamba ninajun. 

Josué 8 

Hai shuti pueblotaca, mishashpami tucuchishca 

1Mandaj Diosca, Josuetaca cashnami nirca: “Na manllashpa shaijunachu 
cangui. Macanajunata ali yachajcunata pushashpa, Hai shuti puebloman vichai 
rilla. Ricui, Hai shuti pueblota jatun mandajtaca, chai pueblondi, pai mandajuj 
gentecunandi, paipaj alpacunandimi, cambaj maquipi churarcani. 
2Imashnami Jericó pueblopi causajcunatapash, paicunata jatun mandajtapash 
tucuchircangui, Hai shuti pueblopi causajcunatapash, paicunata mandajtapash 
chashnallata tucuchingui. Ashtahuangarin paicuna imata charishcatalla, 
animalcunandi cangunapaj cachun japinguichi. Pueblo huashapica, pacalla 
chapaj runacunata churangui” nircami. 
3Shina nijpimi Josueca, soldadocunandi Hai shuti puebloman vichai ringapaj 
jatarijurca. Josueca, quimsa chunga huaranga ninan shinlli runacunatami 
agllarca. Paicunataca, tutami Hai shuti puebloman cacharca. 
4Paicunataca, cashnami mandashpa cacharca: “Ali uyahuaichi, chai pueblo 
huashapi pacalla chapanguichi. Chai pueblomandaca, na yapa caruyanachu 
canguichi. Paicuna llujshijpica, ña macanajunalla shuyanajunguichi. 
5Shinallata ñucapash, ñucahuan purinajuj tucuilla gentecunapash, chai 
pueblomanmi ashtahuan quimirishun. Chai pueblopi causajcuna ñucanchihuan 

macanajungapaj pundashnallata llujshimujpica, paicunapaj ñaupajmandaca 
calpashunllami. 
6Paicunaca, ñucanchi calpajpimi pueblomanda carucaman catishpa rinajunga. 
Chaipica: ‘Paicunaca, pundashnallata ñucanchita manllashpami calpanajun’ 
ninajungami. Ñucanchica, paicunapaj ñaupajmandaca calpanajushunllami. 
7Paicuna chai pueblomanda ña caruyajpica, canguna pacajushca pushtumanda 
llujshishpa, chai pueblota japingapaj ringuichilla. Cangunata Mandaj Taita 
Diosca, chai pueblotaca cangunapaj maquipimi churanga. 
8Chai pueblota ña japishpaca, Mandaj Dios mandashcashnallata 
rupachinguichilla. Uyaichi, cangunataca chashna rurachumbachami mandani” 
nircami. 
9Josué chashna mandashpa cachajpi rishpaca, Bet-el shuti pueblohuan, Hai 
shuti pueblohuan chaupipi pacajushpa chapangapajmi rinajurca. Hai shuti 
pueblomandaca, indi huashajuj ladomanmi pacajugrirca. Josueca, chai tutaca 
chai gentecunapaj chaupipimi pacarirca. 
10Josueca, cayandi tutamandata jatarishpami, gentecuna alichirishcata 
ricushpa yalijurca. Chai jipami Josueca, israelcunata mandaj rucucunahuan 
gentecunata ñaupashpa, Hai shuti pueblopi causajcunahuan macanajungapaj 
vichai rirca. 
11Josuehuan rinajuj macanajunata ali yachaj tucui runacunaca, vichai rishpami 
ña chayanajurca. Paicunaca, chai pueblo ladoman chayashpami, Hai shuti 
pueblo jahua ladopi carpacunata shayachishpa tianajurca. Paicuna tianajuj 
pushtuhuan, Hai shuti pueblohuan chaupipica, pugru pambami tiarca. 
12Chaipimi Josueca, Hai shuti pueblohuan, Bet-el shuti pueblohuan chaupipica, 
indi huashajuj ladoman pacalla chapachun, picha huaranga soldadocunata 
churarca. 
13Cashnami soldadocunataca, macanajunalla shuyanajuchun churarca: 
Tucuilla soldadocunataca, jahua ladomanmi churarca. Pacalla chapaj 

soldadocunataca, Hai shuti pueblomanda indi huashajuj ladomanmi churarca. 
Josueca, chai tutaca, pugru pamba chaupicamanmi chayagrirca. 
14Chaipica cashnami tucurca: Hai shuti pueblota jatun mandajca, chaita 
ricushpami paipash, chai pueblopi causajcunapash, tutamandata ucha 
alichirinajurca. Pai mandashca horaspimi, chai pueblopi causajcunaca, 
israelcunahuan macanajungapaj Arabá shuti jatun pamba ladoman 
llujshinajurca. Paicunaca, Israel soldadocuna Hai shuti pueblo huasha ladoman 
pacalla chapanajujtaca, na yacharcachu. 
15Shinamandami Josueca, tucui israelcunandi mishai tucushpa manllanshnalla, 
paicunapaj ñaupajmandaca, jichushca pambaman rina ñanda calpanajurca. 
16Shina calpajpimi Hai shuti pueblopi causajcunaca, paicunata catingapaj 
tucuilla tandanajurca. Shina tandanajushpa Josueta catinajushpami, chai 
pueblomandaca caruyanajurca. 
17Hai shuti pueblopi, Bet-el shuti pueblopi causajcunaca shujllapash na 
quedashpami, israelcunata japingapaj catinajurca. Israelcunata 
catinajushcamandami, pueblo pungucunatapash pascashcata saquishpa 
rinajurca. 
18Chaimandami Mandaj Diosca, Josuetaca cashna nirca: “Cambaj maquipi 
charijuj lanzata, Hai shuti pueblo ladoman ricuchi. Chai pueblotaca, ñucami 
cambaj maquipi churasha” nircami. Shina nijpimi Josueca, paipaj maquipi 
charijuj lanzataca, chai pueblo ladoman ricuchirca. 
19Shinallata pacalla chapanajuj runacunaca, Josuepaj maquita alsajhuan 
paicuna chapanajushca pushtumanda ucha jatarishpami, Hai shuti puebloman 
calpashpa shamushpa japinajurca. Chai pueblotaca, uchami rupachinajurca. 
20Hai shuti pueblopi causajcunaca, paicunapaj pueblota tigrarishpa 
ricushpami, chai pueblomandaca jahua pachaman chayajta cushnijujta 
ricunajurca. Paicuna catijpi, jichushca pambata calpanajuj israelcuna 
paicunahuan macanajungapaj tigrarijpimi, maiman calpaitapash na 
ushanajurca. 

21Josueca tucui israelcunandimi, pacalla chapanajuj runacuna, Hai shuti 
pueblota ña japinajushcata ricurca. Shinallata chai pueblomandaca, 
cushnipash jahuaman rijujta ricushpami, Hai shuti pueblomanda 
gentecunahuan macanajungapaj tigrarirca. 
22Shinallata caishujcunaca, Hai shuti pueblomanda llujshishpami 
tuparinajurca. Shinami israelcunapaj chaupipi churai tucunajurca. Caishuj 
ladomanda chaishuj ladomanda llujshishpami, shujllatapash pacajushpa 
richunga na saquishpa, chugrichishpa tucuillata huañuchinajurca. 
23Ashtahuangarin Hai shuti pueblota jatun mandajtaca causajta japishpami, 
Josuepajman apamunajurca. 
24Shinallata Hai shuti pueblopi tucui causajcunataca, chagracunapi, jichushca 
pambacunapi paicunata maimanlla catishcamanmi, israelcunaca espadahuan 
huañuchishpa tucuchirca. Chai jipami tucui israelcunaca, Hai shuti puebloman 
tigrashpa, chaipi puchushcacunataca, espadahuan chugrichishpa 
huañuchinajurca. 
25Chai punllapica, Hai shuti pueblopi causajcunaca jaricunandi, 
huarmicunandimi, chunga ishcai huaranga gentecuna huañurca. 
26Josueca, Hai shuti pueblopi causajcunata huañuchishpa tucuillata 
tucuchingacamanmi, chai pueblo ladoman paipaj maquihuan lanzata 
ricuchijushcataca, na anchuchirca. 
27Ashtahuangarin Mandaj Dios, Josueta mandashcashnallatami israelcunaca, 
Hai shuti pueblopi causajcunapaj animalcunatapash, tucui imalla 
tiashcacunatapash japinajurca. 
28Josueca, Hai shuti pueblotaca tucuillata rupachishpami, rumi mundundalla 
saquirca. Chaitaca, causaita causaipajmi llaquinayaita tucuchirca. Chaica, 
cunangaman chashnallatami. 
29Hai shuti pueblota jatun mandajtaca, jatun caspipimi tutayangacaman, 
huarcushpa saquirca. Ña tutayajpimi Josueca, chai huañushcata caspimanda 

uriajuchishpa, Hai shuti puebloman yaicuna pungupi shitagrichun mandarca. 
Chai jahuapica, ashtaca rumicunatami mundunanajurca. Cunangamanmi 
rumicunaca, chaipillata tianajun. 

Moisés mandashcataca, Ebal shuti urcupimi leyishca 

30Chai jipami Josueca, israelcunata Mandaj Taita Diosman shuj altarta, Ebal 
shuti urcupi rurarca. 
31Mandaj Diosta servij Moisés, imashna israelcunata mandashcashnallatami 
ruranajurca. Moisés mandashpa escribishca libropi nijunshnallatami, jatun 
rumicunahuan shuj altarta ruranajurca. Chai rumicunataca, pipash na 
jirruhuan tacarcachu. Chai altarpimi, Mandaj Diosman animalcunata cushpa 
tucuillata rupachinajurca. Shinallata Dioshuan ali cangapajpashmi, 
animalcunata cunajurca. 
32Shinallata tucuilla israelcunapaj ñaupajpi Moisés mandashpa 
escribishcatapashmi, Josueca chai rumicunapi shujman yalichishpa escribirca. 
33Chaipillatami tucui israelcunapash, paicunata mandaj rucucunapash, shuj 
mandajcunapash, juezcunapash, Mandaj Dioshuan ari ninajushpa escribishcata 
alichishca arcapaj, ishcandi ladopi shayanajurca. Diospaj arcata apaj levita 
curacunapaj ñaupajpimi, shuj llactamanda runacunapash, israelcunapash 
shayanajurca. Paicunaca, shuj chaupica, Gerizim shuti urcu ladoman, caishuj 
chaupica, Ebal shuti urcu ladomanmi shayanajurca. Pundaca, Israel 
gentecunatara bendiciachun nishpa, Mandaj Diosta servij Moisés 
mandashcashnallata rurangapajmi, chashna shayanajurca. 
34Chai jipami Josueca, Moisés mandashca shimicunata tucuillata leyijurca. 
Alita rurajpica, alita cuna cajta, nalita rurajpica llaquichina cajta, chai 
mandashca libropi escribishca tiajujtami leyijurca. 
35Josueca, Moisés mandashcataca, shuj shimitallapash na saquishpami, 
tandanajushca tucui israelcunapaj ñaupajpi tucuillata leyijurca. 
Huarmicunamambash, uchilla huahuacunamambash, Israel purapi shuj 
llactamanda shamushpa causajcunamambashmi leyishpa uyachijurca. 

Josué 9 

Gabaonitacunami israelcunata umashca 

1Heteo, amorreo, cananeo, ferezeo, heveo, jebuseo nishca gentecunata tucuilla 
jatun mandajcunaca, tucui chaicunata israelcuna rurashcatami yacharca. Tucui 
chai gentecunaca, Jordán yacu cai ladopi, urcucunapi, pugru pambacunapi, 
Líbano shuti llacta chimba purapi tiaj Mama Cucha ladocunapimi 
causanajurca. 
2Paicunaca, Josuehuan, israelcunahuan macanajungapajmi, parlarishpa 
tandanajurca. 
3Ashtahuangarin Gabaón shuti pueblopi causajcunaca, Jericó pueblopi 
causajcunatapash, Hai shuti pueblopi causajcunatapash, Josué imatalla 
rurashcatami yacharca. 
4Chaimandami paicunaca, umachinata ali yachajcuna cashpallata, jatun 
mandajpaj randi parlajcunashnalla tucushpa, Josuetaca umachinata 
yarinajurca. Paicunaca, mauca mauca costalcunata, vinotapash liquirishcata 
sirashca, mauca mauca caracunapimi, burrocunaman apachishpa rinajurca. 
5Shinallata chaquipi churajunatapash, sirashca mauca maucacunata, paicuna 
churajunacunatapash, mauca maucacunata churajushpami rinajurca. Ñambi 
micuna tandatapash, chaquishpa mujuzuyashcatami apanajurca. 
6Gilgal pueblo ladollapi carpacunata shayachishca tianajuj, Josuepajman 
shamushpami Josuetapash, israelcunatapash cashna ninajurca: —Ñucanchica, 
caru caru llactamandami shamupanchi. Cunanga, ñucanchihuan imatalla 
pactachingapaj ari nihuaichi— ninajurcami. 
7Shina ninajujpimi israelcunaca, heveo nishca gentecunataca: —Ñucanchi 
ladollapi causajcunallatapash canguichipashchari. ¿Imashnata cangunahuanga 
ari nishunyari?— ninajurca. 
8Shina ninajujpimi paicunaca, Josuetaca: —Ñucanchica, canda servijcunami 
capanchi— nijpi Josueca: —Cangunaca, ¿picunata canguichi, maimandata 
shamunguichi?— nishpa tapurca. 

9Shina nijpimi paicunaca, cashna nishpa tigrachinajurca: —Canda 
servijcunaca, caru caru llactamandami shamupanchi. Canda Mandaj Taita 
Diospaj shutica, tucui rijsishca cashcata yachashpa, Egiptopi imatalla 
rurashcata yachashpami shamupanchi. 
10Shinallata Jordán yacu chimba ladopi causanajuj amorreocunapaj ishcai 
jatun mandajcunata, tucui imatalla rurashcatapash uyaparcanchimi. 
Paicunaca, Hesbón shuti pueblopi jatun mandaj Sehón shuti runapash, Basán 
shuti llactapi tiaj Astarot shuti pueblopi jatun mandaj Og shuti runapashmi 
carca. 
11Chaimandami ñucanchita mandaj rucucunapash, ñucanchi llactapi tucui 
causajcunapash, cashna ninajurca: ‘Ñambi micungapaj micunata apashpa, 
paicunata tuparingapaj richi. Paicunapajman chayashpaca: Ñucanchica, 
cangunata servijcunami canchi. Ñucanchihuan imatalla pactachingapaj ari 
nihuaichi ninguichi’ nishpami cachamurca. 
12Cangunata tuparingapaj llujshimui punllapica, cai ñucanchi tandataca 
rupajllatami, ñucanchi huasimandaca apamurcanchi. Ricui cunanga, ña 
chaquishpa mujuzushcamari. 
13Shinallata vinotapash, mushuj caracunapimi jundachishpa apamurcanchi. 
Ricui, cunanga maucayashpami, ña liquirijun. Ñucanchi cai 
churajushcacunapash, chaquipi churajushcacunapash, mushujmi carca. 
Carumandapacha shamujpimi, chashna ña maucayashca— ninajurcami. 
14Israelcunaca, chai runacuna apamushca micunacunatami chasquirca. 
Ashtahuangarin Mandaj Diostaca, na tapurcachu. 
15Chai jipami Josueca, paicunataca casilla aliguta causachun saquishpa, 
causanajuchun saquishunmi nishpa pactachingapaj ari nirca. Shinallata 
israelcunata mandajcunapashmi juramenturca. 
16Chashna ari nishca quimsa punlla jipami, chai runacunataca, paicuna 
causanajuj ladollapi causajcunallata cashcata yacharca. 

17Chaimandami israelcuna mascangapaj rishpaca, chai runacuna causanajuj 
pueblocunamanga, quimsa punllallapi chayarca. Paicunapaj pueblocunaca: 
Gabaón, Cafira, Beerot, Quiriat-jearim shuticunami carca. 
18Tandanajushca israelcunata mandajcunallata israelcunata Mandaj Taita 
Diospaj shutipi juramentushcamandami, chaipi causajcunataca na huañuchi 
usharca. Chaimandami tandanajushca tucuilla israelcunaca, paicunata 
mandajcunata huashalla rimanajurca. 
19Ashtahuangarin tucui mandajcunami, tucuilla tandanajushca israelcunataca 
cashna ninajurca: —Ñucanchimi, israelcunata Mandaj Taita Diospaj shutipi 
juramenturcanchi. Chaimandami cunanga, chai runacunataca imatapash na 
rurai ushanchi. 
20Cashnami paicunahuanga rurana canchi: Paicunataca, causanajuchun 
saquinallami canchi. Paicunaman juramentushca jahua huañuchijpi, Dios 
fiñarishcata ñucanchi jahuapi ama cachamuchunmi, na huañuchina canchi— 
ninajurcami. 
21Chaimandami israelcunata mandajcunaca: —Paicunataca, causanajuchun 
saquichilla— ninajurca. Shinamandami, israelcunata mandajcuna 
juramentushcashnallata causanajuchun saquishpa, tandanajushca tucui 
israelcunaman yamdata, yacuta yalichishpa servinajuchun churarca. 
22Josueca, chai runacunata cayashpami cashna nirca: —¿Imashpata 
cangunaca: ‘Cai ladolla llactamanda cashpata, caru caru llactamandami 
shamunchi’ nishpa umachircanguichi? 
23Chashna cashcamanda cunanga, ninanda nalicachi tucushcacunami 
canguichi. Canguna puramandaca, ñucanchita servishpa causajcunaca na 
illangachu. Yamdacunata cuchushpa, yacuta llujchishpa, ñuca Taita Diospaj 
huasiman yalichishpami causanguichi— nircami. 
24Shina nijpimi paicunaca, Josueman cashna nishpa tigrachinajurca: —Tucuilla 
llactataca, cangunaman carasha nishpa, cangunata Mandaj Taita Diosta servij 
Moisesman villashcatami, cangunata servijcunaca yachaparcanchi. Shinallata 

chai llactapi causajcunataca, cangunapaj ñaupajpillatami, tucuillata 
tucuchishun nishcatapashmi yachaparcanchi. Chaimandami, canguna 
ñucanchita huañuchinata ninanda manllashpa, chashna ruraparcanchi. 
25Cunanga, cambaj maquipimi capanchi. Ñucanchitaca, imata rurashpa cambi 
ali cana cajpipash, chaita rurapailla— ninajurcami. 
26Shina nijpimi Josueca, paicuna nishcashnallata rurashpa, chai runacunataca, 
israelcunapaj maquimanda cacharichirca. Chaimandami, paicunataca na 
huañuchirca. 
27Chai punllami Josueca, gabaonitacunataca tandanajushca tucui 
israelcunamambash, Mandaj Diospaj altarmambash, yamdata, yacuta 
yalichishpa servinajuchun churarca. Mandaj Dios agllashca maijan 
pushtupipash, chashna rurashpa causanajuchunmi churarca. Gabaonitacunaca, 
cunangamanmi chaita rurashpa causanajun. 

Josué 10 

Amorreocunami mishai tucushca 

1(Josueca, Jericó pueblopi causajcunatapash, paicunata jatun mandajtapash 
tucuchishcashnallatami, Hai shuti pueblopi causajcunatapash, paicunata jatun 
mandajtapash tucuchirca). Adonisedec shuti runaca, Hai shuti pueblota Josué 
japishpa llaquinayaita tucuchishcatami yacharca. Shinallata Gabaón shuti 
pueblopi causajcunapash, israelcunahuan casilla aliguta causangapaj ari 
ninajushpa, Israelpura tucushcatapashmi yacharca. 
2Shina yachashpami, ninanda manllarca. Gabaón puebloca, jatun mandajcuna 
causana puebloshnalla jatumbachami carca. Chai puebloca, Hai shuti pueblota 
yali jatunmi carca. Chai pueblopi causaj tucui runacunapash, ninan 
shinllicunami carca. 
3Chaita yachashpami, Jerusalén pueblota jatun mandaj Adonisedec shuti 
runaca, cai pueblocunata jatun mandajcunata cayachun cacharca: Hebrón 
shuti pueblota jatun mandaj Hoham shuti runata, Jarmut shuti pueblota jatun 
mandaj Piream shuti runata, Laquis shuti pueblota jatun mandaj Jafía shuti 

runata, Eglón shuti pueblota jatun mandaj Debir shuti runatami, cashna nishpa 
cayachun cacharca: 
4“Gabaón pueblopi causajcunahuan macanajushpa, ñucata ayudangapaj vichai 
shamupaichi. Paicunaca, aliguta casilla causangapajmi, Josuehuambash, 
israelcunahuambash ari ninajushca” nishpami cacharca. 
5Chaimandami Jerusalenda, Hebrón shuti pueblota, Jarmut shuti pueblota, 
Laquis shuti pueblota, Eglón shuti pueblota picha jatun mandajcuna 
tandanajurca. Shina tandanajushpami, chai mandajcunapash, paicunapaj 
tucuilla soldadocunandi, Gabaón puebloman vichai rirca. Shina rishpami, chai 
pueblo ladopi carpacunata shayachishpa, chai pueblopi causajcunahuan 
macanajunajurca. 
6Chaimandami, Gabaón pueblopi causajcunaca, Gilgal pueblo ladopi 
carpacunata shayachishpa tiajuj Josueman cashna nishpa villachun cacharca: 
“Canda servijcunata ayudanataca, ama na nipaichu. Ñucanchita mitsashpa 
ayudangapaj ucha vichai shamupai. Jahua urcucunapi causaj amorreocunata 
tucuilla jatun mandajcunami tandanajushpa, ñucanchihuan macanajungapaj 
vichai shamushca” nishpa villachunmi cacharca. 
7Chashna villajpimi Josueca, Gilgal pueblomanda vichai rirca. Macanajunata 
ali yachaj tucuilla runacunapash, ninan shinlli tucuilla soldadocunapashmi 
paihuan rinajurca. 
8Mandaj Diosca, Josuetaca cashnami nirca: “Paicunataca, na manllanachu 
cangui. Ñucami, paicunataca cambaj maquipi churarcani. Paicuna 
puramandaca, pipash na canhuan macanajui ushangachu” nircami. 
9Josueca, Gilgal pueblomanda tucui tuta vichai rishpami, chai 
soldadocunapajman cungashcapi chayarca. 
10Mandaj Diosca, israelcunapaj ñaupajpica, ninanda manllana yuyaitami curca. 
Chaimandami israelcunaca, Gabaón pueblopica chugrichishpa ashtacatapacha 
huañuchirca. Pacajushpa rijcunataca, Bet-horón shuti puebloman vichai rina 

ñanda catishpami, Azeca shuti, Maceda shuti pueblocunacaman catishpa 
huañuchinajurca. 
11Israelcunata pacajushpa, Bet-horón shuti pueblomanda urai rina ñanman 
calpanajujpimi, Mandaj Diosca jahua pachamanda rumicunata, Azeca shuti 
pueblocaman paicunapaj jahuapi urmachimurca. Shina urmachimujpimi, chai 
runacunaca huañunajurca. Israelcuna espadahuan huañuchishcatapash yalimi, 
chai rundu rumicunahuanga huañurca. 
12Shinamandami Josueca, amorreocunata israelcunapaj maquipi Mandaj Dios 
churashca punllapica, Mandaj Diostaca israelcunapaj ñaupajpi cashna nijurca: 
“Indi, Gabaón pueblo vichaipilla shayari. Shinallata can lunapash, Ajalón shuti 
pugru pamba vichaipilla shayari” nijurcami. 
13Shina nijpimi indipash, lunapash shayarishpa quedarca. Israelcunata 
fiñajcuna llaquichishcashnallata, paicunatapash llaquichingacamanmi, 
chashna shayarirca. Indica, jahua pacha chaupipi shayarishpami, shuj 
punllatashna na ucha huashajurca. Chashna tucushcataca, ¿nachu Jaser nishca 
libropimi villajun? 
14Chai punllashnaca punda punllacunapash, jipa punllacunapash na tiarcachu. 
Shuj runa mañashcata uyashpallami, Mandaj Diosca chashna rurarca. Chai 
punllapica Mandaj Diosca, israelcunamandami macajurca. 
15Chai jipaca Josueca, Gilgal pueblopi shayanajuj carpacunaman tigrarcallami. 
Tucui israelcunapashmi, paihuan tigrarca. 
16Chai picha jatun mandajcunaca, pacajungapaj calpashpami, Maceda shuti 
pueblo ladopi tiaj shuj utujupi pacajunajurca. 
17Chai picha jatun mandajcunataca, Maceda shuti pueblo ladopi tiaj shuj 
utujupi pacajushpa tianajujta tarishcatami, Josueman villanajurca. 
18Shina villajpimi, Josueca cashna nirca: “Jatun rumicunata t'angashpa 
apashpa, chai utujuman yaicunata quilpaichi. Chaipi paicunata cuidachunga, 
runacunata churaichi. 

19Cangunaca, na chaipilla shayarinachu canguichi. Ashtahuangarin cangunata 
fiñajcunata catishpa ringuichilla. Shina catishpaca, pueblocunaman 
yaicuchunga na saquishpami, paicunata cuidajcunataca chugrichishpa 
huañuchina canguichi. Cangunata Mandaj Taita Diosmi, paicunataca 
cangunapaj maquipi churarca” nircami. 
20Josuehuan, israelcunahuan amorreo soldadocunata chugrichishpa ninanda 
huañuchishpa, tucuillata tucuchi punllapica, cashnami tucurca: Paicuna 
puramanda causaj quedashcacunaca, muyundi pircashca pueblocunapimi 
pacajugrirca. 
21Chai jipami, israelcunaca shujllapash na huañushpa, na imapash 
tucushpallata Josuepajman tigramurca. Josueca, Maceda shuti pueblo ladopi 
carpacunapimi carca. Imata juchachishpa israelcunata rimangapajpash, pipash 
na tiarcachu. 
22Shinamandami Josueca, israelcunataca: “Utujupi vichashca chai picha jatun 
mandajcunataca llujchimugrichi” nirca. 
23Josué mandashcashnallatami israelcunaca, Jerusalén, Hebrón, Jarmut, 
Laquis, Eglón shuti pueblocunapaj picha jatun mandajcunataca, utujumanda 
llujchimurca. 
24Chai mandajcunata Josuepajman pushamujpimi Josueca, tucuilla Israel 
runacunata chaiman cayashpa, paihuan shamushca soldadocunata 
mandajcunataca, cashna nirca: “Caiman quimirishpa, cai mandajcunapaj 
cungapi saruichi” nirca. Shina nijpimi paicuna quimirishpaca, chai jatun 
mandajcunapaj cungapi sarunajurca. 
25Chaipimi Josueca, paicunataca cashna nirca: “Cangunaca na manllanachu 
canguichi, na chujchunachu canguichi. Ashtahuangarin shinlli tucushpa, na 
manllajcuna caichi. Cangunahuan macanajuj tucui cangunata fiñajcunataca, 
Mandaj Diosca chashnami ruranga” nircami. 

26Chai jipami Josueca, chai mandajcunataca chugrichishpa huañuchirca. 
Chashna huañuchishpaca, picha caspicunapi huarcuchunmi mandarca. Chai 
caspicunapica, amsayangacamanmi huarcurianajurca. 
27Ña indi huashajugrijpimi Josueca, chai huañushcacunataca caspimanda 
uriajuchishpa, paicuna pacajurianajushca utujupillata shitachun cacharca. 
Chaipi shitashpami, chai utujuman yaicunataca jatun rumicunahuan quilparca. 
Chai rumicunaca, cunan punllacamanmi shinallata tianajun. 
28Josueca chai punllallatami, Maceda shuti pueblota japirca. Shina japishpami, 
chaipi causajcunatapash, chai pueblota jatun mandajtapash, espadahuan 
chugrichishpa huañuchirca. Chai pueblopica, causaita tucui charijcunatami 
shujllatapash na saquishpa, tucuillata tucuchirca. Maceda shuti pueblota jatun 
mandajtapash, Jericó pueblota jatun mandajtashnallatami huañuchirca. 
29Maceda shuti pueblomandaca, tucui israelcunandimi Josueca, Libna shuti 
puebloman yalirca. Chaipimi, Libna shuti pueblopi causajcunahuambash 
macanajurca. 
30Mandaj Diosca, chai pueblotapash, jatun mandajtapashmi, israelcunapaj 
maquipi churarca. Chaimandami israelcunaca, chai pueblopi causajcunataca 
shujllatapash na saquishpa, causaita tucui charijcunataca, espadahuan 
chugrichishpa huañuchinajurca. Chai Libna shuti pueblota jatun 
mandajtapash, Jericó pueblota mandajtashnallatami huañuchirca. 
31Libna shuti pueblomandapashmi Josueca, tucui israelcunandi, Laquis shuti 
puebloman yalirca. Chai pueblo ladopi carpacunata shayachishpami, chaipi 
causajcunahuan macanajurca. 
32Chai Laquis pueblotapash, israelcunapaj maquipi Mandaj Dios churajpimi, 
cayandi punllapica chai pueblota japirca. Shina japishpami chaipi 
causajcunataca, espadahuan chugrichishpa huañuchinajurca. Causaita tucui 
charijcunataca, Libna shuti pueblopi huañuchishcashnallatami 
huañuchinajurca. 

33Shinamandami, Gezer shuti pueblota jatun mandaj Horam shuti runaca, 
Laquis shuti pueblopi causajcunata ayudangapaj vichai rirca. Ashtahuangarin 
paitapash, paipaj soldadocunatapashmi Josueca, shujllatapash na saquishpa 
tucuchirca. 
34Laquis shuti pueblomandaca Josuepash, tucui israelcunapashmi, Eglón shuti 
puebloman yalirca. Chai pueblo ladollapi carpacunata shayachishpami, chaipi 
causajcunahuan macanajurca. 
35Chaimandami chai pueblotapash, chai punllapillata japishpa chaipi 
causajcunataca, espadahuan chugrichishpa huañuchinajurca. Chai punllapica, 
Laquis shuti pueblopi causajcunata rurashcashnallatami, causaita tucui 
charijcunata huañuchirca. 
36Chai jipami Josueca, tucui israelcunandi, Eglón shuti pueblomanda Hebrón 
shuti puebloman vichai rishpa, chaipi causajcunahuan macanajurca. 
37Hebrón shuti pueblotapash japishpami, paicunata jatun mandajtapash, pai 
mandajushca caishuj pueblocunapi causajcunatapash, causaita tucui 
charijcunataca, espadahuan chugrichishpa shujllatapash na saquishpa 
huañuchinajurca. Chaipi causajcunatapash, Eglón shuti pueblopi causajcunata 
rurashcashnallatami, causaita tucui charijcunataca tucuillata tucuchirca. 
38Chai jipami Josueca, tucui israelcunandi tigrashpa, Debir shuti puebloman 
chayarca. Chaiman chayashpami, chaipi causajcunahuan macanajurca. 
39Chai pueblotapash japishpami, paicunata jatun mandajtapash, chai mandaj 
mandajushca pueblocunapi causajcunatapash, espadahuan chugrichishpa 
huañuchinajurca. Causaita tucui charijcunataca, shujllatapash na saquishpami 
tucuchinajurca. Hebrón shuti pueblopi, Libna shuti pueblopi causajcunatapash, 
paicunata jatun mandajtapash rurashcashnallatami, Debir shuti pueblopi 
causajcunatapash, paicunata jatun mandajtapash huañuchinajurca. 
40Josueca, urcucunapi tiaj tucui llactacunapimi, chugrichishpa huañuchijurca. 
Neguev shuti pambapi, jatun pambacunapi, urcu vichaicunapi 
causajcunatapash, paicunata jatun mandajcunatapash, shujllatapash na 

saquishpami, tucuillata huañuchirca. Israelcunata Mandaj Taita Dios 
mandashcashnallatami, causaita tucui charijcunataca huañuchirca. 
41Cades-barnea shuti pueblomanda callarishpaca, Gaza shuti pueblocaman, 
Gosén shuti llactamandapash, Gabaón shuti pueblocamanmi, Josueca 
chugrichishpa huañuchirca. 
42Tucui cai jatun mandajcunataca, paicuna mandanajuj llactacunandimi 
Josueca, shuj viajepilla tucuillata japirca. Israelcunata Mandaj Taita Dios 
israelcunamanda macanajujpimi, chashna japirca. 
43Chai jipami Josueca, Gilgal shuti pueblo ladopi paicunapaj carpacunaman 
tigrarca. Paihuanga, tucui israelcunapashmi tigrarca. 

Josué 11 

Jabín shuti runaca, shuj llactacunahuan tandanajushcamandami mishai tucushca 

1Chaicunata uyashpami, Hazor shuti pueblota jatun mandaj Jabín shuti runaca, 
Madón shuti pueblota jatun mandaj Jobab shuti runaman, Simrón shuti jatun 
mandajman, Acsaf shuti jatun mandajmambash villachun cacharca. 
2Shinallata jahua lado urcucunapi tiaj llactacunata mandajcunamambash, 
Cineret shuti cucha ura lado Arabá shuti llactapi tiaj jatun pambacunapi 
causajcunata mandajcunamambash, indi huashajuj ladoman tiaj Dor shuti 
pueblota mandajmambashmi villachun cacharca. 
3Indi llujshimuj, indi huashajuj ladocunaman causanajuj 
cananeocunamambash, urcucunapi causanajuj amorreo, heteo, ferezeo, 
jebuseo nishca gentecunamambash, Mizpa shuti llactapi tiaj Hermón shuti urcu 
chaquipi causanajuj heveocunamambashmi villachun cacharca. 
4Paicunami, paicunapaj tucui soldadocunandi llujshimunajurca. Paicunaca, 
mama cucha manñapi tiaj t'iyu alpashna ashtaca gentecunami, ashtacapacha 
caballocunandi, macanajuna carretacunandi llujshimunajurca. 

5Tucuilla chai mandajcunami tandanajurca. Paicunaca, israelcunahuan 
macanajungapaj shamushpami, Merom shuti yacu ladopi carpacunata 
shayachishpa tandanajushpa tianajurca. 
6Ashtahuangarin Mandaj Diosca, Josuetaca cashnami nirca: “Paicunataca na 
manllanachu canguichi. Paicunataca, caya cai horasllatami, can israelcunapaj 
ñaupajpi churajpi, ña huañuchinallacunata cusha. Caballocunapaj chaqui 
angucunatapashmi fitinguichi. Macanajuna carretacunatapashmi 
rupachinguichi” nircami. 
7Josueca, paipaj tucuilla soldadocunandimi, chai gentecunahuan 
macanajungapaj, cungashcapi Merom shuti yacu ladoman shamurca. 
8Israelcunapaj maquipi Mandaj Dios churajpimi, chai gentecunataca 
chugrichishpa huañuchinajurca. Paicunataca, Sidón shuti jatun pueblocaman, 
Misrefot-maim shuti pueblocaman, indi llujshimuj ladoman tiaj Mizpa shuti 
pugru pambacaman catishpami, shujllatapash na saquishpa chugrichishpa 
huañuchinajurca. 
9Josueca, Mandaj Dios mandashcashnallatami, paicunataca huañuchirca. 
Paicunapaj caballocunapaj chaqui angucunatapash fitishpami, macanajuna 
carretacunatapash rupachirca. 
10Josueca, chai punllacunallata Hazor shuti puebloman tigrashpami, chai 
pueblota japishpa, chaipi jatun mandajtapash espadahuan huañuchirca. Hazor 
shuti pueblota jatun mandajta nara huañuchijpica, paica chai tucui 
pueblocunata jatun mandajcunataca umashna pushajmi carca. 
11Chaipica, causaita tucui charijcunatami, espadahuan huañuchishpa tucuillata 
tucuchirca. Shujllatapash causajtaca na saquishpa, tucuillata huañuchishpami, 
Hazor shuti pueblotapash rupachirca. 
12Shinallata Josueca, chai jatun mandajcunapaj tucui pueblocunata, chaipi 
tucui jatun mandajcunata japishpami, chai jatun mandajcunataca, espadahuan 
chugrichishpa huañuchirca. Mandaj Diosta servij Moisés 
mandashcashnallatami, paicunataca huañuchishpa tucuchirca. 

13Ashtahuangarin israelcunaca, lomacunapi tiaj tucuilla pueblocunataca, na 
rupachircachu. Hazor shuti pueblotallami, Josueca rupachirca. 
14Israelcunaca, chai pueblocunapi tucui imalla tiajcunatapash, 
animalcunatapashmi japinajurca. Ashtahuangarin chaipi causanajuj 
gentecunataca, shujllatapash na causajta saquishpami, tucuillata espadahuan 
huañuchishpa tucuchinajurca. 
15Imashnami Mandaj Diosca paita servij Moisesta mandarca, chashnallatami 
Moisespash Josuetaca mandarca. Chaimandami Josueca, Mandaj Dios Moisesta 
mandashcataca, shuj shimitallapash na saquishpa, tucuillata pactachirca. 

Josueca, tucuilla llactacunatami japijushca 

16Josueca, tucui cai llactacunatami japirca: Urcupi tiaj llactacunata, Neguev 
shuti tucui pambata, Gosén shuti tucui llactata, jatun pambacunata, Arabá 
shuti llactata, Israel llacta urcucunataca, chai pugru pambacunandimi japirca. 
17Seir shuti llactaman vichai rina Halac shuti urcumanda callarishpaca, Líbano 
shuti jatun pambapi tiaj Baal-gad shuti llactacaman, Hermón shuti urcu 
manñacamanmi japinajurca. Shinallata paicunapaj tucui jatun 
mandajcunatapash japishpami, chugrichishpa huañuchirca. 
18Josueca, chai jatun mandajcunahuanga, unai huatacunatami macanajurca. 
19Israelcunahuan casilla aliguta causanata munaj puebloca, na tiarcachu. 
Ashtahuangarin Gabaón pueblopi causanajuj heveocunallami, 
israelcunamandaca quishpirirca. Chaimanda caishuj pueblocunataca, 
macanajushpa mishashpami tucuillata japirca. 
20Paicunataca, israelcunahuan macanajuchunmi, Mandaj Diosllata shinlli 
shunguta rurarca. Pai Mandaj Dios, Moisesta mandashcashnallatami, chai 
llactapi causajcunataca na llaquishpa, sapimanda llujchishpa shitanshna, 
tucuicunata huañuchirca. 
21Shinallata Josuepash, chai huatacunapillata shamushpami Hebrón, Debir, 
Anab shuti urcucunapi, Judá aillupaj tucui urcucunapi, israelcunapaj tucui 



708 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

urcucunapi causanajuj anaceo nishca gentecunataca, tucuicunata 
huañuchishpa tucuchirca. Josueca, chai anaceocunataca, paicunapaj 
pueblocunandimi tucuchirca. 
22Anaceo nishca puramandaca, israelcunapaj llactapica shujllapash na 
quedarcachu. Chai anaceocunaca, Gaza, Gat, Asdod shuti pueblocunapillami 
causaj quedanajurca. 
23Mandaj Dios, Moisesta imashna mandashcashnallatami Josueca, tucuilla chai 
llactacunataca japirca. Chai llactacunataca israelcunamanmi, tucui aillucuna 
mashnapura cashcashnallata, paicuna japichun chaupishpa curca. Shinami 
chai llactapica, cutinga na macanajushpa samarca. 

Josué 12 

Moisés mishashca jatun mandajcunatami villajun 

1Israelcunaca, Jordán yacu chimbamandaca, indi llujshimuj ladocamanmi 
llactacunata japinajurca. Arnón shuti jatun larca yacumanda callarishpa, 
Hermón shuti urcucaman, shinallata indi llujshimuj ladoman tiaj Arabá shuti 
tucui pambacamanmi japinajurca. Cai llactacunata jatun mandajcunatami, 
israelcunaca misharca: 
2Amorreocunata jatun mandaj Sehón shuti runaca, Hesbón shuti pueblopimi 
causajurca. Paica, Arnón shuti jatun larca yacu manñapi tiaj Aroer shuti 
pueblomanda callarishpaca, pugru pamba chaupicaman, Galaad llacta 
chaupicaman, shinallata Jaboc shuti jatun larca yacu ladocamanmi 
mandajurca. Chai yacuca, Amón shuti llactapaj linderomi. 
3Indi llujshimuj ladoman, Arabá shuti pambataca, Cineret shuti mama cucha 
ladocamanmi mandajurca. Shinallata indi llujshimuj ladomanllata, Cachi tiaj 
Arabá shuti mama cucha ladocamambashmi mandajurca. Bet-jesimot shuti 
puebloman rina ñangunamambash, urai ladomandaca, Pisga shuti loma chaqui 
vichaicamambashmi mandajurca. 

4Basán shuti llactata jatun mandaj Og shuti runaca, refaíta nishca puramanda 
puchushcami carca. Paica, Astarot shuti, Edrei shuti pueblocunapimi 
causajurca. 
5Paica, cai llactacunatami mandajurca: Hermón shuti urcupi tiaj llactatapash, 
Salca shuti llactatapash, Basán shuti tucuilla llactatapash, Gesur shuti 
llactahuan, Maaca shuti llactahuan lindero ladocamanmi mandajurca. 
Shinallata chaupi Galaad llactatapash, Hesbón shuti pueblota jatun mandaj 
Sehón shuti runa mandajuj llacta linderocamanmi mandajurca. 
6Chai jatun mandajcunatami, Mandaj Diosta servij Moisespash, israelcunapash 
misharca. Shina mishashpami, chai llactacunataca, Mandaj Diosta servij 
Moisesca, Rubenbaj, Gadpaj aillucunamambash, Manasespaj chaupi 
aillumambash curca. 

Josué mishashca jatun mandajcunatami villajun 

7Josuehuan israelcunahuanga, Jordán yacu cai ladomandaca, indi huashajuj 
ladoman tiajuj llactacunatami misharca. Paicunaca, cai jatun mandajcunatami 
misharca: Líbano shuti pambapi tiajuj Baal-gad shuti llactamanda, Seir shuti 
urcuman vichai rina Halac shuti urcucamanmi misharca. Josueca, chai 
llactacunataca Israel aillucunamanmi, mashnapura cashcashnallata paicunapaj 
alpacuna cachun, chaupishpa curca. 
8Shina cujpimi urcucunapi, pugru pambacunapi, Arabá shuti pambapi, urcu 
vichaicunapi, jichushca pambapi, Neguev pambapi alpacunata japinajurca. 
Chai llactacunapica heteo, amorreo, cananeo, ferezeo, heveo, jebuseo nishca 
gentecunami causanajushca carca. 
9Cai jatun mandajcunatami, huañuchinajurca: Jericó pueblota jatun mandajta, 
Bet-el shuti pueblo ladollapi tiaj Hai shuti pueblota jatun mandajta, 
10Jerusalén pueblota jatun mandajta, Hebrón shuti pueblota jatun mandajta, 
11Jarmut shuti pueblota jatun mandajta, Laquis shuti pueblota jatun mandajta, 
12Eglón shuti pueblota jatun mandajta, Gezer shuti pueblota jatun mandajta, 

13Debir shuti pueblota jatun mandajta, Geder shuti pueblota jatun mandajta, 
14Horma shuti pueblota jatun mandajta, Arad shuti pueblota jatun mandajta, 
15Libna shuti pueblota jatun mandajta, Adulam shuti pueblota jatun mandajta, 
16Maceda shuti pueblota jatun mandajta, Bet-el shuti pueblota jatun mandajta, 
17Tapúa shuti pueblota jatun mandajta, Hefer shuti pueblota jatun mandajta, 
18Afec shuti pueblota jatun mandajta, Sarón shuti pueblota jatun mandajta, 
19Madón shuti pueblota jatun mandajta, Hazor shuti pueblota jatun mandajta, 
20Simron-merón shuti pueblota jatun mandajta, Acsaf shuti pueblota jatun 
mandajta, 
21Taanac shuti pueblota jatun mandajta, Meguido shuti pueblota jatun 
mandajta, 
22Cedes shuti pueblota jatun mandajta, Carmelo shuti urcu ladopi tiaj Jocneam 
pueblota jatun mandajta, 
23Dor shuti llactapi tiaj Dor shuti pueblota jatun mandajta, Gilgal shuti 
pueblopi tiaj Goim pueblota jatun mandajta, 
24Tirsa shuti pueblota jatun mandajtami huañuchinajurca. Tucuimandaca, 
quimsa chunga shuj jatun mandajcunatami huañuchirca. 

Josué 13 

Nara quichushca llactacunatami villajun 

1Josueca, ña unai huatacunata causashpa, ña rucu rucugu cajpimi, Mandaj 
Diosca cashna nijurca: “Canga, tauca huatacunata causashcamanda, ñami 
rucugu cangui. Shina cajpipash llactacunata japinaca, ashtaca tianrami. 
2Cai llactacunami tianra: Filisteocuna causanajuj tucuilla llactacuna, 
gesureocuna causanajuj tucuilla llactacunami tianra. 
3Egiptomanda indi llujshimuj ladoman Sihor shuti yacumanda jahua lado 
Ecrón shuti pueblocamambash tianrami. Chai llactacunaca, cananeocunapajmi 
ninajunmi. Gaza, Asdod, Ascalón, Gat, Ecrón shuti pueblocunapi causanajuj 

filisteocunata picha mandajcuna mandajuj llactacunatapash japinarami. 
Aveocunapaj llactatapash japinarami. 
4Urai ladotaca, cananeocuna causanajuj tucui llactata, sidoniocuna causanajuj 
Mehara shuti pueblota, amorreocunapaj llactapaj lindero ladopi Afec shuti 
pueblocaman japina tianrami. 
5Shinallata giblitacunapaj llactatapash, Líbano shuti tucui llactatapash, indi 
llujshimuj ladocaman japina tianrami. Hermón shuti urcu chaquipi tiaj Baal-
gad shuti pueblomandaca, indi llujshimuj ladoman tiaj Hamat shuti puebloman 
yaicuna ladocamanmi, japina tianra. 
6Líbano shuti urcucunapi causajcunapaj ladomandaca, Misrefot-maim shuti 
pueblopi causanajuj tucui sidoniocunapaj llactacaman japina tianrami. 
Ñucami, chai gentecunataca israelcunapaj ñaupajpi tucuchisha. Canga, chai 
alpacunataca imashna ñuca mandashcashnallata, suerteta rurashpa 
israelcunaman chaupishpa cungui. 
7Cunanga, cai alpacunataca iscun aillucunamambash, Manasespaj chaupi 
aillumambash, paicunapaj alpa cachun chaupishpa cungui” nijurcami. 
8Rubenbaj, Gadpaj aillucunapash, Manasespaj chaupi aillupash, Moisés 
cujpimi paicunapaj alpa cachun ña japirca. Chaica, Jordán yacumanda indi 
llujshimuj ladoman tiaj llactacamanmi, paicunapaj carca. Chai alpacunataca, 
Mandaj Diosta servij Moisesmi paicunaman curca. 
9Arnón shuti jatun larca yacu manñapi tiaj Aroer shuti pueblomandaca, pugru 
pamba chaupipi tiaj pueblo ladocaman, Medeba shuti pueblomandaca, Dibón 
shuti pueblotapash, chai ladopi tucui pambatapashmi, paicunaman curca. 
10Amorreocunata jatun mandaj Sehón shuti runa, Hesbón shuti pueblopi 
mandajushca tucui pueblocunataca, Amón shuti llacta linderocamanmi curca. 
11Galaad llactatapash, gesureocuna, maacateocuna causanajuj 
llactacunatapash, Hermón shuti urcutapash tucuillata, Basán shuti llactatapash 
tucuillata, Salca shuti pueblocamanmi paicunaman curca. 



712 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

12Og shuti jatun mandaj mandajuj Basán shuti llactatapashmi curca. Chai jatun 
mandajca, Astarot shuti, Edrei shuti pueblocunapimi mandashpa causajurca. 
Paica, huaquin puchushca refaíta puramanda pailla puchushcami carca. 
Paicunataca, Moisés mishashpami llujchishpa cacharca. 
13Shina cashpapash israelcunaca gesureocunata, maacateocunataca, na 
llujchishpa cacharcachu. Ashtahuangarin Gesur shuti, Maaca shuti llacta 
gentecunaca, cunangamanmi israelcunahuan causanajun. 

Moisesmi, alpacunata chaupishpa cushca 

14Ashtahuangarin Leví shuti runapaj aillumanga, alpacunata na curcachu. 
Paicunapaca, Dios mandashcashnallata, israelcunata Mandaj Diosman 
animalcunata cushpa huañuchishca aichacunatami, paicuna japina carca. 
15Moisesca, Rubén aillupaj familiacuna mashna cashcashnallatami, alpacunata 
curca. 
16Paicunapaj alpacunaca, caicunami: Arnón shuti jatun larca yacu manñapi tiaj 
Aroer shuti pueblomandaca, pugru pamba chaupipi tiaj pueblondi, tucui jatun 
pambacunandimi, Medeba shuti pueblocaman curca. 
17Hesbón shuti pueblotapash, jatun pambacunapi tiaj tucui pueblocunandimi 
curca: Dibón, Bamot-baal, Bet-baal-meón, 
18Jahaza, Cademot, Mefaat shuti pueblocunatami curca. 
19Shinallata pugru pamba lomapi Quiriataim, Sibma, Zaret-sahar shuti 
pueblocunatapashmi curca. 
20Shinallata Bet-peor shuti, Bet-jesimot shuti pueblocunatapash, Pisga shuti 
urcu vichaicunatapashmi curca. 
21Jatun pambapi tucui pueblocunatapash, Hesbón shuti pueblopi mandashpa 
causajushca amorreocunata jatun mandaj Sehón shuti runapaj tucui 
llactatapashmi curca. Moisesca, chai pueblocunapi causajcunatapash, Madián 
shuti llactata mandajcunatapashmi misharca. Shinallata jatun mandaj Sehón 

shuti runa churashca Evi, Requem, Zur, Hur, Reba shuti mandajcunatapashmi 
misharca. Paicunaca, chai llactapillatami causajurca. 
22Israelcuna espadahuan huañuchinajushpaca, Beor shuti runapaj churi Balaam 
shuti yachaj runatapashmi huañuchirca. 
23Rubén aillupaj alpacunapaj linderoca, Jordán yacumi carca. Rubén ailluman 
cushca alpacunaca, chaicunami carca. Paicunaca, mashna familiacuna 
cashcashnallatami japinajurca. Chai alpacunataca, pueblocunandi, pueblo 
muyundi uchilla llactacunandimi curca. 
24Shinallata Moisesca, Gad shuti aillumambash, Gad shuti runapaj mirai 
familiacuna imashna cashcashnallatami, alpacunata curca. 
25Paicunapaj alpacunaca: Jazer shuti pueblomanda, Galaad llactapi tiaj tucui 
pueblocunandi, Amón shuti llactapaj chaupi alpacunandi, Rabá shuti pueblo 
chimba purapi Aroer shuti pueblocamanmi carca. 
26Hesbón shuti pueblomandaca, Ramat-mizpa shuti, Betonim shuti 
pueblocunacamanmi carca. Mahanaim shuti pueblomandapash, Debir shuti 
llacta linderocamanmi carca. 
27Pugru pambapi Bet-aram, Bet-nimra, Sucot, Zafón shuti pueblocunapashmi 
carca. Chai pueblocunaca, Hesbón shuti pueblopi causajuj jatun mandaj Sehón 
shuti runa mandajushca pueblocunami carca. Jordán yacupaj linderoca, indi 
llujshimuj ladoman llactacunamandaca, Cineret shuti mama cucha tucuri 
manñacamanmi carca. Chai llactaca, Jordán yacu chimba ladomanmi carca. 
28Chai alpacunami, Gad shuti runapaj miraicuna imashna cashcashnallata, 
paicunapaj carca. Chai pueblocunaca, muyundi uchilla llactacunandimi, 
paicunapaj carca. 
29Moisesca, Manasespaj chaupi aillumambashmi, paicunapaj cachun 
alpacunata curca. Manasespaj chaupi aillu familiacuna imashna 
cashcashnallatami, alpacunataca curca. 



714 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

30Paicunapaj alpacunaca, Mahanaim shuti pueblomandaca, Basán shuti llactata 
Og shuti jatun mandaj mandajushca tucui Basán shuti llactapashmi carca. 
Basán shuti llactapi tiaj Jair shuti runapaj sucta chunga muyundi uchilla 
llactacunandimi, paicunapaj carca. 
31Basán shuti llactata jatun mandaj Og shuti runa mandajushca llactacunataca, 
Galaad chaupi llactandi, Astarot shuti, Edrei shuti pueblocunandimi, 
Manasespaj churi Maquir shuti runapaj mirai chaupi ailluman curca. Maquir 
shuti runapaj mirai familiacuna imashna cashcashnallatami curca. 
32Jordán yacu chimba purapi, indi llujshimuj ladoman tiaj Moab shuti jatun 
pambacunapica, chai alpacunatami Moisesca, paicunapaj cachun chaupishpa 
curca. Chai llactaca, Jericó pueblo chimba purapimi. 
33Ashtahuangarin Moisesca, Leví aillumanga alpacunata na curcachu. 
Israelcunata Mandaj Taita Diosllatami, pai carashapacha nishcashnallata 
paicuna japina carca. 

Josué 14 

Canaán llactataca, suerteta rurashpami chaupinajushca 

1Canaán llactapica, cai alpacunatami israelcunaca, paicunapaj cachun 
japinajurca. Chai alpacunataca, Eleazar shuti curapash, Nun shuti runapaj 
churi Josuepash, Israel aillucunata mandaj taitacunapashmi chaupishpa 
cunajurca. 
2Chai alpacunataca Mandaj Dios, Moisesta mandashcashnallatami, iscun 
aillucunamambash, Manasespaj chaupi aillumambash, suerteta rurashpa 
paicunapaj alpa cachun cunajurca. 
3Rubenbaj, Gadpaj ishcai aillucunaman, Manasespaj chaupi aillumambash, 
Jordán yacu chimba ladomanmi, Moisesca paicunapaj alpa cachun ña cushca 
carca. Ashtahuangarin levitacunamanga, paicuna purapica alpacunata na 
curcachu. 



715 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

4Josepaj churicunapaj miraicunaca, ishcai aillucunami carca. Paicunaca 
Manasés shuti, Efraín shuticunami carca. Chaimandami levitacunamanga, 
alpacunata na curca. Ashtahuangarin paicuna causachunga, pueblocunatami 
curca. Chai pueblocunataca, huagracunata, llamacunata michina 
pambacunandimi curca. 
5Mandaj Dios, Moisesta mandashcashnallatami, israelcunaca alpacunata 
chaupirinajurca. 

Caleb shuti runaca, Hebrón shuti pueblotami chasquishca 

6Judá shuti runapaj miraicunami, Josuehuan parlangapaj Gilgal shuti 
puebloman shamunajurca. Cenezeopura Jefone shuti runapaj churi Caleb shuti 
runami, Josuetaca cashna nijurca: “Cades-barnea shuti pueblopi cashpa 
canmandapash, ñucamandapash Mandaj Taita Dios, Moisesman imatalla 
nishcataca canllata yachanguimi. Paica, Taita Diospaj runagumi. 
7Llactata rijsishpa tigramuchun, Mandaj Diosta servij Moisés, Cades-barnea 
shuti pueblomanda cachajui punllapica, chuscu chunga huatatami charircani. 
Chai llactata ricushpa tigramushpaca, ñuca shungupi imashna yarijushcatami, 
chaitapacha villangapaj shamurcani. 
8Ñucahuan vichai shamuj ñuca huauquicunami, israelcunaman shungupi 
manllana yuyaita cunajurca. Ashtahuangarin ñucaca, ñucata Mandaj Dios 
imata nishcatami pactachijurcani. 
9Chaimandami Moisesca, cashna nishpa juramentuhuarca: ‘Ñucata Mandaj 
Taita Diosta, tucui shunguhuambacha can catishpa cazushcamandaca, maitalla 
cambaj chaquihuan sarushca llactacunaca, cambajpash, cambaj 
huahuacunapajpashmi, tucui causaipaj canga’ nihuarcami. 
10Cunanga Mandaj Diosllatami, pai nishcashnallata cai chuscu chunga picha 
huatata causajuchun saquihuashca. Chaitaca, jichushca pambapi israelcuna 
purinajui punllacunapimi Mandaj Diosca, Moisesman chashna villarca. 
Cunanga ricuhuayari. Ñucaca, ñami pusaj chunga picha huatata charini. 

11Cai llactata ricuchun Moisés cachamui punllapi shinlli cashcashnallata, 
shinllirami cani. Macanajuiman llujshingapajpash, tigrangapajpash chai 
punllacunapi shinlli cashcashnallata, cunambipash shinllirami cani. 
12Mandaj Diosca, chai punllapimi cai urcutaca carashapacha nihuarca. 
Chaimanda cunanga, ñucaman cuhuailla. Chai punllacunapica, canllata alimi 
yacharcangui. Cai urcupica, anaceocuna causanajuj pueblocunapash, muyundi 
pircashca jatun pueblocuna tiajtami yachangui. Shina cajpipash Mandaj Diosca 
ñucahuan cashcamandami, chai runacunataca Mandaj Dios nishcashnallata, 
chai pueblocunamanda llujchishpa cachai ushasha” nijurcami. 
13Shina nijpimi Josueca, Jefone shuti runapaj churi Caleb shuti runata 
bendiciashpa, Hebrón shuti pueblotaca, paipaj cachun curca. 
14Chaimandami Hebrón puebloca, cenezeopura Jefone shuti runapaj churi 
Caleb shuti runapaj tucurca. Paica, israelcunata Mandaj Taita Diosta tucui 
shunguhuambacha catishpa cazushcamandami, chai puebloca cunan 
punllacaman paipaj. 
15Hebrón shuti pueblopica pundaca, anaceopura Arba shuti manllanayai jatun 
runami causajurca. Chaimandami pundaca chai puebloca, Quiriat-arba shuti 
carca. Shinami chai llactapica, cutinga na macanajushpa samarca. 

Josué 15 

Judá aillupaj llactatami villajun 

1Suerteta rurajpi Judá aillupaj mirai familiacuna imashna cashcashnallata, 
paicunapaj urmashca llactacunaca, Edom llacta linderocamanmi carca. Ura 
pundamambash, Zin nishca jichushca pambacamanmi paicunapaj tucurca. 
2Urai lado linderoca, Cachi tiaj Cucha chupayashca manña ura ladomanda, 
3uraiman rishpaca, Acrabim shuti vichaicaman rishpami, Zin nishca jichushca 
pambaman yalijurca. Urai ladomanllata linderoca, Cades-barnea shuti 
pueblota vichai rishpaca, Hezrón shuti pueblocamanmi yalijurca. Shinallata 
Adar shuti pueblota vichai rishpami, Carca shuti puebloman muyujurca. 

4Chaimandaca, Asmón shuti puebloman yalishpami, Egipto ladota rijuj jatun 
larca yacuman llujshishpa, mama cuchapi tucurigrirca. Urai ladoman 
linderoca, chaimi cangunapaj canga. 
5Indi llujshimuj lado linderoca, Cachi tiaj Cucha chaquimanda Jordán yacu 
yaicujuj ladocamanmi canga. Jahua lado linderoca, Jordán yacu yaicujuj cucha 
chupayashca ladomandami callarijun. 
6Chai linderoca, Bet-hogla shuti pueblota vichai rishpami, Bet-arabá shuti 
pueblo jahua ladoman yalijun. Chaimandaca, Rubenbaj churi Bohán shuti 
runapaj jatun rumicamanmi vichai rijun. 
7Chaimandaca, Acor shuti pugru pambamanda Debir shuti pueblocamanmi 
vichai yalijun. Jahua ladotaca, Gilgal shuti pueblo chimba puratami yalijun. 
Chai puebloca, jatun larca yacu ura ladoman tiaj Adumín shuti vichai rina 
ñanda vichai rina chimba purapimi. Chaimandaca, En-semes shuti yacuta 
yalishpami, Rogel shuti pugyucaman rijun. 
8Chai linderoca, Hinom shuti runapaj churipaj pugru pambata vichai rishpami, 
jebuseocuna causanajuj Jerusalén pueblo ura ladota yalijun. Chaimandaca, 
Hinom shuti runapaj churipaj pugru pamba chimba purapi tiaj urcu pundatami 
vichai rijun. Chai urcuca, indi huashajuj ladoman tiaj Refaim shuti pugru 
pamba jahua lado manñamanmi. 
9Chai linderoca, urcu pundamandaca, Neftoa shuti pugyucamanmi muyujun. 
Chaimandaca, Efrón shuti urcu ladollapi tiajuj pueblocunata yalishpami, Baala 
nishca Quiriat-jearim shuti pueblota muyujun. 
10Chai jipami chai linderoca, Baala shuti pueblomandaca, indi huashajuj 
ladoman tiajuj Seir shuti urcu ladoman muyujun. Jearim shuti urcu jahua 
ladota yalishpami, Quesalón shuti puebloman chayajun. Chaimandaca, Bet-
semes shuti puebloman urai rishpami, Timna shuti puebloman yalijun. 
11Chaimandaca, Ecrón shuti pueblo ladota jahuaman rishpa, Sicrón shuti 
pueblota muyushpami, Baala shuti urcuta yalijun. Chaimandaca, Jabneel shuti 
pueblota yalishpami, mama cuchaman chayajun. 

12Indi huashajuj lado linderoca, Mama Cuchami. Judá aillupaj linderocunaca, 
paicunapaj familiacuna imashna cashcashnallatami, cai tucui muyundicuna 
paicunapaj carca. 

Caleb shuti runaca, Hebrón shuti, Debir shuti pueblocunatami japijushca 
(Jue. 1:10-15) 

13Jefone shuti runapaj churi Caleb shuti runamanga, Mandaj Dios imashna 
Josueta mandashcashnallatami, Judá shuti runapaj miraicuna japinajushca 
llactapillata alpacunata curca. Anac shuti runapaj taita shayachishca Quiriat-
arba shuti pueblotami curca. Chai puebloca, Hebrón shutimi. 
14Caleb shuti runami, Anac shuti runapaj Sesai, Ahimán, Talmai shuti quimsa 
churicunataca, chai llactamanda llujchishpa cacharca. 
15Chai llactamandaca, Debir shuti pueblopi causajcunahuan 
macanajungapajmi, vichai rirca. Chai Debir shuti puebloca, pundaca Quiriat-
sefer shutimi carca. 
16Chaipimi Caleb shuti runaca, cashna nirca: “Maijambash Quiriat-sefer shuti 
pueblopi causajcunata macanajushpa mishashpa, chai pueblota japijpica, Acsa 
shuti ñuca ushitami, paipaj huarmi cachun cusha” nircami. 
17Chai llactataca, Caleb shuti runapaj huauqui Cenez shuti runapaj churi 
Otoniel shuti runami japirca. Chaimandami Caleb shuti runaca, Acsa shuti 
paipaj ushitaca, Otoniel runapaj huarmi cachun curca. 
18Paipaj huarmita ña pushajujpimi, cashna tucurca: Otoniel runaca, paipaj 
huarmitami, tarpuna alpacunata cambaj taitata mañai nishpa, ari nichirca. 
Chaimandami chai huarmica, burropi tiajushcamanda uriajurca. Chashna 
uriajujpimi, paipaj taitaca: —¿Imatata ningui?— nishpa tapurca. 
19Shina tapujpimi, paica cashna nishpa tigrachirca: —Ñuca mañashcata 
carahuayari. Neguev pambapica, ñami alpacunata carahuarcangui. Shinallata 
pugyu yacucuna tiaj alpacunatapash carahuayari— nircami. Shina nijpimi 
Caleb shuti runaca, pugyucuna tiaj alpacunata janajmambash, uramambash 
cararca. 

Judá llactapi tiaj pueblocunamandami villajun 

20Judá aillupaj miraicunaca, cai llactacunatami, paicunapaj familiacuna 
imashna cashcashnallata, paicunapaj cachun japinajurca. 
21Judá aillupaj miraicunaca, urai lado manñaman tiajuj Edom shuti llactahuan 
linderopica, cai pueblocunatami japirca: Cabseel, Edar, Jagur, 
22Cina, Dimona, Adada, 
23Cedes, Hazor, Itnán, 
24Zif, Telem, Bealot, 
25Hazor-hadata, Queriot, Hazor nishca Hezrón, 
26Amam, Sema, Molada, 
27Hazar-gada, Hesmón, Bet-pelet, 
28Hazar-sual, Beerseba, Bizotia, 
29Baala, Iim, Esem, 
30Eltolad, Quesil, Horma, 
31Siclag, Madmana, Sansana, 
32Lebaot, Silhim, Aín, Rimón shuti pueblocunatami japinajurca. 
Tucuimandaca, ishcai chunga iscun pueblocunatami, muyundi uchilla 
llactacunandi japinajurca. 
33Jatun pambacunapica: Estaol, Zora, Asena, 
34Zanoa, En-ganim, Tapúa, Enam, 
35Jarmut, Adulam, Soco, Azeca, 
36Saaraim, Aditaim, Gedera, Gederotaim shuti pueblocunatami japinajurca. 
Chunga chuscu chai pueblocunataca, muyundi uchilla llactacunandimi 
japinajurca. 
37Shinallata Zenán, Hadasa, Migdal-gad, 
38Dileán, Mizpa, Jocteel, 

39Laquis, Boscat, Eglón, 
40Cabón, Lahmam, Quitlis, 
41Gederot, Bet-dagón, Naama, Maceda shuti pueblocunatapashmi japinajurca. 
Chunga sucta chai pueblocunataca, muyundi uchilla llactacunandimi 
japinajurca. 
42Shinallata Libna, Eter, Asán, 
43Jifta, Asena, Nezib, 
44Keila, Aczib, Maresa shuti pueblocunatapashmi japinajurca. Chai iscun 
pueblocunataca, muyundi uchilla llactacunandimi japinajurca. 
45Ecrón shuti pueblotaca, muyundipi tiaj huasicunandi, muyundi uchilla 
llactacunandimi japinajurca. 
46Ecrón shuti pueblomandaca, mama cuchacamanmi, Asdod shuti pueblo 
myundipi tiaj huasicunandi, muyundi uchilla llactacunandi japinajurca. 
47Asdod shuti pueblotaca, myundipi tiaj huasicunandi, muyundi uchilla 
llactacunandimi japinajurca. Gaza shuti pueblotapash, muyundipi tiaj 
huasicunandi, muyundi uchilla llactacunandimi japinajurca. Chai 
pueblocunataca, Egipto llacta jatun yacucamanmi, Jatun Cucha manñacunandi 
japinajurca. 
48Urcucunapica: Samir, Jatir, Soco, 
49Dana, Debir nishca Quiriat-sana, 
50Anab, Estemoa, Anim, 
51Gosén, Holón, Gilo shuti pueblocunatami japinajurca. Chunga shuj chai 
pueblocunataca, muyundi uchilla llactacunandimi japinajurca. 
52Shinallata Arab, Duma, Esán, 
53Janum, Bet-tapúa, Afeca, 

54Humta shuti, Hebrón nishca Quiriat-arba shuti pueblotapash, Sior shuti 
pueblotapashmi japirca. Chai iscun pueblocunataca, muyundi uchilla 
llactacunandimi japinajurca. 
55Shinallata Maón, Carmel, Zif, Juta, 
56Jezreel, Jocdeam, Zanoa, 
57Caín, Gabaa, Timna shuti pueblocunatapashmi japinajurca. Chai chunga 
pueblocunataca, muyundi uchilla llactacunandimi japinajurca. 
58Shinallata Halhul, Bet-sur, Gedor, 
59Maarat, Bet-anot, Eltecón shuti pueblocunatami japinajurca. Chai sucta 
pueblocunatapash, muyundi uchilla llactacunandimi japinajurca. 
60Shinallata Quiriat-jearim nishca Quiriat-baal shuti, Rabá shuti chai ishcai 
pueblotapash, muyundi uchilla llactacunandimi japinajurca. 
61Jichushca pambapica: Bet-arabá, Midín, Secaca, 
62Nibsán shuti pueblocunata, Cachi tiaj Pueblota, En-gadi shuti 
pueblotapashmi japinajurca. Chai sucta pueblotaca, muyundi uchilla 
llactacunandimi japinajurca. 
63Ashtahuangarin Judá shuti runapaj miraicunaca, Jerusalenbi causanajuj 
jebuseocunata llujchishpa cachaitaca na ushanajurcachu. Chaimandami 
jebuseocunaca, cunangaman Judapaj miraicunahuan Jerusalenbillata 
causanajun. 

Josué 16 

Efraín, Manasés aillucunapaj llactacunatami villajun 

1Josepaj miraicunaman suerteta rurajpica, cai llactacunami paicunapaj 
urmarca: Indi llujshimuj ladoman tiaj Jordán yacumanda callarishpaca, Jericó 
pueblo ladopi yacu ladocamanmi urmarca. Jericó pueblomanda jichushca 
pambaman vichai rishpaca, Bet-el shuti pueblo urcu ladocamanmi urmarca. 



722 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

2Bet-el shuti pueblomanda llujshishpaca, Luz shuti pueblota rishpami, 
arquitacunapaj llactata yalishpa, Atarot shuti pueblocaman chayajun. 
3Shinallata indi huashajuj ladoman jafletita nishca gentecunapaj llactaman 
urai rishpa, Bet-horón shuti pueblo urai lado linderocaman, Gezer shuti 
pueblocamanmi carca. Chaimandaca, mama cuchamanmi llujshijun. 
4Josepaj churi Manasespaj, Efrainbaj miraicunaca, cai alpacunatami 
paicunapaj cachun japinajurca: 
5Efrainbaj mirai familiacuna imashna cashcashnallata, indi llujshimuj ladoman 
paicunapaj cachun japina linderoca, caicunami: Atarot-adar shuti 
pueblomanda Bet-horón shuti jahua pueblocamanmi carca. 
6Chai linderoca, mama cuchacaman rishpami, jahua ladoman tiaj Micmetat 
shuti pueblocaman chayajun. Chaimandaca, indi llujshimuj ladota 
muyushpami, Taanat-silo shuti pueblocaman chayajun. Chaimandaca, Janoa 
shuti pueblotami yalijun. 
7Janoa shuti pueblomandaca, Atarot shuti, Naarat shuti pueblo ladocunacaman 
urai rishpami, Jericó pueblohuan tuparishpaca, Jordán yacuman llujshin. 
8Tapúa shuti pueblomandaca, mama cucha ladoman tigrashpami, Caná shuti 
jatun yacuta yalishpa, mama cuchaman llujshijun. Efrainbaj mirai aillu 
familiacunaca, imashna cashcashnallata japina alpacunaca, chaicunami carca. 
9Shinallata Manasespaj miraicunaman cushca llactacunapaj chaupicunapipash, 
Efrainbaj miraicunaman huaquin pueblocunata shicanyachishca tiarcarami. 
Chai pueblocunataca, muyundi uchilla llactacunandimi shicanyachishca carca. 
10Shina cajpipash Efrainbaj miraicunaca, Gezer shuti pueblopi causanajuj 
cananeocunataca, na llujchishpa cacharcachu. Chaimandami, cananeocunaca 
impuestota cushpa, paicuna purapillata cunangaman causanajun. 

Josué 17 

1Josepaj punda churi cajpimi, Manasés aillumambash suertecunata rurarca. 
Shina rurajpimi, Galaad shuti, Basán shuti llactacunaca, paicunapaj urmarca. 



723 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

Manasespaj punda churi Maquir shuti runaca, Galaad llactapi causajcunapaj 
punda taitami carca. Paica, macanajunata ali yachaj runami carca. 
2Shinallata Manasespaj caishuj churicunamambash, paicunapaj familiacuna 
imashna cashcashnallatami, suertecunata rurarca. Manasespaj churicunaca, 
caicunami: Abiezer, Helec, Asriel, Siquem, Hefer, Semida shuticunami carca. 
Paicunaca, Josepaj nietocunami carca. Chai churicunamambash, paicunapaj 
familiacuna imashna cashcashnallatami, alpacunata cungapaj suertecunata 
rurarca. 
3Maquir shuti runaca, Manasespaj churimi carca. Galaad shuti runaca, Maquir 
shuti runapaj churimi carca. Hefer shuti runaca, Galaad shuti runapaj churimi 
carca. Zelofehad shuti runaca, Hefer shuti runapaj churimi carca. Zelofehad 
shuti runaca, jari huahuacunata na charircachu, ushicunatallami charirca. 
Paicunaca: Maala, Noa, Hogla, Milca, Tirsa shuticunami carca. 
4Chai ushicunami, Eleazar shuti curapajman, Nun shuti runapaj churi 
Josuepajman, israelcunata mandajcunapajman shamushpa cashna ninajurca: 
“Mandaj Diosca, ñucanchi huauquicunaman cushca ladopillata alpacunata 
ñucanchiman cuchunmi, Moisesta mandarca” ninajurcami. Shina nijpimi 
Josueca, Mandaj Dios mandashcashnallata, paicunapaj taitapaj 
huauquicunaman cushca ladopillata alpacunata curca. 
5Chaimandami Manasespaj miraicunaca, Jordán yacu chimba ladopi Galaad 
shuti, Basán shuti llactacunata japinajushca jahuapash, chunga pushtupi 
alpacunata japinajurcara. 
6Manasés aillu purapica, paicunapaj ushicunapashmi alpacunata japinajurca. 
Shinamandami, Galaad llactapi alpacunataca, Manasespaj caishuj miraicuna 
japinajurca. 
7Manasés aillupaj alpacunaca, caicunami carca: Aser shuti pueblomandaca, 
Siquem shuti pueblo chimba purapi Micmetat shuti pueblocamanmi carca. Urai 
ladoman rishpaca, Tapúa shuti pueblopi causajcunapaj ladocamanmi carca. 

8Tapúa shuti pueblopi causajcunapaj alpacunaca, Manasés aillupaj llactami. 
Shina cajpipash Manasespaj llactahuan lindero ladollapi Tapúa shuti 
pueblopachaca, Efrainbaj miraicunapajmi carca. 
9Chai linderoca, Caná shuti jatun larca yacuman urai rishpami, chai 
yacumandaca uraiman yalijun. Efraín llacta pueblocunaca, Manasespaj pueblo 
puracunapimi. Manasespaj llactapaj linderoca, chai jatun larca yacumanda 
jahuamanmi. Chai yacuca, mama cuchamanmi chayajun. 
10Efrainbaj llactaca, Caná shuti yacumanda urai ladomanmi. Manasespaj 
llactaca, chai yacumanda jahua ladomanmi. Chai llactacunapaj linderoca, 
mama cuchahuanmi tuparijun. Manasespaj llactaca, Aser shuti llactahuanmi 
jahua ladoman tuparijun. Indi llujshimuj ladomanga, Isacar shuti llactahuanmi 
tuparijun. 
11Manasés ailluca, Isacar shuti, Aser shuti llactacunapica, cai 
pueblocunatapashmi charirca: Bet-seán shuti, Ibleam shuti pueblocunatami, 
uchilla llactacunandi charirca. Dor shuti pueblopi causajcunapash, uchilla 
llactacunandi, Endor shuti pueblopi causajcunapash, uchilla llactacunandi, 
Taanac shuti pueblopi causajcunapash, uchilla llactacunandi, Meguido shuti 
pueblopi causajcunapash, uchilla llactacunandimi paicunapaj carca. Chai 
llactacunaca, quimsa jatun llactacunami. 
12Ashtahuangarin Manasespaj miraicunaca, chai pueblocunapi causanajuj 
cananeocunataca, na llujchishpa cachai usharcachu. Chaimandami 
cananeocunaca, chai llactacunamanda napacha llujshishpa causanajurca. 
13Shina cajpipash israelcunaca, ashtahuan shinllicuna tucushpami 
cananeocunataca, impuestota japinajurca. Ashtahuangarin chai llactamandaca, 
na llujchishpa cacharcachu. 
14Josepaj miraicunaca, Josuetaca cashnami ninajurca: —Ñucanchica, 
cunangaman Taita Dios bendiciajpimi, ashtaca gentecacuna canchi. Shina 
cashpaca, ¿imashpata ñucanchi japichunga, shuj suertetalla rurashpa, shuj 
asha alpatalla curcangui?— ninajurcami. 

15Shina nijpimi Josueca, cashna nishpa tigrachirca: —Canguna ashtaca 
gentecuna cashpa, canguna causangapaj Efraín urcu na pactajpica, 
ferezeocuna, refaitacuna causanajuj llactacunapi sachacunaman vichai rishpa, 
sachacunata urmachigrichilla— nircami. 
16Shina nijpimi Josepaj miraicunaca, cashna ninajurca: —Chai urcupash, 
ñucanchipaca na pactangachu. Chai jatun pamba llactacunapi causanajuj tucui 
cananeocunapash macanajungapaca, jirru carretacunatami charin. Bet-seán 
shuti pueblo muyundi uchilla llactacunapi causajcunapash, Jezreel shuti pugru 
pambapi causajcunapashmi, chashnallata charin— ninajurcami. 
17Shina nijpimi Josueca, Josepaj, Efrainbaj, Manasespaj miraicunaman cashna 
nishpa tigrachirca: —Cangunaca, ashtaca gentecuna cashpami, ninan 
shinllicuna canguichi. Shina cashcamandami, na shuj pushtupilla alpacunata 
japinguichi. 
18Ashtahuangarin chai urcupash, cangunapajmi canga. Chai urcupica, 
sachacuna cajpipash, cangunami sachacunata urmachishpa, ashtahuan caru 
linderocaman cangunapaj cachun japinguichi. Shinallata chai llactapi 
causajcunaca, jirru carretacunata charijpipash, ninan shinllicuna cajpipash, 
cangunami cananeocunataca llujchishpa cachanguichi— nircami. 

Josué 18 

Caishuj aillucunapaj llactacunamandami villajun 

1Tucui tandanajushca israelcunaca, chai llactata mishashpa cazuchishca 
jipami, Silo shuti pueblopi tandanajurca. Chaipimi, Dioshuan tuparina jatun 
carpata shayachinajurca. 
2Shina cashpapash Israel puramanda canchis aillucunamanmi, paicuna japina 
alpacunataca nara chaupishpa cushca carca. 
3Chaipimi Josueca, israelcunataca cashna nijurca: “Cangunapaj ñaupa 
taitacunata Mandaj Taita Dios carashca alpacunataca, ¿ima punllacamanda na 
japishpa shuyagringuichi? 

4Llactacunaman rishpa alpacunata ricuchun, ñuca cachangapaj tucui 
aillumanda quimsa runacunata agllaichi. Paicuna rishpa, tucui llactacunata 
purishpami, alpacunata paicuna imashna japina cashcata ricushpa, ñucaman 
villanajunga. 
5Chai alpacunataca, canchis pushtupimi chaupinajunga. Judá shuti runapaj 
miraicunaca, urai ladoman paicunapaj llactapillata quedachunlla. Josepaj 
huasi ucu puracunaca, jahua ladoman paicunapaj llactacunapillata 
quedachunlla. 
6Cangunaca, alpata canchis pushtupi chaupishpa, imashna cashcata ricushpa 
ñucaman villahuanguichi. Chaitaca, ñucanchita Mandaj Diospaj ñaupajpi caipi 
suertecunata rurashpami, cangunaman cusha. 
7Ashtahuangarin levitacunaca, canguna purapica, alpataca imatallapash na 
japinata charinllu. Paicuna japinaca, Mandaj Diospajlla cura canami. 
Rubenbaj, Gadpaj aillucunapash, Manasespaj chaupi aillupash Jordán 
yacumanda indi llujshimuj ladoman tiaj llactacunatami, paicunapaj cachun 
japirca. Chai llactacunataca, Mandaj Diosta servij Moisesmi paicunaman curca” 
nijurcami. 
8Shina nijpi chai runacuna jatarishpa, alpata medishpa chaupingapaj 
rinajujpimi Josueca, cashna nishpa mandarca: “Tucui llactata rishpa alpata 
aliguta ricushpa chaupishpaca, ñucapajman tigramunguichilla. Ñucami, cai 
Silo shuti pueblopi suertecunata rurashpa, Mandaj Diospaj ñaupajpi cusha” 
nircami. 
9Shina mandajpimi, chai runacunaca, tucui llactata rishpa, alpataca canchis 
pushtupi chaupishpa, chaipi tiaj pueblocunapaj shuticunandi, shuj libropi 
escribinajurca. Shina rurashpaca Josuepajmanmi, Silo shuti pueblopi 
carpacunaman tigramurca. 
10Silo shuti pueblopimi Josueca, Mandaj Diospaj ñaupajpi suertecunata 
rurarca. Chaipillatami Josueca, alpacunata asha asha chaupishpa, 
israelcunaman curca. 

11Benjamín aillupaj mirai familiacuna imashna cashcashnallatami, suerteca 
urmarca. Paicunapaj alpaca, Judapaj miraicunapaj llactahuan, Josepaj 
miraicunapaj llactahuan chaupipimi urmarca. 
12Paicunapaj llacta linderoca, Jordán yacu jahua ladomanda callarishpa, Jericó 
pueblo jahua ladocamanmi, vichai rijun. Chaimandaca, indi huashajuj 
ladoman tiaj urcuman vichai rishpami, Bet-avén shuti jichushca pambaman 
llujshijun. 
13Chaimandaca, Luz nishca Bet-el shuti pueblo urai ladomanmi yalijun. 
Chaimandaca, Atarot-adar shuti pueblo urai ladoman tiaj urcumanmi, urai 
rijun. Chai urcuca, urai ladoman tiaj Bet-horón shuti pueblo ura ladomanmi. 
14Chaimandaca, Bet-horón shuti pueblo chimba purapi urcu ura ladotami, indi 
huashajuj ladoman muyujun. Chaimandaca, Quiriat-baal nishca Quiriat-jearim 
shuti pueblomanmi llujshijun. Chai pueblopica, Judapaj miraicunami 
causanajun. Chaimi, indi huashajuj lado linderoca. 
15Urai ladoman linderoca, Quiriat-jearim shuti pueblo pundamandapacha 
callarishpami, indi huashajuj ladoman tiaj Neftoa shuti pugyu ladoman 
llujshijun. 
16Chai linderoca, Hinom shuti runapaj churipaj pugru pamba chimba purapi 
urcu chaquicamanmi, urai rijun. Chai urcuca, Refaim shuti pugru pamba jahua 
ladomanmi. Chaimandaca, Hinom shuti pugru pambata urai rishpami, 
jebuseocuna causanajuj urai ladota yalishpa, Rogel shuti pugyu yacucaman 
urai rijun. 
17Chaimandaca, ashata jahua ladoman tigrashpami, En-semes shuti puebloman 
llujshijun. Chaimandaca, Adumín shuti vichai rina ñan chimba purapi, Gelilot 
shuti puebloman yalishpami, Rubenbaj churi Bohán shuti runapaj rumicaman 
urai rijun. 
18Chaimandaca, Arabá shuti pamba chimba ladoman yalishpami, chai Arabá 
pambaman urai rijun. 

19Chai linderoca, Bet-hogla shuti pueblo jahua ladoman yalishpami, Cachi tiaj 
Cucha chupayashcapi, Jordán yacu ura lado pundapi tucurijun. Chaimi, urai 
lado linderoca. 
20Indi llujshimuj ladopica, Jordán yacumi lindero carca. Benjaminbaj mirai 
familiacuna imashna cashcashnallata, paicuna japina alpacunapaj muyundi 
linderocunaca, chaicunami carca. 
21Benjamín aillupaj mirai familiacunapaj llactapi pueblocunaca, caicunami 
carca: Jericó shuti, Bet-hogla shuti pueblocunapash, Casis shuti pugru 
pambapash. 
22Shinallata Bet-arabá, Zemaraim, Bet-el, 
23Avim, Pará, Ofra, 
24Quefar-haamoni, Ofni, Geba shuti chunga ishcai pueblocunapashmi, 
muyundi uchilla llactacunandi carca. 
25Shinallata Gabaón, Ramá, Beerot, 
26Mizpa, Cafira, Mozah, 
27Requem, Irpeel, Tarala, 
28Zela, Elef, Jebús nishca Jerusalén, Gabaa, Quiriat shuti chunga chuscu 
pueblocunapashmi, muyundi uchilla llactacunandi paicunapaj carca. 
Benjaminbaj mirai familiacuna imashna cashcashnallata paicuna japinajushca 
alpacunaca, chaicunami carca. 

Josué 19 

1Cati suerteta rurajpica, Simeón aillupajmi urmarca. Simeón aillupaj mirai 
familiacuna imashna cashcashnallatami urmarca. Paicuna japina alpacunaca, 
Judapaj miraicuna japina alpacunapaj chaupipimi urmarca. 
2Cai pueblocunatami, paicunapaj cachun japinajurca: Beerseba, Seba, Molada, 
3Hazar-sual, Bala, Ezem, 
4Eltolad, Betul, Horma, 

5Siclag, Bet-marcabot, Hazar-susa, 
6Bet-lebaot, Saruhén shuti chunga quimsa pueblocunatami, muyundi uchilla 
llactacunandi japinajurca. 
7Shinallata Aín, Rimón, Eter, Asán shuti chuscu pueblocunatapash, muyundi 
uchilla llactacunandimi japinajurca. 
8Chai pueblocunapaj tucui muyundi uchilla llactacunatapash, Neguev pambapi 
tiaj Ramat nishca Baalat-beer shuti pueblocamanmi japinajurca. Simeón 
aillupaj mirai familiacuna imashna cashcashnallata japinajushca 
pueblocunaca, chaicunami carca. 
9Simeonbaj miraicunapaca, Judapaj miraicunapaj alpatallatami suerteta 
rurashpa chaupishpa curca. Judapaj miraicunapaj alpacunaca, ashtacapacha 
cajpimi, Simeonbaj miraicunaca, Judá llactapillata alpacunata charirca. 
10Ishcaipaj cati suerteta rurajpica, Zabulonbaj mirai familiacuna imashna 
cashcashnallatami urmarca. Paicunapaj cachun japina alpacunaca, Sarid shuti 
pueblocamanmi carca. 
11Chai alpapaj linderoca, indi huashajuj ladoman tiaj Marala shuti 
pueblocaman vichai rishpami, Dabeset shuti pueblocaman chayajun. 
Chaimandaca, Jocneam shuti pueblo chimba purata rijuj jatun larca 
yacucamanmi chayajun. 
12Sarid shuti pueblomandaca, indi llujshimuj ladoman tiaj Quislot-tabor shuti 
pueblo linderoman tigrashpami, Daberat shuti puebloman llujshijun. 
Chaimandaca, Jafía shuti pueblomanmi vichai rijun. 
13Chaimandaca, indi llujshimuj ladoman tiaj Gat-hefer shuti, Ita-cazín shuti 
pueblocunata yalishpami, Nea shuti pueblota muyushpa, Rimón shuti 
puebloman llujshijun. 
14Jahua lado linderoca, Hanatón shuti pueblota muyushpami, Jefte-el shuti 
pugru pambaman llujshijun. 

15Shinallata Catat, Naalal, Simrón, Idala, Belén shuti chunga ishcai 
pueblocunapash, muyundi uchilla llactacunandimi, paicunapaj carca. 
16Zabulonbaj mirai familiacuna imashna cashcashnallata paicuna japina 
alpacunaca, chaicunami carca. Chai pueblocunataca, muyundi uchilla 
llactacunandimi, paicunapaj cachun japinajurca. 
17Quimsapaj cati suerteta rurajpica, Isacar shuti aillupajmi urmarca. Isacar 
runapaj mirai familiacuna imashna cashcashnallatami urmarca. 
18Paicunapaj llactapaj pueblocunaca, caicunami carca: Jezreel, Quesulot, 
Sunem, 
19Hafaraim, Sihón, Anaharat, 
20Rabit, Quisión, Abez, 
21Remet, En-ganim, En-hada, Bet-pases shuti pueblocunami carca. 
22Chai llactapaj linderoca, Tabor, Sahazima, Bet-semes shuti pueblocunacaman 
chayashpami, Jordán yacupi tucurin. Paicunaca, chunga sucta pueblotami, 
muyundi uchilla llactacunandi japinajurca. 
23Isacar shuti aillupaj mirai familiacuna imashna cashcashnallata japina 
pueblocunaca, chaicunami carca. Chai pueblocunataca, muyundi uchilla 
llactacunandimi, paicunapaj cachun japinajurca. 
24Chuscupaj cati suerteta rurajpica, Aser shuti aillupaj mirai familiacuna 
imashna cashcashnallatami urmarca. 
25Paicunapaj llactaca, cai pueblocunanandimi carca: Helcat, Halí, Betén, Acsaf, 
26Alamelec, Amad, Miseal shuti pueblocunami carca. Chai llactaca, indi 
huashajuj ladoman tiaj Carmelo shuti urcucaman, Sihor-libnat shuti 
pueblocamanmi chayajun. 
27Indi llujshimuj ladopi linderoca, Bet-dagón shuti pueblota muyushpami, 
Zabulón shuti llacta jahua ladoman tiaj Jefte-el shuti pugru pambacaman, Bet-

emec shuti, Neiel shuti pueblocunaman chayajun. Chaimandaca, Cabul shuti 
pueblo jahua ladomanmi llujshijun. 
28Shinallata Hebrón, Rehob, Hamón, Caná shuti pueblocunatapash, Sidón shuti 
jatun pueblotapashmi muyujun. 
29Chaimandaca chai linderoca, Ramá shuti pueblo ladoman tigrarishpami, 
muyundi jatun pircacunata charij Tiro shuti pueblocaman chayajun. Chai 
pueblomandaca, Hosa shuti puebloman tigrashpami, Aczib shuti 
llactamandaca mama cuchaman llujshijun. 
30Shinallata Uma, Afec, Rehob shuti pueblocunandica, ishcai chunga ishcai 
pueblocunami, muyundi uchilla llactacunandi paicunapaj carca. 
31Aser shuti runapaj mirai familiacuna imashna cashcashnallata japina 
alpacunaca, chaicunami carca. Chai pueblocunataca, muyundi uchilla 
llactacunandimi, paicunapaj cachun japinajurca. 
32Pichapaj cati suerteta rurajpica, Neftalí aillupaj mirai familiacuna imashna 
cashcashnallatami urmarca. 
33Paicunapaj llactaca, Helef, Alon-saananim, Adami-neceb, Jabneel, Lacum 
shuti pueblocunacamanmi carca. Chaimandaca, Jordán yacumanmi 
llujshijurca. 
34Chai linderoca, indi huashajuj ladotami, Aznot-tabor shuti puebloman 
muyujurca. Chaimandaca, Hucoc shuti pueblota yalishpami, urai ladopi 
Zabulón shuti llactacaman chayajurca. Indi huashajuj ladopica, Aser shuti 
llactahuanmi tuparijurca. Indi llujshimuj ladopica, Jordán yacuhuan Judapaj 
llactahuanmi tuparijurca. 
35Muyundi jatun pircacunata charij pueblocunaca, caicunami: Sidim, Zer, 
Hamat, Racat shuti, Cineret, 
36Adama, Ramá, Hazor, 
37Cedes, Edrei, En-hazor, 



732 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

38Irón, Migdal-el, Horem, Bet-anat, Bet-semes shuti chunga iscun 
pueblocunami, muyundi uchilla llactacunandi paicunapaj carca. 
39Neftalí aillupaj mirai familiacuna imashna cashcashnallata paicuna japina 
alpacunaca, chaicunami carca. Chai alpacunataca, muyundi uchilla 
llactacunandimi, paicunapaj cachun japinajurca. 
40Suctapaj cati suerteta rurajpica, Dan shuti aillupaj mirai familiacuna mashna 
cashcashnallatami urmarca. 
41Paicunaca, cai pueblocunatami japina carca: Zora, Estaol, Ir-semes, 
42Saalabín, Ajalón, Jetla, 
43Elón, Timnat, Ecrón, 
44Elteque, Gibetón, Baalat, 
45Jehud, Bene-berac, Gat-rimón, 
46Mejarcón, Racón shuti pueblocunatami japina carca. Shinallata Jope shuti 
pueblopaj chimba ladopi llactacamanmi carca. 
47Dan shuti runapaj miraicunapaca, alpacuna na pactarcachu. Chaimandami 
paicunaca, Lesem puebloman rishpa, chaipi causajcunata mishashpa, 
espadahuan chugrichishpa huañuchinajurca. Chai llactata paicuna japishpami, 
chaipi causanajurca. Paicunapaj ñaupa taitaca, Dan cashcamandami, chai 
Lesem shuti pueblotaca, Dan shutita shutichinajurca. 
48Dan shuti aillupaj mirai familiacuna imashna cashcashnallata paicuna japina 
alpacunaca, chaicunami carca. Chai pueblocunataca, muyundi uchilla 
llactacunandimi, paicunapaj cachun japinajurca. 
49Israelcunaca, chai llacta alpacunata chaupishpa cushca jipaca, Nun shuti 
runapaj churi Josuemambashmi, paicunapaj chaupipillata alpacunata japichun 
cunajurca. 

50Josuemanga, Mandaj Dios mandashcashnallatami, pai mañashca pueblota 
cunajurca. Efraín shuti urcupi tiaj Timnat-sera shuti pueblotami cunajurca. 
Chai pueblota cujpimi Josueca, cutin alichishpa chaipi causajurca. 
51Eleazar shuti curapash, Nun shuti runapaj churi Josuepash, taitacunata 
mandajcunapash, Mandaj Diospaj ñaupajpi suerteta rurashpa, Israel aillucuna 
japinajuchun chaupishpa cushca alpacunaca, chaicunami carca. Chai 
alpacunataca, Silo shuti pueblopi Dioshuan tuparina carpa pungupimi 
cunajurca. Chashnami chai alpacunataca, chaupishpa cushpa tucuchirca. 

Josué 20 

Josueca, pacajuna pueblocunatami agllashca 
(Núm. 35:6-34; Deut. 4:41-43; 19:1-13) 

1Mandaj Diosca, Josuetaca cashna nishpami mandarca: 
2“Israelcunataca cashna nishpa mandai: Pacajuna pueblocunata agllaichi. 
Chaicunataca, Moisestami cangunaman villachun mandarcani. 
3Maijan cashpapash napash huañuchina yuyaihuan cashpata, cungashcapi 
huañuchij runaca, chaipimi pacajunga. Chai puebloca, huañuchishpa yahuarta 
jichashcamanda randi huañuchigrijujpi, pacajungapajmi canga. 
4Chai huañuchij runaca, chai agllashca maijan pueblocunapi 
pacajugrishpapash, chai puebloman yaicuna pungumanmi chayanga. Chaiman 
chayashpaca, mandaj rucucunamanmi, imamanda pacajushpa purijujtapash 
villanga. Chashna villajpimi paicunaca, chai pueblo ucuman pushashpa, chaipi 
paicunahuan causanata cunga. 
5Huañuchishcamanda randi huañuchingapaj catij runa chaiman chayajpica, na 
paipaj maquipi churangachu. Paica, cungashcapimi paipaj cumbataca 
huañuchishcanga. Paihuanga, ashallatapash na fiñajushcachu cashcanga. 
6Pacajushpa purijuj runaca, chaipi tucui tandanajushcacunapaj ñaupajpi 
tapuchingacamanmi, chai pueblopillata shuyanga. Shinallata chai 
punllacunapi, curacunata mandajuj cura huañungacamanmi, chai 
pueblopillata causajunga. Chai jipaca, huañuchij runaca maijan llactamanda 

pacajushpa rishca cashpapash, chai llactapi paipaj huasimanllata tigranallami” 
nijurcami. 
7Shina nijpimi, paicunaca cai pueblocunata agllanajurca: Neftalí aillupaj 
urcupi Galilea llactapica, Cedes shuti pueblota, Efraín aillupaj urcupica, 
Siquem shuti pueblota, Judá aillupaj urcupica, Quiriat-arba nishca Hebrón 
shuti pueblotami agllanajurca. 
8Jordán yacu chimba ladoman Jericó pueblomanda, indi llujshimuj 
ladomambash, cai pueblocunatami agllanajurca: Rubén aillupaj jatun 
pambapica, jichushca pambapi tiaj Beser shuti pueblotami agllanajurca. Gad 
shuti aillupaj Galaad llactapica, Ramot shuti pueblota, Manasés aillupaj Basán 
llactapica, Golán shuti pueblotami agllanajurca. 
9Tucui israelcunamambash, paicunahuan causanajuj na israelcunamambash 
agllashca pueblocunaca, chaicunami carca. Maijambash cungashcapi 
huañuchishca cashpaca chaipi pacajuchunmi, chashna agllanajurca. 
Tandanajushcacunapaj ñaupajpi nara tapuchijpillata, randi huañuchingapaj 
munaj runapaj maquipi ama huañuchi tucuchunmi, chashna agllanajurca. 

Josué 21 

Levitacunapaj pueblocunami 
(1 Crón. 6:54-81) 

1Levita familiacunapaj taitacunata mandajcunaca, Eleazar shuti curapajman, 
Nun shuti runapaj churi Josuepajman, Israel aillucunapaj taitacunata 
mandajcunapajmanmi shamunajurca. 
2Paicunaca, Canaán llactapi Silo shuti pueblopimi cashna ninajurca: “Mandaj 
Diosca, Moisestami ñucanchi causana pueblocunataca, animalcunata michina 
pambacunandi, ñucanchiman cuchun mandarca” ninajurcami. 
3Shina nijpimi israelcunaca, paicuna japinajushca alpacunataca, Mandaj Dios 
mandashcashnallata pueblocunatapash, michina pambacunandi 
levitacunaman cunajurca. 

4Suerteta rurajpica, Coat shuti runapaj mirai familiacunapajmi urmarca. 
Paicunaca, Aarón curapaj mirai levitacunami carca. Suertata rurajpimi, 
paicunaca Judapaj, Simeonbaj, Benjaminbaj aillucunapaj llactacunapi, chunga 
quimsa pueblocunata japinajurca. 
5Coat shuti runapaj mirai purallata caishuj miraicunaman suerteta rurajpica, 
Efraín shuti, Dan shuti aillu familiacunapaj, Manasespaj chaupi aillupaj 
familiacunapaj llactacunapimi urmarca. Chai llactacunapimi, chunga 
pueblocunata japinajurca. 
6Gersón runapaj miraicunaman suerteta rurajpica, Isacar, Aser, Neftalí aillupaj 
familiacunapaj, Basán shuti llactapi causaj Manasespaj chaupi aillu 
familiacunapaj llactacunapimi urmarca. Chai llactacunapimi, chunga quimsa 
pueblocunata japinajurca. 
7Shinallata Merari shuti runapaj mirai familiacuna imashna cashcashnallatami, 
Rubén, Gad, Zabulón shuti aillucunapaj llactacunapi, chunga ishcai 
pueblocunata japinajurca. 
8Israelcunaca Mandaj Dios imashna Moisesta mandashcashnallata suerteta 
rurashpami levitacunamambash, cai pueblocunata, michina pambacunandi 
cunajurca. 
9Judá shuti, Simeón shuti aillucunapaj llactacunapica, cai shuti 
pueblocunatami, levitacunaman cunajurca: 
10Chai pueblocunatami, Aaronbaj churi puramanda Leví shuti runapaj churi 
Coat shuti runapaj familiacuna japinajurca. Punda suerteta rurajpi paicunapaj 
urmajpimi, chashna japinajurca. 
11Judá aillupaj urcupica, Anac shuti runapaj taitapaj cashca Quiriat-arba 
nishca Hebrón shuti pueblotami, chai muyundipi michina pambacunandi 
cunajurca. 

12Ashtahuangarin chai pueblo muyundipi uchilla pambacunataca 
llactacunandimi, Jefone shuti runapaj churi Caleb shuti runaman, paipaj 
cachun cunajurca. 
13Aarón curapaj miraicunamanga, huañuchijcuna pacajuna Hebrón shuti 
pueblotami, michina pambacunandi cunajurca. Ashtahuan cai 
pueblocunatapash, michina pambacunandimi cunajurca: Libna, 
14Jatir, Estemoa shuti pueblocunatapash, michina pambacunandi, 
15Holón shuti, Debir shuti pueblocunatapash michina pambacunandi, 
16Aín, Juta, Bet-semes shuti pueblocunatapash, michina pambacunandimi 
cunajurca. Chai ishcai aillucunapaca, iscun pueblocunami carca. 
17Benjamín aillupaj llactapica, cai pueblocunatami, michina pambacunandi 
cunajurca: Gabaón, Geba, 
18Anatot, Almón shuti, chai chuscu pueblocunatami, michina pambacunandi 
cunajurca. 
19Aaronbaj mirai curacunaca, tucuimandaca chunga quimsa pueblocunatami, 
michina pambacunandi japinajurca. 
20Ashtahuangarin Coat shuti runapaj mirai levita familiacunaman suerteta 
rurajpica, Efraín aillupaj pueblocunatami japinajurca. Paicunaca, Coat shuti 
runapaj miraicunamanda quedashcacunami carca. 
21Efraín urcupi tiaj Siquem shuti pueblotapash, michina pambacunandimi 
cunajurca. Chai puebloca, huañuchijcuna pacajunami. Shinallata cai 
pueblocunatapashmi, michina pambacunandi cunajurca: Gezer, 
22Kibsaim, Bet-horón shuti, chai chuscu pueblocunatapash, michina 
pambacunandimi cunajurca. 
23Dan shuti aillupaj llactapica, cai pueblocunatami, michina pambacunandi 
cunajurca: Elteque, Gibetón, 

24Ajalón, Gat-rimón shuti chuscu pueblocunatami, michina pambacunandi 
cunajurca. 
25Manasespaj chaupi aillupaj llactapipash, Taanac shuti, Gat-rimón shuti ishcai 
pueblocunatami, michina pambacunandi cunajurca. 
26Coat shuti runapaj caishuj mirai familiacunamambash, tucuimandaca chunga 
pueblocunatami, michina pambacunandi cunajurca. 
27Gersón runapaj mirai levita familiacunamanga, Manasespaj chaupi aillupaj 
Basán llactapimi, michina pambacunandi Golán shuti pueblota cunajurca. Chai 
puebloca, huañuchijcuna pacajunami. Chai llactapillata, Beestera shuti 
pueblotapashmi cunajurca. Chai ishcai pueblocunataca, michina 
pambacunandimi cunajurca. 
28Isacar shuti aillupaj llactapica, cai pueblocunatami, michina pambacunandi 
cunajurca: Cisón, Daberat, 
29Jarmut, En-ganim shuti chuscu pueblocunatami, michina pambacunandi 
cunajurca. 
30Aser shuti aillupaj llactapica, cai pueblocunatami, michina pambacunandi 
cunajurca: Miseal, Abdón, 
31Helcat, Rehob shuti chuscu pueblocunatami, michina pambacunandi 
cunajurca. 
32Neftalí aillupaj Galilea llactapica, Cedes shuti pueblotami, michina 
pambacunandi cunajurca. Chai puebloca, huañuchijcuna pacajunami. 
Shinallata Hamot-dor, Cartán shuti pueblocunatapashmi cunajurca. Chai 
quimsa pueblocunataca, michina pambacunandimi cunajurca. 
33Gersón shuti runapaj mirai familiacuna imashna cashcashnallatami, michina 
pambacunandi chunga quimsa pueblocuna carca. 
34Merari shuti runapaj mirai puramanda quedashca caishuj levita 
familiacunamanga, cai pueblocunatami Zabulón aillupaj llactapi, michina 
pambacunandi cunajurca: Jocneam, Carta, 

35Dimna, Naalal shuti chuscu pueblocunatami, michina pambacunandi 
cunajurca. 
36Rubén aillupaj llactapipash, cai pueblocunatami, michina pambacunandi 
cunajurca: Beser, Jahaza, 
37Cademot, Mefaat shuti chuscu pueblocunatami, michina pambacunandi 
cunajurca. 
38Gad shuti aillupaj Galaad llactapica, Ramot shuti pueblotami, michina 
pambacunandi cunajurca. Chai puebloca, huañuchijcuna pacajunami. 
Shinallata cai pueblocunatapash, michina pambacunandimi cunajurca: 
Mahanaim, 
39Hesbón, Jazer shuti chuscu pueblocunatami, michina pambacunandi 
cunajurca. 
40Merari shuti runapaj mirai familiacunamanda puchushca caishuj levita 
familiacunapaca, imashna suertecunata rurashcashnallatami, chunga ishcai 
pueblocunata cunajurca. 
41Levitacunapaj tucui pueblocunaca, israelcunapaj cachun japinajushca alpa 
chaupicunapimi, tucuimandaca chuscu chunga pusaj pueblocuna, michina 
pambacunandi carca. 
42Chai pueblocunaca, carupi carupimi carca. Cada pueblo muyundipimi, 
michina pambacunapash tiarca. Tucui pueblocunallatami, shina carca. 

Israelcunaca, paicuna japinajushca alpacunapimi causai callarishca 

43Shinami Mandaj Diosca, israelcunapaj, ñaupa taitacunaman llactata 
carashapachami nishpa juramentushcataca, israelcunaman cararca. Chai tucui 
llactata paicuna japishpami, chai llactapi causanajurca. 
44Mandaj Diosca, paicunapaj ñaupa taitacunaman imatalla carangapaj 
juramentushpa nishcashnallatami, tucui chai llactapica casilla, ali causaita 
cararca. Shinamandami, israelcunata fiñajcunaca maijanllapash 

macanajungapaj shayaritaca, na usharca. Chai fiñaj runacunataca, Mandaj 
Diosmi tucuicunata israelcunapaj maquipi churarca. 
45Mandaj Diosca, israelcunaman alicunata carashapachami nishpa 
juramentushcataca, shuj shimitallapash na saquishpami, tucuita pactachirca. 

Josué 22 

Jordán yacu ladopimi altarta rurashca 

1Shinamandami Josueca, Rubenbaj, Gadpaj aillucunatapash, Manasespaj 
chaupi aillutapash cayashpa, 
2cashna nijurca: “Cangunaca, Mandaj Diosta servij Moisés mandashcatapash, 
tucuitami pactachishcanguichi. Shinallata tucui imatalla ñuca mandashca 
shimicunatapashmi cazushcanguichi. 
3Cangunapaj huauquicunataca, cai tucui huatacunata na saquishpami, cunan 
punllacaman caipi canguichi. Ashtahuangarin cangunata Mandaj Taita Dios 
mandashcacunata pactachingapajmi, aliguta yarishpa causarcanguichi. 
4Cunanga, cangunata Mandaj Taita Diosca, pai carasha nishcashnallatami, 
cangunapaj huauquicunamambash casilla ali causaita carashca. 
Cangunamambash, Mandaj Diosta servij Moisesca, Jordán yacu chimba 
ladopimi, alpacunata cararca. Cangunaca, cangunapaj carpacunaman 
tigraichilla. 
5Cangunaca, Mandaj Diosta servij Moisés mandashca shimicunataca, na 
quillanayachishpa, aliguta yarishpa pactachinatallami charinguichi. Moisesca 
cashnami nirca: ‘Cangunata Mandaj Taita Diosta juyashpa, tucuita pai 
yachachishcacunata cazushpa causanguichi. Pai mandashcacunata 
pactachishpa, paitalla catinguichi. Shinallata tucui shunguhuan, tucui 
almahuan servishpa causanguichi’ nircami” nijurcami. 
6Chai jipaca, paicunata bendiciashpa cayacaman nishpa Josué rijpimi, 
paicunapaj carpacunaman tigranajurca. 

7Moisesca, Manasespaj chaupi aillumambashmi, Basán shuti llactapi 
alpacunata, paicunapaj cachun cushca carca. Ashtahuangarin caishuj chaupi 
aillumambash, Josuemi Jordán yacumanda indi huashajuj chai ladoman 
paicunapaj huauquicunapaj chaupipillata alpacunata curca. Paicunatapash 
bendiciashca jipami Josueca, carpacunaman cacharca. 
8Paicunataca, cashnami nijurca: “Cunanga, cangunapaj carpacunaman, cai 
tucui charishcacunandi tigraichilla. Ashtaca animalcunata, orota, culquita, 
bronceta, ashtaca churajunacunata apashpa richilla. Cangunata fiñajcunata 
quichushcacunataca, cangunapaj huauquicunahuan chaupiringuichi” 
nijurcami. 
9Shinami Rubenbaj, Gadpaj aillucunapash, Manasespaj chaupi aillupash, 
Canaán llactapi Silo shuti pueblopi causanajuj israelcunamanda anchurishpa, 
paicunapaj Galaad shuti llactaman tigranajurca. Chai llactatami, paicunapaj 
cachun japinajushca carca. Mandaj Dios mandashcashnallata Moisés villajpimi, 
chai llactaca paicunapaj cachun japinajushca carca. 
10Rubenbaj, Gadpaj aillucunapash, Manasespaj chaupi aillupash, Canaán 
llactata yalijuj Jordán yacuhuan lindero ladoman chayashpami, chai Jordán 
yacu ladopi shuj altarta ruranajurca. Chai altarca, jatumbachami ricurijurca. 
11Israelcunaca, cashna nijtami uyarca: “Rubenbaj, Gadpaj aillucunapash, 
Manasespaj chaupi aillupash, Canaán llacta chimba purapi, Jordán yacuhuan 
linderopimi, israelcunapaj ladoman shuj altarta rurashca” nijtami uyarca. 
12Israelcunaca chaita uyashpami, tandanajushca tucui israelcuna paicunahuan 
macanajungapaj vichai ringapaj, Silo shuti pueblopi tandanajurca. 
13Chaimandami israelcunaca, Galaad llactapi causanajuj Rubenbaj, Gadpaj 
aillucunapajman, Manasespaj chaupi aillupajmambash, Eleazar shuti curapaj 
churi Finees shuti runata cacharca. 
14Finees shuti runahuanga, chunga mandajcunatapashmi cacharca. Tucui Israel 
aillucunapaj taitacunapaj tucui familiacunata mandajcunatami cacharca. Tucui 

paicunaca, huaranga huaranga israelcunapi paicunapaj taitacunapaj huasi ucu 
puracunata mandajcunami carca. 
15Paicunami, Rubenbaj, Gadpaj aillucunapajman, Manasespaj chaupi 
aillupajman, Galaad llactaman rinajurca. Paicunami, cashna nishpa 
rimanajurca: 
16—Mandaj Diospaj tucui tandanajushcacunami, ñucanchitaca cashna nichun 
cachamun: ‘¿Yachashpata na cazushpa, israelcunapaj Taita Diosta fiñachishpa, 
nalita rurashcacunaca, imata? ¿Cunanga, Mandaj Diosta catinata 
saquingapajchu, pai Mandaj Diosta na cazushpa, shuj altarta rurarcanguichi? 
17¿Peor shuti diosta mañashpa nalita rurashcapash, imapash na canllu 
yashpachu causanguichi? Chai nalita rurashcamandami, cunangaman 
mapayashca canchi. Chaimandami Mandaj Diospaj tandanajushcapica, huañui 
chayamurca. 
18Mandaj Diosta catinata canguna saquishpaca, pai Mandaj Diostami cunanga 
na cazunguichi. Chaimandami Mandaj Diosca, jipa punllacunaca 
tandanajushca tucui israelcunahuan fiñaringa. 
19Canguna japinajushca cai llactaca mapami yashpaca, Mandaj Diospaj jatun 
carpa shayajuj, Mandaj Diospaj alpaman yalimuichilla. Chaipica, ñucanchi 
purapillata alpacunata japinguichillami. Ashtahuangarin ñucanchita Mandaj 
Taita Diospaj altar tiashca jahua, shuj altarta rurashpami, Mandaj Diostapash 
na cazushpa, ñucanchitapash na cazushpa llaquichinguichi. 
20¿Nachu Zera shuti runapaj churi Acán shuti runaca, Dios tucuchingapaj 
shicanyachishcata yachashpata japishpa na cazurca? ¿Nachu chashna 
rurashcamanda Dios ninanda fiñarishcapash, tandanajushca tucui 
israelcunapaj jahuapi shamurca? Chai runaca, pai jatun nalita 
rurashcamandaca, na pailla huañurcachu’ nichunmi cachamun— ninajurcami. 
21Shina nijpimi Rubenbaj, Gadpaj aillucunapash, Manasespaj chaupi aillupash, 
huaranga huaranga israelcunata mandajcunataca, cashna nishpa tigrachirca: 

22—Mandaj Diosca, dioscunapaj Taita Diosmi. Mandaj Diosca, dioscunapaj 
Taita Diosmi. Paimi tucuita yachan. Paica, na cazushcata, na cashpaca 
yachashpata na cazushpa, Mandaj Diosta fiñashcata yachachunmi, 
israelcunaman villachin. Shina cajpica cunanga, ñucanchitaca ama 
quishpichinguichu. 
23Ñucanchica, Mandaj Diosmanda caruyashpa, Diosman animalta cushpa 
huañuchishpa, Diosman animalta cushpa tucuillata rupachishpa, na cashpaca 
Diosman imagutapash cushpa rupachishpa, na cashpaca Dioshuan ali cangapaj 
carashpa chaipi rupachishpaca na causashunllu. Chaicunata rurangapaj, chai 
altarta rurashca cajpica, ñucanchitaca Mandaj Diosllata llaquichijuchunlla. 
24Ashtahuangarin jipa punllacunapi cangunapaj huahuacuna ñucanchi 
huahuacunata cashna ninajunata manllashpami, chai altartaca rurarcanchi: 
‘Cangunaca, israelcunata Mandaj Taita Dioshuanga, ¿imata ricunatata 
charinguichi? 
25Rubenbaj, Gadpaj miraicunalla, ñucanchihuan cangunahuan lindero 
cachunga, Jordán yacutami Mandaj Diosllata churarca. Chaimandami Mandaj 
Diosmandaca, imata japinatapash na charinguichi’ ninajungami. Cangunapaj 
huahuacunaca chashna nishpami, ñucanchi huahuacunataca Mandaj Diosta 
manllashpa causanata saquichinga. 
26Chaimandami cashna ninajurcanchi: ‘Cunanga, shuj altarta rurashunchi. 
Ashtahuangarin Diosman cushpa tucuillata rupachina altarta, na cashpaca 
animalta carashpa huañuchina altartaca, na ruranachu canchi’ 
ninajurcanchimi. 
27Ashtahuangarin ñucanchipajpash, cangunapajpash, ñucanchipaj jipa 
miraicunapajpash, shuj ricuchina cachunmi rurarcanchi. Chai altarmi, Mandaj 
Diospaj ñaupajpi animalcunata cushpa tucuillata rupachishpa, paiman 
animalcunata carashpa huañuchishpa, Dioshuan ali cangapaj imatalla carashpa 
servi ushanata ricuchinga. Shinallata jipa punllacunapica, cangunapaj 
huahuacunapash, ñucanchi huahuacunataca: ‘Cangunaca, Mandaj 

Diosmandaca imata japinatapash na charinguichica’ nishpa ama 
rimanajuchunmi, chashna rurarcanchi. 
28Chaimandami ñucanchica, cashna ninajurcanchi: ‘Ñucanchita cashpa, na 
cashpaca ñucanchipaj miraicunata cashpa, shamui punllacunapi chashna 
nalicachijpica, cashna nishpami tigrachishun: Ricuichi, ñucanchi taitacunaca 
Mandaj Diospaj altartashnallami rurashca. Chai altartaca, Diosman animalta 
cushpa tucuillata rurachingapaj, na cashpaca animalta cushpa chaipi 
huañuchingapaca, na rurashcachu. Ashtahuangarin ñucanchipash, 
cangunapura cashcata ricuchingapajmi, chai altartaca rurashca’ ninajushunmi. 
29Mandaj Diosta na cazunapash, na cashpaca Mandaj Diosta cunan catijushcata 
saquinapash, ima horallapash ama chashna tucuchun. Diosman animalta 
cushpa tucuillata rupachingapaj, na cashpaca Diosman imatapash cungapaj, na 
cashpaca Diosman animalta cushpa rupachingapaca, Mandaj Taita Diospaj 
altarta, carpa ñaupajpi rurashca jahuaca, napacha shuj altartaca rurashunllu— 
ninajurcami. 
30Rubenbaj, Gadpaj, Manasespaj miraicuna nishca shimicunaca, Finees shuti 
curapaj uyaipipash, tandanajushca israelcunata mandajcunapaj uyaipipash, 
curahuan chaipi shayanajuj huaranga huaranga israelcunata mandajcunapaj 
uyaipipash, tucuimi ali uyarirca. 
31Chaimandami, Eleazar shuti curapaj churi Finees shuti runaca, Rubenbaj, 
Gadpaj, Manasespaj miraicunataca cashna nirca: —Mandaj Dios ñucanchihuan 
cajtaca, cunanmi yachashcanchi. Shinallata cangunaca, Mandaj Diosta 
fiñashpa, paita umachishpa saquingapaca na munashpami, aliguta 
catircanguichi. Cunanga, Mandaj Diospaj maquimandami, israelcunataca 
quishpichishcanguichi— nircami. 
32Eleazar shuti curapaj churi Finees shuti runapash, caishuj mandajcunapash, 
Rubenbaj, Gadpaj miraicunata saquishpami, Galaad llactamandaca Canaán 
llactaman israelcunapajman tigramunajurca. Paicunamanmi, imata 
parlashcatapash villanajurca. 

33Paicuna villashcacunaca, israelcunapipash alimi uyarirca. Chaimandami 
israelcunaca, Taita Diosta alicachinajurca. Chai punllamandapachami 
Rubenbaj, Gadpaj miraicuna causanajushca llactata macanajushpa 
tucuchingapaj vichai ringapaca, na ashtahuan parlanajurca. 
34Rubenbaj, Gadpaj miraicuna rurashca altartaca: “Caimi ñucanchi purapica, 
Mandaj Diosca, Taita Dios cajta ricuchijun” nishpami, “Ed” shutita 
shutichinajurca. 

Josué 23 

Israelcunatami Josueca rimashca 

1Tauca punlla jipacuna, Mandaj Diospash israelcunaman, paicunapaj 
muyundipi causanajuj, paicunata tucui fiñajcunamanda samachijujpi 
Josuepash, tauca huatacunata causashpa, ña rucugu cajpimi, cashna tucurca: 
2Josueca, tucui israelcunata, paicunata mandaj rucucunata, paicunata 
mandajcunata, juezcunata, shuj mandajcunatapash cayashpami, cashna 
nijurca: “Ñucaca, tauca huatacunata charij, ña rucumi cani. 
3Cangunata Mandaj Taita Diosca, cangunamanda shayarishpa, tucui cai 
llactacunapi causajcunata, tucui imatalla rurashcataca, cangunallata 
ricurcanguichimi. Cangunata Mandaj Taita Diosmi, cai llactapi 
causajcunahuanga, cangunamanda macanajurca. 
4Ricuichi, cai llacta alpacunataca, suerteta rurashpami, ña quichushca 
llactacunatapash, nara quichushca llactacunatapash, cangunapaj aillucunapaj 
cachun chaupishpa curcani. Indi llujshimuj lado Jordán yacumandaca, indi 
huashajuj ladoman tiaj Mama Cuchacamanmi, cangunaman curcani. 
5Cangunata Mandaj Taita Diosmi, chai gentecunataca cangunapaj ñaupamanda 
llujchishpa cachanga. Canguna ricujtami, llujchishpa shitanga. Cangunaca, 
cangunata Mandaj Taita Dios villashcashnallatami, paicunapaj alpacunata 
japinguichi. 

6Moisés mandashcata escribishca libropi tucui tiajujta pactachingapaca, 
ninanda shinlli tucushpa aliguta yaringuichi. Chai mandashcamandaca, ali 
ladomambash, lluqui ladomambash ama anchurishpa catinguichi. 
7Cai llactapi cangunahuan puchushca gentecunahuan ama tandanajungapaj, 
paicunapaj dioscunapaj shutitaca, rimaitapash ama rimangapaj, paicunapaj 
shutipica ama juramentungapajmi, chashna aliguta catina canguichi. Chai 
dioscunataca, na servinachu canguichi, na cungurinachu canguichi. 
8Ashtahuangarin cunangaman catinajushcashnallata, cangunata Mandaj Taita 
Diostalla catinguichi. 
9Mandaj Diosmi jatun, ninan shinlli llactacunataca, cangunapaj ñaupajmanda 
llujchishpa cacharca. Chaimandami cunangaman cangunahuanga, pipash na 
chimbapurashpa macanajui ushashca. 
10Canguna puramandaca, shuj runallami huaranga runacunata catinga. 
Cangunata Mandaj Taita Diosca, pai villashcashnallata cangunamanda 
macanajujpimi, chashna ruranguichi. 
11Cangunata Mandaj Taita Diosta juyangapajmi, na quillanayachishpa tucui 
almahuan cazuna canguichi. 
12Diosmanda anchurishpara, cangunahuan puchushca gentecunahuan 
tandanajunguichiman. Shinallata cangunapash, paicunahuan caishujmanda 
chaishujmanda cazarachishpara chapuringuichiman. 
13Cangunata Mandaj Taita Diosca, cai llactapi causajcunata cangunapaj 
ñaupajmanda na ashtahuan llujchishpa cachanatami yachana canguichi. 
Paicunaca, cangunapaca lazushna, nitijashpa pandachinashna, cangunapaj 
huashapi astina angushna, ñavipi yaicushca cashashnami canga. Cangunata 
Mandaj Taita Dios, cangunaman carashca cai juyailla llactamanda 
tucuringacamanmi, chashna canga. 
14Ricuichi cunanga, cai pachapi tucui causajcuna rina ñanda japishpami, ña 
huañugrini. Chaimandami, cashna nini: Cangunata Mandaj Taita Diosca, pai 

imashna aliguta rurasha nishcataca tucuitami pactachishca. Pai imashna 
nishcata tucuita pactachishcamandaca, tucui shunguhuan, tucui almahuanmi 
pashi nina canguichi. Tucuitami cangunaman pactachishca, imatallapash na 
saquishcachu. 
15Cangunata Mandaj Diosca, tucui ima alicunata pai carasha 
nishcashnallatami, Mandaj Taita Diosca llaquichina tucui shimicunata 
cangunapajman cachamunga. Cangunata Mandaj Taita Dios carashca juyailla 
llactamanda tucuchingacamanmi, chashna cachamunga. 
16Cangunata Mandaj Taita Dioshuan ari ninajushcata na cazushpami, shuj 
dioscunatara mañangapaj rishpa, paicunapaj ñaupajpi alicachishpa 
cunguringuichi. Chashna rurajpimi Mandaj Diosca, cangunahuanga nina 
japirinshna fiñaringa. Chaimandami, pai carashca cai juyailla llactamandaca, 
ñapash chinganguichi” nijurcami. 

Josué 24 

Josueca, tucuri shimicunatami parlajushca 

1Josueca, tucuilla Israel aillucunatami, Siquem shuti pueblopi tandachirca. 
Shinallata paicunata mandaj rucucunata, mandajcunata, juezcunata, caishuj 
mandajcunatapash cayajpimi, Taita Diospaj ñaupajpi tandanajurca. 
2Chaipimi Josueca, tucui gentecunata cashna nijurca: —Israelcunata Mandaj 
Taita Diosca, cashnami nin: ‘Cangunapaj ñaupa taitacunaca, jatun yacu chimba 
ladopimi, punda huatacunaca causanajurca. Paicuna puramandaca, Taré shuti 
taitapashmi carca. Paimi Abrahambaj, Nacorpaj taita carca. Paicunaca, shuj 
dioscunata servishpami causanajurca. 
3Chai jatun yacu chimba ladomandami, cangunapaj taita Abrahamdaca tucui 
cai Canaán llactata pushamurcani. Isaac shuti churita carashpami, paipaj 
miraicunataca ashtacata mirachircani. 
4Isaacmambash, Jacobo shuti, Esaú shuti churicunatami cararcani. Esaú shuti 
runa japichunga, Seir shuti llactapi urcutami cararcani. Ashtahuangarin 
Jacoboca, paipaj churicunandimi, Egiptoman urai rirca. 

5Ñucaca, Moisesta, Aaronda cachashpami, Egiptopi causajcunataca, paicunapaj 
llacta chaupipi llaquichishcashnallata llaquichircani. Chai jipami, cangunataca 
llujchimurcani. 
6Cangunapaj taitacunataca, Egiptomandami llujchimurcani. Shina llujshishpa 
mama cuchaman ña chayamujpimi, Egiptopi causajcunaca, cangunapaj 
taitacunataca, carretacunahuan, caballocunahuan, Puca Cuchacaman 
catimurca. 
7Mandaj Dios ñucata caparishpa israelcuna mañajpimi cangunapaj, 
Egiptomanda runacunapaj chaupipi amsa fuyuta churarcani. Shinallata 
paicunapaj jahuapica, mama cuchatami cacharircani. Chai yacumi, 
paicunataca quilparca. Egiptopi chashna rurajtaca, cangunapaj 
ñavihuambachami ricurcanguichi. Chai jipaca, tauca punllacunatami jichushca 
pambapi causarcanguichi. 
8Chaimandaca ñucami, Jordán yacu chimba ladoman causaj amorreocunapaj 
llactaman pushamurcani. Paicunami, cangunahuan macanajurca. 
Ashtahuangarin paicunataca, cangunapaj maquipi ñuca churajpimi, 
paicunapaj alpacunataca cangunapaj cachun japircanguichi. Shinallata 
paicunataca, cangunapaj ñaupajpimi tucuchircani. 
9Chai jipaca, Zipor shuti runapaj churi, moabitacunata jatun mandaj Balac 
shuti runami, israelcunahuan macanajungapaj jatarirca. Chai Balac shuti 
runami, Beor shuti runapaj churi Balaam shuti runataca, cangunataca ima 
llaquipash japishpami ali canman nichun, cayachun cacharca. 
10Shina cajpipash Balaam runa mañashcata na uyashpami, cangunataca cutin 
cutin bendiciarcani. Chashnami cangunataca, paicunapaj maquimanda 
quishpichircani. 
11Chai jipaca, Jordán yacuta chimbashpami Jericó puebloman 
chayamurcanguichi. Shinallata chai Jericó pueblopi causajcunapashmi, 
cangunahuan macanajurca. Paicunaca: Amorreo, ferezeo, cananeo, heteo, 

jergeseo, heveo, jebuseo nishca gentecunami carca. Paicunatapash, cangunapaj 
maquipi ñuca churajpimi misharcanguichi. 
12Amorreocunata ishcai jatun mandajcunataca, cangunapaj espadahuambash, 
cangunapaj arcohuambash na llujchishpa cachashcachu canguichi. Ñucami, 
canguna nara chayamujpi, tábano nishca chuspicunata cacharcani. Chai 
chuspicunami, paicunataca llujchishpa cacharca. 
13Shinami, canguna na tarpushca chagracunandi alpacunata curcani. Canguna 
na shayachishca pueblocunatapashmi curcani. Chai pueblocunapimi 
causanajunguichi. Canguna na tarpushca uvasta, olivostami micunajunguichi’ 
ninmi. 
14Cunanga, Mandaj Diosta manllashpa, ima nalitapash na rurashpa, na 
llullashpa, paitalla servishpa causaichi. Canguna puramandaca, cangunapaj 
ñaupa taitacuna jatun yacu chimba ladopi causanajushpa servinajushca 
dioscunata, Egiptopi causanajushpa servinajushca dioscunataca anchuchinami 
canguichi. Shina anchuchishpami, Mandaj Diostalla servishpa causana 
canguichi. 
15Mandaj Diosta servishpa causana cangunapi nali ricurijpica, maijan diosta 
servina cashpapash, cangunallata agllaichilla. Cangunapaj ñaupa taitacuna, 
jatun yacu chimba ladopi causanajushpa servinajushca dioscunata, na 
cashpaca cunan canguna causanajuj amorreocunapaj dioscunata servina 
cashpapash agllaichilla. Shina cajpipash ñucahuan, ñuca familiacunahuanga, 
Mandaj Diostami servishpa causashun— nijurcami. 
16Shina nijpimi israelcunaca, cashna nishpa tigrachinajurca: —Mandaj Diosta 
saquishpa, shuj dioscunatara servishpa causanaca, ima horallapash ama 
chashna tucuchun. 
17Ñucanchita Mandaj Taita Diosmi ñucanchitapash, ñucanchi taitacunatapash, 
Egipto llactamanda llujchimushca. Egiptopi gañan causanajujtami, shuj jatun 
ricuchinacunata rurashpa ricuchishpa llujchimushca. Paimi, ñucanchitaca chai 

tucui ñangunata shamunajujpipash, chai tucui gentecunapaj chaupita yalishpa 
shamunajujpipash cuidashca. 
18Tucui chai gentecunataca, Mandaj Diosmi ñucanchi ñaupamanda llujchirca. 
Cai llactapi causanajuj amorreocunatapashmi llujchirca. Chaimanda 
ñucanchipash, Mandaj Diostami servishun. Paica, ñucanchi Taita Diosmi— 
ninajurcami. 
19Shina ninajujpimi Josueca, chai gentecunataca cashna nirca: —Cangunaca, 
Mandaj Diosta servishpa causaitaca, na ushanachu canguichi. Paica, jucha illaj 
Taita Diosmi. Paipajlla causachun munaj Taita Diosmi. Chaimandami, canguna 
paita na cazushcata, canguna juchacunata rurashcataca, na yanga ricunga. 
20Mandaj Diosta saquishpa, shuj dioscunatara servinajujpica, cangunata 
fiñashpa llaquichishpami tucuchinga. Cangunaman alicunata rurashca 
cashpapash, cangunataca tucuchingami— nircami. 
21Shina nijpimi israelcunaca, Josuetaca cashna ninajurca: —Na chashnaca 
rurashunllu. Ashtahuangarin Mandaj Diostami servipashun— ninajurcami. 
22Shina ninajujpimi Josueca, chai gentecunaman cashna nishpa tigrachirca: —
Mandaj Diosta servinataca, cangunallatami agllarcanguichi. Chaita na 
pactachishpa llaquichi tucunatapash, cangunallata yachanguichimi— nircami. 
Shina nijpimi, israelcunaca: —Ari, ñucanchillata yachapanchimi— nishpa 
tigrachinajurca. 
23Shina ninajujpimi Josueca, cashna nirca: —Shina cashpaca, cunanga canguna 
purapi tiaj shuj dioscunata anchuchishpa, israelcunata Mandaj Taita Diostalla 
tucui shunguhuan cazushpa causaichi— nirca. 
24Shina nijpimi israelcunaca, Josueman cashna nishpa tigrachirca: —
Ñucanchica, ñucanchita Mandaj Taita Diostami servishun. Pai imatalla 
nishcatami cazushun— ninajurca. 

25Shina nijpimi Josueca, chashna rurangapaj israelcunahuan chai punllallata 
ari ninajurca. Shinallata pactachinajuchun cushca shimicunatapash, 
mandashca shimicunatapashmi, Siquem shuti pueblopi curca. 
26Josueca cai shimicunataca, Taita Dios mandashca shimicunata escribina 
libropimi escribirca. Chai jipaca, jatun rumita japishpami, Mandaj Diospaj 
carpa ladopi tiaj encina nishca quiru ucupi churarca. 
27Chaipimi Josueca, tucui israelcunata cashna nirca: —Ricuichi, ñucanchi caita 
rurashcataca, cai rumimi yachan. Cai rumimi, Mandaj Dios ñucanchita tucui 
imatalla mandajtaca uyarca. Cangunapaj Taita Diosta fiñashpa ama 
llullachunmi, cai rumica cangunata llaquichijuchun yarichishpa tiajun— 
nircami. 
28Chai jipaca, Josueca tucui israelcunatami, paicunapaj alpacunaman 
cacharca. 

Josué huañushcatami villajun 
(Jue. 2:6-10) 

29Chashna tucushca jipacunami, Mandaj Diosta servij Josueca huañurca. 
Josueca, Nun shuti runapaj churimi carca. Paica, patsaj chunga huatacunata 
charishpami huañurca. 
30Josuetaca, Efraín shuti urcupi Timnat-sera shuti paipaj alpapillatami 
pambarca. Chai alpaca, Gaas shuti urcumandaca jahua ladomanmi carca. 
31Israelcunaca, Josué causajui tucui huatacunapica, Mandaj Diostalla 
servishpami causanajurca. Shinallata Josué huañushca jipapi, mandaj 
rucucuna causanajushca punllacunapipashmi, Diosta servishpa causanajurca. 
Chai runacunami, israelcunaman Mandaj Dios tucui imatalla rurashcataca 
ricushca carca. 

Josepaj tullucunataca, Siquem shuti pueblopimi pambashca 

32Israelcuna Egiptomanda apamushca Josepaj tullucunataca, Siquem shuti 
pueblo ladopimi pambarca. Chai asha alpacunataca, taita Jacobomi, Siquem 

shuti runapaj taita Hamor shuti runata patsaj culquipaj randishca carca. Chai 
alpatami, Josepaj churicunaca paicunapaj cachun japinajurca. 

Eleazar shuti huañushcatami villajun 

33Shinallata Aaronbaj churi Eleazar shuti runapashmi huañurca. Paitaca, paipaj 
churi Finees shuti runapaj alpapi tiaj lomapimi pambarca. Chaitaca, Efraín 
shuti urcupimi cushca carca. 
  



752 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

Jueces 

Jueces 1 

Judapaj, Simeonbaj aillucunami Adoni-bezec shuti runata prezu japinajushca 

1Josué huañushca jipami, cashna tucurca: Israelc unaca, Mandaj Diostami 
cashna nishpa tapunajurca: “Ñucanchi puramandaca, ¿maijanda 
cananeocunahuan macanajungapaj, pundaca vichai rina capanchi?” 
ninajurcami. 
2Shina nijpimi Mandaj Diosca, cashna nishpa tigrachirca: “Judá aillurami 
vichai ringa. Ricuichi, chai llactataca, paicunapaj maquipimi churarcani” 
nircami. 
3Shina nijpimi Judá ailluca, paicunapaj huauqui Simeón aillutaca, cashna 
nirca: “Ñucanchiman carashca llactata japingapaj, ñucanchihuan vichai rishpa, 
cananeocunahuan macanajushunchi. Ñucanchipash, canguna japina llactaman 
rishunllami” nircami. Shina nijpimi Simeón ailluca, paicunahuan rirca. 
4Judá aillu runacuna vichai rijpimi, Mandaj Diosca cananeo nishca, ferezeo 
nishca gentecunataca, paicunapaj maquipi churarca. Chaimandami pai 
puramandaca, chunga huaranga runacunata, Bezec shuti pueblopi 
chugrichishpa huañuchirca. 
5Adoni-bezec shuti jatun mandajtapashmi, Bezec shuti pueblopi tuparirca. 
Paihuambash macanajushpami, cananeo nishca, ferezeo nishca gentecunataca 
mishanajurca. 
6Ashtahuangarin Adoni-bezec shuti runaca, pacajungapajmi calpajurca. Shina 
calpajujta catishpa japishpami maquimanda, chaquimanda mama dedocunata 
muchunajurca. 
7Shina rurajpimi Adoni-bezec shuti runaca, cashna nirca: “Paicunapaj 
maquimanda, chaquimanda mama dedocunata muchui tucushca canchis 
chunga jatun mandajcunami, ñuca meza ucuman urmashca micunata 
tandachishpa micunajurca. Taita Diosca, ñuca imashna rurashcashnallatami 

tigrachihuashca” nircami. Chai jipaca, Jerusalenman apajpimi chaipi 
huañurca. 

Judá ailluca, Jerusalén, Hebrón pueblocunatapashmi mishashca 

8Judá runapaj miraicunaca, Jerusalenbi causajcunahuan macanajushpami, 
chai pueblota japinajurca. Chaipi causajcunatapash espadahuan 
huañuchishpami, chai pueblotaca rupachinajurca. 
9Chai jipami Judá runapaj miraicunaca, urcucunapi, Neguev pambapi, jatun 
pambacunapi causanajuj cananeocunahuan, macanajungapaj urai rirca. 
10Judá ailluca, Hebrón shuti pueblopi causanajuj cananeocunahuan 
macanajungapajmi rirca. Chai puebloca pundaca, Quiriat-arba shutimi carca. 
Chai pueblopimi Sesai, Ahimán, Talmai shuti mandajcunatapash chugrichishpa 
huañuchirca. 
Otonielca, Debir shuti pueblota mishashpami, Acsa shuti huarmihuan cazarashca 

(Jos. 15:15-19) 

11Chai pueblomandami Judá ailluca, Debir shuti pueblopi causajcunahuan 
macanajungapaj rirca. Chai puebloca pundaca, Quiriat-sefer shutimi carca. 
12Chaipimi, Caleb shuti runaca cashna nirca: “Quiriat-sefer shuti pueblopi 
causajcunahuan macanajungapaj yaicushpa, chai pueblota maijambash 
quichujpica, Acsa shuti ñuca ushitami, paipaj huarmi cachun cusha” nircami. 
13Chai pueblotaca, Cenaz shuti runapaj churi Otonielmi japirca. Cenaz shuti 
runaca, Caleb shuti runapaj jipa huauquimi carca. Chashna japijpimi Caleb 
runaca, Acsa shuti paipaj ushitaca, Otoniel runapaj huarmi cachun curca. 
14Otoniel runaca, paipaj huarmi paihuan ña rijujpimi paipaj taitata, alpata 
mañagrichun ari nichirca. Shina nijpimi chai huarmica, paipaj burromanda 
uriajurca. Shina uriajujpimi, Caleb runaca: “¿Imatata ningui?” nishpa tapurca. 
15Shina tapujpimi chai huarmica, cashna nishpa tigrachirca: “Ñuca mañashcata 
carahuayari. Neguev pambapica, ñami alpacunata carahuarcangui. Shinallata 
pugyu yacu tiaj alpacunatapash carahuayari” nircami. Shina mañajpimi Caleb 
runaca janajmambash, uramambash pugyucuna tiaj alpacunata cararca. 

Judapaj, Benjaminbaj aillucunaca, ashtahuanmi alpacunata japishpa catinajushca 

16Moisespaj suedro, ceneopura runapaj churicunami, palmera quirucuna tiaj 
pueblomandaca, Judá llactapi tiaj jichushca pambaman, Judá runapaj 
miraicunahuan vichai rirca. Chai pambaca, Arad shuti pueblo ladollapi tiaj 
Neguev shuti pambapimi carca. Paicunaca, chaipi causanajuj gentecunahuan 
chaipi causangapajmi quedarca. 
17Judá ailluca, paicunapaj huauqui Simeón ailluhuan rishpami, Sefat shuti 
pueblopi causanajuj cananeocunata mishashpa, llaquinayaita tucuchirca. 
Chaimandami chai pueblotaca, Horma nishpa shutichirca. 
18Judá ailluca: Gaza shuti pueblotapash, chai muyundi llactandi, Ascalón shuti 
pueblotapash, chai muyundi llactandi, Ecrón shuti pueblotapash, chai muyundi 
llactandimi japirca. 
19Mandaj Diosca, Judá ailluhuanmi carca. Paimi, urcucunapi causajcunataca 
llujchishpa cacharca. Ashtahuangarin jatun pambacunapi causajcunataca, jirru 
carretacunata charijpimi, na llujchishpa cachai ushanajurca. 
20Moisés imashna villashcashnallatami, Hebrón shuti pueblotaca, Caleb 
runaman curca. Chai pueblomandami paica, Anac shuti runapaj quimsa 
churicunata llujchishpa cacharca. 
21Ashtahuangarin Benjamín ailluca, Jerusalenbi causanajuj jebuseocunataca, 
na llujchishpa cacharcachu. Chaimandami jebuseocunaca, Benjamín ailluhuan 
Jerusalenbi cunangaman causanajun. 

Josepaj ailluca, Bet-el shuti pueblotami mishashca 

22Josepaj huasi ucu purapashmi, Bet-el shuti pueblopi causajcunahuan 
macanajungapaj vichai rinajurca. Mandaj Diosca, paicunahuanmi carca. 
23Josepaj huasi ucu puracunaca, Bet-el shuti pueblopimi pacalla ricujcunata 
churarca. Chai puebloca pundaca, Luz shutimi carca. 
24Chai pacalla ricujcunaca, pueblomanda shuj runa llujshijujta ricushpami, 
tuparishpa cashna ninajurca: “Cunanga, cai puebloman maita yaicunata 

ñucanchiman ricuchi. Shina ricuchijpica, candaca llaquishpa na 
huañuchishunllu” ninajurcami. 
25Shina nijpimi chai runaca, chai puebloman maita yaicunata ricuchirca. 
Chaimandami paicunaca, chai pueblopi causajcunataca, espadahuan 
chugrichishpa huañuchinajurca. Ashtahuangarin chai runatallami, paipaj tucui 
familiacunandi llujshishpa richun saquirca. 
26Chai runaca, heteocunapaj llactaman rishpami, shuj pueblota shayachirca. 
Chai pueblotaca, Luz shutitami shutichirca. Cunangaman chai 
shutihuanllatami. 

Manasespaj, Efrainbaj aillucunapash ashtahuanmi alpacunata japishpa 
catinajushca 

27Manasés aillupashmi, Bet-seán, Taanac, Dor, Ibleam, Meguido shuti 
pueblocunapi causajcunatapash, chai pueblocunapaj muyundi uchilla 
llactacunapi causajcunatapash, na llujchishpa cachai usharca. Chaimandami 
cananeocunaca, chai llactapillata causashpa catinajun. 
28Shina cajpipash israelcunaca, ashtahuan shinlli tucushpami 
cananeocunataca, impuestota cuchun mandashpa charirca. Ashtahuangarin 
chaimanda llujchishpa cachaitaca na usharcachu. 
29Efraín aillupash, Gezer shuti pueblopi causanajuj cananeocunataca, na 
llujchishpa cachai usharcachu. Ashtahuangarin cananeocunaca, paicunapaj 
chaupipillatami Gezer shuti pueblopi causanajurca. 

Chaishuj aillucunapash, ashtahuanmi alpacunata japishpa catinajushca 

30Zabulón aillupash, Quitrón shuti, Naalal shuti pueblocunapi causanajuj 
cananeocunataca, na llujchishpa cachai usharcachu. Ashtahuangarin 
paicunapaj chaupipillatami causanajurca. Paicunataca, impuestota cuchun 
mandashpami charirca. 
31Aser aillupash: Aco, Sidón, Ahlab, Aczib, Helba, Afec, Rehob shuti 
pueblocunapi causanajuj cananeocunataca, na llujchishpa cachai usharcachu. 

32Llujchishpa cachaita na ushashcamandami, Aser ailluca chai llactapi 
causanajuj cananeocunahuanllata causanajurca. 
33Neftalí aillupash, Bet-semes shuti, Bet-anat shuti pueblocunapi causanajuj 
cananeocunataca, na llujchishpa cachai usharcachu. Ashtahuangarin chai 
llactapi causanajuj cananeocunahuanllatami causanajurca. Bet-semes shuti, 
Bet-anat shuti pueblocunapi causaj cananeocunataca, impuestota cuchun 
mandashpami charirca. 
34Amorreocunaca, Dan aillupaj miraicunataca urcucamanmi catinajurca. Shina 
catishpami, jatun pambacunaman urai richunga na saquinajurca. 
35Shinamandami amorreocunaca, Heres shuti urcupi, Ajalón shuti, Saalbim 
shuti pueblocunapi causashpa catinajurca. Shina cajpipash Josepaj huasi ucu 
puracunaca, ashtahuan shinlli tucushpami amorreocunataca, impuestota 
cuchun mandashpa charirca. 
36Amorreocunapaj linderoca, Acrabim shuti vichai urcumanda, Sela shuti 
pueblo jahuacamanmi carca. 

Jueces 2 

Mandaj Diospaj angelca, Boquim shuti pueblopimi villashca 

1Mandaj Diospaj angelca, Gilgal shuti pueblomanda, Boquim shuti puebloman 
vichai rishpami, cashna nijurca: “Ñucami cangunataca, Egiptomanda 
llujchimushpa, cangunapaj ñaupa taitacunaman carashami nishpa 
juramentushca cai llactaman pushamurcani. Ñucaca cashnami nircani: 
‘Cangunahuan ari nishcataca, napacha yangapi churashachu. 
2Cangunaca, cai llactapi causajcunahuanllami imatapash na ari nina canguichi. 
Paicunapaj altarcunataca, tucuillatami urmachina canguichi’ nircanimi. 
Ashtahuangarin cangunaca, ñuca nishcataca na cazushpami causarcanguichi. 
¿Imashpata chashna rurarcanguichi? 
3Shinamandami, ñucapash cashna nijuni: ‘Cai llactapi causajcunataca, 
cangunapaj ñaupajmanda na llujchishpa cachashachu. Ashtahuangarin 

cangunapaj huashapi astina angushnami canga. Paicunapaj dioscunapash, 
cangunata nitijachinshna pandachingapajmi canga’ nijunimi” nijurcami. 
4Mandaj Diospaj ángel, tucui israelcunaman shina villajpimi, tucui gentecuna 
caparishpa huacanajurca. 
5Shinamandami, chai pushtutaca, Boquim nishpa shutichirca. Chaipimi 
animalcunata, Mandaj Diosman cushpa huañuchinajurca. 

Josué huañushcatami villajun 
(Jos. 24:29-31) 

6Josueca, ñami gentecunataca cayacaman nishpa cachashca carca. 
Israelcunapash, ñami paicuna japina llactacunata japingapaj rishca carca. 
7Josué causajui tucui huatacunapi, Josuepaj randi mandaj rucucuna 
mandanajuj tucui huatacunapipashmi, israelcunaca Mandaj Diosta 
servinajushca carca. Chai rucucunami, jatun ruranacunata israelcunaman 
Mandaj Dios rurashcata ricushca carca. 
8Mandaj Diosta servij Josueca, patsaj chunga huatacunata charishpami 
huañurca. Paica, Nun shuti runapaj churimi carca. 
9Pai huañujpica, Efraín shuti urcupi tiaj Timnat-sera shuti pueblopimi, paipaj 
alpapi pambarca. Chai puebloca, Gaas shuti urcu janaj ladomanmi. 
10Tucui chai miraicunapash huañushpami, paicunapaj ñaupa taitacunahuan 
tandanajugrirca. Chaipaj jipaca, Mandaj Diostapash na rijsij, israelcunamanda 
imatalla Dios rurashcatapash, na yachaj shuj miraicunami mirarca. 

Israelcuna Diosmanda anchurishcatapash, juezcuna imatalla rurashcatapashmi 
villajun 

11Chai jipami israelcunaca, Baal shuti dioscunata servishpa, Mandaj Diospaj 
ñaupajpi nalita ruranajurca. 
12Paicunapaj ñaupa taitacunata Egipto llactamanda llujchimushca Mandaj 
Taita Diosta saquishpami, shuj dioscunatara catinajurca. Paicunapaj muyundi 
llactacunapi causajcunapaj dioscunatara ninanda alicachishpami, Mandaj 
Diostaca ninanda fiñachinajurca. 

13Paicunaca, Mandaj Diosta saquishpami Baal, Astarot shuti dioscunatara 
ninanda alicachinajurca. 
14Chaimandami Mandaj Diosca, nina japirinshna israelcunahuan fiñarishpa, 
shuhuacunapaj maquipi churarca. Paicunami, tucui ima charishcacunata 
quichushpa aparca. Shinallata paicunapaj muyundi llactacunapi causanajuj, 
paicunata fiñajcunapaj maquipipashmi churarca. Israelcunaca, paicunata 
fiñajcunahuan macanajuitaca, na usharcachu. 
15Paicuna maiman llujshijpipash, paicunata fiñashpami, Mandaj Diosca paipaj 
maquihuan llaquichijurca. Mandaj Dios imashna villashcashnallata, Mandaj 
Dios juramentushpa villashcashnallatami llaquichijurca. Shinamandami 
israelcunaca, jatun llaquita apanajurca. 
16Shina cashpapash Mandaj Diosca, paicuna ima charishcacunata apajcunapaj 
maquimanda cacharichingapajmi, juezcunata churarca. 
17Ashtahuangarin pai churashca juezcunatapash, na cazushpami israelcunaca, 
shuj dioscunatara catishpa ninanda alicachishpa causanajurca. Paicunapaj 
ñaupa taitacuna, Mandaj Dios mandashcacunata cazushpa causanajushca 
ñanmandaca ñapashmi anchurinajurca. Na paicunapaj ñaupa taitacunashna 
causanajurcachu. 
18Mandaj Diosca, israelcunata pushachun juezcunata mandashpaca, Mandaj 
Diosca chai juezcunahuanmi carca. Chaimandami, juezcuna causajui tucui 
huatacunapica, paicunata fiñajcunapaj maquimanda cacharichirca. 
Llaquichishpa charijcuna ninanda llaquichijpi aij nishpa causanajujpimi, 
Mandaj Diosca ninandapacha llaquirirca. 
19Ashtahuangarin shuj juez huañujpica, cashnami tucun carca: Paicunaca, 
huashaman tigrashpami, shuj dioscunata servingapaj catishpa, paicunapaj 
ñaupa taitacunatapash yali huaglicunata ruranajurca. Chai dioscunapaj 
ñaupajpimi cungurishpa mañanajun carca. Chashna rurashpa yacharishca 
cashpami, nalita ruranatapash na saquinajurca. 

20Chaimandami Mandaj Diosca, israelcunahuan nina japirinshna fiñarishpa, 
cashna nirca: “Cai gentecunaca, paicunapaj taitacunaman ari ninajushpa ñuca 
cushca mandashcatapash na cazushpami, ñuca rimashcacunatapash na 
cazunajun. 
21Chashna rurashcamandaca Josué huañushpa, cai llactamanda na llujchishpa 
cachai ushashca gentecunataca, ñucapash cangunapaj ñaupajmanda na 
ashtahuan llujchishpa cachagrinichu” nircami. 
22Mandaj Diosca, israelcunataca paicunapaj taitacunashnalla, paita cazungapaj 
munajta, na munajtapash ricungapajmi, chai llactapi causanajuj runacunataca, 
na llujchishpa cacharca. 
23Shinamandami Mandaj Diosca, chai llactapi causanajuj gentecunataca na 
tucuilla llujchishpa cacharca. Chai gentecunataca, Josuepaj maquipipash na 
churarcachu. 

Jueces 3 

Israelcuna imashna catijta ricungapajmi, shuj llacta gentecunata saquishca 

1Canaán llactapi tiashca tucui macanajuicunata nara yachashca tucui 
israelcuna, imashna catinajujta ricungapajmi, Mandaj Diosca shuj llactapi 
causajcunata saquirca. Chai llactacunaca, caicunami: 
2Israelcunapaj jipa miraicuna macanajunata rijsinajuchun, macanajunata 
punda na yachajushcacunata yachachinajuchunllami chashna saquirca. 
3Filisteocunata picha mandajcunata, tucui cananeocunata, Sidón shuti llactapi 
causajcunata, heveocunatami saquirca. Chai heveocunaca, Baal-hermón shuti 
urcumanda callarishpa, Hamat shuti puebloman chayana ñangamanmi 
causanajurca. 
4Paicunataca, israelcuna imashna cajta ricungapajmi chashna saquirca. Mandaj 
Diosca, pai mandashcacunata cazuj, na cazunajujtapash yachangapajmi 
chashna saquirca. Chai mandashcacunataca, paicunapaj ñaupa taitacunaman 
cuchunmi, Moisespaj maquipi cushca carca. 

5Chashnami israelcunaca: Cananeo, heteo, amorreo, ferezeo, heveo, jebuseo 
nishca gentecunapaj chaupipi causanajurca. 
6Paicunapaj huarmi cachunga, chai runacunapaj ushicunatami japinajurca. 
Shinallata paicunapaj ushicunatapash, chai runacunapaj churicunahuanmi 
cazarachinajurca. Chai runacunapaj dioscunatami servinajurca. 

Otoniel shuti runami, israelcunataca Cusan-risataim shuti runapaj maquimanda 
cacharichishca 

7Israelcunaca, Mandaj Diospaj ñaupajpi nalita rurashpami causanajurca. 
Paicunata Mandaj Taita Diosta cungashpami, Baal shuti dioscunata, Asera shuti 
huarmi diosman rijchajcunata servishpa causanajurca. 
8Chaimandami Mandaj Diosca, nina japirinshna fiñarishpa israelcunataca, 
Mesopotamia llactata jatun mandaj Cusan-risataim shuti runapaj maquipi 
churarca. Israelcunaca pusaj huatatami, Cusan-risataim shuti runata servishpa 
causanajurca. 
9Shinamandami israelcunaca, Mandaj Diosta caparishpa mañanajurca. Shina 
mañajpimi Mandaj Diosca, israelcunaman shuj quishpichijta churashpa 
quishpichirca. Chai quishpichijca, Caleb shuti runapaj jipa huauqui Cenaz shuti 
runapaj churi Otoniel shuti runami carca. 
10Otoniel runaca, Diospaj Espíritu paipajman shamujpimi, israelcunapaj juez 
tucushpa macanajuiman llujshirca. Shina llujshijpimi Mandaj Diosca, Siria 
llactata jatun mandaj Cusan-risataim shuti runataca, paipaj maquipi churarca. 
Paimi, Cusan-risataim shuti runataca misharca. 
11Chai llactaca, chuscu chunga huatatami, casilla aliguta samajurca. Chai 
jipami, Cenaz shuti runapaj churi Otonielca huañurca. 

Aod shuti runami, israelcunataca moabitacunapaj maquimanda cacharichishca 

12Israelcunaca, cutinmi Mandaj Diospaj ñaupajpi nalita ruranajurca. 
Shinamandami Mandaj Diosca, israelcunata llaquichijuchun Moab llactata 
jatun mandaj Eglón shuti runaman ushaita curca. Mandaj Diospaj ñaupajpi 
nalita rurashcamandami, chashna rurarca. 

13Chai mandajca, amonitacunata, amalecitacunata paihuan tandachishpa 
shamushpami, israelcunata chugrichishpa huañuchirca. Shina rurashpaca, 
palmera quirucuna tiaj pueblotami quichurca. 
14Chaimandami israelcunaca, moabitacunata jatun mandaj Eglón shuti 
runataca, chunga pusaj huatacaman servishpa causanajurca. 
15Shinamandami israelcunaca, Mandaj Diosta caparishpa mañanajurca. Shina 
mañajpimi Mandaj Diosca, shuj quishpichijta churarca. Paica, Gera shuti 
runapaj churi Aod shutimi carca. Gera shuti runaca, Benjamín aillu purami 
carca. Aod shuti runaca, lluqui maquihuanllami imatapash ruran carca. 
Paitami israelcunaca, Moab llactata jatun mandaj Eglón shuti runaman 
caranata cugrichun cacharca. 
16Aod shuti runaca, chaupi metro largo ishcai filoyu espadatami rurashca 
carca. Paica, pai churajushca ucuman chumbilirishpami, chai espadataca ali 
ladoman churashpa aparca. 
17Chai caranataca, Moab llactata jatun mandaj Eglón shuti runamanmi curca. 
Eglón shuti runaca, racu racu runami carca. 
18Chai caranata Eglón shuti runaman cushca jipami, chai caranata apamushca 
gentecunataca, cayacaman nishpa cacharca. 
19Ashtahuangarin paica, Gilgal shuti pueblopi yanga dioscuna tianajuj 
pambamandalla cutin tigrashpami, cashna nirca: —Jatun mandajlla, pipash na 
yachanalla shuj villanatami, canman villanata charipani— nijpimi chai 
mandajca, paita servijcuna canllaman llujshingacaman, upalla cachun 
mandarca. 
20Rupai punllacunapi llanduna ucupi pailla tiajujpimi Aod shuti runaca, 
ashtahuan quimirirca. Chaipimi, Aod shuti runaca: —Taita Diospaj Shimitami, 
canman villangapaj charini— nirca. Shina nijpimi Eglón shuti runaca, pai 
tiajushcamanda jatarirca. 



762 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

21Pai jatarijpica Aod shuti runaca, ali ladoman huatarishca espadata, lluqui 
maquihuan surcushpami, Eglón shuti runapaj vijsapi satirca. 
22Shina satijpimi espadaca, maqui charinandi tucuilla huashajurca. Eglón shuti 
runaca, racu racu cajpimi, chai espadaca maqui charinandi huashajujpi, chai 
espadataca na surcushpa paipaj vijsapillata saquirca. Shinamandami mapapash 
llujshirca. 
23Chai jipami Aod shuti runaca, canlla corredorman llujshishpa, chai huasi 
pungucunatapash vichashpa, chaitaca aldabahuan ali jarcashpa llujshirca. 
24Pai rishca jipa, jatun mandajta servijcuna shamushpami, chai llandurina 
huasi pungucuna vichashcata ricurca. Chaimandami paicunaca: “Jatun 
mandajca, cai llandurina huasi ucupica, pai minishtishcatapachami rurajunga” 
yanajurca. 
25Paicunaca ña unaita shuyashpa, pungucunatapash na pascajpimi, imata 
ruraitapash na ushashpa llaveta japishpa, punguta pascanajurca. Punguta 
pascashpaca, paicunata mandajtaca alpapi huañushca sirijujtami ñapash 
ricunajurca. 
26Ashtahuangarin paicuna chaita ricushpa unayangacamanmi Aod shuti 
runaca, Gilgal shuti pueblopi yanga dioscuna tiaj pambatapash yalishpa, Seirat 
shuti puebloman rishpa quishpirirca. 
27Chaiman ña yaicushpami Aod shuti runaca, Efraín shuti urcupi cachuta 
huacachirca. Chashna huacachijpimi israelcunaca, Aod shuti runahuan 
urcumanda urai rinajurca. Paica, paicunata ñaupashpami urai rijurca. 
28Chaipimi Aod shuti runaca, paicunataca cashna nirca: “Ñucata catihuaichilla. 
Cangunata fiñaj moabitacunataca, Mandaj Diosmi cangunapaj maquipi 
churashca” nircami. Shina nijpimi, Aod shuti runata catishpa urai rinajurca. 
Paicunaca, Jordán yacuta chimbai ushanalla pushtucunapi chapashpami, 
moabitacunataca shujllatapash na yalichun saquirca. 

29Chai punllacunapimi, chunga huarangashna moabitacunata huañuchirca. 
Paicunaca, tucuicunami macanajunata ali yachaj, shinlli runacuna carca. 
Paicunaca, shujllapash na pacajushpa quedarcachu. 
30Chai punllapica, chashnami moabitacunaca israelcunapaj maquipi cazuchi 
tucunajurca. Chai llactaca, pusaj chunga huatatami, casilla aliguta samajurca. 
Samgar shuti runami, israelcunataca filisteocunapaj maquimanda cacharichishca 

31Aod shuti runa huañushca jipaca, Anat shuti runapaj churi Samgar shuti 
runami, israelcunata quishpichirca. Paica, filisteo puracunataca, huagrata 
tujsina jirruhuanmi sucta patsaj runacunata huañuchirca. Chashnami paipash, 
israelcunata quishpichirca. 

Jueces 4 

Débora shuti huarmihuan, Barac shuti runahuanmi Sísara shuti runata mishashca 

1Aod shuti runa huañushca jipaca, cutinmi israelcunaca Mandaj Diospaj 
ñaupajpi nalita ruranajurca. 
2Chaimandami Mandaj Diosca, paicunata jatunshna Canaán llactata jatun 
mandaj Jabín shuti runapaj maquipi churarca. Paica, Hazor shuti pueblopimi, 
llactata mandashpa tiajurca. Paipaj soldadocunataca, Haroset-goim shuti 
pueblopi causaj, Sísara shuti runami mandajurca. 
3Shinamandami israelcunaca, Mandaj Diosta caparishpa mañanajurca. Chai 
Jabín shuti jatun mandajca, jirruta rurashca iscun patsaj carretacunatami 
charirca. Paica, israeltacunataca ishcai chunga huatacamanmi, llaquitapash na 
llaquishpa ninanda mandashpa charirca. 
4Chai huatacunapica israelcunataca, profeta Débora shuti huarmimi 
mandajurca. Paica, Lapidot shuti runapaj huarmimi carca. 
5Débora shuti huarmica, paipaj palmera quiru ucupimi tiarinata yachan carca. 
Chai quiruca, Efraín shuti urcupi tiaj Ramá shuti pueblohuan, Bet-el shuti 
pueblohuan chaupipimi shayajun. Israelcunaca, ima llaquita 
alichijuchumbash, chai huarmipajmanmi vichai rinajun carca. 

6Débora shuti huarmica, Neftalí shuti llactapi tiaj Cedes shuti pueblomanda 
Abinoam shuti runapaj churi Barac shuti runata cayachun cachashpami, cashna 
nijurca: —Israelcunata Mandaj Taita Diosca, ¿nachu candaca cashna nishpa 
mandarca?: ‘Tabor shuti urcuman rishpa, Neftalí aillumandapash, Zabulón 
aillumandapash, chunga huaranga runacunata canhuan tandachigri. 
7Jabín shuti runapaj soldadocunata mandaj Sísara shuti runataca, ñucami 
cangunahuan macanajuchun, Cisón shuti jatun larca yacu ladocaman paipaj 
carretacunandi, soldadocunandi cambajman pushamusha. Chaipimi 
paicunataca, cambaj maquipi churasha’ nishpami mandarca— nijurcami. 
8Shina nijpimi Barac shuti runaca, cashna nishpa tigrachirca: —Can ñucahuan 
rijpimi, ñucapash risha. Ashtahuangarin can na rijpica, ñucapash na rishachu— 
nircami. 
9Shina nijpimi Débora shuti huarmica, cashna nirca: —Shina cashpaca, 
canhuan rishallami. Ashtahuangarin cai macanajuita can mishajpica, na canda 
alicachingachu. Mandaj Diosca, Sísara shuti runataca huarmipaj maquipimi 
churanga— nircami. Shina nishpami Débora shuti huarmica jatarishpa, Barac 
shuti runahuan Cedes shuti puebloman rirca. 
10Barac shuti runaca, Zabulonbaj, Neftalipaj aillu runacunatami, Cedes shuti 
pueblopi tandachirca. Paica, chunga huaranga runacunatami, pai pushashpa 
vichai rirca. Débora shuti huarmipash, paicunahuanmi vichai rijurca. 
11Moisespaj suedro Hobab shuti runapaj chutipura Heber shuti ceneo nishca 
runami, ceneo puramanda shicanyarishca carca. Paica, Cedes shuti pueblo 
ladopi tiaj Zaanaim shuti pugru pambapimi, carpacunata shayachishpa 
causajurca. 
12Abinoam shuti runapaj churi Barac shuti runa, Tabor shuti urcuman vichai 
shamushcatami, Sísara shuti runaman villaj shamunajurca. 
13Chaimandami Sísara runaca, tucui paipaj carretacunata tandachirca. Paica, 
jirruta rurashca iscun patsaj carretacunatami, paipaj tucui soldadocunandi 

tandachirca. Shina tandachishpami, Haroset-goim shuti pueblomandaca, Cisón 
shuti jatun larca yacu ladocaman shamurca. 
14Chaimandami Débora shuti huarmica, Barac shuti runataca cashna nirca: —
Jatari. Cai punllami Mandaj Diosca, Sísara runataca cambaj maquipi 
churashca. ¿Nachu Mandaj Diosca, candaca ñaupashpa rijun?— nircami. Shina 
nijpimi Barac shuti runaca, Tabor shuti urcumanda urai rirca. Paitaca, chunga 
huaranga runacunami catishpa rinajurca. 
15Mandaj Diosca, Sísara runataca ninandapachami llaquichirca. Paipaj tucui 
carretacunatapash, tucui soldadocunatapashmi, Barac shuti runapaj ñaupajpi 
espadahuan tucuchirca. Chaimandami Sísara runaca, paipaj carretamanda 
uriajushpa pacajungapaj calparca. 
16Ashtahuangarin Barac shuti runaca, Sísara runapaj carretacunata, 
soldadocunataca, Haroset-goim shuti pueblocamanmi catirca. Sísara runapaj 
tucui soldadocunaca, shujllapash na puchungacamanmi, espadahuan huañuchi 
tucushpa urmanajurca. 
17Sísara runa pacajungapaj chaquilla calpashpaca, Jael shuti huarmipaj 
carpamanmi rirca. Chai huarmica, ceneopura Heber shuti runapaj huarmimi 
carca. Hazor shuti pueblopi causajuj Jabín shuti jatun mandajca, ceneopura 
Heber shuti runapaj huasi ucu purahuanga, casilla aligutami causanajurca. 
18Jael shuti huarmica, Sísara runata tuparingapaj llujshishpami: —Ñucata 
mandajlla, shamupailla. Ama manllashpa caiman shamupailla— nirca. Shina 
nijpimi paica, chai huarmipaj carpaman yaicurca. Chaiman yaicujpimi chai 
huarmica, jatanahuan quilpashpa pacarca. 
19Chaipimi, Sísara runaca: —Ninan yacunaihuanmi cani, asha yacuguta 
ufiangapaj carahuai nipanimi— nirca. Shina mañajpimi, cara muchilata 
pascashpa lecheta ufiachirca. Ña ufiachishpaca, cutinllatami jatanahuan 
quilparca. 

20Sísara runaca, Jael shuti huarmitaca cashnami nirca: —Carpa huasi pungupi 
tiajupai. Maijambash shamushpa: ‘¿Pipash caipichu?’ nishpa tapujpica: ‘Na 
pipash caipichu’ nipangui— nircami. 
21Ashtahuangarin Heber shuti runapaj huarmi Jaelca, carpata charichun 
pambana estacata, mazota japishpami, Sísara runapajman upalla quimirishpa 
chai estacataca, rinri jahua ladomanda alpaman yalijta tacarca. Sísara runaca, 
ninanda shaijushca ninan puñuihuanmi carca. Chashnami, Sísara runaca 
huañurca. 
22Sísara runata catishpa Barac shuti runa shamujujpimi Jael shuti huarmica, 
tuparingapaj llujshishpa: —Shamui, can mascajushca runata ricuchisha— 
nirca. Shina nijpimi, chai huarmipaj huasiman yaicurca. Sísara runataca, rinri 
jahua ladopi estacahuan yalijta tacajpi, huañushca sirijujtami ñapash ricurca. 
23Shinami Taita Diosca, chai punllapica Canaán llactata jatun mandaj Jabín 
shuti runataca, israelcunapaj ñaupajpi llaquichirca. 
24Israelcunaca, ashtahuan ashtahuan shinlli tucushpami, Canaán llactata jatun 
mandaj Jabindaca, tucuillata tucuchingacaman ninanda llaquichinajurca. 

Jueces 5 

Débora shuti huarmihuan, Barac shuti runahuan candashcami 

1Chai punllami, Débora shuti huarmihuan, Abinoam shuti runapaj churi Barac 
shuti runahuanga, cashna nishpa candanajurca: 
2“Israelcunata mandajcuna macanajuiman ñaupashpa rishcamanda 
gentecunapash, paicunapaj munai macanajuiman llujshishcamandaca, Mandaj 
Diostami alicachina canguichi. 
3Jatun mandajcuna, uyaichi. Cati mandajcunapash, uyaichi. Ñucami, Mandaj 
Diosman candagrini. Israelcunata Mandaj Taita Diosmanmi, Salmocunata 
candagrini. 

4Mandaj Dioslla, Seir shuti urcumanda can llujshimujpi, Edom 
pambacunamanda shamujpica, alpapash chujchurcami. Jahua 
pachamandapash, yacu shutumurcami. Fuyumandapash yacu urmamurcami. 
5Mandaj Diospaj ñaupajpica, urcucunapash chujchurcami. Israelcunata Mandaj 
Taita Diospaj ñaupajpica, chai Sinaí shuti urcupash chujchurcami. 
6Anat shuti runapaj churi Samgar shuti runa causajui punllacunapi, Jael shuti 
huarmi causajui punllacunapimi, ñangunaca jichushca quedarca. Chaqui 
ñangunata purinajushcata saquishpami, vishtu ñangunata rinajurca. 
7Israel llacta muyundi uchilla llactacunapash jichushca, urmashcami quedarca. 
Débora ñuca shayaringacamanmi, chashna quedarca. Ñucaca, israelcunapaj 
mamashnami shayarircani. 
8Shuj mushuj dioscunata catingapaj agllanajujpimi, jatun macanajuica pueblo 
pungucunapi shuyajurca. Chuscu chunga huaranga Israel purapica, ¿shuj 
escudollapash, shuj lanzallapash tiarcachu? 
9Israelcunata mandajcuna, ñuca tucui shunguhuanmi, cangunataca alicachini. 
Gente puracunamanda paicunapaj munai macanajungapaj llujshishcacunatami 
alicachini. Mandaj Diostami alicachina canguichi. 
10Yuraj burrocunapi tiarishpa purijcuna, ima llaquitapash alichijcuna, shuj 
llactacunaman rijcuna, cangunapash villaichi. 
11Arcohuan macanajunamanda caruman rishpa, animalcunaman yacuta 
ufiachina pugyu ladocunapimi, Mandaj Dios mishashcacunataca, cutin cutin 
chaipi villanajunga. Israel llactapi tiaj muyundi uchilla llactacunapi causajcuna 
mishashcacunatapashmi, chaipi villanajunga. Chashna villajpimi, Mandaj Dios 
agllashcacunaca, pueblo pungucunaman rinajunga. 
12Rijchari, rijchari, Débora. Rijchari, rijchari, shuj juyailla candanaguta candai. 
Abinoam shuti runapaj churi Barac shuti runa, jatari. Can prezu 
japimushcacunataca apairi. 

13Paicuna rijpimi, caishuj alicachi tucushcacunapash catirca. Mandaj Dios 
agllashcacunaca, ushaita charij runacunahuanmi, Diosmanda macanajugrirca. 
14Amalecitacunahuan causajcunaca, Efraín aillumandami shamurca. Benjamín 
aillu, cambaj runacunata catishpami shamurca. Maquir shuti llactamandaca, 
mandajcunami urai shamunajurca. Zabulón aillumandaca, mandana varata 
charijcunami urai shamunajurca. 
15Isacar ailluta mandajcunapashmi, Débora shuti huarmihuan rirca. Isacar 
aillupash, Barac shuti runashnallatami pugru pambataca, chaquilla ucha 
rijurca. Rubén aillupaj familia purapica, imatalla ruranatami ninanda 
yarinajurca. 
16¿Imashpata llama corralcunapi, llamacuna huacajta uyangapaj 
quedarcanguichi? Rubén aillupaj familia purapica, tucuita rurana 
yuyaicunatami charirca. 
17Galaad llactapi causajcunaca, Jordán yacu chimba ladomanmi quedarca. Dan 
ailluca, ¿imashpata jatun barco ladocunapi quedarca? Aser aillupash, mama 
cucha manñapimi barcocuna shayana pueblomanda na llujshishpa quedarca. 
18Zabulón aillu gentecunaca, huañunatapash na manllashpami llujshirca. 
Neftalí aillupash, urcu pambacunamanmi llujshirca. 
19Jatun mandajcuna shamushpami macanajurca. Shinamandami, Canaán 
llactata jatun mandajcunapash macanajurca. Meguido shuti pueblo ladopi tiaj 
yacucunaman shamushpami, Taanac shuti pueblo ladopi macanajurca. 
Ashtahuangarin paicunaca, ima culquitapash na apanajurcachu. 
20Luzerocunapash, jahua pachamandami macanajurca. Paicuna tianajuj 
pushtumandapachami, Sísara runahuan macanajurca. 
21Ninanda jatarijuj Cisón shuti huaicu yacumi, fichanshna aparca. Punda 
huatacunamandapacha tiaj chai Cisón shuti yacumi, tucuillata aparca. Ñuca 
almalla, ninan ushaihuan riyari. 

22Shinamandami caballocunapaj sillucunapash, carucaman uyarijta 
calpanajurca. Ninan shinlli soldadocuna caballopi tiarishpa calpanajujpimi, 
chashna uyarijurca. 
23Mandaj Diospaj angelca, cashnami nirca: ‘Meroz shuti pueblotaca: Ima 
llaquipash japishpaca, alichari canman nichi. Chai pueblopi causajcunatapash, 
ima llaquipash japishpaca alichari canman nishpa, shinllitapacha rimaichi. 
Paicunaca, Mandaj Diosta ayudangapaca na shamurcachu. Ninan ushaita 
charijcunahuan, Mandaj Dios macanajujpi ayudangapaca na shamurcachu’ 
nircami. 
24Ceneopura Heber shuti runapaj Jael shuti huarmica, huarmi purapica 
alicachi tucushca cachun. Carpacunapi causanajuj huarmi purapica, alicachi 
tucushca cachun. 
25Sísara runa yacuta mañajpica, Jael shuti huarmica lechetami cararca. 
Alicachi tucushcacunaman carana jatun tastapimi, sangu lecheta cararca. 
26Paica, estacata japishpami, trabajaj runacunapaj mazota ali lado maquihuan 
japishpa, Sísara runapaj umapi tacashpa utujurca. Chai estacataca, caishuj rinri 
ladoman llujshitami tacarca. 
27Sísara runaca, paipaj ñaupajpimi nanaihuan curparishpa urmarca. Paipaj 
ñaupajpi curparishpa urmashpami, chai urmashca pushtupillata huañurca. 
28Sísara runapaj mamaca, ventanaman llujshishpa, ventanapi caspicunata 
churashca huashamanda chapashpami, cashna nishpa caparijurca: 
‘¿Imashpashi paipaj carretaca, na ucha shamun? ¿Imamandashi paipaj 
carretacunapaj ruedacunapash shayarishpa, na ucha chayamun?’ nijurcami. 
29Shina nijpimi, Sísara runapaj huarmi puramanda ashtahuan ali yachaj 
huarmicunapash, paillatapash cashna nishpa tigrachijurca: 
30‘¿Nacha macanajuipi quichushcacunata tarishpa chaupirinajun? Jarihuan 
nara tacarishca cuitsacunataca shuj shuj, na cashpaca ishcai ishcaimi 
chaupirinajunga. Sísara runamangarin, juyailla color churajunata, juyailla 

colorhuan bordashca churajunacunatami cunajunga. Macanajuipi quichumuj 
mandajcunamanmi, juyailla color puchacunahuan ishcai ladoman bordashca 
churajunata cunajunga’ ninajurcami. 
31Mandaj Dioslla, canda fiñajcunaca tucuicuna chashna tucurichun. 
Ashtahuangarin canda juyajcunaca, indi llujshishpa ninanda punchalla 
shitajunshna cachun” nishpami candanajurca. Chai llactaca, chuscu chunga 
huatatami, casilla aliguta samajurca. 

Jueces 6 

Gedeón shuti runatami Dios cayashca 

1Israelcunaca, Mandaj Diospaj ñaupajpica, nalitami ruranajurca. Chaimandami 
Mandaj Diosca, canchis huatacaman llaquichi tucunajuchun, madianitacunapaj 
maquipi churarca. 
2Madianitacunaca, ashtahuan ashtahuanmi israelcunataca llaquichinajurca. 
Chai madianitacunata manllashpami israelcunaca, jatun utujucunata, alpa 
ucuman jatun utujucunata, pacajuna jatun pircacunata urcucunapi 
ruranajurca. 
3Israelcuna ña tarpushcapimi, cashna tucun carca: Madianitacuna, 
amalecitacuna, indi llujshimuj lado llactamanda runacunami, paicunata 
llaquichingapaj vichai shamun carca. Paicuna vichai shamushpami, macashpa 
llaquichin carca. 
4Paicunaca macanajungapaj shamushpami, carpacunata shayachishpa, 
pambacunapi fucushcacunata, Gaza shuti pueblo ladocaman tucuchinajurca. 
Israel llactapica llamacunapaj, huagracunapaj, burrocunapaj micunatallapash 
na saquinllu carca. 
5Paicunaca, animalcunandi, paicunapaj carpacunandi, ashtaca gentecuna 
vichai shamushpami, langosta jurucunashna jundanajurca. Paicunapash, 
paicunapaj camellocunapash, maitapash na cuentai ushanallami carca. 
Shinami, chai llactapi ima tiashcata tucuchingapaj shamunajurca. 

6Chashnami israelcunaca, madianitacunapaj jahua, yapa imagupash illaj 
tucunajurca. Chaimandami israelcunaca, Mandaj Diosta caparishpa 
mañanajurca. 
7Madianitacuna llaquichinajujpimi israelcunaca, Mandaj Diosta caparishpa 
mañanajurca. 
8Shina mañajpimi Mandaj Diosca, pai ima nishcata villaj shuj runaguta, 
israelcunaman cachamurca. Chai runagumi, cashna nirca: “Israelcunata 
Mandaj Taita Diosca, cashnami nin: ‘Ñucami cangunataca, Egipto llactamanda 
llujchimushpa gañan causanajujta llujchishpa pushamurcani. 
9Egipto llacta runacunapaj maquimandami cacharichircani. Shinallata tucui 
llaquichijcunapaj maquimandapashmi cacharichircani. Paicunataca, 
cangunapaj ñaupajmanda llujchishpa cachashpami, paicunapaj llactataca 
cangunaman cararcani. 
10Cangunataca, cashnami nircani: Ñucami, cangunata Mandaj Taita Dios cani. 
Canguna causanajunguichi llactamanda amorreocunapaj dioscunataca, na 
manllanachu canguichi’ nircanimi. Ashtahuangarin ñuca nishcataca, na 
cazushpami causarcanguichi ninmi” nircami. 
11Mandaj Diospaj ángel shamushpaca, Ofra shuti pambapi encina nishca quiru 
ucupimi tiarirca. Chai pambaca, Abiezer shuti runapaj miraipura Joás shuti 
runapajmi carca. Chai Joás runapaj churi Gedeón shuti runami, 
madianitacunamanda pacajushpa, uvasta cutana pushtupi trigota pacalla 
huairachijurca. 
12Chaipimi, Mandaj Diospaj ángel paiman ricurishpa, cashna nirca: —Ninan 
shinlli, imatapash na manllaj runa, Mandaj Diosca canhuanmi— nircami. 
13Shina nijpimi Gedeón runaca, cashna nishpa tigrachirca: —Ñucata mandajlla. 
Mandaj Dios ñucanchihuan cajpica, ¿imashpata tucui cai jatun llaquicunaca 
shamushcayari? Ñucanchi taitacunaca: ‘Mandaj Diosmi ñucanchitaca, 
Egiptomanda llujchimurca’ nishpami parlanajurca. Tucui chai juyaillacunata 
pai rurashcacunaca, ¿imata tucushcayari? Ashtahuangarin cunanga, Mandaj 

Diosca ñucanchitaca jichushpa saquishpami, madianitacunapaj maquipi 
churashca— nircami. 
14Mandaj Diosca, paipaj ñavita ricushpami cashna nirca: —Israelcunataca, 
cambaj tucui ushaihuan shinlli tucushpa, madianitacunapaj maquimanda 
llujchigri. ¿Nachu ñuca candaca cachajuni?— nircami. 
15Shina nijpimi Gedeón runaca, cashna nishpa tigrachirca: —Ñucata mandajlla. 
Ñucaca, ¿imahuanda israelcunataca quishpichishayari? Ricui, ñuca 
familiacunaca, Manasespaj aillu purapica, imagutapash na charijcunamari. 
Ñuca taitapaj huasi ucu purapica, ñucami tucuicunapaj jipa capani— nircami. 
16Shina nijpimi Mandaj Diosca, cashna nirca: —Na llullashpami nini, ñucami 
canhuan casha. Madianitacunataca, shujlla runatashnami mishangui— 
nircami. 
17Shina nijpimi Gedeón runaca, cashna nishpa tigrachirca: —Cambaj ñaupajpi 
ñuca ali ricurishca cajpica, can ñucahuan parlashcata yachangapaj, shuj 
rurashcata ricuchihuayari nipanimi. 
18Ñuca canman caranata apamushpa, cambaj ñaupajpi churangacaman, 
caimandaca amara ripanguichu— nircami. Shina nijpimi, angelca: —Can 
tigramungacaman, caipi shuyajushallami— nishpa tigrachirca. 
19Gedeón runaca, huasiman yaicushpami, shuj maltun chivota huañuchishpa 
yanurca. Shinallata ishcai chunga ishcai kilota pezaj jacutaca, levadura illaj 
tandatami rurarca. Aichataca, shuj canastapi churashpa caldotaca, shuj 
mangapi churashpami, encina nishca chai quiru ucuman apamurca. 
20Ña apamujpimi Taita Diospaj angelca, cashna nirca: —Aichatapash, levadura 
illaj tandatapash japishpa, cai jatun rumipi churashpa, caldotapash chai 
jahuapillata talilla— nishpa mandajpi, Gedeonga chashna rurarca. 
21Mandaj Diospaj angelca, chai aichatapash, levadura illaj tandatapash, pai 
charijuj caspi pundahuanmi tacarirca. Shina tacarijpimi, chai rumimanda nina 

llujshishpa aichatapash, levadura illaj tandatapash tucuillata rupachirca. Shina 
rurashpaca, Mandaj Diospaj angelca, pai ricujujpillata ñapash chingarcallami. 
22Mandaj Diospaj ángel cajta yachashpami, Gedeón runaca cashna nirca: —
Mandaj Jatun Dioslla. Mandaj Diospaj angeltamari, ñavi ñavi ricushcani— 
nircami. 
23Shina nijpimi, Mandaj Diosca: —Ama manllaichu, na huañunguichu. Casilla 
ali causaigutami charingui— nirca. 
24Chaimandami Gedeón runaca, Mandaj Diosman shuj altarta chaipi rurarca. 
Chai altartaca: “Mandaj Diosca, casilla ali causaigutami caran” nishpami 
shutichirca. Chai altarca, Abiezer shuti runapaj miraicuna causanajuj Orfa 
shuti pueblopimi, cunangaman tiajun. 
25Cashnapashmi tucurca: Mandaj Diosca, chai tutallatami Gedeón runataca 
cashna nirca: —Cambaj taitapaj huagra puramandaca, canchis huatata charij 
shuj cati huagrata japingui. Chai jipaca, Baal shuti diosman cambaj taita 
rurashca altarta urmachingui. Shinallata chai ladopillata Asera shuti huarmi 
diosman rijchajtapash faquingui. 
26Chai jipaca, canda Mandaj Taita Diosman cai jatun rumi jahuapi, maipi ali 
cana cajpipash shuj altarta rurai. Chai jipaca, cati huagrata ñucaman carashpa 
huañuchigri. Chai aichataca, Asera shuti huarmi diosman rijchajta faquishca 
yamdahuan, tucuilla rupachingui— nircami. 
27Shina nijpimi Gedeonga, paita servij puramanda chunga runacunata 
pushashpa, Mandaj Dios nishcashnallata rurarca. Ashtahuangarin paipaj 
taitapaj familiacunata, pueblopi causajcunata manllashpami, na punlla 
rurashpa, tuta chashna rurajurca. 
28Chai pueblopi causajcuna, cayandi tutamanda jatarishpaca, Baal shuti 
diospaj altartapash urmachishcata, chai altar ladopillata Asera shuti huarmi 
diosman rijchajtapash faquishcatami ricunajurca. Shinallata Gedeón rurashca 
altarpica, cati huagrata huañuchishpa, tucuillata rupachishcatapashmi 
ricunajurca. 

29Chaita ricushpami, caishuj chaishuj: “¿Pita caita rurashcanga?” nishpa 
tapurinajurca. Shina tapushpa, mascashpa purinajushpami: “Joás shuti runapaj 
churi Gedeonmi, chaita rurashca” ninajurca. Chaimandami chai pueblopi 
causajcunaca, Joás runataca cashna ninajurca: 
30—Cambaj churita huañuchingapaj canllaman llujchimui. Paimi, Baal shuti 
diospaj altartapash urmachishpa, chai altar ladopi Asera shuti huarmi diosman 
rijchajtapash faquishca— ninajurcami. 
31Shina ninajujpimi Joás runaca, paipaj ladopi tucuilla shayanajujcunataca, 
cashna nishpa tigrachirca: —¿Cangunachu Baal shuti diospaj randi 
shayarishpa, fiñashpa rimashun ninguichi? ¿Mitsashpa jarcashpachu paimanda 
shayarijushun ninguichi? Maijambash paimanda fiñashpa rimajca, cunan 
tutamandallata huañuchun. Diospacha cashpaca, paipaj chai altarta 
urmachishca runataca, paillata fiñashpa llaquichijuchun saquichilla— nircami. 
32Gedeondaca, chai punllallatami, Jerobaal shutita shutichirca. Chai shutica, 
Baal shuti diospaj altarta Gedeón urmachishcamandaca: “Baal shuti diosllata, 
paita fiñashpa llaquichijuchun” nijunmi. 
33Ashtahuangarin tucui madianitacuna, amalecitacuna, indi llujshimuj lado 
llactamanda runacunaca, shujllashnallami tandanajurca. Paicunaca, Jordán 
yacuta chimbamushpami, Jezreel shuti pugru pambapi carpacunata 
shayachishpa tianajurca. 
34Shinamandami Mandaj Diospaj Espíritu, Gedeón runapajman shamurca. 
Cachuta pai huacachijpimi, Abiezer runapaj miraicunaca paihuan 
tandanajurca. 
35Tucui Manasés aillumambash villachun villajcunata cachajpimi, paicunapash 
Gedeonhuan tandanajurca. Shinallata Aser, Zabulón, Neftalí shuti 
aillucunamambash villachun cachajpimi, paicunapash tuparingapaj 
llujshimurca. 
36Chai jipami Gedeón runaca, Taita Diosta cashna nirca: “Can nishcashnallata, 
israelcunataca ñuca maquihuan quishpichina cajpica, 

37ricui cai trillana pambapimi, llama milmata churagripani. Caya 
tutamandapaca, chai milmatalla jamzi paramuhuan mutiyachishpa, chai 
muyundi alpaca chaquishca pacarijpica, can nishcashnallata israelcunataca 
ñuca maquihuan quishpichinatami yachasha” nircami. 
38Chashna nishcashnallatami tucurca. Cayandi tutamanda jatarishpa, chai 
milmata capijpica, milma mutiyashcamandaca, shuj jatun tasta junda yacumi 
llujshirca. 
39Ashtahuangarin Gedeonga, Taita Diostaca cashnami nirca: “Cutin canda 
cashna rurapai nishpa mañajpica, ama nina japirinshna fiñaripanguichu. 
Cunambash, cutinmi cai milmahuan yachangapaj munapani. Cunan tutaca, 
chai muyundi alpataca jamzi paramuhuan mutiyachishpa, milmatalla 
chaquishcata pacarichipairi nipanimi” nircami. 
40Chai tutapash Taita Diosca, Gedeón runa mañashcashnallatami rurarca. 
Milmallami chaquishca pacarishca carca. Jamzi paramuca, chai muyundi 
tucuilla alpatami mutiyachishca carca. 

Jueces 7 

Gedeón shuti runami, madianitacunata mishashca 

1Jerobaal nishca Gedeón shuti runaca, paipaj tucui gentecunandi, tutamandata 
jatarishpa rishpami, Harod shuti pugyu ladopi carpacunata shayachishpa 
tiajurca. Madianitacunaca, jahua ladomanmi More shuti urcu ashtahuan chai 
lado pugru pambapi carpacunata shayachishpa tianajurca. 
2Chaipimi Mandaj Diosca, Gedeondaca cashna nirca: “Madianitacunata 
cangunapaj maquipi ñuca churangapaca, canhuan tandanajushca gentecunaca 
ashtacapachami. Paicuna mishashpaca: ‘Ñucanchi maquihuan mishashpami 
quishpirircanchi’ nishpami, israelcunaca ñucata fiñashpa, paicunallata 
alichirinajunga. 
3Chaimanda cunanga, tucui gentecuna uyajta cashna nishpa villachun mandai: 
‘Maijambash manllashpa chujchunajushpaca, tutamandata jatarishpa, cai 
Galaad urcumandallata huasiman tigraichilla’ nishpa villachun mandai” 

nircami. Chai jipami, chai gente puramandaca, ishcai chunga ishcai huaranga 
runacuna tigrarca. Chaipica, chunga huaranga runacunallami puchurca. 
4Mandaj Diosca, Gedeondaca cutinmi cashna nirca: “Gentecunaca 
taucacunarami. Chaimanda yacu ladoman pushailla. Chaipimi, imatalla 
ruranata ricuchisha. Maijandami ñuca: ‘Cai runaca, canhuan ringami’ nijpica, 
chai runaca canhunami ringa. Ashtahuangarin: ‘Cai runaca, na canhuan 
ringachu’ nijpica, chai runaca na ringachu” nircami. 
5Shina nijpimi Gedeón runaca, gentecunataca yacu ladoman pusharca. 
Chaipimi Mandaj Diosca, Gedeondaca cashna nirca: “Maijanmi jalluhuan 
alcushna lambishpa yacuta ufian, chaitami shicanyachina cangui. Shinallata 
maijambash cungurishpa, yacuta ufiajcunatapashmi shicanyachina cangui” 
nircami. 
6Yacuta maquihuan japishpa lambijcunaca, quimsa patsaj runacunallami carca. 
Tucui caishuj gentecunaca cungurishpami, yacuta ufianajurca. 
7Chaimandami Mandaj Diosca, Gedeondaca cashna nirca: “Yacuta lambishpa 
ufiaj, cai quimsa patsaj runacunahuanmi quishpichisha. Madianitacunataca, 
paicunapaj maquipimi churasha. Tucui caishuj gentecunaca, paicunapaj 
huasiman tucuilla tigrachunlla” nircami. 
8Gedeón runaca, gentecunapaj ima minishtirishcacunata paicunapaj 
trompetacunata saquichishpami, tucui chaishuj israelcunataca, paicunapaj 
carpacunaman tucuillata cacharca. Chai quimsa patsaj runacunatallami 
shuyachirca. Madianitacunaca, ura pugru pambamanmi carpacunata 
shayachishpa tianajurca. 
9Chai tutatami, cashna tucurca: Mandaj Diosca, Gedeondaca cashnami nirca: 
“Jatarishpa, madianitacuna tianajuj carpacunaman urai rilla. Paicunataca, 
cambaj maquipimi churarcani. 
10Chaiman urai ringapaj manllashpaca, canda servij Fura shuti runahuan 
paicunapaj carpacunaman urai rilla. 

11Chaipica, paicuna imatalla parlanajujtami uyangui. Chaita uyashpaca, 
cambaj maquipash ashtahuan shinlli tucushpami, carpacunaman urai ringui” 
nircami. Shina nijpimi Gedeón runaca, paita servij Fura shuti runahuan urai 
rishpa, macanajunacunata charishcalla tianajuj gentecunapaj carpa 
ladocunaman rirca. 
12Chaipica madianitacuna, amalecitacuna, indi llujshimuj ladoman causanajuj 
gentecunaca, langosta jurucunashnami ashtacapacha jundarianajurca. 
Paicunapaj camellocunapash, mama cucha manñapi tiaj t'iyu alpashnami, 
maitapash na cuentai ushanalla ashtacapacha carca. 
13Chai runacuna tianajuj ladoman Gedeón runa chayashpami, shuj runa pai 
muscushcata, paipaj cumbaman cashna parlajujta ñapash uyarca: —Ricui, 
ñucami cashna muscurcani: Shuj cebada tanda urai calpamushpami, cai 
ñucanchi madianitacunapaj carpacunaman chayamurca. Chashna 
chayamushpaca, shuj carpapi huactarishpa, tucuilla urmachijtami 
muscurcani— nijurcami. 
14Shina parlajpimi caishuj runaca, cashna nishpa tigrachirca: —Caica, na 
yangachu canga. Caica, israelpura Joás shuti runapaj churi Gedeonbaj 
espadami canga. Taita Diosca, ñucanchi cai madianitacunatami, carpacunapi 
tucui imalla tiajcunandi, Gedeonbaj maquipi churashca— nircami. 
15Muscushcatapash, chai muscui ima cajtapash parlanajujta uyashpami 
Gedeonga, Diosta alicachirca. Chai jipaca, israelcuna tianajuj carpacunaman 
tigrashpami, cashna nirca: —Jatarichi, Mandaj Diosmi carpacunapi tianajuj 
madianitacunataca, ñucanchi maquipi churashca— nircami. 
16Shina nishpami, chai quimsa patsaj runacunataca, quimsapi shicanyachirca. 
Paicunamanmi trompetacunatapash, chushaj funducunatapash, rupajuj 
michunda chai funducunapi churashpa tucuillaman curca. 
17Chai jipaca, cashnami nirca: —Ñucata ali ricushpa, ñuca imashna 
rurajunshnallata ruranguichi. Ricuichi, carpacunata shayachishca chimba 

ladoman ñuca chayajpimi, cangunapash ñuca imashna ruranshnallata rurana 
canguichi. 
18Ñucapash, ñucahuan tucui rinajuj runacunapash, trompetata huacachijpica, 
cangunapash tucui carpa muyundicunapi trompetata huacachinguichilla. Chai 
jipaca: ‘¡Mandaj Diosmandapash, Gedeonmandapashmi macanajugrinchi!’ 
nishpa caparinguichi— nircami. 
19Chaupi tutamanda cuidaj soldadocunapaj cuidana horas chayajpi, paicuna 
cuidai callarinajujpimi Gedeón runaca, paihuan rinajuj patsaj runacunandi, 
carpacunata shayachishca tianajuj ladoman chayarca. Chaiman chayashpaca, 
trompetata huacachishpami, maquipi charinajushca funducunatapash 
faquinajurca. 
20Quimsapi shicanyarishpa tandanajushca runacunaca, trompetata 
huacachishpami, funducunatapash faquirca. Shina rurashpaca, lluqui 
maquipica michunda chaririaj, ali lado maquipica huacachinajuj trompetata 
chaririajmi: “¡Mandaj Diospaj, Gedeonbaj espadamandami macanajugrinchi!” 
nishpa caparinajurca. 
21Paicunaca, paicuna shuyanajushca pushtupillatami, carpacunata 
shayachishca muyundipica, shinllitapacha tucuicuna shayanajurca. Chaita 
ricushpami, madianita soldadocunaca manllashpa, caparishpa tucuilla 
calpashpa pacajugrinajurca. 
22Chai quimsa patsaj runacuna trompetata huacachingacamanmi Mandaj 
Diosca, tucui carpacunapi cumba puratallata caishujta, chaishujta 
espadacunahuan macanajuchirca. Shinamandami madianita soldadocunaca, 
Zerera shuti puebloman rina ñanda rishpa, Bet-sita shuti pueblocaman, 
shinallata Tabat shuti pueblohuan, Abel-mehola shuti pueblohuan 
linderocaman calpanajurca. 
23Israelcunaca, Neftalí, Aser, tucui Manasés aillucunahuan tandanajushpami, 
madianitacunataca catinajurca. 

24Gedeonga, Efraín aillupaj tucui urcumambashmi, cashna villachun 
villajcunata cacharca: “Cangunaca, madianitacunata tuparingapaj urai richi. 
Jordán yacuta chimbai ushanalla, Bet-bara shuti pushtucaman rishpa, paicuna 
nara chayajpillata chaipi shuyagrichi” nichunmi cacharca. Shina villajpimi, 
Efraín aillu runacunaca tucuicuna tandanajushpa, Jordán yacuta chimbai 
ushanalla, Bet-bara shuti pushtupi shuyanajurca. 
25Chaipimi, madianitacunata mandaj Oreb shuti, Zeeb shuti ishcai runacunata 
japirca. Oreb shuti runataca, Oreb shuti jaca rumi ladopimi huañuchirca. Zeeb 
shuti runataca, uvasta cutana Zeeb shuti pushtu ladopimi huañuchirca. 
Madianitacunata huañuchingapaj catishca jipaca Oreb shuti, Zeeb shuti 
runacunapaj umacunata apashpami, Jordán yacu chimba ladoman, 
Gedeonbajman shamunajurca. 

Jueces 8 

Gedeón shuti runaca, Madián shuti llactata jatun mandajcunatami prezu 
japijushca 

1Ashtahuangarin Efraín aillu runacunaca, Gedeón runataca cashnami 
ninajurca: —¿Imashpata ñucanchitaca cashna rurangui? Canga, 
¿madianitacunahuan macanajungapaj rijushpatachu, ñucanchitaca na 
cayarcangui?— nishpami, shinllita rimanajurca. 
2Paicunataca, cashna nishpami tigrachirca: —Cangunahuan chimbapurashpa 
ricujpica, ¿ñucaca imatata rurashcani? ¿Nachu Efraín aillu runacuna 
pallajushca, Abiezer shuti runapaj miraicuna cozechashcataca ashtahuan yali 
ali? 
3Madián llactata mandaj Oreb shuti, Zeeb shuti runacunataca, Taita Diosmi 
cangunapaj maquipi churashca. Canguna cashna rurashcahuan 
chimbapurajpica, ¿ñucaca imatata rurashcani?— nircami. Gedeón runa 
chashna aliguta rimajpimi, Efraín aillu runacunaca paita fiñashca cashpapash, 
ali tucurca. 

4Gedeón runaca, paihuan pushamushca quimsa patsaj runacunandimi, Jordán 
yacuman shamushpa chimbanajurca. Paicunaca shaijushcacuna cashpapash, 
ashtahuan catishpa rinajurcallami. 
5Shinamandami, Sucot pueblopi causajcunataca, cashna nirca: —Ñucata 
catimunajuj gentecunamanmi, ashalla tandagutallapash carapaichi nipanimi. 
Paicunaca, Madián llactata jatun mandaj Zeba shuti, Zalmuna shuti runacunata 
catishpami ninanda shaijushca— nircami. 
6Sucot shuti pueblota mandajcunaca, cashna nishpami tigrachinajurca: —
Cambaj soldadocunaman tandatallapash carangapaca, Zeba shuti, Zalmuna 
shuti runacunatapash, ¿ñachu cambaj maquipi charingui?— ninajurcami. 
7Shina nijpimi Gedeón runaca, cashna nirca: —Zeba shuti, Zalmuna shuti 
runacunatapash, Mandaj Dios ñuca maquipi churajpica cashacunahuan, 
jichushca pambapi tiaj racu cashacunahuanmi, cangunataca astishpa 
chugrichisha— nircami. 
8Chai pueblomandaca, Peniel shuti pueblomanmi vichai rirca. Chaiman 
chayashpapash, chashnallatami nijurca. Peniel shuti pueblopi causajcunapash, 
Sucot shuti pueblopi causajcunashnallatami rimashpa tigrachirca. 
9Shina nijpimi Gedeón runaca, Peniel shuti pueblopi causajcunatapash, cashna 
nishpa rimarca: —Imapash na tucushpa aliguta tigramushpaca, cai torretami 
urmachisha— nircami. 
10Zeba shuti, Zalmuna shuti runacunapash, Carcor shuti pambapimi carca. 
Paicunahuanga, chunga picha huarangashna paicunapaj soldadocunapashmi 
chaipi carca. Paicunaca, indi llujshimuj ladoman causaj soldadocunamanda 
puchushca tucui runacunami carca. Espadahuan macanajunata ali yachaj, 
patsaj ishcai chunga huaranga runacunami huañushca carca. 
11Gedeón runaca, carpacunata shayachishpa causanajuj gentecunapaj ñandami 
vichai rirca. Chai carpacunaca Noba shuti, Jogbeha shuti pueblocunamandaca, 
indi llujshij ladomanmi carca. Chaipica, soldadocunaca na cuidanajurcachu. 

12Zeba shuti, Zalmuna shuti runacunapash pacajushpa calpanajujpimi, Gedeón 
runaca catirca. Madián shuti llactata jatun mandaj Zeba shuti, Zalmuna shuti 
runacunatapash japijpimi, tucui chai soldadocunaca ninanda manllarinajurca. 
13Joás runapaj churi Gedeón runaca, nara indi llujshijpillatami, chai 
macanajuimandaca tigramurca. 
14Chaimanda tigrajushpami, Sucot shuti pueblopi causanajuj puramanda 
chairalla viñai shuj huambrata japishpa tucuita tapuchirca. Shina tapuchijpimi 
paica mandajcunapaj shutitapash, Sucot shuti pueblota mandaj rucucunapaj 
shutitapash escribishpa curca. Paica, canchis chunga canchis shuticunatami 
escribishpa curca. 
15Gedeón runaca, Sucot shuti pueblopi causajcunapajman yaicushpami, cashna 
nirca: —Ricuichi, Zeba shuti, Zalmuna shuti runacunapash caipimi. Cangunaca 
cai runacunamandami, cashna nishpa llaquichihuarcanguichi: ‘Ninanda 
shaijushca cambaj cai runacunaman tandatallapash carangapaca, Zeba shuti, 
Zalmuna shuti runacunatapash, ¿ñachu cambaj maquipi charingui?’ 
nircanguichimi— nircami. 
16Shina nishpami Gedeón runaca, cashacunatapash, jichushca pambapi tiaj 
racu cashacunatapash japishpaca, chai pueblopi mandaj rucucunatapash, Sucot 
shuti pueblopi causajcunatapash, chai cashacunahuan astirca. 
17Shinallata Peniel shuti pueblopi tiaj torreta urmachishpami, chai pueblopi 
causajcunatapash huañuchirca. 
18Chai jipami Gedeón runaca, Zeba shuti, Zalmuna shuti runacunataca, cashna 
nirca: —Tabor shuti urcupi canguna huañuchishca runacunaca, ¿imashna 
ñavitata charirca?— nircami. Shina nijpimi paicunaca, cashna nishpa 
tigrachirca: —Cambaj ñavishnallami carca. Paicunaca, tucuicunami jatun 
mandajpaj churicunashnalla carca— ninajurcami. 
19Shina nijpimi Gedeón runaca, cashna nirca: —Paicunaca, ñuca 
huauquicunamari carca. Ñuca mamapaj churicunami carca. ¡Mandaj Diosca 

causajumbachamari! Paicunata canguna na huañuchishca cajpica, ñucapash 
cangunataca na huañuchimanllu carcani— nircami. 
20Shina nishpami Gedeón runaca, Jeter shuti paipaj punda churitaca: —Jatari, 
caicunata huañuchi— nishpa mandarca. Ashtahuangarin chairalla viñai 
huambraguca, espadata alichinamanda na llujchircachu. Chairalla huambragu 
cashpami, manllashpa na llujchi usharca. 
21Chaimandami Zeba shuti, Zalmuna shuti runacunapash, Gedeondaca cashna 
ninajurca: —Ñucanchitaca, canllata jatarishpa huañuchillayari. Shinlli runa 
cajtaca, imatapash rurajta ricushpallami yacharin— ninajurcami. Shina 
nijpimi, Gedeón runaca jatarishpa, Zeba shuti, Zalmuna shuti runacunataca 
huañuchirca. Chai jipaca, camellocunapaj cungapi huarcushca lunashnalla 
juyaillacunatami japirca. 
22Israelcunaca, Gedeondaca cashnami ninajurca: —Madián shuti llacta 
runacunapaj maquimandaca, canmi quishpichircangui. Shina cashcamanda 
cambash, cambaj churipash, cambaj nietopash, ñucanchita mandaj 
tucupaichilla— ninajurcami. 
23Ashtahuangarin Gedeón runaca, cashna nishpami tigrachirca: —Ñucaca, 
cangunataca na mandashachu. Ñuca churipash, na mandangachu. Mandaj 
Diosllami cangunataca mandanga— nircami. 
24Gedeón runaca, cashnatapashmi nirca: —Ñucaca, caitallami mañangapaj 
munapani: Chai runacunata quichumushca zarcillocunatalla, tucuicuna 
ñucaman cuhuaichi— nircami. (Paicunaca, ismaelitacuna cashpami, oro 
zarcillocunata churajushcacuna carca). 
25Shina mañajpimi paicunaca: —Ñucanchica, tucui munaihuan 
cupashunllami— nishpa, shuj fachata mandarca. Chai fachapimi, 
quichumushca zarcillocunataca, tucuicunallata churanajurca. 
26Pai mañashca chai oro zarcillocunata, chunga ishcai kilo chaupitashna pezaj 
oromi carca. Orota rurashca juyailla churajunacunataca, uchillacunata 
jatungunatapash Madián shuti llactata jatun mandajcuna apamushca morado 

juyailla churajunacunatapash, camellocunapaj cungamanda llujchishca 
juyailla huatashcacunatapash, na pezarcachu. 
27Gedeón runaca, chai orohuanga efod nishcata rurachishpami, pai causajuj 
Ofra shuti pueblopillata alichirca. Chai pueblopimi tucui israelcunaca, chai 
efodtara mañagrishpa, culquimanda huainayaj huarmishna tucunajurca. Chai 
efodca, Gedeón runapajpash, paipaj huasi ucu purapajpash, nitijachinshna 
pandachingapajmi carca. 
28Shinami madianitacunaca, israelcunapaj ñaupajpica ninanda llaquichi 
tucushpa causanajurca. Chai punllamandapacha, na ashtahuan 
macanajungapaj shayarircachu. Chai llactaca, Gedeón shuti runa causajui 
punllacunapica, chuscu chunga huatatami, casilla aliguta samajurca. 
29Joás shuti runapaj churi Jerobaal nishca Gedeón runaca, cutin tigrashpami, 
paipaj huasipi causagrirca. 
30Gedeón runaca, canchis chunga churicunatami charirca. Paica, tauca 
huarmicunata charishpami, paipaj miraicunata saquirca. 
31Siquem shuti pueblopi charishca caishuj huarmihuambashmi, Gedeón runaca 
shuj churita charirca. Paitaca, Abimelec shutitami shutichirca. 
32Joás runapaj churi Gedeón runaca, rucupipachami huañurca. Pai huañujpica, 
Ofra shuti pueblopi, paipaj taita Joás runata pambashcapillatami pambarca. 
Chai pueblopica, Abiezer shuti runapaj miraicunami causanajurca. 
33Ashtahuangarin Gedeón runa huañushca jipaca, cashnami tucurca: 
Israelcunaca, cutinmi Baal shuti dioscunata catishpa, culquimanda huainayaj 
huarmishna tucunajurca. Paicunapaj dios cachunga, Baal-berit shuti diostami 
agllarca. 
34Israelcunaca, paicunapaj muyundipi causanajuj paicunata tucui fiñajcunapaj 
maquimanda cacharichij, paicunata Mandaj Taita Diostaca na yarinajurcachu. 
35Shinallata Jerobaal nishca Gedeón runa, ima alicunata israelcunaman 
rurashcamandaca, paipaj huasi ucu purataca na pashi ninajurcachu. 

Jueces 9 

Abimelec shuti runami mandajushca 

1Jerobaal shuti runapaj churi Abimelec shuti runaca, paipaj mamapaj 
turicunahuan parlangapajmi, Siquem shuti puebloman rirca. Chaipi 
paicunahuan parlashpami, paipaj mamapaj taitamanda huasi ucupura tucui 
familiacunataca, cashna nijurca: 
2—Ñucami, Siquem shuti pueblopi tucui causajcuna uyajta cashna nichun, 
cutin cutin mañapani: ‘¿Cangunapaj yuyaipica, cai Siquem shuti pueblopi 
causajcunataca, Jerobaal shuti runapaj tucui canchis chunga churicuna 
mandanachu ali, na cashpaca shujlla mandaj tianachu ali? Ñucapash, 
cangunapaj tullullata, cangunapaj aichallata cajtaca yarinami canguichi’ 
nipaichiyari— nijurcami. 
3Shina nijpimi, Siquem shuti pueblopi tucui causajcuna uyajta, Abimelec shuti 
runapaj randi tucui chai shimicunata rimanajurca. Chaimandami tucui 
paicunapaj shungupica, paitalla ashtahuan yarinajurca. Paicunaca: “Abimelec 
shuti runaca, ñucanchi huauquimari” ninajurcami. 
4Paicunaca, Baal-berit shuti diospaj huasimandaca, pusaj patsaj gramota pezaj 
culquitami cunajurca. Chai culquita japishpami Abimelec runaca, imata 
rurangapajpash na munaj, yanga purij runacunaman chai culquita cushpa 
pusharca. 
5Abimelec runaca, paipaj taita Jerobaal shuti runa causashca Ofra shuti 
puebloman rishpami, paipaj canchis chunga huauquicunataca, shuj rumi 
jahuapilla huañuchirca. Chai churicunamandaca, Jerobaal shuti runapaj Jotam 
shuti jipa churillami pacajushpa quishpirirca. 
6Shinamandami, Siquem shuti pueblopi tucui causajcunaca, Milo nishca 
huasipi tucui causajcunandi, Siquem shuti pueblo ladollapi shuj jatun pilar 
shayajuj pambapi tandanajurca. Chaipimi Abimelec shuti runataca, jatun 
mandaj cachun agllanajurca. 

7Jotam shuti runaman chaita villajpimi, Gerizim shuti urcu jahua umaman 
rirca. Chaipi shayarishpami, ninandapacha caparishpa cashna nirca: “Siquem 
shuti pueblomanda runacuna, ñuca nishcata uyahuaichi. Shina uyajpica, Taita 
Diospash cangunata uyangami. 
8Shuj punllami quirucunaca, jatun mandajta charishun nishpa, olivos 
quirutaca: ‘Ñucanchita jatun mandaj tucupai’ ninajurca. 
9Ashtahuangarin olivos quiruca, cashna nishpami tigrachirca: ‘¿Quirucunata 
jatun mandaj tucungapajllachu, ali aceiteta fucunata saquisha? Ñucamandami 
Taita Diospash, runacunapash alicachi tucunajun’ nircami. 
10Chai jipami quirucunaca, jigos yurataca: ‘Can, ñucanchi jatun mandaj 
tucupai’ ninajurca. 
11Jigos yurapash, cashna nishpami tigrachirca: ‘¿Quirucunata jatun mandaj 
tucungapajllachu, ali mishquilla jigosta fucunata saquishpa risha?’ nircami. 
12Chai jipaca quirucunaca, uvas yuratami: ‘Ñucanchita jatun mandaj tucupai’ 
ninajurca. 
13Uvas yurapash, cashna nishpami tigrachirca: ‘¿Quirucunata jatun mandaj 
tucungapajllachu Taita Diostapash, runacunatapash cushichij llullu vino 
llujshina uvasta fucunata saquishpa risha?’ nircami. 
14Chaimandami tucuilla quirucunaca, casha yurata: ‘Can, ñucanchita jatun 
mandaj tucupailla’ ninajurca. 
15Chai quirucunataca, chai casha yurapashmi cashna nishpa tigrachirca: 
‘Cangunata jatun mandaj cachun, na llullashpa ñucata agllanajushpaca, ñuca 
llandujuj ucupi llanduj shamuichi. Na cashpaca, ñucamanda nina 
llujshishpami, Líbano shuti urcupi tiaj cedro yuracunataca tucuchinga’ nircami. 
16Cunanga, Abimelec shuti jatun mandaj cachunga, ¿na umashpa ima 
nalitapash na rurana yuyaihuanllu churarcanguichi? ¿Jerobaal shuti runa 
cangunata juyashpa imatapash rurashcashnallatachu, cangunapash paipaj 
huasi ucu puracunaman aliguta rurarcanguichi? 

17(Ashtahuangarin ñuca taitami, cangunamanda macanajurca. Madián shuti 
llacta runacunapaj maquimanda cacharichingapaca, huañunatapash na 
manllashpami macanajurca. 
18Cunanga cangunaca, ñuca taitapaj huasi ucu puracunata fiñashpa 
jatarishpami, ñuca taitapaj canchis chunga churicunataca, shuj rumi jahuapilla 
huañuchishcanguichi. Chai jipaca, ñuca taitata servij huarmipaj churi 
Abimelec shuti runataca, cangunapaj huauqui cajpimi Siquem shuti pueblopi 
causajcunata jatun mandaj cachun churashcanguichi). 
19Cunanga, Jerobaal shuti runatapash, paipaj huasi ucu puracunatapash na 
umashpa, ima nalitapash na rurana yuyaihuan chashna rurashca cashpaca, 
Abimelec shuti runahuan cushijuichilla. Shinallata paipash, cangunahuan 
cushijuchunlla ninimi. 
20Ashtahuangarin na chashna cajpica, Siquem shuti pueblopi causajcunata, 
Milo nishca huasipi causajcunataca, Abimelec shuti runamanda nina 
llujshinshna tucuchishpami ali canman. Na cashpaca, Siquem shuti pueblopi 
causajcunamandapash, Milo nishca huasipi causajcunamandapash, nina 
llujshinshna Abimelec shuti runata tucuchishpami ali canman” nijurcami. 
21Jotam shuti runaca, paipaj huauqui Abimelec shuti runata manllashpami, 
Beer shuti puebloman pacajungapaj rishpa, chaipi causajurca. 
22Abimelec runaca, israelcunataca ña quimsa huatatami cazuchishpa 
mandajurca. 
23Chai jipami Taita Diosca, Abimelec shuti runahuan Siquem shuti pueblopi 
causajcunahuan fiñanajuchij, nali shuj ayata cacharca. Chaimandami, Siquem 
shuti pueblopi causajcunaca, Abimelec runata fiñashpa jatarirca. 
24Jeroboaal shuti runapaj canchis chunga churicunata huañuchishpa, paipaj 
huauquicunata yahuarta jichashcamanda chai yahuarca, paicunapaj huauqui 
Abimelec runapaj jahuapillata urmachunmi, chashna jatarirca. Shinallata 
paipaj huauquita huañuchijuchun shinllichishca, chai Siquem shuti pueblopi 
causanajuj runacunapaj jahuapipashmi, llaqui shamuna carca. 

25Siquem shuti pueblopi causajcunaca, loma jahua umacunapimi, pacalla 
chapajcunata churarca. Paicunami, paicunapaj ladolla ñangunata tucui 
yalijcunataca, imatalla charishcata shuhuashpa llaquichinajurca. Shina 
ruranajujtami, Abimelec runaman villanajurca. 
26Shinallata Ebed shuti runapaj churi Gaal shuti runami, paipaj 
huauquicunandi, Siquem shuti puebloman shamushpa chaipi quedarca. 
Chaimandami chaipi causajcunaca, chai runatalla yarianajurca. 
27Paicunaca, uvas chagracunaman llujshishpa paicunapaj uvasta pallashpami, 
chai uvasta sarushpa fiestata ruranajurca. Chaipica, paicunapaj dioscunapaj 
huasiman yaicushpami micushpa, ufiashpa Abimelec runataca, ima llaquipash 
japishpaca alichari canman ninajurca. 
28Ebed shuti runapaj churi Gaal shuti runaca, cashnami nijurca: “Ñucanchi 
paita servingapaca, ¿Abimelec runaca pitayari? ¿Siquem shuti pueblopash, 
imatayari? Abimelec runaca, ¿nachu Jerobaal shuti runapaj churi? Paita 
ayudajpash, ¿nachu Zebul shuti runa? Abimelec runata servingapaj randica, 
Siquem shuti runapaj taita Hamor shuti runapaj miraicunata servishpa 
causashunchi. ¿Imashpata Abimelec runataca, servina canchi? 
29Cai pueblotaca, ñuca mandajushcaiman, Abimelec runataca llujchishpa 
cachaimanllami. Shinallata Abimelectaca, cashnami niman: ‘Tauca 
soldadocunata tandachishpa, ñucahuan macanajungapaj llujshimui’ nimanmi” 
nijurcami. 
30Ebed shuti runapaj churi Gaal shuti runa chashna rimashcata uyashpami, 
chai pueblota mandaj Zebul shuti runaca, nina japirinshna fiñarirca. 
31Chaimandami pipash na yachajta, Abimelec runaman cashna nishpa 
villachun villajcunata cacharca: “Ricui, Ebed shuti runapaj churi Gaal shuti 
runami, paipaj huauquicunandi, Siquem shuti puebloman shamushca. Ricui, 
paicunami cai pueblopi causajcunataca, canda na cazushpa canhuan 
macanajuchun yarichinajun. 



788 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

32Chaimanda cunanga cambash, canhuan tandanajushca cambaj 
soldadocunapash tuta jatarishpa, pambapi pacalla chapajcunata churangui. 
33Cayapaca, indi ña llujshijujhuan, macanajungapaj cai puebloman tutamanda 
ucha shamungui. Gaal shuti runa canhuan macanajungapaj, paipaj 
runacunandi llujshimujpica, cambaj imashna ali cajpipash, chashna 
ruranguilla” nishpa villachunmi cacharca. 
34Shina villajpimi Abimelec shuti runaca, paihuan tandanajushca paipaj tucui 
runacunandi tuta llujshimushpa, chuscupi shicanyarishpa, Siquem shuti 
pueblopi pacalla chapanajuchun churarca. 
35Chaipimi, Ebed shuti runapaj churi Gaal shuti runaca, chai puebloman 
yaicuna punguman llujshimushpa shayarirca. Chaita Abimelec runa 
ricushpami, pacalla chapajushcamandaca, tucui paipaj runacunandi 
llujshimurca. 
36Chai gentecunata Gaal shuti runa ricushpami, Zebul shuti runataca cashna 
nirca: —Ricui, urcucunapaj jahua umacunamandaca tauca runacunami urai 
shamunajun— nircami. Shina nijpimi, Zebul shuti runaca: —Canga, 
urcucunapaj llandutami runacunatashna ricujungui— nishpa tigrachirca. 
37Shina nijpimi Gaal shuti runaca, cutin cashna nishpa rimarca: —Ricui, llacta 
chaupitami ashtaca gentecuna urai shamunajun. Shinallata yachajcuna tiarina 
encina quiru lado ñandapashmi, tandanajushca soldadocuna uriajumunajun— 
nircami. 
38Shina nijpimi Zebul shuti runaca, cashna nishpa tigrachirca: —¿Imashpata 
cunanga, punda rimashcashnalla na rimangui? Canga: ‘Abimelec runaca, paita 
servishpa causangapaca, pitayari?’ nircanguimi. ¿Nachu cai gentecunata 
yangapi churashpa, chashna rimajurcangui? Cunanga llujshishpa, paicunahuan 
macanajugri— nircami. 
39Shina nijpimi Gaal shuti runaca, Siquem shuti pueblopi causajcunata 
pushashpa, Abimelec runahuan macanajurca. 

40Ashtahuangarin Abimelec runa catijpimi Gaal shuti runaca, paicunapaj 
ñaupajmanda pacajushpa calparca. Paicunaca, puebloman yaicuna pungu 
ladocamanmi, ashtacacuna huañushca sirinajurca. 
41Abimelec runaca, Aruma shuti pueblopillami shuyarca. Shinallata Gaal shuti 
runatapash, paipaj huauquicunatapash, Siquem shuti pueblopi ama 
causachunmi, Zebul shuti runaca llujchishpa cacharca. 
42Chai cayandi punllami, cashna tucurca: Siquem shuti pueblopi causajcunaca, 
pambamanmi llujshinajurca. Chaitami, Abimelec runaman villanajurca. 
43Chaimandami paipaj soldadocunataca, quimsapi shicanyachishpa, pacalla 
chapachun pambapi churarca. Siquem shuti pueblomanda gentecuna 
llujshinajujta ñapash ricushpami, Abimelec runaca paicunahuan 
macanajungapaj llujshirca. 
44Abimelec runaca, tandanajushca paipaj soldadocunandi ninanda calpashpa 
catishpami, chai pueblo pungupi shayarigrirca. Shinallata ishcaipi 
tandanajushca caishuj soldadocunaca, pambata rinajujcunata ninanda catishpa 
japishpami huañuchinajurca. 
45Abimelec runaca, chai pueblopi causajcunahuan tucui chai punlla 
macanajushpa, chai pueblota quichushpami, chai pueblopi causajcunatapash 
huañuchirca. Chai pueblotaca llaquinayaita tucuchishpami, chaipica cachita 
shitarca. 
46Siquem shuti pueblo jatun torrepi tianajuj tucui gentecuna chaita 
yachashpami, Berit shuti diospaj huasi shinlli torrepi pacajungapaj 
yaicunajurca. 
47Siquem shuti pueblo torremanda tucui runacuna chaipi tandanajushcatami, 
Abimelec runaman villanajurca. 
48Chaimandami Abimelec runaca, paihuan tandanajushca tucui 
soldadocunandi, Salmón shuti urcuman vichai rirca. Chaiman chayashpami 
Abimelec runaca, shuj jachata japishpa, quirucunamanda shuj malquita 

cuchushpa, rigrapi churarca. Shina rurashpami, paihuan rishca 
soldadocunataca: “Ñuca rurashcata canguna ricushcashnallata, cangunapash 
ucha ruraichi” nirca. 
49Shina nijpimi, tucuicuna quiru malquicunata cuchushpa, Abimelec runata 
catishpa rinajurca. Chai malquicunataca, shinlli torre muyundipi churashpami, 
chai shinlli torretaca chai malquicunahuan rupachinajurca. Chashnami, 
Siquem shuti pueblo torrepi tucui tianajuj jaricunapash, huarmicunapash shuj 
huarangashna gentecuna huañurca. 
50Chai jipami Abimelec runaca, Tebes shuti puebloman rishpa, chai Tebes shuti 
pueblota chaupipi churashpa, macanajushpa quichurca. 
51Chai pueblo chaupipica, ashtahuan shinllita jarcashca shinlli torremi tiarca. 
Chaimanmi tucui jaricunapash, huarmicunapash, chai pueblota tucui 
mandajcunapash yaicushpa, pungucunataca ali vichashpa chai torre jahuaman 
vitsianajurca. 
52Abimelec runaca, macanajushpa chai torre punguman chayashpami, chai 
torre pungupica ninata japichirca. 
53Ashtahuangarin cutana jatun rumi faquirishcata, Abimelec runapaj umapi 
shuj huarmi cacharijpimi, paipaj uma tullu faquirirca. 
54Chaimandami Abimelec runaca, paipaj escudota apashpa purij runataca ucha 
cayashpa, cashna nirca: “Ñucataca, ama shuj huarmimi huañuchishca 
ninajuchun, cambaj espadata surcushpa huañuchihuai” nircami. Shina nijpimi, 
paipaj escudota apashpa purij runa, espadapash huashaman yalijta satijpimi, 
paica huañurca. 
55Israelcunaca, Abimelec runa huañushcata ricushpami, tucuicuna paicunapaj 
huasicunaman tigranajurca. 
56Chashnami Taita Diosca, canchis chunga paipaj huauquicunata Abimelec 
runa huañuchishpa, paipaj taitata nalita rurashcamandaca llaquichirca. 

57Siquem shuti pueblopi causajcuna imashna nalita rurashcashnallatami, Taita 
Diosca paicunamambash tigrachirca. Shinami Jerobaal shuti runapaj churi 
Jotam shuti runa, paicuna llaquita apachun nishpa ninanda nalicachishpa 
villashca shimica pactarca. 

Jueces 10 

Tola shuti, Jair shuti runacunami, israelcunata mandanajushca 

1Abimelec shuti runapaj jipaca, Isacar aillupura Fúa shuti runapaj churi Tola 
shuti runami, israelcunata llaquimanda cacharichingapaj jatarirca. Fúa shuti 
runapaj taitaca, Dodo shutimi carca. Tola shuti runaca, Efraín urcupi tiaj Samir 
shuti pueblopimi causajurca. 
2Paica israelcunataca, ishcai chunga quimsa huatatami mandajurca. Pai 
huañujpica, Samir shuti pueblopillatami pambarca. 
3Paipaj catica, Galaad llactapi causaj Jair shuti runami, mandangapaj jatarirca. 
Paica, ishcai chunga ishcai huatatami, israelcunataca mandajurca. 
4Paica, quimsa chunga churicunatami charirca. Paicunaca, quimsa chunga 
burrocunatami charirca. Chai burrocunapimi tiarishpa purin carca. Galaad 
llactapipash, quimsa chunga pueblocunatami charirca. Chai pueblocunaca, 
cunangamanmi Jair shuti runapaj shutihuanllata. 
5Jair shuti runa huañujpica, Camón shuti pueblopimi pambarca. 
Jefté shuti runami, israelcunataca amonitacunapaj maquimanda cacharichishca 

6Ashtahuangarin israelcunaca, cutinmi Mandaj Diospaj ñaupajpi nalita 
ruranajurca. Paicunaca, Baal shuti, Astarot shuti dioscunatami servinajurca. 
Shinallata Siria llacta dioscunata, Sidón shuti llacta dioscunata, Moab shuti 
llacta dioscunata, amonitacunapaj dioscunata, Filistea llacta dioscunatami 
servinajurca. Paicunaca, Mandaj Diosta saquishpami, paitaca na ashtahuan 
servinajurca. 
7Chaimandami Mandaj Diosca, nina japirinshna fiñarishpa filisteocunapaj, 
amonitacunapaj maquipi churarca. 

8Paicunaca, chai huatacunapimi israelcunataca, pusaj huatacaman ninanda 
llaquichishpa causanajurca. Jordán yacu chimba ladoman tiaj Galaad llactapi 
causanajuj tucui israelcunatapashmi llaquichishpa charirca. 
9Amonitacunapashmi, Judapaj, Benjaminbaj, Efrainbaj aillucunahuan 
macanajungapaj, Jordán yacuta chimbamunajurca. Shinami israelcunaca, 
ninandapacha llaquichi tucunajurca. 
10Chaimandami israelcunaca, Mandaj Diosta cashna nishpa caparishpa 
mañanajurca: “Ñucanchica canda na cazushpami, juchata rurapashcanchi. 
Ñucanchi Taita Diosta saquishpami, Baal shuti dioscunatara servishpa 
causapashcanchi” ninajurcami. 
11Mandaj Diosca, israelcunataca cashna nishpami tigrachirca: “¿Nachu Egipto 
llacta runacuna, amorreocuna, amonitacuna, filisteocuna, 
12Sidón pueblopi causajcuna, amalecitacuna, Maón shuti pueblopi causajcuna 
llaquichinajujpi ñucata mañajpi, paicunapaj maquimanda quishpichircani? 
13Ashtahuangarin cangunaca ñucata saquishpami, shuj dioscunatara 
servinajurcanguichi. Chashnamandami, ñucapash na ashtahuan cacharichisha. 
14Cunanga, cai llaquimanda cacharichijuchunga, canguna agllashca 
dioscunapajman rishpa caparishpa mañagrichilla” nircami. 
15Israelcunaca, Mandaj Diosman cashna nishpami tigrachinajurca: “Juchatami 
rurashcanchi. Ñucanchitaca, cambaj ima ali cajpipash, chaita rurapailla. 
Ashtahuangarin cunan punllagullami, cai llaquimanda cacharichihuai 
nipanchi” ninajurcami. 
16Israelcunaca, paicuna purapi tiaj shuj dioscunata anchuchishpami, Mandaj 
Diosta servinajurca. Shinamandami paica, israelcuna llaquita apanajujta 
ricushpa, ninanda llaquirirca. 
17Shinami amonitacuna tandanajushpa, Galaad llactapi carpacunata 
shayachishpa tianajurca. Shinallata israelcunapash tandanajushpami, Mizpa 
shuti pueblopi carpacunata shayachishpa tianajurca. 

18Chaipimi mandajcunapash, Galaad llactapi causanajuj gentecunapash, 
caishuj chaishuj cashna ninajurca: “Amonitacunahuan macanajuitaca, ¿pita 
callarigrin? Maijambash callarishpaca, Galaad llactapi causanajuj tucui 
israelcunapaj juezmi tucunga” ninajurcami. 

Jueces 11 

1Galaad shuti llactapi causajuj Jefté shuti runaca, macanajunata ali yachaj 
shinlli runami carca. Paipaj mamaca, culquimanda huainayaj huarmimi carca. 
Jefté runapaj taitaca, Galaad shutimi carca. 
2Ashtahuangarin Galaad shuti runapaj huarmica, churicunatami paiman 
ungurca. Chai churicuna viñashpami Jefté runataca, cashna nishpa llujchishpa 
cacharca: “Canga, shuj huarmipaj churi cashcamandami, ñucanchi taitapaj 
huasi ucu purapica, imatapash na japina cangui” ninajurcami. 
3Chaimandami Jefté runaca, paipaj huauquicunamanda pacajushpa rishpa, Tob 
shuti llactapi causajurca. Chaipica, imata rurangapajpash na munaj 
runacunahuan tandanajushpami, paicunahuan llujshin carca. 
4Huaquin huatacuna yalishca jipami, cashna tucurca: Amonitacunami, 
israelcunahuan macanajunajurca. 
5Amonitacuna israelcunahuan macanajuj shamujpimi, Galaad llactata mandaj 
rucucunaca, Tob shuti llactamanda Jefté runata pushamungapaj rinajurca. 
6Chaipimi Jefté runataca, cashna ninajurca: —Amonitacunahuan 
macanajungapaj jacu. Canga, ñucanchita mandaj tucunguillami— ninajurcami. 
7Shina nijpimi Jefté runaca, Galaad llactata mandaj rucucunaman, cashna 
nishpa tigrachirca: —¿Nachu ñucataca na ricunayachishpa, ñuca taitapaj 
huasimanda llujchishpa cachamuhuarcanguichi? ¿Imashpata cunanga llaqui 
japijpilla, ñucapajman shamunguichi?— nircami. 
8Shina nijpimi, Galaad llactata mandaj rucucunaca, Jefté runaman cashna 
nishpa tigrachinajurca: —Ari, shinamandallatami cunanga cambajman cutin 
shamupanchi. Ñucanchihuan rishpa, amonitacunahuan macanajushpa, Galaad 

llactapi causanajuj tucui ñucanchita mandaj tucuchunmi, pushaj 
shamupanchi— ninajurcami. 
9Shina nijpimi Jefté runaca, Galaad llactata mandaj rucucunataca, cashna 
nirca: —Amonitacunahuan macanajuchun, canguna ñucata tigrachijpi, chai 
runacunata ñuca maquipi Mandaj Dios churajpica, ¿cangunata mandaj 
tucushallachu?— nircami. 
10Shina nijpimi, Galaad llactata mandaj rucucunaca, cashna nishpa 
tigrachinajurca: —Can nishcashna ñucanchi na rurajpica, Mandaj Diosllata 
candapash, ñucanchitapash ricupachun— ninajurcami. 
11Shina nijpimi Jefté runaca, Galaad llactata mandaj rucucunahuan shamurca. 
Shina shamujpimi, chai llactapi causajcunaca juez tucushpa, paicunata mandaj 
cachun agllanajurca. Jefté runaca, Mandaj Diospaj ñaupajpi Mizpa shuti 
pueblopica, chai shimicunatami tucuita parlajurca. 
12Jefté runaca villaj runacunatami, amonitacunata jatun mandajman cashna 
nichun cacharca: “Canga, ¿imamandata ñucata fiñashpa, ñuca llactapi 
causajcunahuan macanajungapaj shamungui?” nichunmi cacharca. 
13Shina nijpimi, amonitacunata jatun mandajca, Jefté runa cachashca villaj 
runacunataca, cashna nishpa tigrachirca: “Israelcuna Egiptomanda vichai 
shamunajushpami, Arnón shuti jatun yacumanda callarishpa, Jaboc shuti 
yacucaman, Jordán yacucamambash, ñuca llactata quichurca. Cunanga, na 
macanajushpallata chai llactataca tigrachihuachunlla” nircami. 
14Shina nijpimi Jefté runaca, cutin shuj villaj runacunata, amonitacunata jatun 
mandajpajman cacharca. 
15Paicunataca, cashna nichunmi cacharca: “Jefté runaca, cashnami nin: 
‘Israelcunaca, Moab shuti llacta alpataca na quichushcachu. Amonitacunapaj 
alpatapash na quichushcachu. 

16Israelcunaca, Egiptomanda vichai shamushpami, jichushca pambata 
purishpa, Puca Cuchacaman chayamushca. Chaimandaca, Cades shuti 
pueblomanmi chayamushca. 
17Chaiman chayashpami, Edom shuti llactata jatun mandajtaca: Ñucami, 
cambaj llactata yalingapaj ñanda mañachi nipani nichunmi, villaj runacunata 
cachashca. Ashtahuangarin Edom llactata jatun mandajca, na uyashcachu. 
Shinallata Moab llactata jatun mandajpajmambashmi cachashca. Paipash, na 
uyangapaj munashcachu. Chaimandami israelcunaca, Cades shuti 
pueblopillata quedashca. 
18Chai jipaca, jichushca pambata rishpami, Edom llactata, Moab llactata 
muyushca. Moab llactamandaca, indi llujshimuj ladota shamushpami, Arnón 
shuti jatun yacu chimba ladopi carpacunata shayachishpa tianajushca. Arnón 
shuti yacuca, Moab llactapaj cajpimi, Moab llactaman yaicuitaca na ushashca. 
19Chaipi cashpami israelcunaca, amorreocunata jatun mandaj Sehón shuti 
runapajman, villaj runacunata cachashca. Paica, Hesbón shuti pueblopimi 
jatun mandaj carca. Paicunataca: Ñucanchi llactaman chayangapaj, cambaj 
llacta ñanda mañachi nipanimi nichunmi cachashca. 
20Ashtahuangarin Sehón shuti runaca, israelcunataca na crishpami, paipaj 
llactata yalichunga na saquishca. Ashtahuangarin Sehón shuti runaca, tucuilla 
paipaj soldadocunata tandachishpami, Jahaza shuti pueblopi carpacunata 
shayachishpa tianajurca. Shina tandachishpami, israelcunahuan 
macanajushca. 
21Shina cajpipash israelcunata Mandaj Taita Diosca, Sehón shuti runatapash, 
paipaj tucuilla gentecunatapash, israelcunapaj maquipimi churarca. Shina 
churajpi mishashpami israelcunaca, chai llactapi causanajuj amorreocunapaj 
tucui llactata japinajushca. 
22Amorreocunapaj tucui llactatapash, Arnón shuti jatun yacumandaca, Jaboc 
shuti jatun yacucaman, shinallata jichushca pambamandaca, Jordán 
yacucamanmi japinajushca. 

23Shina cashpaca, ¿israelcunata Mandaj Taita Diosllata, pai agllashca 
israelcunapaj ñaupajpi, amorreocunata quichushca alpatachu canga, paita 
cutin quichungapaj munangui? 
24Quemos shuti cambaj dios canman cujpica, ¿nachu cambash japinguiman? 
Shinallatami, ñucanchita Mandaj Taita Dios ñucanchi ñaupajpi alpata 
quichushcataca, ñucanchi japina canchi. 
25Cunanga, canga Zipor shuti runapaj churi, Moab llactata jatun mandaj Balac 
shuti runataca, ¿imapillapash yalichu cangui? ¿Paica, israelcunataca 
imatallapash nircachu, na cashpaca, israelcunahuan macanajurcachu? 
26Israelcunaca, Hesbón shuti, Aroer shuti pueblocunapi, chai muyundi uchilla 
llactacunapi, Arnón shuti yacu manñapi tiaj tucui pueblocunapica, quimsa 
patsaj huatatami causashca. Shina cashpaca, ¿imashpata na chai 
huatacunapillata cutin quichurcanguichi? 
27Shina cashpaca canda fiñashpaca, ima juchatapash na rurashcanichu. 
Ashtahuangarin canmi ñucata fiñashpa ñucahuan macanajushpa, ñucata 
llaquichingui. Cunanga, Mandaj Dios ñucanchi juez cashcamandaca, ñucanchi 
israelcunatapash, amonitacunatapash, ishcandi ladota ricushpa paillata 
llaquichijuchunlla’ ninmi” nichunmi cacharca. 
28Ashtahuangarin amonitacunata jatun mandaj runaca, Jefté runa aliguta 
yarishpa villachun cachashcataca, na cazurcachu. 
29Mandaj Diospaj Espiritumi, Jefté runapajman shamurca. Shinamandami 
Galaad llactata, Manasés llactatapash yalishpa, Galaad llactallapita tiaj Mizpa 
shuti puebloman tigrarca. Galaad llactapi tiaj Mizpa shuti pueblomandaca, 
amonitacunapajmanmi yalirca. 
30Chaipi cashpami Jefté runaca, Mandaj Diosman imagutapash 
carashapachami nishpa cashna nijurca: “Amonitacunataca, ñuca maquipimi 
churangui. Shina churajpi, 



797 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

31macanajuita mishashpa tigrajujpi, ñucata tuparingapaj ñuca huasi 
pungumanda maijambash punda llujshimushpaca, Mandaj Diospajmi canga. 
Chaitaca, canman cushpami tucuillata rupachisha” nijurcami. 
32Amonitacunahuan Jefté runa macanajugrijpimi, Mandaj Diosca paipaj 
maquipi churarca. 
33Jefté runaca ashtacacunata huañuchishpami, Aroer shuti pueblomanda, 
Minit pueblocaman, ishcai chunga pueblocunata quichurca. Uvas tarpushca, 
yacu tiaj juyailla alpacunatapashmi quichurca. Shinami israelcunaca, 
amonitacunata cazuchishpa causanajurca. 
34Macanajuita mishashpa, Mizpa shuti pueblopi tiaj paipaj huasiman Jefté runa 
tigrajujpica, paipaj ushimi panderocunata huactashpa, bailashpa tuparingapaj 
ñapash llujshimurca. Jefté runaca, na ashtahuan huahuacunata charircachu, 
chai ushigutallami charirca. Paipaj shujlla ushigumi carca. 
35Paipaj ushigu llujshimujta ricushpami Jefté runaca, pai churajushcata 
liquishpa, cashna nirca: —¡Aij ñuca ushigulla, jatun llaquipipachamari 
churahuangui! Canllatami, ñuca jatun llaquita apachun cuhuangui. Mandaj 
Diosmanmi cushapachami nircani. Chaitaca, na saqui ushanichu— nircami. 
36Shina nijpimi paipaj ushica, cashna nirca: —Ñuca taitalla. Mandaj Diosman 
imagutapash carashapachami nishca cashpaca, imashna can nishcashnallata 
imatapash rurahuailla. Mandaj Diosca, canda fiñaj amonitacunataca, paicuna 
canda llaquichishcashnallatami llaquichishca— nircami. 
37Paipaj taitataca, cutinmi cashna nirca: —Caigutallami mañapani: Jarihuan 
nara tacarishca cashcamanda, ñucapaj cumba cuitsacunahuan huacashpa, 
urcucunata urai rijungapaj, ishcai quillata shuyapai— nircami. 
38Shina nijpimi Jefté runaca, rilla nishpa ishcai quillacaman saquirca. Shina 
cachajpimi paipaj cumba cuitsacunahuan rishpa, jarihuan nara tacarishca 
cashcamanda, urcucunapi huacajurca. 

39Ishcai quilla yalipimi, paipaj taitapajman tigramurca. Paipaj taita Jefté 
runaca, Diosman cushami nishcashnallatami, paipaj ushi tigrajpica 
pactachirca. Jefté runapaj ushica, ima horasllapash jarihuan na tacarishcami 
carca. 
40Galaad llactapi causaj Jefté runapaj ushi shina huañushcamandami, Israel 
llactapi jarihuan nara tacarishca cuitsacunaca, chaita yarishpa huatapi huatapi 
chuscu punllacaman yarishpa yarishpa huacangapaj llujshin carca. 

Jueces 12 

1Shinamandami Efraín aillu runacunaca, tandanajushpa jahua ladoman 
yalishpa, Jefté runataca cashna ninajurca: —Amonitacunahuan 
macanajugrishpaca, ¿imashpata ñucanchitaca, canhuan richun na 
cayarcangui? Chaimandami cambaj huasitapash, candapash rupachigrinchi— 
ninajurcami. 
2Shina nijpimi Jefté runaca, cashna nishpa tigrachirca: —Ñucapash, ñuca 
llactapi causajcunapash, amonitacunahuan jatun fiñanajuita charishpallatami, 
cangunataca cayachun cacharcani. Ashtahuangarin cangunaca, chai 
runacunapaj maquimanda na mitsaj shamushpami purinajurcanguichi. 
3Ñucanchita mitsangapaj canguna na shamujta ricushpami, huañunatapash na 
manllashpa, amonitacunahuan macanajungapaj chimbarcani. Paicunataca, 
Mandaj Diosmi ñuca maquipi churarca. ¿Imashpata cunanga, ñucata fiñashpa 
ñucahuan macanajungapaj vichai shamunguichi?— nircami. 
4Shina nishpami Jefté runaca, Galaad llactapi causanajuj tucui runacunata 
tandachishpa, Efraín ailluhuan macanajurca. Galaad llactapi causajcunami, 
Efraín aillutaca misharca. Paicunaca, cashnami nishca carca: “Cai Galaad 
llactapi causanajuj cangunaca, Efraín aillu puramanda pacajushpa 
shamushpami, ñucanchi Efraín llactapaj, Manasés llactapaj chaupipi 
causanajunguichi” nishcami carca. 
5Galaad llactapi causajcunaca, Efraín aillutaca, Jordán yacuta chimbai 
ushanallacunapimi chapanajurca. Chaipimi cashna tucurca: Efraín aillu 

puramanda pacajushpa shamujcuna: “Chimba ladoman yalingapajmi munani” 
nijpica: “¿Efraín aillu purachu cangui?” nishpami, Galaad llacta runacunaca 
tapunajurca. Shina tapujpi: “Na chai purachu cani” nijpica: 
6“Shina cashpaca cunanga: ‘Shibolet’ ni” ninajurcami. Chai shimita na ni 
ushashpa: “Sibolet” nijpica, japishpami Jordán yacuta chimbai ushanalla 
manñapillata cungata muchushpa huañuchinajurca. Chaimandami Efraín aillu 
puracunaca, chuscu chunga ishcai huaranga runacuna huañunajurca. 
7Jefté runaca, sucta huatatami israelcunataca mandajurca. Galaad llactamanda 
Jefté runa huañujpica, Galaad llactapi tiaj paipaj pueblopillatami pambarca. 
Ibzán, Elón, Abdón shuti runacunaca, Israel llacta juezcunami cashca 
8Jefté runapaj jipaca, Belén pueblopi causajuj Ibzán shuti runami, 
israelcunataca mandajurca. 
9Paica, quimsa chunga churicunata, quimsa chunga ushicunatami charirca. 
Chai ushicunataca, shuj llacta gentecunahuanmi cazarachirca. Paipaj chunga 
quimsa churicunatapash, shuj llactapi causajcunapaj ushicunahuanmi 
cazarachirca. Chai Ibzán shuti runaca, canchis huatatami israelcunataca 
mandajurca. 
10Ibzán shuti runa huañujpica, Belén pueblopillatami pambarca. 
11Paipaj jipaca, Zabulón aillupura Elón shuti runami israelcunataca, chunga 
huatata mandajurca. 
12Zabulón llactamanda Elón shuti runa huañujpica, Zabulón llactapi Ajalón 
shuti pueblopimi pambarca. 
13Paipaj jipaca, Piratón shuti pueblopi causajuj Hilel shuti runapaj churi Abdón 
shuti runami, israelcunataca mandajurca. 
14Paica, chuscu chunga churicunata, quimsa chunga nietocunatami charirca. 
Paicuna tiarishpa puringapaca, canchis chunga burrocunatami charirca. Abdón 
shuti runaca, pusaj huatatami israelcunataca mandajurca. 

15Piratón shuti pueblomanda Hilel shuti runapaj churi Abdón shuti runa 
huañujpica, Piratón shuti paipaj pueblopillatami pambarca. Chai puebloca, 
Efraín llactapi amalecitacuna causanajuj urcupimi. Sansón shuti runa 
huacharishcatami villajun 

Jueces 13 

1Israelcunaca, cutinmi Mandaj Diospaj ñaupajpica, nalita ruranajurca. 
Chaimandami, Mandaj Diosca paicunataca, chuscu chunga huatacaman 
filisteocunapaj maquipi churarca. 
2Zora shuti pueblomanda, Dan aillupura Manoa shuti runami tiarca. Paipaj 
huarmica, huahuata tarinata na yachaj cashpami, ima horallapash 
huahuacunata na charirca. 
3Chai huarmimanmi, Mandaj Diospaj ángel ricurishpa cashna nirca: “Ricui, 
canga huahuata na tarij huarmimi cangui. Chaimandami ima horallapash, 
huahuacunataca na charircangui. Shina cashpapash vijsayu tucushpami, shuj 
jari huahuaguta ungungui. 
4Shina cashcamanda cunanmandaca vinotapash, sidratapash, ama ufianguichu. 
Dios ama micunguichu nishcatapash, ama micunguichu. 
5Ricui, canga vijsayu tucushpami, shuj jari huahuata ungungui. Paitaca, 
ajchatapash na muchunachu. Chai huahuaca, pai huacharishca 
punllamandapachami, Taita Diospajlla causaj nazareo nishca runa canga. 
Paimi israelcunataca, filisteocunapaj maquimanda quishpichi callaringa” 
nijurcami. 
6Shina nijpimi chai huarmica, paipaj cusapajman shamushpa, cashna nishpa 
villajurca: “Taita Diospaj shuj runagumi, ñucapajman shamurca. Paipaj ñavica, 
Taita Diospaj angelpaj ñavishnallami ricurirca. Paica, ninanda 
manllanapachami carca. Chaimandami maimanda cajtapash, pi cajtapash na 
tapurcani. Paipash, paipaj shutitaca na villahuarcachu. 

7Paica, cashnami nihuarca: ‘Ricui, canga vijsayu tucushpami, shuj jari 
huahuaguta ungungui. Shina cashcamanda cunanmandaca vinotapash, 
sidratapash, ama ufianguichu. Dios ama micunguichu nishcatapash, ama 
micunguichu. Chai huahuaca, pai huacharishca punllamandapacha huañuna 
punllacamanmi, Taita Diospajlla causaj nazareo nishca runa canga’ 
nihuarcami” nijurcami. 
8Shina nijpimi Manoa shuti runaca, Mandaj Diosta cashna nishpa mañarca: 
“Ñuca Jatun Dioslla, can Taita Dios cachamushca, cambaj runagutaca 
ñucanchipajman cutin cachamupangui. Pai shamushpaca, chai huacharina 
huahuaguta imashna viñachinata ñucanchiman yachachijuchun 
cachamupangui nipanimi” nijurcami. 
9Taita Diosca, Manoa shuti runa mañajujtaca uyarcami. Chaimandami, Taita 
Diospaj angelca, chai huarmi pambapi cajpi, chai huarmipajman cutin 
shamurca. Ashtahuangarin paipaj cusa Manoa shuti runaca, na chaipichu 
carca. 
10Chaimandami chai huarmica, paipaj cusaman villangapaj ucha calpashpa, 
cashna nirca: —Ricui, chaishuj punlla ñucaman ricurishca runamari, cutin 
ricurihuarca— nircami. 
11Shina nijpimi Manoa shuti runaca jatarishpa, paipaj huarmita catishpa chai 
runapajman shamushpa cashna nirca: —¿Canllu ñuca huarmihuan parlashca 
runa capangui?— nircami. Shina nijpimi, chai runaca: —Ari, ñucami cani— 
nirca. 
12Shina nijpimi Manoa shuti runaca, cashna nishpa tapurca: —Can nishcashna 
pactajpica, ¿chai huahuaca imashnata causana capan? Paitaca, ¿imatata rurana 
canchi?— nircami. 
13Shina nijpimi Mandaj Diospaj angelca, Manoa shuti runaman cashna nishpa 
tigrachirca: —Cambaj huarmica, tucui imatalla ñuca nishcatami pactachina. 

14Uvasmanda rurashca imapash ufianacunataca, ama ufiachun. Shinallata 
vinota, sidratapash ama ufiachun. Dios ama micunguichi nishcatapash, ama 
micuchun. Ñuca mandashcataca, tucuitami pactachinga— nircami. 
15Shina nijpimi Manoa shuti runaca, Mandaj Diospaj angeltaca cashna nirca: 
—Shuj maltun chivoguta huañuchishpa yanungacaman, ashaguta shuyapai 
nipanimi— nircami. 
16Shina nijpimi Mandaj Diospaj angelca, Manoa shuti runaman cashna nishpa 
tigrachirca: —Ñucata jarcashpa quedachijpipash, cambaj micunataca na 
micushachu. Ashtahuangarin Diosman animalta cushpa tucuillata 
rupachingapaj munashpaca, Mandaj Diosman carailla— nircami. Manoa shuti 
runaca chai runataca, Mandaj Diospaj ángel cajtaca, na yacharcachu. 
17Shina nijpimi Manoa shuti runaca, Mandaj Diospaj angeltaca cashna nirca: 
—Can ñucanchiman villashca pactajpi canda alicachingapaca, ¿cambaj shutica 
ima shutitayari?— nircami. 
18Shina nijpimi Mandaj Diospaj angelca, cashna nishpa tigrachirca: —
¿Imashpata ñuca shutita tapuhuangui? Ñuca shutica, juyailla jatun shutimari— 
nircami. 
19Shina nijpimi Manoa shuti runaca, maltun chivota, asha granota japishpa, 
Mandaj Diosman cushpa, shuj jatun rumi jahuapi churashpa tucuillata 
rupachirca. Shina rupachijpimi chai angelca, Manoa shuti runapash, paipaj 
huarmipash ricujta, pipash na rurai ushanallata rurashpa ricuchirca. 
20Chai altarpi rupajuj nina, jahua pachaman vichai rijujpimi, cashna tucurca: 
Mandaj Diospaj angelca, chai altarpi rupajuj ninapimi Manoa shuti runapash, 
paipaj huarmipash ricujta vichai rirca. Chaimandami paicunaca, alpapi 
cungurishpa urai cumurirca. 
21Mandaj Diospaj angelca Manoa shuti runamambash, paipaj huarmimambash, 
cutinga na ricurircachu. Chaimandami Manoa runaca, Mandaj Diospaj ángel 
cajta yacharca. 

22Shinamandami Manoa shuti runaca, paipaj huarmitaca cashna nirca: —
Ñucanchica, Taita Diostamari ricushcanchi. Cunanga, huañunapachami 
canchi— nircami. 
23Shina nijpimi paipaj huarmica, cashna nishpa tigrachirca: —Mandaj Dios 
ñucanchita huañuchingapaj munashpaca, animalta cushpa tucuillata 
rupachijpipash, ashtahuan imatalla carajpipash na chasquinmanllu carca. Cai 
tucuicunatapash, na rurashpa ricuchinmanllu carca. Cunambash, caicunata na 
villanmanllu carca— nircami. 
24Manoa shuti runarunapaj huarmica, jari huahuata ungushpami, Sansón 
shutita shutichirca. Chai huahua viñajpica, Mandaj Diosmi bendiciarca. 
25Zora shuti, Estaol shuti pueblocunapaj chaupipimi, Dan shuti aillu 
runacunapaj carpacunaca tiarca. Chaipimi Mandaj Diospaj Espirituca, Sansón 
shuti runapajman shamui callarirca. Sansón shuti runamandapash, Timnat 
shuti pueblomanda filistea huarmimandapashmi villajun 

Jueces 14 

1Sansón shuti runaca, Timnat shuti pueblomanmi urai rirca. Chai pueblopimi, 
filisteocunapaj ushi puracunamanda shuj huarmita ricurca. 
2Huasiman vichai tigrashpaca paipaj taitaman, paipaj mamamanmi cashna 
nishpa villarca: —Timnat shuti pueblopimi, filisteocunapaj ushi 
puracunamanda, shuj huarmita ricurcani. Chai huarmihuan cazarachihuaichi 
nipanimi— nircami. 
3Shina nijpimi paipaj taitapash, mamapash cashna ninajurca: —Circuncisión 
nishcata na rurashca filisteo huarmicunahuan cazarangapaj ringapaca, ¿nachu 
cambaj familia purapillata, na cashpaca tucui cai ñucanchi purapillata 
huarmicuna tian?— ninajurcami. Shina nijpimi Sansón runaca, paipaj 
taitataca: —Chai huarmihuan cazarachihuailla, paitami alicachini— nirca. 
4Ashtahuangarin Sansón runapaj taitapash mamapash, Mandaj Diosllata 
chashna rurajujtaca na yacharcachu. Paica, filisteocunahuan 

macanajuchingapajmi chashna rurajurca. Chai huatacunapica, filisteocunami 
israelcunataca llaquichishpa charirca. 
5Sansón runaca, paipaj taitandi mamandimi, Timnat shuti puebloman urai 
rirca. Chai pueblo ladollapi tiaj uvas chagracunaman chayajpica, shuj maltun 
leonmi huacashpa, Sansón runata ñapash tuparimurca. 
6Mandaj Diospaj Espíritu Sansón runapajman shamujpimi chai leondaca, 
maltun chivota fitishpa tucuchinshna, maquihuanlla fitishpa huañuchirca. 
Paipaj maquipica, imatallapash na charijurcachu. Chashna rurashcataca, 
paipaj taitamambash, mamamambash na villarcachu. 
7Shina rurashca jipa urai rishpami, chai huarmihuan parlajurca. Shina 
parlajpimi, chai huarmipash Sansón runata alicachirca. 
8Huaquin punllacuna yalishca jipami, chai huarmihuan cazarangapaj Sansón 
runaca tigrajushpami, ñanmanda anchurishpa, pai huañuchishca leonda 
ricungapaj rirca. Chai leonbaj cuerpopica, balun chuspicuna jundashcatapash, 
balun mishqui shinlliyashcatapashmi ricurca. 
9Chai mishquita japishpami, micushpandi ñanda rijurca. Paipaj taita mamata 
japigrishpaca, paicunapash micuchunmi cararca. Shina carashpapash, 
huañuchishca leonbaj cuerpomanda chai balun mishquita japishcataca, na 
villarcachu. 
10Chai huarmipaj huasiman paipaj taitahuan chayashpami, chairalla viñaicuna 
cazarangapaj jatun micuita ruran cashcashnallata, Sansón runapash chashna 
rurarca. 
11Chai filisteocuna Sansón runata ricushpami, cashna ruranajurca: Sansón 
runahuan cumba tucushpa tianajuchunmi, quimsa chunga runacunata agllarca. 
12Paicunatami Sansón runaca, cashna nirca: —Cunanga, na yachai ushanalla 
yachanatami, cangunaman villagrini. Ñuca cangunaman yachachun nishcata, 
cai jatun micui canchis punllacaman ñucaman tigrachishpa ali villajpica, linota 

rurashca quimsa chunga churajunatami, cangunaman carasha. Shinallata 
fiestapi churajuna quimsa chunga churajunatapashmi carasha. 
13Ashtahuangarin ñuca cangunaman yachachun nishcata ñucaman na tigrachi 
ushashpaca, linota rurashca quimsa chunga churajunatapash, fiestapi 
churajuna quimsa chunga churajunatapash, cangunami ñucaman cunguichi— 
nircami. Shina nijpimi paicunaca, cashna nishpa tigrachirca: —Chai na yachai 
ushanalla yachanataca villailla. Ñucanchica, tucuicuna uyashunllami— 
ninajurcami. 
14Shina nijpimi paicunataca, cashna nirca: “Huañuchishpa micujmandaca, 
micunami llujshirca. Ushaita charijmandaca, mishquimi llujshirca” nircami. 
Paicunaca, na yachai ushanalla yachanataca, quimsa punllacamambash na 
tigrachi usharcachu. 
15Ña canchis punlla tucujpimi, Sansón runapaj huarmitaca cashna ninajurca: 
—Cambaj cusa ñucanchita tapushca chai na yachai ushanalla yachanataca, ima 
cajtapash ñucanchiman villachun mandai. Na chashna rurajpica candaca, 
cambaj taitapaj huasi ucu purandimi rupachishun. Cangunaca, ñucanchi 
imatalla charishcacunata quichungapajllami, caiman cayashcanguichi yarin— 
ninajurcami. 
16Chai jipami Sansón runapaj huarmica, paipaj ñaupajpi huacashpa cashna 
nirca: —Canga, ñucataca millanayachishpami, na juyahuangui. 
Shinamandami, na yachai ushanalla chai yachanata, ñuca llactapi causajcunata 
tapushcataca na villahuangui— nircami. Shina nijpimi Sansón runaca, cashna 
nishpa tigrachirca: —Ricui, chaitaca ñuca taitamambash, ñuca mamamambash 
na villashcanichu. ¿Canmanrachu villana cani?— nircami. 
17Shina nijpipash, chai huarmica villahuailla nishpami, jatun micui canchis 
punllataca, Sansón runapaj ñaupajpi huacajurcalla. Sansón runaca, paipaj 
huarmi huacashpa ninanda tapujujpillatami, ña canchis punlla tucujpica 
paiman villarca. Shina villajpimi chai huarmica, paipaj llactapi causajcunaman 
villagrirca. 

18Jatun micui tucuri canchis punllapi indi nara huashajujpillatami, chai 
pueblopi causajcunaca cashna ninajurca: “Balun mishquita yali mishquica, 
imapash na tianllu. Leonda yali ushaita charijca, imapash na tianllu” 
ninajurcami. Shina nijpimi Sansón runaca, cashna nirca: “Ñuca malta 
shicuhuan na yapushpaca, na yachai ushanallata ñuca tapushcataca, ima 
horapash na yachai ushanguichimanllu carca” nircami. 
19Chai jipaca, Mandaj Diospaj Espíritu Sansón runapajman shamujpimi, 
Ascalón shuti puebloman urai rishpa, filisteo puracunamanda, quimsa chunga 
runacunata huañuchirca. Chai runacuna churajushcata llujchishpami, chai na 
yachai ushanalla tapushcata tigrachijcunaman curca. Sansón runaca, nina 
japirinshna fiñarishpami, paipaj taitapaj huasiman tigrarca. 
20Pai rijpimi Sansón runapaj huarmitaca, Sansón runapaj cumbahuanllata 
cazarachirca. Chai runataca, Sansón runapaj paipaj ali cumbatashnami ricun 
carca. 

Jueces 15 

1Shina tucushcamanda huaquin huatacuna jipami, cashna tucurca: Trigota 
cozechana punllacuna cajpimi Sansón runaca, paipaj huarmita ricungapaj, shuj 
maltun chivota apashpa rishpa: —Ñuca huarmita ricungapaj, ucuman 
yaicupasha— nirca. Ashtahuangarin paipaj huarmipaj taitaca, ucuman 
yaicuchunga na saquircachu. 
2Chai huarmipaj taitaca, cashnami nirca: —Na ricunayachinllu yashpami, 
cambaj cumbamanllata curcani. Ashtahuangarin paipaj jipa ñañaca, ¿nachu 
paitapash yali juyaillagu? Paipaj randica, jipa ñañata japilla— nircami. 
3Shina nijpimi Sansón runaca, cashna nirca: —Cunanga, can filisteocunata 
llaquichishpa nalita rurashpaca, na juchachi tucunata charinichu— nircami. 
4Chaimanda Sansón runa rishpami, quimsa patsaj atujcunata japishpa, ishcai 
ishcai chupapura tinguishpa huatarca. Shina huatashca chupacunapimi, 
michun caspicunata japishpa huatarca. 

5Chai jipami, michun caspicunapi ninata japichishpa atujcunataca, filisteocuna 
tarpushca pambacunapi cacharirca. Chashna cacharijpimi, cozechashpa 
mundunashca granocunata, shayanajuj chagracunata, uvas chagracunata, 
olivos yuracunatapash, tucuillata rupachirca. 
6Chaimandami filisteocunaca: —¿Pita cashna rurashca?— nishpa tapunajurca. 
Shina tapunajujpimi, cashna nishpa tigrachinajurca: —Timnat shuti pueblopi 
causajuj runapaj masha Sansonmi, chashna rurashca. Paipaj huarmita 
quichushpa, paipaj cumbamanllata cushcamandami, cashna rurashca— 
ninajurcami. Chaita villajpi filisteocuna shamushpami chai huarmitaca, paipaj 
taitandi rupachirca. 
7Chaimandami Sansón runaca, cashna nirca: —Canguna chashna 
rurashcamandaca, ñucapash cangunataca chashnallatami rurasha nishpami 
juramentuni. Chai jipaca saquishallami— nircami. 
8Sansón runaca, cinturascunata, changa tullucunata faquishpami, 
ashtacacunata huañuchirca. Chai jipaca, Etam shuti jaca rumicunapi tiaj 
utujuman urai rishpami, chaipi causajurca. Sansón shuti runaca, 
filisteocunataca Lehi shuti lomapimi mishashca 
9Filisteocunaca, Judá aillupaj llactaman vichai shamushpami, Lehi shuti tucui 
lomapi carpacunata shayachishpa tianajurca. 
10Chaimandami Judá aillu runacunaca, filisteocunataca cashna ninajurca: —
¿Imashpata ñucanchihuan macanajungapaj, vichai shamunguichi?— nijpimi 
filisteocunaca, cashna nishpa tigrachinajurca: —Sansón runata japingapajmi, 
vichai shamunchi. Paitaca, ñucanchita llaquichishcashnallatami 
llaquichishun— ninajurcami. 
11Shina nijpimi, Judá aillu puramanda quimsa huaranga runacunaca, Etam 
shuti jaca rumicunapi tiaj utujuman rishpa, Sansón runataca cashna ninajurca: 
—Filisteocuna ñucanchita mandashpa charinajujtaca, ¿nachu yachangui? 
¿Imashpata ñucanchitaca cashna llaquipi churangui?— ninajurcami. Shina 

nijpimi, Sansón runaca: —Ñucaca, paicuna ñucata imashna 
rurashcashnallatami rurarcani— nishpa tigrachirca. 
12Shina nijpimi paicunaca: —Ñucanchica, canda japishpa, filisteocunapaj 
maquipi churangapajmi shamunchi— ninajurca. Shina nijpimi, Sansón runaca: 
—Ñucataca, napacha huañuchishunllu nishpa juramentuhuaichi— nishpa 
tigrachirca. 
13Shina nijpimi paicunaca, cashna nishpa tigrachirca: —Na huañuchishunga, 
canda japishpa paicunapaj maquipi churangapajllami shamunchi. 
Ashtahuangarin candaca, napacha huañuchishunllu— nishpami, ishcai mushuj 
huascacunahuan huatanajurca. Shina huatashpami, pacajushpa tiajushca 
utujumanda llujchishpa pushanajurca. 
14Sansón runata pushashpa, Lehi shuti lomaman ña chayajpimi, filisteocunaca 
caparishpa tuparingapaj llujshimurca. Ashtahuangarin Mandaj Diospaj Espíritu 
Sansón runapajman shamujpimi, paipaj maquita huatashca huascacunaca, lino 
pucha rupashpa fitirinshna fitirishpa urmarca. 
15Chaipica, burropaj quijadas nara ali chaquishcatami tarirca. Chai quijadasta 
japishpami, huaranga filisteocunata huañuchirca. 
16Chai jipami Sansón runaca, cashna nirca: “Shuj burropaj quijadashuanmi shuj 
mundunda, ishcai mundunda huañuchircani. Shuj burropaj quijadashuanmi, 
huaranga runacunata huañuchircani” nircami. 
17Chashna nishpallami, paipaj maquipi charijuj tullutaca shitarca. Chai 
pambataca, Ramat-lehi shutitami shutichirca. 
18Sansón runaca, ninanda yacunayachishpami, Mandaj Diosta caparishpa 
mañashpa cashna nirca: “Cai jatun quishpirinataca, canda servij ñucapaj 
maquihuanmi quishpichircangui. Shina cashpapash cunanga, 
¿yacunayaimanda huañushpachu, circuncisión nishcata na rurashcacunapaj 
maquipi japi tucusha?” nircami. 



809 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

19Chashna mañajpimi Taita Diosca, Lehi shuti pugru pambapi alpata pascarca. 
Chaimanda llujshimujuj yacuta ufiashpami, Sansón runaca cutin shinlli 
tucushpa ushaita japirca. Chaimandami chai pushtutaca, En-hacore shutita 
shutichirca. Chaica, cunangaman Lehi shuti pugru pambapillatami. 
20Sansón runaca, filisteocuna llaquichijui punllacunapica, ishcai chunga 
huatacunatami, israelcunataca mandajurca. Sansón shuti runaca, Gaza shuti 
pueblomanmi rishca 

Jueces 16 

1Shuj punllami Sansón shuti runaca, Gaza shuti puebloman rirca. Chaipimi, 
culquimanda huainayaj shuj huarmita ricushpa, chai huarmipi chayarca. 
2Chaitami, Gaza shuti pueblopi causajcunaman: “Sansón runaca, caiman 
shamushcami” nishpa villanajurca. Chaimandami, tucui muyundipi cuidashpa, 
chai pueblo pungupipash, tucui tuta pacalla chapanajurca. Paicunaca: “Caya 
punllayangacaman shuyapashunchilla. Caya punllayajpi, huañuchishunllami” 
nishpami, tucui chai tutaca upalla shuyanajurca. 
3Ashtahuangarin Sansón runaca, chaupi tutacamanllami puñurca. Chaupi tuta 
jatarishpami, chai pueblo pungutaca, chai pungupi charijuj ishcandi 
pilarcunandi, pungupi quingraiman churashca jirrundi llujchirca. Shina 
llujchishpaca, rigra jahuapi churashpami, Hebrón shuti pueblo chimbapura 
urcuman apashpa, vichai rirca. Sansón shuti runamandapash, Dalila shuti 
huarmimandapashmi villajun 
4Chai jipami, cashna tucurca: Sansón runaca, Sorec shuti pugru pambapi 
causajuj shuj huarmitami munarca. Paica, Dalila shutimi carca. 
5Chaimandami filisteocunata mandajcunaca, chai Dalila shuti huarmipajman 
shamushpa, cashna ninajurca: —Sansón runataca, imashpa ninan shinlli 
cajtapash, paita imashna mishai ushanatapash, umachishpalla tapui. Chaita 
yachashpaca, paitaca ali huatashpa, mandashpa charishunllami. Chashna 
tapujpica, tucuicunami chunga ishcai kilo yalita pezaj culquita canman 
cushun— ninajurcami. 



810 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

6Shina nijpimi Dalila shuti huarmica, Sansón runataca cashna nirca: —Canga, 
¿imashpata ninan shinlli cangui? Canda mandashpa charingapaca, ¿imashnata 
candaca huatana capan? Chaita villahuai nipanimi— nircami. 
7Shina nijpimi Sansón runaca, cashna nishpa tigrachirca: —Nara chaquishca 
canchis mushuj angucunahuan huatajpica, imata ruraitapash na ushashpa, 
caishuj runacunashnallatami tucusha— nircami. 
8Chaita villajpimi, filisteocunata mandajcunaca nara chaquishca canchis 
mushuj angucunata paiman cunajurca. Chai angucunahuanmi chai huarmica, 
Sansón runataca huatarca. 
9Dalila huarmica, tauca runacunatami shuj ucupi pacashpa charijurca. 
Chaimandami chai huarmica: —¡Sansón, filisteocunami canda japingapaj 
shamunajun!— nishpa caparirca. Shina caparijpimi Sansón runaca, paita 
huatashca angucunataca, ujsha jupa cauchushcata nina rupachijpishna fitirca. 
Shina fitijpimi paitaca, imashpa ninan shinlli cajtapash, na yachai usharca. 
10Chaimandami Dalila shuti huarmica, Sansón runataca cashna nirca: —Ricui, 
canga umachihuashcanguimi, llullashpami villahuashcangui. Cunanga, canda 
imashna huatai ushanata villahuayari nipanimi— nircami. 
11Shina nijpimi Sansón runaca, cashna nirca: —Nara huatashca mushuj 
huascacunahuan shinllita huatajpica, imata ruraitapash na ushashpa, caishuj 
runacunashnallatami tucusha— nircami. 
12Shina nijpimi Dalila huarmica, mushuj huascacunata japishpa, chaicunahuan 
huatashpaca: —¡Sansón, filisteocunami canda japingapaj shamunajun!— 
nishpa caparirca. Shuj ucupimi, tauca runacuna pacalla chapanajurca. 
Ashtahuangarin paica, paipaj maquita huatashcacunataca, jamzi 
puchatashnami fitirca. 
13Dalila huarmica, cutinmi Sansón runataca cashna nirca: —Cunangaman 
llullashpallami, umachishpa charihuangui. Cunanga, canda imashna huatai 
ushanata villahuai— nircami. Shina nijpimi Sansón runaca, cashna nirca: —

Ñuca ajchataca, ahuashca telahuan canchis shambacunata rurashpami, 
estacapi ali huatana cangui— nircami. 
14Shina nijpimi Dalila huarmica, Sansón puñujujpi estacapi ali huatarca. Shina 
huatashpallami: —¡Sansón, filisteocunami canda japingapaj shamunajun!— 
nishpa caparirca. Ashtahuangarin Sansón runaca puñujushcamanda 
rijcharishpami, telar estacataca ahuashca telandi llujchishpa jatarirca. 
15Chashna rurajpimi Dalila huarmica, cashna nirca: —¿Imashpata ñucataca, 
cambaj shunguca napash ñucahuan cajpita, juyanimi nihuangui? Ñami 
quimsacaman umachihuangui. Shinamandami, imashpa ninan shinlli 
cajtapash, cangunaman nara villahuangui— nircami. 
16Villahuai nishpa, punllandi chai huarmi fiñachijujpillatami, cashna tucurca: 
Sansón runaca, paipaj tucui almahuanmi huañungashna ninanda llaquirijurca. 
17Chaimandami Sansón runaca, paipaj shungupi tucui yachashcata villashpa, 
cashna nirca: —Ñucaca, mamapaj vijsamandapachami Taita Dios agllashca 
nazareo cani. Chaimandami, ñuca ajchataca ima horapash na muchuhuashca. 
Ñuca ajchata muchujpica, ñucamanda ushai anchurijpimi, imata ruraitapash 
na ushashpa, caishuj runacunashnallata tucusha— nircami. 
18Sansón runapaj shungupilla tucui yachashcata, paiman ña villashcata 
yachashpami, Dalila huarmica filisteocunata mandajcunata, cashna nishpa 
cayachun cacharca: —Cunangarimbash shamuichilla. Sansón runaca, paipaj 
shungupi tucui yachashcatami villahuarca— nircami. Shina villajpimi 
filisteocunata mandajcunaca, Dalila huarmiman culquita apashpa 
shamunajurca. 
19Chaimandami Dalila huarmica, Sansón runataca paipaj migllapi puñuchirca. 
Shina puñuchishpami, shuj runata cayarca. Chai runami, Sansón runapaj 
umamanda canchis shambacunataca muchurca. Shina muchujpi paipaj ushai 
anchurijpimi, chai huarmica Sansón runata llaquichi callarirca. 
20Paitaca cashnami nirca: —¡Sansón, filisteocunami canda japingapaj 
shamunajun!— nishpami caparirca. Shina caparijpi puñujushcamanda Sansón 

rijcharishpami, cunambash pundashnallata quishpirishallami yashpa jatarirca. 
Ashtahuangarin Mandaj Dios paimanda ña anchurishcataca, na yacharcachu. 
21Filisteocuna paita japishpaca, ñavita surcushpami, Gaza shuti puebloman 
aparca. Chai pueblopimi cadenacunahuan huatashpa, prezuna huasi ucupi tiaj 
molinopi cutachun churarca. 
22Sansón runapaj ajchata muchushca jipaca, cutinmi viñai callarirca. Sansón 
shuti runa huañushcatami villajun 
23Sansón runata mishashcamandami, filisteocunata mandajcunaca, Dagón 
shuti paicunapaj diosman animalcunata carashpa huañuchishpa cushijungapaj 
tandanajurca. Paicunaca: “Ñucanchi diosmi, ñucanchita fiñaj Sansón runataca, 
ñucanchi maquipi churashca” ninajurcami. 
24Chaita ricushpami gentecunaca, paicunapaj diosta alicachishpa, cashna 
ninajurca: “Ñucanchi diosmi ñucanchita fiñashpa, ñucanchi chagracunata 
tucuchij runataca, ñucanchi maquipi churashca. Ñucanchi purataca, 
ashtacacunatami huañuchirca” ninajurcami. 
25Chai jipami, cashna tucurca: Paicunapaj shungupi ninanda 
cushijunajushpami: “Pugllashpa asishpa cushijungapaj, Sansón runata 
cayamuichi” ninajurca. Shina nijpimi Sansón runataca, prezuna ucumanda 
pusharca. Paica, filisteocunapaj ñaupajpica paicuna pugllangapajllami carca. 
Paitaca, pilar chaupicunapimi churarca. 
26Chaimandami Sansón runaca, paita maquimanda aisashpa pushajuj chairalla 
viñai huambrataca, cashna nirca: —Cai huasita charijuj pilar ladocunaman 
pushashpa, chaicunapi taunaringapaj ñuca maquihuan tacachihuai— nircami. 
27Chai huasipica jaricunapash, huarmicunapash jundami carca. Filisteocunata 
tucui mandajcunapashmi, chaipi carca. Huasi jahua patiopipash, quimsa 
huarangashna jaricuna, huarmicunami, Sansón runata asinajujta ricungapaj 
rishca tianajurca. 

28Chaimandami Sansón runaca, Mandaj Diosta caparishpa mañashpa cashna 
nirca: “Mandaj Jatun Dioslla, cunanga ñucata yarihuayari. Taita Dioslla, ñuca 
ishcandi ñavita filisteocuna surcushcamanda, paicunatapash tucuillata 
llaquichingapajmi, cunangulla shinllichihuai nishpa ninanda mañajupani” 
nijurcami. 
29Shina mañashpaca, chai huasita charijuj ishcandi pilar chaupipimi, lluqui 
maquitaca shuj pilarpi, ali lado maquitaca caishuj pilarpi huarcurishpa shinlli 
charirirca. 
30Chaipi charirishpami, Sansón runaca: “Filisteocunahuanmi huañugrini” 
nishpa caparirca. Shina caparishpa, tucui ushaihuan chai ishcai pilarcunata 
t'angajpimi chai huasica, filisteocunata mandajcunatapash, chaipi tianajuj 
tucui gentecunatapash llapishpa urmarca. Sansón chaipi huañushpaca, pai 
causashpa huañuchishcatapash yali ashtaca gentecunatami huañuchirca. 
31Chai jipaca, Sansón runapaj huauquicunapash, paipaj taitapaj tucui huasi ucu 
purapash urai rishpami, paitaca aparca. Paita apashpaca, Zora shuti 
pueblohuan, Estaol shuti pueblohuan chaupipimi, paipaj taita Manoa shuti 
runata pambashca utuju ladopi pambarca. Sansón runaca, ishcai chunga 
huatatami israelcunataca mandajurca. Micaía shuti runaca, imamambash 
rijchaj dioscunapajmi, shuj curata churashca 

Jueces 17 

1Efraín urcumanda shuj runami tiarca. Paica, Micaía shutimi carca. 
2Chai runami, paipaj mamata cashna nirca: —Chunga ishcai kilo chaupi yalita 
pezaj culquita cambajta shuhuashcamandaca, imapash tucushpachari ali 
canman nishpami, ñucaman villahuarcangui. Ricui, chai culquitaca ñucami 
charijuni, ñucami japircani— nijpimi, paipaj mamaca: —Ñuca huahualla, 
candaca Mandaj Dios bendiciapachun— nirca. 
3Shina nijpimi paica, chunga ishcai kilo chaupi yalita pezaj chai culquitaca, 
paipaj mamaman tigrachirca. Chaimandami paipaj mamaca, cashna nirca: —
Ñuca huahualla, napacha llullashpami cashna nini: Cai culquitaca, 

canmandami Mandaj Diosman shicanyachircani. Labrashpa rurashca 
imamambash rijchaj diostapash, chai culquita yacuyachishpa imamambash 
rijchaj shuj diostapash rurachunmi shicanyachircani. Chaitaca, cunanga 
canmanllatami tigrachini— nircami. 
4Ashtahuangarin chai culquitaca, paipaj mamamanllatami paica tigrachirca. 
Paipaj mamaca, ishcai kilo chaupi yalita pezaj chai culquita japishpami, 
imatapash yacuyachishpa ruraj runaman curca. Chai runami, labrashpa 
rurashca imamambash rijchaj diostapash, culquita yacuyachishca diostapash 
rurarca. Chaicunataca, Micaía shuti runapaj huasipimi churarca. 
5Cai Micaía shuti runaca, dioscunapaj shuj huasitami charirca. Shinallata efod 
nishcatapash, terafín nishca dioscunatapashmi rurachirca. Chashna 
rurashpaca, paipaj churicunamanda shuj churitami, paipaj cura cachun 
agllashpa churarca. 
6Chai huatacunapica, Israel llactapi jatun mandaj na tiajpimi, paicuna 
munashcata rurashpa causanajurca. 
7Judá llacta Belén pueblopimi, Judá aillu puramanda chairalla viñai shuj runa 
tiarca. Chai runaca, levita purami carca. Paica, shuj llactamanda shamushca 
runashnami chaipi causajurca. 
8Chai runaca, maipi causanata mascashpami, Judá llacta Belén pueblomanda 
llujshishpa rirca. Shina rijushpallata, Efraín urcuman chayashpami, Micaía 
runapaj huasiman shamurca. 
9Chaiman chayajpica: —¿Maimandata shamungui?— nishpa Micaía runa 
tapujpimi, chai levita runaca cashna nishpa tigrachirca: —Ñucaca, Judá llacta 
Belén pueblomandami cani. Maipi causanata tarishpapash, chaipi 
causangapajmi rijuni— nircami. 
10Shina nijpimi Micaía runaca, cashna nirca: —Ñuca huasipi quedailla. Canga, 
ñuca taitashnapash, curashnapashmi tucungui. Ñucaca, huatapi huatapimi 
patsaj chunga chuscu gramo culquita cusha. Churajunatapash, micunatapash 

cushami— nircami. Shina nijpimi, chai levita runaca, chaipi causangapaj 
quedarca. 
11Chai levita runaca, Micaía runahuanga cushijushpami causajurca. Micaía 
runapaca, churishnami carca. 
12Micaía runaca, chai levita runataca, paipaj cura cachunmi churarca. 
Chaimandami, chairalla viñai chai levita runaca, cura tucushpa servishpa 
causajurca. Paica, Micaía runapaj huasipimi causajurca. 
13Micaía runaca, cashnami nirca: “Cunanga, levitapura shuj curata ñuca 
charishcamandami, Mandaj Diosca tucui imapipash ali llujchihuanga” 
nijurcami. Micaía shuti runamandapash, Dan shuti aillu 
runacunamandapashmi villajun 

Jueces 18 

1Chai huatacunapica, Israel llactapi jatun mandajca na tiarcachu. Chai 
huatacunallatami, Dan shuti aillu runacunaca, alpata japishpa chaipi 
causangapaj mascashpa purinajurca. Paicunaca chai huatacunacamanmi, Israel 
aillu purapica, paicuna causana alpataca na charishca carca. 
2Chaimandami Dan shuti aillupaj miraicunaca, paicunapaj aillupura picha 
runacunata cacharca. Llactata ali ricushpa rijsishpa tigramugrichunmi, Zora 
shuti, Estaol shuti pueblocunamanda ashtahuan shinlli runacunata cacharca. 
Paicunataca: “Richi, llactata ali rijsishpa tigramugrichi” nishpami cacharca. 
Chai runacunami, Efraín urcuman rishpa, Micaía runapaj huasicaman 
chayashpa, chai tutaca chaipi pacarirca. 
3Micaía runapaj huasiman ña chayagrinajushpami, chairalla viñai chai 
levitapaj shimita rijsirca. Ña chayashpaca, cashnami ninajurca: —¿Pita 
candaca, caiman pushamurca? ¿Imatata caipica rurajungui? Canga caipica, 
¿imatata rurangapaj shamurcangui?— ninajurcami. 

4Shina nijpimi paica, cashna nishpa tigrachirca: “Micaía runaca, ñucamandaca 
cashna chashnami rurarca. Shinallata paipaj cura cachumbashmi churahuarca” 
nircami. 
5Shina nijpimi chai runacunaca, cashna ninajurca: —Ñucanchi cashna 
rinajushcapash alichu llujshina, chaita yachangapaj cunanga Taita Diosta 
tapui— ninajurcami. 
6Shina nijpimi chai curapash, cashna nishpa tigrachirca: —Ama manllashpa 
richilla. Canguna rinajushca ñandaca, Mandaj Diosmi ricushpa cuidajun— 
nircami. 
7Shina nijpimi, chai picha runacunaca llujshishpa, Lais shuti puebloman 
shamunajurca. Chai pueblopi causajcunataca, Sidón shuti pueblopi 
causajcunashnallata, ima llaqui japinatapash na yarishpa, cungashca, yanga 
yanga causanajujtami ricurca. Chai llactapica, pipash imapillapash na 
fiñachijpi, mandajuj chai llactatapash pipash na quichungapaj tiajpimi, aliguta 
causanajurca. Sidón shuti pueblomandapash, carupimi causanajurca. Pihuan 
randishpa jatushpa causanatapash, na charircachu. 
8Zora shuti, Estaol shuti pueblocunapi causanajuj paicunapaj 
huauquicunapajman, chai picha runacuna tigrajpimi, paicunapaj 
huauquicunaca: —¿Imapash tianllu?— nishpa tapunajurca. Shina tapujpimi, 
paicunaca cashna nishpa tigrachinajurca: 
9—Jatarishpa, paicunahuan macanajungapaj vichai rishunchi. Ñucanchica, 
chai llactata ali ricungapajmi rircanchi. Chai llactataca, aligupacha cajtami 
ricurcanchi. Cangunaca, ¿nachu imatapash ruragringuichi? Chai llactata 
japingapaj ringapaca, ama quillanayachishpa ucha rishunchilla. 
10Ña rishpaca, ima llaqui japinatapash na yarishpa causanajuj 
gentecunapajman, ashtaca alpacunata charij llactamanmi chayagringuichi. 
Paicunataca, Taita Diosmi cangunapaj maquipi churashca. Chaipica, cai 
pachapi imalla tiajcunaca, imapash na illanllu— ninajurcami. 

11Shina nijpimi Zora shuti, Estaol shuti pueblocunapi causanajuj Dan shuti aillu 
familiacunaca, sucta patsaj runacuna chaimanda llujshishpa rinajurca. 
Paicunaca, macanajunacunata churashcami rinajurca. 
12Chaimanda rishpaca, Judá llactapi tiaj Quiriat-jearim shuti pueblopimi, indi 
huashajuj ladoman carpacunata shayachishpa tianajurca. Chaimandami 
cunangaman chai pambataca, Dan shuti aillupaj carpacuna shayana pamba 
ninajun. 
13Chai pambamandaca, Efraín urcuman chimbashpami, Micaía shuti runapaj 
huasicaman chayamunajurca. 
14Chaiman chayashpami, Lais shuti pueblo muyundi llactacunata rijsingapaj rij 
chai picha runacunaca, paicunapaj huauquicunataca cashna ninajurca: —Cai 
huasipica, efod nishcapash, terafín nishca dioscunapash, caspita labrashpa 
rurashca imamambash rijchaj shuj diospash, culquita yacuyachishpa rurashca 
shuj diospash tiajtaca, ¿nachu yachanguichi? Shina cashcamanda imata rurana 
cashpapash, aligutami yarina canguichi— ninajurcami. 
15Chaiman chayashpaca, Micaía runapaj huasipi causajuj, chairalla viñai levita 
runapajman rishpami, alillachu cangui nishpa tapunajurca. 
16Dan shuti aillupaj miraipura sucta patsaj runacunapash, macanajunacunata 
chaririajmi, pungu yaicunapi shayanajurca. 
17Llactacunata rijsingapaj rij picha runacunaca, chai huasiman yaicushpami, 
labrashpa rurashca imamambash rijchaj diostapash, efodtapash, terafín 
dioscunatapash, culquita yacuyachishpa rurashca, imamambash rijchaj 
diostapash japinajurca. Macanajunacunata chaririaj shayanajuj sucta patsaj 
runacunahuan, curahuanga pungu yaicunapimi shayanajurca. Paicuna chaipi 
shayajungacamanmi, chashna ruranajurca. 
18Micaía runapaj huasiman yaicushpami, labrashpa rurashca imamambash 
rijchaj diostapash, efodtapash, terafín dioscunatapash, culquita yacuyachishpa 
rurashca, imamambash rijchaj diostapash japinajurca. Shina japishpa 
apanajujta cura ricushpami: —¿Cangunaca, imatata ruranajunguichi?— nirca. 

19Shina nijpimi paicunaca, cashna nishpa tigrachinajurca: —Maquihuan 
shimita quilparishpa upalla cai. Ñucanchi taitashna tucungapaj, cura 
tucungapaj, ñucanchihuan jaculla. ¿Israel aillu familiacunapaj cura cangapaj 
randica, shuj runapaj huasipilla cura canachu ashtahuan ali?— ninajurcami. 
20Shina nijpimi, chai curapaj shungupica cushijushpa, efodta, terafín 
dioscunata, imamambash rijchaj diostapash apashpa, gentecunapaj chaupipi 
rirca. 
21Paicunaca huahuacunata, animalcunata, imalla charishcacunata 
ñaupachishpami rinajurca. 
22Dan shuti aillupaj miraicuna Micaía runapaj huasimanda ña caruta 
rinajujpimi, Micaía runapaj huasi ladollapi causajcunaca tandanajushpa, Dan 
shuti aillu runacunata catinajurca. 
23Dan shuti aillu runacunata caparijta uyashpami, paicunaca tigrarishpa 
ricushpa, Micaía runataca: —¿Imata nishpata cai tucui runacunata 
tandachishpa catimungui?— ninajurca. 
24Shina ninajujpimi Micaía runaca, cashna nishpa tigrachirca: —Cangunaca, 
ñuca rurashca dioscunatapash, ñuca curatapashmi apashpa rinajunguichi. 
Imapash illajtamari saquihuanguichi. Chashna jahuachu: ‘¿Imatata nijungui?’ 
nishpa tapuhuanguichi— nircami. 
25Shina nijpimi Dan shuti aillupaj miraicunaca, cashna ninajurca: —Ama 
ñucanchita caparishpa catimuichu, pactarallapash ñucanchi puramanda 
ñapash fiñarijcuna ninanda fiñarishpara candapash, cambaj familiacunatapash 
huañuchinman— ninajurcami. 
26Shina nishpaca, Dan shuti aillupaj miraicunaca ri callarircallami. Micaía 
runaca, paita yali shinlli runacuna cajta ricushpami, paipaj huasiman tigrashpa 
rirca. 
27Paicunaca, Micaía runa rurashca dioscunatapash apashpa, paipaj curatapash 
pushashpami, Lais shuti puebloman chayarca. Chai pueblopi causajcunataca, 

ima llaquipash illaj cungashca causanajujpimi, espadahuan chugrichishpa 
huañuchishpa pueblotapash rupachinajurca. 
28Sidón shuti pueblomanda carupi causanajujpimi, chai pueblopi causajcunata 
mitsangapaca, pipash na tiarca. Paicunaca, picunahuan randishpa jatushpa 
causanatapash na yacharcachu. Chai puebloca, Bet-rehob shuti pueblo ladolla 
pugru pambapimi carca. Chai jipaca, chai pueblota cutin alichishpami, chaipi 
causanajurca. 
29Chai pueblotaca pundaca, Lais shuti cashca cajpipash, chai jipaca Dan 
shutitami shutichirca. Paicunapaj ñaupa taitaca, Israelpaj churi Dan shuti 
cashcamandami, chai pueblotaca chashna shutichirca. 
30Dan shuti aillupaj miraicunaca, paicuna mañangapajmi, labrashpa rurashca 
imamambash rijchaj diosta chai pueblopi shayachirca. Paicunapaj cura 
cachumbash, Moisespaj churi Gersón shuti runapaj churi Jonatán runatami 
churarca. Paica, paipaj churicunandimi, israelcuna chai llactamanda prezu 
apai tucuna huatacaman, Dan aillupaj mirai purapi curacuna tucushpa 
causanajurca. 
31Shinami paicunaca, Micaía runa rurachishca imamambash rijchaj labrashca 
diostaca, paicunapaj pueblopi shayachirca. Taita Diospaj carpa, Silo shuti 
pueblopi tiajushca tucui huatacunacamanmi chashna charirca. Levita 
runamandapash, paipaj caishuj huarmimandapashmi villajun 

Jueces 19 

1Chai punllacunapica, Israel llactapica, jatun mandaj na tiajpimi, shuj levita 
runaca, shuj llactamanda shamushca runashna, Efraín urcu carupipacha 
causajurca. Chai runami, Judá llacta Belén pueblomanda caishuj huarmihuan 
cazarashca carca. 
2Chai huarmica, paitaca na cazunllu carca. Chaimandami levita runataca 
saquishpa, Judá llactapi tiaj Belén pueblopi causajuj paipaj taitapaj huasiman 
tigrarca. Chaipimi, chuscu quillata ña causajurca. 

3Chaimandami paipaj cusaca, juyana shimicunahuan rimashpa, cutin 
tigrachimungapaj jatarishpa catirca. Paica, paita servij shuj runata, ishcai 
burrocunata apashpami rirca. Ña chayajpimi chai huarmica, paipaj taitapaj 
huasi ucuman pusharca. 
4Chaita ricushpami, chairalla huarmipaj taitaca cushijushpa tuparingapaj 
llujshirca. Chai huarmipaj taita, chai levita runapaj suedro quimsa 
punllacaman paipaj huasipi quedachijpimi, paica micushpa, ufiashpa 
pacarijurca. 
5Paicunaca, ña chuscu punlla tucujpi tutamandata jatarishpami, levita runaca 
ringapaj tucurca. Chairalla huarmipaj taitaca, paipaj mashataca cashnami 
nirca: —Cambaj shungupi shinlli tucungapaj, asha tandatallapash micuyari. 
Chai jipaca ringuillami— nircami. 
6Shina nijpimi micungapaj, ufiangapaj ishcandi tiarirca. Chai jipami, chairalla 
huarmipaj taitaca, chai runataca cashna nirca: “Ñucami cunan tutagulla, caipi 
pacaripai nipani. Shina pacarishpaca, cambaj shungupi cushijunguimi” 
nircami. 
7Shina nijpipash chai runaca, ucha ringapajmi jatarijurca. Ashtahuangarin 
paipaj suedro, caipi pacaripai nijujpillatami, chai tutaca chaipi pacarirca. 
8Picha punlla tucujpi, ña ringapaj tutamandata jatarijpimi, chai huarmipaj 
taitaca cashna nirca: —Cunanga micushpa, cambaj shungupi cushijungapaj, 
chishangacaman shuyapairi— nijpimi, ishcandi micunajurca. 
9Chai jipami chai levita runaca, paipaj caishuj huarmindi, paita servij runandi 
ringapaj jatarirca. Chaimandami, chai huarmipaj taita, chai levita runapaj 
suedroca, cashna nirca: —Ricui, punllapash chishashpa ñami amsayagrin. 
Cunan tutagulla caipi pacaripairi nipanimi. Ricui, punllapash ña tucurinmi. 
Cambaj shungu cushijuchun, caipi puñupailla. Caya tutamandata jatarishpa, 
ñanda japishpa cambaj huasiman ringuillami— nircami. 

10Ashtahuangarin levita runaca, chaipi pacaringapaj na munashpami, 
jatarishpa rirca. Paica, tiarinata churashca ishcai burrocunandi, paipaj caishuj 
huarmindimi, Jebús nishca Jerusalén pueblo chimba puraman chayagrirca. 
11Chai Jebús nishca pueblo ladollapi cajpimi, punllapash ashtahuan 
chishajurca. Chaimandami paita servij runaca, paita mandaj runataca cashna 
nirca: —Cunanga, jebuseocunapaj cai puebloman jacu. Cai tutaca, chaipimi 
pacarishun— nircami. 
12Shina nijpimi paita mandaj runaca, cashna nishpa tigrachirca: —Na rijsishca, 
na israelcunapaj pueblomanga, maijan pueblomambash na rishunllu. 
Ashtahuangarin Gabaa shuti puebloman chayangacaman chimbashunlla— 
nishpami, paita servij runataca cashnatapash nirca: 
13—Cunan tutaca Gabaa shuti pueblopi, na cashpaca Ramá shuti pueblopi 
pacaringapaj, chai pueblocunaman maijanman cashpapash, ucha jaculla— 
nircami. 
14Chaimanda rishpa Benjamín llacta Gabaa shuti pueblo ladoman ña 
chayanajujpimi, indi huashajurca. 
15Chai tutaca, Gabaa shuti pueblopi pacaringapajmi, paicuna rinajushca 
ñandaca saquishpa, chai puebloman yaicugrirca. Chaiman yaicushpaca chaipi 
pacarichunga pipash na mingachijpimi, paicunaca chai pueblo plazapilla 
tiarinajurca. 
16Ña tutayajujpimi shuj rucu runaguca, pambapi imagutapash rurashpa 
tigramujushca carca. Chai runaca, Efraín urcumandami carca. Paica, Gabaa 
shuti pueblopica, shuj llactamanda purij runashnami causajurca. 
Ashtahuangarin chai pueblopi causajcunaca, Benjamín aillu purami carca. 
17Chai rucu runagu vichai ricushpami, ñanda purij runa chai pueblo plazapi 
tiajujta ricurca. Shina ricushpami: —¿Maimanda ringui, maimandata 
shamungui?— nishpa tapurca. 

18Shina tapujpimi chai levita runaca, cashna nishpa tigrachirca: —Judá llactapi 
tiaj Belén pueblota yalimushpami, Efraín shuti caru urcuman rinajunchi. 
Ñucaca, chai urcumandami cani. Ñucaca, Judá llactapi tiaj Belén pueblomanmi 
rircani. Ashtahuangarin cunanga, Mandaj Diospaj huasimanmi rijuni. Shina 
cajpipash huasipi mingachingapaca, pipash na tianllu. 
19Ñucanchica, ñucanchi burrocunaman carangapajpash, siririchumbash 
ujshata charinchimi. Ñucapash, canda servij huarmipash, canda servij ñucata 
servishpa purij runapash tandata, vinota charinchimi. Imagupash na 
illapanllu— nircami. 
20Shina nijpimi chai rucu runaguca, cashna nirca: —Imatapash na manllanachu 
cangui. Cangunapaj ima illajpipash ñucami ricunata charini. Maitata cai 
plazapica pacaringuichiyari— nircami. 
21Shina nishpa, paipaj huasiman pushashpami, chai runapaj 
burrocunamambash micuchun cararca. Shinallata paicunapash, chaquita 
maillashca jipami micurca, ufiarca. 
22Shina cushijushpa tianajujpimi, chai pueblopi causanajuj nali runacuna 
ñapash shamushpaca, chai rucu runagupaj huasi muyundipi shayarinajurca. 
Chai huasi punguta huactachishpami, chai huasi dueño rucu runagutaca, 
cashna nishpa rimanajurca: —Cambaj huasiman shamushca runata paihuan 
ñucanchi siriringapaj llujchimui— ninajurcami. 
23Shina nijpimi chai huasi dueño runaguca, paicunapajman llujshishpa cashna 
nirca: —Ñuca huauquicunalla, cai jatun nalitaca na ruranachu canguichi 
nipanimi. Cai runaca, ñuca huasipi samangapajllami shamurca, cai nalitaca na 
ruranachu canguichi. 
24Ricuichi, jarihuan nara tacarishca ñuca ushitapash, chai runapaj caishuj 
huarmitapashmi, cunanga canllaman llujchimusha. Paicunataca, imata 
cashpapash canguna munashcata rurashpa pingaichi ushanguichimi. Cai 
runahuanga, chai jatun nalitaca, na ruranachu canguichi— nircami. 

25Ashtahuangarin chai runacunaca, na uyangapaj munarcachu. Shinamandami 
chai levita runaca, paipaj caishuj huarmita canllaman llujchirca. Chai huarmita 
llujchijpi chai huarmipajman chayashpami, tucui tuta nalita ruranajurca. Ña 
pacarijujpimi, saquishpa rinajurca. 
26Ña punllayajujpimi chai huarmica, paipaj cusa tiajuj chai rucu runagupaj 
huasiman tigrarca. Chai huasi punguman chayamushpami urmarca. Chaipimi, 
punllayangacaman sirijurca. 
27Paipaj cusaca, tutamanda jatarishpa pungucunata pascashpami, ñanda 
japishpa ringapaj llujshirca. Shina llujshishpaca, paipaj caishuj huarmitaca, 
pungupi quinraiman churashca caspi jahuapi, maquita churashca sirijujtami 
ñapash ricurca. 
28Chaita ricushpami paica: —Jatari, jacu— nirca. Ashtahuangarin chai 
huarmica, na rimarcachu. Chaimandami chai runaca alpamanda jatarichishpa, 
paipaj burropi churashpa, huasiman apashpa rirca. 
29Huasiman chayashpaca, shuj cuchillota japishpami, chai huañushca 
huarmitaca, chunga ishcaicaman mucu tullucunapi fitirca. Shina fitishpami, 
Israel llactapi causanajuj tucui chunga ishcai aillucunapajman cacharca. 
30Chaita tucui ricujcunami, cashna ninajurca: —Israelcuna Egipto llactamanda 
llujshimushca punllamanda cunangamambash, cashna nalitaca ima 
horallapash na rurashcachu. Chaitaca, uyaitallapash na uyashpami 
causashcanchi. Cashna rurashcamandaca, imatallapash rurangapaj aliguta 
yarishpa parlanajunami canguichi— ninajurcami. Benjamín ailluhuanmi 
macanajushca 

Jueces 20 

1Tucui israelcunami, Dan shuti pueblomandaca Beerseba shuti pueblocaman, 
Galaad shuti llactapi tucui causajcunandi, Mandaj Diospaj ñaupajpi 
shujllashnalla tucushpa, Mizpa shuti pueblopi tandanajurca. 



824 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

2Taita Dios agllashca gentecunapaj tandanajuipica, tucui Israel aillu 
gentecunata mandajcunapashmi, chaipi tandanajushca ricurirca. Chaipica, 
espadahuan macanajunata ali yachaj, chaquilla purij, chuscu patsaj huaranga 
runacunami tandanajushca carca. 
3Benjamín aillupaj miraicunaca, israelcuna Mizpa shuti puebloman vichai 
rishcatami yacharca. Israelcunaca: —Imashnata cai jatun nalitaca rurashcayari. 
Villaichiyari— ninajurcami. 
4Shina ninajujpimi, chai huañushca huarmipaj cusa levita runaca, cashna 
nijurca: —Ñucaca, Benjamín aillupura Gabaa shuti puebloman chayashpami, 
ñuca caishuj huarmindi, chaipi pacaringapaj rircanchi. 
5Chai Gabaa shuti pueblopi causajcunaca, ñucata llaquichingapaj jatarishpami 
ña tutayajpica, ñucata huañuchina yuyaihuan ñucanchi tiajuj huasi muyundipi 
shayarirca. Shinamandami llaquichishpa pingaichijpi, ñuca caishuj huarmica 
huañurca. 
6Chaimandami, ñucapaj caishuj huarmitaca japishpa, asha asha fitishpa, 
israelcuna causanajuj tucui Israel llactaman cacharcani. Israel llactapi nalita 
rurashpa huañuchishcamandami, chashna cacharcani. 
7Ricuichi, tucui cangunami, Israel aillucuna canguichi. Shina cashcamanda, 
canguna imashna yarinajushpapash ali yuyaita cuichilla— nijurcami. 
8Shina nijpimi, tucuicuna shujllashnalla jatarishpa, cashna ninajurca: —
Ñucanchi puramandaca, maijambash na paipaj carpaman ringachu. Ñucanchi 
puramandaca, maijanllapash na paipaj huasiman tigrangachu. 
9Ashtahuangarin cunanga, Gabaa shuti pueblopi causajcunahuan 
macanajungapaca, cashnami rurashun: Paicunahuan macanajungapaca, 
suerteta rurashpami vichai rishunchi. 
10Tucui Israel aillu puramandaca, patsajmanda chunga runacunata 
agllashunchi. Huarangamandaca patsajta, chunga huarangamandaca, shuj 
huarangata agllashpa, gentecunaman micunacunata apamuchun 

cachashunchi. Caishujcunaca, Benjamín llactapi tiaj Gabaa shuti pueblopi 
causajcunapajman rishpa, ñucanchi Israel puracunapi, tucui nalicunata 
rurashcashnallata paicunatapash llaquichishunchi— ninajurcami. 
11Shina nishpaca, tucui israelcunami Gabaa shuti pueblopi causajcunahuan 
macanajungapaj, shujllashnalla tucushpa huatarishcashna tandanajurca. 
12Chaimandami Israel aillucunaca, Benjamín aillu runacuna causanajuj tucui 
llactapi, cashna nichun runacunata cacharca: “Canguna puramandaca, 
¿imashpata cashna nalita rurarcanguichi? 
13Shina cashcamanda cunanga, cai Gabaa shuti pueblopi causanajuj nalita ruraj 
chai runacunata huañuchingapaj, ñucanchiman cuhuaichi. Shina 
huañuchishpami, chai jatun nalitaca cai Israel llactamanda chingachishun” 
nichunmi cacharca. Ashtahuangarin Benjamín aillu runacunaca, paicunapaj 
huauqui israelcuna chashna nishcataca na uyanayachircachu. 
14Ashtahuangarin Benjamín aillu runacunaca, israelcunahuan 
macanajungapajmi, Gabaa shuti pueblo muyundipi tiaj pueblocunamanda 
tandanajurca. 
15Chai punllapica Benjamín aillu runacunataca, espadahuan macanajunata ali 
yachaj, ishcai chunga sucta huaranga runacunatami, tucuilla 
pueblocunamanda cuentashca carca. Gabaa shuti pueblopi causanajuj, canchis 
patsaj agllashca runacunataca, na cuentashcachu carca. 
16Chai tucui runacunamandaca, imata cashpapash lluqui maquihuanlla ruraj, 
canchis patsaj runacunatami agllashca carca. Paicunaca, huaracahuan rumita 
shitanata alipacha yachashpami, shuj ajchapi chayachingapaj rumita 
shitashpapash, na pandan carca. 
17Benjamín aillu runacunata na cuentajpipash, caishuj Israel aillu runacunaca, 
espadahuan macanajuj, chuscu patsaj huaranga soldadocunami carca. Tucui 
paicunami, macanajunata ali yachajcuna carca. 



826 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

18Chai jipaca, israelcuna jatarishpaca, Taita Diospaj huasiman vichai rishpami, 
Taita Diosta cashna nishpa tapunajurca: “¿Benjamín ailluhuan 
macanajungapaca, ñucanchi puramandaca, ¿maijan ailluta pundaca vichai rina 
canchi?” ninajurcami. Shina nijpimi, Mandaj Diosca: “Judá aillurami 
macanajugrina” nishpa tigrachirca. 
19Shina nijpimi, israelcunaca tutamandata jatarishpa, Gabaa shuti pueblopi 
causajcunahuan macanajungapaj rinajurca. 
20Shinami israelcunaca, Benjamín ailluhuan macanajungapaj llujshirca. Shina 
llujshishpami israelcunaca, Gabaa shuti pueblo ladollapi macanajungapaj 
alichirinajurca. 
21Ashtahuangarin Benjamín aillu runacuna, Gabaa shuti pueblomanda 
llujshishpa macanajushpami, ishcai chunga ishcai huaranga Israel runacunata, 
chai punllapica huañuchishpa alpapi urmachirca. 
22Shina cajpipash Israel runacunaca, cutinllata shinlli tucushpami, punda 
punlla macanajungapaj alichirishca pambapillata cutin macanajungapaj 
alichirinajurca. 
23Israelcuna vichai rishpami, Mandaj Diospaj ñaupajpi tutayangacaman 
huacashpa, Mandaj Diostaca cashna nishpa tapunajurca: “¿Ñucanchi huauqui 
Benjamín ailluhuanga, cutinllu macanajugrishun?” ninajurcami. Shina nijpimi, 
Mandaj Diosca: “Paicunahuan macanajungapaj vichai richilla” nishpa 
tigrachirca. 
24Shinamandami israelcunaca, Benjamín ailluhuanga, cayandi punllapash 
cutin macanajugrirca. 
25Chai cayandi punllapash Benjamín aillu runacunaca, Gabaa shuti 
pueblomanda llujshishpami, israelcunahuan macanajurca. Chaipimi, chunga 
pusaj huaranga israelcunata huañuchishpa, alpapi urmachirca. Chai huañuj 
runacunaca, tucuicunami espadahuan macanajunata ali yachajcuna carca. 

26Chaimandami, tucui israelcunapash, tucui soldadocunapash, Taita Diospaj 
huasiman vichai shamunajurca. Chaipimi, Mandaj Diospaj ñaupajpi tiarishpa, 
chai punllapica na micushpa tutayangacaman huacanajurca. Shinallata 
animalcunata cushpa tucuillata rupachishpami, Mandaj Dioshuan ali 
cangapajpash, shuj caranacunata caranajurca. 
27Israelcunaca, cutinmi Mandaj Diosta tapunajurca. (Taita Dioshuan ari 
ninajushpa escribishcata alichina arcami, chai punllacunaca chaipi carca. 
28Chai punllacunapica, Aaronbaj churi Eleazar shuti runapaj churi Finees shuti 
curami, chai arcapaj ñaupajpi Taita Diospajta rurajurca). Chaipimi 
israelcunaca, Mandaj Diostaca cashna nishpa tapunajurca: “Ñucanchi huauqui 
Benjamín ailluhuanga, ¿cutinllu macanajugrishun, na cashpaca saquinallachu 
capanchi?” ninajurcami. Shina nijpimi, Mandaj Diosca: “Macanajugrichilla, 
ñucami cayapaca cangunapaj maquipi churasha” nirca. 
29Shina nijpimi israelcunaca, Gabaa shuti pueblo muyundipi pacalla 
chapajcunata churarca. 
30Ña quimsa punlla tucujpimi israelcunaca, Benjamín aillupaj miraicunahuan 
macanajungapaj vichai rirca. Chaipimi paicunaca, Gabaa shuti pueblo chimba 
purapi punda punllacunashnallata macanajungapaj alichirinajurca. 
31Benjamín aillupaj miraicunaca, israelcunahuan tuparingapaj llujshishpami, 
Gabaa shuti pueblomanda caruyanajurca. Chaipimi, huaquin gentecunata 
chugrichishpa, pundashnallata israelcunataca ñangunapi huañuchi callarirca. 
Chai ñangunamanda shujca, Bet-el shuti puebloman rina ñanmi, shujca 
pambacunata yalishpa, Gabaa shuti puebloman rina ñanmi. Chaipipash, 
quimsa chungashna runacunatami huañuchirca. 
32Chashna huañuchishpami, Benjamín aillupaj miraicunaca: 
“Pundashnallatami, ñucanchi ñaupajpi mishai tucunajun” ninajurcami. 
Ashtahuangarin israelcunaca, cashnami ninajurca: “Paicunata pueblomanda 
ashtahuan caruyachingapaca, ñangunacaman pacajungapaj calpashunchi” 
ninajurcami. 

33Ña caruyajpimi caishuj israelcunaca, tianajushca pushtumanda jatarishpa, 
Baal-tamar shuti pueblo ladopi macanajungapaj alichirinajurca. Gabaa shuti 
pueblopi tiaj michina pambacunapi pacalla chapanajuj israelcunapashmi 
llujshirca. 
34Gabaa shuti pueblopi causajcunahuan macanajungapaca, tucui Israel 
puramanda agllashca chunga huaranga runacunami shamurca. Chai 
macanajuica, ashtahuanmi shinlliyajurca. Ashtahuangarin Benjamín aillu 
runacunaca, ninan llaqui paicunata japigrijujtaca na yacharcachu. 
35Israelcunaca, Mandaj Dios mishachijpimi, chai punllapica Benjamín aillu 
runacunataca, ishcai chunga picha huaranga patsaj soldadocunata 
huañuchirca. Chai huañuj runacunaca tucuicunami, espadahuan macanajunata 
ali yachajcuna carca. 
36Benjamín aillu runacunaca, mishai tucunajushcatami ricunajurca. Caishuj 
israelcunaca, Gabaa shuti pueblo huashapi pacalla chapanajuj runacuna 
macanajushpa mishangallami yashpami, Benjamín aillu runacunahuanga, na 
macanajushpa anchurinajurca. 
37Pacalla chapanajuj runacunaca, Gabaa shuti puebloman cungashcapi ñapash 
yaicushpa espadahuan chugrichishpami, pueblopi causajcunataca tucuillata 
huañuchirca. 
38Pacalla chapanajuj israelcunahuan, caishuj israelcunahuanga: “Chai 
pueblomandaca, cushnita vichai cachashpa ricuchinguichi” nishpami, 
paicunapura ña parlarishcalla carca. 
39Benjamín aillu runacunaca, israelcuna tigrashpa calpanajujpimi, catishpa 
chugrichishpa Israel runacunataca, quimsa chungatashna huañuchirca. 
Shinamandami, ña cashna ninajurca: “Paicunaca, punda 
macanajuipishnallatami, ñucanchi ñaupajpi mishai tucushpa urmanajun” 
ninajurcami. 

40Ashtahuangarin pueblomandaca, pilarshna cushni vichai llujshi 
callarijujpimi, Benjamín aillu runacunaca huashaman tigrarishpa ricunajurca. 
Chai cushnitaca, jahua pachacaman ninanda vichai rijujtami ricunajurca. 
41Chaimandami israelcunaca, paicunahuan macanajungapaj tigrarirca. 
Ashtahuangarin Benjamín aillu runacunaca, paicunata ninan llaqui japijujta 
yachashpami, ninanda manllarinajurca. 
42Chaimandami israelcunapaj ñaupajmanda tigrarishpaca, jichushca 
pambaman rina ñanda calpanajurca. Ashtahuangarin israelcunaca, huashata 
catijcunapash japigrishpa, pueblocunamanda llujshijcunapash tuparishpami, 
chaupipi churashpa huañuchishpa tucuchirca. 
43Chashna muyundi jarcashpami, Benjamín aillu runacunataca, Menúha shuti 
pueblomandapacha, indi llujshimuj ladoman tiaj Gabaa shuti pueblo muyundi 
chimba puracaman catishpa huañuchishpa sarunajurca. 
44Benjamín aillu runacunataca, chunga pusaj huaranga soldadocunatami 
huañuchirca. Paicunaca, macanajunata ali yachajcunami carca. 
45Cutin tigrashpami, Rimón shuti jaca rumi ladopi pacajungapaj, jichushca 
pambata calpanajurca. Paicunatapash, picha huaranga runacunatami 
ñangunapi huañuchirca. Shinallata Gidom shuti pueblocaman catishpami, chai 
runacunataca, ishcai huaranga runacunata huañuchirca. 
46Chai punllapica, Benjamín aillu puramanda tucui huañushcacunaca, 
espadahuan macanajunata ali yachaj, ishcai chunga picha huaranga 
runacunami carca. Paicunaca, tucuicunami macanajunata ali yachajcuna carca. 
47Ashtahuangarin Benjamín aillu puramanda sucta patsaj runacunaca, 
jichushca pambaman tigrashpami, Rimón shuti jaca rumi ladopi pacajunajurca. 
Chai Rimón shuti jaca rumi ladopica, chuscu quillatami causanajurca. 
48Israel runacunaca cutin tigrashpami, Benjamín aillu runacunataca, tucui 
pueblocunapi causajcunatapash, animalcunatapash, tucui imalla ricurishcata, 
espadahuan chugrichishpa huañuchirca. Shinallata tucui ricurishca 

pueblocunatapashmi rupachirca. Benjamín aillu runacunaman huarmicunata 
cushcatami villajun 

Jueces 21 

1Israel runacunaca, Mizpa shuti pueblopimi cashna nishpa juramentushca 
carca: “Ñucanchi puramandaca, maijanllapash ñucanchi ushicunataca, 
Benjamín aillu runacunapaj huarmi cachunga, na cushunllu” nishcami carca. 
2Gentecunaca, Taita Diospaj huasiman shamushpami, Taita Diospaj ñaupajpi 
ninanda caparishpa tutayangacaman huacashpa, cashna ninajurca: 
3“Israelcunata Mandaj Taita Dioslla. Israel puracunapaj shuj aillu illaj 
quedangapaca, ¿imashpata ñucanchi Israel purapica, cashna tucushcayari?” 
ninajurcami. 
4Chai cayandi punllapimi gentecunaca, tutamandata jatarishpa, chaipillata 
shuj altarta ruranajurca. Chai jipami, Diosman animalcunata cushpa tucuillata 
rupachinajurca. Shinallata Dioshuan ali cangapaj shuj caranacunatapashmi 
caranajurca. 
5Chai jipami israelcunaca, cashna ninajurca: “Tucui Israel aillu puramandaca, 
¿maijan ailluta Mandaj Diospaj ñaupajpi tandanajungapaj, na vichai 
shamushca? Mizpa shuti puebloman, Mandaj Diospajman maijambash na 
vichai shamujpica: ‘Huañuchishumbacha’ nishpami, alipacha 
juramenturcanchi” ninajurcami. 
6Shinallata tucuilla israelcunami, paicunapaj huauqui Benjamín aillumandaca, 
ninanda llaquirishpa cashna ninajurca: “Cunanga, Israel puramandaca, shuj 
aillumari anchuchi tucushca. 
7Ñucanchica, Mandaj Diospaj shutipimi, cashna nishpa juramenturcanchi: 
‘Benjamín aillu runacunapaj huarmi cachunga, ñucanchi ushicunataca na 
cushunllu’ nircanchimi. Chai huaquin puchushca runacunataca, ¿maijan 
huarmicunahuanshi cazarachishun?” ninajurcami. 

8Cashnatapashmi ninajurca: “Ñucanchi Israel aillu puramandaca, ¿maijan 
aillupash na shamushpa quedashcachu?” nishpami tapunajurca. Shina 
tapushpami, Galaad llactapi tiaj Jabes shuti pueblopi causajcunamandaca, 
shujllapash na shamushcata tarirca. 
9Tucuicunata cuentajpica, Galaad llactapi tiaj chai Jabes shuti pueblopi 
causajcunaca, shujllapash na ricurircachu. 
10Chaimandami chai tandanajushca gentecunaca, chunga ishcai huaranga 
ashtahuan shinlli runacunata cashna nishpa cacharca: “Galaad llactapi tiaj 
Jabes shuti pueblopi causajcunataca, huarmicunandi, huahuacunandi, 
espadahuan chugrichishpa huañuchigrichi. 
11Ashtahuangarin cashnami rurana canguichi: Tucuilla jaricunatapash, 
jarihuan ña tacarishca tucuilla huarmicunatapash huañuchina canguichi” 
ninajurcami. 
12Galaad llacta Jabes shuti pueblopi causanajuj puramandaca, jarihuan nara 
tacarishca chuscu patsaj cuitsacunatami tandachinajurca. Paicunataca, Canaán 
llactapi carpacunata shayachishca tianajuj Silo shuti pueblomanmi 
pushamunajurca. 
13Chai jipami, tandanajushca tucui israelcunaca, Rimón shuti jaca rumi ladopi 
tianajuj Benjamín aillupaj miraicunahuan parlachun cacharca. Paicunataca, 
casilla aligutami pusharca. 
14Shina cachajpimi, Benjamín aillu runacunaca, israelcunapajman tigramurca. 
Paicunataca, Galaad llacta Jabes shuti pueblopi causajcunata huañuchishca 
puramanda pushamushca huarmicunahuanmi cazarachirca. Ashtahuangarin 
huarmicunaca, tucuicunahuan cazarachingapaca na pactarcachu. 
15Israel aillu puramandaca, patata t'uninshna Mandaj Dios 
anchuchishcamandami, israelcunaca Benjamín ailluta ninanda llaquinajurca. 
16Shinamandami, tandanajushca puramanda mandaj rucucunaca, cashna 
ninajurca: “Cunanga, chai aillu puramanda puchushca runacunataca, ¿maijan 

huarmicunahuanshi cazarachishun? Benjamín aillu huarmicunaca, huañuchi 
tucushcamari” ninajurcami. 
17Cashnatapashmi ninajurca: “Israel aillu puramanda shuj aillullapash ama 
chingachunga, Benjamín aillu puramanda puchushca cai runacunallapash, 
alpata japishpami ali canman. 
18Shina cashpapash ñucanchi ushicunataca, napacha paicunahuan cazarachi 
ushashunllu. Israelcunaca: ‘Benjamín aillu runacunahuan maijambash 
cazarachishpaca, jatun llaquita apachun’ nishpami juramenturcanchi. 
19Cunanga uyaichi. Silo shuti pueblopimi, Mandaj Diosman jatun fiestata 
huatapi huatapi ruran. Chai puebloca, Bet-el shuti pueblo janaj ladomanmi. 
Bet-el shuti pueblomanda, Siquem shuti puebloman rina ñanmandaca, indi 
huashajuj ladomanmi. Shinallata Lebona shuti pueblomandaca, urai 
ladomanmi” ninajurcami. 
20Chashna ninajushpami, Benjamín aillupaj miraicunataca, cashna nishpa 
mandanajurca: “Uvas chagracunapi pacalla chapagrichi. 
21Chaipica, Silo shuti pueblopi causajcunapaj ushicuna tandanajushca 
bailangapaj llujshinajujta, ali ricurianguichi. Ña llujshijpica, pacajushpa 
tianajushcamanda llujshishpa, tucuicuna chai cuitsacunata, cangunapaj 
cachun shuj shuj shuhuashpa, canguna causanajuj Benjamín llactaman 
tigranguichilla. 
22Canguna shuhuashcamanda, chai cuitsacunapaj taitacuna, na cashpaca 
turicuna ñucanchita imatapash nij shamujpica, cashnami nishun: ‘Paicunahuan 
cazarachun saquipaichilla. Ñucanchimi, jatun macanajuiman rishpapash, 
huarmicunataca na tucuillaman apamushcanchi. Ashtahuangarin paicunapaj 
huarmi cachunga canguna cushca cashpachu, cangunaca juchachi 
tucunguichiyari’ nishunmi” ninajurcami. 
23Shina nijpimi, Benjamín aillupaj miraicunaca, paicuna mashna 
cashcashnallata, chai pueblopi danzangapaj llujshishca cuitsacunataca, shuj 

shuj shuhuashpa, paicunapaj llactaman tigranajurca. Chai jipami, paicunapaj 
pueblocunata alichishpa, chaipillata causai callarirca. 
24Shinallata caishuj israelcunaca, tucuicunami chaimandaca paicunapaj aillu 
purapajman, paicunapaj familiacunapajman rinajurca. Chaimanda 
llujshishpaca, tucuicunami paicunapaj alpacunaman rinajurca. 
25Chai punllacunapica, Israel llactapica jatun mandaj na tiarcachu. 
Chaimandami, tucuicuna paicuna munashcata rurashpa causanajurca. 

Rut 

Rut 1 

Rutmandapash, Noemimandapashmi villajun 

1Juezcuna mandajui punllacunapimi, cashna tucurca: Israel llactapica ninan 
yarjaimi japirca. Chaimandami, Judá llactapi tiaj Belén pueblomanda shuj 
runaguca, paipaj huarmindi, paipaj ishcai churicunandi, Moab llacta 
pambacunapi causangapaj rirca. 
2Chai runagupaj shutica, Elimelecmi carca. Paipaj huarmica, Noemí shutimi 
carca, paipaj churicunaca Mahlón shuti, Quelión shutimi carca. Paicunaca, 
Judá llactapi tiaj Belén pueblomanda efrateo puracunami carca. Moab 
pambacunaman chayashpaca, chaipi causangapajmi quedarca. 
3Chaipica, Noemipaj cusa Elimelec huañujpimi Noemica, pailla paipaj ishcai 
churicunahuan quedarca. 
4Chai churicunaca, moabitapura huarmicunahuanmi cazararca. Chai 
huarmicunaca, shujca Orfa shuti, caishujca Rut shutimi carca. Chaipimi 
paicunaca, chunga huatatashna causanajurca. 
5Mahlonbash, Quelionbashmi huañurca. Chaimandami Noemí huarmiguca, 
paipaj ishcandi churicunapash, cusapash huañujpi pailla causajurca. 
6Noemica, Moab pambacunapi cashpami, cashna nijta uyarca: “Mandaj Diosca, 
pai agllashcacunata llaquishpa ricushpami, granocunata cutin fucuchijun” 
nijtami uyarca. Shina uyashpami, paipaj jachungunandi jatarishpa, Moab 
pambacunamanda tigrarca. 
7Noemica, pai causajushca pushtumandami ishcandi jachungunandi 
llujshishpa, Judá llactaman tigrangapaj ri callarirca. 
8Ña rinajushpami Noemica, paipaj ishcandi jachungunataca, cashna nirca: —
Cangunapaj mamacunapaj huasiman tigrapaichilla. Cangunaca, huañushca 
ñuca churicunahuan, ñucahuambash aligutami causarcanguichi. Mandaj 
Diospash, chashnallata cangunata llaquipachun. 

9Shinallata canguna cutin cazarashpa, cangunapaj cusacunapaj huasipipash 
aliguta causanata, Mandaj Diosca carashpami ali canman— nircami. Shina 
nishpallami Noemica, muchashpa cayacaman nirca. Ashtahuangarin 
paicunaca, shinllita huacashpami: 
10—Ñucanchica, canhuambachami cambaj llactaman ringapaj munapanchi— 
ninajurca. 
11Shina ninajujpimi Noemica, cashna nishpa tigrachirca: —Ñuca 
huahuacunalla, tigrapaichilla. ¿Imapajta ñucahuanga ringuichiyari? 
Cangunahuan cazarachunga, na ashtahuan huahuacunata ñuca vijsapi 
charinichu. 
12Ñuca huahuacunalla, tigrapaichilla. Ñucaca, cutin cazarangapajpash ñami 
paya cani. Cunan tutallata cusata tarishpa, huahuacunata charisha yajunimi 
nijpipash, 
13cangunaca ¿paicuna viñajpi cazarangapaj shuyanguichimanllu? ¿Paicunata 
juyaimandalla, na cazarashpa shuyanguichimanllu? Ñuca huahuacunalla, na 
chashna ruranachu canguichi. Mandaj Diospaj maquihuan ñucata 
llaquichijpimi, cangunatapash yali jatun llaquita apajuni— nircami. 
14Cutinllatami paicunaca, shinllita huacanajurca. Shina cashpapash Orfa 
huarmica, paipaj suedrata muchashpaca rircallami. Ashtahuangarin Rutca, 
paihuanmi quedarca. 
15Shinamandami Noemica, cashna nirca: —Ricui, cambaj jachun purapash, 
ñami paipaj llactaman, paipaj dioscunapajman tigrajun. Cambash, paita 
catishpa ripailla— nircami. 
16Shina nijpimi Rutca, cashna nishpa tigrachirca: —Ama canda saquishpa, 
canmanda anchurishpa richun mañahuaichu. Can maiman rijpipash, 
ñucapashmi risha. Can maipi causajpipash, chaipimi causasha. Cambaj 
llactapash, ñuca llactami canga. Cambaj Taita Diospash, ñuca Taita Diosmi 
canga. 

17Maipi can huañujpipash, chaipillatami ñucapash huañushpa pambai tucusha. 
Canda saquishpa rijpica, Mandaj Diosllata ninandapacha llaquichihuachun. 
Ñucanchi ishcandimandaca, huañushpallami shicanyashun— nijurcami. 
18Paihuan rinayachijujtapacha ricushpami Noemica, na imatapash ashtahuan 
nirca. 
19Paicunaca, Belén puebloman chayangacamanmi, ishcandi rinajurca. 
Belenman ña chayajpimi, cashna tucurca: Chai llactapi causajcunaca, 
tucuicunami paicuna chayajta ricushpa manllarinajurca. Shina 
manllarishpami: —¿Nachu caica Noemí?— nishpa tapurinajurca. 
20Shina ninajujpimi Noemica, cashna nijurca: —Noemí nishpaca, na rimanachu 
cahuanguichi, Mara nishpa rimahuaichi. Tucui Ushaita Charij Diosca, jatun 
llaquitami ñucaman cuhuashca. 
21Caimanda llujshishpa rishpaca, ashtacatami apashpa rircani. Ashtahuangarin 
Mandaj Diosca, chushaj maquihuanmi tigrachimuhuashca. ¿Imashpata Noemí 
nihuanguichi? Mandaj Diosca, ñucata llaquichinatami villashca. Tucui Ushaita 
Charij Diosmi, ñucataca llaquichihuashca— nijurcami. 
22Chashnami Noemica, Moab pambacunamandaca moabitapura paipaj jachun 
Ruthuanga tigramurca. Cebadata cozechana punllacuna chayashcapimi, 
Belenman chayamurca. Rutca, Booz shuti runapaj alpapimi cebadata 
pallajushca 

Rut 2 

1Noemí huarmiguca, paipaj cusa Elimelecmandami, shuj familiata charirca. 
Chai runaca, ninan charijmi carca. Paica, Booz shutimi carca. 
2Shuj punllami, moabitapura Rutca, Noemita cashna nirca: —Pambaman 
richun saquihuayari nipanimi. Maijambaj ñavipipash ali ricurishpaca, paipaj 
huashata catishpa pallajushallami— nijpimi Noemica: —Rilla, ñuca huahua— 
nirca. 

3Shina nijpi rishpa pambaman chayashpami, cebadata cuchunajujta catishpa 
pallajujurca. Ashtahuangarin chai alpaca, Booz runagupajmi carca. Paica, 
Elimelecpaj familiami carca. 
4Booz runaca, Belenmanda chayamushpami, cebadata cuchuj runacunataca: —
Mandaj Dios cangunahuan cachun— nirca. Shina nijpimi paicunaca: —Mandaj 
Diosca, candapash bendiciapachun— ninajurca. 
5Booz runaguca, cebadata cuchujcunapaj mayordomo paita servijtami: —
¿Caica, pipaj cuitsaguta?— nishpa tapurca. 
6Shina tapujpimi, cuchujcunapaj mayordomo paita servij runaca, cashna 
nishpa tigrachirca: —Paica, moabita cuitsagumi. Paica, Moab 
pambacunamandami, Noemí huarmihuan tigramurca. 
7Ñucatami, cashna nishpa mañahuarca: ‘Cebadata cuchujcunata catishpa 
tandachijuchun, marcai cebada ladocunapi tandachijuchun saquihuai’ 
nihuarcami. Tutamandatapacha yaicushpami, ashagullatapash na samashpa, 
cunangaman pallajujun— nircami. 
8Shina nijpimi Booz runaguca, Rut huarmigutaca cashna nirca: —Uyai, ñuca 
huahualla. Shuj alpacunapi pallajungapaca, ama ringuichu. Caimandapash 
ama yalinguichu, ñucata servij huarmicunahuan caipi canguilla. 
9Pambapi cebadata maipi cuchunajujpipash, aliguta ricushpa catinguilla. Ñuca 
servijcunataca, candaca ama imatapash nichunmi mandarcani. Can 
yacunayachishpaca, ñucata servijcuna llujchimushca yacuhuan tianajuj 
funducunamanda japishpa ufiagringuilla— nircami. 
10Shina nijpimi Rut huarmiguca, urai cumurishpa alpapi cungurishpa, cashna 
nirca: —Ñucaca, shuj llactamanda cashpapash can alicachishpa ricuchunga, 
¿imashpata cambaj ñaupajpica ali ricuripashcaniyari?— nircami. 
11Shina nijpimi Booz runaca, cashna nishpa tigrachirca: —Cambaj cusa 
huañushca jipa, cambaj suedramanda tucui imatalla rurashcatapash 

yachanimi. Cambaj taitata, mamatapash, cambaj huacharishca llactatapash 
saquishpami, ima horapash na rijsishca llactaman shamushcangui. 
12Can chashna rurashcamandaca, Mandaj Diosllata imaguta cashpapash 
cupachun. Can japina cashcataca, israelcunata Mandaj Taita Diosllata 
pactachipachun. Paipaj alas ucupi pacajungapajmi shamushcangui— nircami. 
13Shina nijpimi Rutca, cashna nirca: —Ñucata mandajlla, cambaj ñaupajpica 
ali ricuripashcaiman. Cambaj rimashca shimicunapash cushichihuanmi. Canda 
servij ñucaca, canda servij huarmi puramanda maijan huarmishnallapash na 
capanichu. Chashna cajpipash ali shimihuan rimashpami, ñuca shungupi 
cushichishcangui— nircami. 
14Micuna horas chayajpica, Booz runaguca: —Caiman shamui. Tandata 
japishpa, vinagrepi mutiyachishpa micui— nircami. Shina nijpimi Rut 
huarmiguca, cebadata cuchujcunahuan tandanajushpa, micungapaj tiarirca. 
Chaipimi Booz runaguca, micunata cararca. Shina carajpi, na munangacaman 
micujpipash puchurcarami. 
15Rut jatarishpa, cutin pallajungapaj rijpimi Booz runaca, paipaj 
servijcunataca, cashna nishpa mandarca: —Marcai mundunmanda japijpipash, 
ama pingaichishpa saquinguichilla. 
16Ashtahuangarin pai tandachishpa japichun, cangunapaj maquimandapash 
asha asha urmachinguichilla. Paitaca, pipash na jarcashpa rimanachu 
canguichi— nircami. 
17Tutayangacamanmi, chai pambapica pallajujurca. Pai pallajushca cebadata 
jacujpica, ishcai chunga ishcai kiloshna cebadami llujshirca. 
18Chai cebadata apashpami, puebloman rirca. Chaiman apajpimi paipaj suedra 
Noemica, pai tandachishcata ricurca. Chai jipaca, pai micujushpa na ushashpa 
puchuchishcatapashmi llujchishpa, paiman cararca. 
19Chaita ricushpami paipaj suedraguca, cashna nirca: —¿Cunanga, maipita 
pallajurcangui? ¿Maipita trabajarcangui? Canda chashna ayudashcamandaca, 

paitapash bendiciapachun— nircami. Shina nijpimi Rutca, pihuan 
trabajashcatapash paipaj suedraman villashpa, cashna nirca: —Maipimi cunan 
ñuca trabajarcani, chai runaguca Booz shutimi— nircami. 
20Shina nijpimi Noemica, paipaj jachundaca cashna nirca: —Paitaca, Mandaj 
Dios bendiciapachun. Punda huañushcacunatapash juyashca cashpami, cunan 
ñucanchi causajtapash llaquishca— nircami. Chai jipaca, Noemica 
cashnatapashmi nirca: —Chai runaguca, ñucanchipaj familiamari. Paimi, 
ñucanchita ayudai ushanga— nircami. 
21Shina nijpimi moabitapura Rutca, cashna nirca: —Ashtahuan 
cashnatapashmi nihuarca: ‘Cebada cozechai tucuilla tucuringacaman, ñucata 
servij huarmicunahuan tandanajushpa purijuilla’ nihuarcami— nircami. 
22Shina nijpimi Noemica, paipaj jachun Rut huarmigutaca, cashna nirca: —
Ñuca huahualla, ama shuj alpacunaman rishpa, paipaj servij 
huarmicunahuanlla tandanajushpa purijushpami, ali canguiman— nircami. 
23Chaipimi Rutca, cebadata, trigota cozechai tucuchingacaman pallajushpa, 
Booz runata servij huarmicunahuan tandanajushpa purijurca. Paica, paipaj 
suedrahuanmi causajurca. Booz shuti runaguca, trillana pambapimi Ruthuan 
parlajushca 

Rut 3 

1Shuj punllami, Rutpaj suedra Noemica, cashna nijurca: —Ñuca huahualla, can 
aliguta causachunga, ¿nachu canman cusaguta mascana cani? 
2Booz runaca, ¿nachu ñucanchi familiapura? Canga, paita servij 
huarmigucunahuanmi carcangui. Ricui, paica cunan tutami, tandachishpa 
mundunashca paipaj cebadata huairachingapaj ringa. 
3Armashpa, mishquilla ashnajuj jambiguta javirishpa, ali churajunagutapash 
churajushpa, trillana pambaman ringui. Ashtahuangarin pai micushpa, 
ufiashpa tucuchingacaman chai runagupaj ñaupajpica, amara ricuringuichu. 

4Pai puñungapaj siririjpica, maipi siririjtapash aliguta ricungui. Shina 
ricushpaca, chaqui pundapi jatanata alsachishpa siriringapaj ringui. Can imata 
rurana cajpipash, paillata ningallami— nijurcami. 
5Shina nijpimi, Rutca: —Imata can mandajpipash, tucuita rurapashallami— 
nishpa tigrachirca. 
6Trillana pambaman Rut urai rishpaca, paipaj suedra imashna mandashcatami, 
tucuita rurarca. 
7Micushpa, ufiashpa, paipaj shungupash cushilla cashpami Booz runaca, 
cebada mundun ladoman puñungapaj rirca. Chaipi puñujujpimi Rutca, alilla 
shamushpa, chaqui punda jatanata alsachishpa siririrca. 
8Chaipica cashnami tucurca: Ña chaupi tuta tucujpi cuyurishpami, chaqui 
pundapi shuj huarmi sirijujta ñapash ricushpa manllarirca. 
9Shinamandami Booz runaguca: —¿Pita cangui?— nishpa tapurca. Shina 
tapujpimi Rutca, cashna nishpa tigrachirca: —Canda servij Rutmi capani. 
Canga, ladolla familiapura cashcamanda, canda servij ñucataca, jahualla 
cambaj churajuna pundahuanllapash jatachihuayari— nircami. 
10Shina nijpimi paica, cashna nijurca: —Ñuca huahualla, candaca Mandaj Dios 
bendiciapachun. Canga, chairalla viñaicunataca, imagupash illajtapash, 
charijtapash na mascangapaj rishpami, cambaj suedrahuanga ali rurashcangui. 
Shinallata chaitapash ashtahuan yali ali cajtami ricuchihuashcangui. 
11Cunanga, ñuca huahualla, ama manllaichu. Cambaj ima ali canata 
mañajpipash, ñucaca rurashallami. Ñuca llactapi causajcunapash, candaca ali 
huarmigu cajtami tucuicuna yachan. 
12Cunanga, na llullashpami nini. Ñucaca, cambaj familia purami cani. Shina 
cajpipash, ñucatapash yali ashtahuan ladolla familiami tian. 
13Cunan tutaca, caipi quedailla. Caya punllayajpimi yachashun. Pai ayudasha 
nijpica, paihuan quedanguilla. Mandaj Diosca causajumbachami. Imashpapash 

pai na ayudashachu nijpica, ñucami candaca ayudasha. Cunanga, 
pacaringacaman samajuilla— nijurcami. 
14Pacaringacaman chaqui pundapi puñushca jipaca, caishujmanda 
chaishujmanda pitapash nara rijsinalla amsalla cajpillatami, Rutca jatarirca. 
Booz runaguca: “Trillana pambaman shuj huarmi shamushcataca, pipash na 
yachanachu” nircami. 
15Shina nishpallami, Booz runaca: —Jahualla can pillurishca baitata ricuchi— 
nirca. Baitata mandashpa Rut ricuchijpica, suctacaman medishpami cebadata 
cararca. Shina carashpa apachijpimi, paica puebloman rirca. 
16Ña paipaj suedrapajman chayajpica: —¿Ñuca huahualla, ima nircata?— 
nishpami tapurca. Rutca, chai runagu imatalla paimanda rurashcatapash, 
tucuitami villarca. 
17Shina villajushpallatami, cashna nirca: —‘Ama chushaj maqui cambaj 
suedrapajman tigrapaichu’ nishpami, suctacaman medishpa, cai cebadata 
carahuarca— nircami. 
18Shina nijpimi Noemica, cashna nirca: —Ñuca huahualla, cunanga chai 
parlashcacuna aliguta alichirijta yachangacaman shuyailla. Chai runaguca, 
chai parlashcacuna aliguta alichiringacaman, cunanga na samangachu— 
nircami. Booz runaguca, Ruthuanmi cazarashca 

Rut 4 

1Booz runaguca, puebloman yaicuna punguman rishpami, chaipi tiarirca. 
Chaipimi, Booz runa parlajushca paipaj familia runaca, chaita yalijushca carca. 
Paita ricushpami, Booz runaca: —Uyai caiman shamui, caipi tiaripai— nirca. 
Shina nijpimi chai runaca shamushpa, chaipi tiarirca. 
2Shina tiarijpimi Booz runaguca, pueblopi mandaj chunga rucucunatapash 
cayashpa: —Caiman tiaripaichi— nirca. Paicuna ña tiarijpimi, 

3Booz runaca paipaj familia runataca, cashna nirca: —Noemica, Moab llacta 
pambamanda tigramushcami. Paica, ñucanchi huauqui Elimelec charishca 
alpatami ashaguta jatujun. 
4Shinamandami ñucaca, can yachachun villangapaj munarcani. Chaimandami, 
caipi tianajujcunapaj ñaupajpi, ñuca pueblopi mandaj rucucunapaj ñaupajpi, 
can randichun villajuni. Can randingapaj munashpaca, randilla. Imashpapash 
na randingapaj munashpaca, villahuilla. Ñucaca, yachangapajmi munapani. 
Can randinataca, pipash na randinachu. Canllami tiangui. Cambaj catica, 
ñucallami randi ushani— nijpimi paica: —Ñuca randipashallami— nishpa 
tigrachirca. 
5Shina nijpimi Booz runaca, cashna nirca: —Noemipaj maquimanda alpata 
randijui punllallatami, moabitapura sapalla Rut huarmiguhuambash cazarana 
cangui. Chai alpapash, huañushca cusapaj shutipillata quedachunmi, paihuan 
cazarana cangui— nircami. 
6Chaita uyashpami chai familia runaca, cashna nishpa tigrachirca: —Shina 
cajpica, na randi ushapanichu, ñuca charishcacunaca chingangami. Ñuca 
randinata, can randinayajpica randilla. Ñucaca, na randi ushapanichu— 
nircami. 
7Israelcunaca, punda huatacunamandapachami ayudanamandapash, 
randinamandapash cashna ruranajun cashca: Imashpapash familia na randi 
ushashpa, caishuj familiaman cushcatapacha ricuchingapajmi, paipaj chaquipi 
churajushcataca llujchishpa, paipaj cumbaman cuna carca. Pai na japijushcata 
ricuchingapajmi, Israel llactapica chashna ruran cashca. 
8Shinamandami, Booz runapaj familia runaguca: —Can randipailla— nishpa, 
paipaj chaquipi churajushcataca llujchishpa curca. 
9Chaimandami Booz runaca, mandaj rucucunatapash, chaipi tianajuj tucui 
gentecunatapash cashna nijurca: —Cunanga, cangunallata ricunajunguichimi. 
Elimelec, Quelión, Mahlón shuti runacuna tucui imatalla charishcacunatami, 
Noemipaj maquimanda japipani. 

10Mahlón shuti runapaj huarmi cashca, moabitapura Rut huarmigutaca, ñuca 
huarmi cachunmi japini. Shinallata huañushca cusapaj alpacunapash, paipaj 
shutipillatami quedanga. Shina rurajpimi, caipi tandanajushcacunapash, paipaj 
familiacunapash, huañushcapaj shutitaca na cunganajunga. Cunanga, chaitaca 
cangunallata uyanajupanguichimi— nijurcami. 
11Shina nijpimi, mandaj rucucunahuan chai pungupi tandanajushca tucui 
gentecunaca, cashna ninajurca: —Chaitaca uyapanchimi. Chai huarmigu, 
cambaj huasiman cazarashpa yaicujpipash Mandaj Diosca, Raquel shuti, Lea 
shuti huarmicunatashna ayudapachun. Paicunamandami, ñucanchi 
israelcunaca mirai callarircanchi. Quiquimbash, Efrata nishca Belén 
pueblopica, alicachi tucushca, tucuipash rijsishca causachunmi munanchi. 
12Cambaj huasi ucu purapash, Fares shuti runapaj huasi ucu purashna 
mirapachun. Imashnami Tamar huarmi, Judá shuti huahuaguta ungurca, 
chashnallata cai chairalla viñai huarmigumandapash huahuacunata 
mirachipachun— ninajurcami. 
13Booz shuti runaguca, Rut shuti huarmigutami, paipaj huarmi cachun 
japishpa, paipi chayarca. Shinamandami Mandaj Diosca, chai huarmigu vijsayu 
tucushpa, shuj jari huahuaguta charichun cararca. 
14Shinamandami huarmicunaca, Noemitaca cashna ninajurca: —Mandaj 
Diosca, alicachi tucushca cachun. Paimi, cambaj familia tiachun, cai 
huahuaguta carashca. Israelcunapash, paipaj shutitaca ninandami 
alicachinajunga. 
15Paimi, cambaj shungupi cutin cushichishpa, can payayajpipash cuidashpa 
charinga. Canda juyaj jachungumari, cai huahuagutaca ungushca. Chai 
huarmiguca, cambaca canchis churicunatapash yali valishcamari— 
ninajurcami. 
16Noemica, chai huahuaguta japishpaca, paipaj migllapimi churarca. Paimi, 
viñachij mama tucurca. 

17Chaita ricushpami, chai ladolla causaj huarmicunaca: —Noemí 
mamagumanmi, shuj huahuaguta ungushca— ninajushpa, Obed shutita 
shutichirca. Paimi, Isaí shuti runapaj taita. Isaí runaca, Davidpaj taitami. 
18Fares shuti runapaj miraicunaca, caicunami: Fares runaca, Hezrón shuti 
churitami charirca. 
19Hezrón runaca, Ram shuti churitami charirca. Ram shuti runaca, Aminadab 
shuti churitami charirca. 
20Aminadab runaca, Naasón shuti churitami charirca. Naasón shuti runaca, 
Salmón shuti churitami charirca. 
21Salmón shuti runaca, Booz shuti churitami charirca. Booz runaca, Obed shuti 
churitami charirca. 
22Obed runaca, Isaí shuti churitami charirca. Isaica, David shuti churitami 
charirca. 

  



845 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

1 Samuel 

1 Samuel 1 

ESCRIBISHCA PUNDA LIBROMI  
Samuel huacharishcatami villajun 

1Efraín shuti urcupi tiaj Zofim nishca Ramataim shuti pueblopimi, Elcana shuti 
runa causajurca. Elcana runaca, Jeroham shuti runapaj churimi carca. Jeroham 
runaca, Eliú shuti runapaj churimi carca. Eliú shuti runaca, Tohu shuti runapaj 
churimi carca. Tohu shuti runaca, Zuf shuti runapaj churimi carca. Zuf shuti 
runaca, efrateo purami carca. 
2Elcana runaca, ishcai huarmitami charirca. Shuj huarmica, Ana shutimi carca. 
Caishuj huarmica, Penina shutimi carca. Penina shuti huarmica, huahuacunata 
charircami. Ashtahuangarin Ana huarmica, huahuacunata na charircachu. 
3Elcana runaca, tucuita Mandaj Diosta ninanda alicachingapaj, animalta 
carashpa huañuchingapajmi, pai causajuj pueblomandaca, Silo shuti 
puebloman huatapi huatapi vichai rin carca. Chaipica, Elí shuti curapaj Ofni 
shuti, Finees shuti ishcai churicunami, Mandaj Diospaj curacuna carca. 
4Elcana runaca, Diosman animalta carashpa huañuchina punlla chayajpimi, 
Penina shuti paipaj huarmiman, paipaj tucui churicunaman, tucuilla 
ushicunamambash, paicunaman carana cashcataca tucuicunaman cun carca. 
5Ashtahuangarin Ana huarmimanmi, ashtahuan alita agllashpa caran carca. 
Mandaj Diosllata huahuaguta na carajpi, na charijpipash, Anatami ashtahuan 
juyan carca. 
6Huahuacunata charichunga Mandaj Diosllata na saquishcamandami, Anata 
fiñaj huarmica, ninanda rimashpa fiñachishpa llaquichijurca. 
7Shina fiñachij cashpami, Mandaj Diospaj huasiman huatapi huatapi vichai 
rishpapash, Penina huarmica Anataca, chashnallata rimashpa fiñachijurca. 
Shinamandami Ana huarmiguca, huacaitalla huacashpa na micurca. 
8Chaimandami paipaj cusa Elcana runaca, cashna nirca: “Ana, ¿imashpata 
huacangui? ¿Imashpata na micungui? ¿Imamandata cambaj shungupica, 

llaquilla cangui? ¿Nachu ñucallata cambaca, chunga churicunatapash yali 
cani?” nircami. 
9Ana huarmiguca, Silo shuti pueblopi cashpa, ña micushpa ufiashca jipami 
jatarirca. Shinallata Elí shuti curapash, Mandaj Diospaj huasi shuj pilar 
ladopimi, shuj tiarinapi tiajurca. 
10Chaipimi Ana huarmiguca, tucui almahuan llaquirishpa, ninanda huacashpa 
Mandaj Diostaca mañajurca. 
11Paica pactachishapachami nishpami, cashna nijurca: “Tucuita Mandaj 
Dioslla, canda servij ñuca, cashna llaquihuan cajtaca llaquishpa ricushpa, ñuca 
mañashcata yaripairi. Canda servij ñucataca ama cungashpa, ashtahuangarin 
canda servij ñucaman shuj jari huahuaguta carahuayari. Shina carajpica chai 
huahuagutaca, tucui paipaj causaipi can Mandaj Diostalla servishpa 
causachunmi cupasha. Shinallata paipaj ajchatapash, na rutuchingachu” 
nijurcami. 
12Mandaj Diospaj ñaupajpi Ana huarmigu ña unaita mañajujpillatami Elí 
runaca, paipaj shimita ricujurca. 
13Ashtahuangarin Ana huarmiguca, shungu ucupillami mañajurca. 
Shinamandami paipaj shimica cuyuritalla cuyurishpa, pai rimajca na uyarirca. 
Chaimandami Elí runaca, cai huarmica machashcami yajurca. 
14Chashna yajushpami Elí runaca, cashna nirca: —¿Ima horascamanda 
machashcalla cagringui? Vinota ufianataca ña saqui— nircami. 
15Shina nijpimi Ana huarmiguca, cashna nishpa tigrachirca: —Ñuca taitalla, na 
machashcachu capani. Vinota, sidratapash na ufiarcanichu. Ashtahuangarin 
ñuca shungupimi ninan llaquihuan cani. Chaitami, ñuca tucui almahuan 
Mandaj Diospaj ñaupajpi villajupani. 
16Canda servij ñucataca, ama cai huarmica Diosta na manllajmi yashpaca 
ricuhuaichu. Ashtahuangarin ninan llaquihuan huacashpa causajushpami, 
cunangaman mañajurcanilla— nircami. 

17Shina nijpimi Elí runaca, cashna nishpa tigrachirca: —Imatapash na 
manllashpa, aliguta rilla. Cunanga, israelcunapaj Taita Diosca, can 
mañajushcataca carangapachami— nircami. 
18Shina nijpimi Ana huarmica, cashna nirca: —Canda servij ñucapash, cambaj 
ñaupajpica ali ricurishca cashpami, ali capaiman— nircami. Shina nishpaca, 
pai maita shamushcatallata tigrashpa rishpami micugrirca. Chai 
punllamandapacha na ashtahuan llaquilla carcachu. 
19Cayandi tutamandata jatarishpami, Mandaj Diospaj ñaupajpi ninanda 
alicachinajurca. Chai jipaca, Ramá shuti pueblopi tiaj paicunapaj huasiman 
tigrarcallami. Elcana runaca, Ana shuti paipaj huarmipimi chayarca. Shinallata 
Mandaj Diospashmi, Ana mañashcata yarirca. 
20Ana huarmi vijsayu tucushca jipaca, cashnami tucurca: Unguna punlla 
pactajpimi, shuj jari huahuaguta ungurca. “Mandaj Diosta ñuca mañajpimi, cai 
huahuagutaca carahuarca” nishpami, Samuel shutita shutichirca. 
21Chai jipami Elcana runaca, tucuilla paipaj familiacunandi, Mandaj Diosman 
animalta carashpa huañuchin cashcashnallata huañuchingapaj, pai imaguta 
carashapacha nishcata carangapajpash, Diospaj huasiman vichai rirca. 
22Shina cajpipash Ana huarmica, na vichai rircachu. Ashtahuangarin paipaj 
cusataca, cashnami nirca: —Ñucaca, cai huahuata chuchumanda 
anchuchingacaman, nara vichai rishachu. Chai jipami, cai huahuagutaca tucui 
paipaj causaipi servishpa causachun, Mandaj Diospaj ñaupajpi saquingapaj 
ripasha— nircami. 
23Shina nijpimi paipaj cusa Elcana runaca, cashna nishpa tigrachirca: —Cambaj 
ashtahuan ali canata rurailla. Shina cashpaca, cai huahuata chuchumanda 
anchuchingacaman quedailla. Mandaj Diospash, pai rurashapacha nishcataca 
pactachishpami ali canman— nircami. Shina nijpimi, Ana huarmica huasipi 
quedashpa, paipaj churitaca chuchumanda anchuchingacaman viñachirca. 
24Huahuata chuchumanda anchuchishca jipami, Mandaj Diospaj huasiman Silo 
shuti puebloman apamurca. Paihuanga quimsa shicutapash, ishcai chunga 



848 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

ishcai kilo jacutapash, shuj fundupi vinotapashmi apamurca. Chai huahuaguca, 
uchillagurami carca. 
25Shicuta Diosman cushpa huañuchishca jipami, chai huahuagutaca Elipajman 
apamunajurca. 
26Shina apamushpami Ana huarmica, cashna nijurca: —¡Ñuca taitalla! Canga 
causajupanguilla. Ñuca taitalla, Mandaj Diosta cambaj ladopi mañashpa 
tiajurcani, chai huarmillatami capani. 
27Cai huahuagumandami mañajurcani. Mandaj Diosca, ñuca mañashcataca 
carahuarcami. 
28Chaimandami cai huahuagutaca, ñucapash Mandaj Diosman cupani. Paica, 
tucui causaipimi Mandaj Diospaj canga— nishpami, chaipillata Mandaj 
Diostaca ninanda alicachijurca. Diosta alicachishpa, Ana candashcami 

1 Samuel 2 

1Ana huarmica, cashna nishpami Diosta mañajurca: “Ñuca shunguca, Mandaj 
Diospimi cushijun. Mandaj Diosmi ashtahuan ushaita cuhuan. Can 
quishpichijpi cushijushcamandami, ñuca shimipash ñucata fiñajcunata 
rimangapaj pascarirca. 
2Mandaj Dioslla, canshna jucha illajca, pipash na tianllu. Canmanda ashtahuan 
shujca, pipash na tianllu. Ñucanchita pacaj Taita Dioshuan 
chimbapurangapaca, pipash na tianllu. 
3Na ashtahuan jariyashpa jatun tucushpa, rimanachu canguichi. Cangunapaj 
shimihuan jariyashpa ninanda rimanataca, saquinami canguichi. Tucuita 
yachaj Taita Diosca, Mandaj Diosmi. Paimi, imata rurashcatapash pezanshna 
ricunga. 
4Ninan shinlli runacunapaj arcocunatapash, paica faquircallami. 
Ashtahuangarin imatapash na ushajcunaca, chumbilinshnami ushaita 
japinajurca. 

5Na munajta micushpa causajcunaca, micunata carachunllami imatapash 
ruranajurca. Ashtahuangarin yarjachishpa causajcunaca, na ashtahuan 
yarjachircachu. Huahuata na tarij huarmipash, canchis huahuatami ungurca. 
Tauca huahuacunata ña charishca huarmica, llaquirishpallami causajun. 
6Mandaj Diosmi huañuitapash, causaitapash cun. Paimi, Seolmambash urai 
cachan, chaimandapash vichai llujchimun. 
7Mandaj Diosmi imagupash illajtapash, charijtapash ruran. Paimi yangapipash, 
alicachi tucunapipash churan. 
8Paimi, imagutapash na charijtapash ñutu alpamanda jatarichin. Imagupash 
illajtaca, mapata shitana pushtumanda llujchishpami, alicachinapi churan. 
Alicachi tucuna pushtuta carashpa, mandajcunahuan tiachingapajmi, chashna 
ruran. Cai pachata charijuj pilarcunaca, Mandaj Diospajmi. Chai pilar 
jahuacunapimi paica cai pachataca, shinllitapacha churarca. 
9Paimi, paipajlla causajcunataca, maita purinapipash huacaichin. 
Ashtahuangarin paita na manllajcunaca, yana yana tutapimi chinganajun. 
Pipash paipaj quiquin ushaihuanlla shinlli tucuitaca, na ushangachu. 
10Mandaj Diosta na ricunayachijcunaca, paipaj ñaupajpimi llaquichi tucunga. 
Paicunapaj jahuapimi, jahua pachamanda culun nimunga. Cai pacha tucuri 
manñacunapi causajcuna imatalla rurashcataca, Mandaj Diosmi ricuchinga. Pai 
agllashca Jatun Mandajmambash, paillatami ushaita cunga. Aceiteta talishpa 
javishca paipaj Mandajpaj ushaitaca, paimi jatumbi churanga” nishpami 
mañajurca. 
11Chai jipami Elcana runaca, Ramá pueblopi tiaj paipaj huasiman tigrarca. 
Samuelca, Elí curapaj ñaupajpimi, Mandaj Diospajta rurajurca. Elipaj 
churicunaca, juchatami rurashca 
12Elipaj churicunaca, Diosta na manllajcuna cashpami, Mandaj Diosmandaca 
imatallapash na yacharca. 

13Diosman animalta cushpa huañuchishca aichata maijambash yanujujpica, 
curata servij runami, garfio nishca quimsa pundayu jirruhuan shamun carca. 
Chai servijcunaca, gentecunata ña chashna llaquichishpa causajcunami carca. 
14Chai jirrutaca calderapi, mangapi, jatun mangapi, na cashpaca pailapi 
satishpami, chai garfio jirruhuan tucui llujchishcataca, curallata japin carca. 
Chashnami, Silo shuti puebloman shamuj tucui israelcunahuanga ruranajurca. 
15Shinallata viratapash nara rupachijpillatami, curata servij runaca, animalta 
huañuchij runapajman shamushpa, cashna nin carca: “Aichata cusashpa 
curaman carangapaj cuhuai. Paica, yanushca aichata cujpica, na 
chasquingachu, chahua aichatallami chasquinga” ninmi carca. 
16Animalta huañuchij runaca, cashna nishpami tigrachin carca: “Viratara 
punda rupachinajuchun saquipai. Chai jipaca, mashna munashcatapash 
apanguillami” ninmi carca. Shina nijpica curata servij runaca, cashnami nin 
carca: “Napacha saquishachu, cunanllata cuhuai. Can na cujpica, 
quichushpami apasha” ninmi carca. 
17Elipaj churi chairalla viñai runacunaca, imaguta carashcacunatapash 
yangapimi churanajurca. Chaimandami paicuna juchata rurashcacunaca, 
Mandaj Diospaj ñaupajpica, jatun nalipacha carca. 
18Samuel huambraguca, lino puchata rurashca efod nishca churajunaguta 
churajushpami, Mandaj Diospaj ñaupajpi Diospajta rurajurca. 
19Paipaj mamallata rurashpami, túnica nishca uchilla churajunaguta cada 
huata apamun carca. Taita Diosman animalta cushpa huañuchingapaj 
shamunata yachan cashcashnallatami, paipaj cusandi vichai shamushpa, 
chaitaca apamun carca. 
20Chaimandami Elcana shuti runatapash, paipaj huarmitapash, Elí runaca 
cashna nishpa bendiciarca: “Mandaj Diosta mañajpi carashca cai huahuagupaj 
randica, Mandaj Diosllata canmanga cai huarmihuan ashtahuan churicunata 
carapachun” nircami. Chai jipaca, paicunapaj huasiman tigrarcallami. 

21Ana huarmita, Mandaj Dios llaquishpa ricujpimi, vijsayu tucushpa quimsa 
churita, ishcai ushita charirca. Samuel huambraguca, Mandaj Diospaj 
ñaupajpimi viñajurca. 
22Elí runaca, ñami rucu rucugu carca. Paica, paipaj churicuna, israelcunata 
imatalla rurajtaca, tucuitami yacharca. Shinallata Dioshuan tuparina jatun 
carpa pungupi cuidashpa tiaj huarmicunahuan imashna puñushpa 
causajtapashmi yacharca. 
23Chaimandami Elí runaca, cashna nirca: “¿Imashpata chashna nalita rurashpa 
causanguichi? Canguna nalita rurashpa causanajujtaca, tucuicuna 
parlanajujtami uyani. 
24Ñuca huahuacunalla, na chashna ruranachu canguichi. Cangunata 
nalicachishpa chashna parlanajujca, napacha ali uyarinllu. Cangunaca, Mandaj 
Dios agllashcacunatami, juchata rurachinajunguichi. 
25Maijambash shuj runata fiñashpa llaquichijpica, juezcunami ricushpa 
llaquichinga. Ashtahuangarin Mandaj Diosta fiñashpa juchata rurajpica, ¿pita 
chai runamandaca mañanga?” nircami. Shina nijpipash paicunapaj taita 
rimashcataca na uyanayachircachu. Paicunataca, Mandaj Diosllata causaita 
quichuna cashcamandami na uyarca. 
26Ashtahuangarin Samuel huambraguca, ashtahuanmi viñajurca. Paica, Taita 
Diospaj ñaupajpipash, runacunapaj ñaupajpipash, alicachi tucushpami 
causajurca. 
27Chai punllacunapimi, Taita Diospaj shuj runagu, Elipajman shamushpa 
cashna nijurca: “Mandaj Diosca, cashnami nin: ‘¿Nachu cambaj ñaupa 
taitacunapaj huasi ucu puramambash, Egiptopi Faraonda servishpa 
causanajujpillata, imatapash na pacashpa tucuillata villachircani? 
28Shinallata tucui Israel aillu puramandapash, cambaj ñaupa taitacunatami, 
ñucapaj curacuna cachun agllarcani. Paicunataca, ñuca altarpi 
rupachinajuchun, inciensota cushnichinajuchun, efod nishcata ñuca ñaupajpi 
churanajuchunmi agllarcani. Shinallata israelcuna tucui imaguta ñucaman 

caramushcatapash, cambaj ñaupa taitacunapaj huasi ucu puramanmi 
cararcani. 
29¿Imashpata animalta ñucaman cushpa huañuchishcatapash, ashtahuan 
imatalla carashcacunatapash sarunshna yangapi churanguichi? Chaicunataca, 
ñuca jatun carpapi rupachinajuchunmi mandarcani. Cambaj churicunatara 
ñucatapash yali alicachishpami, ñuca agllashca israelcuna tucui imatalla 
carashacunamanda ashtahuan alicunata micuchishpa racuyachijungui’ ninmi. 
30Chaimandami, israelcunata Mandaj Taita Diosca, cashna nin: ‘Cambaj huasi 
ucu purapash, cambaj taitacunapaj huasi ucu purapash, causaita 
causaicamanmi ñuca ñaupajpi causanajunga nircanimi’ ninmi. Ashtahuangarin 
Mandaj Diosca, cunanga cashnami nin: ‘Chashna nishcataca, ima horallapash 
na rurashachu. Ashtahuangarin ñucata alicachijcunatami alicachisha, ñucata 
yangapi churajcunataca yangapimi churasha. 
31Ricui, cambaj ushaitapash, cambaj taitapaj huasi ucu puracunapaj 
ushaitapash, ñuca anchuchina punllami chayamugrin. Cambaj huasi ucu 
puramandaca, pipash na rucucaman causangachu. 
32Israelcunaman ninan alicunata Taita Dios carajujpimi, cambaj huasi ucu 
purataca, pingai tucushpa urai cumurinajujta ricungui. Cambaj huasi ucu 
puramandaca, pipash na rucuyangacaman causangachu. 
33Ñuca altarpi rupachishpa causaj cambaj huasi ucu puramandaca, shuj 
runatallami saquisha. Chai runaca, cambaj ñavi ñausayajta huacashpa, cambaj 
shungupipash ninanda llaquirishpa causangapajllami canga. Ashtahuangarin 
tucuilla cambaj miraicunaca, chairalla runacuna cashpallatami huañunajunga. 
34Chashnapacha canata can ricuchunga, Ofni shuti, Finees shuti cambaj 
churicunami, shuj punllapilla ishcandi huañunga. 
35Chai jipami, ñucata ali cazuj curata churasha. Paica, ñuca shungu, ñuca alma 
munashcatami ruranga. Paipaj huasi ucu puratapash, shinllipacha cachunmi 
churasha. Shina rurajpimi, aceiteta talishpa javishca ñuca mandajpaj ñaupajpi, 
punllandi servishpa causajunga. 

36Ashtahuangarin cambaj huasi ucu puramanda puchushca runaca, shuj 
culquitallapash, asha micunatallapash japingapaj munashpami, chai curapaj 
ñaupajpi cungurishpa: Asha tandagutallapash micushpa causangapaj, imaguta 
ruranapillapash churahuai nishpa mañajunga’ ninmi” nijurcami. Mandaj 
Diosmi, Samuelta cayashca 

1 Samuel 3 

1Samuel huambraguca, Elí shuti curapaj ñaupajpimi, Mandaj Diospajta 
rurashpa causajurca. Chai punllacunapica, Mandaj Diospaj Shimipash na yapa 
uyarijurcachu. Shinallata huaquimbi huaquimbillami, muscuipishnapash 
ricurin carca. 
2Shuj punllami cashna tucurca: Elí runaca, paipaj ñavi na ali ricui 
ushajushpami, pai puñuna ucupillata sirijurca. 
3Shinallata Samuelpash, Mandaj Diospaj huasipillata shuj ucupimi puñujurca. 
Taita Diospaj arcapash, chai huasipimi carca. Chai huasi ucupi rupajuj, Taita 
Diospaj lamparatapash nara huañuchijpillatami, 
4Mandaj Diosca Samuelta cayarca. Shina cayajpimi, Samuelca: —Caipimi 
capani— nishpa tigrachirca. 
5Shina nishpa, Elí puñujuj ucuman calpashpa rishpami: —Caipimi capani. 
¿Imapajta cayahuarcangui?— nirca. Shina nijpimi, Elí runaca: —Ñucaca na 
cayarcanichu. Cutin puñungapaj tigrailla— nirca. Shina nijpimi, Samuelca 
tigrashpa puñugrirca. 
6Mandaj Diosca, cutinllatami Samuelta cayarca. Shina cayajpimi Samuelca, 
jatarishpa Elipajman shamushpaca: —Caipimi capani. ¿Imapajta 
cayahuarcangui?— nirca. Shina nijpimi, Elí runaca: —Ñuca huahualla, ñucaca 
na cayarcanichu. Cutin puñungapaj tigrailla— nirca. 
7Samuelca, Mandaj Diostaca nara rijsishcachu carca. Shinallata Mandaj Diospaj 
Shimitapash, nara uyashcachu carca. 

8Mandaj Diosca, caihuanga ña quimsacamanmi cayarca. Shina cayajpi 
jatarishpa, Elipajman shamushpami Samuelca: —Caipimi capani. ¿Imapajta 
cayahuarcangui?— nirca. Shina nijpimi Elí runaca, Samuel huambragutaca 
Mandaj Dios cayajujta yacharca. 
9Chaimandami Elí runaca, Samueltaca cashna nirca: —Cutin puñungapaj rilla. 
Cutin cayajpica: ‘Mandaj Dioslla, canda servij ñucaca uyajupanimi, 
rimahuailla’ ningui— nircami. Shina nijpimi Samuelca, maipi puñujushca 
ucumanllata rishpa siririgrirca. 
10Mandaj Dios shamushpa shayarimushpami, pundashnallata cutin: —¡Samuel, 
Samuel!— nishpa cayarca. Shina cayajpimi, Samuelca: —Canda servij ñucaca 
uyajupanimi, rimahuailla— nirca. 
11Shina nijpimi Mandaj Diosca, Samueltaca cashna nijurca: —Ricui, cai Israel 
purapica, jatun manllarinatami ruragrini. Chashna rurashcata maijan 
uyashpapash, ishcandi rinritami nanachinga. 
12Chai punllapimi, Elí curata llaquichisha nishcataca pactachisha. Paipaj huasi 
ucu purata tucui imatalla rurasha nishcatami, callarimanda tucuringacaman 
pactachisha. 
13Nalita rurashcataca, paica yachanmi. Chai nalita rurashcamanda causaita 
causaicaman paipaj huasi ucu purata ñuca llaquichinatami ricuchisha. Paipaj 
churicunami, Taita Diostaca nali shimicunahuan rimanajurca. Shina cajpipash 
paica, na jarcashpa saquircallami. 
14Chaimandami, Elipaj huasi ucu puraman cashna nishpa juramenturcani: 
‘Elipaj huasi ucu puracuna nalita rurashcataca, animalcunata ñucaman cushpa 
huañuchijpipash, ashtahuan imacunatalla cujpipash, napacha cungashachu’ 
nircanimi— nijurcami. 
15Samuelca, punllayangacaman sirijushpa ña jatarishpami, Mandaj Diospaj 
huasi pungucunata pascarca. Samuelca, muscuipishna ricushpa uyashcata, 
Eliman parlangapaca manllarcami. 

16Chashna manllajujpipash Elí runaca, Samueltaca: —Ñuca huahua Samuel— 
nishpami cayarca. Shina cayajpimi: —Caipimi capani— nishpa tigrachirca. 
17Shina nijpimi Elí runaca, cashna nirca: —Taita Diosca, ¿imatata canman 
villarca? Pai imatalla nishcataca, ama pacashpa villahuailla nipanimi. Canman 
tucui imatalla parlashcata pacashpa ñucaman na villajpica, Taita Diosllata 
candaca ninanda llaquichijuchun— nircami. 
18Shina nijpimi Samuelca, imatallapash na pacashpa tucuita villarca. Chaita 
uyashpami, Elí runaca: —Paica Mandaj Diosmi. Paipaj ima ali cajpipash, chaita 
rurachunlla— nirca. 
19Samuelca jatunyarcami, Mandaj Diospash paihuanmi carca. Chaimandami, 
Dios rimashca shimicunataca tucuita pactachijurca. 
20Chaimandami tucuilla israelcunaca, Dan pueblopi causajcunamanda 
callarishpa, Beerseba pueblopi causajcunacaman Samueltaca, Mandaj Dios 
imata nishcatapash villashpa, aliguta pactachij cajta yachanajurca. 
21Mandaj Diosca cutinmi, Silo pueblopi ricurirca. Mandaj Diosca, Silo shuti 
pueblopimi pai Mandaj Diosllata rimashpa, Samuelman ricurirca. Diospaj 
arcatami, filisteocuna apashca 

1 Samuel 4 

1Samuelca, tucuitami israelcunaman villajurca. Chai punllacunapillatami 
israelcunaca, filisteocunahuan macanajungapaj rishpa, Eben-ezer ladopi 
carpacunata shayachishpa tianajurca. Shinallata filisteocunapash, Afec shuti 
pueblopimi, carpacunata shayachishpa tianajurca. 
2Filisteocunaca, israelcunahuan macanajungapajmi alichirishpa 
shayarinajurca. Chai ninan macanajuipimi israelcunaca, filisteocunapaj 
ñaupajpi mishai tucunajurca. Chai macanajushca pambapica, filisteocunaca 
chuscu huarangashna israelcunatami, chugrichishpa huañuchirca. 
3Carpacunata shayachishca pambaman gentecuna ña tigrajpimi, israelcunata 
mandaj rucucunaca, cashna ninajurca: “¿Imashpashi Mandaj Diosca, 

ñucanchitaca filisteocunapaj ñaupajpi mishai tucuchun cunanga saquirca? 
Cunanga, Mandaj Dioshuan ari ninajushpa escribishcata alichina arcata, Silo 
shuti puebloman ñucanchipajman apamugrishunchi. Chaita apamujpica, paica 
ñucanchi chaupipi causajushcamandaca, ñucanchita fiñajcunapaj maquimanda 
quishpichingami” ninajurcami. 
4Shina nijpimi israelcunaca, shuj runacunata Silo shuti puebloman cacharca. 
Chaiman chayashpami, querubín nishcacunapaj chaupipi tiaj tucuita Mandaj 
Dioshuan ari ninajushpa escribishcata alichina arcata apamunajurca. Taita 
Dioshuan ari ninajushpa escribishcata alichina arcata apamujcunahuanga, Ofni 
shuti, Finees shuti, Elipaj ishcandi churicunapashmi shamunajurca. 
5Carpacunata shayachishca tianajuj pambaman, Mandaj Dioshuan ari 
ninajushpa escribishcata alichina arcahuan chayajpica, cashnami tucurca: 
Tucui israelcunaca, ninanda cushijushpami, alpapash chujchujta 
caparinajurca. 
6Chashna ninanda cushijushpa caparinajujta filisteocuna uyashpami, cashna 
ninajurca: “Hebreocuna carpacunata shayachishca pambapica, ¿ima nishpashi 
chashna ninanda cushijushpa caparinajun?” ninajurcami. Paicunaca, 
israelcuna shayachishca carpacunaman Mandaj Diospaj arcata apamushcatami 
yachanajurca. 
7Chaimandami filisteocunaca, ninanda manllarishpa cashna ninajurca: “Taita 
Diosmari, carpacunata shayachishca pambaman chayamushca” ninajurcami. 
Ashtahuan cashnatapashmi ninajurca: “¡Aij ñucanchilla! Cunangamanga, nara 
chashna tucushcachu carca. 
8¡Aij ñucanchilla! Chai ninan ushaita charij dioscunapaj maquimandaca, ¿pita 
cacharichingayari? Chai dioscunami Egiptopi causajcunataca, jatun 
llaquicunahuan jichushca pambapi llaquichirca. 
9Cunanga filisteocunalla, shinlli tucuichi. Hebreocunata ama servingapaca, 
shinlli shayarishpa macanajuichi. Paicuna cangunata servishpa causashcashna, 

cangunapash ama servingapaca, shinlli shayarishpa macanajuichi” 
ninajurcami. 
10Filisteocuna shinllita macanajujpimi, israelcunaca mishai tucurca. 
Chaimandami, tucuicuna paicunapaj carpacunaman pacajushpa calpanajurca. 
Chaipica, manllanayaita huañuchijpimi, chaquilla purij israelcunaca, quimsa 
chunga huaranga soldadocuna huañushpa urmanajurca. 
11Shinallata Ofni shuti, Finees shuti, Elipaj ishcandi churitapash 
huañuchishpami filisteocunaca, Taita Diospaj arcataca quichushpa apanajurca. 
12Shina apajpimi, Benjamín aillu puramanda shuj runa chai macanajuimanda 
calpashpaca, chai punllallata Silo shuti puebloman chayarca. Paica, 
churajunapash liquirishca, paipaj umapash alpallami chayarca. 
13Pai chayashpaca, Eli curagutaca ñan ladopi chapashpa, shuj tiarinapi 
tiajujtami ñapash ricurca. Paica, Taita Diospaj arcata yarishpami, paipaj 
shungupica ninanda chujchujurca. Chai macanajuimanda pacajushpa shamuj 
runa chayashpami, Silo shuti pueblopi causajcunaman tucuita villajurca. 
Chaita uyashpami, tucui gentecuna ninanda caparinajurca. 
14Chashna ninandapacha caparinajujta Elí uyashpami: —¿Imashpata chashna 
caparinajun?— nishpa tapurca. Villangapaj shamuj runaca, Elipajman 
calpashpa shamushpami, tucuita villajurca. 
15Elí runaca, ña iscun chunga pusaj huatatami charirca. Chaimandami, paipaj 
ñavipash amsayajpi, na ricui ushajurca. 
16Chai runaca, Elitaca cashnami nirca: —Ñucaca, macanajuimandami shamuni. 
Chai jatun macanajuimanda pacajushpami, cunanga chayamuni— nijpimi Elí 
runaca: —Ñuca huahualla, ¿imata tucurcayari?— nirca. 
17Shina nijpimi chai villaj runaca, cashna nishpa tigrachirca: —Israelcunaca, 
filisteocunapaj ñaupajmandami pacajushpa calpanajurca. Shinallata 
gentecunatapash, ashtacatami huañuchirca. Ofni shuti, Finees shuti, cambaj 

ishcandi churicunatapash huañuchishpami filisteocunaca, Taita Diospaj 
arcatapash quichushpa aparca— nircami. 
18“Taita Diospaj arcata apashcami” nishpa villajpimi, cashna tucurca: Elí 
runaca, pai tiajushcamandaca, huashaman pungu ladoman urmashpa cunga 
tullu faquirijpimi huañurca. Paica, ña rucugu cashcamandami, llasha llasha 
carca. Paica israelcunataca, chuscu chunga huatatami mandajurca. 
19Chai punllacunapillatami, Finees shuti runapaj huarmi paipaj jachunga, 
vijsayu cashpa ña ungunalla carca. Taita Diospaj arcata quichushpa apashcata, 
paipaj suedropash, paipaj cusapash huañushcata yachashpami, ñapash nanai 
japirca. Chai nanai japijpimi, cungurishpa ungurca. 
20Nanaihuan ña huañunalla sirijujpimi, paipaj ladopi paita ricunajuj 
huarmicunaca: “Ama manllaichu, jari huahuagutami ungushcangui” ninajurca. 
Shina nijpipash paica, imatallapash na tigrachishpa, upalla uyajurcallami. 
21Paica: “Taita Diospaj arcata quichushpa apashcamandami, punchapamba 
Diospash, israelcunamanda anchurishca” nishpami chai huahuataca, Icabod 
shutita shutichirca. Shinallata paipaj suedropash, paipaj cusapash 
huañushcamandami, chashna shutichirca. 
22Cashnami nishca carca: “Taita Diospaj arcata quichushpa apashcamandaca, 
punchapamba Diosca, israelcunamanda anchurishcami” nishcami carca. 
Diospaj arcapash, filisteocunapaj llactapimi cashca 

1 Samuel 5 

1Taita Diospaj arcata filisteocuna quichushpaca, Eben-ezer shuti 
pambamandaca, Asdod pueblomanmi aparca. 
2Taita Diospaj arcata filisteocuna quichushpaca, Dagón shuti diospaj huasi 
ucumanmi aparca. Shina apashpaca, Dagón shuti diospaj ladopimi 
churanajurca. 
3Asdod pueblopi causajcuna cayandi tutamandata jatarishpa, chai huasiman 
yaicujpica, Dagón shuti diosca, Mandaj Diospaj arca ñaupajpimi, uraisinga 

urmashca alpapi sirijushca carca. Chaimanda jatarichishpami, pai tiajushca 
pushtupillata cutin churanajurca. 
4Shinallata cayandi tutamandata jatarishpa cutin yaicujpipash, Dagón shuti 
diosca, Mandaj Diospaj arca ñaupajpimi cutin urmashca, alpapi sirijushca 
carca. Dagón shuti diospaj umapash ishcandi maquipash faquirishcami, 
pungupi quinraiman churashca caspi jahuapi sirijushca carca. Chai Dagón shuti 
diosca, cungamanda uraimanga na faquirishcachu carca. 
5Chashna tucushcamandami Dagón shuti diospaj curacunapash, Dagón shuti 
diospaj huasiman tucui yaicujcunapash, Asdod pueblopi tiaj Dagón shuti 
diospaj huasi pungupi quinraiman churashca caspipica, cunan punllacaman na 
sarunajun. 
6Mandaj Diosca, paipaj maquihuanmi Asdod pueblopi causajcunataca, 
ashtahuan llaquichi callarirca. Shinamandami Asdod pueblopipash, chai 
muyundi llactacunapipash, chupu ung:ui japishpa ninanda llaquichishpa 
tucuchijurca. 
7Chaita ricushpami Asdod pueblopi causajcunaca, cashna ninajurca: 
“Israelcunapaj Taita Diospaj arcataca, na caipi charinachu canchi. Paipaj 
maquihuanmi ñucanchitapash, Dagón shuti ñucanchi diostapash, ninanda 
llaquichijun” ninajurcami. 
8Chaimandami, filisteocunata tucui mandajcunata tandanajuchun cayashpaca: 
—Israelcunapaj Taita Diospaj arcataca, ¿imatata rurashunchi?— ninajurca. 
Shina ninajujpimi: —Israelcunapaj Taita Diospaj arcataca, Gat pueblomanmi 
yalichina— ninajurca. Shinamandami, israelcunapaj Taita Diospaj arcataca, 
chai puebloman yalichinajurca. 
9Chai Gat puebloman yalichijpimi, cashna tucurca: Mandaj Diosca, chai 
pueblopi causajcunahuan fiñarishpami, paipaj maquihuan ninanda 
llaquichijurca. Chai pueblopi causajcunataca, uchillacunamanda callarishpa 
rucucunacamanmi, chupu ung:uihuan manllanayaita llaquichijurca. 

10Shina cajpimi Taita Diospaj arcataca, Ecrón shuti puebloman cacharca. Taita 
Diospaj arcata chai Ecrón puebloman cachajpimi, chaipi causajcunaca cashna 
nishpa caparinajurca: “Israelcunapaj Taita Diospaj arcataca, ñucanchitapash, 
ñucanchi gentecunatapash huañuchingapajllami, ñucanchipajman 
yalichimushca” ninajurcami. 
11Chaimandami, filisteocunata tucui mandajcunata cayachun cachashpa 
tandanajushpaca, cashna ninajurca: “Ñucanchitapash, ñucanchi 
gentecunatapash ama huañuchijuchunga, israelcunapaj Taita Diospaj arcataca, 
maimanda apamushca cashpapash, chaimanllata cachaichilla” ninajurcami. 
Ecrón pueblopi tucui causajcunaca, Taita Diospaj maquihuan ashtahuan 
ninanda llaquichijushcamanda ninan huañui tiajpimi, ninanda 
manllarinajurca. 
12Na huañujcunaca, chupu ung:uihuanmi llaquinayaita llaquichi tucunajurca. 
Chaimandami, paicuna caparishcapash jahua pachacaman uyarijurca. 
Filisteocunaca, Diospaj arcata tigrachishcami 

1 Samuel 6 

1Mandaj Diospaj arcapash canchis quillatami, filisteocunapaj llactapi carca. 
2Chaimandami filisteocunaca curacunata, yachajcunata cayashpa, cashna 
nishpa tapunajurca: —Mandaj Diospaj arcataca, ¿imatata rurashun? Maimanda 
apamushca pushtupillata cutin saquigringapaca, ¿imashnata rurana canchi? 
Chaita villahuaichi— ninajurcami. 
3Shina ninajujpimi paicunaca, cashna ninajurca: Israelcunapaj Taita Diospaj 
arcata saquigrishpaca, na yangata saquigrinachu canguichi. Cangunapaj 
juchacunamanda imatallapash cunami canguichi. Chashna cushpami, chai 
ung:uimandaca ali tucunguichi. Shinallata cangunata llaquichinataca, imashpa 
na saquishcatapashmi yachanguichi— ninajurcami. 
4Shina nijpimi, filisteocunaca: —Chai juchata anchuchijuchunga, ¿imatata 
cupashunyari?— ninajurca. Shina ninajujpimi curacunaca, cashna ninajurca: 
—Filisteocunata mandajcuna mashna cashcashnallata, picha chupushnalla 

orota, shinallata picha ucuchashnalla orotallata saquigringuichi. Chai 
ung:uillatami tucui cangunatapash, cangunapaj mandajcunatapash 
llaquichijun. 
5Cangunapaj chupushnallacunata, shinallata cangunapaj llactata tucuchij 
ucuchashnallacunatami rurana canguichi. Chashna rurashpami, israelcunapaj 
Taita Diostaca ninanda alicachinguichi. Chashna rurajpica cangunatapash, 
cangunapaj dioscunatapash, cangunapaj alpacunatapash, paipaj maquihuan 
llaquichijujtaca saquingapashchari. 
6¿Imashpata cangunapaj shungutaca, Egiptopi causajcunashna, Faraonshna 
shinlli shunguta ruranguichi? Paicunata chashna llaquichishca jipaca 
israelcunataca, ¿nachu richun saquircalla? Shina saquijpimi, israelcunaca 
rinajurca. 
7Cunanga, shuj mushuj carretata ruraichi. Chai jipaca, huahuacunata 
viñachijuj nara yuntashca ishcai huarmi huagracunata japishpa, chai carretapi 
huataichi. Paicunapaj huahua shicucuna catishpa rinajujtaca, huasiman 
apanguichilla. 
8Chai jipaca, Mandaj Diospaj arcatapash japishpa, carretapi churanguichi. 
Shinallata cangunapaj juchamanda cushca orocunataca, shuj uchilla cajonbi 
churashpa, chai arca ladopi churashpa cachanguichi. Chai carretataca, 
huagracunalla aisashpa richun saquinguichilla. 
9Shinallata caitapash alimi ricuna canguichi. Carretata aisashca huagracuna 
Bet-semes shuti puebloman rina ñanda, Israel llactaman rijpica, chai Diosllata 
llaquichijushcatami yachashun. Ashtahuangarin na chai ñanda rijpica, na 
paipaj maquihuan llaquichijpita, cai llaquicunaca yangamanda shamushcatami 
yachashun— ninajurcami. 
10Shina nijpimi chai runacunaca, mandashcashnallata ruranajurca: Huahuayu 
ishcai huarmi huagrata japishpami, carretata huatanajurca. Shinallata 
shicucunataca, huasi ucuman vicharcallami. 

11Chai jipami, Mandaj Diospaj arcataca carretapi churanajurca. Shinallata 
ucuchashnallata rurashca orota, paicunapaj chupushnallata rurashpa 
churashca uchilla cajondapashmi churanajurca. 
12Chashna churashca jipami, chai huagracunaca, Bet-semes shuti puebloman 
rina ñanda japishpa rinajurca. Chai ñanmandaca ali ladomambash, lluqui 
ladomambash na tigrashpami, huacashpandi rinajurca. Filisteocunata 
mandajcunapash, Bet-semes shuti pueblo linderocamanmi catishpa rinajurca. 
13Bet-semes shuti pueblopi causajcunaca, pugru pambapimi trigota 
cozechanajurca. Chaipi cashpa vichai ricushpami, Diospaj arca shamujta 
ricunajurca. Chaita ricushpami, ninanda cushijunajurca. 
14Chai carretata aisashpa shamuj huarmi huagracunaca, Bet-semes shuti 
pueblopi causajushca Josuepaj alpaman chayamushpami, shuj jatun rumi 
ladopi shayarirca. Chaipimi paicunaca, carreta caspicunataca yamdata 
rurashpa, chai huagracunataca, Mandaj Diosman cushpa tucuillata 
rupachinajurca. 
15Levitacunami, Mandaj Diospaj arcatapash, chai ladopi tiajuj oromanda 
rurashcacunata churashca uchilla cajondapash carretamanda uriajuchishpa, 
chai jatun rumi jahuapi churanajurca. Chai punllami, Bet-semes shuti pueblopi 
causajcunaca, chai huagracunata huañuchishpa, Mandaj Diosman cushpa 
tucuillata rupachinajurca, ashtahuan shuj caranacunatapashmi caranajurca. 
16Chashna rurajta ricushpami, filisteocunata picha mandajcunaca, Ecrón 
puebloman chai punllallata tigrarca. 
17Filisteocunaca, paicunapaj juchata Mandaj Dios anchuchijuchunga, orota 
rurashca chupushnallacunatami cunajurca. Paicunaca: Asdod, Gaza, Ascalón, 
Gat, Ecrón shuti pueblocunamandami, shuj shuj cunajurca. 
18Shinallata orota rurashca ucuchacunaca, filisteocunapaj pueblocunata picha 
mandajcuna tiashcashnallatami, picha carca. Shinallata muyundi pircahuan 
jarcashca pueblocuna mashna tiashcashnallata, pirca illaj uchilla pueblocuna 
mashna tiashcashnallatami cunajurca. Mandaj Diospaj arcata churashca chai 

jatun rumica, Bet-semes shuti pueblopi causajushca Josuepaj alpapimi, 
cunangaman tiajun. 
19Taita Diosca, Bet-semes shuti pueblopi causaj runacunataca, Mandaj Diospaj 
arca ucuta pascashpa ricushcamandami, chai pueblopi causajcunataca, picha 
chunga huaranga, canchis chunga runacunata huañuchirca. Chai 
ashtacacunata Mandaj Dios huañuchijpimi, gentecunaca ninandapacha 
huacanajurca. 
20Chaimandami Bet-semes shuti pueblopi causajcunaca, cashna ninajurca: 
“¿Pita cai jucha illaj Taita Diospaj ñaupajpi shayaritaca ushangayari? 
¿Ñucanchi ladomandaca, cunanga maimanshi ringa?” ninajurcami. 
21Chashna nishpami, Quiriat-jearim shuti pueblopi causajcunaman cashna 
nishpa villachun, villaj runacunata cacharca: “Mandaj Diospaj arcataca, ñami 
filisteocunaca tigrachimurca. Cunanga, cangunapajman apangapaj urai 
shamuichi” nichunmi cacharca. 

1 Samuel 7 

1Quiriat-jearim shuti pueblopi causajcuna shamushpami, Mandaj Diospaj 
arcata apashpa, Abinadab shuti runapaj huasipi churarca. Paipaj huasica, shuj 
lomapimi carca. Mandaj Diospaj arcata cuidashpa causachunga, Abinadab 
runapaj churi Eleazartami, Diospajlla cachun shicanyachinajurca. 
2Diospaj arcata, Quiriat-jearim puebloman apamushca punllamandaca, tauca 
punllacunami yalirca. Ishcai chunga huatatami chaipi carca. Shinallata tucui 
israelcunami ninanda huacashpa, Mandaj Diostaca mascanajurca. Samuelca, 
israelcunapaj juezmi tucushca 
3Samuelca, tucui israelcunatami cashna nijurca: “Mandaj Diospajman tucui 
shunguhuan tigraringapaj munashpaca, canguna puramandaca shuj 
dioscunatapash, Astarot shuti huarmi diostapash shitaichi. Chai jipaca, 
cangunapaj shungutapash alichirishpa, Mandaj Diostalla servishpa causaichi. 
Chashna rurajpimi, filisteocunapaj maquimandaca cacharichinga” nircami. 

4Shina nijpimi, israelcunaca Baal shuti, Astarot shuti dioscunata shitashpa, 
Mandaj Diostalla servishpa causanajurca. 
5Shina cajpimi Samuelca, cashna nirca: “Tucui israelcunata, Mizpa shuti 
pueblopi tandanajuchun mandaichi. Ñucami cangunamandaca, Mandaj Diosta 
mañasha” nircami. 
6Shinallata israelcunapash, Mizpa pueblopi tandanajushpami, yacuta 
llujchishpa, Mandaj Diospaj ñaupajpi talinajurca. Chai punllapica na micushpa, 
Diosta mañashpami cashna ninajurca: “Juchata rurashpami, Mandaj Diosta 
fiñachishcanchi” ninajurcami. Samuelca, israelcuna fiñanajushcataca, Mizpa 
pueblopimi alichijurca. 
7“Israelcunaca, Mizpa pueblopimi tandanajushca” nijtami filisteocunaca 
uyarca. Shina uyashpami filisteocunata mandajcunaca, israelcunahuan 
macanajungapaj shamunajurca. Chaita yachashpami israelcunaca, 
filisteocunataca ninanda manllanajurca. 
8Shinamandami israelcunaca, Samueltaca cashna ninajurca: “Filisteocunapaj 
maquimanda ñucanchita huacaichijuchunga, ñucanchita Mandaj Taita Diosta 
ñucanchimanda mañanataca, ama saquipaichu” ninajurcami. 
9Shina nijpimi Samuelca, chuchujuj huahua llamaguta japishpa, Mandaj 
Diosman cushpa huañuchishpa, tucuillata rupachirca. Shina rurashpami 
Mandaj Diostaca, tucui israelcunamanda mañarca. Chashna mañajpimi, 
Mandaj Diosca uyarca. 
10Tucuillata rupachina llamata Samuel huañuchijujpimi, cashna tucurca: 
Filisteocunaca, israelcunahuan macanajungapajmi chayamurca. 
Ashtahuangarin Mandaj Diosca, chai punllapica ninanda culun nichishpami, 
filisteocunata manllachirca. Chaimandami, israelcunapaj ñaupajpi mishai 
tucurca. 
11Israelcunaca, Mizpa pueblomanda llujshishpami, Bet-car shuti pueblo ura 
ladocaman catishpa, filisteocunataca chugrichishpa huañuchinajurca. 

12Chai jipami Samuelca, shuj jatun rumita japishpa, Mizpa shuti pueblohuan, 
Sen shuti pueblohuan chaupipi shayachirca. Chaipi shayachishpaca: “Mandaj 
Diosca, caicamanmi ñucanchitaca ayudashca” nishpami, chai rumitaca: “Eben-
ezer” shutita shutichirca. 
13Chashnami filisteocunaca, mishai tucunajurca. Chaimandami Israel 
llactaman tigrashpa yaicuitaca, na ashtahuan usharca. Mandaj Diospaj 
maquica, Samuel causajui tucui punllacunami, filisteocunata llaquichijurca. 
14Filisteocuna macanajushpa israelcunata quichushca pueblocunaca, 
israelcunapajllatami tucurca. Chai pueblocunaca, Ecrón shuti pueblomanda 
callarishpa, Gat shuti pueblocamanmi carca. Chashnami israelcunaca, 
paicunapaj pueblocunataca, filisteocunapaj maquimanda cutin japinajurca. 
Amorreocunahuanga, casilla aligutami causanajurca. 
15Samuelca, tucui paipaj causaipimi, israelcunataca mandajurca. 
16Paica huatapi huatapimi, Bet-el, Gilgal, Mizpa shuti pueblocunata 
muyungapaj rijurca. Paica, israelcuna fiñanajushcata alichingapajmi rijurca. 
17Chai jipaca, Ramá shuti pueblopi tiaj paipaj huasiman tigranllami carca. 
Paica, chai pueblopimi tucui israelcunata mandashpa causajurca. Chai 
pueblopillatami, Mandaj Diosman shuj altartapash rurarca. Israelcunaca, jatun 
mandajta charingapajmi munashca 

1 Samuel 8 

1Samuel ña rucugu cajpimi, cashna tucurca: Paica, israelcunapaj juezcuna 
cachunga, paipaj churicunatami churarca. 
2Paipaj punda churica, Joel shutimi carca. Jipa churica, Abías shutimi carca. 
Paicunaca, Beerseba pueblopimi juezcuna carca. 
3Ashtahuangarin chai churicunaca, na paicunapaj taitashna aliguta 
causanajurcachu. Paicunaca, charij tucungapajlla munashpami, culquita 
pacalla cujpi japishpa, alita ruranata huaglichinajurca. 

4Shinamandami, israelcunata mandaj rucucunaca, tucuilla tandanajushpa 
Samuelhuan parlangapaj, Ramá shuti puebloman shamunajurca. 
5Chaipica, cashnami ninajurca: “Ricui, cambash ñami rucu cangui. Cambaj 
churicunapash, na can causashcashna aliguta causanajunllu. Chaimanda 
cunanga, tucui caishuj llactacuna charinshnallata, ñucanchipaj juez cachun, 
shuj jatun mandajta churayari” ninajurcami. 
6“Ñucanchipaj juez cachun, shuj jatun mandajta churayari” nishpa mañajpimi, 
Samuelca ninanda llaquirirca. Chaimandami Samuelca, Mandaj Diosta 
mañarca. 
7Chashna mañajpimi Mandaj Diosca, Samueltaca cashna nirca: “Gentecuna 
imata mañashcata cazushpa, tucuita rurailla. Paicunaca, na candaca yangapi 
churanajunllu. Ashtahuangarin ñucatami yangapi churanajun. Paicunata na 
ashtahuan ñuca mandachun munashpami, chashna ninajun. 
8Paicunaca, Egiptomanda ñuca llujchimushca punllamandapacha cunan 
punllacaman, tucui imatalla paicuna rurashcashnallatami, shujcunapaj 
dioscunatara servishpa, ñucata saquinajun. Candapash, chashnallatami 
ruranajun. 
9Cunanga, paicuna imata mañashcata rurailla. Ashtahuangarin shuj jatun 
mandaj yaicushpaca, paicunata imashna mandashpa charinatalla aligutapacha 
yarichishpa villangui” nijurcami. 
10Samuelca, jatun mandajta churai nishpa mañanajuj gentecunamanmi, 
Mandaj Diospaj Shimicunataca tucuita villarca. 
11Paica cashnami nijurca: —Cangunata mandagrijuj jatun mandajca, cashnami 
ruranga: Cangunapaj churicunata apashpami, macanajuna carretacunata, 
caballocunapi tiarishca gentecunata ñaupashpa calpanajuchun churanga. 
12Shujcunataca, huaranga soldadocunata mandachun, caishujcunataca, picha 
chunga soldadocunata mandachunmi churanga. Shinallata huaquingunataca, 
paipaj alpacunapi yapushpa tarpunajuchun, chai granocunatapash 

tandachinajuchunmi churanga. Shujcunataca, macanajunacunata 
ruranajuchumbash, carretacunapaj imalla minishtirishcacunata 
ruranajuchumbashmi churanga. 
13Shinallata cangunapaj ushicunatapash apashpami huaquingunataca, 
mishquillagu ashnajuj jambicunata ruranajuchun, shujcunataca yanunajuchun, 
caishujcunataca tandata ruranajuchun churanga. 
14Shinallata cangunapaj ashtahuan ali alpacunata, ashtahuan ali uvascunata 
fucuj, ashtahuan ali olivos yuracuna shayanajuj alpacunata quichushpami, 
paita servijcunaman caranga. 
15Cangunapaj granocunatapash, uvascunatapash, chungamanda shujta 
japishpami, pai churashca mandajcunaman, paita servijcunaman caranga. 
16Cangunata servij jaricunatapash, huarmicunatapash, chairalla viñai 
ashtahuan ali huambracunatapash, ali burrocunatapashmi apanga. 
Paicunahuanmi imatalla ruranacunataca, tucuita rurachinga. 
17Cangunapaj llamacunatapash, chungamanda shujtami japinga. Cangunapash, 
paita servishpami causanguichi. 
18Cangunallata agllashca, jatun mandaj llaquichijui punllacunapica caparishpa 
mañanajujpipash, Mandaj Diosca napacha uyangachu— nijurcami. 
19Ashtahuangarin gentecunaca, Samuel chashna nijujta na uyanayachishpami, 
cashna ninajurca: —Ima cachumbash, jatun mandajta charingapajpachami 
munanchi. 
20Ñucanchipash, tucui llactacunapi causajcunashna cangapajmi munanchi. 
Ñucanchita jatun mandajmi, ñucanchitaca mandanga. Paimi, ñucanchi 
ñaupajpi rishpa, ñucanchipaj jatun macanajuicunatapash ruranga— 
ninajurcami. 
21Gentecuna tucui imatalla nishcata uyashpami Samuelca, Mandaj Diosman 
villangapaj cutin rirca. 

22Shina villajpimi Mandaj Diosca, Samueltaca: —Paicuna nishcata uyashpa, 
jatun mandajta churailla— nirca. Shina nijpimi Samuelca, Israel runacunataca: 
—Canguna causanajuj pueblocunaman, tucuilla tigraichilla— nishpa cacharca. 
Jatun mandaj cachunga, Saultami churashca 

1 Samuel 9 

1Benjamín aillu purapimi, alicachi tucushca Cis shuti shuj runa tiarca. Cis shuti 
runaca, Abiel shuti runapaj churimi carca. Abiel runaca, Zeror shuti runapaj 
churimi carca. Zeror shuti runaca, Becorat shuti runapaj churimi carca. Becorat 
shuti runaca, Benjamín aillupura Afía shuti runapaj churimi carca. 
2Cis shuti runaca, chairalla viñai Saúl shuti juyailla churigutami charirca. Israel 
puracunapica, paita yali ashtahuan juyaillaguca na tiarcachu. Paica, tucui 
gentecunatami, rigramanda vichaiman yali jatun carca. 
3Shuj punllami, Saulpaj taita Cis shuti runapaj burrocuna chingashca carca. 
Shinamandami paipaj churi Saultaca, cashna nirca: —Jatarishpa cunanga, 
servijcunamanda maijanda cashpapash pushashpa, burrocunata ucha 
mascangapaj ri— nircami. 
4Shina nijpimi Saulca, Efraín shuti urcuta yalishpa, Salisa shuti llactacaman 
mascangapaj rishpapash, na tarirca. Chai jipaca, Saalim shuti llactamanmi 
mascangapaj rirca. Chaipipash na tarircachu. Shinallata Benjamín aillupaj 
llactaman rishpapash, na tarircachu. 
5Zuf shuti llactaman ña chayamushpami Saulca, paihuan rijuj servij runataca, 
cashna nirca: —Cunanga tigrashunlla. Ñuca taitaca, burrocuna 
chingashcatapash cungashpachari, ñucanchimandara ninanda llaquirishpa 
tiajun— nircami. 
6Shina nijpimi chai runaca, cashna nirca: —Ricui, cunanga cai pueblopica, 
Taita Diospaj shuj runagumi tian. Paitaca, tucuicunami alicachin. Pai imatalla 
nishcapash, chashnapacha pactanllami. Shina cashcamanda paita tapungapaj, 
chaiman jacu. Ñucanchi maita rishpa, ashtahuan mascanatapash 

villangapashchari. Ñucanchica mascashpa taringapajmi, ñanda japishpa 
shamurcanchi— nircami. 
7Shina nijpimi Saulca, paita servijtaca cashna nirca: —Shina cashpaca, cunanda 
jaculla. Ashtahuangarin chai runaguman carangapaca, ¿imatata apashun? 
Ñucanchipaj cucavi tandagupash tucurishcamandami, Taita Diospaj 
runaguman imata carangapajpash na charinchi. ¿Imatapash charinchirachu?— 
nircami. 
8Shina nijpimi chai servij runaguca, Saultaca cashna nirca: —Ricui, ñucami 
quimsa gramota pezaj culquiguta caipi charijuni. Ñucanchi maijan ñanda 
rishpa mascagrinatapash, Taita Diospaj runagu villachunga, caitami carasha— 
nircami. 
9(Ñaupa punllacunaca, Israel llactapica maijan cashpapash, Taita Diosta 
imatapash tapushun nishpaca: “Dios ricuchishcata villaj runaguta jacuchi, 
tapushunchi” ninajujmi carca. Dios ricuchishcata villaj runagutami, cunan 
punllacunaca: “Profeta” ninajun). 
10Saulca, paita servij chashna nijpimi: —Alimi, shina cashpaca jaculla— 
nishpaca, Taita Diospaj runagu maipi causaj puebloman rinajurca. 
11Chai puebloman chayagrina ñanda vichai rinajushpami, jarihuan nara 
tacarishca cuitsacuna yacuta apangapaj urai llujshinajujta tuparirca. 
Paicunatami: —Dios ricuchishcata villaj runaguca, ¿cai pueblopichu?— nishpa 
tapurca. 
12Shina tapujpimi chai cuitsacunaca, cashna ninajurca: —Ari, cangunata 
ñaupashpami chaita rijun. Cunanga, gentecuna animalta Diosman carashpa 
lomapi huañuchina punlla cajpimi, paica imatalla rurana cashcata rurangapaj 
puebloman shamushca. Ucha richilla. 
13Puebloman ña yaicushpaca, narapash micungapaj lomaman vichai 
rijpillatami tuparinguichi. Gentecunaca, Diosman carashpa animalta 
huañuchishca jipaca, pai chayangacamanmi na micushpa shuyan. Diosman 

carashpa rupachishcata pai bendiciashca jipami, tucui rijcunaca micun. 
Cunanga, tuparingapaj ucha vichai richilla— ninajurcami. 
14Shina nijpimi paicunaca, puebloman vichai rinajurca. Ña chaupi ñanda 
rinajujpimi Samuelpash, lomaman vichai ringapaj llujshimujushpa, ñapash 
tuparirca. 
15Saúl shamungapaca, shuj punllalla tiajpimi Mandaj Diosca, Samuelpaj 
rinripilla cashna villashca carca: 
16“Caya punllami cai horasllata, Benjamín aillupaj llactamandaca, shuj runata 
cambajman cachamusha. Paitami, ñuca agllashca israelcunata mandaj cachun, 
aceitehuan umapi talingui. Paimi, ñuca agllashcacunataca, filisteocunapaj 
maquimanda quishpichinga. Ñuca agllashcacuna caparishpa mañanajujtaca 
uyarcanimi” nishcami carca. 
17Saulta, Samuel ricujhuanmi Mandaj Diosca, cashna nirca: “Ricui, cai 
runamandami ñucaca, canman villajurcani. Paimi, ñuca agllashcacunataca 
mandanga” nircami. 
18Saulca, chai pueblo punguta ña yaicujushpa, Samuelpajman quimirishpami: 
—Dios ricuchishcata villaj runagupaj huasica, ¿maipita capan? Villahuai— 
nirca. 
19Shina nijpimi Samuelca, Saultaca cashna nijurca: —Ñucami, Dios 
ricuchishcata villaj cani. Ñucata ñaupashpa lomaman jaculla, chaipi ñucahuan 
micungui. Caya tutamandami, tucui imatalla can tapusha yajushcataca 
villashpa, shuj punllacaman nishpa cachasha. 
20Burrocuna chingashcapash, ñami quimsa punlla tucushca. Ama llaquilla 
caichu. Chaicunataca ñami tarishca. Ashtahuangarin Israel llactapi juyailla 
munanayaicunaca, ¿pipajta canga? Cambajpash, cambaj taitapaj tucui huasi 
ucu purapajpashmi— nijurcami. 
21Shina nijpimi Saulca, cashna nirca: —¿Nachu ñucaca, Benjamín aillumanda 
capani? Chai ailluca, Israel aillu puracunamanda tucuita yali uchilla aillumi. 

¿Nachu ñuca familiapash, Benjamín aillu puramandaca ashtahuan uchilla 
familia capan? ¿Imashpata chashnatapachaca nihuanguiyari?— nircami. 
22Chai jipami Samuelca, Saultaca paita servij runandi jatun ucuman pusharca. 
Chaipimi, tucuicunata yali ashtahuan ali tiarinapi tiachirca. Chaiman cayai 
tucushcacunaca, quimsa chungashnami carca. 
23Chai jipami Samuelca, yanushpa caraj runataca: —Shican alichingui nishpa, 
ñuca cushca aichata caiman apamui— nirca. 
24Shina nijpimi yanushpa caraj runaca, shuj changa aichataca, chai jahuapi 
imatalla churashcacunandi apamushpa, Saulpaj ñaupajpi churarca. Shina 
churajpimi Samuelca, cashna nirca: —Ricui, caimi canman shicanyachishpa 
alichishca aicha. Cai aichatami, canman alichijuchun ñuca mandarcani, 
japishpa micuilla. Cai punllapi micungapajmi: ‘Ñucaca, micuiman shamuchun 
gentecunata cayarcani’ nishpami alichinajuchun mandarcani— nirca. 
Shinamandami Saulca, chai punllapica Samuelhuan micurca. 
25Chai lomamanda puebloman urai tigramushpami Samuelca, Saulhuanga 
huasi jahuapi tiaj patiopi parlanajurca. 
26Cayandi tutamandata jatarishpa, indi ña llujshijujpimi, huasi jahuapi tiaj 
patiopi puñujujpi Samuelca, Saultaca: —Cunanga, jatarishpa rilla— nirca. 
Shina nijpimi Saulca jatarishpa, Samuelhuan canllaman llujshirca. 
27Chai pueblomanda ña urai rinajushpami Samuelca, Saultaca cashna nirca: —
Canda servijtaca, ñaupashpa richun cachailla. Ashtahuangarin canga, Taita 
Diospaj Shimita canman villangapaj, ashaguta shuyaira— nircami. (Chai servij 
runaca, ñaupashpa rircallami). 

1 Samuel 10 

1Chai jipami Samuelca, pai charijushca uchilla fundumanda aceiteta, Saulpaj 
umapi talishpa mucharca. Chai jipaca, cashnami nijurca: —Candaca, Mandaj 
Diosmi pai agllashca israelcunata mandachun, aceiteta talishpa javirca. 

2Cunan ñucapajmanda can rijpica, ishcaipura runacunami, Raquel shuti 
huarmi huañujpi pambashca ladopi tuparinga. Chaica, Benjamín llactapi tiaj 
Selsa shuti pueblopimi canga. Paicunami, cashna ninajunga: ‘Chingashca 
burrocunataca, ñami tarishca. Cunanga, cambaj taitaca, chingashca 
burrocunamandaca na llaquillachu. Ashtahuangarin cangunamandami 
llaquirishpa: Ñuca churica na shamunga, imatata rurashayari nijun’ 
ninajungami. 
3Chaimanda ashtahuan ña rishpaca, Tabor shuti pambapi shayajuj encina 
nishca quiru ladopimi, Bet-el shuti pueblopi Taita Diosta mañangapaj vichai 
rinajuj, quimsapura runacunahuan tuparingui. Paicunaca, shujca quimsa 
chivota, chaishujca quimsa mishqui tandata, caishujca fundupi vinota 
apashpami rinajunga. 
4Paicunaca: ‘¿Alillachu capangui?’ nishpami, ishcai tandata caranga. Shina 
carajpica, japinguilla. 
5Chaimanda rishpaca, filisteo soldadocuna cuidanajuj, Taita Diospaj 
lomamanmi chayangui. Chai puebloman ña yaicushpaca, profetacuna 
tandanajushpa, chai lomamanda urai shamunajujtami tuparingui. Paicunapaj 
ñaupajpica salteriota, panderota, gaitata, arpata tocashpami shamunajunga. 
Paicunaca, Dios ima nishcata villashpandimi shamunajunga. 
6Chaipimi, Mandaj Diospaj Espíritu ninan ushaihuan cambajman shamujpi, 
cambash paicunashnallata villangui. Shinallata mushuj runami tucungui. 
7Ñuca villashca cai shimicuna chashna pactajpica, can imata aliguta rurasha 
yashcata ruranguilla. Taita Diosca, canhuanmi canga. 
8Chai jipaca, Gilgal puebloman ñucata ñaupashpa urai ringuilla. Ñucaca, 
jipallami Diosman carashpa tucuillata rupachinatapash, shinallata paihuan ali 
cangapaj carashpa huañuchinatapash, apashpa cambajman shamusha. 
Chaipica, cambajman ñuca shamungacaman canchis punllata shuyanguilla. 
Chaipimi, can imatalla rurana cashcataca yachachisha— nijurcami. 



873 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

9Samuelta, Saúl cayacaman nishpa tigrarijhuanmi, cashna tucurca: Taita 
Diosmi, Saulpaj shungutaca mushujta rurarca. Chai punllallatami, paiman 
villashca shimicunaca, tucuilla pactarca. 
10Paicuna chai lomaman ña chayajpica, profeta runacunami tandanajushpa, 
paihuan ñapash tuparimunajurca. Chaipimi, Taita Diospaj Espíritu ninan 
ushaihuan Saulpajman shamujpi, paicunashnallata Dios ima nishcata villai 
callarirca. 
11Profetacunahuan chashna villajujpimi, cashna tucurca: Punda paita tucui 
rijsij gentecunaca, caishuj chaishujmi cashna ninajurca: “Cis shuti runapaj 
churi Saulca, ¿imata tucunyari? ¿Paipash, profetachu tucushca imatayari?” 
ninajurcami. 
12Shina ninajujpimi, chaipi purinajuj puramanda shuj runaca: “¿Paicunapaj 
taitaca pitayari?” nirca. Chaimandami, shuj yarichij shimita rurarca. Chaitaca: 
“¿Saulpash, profeta purachu?” ninajunmi. 
13Dios ima nishcata villashca jipami, Saulca lomaman chayarca. 
14Chaipimi Saultapash, paita servijtapash, paipaj taitapaj huauquica: —
¿Maimanda rircanguichi?— nishpa tapurca. Shina tapujpimi, Saulca: —
Burrocunata mascangapajmi rircanchi. Na taririjpimi, Samuelpajman 
rircanchi— nirca. 
15Shina nijpimi, paipaj taitapaj huauquica: —¿Samuelca, imatata nirca? 
Villahuai nipanimi— nirca. 
16Shina nijpimi Saulca, paipaj taitapaj huauquitaca: —‘Burrocunataca ñami 
tarishca’ nishpami, tucuita villahuarca— nircami. Chaita villashpapash, pai 
jatun mandaj tucuna cajta Samuel villashcataca, imatallapash na villarcachu. 
17Chai jipami Samuelca, israelcunata cayashpa Mandaj Diospaj ñaupajpi, 
Mizpa shuti pueblopi tandachirca. 
18Chai tandanajuipimi israelcunataca, cashna nijurca: —Israelcunata Mandaj 
Taita Diosca, cashnami nin: ‘Ñucami, can israelcunataca, Egiptomanda 

llujchimurcani. Egiptopi causajcunapaj maquimandapashmi cacharichircani. 
Shinallata tucui shuj llactacunapi causajcuna llaquichishpa charinajujpaj 
maquimandapashmi llujchircani’ ninmi. 
19Shina cajpipash cangunaca, tucui llaquicunahuan ninanda llaquichi 
tucushpa, huacashpa causanajushcamanda llujchimuj cangunapaj Taita 
Diostami yangapi churarcanguichi. Chashnashpami ñucataca: ‘Ima 
cachumbash, jatun mandajta churayari’ ninajurcanguichi. Chashna 
cashcamanda cunanga, cangunapaj aillu puralla shicanyarishpa, huarangapi 
huarangapi tandanajushpa, Mandaj Diospaj ñaupajpi shayarichi— nijurcami. 
20Ña tucuilla tandanajushca jipami Samuelca, tucui Israel aillucunata 
ashtahuan quimirichun mandarca. Ña tucuilla quimirijpica, Benjamín aillutami 
agllarca. 
21Benjamín aillupaj familiacunata cayashpaca, Matri shuti runapaj familiatami 
agllarca. Chai familiamandaca, Cis shuti runapaj churi Saultami agllarca. 
Chaipimi Saultaca, mascanajushpapash na tarirca. 
22Chaimandami Saúl ña chayamushcata, nara chayamushcatapash 
yachangapaca, Mandaj Diosta cutin tapunajurca. Chashna tapujpimi, Mandaj 
Diosca: “Ricuichi, Saulca macanajungapaj tucuicuna apamushcata 
tandachishca chaupipimi pacajuriajun” nirca. 
23Shina nijpimi paicunaca, calpashpa rishpa, chaipi tiajujmanda llujchimurca. 
Chaipimi, tucui israelcunapaj chaupipi shayachijpica, rigramanda vichaiman 
tucuillata yali jatun carca. 
24Chaimandami Samuelca, tucuicunata cashna nirca: —Mandaj Dios agllashca 
runataca, ñami ricurcanguichi. Tucui Israel puramandaca, paiman rijchajca 
shujllapash na tianllu— nirca. Shina nijpimi israelcunaca, ninanda 
cushijushpa: —¡Jatun mandajca causajuchunlla!— nishpa caparinajurca. 
25Chai jipami Samuelca, jatun mandaj imashna mandanata yachachijuj 
shimicunata villarca. Chai villashca shimicunata escribishpami, Mandaj 
Diospaj ñaupajpi alichirca. 

26Chai jipami, Samuelca tucui gentecunata paicunapaj huasicunaman 
cacharca. Shinallata Saulpashmi, Gabaa llactapi tiaj paipaj huasiman tigrarca. 
Macanajunata ali yachaj, shinlli runacunatapash, paicunapaj shungupi Taita 
Dios yarichijpimi, Saulhuan rinajurca. 
27Ashtahuangarin nali shunguta charij shuj runacunaca, cashnami ninajurca: 
“Cai runaca, ¿imashnashi ñucanchitaca, llaquimanda llujchinga?” nishpami 
yangapi churashpa, imata carangapajpash na apamunajurca. Ashtahuangarin 
Saulca, na uyaj tucushpa rircallami. Saulca, amonitacunatami mishashca 

1 Samuel 11 

1Chai jipami, amonitacunata mandaj Nahas shuti runaca, Galaad llactapi tiaj 
Jabes shuti pueblopi causajcunahuan macanajungapaj vichai rishpa, 
carpacunata shayachishpa tianajurca. Chaimandami Jabes shuti pueblopi 
causajcunaca, Nahas shuti runataca cashna ninajurca: —Ñucanchihuan ama 
macanajungapaj, ari nipairi. Chaita ari nijpica, canda servishpami causashun— 
ninajurcami. 
2Shina nijpimi, amonitacunata mandaj Nahas shuti runaca, cashna nirca: —Ari, 
canguna mañashcata rurashallami. Shina cashpapash, tucui cangunatami ali 
lado ñavita llujchishpa, tucui israelcunataca jatun pingaipi churana yuyaihuan 
ari nisha— nircami. 
3Shina nijpimi, Jabes shuti pueblopi causajcunata mandaj rucucunaca, cashna 
ninajurca: —Cunanmanda canchis punllacaman shuyapairi. Tucui Israel 
llactapi villachun shuj villajcunata cachagrinchirami. Maijambash na 
ñucanchita ayudaj shamujpica, ñucanchillata cambajman shamushunllami— 
ninajurcami. 
4Villachun cachashca runacunaca, Saúl causajuj Gabaa shuti puebloman 
chayashpami, chai shimicunataca tucui gentecuna uyajta villanajurca. Chaita 
uyashpami, tucui gentecuna caparishpa huacanajurca. 

5Saulca, huagracunahuan pambamanda tigramujushpami: —¿Imashpata 
gentecunaca chashna huacanajun?— nishpa tapurca. Shina tapujpimi, Jabes 
shuti pueblomanda shamuj runacuna, imatalla nishcata tucuita villanajurca. 
6Shina nishcata Saúl uyajhuanmi, Taita Diospaj Espirituca, ninan ushaihuan 
Saulpajman shamurca. Chaimandami paica, nina japirinshna ninanda fiñarirca. 
7Shina fiñarishpami, ishcai huagracunata japishpaca, asha asha fitishpa tucui 
Israel llactapi causajcunaman, chai aichata ricuchishpa cashna villachun 
cacharca: “Maijambash Saulhuan, Samuelhuan tandanajungapaj na munaj 
runacunapaj huagracunatapash, chashnallatami ruranga” nichunmi cacharca. 
Shina villajpimi, Mandaj Dios cachamushca manllaica, chai gentecunapaj 
jahuapi urmarca. Chaimandami paicunaca, shujllashnalla tandanajushpa 
llujshinajurca. 
8Bezec shuti pueblopi Saúl cuentajpica, quimsa patsaj huaranga israelcunami 
carca. Shinallata Judá aillumandaca, quimsa chunga huaranga runacunami 
carca. 
9Chai jipami, villangapaj shamushca chai runacunataca, cashna nishpa 
tigrachinajurca: —Galaad llactapi tiaj Jabes shuti pueblopi causajcunataca, 
cashna nigrichi: ‘Caya chaupi punllacamanmi, cangunataca quishpichishun’ 
ninmi nigrichi— ninajurcami. Villangapaj rij chai runacuna, Jabes shuti 
puebloman tigramushpaca, imatalla nishcatami villanajurca. Shina villajpimi 
chaipi causajcunaca, ninanda cushijunajurca. 
10Chaimandami Jabes shuti pueblopi causajcunaca, paicunata fiñajcunataca 
cashna ninajurca: —Cayapajmi ñucanchica, cangunapajman llujshimushun. 
Chaipica, cangunapaj tucui imashna ali cana cajpipash, ruranguichilla— 
ninajurcami. 
11Ña cayandi punllami, cashna tucurca: Saulca, paipaj soldadocunata quimsapi 
shicanyachishpami, amonitacuna tianajuj carpa chaupicunaman, narapash ali 
punllayajpillata yaicunajurca. Chashna yaicushpaca, chaupi punllacaman 
ninandapacha macanajushpami, chugrichishpa huañuchinajurca. 

Chaimandami huaquin puchushcacunapash, caita chaita calpachi tucunajurca. 
Paicunaca, maijanllapash na ishcaipura quedarcachu. 
12Chai jipami israelcunaca, Samuelta cashna ninajurca: —‘¿Saulchu ñucanchita 
mandanga?’ nishpa rimaj runacunaca, ¿maijangunata carca? Chai runacunata 
huañuchingapaj, ñucanchiman cuhuaichi— ninajurcami. 
13Shina ninajujpimi Saulca, cashna nirca: —Mandaj Dios, israelcunata cunan 
quishpichishcamandaca cunanga, pipash na huañungachu— nishpami 
saquichirca. 
14Ashtahuangarin Samuelca, israelcunatami cashna nirca: —Cai llactata 
mandanataca alipacha callarichingapaj, Gilgal puebloman jacuchi— nircami. 
15Shina nijpimi tucui israelcuna, Gilgal puebloman rinajurca. Chaipimi, 
Mandaj Diospaj ñaupajpi Saultaca, jatun mandaj cachun churanajurca. Chai 
jipami, Mandaj Dioshuan ali cangapaj animalcunata carashpa 
huañuchinajurca. Chashna rurashpami Saulpash, tucuilla israelcunapash, 
ninandapacha cushijunajurca. Samuelca, Saúl mandanatami israelcunaman 
villashca 

1 Samuel 12 

1Tucui israelcunatami Samuelca, cashna nijurca: —Ricuichi, canguna tucui 
imatalla mañashcata uyashpami ñucaca, cangunaman jatun mandajta 
churarcani. 
2Ricuichi, cunanga chai jatun mandajmi, cangunapaj ñaupajpi ringa. Ñucaca, 
ña rucu cashcamanda, yura ajchapash jundami cani. Shina cajpipash, ñuca 
churicunaca cangunahuanmi. Ñucaca, huambramandapacha cunan 
punllacamanmi, cangunataca pushamushcani. 
3Cunambash caipimi cani. Canguna imata nina cashpapash, Mandaj Diospaj 
ñaupajpi, paillata churashca jatun mandajpaj ñaupajpi nihuaichilla. 
Maijambajtapash huagrata cashpa, burrota cashpapash quichushca cajpica, 
ñavi ñavi rimahuaichilla. Maijanda cashpapash yangamanda juchachishpa, 

llaquichishca cajpipash, na cashpaca imatapash pacalla cujpi japishpata ñavita 
vichanshna, na imata nishpa saquishca cajpipash nihuaichilla. Ñucaca, 
cangunaman imata tigrachina cajpipash, tigrachishallami— nijurcami. 
4Shina nijpimi, cashna ninajurca: —Ima horasllapash na yangamanda 
juchachircanguichu, llaquichitapash na llaquichircanguichu. Pipaj 
maquimandapash, imatallapash na japircanguichu— ninajurcami. 
5Shina ninajujpimi Samuelca, cashna nirca: —Canguna nalita rurajpi 
llaquichingapaca, Mandaj Diosmi ricujun. Ñuca maquihuanga imatallapash na 
japijushcata cangunallata ricushcataca, paillata churashca jatun mandajpash, 
cunan cai punllapica ricujunmi— nijpimi, tucuilla: —Ari, chashnami capan— 
ninajurca. 
6Shina ninajujpimi Samuelca, israelcunataca cashna nijurca: —Cangunapaj 
ñaupa taitacunata Egipto llactamanda llujchimuchun Moisesta, Aaronda 
agllashpa cachaj Mandaj Diosmi ricujun. 
7Cunanga, ashaguta shuyashpa caita ali uyaichi. Cangunatapash, cangunapaj 
ñaupa taitacunatapash tucui llaquicunamanda Mandaj Dios imashna 
quishpichishcataca, Mandaj Diospaj ñaupajpillatami, cangunataca 
shinllitapacha rimarigrini. 
8Egiptoman Jacobo rishca jipa, cangunapaj ñaupa taitacunata ninanda 
llaquichinajujpimi paicunaca, Mandaj Diosta caparishpa mañanajurca. 
Chaimandami cangunapaj ñaupa taitacunata, Egiptomanda llujchimuchunga 
Moisesta, Aaronda, Mandaj Diosca cacharca. Paicuna llujchimushpami, cai 
llactapi causanajuchun churarca. 
9Ashtahuangarin paicunaca, paicunata Mandaj Taita Diosta cungarcallami. 
Chaimandami, Hazor shuti pueblomanda soldadocunata mandaj Sísara shuti 
runapaj maquipi, filisteocunapaj maquipi, Moab llactata jatun mandajpaj 
maquipi churarca. Chai mandajcunami, macanajungapaj shamunajurca. 
10Chaimandami paicunaca, Mandaj Diostaca caparishpa cashna mañanajurca: 
‘Juchatamari rurashcanchi. Mandaj Diosta saquishpami, Baal shuti, Astarot 

shuti rurashcalla dioscunatara servishpa causanajushcanchi. Cunanga, 
ñucanchita fiñajcunapaj maquimanda quishpichihuayari. Candallami 
servishpa causashun nipanchi’ ninajurcami. 
11Chaimandami Mandaj Diosca, cangunapaj muyundipi causanajuj, cangunata 
fiñajcunapaj maquimanda quishpichijuchunga, Jerobaal, Barac, Jefté, Samuel 
shuti runacunata cachamurca. Shinamandami, ima llaquipash na japijpi 
causarcanguichi. 
12Ashtahuangarin amonitacunata jatun mandaj Nahas shuti runa cangunata 
fiñashpa macanajungapaj shamujta ricushpallami, ñucataca: ‘Ima cachumbash, 
shuj jatun mandaj ñucanchita mandachunmi munanchi’ nishpa 
mañahuarcanguichi. Cangunata Mandaj Taita Dios, cangunapaj jatun mandaj 
cajpitami, chashna ninajurcanguichi. 
13Ashtahuangarin cunanga, canguna mañashpa agllashca jatun mandajca 
caipimi. Mandaj Diosllata, cai jatun mandajta churashcataca ñami ricunguichi. 
14Mandaj Diosta manllashpaca, paita servinami canguichi. Pai Mandaj Diospaj 
Shimicunatapash, cazunami canguichi. Cangunapash, cangunata mandajuj 
jatun mandajpash, cangunata Mandaj Taita Diosta chashna servishpa 
causashpaca, alitami ruranguichi. 
15Ashtahuangarin Mandaj Dios rimashca Shimicunatapash na uyashpa, pai 
Mandaj Diospaj Shimicunatapash na cazujpica, Mandaj Diosllatami 
cangunataca, cangunapaj ñaupa taitacunata llaquichishcashnallata, paipaj 
maquihuan llaquichinga. 
16Cunanga, ashaguta shuyashpa ricuichi. Mandaj Diosca canguna ricujtami, 
ninan manllarinata ruragrijun. 
17Cunanga, ¿nachu trigota cozechana punllacuna? Ashtahuangarin ñucami, 
Mandaj Diosta mañagrini. Chaimandami, paica ninanda culun nichishpa 
tamiachinga. Chaita ricushpami cangunaca, jatun mandajta mañashpa, Mandaj 
Diospaj ñaupajpi jatun nalita rurashcataca yachanguichi— nijurcami. 

18Shina nishca jipa, Mandaj Diosta caparishpa Samuel mañajpimi, Mandaj 
Diosca culun nichishpa, chai punllapica ninanda tamiachirca. Chaimandami 
Mandaj Diostapash, Samueltapash, tucui gentecuna ninandapacha 
manllanajurca. 
19Shinamandami Samueltaca, cashna ninajurca: —Ñucanchita ama 
huañuchijuchunga, canda servijcunamandaca, canda Mandaj Taita Diosta 
mañajupairi. Ñucanchica, tucui juchacunata rurashpa causashca jahuami, 
jatun mandajta churai nishpaca, ashtahuan nalita rurashcanchi— ninajurcami. 
20Shina nijpimi Samuelca, tucuicunata cashna nijurca: —Na manllanachu 
canguichi. Ari, cangunaca cai tucui juchatami rurarcanguichi. Shina 
cashpapash chai tucuita rurashcamandalla cunanga, Mandaj Diosta catinataca, 
na saquinachu canguichi. Ashtahuangarin tucui shunguhuan paitalla servishpa 
causaichi. 
21Yanga dioscunataca, na catinachu canguichi. Paicunaca, yanga cashcamanda, 
imata ruraitapash na ushanllu. Quishpichitapash na ushanllu. 
22Ashtahuangarin Mandaj Diosca, paipaj jatun shutimandaca, pai 
agllashcacunataca na jichungachu. Mandaj Diosca, paipajlla cachun 
munashpami, cangunataca agllarca. 
23Shina cajpica, cangunamanda mañanata saquishpa, Mandaj Diosta 
fiñachishpa juchata ruranaca, ima horasllapash ama chayamuchun. 
Ashtahuangarin ali ñambi aliguta purinajuchun, cangunataca 
yachachijushallami. 
24Mandaj Diostalla manllashpa causaichi. Na llullashpalla, tucui shunguhuan 
servishpa causaichi. Cangunaman ashtaca alicunata rurashcataca, aligutami 
yarina canguichi. 
25Ashtahuangarin nalitalla rurashpa catishpaca cangunapash, cangunata jatun 
mandajpashmi huañunguichi— nijurcami. Israelcunaca, filisteocunahuanmi 
macanajushca 

1 Samuel 13 

1Saulca, ñami shuj huatata mandajushca carca. Ña ishcai huatata israelcunata 
mandajushpami, 
2Paica, Israel puramandaca quimsa huaranga runacunatami agllarca. Paicuna 
puramandaca, ishcai huaranga runacunaca, Micmas shuti pueblopi, Bet-el shuti 
urcupimi, Saulhuan carca. Shinallata shuj huaranga runacunaca, Benjamín 
llactapi tiaj Gabaa pueblopimi, Jonatanhuan carca. Shina agllashca jipami, 
caishuj runacunataca, paicunapaj carpacunaman tigrachirca. 
3Jonatanga, lomapi cuidanajuj filisteo soldadocunahuanmi, cungashcapi 
macanajui callarigrirca. Chaitami, filisteocunaca yacharca. Chaimandami 
Saulca, tucui Israel llactapi: “Hebreocuna uyachun” nishpa, trompetata 
huacachinajuchun mandarca. 
4Shinallata cashna ninajujtapashmi, tucui israelcunaca uyarca: “Saulca, urcupi 
cuidanajuj filisteo soldadocunahuanmi, cungashcapi macanajugrishca. 
Chaimandami filisteocunaca, israelcunata na ricunayachinajun” ninajujtami 
uyarca. Shinamandami israelcunaca, Saulta catingapaj Gilgal pueblopi 
tandanajurca. 
5Chaimandami filisteocunapash, israelcunata fiñashpa macanajungapaj 
tandanajunajurca. Filisteocunaca, quimsa chunga huaranga macanajuna 
carretacunahuan, sucta huaranga caballopi tiarishca runacunahuan, shinallata 
chaquilla rij soldadocunacarin, mama cucha manñapi tiaj t'iyu alpashna, 
maitapash na cuentai ushanallami tandanajurca. Paicunaca, Micmas shuti 
puebloman vichai rishpami, carpacunata shayachishpa tianajurca. Chai 
puebloca, Bet-avén shuti pueblomandaca, indi llujshimuj ladomanmi carca. 
6Israelcunaca, ninan llaquipi quichiji tucushpami, jatun utujucunapi, zanja 
huashacunapi, jatun rumi chaupicunapi, jacacunapi, yacu huashajuchun 
rurashca utujucunapi pacajunajurca. (Tucui soldadocunami, maitapash na 
llujshi ushanalla llaquipi japi tucunajurca). 

7Shinallata hebreo puramanda huaquingunaca, Jordán yacuta chimbashpami, 
Gad shuti, Galaad shuti llactacunaman rinajurca. Ashtahuangarin Saulca, 
Gilgal pueblopillatami carca. Paihuan purij soldadocunaca, ninanda 
chujchushpami catinajurca. 
8Saulca, Samuel mandashcashnallatami, canchis punllata shuyajurca. 
Ashtahuangarin Gilgal puebloman Samuel na ucha shamujpimi gentecunaca, 
caita chaita ri callarinajurca. 
9Chaimandami Saulca, cashna nirca: —Diosman animalta cushpa tucuillata 
rupachinatapash, Dioshuan ali cangapaj caranacunatapash apamuichi— 
nishpami, paillata Diosman cushpa tucuillata rupachijurca. 
10Diosman cushpa tucuillata ña rupachishpa tucuchijujpimi, Samuelca 
chayamurca. Shina chayamujta ricushpami, Saulca: “¿Alillachu capangui?” 
nishpa tuparingapaj llujshirca. 
11Chaipimi Samuelca: —¿Imatata rurarcangui?— nirca. Shina nijpimi Saulca, 
cashna nirca: —Tucuilla gentecunami, ñucata saquishpa ri callarinajurca. 
Cambash, shamushami nishca punllapica, na shamurcanguica. 
Filisteocunapash, Micmas shuti pueblopimi tandanajushca carca. Chaita 
ricushpami, 
12cashna yajurcani: Cunanga, filisteocunaca ñucanchihuan macanajungapaj, 
Gilgal puebloman urai shamungamari. Ñucaca, Mandaj Diosta ayudahuayari 
nishpa, nara mañanica yajurcanimi. Chaimandami ñucallata, Diosman cushpa 
tucuillata rupachingapaj shayarircani— nircami. 
13Shina nijpimi Samuelca, Saulta cashna nijurca: —Canga, juizu illanshnamari 
rurashcangui. Pai mandashcata cazuchun, canda Mandaj Taita Dios 
mandashcatami, na cazushcangui. Chaita cazushca cajpica, cunanga causaita 
causaicaman israelcunata mandajuchunmi, shinllitapacha Mandaj Diosca 
churanman carca. 
14Ashtahuangarin cunanga, canga na unaita mandanguichu. Mandaj Diosca, 
pai Diospaj munaita ruraj runata mascashpami, pai Mandaj Dios 

agllashcacunata mandachun churanga. Ashtahuangarin canllatami, Mandaj 
Dios mandashcataca, na cazushcangui— nijurcami. 
15Shina nishca jipaca Samuelca, Gilgal pueblomandaca, Benjamín llactapi tiaj 
Gabaa puebloman vichai rircallami. Shinallata Saulpash, paihuan chaipi 
purinajuj runacunata cuentashpami, sucta patsaj runacunashna cashcata 
ricurca. 
16Saulpash, paipaj churi Jonatanbash, paicunahuan purij runacunandimi 
Benjamín llactapi tiaj Gabaa pueblopillata quedarca. Ashtahuangarin 
filisteocunaca, Micmas shuti pueblopimi, carpacunata shayachishpa tianajurca. 
17Shuhuashpa purij filisteocunaca, quimsapi shicanyarishpami huaquin 
runacunaca, Sual shuti llactapi tiaj Ofra shuti puebloman rina ñanda rinajurca. 
18Quimsapi shicanyachishca caishuj runacunaca, Bet-horón shuti puebloman 
rina ñandami rinajurca. Shinallata quimsapi shicanyachishca chaishuj 
runacunaca, Zeboim shuti pugru pamba chimba purapi tiaj, jichushca pamba 
llactamanmi rinajurca. 
19Tucui Israel llactapica, jirrucunata tacashpa imatalla ruraj runaca, 
shujllapash na tiarcachu. Paicunataca, filisteocunami cashna nishca carca: 
“Hebreocunaca espadatapash, lanzatapash ama rurachun” nishcami carca. 
20Chaimandami tucui israelcunaca, paicunapaj yapuna rejacunata, palacunata, 
jachacunata, hocescunata filoyachingapaca, filisteocunapajman urai rinajun 
carca. 
21Shina rijpimi, yapuna rejamanda, palamandaca, sucta gramota pezaj culquita 
japinajurca. Shinallata jachacunata filoyachishcamanda, garrocha jirruta 
alichishcamandaca, quimsa gramota pezaj culquitami japinajurca. 
22Chaimandami, cashna tucurca: Chai macanajuna punllacunapica Saulpaj, 
Jonatanbaj soldadocunaca shujllapash macanajuna espadata, jirru lanzataca na 
charinajurcachu. Ashtahuangarin Saulhuan, paipaj churi Jonatanhuanllami 
charirca. 

23Cuidaj filisteo soldadocunaca, Micmas shuti puebloman rina ñangamanmi 
shamunajurca. 

1 Samuel 14 

1Shuj punllami, cashna tucurca: Saúl runapaj churi Jonatanga, 
macanajunacunata apashpa purij, paita servij runatami: —Chimbapi 
cuidanajuj filisteocunahuan macanajungapaj chimbashun— nirca. Chaitaca, 
paipaj taitaman na villarcachu. 
2Saulca, Gabaa shuti urcu chaquipi shayajuj granadilla shuti quiru ladopimi 
tiajurca. Chai quiruca, Migrón shuti pueblo ladopimi shayajun. Saulhuan 
tandanajushca runacunaca, sucta patsajshnami carca. 
3Ahitob shuti curapaj churi Ahías runami, efod nishcataca apan carca. Ahitob 
runaca, Icabod shuti runapaj huauquimi carca. Ahitob runaca, Finees shuti 
runapaj churimi carca. Finees shuti runaca, Elí curapaj churimi carca. Elí 
runaca, Silo shuti pueblopimi, Mandaj Diosta servin carca. Israelcunaca, 
Jonatán runa rina cajtaca na yacharcachu. 
4Ashtahuangarin filisteocuna cuidanajuj ladoman chayangapaca, Boses shuti, 
Sene shuti jatun rumi jaca chaupitami, Jonatanga yalina carca. 
5Uraman tiaj jaca rumica, Micmas shuti pueblohuan chimba purami tiajun. 
Vichaiman tiaj rumica, Gabaa pueblohuan chimba purami tiajun. 
6Jonatanga, paipaj macanajunacunata apaj runataca, cashnami nirca: —
Circuncisión nishcata na rurashcacuna cuidanajuj ladoman jacu, chimbashun. 
Mandaj Diosca, ñucanchita ayudangapashchari. Mandaj Diospaca, imapash na 
shinllichu. Ashtaca cajpipash, ashalla cajpipash, paica quishpichi ushanllami— 
nircami. 
7Shina nijpimi, paipaj macanajunacunata apaj runaca, cashna nirca: —Cambaj 
shungupi tucui yarishcata rurailla. Ñucapash, can imata rurangapaj 
munashcata rurashpa ayudangapaca, caipimi cani— nircami. 

8Shina nijpimi Jonatanga, cashna nijurca: —Ricui, chimbaman chai 
runacunapajman yalishun. Shina yalishpami, chai runacunapajpi ricurishun. 
9Shina ricurijpi paicuna: ‘Ñucanchi cangunapajman uriajungacaman shuyaichi’ 
nijpica, paicunapajman na vichai rishpa, chaipillata shuyashunllami. 
10Ashtahuangarin: ‘Ñucanchipajman vichai shamuichilla’ nijpica, 
paicunapajman vichai rishunllami. Paicuna ñucanchita chashna nijpica, 
ñucanchi maquipi Mandaj Dios churashcata ricuchinami canga— nijurcami. 
11Chai jipami, cuidaj filisteo soldadocunapajpi ishcandi ricurirca. Chaita 
ricushpami filisteocunaca: “Ricuichi, chai hebreocunaca, paicuna pacajushca 
jatun utujucunamanda, ñami llujshinajun” ninajurca. 
12Chai jipami, cuidaj filisteocunaca Jonatandapash, paipaj macanajunacunata 
apaj runatapash, cashna ninajurca: —Caiman ñucanchipajman, vichai 
shamuichilla. Ñucanchimi, cangunaman shuj villanata charinchi— ninajurca. 
Chashna ninajujpimi Jonatanga, paipaj macanajunacunata apaj runataca: —
Ñuca huashata vichai catimuilla. Mandaj Diosca, israelcunapaj maquipimi 
churashca— nirca. 
13Shina nishpallami Jonatanga, llucashpalla vichai rijurca. Paipaj 
macanajunacunata apaj runapash, paipaj huashatami vichai catijurca. 
Filisteocunahuan macanajushpa Jonatán urmachijpica, paipaj 
macanajunacunata apashpa huashata catij runami, huañuchishpa catijurca. 
14Chashnami, cai punda macanajuipica Jonatanhuan, paipaj 
macanajunacunata apaj runahuanga, ishcai chungashna filisteocunata 
ashatalla catishpa huañuchirca. 
15Chaimandami carpacunapi tiajcunapash, canllaman shayajcunapash ninanda 
manllarinajurca. Cuidaj tucui soldado puracunapash, shuhuangapaj rishca 
soldadocunapashmi ninanda manllarinajurca. Alpa mamapash chujchujpimi, 
imata ruraitapash na ushanajurca. 

16Saúl chapachun churashca soldadocunaca, chai ashtaca gentecunataca imata 
ruraitapash na ushashpami, caiman chaiman calparianajurca. Chashna 
llaquinayaita tucuchi tucushcatami, Benjamín llactapi tiaj Gabaa pueblomanda 
ricunajurca. 
17Shinamandami Saulca, paihuan chaipi tianajuj soldadocunataca: —Ali 
ricuichi, ñucanchi puramandaca maijanda rishca— nirca. Shina nijpi, 
tucuillacunata ali ricujpica, Jonatanhuan paipaj macanajunata apaj 
runahuanllami illarca. 
18Shina cajpimi Saulca, Ahías shuti curataca: —Taita Diospaj arcata caiman 
apamui— nirca. Chai punllacunapica, Taita Diospaj arcataca israelcunami 
charinajurca. 
19Ahías shuti curahuan, Saulhuan parlanajujpillatami, cashna tucurca: 
Filisteocunapaj carpacunapica, ashtahuan ashtahuan ninandapacha 
caparinajujmi uyarirca. Chaimandami Saulca, chai curataca: —Shuyailla, ama 
apamuichu— nirca. 
20Saulca, paipaj tucuilla soldadocunata tandachishpami, macanajuna 
pambaman chayagrirca. Chaipimi, filisteocunaca ninandapacha musparishpa, 
tucuicuna cumba purallata espadahuan huañuchirinajurca. 
21Shinallata huaquin hebreocunaca, pundamandapacha filisteocunahuan 
causashpami, paicunapash tandanajushpa llujshimushca carca. 
Ashtahuangarin paicunapash Saulpaj, Jonatanbaj, Israel soldadocunahuanmi 
tandanajurca. 
22Shinallata Efraín shuti urcupi pacajushca tianajuj tucui israelcunaca, 
filisteocuna pacajushpa calpanajujta uyashpami, paicunapash catishpa 
macanajungapaj rinajurca. 
23Chashnami Mandaj Diosca, chai punllapica israelcunataca quishpichirca. Bet-
avén shuti pueblocamanmi, macanajushpaca chayagrirca. 

24Ashtahuangarin chai punllapica, musparina llaquipimi Israel runacunaca 
churai tucurca. Saulca, tucui gentecunatami cashna nishpa juramentuchishca 
carca: “Nara tutayajpillata, ñucata fiñajcunataca, paicuna imashna 
llaquichishcashnallata, paicunatapash ñuca nara llaquichijpillata, maijan 
cashpapash imatapash micushpaca, ninandami llaquichi tucunga” nishcami 
carca. Shina nishcamandami, tucuicuna imatallapash na micunajurca. 
25Chai jipami, shuj bosqueman tucuicuna chayagrirca. Chaipica, tucui 
pambapimi balun mishqui tiarca. 
26Chai bosque ucuman tucuicuna yaicushpami, balun mishquica ashtacapacha 
tiajta ricunajurca. Shina ricushpapash, pacta micunguichiman nishpa 
juramentuchishcata manllashpami, ashatallapash na shimipi churanajurca. 
27Ashtahuangarin Jonatanga, tucuicunata paipaj taita juramentuchijtaca, na 
uyashcachu carca. Chaimandami pai charijushca caspi pundataca, chai mishqui 
shinlliyashcapi mutiyachishpa malirca. Shina malishpami, juizu japirca. 
28Chashna rurajpimi paicuna puramanda shuj runaca, cashna nirca: —Cambaj 
taitami, soldadocunata cashna nishpa juramentuchirca: ‘Maijan runapash 
cunan micushpaca, llaquichi tucungapachami’ nirca. Chaimandami, 
soldadocunaca ña huañunalla tucunajunchi— nircami. 
29Shina nijpimi Jonatanga, cashna nirca: —Ñuca taitaca, cai llactapi 
causajcunataca pandachishcami. Ricuichi, cunanga cai balun mishquita 
ashaguta malijpillami, ñuca ñavipash ashtahuan pascarin. 
30Paicunata fiñajcunata imatalla quichumushcacunata micuchun gentecunata 
cunan saquishcalla cajpicarin, ¿nachu filisteocunataca ashtahuan 
llaquichinchiman carca?— nircami. 
31Chai punllapica, Micmas shuti pueblomanda Ajalón shuti pueblocaman 
catishpami, filisteocunataca chugrichishpa huañuchinajurca. Ashtahuangarin 
soldadocunaca, ninandapacha shaijushcacunami carca. 

32Chaimandami soldadocunaca, chai quichumushcacunata japingapaj 
calpanajurca. Paicunaca llamacunata, huarmi huagracunata, shicucunata 
japishpa alpapi shitashpami, cungata muchushpa huañuchishpa, yahuarndi 
micunajurca. 
33Chaita ricushpami, cashna nishpa Saulman villanajurca: —Gentecunaca, 
aichata yahuarndi micushpami, Mandaj Diosta na cazushpa juchata 
ruranajun— nishpami villanajurca. Shina villajpimi Saulca, cashna nirca: —
Cangunaca, yachashpatami na cazushcanguichi. Shuj jatun rumita t'angashpa, 
caiman apamuichi— nircami. 
34Paica cashnatapashmi nirca: —Caita chaita rishpa, cashna nishpa villaichi: 
‘Tucuicuna cangunapaj huagrata, llamata caiman apamushpa, cungata 
muchushpa huañuchishpa micuichi. Mandaj Diosta na cazushpa, aichata 
yahuarndi micushpaca, juchata na ruranachu canguichi nijunmi’ nigrichi— 
nircami. Shina nijpimi tucui gentecunaca, chai tutallata paicunapaj huagrata 
apamushpa, cungata muchushpa huañuchinajurca. 
35Shinallata Saulca, Mandaj Diosmanmi shuj altarta rurachirca. Paica chai 
altartami, Mandaj Diosman punda rurashpa callarirca. 
36Chai jipami, Saulca cashna nirca: —Filisteocunahuan macanajungapaca, tuta 
urai rishpami, pacaringacaman tucuillata huañuchishpa, paicuna imatalla 
charishcatapash quichumushunchi— nircami. Shina nijpimi paicunaca: —
Cambi ima ali cana cajpipash, chaita rurailla— ninajurca. Chashna 
ninajujpimi, shuj curaguca: —Taita Diospajman quimirishpa, caipillata 
tapushunchi— nirca. 
37Shina nijpimi Saulca, Taita Diosta cashna nishpa tapurca: —¿Filisteocunata 
catishpa, urai rinallachu capanchi? ¿Paicunataca, ñucanchi israelcunapaj 
maquipi churagringuichu?— nishpami tapurca. Shina tapujpipash chai 
punllapica, Mandaj Diosca imatallapash na tigrachircachu. 

38Chaimandami Saulca, cashna nirca: —Soldadocunata tucui mandajcuna, 
caiman tandanajumuichi. Maijan ima juchata cunan rurashcatapash, 
tapuchishpa yachaichi. 
39Israelcunata quishpichij Mandaj Diosca causajumbachami. Ñuca churi 
Jonatán nalita rurashca cajpipash, huañungapachami ninimi— nircami. Shina 
nijpica, chai tucui gentecunamandaca, maijanllapash na imatapash nircachu. 
40Chaimandami Saulca, tucui israelcunata cashna nirca: —Cangunaca, shuj 
ladoman shayarichi. Ñucahuan, ñuca churi Jonatanhuanga, caishuj ladoman 
shayarishun— nijpimi gentecunaca, Saultaca: —Cambi ima ali cana cajpipash, 
chaita rurailla— ninajurca. 
41Shina nijpimi Saulca, israelcunata Mandaj Taita Diostaca cashna nirca: —
Suerteta rurajpica, chashnapacha cajta ricuchipangui— nijpimi, suerteta 
rurajpica Jonatanbajpi, Saulpajpi urmarca. Shina urmajpimi gentecunaca, ima 
llaquitapash na apana carca. 
42Chai jipami, Saulca: —Ñucahuan, ñuca churi Jonatanhuan, suerteta 
ruraichi— nirca. Shina rurajpimi suerteca, Jonatanbajpi urmarca. 
43Chaimandami Saulca, Jonatandaca: —¿Imatata rurarcangui? Villahuai— 
nirca. Shina nijpimi Jonatanga, cashna nishpa villarca: —Ari, ñuca apamushca 
caspi pundahuanmi, balun mishquita ashaguta malircani. ¿Chaimandallachu 
huañuna capani?— nircami. 
44Shina nijpimi Saulca, cashna nirca: —Taita Diosca, chashna llaquichishca 
jahuapash, ashtahuan llaquichihuachunlla. Jonatán, canga huañunapachami 
cangui— nirca. 
45Shina nijpimi Saultaca, gentecuna cashna ninajurca: —¿Cashna jatun 
quishpirinata israelcunaman rurashca Jonatanga huañungachu? Napacha 
chashna cangachu. Mandaj Diospash causajumbachami. Paipaj umamandaca, 
shuj ajchallapash na alpapi urmangachu. Cunanga, paica Taita Dios 
ayudajpimi, macanajuitaca chashna misharca— nishpami, Jonatanda 
huañuchinataca saquichinajurca. 

46Chaimandami Saulca, filisteocunata catishpa rinataca saquirca. 
Filisteocunapash, paicunapaj llactamanmi tigranajurca. 
47Israel llactapaj jatun mandaj tucushca jipami Saulca, muyundi llactacunapi 
causaj tucuilla paita fiñajcunahuan macanajurca. Moab, Amón, Edom shuti 
llactacunapi causajcunatapash, Soba llactata jatun mandajcunatapash, 
filisteocunatapash macanajushpami misharca. Maiman rishpapash, paica 
mishajujllami carca. 
48Shinallata ashtaca soldadocunata tandachishpami, amalecitacunataca 
macanajushpa misharca. Chashnami, israelcunataca paicuna imatalla 
charishcacunata quichushpa apajcunapaj maquimandaca llujchirca. 
49Saulpaj churicunaca: Jonatán, Isúi, Malquisúa shuticunami carca. Shinallata 
paipaj ishcai ushicunaca, punda ushica Merab shuti, jipa ushica Mical shutimi 
carca. 
50Saulpaj huarmica, Ahinoam shutimi carca. Paica, Ahimaas shuti runapaj 
ushimi carca. Saulpaj soldadocunata mandajca, Abner shutimi carca. Paica, 
Ner shuti runapaj churimi carca. Ner shuti runaca, Saulpaj taitapaj huauquimi 
carca. 
51Saulpaj taita Cis shuti runapash, Abner shuti runapaj taita Ner shuti 
runapash, Abiel shuti runapaj churicunami carca. 
52Saúl causajui tucui huatacunapimi filisteocunahuanga, ninandapacha 
macanajushpa causanajurca. Chaimandami Saulca, ninan shinlli, 
macanajunata ali yachaj runacuna cajta ricushpaca, paipaj soldadocuna cachun 
tandachijlla carca. Diosta na cazujpimi, Saúl mandajushcamandaca llujchishca 

1 Samuel 15 

1Chai jipami Samuelca, Saulta cashna nirca: —Mandaj Diosmi, pai agllashca 
israelcunata jatun mandaj cachun, aceiteta talishpa canda javichun 
cachahuarca. Shina cashcamanda cunanga, Mandaj Diospaj Shimicunata ali 
uyangui. 

2Tucuita Mandaj Diosca, cashnami nirca: ‘Amalecitacuna, israelcunata imatalla 
rurashcamandaca, ñucami llaquichigrini. Paicunaca, Egiptomanda vichai 
shamunajujpimi, ñambi jarcanajurca. 
3Shina cashcamanda, amalecitacunata chugrichishpa huañuchigri. Paicuna 
tucui imatalla charishcacunataca, llaquitallapash na llaquishpa, tucuillata 
tucuchingui. Jaricunata, huarmicunata, huahuacunata, chuchujuj 
huahuacunata, huagracunata, llamacunata, camellocunata, burrocunatapash 
na llaquishpa, tucuilla huañuchingui’ ninmi— nijurcami. 
4Shina nijpimi Saulca, Telaim shuti puebloman tandanajuchun cayashpa, 
soldadocuna alichirishcata ricushpa yalijurca. Chaipica, chaquilla rij ishcai 
patsaj huaranga runacunapash, Judá llactamanda chunga huaranga 
runacunapashmi carca. 
5Chai jipami Saulca, amalecitacunapaj puebloman rirca. Chai pueblo ladolla 
pugru pambapimi, pacalla chapajcunata churarca. 
6Shinallata chaipi causaj ceneocunatami Saulca, cashna nirca: —Cangunapash, 
paicunahuan ama huañungapaca, amalecitacunapajmanda llujshishpa richi. 
Cangunaca, israelcuna Egiptomanda shamunajujpica, llaquishpami 
tucuicunaman alita rurarcanguichi— nircami. Shina nijpimi ceneocunaca, 
amalecita puracunamanda llujshishpa rinajurca. 
7Chai jipami Saulca, amalecitacunataca, Havila shuti llactamandaca, Shur shuti 
llactaman chayangacaman catishpa huañuchijurca. Shur shuti llactaca, 
Egiptomandaca, indi llujshimuj ladomanmi. 
8Amalecitacunata jatun mandaj Agag shuti runataca, causajtami japirca. 
Ashtahuangarin tucui gentecunataca, espadahuanmi huañuchinajurca. 
9Saulpash, paipaj soldadocunapashmi Agag shuti runataca na huañuchirca. 
Shinallata ali llamacunata, racu huagracunata, tucui ali racuyashca 
animalcunata, jari llamacunata, tucui imalla ali cajtaca, na tucuchingapaj 
munarcachu. Ashtahuangarin imapajpash na valij, na munanayaicunatallami 
tucuchirca. 

10Mandaj Diosca, cai shimicunatami Samuelman cashna nishpa villarca: 
11—Jatun mandaj cachun Saulta churashcamandaca, ninandapachami 
llaquirini. Ñucata catinata saquishpami, ñuca Shimicunataca na pactachirca— 
nircami. Shina nijpimi, Samuelca ninanda llaquirishpa, Mandaj Diostaca 
caparishpa, tucui tuta mañajurca. 
12Chai jipami Samuelca, nara ali punllayajpillata jatarishpa, tutamandata 
Saulhuan tuparingapaj rirca. Samuel chaiman chayajpimi, cashna nishpa 
villanajurca: “Saulca, ñami Carmel shuti puebloman shamurca. Ricuichi, paica 
yarina shuj rumi pircata shayachishpami, chaita muyushpa Gilgal shuti 
puebloman ña urai rirca” ninajurcami. 
13Samuelca, Saulpajmanmi shamurca. Chaipimi Saulca, Samuelta cashna nirca: 
—Candaca, Mandaj Diosllata bendiciapachun. Mandaj Diospaj Shimitaca, ñami 
pactachircani— nircami. 
14Shina nijpimi Samuelca, cashna nirca: —Shina cashpaca, ¿imashpata 
llamacuna, huarmi huagracuna huacanajujta ñuca rinrihuan uyajuni?— 
nircami. 
15Shina nijpimi Saulca, cashna nirca: —Amalecitacunapaj ashtahuan ali 
llamacunata, huarmi huagracunatami, soldadocunaca na huañuchishpa 
apamushca. Canda Mandaj Taita Diosman carashpa, huañuchingapajmi 
apamushca. Ashtahuangarin shujcunataca, tucuillatami tucuchircanchi— 
nircami. 
16Shina nijpimi Samuelca, Saultaca: —Cunan tuta, imatalla Mandaj Dios 
nishcata canman villachun saquihuai— nijpimi Saulca: —Villahuailla— nirca. 
17Shina nijpimi Samuelca, cashna nirca: —Canga, cambaj yuyaipica, yangalla 
runagumi cani yajujpipash, ¿nachu candaca Israel aillucunata mandaj cachun 
churarca? Mandaj Diosmi candaca, Israel llactata jatun mandaj cachun, 
aceiteta talishpa javirca. 



893 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

18Shinamandami Mandaj Diosca, candaca: ‘Juchata ruraj amalecitacunataca 
macanajushpa, huañuchishpa tucuchigri’ nishpa mandashpa cacharca. 
19¿Imashpata Mandaj Dios rimashca Shimicunataca, na cazurcangui? 
Ashtahuangarin paicuna imatalla charishcacunata apamushpami, Mandaj 
Diospaj ñaupajpica nalita rurarcangui— nircami. 
20Shina nijpimi Saulca, Samueltaca cashna nijurca: —Ashtahuangarin Mandaj 
Dios rimashca Shimitaca alimi pactachircani. Chaimandami, Mandaj Dios 
mandashpa cachajpi rishpa, amalecitacunata jatun mandaj Agag shuti runataca 
apamurcani. Shinallata amalecitacunatapash, tucuillatami tucuchircani. 
21Ashtahuangarin soldadocunami, amalecitacuna imatalla charishcacunata 
Dios tucuchingapaj shicanyachishcamandaca, punda huacharishca ashtahuan 
ali llamacunata, huarmi huagracunata apamurca. Chaicunataca, canda Mandaj 
Taita Diosman, Gilgal pueblopi cushpa huañuchingapajmi charinajun— 
nijurcami. 
22Shina nijpimi Samuelca, cashna nijurca: —¿Mandaj Diosca, ¿paiman cushpa 
tucuillata rupachishcahuan, paiman animalcunata cushpa 
huañuchishcahuanllu, pai Mandaj Dios rimashca Shimicunata pactachijpishna 
cushijun? Ashtahuangarin cazunami, animalcunata paiman cushpa 
huañuchinatapash ashtahuan yali alipacha. Shinallata jari llamacunapaj virata 
cunapaj randica, paita ali uyanami ashtahuan ali. 
23Paita na cazunaca, brujurishpa juchata ruranshnallatami. Shinlli shungu 
canapash, yanga dioscunashnalla, chai yanga dioscunata yariajlla 
causanashnallatami. Chashna rurashpami, Mandaj Diospaj Shimitaca yangapi 
churarcangui. Chaimandami Diospash, candaca yangapi churashpa, jatun 
mandaj cashcamandaca anchuchirca— nijurcami. 
24Shina nijpimi Saulca, Samueltaca cashna nirca: —Shina cashpaca, juchatami 
rurapashcani. Mandaj Dios mandashcatapash, can imatalla nishcatapash na 
cazushcanichu. Gentecunata manllaimandami, paicuna imata mañashcata 
rurachun saquircani. Cunanga, ñuca juchataca cungapailla. 

25Cunanga, Mandaj Diosta alicachishpa mañangapaj, ñucahuan 
tigrapashunlla— nircami. 
26Shina nijpimi Samuelca, Saultaca cashna nirca: —Canhuanga na tigrashachu. 
Canga, Mandaj Diospaj Shimita yangapi churashpami, na cazurcangui. 
Chaimandami, Mandaj Diospash candaca yangapi churashpa, Israel llactata 
jatun mandaj cashcamandaca anchuchirca— nircami. 
27Chai jipami Samuelca, tigrashpa ri callarirca. Ña rijujpimi Saulca, Samuelpaj 
jahualla churajuna ura pundamanda charirca. Chashna charijpimi, chai 
churajuna pundaca liquirirca. 
28Shinamandami Samuelca, Saultaca cashna nirca: —Cunanga, Mandaj Diosca 
can chashna liquishcashnami, Israel llactata can mandanataca quichurca. Chai 
mandanataca, cambaj cumba purallata, canda yali ashtahuan ali runamanmi 
cushca. 
29Israelcunapaj punchapamba Diosca, na llullangachu, llaquiritapash na 
llaquiringachu. Pai llaquiringapaca, na yanga runallachu— nircami. 
30Shina nijpimi Saulca, cashna nirca: —Ñucaca, juchatami rurashcani. Shina 
cajpipash ñuca llacta puracunata mandaj rucucunapaj ñaupajpi, israelcunapaj 
ñaupajpica alicachihuangui nipanimi. Cunanga, canda Mandaj Taita Diosta 
alicachishpa mañangapaj, ñucahuan tigrapashun— nircami. 
31Shina nijpimi Samuelca, Saulta catishpa tigrarca. Shina tigrajpimi Saulca, 
Mandaj Diosta ninanda alicachirca. 
32Chai jipami, Samuelca: —Amalecitacunata jatun mandaj shuti Agag shuti 
runata, caiman pushamuichi— nirca. Agag shuti runaca: “Llaquinayaita ñuca 
huañunamandaca, yalishcapachami cani” yajurcami. Shina yajushpami, 
Samuelpaj ladoman cushijushpa quimirirca. 
33Ashtahuangarin Samuelca, cashnami nirca: —Canga, cambaj espadahuan 
huahuacunata huañuchishpami, ashtaca huarmicunata, huahua illajta 
saquircangui. Chashnallatami cambaj mamapash, huarmi puracunapica, 

huahua illaj quedanga— nishpami Samuelca, Agag shuti runataca asha asha 
fitishpa, Gilgal shuti pueblopi Mandaj Diospaj ñaupajpi huañuchirca. 
34Chai jipami Samuelca, Ramá shuti puebloman tigrarca. Shinallata 
Saulpashmi, paipaj huasiman vichai rirca. Chai huasica, Saulpaj Gabaa 
pueblopimi carca. 
35Chai jipaca Samuelca, paipaj tucui causaipimi Saultaca, cutinga na ricurca. 
Samuelca, Saulmandaca huacajurcallami. Mandaj Diospashmi, Israel llactata 
jatun mandaj cachun Saulta churashcamandaca, ninandapacha llaquirijurca. 
Samuelca, Davidtami aceiteta talishpa javishca 

1 Samuel 16 

1Mandaj Diosca, Samueltaca cashnami nijurca: —Israelcunata jatun mandaj 
cashcamanda, Saulta ñuca anchuchishcamandaca, ¿ima horacamanda 
huacajugringuilla? Can charijuj cachupi aceiteta jundachishpa tigramugri. 
Candaca, Belén pueblopi causajuj Isaí shuti runapajmanmi cachagrini. Paipaj 
churicunamandami, jatun mandaj cachun shujta ña agllarcani— nijurcami. 
2Shina nijpimi Samuelca, cashna nirca: —¿Imashnata rishayari? Ñuca rishcata 
Saúl yachashpaca, huañuchihuangamari— nijpimi Mandaj Diosca, cashna 
nirca: —Huagracunamanda shuj shicuta apashpa rishpa, cashna nigri: ‘Mandaj 
Diosman cushpa rupachingapajmi shamurcani’ ningui. 
3Chaita rupachingapaca, Isaí runatapash cayangui. Chaipimi, can imatalla 
ruranataca villasha. Maijanda ñuca ricuchishcatami, aceiteta talishpa 
javingui— nircami. 
4Samuelca, Mandaj Dios mandashcashnallatami rurarca. Belén puebloman pai 
ña chayajpimi, chai pueblopi causanajuj mandaj rucucunaca, ninan 
manllaihuan tuparingapaj llujshishpaca: —¿Alita villashpa cushichingapajchu 
shamujupangui?— nishpa tapunajurca. 
5Shina nijpimi Samuelca, cashna nirca: —Ari, ñucaca Mandaj Diosman cushpa 
rupachingapajmi shamujuni. Cangunapash, Diospajlla tucushpa, Diosman 

cushpa rupachingapaj ñucahuan jacuchi— nircami. Shinallata Isaí shuti 
runatapash, paipaj churicunatapash, Diospajlla cachun rurashpami: “Diosman 
cushpa rupachingapaj shamuichi” nishpa cayarca. 
6Paicuna ña shamujpimi, cashna tucurca: Samuelca, Eliab shuti runata 
ricushpami: “Mandaj Diosca, cai runatapachami jatun mandaj cachun 
agllashca canga” yajurca. 
7Shina yajujpimi Mandaj Diosca, Samuelta cashna nirca: “Ama pai juyailla runa 
cajtalla, shinallata jatun runa cajtalla ricuichu. Paitaca, ñucami yangapi 
churani. Mandaj Dios ñucaca, runashnaca na ricunichu. Runaca, paipaj ñavipi 
ricurishcatallami ricun. Ashtahuangarin Mandaj Dios ñucaca, shungutami 
ricuni” nircami. 
8Shinamandami Isaí runaca, caishuj churi Abinadab shuti runata, Samuelpaj 
ñaupajman cayarca. Shina cayajpi shamujpimi, Samuelca: —Mandaj Diosca, 
paitapash na agllashcachu— nirca. 
9Chai jipami Isaí shuti runaca, Sama shuti caishuj churita cayarca. Shina 
cayajpi shamujpimi, Samuelca: —Mandaj Diosca, paitapash na agllashcachu— 
nirca. 
10Shinami Isaí shuti runaca, paipaj canchis churicunataca, Samuelpaj 
ñaupajman cayarca. Ashtahuangarin Samuelca, Isaí runataca: —Mandaj 
Diosca, caicunataca na agllashcachu— nircami. 
11Chai jipami Samuelca, Isaí runataca: —Cambaj churicunaca, ¿caicunallachu 
capan?— nirca. Shina nijpimi, Isaí runaca: —Shuj uchilla churigullami tiapan. 
Paica, llamacunatami michijun— nirca. Shina nijpimi Isaí runataca, Samuelca 
cashna nirca: —Paita pushamuchun cachai. Pai caiman shamungacaman, na 
micungapaj tiarishunllu— nircami. 
12Shina nijpimi, paita cayachun cachashpa, ña chayamujpica ucuman churarca. 
Chai huambraguca, pucajlla ajcha, juyailla ricujuj, ali huambragumi carca. Pai 
chayamujpimi Mandaj Diosca, Samueltaca cashna nirca: —Paimi, jatun mandaj 
tucugrin. Jatarishpa, paipaj umapi aceiteta talishpa javilla— nircami. 

13Shina nijpimi Samuelca, aceiteta jundachishca cachuta japishpa Davidtaca, 
paipaj huauquicunapash ricujta, aceiteta talishpa javirca. Chai 
punllamandapachami, Mandaj Diospaj Espirituca Davidpajman shamurca. Chai 
jipaca Samuelca jatarishpa, Ramá puebloman tigrarcallami. Davidca, Saulpaj 
ñaupajpimi arpata tocashca 
14Mandaj Diospaj Espirituca, Saulpajmanda anchurircami. Mandaj 
Diosmandami shuj nali ayaca, Saulta llaquichijurca. 
15Shina cajpimi Saulta servijcunaca, cashna ninajurca: —Ricui cunanga, Taita 
Diosmandami shuj nali ayaca, canda llaquichijun. 
16Ñucanchita mandajlla, cambaj ñaupajpi tiaj canda servijcunataca, arpata 
tocanata yachaj shuj runata mascachun cachapairi. Taita Diosmanda shuj nali 
aya cambajman shamujpica, pai tocajta uyashpa ashaguta cushijungui— 
ninajurcami. 
17Shina nijpimi Saulca, paita servijcunataca cashna nirca: —Shina cashpaca, 
maijambash ali tocanata yachajta mascashpa, cunanda caiman pushamuichi— 
nircami. 
18Shina nijpimi servij puramanda shuj runaca, cashna nishpa tigrachirca: —
Ricui, ñucami Belén pueblopi causajuj Isaí runapaj shuj churiguta ricurcani. 
Paica, tocanata ali yachaj, imatapash na manllaj, ninan shinlli huambragumi. 
Macanajunatapash ali yachaj, aligutapacha yarishpa parlaj, juyailla 
huambragumi. Shinallata Mandaj Diospash paihuanmi— nircami. 
19Shina nijpimi Saulca, villajcunataca Isaí runagupajman cashna nichun 
cacharca: “Llamacunata michijuj cambaj churi Davidta cachamui” nijunmi 
nichunmi cacharca. 
20Shina villajpimi Isaí runaca, shuj burrota japirca. Chai burropica tandata, 
shuj fundupi vinota, huahualla chivota apachishpami, paipaj churi Davidtaca, 
Saulpajman cacharca. 

21Saulpajman David chayamushpaca, paita servijmi tucurca. Saulca, Davidta 
ninanda juyashpami, paipaj macanajunacunata apashpa purichun churarca. 
22Chaimandami Saulca, Isaí shuti runapajman cashna nichun cacharca: 
“Davidtaca, ñucahuan causachun saquipailla. Paica, ñuca ñaupajpica aligumi 
ricurishca” nichunmi cacharca. 
23Taita Diosmanda shuj nali aya, Saulta japijhuanmi, Davidca arpata japishpa 
tocan carca. Shina tocajpimi Saulca, cushilla tucushpa munaillayachin carca. 
Shinallata Saulta llaquichijuj, chai nali ayapash anchurinllami carca. Goliat 
shuti runatami Davidca huañuchishca 

1 Samuel 17 

1Filisteocunaca, soldadocunata tandachishpami, israelcunahuan 
macanajungapaj Judá llactapi tiaj Soco shuti pueblopi tandanajurca. Chaipi 
tandanajushpaca, Soco shuti pueblohuan, Azeca shuti pueblohuan chaupipi tiaj 
Efes-damim shuti pueblo ladopimi, carpacunata shayachishpa tianajurca. 
2Shinallata Saulpash, Israel runacunandi tandanajushpami, Ela shuti pambapi 
carpacunata shayachishpa tianajurca. Chaipimi, filisteocunahuan 
macanajungapaj alichirishcalla shayarinajurca. 
3Filisteocunaca, shuj lado lomapimi carca, shinallata israelcunapash caishuj 
lado lomapimi carca. Chai chaupipimi, shuj pugru pamba tiarca. 
4Chai pambamanmi, filisteocunapaj carpacunamandaca, macanajunata ali 
yachaj shinlli runa llujshirca. Paica, Gat pueblomanda Goliat shutimi carca. 
Paica, quimsa metrotashna medij jatun runami carca. 
5Paipaj umapica, bronceta rurashca jirruta churajushcami carca. Shinallata 
broncetallata rurashca churajunata churajushcami carca. Chai churajunaca, 
picha chunga canchis kilotami pezarca. 
6Chaquimanda cunguricaman quilpachumbash, broncetallata rurashcami 
carca. Shinallata broncetallata rurashca lanzatapashmi, paipaj rigra jahuapi 
charijurca. 

7Paipaj lanzapash, telarpi ahuashcata pilluna caspishnalla racumi carca. Chai 
lanzapaj jirru pundaca, canchis kilotashna pezaj llashami carca. Pai jarcarina 
escudohuambash, shuj runami ñaupashpa purin carca. 
8Goliat shuti runaca shayarishpami, tandanajushca Israel soldadocunataca, 
cashna nishpa caparirca: —¿Cangunaca, imapajta macanajungapaj alichirishca 
shayanajunguichi? ¿Nachu ñucaca, filisteopura cani? Ashtahuangarin 
cangunaca, Saulpaj servijcunallami canguichi. Canguna puramanda shuj 
runata agllashpa, ñucahuan macanajuchun cachamuichi. 
9Pai ñucahuan macanajui ushashpa ñucata mishajpica, ñucanchica cangunapaj 
gañangunami tucushun. Ashtahuangarin ñuca paita mishajpica, cangunami 
ñucanchipaj gañanguna tucushpa, ñucanchita servinguichi— nijurcami. 
10Chai filisteo runaca, cashnatapash ashtahuan nijurcarami: —Cunanmi 
ñucaca, carpacunapi tianajuj israelcunataca macanajushunchi nishpa 
rimajurcani. Ñucahuan macanajuchun, shuj runata cuhuaichiyari— nijurcami. 
11Chai filisteo runa chashna nijujta Saulpash, tucui israelcunapash uyashpami, 
musparishpa ninanda manllarinajurca. 
12Davidca, Judá llactapi tiaj Belén pueblopi causaj efrateopura Isaí shuti 
runapaj churimi carca. Isaí runaca, pusaj churitami charirca. Chai runaguca, 
Saúl mandajui punllacunapi causaj purapica, ña rucu rucugupachami carca. 
13Isaí shuti runapaj quimsa punda churicunaca, macanajuimanmi Saulta 
catishpa rishca carca. Chai quimsa churicunamanda, punda churipaj shutica 
Eliab shutimi carca. Chaipaj catica, Abinadab shutimi carca. Paipaj catica, 
Sama shutimi carca. 
14Davidca, tucuicunapaj jipa churimi carca. Chai quimsa punda churicunaca, 
Saultami catinajurca. 
15Ashtahuangarin Davidca, Saulta saquishpami, paipaj taitapaj llamacunata 
michingapaj Belenman rishpa, cutin tigramun carca. 

16Goliat shuti chai filisteo runaca, israelcunata rimangapaca, chishipash 
tutamandapashmi shamujurcalla. Chashnami, chuscu chunga punllacaman 
rurajurca. 
17Isaí runaca, paipaj churi Davidtami cashna nirca: —Chaupi quintaltashna 
pezaj camllashca cai granotapash, cai chunga tandatapash cambaj 
huauquicunaman apashpa, cambaj huauquicuna tianajuj carpacunaman ucha 
ri. 
18Shinallata lechemanda rurashca cai chunga quezotaca, huaranga 
soldadocunata mandajcunaman cungui. Cambaj huauquicuna imashna 
cajtapash ricungui, paicuna ali cajta yachangapaca, imatallapash apamungui— 
nircami. 
19Saulpash, Davidpaj huauquicunapash, tucui israelcunapash, Ela shuti pugru 
pambapimi, filisteocunahuan macanajunajurca. 
20Davidca, tutamandata jatarishpami, llamacunataca shuj cuidachun 
saquishpa, paipaj taita Isaí imatalla apangui nishcacunataca, apashpa rirca. 
Israelcunapajman pai ña chayajujpimi, tucuilla soldadocunaca 
macanajungapaj caparishpa llujshinajurca. 
21Shinami Israel soldadocunapash, filisteo soldadocunapash alichirishpa 
macanajungapaj chimbapura shayarinajurca. 
22Davidca, pai imatalla apajushcacunataca, ima tiashcatapash cuidaj runaman 
saquishpami, soldadocunapajman calpashpa rirca. Chaiman chayashpami, 
paipaj huauquicunataca, alillachu canguichi nishpa tapurca. 
23Paica, paipaj huauquicunahuan parlajujpillatami, Gad pueblomanda 
macanajunata ali yachaj Goliat shuti filisteo soldadoca, macanajungapaj 
chimbapura shayanajuj chaupiman llujshirca. Paica, punda punllacuna 
imashna riman carca, chashnallatami rimangapaj llujshirca. Chaitami, Davidca 
uyarca. 

24Tucuilla Israel runacunami, chai runata ricushpaca, ninanda manllarishpa 
paipaj ñaupajmanda pacajungapaj calpanajurca. 
25Shinallata israelcunaca, caishuj chaishujmi cashna ninajurca: “Ñucanchita 
rimashpa manllachingapaj llujshimuj runataca, ¿nachu ricunguichi? Paica, 
israelcunata rimashpa fiñachingapajmi, ñaupashpa llujshin. Maijambash 
paihuan macanajushpa mishaj runataca, jatun mandajca ninan charijtami 
ruranga. Paipaj ushitapashmi, paipaj huarmi cachun cunga. Shinallata Israel 
puracunamandaca, paipaj taitapaj huasi ucu purapash, na impuestota 
cungachu” ninajurcami. 
26Shina ninajujta uyashpami Davidca, paihuan shayanajuj runacunataca, 
cashna nishpa tapujurca: —Israelcuna nalicachishpa rimai tucunajushcamanda 
llujchingapaj, cai filisteota mishaj runamanga, ¿imatashi ruranga? Causaj Taita 
Diospaj tandanajushca soldadocunata nalicachishpa rimangapaca, circuncisión 
nishcata na rurashca cai filisteo runaca, ¿imata cashcayari?— nircami. 
27Shina nijpimi paicunaca, maijambash chai runata macanajushpa mishajman 
imata cuna cajtaca, punda villashcashnallata cutin villanajurca. 
28Chai runacunahuan chashna parlanajujta uyashpami, paipaj rucu huauqui 
Eliab shuti runaca, Davidhuan ninanda fiñarishpa cashna nirca: —¿Imapajta 
caiman urai shamurcangui? ¿Jichushca pambapi can michijushca, chai 
huaquinlla llamacunataca, pimanda saquircangui? Can jariyashpa, nali 
shunguhuan tapujushcataca alimi yachani. Canga, cai macanajuita 
ricungapajllami shamushcangui— nircami. 
29Shina nijpimi Davidca, cashna nirca: —Cunanga ñucaca, ¿imatata 
rurashcaniyari? ¿Nachu parlaitalla parlajuni?— nircami. 
30Paipaj ladomanda anchurishpami, shujcunatapash chashnallata tapujurca. 
Paicunapash, chaishujcuna nishcashnallatami tigrachinajurca. 
31David imata nijujta uyajcunami, Saulman villangapaj rinajurca. 
Chaimandami Saulca, Davidta cayachun cacharca. 

32Chaipimi Davidca, Saultaca cashna nirca: —Paita ricushpaca, pipash na ushai 
illanshna quedanachu canguichi. Chai filisteohuanga, canda servij ñucallata 
macanajungapaj rishallami— nirca. 
33Shina nijpimi Saulca, Davidtaca cashna nirca: —Chai filisteo runahuan 
macanajungapaj ritaca, na ushanguica. Canga, chairalla huambragumi cangui. 
Ashtahuangarin paica, huambramandapacha ali macanajunata yachaj 
runami— nirca. 
34Shina nijpimi Davidca, Saultaca cashna nijurca: —Canda servij ñucaca, ñuca 
taitapaj llamacunata michijujpimi, león cashpa, oso cashpapash shamushpaca, 
llamacunapaj chaupimanda shuj llamaguta apan carca. 
35Chashna apajpi catishpa rishpami, macashpa paipaj shimimanda quichun 
carcani. Shina quichujpi ñucata caningapaj tigrarijpica, shimi quijadasmanda 
japishpami, huactashpa chugrichishpa huañuchin carcani. 
36Leonda cashpa, osota cashpapash, canda servij ñucaca huañuchinllami 
carcani. Circuncisionda na rurashca chai filisteo runatapash, chai 
animalcunatashnami huañuchisha. Paica, causaj Taita Diospaj 
soldadocunatami rimashpa fiñachishca— nijurcami. 
37Ashtahuan cashnatapash, Davidca nircarami: —Mandaj Diosca, leonbaj 
maquimandapash, osopaj maquimandapashmi quishpichihuarca. Paillatami, 
cai filisteopaj maquimandapash quishpichihuanga— nircami. Shina nijpimi 
Saulca, Davidtaca: —Shina cashpaca rilla. Mandaj Diosca, canhuan cachun— 
nirca. 
38Saulca, paipaj churajunatami Davidman churachirca. Umapica, bronceta 
rurashca jirruta, cuerpopica broncetallata rurashca churajunatami churachirca. 
39Davidca, pai churajushca jahuapillata espadata huatarishpami, purishpa ricui 
callarirca. Paica, ima horallapash chashna churajunata churajushpa, na 
purishpa ricushcachu carca. Chaimandami Davidca, Saultaca cashna nirca: —
Ñucaca, caicunahuanga na puri ushanichu. Caicunata churajushpaca, na 
yachajushcanichu— nishpami Davidca, tucuillata llujchishpa saquirca. 

40Chai jipami, paipaj tauna caspita japishpa, shuj larcaman rishpaca, llambulla 
picha rumita agllarca. Chai rumicunataca, michingapaj apashpa purij 
muchilapimi churarca. Chai jipaca, paipaj huaracata apashpa, chai 
filisteopajman rircallami. 
41Shinallata chai filisteopash, paipaj jarcarina escudota apashpa purij runata 
ñaupachishpami, Davidpajman alimanda shamujurca. 
42Chai filisteo runaca, Davidpajman shamujushpami, chairalla huambragu 
cajta ricushpa yangapi churarca. Davidca, pucajlla ajcha, juyailla 
huambragumi carca. 
43Chai filisteo runaca, Davidtaca cashnami nirca: —Caspicunahuan 
ñucapajman shamungapaca, ¿ñucaca alcuchu cani?— nircami. Shinallata 
paipaj dioscunapaj shutipimi Davidtaca, ninanda nalicachirca. 
44Filisteo runaca, Davidtaca cashnatapash nircarami: —Ñucapajman shamuilla. 
Canda huañuchishpaca, jahuata rij alasyu animalcunaman, sachapi causaj 
animalcunamanmi carasha— nircami. 
45Shina nijpimi Davidca, chai filisteotaca cashna nijurca: —Canga, 
espadahuan, uchilla lanzahuambash, jatun lanzacunahuambashmi, 
ñucapajman shamungui. Ashtahuangarin ñucaca, tucuita Mandaj Diospaj 
shutipimi cambajman shamuni. Israel soldadocunapaj Taita Diostami canga, 
rimashpa fiñachircangui. 
46Cunanga, Mandaj Diosmi candaca ñuca maquipi churanga. Chaimandami 
candaca ñuca mishashpa, cambaj umata fitisha. Shinallata cunanga, filisteo 
soldadocunatapash huañuchishpami, jahuata rij alasyu animalcunaman, 
sachapi causaj animalcunaman carasha. Chashna rurajpimi, tucui cai pachapi 
causajcunaca, israelcunapaj Taita Dios tiajtaca yachanga. 
47Shinallata Mandaj Diosca, na espadahuan, na lanzahuan quishpichij cajtami, 
tucui caipi tandanajushcacunaca yachanga. Cai jatun macanajuica, Mandaj 
Diospajmi. Paimi, cangunataca ñucanchi maquipi churanga— nijurcami. 

48Shina nijpimi chai filisteoca, Davidhuan tuparingapaj cutin ri callarirca. 
Shina rijpimi Davidca, chai filisteocunapajman ucha calpashpa rishpa, 
macanajuna pushtupi tuparigrirca. 
49Davidca, paipaj muchilapi maquita satishpami, shuj rumita japirca. Chai 
rumita paipaj huaracapi churashpami, chai filisteo runapaj frentepi 
huashajujta shitashpa chugrichirca. Chaimandami chai runaca, alpaman 
ñavihuan urmarca. 
50Shinami Davidca, chai filisteotaca huaracahuan shuj rumihuanlla misharca. 
Davidca, paipaj maquipi espadata na charijushpapash, chai filisteotaca 
chugrichishpa huañuchircallami. 
51Chaimandami Davidca, calpashpa rishpa chai filisteopaj jahuapi shayarirca. 
Chashna shayarishpami, chai filisteopaj espadatallata llujchishpa, 
huañuchishpa saquirca. Chaihuanllatami, chai filisteopaj umatapash fitirca. 
Filisteocunaca, ashtahuan ali macanajunata yachaj paicunapaj soldadota 
huañuchijta ricushpami calpanajurca. 
52Chai jipaca israelcunapash, Judá llacta runacunapash jatarishpa 
caparishpami, pugru pambapi tiaj Gat shuti, Ecrón shuti pueblo 
pungucunacaman, filisteocunataca catinajurca. Chaimandami filisteocunaca, 
Saaraim shuti puebloman rina ñanmandaca, Gat shuti, Ecrón shuti 
pueblocunacaman, chugrichi tucushpa urmanajurca. 
53Filisteocunata chashna catishpa rishca jipami, israelcuna tigramushpaca, 
filisteocunapaj carpacunapi imatalla charishcatapash tucuillata apanajurca. 
54Shinallata Davidca, chai filisteopaj umata japishpaca, Jerusalenmanmi 
apamurca. Ashtahuangarin chai filisteopaj macanajunacunataca, paipaj 
carpapimi alichirca. 
55Chai runahuan macanajungapaj David rijujta Saúl ricushpami, paipaj 
soldadocunata mandaj Abnertaca: —¿Chai huambraguca, pipaj churita?— 
nishpa tapurca. Shina tapujpimi Abner runaca, cashna nishpa tigrachirca: 

56—Jatun mandajlla, canga causajunguipachami. Pipaj churi cajtapash, na 
yachapanichu— nijpimi, jatun mandajca: —Chai huambragu, pipaj churi 
cajtapash tapugri— nirca. 
57Chai filisteo runata huañuchishpa David tigrajujpimi, Abner runa 
tuparishpaca Saulpaj ñaupajman pusharca. Paica, filisteo runapaj umata 
chaririajmi chayagrirca. 
58Chaipimi Saulca: —¿Canga, pipaj churita cangui?— nirca. Shina nijpimi 
Davidca, cashna nishpa tigrachirca: —Ñucaca, Belén pueblopi causajuj, canda 
servij taita Isaipaj churimi capani— nircami. Jonatanbash, Davidpash ali 
cumbacuna cangapajmi ari ninajushca 

1 Samuel 18 

1Saulhuan, David parlai tucuchijhuanmi cashna tucurca: Jonatanbaj shunguca, 
Davidpaj shunguhuan huatarishcashnami quedarca. Shinamandami Jonatanga, 
quiquin juyarinshnallata ninandapacha Davidta juyarca. 
2Saulca, chai punllamandapachami Davidtaca, paita servishpa causachun 
churashpa, paipaj taitapaj huasiman tigrachunga, na ashtahuan saquirca. 
3Chaipimi Jonatanga, ali cumbacuna cangapaj nishpa, Davidhuan randimanda 
ari ninajurca. Jonatanga, quiquin juyarinshnallata Davidta juyaimandami, 
chashna rurarca. 
4Chai jipami Jonatanga, jahualla pai churajushcata llujchishpa, Davidman 
cararca. Ashtahuan shuj churajunacunatapash, paipaj espadatapash, pai 
macanajuna arcotapash, pai chumbilirina caratapashmi cararca. 
5Davidca, Saúl maiman cachajpipash rinllami carca. Pai imata ruranapipash, 
aligutapacha yarishpami pactachin carca. Chaimandami Saulca, soldadocunata 
mandaj cachun churarca. Shinamandami Davidca, tucui gentecunapaj 
ricuipipash, Saulta servijcunapaj ricuipipash, ali ricurirca. Davidta, tucuicuna 
juyajpimi Saulca fiñarishca 

6Chai filisteo runata David huañuchishca jipa paicuna tigramujpimi, cashna 
tucurca: Israel llactapi tiaj tucui pueblocunapi causaj huarmicunami candashpa 
danzashpa, jatun mandaj Saulta chasquingapaj llujshinajurca. Paicunaca 
panderocunahuan, cushijushpa candanahuan, shuj tocanacunahuambashmi 
llujshinajurca. 
7Candashpa danzanajuj chai huarmicunaca, cashnami ninajurca: “Saulca, 
huaranga runacunatami chugrichishpa huañuchishca. Davidca, chunga 
huaranga runacunatami huañuchishca” ninajurcami. 
8Chashna ninajujta Saúl uyashpaca, paipi nali uyarijpimi ninandapacha 
fiñarishpa cashna nijurca: “Davidtaca, chunga huaranga runacunata 
huañuchishcatami ninajun. Ashtahuangarin ñucataca, shuj huaranga 
runacunatalla huañuchishcatami ninajuhuan. Chashna ninajushpaca, ñallami 
llactata mandachun churanga” nijurcami. 
9Chai punllamandapachami Saulca, Davidtaca fiñashpa ricui callarirca. 
10Cayandi punllami cashna tucurca: Taita Diosmanda shuj nali ayami, Saulta 
japirca. Chaimandami Saulca, pai mandashpa tiajuj huasi ucupica, muspashca 
maitapash nirijurca. Chaimandami Davidca, caishuj punllacunashnallata 
paipaj maquihuan arpata tocajurca. Ashtahuangarin Saulca, paipaj maquipi 
lanzata chaririajmi tiajurca. 
11Shina charijushpami, Saulca: “Davidpi lanzata shitashpa, pircaman yalijta 
cusha” yashpa, Davidpajman lanzata shitarca. Ashtahuangarin Davidca, 
ishcaicamanmi ladushpa yalichirca. 
12Ashtahuangarin Saulca, Mandaj Dios paimanda anchurishpa, Davidhuan 
cajta ricushpami, paitaca manllarca. 
13Chaimandami Saulca, Davidtaca paipaj ñaupajmanda caruyachun nishpa, 
huaranga soldadocunata mandaj cachun churarca. Shina churajpimi Davidca, 
gentecunapaj ñaupajpi rishpa, cutin tigramushpa purin carca. 

14Davidca, tucui pai imatalla ruranacunatapash, alipacha yarishpami pactachin 
carca. Shinallata Mandaj Diospash, paihuanmi carca. 
15Imata ruranapipash alipacha yarishpa rurajujta Saúl ricushpami, Davidtaca 
ashtahuan manllajurca. 
16Ashtahuangarin tucui israelcunapash, Judá llactapi causajcunapashmi, 
Davidtaca juyan carca. Paica, paicunapaj ñaupajpi rishpa cutin tigramushpami 
purin carca. 
17Chaimandami Saulca, Davidtaca cashna nirca: —Ricui, Merab shuti ñuca 
paya ushitaca, cambaj huarmi cachunmi cugrini. Can paihuan cazarangapaj 
munashpaca, Mandaj Diosmandaca shinllipacha macanajungui— nircami. 
Saulca cashnami yajurca: “Davidtaca, ñuca maquihuanga na huañuchishachu, 
ashtahuangarin filisteocunapaj maquipimi huañunga” yashpami, chashna 
nijurca. 
18Shina nijpimi Davidca, Saultaca cashna nirca: —Jatun mandajpaj masha 
tucungapaca, ¿ñucaca pita cani? ¿Na cashpaca, ñuca causaipash, ñuca taitapaj 
familiapash, Israel purapica imata capan?— nircami. 
19Ashtahuangarin Saulpaj ushi Merab shuti cuitsata, Davidhuan cazarachina 
punlla pactajpica, Davidhuanga na cazarachircachu. Ashtahuangarin Mehola 
shuti pueblopi causajuj Adriel shuti runahuanmi cazarachirca. 
20Shina cajpipash Saulpaj jipa ushi Micalmi, Davidtaca ninanda juyan carca. 
Chaita Saulman parlajpimi, shina cashpaca alimi yajurca. 
21Chaimandami Saulca, cashna yajurca: “Cunangarimbash lazupi 
urmachingapaca, cazarachishallami. Paitaca, filisteocunami paicunapaj 
maquihuan huañuchinajunga” yajurcami. Chaimandami cutinllata Saulca, 
Davidtaca: —Cunan punllami, ñuca masha tucugringui— nirca. 
22Saulca, paita servijcunatami, cashna nigrichun yachachirca: —Davidhuan 
cashna nishpa pacalla parlagrichi: ‘Ricui, jatun mandajpash candaca juyanmi, 

tucuilla paita servijcunapashmi candaca ninanda juyan. Jatun mandajpaj 
masha tucuillayari’ nigrichi— nircami. 
23Saulta servijcunaca, cai shimicunatami Davidman parlagrirca. Chaita 
parlajpimi Davidca, cashna nirca: —¿Jatun mandajpaj masha tucunaca, 
imapash na canllu yashpachu shamunguichi? Ñucaca, imagutapash na charij, 
pipash na alicachijpi causajuj runagumari cani— nircami. 
24Shina nijpimi, Saulta servijcunaca: “Davidca, cai shimicunatami nirca” 
nishpa, Saulman villanajurca. 
25Shina villajpimi Saulca, cashna nijurca: —Davidtaca cashna nichi: ‘Jatun 
mandajca, shuj huarmimanda imatalla cuna cajtaca, na mañajunllu. 
Ashtahuangarin jatun mandajta fiñajcuna llaquichishcamanda, chashnallata 
llaquichingapaca, patsaj filisteocunata huañuchishpa, paicuna charishca asha 
aicha carata fitishpa apamuchunmi mañan’ nigrichi— nijurcami. 
Ashtahuangarin Saulca, Davidtaca filisteocuna huañuchinajuchun yashpami, 
chashna nijurca. 
26Saulta servijcuna Davidman villashca shimicunaca, Davidpica alimi uyarirca. 
Chaimandami, jatun mandajpaj masha tucusha yajurca. Saúl mandashca punlla 
nara pactajpillatami, 
27Davidca, paipaj soldadocunata pushashpa rirca. Shina rishpami Davidca, 
ishcai patsaj filisteocunata huañuchishpa, paicuna charishca asha aicha carata 
fitishpa apamurca. Chaicunataca, tucuillatami jatun mandajman curca. 
Davidca, jatun mandajpaj masha tucungapajmi, tucuita pactachirca. 
Chaimandami Saulca, paipaj ushi Micalhuan cazarachirca. 
28Ashtahuangarin Saulca, Mandaj Diosca Davidhuan cajtapash, paipaj ushi 
Micalpash ninanda juyajtami ricurca. 
29Shinamandami Davidtaca, ashtahuan manllarca. Saulca, tucui paipaj 
causaipimi Davidtaca fiñarca. 

30Filisteocunata mandajcunami, macanajungapaj llujshimurca. Ima horas 
chashna llujshimujpipash, Saulta tucui servijcunamanda ashtahuan yalica, 
Davidmi ashtahuan mishan carca. Chaimandami paitaca, tucuicuna ashtahuan 
alicachinajurca. Saulca, Davidta huañuchingapajmi yarijushca 

1 Samuel 19 

1Saulca, paipaj churi Jonatandapash, paita tucui servijcunatapashmi, Davidta 
huañuchinajuchun mandarca. Ashtahuangarin Saulpaj churi Jonatanga, 
ninandapachami Davidtaca juyan carca. 
2Chaimandami, cashna nishpa Davidman villachun cacharca: —Ñuca taita 
Saulca, candaca huañuchingapajmi yarijun. Chaimanda, caya 
tutamandacaman maipi cashpapash, pipash na rijsishca pushtupi ali 
pacajungui. 
3Ñucami, ñuca taitahuan pambaman llujshigrini, can maipi cajpipash 
ladollapimi cashun. Chaipimi, can imashna cajtapash, ñuca taitaman 
parlagrini. Pai imata nishcatapash, canman villachun cachamushallami— 
nijurcami. 
4Jonatanga, Davidmandaca alitallami paipaj taita Saulman parlashpa, cashna 
nijurca: —Can jatun mandajca, canda servij Davidta llaquichishpa, ama 
juchata ruraichu. Paica, ima nalitapash candaca na rurashcachu. 
Ashtahuangarin imata cashpapash, alitallami canman rurashca. 
5Paica, huañunatapash na manllashpami, chai filisteo runataca huañuchirca. 
Chashna rurajpimi Mandaj Diosca, tucui israelcunata quishpichirca. Canga, 
chaita ricushpami cushijurcangui. ¿Imashpata ima nalitapash na rurajpita, 
Davidtaca yangamanda huañuchishpa, yahuarta jichashpa juchata 
ruragringui?— nijurcami. 
6Jonatán chashna nijta uyashpami, Saulca: —Mandaj Diosca 
causajumbachami, Davidtaca na huañuchishachu— nishpa juramenturca. 

7Chai jipami Jonatanga, Davidta cayashpaca imatalla parlashcacunata tucuilla 
villarca. Paillatami Davidtaca, Saulpajman pushamurca. Chaimandami 
Davidca, pundashnallata Saulta servingapaj quedarca. 
8Chai jipamambash, cutinllatami macanajui tiarca. Chaimandami Davidca, 
filisteocunahuanga macanajungapaj llujshirca. Paicunata mishashpa, 
ashtacacunata chugrichishpa huañuchijpimi, paipaj ñaupajmanda 
pacajungapaj calpanajurca. 
9Mandaj Diosmandami nali ayallata, Saultaca cutin japirca. Paica, paipaj 
huasipimi lanzata paipaj maquipi chaririaj tiajurca. Chaipimi Davidca, arpata 
tocajurca. 
10Saulca, Davidpi lanzata shitashpa pircaman yalijta cusha yashpami, 
Davidpajman lanzata shitarca. Ashtahuangarin Davidca, Saulpaj ñaupajmanda 
anchurijpimi, pircapilla chayachirca. Chaimandami Davidca, chai tutallata 
pacajushpa upalla rirca. 
11Chai jipami Saulca, Davidpaj huasipi chapashpa, tutamandata Davidca 
huañuchigrichun, paipaj runacunata cacharca. Ashtahuangarin paipaj huarmi 
Micalmi, cashna nishpa Davidman villarca: —Cunan tutallata na pacajushpa 
rishpaca, cayapaca huañunguimi— nirca. 
12Shina nishca jipami Mical huarmica, Davidtaca ventanata huarcushpa urai 
llujchirca. Shina llujchijpimi Davidca, pacajungapaj calpashpa rirca. 
13Chai jipami Mical huarmica, rurashcalla shuj diosta japishpa, Davidpaj 
camapi sirichirca. Shina sirichishpami, chivo milma ahuashcata saunachishpa, 
jahualla shuj churajunata churachirca. 
14Saúl cachashca runacuna Davidta japingapaj chayajpimi, Mical huarmica: —
Davidca huañujunmari— nirca. 
15Shina villagrijpimi Saulca, paipaj runacunataca: —Caipi huañuchingapaj, 
camandi caiman apamugrichilla— nishpa, cutin Davidta ricugrichun cacharca. 

16Chai cachashca runacuna huasiman yaicushpa ricujpica, rurashcalla shuj 
diosllami camapi carca. Paica, chivo milma ahuashcata saunashcami carca. 
17Chaimandami Saulca, Mical huarmitaca cashna nirca: —¿Imashpata chashna 
llullashpa, ñucata fiñaj runa pacajushpa richun saquircangui?— nijpimi Mical 
huarmica, Saultaca cashna nirca: —Paica: ‘Ñuca richun saquihuai. Richun na 
saquijpica, huañuchishami’ nijpimi, richun saquircani— nircami. 
18Chashna pacajushpa calpashpa rishpami Davidca, Ramá shuti pueblopi 
causajuj Samuelpajman shamurca. Chaipimi, tucui imatalla Saúl paita 
rurashcata parlajurca. Chai jipami Davidpash, Samuelpash, Naiot shuti 
pushtupi causangapaj rirca. 
19Chaitami Saulman cashna villarca: “Ricui Davidca, Ramá shuti pueblopi tiaj 
Naiot shuti pushtupimi causajun” nishpami villarca. 
20Chaimandmi Saulca, Davidta pushamuchun shuj runacunata cacharca. 
Chaiman chayashpami, profetacuna tandanajushpa, villanajujta ricunajurca. 
Chai villajcunataca, Samuel mandajujtami ricunajurca. Chaipimi Saúl 
cachashca runacunapajman, Taita Diospaj Espíritu shamujpi, paicunapash 
Diosmanda villanajurca. 
21Chaita yachashpami Saulca, shujcunata cutin cacharca. Paicunapashmi, villai 
callarinajurca. Chaimandami Saulca, shuj runacunatapash, caihuanga quimsa 
cutin cacharca. Paicunapashmi, chashnallata villanajurca. 
22Chaimandami Saulca, Ramá shuti puebloman paipacha rishpa, Secú shuti 
pueblopi tiaj jatun pugyuman chayashpaca: “¿Samuelpash, Davidpash 
maipita?” nishpa tapurca. Shina tapujpimi, shuj runaca: “Ricui paica, Ramá 
shuti pueblopi tiaj Naiot shuti pushtupimi” nishpa villarca. 
23Ramá shuti pueblopi tiaj Naiot shuti pushtuman Saúl ña rijujpimi, Taita 
Diospaj Espirituca paipajmambash shamurca. Chaimandami Saulpash, Ramá 
shuti pueblopi tiaj Naiot shuti pushtuman chayangacaman, Diosmanda 
villashpandi rijurca. 

24Saulca, paipaj churajunacunatapash llujchirishpami, paipash caishuj 
runacunashnallata, Samuelpaj ñaupajpi villajurca. Shina villajushpaca tucui 
punlla, tucui tutatami lluchulla carca. Shina tucushcamandami: “¿Saulpash, 
profeta purallatachu?” ninajurca. Davidhuan, Jonatanhuanga ali cumbacunami 
cashca 

1 Samuel 20 

1Chai jipami Davidca, Ramá shuti pueblopi tiaj Naiot shuti pushtumanda 
pacajushpa, Jonatanbajman shamushpaca, cashna nirca: —¿Ñucata 
huañuchingapaj mascanajuchunga, ñucaca, imatata rurashcani? Cambaj taitata 
fiñachingapaca, ¿ima nalitata rurashcani, na cashpaca ima juchatata 
rurashcani?— nircami. 
2Shina nijpimi Jonatanga, cashna nirca: —Ricui, canga napacha huañunguichu. 
Ñuca taitaca ali cajpipash, yangalla cajpipash, imata rurana cashpapash 
ñucaman na villashpaca, na rurangachu. ¿Imashpata chaitaca, ñuca taitaca na 
villahuangayari? Napacha chashna cangachu— nircami. 
3Shina nijpipash Davidca, cutinmi juramentushpa cashna nirca: —Cambaj 
taitaca, cambaj ñaupajpi ñuca ali ricurishcataca, alimi yachan. Chaimandami 
canda ama llaquichingapaj, na villashcanga. Mandaj Diosca causajumbachami, 
cambash causajunguimi. Na llullashpami, cashna nini: Ñuca huañunaca, ñami 
quichijiyamujun— nircami. 
4Shina nijpimi Jonatanga, Davidtaca: —Cambaj shungu imata 
munashcatapash, canmandaca rurashallami— nirca. 
5Chashna nijpimi Davidca, Jonatandaca cashna nijurca: —Ricui, cayapaca luna 
llullu cashcamanda, chai punllapica jatun mandajhuanmi, ñucaca micungapaj 
tiarini. Ashtahuangarin canga ñucataca, quimsa punlla chishangacaman 
pambapi pacajuchun saquihuailla. 
6Cambaj taita ñucata tapujpica, cashna nipangui: ‘Paipaj tucui familiacunami, 
Belén pueblopi Taita Diosman animalta cushpa huañuchishpa, huatapi huatapi 

fiestata ruranata yachan. Chaimandami, chai puebloman ucha richun 
saquihuai nishpa, cutin cutin mañahuarca’ nipangui. 
7Cambaj taitaca: ‘Shina cashpaca alimi’ nijpica, canda servij ñucaca, casilla ali 
causaitami charisha. Ashtahuangarin pai fiñarijpica, ñucata 
huañuchinatapacha yarijushcatami yachangui. 
8Canda servij ñucata llaquishpaca, chashna rurapairi. Canda servij ñucataca, 
ali cumbacuna cangapaj nishpami, Mandaj Dioshuambash ari nichircangui. 
Ashtahuangarin ima nalita ñuca rurashca cajpipash, canllata huañuchihuailla. 
Imapajta cambaj taitapajmanga pushahuanguipash— nijurcami. 
9Shina nijpimi Jonatanga, cashna nirca: —Chashna ruranaca, ima horallapash 
ama tiachun. Ashtahuangarin ñuca taitaca, jatun nalita ruranatapacha 
yarijushcata yachashpaca, ¿nachu canman villaiman?— nircami. 
10Shina nijpimi Davidca, Jonatandaca cashna nirca: —Cambaj taita fiñarishpa 
canman tigrachijpica, ¿pita ñucaman villagrin?— nircami. 
11Shina nijpimi Jonatanga, Davidtaca: —Shamui, pambaman llujshishun— 
nishpami, pambaman ishcandi llujshirca. 
12Chaipimi Jonatanga, Davidtaca cashna nijurca: —Israelcunata Mandaj Taita 
Diosca ricujunmi. Caya cai horas cashpa, na cashpaca cayandi punlla 
cashpapash, ñuca taitata imashnallapash tapuchishpa yachashpaca, cambaj ali 
cajpica villachun cachamushallami. 
13Ashtahuangarin ñuca taita canda llaquichisha nijujta yachashpata, can casilla 
aliguta richun, ñuca na villachun cachajpica, Mandaj Diosllata 
llaquichihuachun. Paica, chashnatapacha rurachunlla. Mandaj Diosca, ñuca 
taitahuan imashna purishcashnallata, canhuambash purishpami ali canman. 
14Ñuca causajujpipash, Mandaj Dios llaquishcashnallata llaquihuangui. Ñuca 
huañujpipash, 

15ñuca familiacunataca, tucui causaipi llaquipangui. Davidta fiñajcunata, 
Mandaj Dios cai pachamanda shuj shuj chingachijpipash, Davidpaj familia 
puramanda Jonatanbaj miraicuna chingachunga, ama saquipanguichu. 
16Mandaj Diosca, canda fiñajcunataca llaquichishpapachami ali canman— 
nishpami Jonatanga, Davidpaj familiacunahuambash ari ninajurca. 
17Jonatanga, pai juyarinshnallata juyaj cashpami, chaitaca pactachinajuchun 
nishpa, Davidtaca cutin juramentuchirca. 
18Chai jipami Jonatanga, cashna nijurca: —Cayapaca, luna llullu cajpimi 
micuita ruranga. Chaipica, cambaj tiarina pushtuca chushaj cajpimi, candaca 
nalicachinga. 
19Quimsa punllataca pacajungui. Chai jipaca, punda imashna 
cunambishnallata llaquipi cashpa pacajushca carcangui, chaimanllata urai 
shamushpa, Ezel shuti rumi huashapi shuyanguilla. 
20Chaimanmi ñucaca, alipacha chayachinata yachajujunshnalla, quimsa 
flechacunata shitamusha. 
21Chashna shitamushpami, shuj servijtaca: ‘Chai flechacunata mascangapaj ri’ 
nishpa cachasha. Shinallata: ‘Ricui, flechaca ashtahuan cai ladomanmi’ nijpica, 
canga shamunguilla. Chaica, ima llaquitapash na apashpa, casilla ali causaita 
charinatami yachangui. Mandaj Diosca causajumbachami. 
22Ashtahuangarin chai servij huambrataca: ‘Ricui, flechaca canmanda 
ashtahuan chai ladomanmi rirca’ nijpica, canga ringuilla. Mandaj Diosmi, 
candaca cachanga. 
23Ñucahuan, canhuan caita cashna parlanajushcataca, Mandaj Diosmi, tucui 
ñucanchi causaipi ricunga— nijurcami. 
24Chai jipaca Davidca, pambaman pacajungapaj rircallami. Ña luna llullu 
chayajpica, jatun mandaj Saulpash micungapajmi tiarirca. 

25Jatun mandajca, pai maipi tiarinapillatami, pata ladolla tiarinapi tiarirca. 
Jonatán jatarijpimi Abner runaca, Saulpaj ladopi tiarirca. Ashtahuangarin 
David tiarinaca, chushajmi quedarca. 
26Chai punllapica, David illajta ricushpapash, Saulca nimata na nircachu. 
“Taita Diospaj ñaupajpi imatapash nalita rurashca cashpami, nara ali tucushca 
canga” yajurcami. 
27Luna llullu cayandi, cati punllapica cashnami tucurca: Davidpaj tiarinaca, 
chushajllatami quedarca. Chaimandami Saulca, paipaj churi Jonatandaca: —
¿Imashpata Isaí runapaj churica cainapash, cunambash micungapaj na 
shamun?— nishpami tapurca. 
28Shina tapujpimi Jonatanga, Saultaca cashna nirca: —Davidca, ñucatami 
Belenman richun saquihuai nishpa, ninandapacha mañahuarca. 
29Paica cashnami nihuarca: ‘Ñucanchi familiacunami, chai pueblopica Taita 
Diosman animalta cushpa huañuchishpa fiestata ruran. Chaimandami, ñuca 
huauquipash ñucata shamuchun nishca. Shina cashcamanda ñuca cambaj 
ñaupajpi ali ricurishca cajpica, cunanga ñuca huauquicunata ricungapaj richun 
saquihuayari’ nihuarcami. Chaimandami jatun mandajhuan micungapaca, na 
shamushca— nircami. 
30Shina nijpimi Saulca, Jonatanhuan ninanda fiñarishpa cashna nirca: —Jatun 
nalita ruraj, na cazuj huarmipaj churi. Canllatapash musparishpa, cambaj 
mamatapash muspachishpa ninanda pingaichingapaj, Isaí runapaj churihuan 
ali cumbacuna tucushcataca, ¿nachu ñucaca ali yachani? 
31Isaipaj churi cai pachapi causaicamanga, cambaj causaipash, can 
mandanapash nalichu canga. Chashna cashcamanda, cunanda mascachun 
cachashpa caiman apamui. Paitaca huañuchinapachami— nircami. 
32Shina nijpimi Jonatanga, paipaj taita Saultaca: —¿Imashpata huañungayari? 
¿Imatata rurashcayari?— nirca. 

33Shina nijpimi Saulca, Jonatanda chugrichishpa huañuchishapacha yashpa, 
lanzata shitarca. Chaimandami Jonatanga, paipaj taita Saulca, Davidtaca 
huañuchishapacha yajujta yacharca. 
34Shinamandami Jonatanga, tiajushca mezamandaca ninandapacha fiñarishpa 
jatarirca. Chaimandami luna llullu cati punllapica, na micurca. Davidta paipaj 
taita rimashpa pingaichishcamandami, ninanda llaquirirca. 
35Cayandi tutamandatami Jonatanga, Davidhuan ima horas tuparishun nishca 
horasllata, shuj uchilla huambraguta catichishpa, pambaman llujshirca. 
36Chaipimi chai huambragutaca: —Ñucami, flechacunata cachagrini. Ucha 
calpashpa mascamugringui— nirca. Chai huambragu ña calpashpa rijujpimi, 
Jonatanga flechacunataca yalijta yalijta shitajurca. 
37Flechacunata Jonatán maiman shitashca pushtuman chai huambragu 
chayajpimi, Jonatanga: —¿Nachu flechacunaca, ashtahuan chai 
ladomanyari?— nishpa caparirca. 
38Jonatanga, cutinmi chai huambragutaca, cashna nishpa caparirca: —Ucha 
calpai, ama shayarichu— nijpimi, Jonatanda servij huambraguca, flechacunata 
tandachishpa paipaj amopajman shamurca. 
39Ashtahuangarin chai huambraguca, imapaj chashna rurajtapash na 
yacharcachu. Jonatanhuan, Davidhuanllami imamanda chashna 
ruranajushcataca yacharca. 
40Chai jipami Jonatanga, paipaj macanajunacunataca, paita servij 
huambraguman cushpa: —Canga, caita apashpa, puebloman ñaupailla— nirca. 
41Chai servij huambragu rishca jipallami, Davidca ura ladomanda jatarishpaca, 
cungurishpa quimsa viajecaman alpaman chayajta cumurirca. Chai jipami, 
ishcandimanda ñavi ladopi mucharishpa ishcandi huacanajurca. Ashtahuanga 
Davidmi yali huacajurca. 
42Chai jipami Jonatanga, Davidtaca cashna nirca: —Imatapash na manllashpa 
rilla. Ñucanchica ishcandimi, Mandaj Diospaj shutipi cashna nishpa 

juramenturcanchi: ‘Mandaj Diosca canhuambash, ñucahuambash, cambaj 
miraicunahuambash, ñucapaj miraicunahuambash, tucui causaipi 
ñucanchihuan cachun’ nircanchimi— nircami. Shina nijpimi Davidca, 
jatarishpa rirca. Shinallata Jonatanbash, puebloman tigrarcallami. Saulta, 
pacajushpami Davidca rishca 

1 Samuel 21 

1Davidca, Nob shuti pueblopi causaj Ahimelec shuti curapajmanmi shamurca. 
Davidta ricushpami Ahimelec runaca, ninanda manllarishpa: —¿Imashpata 
pitapash na pushashpa, canlla shamungui?— nirca. 
2Shina nijpimi Davidca, Ahimelec curataca cashna nirca: —Jatun mandajmi, 
ñucataca shuj ruranahuan cachamushpa, cashna nirca: ‘Ñuca canda mandashpa 
cachashcataca, pipash na yachanachu’ nihuarcami. Shinallata ñucahuan purij 
runacunamambash, paicunahuan maipi tuparinatapash ñami villarcani. 
3Cunanga, ¿ima micunagutata caipi charingui? Picha tandata cashpapash, na 
cashpaca imata charishpapash carahuai— nircami. 
4Shina nijpimi Ahimelec curapash, Davidtaca cashna nirca: —Yangalla 
tandataca, na charinichu. Diosman shicanyachishca tandatallami charini. 
Shina cajpipash canda servijcunaca, huarmicunapillapash na chayashca 
cajpica, cushallami— nirca. 
5Shina nijpimi Davidca, chai curataca cashna nirca: —Na llullashpami nipani: 
Cainapash, cainapaj cainapash, huarmicunamandaca carupimi carcanchi. Ñuca 
caiman shamushca nali cajpipash, ñuca llujshimujui horasca, chairalla 
runacunaca ñami Diospajlla tucushca carca. Cunangarin, ¿imashpata na 
Diospajlla cangayari?— nircami. 
6Shina nijpimi curapash, Diosman shicanyachishca tandataca, Davidman curca. 
Chaipica, ashtahuan shuj tandaca na tiarcachu. Cunujlla shuj tandata 
churangapajmi, Mandaj Diospaj ñaupajmanda chai tandataca chai 
punllapillata anchuchishca charijurca. 

7Chai punllapillatami, Saulta servij puramanda shuj runataca, Mandaj Diospaj 
ñaupajpi jarcachishpa charijurca. Paica, Saulpaj llamacunata michijcunata 
mandaj, Edom llactamanda Doeg shutimi carca. 
8Davidca, Ahimelec shuti curataca cashnami nirca: —¿Nachu caipica lanzata, 
na cashpaca espadatallapash charingui? Jatun mandaj ucha ri nijpimi, ñuca 
maquipica espadatapash, shuj macanajunacunatapash, na apashpa 
shamurcani— nircami. 
9Shina nijpimi chai curapash, cashna nirca: —Ela shuti pugru pambapi, Goliat 
shuti filisteota can mishashpa quichushca espadallami, shuj telahuan pillushca 
efod nishca huashapi tiajun. Chaita japingapaj munashpaca, japilla. Ashtahuan 
shuj espadaca na tianllu, chaillami tian— nijpimi Davidca: —Chaita yali 
ashtahuan ali espadaca na tianllu, cuhuailla— nirca. 
10Chai punllallata jatarishpami Davidca, Saulta pacajushpa rishpaca, Gat 
pueblota mandaj Aquis shuti jatun mandajpajman rirca. 
11Chaipimi Aquis runata servijcunaca, cashna ninajurca: —¿Nachu paica, Israel 
llactata jatun mandaj Davidyari? ¿Nachu paita: ‘Saulca, huaranga 
runacunatami chugrichishpa huañuchishca. Davidca, chunga huaranga 
runacunatami huañuchishca’ nishpa, candashpa danzanajurcayari?— 
ninajurcami. 
12Davidca, shina parlanajujta paipaj shungupi yarishpami, Gat pueblota jatun 
mandaj Aquis runataca, ninanda manllarca. 
13Chaimandami Davidca, paicunapaj ñaupajpi maitapash rurashpa, locoshna 
tucushpa pungucunapi escribijurca. Shinallata t'ucatapash, paipaj barbasta urai 
rijuchun saquircallami. 
14Chaimandami Aquis runaca, paita servijcunataca cashna nirca: —Ricuichi, 
cai runataca loco cajtami ricunguichi. Shina cashpaca, ¿imapajta ñucapajman 
apamurcanguichi? 



919 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

15¿Ñuca huasipica lococuna illajpichu, cai runataca ñuca ñaupajpi loco 
tucuchun apamurcanguichi? Cai runaca, ñuca huasiman na yaicunachu carca— 
nircami. 

1 Samuel 22 

1David chaimanda ña rishpaca, Adulam shuti jatun utujupimi pacajungapaj 
rirca. Paipaj huauquicunapash, paipaj taitapaj huasi ucu purapash, David 
chaipi cajta yachashpami paipajman shamunajurca. 
2Shinallata llaquichi tucushpa tucui causajcunapash, divi tucushpa tucui 
causajcunapash, paicunapaj shungupi llaquilla tucui causajcunapashmi, 
paihuan tandanajunajurca. Chaipimi Davidca, paicunata mandaj tucurca. 
Paica, chuscu patsajshna runacunatami tandachishca charirca. 
3Chai pacajushcamandaca, Moab llactapi tiaj Mizpa shuti pueblomanmi 
Davidca rirca. Chaiman chayashpami, Moab llactata jatun mandajtaca cashna 
nirca: —Taita Dios ñucata imatalla mandajtapash yachangacaman, ñuca 
taitatapash, ñuca mamatapash, caipi canhuan causachun saquipai nipanimi— 
nircami. 
4Shina nishpami, Moab llactata jatun mandajpaj ñaupajman pushamurca. 
Pircashca huashapi, David pacajushpa causajui tucui punllacunacamanmi, 
paicunaca jatun mandajhuan causanajurca. 
5Shina causanajujpimi, profeta Gad shuti runaguca, Davidta cashna nirca: —
Pacajungapaj pircashca cai pata huashapica, ama tiajuillachu. Judá llactaman 
ri— nijpimi Davidca, Haret shuti bosqueman shamurca. Nob pueblomanda 
curacunatami, Saulca huañuchishca 
6Saulca, Gabaa shuti pueblo ladollapi tiaj, loma jahuapi shayajuj tamarisco 
nishca quiru ucupimi, lanzata chaririaj tiajurca. Chaipica, paita tucui 
servijcunapashmi, muyundi shayanajurca. Chaipi tiajushpami Saulca, 
Davidtapash, paipaj cumbacunatapash, shujcuna ricushcata yacharca. 

7Chaimandami Saulca, paipaj muyundipi shayanajuj paita servijcunataca, 
cashna nijurca: —Benjamín aillu runacuna, cunanga uyahuaichi. ¿Isaí shuti 
runapaj churica, tucui cangunamanllu alpacunata, uvas chagracunata caranga 
yanguichi? ¿Shinallata tucui cangunatachu huaranga soldadocunata, patsaj 
soldadocunata mandaj cachun churanga yanguichi? 
8¿Chashna yashpachu tucui cangunapash, ñucata fiñashpa pacalla 
parlarircanguichi? ¿Chaimandachu ñuca churi Jonatanhuan, Isaí runapaj churi 
Davidhuan, imata rurangapaj ari ninajushcata yachashpapash, maijanllapash 
na villahuarcanguichi? Cangunaca, maijanllapash ñucataca na llaquishpami 
puringuichi. Chaimandami, ñucata servij David ñucata fiñashpa jatarichun, 
ñuca churillata imashna yachachishcata yachashpapash, na 
villahuarcanguichi. Paitaca, ñucata pacalla chapachunmi yachachishca. 
Cunanga, paica chaitami rurajun— nijurcami. 
9Shina nijpimi, Saulta servijcunata mandaj, Edom llactamanda Doeg shuti 
runaca, cashna nirca: —Ñucami, Isaí shuti runapaj churitaca, Nob shuti 
pueblopi causajuj Ahitob shuti runapaj churi Ahimelec shuti runapajman 
shamujta ricurcani. 
10Chaipimi Ahimelec runaca, David imatalla ruranataca, Mandaj Diosta 
tapurca. Chai jipaca micunacunatapash, Goliat shuti filisteo runapaj 
espadatapashmi curca— nircami. 
11Shina nijpimi jatun mandajca, Ahitob runapaj churi Ahimelec curatapash, 
paipaj taitapaj tucuilla familiacunatapash, Nob shuti pueblomanda 
curacunatapash, cayachun cacharca. Shina cayajpimi, jatun mandajpajman 
tucuilla shamurca. 
12Chaipimi Saulca: —Ahitob runapaj churi, cunanga ali uyahuai— nirca. Shina 
nijpimi, Ahimelec runaca: —Caipimi capani, ñucata mandajlla— nirca. 
13Shina nijpimi Saulca, cashna nirca: —¿Imashpata canhuan, Isaí runapaj 
churihuanga, ñucata llujchingapaj pacalla parlarircanguichi? Tandatapash, 
espadatapash cushpami, David imatalla ruranatapash, Taita Diosta 

tapushcangui. Chaitaca, ñucata fiñashpa jatarishpa, ñucata pacalla chapashpa 
purichunmi, chashna rurashcangui. Cunan punllapica, paica chaitami 
rurajun— nircami. 
14Shina nijpimi Ahimelec runaca, jatun mandajtaca cashna nirca: —Tucuilla 
canda servij puramandaca, can jatun mandajpaj masha Davidshna can imata 
mandashcatapash, tucuita pactachij runaca, ¿pita tianyari? Paica, can 
mandashpa tiajuna huasipipash, tucuicuna alicachijpimi causan. 
15¿Ñucaca, Davidmanda Taita Diosta tapunataca, cunanllu callarishcani? 
Napacha shinachu. Jatun mandajlla, canda servij ñucatapash, ñuca taitapaj 
tucui familiacunatapash, ama yangaca juchachijuichu. Canda servij ñucaca, 
chaicunataca ali cajtapash yangalla cajtapash nimata na yachapanichu— 
nircami. 
16Shina nijpimi jatun mandaj Saulca, cashna nirca: —Ahimelec runa cambash, 
cambaj taitapaj tucui huasi ucu purapash huañunapachami canguichi— 
nircami. 
17Shina nishpallami jatun mandajca, paita muyundi cuidashpa shayanajuj 
soldadocunataca, cashna nirca: —Mandaj Diospaj curacunataca, tigrarishpa 
huañuchichi. Paicunapashmari, Davidtaca tandanajushpa ayudanajushca. 
Chaimandami, pai pacajushpa rijujta yachashpapash, na villahuashca— 
nircami. Shina nijpipash, jatun mandajta servijcunaca, Mandaj Diospaj 
curacunata huañuchingapaca na munarcachu. 
18Chaimandami jatun mandajca, Doeg shuti runataca: —Can tigrarishpa, 
curacunata huañuchi— nishpa mandarca. Shina mandajpimi, Edom 
llactamanda Doeg shuti runaca, linota rurashca efod nishcata churajushca 
pusaj chunga picha curacunata, chai punllallata huañuchirca. 
19Chai jipaca, curacuna causanajuj Nob shuti puebloman rishpami jaricunata, 
huarmicunata, huahuacunata, chuchujuj huahuacunatapash chugrichishpa 
huañuchijurca. Shinallata huagracunata, burrocunata, llamacunatapashmi, 
espadahuan chugrichishpa tucuillata huañuchijurca. 

20Shina huañuchijujpimi, Ahitob runapaj churi Ahimelec runapaj churi 
puramanda Abiatar shuti shuj runaca, quishpirishpa Davidta catishpa rirca. 
21Abiatar shuti runaca, Mandaj Diospaj curacunata Saúl imashna 
huañuchishcatami, Davidman villarca. 
22Chaimandami Davidca, Abiatar shuti runataca cashna nirca: —Chai punlla 
ñuca chaipi cashpallatami, Edom llactamanda Doeg shuti runa, Saulman 
villanataca yacharcani. Cambaj taitapaj tucui familiacunaca, ñucamandami 
huañuchi tucushca. 
23Canga ama manllaichu, ñucahuan quedailla. Ñucata huañuchingapaj mascaj 
runaca, candapashmi mascanga. Can ñucahuan cashpaca quishpiringuimi— 
nircami. Davidca, jichushca pambapimi purijushca 

1 Samuel 23 

1Davidman villashpami, cashna ninajurca: “Ricui, filisteocunaca, Keila shuti 
pueblopi causajcunata macashpami, trillana pambacunamanda granocunata 
shuhuashpa apanajun” ninajurcami. 
2Chaimandami Davidca: —¿Chai filisteocunahuan macanajungapaca 
ripashachu?— nishpa, Mandaj Diosta tapurca. Shina tapujpimi Mandaj Diosca, 
Davidtaca cashna nirca: —Filisteocunahuan macanajushpa, Keila shuti 
pueblopi causajcunata quishpichigrilla— nircami. 
3Ashtahuangarin Davidhuan purij runacunaca, cashnami ninajurca: —Ricui, 
cai Judá llactapi cashpallatami, ñucanchica ña manllanajunchi. Keila shuti 
puebloman rishpa, filisteo soldadocunahuan macanajungapacarin 
ashtahuanmi manllanayanga— ninajurcami. 
4Shinamandami Davidca, Mandaj Diosta cutin tapurca. Shina tapujpimi 
Mandaj Diosca, cashna nirca: —Jatarishpa, Keila shuti puebloman urai rilla. 
Ñucami filisteocunataca, cambaj maquipi churasha— nircami. 
5Shina nijpimi Davidca, paipaj runacunandi, Keila shuti puebloman rishpa, 
filisteocunahuan macanajushpaca, paicunapaj animalcunatapash quichurca. 

Shinallata ashtacacunatami, huañuchishpa misharca. Shinami Davidca, Keila 
shuti pueblopi causajcunataca quishpichirca. 
6Ahimelec runapaj churi Abiatar runa pacajushpa, Davidta catishpa Keila shuti 
puebloman rijushca punllami, cashna tucurca: Paica, efod nishcata apashpami, 
urai rirca. 
7Keila shuti puebloman David shamushcataca, ñami Saulman villashca carca. 
Chaimandami Saulca, cashna nijurca: “Taita Diosmi, ñuca maquipi churashca. 
Chaimandami, Davidllata puebloman yaicushpa, pungucunata vicharishpa, 
aldabacunahuan jarcarishca” nijurcami. 
8Shinamandami Saulca, Keila shuti pueblopi macanajungapaj urai ringapaj, 
tucuilla runacunata tandachirca. Paica Davidtapash, paipaj runacunatapashmi, 
chaupipi churasha yajurcami. 
9Ashtahuangarin chashna huañuchingapaj Saúl munajujta yachashpami 
Davidca, Abiatar curataca: —Efodta apamui— nirca. 
10Chai jipami Davidca, cashna nirca: —Israelcunata Mandaj Taita Dioslla. Keila 
shuti pueblotaca ñucamandami, Saulca tucuchij shamungapaj munajujta, 
canda servij ñucaca yachapani. 
11¿Keila shuti pueblo ladollapi causajcunaca, paipaj maquipi ñucata 
churangachu imashi? ¿Canda servij ñuca yachashcashnallata Saulca, urai 
shamungachu imashi? Israelcunata Mandaj Taita Dioslla, canda servij ñuca 
tapushcataca, uyashpa villahuayari— nijpimi, Mandaj Diosca: —Ari, 
cangunataca urai shamungami— nirca. 
12Davidca, cutinllatami cashna nirca: —¿Keila shuti pueblo ladollapi 
causajcunaca ñucatapash, ñuca runacunatapash, Saulpaj maquipi churangachu 
imashi?— nijpimi, Mandaj Diosca: —Ari, paiman cungami— nirca. 
13Shina nijpimi Davidca, jatarishpa paihuan purij sucta patsajshna 
runacunandi, Keila shuti pueblomanda llujshishpa, caiman chaiman 

purinajurca. Keila shuti pueblomanda pacajushpa David rishcata Saulman 
villajpimi, na rishpa quedarca. 
14Davidca, jichushca pambapimi, pircashca huashacunapi pacajushpa 
causangapaj quedarca. Chaica, Zif shuti jichushca pambapi tiaj shuj lomapimi 
carca. Punllandi Saúl mascajujpipash Taita Diosca, Davidtaca na paipaj 
maquipi churarcachu. 
15Shinallata Davidca, paita huañuchingapaj Saúl mascangapaj llujshishcata 
yachashpami, Zif shuti jichushca pambapi tiaj Hores shuti pambapillata 
quedarca. 
16Chaita yachashpami Saulpaj churi Jonatanga, Hores shuti pambapi 
Davidpajman shamushpaca, Taita Diostalla yarichun ashtahuan shinllichijurca. 
17Paica cashnami nirca: —Ama manllaichu, ñuca taita Saulca, candaca na 
taringachu. Canmi, israelcunata jatun mandaj tucungui. Shinallata ñucapash, 
cambaj cati mandajmi tucusha. Chaitaca, ñuca taita Saulpash alimi yachan— 
nircami. 
18Cutinllatami Mandaj Diospaj ñaupajpica, ishcandillata ari ninajurca. 
Davidca, Hores shuti pambapillata quedajpimi Jonatanga, paipaj huasiman 
tigrarca. 
19Chai jipami, Zif shuti pueblopi causajcunaca, Gabaa puebloman vichai 
rishpa, Saulman cashna ninajurca: —¿Nachu Davidca, ñucanchi llacta Hores 
shuti pambapi tiaj jaca rumi ladocunapi pacajushca? Chai jaca rumica, 
jichushca pamba ura ladoman tiaj Haquila shuti loma ladopimi. 
20Shina cashcamandaca jatun mandajlla, can munashcashna cunanda ucha urai 
shamunguilla. Shinallata ñucanchica, can jatun mandajpaj maquipi 
churashunllami— ninajurcami. 
21Shina nijpimi Saulca, cashna nijurca: —Ñucata llaquishcamandaca, Mandaj 
Diosllata cangunatapash bendiciapachun. 

22Cunanga richilla. Maipi pacajushca pushtutapash, ali ricushpa rijsigrichi. 
Shinallata pi ricushcatapash, ali yachaichi. Paica, imapajpash ninan alipacha 
yachaj cajtami villahuashca. 
23Ali ali ricushpa maipilla pacajujtapash tapushpa tucuita alipacha 
yachashpaca, ñucaman villaj shamunguichilla. Chashna villajpica, 
cangunahuan rishallami. Shinallata chai llactapillata cajpica, Judá llactapi 
tucui causanajuj huaranga huaranga puracunapipash mascashallami— 
nijurcami. 
24Shina nijpimi paicunaca, Saulpaj ñaupajmanda jatarishpa, Zif shuti 
puebloman tigrarca. Ashtahuangarin Davidca, Arabá llacta jichushca pamba 
ura ladoman tiaj Maón shuti jichushca pambapimi, paipaj runacunandi carca. 
25Saulca, paipaj soldadocunandimi, mascangapaj rijurca. Chaita Davidman 
villajpimi, Maón shuti jichushca pambapi tiaj jatun rumi ladoman urai rirca. 
Chaita Saúl yachashpami, Maón shuti jichushca pambacaman Davidta catishpa 
rirca. 
26Saulca, shuj lado urcuta rijujpimi, Davidpash paipaj runacunandi, caishuj 
lado urcuta Saulta pacajungapaj, ninanda calpashpa rinajurca. Ashtahuangarin 
Saulca, paipaj soldadocunahuanmi Davidtaca, paipaj runacunandi japingapaj, 
chaupipi churashca carca. 
27Shina cajpimi, Saulpajman shuj villaj chayamushpaca: —Ucha shamui. 
Filisteocunami, ñucanchi llactapi macanajungapaj yaicumushca— nirca. 
28Shina villajpimi Saulca, Davidta huañuchingapaj catijushcata saquishpa, 
filisteocunahuan macanajungapaj tigrarca. Chaimandami chai pambataca, 
“Sela-hama-lecot” nishpa shutichinajurca. 
29Shinamandami Davidca, chaimanda vichai rishpaca, En-gadi shuti jichushca 
pambapi, pacajungapaj pircashca pata huashacunapi causarca. Davidca, 
Saultami En-gadi shuti pambapica, na huañuchishpa saquishca 

1 Samuel 24 

1Filisteocunahuan macanajushpa Saúl tigramujpica, cashna nishpami 
villanajurca: “Ricui Davidca, En-gadi shuti jichushca pambapimi” ninajurcami. 
2Shina nijpimi Saulca, tucui Israel puramandaca, quimsa huaranga agllashca 
runacunata pushashpa, Davidtapash, paipaj runacunatapash mascangapaj 
rirca. Paicunaca, sacha chivocuna causaj, jaca rumicuna tiaj jahua 
urcucunapimi mascagrirca. 
3Shina mascajushpami, llamacuna shayaj corral ladoman chayarca. Chai 
ladopimi, shuj jatun utuju tiarca. Chai utujumanmi Saulca, tiaringapaj 
yaicurca. Chai utujupillatami Davidpash, paipaj runacunandi ashtahuan ucu 
juchucunapi pacajushpa tianajurca. 
4Chaipimi Davidpaj runacunaca, cashna ninajurca: —‘Ricui, canda fiñajtaca, 
cambaj maquipimi churasha. Paitaca, can imata yarijushcata ruranguilla’ 
nishpa, Mandaj Dios villashca punllami chayashca— ninajurcami. Shina 
nijpimi Davidca, upalla jatarishpa, Saulpaj jahualla churajuna pundata 
cuchurca. 
5Saulpaj jahualla churajuna pundata, chashna cuchushca jipami Davidca, 
paipaj shungupi ninanda musparirca. 
6Chaimandami paipaj runacunataca, cashna nijurca: —Mandaj Dios agllashpa 
churashca, ñuca amota ñuca maquihuan huañuchinamandaca, Mandaj 
Diosllata jarcahuachun. Paica, Mandaj Dios agllashpa churashcami— 
nijurcami. 
7Shina rimashpami Davidca, paipaj runacuna Saulta huañuchinajuchunga, na 
saquirca. Shinallata Saulca, chai utujumanda llujshishpaca rircallami. 
8Chai jipallami, Davidpash jatarishpa, chai utujumanda llujshishpaca: —¡Jatun 
mandaj, ñuca amo!— nishpa, Saulpaj huashamanda caparirca. Shina caparijpi, 
Saúl tigrarishpa ricujpimi Davidca, paita manllan cajta ricuchingapaj, 
cungurishpa alpaman chayajta cumurirca. 

9Chaipimi Davidca, Saultaca cashna nijurca: —‘Ricui: Davidca, candaca 
huañuchingapajmi munajun’ nijcunataca, ¿imashpata cazunguiyari? 
10Ricui, cai utujupi canda imashna ñuca maquipi, Mandaj Dios 
churashcatapash, cambaj ñavihuambachami ricungui. Canda 
huañuchijuchunmi, ñucataca mandanajuhuarca. Shina mandanajujpipash, 
cashnami nircani: ‘Ñuca amoca, Mandaj Dios agllashpa churashcami. Shina 
cashcamanda ñuca maquihuanga na huañuchishachu’ nircanimi. Shina 
nishpami, candaca na huañuchishpa saquircani. 
11Ricui, ñuca taitalla. Ricui, cambaj jahualla churajuna pundata 
cuchushcataca, ñuca maquipimi charijuni. Shina cuchushpapash, candaca na 
huañuchircanichu. Cunanga, na canda huañuchingapaj mascashpa 
purijushcatapash, shinallata canda na umachishpa, na fiñashpa ima juchata na 
rurashcatapash yachanguimi. Ashtahuangarin canmari ñucataca, huañuchisha 
nishpa mascashpa purijungui. 
12Candapash, ñucatapash Mandaj Diosllata ricuchun. Ñucata can 
llaquichishcamandaca, Mandaj Diosllata candapash llaquichishca cachun. 
Ashtahuangarin ñuca maquihuanga, na candaca llaquichishachu. 
13Ñaupa taitacunapaj yarichij shimicunapica: ‘Diosta na manllajcunami, ima 
nalitapash ruran’ nijunmi. Ashtahuangarin ñuca maquihuanga, candaca na 
llaquichishachu. 
14Israelcunata jatun mandajca, ¿pitata catishpa llujshimushca? ¿Pitata 
catiriajungui? ¿Huañushca alcuta, na cashpaca shuj piquitachu catiriajungui? 
15Mandaj Diosllata ricuchun. Paillata candapash, ñucatapash ricuchun. Imata 
rurashcatapash, paillata ali ricushpa ñucata mitsashpa, cambaj maquimanda 
quishpichihuachun— nijurcami. 
16Chaipica cashnami tucurca: Chai shimicunata Saulman David chashna nishpa 
tucuchijhuanmi, Saulpash cashna nirca: —¿Nachu ñuca huahua Davidllata, 
cashna nijuhuangui?— nishpami Saulca, ninandapacha caparishpa huacarca. 

17Shina huacashpami Davidtaca, cashna nijurca: —Canga, ñucatapash yali 
imatapash cashcatapacha rurajmari cangui. Canda nalita rurashpa, ñuca 
llaquichijujpipash, canga ñucahuanga alitallami rurashcangui. 
18Cunambashmi, canga ñucahuan alita rurashcata ricuchihuashcangui. Mandaj 
Diosca, cambaj maquipi ñucata churajpipash, na huañuchishpami 
saquihuashcangui. 
19¿Maijan runashi paita fiñajhuan tuparishpaca, na chugrichishpa na 
huañuchishpa saquinman? Cunan punlla ñucata na huañuchishcamandaca, 
Mandaj Diosllata canman imatapash aliguta cupachun. 
20Shinallata cunanga, can mandaj tucunatapash alimi yachani. Cambaj 
maquipimi, israelcunata mandanaca, pipash na cuyuchi ushanalla, shinllipacha 
tucunga. 
21Cunanga, ñuca huañushca jipapash, ñuca miraicunataca na tucuchishachu. 
Ñuca taitapaj familiacunatapash, na chingachishachu nishpa, Mandaj Diospaj 
shutipi juramentuhuai— nijurcami. 
22Shina nijpimi Davidca, Saulman juramenturca. Chai jipaca Saulca, paipaj 
huasiman rircallami. Shinallata Davidpash, paipaj runacunandimi, 
pacajungapaj pircashca huashaman vichai rinajurca. Davidmanda, Abigail 
shuti huarmimandami villajun 

1 Samuel 25 

1Samuel huañujpica, tucui israelcunami tandanajushpa huacanajurca. Paitaca, 
Ramá shuti pueblopi tiaj paipaj huasi ladopimi pambarca. Chai jipami Davidca, 
Parán shuti jichushca pambaman, jatarishpa rirca. 
2Maón shuti pueblopi causaj shuj runami, Carmel shuti pueblopi shuj jazindata 
charirca. Paica, ninan charij cashcamandami, quimsa huaranga llamata, shuj 
huaranga chivota charirca. Chai runaca, Carmel pueblopimi llamacunata 
rutuchijurca. 

3Chai runaca, Nabal shutimi carca. Paipaj huarmica, Abigail shutimi carca. 
Paica, ali yuyaita charij, juyaillagumi carca. Ashtahuangarin Nabal shuti 
runaca shinlli shungu, nalitalla ruraj runami carca. Paica, Caleb shuti runapaj 
mirai purami carca. 
4Davidca, jichushca pambapi cashpami, llamacunata Nabal shuti runa 
rutuchijun nijta uyarca. 
5Chaimandami Davidca, chairalla viñai chungapura runacunata, cashna nishpa 
cacharca: “Carmel shuti puebloman vichai rishpa, Nabal shuti runataca ñuca 
shutipi, alillachu cangui nigrichi. 
6Cashnatapash ninguichi: ‘Cambash, cambaj familiacunapash, tucui can 
imatalla charishcacunapash, aligutapacha causachunmi munan. 
7Canga, llamacunata rutujcunata charijtami yachani. Cunambash, cambaj 
llamacunata michijcunaca ñucanchihuanmi carca. Carmel shuti pueblo ladopi 
michinajui tucui punllacunapica, imatallapash ñucanchica na llaquichijpimi, 
paicunaca imapash na illaj causanajurca. 
8Chaitaca, canda servijcunata tapunguilla, paicunallata villangallami. Shina 
cashcamanda ñuca cachamushca, chairalla viñai cai runacunapash, cambaj 
ñaupajpica ali ricurishca cachun. Ñucanchica, ninan cushijui punllapimi 
chayamushcanchi. Shina cashcamanda can imata jahualla charishca 
micunaguta canda servijcunaman, cambaj churishna Davidman cachamupai 
ninmi’ nigrichi” nishpami cacharca. 
9David cachashca chairalla viñai chai runacunaca, Nabal shuti runapajman 
chayashpami, tucui chai shimicunata, Davidpaj shutipi villanajurca. Chai 
jipaca, upalla shayanajurcallami. 
10Nabal shuti runaca, David cachashca chairalla viñai chai runacunataca, 
cashnami nirca: —¿Pita David, pita Isaí runapaj churi? Cunan punllacunaca 
tauca servijcunami, paipaj amocunata pacajushpa purinajun. 

11Ñucaca, ñuca tandata, ñuca yacuta, yanushca aichataca, ñuca llamata 
rutujcunaman carangapajmi alichircani. ¿Chaita japishpachu, maimanda 
cajtapash na rijsishca runacunamanra carasha?— nircami. 
12Shina nijpimi, David cachashca chairalla viñai chai runacunaca, paicuna 
shamushca ñandallata tigrashpa, Davidpajman shamushpa cai shimicunata 
villanajurca. 
13Shinamandami Davidca, paipaj runacunataca cashna nirca: —Tucuicuna 
cangunapaj espadata huatarichi— nijpimi, tucuicuna paicunapaj espadata 
japishpaca, chumbilirishcapi huatarinajurca. Shinallata Davidpashmi, paipaj 
espadata japishpa huatarirca. Davidtaca, chuscu patsajshna runacunami 
catishpa vichai rirca. Ishcai patsaj runacunataca, imalla tiashcacunata 
cuidachunmi saquirca. 
14Ashtahuangarin servij puracunamanda shuj runami, Nabal shuti runapaj 
huarmi Abigailman, cashna nishpa villajurca: —Ricui. Davidca, jichushca 
pambapi cashpami, ñucanchi amotaca alillachu cangui nichun, paipaj randi 
villajcunata cachamurca. Ashtahuangarin paica, rimashpami pingaichishpa 
cacharca. 
15Chai runacunaca, ñucanchihuanga ali alicunami carca. Paicunaca, ima 
horasllapash na llaquichircachu. Jichushca pambapi cashpa, paicunahuan 
purinajui tucui chai punllacunapica, imapash na illanllu carcanchi. 
16Paicunahuan llamacunata ñucanchi michinajui, tucui chai punllacunapica 
punllapash, tutapash pirca jarcanshnami cuidashpa charirca. 
17Shinamanda cunanga, imata rurana cashpapash, aliguta yarishpa ricushpa 
rimailla. Ima llaqui cashpapash ñucanchi amotaca, paipaj familiatapash, ña 
japingapachami. Ashtahuangarin jatun nali cajpimi, Nabal runahuanga pipash 
na parlai ushan— nijurcami. 
18Shina nijpimi Abigail shuti huarmica, ishcai patsaj tandata, ishcai cara 
muchilapi vinota, picha llama cusashcata, chaupi quintal camllashca granota, 



931 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

patsaj racimo uvasta rurashca tortillata, chaquishca jigosta rurashca ishcai 
patsaj tandata japishpa, burrocunaman tucuillata apachirca. 
19Chai jipami, paita servijcunataca: —Cangunaca, ñaupashpa richilla, ñucaca 
jipalla catimushallami— nishpa cacharca. Chaitaca, Nabal shuti paipaj 
cusamanga, imatallapash na villarcachu. 
20Paica, shuj burropi tiarishpami, pipash na ricunalla shuj lomata pacalla urai 
shamujurca. Chaita urai shamujushpami Davidtaca, paipaj runacunandi, paipaj 
chimba purata shamunajujta ricushpa, paicunahuan tuparingapaj ñapash 
llujshimurca. 
21Davidca, cashnami nijushca carca: “Jichushca pambapi tucui imatalla chai 
runa charishcataca, yangapachami cuidashpa causashcani. Pai 
charishcacunaca, imapash na illajpitami, alita rurashcamandaca, nalitara 
tigrachihuarca. 
22Shina cashcamanda Davidta fiñajcunataca, Taita Diosca ashtahuan ninanda 
llaquichishpami ali canman. Cunanmanda caya punllapaca, paita servij 
jaricunataca, shujllatapash na causajta saquishachu” nijurcami. 
23Abigail huarmica, Davidta ricushcandimi burromanda ucha uriajushpa, 
Davidpaj ñaupajpi cungurishpa, alpaman chayajta cumurirca. 
24Paica, Davidpaj chaqui ñaupajpi cungurishpami, cashna nijurca: —Ñucata 
mandajlla, ima juchata rurashcapash, ñucapaj jahua cachun. Ashtahuangarin 
canda servij ñuca can uyajta parlachun saquihuayari. Canda servij ñuca 
imatalla nishcatapash uyapairi. 
25Ñucata mandajlla, chai Nabal shuti nali runa imatalla nishcataca, ama 
cripaichu. Paipaj shutica, Nabal shutimi. Paica, chai shutishnallata juizu 
illajpachami. Ashtahuangarin canda servij ñucami, can cachamushca chairalla 
viñai runacunataca, na ricupashcani. 
26Cunanga, ñucata mandajlla. Mandaj Diosca causajumbachami, cambash 
causajupanguimi. Nalita rurashcamanda chashnallata llaquichishpa cambaj 

maquihuan huañuchishpa, yahuarta jichaj shamunataca, Mandaj Diosllatami 
candaca jarcapashca. Canda fiñajcunapash, ñucata mandaj canda 
llaquichingapaj tucui munajcunapash, Nabal shuti runashnallata llaquita 
apachun. 
27Cunanga, ñucata mandajman carangapaj, canda servij ñuca apamushca cai 
micunagucunataca chasquishpa, ñucata mandajta catishpa purij runacunaman 
carapairi. 
28Canda servij ñuca chashna fiñachishcataca, cungapanguilla nipanimi. Mandaj 
Diosllatami, ñucata mandajpaj miraicunatapash, shinllitapacha 
mandanajuchun churanga. Ñuca amoca, Mandaj Diosmandami 
macanajujungui. Tucui cambaj causaipica, ima nalitapash na 
rurapashcanguichu. 
29Canda huañuchingapaj munashpa maijan mascangapaj jatarishca cajpipash, 
ñucata mandajpaj causaitaca, canda Mandaj Taita Diospaj ñaupajpi ali 
causajcunahuanmi, tandachishpa huatashcashna charinga. Ashtahuangarin 
canda fiñajcunapaj causaitaca, paillatami rumita huaracapi churashpa 
shitanshna chingachinga. 
30Shinallata ñucata mandajtaca, imata cashpapash aliguta rurashpa 
pactachishami nishcashnallata Mandaj Dios pactachishpaca, israelcunata 
mandachunmi churanga. 
31Shina cashcamanda ñucata mandajlla, yangamanda huañuchishpa yahuarta 
na jichashca cashpami, imamanda llaquirinatapash na charipangui. Na 
cashpaca, canda llaquichishcashnallata na llaquichishca cashpami, imamanda 
llaquirinatapash na charipangui. Ñucata mandajlla, chashna ruranamandaca 
jarcaripangui. Imagutapash aliguta rurashpa, ñucata mandaj canman Mandaj 
Dios pactachijpica, canda servij ñucataca yarihuangui— nijurcami. 
32Shina nijpimi Davidca, Abigailtaca cashna nijurca: —Israelcunata Mandaj 
Taita Diosca, alicachi tucushca cachun. Paimi candaca, ñucahuan cunan 
tuparichun cachamushca. 

33Cambaj ali yuyaipash, alicachi tucushca cachun. Huañuchishpa yahuarta 
jichangapaj rinamandapash ñucata llaquichishcamanda, chashnallata ñuca 
maquihuan llaquichinamandapash, canmi cunanga jarcaj shamuhuashcangui. 
Chaimanda alicachi tucushcami cangui. 
34Israelcunata Mandaj Taita Diosca causajumbachami. Paimi, canda ama 
llaquichijuchunga jarcahuashca. Ñucahuan tuparingapaj can na uchalla 
shamushca cajpica, cunanmanda cayapaca Nabal shuti runapajta 
rurajcunataca, shuj runatallapash causajtaca na saquimanllu carcani— 
nijurcami. 
35Shina nishpallami Davidca, Abigail huarmi imatalla apamushcata 
chasquishpa, cashna nirca: —Imatapash na manllashpa, cambaj huasiman 
vichai rilla. Ricui, can imata nishcatapash uyashpa cazunimi— nirca. 
36Shina nijpimi Abigail huarmica, Nabal shuti runapajman tigrarca. Chaipimi 
Nabal shuti runaca, jatun mandajpaj micunatashna, jatun micuita rurajushca 
carca. Paipaj shungupipash cushijushpa, ninandapacha machashcami tiajushca 
carca. Shinamandami Abigail huarmica, cayandi punllacaman imatapash na 
villarca. 
37Ashtahuangarin cayandi tutamandapaca, Nabal shuti runa vinota ufiashca 
machai ña yalishca cajpimi, paipaj huarmi Abigail huarmica, tucuita villarca. 
Shina villajpimi Nabal shuti runataca, shungu nanai japijpi rumishna tucurca. 
38Chaimandami chunga punlla jipaca, Mandaj Diosllata nanaita ashtahuan 
cujpi, Nabal shuti runaca huañurca. 
39Davidca, Nabal shuti runa huañushcata yachashpami, cashna nijurca: —
Mandaj Diosca, alicachi tucushca cachun. Ñucata rimashpa 
pingaichishcamandami, Nabal shuti runataca llaquichishca. Pai Diosta servij 
ñuca nalita ruranamandaca, paimi jarcahuashca. Mandaj Diosllatami, Nabal 
shuti nalita rurashcamandaca, paimanllata tigrachishca— nijurcami. Chai 
jipami Davidca, Abigail huarmita paipaj huarmi cachun cazarangapaj 
parlachun cacharca. 

40Davidta servijcunaca, Carmel shuti pueblopi causajuj Abigail huarmipajman 
shamushpami: —Davidca, canda cazarangapaj nishpami, villachun 
cachamun— ninajurca. 
41Shina nijpi Abigail huarmi jatarishpami cungurishpaca, alpaman chayajta 
cumurishpa cashna nirca: —Ricuichi. Paita servij ñucaca, caipimi capani. 
Ñucata mandajta servijcunapaj chaquita maillachingapaj, servij 
tucupashallami— nirca. 
42Chai jipami Abigail huarmica, jarihuan nara tacarishca paita servij, 
pichapura cuitsacunandi ucha jatarishpa, shuj burropi tiarirca. Shina 
rurashpaca, David villachun cachashca runacunata catishpa rircallami. 
Chaipimi Davidhuan cazararca. 
43Shinallata Jezreel shuti pueblomanda Ahinoam shuti huarmihuambashmi, 
Davidca cazararca. Shinamandami ishcandi, paipaj huarmicuna tucurca. 
44Saulca, Davidpaj huarmi Micaltaca, Galim shuti pueblopi causajuj, Lais shuti 
runapaj churi Palti shuti runamanmi cushca carca. Davidca, Zif shuti 
pambapimi Saulta na huañuchishpa saquishca 

1 Samuel 26 

1Zif shuti pueblopi causajcunaca, Gabaa puebloman Saulpajman shamushpami, 
cashna nishpa villanajurca: “Davidca, ¿nachu jichushca pambamandaca, indi 
llujshimuj ladoman tiaj Haquila shuti lomapi pacajushca tiajun?” ninajurcami. 
2Shina nijpimi, Saulca jatarishpa, Zif shuti jichushca pambaman urai rirca. 
Paica, Israel puramandaca, quimsa huaranga agllashca runacunata 
pushashpami, Zif shuti jichushca pambapi Davidta mascangapaj rirca. 
3Saulca, jichushca pambamandaca, indi llujshij ladoman tiaj Haquila shuti 
lomapimi, carpacunata shayachishpa tiajurca. Chai lomaca, ñan ladollami 
carca. Shinallata Davidpash, chai jichushca pambapillata cashpami, chai 
jichushca pambaman Saúl catishpa shamushcata yacharca. 

4Chaimandami Davidca, pacalla chapajcunata cachashpa, Saúl chaiman 
shamushcataca alipacha yacharca. 
5Shina yachashpami Davidca, Saúl maipi carpacunata shayachishpa tianajuj 
pushtumambacha shamurca. Chaipimi Saulpash, Saulpaj soldadocunata 
mandaj, Ner shuti runapaj churi Abner shuti runapash, maijan pushtupi 
puñunajujta Davidca ali ricurca. Carpacunata shayachishcapimi, Saulca 
puñujurca. Gentecunapash, paipaj muyundipimi carpacunata shayachishca 
carca. 
6Chaimandami Davidca, heteopura Ahimelec shuti runatapash, Sarvia shuti 
huarmipaj churi, Joab runapaj huauqui Abisai runatapash cashna nirca: —
Carpacuna shayanajuj pambaman ñucahuan, Saulpajman urai ringapaca, ¿pita 
munanguichi?— nishpa tapujpimi, Abisai runaca: —Ñucami, canhuan urai 
ringapaj munani— nirca. 
7Shinami Davidpash, Abisai runapash, chai tutaca soldadocunapajman 
rinajurca. Saulca, carpacunata shayachishca pambapimi, puñushpa sirijushca 
carca. Paipaj lanzatapash, uma sauna ladopimi shayachishca carca. Shinallata 
Abner runapash, soldadocunapashmi, Saulta chaupipi churashpa muyundi 
puñushpa sirinajushca carca. 
8Shinata ricushpami Abisai runaca, Davidta cashna nirca: —Cunanmi Taita 
Diosca, canda fiñajtaca cambaj maquipi churashca. Cunanga, ñucallata paita 
huañuchijuchun saquihuailla. Paitaca, lanzahuan alpaman yalijta shujta 
cushpalla huañuchishallami. Cutin shujtaca na cushachu— nircami. 
9Shina nijpimi Davidca, Abisai runataca cashna nirca: —Na huañuchinachu 
cangui. ¿Maijanshi, Mandaj Dios agllashpa churashca jatun mandajta paipaj 
maquihuan huañuchishpaca, ima nalitapash na rurashcashna ricuringa?— 
nircami. 
10Davidca cashnatapashmi nirca: —Mandaj Diosca causajujpipachami, cashna 
nini: Saulca, Mandaj Dios causaita na quichujpi, na cashpaca paipaj huañui 

punlla nara chayajpi, na cashpaca jatun macanajuiman urai rishpapash, na 
huañungachu. 
11Shina cajpica, Mandaj Dios agllashpa churashca jatun mandajta ñuca 
maquihuan huañuchinamandaca, Mandaj Diosllata jarcahuachun. 
Ashtahuangarin cunanga, paipaj uma sauna ladopi shayajuj lanzata, yacuta 
japina jarratalla japishpa jaculla— nircami. 
12Shina nishpami Davidca lanzatapash, yacuta japina jarratapash, Saulpaj uma 
sauna ladomanda apashpa rirca. Chaitaca pipash na ricurcachu, pipash na 
uyarcachu. Cuidaitallapash na cuidanajurcachu. Mandaj Diosllata, 
paicunapajman ninan puñuita cachamujpimi, tucuicunallata ninandapacha 
puñunajurca. 
13Chai jipami Davidca, shuj ladoman chimbashpa, paicunapaj ladomandaca 
carumambacha shuj loma pundapi shayarirca. 
14Chaipi cashpami, Davidca soldadocunatapash, Ner shuti runapaj churi 
Abnertapash, cashna nishpa caparirca: —Abner, ñuca caparijujtaca, ¿nachu 
uyahuangui?— nijpimi, Abner runaca cashna nirca: —Jatun mandajta 
caparingapaca, ¿canga pita canguiyari?— nircami. 
15Shina nijpimi Davidca, Abnertaca cashna nijurca: —¿Nachu canga tucuita 
yali shinlli runa cangui? Shina cashpaca, ¿imashpata jatun mandaj cambaj 
amotaca, na cuidarcangui? ¿Israel purapica, canshnaca pita tianyari? Soldado 
puracunamanda shuj runami, jatun mandaj cambaj amotaca, huañuchingapaj 
yaicurca. 
16Chashna na cuidashpaca, nalitami rurashcangui. Mandaj Diosca 
causajumbachami. Cangunaca, huañunapachami canguichi. Mandaj Dios 
churashca cangunata jatun mandajtami, nali cuidashcanguichu. Cunanga ricui. 
¿Jatun mandajpaj uma sauna ladopi tiajushca lanzapash, yacuta japina 
jarrapash maipitayari?— nijurcami. 

17Shina nijpimi Saulca, David rimashcata rijsishpa: —¿Nachu ñuca huahua 
David, chashna rimajungui?— nijpi Davidca, cashna nishpa tigrachirca: —
Ñuca amo jatun mandajlla, ari, ñucallatami rimajupani. 
18¿Imashpata ñucata mandajca, canda servij ñucataca, chashna 
catiriajuhuangui? ¿Imatata rurashcani? ¿Ima nalitata, ñuca maquihuanga 
rurapashcani? 
19Jatun mandaj ñuca amolla, canda servij ñuca rimashca shimicunata uyapairi. 
Ñucata llaquichijuchun, Mandaj Diosllata canda yarichijushpaca, ñuca imata 
carajpipash paica chasquipachunlla. Ashtahuangarin huañuna aichayu 
runacunalla, chashna yarichinajushca cashpaca, paicunaca Mandaj Diospaj 
ñaupajpica, ninandapacha llaquichi tucushca cachun. Paicunami ñucataca, 
Mandaj Dios carashca llactata ama japichun: ‘Shuj dioscunata servingapaj ri’ 
nishpa llujchishpa cachahuashca. 
20Ñucaca, Mandaj Diospaj ñaupajmanda caru llactapi ñuca yahuar 
jicharichunga, na munapanichu. Ashtahuangarin israelcunata jatun 
mandajllatami, piquita mascangapajshna llujshimushcangui. Sacha atalpata, 
sacha ucupi catinshnallatami purijungui— nijurcami. 
21Shina nijpimi Saulca, cashna nirca: —Ñuca huahua Davidlla, ñucaca 
juchatami rurashcani. Cunanga tigrailla, ashtahuanga na llaquichishachu. 
Canga, ñuca causaita ninanda juyashpami, cunanga na huañuchihuashcangui. 
Ricui ñucaca, juizu illaj runashnami, nalita rurashpa ninanda pandarishcani— 
nircami. 
22Shina nijpimi Davidca, cashna nijurca: —Ricui, jatun mandajpaj lanzaca 
caipimi. Servij puracunamanda shuj runata caiman apachun cachamuilla. 
23Mandaj Diosca, imatapash cashcatapacha rurajmambash, ali cazujmambash 
cuna cashcatapachata cushpami ali canman. Cunanga, Mandaj Diosllatami 
candaca, ñuca maquipi churarca. Ashtahuangarin ñucami, Mandaj Dios 
agllashpa churashca jatun mandajta ñuca maquihuan huañuchingapaca, na 
munarcani. 

24Ricui, cunanga cambaj causaita ninanda juyashpa, ñuca na 
huañuchishcamandaca Mandaj Diosca, ñucatapash shinallata juyashpa, tucui 
llaquimandapash llujchihuachun— nijurcami. 
25Shina nijpimi Saulca, Davidtaca cashna nirca: —Ñuca huahua David, canga 
alicachi tucushcami cangui. Canga imata rurashpapash, alipacha jatungunata 
rurashpa, tucuita mishanguipachami— nircami. Chai jipaca Davidca, pai maita 
rijushca ñandallata rircallami. Saulpash, paipaj huasiman tigrarcallami. 
Davidca, filisteocunapaj llactapimi cashca 

1 Samuel 27 

1Chai jipami Davidca, paipaj shungupica cashna yajurca: “Ima hora 
cashpapash, Saulca huañuchihuangami. Chashna cashcamanda ama ashtahuan 
ñucata tucui cai Israel llactapi Saúl mascashpa purijuchunga, filisteocunapaj 
llactaman pacajushpa rishalla. Shina rishpallami, paipaj maquimandaca 
quishpirisha” yajurcami. 
2Shina yajushpami Davidca, paihuan purij sucta patsaj runacunandi jatarishpa, 
Gat shuti pueblota jatun mandaj Maoc shuti runapaj churi Aquis shuti 
runapajman rirca. 
3Davidca, paipaj runacunandimi, Aquis shuti runahuan, Gat pueblopi 
causajurca. Paicunaca, paicunapaj tucuilla familiacunandimi, chaipi 
causanajurca. Davidca, paipaj ishcandi huarmindimi causajurca. Ahinoam 
shuti huarmica, Jezreel pueblomandami carca. Abigail huarmica, Carmel shuti 
pueblomanda Nabal shuti runapaj huarmimi carca. 
4Davidca, Gat puebloman pacajushpa rishcami nishpa villajpimi Saulca, na 
ashtahuan mascashpa saquirca. 
5Davidca, Aquis runataca cashnami nirca: —Cambaj ñaupajpi ñuca ali 
ricurishca cajpica, muyundi uchilla llactacunamanda maijan pueblota 
cashpapash, ñuca chaipi causangapaj cuhuayari. ¿Ima nishpata canda servij 
ñucaca, can mandashpa tiajuj pueblopica causashayari?— nircami. 

6Shina nijpimi Aquis runaca, chai punllallata Siclag shuti pueblota curca. 
Chaimandami Siclag shuti puebloca, cunangaman Judá llactata jatun 
mandajcunapajllata tucushca. 
7Filisteocunapaj llactapi David causajushca punllacunaca, shuj huata chuscu 
quillami carca. 
8Davidca, paipaj runacunandi vichai rishpami gesurita, gezrita, amalecita 
nishca gentecunahuan macanajujurca. Paicunami, punda 
huatacunamandapacha Shur shuti jichushca pambaman rina ñan lado 
llactamandaca, Egipto llacta ladocaman causanajurca. 
9Davidca, chai llactata llaquinayaita tucuchishpami jaricunata, huarmicunata 
huañuchin carca. Shinallata llamacunata, huarmi huagracunata, burrocunata, 
camellocunata, churajunacunataca apashpami, Aquis runapajman tigran carca. 
10Chaita ricushpami Aquis runaca, cashna tapun carca: “Cunanga, ¿maijan 
pueblopita llaquichircanguichi?” ninmi carca. Shina nijpimi Davidca, cashna 
nin carca: “Judá llactapi tiaj Neguev pambapi, Jerameel shuti llactapi tiaj 
Neguev pambapi, na cashpaca ceneocuna causanajuj Neguev pambapimi 
llaquichircanchi” ninmi carca. 
11Davidca, jari cajpi, huarmi cajpipash, shujllatapash na causajta saquinllu 
carca. Gat puebloman shamushpaca: “Davidmi cashna llaquichirca” nishpa 
ama villachunmi, tucuilla huañuchin carca. Chashnami paica, filisteocunapaj 
llactapi causajui punllacunaca rurajurca. 
12Ashtahuangarin Aquis runaca, David imata nishcatapash crishpami, cashna 
yajurca: “Paica, Israel llactapica millanayachi tucushcami. Chaimanda 
cunanga, ñucatallami servishpa causanga” yajurcami. 

1 Samuel 28 

1Chai punllacunami, cashna tucurca: Filisteocunaca, israelcunahuan 
macanajungapajmi paicunapaj soldadocunata tandachinajurca. Chaipimi Aquis 
runaca, Davidtaca cashna nirca: —Canllata ali yachanguimi. Canga, cambaj 

runacunandi ñucahuan tandanajushpami, macanajuiman rina cangui— 
nircami. 
2Shina nijpimi Davidca, Aquis runataca cashna nirca: —Canda servij ñuca 
imata ruranatapash, canllata alimi yachangui— nircami. Shina nijpimi Aquis 
runaca, Davidtaca cashna nirca: —Shina cashpaca, ñuca tucui causaipimi, 
ñucata cuidaj cachun churasha— nircami. Saulmandapash, Endor pueblopi 
causajuj yachaj huarmimandapashmi villajun 
3Samuelca, ñami huañushca carca. Chaimandami tucuilla israelcuna 
huacashpa, pai causajushca Ramá shuti pueblopillata pambashca carca. 
Ashtahuangarin Saulca, yumbucunata, yachajcunataca llactamanda llujchishpa 
cachashcami carca. 
4Shina cajpimi filisteocunaca tandanajushpa, Sunem shuti pueblo ladoman 
shamushpa, carpacunata shayachishpa tianajurca. Shinallata Saulpash, tucuilla 
israelcunata tandachishpami, Gilboa shuti urcupi carpacunata shayachishpa 
tianajurca. 
5Filisteocuna, carpacunata shayachishpa tianajujta ricushpami, Saulca ninanda 
manllashpa, paipaj shungupi ninanda musparijurca. 
6Chaimandami Saulca, Mandaj Diosta tapujurca. Shina tapujpipash Mandaj 
Diosca, muscuipishna ricurishpallapash, Urim nishcapi suerteta rurajpipash, 
profetacunahuambash, imatallapash na tigrachircachu. 
7Chaimandami Saulca, paita servijcunataca: —Yachana ayata charij huarmita 
mascagrichi. Chai huarmipajman ñuca rishpa, paita tapusha— nijpimi, paita 
servijcunaca: —Ricui, Endor shuti pueblopimi, yachana ayata charij shuj 
huarmi causan— ninajurca. 
8Shina nijpimi Saulca, paita ama rijsichun shuj churajunacunata churajushpa, 
ishcai runacunata pushashpa, yachaj huarmipajman tuta shamushpaca, cashna 
nirca: —Ñucami, cambaj yachana ayahuan ñuca ima tucunatapash yachapai 
nipani. Shinallata maijanda ñuca cayamui nishcatapash, vichai 
cayamupangui— nircami. 

9Shina nijpimi chai huarmica, cashna nirca: —Ricui canga, Saúl imatalla 
rurashcatapash yachanguimi. Paimi, huañushcacunata cayajcunatapash, 
yachajcunatapash, cai llactamanda llujchishpa cacharca. ¿Imashpata ñucata 
huañuchihuachun, chashna pandachij shamungui?— nircami. 
10Shina nijpimi Saulca, Mandaj Diospaj shutipi cashna nishpa juramenturca: —
Mandaj Diosca causajumbachami. Can caita rurashcamandaca, ima llaquipash 
na japingachu— nircami. 
11Shina nijpimi, chai huarmica: —¿Pitata cayai ningui?— nijpi Saulca: —
Samuelta cayamui— nirca. 
12Chai jipami, Samuelta chai huarmi ricushpaca, ninanda caparishpa Saultaca 
cashna nirca: 
13—¿Imashpata umahuarcangui? Canga, Saulmari cangui— nircami. Shina 
nijpimi jatun mandajca, cashna nirca: —Ama manllaichu. ¿Imatata 
ricurcangui?— nircami. Shina nijpimi, chai huarmica: —Alpa ucumanda, 
dioscuna vichai shamunajujtami ricuni— nirca. 
14Shina nijpimi, Saulca: —¿Imaman rijchajta ricurinyari?— nishpa tapujpi chai 
huarmica, cashna nirca: —Shuj rucu runagumi, jahualla churajunahuan 
pillurishca shamujun— nircami. Shina nijpimi Saulca, Samuelmi canga yashpa, 
paita manllashpa alpaman chayajta urai cumurirca. 
15Chaipimi Samuelca, Saultaca: —¿Imapajta ñucata cayashpa 
fiñachihuangui?— nijpi Saulca, cashna nirca: —Ñucaca, ninan llaquipimari 
cani. Filisteocunami, ñucata fiñashpa macanajungapaj shamushca. Taita 
Diospashmi, ñucamanda anchurishca. Shina cashpami ñuca tapushcataca, 
profetacunahuambash, muscuipillapash na ricurishpa, imatallapash na 
tigrachihuan. Chaimandami, ñuca imata ruranatapash villahuachun, candaca 
cayarcani— nircami. 
16Shina nijpimi Samuelca, cashna nijurca: —Mandaj Dios canmanda 
anchurishpa, canda fiñaj tucushca cajpica, ¿imapajta ñucataca 
tapuhuanguiyari? 

17Mandaj Diosca, ñucaman villashcashnallatami candaca rurashca. Mandaj 
Diosllatami, can mandajushcatapash quichushpa, cambaj cumba Davidman 
cushca. 
18Canllatami, Mandaj Dios rimashcataca na cazurcangui. Shinallata 
amalecitacunata Dios ninandapacha fiñashpa, tucuillata huañuchi 
nishcatapash, na pactachircanguichu. Chaimandami Mandaj Diosca, cunanga 
candaca chashna rurashca. 
19Shinallata israelcunatapash, candapashmi Mandaj Diosca, filisteocunapaj 
maquipi churanga. Shina churajpimi cayapaca cambash, cambaj 
churicunapash ñucahuan canguichi. Mandaj Diosca, Israel soldadocunatapash 
filisteocunapaj maquipimi churanga— nijurcami. 
20Samuel chashna villajta uyashpami Saulca, jatun runa cashpapash ninanda 
manllashpa, alpaman urmarca. Shinallata tucui chai punllapash, tutapash 
imatallapash na micushca cashcamandami, shinlli tucuitaca napacha 
ushajurca. 
21Saúl ninanda manllarishpa, imata ruraitapash na ushajujta ricushpami, chai 
huarmi shamushpaca cashna nirca: —Ricui, canda servij ñucaca, can 
rimashcatami cazurcani. Can imata rurai nishcatapash uyashpami, 
huañunatapash na manllashpa tucuita rurarcani. 
22Chaimanda cunanga, canda servij ñuca imata nishcatapash uyapai nipanimi. 
Can shinlli tucushpa ñanda japishpa richunmi, asha micunaguta can micuchun 
caragrini— nircami. 
23Shina nijpipash, Saulca: —Na munanichu— nishpami, na micungapaj 
munarca. Ashtahuangarin paita servijcunapash, chai huarmipash micuillayari 
ninajujpillatami, paicunata cazushpa alpamanda jatarishpaca, cama jahuapi 
tiarirca. 
24Chai huarmica, paipaj huasipimi shuj racu shicuta charirca. Chaitami 
huañuchirca. Chai jipaca, jacuta japishpa masashpami, levadura illaj tandata 
rurarca. 

25Shina rurashpami Saulmambash, paita servijcunamambash apamushpa 
cararca. Ña micushca jipaca, jatarishpami paicunaca chai tutallata rirca. 
Filisteocunaca Davidtami manllashca 

1 Samuel 29 

1Filisteocunaca, tucuilla paicunapaj soldadocunatami Afec shuti pueblopi 
tandachinajurca. Shinallata israelcunapash, Jezreel pueblo tiaj pugyu 
ladopimi, carpacunata shayachishpa tianajurca. 
2Filisteocunata mandajcunaca, paicunapaj soldadocuna patsajpi, huarangapi 
tandanajushca shayanajujpimi alichirishca cachun ricushpa yalinajurca. 
Chashna ruranajujpimi Davidpash, paipaj runacunandi, Aquis shuti jatun 
mandajta cuidashpa huashata catimunajurca. 
3Chaita ricushpami, filisteocunata mandajcunaca: —Cai hebreocunaca, 
¿imatata caipica ruranajun?— nishpa tapujpi Aquis runaca, filisteocunata 
mandajcunataca cashna nirca: —Paica, Israel llactata jatun mandaj Saulta 
servij Davidmari. Paica, tauca punllacunata, huatacunatapashmi ñucahuan 
causarca. Ashtahuangarin paitaca, ñucapajman shamushca punllamandapacha 
cunangaman, ima nalita rurashcatapash na ricushcanichu— nircami. 
4Shina nijpimi, filisteocunata mandajcunaca fiñarishpa, Aquis runataca cashna 
ninajurca: —Cai runacuna ñucanchihuan macanajuiman ama richunga, 
cayacaman nishpa can maipi churashca pushtumanllata tigrachilla. Chai 
macanajuipi cashpaca, pactara ñucanchita fiñajcunapaj lado tucushpara, cai 
filisteo runacunapaj umacunata apashpa, paita mandajpaj ñaupajpi ali 
ricurigrinman. 
5¿Nachu cai Davidta: ‘Saulca, huaranga runacunatami huañuchishca. Davidca, 
chunga huaranga runacunatami huañuchishca’ nishpa candashpa 
danzanajurca?— ninajurcami. 
6Shina nijpimi Aquis shuti runaca, Davidta cayashpa cashna nirca: —Mandaj 
Diosca causajumbachami. Canga tucuita yali ali runagumi cangui. Shinallata 
maiman rishpa cutin tigramushpapash, alitallami rurashpa ñuca carpacunapica 

causajungui. Ñucapajman can shamushca punllamandapacha, cunangaman 
ima nalita rurajtapash, candaca na ricushcanichu. Ashtahuangarin caishuj 
mandajcunapaj ñaupajpimi, nali ricuringui. 
7Shina cashcamanda filisteocunata mandajcunata, ama ashtahuan 
fiñachingapaca, casilla aliguta tigrailla— nircami. 
8Shina nijpimi Davidca, Aquis runataca cashna nirca: —¿Imatata rurashcani? 
¿Cambajman shamushca punllamanda cunangaman canda servij ñucaca, ima 
nalita rurashcatata ricushcangui? ¿Imashpata jatun mandaj, ñuca amota 
fiñajcunahuanga, na macanajugrina cani?— nircami. 
9Shina nijpimi Aquis runaca, Davidta cashna nirca: —Canga, ñuca ñaupajpica, 
Taita Diospaj angelgushna aligu cajtami ñucaca yachani. Ashtahuangarin 
filisteocunata mandajcunami: ‘Paica, cai macanajuiman napacha 
ñucanchihuan ringachu’ ninajuhuan. 
10Shina cashcamanda cayapaca, tutamandata jatarishpa cambash, canhuan 
shamushca canda mandajpaj servijcunapash, punllayajhuan ripanguichilla— 
nircami. 
11Shina nijpimi Davidca, paipash, paipaj runacunandi filisteocunapaj llactaman 
ringapaj tutamandata jatarirca. Shinallata filisteocunapash, Jezreel 
pueblomanmi rinajurca. Amalecitacunatami, Davidca mishashca 

1 Samuel 30 

1Davidca, quimsa punlla jipami paipaj runacunandi, Siclag shuti puebloman 
chayamurca. Chaipimi amalecitacunaca, Neguev shuti jichushca pambata 
rishpa, Siclag shuti pueblota llaquinayaita tucuchishpa, ninata japichishpa 
saquishca carca. 
2Paicunaca huarmicunata, tucui chaipi causajcunataca, uchillacunamanda 
callarishpa, rucucunacamanmi prezu apashpa rishca carca. Ashtahuangarin 
maijandallapash na huañuchishpami, paicuna ñanda rinajushpaca, catichishpa 
rinajushca carca. 

3Davidpash, paipaj runacunapash chai puebloman chayamushpaca, tucuillata 
rupachishpa paicunapaj huarmicunatapash, paicunapaj churicunatapash, 
ushicunatapash, prezu apashcatami ricunajurca. 
4Chaita ricushpami Davidpash, paihuan purij runacunapash, huacaita na 
ushangacaman, ninandapacha caparishpa huacanajurca. 
5Jezreel pueblomanda Ahinoam shuti huarmitapash, Carmel shuti 
pueblomanda Nabal shuti runapaj huarmi cashca Abigailtapashmi, Davidpaj 
chai ishcandi huarmicunata prezu apashca carca. 
6Davidtaca, tucui runacunami rumicunahuan huañuchishun nishpa 
parlanajurca. Chaimandami, paica ninanda llaquirirca. Chai runacunapaj 
huarmicunata, churicunata, ushicunata apashcamandami, paicunapaj 
shungupi ninanda fiñarishpa, Davidtaca chashna rurashun ninajurca. 
Ashtahuangarin Davidca, paita Mandaj Taita Diospimi shinlli tucurca. 
7Chai jipami Davidca, Ahimelec curapaj churi Abiatar curataca: —Efod 
nishcata ñuca ñaupajman apamupai— nijpi Abiatarca, Davidpajman efodta 
quimichirca. 
8Chaipimi Davidca, Mandaj Diosta cashna nishpa tapurca: —¿Chai shuhua 
runacunataca catipashachu? ¿Catishpaca, japigri ushapashachu imashi?— 
nircami. Shina nijpimi paica: —Catilla, japigringuipachami. Prezu apai 
tucushcacunatapash cacharichinguimi— nirca. 
9Shina nijpimi Davidca, paihuan purij sucta patsaj runacunandi rishpaca, 
ninanda jatarij Besor shuti huaicu yacu manñaman chayagrirca. Chaipimi 
huaquingunaca shuyanajurca. 
10Davidca, chuscu patsaj runacunandi catishpa, ashtahuan rijurcallami. 
Ashtahuangarin ishcai patsaj runacunaca, ninanda shaijushca cashpami, 
ninanda jatarij Besor shuti huaicu yacuta na yali ushashpa, huashaman 
quedarca. 

11Shuj pambata ña rinajushpami, Egipto llactamanda shuj runata tuparishpa, 
Davidpajman pushamunajurca. Chai runamanmi, tandata caranajurca. Shina 
carajpi ña micushca jipaca, yacutapashmi ufiachun caranajurca. 
12Shinallata jigos chaquishcata rurashca shuj asha tandatapash, ishcai racimo 
uvas chaquishcatapashmi caranajurca. Ña chaita micushca jipami, paipaj 
espiritupash shinlli tucurca. Paica, quimsa punlla quimsa tutatami na 
micushpa, yacutapash na ufiashca carca. 
13Chai jipami Davidca, cashna nishpa tapurca: —¿Pipaj servijta cangui, 
maimandata cangui?— nijpimi, Egiptomanda chairalla viñai chai runaca, 
cashna nirca: —Ñucaca, amalecitapura shuj runata servijmi cani. Ñuca amomi, 
ñuca huañujujpi jichushpa saquihuarca. Cunan punllahuanga, ñami quimsa 
punlla tucun. 
14Ñucanchica, Neguev shuti pambapi causanajuj cereteo nishca 
runacunatapash, Judá llactapi causajcunatapash, Neguev pambapillata 
causanajuj, Caleb shuti runapaj miraicunatapashmi llaquichircanchi. 
Shinallata Siclag shuti pueblopica, ninatami japichircanchi— nircami. 
15Shina nijpimi, Davidca: —¿Chai soldadocunapajman ñucanchita pushangapaj 
munanguichu?— nishpa tapurca. Shina tapujpimi chai runaca, cashna nirca: 
—Candaca na huañuchishachu. Cambaj amopaj maquipipash na cushachu 
nishpa, Taita Diospaj shutipi juramentupairi. Shina rurajpica, chai 
gentecunapajman pushashallami— nircami. 
16Shina nishca jipaca, chai runaca pushashpa rircallami. Chaipimi chai 
gentecunaca, tucui chai pambapica caipi chaipi micushpa, ufiashpa, fiestata 
rurashpa tianajushca carca. Filistea llactamanda, Judá llactamanda 
shuhuashpa imatalla apashcacunahuan ninanda cushijushpami tianajushca 
carca. 
17Chaipimi Davidca, chai tutamandata callarishpaca, cayandi punlla 
chishangacaman chugrichishpa huañuchijurca. Chai runacunamandaca, 

shujllapash na quishpirircachu. Ashtahuangarin chuscu patsaj huambralla 
runacunallami camellocunapi tiarishpa pacajushpa calpanajurca. 
18Shinami Davidca, amalecitacuna tucui imatalla apashcacunataca quichurca. 
Shinallata paipaj ishcandi huarmitapashmi cacharichirca. 
19Imacunalla tiashcapash, uchillalla, jatunlla cashpapash, churicuna 
cashpapash, ushicuna cashpapash, shuhuashpa apashcacunamandaca, 
nimallapash na illarcachu. Tucui imatalla shuhuashpa apashcacunatami, 
Davidca cutin japirca. 
20Shinallata tucui llamacunatapash, racu jatun huagracunatapashmi, Davidca 
quichurca. Chaimandami, tucuillata ñaupachishpa shamunajujcunaca: 
“Caicunatami, Davidca quichumushca” ninajurca. 
21Davidca, ishcai patsaj runacuna, ninanda shaijushpa paita na cati ushashpa, 
quedashca runacunapajmanmi shamurca. Paicunataca, ninanda jatarij Besor 
shuti huaicu yacu manñapimi saquishca carca. Chai runacunaca Davidtapash, 
paihuan shamunajuj runacunatapashmi tuparingapaj llujshimurca. 
Gentecunapajman David chayashpaca, cushijushpami: “¿Alillachu canguichi?” 
nirca. 
22Ashtahuangarin Davidhuan chai macanajuiman rishca puracunamanda, jatun 
nalita ruraj, tucui nali runacunaca cashnami ninajurca: —Paicuna 
ñucanchihuan chai macanajuiman na rishcamandaca, imatalla ñucanchi 
quichumushcacunataca, na cushunllu. Ashtahuangarin paicunapaj 
huarmicunata, huahuacunatalla japishpa richunlla— ninajurcami. 
23Shina ninajujpimi Davidca, cashna nirca: —Ñuca huauquicunalla, na chashna 
ruranachu canguichi. Caicunataca, Mandaj Diosmi ñucanchiman cararca. 
Paillatami, ñucanchitapash huacaichishpa, ñucanchita llaquichingapaj 
shamushca, chai nali shuhua runacunatapash, ñucanchi maquipi churarca. 
24Shina cashcamanda, chashna rurashun ninajujtaca, ¿pita alicachishpa 
uyanga? Macanajuiman urai rishcacuna japina cashcashnallatami, imatalla 

charishcacunata cuidangapaj quedashcacunapash japinga. Tucuicunapajmi, 
chashnallata chaupirishpa japina urmanga— nircami. 
25Chaica, chai punllamandapacha callarishpa cunangamanmi Israel llactapica, 
mandashca shimi tucushca. 
26Siclag shuti puebloman David ña chayashpaca, macanajushpa imatalla 
quichumushcamandaca, Judá llactapi causanajuj paipaj cumba mandaj 
rucucunaman carachunmi, cashna nishpa cacharca: “Ricui, caicunatami 
cangunaman carani. Caicunaca, Mandaj Diosta fiñajcunata 
quichumushcacunami” nishpami cacharca. 
27Chai quichumushcataca, Bet-el shuti pueblopi, Neguev shuti jichushca 
pambapi tiaj Ramot shuti pueblopi causajcunamambashmi cacharca. Jatir, 
28Aroer, Sifmot, Estemoa, 
29Racal shuti pueblocunapi causajcunamambash, Jerameel shuti runapaj 
miraicuna causanajuj pueblocunamambash, ceneocuna causanajuj 
pueblocunamambashmi cacharca. 
30Shinallata Horma, Corasán, Atac, 
31Hebrón shuti pueblocunapi causajcunamambashmi, carachun cacharca. 
Maipilla paipaj runacunahuan, David purishca pueblocunapipashmi carachun 
cacharca. Saulpash, paipaj churicunapashmi huañushca (1 Crón. 10:1-12) 

1 Samuel 31 

1Filisteocunaca, israelcunahuanmi macanajunajurca. Chaimandami 
israelcunaca, filisteocunapaj ñaupajmanda pacajushpa calpanajurca. 
Shinamandami israelcunaca, Gilboa urcupi huañunajurca. 
2Filisteocunaca Saulta catishpa rishpami Jonatán, Abinadab, Malquisúa shuti, 
Saulpaj churicunataca huañuchirca. 
3Ashtahuan ninandapacha Saulhuan macanajunajushpami, flechata 
cacharijcunaca, paitapash flechahuan chayachirca. Shina chayachijpimi 
Saulca, paicunataca ninanda manllarca. 

4Chaimandami Saulca, pai jarcarina escudota apaj runataca, cashna nirca: —
Cambaj espadata llujchishpa, huashaman yalijta ñucata tujsishpa 
huañuchihuai. Circuncisión nishcata na rurashca chai runacuna shamushpa, 
ñucata huashaman yalijta tujsishpa, asishpa ricunajuchunga, na munanichu— 
nircami. Ashtahuangarin paipaj escudota apaj runaca, ninanda manllashpami, 
na huañuchingapaj munarca. Chaimandami Saulca, paipaj espadata japishpa, 
chai espada pundapi shitarirca. 
5Saúl chashna huañushcata ricushpami, paipaj escudota apashpa purij 
runapash, paipaj espadata llujchishpa, chai espada pundapi shitarishpa 
Saulhuan huañurca. 
6Chashnami Saulca, paipaj quimsa churicunandi, paipaj escudota apaj runandi, 
tucuilla paipaj runacunandi, chai punllapica huañurca. 
7Shinallata pugru pamba caishuj ladoman causanajuj israelcunapash, Jordán 
yacu caishuj ladoman causanajuj israelcunapash, Israel soldadocuna 
pacajushpa rishcatami ricunajurca. Shinallata Saulpash, paipaj churicunapash 
huañushcatami ricunajurca. Chaita ricushpami, paicuna causanajuj 
pueblocunataca saquishpa pacajushpa rinajurca. Shinamandami filisteocunaca, 
chai pueblocunaman shamushpa chaipi causanajurca. 
8Chai cayandi punllami, cashna tucurca: Filisteocunaca, huañushcacuna 
imatalla charishcacunata japingapaj shamushpami Saultaca, paipaj quimsa 
churicunandi, Gilboa urcupi huañushca sirinajujta tarirca. 
9Chaipimi, paipaj umata fitishpa, paipaj macanajunacunatapash japirca. 
Chaimandami filisteocunaca, villajcunataca tucui llactapi villachun cacharca. 
Paicunataca, paicunapaj yanga dioscunapaj huasipipash, chaipi causaj 
gentecunamambash villachunmi cacharca. 
10Shinallata Saulpaj macanajunacunataca, Astarot shuti huarmi diospaj 
huasipimi churarca. Paipaj cuerpotapash, Bet-san shuti pueblo pircapimi 
huarcurca. 



950 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

11Ashtahuangarin Galaad llactapi tiaj Jabes shuti pueblopi causajcunami, 
filisteocuna Saulta chashna rurashcataca yacharca. 
12Chaimandami, macanajunata ali yachaj, shinlli tucui runacuna jatarishpa 
shamunajurca. Paicunaca, tucui tuta purishpami, Bet-san shuti pueblo pircapi 
huarcushca Saulpaj cuerpotapash, paipaj quimsandi churicunapaj 
cuerpotapash uriajuchishpa, Jabes shuti puebloman apashpa tigramurca. 
Chaipimi, paicunataca rupachinajurca. 
13Chai jipami, paicunapaj tullucunata japishpa, Jabes shuti pueblopi tiaj shuj 
quiru ucupi pambarca. Chai jipaca, canchis punllacamanmi na micunajurca. 
  



951 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

2 Samuel 

2 Samuel 1 

Saúl huañushcatami, Davidca yachashca 

1Saúl huañushca jipami, cashna tucurca: Davidca, amalecitacunata mishashpa 
tigramushca jipami, Siclag shuti pueblopi ña ishcai punllata carca. 
2Ña quimsa punlla tucujpimi, cashna tucurca: Carpacunata shayachishpa Saúl 
tiajuj pambamandami, shuj runaca Davidpajman chayamurca. Paica 
churajunapash liquirishca, paipaj umapash alpayashcami carca. Pai 
chayamushpaca, Davidta manllan cashcata ricuchishpami, alpaman chayajta 
urai cumurirca. 
3Chaipimi Davidca: —¿Maimandata shamungui?— nishpa tapurca. Shina 
tapujpimi chai runaca, cashna nirca: —Carpacunata shayachishpa, israelcuna 
tianajuj pambamandami, pacajushpa shamupani— nircami. 
4Shina nijpimi, Davidca: —¿Imata tucurcayari? Villahuai nipanimi— nirca. 
Shina nijpi chai runaca, cashna nirca: —Israelcunaca, chai macanajuimandami 
pacajushpa calparca. Shinallata ashtaca soldadocunami, huañuchi tucurca. 
Saulpash, paipaj churi Jonatanbashmi huañurca— nircami. 
5Shina nijpimi Davidca, villangapaj shamuj chairalla viñai runataca: —
Saulpash, paipaj churi Jonatanbash huañushcataca, ¿imashnata yachangui?— 
nishpa tapurca. 
6Shina tapujpimi, villangapaj shamuj chairalla viñai runaca, cashna nijurca: —
Napash yashcapimari, Gilboa shuti urcuman shamurcani. Chaipimi Saultaca, 
paipaj lanzapi taunarishpalla rijujta ricurcani. Shinallata paipaj huashataca, 
macanajuna carretacunapi, caballopi tiarishca gentecunapash catinajujtami 
ricurcani. 
7Pai huashaman tigrarishpa ricushpami, ñucata ricushpa cayahuarca. Shina 
cayajpimi, ñucaca: ‘Caipimi capani’ nircani. 

8Shina nijpimi paica: ‘¿Canga, pita cangui?’ nishpa tapuhuarca. Shina 
tapujpimi, ñucaca: ‘Amalecita purami cani’ nircani. 
9Shina nijpimi paica, cutinllata cashna nihuarca: ‘Ñucapajman quimirishpa 
huañuchihuai nipanimi. Ñucataca, ninan llaquimari ña japihuashca. Shina 
cashpapash causajunirami’ nihuarca. 
10Shina nijpimi, paipajman quimirishpa huañuchircani. Chashna mishai 
tucushca jipacarin, na ashtahuan causai ushangachu yashpami, chashna 
huañuchircani. Chai jipami, paipaj umapi churajushca coronatapash, paipaj 
maqui rigrapi churajushca argollatapash surcuchishpa, can ñuca 
mandajpajman apamupani— nijurcami. 
11Shina nijpimi Davidca, pai churajushcata japishpa liquirca. Paihuan chaipi 
tianajuj runacunapash, chashnallatami ruranajurca. 
12Saulpash, paipaj churi Jonatanbash, Mandaj Dios agllashca gentecunapash, 
Israel aillucunapash, espadahuan huañuchi tucushcamandami, 
tutayangacaman na micushpa, ninanda llaquirishpa huacanajurca. 
13Chai jipami Davidca, villangapaj shamuj chairalla viñai runataca: —¿Canga, 
maimandata cangui?— nishpa tapujpi, paica: —Ñucaca, caru llactamanda 
amalecita runapaj churimi cani— nirca. 
14Shina nijpimi Davidca, cashna nirca: —Mandaj Dios agllashpa churashca 
jatun mandajta, cambaj maquita chutashpa huañuchinataca, ¿imashpata na 
manllarcangui?— nircami. 
15Shina nishca jipami Davidca, paita servij shuj runata cayashpa: —Cai runata 
huañuchigri— nirca. Shina nijpimi chai servij runaca, chugrichishpa 
huañuchirca. 
16Davidca, paitaca cashnami nirca: —Cambaj yahuarca, cambaj jahuallata 
cachun. Cambaj shimihuanllatami, can llaquichi tucungapaca: ‘Mandaj Dios 
agllashpa churashca jatun mandajtaca, ñucami huañuchircani’ nishpa 
villahuarcangui— nircami. 

Davidca Saulmandapash, Jonatanmandapashmi yarishpa yarishpa huacashca 

17Saulpash, Saulpaj churi Jonatanbash huañushcamandami, Davidca yarishpa 
yarishpa huacashpandi, cashna candajurca. 
18Chaitaca: “Judá aillu puracunamambash yachachinami” nircami. Ricuichi, 
cai candanaca, Jaser nishca libropimi, escribishca tiajun: 
19“¡Israel llactapaj juyailla runacunaca, cambaj urcucunapaj jahuapillatamari 
huañushca! ¡Shinlli runacunaca, llaquinayaitamari huañushpa urmashca! 
20Filisteocunapaj ushicuna ama cushijuchun, circuncisión nishcata na 
rurashcacunapaj ushicuna ama cushijushpa fahuanajuchunga, Gat pueblopica 
na villanachu canguichi. Asacalón pueblopaj plazacunapipash, na villanachu 
canguichi. 
21Gilboa shuti urcucunalla, cangunapica asha paramullapash, ima tamiallapash 
ama urmachun. Diosman imata carangapajpash, chai alpacunapica ama 
fucuchun. Chaipimi, shinlli runacunapaj jarcarina escudocunapash shitai 
tucurca. Saulpaj escudopash, aceitehuan na javishcashnami tucurca. 
22Jonatanbaj arcoca, huañushcacunapaj yahuar illaj, shinlli runacunapaj vira 
illajca, na tigramunllu carca. Saulpaj espadapash, yangapachaca na 
tigramunllu carca. 
23Saulpash, Jonatanbash, ninandami juyarin carca. Paicunapaj causaipica, na 
shicanyarircachu. Paicunaca, huañushpapash na shicanyashcachu. Jatun 
angatapash yali, ñapash calpajcunami carca. Leongunatapash yali 
shinllicunami carca. 
24Israel huarmicunalla, Saulmandaca huacaichiyari. Paimi, juyailla morado 
churajunacunata cushijuihuan cangunaman churachin carca. Cangunapaj 
churajunatapash, orota churashpami, juyaillaguta rurachin carca. 
25¡Shinlli runacunaca, llaquinayaitamari macanajunajuj chaupipica, 
huañushpa urmashca! ¡Jonatanbash, cambaj urcucunapimari huañushca! 

26Ñuca huauqui Jonatanlla, canmandaca ninan llaquimi cani. Ima 
mishquillagutapash yali mishquigumi carcangui. Cambaj juyaica, 
huarmicunapaj juyaitapash yali juyaillagumi carca. 
27¡Shinlli runacunaca, llaquinayaitamari huañushpa urmashca! ¡Jatun 
macanajuipi macanajunacunapash tucurishcamari!” nijurcami. 

2 Samuel 2 

Davidtaca, Judá llactapaj jatun mandaj cachunmi churashca 

1Chai jipami, cashna tucurca: Davidca, Mandaj Diostami cashna nishpa 
tapurca: —Judá llactapi tiaj maijan pueblomambash, ¿vichai rinallachu 
capani?— nishpa tapujpimi, Mandaj Diosca: —Ari, vichai rilla— nirca. Shina 
nijpimi, Davidca: —¿Maimanda vichai ripasha?— nishpa cutin tapujpi: —
Hebrón puebloman ri— nirca. 
2Shina nijpimi Davidca, paipaj ishcandi huarmicunandi, chaiman vichai rirca. 
Jezreel pueblomanda Ahinoam shuti huarmindi, Carmel shuti pueblomanda 
Nabal shuti runa huañujpi pai cazarashca Abigail huarmindimi rirca. 
3Shinallata Davidca, paihuan purij runacunatapash paicunapaj 
familiacunandimi pusharca. Paicunapashmi, Hebrón pueblo ladollapi tiaj 
pueblocunapi causanajurca. 
4Judá llacta runacunaca chaiman shamushpami, Judá aillupajllata jatun 
mandaj cachun Davidtaca, aceiteta talishpa javinajurca. Shinallata: “Galaad 
llactapi tiaj Jabes shuti pueblomanda runacunami, Saúl huañujpica 
pambashca” nishpami, Davidman villanajurca. 
5Shina villajpimi Davidca, Galaad llactapi tiaj Jabes shuti pueblopi 
causajcunaman, cashna nichun villaj runacunata cacharca: “Cangunata mandaj 
Saulta chashna llaquishpa pambashcamandaca, Mandaj Diosca cangunatapash 
bendiciapachun. 

6Cunanga, Mandaj Diosca cangunatapash chashnallata llaquishpa, imatapash 
pactachipachun. Canguna caita rurashcamandaca, ñucapash alitallami 
cangunamambash rurasha. 
7Cunanga, cangunapaj maquipash ashtahuan shinlli tucushpa, na manllashpa 
shayarichiyari. Cangunata mandaj Saúl huañujpipash, Judá aillu runacunaca 
ñucatami, paicunapaj jatun mandaj cachun, aceiteta talishpa javihuarca” 
nichunmi cacharca. 
Davidpaj soldadocunahuan, Saulpaj familiacunahuan macanajushcatami villajun 

8Saulpaj soldadocunata mandaj, Ner shuti runapaj churi, Abner runaca, Saulpaj 
churi Is-boset shuti runata japishpami, Mahanaim shuti puebloman aparca. 
9Chaipimi Galaad llactatapash, Gesuri shuti llactatapash, Jezreel pueblotapash, 
Efraín llactatapash, Benjamín llactatapash, shinallata tucuilla Israel 
llactatapash jatun mandaj cachun churarca. 
10Saulpaj churi Is-boset shuti runaca, chuscu chunga huatata charishpami, 
Israel llactataca mandai callarirca. Paica, ishcai huatacamanllami mandajurca. 
David mandajujtaca, Judá aillu runacunallami catinajurca. 
11Davidca, canchis huata sucta quillatami, Judá aillu runacunataca, Hebrón 
pueblopi mandajurca. 
12Ner shuti runapaj churi Abnerca, Mahanaim shuti pueblomandami, Saulpaj 
churi Is-boset shuti runata servijcunandi, Gabaón shuti puebloman llujshishpa 
rirca. 
13Sarvia shuti huarmipaj churi Joab runapash, Davidta servijcunapash, Hebrón 
pueblomanda llujshishpa rishpaca, Gabaón pueblo ladopi cuchayashca yacu 
ladopimi tuparinajurca. Chaipi tuparishpami shujcunaca, cuchayashca yacu 
chai ladoman, caishujcunaca chaishuj ladoman shayarinajurca. 
14Chaipimi Abner runaca, Joab runataca: —Ñucanchi ñaupajpi shayarishpa 
macanajungapaj, chairalla viñai runacuna jatarichun— nijpi, Joab runaca: —
Jatarichi— nirca. 

15Shina nishca jipami, Benjamín aillu puramanda Saulpaj churi Is-boset 
runapaj ladoca, chunga ishcai runacuna shayarirca. Shinallata Davidta 
servijcunamandapash, chunga ishcaillatami shayarirca. 
16Chaipimi paicunaca, fiñarij purallata umamanda japirishpa, shinallata 
espadatapash fiñarij purallata paicunapaj vijsa ladopi satirishpa, tucuicuna 
huañushpa urmanajurca. Chaimandami chai pambataca, “Helcat-hazurim” 
nishpa shutichirca. Chaica, Gabaón pueblopimi tiajun. 
17Chai punllapi macanajuica, shinllipachami carca. Chaipimi Abner 
runatapash, Israel runacunatapash Davidta servijcunaca misharca. 
18Sarvia shuti huarmipaj quimsandi churicunapashmi, chaipi carca. Paicunaca 
Joab, Abisai, Asael shutimi carca. Chai Asael runaca, pambapi causaj 
tarugashnami calpangapaca alipacha carca. 
19Shina cashpami Asael runaca, Abner runataca ali ladomambash, lluqui 
ladomambash na anchurishpa, ninandapacha calpashpa catijurca. 
20Shina catijujpimi, huashaman tigrarishpa Abner runa ricushpaca: —¿Nachu 
canga, Asael cangui?— nijpi paica: —Ari— nirca. 
21Shina nijpimi Abner runaca, cashna nirca: —Ali ladoman cashpa, lluqui 
ladoman cashpapash anchuri. Chai jipaca, maijan runata cashpapash japishpa, 
pai ima charishcacunatapash quichushpa apailla— nircami. Shina nijpipash 
Asael runaca, paita catijushcamandaca na anchuringapaj munarcachu. 
22Chaimandami Abner runaca, Asael runataca cutin cashna nirca: —Ñuca 
ladomanda anchuri. Huañungacaman canda ñuca chugrichishpaca, cambaj 
huauqui Joab runapaj ñaupajpica, ima ñavita ricurigrisha— nircami. 
23Shina nijujpipash, na anchuringapaj munajpimi Abner runaca, lanza 
filohuan, picha costillas ladopi huashaman yalijta tujsirca. Shinamandami, 
chaipillata huañushpa urmarca. Asael runa huañushpa urmashca ñandallata 
tucui shamujcunaca, tucuicunami shayarishpa ricunajurca. 

24Ashtahuangarin Joab shuti, Abisai shuti runacunaca, Abnerta catishpa 
rinajurcallami. Gía shuti pueblo chimba purapi tiaj Amma shuti lomaman 
chayajpimi, indi huashajurca. Chai Gía shuti puebloca, Gabaón shuti jichushca 
pamba ñan ladopimi. 
25Chaipimi, Benjamín llacta runacunaca, Abner runata catishpa rishpa shujllapi 
tandanajushpa, shuj loma jahuapi shayarinajurca. 
26Chai pushtumandami Abner runaca, Joab runataca cashna nishpa caparirca: 
—¿Espadahuan tucuchishpa catijugringuillachu? Cai macanajui tucurishca 
jipaca, ¿llaquicunalla tianataca nachu yachangui? ¿Ima horascamanda cambaj 
gentecunataca, paicunapaj huauquicunata llaquichishpa catinata saquishpa 
tigramuchun mandagringui?— nircami. 
27Shina nijpimi Joab runaca, cashna nirca: —Taita Diosca causajumbachami. 
Can jariyashpa na rimashca cajpica, gentecunaca cunan tutamandallatami 
paicunapaj huauquicunata catinataca, saquinman carca— nircami. 
28Shina nishca jipami Joab runaca, cachuta huacachirca. Chaita gentecuna 
uyashpami, tucuilla shayarirca. Chaimandaca, na ashtahuan israelcunata 
llaquichishpa catircachu. Macanajuitapash na ashtahuan macanajurcachu. 
29Abner runaca, paipaj runacunandimi, Arabá shuti jichushca pambata tucui 
tuta rinajurca. Jordán yacuta chimbashpaca, Bitrón shuti tucuilla pambata 
yalishpami, Mahanaim puebloman chayagrirca. 
30Joab runapash, Abner runata catijushcata saquishpa tigrarcallami. Shina 
tigrashpaca, tucuilla gentecunata tandachishpa ricushpami, Davidta servij 
chunga pusaj runacunapash, Asael runapash illashcata ricujurca. 
31Ashtahuangarin Davidta servijcunaca, Benjamín aillu puracunatapash, 
Abnerpaj runacunatapash, quimsa patsaj sucta chunga runacunatami 
chugrichishpa huañuchirca. 

32Asael runataca, Belén puebloman apashpami, paipaj taitata pambana utujupi 
pambarca. Chai jipaca Joab runapash, paipaj runacunapash tucui tuta 
rinajushpallatami, punllayangacaman Hebrón shuti puebloman chayarca. 

2 Samuel 3 

1Saulpaj familiacunahuan, Davidpaj familiacunahuanga, unaitami 
macanajushpa causarca. Shina cajpipash Davidpaj familiacunaca, ashtahuanmi 
shinlliyashpa catinajurca. Ashtahuangarin Saulpaj familiacunaca, ushai illajmi 
tucunajurca. 

Hebrón shuti pueblopipashmi, Davidca churicunata charishca 
(1 Crón. 3:1-4) 

2Hebrón shuti pueblopi huacharishca Davidpaj churicunaca, caicunami: Punda 
churica, Jezreel pueblomanda Ahinoam shuti huarmipaj churimi carca. Paica, 
Amnón shutimi carca. 
3Jipa churica, Carmel shuti pueblomanda Nabal shuti runa huañujpi David 
cazarashca Abigail shuti huarmipaj churimi carca. Paica, Quileab shutimi 
carca. Ishcaipaj cati churica, Gesur shuti pueblota jatun mandaj Talmai shuti 
runapaj ushi Maaca shuti huarmipaj churimi carca. Paica, Absalón shutimi 
carca. 
4Quimsapaj cati churica, Haguit shuti huarmipaj churimi carca. Paica, Adonías 
shutimi carca. Chuscupaj cati churica, Abital shuti huarmipaj churimi carca. 
Paica, Sefatías shutimi carca. 
5Pichapaj cati churica, Egla shuti huarmipaj churimi carca. Paica, Itream 
shutimi carca. Egla shuti huarmipash, Davidpaj huarmillatami carca. Cai 
churicunatami Davidca, Hebrón pueblopi causajushpaca charirca. 

Abner runaca, Davidhuan tandanajungapajmi ari ninajushca 

6Saulpaj familiacunahuan, Davidpaj familiacunahuan macanajushpa 
catinajujpillatami, cashna tucurca: Abner runaca shinlli tucushpami, Saulpaj 
huasi ucu purataca pushajurca. 

7Saulca, Aja shuti runapaj ushi, Rizpa shuti caishuj huarmitami charishca 
carca. Chai huarmimandami, Is-boset runaca: —¿Imashpata ñuca taitapaj 
caishuj huarmipi chayarcangui?— nishpami, Abner runata rimarca. 
8Is-boset runa chashna rimajpimi, Abner runaca ninanda fiñarishpa, cashna 
nijurca: —¿Ñucaca, Judá llactapi causajcunapaj alcu umashnachu cani? 
Ashtahuangarin ñucami, cambaj taita Saulpaj huasi ucu puratapash, paipaj 
huauquicunatapash, paipaj cumbacunatapash llaquishpa candaca, Davidpaj 
maquipi na churarcani. ¿Cunanga, chai huarmipaj juchamandallachu ñucata 
juchachihuangui? 
9Taita Diosca cashna rurahuachun. Davidman imatalla rurashapacha nishpa, 
Mandaj Dios juramentushcata paihuan ñuca na pactachijpica, ashtahuan 
llaquichihuachun. 
10Saulpaj familiacuna mandajushcata quichushpami, Israel llactatapash, Judá 
llactatapash, Dan pueblomanda callarishpa, Beerseba pueblocaman 
shinllitapacha mandachun, Davidman cugrini— nijurcami. 
11Shina nijpica, Abner runata manllashpami Is-boset runaca, imata 
tigrachitapash na usharca. 
12Shinamandami Abner runaca: “¿Pipajta cai llactaca?” nishpa Davidta 
tapuchun, shuj villajcunata cacharca. Cashnatapashmi nichun cacharca: 
“Ñucahuan ali tucungapaj ari nilla. Ricui, tucui Israel llactataca, ñucallata ñuca 
maquihuan canman tigrachishallami” nichunmi cacharca. 
13Shina nijpimi Davidca, cashna nirca: “Ñucaca, canhuan chaita 
pactachingapaj ari nishami. Ashtahuangarin caitami ningapaj munani: Ñucata 
ricungapaj shamushpaca pundaca, Saulpaj ushi Mical huarmitara pushashpa 
shamuchun” nircami. 
14Chai jipami Davidca, Saulpaj churi Is-boset runata, cashna nichun shuj 
runacunata cacharca: “Ñuca huarmi Micalta tigrachihuai. Paitaca, patsaj 
filisteo runacunata huañuchishpa, paicuna charishca asha aicha carata fitishpa, 
Saulman cushpami cazararcani” nichunmi cacharca. 

15Shina nijpimi Is-boset runaca, Mical huarmita quichumuchun, chai 
huarmipaj cusa Paltiel shuti runapajman cacharca. Chai runaca, Lais shuti 
runapaj churimi carca. 
16Shina quichushpa apamujpimi, paipaj cusaca paipaj huarmita catishpa, 
Bahurim shuti pueblocaman huacai huacai rijurca. Shina catijujpimi, Abner 
runaca: “Tigrashpa rilla” nirca. Shina nijpimi, Paltiel shuti runaca tigrarca. 
17Chai jipami Abner runaca, israelcunata mandaj rucucunahuan cashna nishpa 
parlanajurca: “Cangunaca, pundallatami Davidtaca cangunata jatun mandaj 
cachun munarcanguichi. 
18Cunanga chashna ruraichilla. Mandaj Diosllatami, Davidman cashna nishca: 
‘Ñucata servij Davidpaj maquihuanmi, ñuca agllashca Israel llactataca 
filisteocunapaj maquimandapash, paicunata tucui fiñajcunapaj 
maquimandapash quishpichisha’ nishcami” nishpami parlanajurca. 
19Abner runaca, Benjamín aillu runacunamambashmi parlajurca. Shinallata 
israelcunapaj, tucui Benjamín aillu runacunapaj imalla ali cana cajta 
parlashcatami Abner runaca, Davidman villangapaj, Hebrón shuti puebloman 
rirca. 
20Shinami Abner runaca, ishcai chunga runacunandi, Hebrón pueblopi causajuj 
Davidpajman shamurca. Shina shamujpimi Davidca, Abner runamambash, 
paihuan shamuj runacunamambash, jatun micuita rurarca. 
21Chai jipami Abner runaca, Davidtaca cashna nirca: —Ñuca caimanda 
jatarishpa rishpaca, tucuilla israelcunatami, jatun mandaj ñuca amopajman 
tandachisha. Paicunataca, canhuan ari ninajuchun tandachijpimi, cambaj 
shungupi yarijushcashnallata, mandashpa causangui— nircami. Cayacaman 
nishpa David cachajpimi Abner runaca, pipash na llaquichijpi aliguta tigrarca. 

Joab runami, Abner runata huañuchishca 

22Davidta servijcunapash, Joab runapash macanajuimanda shamushpami, 
imalla tiashcacunata quichushpa apamunajurca. Ashtahuangarin Abner 

runaca, na Hebrón pueblopi Davidhuan carcachu. Paitaca, cayacaman nishpa 
cachajpimi paica, pipash na llaquichijpi aliguta ña rishca carca. 
23Chai jipaca Joab runapash, paihuan purij tucui soldadocunapash chaiman 
chayajpimi, cashna nishpa Joab runaman villanajurca: “Ner shuti runapaj churi 
Abner runami, jatun mandajpajman shamurca. Ña tigrajujpimi jatun mandajca, 
cayacaman nishpa cacharca. Shinamandami, pipash na llaquichijpi aliguta 
tigrarca” ninajurcami. 
24Shina nijpimi Joab runaca, jatun mandajpajman shamushpa cashna nirca: —
¿Imatata rurashcangui? Ricui, Abner runa cambajman shamujpica, ¿imashpata 
richun saquircanguillayari? 
25Ner shuti runapaj churi Abner runataca, canllata rijsinguimi. Paica, canda 
umachingapajllami shamushcanga. Can maiman rishpa, cutin tigramujtapash, 
imatalla rurajtapash ricungapajllami shamushcanga— nircami. 
26Shina nishca jipaca, Davidpaj ñaupajmanda llujshishpami, Abner runata 
catishpa richun, villaj runacunata Joab runaca cacharca. Chai runacunaca, 
yacuta llujchingapaj allashca Sira shuti jatun utuju ladopi Abner runata 
japigrishpami, David na yachajta cutin tigrachimurca. 
27Hebrón puebloman Abner runa tigramujpimi Joab runaca, chai pueblo pungu 
ladoman pacalla parlangapaj jacu nishpa pusharca. Chaipimi, paipaj huauqui 
Asaelta huañuchishcamandaca ninanda fiñarishpa, picha costillas ladopi 
chugrichijpi huañurca. 
28Chaita David jipalla yachashpami, cashna nijurca: “Ner shuti runapaj churi 
Abnerta huañuchishpa yahuarta jichashcamandaca ñucapash, ñuca 
mandajushcapash, Mandaj Diospaj ñaupajpica, causaita causaicaman 
imagutallapash na juchachi tucunachu canchi. 
29Jatun llaquicunaca, Joab runapaj jahuapi, paipaj taitapaj tucuilla huasi ucu 
purapaj jahuapi urmachun. Joab runapaj familia puracunamandaca, yahuar 
llujshijujlla ung:uihuanga, pipash ama illachun. Shinallata lepra 

ung:uihuambash, taunahuan purij suchupash, espadahuan huañuchi tucuj 
runapash, yarjaimanda llaquita apaj runapash ama illachun” nijurcami. 
30Joab runapash, paipaj huauqui Abisai shuti runapashmi, Abner runataca 
huañuchirca. Gabaón shuti pueblopi macanajui tiajpi, paicunapaj huauqui 
Asaelta huañuchishcamandami, chashna huañuchirca. 
31Chaimandami Davidca, Joab runatapash paihuan purij runacunatapash 
cashna nishpa mandarca: “Cangunapaj churajushcacunata liquirichi, cañamuta 
churajushpa huatarichi. Abner huañushcamandaca, ninanda llaquirichi” 
nircami. Abner runata pambangapaj huandushpa rinajujpica, jatun mandaj 
Davidpashmi huashata catijurca. 
32Shina rishpami Abner runataca, Hebrón pueblopi pambarca. Abner runata 
pambashca ladopimi, jatun mandaj Davidca, ninanda caparishpa huacajurca. 
Shinallata tucuilla gentecunapashmi huacanajurca. 
33Jatun mandajca, cashna nishpami Abner runamandaca, yarishpa yarishpa 
huacajurca: “Abnerca, ¿shuj nali runashnachu huañuna carca? 
34Cambaj maquipash, na huatashca carcanguica. Cambaj chaquipipash, na 
grillo nishca jirrucunata churachishca carcanguica. Nalita ruraj runacuna 
japishpa, huañuchijpishnami huañushcangui” nishpami huacajurca. Shinallata 
tucuilla gentecunapashmi, paimandaca cutin huacanajurca. 
35Shina huacajujpillatami, punllapash nara chishajpillata tucuilla gentecuna 
Davidpajman shamushpaca, imagutallapash micupairi ninajurca. 
Ashtahuangarin Davidca, cashna nishpami juramenturca: —Taita Diosca, 
cashnatapacha rurahuachun. Nara indi huashajujpillata tandata cashpa, shuj 
ima micunata cashpapash ñuca micujpica, pai Diosca ashtahuan 
llaquichihuachun— nircami. 
36Shina nishcata tucui gentecuna yachashpami, alimi ninajurca. Jatun mandaj 
David tucui imatalla rurashcatapash, tucuicunami alicachinajurca. 

37Shinamandami tucui Israel gentecunaca, Ner shuti runapaj churi Abner 
runata huañuchinajuchunga, jatun mandajca na mandashcata yacharca. 
38Jatun mandajca, paita servijcunatapashmi cashna nijurca: —Israel llactapi 
alicachi tucushca mandaj cunan huañushpa urmashcataca, ¿nachu 
yachanguichi? 
39Jatun mandaj cachun aceiteta talishca javi tucushca cashpapash, cunanga 
imata ruraitapash na ushanichu. Sarvia shuti huarmipaj churicunaca, ñucapaca 
yapa shinllicunami. Paicuna nalita rurashcamandaca, Mandaj Diospash 
paicuna nalita rurashcashnallata llaquichishpami ali canman— nijurcami. 

2 Samuel 4 

Is-boset shuti runatami huañuchishca 

1Hebrón shuti pueblopi Abner shutita huañuchishcata yachashpami, Saulpaj 
churica ushai illanshna tucurca. Shinallata tucui israelcunami, ninanda 
manllarinajurca. 
2Saulpaj churica, shuhua runacunata mandaj ishcaipura runacunatami 
charirca. Paicunaca, shujca Baana shuti, caishujca Recab shutimi carca. 
Paicunaca, Benjaminbaj mirai Beerot shuti pueblopi causanajuj, Rimón shuti 
runapaj churicunami carca. (Beerot pueblotapash, Benjaminbaj mirai 
purallatami ninajunmi carca. 
3Beerot pueblopi causajcunaca, Gitaim shuti pueblomanda pacajushpa 
rishpami, shuj llactamanda shamushcacunashna, cunan punllacunacaman 
chaipi causanajun). 
4Saulpaj churi Jonatanga, na puri ushaj suchu churitami charirca. Paica, picha 
huatata charijpimi, Saulpash, Jonatanbash huañushcami nishpa, Jezreel 
pueblomanda villaj shamurca. Shinamandami paita viñachij mamaca, paita 
marcashpa pacajushpa calpajurca. Shina ninanda calpajujpimi, huahuaca 
urmarca. Shina urmashpami, paica suchu quedarca. Paica, Mefi-boset shutimi 
carca. 

5Beerot shuti pueblopi causanajuj, Rimón shuti runapaj Recab shuti, Baana 
shuti churicunami, ninandapacha indijui horaspi, Is-boset runapaj huasiman 
rishpa yaicugrirca. Ña micushca jipami, paica paipaj huasi ucupi puñujushca 
carca. 
6Shinallata huasi pungupi cuidaj huarmipash, trigomanda mapata 
anchuchijushpami, puñushpa quedashca carca. Shina puñujujpimi Recab shuti 
runapash, paipaj huauqui Baana shuti runapash, huasiman pacalla yaicurca. 
7Shina yaicujpimi Is-boset runaca, paipaj huasi ucu camapi puñujushca carca. 
Chaipi puñujujpimi chugrichishpa huañuchishpaca, umata fitirca. Chai umata 
apashpami, Arabá shuti pambapi tiaj ñandaca, tucui tuta shamunajurca. 
8Shina shamushpami, Is-boset runapaj umataca, Hebrón shuti pueblopi 
Davidpajman apamurca. Chaipimi, jatun mandaj Davidtaca, cashna ninajurca: 
—Ricui, Saulca canda fiñashpami, huañuchisha nishpa purirca. Chaimandami, 
paipaj churi Is-boset runapaj umataca apamunchi. Mandaj Diosca, ñuca amo 
can jatun mandajta llaquichishcamandami Saultapash, paipaj miraicunatapash 
chashnallata, cunanga llaquichijun— ninajurcami. 
9Shina nijpimi Davidca, Beerot pueblomanda Rimón shuti runapaj churi Recab 
shuti runatapash, paipaj huauqui Baana shuti runatapash cashna nijurca: —
Tucui llaquimanda ñuca almata quishpichij, Mandaj Diosca causajumbachami. 
10Shuj runapash: ‘Ricui, Saulca huañushcami’ nishpami, villaj shamuhuarca. 
Paica, alitami villaj shamuni yashpami, chashna villahuarca. Ashtahuangarin 
chaita villashcamandaca paita japishpami, Siclag shuti pueblopi 
huañuchircani. 
11Cangunacarin nali runacuna cashpami, imatapash cashcatapacha ruraj 
runaguta, paipaj huasi ucu camapi huañuchishcanguichi. Cunanga, paita 
huañuchishpa cangunapaj maquihuan yahuarta jichashcamandaca, ¿nachu 
cangunatapash huañuchina cani? ¿Nachu cangunatapash, cai pachamanda 
anchuchina cani?— nijurcami. 

12Chai jipami Davidca, paita servijcunataca chai runacunata huañuchinajuchun 
mandarca. Chashna mandajpi huañuchishpami maquitapash, chaquitapash 
fitishpa, Hebrón shuti pueblo ladopi tiaj cuchayashca yacu ladopi huarcurca. 
Chai jipaca, Is-boset runapaj umata japishpami, Hebrón pueblopi Abner runata 
pambashca utuju ladopillata pambarca. 

2 Samuel 5 

Davidtaca, Israel llactata jatun mandaj cachunmi churashca 
(1 Crón. 11:1-3) 

1Chai jipami, tucuilla Israel aillucuna, Hebrón shuti pueblopi Davidpajman 
shamushpa, cashna ninajurca: “Ricui, ñucanchica cambaj tullu, cambaj 
aichallatami canchi. 
2Saúl ñucanchita mandajui punda punllacunapipash, israelcunataca canmi 
macanajuiman pushan carcangui. Canllatami cutin pushashpa tigramun 
carcangui. Candaca, Mandaj Diosllatami cashna nirca: ‘Canmi, ñuca agllashca 
israelcunataca michingui. Canmi, Israel llactapica mandangui’ nircami” 
ninajurcami. 
3Israelcunata mandaj rucucuna, Hebrón pueblopi jatun mandajpajman tucuilla 
shamujpimi, jatun mandaj Davidca, Mandaj Diospaj ñaupajpi, paicunahuan 
Hebrón pueblopi ari nijurca. Chaipimi paicunaca, israelcunata jatun mandaj 
cachun Davidtaca, aceiteta talishpa javinajurca. 
4Davidca, quimsa chunga huatata charishpami, mandai callarirca. Paica, 
chuscu chunga huatatami mandajurca. 
5Davidca, Judá llactataca canchis huata sucta quillatami, Hebrón pueblopi 
mandajurca. Shinallata Israel llactatapash, Judá llactatapashmi, quimsa 
chunga quimsa huatacaman Jerusalenbi mandajurca. 

Shinlli torrehuan jarcashca Sion shuti pueblotami, Davidca quichushca 
(1 Crón. 11:4-9) 

6Chai jipami jatun mandaj Davidca, paipaj runacunata pushashpa, Jerusalenbi 
causaj jebuseo nishca runacunahuan macanajungapaj rirca. Paicunami, 
Davidtaca cashna ninajurca: “Canga, caiman yaicumuitaca, na ushanguichu. 

Can ama caiman yaicumuchunga ñausacuna, suchu runacunami jarcanga” 
ninajurcami. (Paicunaca, Davidca na caiman yaicumui ushangachu yashpami, 
chashna ninajurca). 
7Shina ninajujpipash Davidca, shinlli torrehuan jarcashca Sion pueblotaca 
quichurcallami. Chai puebloca, Davidpaj pueblomi. 
8Chai punllapillatami Davidca, cashna nirca: “Jebuseocunata huañuchingapaj 
tucuilla rijcunaca, yacu rijuj larca ucuta vichai rishpa, David ninanda na 
ricunayachij suchucunatapash, ñausacunatapash huañuchigrichi” nircami. 
Chaimandami: “Ñausapash, suchupash Diospaj huasiman yaicuitaca na 
ushangachu” ninajun carca. 
9Davidca, shinlli torrehuan jarcashca chai pueblopi causai callarishpami, 
“Davidpaj Pueblo” nishpa shutichirca. Shinallata Milo nishca pushtumanda 
callarishpami, pai mandashpa tiajuj huasicaman, shuj jatun pircata muyundi 
rurachirca. 
10Davidca, ashtahuan ñaupajman rishpami, jatunyachi tucujurca. Tucuita 
Mandaj Taita Diosmi, paihuan carca. 

Hiram shuti runaca, paipaj randi parlajcunatami Davidpajman cachashca 
(1 Crón. 14:1-2) 

11Tiro shuti pueblota jatun mandaj Hiram shuti runaca, paipaj randi 
parlajcunatami, Davidpajman cachamurca. Shinallata cedro caspicunatapash, 
carpinterocunatapash, rumita juyaillata rurashpa imatalla rurajcunatapashmi 
cachamurca. Paicunami, Davidpaj huasitaca rurarca. 
12Chaita ricushpami, israelcunata jatun mandaj cachunga, Mandaj Diosllata 
shinllitapacha churashcata Davidca yacharca. Shinallata Dios agllashca 
israelcunata juyaimandaca, pai mandanata jatunyachishcatapashmi yacharca. 

Jerusalenbi David charishca churicunamandami villajun 
(1 Crón. 3:5-9; 14:3-7) 

13Davidca, Hebrón shuti pueblomanda shamushpaca, ashtahuan caishuj 
huarmicunahuambash, Jerusalenbi causaj huarmicunahuambashmi cazararca. 



967 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

Chai huarmicunahuanmi churicunatapash, ushicunatapash, ashtahuan 
charirca. 
14Jerusalenbi pai charishca churicunapaj shuticunaca, caicunami: Samúa, 
Sobab, Natán, Salomón, 
15Ibhar, Elisúa, Nefeg, Jafía, 
16Elisama, Eliada, Elifelet shuticunami carca. 

Davidmi, filisteocunata mishashca 
(1 Crón. 14:8-17) 

17Israelcunata jatun mandaj cachun, Davidta aceiteta talishpa javishcata 
filisteocuna uyashpami, tucuilla filisteocuna, Davidta mascangapaj vichai 
shamunajurca. Chaita David yachashpami, jatun pircahuan jarcashca ucupi 
pacajungapaj urai rirca. 
18Filisteocuna shamushpaca, Refaim shuti pugru pambapimi, pamba junda 
tianajurca. 
19Chaimandami Davidca, Mandaj Diostaca cashna nishpa tapurca: —
¿Filisteocunahuan macanajungapaj, vichai rinallachu capani? ¿Paicunataca, 
ñuca maquipi churanachu cangui?— nircami. Shina nijpimi Mandaj Diosca, 
Davidtaca: —Rilla, filisteocunataca cambaj maquipi churashapachami— nirca. 
20Shina nijpimi Davidca, Baal-perazim shuti pambaman shamurca. Davidca, 
chaipi filisteocunahuan macanajushpa mishashpami, cashna nirca: “Mandaj 
Diosca, ñucata fiñajcunataca jatun yacu apanshnami, ñuca ñaupajpica 
tucuchirca” nishpami, chai pambataca, “Baal-perazim” nishpa shutichirca. 
21Filisteocunaca, paicunapaj yanga dioscunata saquishpami rinajurca. 
Chaicunatami Davidpash, paipaj runacunapash rupachinajurca. 
22Filisteocunaca, Refaim shuti pugru pambaman cutin tigramushpami, pamba 
junda tianajurca. 

23Chaimandami Davidca, Mandaj Diosta cutin tapujpi cashna nirca: —Ama 
vichai ringuichu, ashtahuangarin huashata muyushpa, bálsamo nishca 
yuracunapaj chimba purata, paicunapajman shamungui. 
24Bálsamo nishca fanga jahuata purinshnalla uyarijpica, macanajungapaj 
llujshinguilla. Mandaj Dios ñucami, chai filisteo soldadocunata chugrichishpa 
huañuchingapaj ñaupasha— nircami. 
25Shina nijpimi Davidca, Mandaj Dios mandashcashnallata chashna rurashpa 
filisteocunataca, Geba shuti pueblomanda Gezer shuti pueblocaman 
huañuchijurca. 

2 Samuel 6 

Davidca, Diospaj arcataca Jerusalenmanmi apangapaj munashca 
(1 Crón. 13:5-14) 

1Davidca, macanajungapaj agllashca israelcunatami, tucuillata cutin 
tandachirca. Paicunaca, quimsa chunga huaranga runacunami carca. 
2Chai jipami Davidca, tucuilla paipaj runacunandi, Taita Diospaj arcata 
apamungapaj, Judá llactapi tiaj Baala shuti pueblomanda llujshishpa rirca. 
Chai arcapimi, tucuita Mandaj Diospaj shutipi imata cashpapash mañan carca. 
Paica, querubín nishcacunapaj chaupipimi causajun. 
3Taita Diospaj arcataca, shuj mushuj carretapi churashpami, Abinadab shuti 
runapaj huasimanda apamurca. Paipaj huasica, shuj lomapimi shayajurca. Chai 
mushuj carretataca, Abinadab shuti runapaj Uza shuti, Ahío shuti churicunami 
ñaupashpa rinajurca. 
4Abinadab runapaj huasimanda, Taita Diospaj arcata apashpa rinajujpica, Ahío 
shuti runami ñaupashpa rijurca. Chai huasica, lomapimi shayajurca. 
5Davidca, tucuilla israelcunandimi, haya shuti yuramanda caspita rurashca 
tocanacunata tocashpa, Mandaj Diospaj ñaupajpi danzashpandi rinajurca. 
Paicunaca arpacunata, salteriocunata, panderocunata, gaitacunata, 
cimbalocunata tocashpami rinajurca. 

6Nacón shuti runapaj trillana pambaman chayashpaca, huagracuna nitijajpimi 
Uza shuti runaca, paipaj maquita chutashpa Taita Diospaj arcata charirca. 
7Chaimandami Mandaj Diosca, Uza shuti runahuanga nina japirinshna, 
ninanda fiñarirca. Urmanata manllashpa charirishcamandami, Taita Dios 
huañuchijpi, Taita Diospaj arca ladollapita huañurca. 
8Uza shuti runata, Mandaj Dios chashna huañuchishcamandami, Davidca 
ninandapacha llaquirirca. Chaimandami chai pambataca, “Pérez-uza” nishpa 
shutichirca. Chai pambaca, cunangamanmi chai shutillata. 
9Chai punllapica Davidca, Mandaj Diosta ninandapacha manllashpami: 
“Mandaj Diospaj arcataca, ¿imashnata ñucapajman apamushayari?” nirca. 
10Davidca, Mandaj Diospaj arcata paipaj puebloman na apamungapaj 
munashpami, Gat pueblomanda Obed-edom shuti runapaj huasiman apachun 
mandarca. 
11Mandaj Diospaj arcapash, Gat shuti pueblomanda Obed-edom shuti runapaj 
huasipica, quimsa quillacamanmi tiajurca. Chaimandami Mandaj Diosca, 
Obed-edom shuti runatapash, tucui paipaj huasi ucu puratapash bendiciarca. 

Davidca, Jerusalenmanmi Diospaj arcata apamushca 
(1 Crón. 15:1—16:6) 

12Cashna nishpami, jatun mandaj Davidman villanajurca: “Obed-edom shuti 
runapaj huasipi Taita Diospaj arca tiajushcamandami, Mandaj Diosca paipaj 
huasi ucu puratapash, pai imatalla tucui charishcatapash bendiciashca” 
ninajurcami. Shina villajpimi Davidca, Obed-edom shuti runapaj huasiman 
rishpa, Taita Diospaj arcataca, cushijushpa Davidpaj puebloman aparca. 
13Taita Diospaj arcata apashpa rijcuna suctata pasujhuanmi, paica shuj 
huagrata, virayashca shuj jari llamata, Diosman cushpa huañuchijurca. 
14Davidca, tucui ushaihuanmi Mandaj Diospaj ñaupajpi danzajurca. Davidca, 
linota rurashca efod nishcata churajushcami carca. 
15Shinami Davidpash, tucuilla israelcunapash, Mandaj Diospaj arcataca, 
ninanda cushijushpa caparishpa, trompetacunata huacachishpa apanajurca. 

16Mandaj Diospaj arcapash, Davidpaj puebloman ña chayajpimi, Saulpaj ushi 
Mical huarmica, ventanamanda chapajurca. Chaimanda chapajushpami, jatun 
mandaj Davidtaca fahuashpa danzashpa, Mandaj Diospaj ñaupajpi shamujujta 
ricurca. Chaita ricushpami, paipaj shungupica nalicachirca. 
17Mandaj Diospaj arcataca, David rurachishca carpapimi, maipi churana 
cashcapillata chaupi ucupi churanajurca. Chaipimi Davidca, Diosman 
animalcunata cushpa huañuchishpa tucuillata rupachirca. Shinallata paihuan 
ali cangapaj, shuj caranacunatapashmi, Mandaj Diospaj ñaupajpi carajurca. 
18Diosman cushpa tucuillata rupachinatapash, paihuan ali cangapaj 
caranacunatapash carashca jipami, Davidca gentecunataca, tucuita Mandaj 
Diospaj shutipi bendiciarca. 
19Chai jipami tucui gentecunaman, ashtaca tandanajushca tucui 
israelcunamanga jaricunamambash, huarmicunamambash tucuimanllata shuj 
tandata, asha fiti aichata, uvasta chaquichishpa rurashca shuj tandata cararca. 
Shina carajpica, tucuilla gentecuna paicunapaj huasiman rircallami. 
20Chai jipami Davidca, paipaj familiacunata bendiciangapaj tigrarca. Mical 
huarmica, Davidta tuparingapaj llujshishpami, cashna nirca: —¡Cunanga, 
israelcunata jatun mandajca, paita servij huarmicunapaj, servij jaricunapaj 
ñaupajpi, maijambash pingai illaj runashna, churajunata llujchirishpa 
danzajushpaca, alicachi tucushcamari!— nircami. 
21Shina nijpimi Davidca, Mical huarmitaca cashna nijurca: —Mandaj Diospaj 
ñaupajpimi danzajurcani. Paimi ñucataca, cambaj taitapaj randi, cambaj 
tucuilla familiapaj randi, pai Mandaj Dios agllashca israelcunata mandachun 
churahuarca. Chaimandami, Mandaj Diospaj ñaupajpica danzajushalla. 
22Can nalicachishpa ricuna cajpipash, cunanmandacarin ashtahuanmi 
imapajpash na valinshna tucusha. Shina cashpapash can nijushcashnami, chai 
servij huarmicunapaj ñaupajpica, ashtahuan alicachi tucusha— nijurcami. 
23Chaimandami Saulpaj ushi Mical huarmica, pai huañuna punllacaman 
huahuacunataca na tarirca. 

2 Samuel 7 

Taita Diosca, Davidhuanmi ari ninajushca 
(1 Crón. 17:1-27) 

1Muyundi llactacunapi causanajuj tucuilla paita fiñajcunamanda Mandaj Dios 
samachijpimi, jatun mandaj Davidca pai mandashpa tiajuna huasipi 
causajurca. Chaipimi cashna tucurca: 
2Jatun mandaj Davidca, Dios ima nishcata villaj Natán runatami, cashna nirca: 
—Ricui, ñucaca cunanga cedro caspihuan rurashca huasipimi causajuni. 
Ashtahuangarin Taita Diospaj arcarami, cortinacunahuan quilpashca 
chaupipilla tiajun— nircami. 
3Shina nijpimi Natán runaca, jatun mandajtaca cashna nirca: —Cambaj 
shungupi imata yarijushcata rurangapaj rilla, Mandaj Diosca canhuanmi— 
nircami. 
4Chai tutallatami, cashna tucurca: Mandaj Diosmi, Natán runaman cai 
shimicunata, cashna nishpa villajurca: 
5“Ñucata servij Davidpajman rishpa, cashna nigri: Mandaj Diosca cashnami 
nin: ‘Ñuca causana huasitaca, ¿canllu shayachina cangui? 
6Ñucaca, israelcunata Egiptomanda llujchimushca punllamandapacha 
cunangaman, napacha huasicunapica causashcanichu. Ashtahuangarin yanga 
carpapi, jatun carpapimi causajurcani. 
7Tucui israelcunahuan, cai tucui huatacunata purijushpapash, ¿maijan Israel 
aillutapash imatallapash nishcanichu? Ñuca agllashca israelcunata pushachun, 
ñuca churashca runacunatapash: ¿Imashpata cedro caspihuan huasita ñucaman 
na ruranguichi nishpa tapushcanichu? 
8Cunanga, ñucata servij Davidtaca cashna ningui: Tucuita Mandaj Diosca, 
cashnami nin: Ñucami, candaca llama corralta cuidanamandapash, 
llamacunata michishpa catinamandapash llujchishpa, ñuca agllashca 
israelcunata mandachun churarcani. 

9Shinallata can maita purijpipash, canhuanmi carcani. Canda ñaupashpa 
rishpami, canda fiñajcunatapash tucuillata tucuchircani. Candaca, imashnami 
cai pachapica tucuicuna rijsishca runacuna tian, chashnallatami candapash 
tucuicuna rijsishca cachun churarcani. 
10Shinallata ñuca agllashca israelcuna causachunga, ñucami shuj llactata 
agllashpa tarpunshna churasha. Chai llactamandaca, ima horapash pipash na 
ashtahuan anchuchingachu. Chaipica, nali runacunapash callari 
punllapishnaca na ashtahuan llaquichingachu. 
11Ñuca agllashca israelcunata mandachun juezcunata churashca 
punllacunamandapachami llaquichinajurca. Cunanga candaca, canda tucui 
fiñajcunamanda samachishami. Shinallata cambaj huasi ucu purapash, 
mandajcuna cachun ñucallata churanata can yachachunmi, Mandaj Dios 
ñucallata villani. 
12Can huañuna punllacuna chayajpi huañushpa, cambaj taitacunahuan 
tandanajujpipash, cambaj churicunamanda shujtami, can mandajushca 
llactapica shinllitapacha churasha. 
13Paimi, ñuca shutipi mañana huasitaca shayachinga. Shinallata pai 
mandashpa tiarinatapash, ñucami causaita causaicaman shinllitapacha 
churasha. 
14Ñucaca, paipaj taitami casha. Paica, ñuca churimi canga. Pai ima nalita 
rurajpipash, runacuna varahuan llaquichinshnami llaquichisha. Huañuna 
aichayu runacuna astinshnami llaquichisha. 
15Shina cashpapash ñucaca, paitaca llaquijushallami. Paitaca, Saulta llaquinata 
saquishcashnaca na saquishachu. Saultaca, cambaj ñaupajpillatami 
anchuchircani. 
16Shinallata cambaj miraicunapash, can mandajushca llactapash, ima horapash 
na tucurichunmi, cambaj ñaupajpillata shinllitapacha churasha. Can 
mandashpa tiarinapash na tucurishpami, causaita causaicaman tianga’ ninmi 
nigri” nishpami villajurca. 

17Natán runaca, imashna tucuita pai uyashcashnallata, imashna muscuipishna 
ricushcashnallatami, tucuita chashnatapacha Davidman villarca. 
18Chaita villajpimi jatun mandaj Davidca, Mandaj Diospaj ñaupajman 
yaicushpa cashna nijurca: “Mandaj Jatun Dioslla. Ñucata caiman 
pushamungapaca ñucapash, ñuca huasi ucu purapash, ¿imata canchiyari? 
19Mandaj Jatun Dioslla. Chaita rurashami nijushcapash, cambaca ashallami 
ricurin. Shinallata canda servij ñucapaj huasi ucu puracuna jipa punllacunapi 
imashna canamandapashmi villachishcangui. Mandaj Jatun Dioslla. ¿Maijan 
runapash, canshna rurai ushanllu? 
20David ñucaca canhuanga, ¿imatata ashtahuan parlai ushapashayari? Mandaj 
Taita Dioslla, canda servijtaca canllata rijsihuanguimi. 
21Cai tucui jatun ruranacunataca, can nishcashnallata, cambaj shungupi 
yarishcashnallata rurashpami, canda servij ñuca yachachunga 
villahuashcangui. 
22Shina cashcamanda Mandaj Taita Dioslla, canllatami jatunyachi 
tucushcangui. Shina cashcamanda ñucanchi rinrihuambacha tucuita imashna 
uyashcashnallata, canshnaca pipash na tianllu. 
23Shinallata cai pachapica, ¿pita can agllashca gentecunashnaca tian? ¿Pita 
Israel llactashna, shuj llactaca tian? Can Taita Diosllatami, cambaj 
agllashcacuna cachun, tucui llactacunapi rijsishca cachun llujchimushcangui. 
Paicunapaj ali cachun jatun manllarinayaicunata rurangapajmi 
llujchimushcangui. Canga juyashpallami, Egiptomandapash, shuj 
gentecunapajmandapash, chai gentecunapaj dioscunapajmandapash, 
cambajlla cachun llujchimushcangui. 
24Can agllashca israelcunataca, canmi causaita causaicaman cambajlla cachun 
churarcangui. Shina churashpami, can Mandaj Diosca, paicunapaj Taita Dios 
tucurcangui. 

25Cunanga, Mandaj Taita Dioslla, canda servij ñucamambash, ñuca 
miraicunamambash, imatalla rurasha nishcataca, causaita causaicaman 
shinllitapacha rurapangui. Imaguta can rurasha nijushcatapash rurapailla. 
26Cambaj shutica, causaita causaicaman jatunyachi tucushca cachun. 
Shinallata: ‘Tucuita Mandaj Diosmi, israelcunapaj Taita Dios’ ninajuchun. 
Canda servij Davidpaj huasi ucu purapash, cambaj ñaupajpica shinlli cachun. 
27Tucuita Mandaj, israelcunapaj Taita Dios canllatami, canda servij ñucapaj 
rinripi uyajta: ‘Cambaj miraicunataca, mandajcuna cachunmi churasha’ nishpa 
villahuarcangui. Chaimandami canda servij ñucaca, cambaj ñaupajpi cashna 
mañajungapaca, ñuca shungupi shinlli tucui ushashcani. 
28Cunanga, Mandaj Taita Dioslla, canllami Taita Dios cangui. Can imata 
nishcapash, na llullachu. Chaimandami canda servij ñucamanga, cashna 
juyaillaguta rurashapacha nihuarcangui. 
29Cunanga, canda servij ñucapaj huasi ucu purataca, causaita causaicaman 
cambaj ñaupajmanda ama anchurichun, alicachishpa bendiciapailla. Mandaj 
Taita Dios, canllatami shina nircangui. Can bendiciajpimi, canda servij ñucapaj 
huasi ucu puracunaca, causaita causaicaman bendiciai tucunajunga” 
nijurcami. 

2 Samuel 8 

Davidca, ashtahuan caru llactacunacamanmi mandajushca 
(1 Crón. 18:1-13) 

1Chai jipami, cashna tucurca: Davidca, filisteocunata mishashpami, 
cazuchishpa charirca. Meteg-ama shuti pueblotapashmi, filisteocunapaj 
maquimanda quichurca. 
2Shinallata Moab llactapi causajcunatapash mishashpami, alpapi sirichishpa 
cabiahuan medirca. Cabiahuan ishcaita quinrai medishca pushtupi 
sirinajujtaca huañuchircallami. Cabiahuan shujguta quinrai medishca pushtupi 
sirinajujtaca, na huañuchishpami saquirca. Shinami moabitacunaca, Davidpaj 
servij tucushpa, impuestotapash cushpa causanajurca. 

3Shinallata Soba shuti llactata jatun mandaj Hadad-ezer shuti runatapashmi 
misharca. Paica, Rehob shuti runapaj churimi carca. Paitaca, Eufrates yacu 
ladolla llactata cutin japingapaj rishpami misharca. 
4Davidca paicuna puramandaca, caballopi purij huaranga canchis patsaj 
soldadocunata, chaquilla purij ishcai chunga huaranga soldadocunatami 
japirca. Shinallata macanajuna tucuilla carretacunata aisaj caballocunapaj 
cunguri angucunatapashmi fitirca. Shina rurashpapash patsaj carretacunata 
aisangapaca, pactana caballocunatami saquirca. 
5Soba shuti llactata jatun mandaj Hadad-ezer shuti runata ayudangapajmi, 
Damasco pueblopi causaj siriocunaca shamurca. Davidca, chai siriocunataca 
ishcai chunga ishcai huaranga runacunatami chugrichishpa huañuchirca. 
6Chai jipami Davidca, Siria llactapi tiaj Damasco pueblopica, cuidaj 
soldadocunata churarca. Shinamandami siriocunaca, Davidpaj servijcuna 
tucushpa, impuestotapash cushpa causanajurca. Mandaj Diosca, David maipi 
macanajungapaj rijpipash, mishachijllami carca. 
7Davidca, Hadad-ezer shuti runata servijcuna apashpa purij jarcarina oro 
escudocunatapashmi japishpa, Jerusalenman apamurca. 
8Shinallata Hadad-ezer shuti runa mandajushca Beta shuti, Berotai shuti 
pueblocunamandapashmi, jatun mandaj Davidca, ashtaca broncecunata 
japirca. 
9Hamat shuti pueblota jatun mandaj Toi shuti runaca, Hadad-ezer shuti 
runapaj tucuilla soldadocunata, David mishashcatami yacharca. 
10Hadad-ezer runataca, macanajushpa mishashcamandami Toi shuti runaca, 
alillachu capangui nishpa cushijuihuan bendiciachun, paipaj churi Joram shuti 
runata, jatun mandaj Davidpajman cachamurca. Toi shuti runapashmi, Hadad-
ezer runahuan macanajushpa causajurca. Joram shuti runaca, orota, culquita, 
bronceta rurashca juyailla charishcacunatami apashpa rirca. 

11Chaicunatami, jatun mandaj Davidca, tucuilla llactacunata mishashpa 
cazuchijpi cushca culquicunandi, orocunandi, Mandaj Diospajlla cachun curca. 
12Davidca siriocunata, moabitacunata, amonitacunata, filisteocunata, 
amalecitacunata, shinallata Soba shuti llactata jatun mandaj Rehob shuti 
runapaj churi Hadad-ezer runata imatalla quichushcacunatapashmi cushca 
carca. 
13Shinami Davidca, ashtahuan tucuicuna rijsishca tucurca. Siriocunata 
mishashpa tigramunajushpami, chunga pusaj huaranga edomitacunatapash, 
Cachi tiaj pugru Pambapi huañuchirca. 
14Shina mishashpami, Edom llactapi tiaj tucuilla pueblocunapica, cuidaj 
soldadocunata churarca. Edomitacunaca tucuicunami, Davidpaj servijcuna 
tucurca. Mandaj Diosca, David maiman rijpipash macanajuita mishachinllami 
carca. 

David churashca mandajcunamandami villajun 
(2 Sam. 20:23-26; 1 Crón. 18:14-17) 

15Davidca, tucui israelcunatami mandajurca. Davidca, imatapash 
cashcatapacha rurashpami, paipaj gentecunataca aligutapacha ricushpa 
mandajurca. 
16Paipaj soldadocunataca, Sarvia shuti huarmipaj churi Joabmi mandajurca. 
Ahilud shuti runapaj churi Josafat shuti runaca, imalla tucushcata escribijmi 
carca. 
17Ahitob shuti runapaj churi Sadoc shuti runapash, Ahimelec shuti runapaj 
churi Abiatar shuti runapash, curacunami carca. Seraías shuti runami, escribij 
carca. 
18Joiada shuti runapaj churi Benaía shuti runaca, cereteo nishca, peleteo nishca 
runacunatami mandajurca. Davidpaj churicunapash, mandajcunami carca. 

2 Samuel 9 

Mefi-bosetman alita David rurashcami 

1Shuj punllami Davidca, cashna nishpa tapurca: “Saulpaj huasi ucu 
puramandaca, Jonatanda juyashcamanda ñuca llaquishpa ayudangapaca, 
¿maijambash quedashcachu?” nircami. 
2Saulpaj huasi ucu purata servij Siba shuti runallami, chaipi tiarca. Paitaca, 
Davidpaj ñaupajman shamui nishpami cayanajurca. Pai chayajpimi, jatun 
mandajca: —¿Canllu Siba shuti runa cangui?— nishpa tapurca. Shina nijpimi, 
chai runaca: —Ari, canda servijmi capani— nirca. 
3Shina nijpimi jatun mandajca, cashna nirca: —Saulpaj familia puramanda 
maijambash, ¿nachu quedashca tian? Taita Diosca llaquin cashcamandami, 
paiman alita rurangapaj munani— nircami. Shina nijpimi Siba shuti runaca, 
jatun mandajtaca cashna nirca: —Jonatanbaj shuj churillami tian. Paica, na 
puri ushaj, suchu runagumi— nircami. 
4Shina nijpimi, jatun mandajca: —¿Maipitayari?— nishpa tapurca. Shina 
tapujpimi Siba shuti runaca, jatun mandajtaca: —Paica, Lodebar shuti pueblopi 
tiaj Amiel shuti runapaj churi Maquir shuti runapaj huasipimi— nirca. 
5Shinamandami, jatun mandaj David pushamuchun cachajpi, Lodebar shuti 
pueblopi causaj Amiel shuti runapaj churi Maquir shuti runapaj huasimandaca 
pushamunajurca. 
6Saulpaj churi, Jonatanbaj churi Mefi-boset shuti runaca, Davidpajman 
shamushpaca, paita manllan cashcata ricuchishpa, paipaj ñaupajpi 
cungurishpami, alpaman chayajta cumurirca. Chaipimi Davidca: —Mefi-
boset— nijpi paica: —Canda servij ñucaca, caipimi capani— nirca. 
7Shina nijpimi Davidca, cashna nirca: —Ama manllaichu. Na llullashpami, 
cashna nini: Cambaj taita Jonatanda juyashcamandami, candaca llaquishpa 
ayudasha. Cambaj abuelo Saulpaj alpacunatapash, tucuillami tigrachisha. 
Shinallata cambash ñuca mezapimi, tucui causaipi micushpa causangui— 
nircami. 

8Shina nijpimi Mefi-boset shuti runaca, urai cumurishpa cashna nirca: —
Ñucata chashna ningapaca, alcu huañushcashna canda servij ñucaca, ¿imata 
capaniyari?— nircami. 
9Shina nijpimi jatun mandajca, Saulta servishpa causashca Siba shuti runata 
cayashpa, cashna nirca: —Canda mandaj Saulpaj tucui imalla tiashcatapash, 
paipaj familiapaj tiashcatapash, paipaj nieto Mefi-boset runamanmi 
tigrachircani. 
10Chaimanda cambash, cambaj churicunandi, canda servijcunandi, alpapi 
imatalla rurashpa, chaipi fucushca granocunata tandachingui. Shina 
rurajpillami, canda mandajpaj nietoca micunata charinga. Shina cajpipash 
canda mandajpaj nieto Mefi-boset runaca, huañuna punllacamanmi, ñuca 
mezapi ñucahuan micushpa causanga— nircami. Siba shuti runaca, chunga 
picha churicunata, ishcai chunga servij runacunatami charirca. 
11Shina nijpimi Siba shuti runaca, jatun mandajtaca cashna nirca: —Ñuca amo 
jatun mandaj mandashcashnami, canda servij ñucaca, tucuita rurapasha. Can 
jatun mandajca: ‘Mefi-boset runaca, jatun mandajpaj churicunashnami, ñuca 
mezapi micunga’ nircanguimi— nircami. 
12Mefi-boset runaca, Micaía shuti shuj uchilla churigutami charirca. Siba shuti 
runapaj mirai familiacunaca, tucuillami Mefi-boset runata servijcuna carca. 
13Mefi-boset runaca, paipaj tucui causaipimi jatun mandajpaj mezapi 
micushpa, Jerusalenbi causajurca. Paica, ishcandi chaqui na puri ushaj, suchu 
runagumi carca. 

2 Samuel 10 

Amonitacuna, siriocunami mishai tucushca 
(1 Crón. 19:1-19) 

1Chai jipami, cashna tucurca: Amón shuti llactata jatun mandaj huañujpica, 
paipaj churi Hanún shuti runami, paipaj randi mandajurca. 
2Chaita yachashpami Davidca: “Ñucami, Nahas shuti runapaj churi Hanún 
runahuanga, paipaj taita ñucahuan ali cashcashnallata, alicunata ruragrini” 

nirca. Shina nishpami, Hanún shuti runapaj taita huañushcamanda 
imatallapash nishpa cushichinajuchun, Davidca cacharca. Ashtahuangarin 
Davidpaj servijcuna, Amón llactaman chayajpica, 
3Amón llactata cati mandajcunaca, paicunapaj amo Hanún runamanmi, cashna 
ninajurca: “¿Davidca, cambaj taita huañushcamanda imatallapash nishpa 
cushichinajuchunmi cachamushca yanguichu? ¿Nachu cai pueblota 
tucuchingapaj, ali ricuchun Davidca, paipaj servijcunata cachamushcanga?” 
ninajurcami. 
4Shina nijpimi Hanún runaca, Davidpaj servijcunata japishpaca, lado 
barbastalla ruturca. Paicunapaj churajunatapash, cinturasmanda uraiman 
cuchushpami, cayacaman nishpa cacharca. 
5Chashna rurashcata Davidman villajpimi, paicunata tuparichun cacharca. 
Paicunaca, ninanda pinganayachijpimi jatun mandajca, cashna nichun 
cacharca: “Barbas viñangacaman, Jericó pueblopi shuyaichilla. Chai jipaca 
tigramunguichillami” nichunmi cacharca. 
6Amonitacunata David na ricunayachishcata yachashpami, paicunaca Siria 
llactapi tiaj Bet-rehob shuti, Soba shuti pueblocunamandaca, chaquilla purij 
ishcai chunga huaranga siriocunata, Maaca llactata jatun mandajpajmandaca, 
huaranga runacunata, Is-tob shuti llactamandaca, chunga ishcai huaranga 
runacunata culquita cushpa pushamuchun cachanajurca. 
7Davidca, chaita uyashpami Joab runataca, macanajunata ali yachaj tucuilla 
soldadocunandi cacharca. 
8Amón llactamanda runacuna llujshishpaca, puebloman yaicuna pungu 
ladopimi macanajungapaj alichirinajurca. Ashtahuangarin Soba shuti llactapi, 
Rehob shuti pueblopi causaj siriocunaca, Is-tob shuti llactamanda, Maaca shuti 
llactamanda runacunandimi, shuj lado pambapi shuyanajurca. 
9Ñaupa ladotapash, cuidaj soldadocunapaj huasha ladotapash shamunajujta 
yachashpami Joab runaca, agllashca tucui Israel puracunamanda ashtahuan ali 
soldadocunata agllashpa, siriocunahuan macanajungapaj alichirirca. 

10Chai jipami, agllajpi puchushca soldadocunataca, paipaj huauqui Abisai shuti 
runa pushachun cushpa, amonitacunata tuparigrichun, jilapi ali shayachishpa 
cacharca. 
11Paitaca cashnami nirca: “Siriocuna ñucata mishai callarijpica, can 
ayudahuangui. Shinallata amonitacuna canda mishai callarijpica, ñucami 
ayudasha. 
12Shinlli shayaringui. Ñucanchi gentecunamanda ñucanchi Taita Diospaj 
pueblocunamandaca, shinllitapacha shayarishun. Mandaj Diospash, paipaj 
imashna ali cana cajpipash chaita rurachunlla” nircami. 
13Shinami Joab runaca, paipaj runacunandi, siriocunahuan macanajungapaj 
chayagrirca. Ashtahuangarin siriocunaca, paicunapaj ñaupajmanda 
pacajushpami calpanajurca. 
14Shinallata siriocuna pacajushpa calpashcata Amón llacta runacuna 
ricushpami, paicunapash Abisai shuti runapaj ñaupajmandaca pacajushpa 
calpashpa pueblopi pacajugrirca. Joab runaca, amonitacunahuan 
macanajushpa tigrashpami, Jerusalenman shamurca. 
15Ashtahuangarin siriocunaca, israelcunahuan mishai tucushca cashpami, cutin 
tandanajunajurca. 
16Hadad-ezer shuti runaca, Eufrates yacu chimba ladomanda siriocunata 
llujchimuchunmi cacharca. Paicunaca, Hadad-ezer runapaj soldadocunata 
mandaj Sobac shuti soldadotami, paicunata mandaj cachun churashpa, Helam 
shuti puebloman shamunajurca. 
17Chaita Davidman villajpica, tucuilla israelcunata tandachishpami, Jordán 
yacuta chimbashpa, Helam shuti puebloman shamurca. Siriocunapash, 
Davidhuan macanajungapaj alichirishpami, paihuan macanajurca. 
18Ashtahuangarin siriocunaca, israelcunapaj ñaupajmandaca manllashpami 
calpanajurca. Davidca, carretapi purij canchis patsaj runacunata, caballopi rij 

chuscu chunga huaranga runacunatami huañuchirca. Soldadocunata mandaj 
Sobac shuti runatapash chugrichijpimi, paica chaipillata huañurca. 
19Hadad-ezer shuti runata ayudaj tucui jatun mandajcunaca, israelcunahuan 
imashna mishai tucushcata ricushpami, israelcunahuan ali tucushpa, paicunata 
servinajurca. Siriocunaca, chai punllamandapachami amonitacunata 
ayudangapaca manllarca. 

2 Samuel 11 

Davidmandapash, Betsabemandapashmi villajun 

1Chai cati huatami, cashna tucurca: Jatun mandajcuna macanajuiman llujshina 
punllacunami Davidca, Joabtapash, paita servijcunatapash, tucuilla 
israelcunandi, amonitacunata huañuchishpa tucuchinajuchun cacharca. Shina 
cachajpimi, amonitacunataca tucuchinajurca. Shinallata Rabá shuti pueblota 
japingapajmi, chaupipi churanajurca. Ashtahuangarin Davidca, Jerusalenbimi 
quedarca. 
2Shuj punllami, cashna tucurca: Ña chishajujpimi Davidca, pai sirijushca 
camamanda jatarishpa, mandashpa tiajuna huasi jahua patiopi purijurca. Chai 
huasi jahua patiomandami, shuj huarmi armajujta ricurca. Chai huarmica, 
juyaillagupachami carca. 
3Chaimandami Davidca, chai huarmimanda tapuchun cacharca. Shina 
tapujpimi: “Chai huarmica, Eliam shuti runapaj ushi Betsabé shuti huarmimi. 
Paica, heteopura Urías shuti runapaj huarmimi” nishpa villanajurca. 
4Chaimandami Davidca, villaj runacunata cachajpi, chai huarmita 
pushamurca. Ña paipajman pushamujpimi, chai huarmihuan puñurca. Chai 
jipami chai huarmica, pai mapayashcamanda armashpa, alichirishpa paipaj 
huasiman tigrarca. 
5Chai huarmica, vijsayu tucushca cashpami: “Vijsayu tucushcanimi” nishpa, 
Davidman villachun cacharca. 

6Chaimandami Davidca: “Heteopura Urías runata cachamui” nishpa, Joab 
runapajman cacharca. Shina cachajpimi Joab runaca, Uriastaca Davidpajman 
cachamurca. 
7Urías runa paipajman ña chayajpimi Davidca, cashna tapurca: “¿Joab runaca 
alillachu, gentecunapash alillachu? ¿Chai macanajuipica, imata tucujun?” 
nirca. 
8Chai jipami Davidca, Urías runataca: “Cambaj huasiman urai rishpa, chaquita 
maillagri” nishpa cacharca. Jatun mandaj mandana huasimanda, Urías runa 
llujshishpa rishca jipami, jatun mandajca, paipaj mezamanda micunata 
carachun cacharca. 
9Ashtahuangarin Urías runaca, paipaj huasiman na urai rishpami, paita 
mandajpaj tucui servijcunandi, jatun mandaj mandana huasi pungu ladopi 
puñurca. 
10Chaitami, Davidman cashna nishpa villanajurca: —Uriasca, paipaj huasiman 
na urai rishcachu— ninajurcami. Shina nijpimi Davidca, Urías runataca: —
¿Nachu carumanda shamurcangui? ¿Imashpata na cambaj huasiman urai 
rircangui?— nishpa tapurca. 
11Shina tapujpimi Urías runaca, Davidtaca cashna nirca: —Diospaj arcapash, 
israelcunapash, Judá llacta runacunapash, carpacunapillami tianajun. Ñucata 
mandaj Joab runapash, can jatun mandajta servijcunapash, pambapillami 
puñunajun. ¿Chaita yachashpatachu micushpa, ufiashpa ñuca huarmihuan 
puñungapaj huasiman rina carcani? Cambaj almamandapash, cambaj almapaj 
causaimandapashmi nini, napacha chaitaca rurashachu— nircami. 
12Shina nijpimi Davidca, Urías runataca cashna nirca: —Shina cashpaca, 
cunanga caipi quedailla, cayapaj ringuillami— nirca. Shina nijpimi Urías 
runaca, chai punllapash, cayandi punllapash Jerusalenbi quedarca. 
13Chaipimi Davidca, chai runataca paihuan micuchun, machangacaman 
ufiachun cayarca. Ña chishajpimi Urías runaca, Davidta servijcunandi paipaj 
camapi puñungapaj rirca. Ashtahuangarin paipaj huasimanga, na urai rircachu. 

14Chai cayandi tutamandami Davidca, Joab runaman shuj cartata escribirca. 
Chai cartataca, Urías runatami saquigrichun cacharca. 
15Chai cartapica, cashna nishpami escribirca: “Uriastaca, ashtahuan shinlli 
macanajunajuj ñaupajpi churaichi. Chai jipaca, chai macanajuipi chugrichi 
tucushpa huañuchun, paitalla saquishpa huashaman suchuringuichi” nishpami 
escribirca. 
16Chashnami Joab runaca, macanajungapaj pueblo muyundipi shayarirca. 
Maipi ashtahuan shinlli runacuna shayajujta ricushpami, chai ñaupajpi 
Uriastaca shayachirca. 
17Chai jipami, pueblopi causajcunaca, Joab runahuan macanajungapaj 
llujshirca. Chaipimi Davidta servishpa macanajuj soldadocunapash, taucacuna 
huañurca. Shinallata heteopura Urías runapashmi huañurca. 
18Chaimandami Joab runaca, chai macanajuipi imalla tucushcata David 
yachachun, villachun cacharca. 
19Villangapaj rij chai runataca, cashna nishpami cacharca: “Cai macanajuipi 
tucui imalla tucushcata, jatun mandajman can tucuita villashpa tucuchijpi, 
20jatun mandaj imashpapash fiñari callarishpaca, cashnami ninga: ‘¿Imashpata 
macanajungapaca, puebloman yapata quimirircanguichiyari? Pirca 
jahuamandaca, imata cashpapash cacharishpa huañuchijtaca, ¿nachu 
yachanguichi? 
21Jerobaal shuti runapaj churi Abimelec runataca, ¿pita huañuchirca? ¿Nachu 
cutana rumi faquirishcata, pirca jahuamanda shuj huarmi cacharijpi, Tebes 
shuti pueblopi huañurca? ¿Imashpata pirca ladoman yapata 
quimirircanguichiyari?’ nijpica: ‘Canda servij, heteopura Urías runapashmi 
huañurca’ ningui” nircami. 
22Villangapaj rij runa Davidpajman chayashpaca, Joab runa imatalla villangui 
nishcatami tucuita villarca. 

23Villangapaj rij runaca, cashnami Davidman villajurca: —Ñucanchihuan 
macanajungapaj pambaman llujshimuj runacunaca, ñucanchihuanga 
ninandapachami macanajurca. Ashtahuangarin ñucanchi mishashpami, 
puebloman yaicuna pungu ladocaman tigrachircanchi. 
24Shina cajpipash, flechata cacharij runacuna, pirca jahuamanda canda 
servijcunapajpi cacharijpimi, can jatun mandajta servijcunaca, taucacuna 
huañurca. Shinallata canda servij, heteopura Urías runapashmi huañurca— 
nishpami villajurca. 
25Shina villajpimi Davidca, chai runataca cashna nirca: —Joab runataca, 
cashna ningui: ‘Ama chaimandaca, ninanda llaquirichu. Espadaca, 
huaquimbica caishuj ladota, huaquimbica chaishuj ladotami tucuchin. Chai 
pueblopi causajcunataca, paicunata mishangacaman ashtahuan shinlli 
tucushpa macanajunguilla’ nircami ningui. Cambash, ali yuyaicunata cungui— 
nishpami cacharca. 
26Urías runapaj huarmica, paipaj cusa Urías huañushcata yachashpami, 
llaquirishcata ricuchij yana churajunata churajurca. 
27Yana churajunata churajuna punllacuna ña yalijpimi Davidca, chai huarmita 
paipaj huasiman pushamuchun cacharca. Shina cachashpa pushamujpi, paipaj 
huarmi tucushpami, shuj jari huahuata ungurca. Ashtahuangarin David 
chashna rurashcapash, Taita Diospaj ñaupajpica nali ricurircachu. 

2 Samuel 12 

Batán runaca, Davidtami rimashca 

1Natán runaca, Davidpajman Mandaj Dios cachamujpi paipajman 
shamushpami, cashna nijurca: —Shuj pueblopimi, ishcai runacuna tiarca. 
Paicunaca, shujca ninan charij, caishujca imagutapash na charijmi carca. 
2Chai charij runaca, ashtaca llamacunata, ashtaca huagracunatami charirca. 
3Ashtahuangarin imagutapash na charij runaguca, pai randishpa viñachishca 
huahualla shuj huarmi llamagutallami charirca. Chai llamagutaca paihuan, 

paipaj huahuacunahuan chai micunatallata micuchishpa, yacutapash chai 
vasomandallata ufiachishpa, puñuitapash, paipaj rigrapi puñuchishpami 
viñachishca carca. Shinallata paipaj ushigutashnami charirca. 
4Charij runapajmanmi, ñanda yalij shuj runa chayamurca. Chai charij runaca, 
pai charishca llamacunamanda, huagracunamanda huañuchishpa yanushpa 
carangapaca na munarcachu. Ashtahuangarin chai chayamuj runaman 
carangapaca, imagutapash na charij runagupaj llamaguta quichushpami, 
huañuchishpa yanushpa cararca— nijurcami. 
5Shina nijpimi Davidca, chai charij runahuanga, nina japirinshna, 
ninandapacha fiñarishpa Natán runataca, cashna nirca: —Mandaj Diosca 
causajumbachami. Maijan chashna rurashca cashpapash, huañuchi 
tucunapachami. 
6Chai huarmi llamagumandaca, chuscuta mirachishpami tigrachinata charin. 
Paica, llaquitapash na llaquishpami chashna rurashca— nircami. 
7Shina nijpimi Natán runaca, Davidtaca cashna nijurca: —Chai runaca, 
canllatamari cangui. Israelcunata Mandaj Taita Diosca, cashnami nin: ‘Ñucami 
candaca, israelcunata jatun mandaj cachun, aceiteta talishpa javircani. Saulpaj 
maquimandapashmi cacharichircani. 
8Shinallata, cambaj amo Saúl mandashpa tiajuna huasitapash, cambaj 
amopajllata huarmicunatapashmi, cambaj maquipi curcani. Israel llactata, 
Judá llactata mandachumbashmi curcani. Chaicuna ashalla ricurishca 
cajpipash, ashtahuan mirachishpa cuimanmi carcani. 
9¿Imashpata ñuca rimashca shimicunata yangapi churashpa, ñuca ñaupajpi 
nalita rurarcangui? Heteopura Urías runata espadahuan chugrichishpa 
huañuchishpami, paipaj huarmitaca, cambaj huarmi cachun japircangui. 
Paitaca, amonitacunapaj espadapi huañuchunmi cacharcangui. 
10Canga, ñucata yangapi churashpami, heteopura Urías runapaj huarmitaca, 
cambaj huarmi cachun japircangui. Shina cashcamanda cambaj familia 

purapica, espadahuan huañuchi tucunajuica, ima horapash na illangachu’ 
ninmi. 
11Mandaj Diosca, cashnatapashmi nin: ‘Ricui ñucami, cambaj familia 
puramandallata canda llaquichijta churagrini. Cambaj huarmicunatapash, 
cambaj ñaupajmanda japishpami, cambaj cumbamanllata cusha. Paimi, 
cambaj huarmicunahuanga, punlla indijui horascunapi sirijunga. 
12Canga, pacalla chashna rurashca cajpipash, ñucaca tucui israelcunapaj 
ñaupajpimi, punlla indijui horascunapi, chashna rurasha’ ninmi— nijurcami. 
13Shina nijpimi Davidca, Natán runataca: —Juchata rurashpami, Mandaj 
Diosta fiñachishcani— nirca. Shina nijpimi Natán runaca, Davidtaca cashna 
nirca: —Mandaj Diospash, cambaj juchataca anchuchishcami. Chaimanda na 
huañunguichu. 
14Ashtahuangarin chai nalita rurashpaca, Mandaj Diostami paita 
fiñajcunahuan nalicachishpa rimachishcangui. Shina cashcamandaca, chairalla 
ungushca cambaj churica, huañungapachami— nircami. 
15Chai jipaca Natán runaca, paipaj huasiman tigrarcallami. Chaipimi Mandaj 
Diosca, Urías runapaj huarmihuan David charishca huahuapajman, ung:uita 
cachamurca. Chaimandami chai huahuaguca, ña huañunallapacha carca. 
16Shinamandami Davidca, chai huahuamandaca Taita Diosta ninanda 
mañajurca. Davidca na micushpami, shuj ucuman yaicushpa tucui tuta, Diosta 
mañashpa alpapi sirijurca. 
17Chaita ricushpami, pai mandana huasipi mandaj rucucunaca, alpamanda 
jatarichingapaj rinajurca. Ashtahuangarin paica na uyarcachu. Paicunahuanga, 
micuitapash na micurcachu. 
18Ña canchis punllapimi, chai huahuaca huañurca. Davidpaj servijcunaca, chai 
huahua huañushcata villangapaj manllashpami, paicuna puralla cashna 
ninajurca: “Huahua causajujpipash, ñucanchi imatalla nishcataca na 

uyanayachircachu. Cunangarin, huahua huañurcami nijpica, ashtahuanmi 
llaquiringa” ninajurcami. 
19Ashtahuangarin Davidca, paita servijcuna paicuna puralla parlanajujta 
ricushpami, huahuami huañushcanga yajurca. Chashna yashpami Davidca, 
paita servijcunataca: —¿Huahua huañurcachu?— nishpa tapurca. Shina 
tapujpimi paicunaca: —Ari, huañurcami— ninajurca. 
20Shina nijpimi Davidca, alpamanda jatarishpa armashpa, mishquillagu 
ashnajuj jambita javirishpa, shuj churajunata churajurca. Shina 
churajushpami, Mandaj Diospaj huasiman yaicushpa, Diosta alicachirca. Chai 
jipaca, paipaj huasiman shamushpami, micunata mañashpa micurca. 
21Chaita ricushpami paita servijcunaca, cashna ninajurca: —¿Imatata 
rurajungui? Huahua causajujpica, na micushpami huacajurcangui. ¿Cunan, 
huahua huañujpirachu, jatarishpa micujungui?— ninajurcami. 
22Shina nijpimi Davidca, cashna nirca: —Huahua causajujpica, na micushpami 
huacajurcani. Taita Dios ñucata llaquijpica, huahua na huañuipajpash 
yashpami, chashna rurajurcani. 
23Ashtahuangarin cunanga, ñami huañushca. ¿Imashpata na micushayari? 
Ñucaca, na causachi ushashachu. Ashtahuangarin ñucami paipajman risha, 
paica cutinga na ñucapajman tigramungachu— nircami. 
24Chai jipami Davidca, Betsabé shuti paipaj huarmita cushichirca. Paipajman 
chayashpa paihuan puñujpimi, Betsabé huarmica shuj jari huahuaguta 
ungurca. Chai huahuagutaca, Salomón shutitami shutichirca. Chai 
huahuagutami, Mandaj Diosca juyarca. 
25Dios ima nishcata villaj Natán runahuanmi, Diosca shuj villanata villachun 
cacharca. Chaimandami, Mandaj Dios rimashcata cazushpa, Jedidías shutita 
shutichirca. 

Rabá shuti pueblotaca, Davidmi quichushca 
(1 Crón. 20:1-3) 

26Joab runaca, Rabá shuti pueblopi causaj amonitacunahuan macanajushpami, 
jatun mandaj mandashpa tiajuj pueblota japirca. 
27Chaimandami Joab runaca, villajcunata Davidman cashna nichun cacharca: 
“Rabá shuti pueblota chaupipi churashpa macanajushpami, yacu tandanajuj 
pueblotaca ña japircani. 
28Shina cashcamanda cunanga, chaipi quedashca runacunata tandachishpa, 
macanajushpa chai pueblota quichuilla. Na cashpaca ñucallata quichujpira, 
chai puebloca ñuca shutipi quedanman” nichunmi cacharca. 
29Davidca, tucuilla runacunata tandachishpa, Rabá shuti puebloman rishpami, 
chaipi causajcunahuan macanajushpa, chai pueblota quichurca. 
30Chai pueblota jatun mandajpaj umamanda, coronatapashmi quichurca. Chai 
coronaca, quimsa chunga chuscu kilo orotami pezarca. Chaipica, juyailla 
rumigucunata churashcapashmi carca. Chaitaca, Davidpaj umapimi 
churachirca. Chai pueblomandaca, ashtaca imalla valishcacunatami 
quichushpa aparca. 
31Chaipi quedashca gentecunatapash llujchishpa apashpami sierracunahuan, 
trillana jirrucunahuan, jirru jachacunahuan imatapash ruranajuchun churarca. 
Shinallata ladrillota, jornocunapi cusachumbashmi churarca. Amonitacunapaj 
llactapi tiaj tucui pueblocunapi causajcunatapashmi, chashnallata ruranajurca. 
Chai jipami Davidca, tucuilla paipaj runacunandi, Jerusalenman tigrarca. 

2 Samuel 13 

Amnonmanda, Tamarmandami villajun 

1Chai jipami cashna tucurca: Davidpaj churi Absalón runaca, Tamar shuti 
juyailla panitami charirca. Davidpajllata churi Amnón shuti runami, paitaca 
ninandapacha munashpa ricun carca. 
2Amnón runaca, paipaj pani Tamarta ninandapacha munashpami huañujurca. 
Tamarca, maijan jarihuambash na tacarishca cajpimi, Amnón runapaca imata 
ruraitapash, na ushanalla ricurirca. 

3Amnón runaca, shuj ali cumbatami charirca. Paica, Davidpaj huauqui Simea 
shuti runapaj churi Jonadab shuti runami carca. Jonadab runaca, imatapash 
alipacha yachashca runami carca. 
4Paimi Amnón runataca, cashna nirca: —Jatun mandajpaj churi, ¿imashpata 
punllandi chashna jamziyashpa catingui? Ima cajpipash, ¿nachu ñucamanlla 
villahuanguiman?— nircami. Shina nijpimi Amnón runaca, cashna nishpa 
tigrachirca: —Ñuca huauqui Absalonbaj pani Tamar cuitsagutamari, ninanda 
munani— nircami. 
5Shina nijpimi Jonadab runaca, cashna nirca: —Huañujuj tucushpa, cambaj 
camapi siriri. Cambaj taita canda ricungapaj shamujpica, cashna ningui: 
‘Micunata yanushpa carachun, ñuca pani Tamarta caiman cachamupai. Ñuca 
ñaupajpi imatallapash yanujta ricushpa, paipaj maquimanda japishpa 
micungapaj cachamupai’ ningui— nircami. 
6Shina nijpimi Amnón runaca, huañujuj tucushpa sirijurca. Chaimandami jatun 
mandaj David, paita ricungapaj shamujpica, jatun mandajtaca Amnón runaca 
cashna nirca: —Ñuca pani Tamarta, caiman cachamupai. Ñuca ñaupajpi ishcai 
tortillata rurashpa carajpi, paipaj maquimanda japishpa micusha— nirca. 
7Shina nijpimi Davidca, Tamartaca Amnón runapaj huasiman cashna nishpa 
cacharca: —Cunanga, cambaj Amnón shuti runapaj huasiman rishpa, ima 
micunatallapash yanushpa caragri— nishpami cacharca. 
8Paipaj turi Amnón runapaj huasiman Tamar cuitsa rijpica, paica camapimi 
sirijurca. Chaipimi Tamarca, jacuta japishpa masashpa, paipaj ñaupajpi 
tortillacunata rurashpa cusajurca. 
9Chai jipaca, uchilla pailata japishpami, tortillacunataca pai ricujta 
llujchijurca. Ashtahuangarin na micungapaj munarcachu. Shinamandami 
Amnón runaca: “Tucuilla caipi tiajcuna canllaman llujshichi” nijpi, 
chaimandaca tucuilla canllaman llujshirca. 
10Chai jipami Amnón runaca, Tamartaca cashna nirca: —Micunata cambaj 
maquimanda japishpa micungapaca, puñuj ucuman apamuilla— nircami. 

Shina nijpimi Tamarca, pai rurashca tortillacunata japishpa, paipaj turi Amnón 
runa puñuj ucuman aparca. 
11Pai micuchun ñaupajpi ña churajpimi, Tamartaca japishpa: —Ñuca 
panigulla, ñucahuan siririj shamui— nirca. 
12Shina nijpimi Tamarca, cashna nirca: —Ñuca turigulla, ama chashna nalita 
ruraichu. Cai Israel llactapica, chashna nalitaca na ruranachu. Ama chashna 
jatun nalita ruraichu. 
13Can chashna rurajpica, ¿ñuca pingaihuanga maimanda rishayari? Cambash 
Israel llactapica, ninan nalita rurajpura ni tucushcami cangui. Shina 
cashcamanda cunanga, ñucahuan cazarasha nishpa, jatun mandajhuan 
parlagripai. Paica canhuan cazarachingapaca, na jarcangachu yanimi— nirca. 
14Ashtahuangarin paica, na uyangapaj munashpami, Tamarta yali shinlli 
cashcamandaca aisashpa, munai na munai paihuan siririrca. 
15Chai jipaca Amnón runaca, Tamartaca ninandapachami millanayachirca. 
Paica, punda ninanda munashpa paita juyashcatapash ashtahuan yalimi 
ninandapacha na ricunayachishpa millanayachirca. Chaimandami Amnón 
runaca: —Jatarishpa caimanda ri— nirca. 
16Shina nijpimi Tamarca, cashna nirca: —Na chashna ruranachu cangui. 
Ñucata caimanda llujchishpa cachashpaca, ñucahuan sirijushpa nalita 
rurashcatapash ashtahuan yali nalitami ruragringui— nijpipash, paica na 
uyangapaj munarcachu. 
17Ashtahuangarin pai mandashcata rurashpa causajuj, paita servij runata 
cayashpami: —Cai huarmita caimanda canllaman llujchishpa, punguta 
vichai— nirca. 
18Shina nijpimi, Amnón runata servij runaca, Tamarta canllaman llujchishpa 
punguta vicharca. Tamarca, tucui colorhuan rurashca churajunata 
churajushcami carca. Chashna churajunataca, jatun mandajcunapaj ushicuna, 
jarihuan nara tacarishca cashpami, chashna churajun carca. 

19Tamarca uchufata japishpami, paipaj umapi churarirca. Shinallata tucui 
colorhuan rurashca churajunatapash liquirishpa, paipaj umapi maquita 
churashpami, caparishpa rijurca. 

Absalón shuti runaca, Amnón shuti runata huañuchishpami pacajugrishca 

20Chaimandami paipaj turi Absalón runaca, cashna nirca: —¿Amnón shuti 
cambaj turichu, chashna nalita rurarca? Ñuca panigulla, cunambica upalla 
cailla, paipash cambaj turillatami. Ama chaimandaca, cambaj shungupi 
llaquirijuichu— nircami. Shinami Tamarca, paipaj turi Absalonbaj huasipi 
llaquilla quedarca. 
21Chaita tucuita yachashpami, jatun mandaj Davidca ninandapacha fiñarirca. 
22Ashtahuangarin Absalón runaca, Amnón runahuanga ima alitapash, ima 
nalitapash na parlarcachu. Paipaj panita munai, na munai Amnón runa 
chashna rurashcamanda na ricunayachijushpapash, upalla carcallami. 
23Ña ishcai huata yalishca jipami, cashna tucurca: Absalón runata servijcunaca, 
Efraín pueblo ladollapi tiaj Baal-hazar shuti pueblopimi, llamacunata 
rutunajurca. Chaimanmi Absalón runaca, jatun mandajpaj tucuilla churicunata 
shamupaichi nirca. 
24Absalón runaca, jatun mandajpajman shamushpami cashna nirca: —Ricui, 
canda servij ñucami, cunanga ñuca llamacunata rutuchijuni. Chaimanda can 
jatun mandajpash, can churashca mandajcunapash, canda servijcunandi, 
ñucapajman shamupaichi nipanimi— nirca. 
25Shina nijpimi jatun mandajca, Absalondaca cashna nirca: —Ñuca huahualla, 
na tucuilla ri ushapashunllu. Tucuilla rijpica, ashtacatami tucuchipangui— 
nircami. Ripashunllayari nishpa cutin cutin nijujpipash, na ringapaj 
munarcachu. Ashtahuangarin bendiciashpami cacharca. 
26Chaimandami Absalón runaca, cashna nirca: —Can na ri ushashpapash, ñuca 
huauqui Amnondaca richun saquipairi— nijpimi, jatun mandajca: —¿Imapajta 
canhuanga ringayari?— nirca. 

27Shina nijpipash Absalón runaca, richun saquipailla nijujpillatami, Amnón 
runatapash, pai jatun mandajpaj tucuilla churicunatapash richun saquirca. 
28Absalón runaca, paita servijcunatami, cashna nishpa mandashca carca: 
“Amnón runataca, vinota ufiashpa paipaj shungupi cushijushpa tiajujta 
ricuriapanguichi. Shina tiajujpi Amnonda chugrichishpa huañuchichi nijpica, 
ama manllashpa huañuchinguichilla. Ñucami mandani, shinlli tucushpa, 
imatapash na manllanachu canguichi” nircami. 
29Absalón runata servijcunaca, Absalón mandashcashnallatami Amnón 
runataca huañuchirca. Shinamandami, jatun mandajpaj tucuilla churicuna 
jatarishpaca, tucuicuna paicunapaj mulapi tiarishpa pacajushpa calpanajurca. 
30Paicuna ñanda rinajujpillatami, chai llaquicunata cashna ninajuj, 
Davidpajman uyarirca: “Absalón runaca, jatun mandajpaj churicunataca 
tucuillatami huañuchishca, shujllapash na puchushcachu” nishcami uyarirca. 
31Chaita uyashpami Davidca jatarishpa, pai churajushcata liquishpa, alpapi 
siririrca. Shinallata paita servijcunapash, tucuicunami paicuna churajushcata 
liquinajurca. 
32Shinamandami Davidpaj huauqui Simea shuti runapaj churi Jonadab runaca, 
cashna nijurca: —Ñuca amolla, can jatun mandajpaj chairalla viñai 
churicunataca, ama tucuillatami huañuchishcanga yajupaichu. Amnón 
runatallami huañuchishcanga. Absalón runaca, paipaj pani Tamarta munai, na 
munai nalita rurashca punllamandami Amnón runataca, huañuchishapacha 
yashpa purijurca. 
33Shina cashcamanda cunanga ñuca amo, can jatun mandajca: ‘Can jatun 
mandajpaj tucuilla churicunami huañushca’ nishpa parlanajushcataca, cambaj 
shungupica ama cripaichu. Amnón runatallami huañuchishcanga— nircami. 
34Chai jipami Absalón runaca, pacajushpa rirca. Shinallata chapashpa shayajuj, 
chairalla viñai runapash vichai ricushpami, paipaj huashataca tauca 
gentecuna, loma ladomanda ñanda shamunajujta ricurca. 

35Chaita ricushpami Jonadab runaca, jatun mandajtaca cashna nirca: —Ricui, 
canda servij ñuca nishcashnallatami, jatun mandajpaj churicunaca, chaita 
shamunajun— nircami. 
36Pai chashna villajhuanmi, jatun mandajpaj churicuna ñapash 
chayamushpaca, ninandapacha caparishpa huacanajurca. Shinallata jatun 
mandajpash, paita servijcunapashmi ninandapacha llaquirishpa huacanajurca. 
37Ashtahuangarin Absalón runaca, Amiud shuti runapaj churi, Gesur shuti 
pueblota jatun mandaj Talmai shuti runapajmanmi pacajushpa rirca. Davidca, 
punllandimi paipaj churimandaca huacajurca. 
38Absalón runaca, Gesur shuti puebloman pacajushpa rishpaca, quimsa 
huatatami chaipi causajurca. 
39Amnón shuti huañushcamanda ña cungashpami, jatun mandaj Davidca, 
Absalón runata ninanda ricungapaj munashpa causajurca. 

2 Samuel 14 

Joab runaca, Absalón runata tigrachimungapajmi munashca 

1Jatun mandaj Davidca, Absalón runata tucui shungu llaquinayachijujtami, 
Sarvia shuti huarmipaj churi Joab runaca yacharca. 
2Chaimandami Joab shuti runaca, Tecoa shuti pueblopi causaj ali yachashca 
huarmita cayachun cachashpa, cashna nirca: “Ñucami candaca, pipash 
huañushca cajpi yana churajunata churajushpa, llaquillashnalla tucupai 
nipani. Shinallata ima mishquillagu ashnajujtapash, ama churaringuichu. 
Ashtahuangarin pipash huañushca cajpi, ña unaita llaquilla causajuj 
huarmishna tucupangui. 
3Chai jipaca, jatun mandajpajman yaicushpa, cashna ningui” nircami. Joab 
runaca, imatalla nichumbash yachachishpami cacharca. 
4Tecoa pueblomanda huarmica, jatun mandajpajman yaicushpami, paita 
cazushcata ricuchingapaca, ñaupajpi cungurishpa alpaman chayajta 
cumurirca. Chaipimi: —¡Jatun mandajlla, ñucata ayudahuayari!— nirca. 

5Shina nijpimi, jatun mandajca: —¿Imatata ningui?— nishpa tapujpi, chai 
huarmica cashna nirca: —Na llullashpami nipani. Ñuca cusa huañujpimi 
ñucaca, cusa illaj caparcani. 
6Canda servij ñucaca, ishcai churicunatami charircani. Paicunaca, pambapi 
fiñanajushpami, pipash na mitsaj tiajpi shujca, caishujta chugrichishpa 
huañuchirca. 
7Ricui cunanga, tucuilla ñuca familiacunami, canda servij ñucata fiñashpa 
jatarishca. Paicunaca cashnami ninajun: ‘Paipaj huauquita 
huañuchishcamandaca paitapash, paipaj huauquita huañuchishcashnallata 
huañuchingapaj, ñucanchiman cuyari. Ima tiashcata pailla japina cajpipash, 
huañuchishunllami’ ninajunmi. Chashna rurashpaca, ñucapaj asha ninagushna 
quedashcatapash huañuchishpami, ñuca cusapaj shutitapash, paipaj 
miraitapash na saquishpa, cai pachamandaca chingachinga— nircami. 
8Shina nijpimi jatun mandajca, chai huarmitaca cashna nirca: —Cambaj 
huasiman rilla, canda ama llaquichinajuchunga, ñucallata ña mandagrinimi— 
nircami. 
9Shina nijpimi Tecoa shuti pueblomanda huarmica, jatun mandajtaca cashna 
nirca: —Jatun mandaj ñuca amolla. Ima llaqui japina cashpapash ñucata, ñuca 
taitapaj huasi ucu purata japichun. Ashtahuangarin jatun mandajpash, 
mandangapaj can tiarinapash, jucha illaj capachun— nircami. 
10Shina nijpimi jatun mandajca, cashna nirca: —Maijambash fiñashpa canda 
rimajpica, ñucapajman pushamunguilla. Chashna pushamujpica, cutinga na 
rimangachu— nircami. 
11Shina nijpimi chai huarmica, cashna nirca: —Jatun mandajlla, ñucapaj 
caishuj churita huañuchishcamanda, randi huañuchishami nishpa purijuj runa 
caishuj churita huañuchishpa ama ashtahuan llaquichihuachunga, canda 
Mandaj Taita Diosta yaripangui— nircami. Shina nijpimi jatun mandajca, 
cashna nirca: —Mandaj Diosca causajumbachami. Cambaj churipaj 
umamandaca, shuj ajchallapash na alpaman urmangachu— nircami. 

12Shina nijpimi chai huarmica, cashna nirca: —Canda servij ñucataca, ñuca 
amo can jatun mandajhuan, shuj shimigutalla rimachun saquihuai— nijpimi, 
jatun mandajca: —Rimailla— nirca. 
13Shina nijpimi chai huarmica, cashna nijurca: —¿Imashpata Taita Dios 
agllashcacunataca, chashnallata llaquichingapaj yarijungui? Can jatun mandaj 
nishcashnaca, cambaj churita shuj llactamanda shamuchun na saquishpaca, 
canllatami nalita rurajungui. 
14Ñucanchica huañunapachami canchi. Alpapi yacu jicharijpi, na cutin 
tandachi ushanashnami canchi. Shina cajpipash Taita Diosca, na pitapash 
causaita quichunllu. Ashtahuangarin llactamanda llujchishpa cachai 
tucushcatapash, paipaj ñaupajmanda ama ashtahuan caruyachunga, 
imashnallapash tigrachimunmi. 
15Cunanga, gentecuna ñucata llaquichinajujpimi, can jatun mandaj ñuca 
amoman caicunata ningapaj shamuparcani. Canda servij ñucaca: ‘Can jatun 
mandahuan parlarijpica, canda servij ñuca mañashcata rurangapashchari’ 
yashpami shamuparcani. 
16Jatun mandajlla, ñuca mañashcata uyashpaca, canda servij ñucatapash, ñuca 
churitapash, Taita Dios cushca llactamanda ishcandita chingachisha nijuj 
runapaj maquimandaca cacharichihuanguimi. 
17Canda servij ñucaca, can jatun mandaj ñuca amo imaguta cashpapash aliguta 
nishpa cushichijuchunmi shuyajupani. Can jatun mandaj ñuca amoca, Taita 
Diospaj angelgushna alitapash, nalitapash ricunguillami. Shina cashcamanda, 
canda Mandaj Taita Diosca canhuan cachun— nijurcami. 
18Shina nijpimi Davidca, chai huarmitaca cashna nirca: —Ñuca imata 
tapujpipash, ama pacashpa tucuilla villahuangui nipanimi— nircami. Shina 
nijpimi, chai huarmica: —Jatun mandaj ñuca amolla, imata tapuna cashpapash 
tapuhuailla— nirca. 
19Shina nijpimi jatun mandajca, cashna nirca: —Caicunata nichunga, ¿nachu 
Joab runa yachachishpa cachamurca?— nircami. Shina nijpimi chai huarmica, 

cashna nishpa tigrachirca: —Jatun mandaj ñuca amolla, canllata tucuita 
yachapanguimi. Can tapushcashnallata shinapachami capan. Canda servij Joab 
runami ñucataca cachamuhuarca. Paillatami, canda servij ñucataca, tucui cai 
shimicunata yachachishpa cachamuhuarca. 
20Cai llaquicuna ricurishcata aliman tigrachingapajmi, canda servij Joab 
runaca cachamuhuarca. Ashtahuangarin can ñuca amoca, Taita Diospaj 
angelgushna alipacha yachajushca cashpami, cai pachapi ima tucujujtapash 
yachangui— nircami. 
21Shinamandami jatun mandajca, Joab runataca cashna nirca: —Ricui, caitaca 
ñucami ruragrini. Canga, chairalla viñai Absalón huambraguta tigrachimugri— 
nircami. 
22Shina nijpimi Joab runaca, paita cazushcata ricuchingapaj alpaman chayajta 
cumurishpa, jatun mandajta bendiciashca jipaca, cashna nirca: —Jatun 
mandaj, ñuca amolla. Cambaj ñaupajpi canda servij ñuca ali ricurishcataca, 
cunanmi yachapani. Shina cajpimi can jatun mandajca, canda servij ñuca 
mañashcata rurapashcangui— nircami. 
23Chai jipami, Joab runa jatarishpaca, Gesur shuti puebloman rishpa Absalón 
runataca, Jerusalenman pushamurca. 
24Ashtahuangarin jatun mandajca, Absalón runataca cashnami nirca: —Ñuca 
ñavita na ricushpallata, paipaj huasiman richunlla— nircami. Shina nijpimi 
Absalón runaca, jatun mandajpaj ñavitaca na ricushpallata paipaj huasiman 
rirca. 
25Tucui Israel puramanadaca, Absalón runashna juyaillagu cashcamanda, 
ninandapacha alicachi tucuj runaca, shujllapash na tiarcachu. Chaquimanda 
callarishpa, uma pundacaman ima nalipash na tiarcachu. 
26(Absalón runaca, paipaj ajcha yapa jundashpa fiñachijpimi, huata tucuripi, 
huata tucuripi rutuchin carca). Chai ajchata jatun mandajpaj pezanapi 
pezajpica, ishcai kilo chaupitashnami pezarca. 

27Absalón runaca, quimsa churi shuj ushitami charirca. Chai ushica Tamar 
shuti, juyailla cuitsagumi carca. 
28Absalón runaca, ishcai huatatami Jerusalenbi causajurca. Shina cashpapash, 
jatun mandajpaj ñavitaca na ricurcachu. 
29Chaimandami Absalón runaca, jatun mandajpajman cachangapaj, Joab 
runata cayachun cacharca. Ashtahuangarin Joab runaca, na shamungapaj 
munarcachu. Cutin cayachun cachajpipash, na shamungapaj munarcachu. 
30Chaimandami Absalón runaca, paita servijcunataca cashna nirca: —Ricuichi, 
Joab runapaj pambaca ñuca pamba ladollapimi. Chaipimi, cebadata tarpushca 
charin. Chaiman rishpa nimata japichigrichi— nircami. Chashna nijpimi 
Absalón runata servijcunaca, Joab runapaj pambapi ninata japichigrirca. 
31Chaita ricushpami Joab runa jatarishpa, Absalón runapaj huasiman 
shamushpaca: —¿Imashpata canda servijcunaca, ñuca pambapi ninata 
japichishcayari?— nirca. 
32Shina nijpimi Absalón runaca, Joab runataca cashna nirca: —Ricui, ñucami 
candaca caiman shamui nishpa cayachun cacharcani. Candaca, jatun 
mandajpajman cashna nichun cachangapajmi, cayachun cacharcani: 
‘¿Imapajta ñucataca, Gesur shuti pueblomanda cayachun cachamurcangui? 
Chaipi cashparapash, alichari caiman carcani. Cunanga, can jatun mandajpaj 
ñavita ricungapajmi munani. Ima juchata ñuca rurashca cajpipash, 
huañuchihuailla’ nichunmi, candaca cachangapaj munarcani— nircami. 
33Shina nijpimi Joab runaca, jatun mandaj yachachun villaj shamurca. 
Shinamandami, Absalón runata cayachun cachajpi paica, jatun mandajpajman 
shamurca. Paica, jatun mandajpaj ñaupajpi alpaman chayajta cumurijpimi, 
jatun mandajpash Absalón runata mucharca. 

2 Samuel 15 

Absalón runaca, Davidta llaquichingapajmi na cazushpa jatarishca 

1Chai jipami, cashna tucurca: Absalón runaca, carretacunata rurachishpami, 
caballocunatapash tandachirca. Paita ñaupashpa calpachunga, picha chunga 
runacunatami churarca. 
2Absalón runaca, tutamandata jatarishpami, ñanmanda ladoman rishpa, 
puebloman yaicuna pungu ladopi shayarin carca. Maijan cashpapash, 
fiñanajushca cashpa, jatun mandaj alichijuchun villangapaj shamunajujpimi, 
Absalón runa cayashpaca: “¿Maijan pueblomandata cangui?” nishpa tapujurca. 
Shina tapujpimi, chai runaca: “Canda servijca, Israel llacta aillu purallatami 
capani” nishpa villan carca. 
3Chashna villajpimi Absalón runaca, cashna nijun carca: “Ricui, can villashca 
shimicunaca, alipacha na llullaj shimicunami. Shina cajpipash jatun mandajta 
ayudaj puramandaca, maijambash candaca na uyangachu” nijunmi carca. 
4Absalón runaca, cashnatapashmi nijurca: “Maijan cashpapash, cai llactapi juez 
cachun ñucata churashpaca, alimi canman. Fiñanajushca cashpa, na cashpaca 
ima llaquihuan cashpa ñucapajman tucui shamujcunataca, ñucami alichiman” 
nijurcami. 
5Maijan cashpapash, paipaj ñaupajpi urai cumuringapaj quimirijpica, cashnami 
ruran carca: Paipaj maquihuan ugllashpami muchan carca. 
6Ima llaquihuan cashpapash, jatun mandaj alichijuchun shamuj tucui 
israelcunahuanga, chashnami ruran carca. Chashna rurashpami Absalón 
runaca, israelcuna paitalla juyanajuchun tandachijurca. 
7Ña chuscu huata yalishca jipami, cashna tucurca: Absalón runaca, jatun 
mandajtami cashna nirca: —Mandaj Diosman rurashami nishcata 
pactachingapaj, Hebrón puebloman richun saquihuai nipanimi. 
8Canda servij ñucaca, Siria llactapi tiajuj Gesur shuti pueblopi causajushpami, 
paiman rurashapachami nishpa cashna nircani: ‘Ñucata cutin Jerusalenman 
Mandaj Dios tigrachijpica, Mandaj Diostami servisha’ nircanimi— nirca. 

9Shina nijpimi, jatun mandajca: —Imatapash na manllashpa rilla— nijpi 
Absalón runaca jatarishpa, Hebrón shuti puebloman rirca. 
10Chaipimi Absalón runaca, tucuilla Israel aillucunaman cashna nishpa 
villachun villaj runacunata cacharca: “Trompetata huacachijujta uyashpaca, 
Absalón runami Hebrón pueblopica, jatun mandaj tucushca ninguichi” 
nichunmi cacharca. 
11Jerusalenmandaca, ishcai patsaj runacunami Absalón runa pushajpi paihuan 
rinajurca. Paicunaca nalita ruragrinajushcataca, imatallapash na yachashpami 
rinajurca. 
12Shinallata Absalón runaca, Taita Diosman carashpa animalcunata 
huañuchijushpami, Gilo shuti pueblopi causaj Ahitofel shuti runata cayarca. 
Paica, Davidman yuyaita cushpa ayudaj runami carca. Paihuangarin 
ashtahuanmi Davidta llaquichingapaj, pacalla alichirinajurca. Absalón runata 
catijcunapash, ashtahuanmi miranajurca. 
13Shuj villaj runami, Davidman cashna nishpa villagrirca: “Tucuilla 
israelcunami, Absalón runata alicachishpa catinajun” nigrircami. 
14Shina nigrijpimi Davidca, Jerusalenbi causanajuj tucuilla paita 
servijcunataca, cashna nirca: —Jatarishpa pacajungapaj jacuchi. Absalón 
runapaj ñaupajmandaca, na pacajushpa ri usharingachu. Ucha ringapaj 
alichirichi. Na ucha rijpica, ñapash caipi japij shamushpara, ñucanchita 
llaquichinman. Cai pueblopi causajcunataca, espadahuan chugrichishpara 
huañuchinman— nircami. 
15Shina nijpimi jatun mandajta servijcunaca, cashna ninajurca: —Ricui, canda 
servij ñucanchica, can jatun mandaj imata yarishcata rurangapajpash, ñami 
shuyanajunchi— ninajurcami. 
16Chai jipami, jatun mandajca, tucuilla paipaj familiacunata catichishpa, 
llujshishpa rirca. Jatun mandajca, chungapura caishuj huarmicunatami, pai 
mandana huasita ricuchun saquirca. 

17Jatun mandajca, tucuilla paita catij gentecunandi ña llujshishpa rishpami, 
chai pueblomandaca carupi shayarigrirca. 
18Chaipimi, tucuilla paita servijcunaca, tucuilla cereteo nishca, peleteo nishca 
runacunandi, paipaj ladopi shayarinajurca. Shinallata Gat pueblomanda 
chaquilla shamushca sucta patsaj geteo nishca runacunaca, jatun mandajpaj 
ñaupajpimi rinajurca. 
19Chaipimi jatun mandajca, geteo nishcapura Itai shuti runataca, cashna 
nijurca: —¿Imapajta cambash ñucanchihuan shamujungui? Canga caimanda 
tigrashpa, jatun mandajhuan quedailla. Canga, shuj llactamandami cangui. 
Cambaj llactamandapash llujchishpa cachamujpi, shamushcami cangui. 
20Canga, cainami chayamurcangui. Shina cajpipash cunanga candaca, 
¿ñucanchihuan ringapaj alichiri nishallachu? Ñucaca, maiman ri 
usharingacaman rishallami. Canga, cambaj llacta puracunata pushashpa 
tigrailla. Mandaj Diospash canman juyaita ricuchishpa, cambaj tucui causaipi 
imatapash pactachijuchunlla— nijurcami. 
21Shina nijpimi Itai shuti runaca, jatun mandajtaca cashna nirca: —Taita 
Diosca causajumbachami. Ñuca amo can jatun mandajpash ricujunguimi. 
Huañungapaj cashpapash, causangapaj cashpapash, ñuca amo can jatun 
mandaj maipi cajpipash, canda servij ñucapash chaipimi casha— nircami. 
22Shina nijpimi Davidca, Itai shuti runataca: —Shina cashpaca, ñucahuan 
ringapaj shamuilla— nirca. Shina nijpimi geteo nishcapura Itai shuti runaca, 
paihuan purij tucuilla runacunandi, paipaj tucuilla familiacunandi rirca. 
23Tucui gentecunami, ninanda caparishpa huacanajurca. Tucuicunami, 
ninanda jatarijuj Cedrón shuti huaicu yacuta chimbanajurca. Shinallata jatun 
mandajpash chimbajpimi, tucuilla gentecunapash jichushca pambaman rina 
ñanman chimbanajurca. 
24Chaipica, Sadoc shuti curapash, tucuilla levitacunandimi, Taita Dioshuan ari 
ninajushpa escribichishcata alichina arcata apashpa rinajurca. Chaipillatami, 
Taita Dioshuan ari ninajushpa escribichishcata alichina arcataca churanajurca. 

Shinallata pueblomanda llujshishpa tucuilla rishca jipami, Abiatar shuti 
curapash vichai rirca. 
25Ashtahuangarin jatun mandajca, Sadoc shuti curataca cashnami nijurca: —
Taita Diospaj arcata apashpa puebloman tigrailla. Mandaj Diospaj ñaupajpi 
ñuca ali ricurijpica, paillata ñucata tigrachimushpa, paipaj jatun carpatapash 
ricuchun saquihuangami. 
26Ashtahuangarin: ‘Canhuanga, cushijuita na charinichu’ nijpica, paipaj ima ali 
canata ñucata rurachunga, caipimi cani— nijurcami. 
27Jatun mandajca, Sadoc shuti curataca cashnatapashmi nijurca: —¿Nachu 
canga, Dios imatalla ricuchishcata villaj cangui? Canga, imatapash na 
manllashpa puebloman tigrailla. Cangunaca, cangunapaj ishcandi churicunata 
pushashpa tigraichilla. Canga, cambaj churi Ahimaas shuti runata, Abiatar 
shuti runapaj churi Jonatán runata pushashpa tigrailla. 
28Uyaichi, ñucaca canguna ali chayashcata villachun cachamungacamanmi, 
jichushca pambamanda chimbai ushanalla ladopi shuyasha— nijurcami. 
29Shina nijpimi Sadoc shuti, Abiatar shuti curacunaca, Taita Diospaj arcata 
Jerusalenman apashpa tigrashpaca, chaipillata quedarca. 
30Davidca, umatapash quilparishca, chaquipash lluchullami huacashpandi, 
Olivos urcutaca vichai rijurca. Shinallata tucuilla paihuan rijcunapashmi, 
umata quilparishpa, huacashpa vichai rinajurca. 
31Chaipimi cashna nishpa, Davidman villanajurca: “Absalón runahuan 
tandanajushpa canda llaquichingapaj pacalla parlarij purapica, Ahitofel shuti 
runapashmi” nishpami villanajurca. Chaita yachashpami Davidca, cashna 
nirca: “Mandaj Dioslla, Ahitofel runa ima yuyaita cushcatapash cunanga yanga 
cachun rurapairi” nircami. 
32Taita Diosta mañangapaj, Olivos urcuman David ña chayajpimi, arquita 
nishcapura Husai shuti runaca, pai churajushcapash liquirishca, umapipash 
alpata churarishca, ñapash tuparij shamurca. 

33Paitami, Davidca cashna nijurca: —Can ñucahuan rijpica, ashtahuanmi 
ñucapaca llaqui canga. 
34Ashtahuangarin puebloman tigrashpa, Absalonda cashna nigri: ‘Jatun 
mandajlla, ñucaca canda servij tucungapajmi munapani. Imashnami 
cunangaman cambaj taitata servishpa causarcani, chashnallata cunanga 
cambaj servij tucushallami’ nigri. Chashna rurashpaca, Ahitofel runa imata 
yarishpa ayudajushcatapash yangapimi churangui. 
35Sadoc shuti, Abiatar shuti curacunapash, chaipimi canhuan canga. Shina 
cashcamanda jatun mandajpaj huasipi imata uyashpapash, Sadoc shuti, Abiatar 
shuti curacunaman villanguilla. 
36Ricui, Sadoc shuti runapaj churi Ahimaas runapash, Abiatar shuti runapaj 
churi Jonatán runapash, ishcandimi chaipi canga. Tucui imata uyashpapash, 
paicunata villachun cachamunguilla— nijurcami. 
37Chashnami, Davidpaj ali cumba Husai shuti runaca, Jerusalenman shamurca. 
Shinallata Absalón runapashmi, chai puebloman yaicurca. 

2 Samuel 16 

1Davidca, Olivos urcuta ashata yalishpa rijujpimi, Mefi-boset shuti runata servij 
Siba shuti runaca, tuparingapaj ñapash llujshimurca. Paica ishcai burropimi, 
ishcai patsaj tandata, patsaj racimo chaquichishca uvasta, jigosta 
chaquichishpa rurashca patsaj tandata, shuj cara muchila vinota apachishpa 
llujshimurca. 
2Shina llujshimujpimi Siba shuti runataca, jatun mandajca: —¿Caica 
imatayari?— nishpa tapujpi, Siba shuti runaca cashna nirca: —Burrocunaca, 
can jatun mandajpaj familiacuna tiarichunmi. Tandacuna, chaquichishca 
uvascunaca, canda servijcuna micuchunmi. Vinoca, jichushca pambata 
rinajushpa shaijujcuna ufiachunmi— nircami. 
3Shina nijpimi, jatun mandajca: —¿Canda mandajpaj nietoca, maipitayari?— 
nirca. Shina nijpimi Siba shuti runaca, jatun mandajman cashna nishpa 

tigrachirca: —Ricui paica: ‘Israel aillucunata ñuca abuelo Saúl 
mandajushcataca, cunan punllami ñucaman tigrachinga’ nishpami, Jerusalenbi 
quedarca— nircami. 
4Shina nijpimi jatun mandajca, Siba shuti runataca cashna nirca: —Ricui, Mefi-
boset shuti runa tucui imatalla charishcapash, cambajmi— nircami. Shina 
nijpimi, Siba shuti runaca urai cumurishpa, cashna nirca: —Jatun mandaj ñuca 
amolla, cambaj ñaupajpica ali ricurishpami, ali capaiman— nircami. 
5Jatun mandaj Davidca, Bahurim shuti llactamanmi chayarca. Chaiman 
chayajpimi, Saulpaj familia puramanda shuj runaca, tuparingapaj ñapash 
llujshimurca. Paica, Gera shuti runapaj churi Simei shutimi carca. Paica, 
candaca ima llaquipash japishpami ali canman nishpa llujshimushpami, 
6Davidtapash, jatun mandaj Davidpaj tucui servijcunatapash rumicunahuan 
pegashpa catijurca. Ashtahuangarin tucuilla gentecunapash, tucuilla shinlli 
runacunapash ali ladoman, lluqui ladomanmi jarcanajurca. 
7Shina cajpipash Simei shuti runaca, cashnami nalicachishpa rimajurca: —
¡Huañuchij, jatun nalita ruraj runa, caimanda llujshi, llujshi! 
8Saulpaj familiacunata huañuchishpa yahuarta jichashcamandami, Mandaj 
Diosca candapash llaquichijun. Canga, Saulpaj randimi mandajurcangui. 
Cunanga, can mandanataca cambaj churi Absalonmanmi, Mandaj Diosca 
cushca. Ricui, can nalita rurashpa huañuchishpa, yahuarta jichaj 
cashcashnallatami llaquita apajungui— nijurcami. 
9Shina rimajujpimi, Sarvia shuti huarmipaj churi Abisai shuti runaca, jatun 
mandajtaca cashna nirca: —Alcu huañushcashna cai runaca, ñuca amo jatun 
mandajtaca, ¿imashpata ima llaquipash japishpami ali canman nijunyari? 
Cungata muchungapaj richun saquihuai nipanimi— nircami. 
10Shina nijpimi jatun mandajca, cashna nirca: —Sarvia shuti huarmipaj 
churicuna, ¿cangunaca imata ricunatata charinguichi? Pai chashna ninanda 
nalicachishpa rimajushpaca, Mandaj Diosllata Davidta nalicachishpa rimai 

nishca cajpimi, chashna rimajun. Shina cashpaca, ¿pita paitaca: ‘¿Imapajta 
chashna nijungui?’ ningayari?— nircami. 
11Chai jipami Davidca, Abisai shuti runatapash, tucui paita servijcunatapash 
cashna nirca: —Ricuichi, ñucamanda llujshishca ñuca churipashmi, ñucataca 
huañuchisha nijun. ¿Benjaminbaj miraicarin, maita na chashna rurangayari? 
Chashna nalicachishpa rimajuchun saquichilla. Mandaj Diosllatami mandashca 
canga. 
12Chashna llaquihuan cajta Mandaj Dios ricushpaca, cunan cashna ninanda 
nalicachi tucushcamandaca, Mandaj Diosllata ima alitapash 
carahuangapashchari— nircami. 
13Davidpash, tucuilla paihuan rijcunapash ñanda rinajujpimi, Simei shuti 
runaca janaj loma ladota ñaupashpa rijurca. Paica, candaca ima llaquipash 
japishpami ali canman nishpami, rumicunahuan, alpahuan pegashpa, Davidta 
ñaupashpa rijurca. 
14Jatun mandajpash, paihuan rinajuj tucuilla runacunapash ninanda 
shaijushcacuna chayagrishpami, chaipi samanajurca. 
15Shinallata Absalonbash, paihuan tandanajushca tucuilla Israel runacunapash, 
Ahitofel shuti runapashmi Jerusalenman yaicurca. 
16Chai jipami, cashna tucurca: Davidpaj ali cumba, arquita nishcapura Husai 
shuti runami, Absalonhuan tuparingapaj llujshishpaca: —¡Jatun mandajlla, 
causajupailla! ¡Jatun mandajlla, causajupailla!— nishpa caparijurca. 
17Chashna nijujpimi Absalón runaca, Husai shuti runataca cashna nirca: —
¿Cambaj cumba alita rurashcamandaca, cashnachu rurangui? ¿Imashpata na 
cambaj cumbahuan rircangui?— nircami. 
18Shina nijpimi Husai shuti runaca, Absalondaca cashna nirca: —Na rishachu. 
Ashtahuangarin Mandaj Diospash, cai gentecunapash, tucuilla Israel 
runacunapash, maijandami mandachun agllashpa churarca. Chai runapajmi 
casha, paihuanmi quedasha. 

19Ñucaca, ¿pitata servina cani? ¿Nachu paipaj churitallata servina cani? 
Imashnami cambaj taitapaj ñaupajpi servishpa causarcani, shinallatami 
candapash servishpa causasha— nircami. 
20Chai jipami Absalón runaca, Ahitofel shuti runataca: —Cunanga, ñucanchi 
imata rurangapajpash yuyaita cuhuaichiyari— nirca. 
21Shina nijpimi Ahitofel shuti runaca, Absalondaca cashna nirca: —Cambaj 
taitapaj caishuj huarmicunapi chayagri. Chai huarmicunataca, pai 
mandajushca huasita cuidachunmi saquirca. Chashna rurashcata tucui 
israelcuna uyashpami, cambaj taitapaca na ricunayachij tucushca cajta 
candaca yachanga. Shinami canhuan tandanajushca runacunaca, ashtahuan 
shinlli tucunga— nircami. 
22Chai jipami, huasi jahua patiopi, shuj carpata Absalonman churarca. 
Chaipimi Absalón runaca, tucui israelcuna ricujta, paipaj taitapaj caishuj 
huarmicunapi chayarca. 
23Ahitofel shuti runa cushca yuyaica, chai punllacunapica, Taita Dios rimashca 
shimita uyangapaj tapushcashnami carca. Shinami, Ahitofel runa cushca 
yuyaicunaca Davidpajpash, Absalonbajpash ali uyarirca. 

2 Samuel 17 

Ahitofel shuti, Husai shuti runacunami yuyaita cushca 

1Chai jipami Ahitofel shuti runaca, Absalondaca cashna nirca: —Cunanga, 
chunga ishcai huaranga runacunata ñuca agllashpami, cunan tutallata 
jatarishpa, Davidta catishpa rigrini. 
2Paitaca, shaijushca na ushajujpi japigrishpa manllachigrisha. Shina 
manllachijpi paihuan chaipi tandanajushca tucui gentecuna pacajushpa 
calpajpimi, jatun mandajtalla japishpa huañuchisha. 
3Shina rurashpami, tucui gentecunata cambajman tigrachimusha. (Canga, shuj 
runa huañuchunllami munangui). Paicuna tigramujpimi gentecunaca, aliguta 
casilla causanajunga— nircami. 

4Cai yuyaica Absalón runapajpash, israelcunata mandaj tucui rucucunapajpash 
alimi uyarirca. 
5Chai jipami Absalón runaca, cashna nirca: —Cunanga, arquita nishcapura 
Husai shuti runa ima nijta uyangapaj, paita cayamuichi— nircami. 
6Absalón runapajman, Husai shuti runa chayamujpimi cashna nirca: —Ahitofel 
shuti runaca, cashnami nin: ‘¿Pai yuyaita cushcataca catishunllu, na cashpaca 
saquishunllu? ¿Canga, ima ninguita?’— nircami. 
7Shina nijpimi Husai shuti runaca, Absalondaca: —Ahitofel runa cunan cushca 
yuyaica, napacha alichu— nirca. 
8Husai shuti runaca, ashtahuan cashnatapash nircarami: —Cambaj taitapash, 
paipaj runacunapash ninan shinllicuna cajtaca, canllata yachanguimi. 
Cunangarin, huahuacunata quichujpi sachapi causaj huarmi oso ninanda 
fiñarishcashnami canga. Chai jahuapash cambaj taitaca, ali macanajunata 
yachajmi. Chaimanda cunan tutaca, na gentecunahuan yalingachu. 
9Ricui cunanga, paica maijan jatun utujupi, na cashpaca maipi cashpapash 
pacajuriajungami. Chaira macanajui callarijpillata, canda catijcunata 
maijambash huañuchijpi, chaita pipash yachashpaca: ‘Absalonda catij 
gentecunaca, mishai tucushcamari’ ninajungami. 
10Chaita uyashpaca, maijan ninan shinlli runa, leonshna fiñarij shunguta 
charishpapash ninandapacha manllashpami, ushai illaj quedanga. Tucui 
israelcunami, cambaj taita ninan shinlli cajta, paihuan purij runacunapash, 
ninan ushaita charijtaca yachan. 
11Tucui israelcunaca, Dan pueblomanda callarishpa Beerseba pueblocaman, 
mama cucha manñapi tiaj t'iyu alpashna canhuan tandanajuchunmi yuyaita 
cuni. Shinallata cambacha chai macanajuiman llujshingui. 
12Chashna llujshishpami maipi cajpipash, pambapi paramu urmanshna, paitaca 
japishun. Shina japishpami paitapash, paita catijcunatapash tucuillata 
huañuchishpa shujllatapash na saquishun. 



1007 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

13Imashpapash maijan pueblopi pacajugrijpica, tucui israelcunami cabiacunata 
chai puebloman apanga. Chaihuanmi aisashpa, jatun larca yacuman shitashun. 
Shina shitajpimi, shuj rumillapash chaipica na quedanga— nircami. 
14Shina nijpimi Absalonbash, tucui israelcunapash cashna ninajurca: —Arquita 
nishcapura Husai shuti runa cushca yuyaimi, Ahitofel runa cushca yuyaitaca 
yali alipacha— ninajurcami. Ahitofel runa cushca yuyai yangapacha cachunmi, 
Mandaj Diosllata chashna rimachirca. Mandaj Diosca, Absalonda 
llaquichingapajmi chashna rurarca. 
15Chai jipami Husai runaca, Sadoc shuti, Abiatar shuti curacunatapash, cashna 
nirca: —Ahitofel runaca, Absalonmambash, israelcunata mandaj 
rucucunamambash, cashna chashna yuyaitami curca. Ashtahuangarin ñucaca, 
cashna yuyaitami curcani. 
16Shina cashcamanda, Davidman uchalla cashna nishpa villachun cachaichi: 
‘Cunan tutaca, jichushca pambamanda chimbai ushanalla ladopica na 
quedanachu cangui. Ashtahuangarin can jatun mandajtapash, canhuan 
purinajuj tucuilla runacunatapash ama huañuchinajuchun, Jordán yacuta 
chimbashpa ri’ nishpa villachun cachaichi— nircami. 
17Jonatán shuti, Ahimaas shuti runacunaca, Rogel shuti pugyu ladopimi carca. 
Chaimanmi, shuj servij huarmi shamushpaca, paicunaman villarca. Paicunaca, 
Jerusalenman shamushpa imashna ricuritapash na ushanajurcachu. Paicuna 
rishpami, jatun mandaj David yachachun villanajurca. 
18Chashna villangapaj rinajujta shuj huambra ricushpami, Absalonman 
villagrirca. Ashtahuangarin paicuna ninanda rishpami, Bahurim shuti pueblopi 
causaj shuj runagupaj huasiman chayagrirca. Chai huasi patiopica, yacuta 
llujchingapaj allashca jatun utujutami charirca. Chai utujupimi pacajurca. 
19Chai huasipi causaj huarmimi, shuj fachata japishpa, chai jatun utuju shimita 
quilpashpa mandarca. Chai jahuapimi, trillashca trigota mandarca. Shina 
rurajpimi, chaipica ima tiajujtapash na yacharca. 



1008 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

20Chai jipaca, Absalón runata servijcuna chai huarmipaj huasiman ña 
chayashpami: —¿Ahimaas shuti, Jonatán shuti runaca maipita?— nishpa 
tapurca. Shina tapujpimi, chai huarmica: —Ñami yacuta chimbai ushanalla 
ladota yalinajurca— nirca. Shina nijpimi, paicunaca mascanajushpapash, na 
tarishpallata Jerusalenman cutin tigranajurca. 
21Paicuna ña rishca jipami, yacuta llujchingapaj allashca jatun utujumanda 
llujshishpa rishpaca, jatun mandaj Davidman cashna nishpa villanajurca: 
“Jatarishpa, Jordán yacuta ucha chimbaichi. Ahitofel runaca, cangunata 
huañuchinajuchunmi yuyaita cushca” ninajurcami. 
22Shina villajpimi nara pacarijpillata Davidpash, paihuan purinajuj tucuilla 
runacunapash, Jordán yacuta chimbanajurca. Jordán yacuta tucuilla 
chimbashpami, shujllapash na quedarca. 
23Ashtahuangarin Ahitofel runaca, pai yuyaita cushcacunata na rurajpimi, 
paipaj burropi tiarinata churashpa tiarishpa, pai huacharishca pueblopi tiajuj 
paipaj huasiman rirca. Paipaj huasipi imatalla ruranatapash ña rurashca 
jipami, sipirishpa huañurca. Pai huañujpica, paipaj taitata pambashca 
utujupillatami pambarca. 
24Davidca, Mahanaim shuti pueblomanmi chayagrirca. Shinallata Absalón 
runaca, tucui israelcunandimi, Jordán yacuta chimbajurca. 
25Absalón runaca, Joab runapaj randica, Amasa shuti runatami, paipaj 
soldadocunata mandaj cachun churarca. Amasa shuti runaca, Israelpura Itra 
shuti runapaj churimi carca. Itra shuti runaca, Nahas shuti runapaj ushi 
Abigailpimi chayashca carca. Paica, Joab runapaj mama Sarvia shuti 
huarmipaj ñañami carca. 
26Israelcunaca, Galaad llactapimi carpacunata shayachishpa, Absalonhuan 
tianajurca. 
27Mahanaim shuti puebloman David chayashca jipami, Amón llactapi tiajuj 
Rabá shuti pueblopi causajuj Nahas shuti runapaj churi Sobi shuti runapash, 
shinallata Lodebar shuti pueblopi causajuj Amiel shuti runapaj churi Maquir 

shuti runapash, Galaad llactapi tiajuj Rogelim pueblopi causajuj Barzilai shuti 
runapash tuparingapaj llujshirca. 
28Paicunaca Davidmambash, paihuan purij tucuilla runacunamambash 
caicunatami apamurca: Camacunata, tastacunata, alpa mangacunata, 
shinallata trigota, cebadata, cutashca jacuta, camllashca granota, jabasta, 
lentejasta, camllashca garbanzota, 
29balún mishquita, virata, llamacunata, huagra leche quezocunatapashmi 
apamurca. Gentecunaca, jichushca pambapica shaijushca, yarjachishca, 
yacunayachishcami canga yashpami, paicuna micuchun chaicunata apamurca. 

2 Samuel 18 

Absalón huañushcatami villajun 

1Davidca, paita catij runacunatami alichirishca cachun ricushpa yalijurca. 
Paicunata mandachunga huaranga soldadocunata, patsaj soldadocunata 
mandajcunatami churarca. 
2Chai jipami Davidca, soldadocunata quimsapi shicanyachirca. Chai quimsapi 
shicanyachishca runacunataca, Joab runa mandajpi richunmi, quimsapi 
shicanyachishca caishuj runacunataca, Sarvia shuti huarmipaj churi Joab 
runapaj huauqui Abisai shuti runa mandajpi richun, quimsapi shicanyachishca 
chaishuj runacunataca, geteopura Itai shuti runa mandajpi richunmi cacharca. 
Shinallata jatun mandajca, tucuicunamanmi: —Ñucapash cangunahuanmi, 
macanajuiman llujshigrini— nirca. 
3Ashtahuangarin gentecunaca, cashnami ninajurca: —Na llujshinachu cangui. 
Ñucanchi pacajushpa calpajpipash, ñucanchitaca na catingachu. Ñucanchi 
puramandaca, shuj chaupi huañujpipash, paicunapaca imapash na cangachu. 
Ashtahuangarin canga ñucanchihuan ricujpica, cunanga chunga huaranga 
runacunashna valishcami cangui. Shinamanda canga, cai pueblomandallata 
imashnallapash ayudashpami ali canguiman— ninajurcami. 
4Shina nijpimi, jatun mandajca: —Ñucaca, cangunapaj ima ali cashcata 
rurashallami— nirca. Chai jipami jatun mandajca, puebloman yaicuna pungu 



1010 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

ladoman shayarishpa quedarca. Chai ladotami patsajpi, huarangapi 
shicanyachishpa churashca tucuilla soldadocuna llujshinajurca. 
5Chaipimi jatun mandajca, Joab, Abisai, Itai shuti runacunataca, cashna 
nishpami mandarca: “Ñucata juyashpaca, Absalón huambragutaca aliguta 
ricushpa na llaquichinachu canguichi” nircami. Absalonda ama 
llaquichinajuchun nishpa, soldadocunata tucui mandajcunaman jatun mandaj 
mandajujtaca, tucui soldadocunami uyarca. 
6Chashnami paicunaca, israelcunahuan macanajungapaj pambaman 
llujshinajurca. Efraín shuti bosquepimi macanajui callarirca. 
7Chaipimi israelcunaca, Davidta servijcunapaj ñaupajpi mishai tucushpa 
urmanajurca. Chai punllapica ninandapacha huañuchijpimi, ishcai chunga 
huaranga runacuna huañurca. 
8Chai macanajuipica, tucuilla chai llactapimi caipi chaipi macanajunajurca. 
Chai punllapica, espadahuan huañuchishcatapash ashtahuan yalimi, bosque 
ucupillata urmashpa huañunajurca. 
9Absalón runaca, jari mulapi tiarishca rijushpami, Davidta servijcunahuan 
tuparirca. Chaimandami chai jari mulaca, rama junda encina nishca sacha 
ucuman yaicurca. Chaipimi Absalón runaca, shuj quiru parcapi cunga 
churajurijpi huarcuriaj quedarca. Pai rijushca jari mulaca, saquishpa 
calparcallami. 
10Chaita shuj runa ricushpami, cashna nishpa Joab runaman villarca: —Ricui 
Absalondaca, encina quirupi huarcuriajujtami ricurcani— nircami. 
11Shina villajpimi Joab runaca, chai villaj runataca cashna nirca: —Chashna 
cajta can ricushpaca, ¿imashpata na chaipillata huañuchishpa alpaman 
shitarcanguiyari? Can chashna rurashca cajpica, cushijuihuanmi patsaj chunga 
chuscu gramota pezaj culquita, cara chumbitapash canman cuiman carcani— 
nircami. 

12Shina nijpimi chai runaca, Joab runataca cashna nirca: —Canga, chunga shuj 
kilo chuscu patsaj gramota pezaj culquita ñucaman cujpipash, jatun mandajpaj 
churitaca na huañuchimanllu. Ñucanchica candapash, Abisai shuti, Itai shuti 
runacunatapash, jatun mandajca cashna mandajtami uyarcanchi: ‘Absalón 
huambragutaca, maijambash tacaritallapash ama tacarichun ricuriapanguichi’ 
nijtami uyarcanchi. 
13Shuj yuyaipica, ñucallata huañungapajmi, chashna ruraiman carcani. Jatun 
mandajpaj ñaupajpica, imatapash na pacai usharinllu. Canllatapashmi, 
ñucataca llaquichinguiman carca— nircami. 
14Shina nijpimi, Joab runaca: —Canda uyashpaca, na yanga 
shayajushallachu— nirca. Shina nishpami quimsa flechata japishpa, 
Absalonbaj shungupi cacharigrirca. Paica, encina nishca quiru chaupipi 
huarcuriajushpapash causajurcarami. 
15Chaipimi, Joab runapaj escudota apashpa purij chungapura huambracunaca, 
Absalonbaj muyundipi shayarishpa, ali huañuchinajurca. 
16Shina huañuchijpimi Joab runaca, trompetata huacachirca. Chaita 
uyashpami, israelcunata catinajushcatapash saquishpa tigrarca. Joab 
runallatami, gentecunataca jarcarca. 
17Chai jipaca, Absalonda japishpami, bosquepi tiaj shuj jatun utujuman 
shitarca. Paipaj jahuapica, shuj jatun rumi mundundami rurashpa 
saquinajurca. Shinallata israelcunaca, tucuillami paicunapaj carpacunapi 
pacajungapaj calpanajurca. 
18Absalón causajushpallatami, jatun mandajpaj pamba nishcapi shuj 
pilartashnalla rumicunahuan rurachishca carca. Paica: “Ñuca shutita 
yarinajuchunga, churitallapash na charinichu” nishpami, shina rurachishca 
carca. Chai pilartashna rurashcatami, paipaj shutipi churarca. Chaitami 
cunangaman, “Absalonbaj Pilar” ninajun. 
19Chai jipami, Sadoc shuti curapaj churi Ahimaas shuti runaca, cashna nirca: 
—Cunanga, calpashpa rishpa: ‘Mandaj Diosca, ñamari canda llaquichijcunapaj 

maquimandaca mitsashca’ nishpa, ¿nachu jatun mandajman villagrisha?— 
nircami. 
20Shina nijpimi Joab runaca, cashna nirca: —Chai villanataca, cunanga na 
villagrinachu cangui. Shuj punlla villagringuillami. Jatun mandajpaj churimi 
huañushca. Chaitaca, cunanga na villagrinachu cangui— nircami. 
21Shina nishpapash Joab runaca, Etiopía llactamanda shuj runatami cashna 
nirca: —Imata cashpapash can ricushcata, jatun mandajman villangapaj ri— 
nijpimi, Etiopía llactamanda runaca, Joab runata cazushcata ricuchingapaj, 
paipaj ñaupajpi urai cumurirca. Chai jipaca, villangapaj calparcallami. 
22Shinallata Sadoc shuti runapaj churi Ahimaas shuti runaca, cutinmi Joab 
runataca cashna nirca: —Ima cachumbash, Etiopía llactamanda runata 
catishpa, cunanda calpagrinillami— nircami. Shina nijpimi Joab runaca, 
cashna nirca: —Ñuca huahualla, ¿imapajta calpashpa risha ninguiyari? Can 
villashcamandaca, imatapash na japinguichu— nircami. 
23Shina nijpimi, Ahimaas runaca: —Ima cachumbash, ñucapash calpashpa 
rigrinillami— nijpimi, Joab runaca: —Shinaca calpashpa rilla— nirca. Shina 
nijpimi Ahimaas runaca, pugru pambata calpashpa rishpa, chai Etiopía 
llactamanda runataca yalishpa rirca. 
24Davidca, puebloman yaicuna ishcai pungu chaupipimi tiajurca. Shinallata 
chapaj runapash, pungu vichai jatun patapi tiajuj torremanmi rishca carca. 
Chaimanda vichai ricushpami, shuj runataca pailla calpashpa shamujujta 
ricurca. 
25Chaita ricushpami, chapashpa shayajuj runaca, jatun mandajman caparishpa 
villarca. Shina villajpimi, jatun mandajca: —Shujlla shamujushpaca, ali 
villanahuanmi shamujunga— nirca. Calpashpa shamujuj runaca, ashtahuan 
quimirimujpimi, 
26torrepi chapajuj runaca, cutin shuj runapash calpashpa shamujujta ricurca. 
Chaita ricushpami, torrepi chapajuj runaca cashna nirca: —Ricui, shuj 
runapashmi, pailla calpashpa shamujun— nishpa, pungupi cuidashpa shayajuj 

runaman caparishpa villarca. Shina villajpimi, jatun mandajca: —Chai 
runapash villangapajmi shamujunga— nirca. 
27Chai torremanda chapaj runaca, cutinmi cashna nirca: —Pundapi calpashpa 
shamujuj runaca, Sadoc shuti runapaj churi Ahimaas shuti runami calpamujun 
yarin— nircami. Shina nijpimi jatun mandajca, cashna nirca: —Chai runaguca 
alitallami villan, ali villanahuanmi shamujunga— nircami. 
28Ahimaas runa chayamushpaca, caparishpami jatun mandajtaca: —Casilla ali 
causaiguta charipangui— nirca. Chai jipami, jatun mandajpaj ñaupajpi 
cungurishpa, alpaman chayajta cumurishpa cashna nirca: —Can jatun 
mandajta Mandaj Taita Diosca, alicachi tucushca cachun. Paimi, can jatun 
mandaj ñuca amota llaquichingapaj jatarijcunataca, ñucanchi maquipi 
churashca— nircami. 
29Shina nijpimi, jatun mandajca: —¿Absalón huambraguca, alillachu capan?— 
nirca. Shina nijpimi Ahimaas shuti runaca, cashna nirca: —Canda servij Joab 
runa ñucata cachamujui horasmi, ninanda caparinajujta uyarcani. 
Ashtahuangarin chaipi ima tucushcatapash na yachanichu— nircami. 
30Shina nijpimi, jatun mandajca: —Canga, caiman yalimushpa chaipi shayari— 
nijpi Ahimaas runaca, chaiman yalishpa shayarishpa quedarca. 
31Chai jipallami, Etiopía llactamanda runa chayamushpaca, cashna nirca: —
Jatun mandaj ñuca amolla, cai ali villaita chasquipai. Canda llaquichingapaj 
tucuilla jatarijcunapaj maquimandaca, cunanmari Mandaj Diosca mitsashca— 
nircami. 
32Shina nijpimi jatun mandaj Davidca, Etiopía llactamanda runataca: —
¿Absalón huambraguca, alillachu capan?— nirca. Shina nijpimi chai runaca, 
cashna nishpa tigrachirca: —Can jatun mandaj ñuca amota fiñajcunaca, chai 
huambrashna tucushpachari ali canman. Shinallata canda fiñashpa 
llaquichingapaj tucui jatarijcunapash, chashnallata tucushpami ali canman— 
nircami. 

33Shina nijta uyashpami, jatun mandaj Davidca ninanda musparirca. 
Chaimandami, puebloman yaicuna pungu jahuapi tiajuj jatun ucuman vichai 
rishpa huacajurca. Paica, chai ucuman rijushpami, cashna nishpa huacajurca: 
“¡Ñuca huahua Absalonlla, ñuca huahua, ñuca huahua Absalonlla! ¡Cambaj 
randica, ñuca huañushpachari ali caiman carcani! ¡Absalón, ñuca huahualla, 
ñuca huahualla!” nijurcami. 

2 Samuel 19 

Jerusalenmanmi Davidca tigrashca 

1“Ricui jatun mandajca, Absalón huañushcamandami ninandapacha 
llaquirishpa huacajun” nishpami, Joab runaman villanajurca. 
2Shinamandami chai punllapica, macanajuita mishashcamanda cushijunaca, 
jatun llaquiman tigrarca. “Jatun mandajca, paipaj churi huañushcamandami, 
ninanda llaquirishca” nijtami, soldadocunaca uyashca carca. 
3Chaimandami soldadocunaca chai punllapica, Jerusalén puebloman pacalla 
yaicunajurca. Macanajuipi mishai tucushpa, pinganayaita pacajushpa 
shamushcashnami, soldadocunaca yaicunajurca. 
4Ashtahuangarin jatun mandajca, paipaj ñavita quilparishpami, ninanda 
caparishpa: “¡Absalón, ñuca huahualla, Absalón, ñuca huahualla, ñuca 
huahualla!” nishpa huacajurca. 
5Chaimandami Joab runaca, jatun mandajpaj huasiman shamushpa, cashna 
nijurca: —Cunanga, canda servijcunataca, tucuicunatami ninanda 
pingaichishcangui. Cambaj causaitapash, cambaj churicunapaj, ushicunapaj 
causaitapash, cambaj huarmicunapaj causaitapash, cambaj caishuj 
huarmicunapaj causaitapash cunan quishpichijpitami, cashna rurashcangui. 
6Canda ninanda fiñajcunatara juyashpa, canda ninanda juyajcunataca 
fiñashpami, can churashca mandajcunatapash, canda servijcunatapash 
cunanga, yangapi churashcata ricuchijungui. Absalón causajpi ñucanchica 
tucuilla huañushca cajpirapashmi, cushijushca canguiman carca. Chaitaca, 
cunanmi alipacha ricuni. 

7Cunanga, jatarishpa canllaman llujshishpa, canda servijcunataca imallatapash 
nishpa cushichipai. Mandaj Diospaj shutipi juramentushpami, cashna nini: 
Imatallapash ningapaj na llujshijpica, cunan tutallatami shuj runallapash, 
canhuanga na quedanga. Chashna tucujpica, huambramandapacha 
cunangaman apajushca llaquicunatapash ashtahuan yali llaquicunatami 
apangui— nijurcami. 
8Shina nijpimi jatun mandajca, jatarishpa rishpaca puebloman yaicuna 
pungupi tiarigrirca. Chaitami, tucui gentecunaman cashna nishpa villarca: 
“Ricuichi jatun mandajca, puebloman yaicuna pungupimi tiajun” nijpimi, tucui 
gentecunaca jatun mandajpaj ñaupajman shamunajurca. Ashtahuangarin 
israelcunaca, paicunapaj carpacunamanmi pacajushpa rishca carca. 
9Shinallata tucui gentecunami, Israel aillu puracunapica, cashna ninajurca: 
“Jatun mandaj Davidca, ñucanchita fiñajcunapaj maquimandapash, 
filisteocunapaj maquimandapashmi quishpichirca. Shina cashpapash cunanga, 
Absalonda manllashpami, cai llactamanda llujshishpa rishca. 
10Absalondaca, ñucanchita jatun mandaj cachunmi, aceiteta talishpa 
javircanchi. Paica, jatun macanajuipimi huañushca. ¿Cunanga, imashpata 
jatun mandaj Davidtaca, na tigrachimushpa upalla shuyanajunchilla?” 
ninajurcami. 
11Chaimandami jatun mandaj Davidca, Sadoc shuti, Abiatar shuti curacunata 
cashna nishpa cacharca: “Judá llactata mandaj rucucunata, cashna nigrichi: 
‘Jatun mandajta, pai mandashpa tiarina huasiman tigrachimunataca, 
¿imashpata cangunara na ucha yaringuichi? Ashtahuangarin tucui 
israelcunarami, paipaj huasiman tigrachishun ningapaj, jatun mandajpajman 
shamushca. 
12Cangunacarin ñuca huauquicuna, ñuca tullucuna, ñuca aichacunami 
canguichi. Shina cashpapash, jatun mandajta huasiman tigrachimunataca, 
¿imashpata cangunara na ucha yaringuichi?’ nigrichi. 

13Shinallata Amasa shuti runatapash, cashna ninguichi: ‘¿Nachu cambash, ñuca 
tullullata, ñuca aichallata cangui? Shina cashcamanda soldadocunata 
mandashpa, ñuca ñaupajpi causajuchun Joab runapaj randi canda na 
churajpica, Taita Diosllata ñucataca ninandapacha llaquichihuachun ninmi’ 
ninguichi” nishpami cacharca. 
14Shina cachajpimi, Judá llactapi causanajuj tucui runacunaca, shujllashnalla 
yarishpa, paicunapaj shungupi ashtahuan juyanajurca. Shina juyashpami: 
“Cambash, canda tucuilla servijcunapash tigramuilla” nishpa villachun, jatun 
mandajpajman cachanajurca. 
15Shina nijpi jatun mandaj tigramushpami, Jordán yacu manñaman 
chayamurca. Shinallata Judá llactamanda runacunapashmi, Jordán yacuta 
chimbachingapaj, Gilgal shuti pueblopi tuparij shamunajurca. 
16Bahurim shuti pueblopi causaj Benjamín aillu puramanda, Gera shuti runapaj 
churi Simei shuti runapashmi, Judá llactamanda runacunandi, jatun mandaj 
Davidta chasquingapaj, ucha urai shamujurca. 
17Paihuanga, Benjamín aillumanda, huaranga runacunapashmi shamunajurca. 
Shinallata Saulpaj huasi ucu purata servij Siba shuti runapash, paipaj chunga 
picha churicunandi, paita servij ishcai chunga runacunandimi shamunajurca. 
Paicunaca, jatun mandajta ñaupashpami, Jordán yacuta chimbanajurca. 
18Paicunaca, yacuta chimbai ushanallata ña chimbashpami, jatun mandajpaj 
familiacunatapash, chimbachishpa ayudarca. Pai munashcata 
pactachingapajmi chashna rurajurca. Jordán yacuta ña chimbashca jipami, 
Gera shuti runapaj churi Simei shuti runaca, jatun mandajpaj ñaupajpi 
cungurishpa, 
19jatun mandajtaca cashna nirca: —Ñucata mandajlla, jatun nalita ñuca 
rurashcamandaca, ama llaquichihuanguichu. Ñuca amo, jatun mandajlla. 
Jerusalenmanda rijui punllapi ñuca, nalicunata rurashcataca, yaritapash ama 
yaripanguichu. Can jatun mandajpaj shungupica, ama alichishpa 
charipanguichu. 

20Canda servij ñuca chashna juchata rurashcamandaca llaquiripanimi. 
Chaimandami cunanga, Josepaj mirai puracunamandaca, ñuca amo can jatun 
mandajta chasquingapaca, ñucara punda shamuparcani— nircami. 
21Shina nijpimi, Sarvia shuti huarmipaj churi Abisai shuti runaca, cashna nirca: 
—Mandaj Dios agllashpa churashca jatun mandajta ninanda nalicachishpa 
rimashcamandaca, cai Simei shuti runaca, ¿nachu huañunata charin?— 
nircami. 
22Shina nijpimi Davidca, cashna nirca: —Sarvia shuti huarmipaj churicunalla, 
canguna cunan ñucata fiñajcuna tucuchunga, ¿imatata rurarcaniyari? Israel 
puramandaca, shujllapash cunanga na huañungachu. Cunanga, ñucaca 
israelcunata jatun mandajmi cani. ¿Chaitaca, nachu ñucallata yachani?— 
nircami. 
23Shina nishca jipami jatun mandajca, Simei shuti runataca: —Napacha 
huañunguichu— nishpa juramenturca. 
24Shinallata Saulpaj nieto Mefi-boset shuti runapashmi, jatun mandajta 
tuparingapaj urai shamurca. Paica, Jerusalenmanda jatun mandaj llujshishpa 
rishca punllamandapacha, imapash na tucushpa aliguta cutin tigramuna 
punllacamanmi, paipaj chaquitapash na maillashca, barbastapash na 
anchuchishca, paipaj churajunatallapash na tajshashca shuyajushca carca. 
25Jatun mandajta Jerusalenbi tuparingapaj pai shamujpimi, jatun mandajca: —
Mefi-boset, ¿imashpata na ñucahuan rircangui?— nishpa tapurca. 
26Shina tapujpimi Mefi-boset runaca, cashna nirca: —Jatun mandaj ñuca 
amolla, ñucata servij runami umahuarca. ‘Canda servij ñucaca, janga cashpami 
burropi tiarishpa, jatun mandajhuan tuparingapaj risha yashpa, tiarinata 
burropi churapai’ nircani. 
27Ashtahuangarin paimi, canda servij ñucataca, can jatun mandaj ñuca amopaj 
ñaupajpi llullashpa villashca. Ashtahuangarin can jatun mandaj ñuca amoca, 
Taita Diospaj angelgushnami cangui. Shina cashcamanda, cambaj ima ali cana 
cajpipash, rurapailla. 

28Ñuca taitapaj huasi ucu puracunaca, tucuicunami can jatun mandajpaj 
ñaupajpi huañuchi tucunapacha carcanchi. Shina cajpipash canda servij 
ñucataca, can cayashcacunahuan micuchunmi, cambaj mezapi 
churahuarcangui. Cunanga, can jatun mandajtaca, imata ashtahuan 
mañaitapash na ushapanichu— nircami. 
29Shina nijpimi jatun mandajca, cashna nirca: —Imatapash ashtahuanga ama 
nihuaichu. Canhuan, Siba shuti runahuanga, alpacunata chaupirichunmi ña 
mandarcani— nircami. 
30Shina nijpimi Mefi-boset shuti runaca, jatun mandajtaca cashna nirca: —
Alpacunataca, tucuillata pai japichun saquipailla. Ñuca amo can jatun 
mandajca, imapash na tucushpami aliguta huasiman tigramupashcangui— 
nircami. 
31Shinallata Galaad llactapi tiajuj Rogelim shuti pueblomanda Barzilai shuti 
runapash urai shamushpami, jatun mandajhuan Jordán yacuta chimbamurca. 
Paica, Jordán chimba ladopi cayaman ningapajmi chimbamurca. 
32Barzilai shuti runaca, pusaj chunga huatata charishpami, ña rucu rucugu 
carca. Paica, ninan charij charij cashcamandami, Mahanaim shuti pueblopi 
cashpa, jatun mandajpaj ima illajpipash carashpa ayudan carca. 
33Chaimandami jatun mandajca, Barzilai shuti runataca cashna nirca: —
Ñucahuan Jerusalenman jaculla. Candaca, ñucami ayudashpa charisha— 
nircami. 
34Ashtahuangarin Barzilai shuti runaca, jatun mandajtaca cashnami nijurca: —
Jatun mandajhuan Jerusalenman vichai ringapaca, ¿mashna huatatashi 
ashtahuan causapashara? 
35Cai punllacunami, pusaj chunga huatata charini. ¿Ima ali cajtapash, ima nali 
cajtapash yachai ushashachu imashi? Canda servij ñucaca, ¿ima micunata 
cashpapash, ufianata cashpapash, mishquillagu cajta yachashachu? ¿Candaj 
jaricuna candashcatapash, candaj huarmicuna candashcatapash uyai 

ushashachu imashi? Canda servij ñucaca, imapajta can jatun mandajta 
ashtahuan llaquichishpa causangapaca ripashayari. 
36Canda servij ñucaca, Jordán yacuta chimbashpaca, ashagutallami can jatun 
mandajhuanga ripasha. ¿Imashpata can jatun mandajca, imapash jatun 
alicunata randi carasha nihuanguiyari? 
37Canda servij ñucataca, ñuca causajushca pueblopillata huañushpa, ñuca 
taitata, ñuca mamata pambashca utuju ladopillata pambachun, tigrachun 
saquihuailla nipanimi. Ashtahuangarin canda servij Quimam shuti runagumi, 
caipi capan. Paica, can jatun mandajhuan ripangallami. Can jatun mandajpaj 
ima ali cana cajpipash, paiman rurapanguilla— nijurcami. 
38Shina nijpimi jatun mandajca, cashna nirca: —Shina cashpaca Quimam shuti 
runaca, ñucahuan shamuchunlla. Paihuanga, cambaj ima ali cana cajpipash, 
rurashallami. Shinallata can imata rurapai nijpipash, ñucaca tucuita 
rurashallami— nirca. 
39Shina nishca jipami, tucuilla soldadocuna Jordán yacuta chimbanajurca. 
Shinallata jatun mandajpash, Jordán yacuta ña chimbashca jipaca, Barzilai 
shuti runaguta muchashpa cayacaman nishpa bendiciajpimi, paipaj huasiman 
tigrarca. 
40Shinami jatun mandajca, Gilgal puebloman rirca. Jatun mandajtaca, Quimam 
shuti runapash, Judá llactamanda tucui gentecunapash, Israel puramandaca 
shuj chaupimi, cumbashpa rinajurca. 
41Jatun mandajpajman, tucui israelcuna shamushpami, cashna ninajurca: —
¿Imashpata Judá llactamanda ñucanchi huauquicunaca, can jatun mandaj 
Davidtapash, cambaj familiacunatapash, tucuilla canda servijcunatapash 
Jordán yacuta chimbachishpa pusharca?— ninajurcami. 
42Shina nijpimi, Judá llactamanda tucuilla runacunaca, tucui israelcunata 
cashna ninajurca: —Jatun mandajca ñucanchi aillullatamari. Ashtahuangarin, 
¿imashpata cangunaca chaimandalla fiñaringuichi? Ñucanchica jatun 

mandajpajmandaca, ¿imatata micurcanchi? ¿Pai imatalla carashcatachu, 
ñucanchica japircanchi?— ninajurcami. 
43Shina nijpimi israelcunaca, Judá llactamanda runacunataca cashna 
ninajurca: —Ñucanchimi, jatun mandajtaca, chunga aillu cashpa japinata 
charinchi. Davidpaj puramandallatapash, cangunataca ashtahuan yali 
ashtacacunami canchi. ¿Imashpata ñucanchitaca, yangapi churanguichi? 
¿Nachu jatun mandajta caiman tigrachimungapaca, ñucanchira punda 
parlanajurcanchi?— ninajurcami. Judá llactamanda runacunami, 
israelcunataca ashtahuan yalishpa shinllita rimanajurca. 

2 Samuel 20 

Davidta llujchingapajmi, Seba shuti runaca pacalla jatarishca 

1Chai jipallami cashna tucurca: Benjamín aillu puramanda Bicri shuti runapaj 
churi Seba shuti runami, chaipi carca. Paica, jatun nalita ruraj runami carca. 
Paimi, trompetata tocashpa cashna nijurca: “Ñucanchica, Isaipaj churi 
Davidpajmandaca imata japinatapash, paihuan imata chaupirinatapash na 
charinchica. ¡Cunanga, tucui israelcuna ñucanchi carpaman jacuchilla!” 
nijurcami. 
2Shina nijpimi Israel runacunaca, Davidta saquishpa, Bicri shuti runapaj churi 
Seba shuti runata catinajurca. Ashtahuangarin Judá llactamanda runacunaca, 
paicunapaj jatun mandajtami, Jordán yacumandapacha Jerusalengaman 
catinajurca. 
3Jatun mandaj Davidca, Jerusalenbi pai mandana huasiman ña chayashca 
jipami, pai mandana huasita cuidachun saquishca chungapura caishuj 
huarmicunataca, shuj huasiman pushashpa, chaipi vichashpa saquirca. 
Paicunamanga micunatapashmi cararca. Shina cashpapash paicunapica, 
cutinga na chayarcachu. Ashtahuangarin cusa illaj huarmicunashna 
huañungacaman causanajuchunmi, chaipi vichashpa saquirca. 

4Chai jipami jatun mandajca, Amasa shuti runataca cashna nirca: —
Cunanmanda quimsa punllapi shamuchun, Judá llactamanda runacunata 
cayamugri. Cambash caipi canguilla— nircami. 
5Amasa shuti runaca, Judá llactamanda runacunata cayangapajmi rirca. Paica, 
tigramungui nishca punllata ashtahuan yalishpami, chaipi quedarca. 
6Chaimandami Davidca, Abisai shuti runataca cashna nirca: —Bicri shuti 
runapaj churi Seba shuti runacarin, Absalondapash yalimari llaquichigrin. 
Chaimanda cunanga, ñucata servijcunata pushashpa, cambash paita catishpa 
rilla. Pircahuan muyundi jarcashca pueblota tarishpa chaiman yaicushpara, 
ñucanchitaca ashtahuan llaquichinman— nircami. 
7Shina nijpimi Abisai shuti runaca, Joab runapaj runacunandi, cereteo nishca, 
peleteo nishca runacunandi, macanajunata ali yachaj tucuilla shinlli 
runacunandi Jerusalenmanda llujshishpa, Bicri shuti runapaj churi Seba shuti 
runata catishpa rinajurca. 
8Paicunaca, Gabaón shuti pueblo ladollapi jatun rumi tiajuj ladoman ña 
chayanajujpimi, Amasa shuti runaca tuparingapaj llujshimurca. Joab runaca, 
macanajungapaj churajunata churajushpa ali chumbilirishcami carca. Chai 
chumbilirishcapimi, uchilla espadata alichinapi alichishpa, shuj lado cinturaspi 
satirishca carca. Pai ña ashtahuan quimirijpimi, chai uchilla espadaca alpaman 
urmarca. 
9Chaimandami Joab runaca, Amasa shuti runataca: —Ñuca huauquigulla, 
¿alillachu capangui?— nishpami muchangapaca, Amasa shuti runapaj 
barbasmanda ali lado maquihuan japirca. 
10Amasa shuti runaca, chai uchilla espadata Joab runa charijujta ricushpapash, 
na cuidarircachu. Chaimandami Joab runaca, chai uchilla espadahuanga 
chunllulicunapash alpaman talirijta, picha costillas ura ladopi chugrichirca. 
Cutin shujtaca, na chugrichijpillatami Amasa runaca huañushpa, alpaman 
urmarca. Chai jipami Joab runaca, Bicri shuti runapaj churi Seba shuti runata 
catishpa, paipaj huauqui Abisai runandi rinajurca. 

11Joab runapaj runacunamanda shuj runami, Amasa shuti runa sirijuj ladoman 
shayarishpa: —Maijambash Joab runata, Davidta juyashpaca, Joab runata 
catichi— nirca. 
12Amasa shuti runaca, chaupi ñambimi, paipaj yahuarpillata, caiman chaiman 
cuyurishca sirijurca. Chaita ricushpami, chai ñanda tucui yalijcunaca, 
shayarishpa ricunajurca. Tucuilla gentecuna chashna shayarinajujta 
ricushpami chai runaca, Amasa shuti runataca chai ñanmanda anchuchishpa, 
shuj ladoman sirichirca. Chaipimi paitaca, jahualla churajunahuan quilpashpa 
saquirca. 
13Chai ñanmandaca ña anchuchijpimi, Joab runata catij tucui runacunaca, 
Bicri shuti runapaj churi Seba shuti runata japingapaj catinajurca. 
14Seba shuti runaca, Israel aillucunapaj tucuilla llactata yalishpami, Abel-bet-
maaca shuti pueblocaman, shinallata Barim shuti tucui pueblotapash yalishpa 
rirca. Chai pueblocunapi causajcunapashmi, paihuan tandanajushpa rinajurca. 
15Joab runapaj runacunaca, Abel-bet-maaca shuti puebloman shamushpami, 
chaupipi churashpa muyundi shayarinajurca. Chashna shayarishpami, chai 
pueblo pircapica, baluarte nishcacunata shayachinajurca. Chashnami chai 
puebloca, chaupipi churai tucurca. Chai jipaca, tucui gentecunami chai pueblo 
pircata urmachingapaca, imatallapash ruranajurca. 
16Shinamandami, shuj alipacha yachajushca huarmica, chai pueblo pirca 
jahuamanda, cashna nishpa caparirca: —Uyaichi, uyaichi. Joab runata caiman 
shamui nijunmi nipaichi. Ñucami, paihuan parlangapaj munani— nircami. 
17Chai huarmipaj ladoman Joab runa chayajpimi, chai huarmica: —¿Canllu 
Joab cangui?— nijpi paica: —Ari, ñucami Joab cani— nirca. Shina nijpimi, 
chai huarmica: —Canda servij ñuca imata nijpipash uyapai— nijpimi, Joab 
runaca: —Ari, uyashallami— nirca. 
18Chaipimi chai huarmica, cutin cashna nirca: —Ñaupa punllacunaca: ‘Imata 
yachangapaj munashpapash, Abel pueblopimi tapugrina’ ninajunmi carca. 
Chashnami, imata cashpapash alichin carca. 

19Ñucaca, tucuilla Israel llactapi causajcuna puramanda casilla aliguta causaj 
ali cazujmi cani. Ashtahuangarin canga, Israel llactapica mamashna tiaj 
pueblotami tucuchingapaj munangui. ¿Imashpata canga, Mandaj Dios cushca 
pueblota tucuchingapaj munangui?— nircami. 
20Shina nijpimi Joab runaca, cashna nirca: —Ñuca chashna ruranaca, ima 
horallapash ama chayachun. Ñuca tucuchishpa llaquinayaita saquinaca, ima 
horallapash ama chayachun. 
21Na chashnachu, ashtahuangarin Efraín urcupi causaj Bicri shuti runapaj churi 
Seba shuti runami, jatun mandaj Davidta fiñashpa macanajungapaj jatarirca. 
Chai runata cujpica, cai pueblomanda anchurishpa rishallami— nijpimi chai 
huarmica, Joab runataca: —Ricui paipaj umataca, pirca jahuamanda 
shitamushunllami— nirca. 
22Chai huarmica, alipacha yachajushca cashpami, tucui gentecunaman 
villagrirca. Shina villajpimi paicunaca, Bicri shuti runapaj churi Seba shuti 
runapaj umata fitishpa, Joab runapajman shitamurca. Chai jipami Joab runaca, 
trompetata huacachijurca. Shina huacachijujpimi, chai pueblomandaca 
tucuilla anchurishpa, paicunapaj carpacunaman rinajurca. Shinallata Joab 
runaca, Jerusalenbi jatun mandajpajmanmi tigrarca. 

David churashca mandajcunamandami villajun 
(2 Sam. 8:15-18; 1 Crón. 18:14-17) 

23Shinami Joab runaca, tucui Isarel soldadocunata mandaj tucurca. Shinallata 
Joiada shuti runapaj churi Benaía runaca, cereteo nishca, peleteo nishca 
runacunata mandajmi tucurca. 
24Adoram shuti runaca, impuestota japijcunata mandajmi tucurca. Ahilud shuti 
runapaj churi Josafad runaca, llactapi imalla tucushcata escribijmi carca. 
25Seva shuti runaca, escribijmi carca. Sadoc shuti, Abiatar shuti runacunaca, 
curacunami carca. 
26Jair shuti pueblomanda Ira shuti runapash, Davidpaj curami carca. 

2 Samuel 21 



1024 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

Gabaonitacunapash, paicunata llaquichishcashnallatami llaquichishca 

1David mandajui punllacunapica, quimsa huatatami jatun yarjai tiarca. 
Shinamandami Davidca, Mandaj Diosta tapurca. Shina tapujpimi Mandaj 
Diosca, cashna nirca: “Saulpash, paipaj huasi ucu purapash, gabaonita nishca 
gentecunata huañuchishpa yahuarta jichashcamandami, cai jatun yarjaica 
tian” nircami. 
2Shina nijpimi jatun mandajca, gabaonitacunata cayashpa paicunahuan 
parlajurca. (Gabaonitacunaca, na Israel purachu carca. Ashtahuangarin 
amorreo puramanda puchushcacunami carca. Paicunatami israelcunaca, na 
llaquichishunllu nishpa juramentushca carca. Shina cajpipash Saulca, Israel 
llactapi, Judá llactapi causajcunapi ali ricuringapajllami, paicunata 
huañuchingapaj yarijushca carca). 
3Gabaonitacunata David cayashpaca, cashnami nirca: —¿Cangunamandaca 
imatata rurasha? Mandaj Dios carashca llactata canguna bendicianajuchunga, 
¿imashnata cangunataca cushichisha?— nircami. 
4Shina nijpimi gabaonitacunaca, cashna nishpa tigrachinajurca: —Saulhuan, 
paipaj huasi ucu purahuan culquimanda, oromanda ñucanchi fiñanajushpa 
rimarinaca na tianllu. Israel runacuna huañuchi tucuchun nishpapash, na 
ninajunchica— ninajurcami. Shina nijpimi, Davidca: —Shina cashpaca 
canguna imata rurai nijpipash, rurashallami— nircami. 
5Shina nijpimi paicunaca, jatun mandajtaca cashna ninajurca: —Chai runami, 
ñucanchitaca tucuchirca. Paica, tucui cai Israel llactapica, shujllatapash na 
saquishpa tucuillata tucuchingapajmi yarijushca carca. 
6Shina cashcamandaca, Mandaj Dios agllashca Saulpaj Gabaa shuti pueblopi, 
Mandaj Diospaj ñaupajpi sipishpa huañuchingapaj, paipaj churicunamanda 
canchis runacunata cuhuai— nircami. Shina nijpimi, jatun mandajca: —Ari, 
ñucallata cushallami— nirca. 
7Jatun mandajca, Saulpaj churi Jonatanbaj churi Mefi-boset shuti runatallami 
na curca. Paicunaca, ima llaquitapash ama rurangapaj nishpami, Mandaj 

Diospaj shutipi Davidhuan, Jonatanhuanga juramentushca carca. 
Chaimandami na curca. 
8Shina cashpapash jatun mandajca, Aja shuti runapaj ushi Rizpa shuti 
huarmihuan Saúl charishca Armoni shuti, Mefi-boset shuti churicunatami 
apamurca. Shinallata Saulpaj ushi Mical shuti huarmipaj picha 
churicunatapashmi apamurca. Chai churicunataca, Mehola shuti pueblopi 
causajuj Barzilai shuti runapaj churi Adriel shuti runahuanmi charishca carca. 
9Paicunataca, gabaonita nishca gentecunapaj maquipi cujpimi, Mandaj Diospaj 
ñaupajpi shuj lomapi sipishpa huañuchinajurca. Chashnami chai canchis 
runacunaca, tucuilla huañurca. Paicunataca, cebadata cozechai callarina 
punda punllacunapimi huañuchirca. 
10Chaimandami, Aja shuti runapaj ushi Rizpa shuti huarmica, cañamu telata 
japishpa, shuj jatun rumi jahuapi pai tiaringapaj mandarca. Paica, cebadata 
cozechai callarina punllamandapacha tamiashpa, paicunapaj cuerpota 
mutiyachingacamanmi, chai huañushcacunataca, punllapash alasyu 
animalcuna ama micuchun, tutapash sacha animalcuna ama micuchun 
cuidashpa tiajurca. 
11Saulpaj caishuj huarmi, Aja shuti runapaj ushi Rizpa shuti huarmi chashna 
rurajujtaca, Davidmanmi villanajurca. 
12Chaimandami Davidca, Saulpaj tullucunata, Saulpaj churi Jonatanbaj 
tullucunata apamungapaj rirca. Chai tullucunataca, Galaad llactapi tiaj Jabes 
shuti pueblopi causaj runacunami Saultaca, Gilboa shuti urcupi filisteocuna 
huañuchishpa, Bet-san shuti pueblo plazapi huarcushcata shuhuashca carca. 
13Shinamandami Saulpaj tullucunata, paipaj churi Jonatanbaj tullucunata, chai 
llactamanda apachun mandarca. Shinallata sipishpa huañuchi tucushcacunapaj 
tullucunatapashmi, tandachishpa apachun mandarca. 
14Chashna apashpami, Saulpaj tullucunata paipaj churi Jonatanbaj 
tullucunatapash, Benjamín llactapi tiaj Zela shuti pambapi pambarca. 
Chaitaca, Saulpaj taita Cis shuti runata pambashca utuju ladopillatami 

pambarca. Jatun mandaj imatalla mandashcataca, tucuitami ruranajurca. Chai 
jipami Taita Diosca, chai llactapi causajcunaman alita rurai callarirca. 

Davidtaca, manllanayai jatun runapaj maquimandami, Abisai runaca 
quishpichishca 

15Filisteocunaca, cutinmi israelcunahuan macanajui callarirca. Chaimandami 
Davidca, paita servijcunandi urai shamushpa, filisteocunahuan macanajurca. 
Chai macanajuipimi, Davidca ninanda shaijurca. 
16Manllanayai jatun runacunapaj miraipura Isbi-benob shuti runami, Davidta 
huañuchingapaj munarca. Paipaj lanzaca, quimsa kilo chaupitashna pezaj 
broncemi carca. Shinallata pai chumbilishcapica, mushuj espadata satirishcami 
carca. 
17Ashtahuangarin Sarvia shuti huarmipaj churi Abisai runami, Davidta 
ayudangapaj chayashpa, chai filisteo runataca chugrichishpa huañuchirca. 
Chaimandami Davidpaj soldadocunaca, cashna nishpa juramentunajurca: 
“Cunanmandaca, napacha ashtahuan macanajungapaj ñucanchihuan 
llujshinguichu. Can huañushpaca, israelcunapaj micha lamparata 
huañuchishcashnami canga” ninajurcami. 

Davidpaj soldadocunami, manllanayai jatun runacunata huañuchishca 
(1 Crón. 20:4-8) 

18Chai jipaca, cutinmi caihuanga ishcai viajeta, Gob shuti pueblopi 
filisteocunahuan macanajui tiarca. Chaipimi, Husa shuti pueblomanda Sibecai 
shuti runaca, manllanayai jatun runacunapaj miraipura Saf shuti runata 
huañuchirca. 
19Chai jipapash cutinmi, Gob shuti pueblopica, filisteocunahuan macanajui 
tiarca. Chai macanajuipica, Belén pueblomanda Jaare-oregim shuti runapaj 
churi Elhanán shuti runami, Gat pueblomanda Goliat shuti runata huañuchirca. 
Goliat runapaj lanzaca, telarpi pilluna caspishna racumi carca. 
20Chai jipapash Gat pueblopica, cutinmi shuj macanajui tiarca. Chaipica, 
maquipipash chunga ishcai dedota, chaquipipash chunga ishcai dedotallata 

charij, jatun runami tiarca. Tucuimandaca, ishcai chunga chuscu dedomi carca. 
Paipash, jatun manllanayai runacunapaj mirai purallatami carca. 
21Paica, israelcunatami rimajurca. Shina cajpipash, Davidpaj huauqui Simea 
shuti runapaj churi Jonatanmi huañuchirca. 
22Chai chuscu jatun runacunaca, Gat pueblopi causaj manllanayai jatun 
runacunapaj miraicunami carca. Paicunaca, Davidpaj maquipi, paita 
servijcunapaj maquipimi huañurca. 

2 Samuel 22 

Macanajuita mishachijpimi, David candajushca 
(Sal. 18:1-50) 

1Davidca, paita tucui fiñajcunamandapash, Saulpaj maquimandapash Mandaj 
Dios quishpichishca punllami, Mandaj Diosman candashpa cai shimicunata, 
2cashna nijurca: “Mandaj Diosca, ñucapaca jatun Rumishnami. Ñucaman 
ushaita cujpash, ñucata cacharichijpashmi. 
3Ñuca Taita Diosca, ñucaman ushaita cujmi, paitami yariajusha. Ñuca jarcarina 
escudomi. Ninan ushaihuan ñucata quishpichijmi. Jahua jahuapi ñuca 
pacajunami. Ñucata Quishpichijlla, ninanda llaquichi tucunamandami 
quishpichihuarcangui. 
4Mandaj Diostami mañasha. Paimi, alicachi tucunatapacha charin. Paita 
mañashpami, ñucata fiñajcunamandaca quishpirisha. 
5Huañuica, yacu jatarinshnami muyundi pillushpa charihuarca. Jatun 
nalicunapash, ninanda jatarij huaicu yacushnami ninanda manllachihuarca. 
6Seolca huatashpami, muyundi pillushpa charihuarca. Ñuca jahuapica, 
huañuchij lazutami shitamurca. 
7Chashna llaquihuan cashpami, Mandaj Diosta mañarcani. Ñuca Taita Diostami 
caparircani. Paimi, ñuca mañajujtaca, paipaj huasimandapacha uyahuarca. 
Ñuca caparishcapash, paipaj rinrimanmi uyarirca. 

8Cai pachaca, ninanda cuyuchijpimi chujchurca. Jahua pachata charijuj, callari 
rumicunapashmi cuyurirca. Pai Dios fiñarijpimi, chashna chujchunajurca. 
9Paipaj singamandaca, cushni llujshishpami vichai rijurca. Paipaj 
shimimandaca, tucuchij ninami llujshijurca. Carbongunapash, pai japichijpimi 
japirirca. 
10Jahua pachata pascashpami, urai shamurca. Paipaj chaqui ucupica, yana 
yanami carca. 
11Paica, shuj querubín nishcapi tiarishpami, jahuata rirca. Huairapaj 
alascunapimi rijurca. 
12Paita pacachunga, yana yana tutatami, paipaj muyundipi churarca. 
Tamianalla llashaj, yana yana fuyutami churarca. 
13Pai punchapamba ricurijpimi, ninayashca carbonguna japirirca. 
14Mandaj Diosca, jahua pachamandami culun nirca. Jahua pachapi causajuj 
Diosca, chaimandallatami rimamurca. 
15Paipaj flechacunata cachamushpami, fiñajcunataca caita chaita cacharca. 
Puchapamba shitamushpami, paicunataca tucuchirca. 
16Shinamandami, mama cucha ucupi jatarijuj yacucunapash ricurirca. Cai 
pacha callaripi tiajuj rumicunapashmi ricurirca. Mandaj Dios shinllita 
rimashpa, paipaj singa samaihuan fucujpimi, chashna tucurca. 
17Jahua pachamanda cachamujpimi, ñucataca ashtaca yacu chaupimanda 
japishpa llujchihuarca. 
18Ñucataca, ninan ushaita charij, ñucata fiñajmandapash, ñucata millanayachij 
runacunamandapashmi llujchihuarca. Paicuna ñucata ashtahuan yali 
shinllicuna cajpipash, llujchircallami. 
19Ninan llaquihuan purijui punllami, ñucataca ashtahuan cungashcapi 
llaquichinajuhuarca. Ashtahuangarin Mandaj Diosmi, ñucataca 
shinllichihuarca. 



1029 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

20Chaimandaca, jatun pambamanmi llujchihuarca. Ñucata alicachishpami 
cacharichihuarca. 
21Mandaj Diosca, ñuca imatapash cashcatapacha rurashcashnallatami, alita 
carahuarca. Ñuca maquihuan ima nalitapash na rurashcashnallatami, alita 
tigrachihuarca. 
22Ñucaca, Mandaj Dios mandashcacunatami cazurcani. Ñuca Taita Diosmanda 
ama anchuringapaca, paita manllashpami causarcani. 
23Tucui imatalla pai yachachishcacunami, ñuca ñaupajpi carca. Pai 
escribichishca shimicunamandaca, na anchurishcanichu. 
24Paipaj ñaupajpica, aligutami ruran carcani. Ima nalita ruranamandapash 
jarcarircanimi. 
25Chaimandami Mandaj Diosca, imatapash cashcatapacha ñuca 
rurashcashnallata alita carahuarca. Ñuca maquihuan paipaj ñaupajpi, ima 
mapatapash na rurashcashnallatami carahuarca. 
26Llaquij runahuanga, cambash llaquij cajtami ricuchingui. Ima nalitapash na 
rurajhuanga, ima pandatapash na ruranguichu. 
27Ima mapapash illaj runapaca, cambash ima mapapash illajtami ricuchingui. 
Shinallata jatun nalita rurajhuanga, shinllipachami cangui. 
28Canga, ninan llaquihuan causaj gentecunataca quishpichinguimi. 
Ashtahuangarin cambaj ñavica, jariyashcacunata urai cumuchingapajmi 
ricuriajun. 
29Mandaj Dioslla, canmi ñuca lamparagushna capangui. Ñuca yana yana 
tutacunatapash, ñuca Taita Diosmi punchayachinga. 
30Canhuanga, ashtaca soldadocunatapash mishashallami. Ñuca Taita 
Dioshuanga, jatun pircacunatapash urmachishpa yalishallami. 
31Taita Diosta ricujpica, ima pandapash na tianllu. Mandaj Dios rimashca 
shimica, culquita rupachishpa tucui mapata anchuchishcashnami. Paita 
shuyajcunataca, escudoshnami pacashpa charin. 

32Shina cashpaca, ¿pita Taita Dios? Mandaj Diosllami tian. Jatun Rumishna, 
ñucanchi Taita Diosmanda shujca, ¿pita tian? 
33Taita Diosmi, chumbilichinshna ushaita cuhuan. Paillatami, ñuca purina 
ñanmandaca, ima nalitapash anchuchin. 
34Paimi ñuca chaquitaca, tarugashna ucha calpajta ruran. Urcu 
jahuacunapipash, paimi shinllita shayachihuan. 
35Paimi, jatun macanajuipi macanajuchumbash, ñuca maquita yachachin. 
Bronce arcota ñuca rigrahuan binguyajta chutachumbashmi yachachihuan. 
36Shinallata quishpirina cambaj escudotapashmi cuhuarcangui. Cambaj 
juyaihuanmi jatunyachihuashcangui. 
37Ñuca purina ñandaca anchuyachishpami, purinallaguta rurapashcangui. 
Chaimandami, ñuca chaquipash na llucharca. 
38Ñucata fiñajcunataca, catishpa rishpami tucuchisha. Paicunata 
tucuchingacaman, na tigramushachu. 
39Paicunataca, na jatari ushangacamanmi chugrichishpa tucuchisha. Ñuca 
chaqui ucupimi urmanajunga. 
40Ñuca macanajuchunmi, chumbilichinshna ushaita cuhuarcangui. Ñucata 
fiñajcunataca, ñuca ñaupajpimi urai cumuchishcangui. 
41Ñucata fiñajcunataca, ñuca ñaupajmanda tigrachishpami calpachircangui. 
Ñucata na ricunayachij runacunata ñucallata tucuchijuchunmi, chashna 
rurarcangui. 
42Caparinajujpipash, paicunata quishpichijca pipash na tiarcachu. Mandaj 
Diostapashmi mañanajurca. Ashtahuangarin paica na uyarcachu. 
43Pambapi ñutu alpatashnami, paicunataca ñuturcani. Ñambi sirij 
turutashnami, sarushpa tucuchircani. 

44Fiñashpa rimaj gentecunamandaca quishpichihuarcanguimi. Llactacunapaj 
umashna cachunmi charihuarcangui. Ñuca na rijsishca gentecunami, ñucata 
servinajunga. 
45Na rijsishca gentecunapaj churicunami, ñuca mandajpi causanajunga. Ñuca 
rimajta uyashpami, ñucata cazunajunga. 
46Na rijsishca gentecunaca, ushai illaj tucushpami, paicuna pacajushca 
ucumandaca, chujchushpa llujshinajunga. 
47Mandaj Diosca causajupachunlla. Ñuca jatun Rumishna Diosca, alicachi 
tucushca cachun. Ñucata quishpichij Taita Diosca, jatunyachi tucushca cachun. 
48Ñucata llaquichishcamandaca, chashnallata llaquichij Taita Diosmi. 
Gentecunataca, ñucata cazuchunmi, ñuca chaqui ucupi churashpa charin. 
49Paimi, ñucata fiñajcunamandaca cacharichihuan. Ñucata llaquichingapaj 
jatarinajujpipash, ashtahuan alipi churashpami jatunyachihuan. Ninanda 
llaquichij runapaj maquimandapashmi cacharichihuarcangui. 
50Mandaj Dioslla, chaimandami shuj llactacunapipash, canmanda villajusha. 
Cambaj shutitapashmi candajusha. 
51Paimi, pai agllashca jatun mandajtaca, cushijushpa quishpichin. Pai 
agllashpa, aceiteta talishpa javishca mandajtaca llaquinmi. Davidta, paipaj 
miraicunatapash, causaita causaicamanmi chashna charin” nijurcami. 

2 Samuel 23 

Tucuripi David rimashca shimicunami 

1Tucuripi David rimashca shimicunaca, caicunami: Davidca, Isaipaj churimi. 
Paica, alicachi tucunapi churai tucushca runami. Paitaca, Jacobopaj Taita 
Diosmi aceiteta talishpa javirca. Paica, israelcunaman juyaillaguta candajmi. 
Paimi cashna nijurca: 
2“Mandaj Diospaj Espiritumi, ñucamanda rimashca. Pai rimashca shimicunaca, 
ñuca jallupimi. 

3Israelcunapaj Taita Diosmi rimahuarca. Jatun Rumishna israelcunapaj Diosmi, 
ñucaman cashna nihuarca: ‘Gente purapica, imatapash cashcatapacha rurashpa 
mandaj shuj runami tianga. Paica, Taita Diosta manllashpami, aliguta 
mandajunga. 
4Paica, tutamandata punchayachinshnami canga. Fuyu illaj tutamandapi, indi 
punchapamba shitajunshnami canga. Alpapi jihuata viñachij, juyailla 
tamiagushnami canga. 
5Ashtahuangarin ñuca familiacunaca, Taita Dioshuanga na chashnachu. Shina 
cajpipash tucuipi alita rurangapajmi, ñucahuanga causaita causaicaman Diosca 
ari nirca. Chaitaca alichishpami charinga. Tucui imamanda ñuca quishpirinata, 
ñuca imatalla munashcata nara rurashpapash, paica ñami ari nirca. 
6Ashtahuangarin Diosta na manllajcunaca, tucuicunami cashacunata 
sapimanda llujchishpa shitashcashna canga. Chaicunataca, pipash na 
maquihuanlla japinllu. 
7Maijan cashpapash japingapaj munashpaca jirruhuan, na cashpaca 
lanzahuanmi japin. Shina japishpaca, chaipillatami tucuillata rupachin’ 
nihuarcami” nijurcami. 

Davidpaj ninan shinlli soldadocunamandami villajun 
(1 Crón. 11:10-47) 

8David charishca ninan shinlli soldadocunapaj shuticunaca, caicunami: 
Tacmonitapura Joseb-basebet shuti runaca, soldadocunata mandajcunata 
mandajmi carca. Paica, shuj macanajuipimi, pusaj patsaj runacunata paipaj 
lanzahuan huañuchishca carca. Paica, eznitapura Adino shutimi carca. 
9Paipaj catica, ahohitapura Dodo shuti runapaj churi Eleazarmi carca. 
Eleazarca, Davidhuan tandanajushca quimsapura ninan shinlli runa 
puracunami carca. Macanajushunchi nishpa filisteocuna rimanajujpimi, 
paipash chaipi carca. Chai macanajuimandaca, israelcunaca manllashpami 
rishca carca. 

10Pai jatarishpami filisteocunataca, paipaj maqui shaijungacaman 
huañuchijurca. Chaimandami paipaj maquipash, espadapi llutarishpa 
quedarca. Chai punllami Mandaj Diosca, jatun macanajuita mishachirca. Chai 
jipami israelcunaca, imalla tiashcacunata tandachingapajlla, Eleazarta catishpa 
rinajurca. 
11Paipaj catica, araritapura Age shuti runapaj churi Sama shuti runami carca. 
Filisteocunaca, Lehi shuti pueblo ladopi lentejas cashcata tarpushca shuj 
uchilla pambapimi tandanajushca carca. Chaimandapashmi israelcunaca, 
filisteocunata manllashpa calpashca carca. 
12Ashtahuangarin Sama shuti runaca, chai pamba chaupipi jarcashpa 
shayarishpami, filisteocunataca huañuchijurca. Shinami Mandaj Diosca, jatun 
macanajuita mishachirca. 
13Cozechana punllacunapimi, chunga quimsa mandaj puramanda chai quimsa 
runacunaca, Adulam shuti jatun utuju ñaupajpi Davidhuan tuparingapaj urai 
shamurca. Filisteocunapaj carpacunaca, Refaim shuti pambapimi 
shayanajurca. 
14Davidca, pacajungapaj rurashca pirca huashapimi carca. Belén pueblopica, 
filisteo soldadocunami cuidashpa shayanajurca. 
15Chaipimi Davidca, cai munaita charishpa, cashna nirca: “¡Belén pueblo 
pungu ladopi allashca jatun utujumanda yacuta apamushpa maijan 
cashpapash, ñucaman ufiachun carashpachari ali canman!” nircami. 
16Shina nijpimi, ninan shinlli chai quimsa runacunaca, filisteocuna 
carpacunata shayachishca tianajuj chaupita yalishpa rirca. Chashna rishpami, 
Belén pueblo pungu ladopi allashca jatun utujumanda yacuta llujchishpa, 
Davidman apamurca. Ashtahuangarin paica na ufiangapaj munashpami, 
Mandaj Diosman carashpa cashna nishpa alpapi talirca: 
17“Paicuna huañunatapash na manllashpa rishca, ¿cai runacunapaj yahuarta 
ufiashallachu? Mandaj Dioslla, cai yacuta ufianamandaca jarcahuayari” 

nishpami, na ufiangapaj munarca. Ninan shinlli chai quimsa runacunami, chai 
yacutaca apamugrirca. 
18Sarvia shuti huarmipaj churi Joab runapaj huauqui Abisai runaca, quimsa 
chunga runacunata mandajmi carca. Paica paipaj lanzahuanmi, quimsa patsaj 
runacunata huañuchishca carca. Chaimandami paica, chai quimsa 
runacunashnallata ali rijsishca tucurca. 
19Paica, quimsa chunga runacunata yali rijsishcami carca. Chaimandami, 
paicunata mandaj tucurca. Shina cashpapash, caishuj quimsa runacunashnaca, 
na carcachu. 
20Chai jipaca, Joiada shuti runapaj churi Benaía shuti runami carca. Paica, 
Cabseel shuti pueblopi causajushca, ninan manllarinacunata rurashca shuj 
runapaj churimi carca. Paica, Moab llactapimi ishcai leongunata huañuchirca. 
Shinallata rasu urmajui punllapi, shuj utujuman paillata uriajushpami, shuj 
leonda huañuchirca. 
21Shinallata paica, Egiptomanda shuj jatun runatapashmi huañuchirca. 
Egiptomanda chai runaca, lanzata apashcami rijushca carca. Shina cajpipash 
Benaía runaca, shuj caspihuanlla rishpami, chai jatun runapaj lanzata 
quichushpa, paipaj lanzahuanllata huañuchirca. 
22Chashna rurashpami, Joiada runapaj churi Benaía runaca, chai quimsa shinlli 
runacunashnallata, ali rijsishca tucurca. 
23Paica, caishuj quimsa chunga runacunashnallata ali rijsishcami carca. Shina 
cashpapash, caishuj quimsa runacunashnaca, na carcachu. Davidca, paita 
cuidaj soldadocunata mandaj cachunmi churarca. 
24Chai quimsa chunga shinlli runa purapica, Joab runapaj huauqui Asael 
runapashmi carca. Shinallata Belén pueblomanda Dodo shuti runapaj churi 
Elhanán shuti runapashmi carca. 
25Haroditapura Sama shuti runapash, harodita purallata Elica shuti 
runapashmi carca. 

26Paltitapura Heles shuti runapash, tecoaitapura Iquis shuti runapaj churi Ira 
shuti runapashmi carca. 
27Anatotitapura Abiezer shuti runapash, husitapura Mebunai shuti runapashmi 
carca. 
28Ahoahitapura Salmón shuti runapash, netofatitapura Maharai shuti 
runapashmi carca. 
29Netofatita purallata Baana shuti runapaj churi Heleb shuti runapashmi carca. 
Benjamín aillupaj Gabaa pueblomanda, Ribai shuti runapaj churi Itai shuti 
runapashmi carca. 
30Piratonitapura Benaía shuti runapash, Gaas shuti jatun larca yacu ladomanda 
Hidai shuti runapashmi carca. 
31Arbatitapura Abi-albón shuti runapash, bahurimitapura Azmavet shuti 
runapashmi carca. 
32Saalbonitapura Eliaba shuti runapash, Jasén shuti runapaj miraimanda 
Jonatán runapashmi carca. 
33Araritapura Sama shuti runapash, ararita purallata Sarar shuti runapaj churi 
Ahíam shuti runapashmi carca. 
34Ahasbai shuti runapaj churi Elifelet shuti runapashmi carca. Ahasbai runaca, 
Maaca shuti runapaj churimi carca. Gilonitapura Ahitofel shuti runapaj churi 
Eliam runapashmi carca. 
35Carmelitapura Hezrai shuti runapash, arbitapura Paarai shuti runapashmi 
carca. 
36Soba shuti pueblomanda Natán runapaj churi Igal shuti runapash, gaditapura 
Bani shuti runapashmi carca. 
37Amonitapura Selec shuti runapash, beerotitapura Naharai shuti runapashmi 
carca. Paica, Sarvia shuti huarmipaj churi Joab runapaj escudota apaj runami 
carca. 

38Itritapura Ira shuti runapash, itrita purallata Gareb shuti runapashmi carca. 
39Heteopura Urías shuti runapashmi carca. Tucui paicunaca, quimsa chunga 
canchis purami carca. 

2 Samuel 24 

Israelcunatami Davidca cuentachishca 
(1 Crón. 21:1-27) 

1Mandaj Diosca, cutinmi nina japirinshna israelcunahuan fiñarirca. 
Chaimandami Israel llactapi causajcunapash, Judá llactapi causajcunapash, 
mashna cajta yachangapaj cuentana yuyaita Davidman curca. 
2Jatun mandajca, paihuan purij soldadocunata mandaj Joabtami, cashna nirca: 
—Cunanga, Dan pueblomanda callarishpa, Beerseba shuti pueblocaman 
purishpa, tucui Israel aillucunapi mashna gentecuna tiajtapash, ñuca 
yachangapaj cuentagri— nircami. 
3Shina nijpimi Joab runaca, jatun mandajtaca cashna nirca: —Canda Mandaj 
Taita Diosca, cunan tiashca gentecunamandaca, shujmandalla patsajta 
mirachishpami ali canman. Chaitaca, ñuca amo can jatun mandajpash 
ricushpami ali capanguiman. Ashtahuangarin ñuca amo can jatun mandajca, 
¿imashpata chashna rurangapaj munanguiyari?— nircami. 
4Shina nijpipash, jatun mandaj rimashcami Joab runatapash, 
soldadocunatapash cazuchirca. Chaimandami Joab runapash, soldadocunata 
mandajcunapash, jatun mandajpaj ñaupajmanda llujshishpa, israelcunata 
cuentangapaj rirca. 
5Paicunaca, Jordán yacuta chimbashpami, Aroer shuti pueblo ura ladopi tiaj 
Gad shuti jatun pamba chaupipi carpacunata shayachishpa tianajurca. Chaica, 
Jazer pueblopimi carca. 
6Chai jipaca, Galaad llactaman rishpami, ucu ladoman tiaj Hodsi shuti 
pueblomambash rinajurca. Chaimandaca, Dan-jaán shuti puebloman, 
shinallata Sidón pueblo muyundipi tiaj llactacunamambashmi rinajurca. 



1037 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

7Chai jipaca, jatun pircahuan muyundi jarcashca, Tiro shuti pueblomanmi 
rinajurca. Shinallata heveo nishca, cananeo nishca gentecunapaj tucui 
pueblocunaman rishpami, Judá llactapi tiaj Neguev shuti pambapi tiaj 
Beerseba puebloman llujshirca. 
8Paicunaca, tucuilla Israel llactata purishpa tucuchishca jipami, iscun quilla 
ishcai chunga punllapi Jerusalenman tigrarca. 
9Chaipimi Joab runaca, gentecunata cuentashpa escribishcataca, jatun 
mandajman curca. Israel llactapica, pusaj patsaj huaranga shinlli runacunami 
espadahuan macanajunata yachajcuna tiarca. Judá llactapica, picha patsaj 
huaranga runacunami tiarca. 
10Davidca, gentecunata cuentashpa yachashca jipami, paipaj shungupica 
ninanda llaquirirca. Shinamandami, Mandaj Diosta cashna nirca: —Ñuca 
chashna rurashpaca, jatun juchatami rurashcani. Ashtahuangarin cunanga 
Mandaj Dioslla, canda servij ñuca cai juchata rurashcataca anchuchihuai 
nipanimi. Imatapash na yachaj runashnamari, chashna rurashcani— nircami. 
11Tutamandata David jatarishca jipami, Dios imatalla ricuchishcata Davidman 
villaj Gad runaguman Mandaj Diosca, cai shimicunata cashna nishpa villarca: 
12“Davidpajman rishpa, cashna nigri: Mandaj Diosca, cashnami nin: ‘Quimsa 
llaquicunatami, can agllachun cuni. Chai quimsamandaca, maijanhuan ñuca 
llaquichijuchun munashpapash, canllata agllailla’ ninmi nigri” nircami. 
13Gad runaguca, Davidpajman shamushpami pai yachachun cashna nirca: —
¿Canga, imatata rurachun munangui? ¿Cambaj llactaman canchis huatata 
yarjaita cachamuchunllu munangui? ¿Na cashpaca canda fiñajcuna catishpa 
llaquichijpi, quimsa quillata pacajushpa puringapajchu munangui? ¿Na 
cashpaca cai cambaj llactaman quimsa punllata jatun ung:uita cachamuchunllu 
munangui? Cunanga chaitaca, aliguta yarishpa agllailla. Can imata nishcatami, 
ñucata caiman cachamujman villagrisha— nircami. 
14Shina nijpimi Davidca, Gad shuti runataca cashna nirca: —Jatun ninan 
llaquipimari cani. Cunanga, Mandaj Diospaj maquipi llaquichi tucushunchi. 

Pai llaquinaca, ninandapacha llaquinamari. Ashtahuangarin runacunapaj 
maquipi urmangapaca, na munanichu— nircami. 
15Shina nijpimi Mandaj Diosca, tutamanda callarishpaca, llaquichisha nishca 
punllacaman, israelcunapaj jahuapi jatun ung:uita cachamurca. Chaimandami, 
Dan pueblomanda callarishpaca, Beerseba pueblocaman canchis chunga 
huaranga runacuna huañurca. 
16Jerusalenbi causajcunata tucuchingapaj, ángel paipaj maquita ña chutajpimi 
Mandaj Diosca, pai llaquichijushcamandaca ninanda llaquirirca. Shina 
llaquirishpami, chai huañuchij angeltaca, cashna nirca: “Cunanga, ña 
chashnalla saqui, ama ashtahuan cambaj maquihuan llaquichijuichu” nircami. 
Mandaj Diospaj angelca, jebuseopura Arauna shuti runapaj trillana pambapimi 
carca. 
17Gentecunata huañuchishpa tucuchijuj angelta ricushpami Davidca, Mandaj 
Diostaca cashna nijurca: —Ñucami juchata rurarcani, ñucami jatun nalita 
rurarcani. Llamagushnalla cai gentecunaca, ¿imatata rurapashcayari? 
Paicunata llaquichina randica ñucapajman, ñuca taitapaj huasi ucu 
purapajman, cambaj maquita tigrachishpa llaquichihuai nipanimi— nijurcami. 
18Chai punllallatami Gad runaguca, Davidpajman shamushpa cashna nirca: —
Jebuseopura Arauna shuti runapaj trillana pambaman vichai rishpa, Mandaj 
Diosman shuj altarta shayachi— nircami. 
19Shina nijpimi Davidca, Gad shuti runaguman Mandaj Dios imashna 
villachishcashnallata vichai rirca. 
20Arauna shuti runaca vichai ricushpami, jatun mandajtaca paita servijcunandi 
paipajman shamunajujta ricurca. Chashna ricushpami, Arauna shuti runaca 
ucha tuparingapaj rishpa, jatun mandajpaj ñaupajpi cungurishpa, alpaman 
chayajta cumurirca. 
21Chaipimi Arauna shuti runaca, cashna nirca: —Ñuca amo jatun mandajca, 
¿imashpata canda servij ñucapajman shamupangui?— nircami. Shina nijpimi 
Davidca, cashna nirca: —Trillana cai pambata, canda randingapajmi 

shamupani. Gentecunata huañuchijuj ung:ui jarcarichunmi, Mandaj Diosman 
shuj altarta caipi shayachingapaj munapani— nircami. 
22Shina nijpimi Arauna shuti runaca, Davidtaca cashna nirca: —Cai pambataca 
japilla. Caipica, ñuca amo can jatun mandajpaj imashna ali cajpipash 
rurapailla. Ricui, Diosman cushpa tucuillata rupachingapajpash, huagracunaca 
caipimi shayanajun. Yamdata rurangapaca, trillana caspicunapash, 
huagracunapaj yugo caspicunapash tianmi. 
23Jatun mandajlla, ñucaca chaicunataca tucuillatami can jatun mandajman 
carapani— nircami. Shinallata Arauna shuti runaca, jatun mandajtaca 
cashnatapashmi nirca: —Chashna rurajpica, canda Mandaj Taita Diosca, 
canhuan ali tucungapashchari— nircami. 
24Shina nijpimi jatun mandajca, Arauna shuti runataca cashna nirca: —Na 
chashna rurashachu. Ashtahuangarin mashnata cashpapash cushpami 
randisha. Napash randishcataca, imashnata ñucata Mandaj Taita Diosman 
cushpa, tucuillata rupachishayari— nircami. Shina nishpami Davidca, trillana 
pambatapash, huagracunatapash, picha patsaj canchis chunga gramota pezaj 
culquipaj randirca. 
25Chaipimi Davidca, Mandaj Diosman shuj altarta shayachirca. Chai altarpimi, 
animalta Diosman cushpa huañuchishpa tucuillata rupachirca. Dioshuan ali 
cangapaj carashcacunatapashmi rupachirca. Chashna rurajpimi Mandaj 
Diosca, chai llactapi causajcuna ninanda mañanajujta uyashpa, chai huañuchij 
ung:uitaca, israelcunamanda anchuchirca. 

1 Reyes 

1 Reyes 1 

Abisag shuti cuitsami, Davidta servijushca 

1Jatun mandaj Davidca, ña ashtaca huatacunata charij rucugu cajpimi, 
churajunacunahuan quilpanajun carca. Shina quilpajpipash, na cunujyanllu 
carca. 
2Chaimandami paita servijcunaca, cashna ninajurca: “Jatun mandajpaj ladopi 
cuidashpa, paipaj ladopi puñushpa paita cunuchijuchunga, jarihuan nara 
tacarishca chairalla viñai shuj cuitsaguta, ñuca amo jatun mandajman 
mascaichi. Shina puñujpimi, ñuca amo jatun mandajca cunujyanga” 
ninajurcami. 
3Shina nijpimi, tucuilla Israel llactapica, shuj juyailla cuitsaguta mascashpa, 
sunamitapura Abisag shuti cuitsaguta tarirca. Paitaca, jatun mandajmanmi 
apamunajurca. 
4Chai cuitsaguca, juyaillagumi carca. Paimi, jatun mandajtaca cunujyachishpa 
servishpa causajurca. Shina cajpipash jatun mandajca, ima horallapash paipica 
na tacarircachu. 

Adonías runaca, jatun mandaj tucungapajmi munashca 

5Shinamandami, Haguit shuti huarmipaj churi Adonías runaca: “Ñucami 
mandana cani” nishpa, jariyashpa purijurca. Shina nishpami carretacunata 
rurachishpa, caballopi purij soldadocunatapash tandachirca. Paipaj ñaupajpi 
calpachunga, picha chunga soldadocunatapashmi charirca. 
6Shina cajpipash paipaj taitaca, ima horallapash paipaj tucui causaipi: 
“¿Imashpata chashna rurangui?” nishpallapash, na rimashpa llaquichishcachu 
carca. Adonías runaca, juyailla runami carca. Paitaca, Absalonbaj catimi 
ungushca carca. 
7Paica, Sarvia shuti huarmipaj churi Joab runahuan, Abiatar shuti curahuan 
yachachirishpa, shujlla yuyai tucushcami carca. Paicunami, Adoniastaca 
ayudan carca. 

8Shina cajpipash Sadoc shuti curapash, Joiada shuti runapaj churi Benaía shuti 
runapash, Dios ima nishcata villaj Natanbash, Simei shuti, Rei shuti 
runacunapash, Davidhuan tiaj tucuilla jatungunapash Adoniastaca na 
catircachu. 
9Ashtahuangarin Adonías runaca, Rogel shuti yacu pugyu ladopi tiaj, Zohelet 
shuti jaca rumi ladopimi llamacunata, huagracunata, ashtahuan virayashca 
shuj animalcunatapash huañuchishpa, jatun micuita rurajurca. Chai 
micuimanmi, jatun mandajpaj churi tucuilla paipaj huauquicunata cayarca. 
Shinallata jatun mandajta servinajuj, Judá llactamanda tucuilla 
runacunatapashmi cayarca. 
10Shina cayashpapash, Dios ima nishcata villaj Natán runata, Benaía shuti 
runata, Davidhuan tiaj jatungunata, paipaj huauqui Salomondaca na 
cayarcachu. 
11Chaimandami Natán runaca, Salomonbaj mama Betsabé shuti huarmitaca 
cashna nijurca: —Ñucanchi amo Davidpash na yachajta, Haguit shuti 
huarmipaj churi Adonías runa mandajujtaca, ¿nachu uyashcangui? 
12Ricui, cunanga cambash, cambaj churi Salomonbash ama huañuchi 
tucungapaca, ali yuyaita ñuca cushcata uyai. 
13Chai jipaca, jatun mandaj Davidpajman rishpa, cashna nigringui: ‘Ñuca amo 
jatun mandajlla. ¿Nachu canda servij ñucataca, cashna nishpa 
juramenturcangui: Ñucapaj catica, cambaj churi Salomonmi, jatun mandaj 
tucunga. Paimi, ñuca mandashpa tiajushcapica tiaringa nijurcangui? Shina 
cashpaca, ¿imashpata Adonías runara mandajun?’ nigringui. 
14Jatun mandajhuan can chashna parlajujpillatami, ñucapash canda catishpa 
yaicumusha. Chaipimi, can imashna nijushcapash chashnapacha cajta 
villasha— nijurcami. 
15Shina nijpimi Betsabé huarmica, jatun mandaj Davidpaj ucuman yaicurca. 
Jatun mandajca, ña rucugupachami carca. Shina cajpimi, sunamitapura Abisag 
shuti cuitsagu servishpa causajurca. 

16Betsabé huarmica, jatun mandajta cazushcata ricuchingapajmi, paipaj 
ñaupajpi cungurirca. Chaimandami jatun mandajca: —¿Imatata ningui?— 
nishpa tapurca. 
17Shina tapujpimi Betsabé huarmica, cashna nirca: —Ñucata mandajlla, canda 
servij ñucamanmi, canda Mandaj Taita Diospaj shutipi, cashna nishpa 
juramenturcangui: ‘Cambaj churi Salomonmi, ñucapaj catica mandanga. Paimi, 
ñuca mandashpa tiajushcapica tiaringa’ nircanguimi. 
18Ricui, cunanga Adonías runami mandajun. Chaitaca, ñuca amo can jatun 
mandajca, cunangaman nara yachapanguica. 
19Paica huagracunatapash, ashtahuan ali virayashca shuj animalcunatapash, 
ashtaca llamacunatapash huañuchishpami, shuj jatun micuita rurashca. Chai 
micuimanmi, can jatun mandajpaj tucuilla caishuj churicunatapash, Abiatar 
shuti curatapash, soldadocunata mandaj Joab runatapash cayashca. 
Ashtahuangarin canda servij Salomondaca, na cayashcachu. 
20Shina cashcamandaca, ñuca amo jatun mandajlla, tucui israelcunami ñuca 
amo can jatun mandaj mandashpa tiajushcapi cambaj randica, pi mandashpa 
tiarinatapash villachun, canda shuyanajun. 
21Can na chashna rurajpica, ñuca amo can jatun mandaj huañushpa, cambaj 
ñaupa taitacunahuan tandanajugrishca jipami ñucapash, ñuca churi 
Salomonbash juchachi tucushun— nircami. 
22Jatun mandajhuan Betsabé huarmi chashna parlajujpillatami, Dios ima 
nishcata villaj Natán runaca ñapash shamurca. 
23Pai ña chayamujpica: “Ricui, Dios ima nishcata villaj Natanmi shamushca” 
nishpami, jatun mandajman villanajurca. Pai ña yaicushpaca, jatun mandajpaj 
ñaupajpi cungurishpami, alpaman chayajta urai cumurirca. 
24Chai jipami, Natán runaca cashna nirca: —Ñuca amo jatun mandajlla, ¿canllu 
cashna nircangui?: ‘Ñucapaj catica, Adonías runami jatun mandaj tucunga. 
Paimi, ñuca mandashpa tiajushcapica tiaringa’ ¿nircangui? 

25Cunanmi paica huagracunata, virayashca shuj animalcunata, ashtaca 
llamacunatapash huañuchishpa, jatun micuita rurangapaj urai rishca. Chai 
micuimanmi, can jatun mandajpaj tucuilla caishuj churicunata, soldadocunata 
mandajcunata, shinallata Abiatar shuti curatapash cayashca. Ricui, paicunaca 
paipaj ñaupajpimi micushpandi, ufiashpandi: ‘¡Jatun mandaj Adonías runaca 
causajuchunlla!’ nishpa caparinajun. 
26Shina cashpapash canda servij ñucata, Sadoc shuti curata, Joiada shuti 
runapaj churi Benaía shuti runata, canda servij Salomondaca na cayashcachu. 
27¿Chashna rurachunga, can jatun mandaj ñuca amollatachu mandarcangui? 
Can jatun mandaj ñuca amo mandashpa tiajushcapi, cambaj cati maijan tiarina 
cajtapash, canda servijcunaman ¿na villashpachu chashna rurarcangui?— 
nircami. 

Salomondami, Davidca jatun mandaj cachun churashca 

28Shina nijpimi, jatun mandaj Davidca, Betsabé huarmita cayamupaichi nirca. 
Shina cayajpimi paica, jatun mandajpaj ñaupajman yaicushpa, jatun 
mandajpaj ñaupajpi shayarirca. 
29Chaipimi jatun mandajca, cashna nishpa juramenturca: —Tucui llaquimanda 
ñuca almata quishpichij, Mandaj Diosca causajumbachami. 
30Ñucaca, israelcunata Mandaj Taita Diospaj shutipimi, cashna nishpa 
juramenturcani: ‘Ñucapaj randica, cambaj churi Salomonmi jatun mandaj 
tucunga. Paimi, ñuca mandashpa tiajushcapica tiaringa’ nircanimi. Chashna 
nishcashnallatami, cunanga pactachigrini— nircami. 
31Shina nijpimi Betsabé huarmica, jatun mandajpaj ñaupajpi cungurishpa, pai 
jatun mandajta cazushcata ricuchingapaj, alpaman chayajta urai cumurishpa, 
cashna nirca: —Ñuca amo jatun mandaj Davidca, causaita causaicaman 
causajuchunlla— nircami. 
32Chai jipami, jatun mandaj Davidca cashna nirca: —Sadoc shuti curata, Dios 
ima nishcata villaj Natán runata, Joiada shuti runapaj churi Benaía shuti 

runatapash cayamupaichi— nircami. Shina cayamujpi, paicuna jatun 
mandajpaj ñaupajman ña yaicujpimi, 
33jatun mandajca cashna nijurca: —Cunanga, cangunapaj amo ñucata 
servijcunata tandachishpa, ñuca churi Salomondaca, ñuca tiarina mulapi 
tiachishpa, Gihón shuti pugyuman pushaichi. 
34Chaipimi Sadoc curapash, Dios ima nishcata villaj Natanbash Salomondaca, 
israelcunata jatun mandaj cachun aceiteta talishpa javinga. Shinallata 
trompetatapash huacachishpa: ‘¡Jatun mandaj Salomonga causajuchunlla!’ 
nishpa caparinguichi. 
35Chai jipaca, paita catiria cangunapash shamunguichi. Pai shamushpami, ñuca 
mandashpa tiajushcapi tiarishpa, ñucapaj randi mandanga. Paitami Israel 
llactata, Judá llactata mandaj cachun agllarcani— nijurcami. 
36Shina nijpimi, Joiada shuti runapaj churi Benaía runaca, jatun mandajtaca 
cashna nirca: —Shina cachun. Ñuca amo jatun mandajta Mandaj Taita 
Diospash, chashnallata nishpami ali canman. 
37Mandaj Diosca, imashnami ñuca amo can jatun mandajhuan carca, 
chashnallata Salomonhuambash cachun. Pai mandanataca, ñuca amo can jatun 
mandaj David mandajushcatapash ashtahuan yali jatunyachishca cachun— 
nircami. 
38Chai jipaca, Sadoc shuti curapash, Dios ima nishcata villaj Natanbash, Joiada 
shuti runapaj churi Benaía shuti runapash, cereteo nishca, peleteo nishca 
runacunapash urai rishpami, Salomondaca jatun mandaj David tiarina mulapi 
tiachishpa, Gihón shuti pugyuman pushanajurca. 
39Chaipica Sadoc shuti curami, Diospaj jatun carpamanda apashca cachupi 
aceiteta talishpa Salomonda javirca. Chai jipaca, trompetata 
huacachinajujpimi: “¡Jatun mandaj Salomonga causajuchunlla!” nishpa, 
tucuicuna caparinajurca. 



1045 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

40Chai jipaca, tucuicunami candashpa, gaitacunata tocashpa, ninanda 
cushijushpa, Salomonda catishpa vichai rinajurca. Alpa mamapash 
huashajungatashnami, ninandapacha caparinajurca. 
41Adonías runapash, jatun micuiman tucuilla pai cayashcacunapash ña micuita 
tucuchishca jipami, trompetata huacachijta uyarca. Shina uyashpami, Joab 
runaca: —¿Imashpata pueblopica, ninanda caparinajun?— nirca. 
42Pai shina nijujpillatami, Abiatar shuti curapaj churi Jonatanga ñapash 
shamurca. Pai chayamujpimi Adonías runaca, cashna nirca: —Yaicumuilla, 
canga imatapash na manllaj runami cangui. Canga, ali villanatami 
apamujungui— nirca. 
43Shina nijpimi Jonatanga, Adoniastaca cashna nijurca: —Na llullashpami nini. 
Ñucanchipaj amo jatun mandaj Davidca, Salomondami jatun mandaj cachun 
churarca. 
44Pai jatun mandajca, Sadoc shuti curata, Dios ima nishcata villaj Natán runata, 
Joiada shuti runapaj churi Benaía runata, cereteo nishca, peleteo nishca 
runacunatapashmi, Salomonhuan cacharca. Paicunami Salomondaca, jatun 
mandajpaj mulapi tiachirca. 
45Shinallata Sadoc shuti curahuan, Dios ima nishcata villaj Natán runahuanga, 
Gihón shuti pugyu ladopimi Salomondaca, jatun mandaj cachun aceiteta 
talishpa javirca. Chaimandami paicunaca, ninanda cushijushpa vichai rirca. 
Pueblopipash ninandami caparinajun. Chai caparinajujtami, cangunaca 
uyashcanguichi. 
46Shinallata Salomonbashmi, mandangapaj tiarinapica ña tiarirca. 
47Jatun mandajta servijcunapashmi, ñucanchi amo jatun mandaj Davidta, 
cashna nishpa bendiciangapaj shamunajurca: ‘Taita Diosca, Salomonbaj 
shutitaca, cambaj shutitapash ashtahuan yali rijsinajuchun rurashpami ali 
capanman. Shinallata pai mandanatapash, can mandajushcataca ashtahuan 
yali jatunyachishpami ali capanman’ ningapajmi shamunajurca. Chaimandami 
jatun mandajca, paipaj camapillata Diosta ninanda alicachijurca. 

48Jatun mandajca, cashnatapashmi nirca: ‘Israelcunata Mandaj Taita Diosca, 
alicachi tucujuchunlla. Cunanga, paimi ñuca mandashpa tiajushcapi 
tiarichunga, ñuca ñavihuambacha ricujta churashca’ nircami— nijurcami. 
49Chashna villajpimi micuiman Adonías runa cayashcacunaca, manllarishpa 
chujchunajurca. Chaimandami, paicunaca jatarishpa tucuicuna paicunapaj 
ñanda japishpa rinajurca. 
50Ashtahuangarin Adonías runaca, Salomonda ricunata manllashpami, 
jatarishpa Diospaj carpaman rishpa, chaipi tiajuj altar cachucunapi charirirca. 
51Chaitami cashna nishpa, Salomonman villanajurca: —Adonías runaca, can 
jatun mandaj Salomonda manllashpami, altar cachucunapi charirishpa cashna 
nijun: ‘Jatun mandaj Salomonlla. Canda servij ñucataca, espadahuan na 
huañuchishachu nishpa, cunanda juramentuhuayari’ nijunmi— ninajurcami. 
52Shina villajpimi Salomonga, cashna nirca: —Pai alita ruraj runa cajpica, 
paipaj umamandaca shuj ajchallapash na urmangachu. Ashtahuangarin nalita 
pai rurashca ricurijpica, huañungapachami— nircami. 
53Jatun mandaj Salomón, Adonías runata pushamuchun cachajpimi, altar 
ladomanda pushamurca. Adonías runa ña chayamushpami, jatun mandaj 
Salomonbaj ñaupajpi urai cumurirca. Chaipimi Salomonga: —Cambaj 
huasiman rilla— nishpa cacharca. 

1 Reyes 2 

Salomonman, David mandashcatami villajun 

1David huañuna punllacuna ña chayamujpimi, paipaj churi Salomondaca 
cashna nishpa mandajurca: 
2“Ñucaca, cai pachamanda tucuicuna rina ñandallatami catishpa rigrini. Shina 
cajpipash canga shinlli tucushpa, shinlli shayaringui. 
3Canda Mandaj Taita Dios imatalla rurachun nishcatapash pactachishpa, paipaj 
ñambi puringui. Moisés mandashcapi nijunshnallata, pai escribichishcacunata, 
mandashcacunata, pai villachishcacunata, imashna causanata pai 



1047 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

yachachishcacunata ali ricushpa cazungui. Can chashna ali pactachijpica, 
imata can rurashpapash, imata rurai callarijushcapash tucuimi ali llujshinga. 
4Ñucaman imatalla nishcata Mandaj Dios pactachijuchunmi, chashna cazuna 
cangui. Paica, ñucata cashnami nihuarca: ‘Cambaj churicuna ñuca ñambi 
purishpa, ñuca ñaupajmanda na anchurishpa tucui shunguhuan, tucui 
almahuan ali cazujpica, cambaj miraicunamanda israelcunata mandajcunaca, 
ima horallapash na illangachu’ nihuarcami. 
5Sarvia shuti huarmipaj churi Joab runa ñucata imatalla rurashcatapash, Israel 
soldadocunata mandaj, Abner shuti runapaj churi Ner shuti runata, Jeter shuti 
runapaj churi Amasa shuti runata, chai ishcai runacunata imatalla 
rurashcatapash, canllata ña yachanguimi. Paica, casilla ali causajui 
punllacunami, macanajui punllacunapishna paicunataca yahuarta jichashpa 
huañuchirca. Pai chumbilishca carapipash, chaquipi churajushcapipashmi, 
macanajui punllapishna yahuarta jicharca. 
6Canga, ali yachaita charinshnallata rurangui. Joab runa rucuyashpa yuraj 
ajcha tucushpa, Seolman casilla urai richunga ama saquinguichu. 
7Ashtahuangarin galaadita nishcapura Barzilai shuti runapaj churicunataca 
llaquishpa, can micuj mezaman cayashpa micuchishpa charingui. Cambaj 
huauqui Absalonda pacajushpa ñuca rijujpica, paicunapash chashnallatami 
charihuarca. 
8Benjamín llactapi tiaj Bahurim shuti pueblopi causajuj Gera shuti runapaj 
churi Simei shuti runatapashmi, canga charingui. Paica, Mahanaim shuti 
puebloman ñuca rijui punllami, ima llaquipash japishpaca alichari canman 
nishpa, ninandapacha rimahuarca. Shina cashpapash paillatami ñucataca, 
Jordán yacu ladopi tuparingapaj urai shamurca. Chaimandami paitaca: 
‘Candaca, napacha espadahuan huañuchishachu’ nishpa, Mandaj Diospaj 
shutipi juramenturcani. 
9Ashtahuangarin cunanga, ama saquinguichu. Canga, alipacha yachajushca 
runami cangui. Imashna paita llaquichinatapash, canllata yachanguimi. Pai ña 

rucuyashpa yuraj ajcha tucujpica, huañuchishpa yahuarta jichashpa Seolman 
urai cachangui” nijurcami. 

David huañushcatami villajun 
(1 Crón. 29:26-30) 

10David huañushpa, paipaj ñaupa taitacunahuan tandanajujpica, paipaj 
pueblopillatami pambarca. 
11Israelcunata David mandajushca punllacunaca, chuscu chunga huatacunami 
carca. Hebrón shuti pueblopica, canchis huatatami mandajurca. Jerusalenbica, 
quimsa chunga quimsa huatacunatami mandajurca. 
12Salomonmi, paipaj taita David mandashpa tiajushcapica tiarirca. Pai 
mandajushcapash, ninan shinllipachami carca. 

Salomonga, pai mandana llactataca shinllitapachami mandajushca 

13Shina cajpimi Haguit shuti huarmipaj churi Adonías runaca, Salomonbaj 
mama Betsabé huarmipajman shamurca. Chaimandami, Betsabé huarmica: —
¿Ali yuyaihuanllu shamungui?— nishpa tapujpi, Adonías runaca: —Ari, ali 
yuyaihuanmi shamujuni— nirca. 
14Shina nishpallami, Adonías runaca: —Shuj shimiguta ningapajmi 
munapani— nijpi, Betsabé huarmica: —Imata cashpapash nilla— nirca. 
15Shina nijpimi Adonías runaca, cashna nijurca: —Canllata yachanguimi, 
llactata mandanaca ñucapajmi carca. Shinallata tucui israelcunami, paicunata 
mandachunga ñucata shuyanajurca. Shina cajpipash llactata mandanataca, 
ñuca huauquipajman yalichijpimi paipaj quedarca. Mandaj Diosllatami, pai 
mandachun curca. 
16Cunanga, caigutami candaca mañangapaj munapani. Ama na 
nihuanguichu— nijurcami. Shina nijpimi, Betsabé huarmica: —Imata 
cashpapash parlailla— nirca. 
17Shina nijpimi Adonías runaca, cashna nirca: —Sunamita nishcapura Abisag 
shuti huarmihuan cazarangapaj ñucaman cuhuachun, jatun mandaj 
Salomonhuan parlagripai. (Can mañajpica, ari ningallami)— nircami. 

18Shina nijpimi, Betsabé huarmica: —Ari, canmandaca jatun mandajhuan 
parlagrishallami— nirca. 
19Chai jipami Betsabé huarmica, jatun mandaj Salomonhuan, Adonías 
runamanda parlangapaj shamurca. Shina shamujpimi, jatun mandajca 
chasquingapaj jatarishpa, paipaj ñaupajpi urai cumurirca. Chai jipaca, pai 
mandashpa tiajushcapi cutin tiarishpami, paipaj mama tiarichun shuj tiarinata 
apamuchun cacharca. Ña apamujpica, paipaj ali ladomanmi tiarirca. 
20Chaipi tiajushpami Betsabé huarmica, cashna nirca: —Shuj ashalla 
mañanagutami, candaca mañangapaj munapani. Ama na nihuanguichu— 
nircami. Shina nijpimi, jatun mandajca: —Ñuca mamitalla, imata cashpapash 
mañailla, cushallami— nirca. 
21Shina nijpimi, paipaj mamaca: —Sunamita nishcapura Abisag shuti 
huarmitaca, cambaj huauqui Adoniasman, paipaj huarmi cachun cupai— nirca. 
22Shina nijpimi, jatun mandaj Salomonga, paipaj mamataca cashna nirca: —
Sunamita nishcapura Abisag shuti huarmitaca, ¿imashpata Adoniasman 
cuchun mañahuangui? Paica, llactata mandanatapashmi mañajun. Paica, 
ñucapaj rucu huauqui cashpami, Abiatar shuti curatapash, Sarvia shuti 
huarmipaj churi Joab runatapash ña charin— nircami. 
23Shina nishpami jatun mandaj Salomonga, Mandaj Diospaj shutipi cashna 
nishpa juramenturca: “Adonías runaca, paillata huañuchi tucungapajmi, cai 
shimicunataca nishca. Paita na huañuchijpica, Taita Diosca ninandapacha 
llaquichihuachun. 
24Cunanga, Mandaj Diosca causajumbachami. Paimi ñuca mandachun, 
shinllitapacha churashpa, ñuca taita David mandashpa tiarinapi tiachihuarca. 
Pai imashna nishcashnallatami, ñuca miraicunatapash mandashpa causachun 
churashapachami nirca. Adonías runaca, cunandami huañunga” nircami. 
25Shina nishca jipami, jatun mandaj Salomonga, Joiada shuti runapaj churi 
Benaía shuti runataca, Adonías runata huañuchigri nishpa cacharca. 
Chaimandami Adoniastaca, cungashcapi ñapash huañuchijpi huañurca. 

26Jatun mandajca, Abiatar shuti curataca cashnami nirca: “Canga, caimanda 
llujshishpa, Anatot shuti pueblopi tiaj cambaj cachun cushca alpacunaman ri. 
Cambash huañunapachami cangui. Shina cajpipash candaca, na cunanda 
huañuchigrinichu. Canmi, Mandaj Jatun Diospaj arcatapash, ñuca taita 
Davidpaj ñaupajpi apashpa purishcangui. Shinallata ñuca taita ima llaquita 
apajujpipash, cambashmi llaquita apajushcangui” nircami. 
27Shinami Salomonga, Abiatar shuti curataca, Mandaj Diospaj cura 
cashcamanda llujchishpa cacharca. Elí shuti curapaj miraicuna imalla tucunata 
Silo shuti pueblopi, Mandaj Dios rimashca shimi pactachunmi chashna tucurca. 
28Chashna tucushcatami, Joab runaman villanajurca. Paica, Absalonbaj lado 
na tucushpapash, Adonías runapaj ladomi tucushca carca. Chaimandami Joab 
runaca, Mandaj Diospaj jatun carpaman pacajungapaj rishpa, altar 
cachucunapi charirirca. 
29Joab runaca, Mandaj Diospaj jatun carpaman pacajungapaj rishpami, altar 
ladopi shayajun nishpami, Salomón yachachun villarca. Chaimandami 
Salomonga, Joiada shuti runapaj churi Benaía shuti runataca: —Joab runata 
cungashcapi ñapash huañuchigri— nirca. 
30Shina nijpimi Benaía runaca, Mandaj Diospaj jatun carpaman yaicushpa, 
cashna nirca: —Jatun mandajca, caimanda llujshi ninmi— nijpimi, Joab 
runaca: —Na llujshishachu, caipimi huañusha— nirca. Shina nijpimi Benaía 
runaca, Joab runa imatalla nishcata jatun mandajman villaj shamushpa, cashna 
nirca: —Joab runaca, cashna chashna nishpami tigrachihuan— nircami. 
31Shina villajpimi jatun mandajca, cashna nirca: —Pai nishcashnallata rurailla. 
Huañuchishpa chaipillata pambanguilla. Shina rurashpaca, yangamanda Joab 
runa huañuchishpa yahuarta jichashcataca ñucamandapash, ñuca taitapaj 
familia puramandapash anchuchingui. 
32Mandaj Diosca, chai yahuartaca paimanllatami tigrachinga. Paica, paitapash 
yali imatapash cashcatapacha ruraj ishcai ali runacunatami huañuchishca. 
Paicunataca, ñuca taita Davidpash na yachajtami, espadahuan huañuchishca. 

Ner shuti runapaj churi Abner shuti runaca, Israel soldadocunata mandajmi 
carca. Jeter shuti runapaj churi Amasa shuti runaca, Judá llacta soldadocunata 
mandajmi carca. 
33Paicunapaj yahuarca, Joab runapaj jahuapillata, paipaj miraicunapaj 
jahuapillatami, causaita causaicaman urmamunga. Ashtahuangarin Davidpaj 
jahuapipash, paipaj miraicunapaj jahuapipash, paipaj huasi ucu puracunapaj 
jahuapipash, pai mandangapaj tiarina jahuapipash, Mandaj Dios cachamushca 
casilla ali causaimi, causaita causaicaman tianga— nircami. 
34Shina nijpimi, Joiada shuti runapaj churi Benaía shuti runaca, vichai rishpa 
Joab runataca cungashcapi ñapash huañuchirca. Paitaca, jichushca pambapi 
tiajuj paipaj huasi ladopimi pambarca. 
35Chai jipami jatun mandajca, Joab runapaj randi soldadocunata 
mandachunga, Joiada runapaj churi Benaía runata churarca. Shinallata Abiatar 
shuti curapaj randica, Sadoc shuti runatami cura cachun jatun mandajca 
churarca. 
36Chai jipami, jatun mandaj Salomonga, Simei shuti runata cayachun 
cachashpa, cashna nirca: —Jerusalenbi shuj huasita rurashpa, chaipi causai. 
Chaimandaca, maimambash amapacha llujshinguichu. 
37Na llullashpami nini, canllata yachanguimi. Maijan punlla cashpapash, 
caimanda llujshishpa, Cedrón shuti yacuta chimbashpa rishpaca, chai 
punllallatami huañungui. Cambaj yahuarca, cambaj jahuallatami canga— 
nircami. 
38Shina nijpimi Simei shuti runaca, jatun mandajtaca cashna nirca: —Alitami 
nihuangui, ñuca amo can jatun mandaj nishcashnallatami, canda servij ñucaca 
rurapasha— nircami. Shina nishpami Simei shuti runaca, tauca punllacunata 
Jerusalenbi causajurca. 
39Ashtahuangarin quimsa huata yalishca jipami, cashna tucurca: Simei shuti 
runapaj ishcai servijcunaca pacalla llujshishpa rishpami, Gat shuti pueblota 
jatun mandaj Maaca shuti runapaj churi Aquis shuti runapajpi causangapaj 

rirca. Chaitami, Simei shuti runaman cashna nishpa villanajurca: “Ricui, canda 
servijcunaca, Gat pueblopimi” ninajurcami. 
40Chaimandami Simei shuti runaca jatarishpa, paipaj burropi tiarinata 
churashpaca, paipaj servijcunata mascangapaj Gat shuti pueblopi causajuj 
Aquis shuti runapajman rirca. Chashna rishpami Simei shuti runaca, paipaj 
servijcunataca Gat pueblomanda pushamurca. 
41Chai jipami Simei shuti runaca, Jerusalenmanda Gat puebloman rishpa, cutin 
tigramushcataca Salomonman villanajurca. 
42Chaimandami jatun mandajca, Simei shuti runata cayachun cachashpa, 
cashna nirca: —¿Nachu candaca: ‘Caimanda llujshishpa maimambash rishpaca, 
chai punllallatami huañuna cangui’ nishpa shinllita rimashpa, Mandaj Diospaj 
shutipi juramentuchircani? Chaitaca, canllata alimi yachangui nircanimi. 
Shina nijpimi cambash: ‘Alitami nihuangui, ñucaca chaita cazupashami’ 
nircangui. 
43Shina cashpaca, ¿imashpata Mandaj Diospaj ñaupajpi juramentushcatapash, 
can pactachijuchun nishpa ñuca mandashcatapash na pactachircangui?— 
nircami. 
44Shinallata jatun mandajca, Simei shuti runataca cashnatapashmi nirca: —
Ñuca taita Davidta fiñashpa, tucui nalita rurashpa can llaquichishcataca, 
cambaj shungupica alimi yachangui. Mandaj Diosca, chai llaquitallatami 
cambajman tigrachishca. 
45Ashtahuangarin jatun mandaj Salomón ñucaca, bendiciai tucushcami casha. 
Chaimandami David mandashpa tiajushcapash, Mandaj Diospaj ñaupajpica, 
causaita causaicaman shinllipacha canga— nircami. 
46Chaimandami jatun mandajca, Joiada shuti runapaj churi Benaía shuti runata 
cacharca. Pai llujshishpa rishpami, Simei shuti runata chugrichishpa 
huañuchirca. Chashnami llactata mandanaca, Salomonbaj maquipi 
shinllipacha tucurca. 

1 Reyes 3 

Salomonga, Faraonbaj ushihuanmi cazarashca 

1Salomonga, Egipto llactata jatun mandaj Faraonbaj familia purami tucurca. 
Paica, Faraonbaj ushi paipaj huarmitaca, Davidpaj pueblomanmi pushamurca. 
Salomonga, pai mandashpa tiajuna huasitapash, Mandaj Diospaj huasitapash, 
Jerusalén pueblo muyundi pircatapash chairami rurachishpa tucuchijurca. 
2Chai huatacunacamanmi, Mandaj Diosta yaringapaj rurashca huasica, nara 
tiarca. Chaimandami gentecunaca, lomacunapi tianajuj altarcunapilla 
animalcunata Diosman carashpa huañuchin carca. 

Salomonga, ali yachaitami mañashca 
(2 Crón. 1:1-13) 

3Ashtahuangarin Salomonga, Mandaj Diosta juyashpami, paipaj taita David 
yachachishcata cazushpa causarca. Paica, lomacunapi tiajuj altarcunapimi 
animalcunata Diosman carashpa huañuchin carca. Inciensotapashmi 
cushnichin carca. 
4Jatun mandajca, Gabaón shuti pueblomanmi rin carca. Chai lomapi tiajuj 
altarmi ashtahuan ali nishca carca. Salomonga, chai altarpimi Diosman 
carashpa huañuchingapaj rishpaca, huaranga animalcunata Diosman carashpa 
huañuchishpa tucuillata rupachin carca. 
5Shuj tutami Mandaj Diosca, Gabaón pueblopi Salomonman muscuipi ricurirca. 
Chaipimi Taita Diosca: “Imata ñuca carachun munashpapash, mañahuailla” 
nirca. 
6Shina nijpimi Salomonga, cashna nijurca: “Canga, canda servij ñuca taita 
Davidtaca, ninandapachami llaquircangui. Paica, na nij tucushpalla imatapash 
cashcatapacha rurashpa, tucui shunguhuan aligutalla rurashpami, cambaj 
ñaupajpi canhuan purirca. Chaimandami can ninandapacha llaquishcataca, 
paiman alichishpa charijushcangui. Chashna charijushpami, pai mandashpa 
tiajushcapica, paipaj churita churahuashcangui. Chaica cunan cai punllami 
pactamushca. 

7Cunanga, ñucata Mandaj Taita Dioslla, canmi canda servij ñucataca, ñuca 
taitapaj randi jatun mandaj cachun churahuashcangui. Ñucaca, chairalla viñai 
huambrami cani. Imagutapash nara yachapanichu. 
8Canda servij ñucaca, can agllashca gentecunapaj chaupimi cani. Paicunaca, 
maitapash na cuentai ushanalla, mashna cajtapash na yachai ushanalla ashtaca 
gentecunami. 
9Chaimanda canda servij ñucamanga, can agllashca gentecunata mandangapaj 
ali yuyaita charij shunguta carahuayari. Shinallata ima ali cajta, ima nali 
cajtapash ricushpa alichingapaj yuyaita carahuayari. Cai tucui ashtaca 
gentecunata mandaitaca, ¿pita ushanga?” nijurcami. 
10Salomón chashna mañashcapash, Jatun Diospaj ñaupajpica alimi ricurirca. 
11Chaimandami Taita Diosca, cashna nijurca: “Unaita causana punllacunata, 
charij tucunata, canda fiñajcunata huañuchijuchunga, na mañarcanguichu. 
Ashtahuangarin imata ninajujtapash, ali uyashpara alichingapaj ali yuyaitami 
mañarcangui. 
12Ricui, shinamandami can mañashcashnallata rurashcani. Ricui, alipacha 
yachajushca ali yuyaita charij shungutami canman curcani. Chashna alipacha 
yuyaita charij runaca, cambaj pundapash canshnaca na tiarcachu, cambaj 
jipamambash canshnaca na tiangachu. 
13Shinallata charij tucunata, ninanda alicachi tucunata can na mañajpipash, 
chaitapashmi cuni. Cambaj tucui causaipica, jatun mandaj puramandaca, 
maijambash canshnaca na tiangachu. 
14Shinallata ñucata na saquishpa, ñuca escribichishca shimicunata, ñuca 
mandashcacunata, cambaj taita Davidshna cambash cazushpa causajujpica, 
cambaj causana punllacunatapash mirachishami” nijurcami. 
15Salomón rijcharishpaca, muscuitalla muscujushcatami yacharca. 
Chaimandami Jerusalenman shamushpa, Mandaj Dioshuan ari ninajushcata 
alichishca arca ñaupajpi shayarirca. Chaipimi, Diosman animalcunata cushpa 

huañuchishpa tucuillata rupachirca. Dioshuan ali cangapajpashmi, 
animalcunata carashpa huañuchirca. Jatun micuitapashmi, tucui paita 
servijcunaman rurarca. 

Salomonbaj ali yachaitapash, tucuipi ali llujshishcatapashmi villajun 

16Chai punllacunallatami, culquimanda huainayaj ishcai huarmicunaca, jatun 
mandaj Salomonbaj ñaupajman shamurca. 
17Chai huarmicunamandallata shujmi, cashna nijurca: —¡Aij, ñucata 
mandajlla! Ñucapash, cai huarmipashmi shuj huasipilla causarcanchi. Ñucaca, 
paihuan chai huasipillata cashpami, huahuata ungurcani. 
18Chai jipami, cashna tucurca: Ñuca ungushca quimsa punlla jipami, paipash 
ungurca. Chaipica, ñucanchillami ishcandi causarcanchi. Pipash na ashtahuan 
huasipi carcachu. Ñucanchi ishcaillami huasipi carcanchi. 
19Shuj tutami cai huarmipaj huahuaca, paillata llapishpa siririjpi huañushca 
carca. 
20Chaimandami paica, chaupi tuta jatarishpaca, canda servij ñuca 
puñujujpillata, ñuca huahuata japishpaca, paipaj ladopi churashca carca. 
Shinallata paipaj huahua huañushcataca, ñuca ladopimi churashca carca. 
21Tutamandata ñuca jatarishpa huahuata chuchuchisha yajpica, huañushcami 
carca. Ña punllayajujpi ricushpaca, na ñuca ungushca huahua cajtami 
ricurcani— nijurcami. 
22Shina nijpimi, caishuj huarmica: —Na chashnachu, ñuca huahuami causajun. 
Cambaj huahuami huañushca— nirca. Shina nijpimi, chaishuj huarmipash: —
Mana chashnachu, cambaj huahuamari huañushca. Ñucapaj huahuami 
causajun— nirca. Chashnami, jatun mandajpaj ñaupajpi rimarinajurca. 
23Chaimandami jatun mandajca, cashna nijurca: “Cai huarmica: ‘Ñuca 
huahuami causajun. Cambaj huahuami huañushca’ ninmi. Caishuj huarmipash: 
‘Cambaj huahuamari huañushca, ñuca huahuami causajun’ ninmi” nijurcami. 

24Chashna nijushpami, jatun mandajca: —Shuj espadata apamuichi— nirca. 
Shina nijpimi shuj espadata, jatun mandajman apamunajurca. 
25Ña apamujhuanmi, jatun mandajca cashna nirca: —Causajuj huahuata 
chaupipi fitichi. Chashnashpaca chaupitaca caishuj huarmiman, shuj 
chaupitaca chaishuj huarmiman cuichi— nircami. 
26Shina nijpimi, causajuj huahuapaj mamaca, (paipaj huahuamandaca ninanda 
llaquirishpa, paipaj vijsa ucutapash nanachishpa), jatun mandajtaca cashna 
nirca: —¡Aij, ñucata mandajlla, ama huañuchipaichu! Causajuj huahuataca, 
caishuj huarmiman cupailla— nircami. Ashtahuangarin chaishuj huarmica: —
Ñucapajpash, cambajpash ama cachun, chaupichunlla— nirca. 
27Shina nijpimi jatun mandajca, cashna nirca: —Causajuj huahuataca, ama 
huañuchishpa, chai huarmiman cuichilla. Paimi, chai huahuapaj mama— 
nircami. 
28Chai fiñanajuita jatun mandaj alichishcataca, tucui israelcunami yacharca. 
Imata alichingapajpash, Taita Dios cushca ali yachaita charijta ricushpami 
Salomondaca manllanajurca. 

1 Reyes 4 

1Jatun mandaj Salomonga, tucui israelcunatami mandajurca. 
2Salomón churashca mandajcunaca, caicunami carca: Sadoc shuti curapaj churi 
Azariasca, curacunata mandajmi carca. 
3Elihoref shuti runahuan, Sisa shuti runapaj churi Ahías shuti runahuanga, 
escribijcunami carca. Ahilud shuti runapaj churi Josafat runaca, paicunata 
mandajmi carca. 
4Joiada shuti runapaj churi Benaía shuti runaca, soldadocunata mandajmi 
carca. Sadoc shuti, Abiatar shuti runacunaca, curacunami carca. 
5Natán runapaj churi Azariasca, llactacunapi mandajcunata mandajmi carca. 
Natán runapaj churi Zabud shuti runaca, jatun mandajman ali yuyaicunata cuj, 
paipaj ali cumbami carca. 

6Ahisar shuti runaca, mayordomomi carca. Abda shuti runapaj churi Adoniram 
shuti runaca, impuestota japijmi carca. 
7Salomonga, tucui Israel llactapimi, chunga ishcai mandajcunata charirca. 
Paicunami jatun mandajmambash, paipaj huasipi causajcunamambash imata 
cashpapash apamuna carca. Paicunaca, huatapi cada quillapimi ima 
minishtirishcatapash, tucuicuna jatun mandajman shuj shuj apamunajurca. 
8Chai mandajcunapaj shuticunaca, caicunami: Efraín urcupica, Hur shuti 
runapaj churimi mandajurca. 
9Macaz, Saalbim, Bet-semes, Elón, Bet-hanán shuti pueblocunapica, Decar shuti 
runapaj churimi mandajurca. 
10Arubot shuti pueblopica, Hesed shuti runapaj churimi mandajurca. Soco shuti 
pueblotapash, Hefer shuti tucui llactatapash, paillatami mandajurca. 
11Dor shuti tucui llactacunapica, Abinadab shuti runapaj churimi mandajurca. 
Paica, Tafat shuti Salomonbaj ushitami, paipaj huarmi cachun japirca. 
12Ahilud shuti runapaj churi Baana shuti runaca, Taanac shuti, Meguido shuti 
pueblocunatapash, Saretán shuti pueblo ladolla tiajuj Bet-seán shuti tucuilla 
llactatapashmi mandajurca. Saretán shuti puebloca, Jezreel shuti pueblo ura 
ladomanmi carca. Bet-seán shuti pueblomandaca, Abel-mehola shuti 
pueblocaman, shinallata chimba lado Jocmeam shuti pueblocamambashmi 
mandajurca. 
13Geber runapaj churica, Galaad llactapi tiaj Ramot pueblotami mandajurca. 
Paica, Galaad llactapi tiajuj Manasespaj churi Jair shuti runa rurachishca 
pueblocunatapashmi mandajurca. Shinallata Basán llactapi tiaj Argob shuti 
llactatapashmi mandajurca. Chai llactapica, pircacunahuan muyundi jarcashca 
sucta chunga pueblocunami tiarca. Chai pueblocunapaj pungucunaca, bronce 
aldabacunahuanmi carca. 
14Iddo shuti runapaj churi Ahinadab shuti runaca, Mahanaim shuti pueblotami 
mandajurca. 

15Ahimaas shuti runaca, Neftalí shuti llactatami mandajurca. Salomonbaj ushi 
Basemat shuti cuitsatapashmi, paipaj huarmi cachun japirca. 
16Husai shuti runapaj churi Baana shuti runaca, Aser shuti llactatapash, Alot 
shuti pueblotapashmi mandajurca. 
17Parúa shuti runapaj churi Josafat shuti runaca, Isacar llactatami mandajurca. 
18Ela shuti runapaj churi Simei shuti runataca, Benjamín llactata mandachunmi 
churarca. 
19Uri shuti runapaj churi Geber shuti runaca, Galaad llactatami mandajurca. 
Chai llactaca, amorreocunata jatun mandaj Sehón shuti runapaj, shinallata 
Basán llactata jatun mandaj Og shuti runapajpashmi carca. Chai llactapica, 
Geber shuti runallami mandajurca. 
20Judá llactapi, Israel llactapi causajcunaca, mama cucha manñapi tiaj t'iyu 
alpashna ashtacapachami carca. Paicunaca micushpa, ufiashpami cushijushpa 
causanajurca. 
21Salomonga, Eufrates jatun yacu ladolla tucui llactacunamandaca, 
filisteocunapaj llacta ladocaman, chaimandaca Egipto llacta linderocamanmi 
mandajurca. Tucui chai llactapi causajcunami, Salomón huañungacaman 
imatapash cuna cashcata cushpa, paita servishpa causanajurca. 
22Salomonbaj imalla tiachunga punllandimi, patsaj quimsa chunga ishcai 
quintalta pezaj ashtahuan ali jacuta apamunajurca. Ishcai patsaj sucta chunga 
chuscu quintalta pezaj yangalla jacutapashmi apamunajurca. 
23Shinallata vira vira chunga huagratapash, michijpi viñashca ishcai chunga 
huagratapash, patsaj llamatapashmi apamunajurca. Tarugacunata, gacela 
shuti, corzo shuti tarugacunata, vira vira atalpacunatacarin na cuentashcachu 
carca. 
24Salomonga, Eufrates yacumandaca, indi huashajuj tucui ladotami 
mandajurca. Shinallata Tifsa shuti pueblomandaca, Gaza shuti pueblocamanmi 
mandajurca. Paimi, Eufrates yacumandaca, indi huashajuj ladoman tiaj 

llactacunata jatun mandajcunataca mandajurca. Chaimandami chai muyundi 
llactacunapi causajcunapash, na macanajushpa casilla aliguta causanajurca. 
25Salomón causajui tucui punllacunapica, Judá llactapi, Israel llactapi 
causajcunaca Dan pueblomanda, Beerseba pueblocamanmi, paicunapaj uvas 
yura ucupi, jigos yura ucupi casilla aligutapacha causanajurca. 
26Chai jahuapash Salomonga, caballocuna shayana huasicunapica, macanajuna 
carretacunata aisaj, chuscu chunga huaranga caballocunatami charirca. 
Caballopi tiarij, chunga ishcai huaranga soldadocunatapashmi charirca. 
27Chai chunga ishcai mandajcunami, jatun mandaj Salomonmambash, jatun 
mandaj Salomonbaj mezapi micungapaj tucui shamujcunamambash, imapash 
ama illachun ricuriashpa, quillapi quillapi apamunajurca. 
28Shinallata caballocunamambash, aparishpa purij shuj 
animalcunamambashmi, pai maipi cajpipash cebadata, ujsha jupata apashpa 
rinajuchun mandan carca. Shinami paicunaca, maijan apana urmajpipash, 
quillapi quillapi apanajurca. 
29Taita Diosca, alipacha yachaita, aligutapacha yarishpa causana yuyaitami 
Salomonman curca. Mama cucha manñapi tiaj t'iyu alpatashna, jatun 
yuyaitapashmi curca. 
30Salomonga, indi llujshij ladolla tucui llactacunapi causajcunata, Egipto 
llactapi causanajuj ninan yachajushca tucui runacunatapash ashtahuan yali 
yachajushcapachami carca. 
31Paica, tucui runacunata yali ashtahuan ali yachajpachami carca. Ezraíta 
nishcapura Etán shuti runatapash, Mahol shuti runapaj Hemán, Calcol, Darda 
shuti churicunatapash yali alipacha yachajmi carca. Chaimandami paitaca, 
muyundi tucui llactacunapi causajcunaca rijsirca. 
32Salomonga yarichij shimicunataca, quimsa huaranga shimicunata, huaranga 
picha candanacunatami escribirca. 

33Shinallata yuracunamandapashmi yachachijurca. Líbano llactapi tiaj cedro 
quirumanda callarishpa, patapi viñaj hisopo shuti uchilla yuragucamanmi 
yachachijurca. Shinallata jatun animalcunamandapash, jahuata rij alasyu 
animalcunamandapash, llucashpa purij animalcunamandapash, 
pijicunamandapashmi yachachijurca. 
34Salomonbaj ali yachaita uyangapaca, tucui pueblocunapi causajcunapash, 
tucui llactacunamanda jatun mandajcunapashmi shamunajurca. Shinallata 
paipaj ali yachai maicamanlla uyarishcamandami shamunajurca. 

1 Reyes 5 

Salomonga, Hiram shuti runahuanmi ari nijushca 
(2 Crón. 2:1-18) 

1Tiro shuti pueblomanda jatun mandaj Hiram shuti runaca, Davidpaj tucui 
causaipimi, ninanda juyan carca. Chaimandami Salomonda, paipaj taita 
Davidpaj randi jatun mandaj cachun aceiteta talishpa javishcata yachashpaca, 
paita servijcunata cachamurca. 
2Shinamandami Salomonbash, Hiram shuti runaman cashna nichun cacharca: 
3“Ñuca taita Davidca, cai muyundi llactacunapi causajcunahuan 
macanajujushpami, paita Mandaj Taita Diospaj shutipi mañana huasita 
shayachitaca na usharca. Paita fiñajcunataca, Mandaj Diosllata ñuca taitapaj 
chaqui ucupi churangacamanmi, na shayachi usharca. Chaitaca, cambash 
yachanguimi. 
4Cunanga, ñucata Mandaj Taita Diosmi, maipi cashpapash, aliguta casilla 
causachun churahuashca. Chaimandami maijan na ricunayachijpash illajpi, 
imata manllanapash illajpi causani. 
5Shina cashcamanda ñucami, ñucata Mandaj Taita Diospaj shutipi mañana 
huasita shayachingapaj yarircani. Mandaj Diosmi, ñuca taita Davidtaca cashna 
nishca carca: ‘Can mandashpa tiajushcapica, cambaj churitami cambaj randi 
churasha. Paimi, ñuca shutipi mañana huasitaca shayachinga’ nishcami carca. 

6Chashna cashcamanda cunanga, Líbano urcupi shayanajuj cedro quirucunata 
cuchuchun, canda servijcunata cachapai. Ñucata servijcunatapash, 
paicunahuanmi cachasha. Canda servijcunamandaca, mashna culquita cuhuai 
nijpipash cushallami. Ñucanchi puramandaca, maijanllapash Sidón llactapi 
causajcunashna, caspicunata labraitaca na yachanllu. Chaitaca, canllata alimi 
yachangui” nichunmi cacharca. 
7Hiram shuti runaca, Salomón chashna nishcata uyashpami, ninandapacha 
cushijushpa cashna nirca: “Cunanga, Mandaj Diosca alicachi tucushca cachun. 
Paimi, cai tucui jatun llactata mandachunga, alipacha yachajushca churita 
Davidman cushca” nircami. 
8Hiram shuti runapash, Salomonman cashna nichunmi cacharca: “Can imatalla 
nichun cachamushcatapash uyaparcanimi. Cedro caspicunata, ciprés 
caspicunata, can imata rurachun munajpipash, tucuita rurashallami. 
9Chai caspicunataca ñucata servijcunami, Libanomandaca mama cuchacaman 
apanga. Chaimandaca, can maiman cachamui nijpipash, chai pushtucamanmi 
mama cucha yacutaca balsamopi cachamusha. Chaiman chayashpa pascajpi 
japinguilla. Shinallata cambash ñuca mañashcashnallata, ñuca familiacunaman 
micunata cachamungui” nichunmi cacharca. 
10Chashnami Hiram shuti runaca, cedro caspicunata, ciprés caspicunataca, 
Salomón mashna munashcata curca. 
11Shinallata Salomonbash, Hiram shuti runamanga, pusaj huaranga pusaj 
patsaj quintal trigota, quimsa huaranga chuscu patsaj litro ashtahuan ali 
aceitetami, paipaj familiacuna micuchun cujurca. Chaicunataca Salomonga, 
cada huatami Hiram shuti runaman cujurca. 
12Mandaj Diosca, Salomonman imashna nishcashnallatami, ali yachaita curca. 
Hiram shuti runahuan, Salomonhuanga casilla aligutami causanajurca. 
Paicunaca, chashna causangapajmi ishcandimanda ari ninajurca. 

13Jatun mandaj Salomonga, tucui Israel llactapimi imatalla rurachingapaj 
tandanajuchun mandarca. Imatalla rurangapaj tandanajushcacunaca, quimsa 
chunga huaranga runacunami carca. 
14Paicunataca, Líbano llactamanmi, chunga huaranga, chunga huaranga 
huashan huashan, quillapi quillapi cachajurca. Chashnami paicunaca shuj 
quillataca, Líbano llactapi ishcai quillataca, paicunapaj huasipi yalinajurca. 
Imatalla rurangapaj tandanajushcacunata ricushpa mandangapaca, Adoniram 
shuti runami mingai tucushca carca. 
15Salomonga aparijcunatapash, canchis chunga huaranga runacunatami 
charirca. Urcupi rumita labrajcunatapash, pusaj chunga huaranga 
runacunatami charirca. 
16Imatalla ruranajuj gentecunata ricushpa mandachun, Salomón churashca, 
quimsa huaranga quimsa patsaj mandajcunataca, na cuentashcachu carca. 
17Jatun mandajca, Diospaj huasi callaripi churangapaca, ashtahuan jatun, 
ashtahuan valishca, ali labrashca rumicunatami apamuchun cacharca. 
18Huasichinata yachaj runacunaca, Salomonbaj runacunapash, Hiram shuti 
runapaj runacunapash, Gebal shuti pueblomanda runacunapashmi carca. 
Paicunami, caspicunata cuchushpa huasita rurangapajpash, rumita labrashpa 
alichinajurca. 

1 Reyes 6 

Salomonmi, Diospaj huasita shayachishca 
(2 Crón. 3:1-14) 

1Israelcuna, Egiptomanda llujshimushca chuscu patsaj pusaj chunga huata 
jipami Salomonbash, Israel llactataca ña chuscu huatata mandai callarijurca. 
Chai huatapaj Zif shuti ishcai quillapimi, Mandaj Diospaj huasitaca shayachi 
callarirca. 
2Mandaj Diosman, jatun mandaj Salomón shayachishca huasica, ishcai chunga 
canchis metro largomi carca. Shinallata iscun metro anchomi carca, vichaiman 
medijpica, chunga quimsa metro chaupimi carca. 

3Diospaj huasi ñaupajman tiajuj corredorca, Diospaj ucu largoshnallatami, 
iscun metrota charirca. Shinallata Diospaj ucu ñaupajpica, chuscu metro 
chaupi anchomi carca. 
4Diospaj huasi ventanacunataca, ucuman anchota canllaman quichijitami 
rurachirca. 
5Shinallata chai huasi jatun pircapi quimichishpami, uchilla ucucunatapash 
muyundipi rurachirca. Diospajlla shicanyachishca ucu pata muyundipipashmi, 
chashnallata ucucunata rurachirca. 
6Pirca muyundipi tiajuj callari ucuca, ishcai metro ishcai chunga picha 
centímetro anchomi carca. Chai ucupaj jahuapi tiajuj ucuca, ishcai metro 
canchis chunga centimetromi carca. Chai ishcai ucupaj jahuaman tiajuj ucuca, 
quimsa metro chunga picha centimetromi carca. Huasi canlla lado 
patacunataca, quichijiyachishpami rurashca carca. Diospaj huasi patacunapi 
caspicunata ama marcachishpa churangapajmi, chashna rurashca carca. 
7Diospaj huasita shayachingapaca, rumicunatapash ña aliguta rurashcatallami 
apamurca. Chaimandami huasita rurajujpica tacana jirrucuna, jachacuna, 
imatalla rurana shuj jirrucuna tsilinlla huacajpash na uyarirca. 
8Chaupi altibajopi tiaj ucuman yaicuna punguca, Diospaj huasi ali ladomanmi 
carca. Chaupi altibajoman, vichai ringapajpash, chai altibajomanda ashtahuan 
jahua altibajoman vichai ringapajpash, muyushpa vitsiana gradastami rina 
carca. 
9Salomonga, Diospaj huasita labrashpa tucuchishpaca, cedro caspicunahuanmi 
jahuacunataca, juyaillaguta rurashpa quilparca. 
10Shinallata Diospaj huasi tucuilla muyundipica, ishcai metro ishcai chunga 
picha centimetrota charij huasicunatami shayachirca. Chai huasicunaca, 
Diospaj huasi pircapi cedro caspicunahuan marcachishcami carca. 
11Chai jipami Mandaj Diosca, Salomonda cashna nirca: 

12“Can shayachishca cai huasimandaca, caitami ningapaj munani: Ñuca 
escribishcacunata cazushpa, ñuca villachishcacunata uyashpa, ñuca 
mandashca shimicunata tucuita pactachishpa aliguta causajpica, cambaj taita 
Davidman ñuca imatalla nishcataca, canhuanmi pactachisha. 
13Shinallata cai huasipimi, israelcunapaj chaupipi causasha. Ñuca agllashca 
israelcunataca, napacha saquishachu” nircami. 
14Shinami Salomonga, Diospaj huasitaca labrashpa tucuchirca. 
15Diospaj huasi ucu pircacunataca, caspihuanlla rurashca quedachunmi, ucu 
alpamandapacha jahua vigas caspicunaman chayajta, cedro tablacunahuan 
tucuillata quilparca. Ucu alpataca, ciprés tablacunahuanmi quilparca. 
16Shinallata chai huasi ucu juchumanmi, ucu alpamandapacha jahuacaman 
iscun metro jatun ucuta cedro tablacunahuan rurarca. Chashnami Diospaj 
huasi ucupica, Diospajlla shicanyachishca cachun, shuj ucuta rurarca. 
17Chai ucu shayajuj Diospaj huasi ñaupa lado ucuca, chunga pusaj metro 
largomi carca. 
18Diospaj huasi ucu pircacunataca, cedro tablacunahuan quilpashcami carca. 
Chai tablacunapica, sachapi tiaj calabaza nishca yuracunata, sisa botongunata, 
juyaillaguta labrashcami carca. Cedro tablacunahuan tucuilla quilpashca 
cashpami, shuj rumillapash na ricurijurca. 
19Mandaj Dioshuan ari nishpa escribishcata alichina arcata alichingapaca, 
huasi chaupipi Diospajlla shicanyachishca ucutami juyaillagutapacha 
rurachirca. 
20Diospajlla shicanyachishca ucuca largomambash, anchomambash, 
jatunmambash iscun metrotami charirca. Chai ucutaca, ashtahuan ali 
orohuanmi quilparca. Cedro caspicunahuan rurashca Diospaj altartapash, 
orohuanmi quilparca. 

21Shinami Salomonga, Diospaj huasi ucutaca ashtahuan ali orohuan quilparca. 
Diospajlla ucutapash orohuan quilpashpami, chai ucuman yaicuna 
pungutapash oro cadenacunahuan jarcarca. 
22Diospaj huasi ucutaca, tucuillatami jahuamandapacha ucu alpaman chayajta, 
orohuan quilparca. Diospajlla shicanyachishca ucu chimba purapi tiajuj 
altartapash, tucuillatami orohuan quilparca. 
23Shinallata Diospajlla shicanyachishca ucupi churangapaca, ishcai querubín 
nishcacunatami, olivos caspimanda rurarca. Chaicunaca, chuscu metro chaupi 
altomi carca. 
24Shuj querubinbaj shuj alasca, ishcai metro ishcai chunga picha 
centimetrotami charirca. Caishuj alaspash, chashnallatami carca. Shuj alas 
pundamanda caishuj alas pundacamanga, chuscu metro shuj chaupimi carca. 
25Shinallata caishuj querubinbash, chuscu metro chaupitami charirca. 
Ishcandillatami chashna carca. Shinallata ishcandillatatami, chashna 
chashnatapacha rurashca carca. 
26Shuj querubinga, chuscu metro chaupi jatunmi carca. Caishuj querubinbash, 
chashnallatami carca. 
27Chai querubingunataca, Diospaj huasipi tiaj, Diospajlla shicanyachishca 
ucupimi churarca. Paicunapaj alastaca, shujpaj shuj alastaca pircaman 
chayajta, caishujpaj shuj alastapash chaishuj lado pircaman chayajta 
churashcami carca. Caishuj ishcai alascunahuanga, chaupi ucupimi alaspura 
tuparinajurca. 
28Chai querubingunatapash, orohuanllatami jahualla quilparca. 
29Diospaj huasi tucuilla muyundi pircataca canllamambash, ucumambash 
juyaillaguta shican shicanda labrashcami carca: Querubingunata, palmera 
quirucunata, sisa botongunatami juyaigullata labrashca carca. 
30Chai huasi ucu alpatapash, canlla ladotapashmi orohuan quilparca. 

31Diospaj huasiman yaicuna pungucunataca, olivos caspicunahuanmi rurarca. 
Vichaiman shayachishca caspicuna, quinraiman churashca caspicunaca, picha 
ladotami charirca. 
32Ishcandi pungucunatami, olivos caspimanda rurashca carca. Chai 
pungucunapica, querubingunata, palmera quirucunata, sisa botongunata 
labrashpami, orohuan quilparca. Chashnami chai pungupi rurashca 
querubingunata, palmera quirucunataca, orohuan jahualla quilparca. 
33Diospaj huasi punguta shayachina caspicunatapash, chashnallatami olivos 
caspicunata cuadradota rurashpa shayachirca. 
34Ashtahuangarin chai ishcai pungucunaca, ciprés caspicunata rurashcami 
carca. Shuj pungupaj ishcandi lado pungucunami, muyunlla carca. Chaishuj 
pungupaj ishcandi lado pungucunapashmi, muyunlla carca. 
35Chai pungucunapipashmi querubingunata, palmera quirucunata, sisa 
botongunata labrarca. Chai jipami, chai labrashcacunataca aligutapacha 
orohuan quilparca. 
36Shinallata Diospaj huasi ucuman tiaj patiopica, labrashca rumicunahuanmi 
quimsa jila patata rurarca. Chai jahuapimi shuj jilataca, cedro caspihuan 
rurarca. 
37Ña chuscu huatata Salomón mandajujpimi, Zif shuti quillapi, Mandaj Diospaj 
huasita shayachingapaj callari rumicunata churarca. 
38Chai huasitaca, chunga shuj huatata ña mandajujpimi, Bul shuti pusaj 
quillapi, tucuilla shayachishpa tucuchirca. Chaipi imalla tianatapash, chaipi 
imalla minishtirinatapashmi, canchis huatapi shayachishpa tucuchirca. 

1 Reyes 7 

Salomonga, shuj huasicunatapashmi shayachishca 

1Chai jipaca Salomonga, pai causana huasita shayachishpaca, chunga quimsa 
huatapimi tucuilla tucuchirca. 

2Shinallata shuj huasitapashmi, Líbano urcumanda caspicunahuan rurarca. 
Chai huasica, chuscu chunga picha metro jatunmi carca. Anchoca, ishcai 
chunga ishcai metro chaupimi carca. Vichaiman medijpica, chunga quimsa 
metro chaupimi carca. Chai huasitaca, cedro caspita rurashca pilarcunata, 
chuscu jilata shayachishpami rurarca. Chai jahuapimi, cedro caspicunatallata 
quinraiman sirichishpa churarca. 
3Chai pilarcunataca, tucui jilapimi chunga picha, chunga picha shayachirca. 
Tucuimandaca, chuscu chunga picha pilarcunami carca. Chai pilarcunapi 
quinraiman sirinajuj caspicunaca, cedro tablacunahuan jahualla quilpashcami 
carca. 
4Shinallata quimsa jila ventanatapashmi rurarca. Chai ventanacunaca quimsa 
jila, quimsa jila rurashcami chimbapura tianajurca. 
5Chai huasi pungucunapash, pilar caspicunapash tucuillami, chuscu ladota 
charirca. Ventanacunapash, quimsa jila quimsa jila rurashcami chimbapura 
tianajurca. 
6Shinallata pilarcunata shayachishpami, shuj corredorta rurarca. Chai 
corredorca, ishcai chunga ishcai metro chaupi jatunmi carca. Anchoca, chunga 
quimsa metro chaupimi carca. Chai corredortaca, punda shayachishca corredor 
chimba purapimi shuj pilarcunahuan, shuj caspicunahuan shican rurarca. 
7Shinallata fiñanajuita alichingapaj tiarinata churangapajmi, shuj shuj 
corredorta rurarca. Chai corredorpimi, fiñanajushcata alichina carca. Chaitaca, 
alpamandapacha jahua caspicunaman chayajtami, cedro tablacunahuan 
quilparca. 
8Salomón causajuj huasitapash, chaishuj patio huashamanmi, chashna 
chashnatallata corredorcunahuan rurashca carca. Shinallata Faraonbaj ushi, 
Salomonbaj huarmimambash, chai corredorhuan huasitashnallatami 
shayachirca. 
9Tucui chai rurashcacunami ucu callarimanda, jahua tucuri pircacaman, canlla 
ladomambash, ucu ladomambash, canlla ladomanda ucu jatun patiocaman 

valishca rumicunahuan aligutapacha rurarca. Chai rumicunaca, imashna 
medina cashcashnallata aliguta medishpa, sierracunahuan cuchushpa shinllita 
churashcami carca. 
10Callaripi churashca rumicunaca, ashtaca valishca jatun mulun rumicunami 
carca. Chai rumicunaca, chuscu metro shuj chaupi metrota, quimsa metro sucta 
chunga centimetrota charijcunami carca. 
11Chaimanda jahuamambash, chashnallata imashna medina cashcashnallata 
aliguta labrashpa rurashca valishca rumicunata, cedro caspicunata 
churashcami carca. 
12Chai jatun patio muyundipica, quimsa jilatami labrashca rumicunahuan, shuj 
jilataca cedro caspicunahuan pircashpa rurashca carca. Mandaj Diospaj ucu 
ladoman tiaj patiotapash, pilaracunahuan shayachishca huasi ucu patiotapash, 
chashnallatami rurashca carca. 

Salomonga, tucuitami Hiram runahuan rurachishca 
(2 Crón. 2:13-14; 3:15-17) 

13Jatun mandaj Salomonga, Tiro shuti pueblopi causaj Hiram shuti runata 
pushamuchunmi cacharca. 
14Paica, Neftalí aillu puramanda shuj sapalla mamagupaj churimi carca. Paipaj 
taitaca, bronceta imatalla ruranata yachaj runami carca. Paica, Tiro 
pueblomandami carca. Hiram runapash, bronceta imatalla rurangapaca, ali 
yachaj, ali yuyaita charij, ali yachajushcami carca. Paica, jatun mandaj 
Salomonbajman shamushpami, tucui imatalla ruranata rurarca. 
15Paica, bronceta yacuyachishpami, ishcai pilarcunata rurarca. Chai 
pilarcunata vichaiman medijpica, pusaj metro chunga centimetromi carca. 
Muyundita medijpica, picha metro chunga centímetro racumi carca. 
16Shinallata chai pilar umapi churangapajpash bronceta yacuyachishpami, 
capitel nishcacunata ishcaita rurarca. Chai capitelcunaca ishcandillatami, 
ishcai metro ishcai chunga centímetro carca. 

17Chai pilar umapi churashca capitelcunapi churangapaca, linllitashnalla 
chambashcapash, cadenatashnalla rurashca racuta caupushca 
puchacunapashmi tiarca. Shuj capitelpajpash canchista, caishuj capitelpajpash 
canchistami rurashca carca. 
18Shinallata chai capitelcunata quilpangapaca, granadilla nishcacunatami linlli 
muyundipi ishcai jilata rurarca. Chaishuj capitelpipash, chashnallatami 
rurarca. 
19Diospaj huasi corredorpi shayanajuj pilar umapi churashca capitelcunaca, 
lirio shuti sisashnallami carca. Chaicunaca, shuj metro pusaj chunga 
centimetromi carca. 
20Chai ishcai pilar umapi churashca capitelcunaca, ishcai patsaj granadillata 
linlli jahuapi, ishcai jilata muyuchishpa churashcami carca. Chaishuj 
capitelpash, chashnallatami carca. 
21Chai ishcai pilarcunataca, Diospaj huasi corredorpimi shayachirca. Ali 
ladoman shayachishca pilartaca, Jaquín shutitami shutichirca. Lluqui ladoman 
shayachishca pilartaca, Boaz shutitami shutichirca. 
22Chai ishcai pilar umacunapica, lirio sisacunatashnalla labrashcatami 
churarca. Chashnami, chai pilarcunata ruraita tucuchirca. 

Diospaj huasipi imatalla charinacunatami rurashca 
(2 Crón. 4:1—5:1) 

23Shinallata mama cucha nishcatapashmi, bronceta yacuyachishpa alipacha 
redondota rurachirca. Chaica, shuj ladomanda chaishuj ladocaman medijpica, 
chuscu metro chaupimi carca. Vichaiman medijpica, ishcai metro ishcai 
chunga picha centimetromi carca. Racuta caupushca puchahuan muyundita 
medijpica, chunga quimsa metro chaupimi carca. 
24Chai mama cucha nishca ucu ladopica, muyundipimi calabazashnalla 
bolacunata ishcai jilata rurashca carca. Chai bolacunataca, chuscu chunga 
picha centímetro carupimi, chunga calabazashnallacunata chai mama cucha 



1070 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

nishca muyundipi churashca carca. Chaicunataca, mama cucha nishcahuan 
tandachishpa yacuyachishpami, shujllata rurashca carca. 
25Chaica, chunga ishcai huagracunapaj jahuapimi tiajurca. Chai huagracunaca, 
quimsaca vichaiman, shuj quimsaca, indi huashajuj ladoman, caishuj quimsaca 
uraiman, chaishuj quimsaca indi llujshimuj ladomanmi ricushpa shayanajurca. 
Chai mama cucha nishcaca, chai huagracunapaj jahuapimi tiajurca. Shina 
cajpimi, paicunapaj huashacunaca ucu ladoman carca. 
26Chai mama cucha nishcataca, canchis centímetro chaupi racutami rurashca 
carca. Chai mama cucha nishcapaj muyundipica, shuj copapaj shimishnalla, na 
cashpaca lirio sisa shimishnallami carca. Chaipica, sucta chunga pusaj 
huaranga litro yacutami apan carca. 
27Shinallata yacuta churana bronce carretacunatapashmi, chungata rurarca. 
Chaicunaca anchomambash, jahuamambash shuj metro pusaj chunga picha 
centimetromi carca. Vichaiman medijpica, shuj metro quimsa chunga picha 
centimetromi carca. 
28Chai carretacunaca, cashnami carca: Tablacunata churashcami carca. Chai 
tablacunataca, bronceta rurashca vichai charijuj marcopimi churashca carca. 
29Chai carretacunapaj marcocunapi jahualla churashca tablacunapica 
leongunata, huagracunata, querubingunata rurashcami carca. Shinallata chai 
carretacunapaj marcocunapica leongunapaj, huagracunapaj jahua 
ladomambash, ura ladomambash guirnalda nishcacunata juyaillaguta 
rurashcami carca. 
30Tucui carretacunallatami, broncetallata rurashca chuscu ruedata charirca. 
Chai ruedacunata churachina ejecunapash, broncellatami carca. Ruedacunata 
churachishca chaquipipash, carreta tanqueta vichai charichunmi, 
yacuyachishpa chuscundi ladoman repisa nishcacunata churarca. 
31Chai carretacunapi tiajuj tanquecunapaj shimicunaca, chuscu chunga picha 
centimetrota vichai llujshishca redondomi carca. Chai shimi pundataca, 
juyaillaguta rurashcami carca. Chaita vichaiman charichun, tablacunata 

churashpa rurashca carretata jahuaman medijpica, sucta chunga pusaj 
centimetromi carca. Marcocunahuan rurashca chai cajonga cuadradomi carca, 
na redondochu carca. 
32Chai carretacunapaj chuscundi ruedata churana ejecunaca, carreta 
chaquipillata rurashcami carca. Chai ruedacunata vichai medijpica, sucta 
chunga canchis centímetro chaupimi carca. 
33Chai ruedacunaca, macanajuna carretapaj ruedashnallami carca. 
Ruedacunapaj ejecunata, rayo nishcacunata, cubo nishcacunata, cincho 
nishcacunataca, tucuillatami yacuyachishpa rurashca carca. 
34Chai carreta chuscundi ladopi churashca repisa nishcacunaca, chai 
carretapillatami rurashca carca. 
35Chai carreta jahuapica, shuj ruedashnallami tiarca. Chaita vichaiman 
medijpica, ishcai chunga ishcai centímetro chaupimi carca. Chai carreta 
jahuapi churashca ruedashnallapash, tablacunapash, chai carretapillata 
rurashcami carca. 
36Tablata churana marcocunapi, tablacunapica, querubingunata, leongunata, 
palmera quirucunatami labrarca. Maipi chashna labranalla pushtu tiashcapimi, 
chashna rurarca. Chai muyundipica, ashtahuan imapash juyaillagucunatami 
rurarca. 
37Chashnami chai chunga carretacunataca, chashna chashnatallata chai 
puratallata yacuyachishpa, chashnatallata labrashpa rurarca. 
38Shinallata broncetallatami, chunga tanquetapash rurarca. Chaicunaca, tucui 
tanquecunami huaranga chuscu patsaj pusaj chunga litro yacuta apan carca. 
Vichaiman medijpica, shuj metro pusaj chunga centimetromi carca. Chai 
tanquecunataca, chai chunga carretacunapaj jahuapimi, shuj shujlla churarca. 
39Chashna churashpaca, Diospaj huasi ucupimi pichataca ali ladoman, shuj 
pichataca lluqui ladoman churarca. Mama cucha nishcataca, chai huasi 
ladomanmi indi llujshimuj lado, ura ladoman churarca. 

40Shinallata Hiram runaca, jatun pailacunata, tenazacunata, jatun 
tastacunatapashmi rurarca. Chashnami, Mandaj Diospaj huasipi imatalla 
ruranacunataca, Salomonman tucuillata rurashpa tucuchirca. 
41Ishcai jatun pilarcunatapash, chai pilar umapi churashca capitel 
nishcacunatapash, Hiram runallatami rurarca. Shinallata ishcai linllitapashmi 
rurarca. Chai linllicunaca, jatun pilar umacunapi churashca capitelcunata 
quilpachishcami carca. 
42Granadilla nishcacunatapash, ishcai linllicunapajmi, chuscu patsajta rurarca. 
Chai granadillacunataca, chai pilarcunapaj umapi churashca capitelcunata 
muyundi quilpachingapajmi, tucui linllecunapi ishcai jilata huarcurca. 
43Shinallata chunga carretatapash, chai carretacunapi churashca chunga 
tanquetapashmi rurarca. 
44Mama cucha nishcatapash, chai mama cucha nishcata vichai huandushca 
shayanajuj chunga ishcai huagratapashmi rurarca. 
45Calderocunata, palacunata, jatun tastacunatapashmi rurarca. Mandaj Diospaj 
huasipi imata charinacunataca, punchayachishca broncehuanmi Hiram runaca, 
jatun mandaj Salomonman rurarca. 
46Chai tucui charinacunataca jatun mandajca, Sucot shuti pueblohuan, Saretán 
shuti pueblohuan chaupipimi, Jordán yacu ladopi tiaj quillu alpa pambapi 
rurachirca. 
47Chai tucui charinacunata rurashcacunaca ashtacapacha cajpimi, broncecuna 
mashnata pezajtaca, Salomonga na yachai usharca. 
48Shinami Salomonga, Mandaj Diospaj huasipi tucui imatalla charinacunataca 
rurachirca: Oro altarta, orotallata rurashca mezatapashmi rurachirca. Chai 
mezapimi, Diosman carana tanda tiajurca. 
49Shinallata Diospajlla shicanyachishca ucu chimba purapica, ashtahuan ali 
oro candelerocunatami, pichataca ali ladoman, caishuj pichataca lluqui 

ladoman churarca. Chaicunapica, orota rurashca sisacunandi, lamparacunandi, 
tenazacunandimi churarca. 
50Shinallata funducunata, pavizata anchuchinacunata, uchilla tastacunata, 
cucharacunata, incensariocunataca, ashtahuan ali orohuanmi rurarca. Diospaj 
huasi ucupi tiaj pungu muyunacunata, Diospajlla shicanyachishca ucuman 
yaicuna jatun pungu muyunacunata, Diospaj huasiman yaicuna jatun pungu 
muyunacunatapash orohuanllatami rurarca. 
51Mandaj Diospaj huasipaj, jatun mandaj Salomón rurangapaj munashcataca, 
chashnami tucuillata rurashpa tucuchirca. Chai jipami Salomonga, Diospajlla 
cachun, paipaj taita David shicanyachishca orota, culquita, ashtahuan ima 
charishcacunataca, Mandaj Diospaj huasiman aparca. Chaipimi, imatalla 
charinacunata alichina ucucunapi churarca. 

1 Reyes 8 

Salomonmi, Diospaj arcataca Diospaj huasiman apashca 
(2 Crón. 5:2-14) 

1Shinamandami Salomonga, israelcunata mandaj rucucunata, Israel 
aillucunata tucui mandajcunata, Israel familiacunata mandajcunataca, 
Jerusalenman paipaj ñaupajman tandachimurca. Paicunataca, Mandaj 
Dioshuan ari ninajushpa escribishcata alichina arcata, Davidpaj Sion 
pueblomanda apamungapajmi chashna tandachirca. 
2Etanim shuti canchis quillapimi, tucuilla Israel runacunaca, jatun mandaj 
Salomonhuan tandanajurca. Chai quillapica, jatun fiestata rurana 
punllacunami carca. 
3Israelcunata mandaj rucucuna tucuilla shamujpimi curacunaca, Diospaj arcata 
japinajurca. 
4Mandaj Diospaj arcatapash, Dioshuan tuparina jatun carpatapash, Diospajta 
rurangapaj chai carpapi imalla tiashcatapashmi apamunajurca. Chaicunataca 
curacuna, levitacunami apamunajurca. 

5Chaipica, jatun mandaj Salomombash, paihuan tandanajushca tucui 
israelcunapashmi, Diospaj arca ñaupajpi llamacunata, huagracunata, Diosman 
cushpa huañuchinajurca. Chai animalcunaca ashtacapacha cajpimi, maitapash 
na cuentai ushanalla carca. 
6Chai jipami curacunaca, Mandaj Dioshuan ari ninajushpa escribishcata 
alichishca arcataca, maipi churana pushtumanllata apanajurca. Chai arcataca, 
Diospaj huasipillata Diospajlla shicanyachishca ucuman apamushpami, 
querubín nishcaunapaj alas ucupi churanajurca. 
7Chai querubingunaca, Diospaj arca jahuata alasta chutashcami carca. 
Chaimandami chai querubingunaca, Diospaj arcatapash, arcata huanduna vara 
caspicunatapash, alascunahuan jahualla quilpashca carca. 
8Chai vara caspicunaca, jatunguna cashcamandami, chai caspi umacunaca, 
Diospajlla shicanyachishca ucu ñaupajmandaca ricunalla carca. Shina 
cashpapash, ashtahuan canllamandaca na ricunallachu carca. Chaica 
cunangamanmi, chashnallata tiajun. 
9Diospaj arcapica, imapash ashtahuanga na tiarcachu. Horeb shuti urcupi 
cashpa, Moisés churashca ishcai tabla rumicunallami tiajurca. Egipto 
llactamanda llujshimujpi Mandaj Dios, israelcunahuan ari ninajushcatami chai 
rumicunapica escribishca carca. 
10Diospaj huasimanda curacuna ña llujshijpica, Mandaj Diospaj huasipica 
fuyumi jundarca. 
11Fuyu junda cajpimi curacunaca, Diospajta chaipi rurangapaj shayanajuitaca 
na ushanajurca. Mandaj Diospaj punchapambami, Mandaj Diospaj huasipica 
jundashca carca. 

Diospaj huasitami, Diosmanllata mingashca 
(2 Crón. 6:1—7:10) 

12Chaimandami Salomonga, cashna nirca: “Mandaj Dioslla, canga yana 
tutapimi causasha nircangui. 

13Shina cajpipash ñucaca, can causajuchunga, shuj huasita shayachishpami, 
causaita causaicaman can chaipi causachun, shuj ucutapash rurarcani” 
nircami. 
14Jatun mandajca tigrarishpa ricushpami, chaipi tandanajushca tucui 
israelcunata bendiciarca. Chaipica, tucuilla tandanajushca israelcunami 
shayanajurca. 
15Paica cashnami nijurca: “Israelcunata Mandaj Taita Diosca, alicachi tucushca 
cachun. Ñuca taita Davidman pai imatalla nishcataca, paipaj maquihuambacha 
rurashpami pactachishca. Paica cashnami nishca carca: 
16‘Ñuca agllashca israelcunata, Egipto llactamanda llujchimushca 
punllamandapacha, tucui Israel aillucunapaj pueblocunamandaca, maijan 
pueblotapash ñuca shuti causana huasita shayachijuchunga, na agllarcanichu. 
Shina cashpapash, ñuca agllashca israelcunata mandachunga, Davidtami 
agllarcani’ nishcami carca. 
17Chaimandami ñuca taita Davidca, israelcunata Mandaj Taita Diospaj shutipi 
mañana huasita rurangapaj paipaj shungupi yarijushca carca. 
18Ashtahuangarin Mandaj Diosca, ñuca taita Davidtaca cashnami nishca carca: 
‘Ñuca shutipi mañana huasita shayachinatami, cambaj shungupi 
yarijushcangui. Can chaita yarijushpaca, alitami yarijushcangui. 
19Shina cashpapash, chai huasitaca na can shayachinguichu. Ashtahuangarin 
canmanda llujshishca cambaj churimi, ñuca shutipi mañana huasitaca 
shayachinga’ nishcami carca. 
20Mandaj Diosca, paipaj shimihuan chashna nishcataca pactachishcami. 
Chaimandami ñucaca, Mandaj Dios imashna nishcashnallata, ñuca taita 
Davidpaj randi, israelcunata mandashpa tiarinapi tiarircani. Shinallata 
israelcunata Mandaj Taita Diospaj shutipi mañana huasitapashmi 
shayachircani. 

21Chai huasipimi, arcata churangapaj shuj ucuta rurarcani. Chai ucupica, 
ñucanchi ñaupa taitacunata, Egipto llactamanda llujchimushpa, Mandaj Dios 
paicunahuan ari ninajushpa escribishcata alichishcami tiajun” nircami. 
22Shina nishca jipami Salomonga, Mandaj Diospaj altar ñaupajpi shayarishpa, 
tandanajushca tucuilla israelcuna ricujta, jahua pachaman maquita chutashpa, 
23cashna nijurca: “Israelcunata Mandaj Taita Dioslla, can Taita Diosman 
rijchajca jahua pachapipash, cai pachapipash na tianllu. Canda tucui 
shunguhuan cazushpa, cambaj ñaupajpi ali purij canda tucui servijcunata 
llaquishpami, can imata ari nishcatapash pactachijungui. 
24Canda servij ñuca taita Davidman cushami nishcataca pactachishcanguimi. 
Cambaj shimihuan villashcataca, cambaj maquihuambacha rurashpami, cunan 
punllapi ricushcashnallata pactachijungui. 
25Israelcunata Mandaj Taita Dioslla. Cunanga, canda servij ñuca taita 
Davidman pactachishami nishcataca pactachipairi. Chaipaca, canga cashnami 
nishcangui: ‘Cambaj mirai puramanda, ñuca ñaupajpi Israel llactata 
mandangapaj tiarinapi tiarij runaca na illangachu. Chaipaca, ñuca ñaupajpi 
can ali purishcashnallata, cambaj churicunapash ñuca mandashcata cazushpa, 
ñuca ñaupajpi ali purinatallami charin’ nishcanguimi. 
26Shina cashcamanda israelcunata Mandaj Taita Dioslla, cunanga canda servij 
ñuca taita Davidman pactachishami nishcataca pactachipailla. 
27Ashtahuangarin, ¿Taita Diosca cai pachapi causangapachachu imashi? Ricui 
jahua pachaca, ashtahuan jahuaman jahua pachapash, can Dios causangapaca 
na pactanllu. Ñuca shayachishca cai huasicarin, ¿maitata pactangayari? 
28Shina cajpipash, ñucata Mandaj Taita Dioslla. Canda servij ñuca caparishpa 
mañajujtaca ricuhuanguimi. Canda servij ñuca, cambaj ñaupajpi caparishpa 
cunan chashna mañajujta uyashpami ricuhuangui. 



1077 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

29Cai huasitaca tutapash, punllapash ricujupanguilla. ‘Ñuca shutica, chaipimi 
causanga’ nishca pushtutaca ricuriajupanguilla. Canda servij ñuca caipi 
mañajujtaca uyahuanguiyari. 
30Canda servij ñucapash, can agllashca israelcunapash canda mañajujtaca 
uyapangui. Cai huasipi canda mañanajujtaca, cambashmi can causajuj jahua 
pachamanda uyapangui. Shina uyashpaca, juchacunata cungapangui. 
31Maijan cashpapash, paipaj cumbatallata fiñashpa juchata rurajpica, cambaj 
cai huasi ucupi tiajuj altar ñaupajpi juramentuchunmi pushamunga. 
32Shina juramentujpimi, jahua pachamanda uyashpa, canda servijcunata 
aliguta ricushpa, imatallapash rurapangui. Canda na manllajtaca ninanda 
llaquichishpami, pai nalita rurashcatallata, paipaj jahuapi cachamupangui. 
Imatapash cashcatapacha rurajtaca, imatapash cashcatapacha 
rurashcamandami, chashna alita rurashpa causachun chasquipangui. 
33Can agllashca israelcunaca, paicunallata canda na cazushpa juchata 
rurashcamandami, paicunata fiñajcunapaj ñaupajpi mishai tucunga. Chashna 
mishajpica, cambaj ñaupajman tigrarishpami, ninanda llaquirishpa, cambaj 
shutita alicachishpa, cai huasipi mañanajunga. 
34Chashna mañajpica, jahua pachamanda uyashpami, can agllashca 
israelcunapaj juchata cungapangui. Shina cungashpami, paicunapaj ñaupa 
taitacunaman can carashca llactaman tigrachimupangui. 
35Canda na cazushpa, paicuna juchata rurashcamandami, jahua pacha 
vicharishpa na tamianga. Paicunata can llaquichijpica, cai huasi ucupi canda 
mañashpami, cambaj shutita alicachishpa cambajman tigrarinajunga. 
36Shina rurajpica, jahua pachamanda uyashpami, canda servijcunapaj 
juchatapash, can agllashca israelcunapaj juchatapash cungapangui. Canda 
cazushpa purichumbash, ali ñanda ricuchishpami yachachipangui. Shinallata 
can agllashcacunaman can carashca, cambaj llactapipashmi tamiachipangui. 

37Cai llactapica, jatun yarjaipash, jatun ung:uicunapash, chagracuna rupaipi 
chaquinapash, ima ung:uihuan chaquinapash, langosta jurucuna 
tucuchinapash, na cashpaca fahuashpa purij jurucuna tucuchinapashmi tianga. 
Shinallata paicuna causanajuj llactaman paicunata fiñajcuna shamushpa, 
chaupipi churanapash, na cashpaca imapash shuj llaqui cashpa, ung:ui 
cashpapashmi tianga. 
38Shina tiajpica, maijan runa cashpa, na cashpaca can agllashca tucui 
israelcuna cashpapashmi canda mañanajunga. Maijan cashpapash, huañuchij 
ung:uihuan japi tucushcata yachashpami, cai huasiman paicunapaj maquita 
chutashpa ninanda mañanajunga. 
39Shina mañajpica, can causajuj jahua pachamanda uyashpami, paicunapaj 
juchacunata cungapangui. Shina cungashpami, paicuna imata rurashpa 
causashcashnallata tucuicunaman cupangui. Paicunapaj shungutaca, canmi 
rijsipangui. (Canllami, huañuna aichayu tucuilla runacunapaj shungutaca 
rijsipangui). 
40Ñucanchi ñaupa taitacunaman can carashca llactapi causanajui tucui 
punllacunapi canda manllashpa causanajuchunmi, chashna rurapangui. 
41Shinallata shuj llactamanda shamushca, na can agllashca Israelpura 
cashpapash, cambaj shutita alicachingapajmi shamunga. 
42(Cambaj jatun shutitapash, cambaj ushaitapash, cambaj rigrata chutashpa 
imatalla rurashcatapashmi yachanajunga). Chashna yachashpami, cai huasipi 
canda mañaj shamunga. 
43Chashna mañajpica, can causajuj jahua pachamandami uyapangui. Shina 
uyashpami shuj llactamanda cajpipash, paicuna imata mañashcashnallata 
rurapangui. Chashna rurajpimi, tucui cai pachapi causajcunaca, cambaj shutita 
rijsishpa, can agllashca israelcunashnallata canda manllashpa causanga. 
Shinallata ñuca shayachishca cai huasipica, cambaj shutita jatunyachishpa 
mañanatapashmi yachanajunga. 

44Can agllashca israelcunaca, paicunata fiñajcunahuan macanajungapajmi can 
maita cachashca ñanda llujshishpa rinajunga. Chashna rinajushpami, can 
agllashpa cushca puebloman ricushpa, shinallata cambaj shutipi mañangapaj 
ñuca shayachishca cai huasi ladoman ricushpa, can Mandaj Diostaca 
mañanajunga. 
45Tucui shunguhuan chashna ninanda mañajpica, jahua pachamanda 
uyashpami, imatapash cashcatapacha rurapangui. 
46(Juchata na ruraj runaca, shujllapash na tianllu). Canda na cazushpa juchata 
rurajpimi, paicunahuanga ninanda fiñaringui. Chashna fiñarishpami, 
paicunataca caru llactaman cashpapash, ladolla llactaman cashpapash prezu 
apachun, paicunata fiñajcunapaj ñaupajpi churangui. 
47Paicunaca, prezu apai tucushca llactapi cashpami, paicunallata canda na 
cazushcata yachanajunga. Prezu apashca llactapimi cambajman tigrarishpa, 
cashna nishpa mañanajunga: ‘Juchatami rurashcanchi, jatun nali 
runacunashnami rurashcanchi. Diosta na manllajcunashnami rurashcanchi’ 
ninajungami. 
48Paicunata fiñajcunapaj llactaman prezu apai tucushca cashpami, paicunapaj 
tucui shunguhuan, paicunapaj tucui almahuan cambajman tigrarinajunga. 
Chashna tigrarishpaca, paicunapaj ñaupa taitacunaman can carashca 
llactamambash, can agllashpa cushca pueblopi canman ñuca shayachishca cai 
huasi ladomambash tigrarishpami, canda mañanajunga. 
49Paicuna ninanda mañajpica, can causajuj jahua pachamanda uyashpami, 
imatapash cashcatapacha rurapangui. 
50Can agllashcacunataca, juchata rurashpa canda fiñachishcatapash, tucui 
nalita rurashpa canda na cazushcatapash, canda na cazushpa jariyashcatapash 
cungapangui. Paicunata llaquichingapaj apajcunamambash, paicunata 
llaquina yuyaita cupangui. 
51Paicunaca, cambajlla cachun can agllashca gentecunami. Paicunataca 
Egiptomandaca, jirruta yacuyachijuj jornomandashnami llujchimurcangui. 

52Canda servij ñuca mañajujta, can agllashca israelcuna ninanda 
mañanajujtaca, cambaj ñavihuan ricuriashpa, ñucanchi ima llaquihuan cashpa, 
caparishpa mañanajujtapash uyapangui. 
53Jatun Mandaj Dioslla. Ñucanchitaca, tucui cai pachapi causaj 
puracunamandami, cambajlla cachun agllarcangui. Chaitaca, ñucanchi ñaupa 
taitacunata Egiptomanda llujchimushpa, canda servij Moisesman 
villashcashnallatami, chashna rurarcangui” nijurcami. 
54Salomonga, chashnami tucuita ninanda Mandaj Diosta mañashpa tucuchirca. 
Chai jipami, Mandaj Diospaj altar ñaupajpi cungurishpa, maquitapash jahua 
pachaman vichai churashpa mañajushcamandaca jatarirca. 
55Shina jatarishpa shayarishpami, tucuilla tandanajushca israelcunataca, 
shinllitapacha cashna nishpa bendiciarca: 
56“Mandaj Diosca, alicachi tucushca cachun. Paica, pai agllashca 
israelcunamanmi, casilla ali causaiguta caramushca. Paica, paita servij 
Moisesta villachun mandashcashnallatami, tucui imata carasha nishcataca, 
shuj shimigutallapash na saquishpa tucuita pactachishca. 
57Ñucanchita Mandaj Taita Diosca, ñucanchi ñaupa taitacunahuan 
cashcashnallata, ñucanchihuambash cachun. Ñucanchitaca ama cungachun, 
ama saquichun. 
58Ñucanchi shungupica, paitalla cazuna yuyaita ashtahuan churachun. 
Ñucanchi taitacunaman cushca mandashcacunata, imata rurachun 
mandashcacunata, escribichishca shimicunata cazuna yuyaita cuchun. 
59Mandaj Diospaj ñaupajpi ñuca mañashca cai shimicunaca, punllapash 
tutapash ñucanchita Mandaj Taita Diospaj yuyaipi cashpami, ali canman. Shina 
cajpimi, paita servij ñucapaj llaquitapash, pai agllashca israelcunapaj 
llaquitapash ricushpa huacaichinman. Ima punlla imata rurana cajpipash, chai 
horasllatami ruranman. 

60Chashna rurajpimi, cai pachapi tiaj tucui llactacunapi causajcunaca, Mandaj 
Dioslla Taita Dios cajta, ashtahuan shuj Diosca na tiajta yachanga. 
61Shinallata cangunapaj shungupash, ñucanchita Mandaj Taita Diospaj 
huasipica, ima nalipash illaj cachun. Shina cashpami, pai mandashcacunata, 
escribichishca shimicunataca, cunan punllacaman pactachishcashnallata 
pactachinguichi” nishpami bendiciarca. 
62Chai jipami jatun mandajpash, paihuan tandanajushca tucui israelcunapash, 
Mandaj Diospaj ñaupajpi animalcunata cushpa huañuchinajurca. 
63Mandaj Dioshuan ali cangapajmi Salomonga, ishcai chunga ishcai huaranga 
huagrata, patsaj ishcai chunga huaranga llamata Diosman cushpa 
huañuchijurca. Chashnami jatun mandajpash, tucui israelcunapash, Mandaj 
Diospaj huasitaca Diosmanllata minganajurca. 
64Jatun mandajca chai punllallatami, Mandaj Diospaj huasi ñaupajpi tiajuj 
chaupi patiotapash, Diospajlla cachun mingarca. Diosman cushpa tucuillata 
rupachina animalcunata ashtahuan imatalla carashcacunata, Dioshuan ali 
cangapaj cushca animalcunapaj viracunataca, chai patiopimi rupachirca. 
Mandaj Diospaj ucu ñaupajpi tiaj bronce altarca, uchillami carca. Diosman 
cushpa tucuillata rupachina animalcunata, ashtahuan imatalla carashcacunata, 
Dioshuan ali cangapaj cushca animalcunapaj viracunata rupachingapaca na 
pactarcachu. 
65Chai punllacunallatami Salomonga, Mandaj Taita Diospaj ñaupajpi canchis 
punllata jatun fiestata rurarca. Hamat puebloman yaicuna ladomandaca, 
Egipto llacta jatun huaicu yacu ladocunaman causanajuj tucuilla 
israelcunandimi, ashtacapacha tandanajurca. Ashtahuan shuj canchis 
punllatapash, fiestata rurarcarami. Tucuimandaca chunga chuscu punllatami, 
chashna rurarca. 
66Chai cayandi pusaj punllapimi Salomonga, gentecunataca cayacaman nishpa 
cacharca. Chashna cachajpimi, paicunapash jatun mandajta bendiciashpa, 
paicuna causanajuj huasicunaman, paicunapaj shungupash ninanda 

cushijushca tigranajurca. Paita servij Davidman, pai agllashca 
israelcunamambash, tucui alicunata rurashpa Mandaj Dios carashcamandami, 
chashna cushijunajurca. 

1 Reyes 9 

Taita Diosca, Salomonhuanmi ari ninajushca 
(2 Crón. 7:11-22) 

1Salomonga, Mandaj Diospaj huasitapash, pai mandashpa tiajuna huasitapash, 
tucui imatalla rurangapaj yarijushcatapashmi rurashpa tucuchirca. 
2Shina tucuchishca jipami Mandaj Diosca, Gabaón pueblopi 
ricurishcashnallata, Salomonman cutin ricurirca. 
3Chaipimi Mandaj Diosca, cashna nijurca: “Ñuca ñaupajpi can ninanda 
mañajujtaca uyarcanimi. Causaita causaicaman ñuca shuti chaipi causajuchun, 
can shayachishca cai huasitapash, ñucapajlla cachun chasquircanimi. Cai 
huasitaca, punllandi ricuriajushallami, ñuca shungupipash yariajushallami. 
4Cambaj taita Davidshnalla, tucui shunguhuan ñucata ali cazushpa, shinallata 
tucuipaj ali cachun rurashpa ñuca mandashcacunata, ñuca escribichishca 
shimicunata, imatapash rurachun ñuca mandashcacunata pactachishpa 
causangui. 
5Shina causajpica, ñucallatami Israel llactata mandangapaj can tiarinataca, 
cambaj taita Davidman villashcashnallata, causaita causaicaman shinllitapacha 
churasha. Paimanmi cashna nircani: ‘Cambaj mirai puramandaca, israelcunata 
mandangapaj tiarinapi tiarij runaca na illangachu’ nircanimi. 
6Ashtahuangarin cangunapash, cangunapaj churicunapash shinlli shungu 
tucushpa, ñuca mandashcacunata, ñuca escribichishca shimicunata na 
cazushpa, shuj dioscunatara servishpa, chaicunata ninanda alicachishpa 
causajpica, 
7ñucami israelcunataca, paicuna causachun ñuca carashca llactamanda 
llujchishpa cachasha. Shinallata ñuca shutipi mañana ñucapajlla cachun 
shicanyachishca cai huasitapashmi, ñuca ñaupajmanda anchuchisha. Chashna 



1083 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

rurajpimi israelcunataca, shuj llactacunapi causajcunaca yarichina 
shimicunahuan parlashpa asinajunga. 
8Ninanda alicachishpa charishca cai huasitaca urmashcata ricushpami, 
maijambash chaita yalijushpaca manllaringa. Chaimandami asishpa ricushpa, 
cashna ninga: ‘¿Mandaj Diosca, imashpata cai llactatapash, cai huasitapash 
chashna llaquichishcayari?’ ningami. 
9Shina nijpimi, cashna ninajunga: ‘Paicunapaj ñaupa taitacunata Egipto 
llactamanda llujchimuj, paicunata Mandaj Taita Diosta saquishpami, shuj 
dioscunatara juyanajurca. Chaicunatami ninanda alicachishpa, servishpa 
causanajurca. Chaimandami Mandaj Diosca, cai tucui llaquita paicunapaj 
jahuapi cachamushca’ ninajungami” nijurcami. 

Salomonga, shuj ruranacunatapashmi rurashca 
(2 Crón. 8:1-18) 

10Ishcai chunga huata yalishca jipami, cashna tucurca: Salomonga, ishcai 
huasitapash, Mandaj Diospaj huasitapash, mandashpa tiajuna huasitapashmi 
rurashpa tucuchishca carca. 
11Chai huasicunapaca, Tiro shuti llactata jatun mandaj Hiram shuti runami, 
cedro caspicunata, ciprés caspicunata Salomonman cachamurca. Orotapash, 
mashnata munashcatami curca. Chaimandami jatun mandaj Salomonga, 
Galilea llactapi tiaj ishcai chunga pueblocunata, Hiram runaman curca. 
12Shina cujpimi, Tiro shuti llactamanda Hiram shuti runaca, Salomón cushca 
pueblocunata ricungapaj llujshirca. Chai pueblocunataca, na munarcachu. 
13Chaimandami: “Ñuca huauquilla, ¿can cushca cai pueblocunaca, imapajta 
aliyari?” nirca. Shina nishpami, chai pueblocuna tianajuj llactataca, Cabul 
shutita shutichirca. Cunangamanmi chai shutillata. 
14Hiram shuti runaca, pusaj chunga shuj quintal chaupi yali orotami, 
Salomonman cachamushca carca. 

15Jatun mandaj Salomonga, Mandaj Diospaj huasitapash, paipaj huasitapash, 
Milo nishcatapash, Jerusalén muyundi jatun pircatapash, Hazor, Meguido, 
Gezer shuti pueblocunatapash rurachingapajmi, runacunata tandachirca. 
16Egipto llactata jatun mandaj Faraon vichai shamushpami, Gezer pueblotaca 
macanajushpa quichushca carca. Chai pueblota rupachishpami, chaipi 
causanajushca cananeocunatapash huañuchishca carca. Chai pueblotaca, 
paipaj ushi, Salomonbaj huarmimanmi curca. 
17Chaimandami Salomonga, Gezer shuti pueblotapash, ura ladoman tiaj Bet-
horón shuti pueblotapash, 
18jichushca pambapi tiaj Baalat shuti, Tadmor shuti pueblocunatapash, cutin 
shayachirca. 
19Shinallata imacunatalla Salomón charishcacunata alichina tucui 
pueblocunatapash, macanajuna carretacunata alichina pueblocunatapash, 
caballocunata charina pueblocunatapashmi, cutin shayachirca. Jerusalenbi, 
Líbano llactapi, pai mandajuj tucui llactacunapi shayachingapaj munashcataca, 
tucuitami rurarca. 
20Amorreo, heteo, ferezeo, heveo, jebuseo nishca puracunamanda puchushca 
gentecunahuanmi, chashna rurachirca. Paicunaca, na israelcunachu carca. 
21Paicunapaj jipa miraicunata, israelcuna na tucuilla tucuchi ushajpi, chai 
llactapi quedashcacunataca, Salomonga cunan punllacamanmi, impuestota 
japishpa servichishpa charin. 
22Ashtahuangarin Salomonga, israelcunataca shujllatapash chashna servijcuna 
cachunga, na churarcachu. Paicunataca, macanajuj soldadocuna cachun, paita 
servijcuna cachun, na cashpaca mandajcuna cachun, soldadocunata 
mandajcuna cachun, carretacunapi purij soldadocunata mandajcuna cachun, 
na cashpaca caballopi tiarij soldadocuna cachunmi churarca. 

23Chai runacunata ricushpa mandachun Salomón churashca mandajcunaca, 
picha patsaj picha chunga mandajcunami carca. Paicunami, chaipi imatalla 
ruranacunata rurajcunataca mandanajurca. 
24Faraonbaj ushica, Davidpaj pueblomanda vichai rishpami, Salomón paiman 
rurashpa cushca paipaj huasipi causagrirca. Chaimandami Salomonga, Milo 
nishca pushtutapash rurachirca. 
25Salomonga, chai huasita rurashpa tucuillata tucuchishca jipaca, Mandaj 
Diosman paillata rurashca altar jahuapimi, huatapi quimsa viajeta 
animalcunata Diosman cushpa tucuilla rupachijurca. Shinallata Dioshuan ali 
cangapajpash, animalcunata cushpami huañuchijurca. Inciensotapashmi, 
Mandaj Diospaj ñaupajpi tiajuj altarpi cushnichijurca. 
26Jatun mandaj Salomonga, jatun barcocunatapashmi rurachirca. Chai 
barcocunataca, Elot shuti pueblo ladollapi tiaj Ezión-geber shuti pueblopimi 
rurachirca. Chai pueblocunaca, Edom llacta ladollapi tiaj Puca Cucha 
manñapimi. 
27Hiram shuti runaca, chai barcocunapimi mama cuchapi barcota purichinata 
ali yachaj, paipaj runacunata Salomonda servijcunahuan cacharca. 
28Paicunami, Ofir shuti llactaman rishpa, chai llactamandaca ishcai patsaj 
pusaj chunga picha quintal orota apamushpa, jatun mandaj Salomonman 
cunajurca. 

1 Reyes 10 

Sabá llactata jatun mandaj huarmimi, Salomonda ricungapaj rishca 
(2 Crón. 9:1-12) 

1Sabá shuti llactata jatun mandaj huarmica, Salomondaca Mandaj Diospaj 
shutimanda tucuicuna alicachishpa parlanajujta uyashpami, na tigrachi 
ushanalla tapunacunata tapushpa yachangapaj shamurca. 
2Chai huarmica, ashtaca gentecunata catichishpami, Jerusalenman shamurca. 
Paica, mishquillagu ashnajuj jambicunata, ashtaca orota, juyailla 
rumigucunata, camellocunapi apachishpami shamurca. Salomonbajman 

chayamushpaca, paipaj shungupi tucui imatalla yarijushcatami, tucuita 
tapujurca. 
3Salomonga, chai huarmi tapushcataca tucuitami tigrachijurca. Jatun mandaj 
na tigrachi ushanaca, imallapash na tiarcachu. 
4Sabá shuti llactata jatun mandaj huarmica, Salomonbaj tucui ali yachaitapash, 
paipaj huasita shayachishcatapashmi ricujurca. 
5Shinallata paipaj mezapi micunatapash, paita servijcuna causana 
ucucunatapash, chai servijcuna churajushcatapash, paiman micunata 
yalichijcunatapashmi ricujurca. Shinallata Mandaj Diospaj huasipi 
animalcunata cushpa tucuillata rupachijtapashmi ricujurca. Chaita ricushpami, 
ninanda manllarishpa ricunman quedarca. 
6Chaimandami jatun mandajtaca, cashna nijurca: “Ñuca llactapi cashpallatami, 
can imata rurashcacunatapash, can alipacha yachajushcatapash uyarcani. 
Chaica, na llullachu cashca. 
7Ashtahuangarin ñuca caiman nara shamushpaca, na crijurcanichu. Ñuca 
ñavihuambacha cunan ricujpicarin, chaupitallapash na parlahuashcachu. Can 
alipacha yachajushca cajta, ninan charij cajta tucuicuna parlanajushcataca, 
ashtahuan yalitami ricujuni. 
8Cambaj runacunaca, ninanda cushijushcami. Cambaj ali yachaita cambaj 
ñaupajpi, punllandi uyaj canda servij cai runacunaca ninanda cushijushcami. 
9Canda Mandaj Taita Diosca, alicachi tucushca cachun. Paica, canda 
alicachishpami, israelcunata mandashpa tiarinapi churashca. Mandaj Diosca, 
israelcunata juyajujlla cashpami, candaca jatun mandaj cachun churashca. 
Tucuicunapaj alita rurashpa, imatapash cashcatapacha rurashpa mandachunmi 
churashca” nijurcami. 
10Shina nishca jipami, chai huarmica, pusaj chunga shuj quintal chaupi yalita 
pezaj orota, mishquillagu ashnajuj ashtaca jambicunata, juyailla 
rumigucunata, jatun mandajman cararca. Sabá shuti llactata jatun mandaj 

huarmi, jatun mandaj Salomonman, mishquillagu ashnajuj jambita ashtacata 
carangapaj apamushcashnaca, ima horallapash nara apamurcachu. 
11Hiram runapaj jatun barcocunami, Ofir shuti llactamanda orota apamushca 
carca. Chai barcocunallatami, sándalo nishca caspicunatapash, juyailla 
rumicunatapash, chai Ofir shuti llactamanda apamurca. 
12Chai sándalo caspicunahuanmi, jatun mandaj Salomonga, Mandaj Diospaj 
huasipipash, mandana huasicunapipash balaustre nishcacunata rurarca. 
Candajcunaman arpacunata, salteriocunatapashmi rurachirca. Chashna 
ashtaca sándalo caspicunataca, ima horallapash na apamushcachu carca. 
Cunangamambash, chashnataca nara ricushcachu. 
13Jatun mandaj Salomonga, tucui imatalla pai carashca jahuapash, Sabá 
llactata jatun mandaj huarmi tucui imata munashcata, imata mañashcatami 
cararca. Chai jipami chai huarmica, paita servij runacunandi paipaj llactaman 
tigrarca. 

Salomonga ninan charij, alipacha rijsishcami cashca 
(2 Crón. 9:13-24) 

14Huatapi huatapi impuestota Salomón japishpaca, chuscu patsaj picha chunga 
ishcai quintal, chuscu chunga chuscu kilo orotami japijurca. 
15Randishpa jatushpa causajcuna, mishquillagu ashnajuj jambicunata caru 
llactamanda apamushpa jatujcuna, Arabia llactata tucui jatun mandajcuna, pai 
mandajuj llactapi churashca mandajcuna cushcacunatacarin, na cuentashcami 
carca. 
16Jatun mandaj Salomonga, ishcai patsaj jatun escudocunatami, orota tacashpa 
rurachirca. Chai escudocunapica, tucui escudopimi, sucta kilo chaupi yalita 
pezaj orota churarca. 
17Shinallata quimsa patsaj escudocunatapashmi, orota tacashpa rurachirca. 
Chaicunapica cada escudopimi, quimsa libra orota churarca. Chaicunataca 
jatun mandajca, Líbano urcu caspicunahuan rurashca huasipimi alichirca. 

18Jatun mandajca, mandangapaj tiarinatapash marfilhuanmi rurachirca. 
Chaitaca, ashtahuan ali orohuanmi jahualla quilparca. 
19Chai tiarinaman vitsiangapaca, sucta gradasmi tiarca. Chai tiarina 
huashapica, redondollata rurashca jatunmi carca. Rigrata samachishpa 
tiajungapajpash, ishcandi ladomanmi rurashca carca. Chai samachina ishcandi 
ladocunapica, leongunata rurashpami shayachishca carca. 
20Chai sucta gradaspipash, chunga ishcai leongunatami, tucui gradaspi 
ishcandi ladoman shuj shuj churashca carca. Chashna tiarinataca, maijan 
mandajuj llactapillapash na rurashcachu carca. 
21Jatun mandaj Salomón ufiana tucuilla vasocunapash, orota rurashcami carca. 
Shinallata Líbano urcu caspicunahuan shayachishca huasipi tiaj tucui 
platocunapash, ashtahuan ali orota rurashcami carca. Salomón mandajui 
punllacunapica, culquitaca na munanllu carca. Chaimandami culquitaca, 
imatallapash na rurachirca. 
22Jatun mandaj Salomonga, Tarsis pueblomanda paipaj jatun barcocunatami, 
Hiram runapaj barcocunahuan mama cuchapi charirca. Chai barcocunapica, 
Tarsis pueblomanda orota, culquita, marfilta, monocunata, pavo realcunata 
apamushpami, quimsa huatapi muyunajun carca. 
23Chashnami jatun mandaj Salomonga, charij canapipash, ashtahuan alipacha 
yachajushca canapipash, shuj llactacunata jatun mandajcunataca, tucuita yali 
carca. 
24Tucui llactacunapi causajcunami, Salomonbaj ñavita ricungapaj munan 
carca. Paipaj shungupi ali yachaita Taita Dios carashcahuan parlajta 
uyangapajmi, chashna munan carca. 
25Tucuicunami paiman carangapaca, orota, culquita rurashca juyailla 
charishcacunata, churajunacunata, macanajunacunata, mishquillagu ashnajuj 
jambicunata, caballocunata, jari mulacunata, huatapi huatapi apamunajun 
carca. 

Caballocunata, carretacunatami, Salomonga randishpa jatujushca 

(2 Crón. 1:14-17; 9:25-28) 

26Salomonga, macanajuna carretacunata, caballopi tiarij soldadocunatami 
tandachirca. Paica, huaranga chuscu patsaj carretacunata, caballocunapi tiarij 
chunga ishcai huaranga soldadocunatami charirca. Paicunatami 
huaquingunataca, macanajuna carretacunata alichishca pueblocunapi, 
shujcunataca pai jatun mandajpaj ladopi, Jerusalenbi churarca. 
27Jatun mandaj Salomonga, culquitaca rumitashnami Jerusalenbica charirca. 
Cedro caspicunatapash, Sefela pambacunapi tiaj sacha jigos yuracunatashnami 
ashtacatapacha charirca. 
28Caballocunata, telacunataca, Egiptomandami Salomonman apamunajun 
carca. Jatun mandaj Salomón cachashca, tandanajushca runacunallatami, 
caballocunata, telacunata randishpa apamunajun carca. Paicunaca, randishpa 
jatushpa purijcunami carca. 
29Egiptomandaca, shuj carretatallami, sucta patsaj culquipaj randishpa 
apamunajun carca. Caballotaca, patsaj picha chunga culquipajmi randinajun 
carca. Salomonbaj chai runacunallatami, heteocunata jatun 
mandajcunamambash, Siria llactata jatun mandajcunamambash jatunajurca. 

1 Reyes 11 

Diosta saquishcamandami, Salomonga llaquichi tucushca 

1Jatun mandaj Salomonga, Faraonbaj ushihuan cazarashca jahuami, shuj 
llactamanda huarmicunatapash ashtacata charirca. Chai huarmicunaca: Moab, 
Amón, Edom, Sidón shuti llactacunamanda, heteo puramandapashmi carca. 
2Mandaj Diosca, chai gentecunamandami israelcunataca, cashna nishca carca: 
“Cangunaca, na paicunahuan cazaranachu canguichi, paicunapash na 
cangunahuan cazarangachu. Paicunahuan cazarajpica, paicunapaj dioscunata 
catichun cangunapaj shunguta pandachingapachami” nishcami carca. 
Ashtahuangarin Salomonga, chai huarmicunata juyashpami, paicunahuan 
cazararca. 

3Jatun mandaj huarmicunatallami, canchis patsaj huarmicunata charirca. 
Caishuj huarmicunataca, quimsa patsaj huarmicunatami charirca. Chai 
huarmicunami, Salomonbaj shungutaca pandachirca. 
4Salomón ña rucu cajpimi, chai huarmicunaca, shujcunapaj dioscunata 
catichun paipaj shunguta pandachirca. Paipaj taita David, tucui shunguhuan 
paita Mandaj Taita Diosta cazushcashnaca, paica na tucui shunguhuan 
cazujurcachu. 
5Salomonga, Sidón llactapi causajcunapaj Astoret shuti huarmi diosta, 
amonitacunapaj Milcom shuti millanayai, yanga diostami catijurca. 
6Shinami Salomonga, Mandaj Diospaj ñaupajpica nalita rurajurca. Paica, 
Mandaj Diosta na paipaj taita Davidshna aliguta catijurcachu. 
7Chaimandami Salomonga, Moab llactapi causajcunapaj Quemos shuti 
millanayai yanga diosman, Jerusalén chimbapura lomapi shuj altarta 
shayachirca. Shinallata Amón llactapi causajcunapaj Moloc shuti millanayai 
yanga diosmambashmi, chashna shayachirca. 
8Chashnami, caru llactamanda tucuilla paipaj huarmicunaman altarcunata 
shayachirca. Chaipimi chai huarmicunaca, paicunapaj dioscunaman inciensota 
cushnichishpa, animalcunata cushpa huañuchin carca. 
9Israelcunata Mandaj Taita Diosmanda, paipaj shungupash anchurishca 
cajpimi Mandaj Diosca, Salomondaca fiñarca. Diosca, ishcai viajeta paiman 
ricurishpami: 
10“Shuj dioscunataca ama catinguichu” nishpa mandashca carca. 
Ashtahuangarin Salomonga, Mandaj Dios mandashcataca na pactachircachu. 
11Chaimandami Mandaj Diosca, Salomondaca cashna nirca: “Canga, chashna 
rurashpami, ñucahuan ari ninajushcatapash, pactachinajuchun cushca 
shimicunatapash, na pactachishcangui. Shinamandami can mandajushcataca 
quichushpa, canda servijman cusha. 

12Shina cashpapash cambaj taita Davidta juyaimandami, can causajui 
punllacunapica, na chaita rurasha. Cambaj churipaj maquimandami 
quichusha. 
13Chashna rurashpapash mandanataca, na tucuilla quichushachu. Ñucata servij 
Davidtapash, ñuca agllashca Jerusalendapash juyaimandami, shuj aillu 
puracunataca cambaj churi mandachun cusha” nircami. 
14Mandaj Diosca, Edom llactata jatun mandajpaj familiapura Hadad shuti 
runamanmi, Salomonda fiñashpa llaquichina yuyaita curca. 
15Edom llactapi causajcunata David mishajpimi, Israel soldadocunata mandaj 
Joab runaca, huañushcacunata pambangapaj vichai rirca. Chaipimi, Edom 
llactapi causajcunataca, tucuilla jaricunata huañuchirca. 
16(Joab runaca, sucta quillatami tucuilla israelcunandi chaipi causarca. Edom 
llactapi causanajuj, tucuilla jaricunata huañuchishpa tucuchingacamanmi, 
chaipi causarca). 
17Chaimandami Hadad runaca, paipaj taitata servij huaquin Edomita 
runacunandi, Egiptopi pacajungapaj rirca. Hadad runaca, uchilla 
huambragurami carca. 
18Paicunaca, Madián llactamanda llujshishpami, Parán shuti jichushca 
pambaman chayagrirca. Chai pambamandami tauca runacunata apashpa, 
Egiptoman chayarca. Chai Egipto llactata jatun mandaj Faraonbajman 
chayajpimi jatun mandajca, huasitapash, micunatapash, alpacunatapash 
paicunaman curca. 
19Hadad shuti runaca, Faraonbaj ñaupajpica alipachami ricurirca. 
Chaimandami Hadad runapaj huarmi cachunga, paipaj huarmipaj ñañata 
curca. Tahpenes shuti jatun mandaj huarmipaj ñañami carca. 
20Hadad runapaj huarmi, Tahpenes shuti huarmipaj ñañaca, Genubat shuti 
churitami ungurca. Chai huahuataca, Faraonbaj huasipillatami chuchumanda 

anchuchirca. Genubat shuti huambraguca, Faraonbaj huasipimi Faraonbaj 
churi puracunapi causajurca. 
21Hadad runaca, Egiptopi cashpami David huañushpa, paipaj taitacunahuan 
tandanajugrishcata, Israel soldadocunata mandaj Joab runapash huañushcata 
yacharca. Chaimandami Hadad runaca, Faraondaca: —Ñuca llactaman richun 
saquihuai— nirca. 
22Shina nijpimi Faraonga, cashna nirca: —¿Imashpata ringapaj munangui? 
Cambaj llactaman ringapaca, ¿ñucahuanga imata illan?— nijpimi, Hadad 
runaca: —Imapash na illanllu. Shina cajpipash, ñuca llactaman richun 
saquihuai nipanimi— nircami. 
23Taita Diosca, Eliada shuti runapaj churi Rezón shuti runamambashmi, 
Salomonda fiñana yuyaita curca. Rezón shuti runaca, Soba shuti llactata jatun 
mandaj paipaj amo Hadad-ezer shuti runapajmandami, pacajushpa rishca 
carca. 
24Rezón shuti runaca, Salomonhuan macanajungapajmi tauca runacunata 
tandachishpa, paicunata mandaj tucushca carca. Soba shuti llactapi 
causajcunata David huañuchishpa tucuchijpimi, Rezón shuti runaca, paipaj 
runacunandi Damasco puebloman rishpa, chaipi causanajushca carca. Paitaca, 
Damasco pueblopi jatun mandaj cachunmi churashca carca. 
25Paica, Salomonbaj tucui causaipimi, israelcunata fiñaj runa carca. Hadad 
runa fiñashcandicarin, paipaca ashtahuan llaquimi carca. Rezón shuti runaca, 
israelcunata na ricunayachij cashpami, Siria llactata jatun mandaj tucurca. 
26Shinallata Sereda shuti pueblopi causajuj, efrateopura Nabat shuti runapaj 
churi Jeroboam shuti runapashmi, jatun mandaj Salomonda llaquichi 
callarirca. Jeroboam runaca, Salomonda servijmi carca. Paipaj mamaca, Zerúa 
shuti sapalla huarmimi carca. 
27Jeroboam runaca, jatun mandaj Salomondaca, cashna rurashcamandami 
llaquichi callarirca. Milo nishca pushtuta aliguta rurajushpami Salomonga, 
paipaj taita Davidpaj pueblo pirca t'unirishcata jarcarca. 

28Jeroboam runaca, imatapash na manllaj, shinlli runami carca. Chashna 
imatapash ruranlla cajta ricushpami Salomonga, chairalla viñai Jeroboam 
runataca ñaupa taita Josepaj miraicunata, tucuipi ricushpa mandachun 
churarca. 
29Chai huatacunallatami, cashna tucurca: Jeroboam runaca, Jerusalenmanda 
llujshishpa ñanda rijushpami, Dios ima nishcata villaj, Ahías shuti runaguhuan 
tuparirca. Ahías runaca, Silo shuti pueblopimi causajurca. Chai runaguca, 
jahualla mushuj churajunahuan quilparishcami carca. Paicunaca, ishcaillami 
pambapi carca. 
30Chaipimi Ahías runaguca, paipaj jahualla quilparishca mushuj churajunata 
llujchishpa, chunga ishcaicaman liquirca. 
31Chashna liquishpami, Jeroboam runataca cashna nijurca: “Cai chungataca, 
can japi. Israelcunata Mandaj Taita Diosca, cashnami nirca: ‘Ricui, Salomón 
mandajushcataca, paipaj maquimanda quichushpami, chunga aillucunata 
mandachun canman cugrini. 
32Paica, shuj aillutallami mandanga. Ñucata servij Davidtapash, 
Jerusalendapash juyaimandami, chaitalla mandachun saquisha. Chai 
pueblotaca, tucui Israel aillu puracunamandami agllarcani. 
33Ñucata saquishpami, Sidón shuti llactapi causajcunapaj Astoret shuti huarmi 
diosta, Moab llactapi causajcunapaj Quemos shuti diosta, Amón llactapi 
causajcunapaj Moloc shuti diosta ninanda alicachishpa causanajun. Ñuca 
ñaupajpi aliguta rurashpa, ñuca yachachishcacunata catishpa causangapaca, 
na munashpami chashna causanajun. Salomonga, pactachinajuchun ñuca 
cushca shimicunata, imata rurachun ñuca mandashcacunataca, paipaj taita 
David cazushcashnaca, na cazujunllu. 
34Shina cajpipash pai mandajushcataca, paipaj maquimandaca na 
quichushcachu. Ashtahuangarin paipaj tucui causaipi mandajuchunmi 
saquigrini: Ñuca agllashca, ñucata servij Davidta juyaimandami, chashna 



1094 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

saquigrini. Paica, ñuca mandashcacunata, pactachinajuchun ñuca cushca 
shimicunata cazushpami causarca. 
35Ashtahuangarin chai mandanataca, paipaj churipaj maquimanda 
quichushpami, chunga aillucunataca can mandachun cusha. 
36Paipaj churi mandachunga, shuj aillutallami cusha. Ñucata servij Davidpash, 
lámpara rupajujtashna Jerusalenbi ñuca ñaupajpi tucui causaipi tiachunmi, 
chaitaca cugrini. Chai pueblotaca, ñuca shutipi mañanajuchunmi agllarcani. 
37Ñucallatami candaca agllasha. Canmi, cambaj tucui almahuan 
munashcashnallata tucuita mandangui. Chashnami, Israel llactata jatun 
mandaj tucungui. 
38Cambash, ñucata servij Davidshnallata, ñuca tucui mandashcacunata, ñuca 
escribichishca shimicunata uyashpa cazushpa, ñuca ñaupajpi aliguta rurashpa 
causangui. Shina causajpica, ñucaca canhuanmi casha. Can mandanataca, 
ñucata servij Davidman shinllita churashcashnallatami, cambaj 
miraicunatapash shinllita churasha. Israel llactata mandanataca, ñucami 
canman cusha. 
39Chashna nalita rurashcamandami, Davidpaj miraicunataca llaquichigrini. 
Shina cashpapash, na tucui causaipi llaquichijushallachu’ ninmi” nijurcami. 
40Chaita yachashpami Salomonga, Jeroboam runataca huañuchingapaj 
munajurca. Ashtahuangarin Jeroboam runaca pacajushpami, Egipto llactata 
jatun mandaj Sisac shuti mandajpajman rirca. Jeroboam runaca, Salomón 
huañungacamanmi Egiptopi causajurca. 

Salomón huañushcatami villajun 
(2 Crón. 9:29-31) 

41Salomón ashtahuan imatalla rurashcacunapash, tucui imatalla rurashcapash, 
paipaj ali yachaipash, ¿nachu Salomón imatalla rurashcacunata villajuj libropi 
escribishca tiajun? 
42Salomonga, Israel llactataca chuscu chunga huatatami, Jerusalenbi 
mandajurca. 

43Salomón huañushpa, paipaj ñaupa taitacunahuan tandanajujpica, paipaj taita 
Davidpaj pueblopimi pambarca. Paipaj randica, Roboam shuti paipaj churimi 
mandajurca. 

1 Reyes 12 

Israelcuna na cazushcatami villajun 
(2 Crón. 10:1—11:4) 

1Jatun mandaj cachun Roboam runata churangapajmi, tucui israelcuna Siquem 
shuti puebloman shamushca carca. Chaimandami Roboam runaca, chai Siquem 
shuti puebloman rirca. 
2Chaipimi cashna tucurca: Nabat shuti runapaj churi Jeroboam runaca, 
Egiptopi cashpa chaita yachashpami, Egiptomanda tigramurca. Paica, jatun 
mandaj Salomonbaj ñaupajmanda pacajushpa rishcami, Egiptopi causajurca. 
3Chaipi causajujtami cayachun cacharca. Shina cayajpi shamushpami 
Jeroboam runapash, tandanajushca tucui israelcunapash, Roboam runataca 
cashna ninajurca: 
4—Yugota aparishcashna llaquita apanajujpipash, cambaj taitaca, ashtahuanmi 
ñucanchitaca llaquichirca. Ashtahuangarin cunanga, llasha yugota 
apachinshna, cambaj taita shinllita servichishpa charishcamandaca, canga 
ashallatapash fangallayachiyari. Chashna rurajpica, canda servishpami 
causashun— ninajurcami. 
5Shina ninajujpimi Roboam runaca, cashna nirca: —Cunanga richilla, 
cunanmanda quimsa punllacaman ñucapajman tigramunguichi— nijpimi, 
gentecunaca rinajurca. 
6Chai jipami, jatun mandaj Roboam runaca, paipaj taita Salomón causajujpi, 
servishpa causanajushca mandaj rucucunataca, yuyaita cuchun mañashpa 
cashna tapurca: —Cai gentecunataca, ¿ima nishpa tigrachishpata ali canman, 
cangunaca ima yuyaitata cuhuanguichi?— nircami. 
7Shina nijpimi paicunaca, cashna ninajurca: —Cunanga, cai gentecunata 
servingapaj munashpa paicunata servishpa, juyailla shimicunahuan parlajpica 

paicunapash, paicunapaj tucui causaipimi, canda servishpa causanga— 
ninajurcami. 
8Ashtahuangarin paica, chai mandaj rucucuna cushca yuyaitaca saquishpami, 
paihuanllata viñashca, paipaj ñaupajpi servij chairalla runacunatara, yuyaita 
cuhuaichi nishpa mañarca. 
9Paicunataca cashnami nirca: —Ñucataca cashnami ninajuhuarca: ‘Cambaj 
taita ñucanchiman llasha yugota apachinshna, shinllita servichishpa 
charishcamandaca, ashallatapash fangallayachi’ ninajuhuarcami. Shina 
ningapaj shamuj gentecunataca, ¿ima nishpa tigrachishpata ali canman, 
cangunaca ima yuyaitata cuhuanguichi?— nircami. 
10Shina nijpimi, Roboam runahuan viñashca, chairalla runacunaca, cashna 
nishpa tigrachinajurca: —‘Yugota aparishcashna llaquita apanajujpipash, 
cambaj taitaca ashtahuanmi ñucanchitaca llaquichirca. Ashtahuangarin canga, 
ashallatapash fangallayachiyari’ ningapaj shamuj gentecunataca, cashna 
ningui: ‘Ñucapaj uchilla dedoca, ñuca taitapaj huasha lomotapash yali racumi. 
11Ñuca taitaca llasha yugota apachinshnami llaquichijurca. Shina cashcamanda 
ñucacarin, ashtahuanmi chai yugotaca llashayachisha. Ñuca taitaca, 
azialcunahuanmi astishpa llaquichijurca. Ñucacarin, alacrangunahuanmi 
llaquichisha’ ningui— ninajurcami. 
12Jatun mandaj Roboam runaca: “Quimsa punlla tucujpi ñucapajman 
tigramunguichi” nishcami carca. Shina nishcashnallatami, ña quimsa punlla 
tucujpica Jeroboam runaca, tucui gentecunandi, Roboam runapajman 
shamurca. 
13Shina shamujpimi, jatun mandaj Roboam runaca, mandaj rucucuna 
nishcataca yangapi churashpa, shinllitapacha rimarca. 
14Chai huambracuna yuyaita cushcashnallatami, cashna nishpa rimarca: “Ñuca 
taitaca, llasha yugota apachinshnami llaquichirca. Ashtahuangarin ñucaca chai 
yugotaca, ashtahuanmi llashayachisha. Ñuca taitaca, azialcunahuan 
astishpami llaquichirca. Ñucacarin, alacrangunahuanmi llaquichisha” nircami. 

15Jatun mandajca, israelcuna mañashcataca na uyanayachircachu. Mandaj 
Diosllatami, chashna rurarca. Mandaj Diosca, Silo shuti pueblopi causajuj 
Ahías runaguhuan, Nabat runapaj churi Jeroboam runaman villachishca 
pactachunmi, chashna rurarca. 
16Tucui israelcunaca, paicuna mañashcata jatun mandaj na uyanayachijpimi, 
cashna ninajurca: “Davidmandaca, ¿imatallapash japinachu canchi? Isaí 
runapaj churimandaca, imata japinatapash na charishpami causanchi. 
¡Israelcuna, cangunapaj carpacunaman richilla! ¡David, cunanga cambaj huasi 
ucu puracunata ricunguilla!” ninajurcami. Shina nishpami israelcunaca, 
paicunapaj carpacunaman rinajurca. 
17Ashtahuangarin Roboam runaca, Judá llactapi tiaj pueblocunapi causanajuj 
israelcunatallami mandajurca. 
18Jatun mandaj Roboam runaca, tributota japij Adoram shuti runatami, 
israelcunapajman cacharca. Ashtahuangarin paica, tucuilla israelcuna 
rumicunahuan pegajpimi huañurca. Chaimandami jatun mandaj Roboam 
runaca, shuj carretapi ucha vitsiashpa, Jerusalenman pacajushpa rirca. 
19Chashnami israelcunaca, Davidpaj huasi ucu puramandaca shicanyanajurca. 
Cunangamanmi chashnallata causanajun. 
20Chai jipami, cashna tucurca: Jeroboam runa Egiptomanda tigramushcata 
tucui israelcuna yachashpami, paicuna tandanajushcaman cayachun cacharca. 
Chaipimi, tucui israelcunata jatun mandaj cachun churanajurca. Israel aillu 
puramandaca, Davidpaj miraicuna mandajujtaca, shujllapash na catircachu. 
Judá aillu runacunallami catinajurca. 
21Roboam runa Jerusalenman shamushpaca, israelcunahuan 
macanajungapajmi, Judapaj tucui aillumandapash, Benjamín aillumandapash, 
macanajunata ali yachaj, patsaj pusaj chunga huaranga agllashca 
soldacocunata tandachirca. Salomonbaj churi Roboam runaca, pai 
mandajushca llactata cutin paipajman tigrachingapajmi, chashna rurajurca. 

22Ashtahuangarin Mandaj Diosca, pai Taita Diospaj Semaías shuti 
runagumanmi, cai shimicunata cashna nishpa villarca: 
23“Salomonbaj churi, Judá llactata jatun mandaj Roboam runatapash, Judapaj, 
Benjaminbaj tucui aillucunatapash, tucui gentecunatapash cashna nigri: 
24Mandaj Diosca, cashnami nin: ‘Cangunapaj huauqui israelcunahuanga, na 
macanajungapaj rinachu canguichi. Cangunapaj huasicunaman tucuilla 
tigraichilla. Caitaca, ñucallatami chashna rurajuni’ ninmi nigri” nircami. 
Paicunaca, Taita Dios mandashcata uyashpami, Mandaj Dios 
mandashcashnallata tigranajurca. 

Jeroboam runaca, juchatami rurashca 

25Chai jipami, Jeroboam runaca, Efraín shuti urcupi tiaj Siquem shuti pueblota 
cutin alichishpa, chaipi causajurca. Chaimanda llujshishpaca, Penuel shuti 
pueblotapashmi cutin alichirca. 
26Chai jipami Jeroboam runaca, paipaj shungupica cashna yajurca: “Cunanga, 
ñuca mandajuj cai llactaca, cutinmi Davidpaj huasi ucu purapajmanllata 
tigranga. 
27Cai israelcunaca, Mandaj Diospaj huasipimi, animalcunata Diosman cushpa 
huañuchingapaj Jerusalenman vichai rinajunga. Chashna vichai rinajushpaca, 
cai gentecunaca Judá llactata jatun mandaj paicunapaj amo Roboam 
runapajman tigrarinatami, paicunapaj shungupica yarinajunga. 
Chashnashpaca ñucata huañuchishpami, Judá llactata jatun mandaj Roboam 
runapajman tigranajunga” yajurcami. 
28Chashna yarijushcata shujcunaman parlajpi, yuyaita cujpimi, jatun mandaj 
Jeroboam runaca, orota rurashca ishcai shicucunata rurashpa, israelcunataca 
cashna nijurca: “Cangunaca, ashtacacunami Jerusalenman vichai 
rinajunguichi. Ricuichi, cangunapaj dioscunaca caipimi. Paicunami 
cangunataca, Egipto llactamanda llujchimurca” nijurcami. 
29Chai shicucunataca shujtaca, Bet-el shuti pueblopi, caishujtaca Dan shuti 
pueblopimi churarca. 

30Chaicunahuanmi israelcunaca, juchata rurarca. Paicunaca ninanda 
alicachingapajmi, caishuj shicupaj ñaupajman, Dan shuti pueblocaman 
rinajurca. 
31Shinallata Jeroboam runaca, chai dioscunapaj huasicunata lomacunapi 
rurashpami, na Leví runapaj miraipura cajpipash, yangalla gentecunamanda 
agllashpa churarca. 
32Chai huatapaj pusaj quilla chunga picha punllapimi Jeroboam runaca, Judá 
llactapi jatun fiestata rurashcashnallata, jatun fiestata rurashpa callarichirca. 
Shinallata shuj altar jahuapimi, animalta cushpa huañuchirca. Paica, 
chashnami Bet-el pueblopica, pai rurachishca shicucunaman animalcunata 
cushpa huañuchirca. Shinallata rurashcalla dioscunata mañangapaj, Bet-el 
pueblo lomacunapi pai rurashca huasicunapipashmi curacunata churarca. 
33Jeroboam runaca, Bet-el pueblopi pai rurashca altar jahuapimi, animalta 
cushpa huañuchirca. Paica, pusaj quilla chunga picha punllapimi, chashna 
rurajurca. Chai quillapimi paipaj shungupi yarishpalla, israelcunaman jatun 
fiestata rurarca. Shinallata inciensota cushnichingapajmi, altarman vichai 
rirca. 

1 Reyes 13 

Dios ima nishcata villaj, Judá llactamanda shuj runagumi Jeroboam runata shinlli 
tacurishca 

1Ricuichi, Dios ima nishcata villaj shuj runagumi, Mandaj Dios cachamujpi, 
Judá llactamanda Bet-el shuti puebloman shamurca. Inciensota 
cushnichingapaj altar ladopi Jeroboam runa shayajujpimi, paica shamurca. 
2Paica, Mandaj Dios mandajpimi chai altarta fiñashpa, cashna nishpa 
caparirca: “Altar, altar. Mandaj Diosca, cashnami nin: ‘Cunanga, Davidpaj 
huasi ucu puramandami, Josías shuti shuj huahua huacharinga. Lomacunapi 
tiaj, cambaj jahuapi inciensota cushnichij curacunataca, paimi cambaj 
jahuapillata huañuchinga. Runacunapaj tullucunatapash, cambaj 
jahuapillatami rupachinajunga’ ninmi” nircami. 

3Chai punllallatami, shuj ricuchinata ricuchishpa cashna nirca: “Mandaj Dios 
rimashca shimi pactanataca, cashna rurashpami ricuchigrini: Ricui, cai altarca 
faquirigrinmi. Chai jahuapi tiajuj uchufapash talirigrinmi” nircami. 
4Bet-el shuti pueblopi tiaj altarca faquiringami, nishpa, Taita Diospaj runagu 
caparijtami, jatun mandaj Jeroboam runaca, altar ladopi shayajushpa uyarca. 
Chaimandami, paipaj maquita chutashpa ricuchishpaca: “¡Chai runata 
japichi!” nirca. Ashtahuangarin chutashpa ricuchishca maquica chaquijpimi, 
cutin cuyuchitaca na usharca. 
5Shinallata altarpash faquirijpimi, chai altar jahuapi tiajuj uchufapash talirirca. 
Mandaj Dios mandajpi, Taita Diospaj runagu shuj ricuchinata ricuchishpa 
villashcashnallatami, chashna tucurca. 
6Chaimandami jatun mandajca, Taita Diospaj runagutaca: —Ñuca maqui ali 
tucuchun, canda Mandaj Taita Diospaj ñaupajpi ñucamanda ninanda 
mañapai— nirca. Shina nijpimi Taita Diospaj runaguca, Mandaj Diosta 
mañarca. Shina mañajpimi, jatun mandajpaj maquica ali tucushpa, punda ali 
cashcashnallata quedarca. 
7Chai jipami jatun mandajca, Taita Diospaj runagutaca cashna nirca: —Ñuca 
huasipi micunaguta micungapaj ripashun. Imagutallapash carangapajmi 
munapani— nircami. 
8Ashtahuangarin Taita Diospaj runaguca, jatun mandajtaca cashnami nirca: —
Cambaj huasipi ima tiashcata chaupita carana cajpipash, canhuanga na 
rishachu. Cai llactapica, imatallapash na micushachu, yacutallapash na 
ufiashachu. 
9Mandaj Diosmi ñucataca, cashna rimashpa mandahuarca: ‘Imatallapash ama 
micunguichu, yacutallapash ama ufianguichu. Can rishca ñandallapash, ama 
tigramunguichu’ nihuarcami— nircami. 
10Shina nishpami, paica shuj ñanda tigrashpa rirca. Bet-el puebloman, maijan 
ñanda shamushcataca na tigrarcachu. 

11Bet-el shuti pueblopimi, Dios ima nishcata villaj shuj rucu runagu causajurca. 
Chai runagumanmi, paipaj churi shamushpaca, Taita Diospaj runagu, Bet-el 
pueblopi chai punlla imatalla rurashcata tucuita villarca. Shinallata jatun 
mandajta imatalla nishcatapashmi, paipaj taitaman villanajurca. 
12Shina villajpimi, paipaj taitaca: —¿Maijan ñandata rirca?— nishpa tapurca. 
Shina tapujpimi paipaj churicunaca, Judá llactamanda shamushca, Taita 
Diospaj runagu maijan ñanda tigrashcatapash ricuchinajurca. 
13Chaimandami, paipaj churicunataca: —Tiarinata burropi churapaichi— 
nishpa mandarca. Chai tiarinata paicuna ña churajpimi, paica burropi tiarirca. 
14Shina tiarishpami, Taita Diospaj runaguta catishpa rishpaca, encina nishca 
quiru ucupi tiajujta japigrirca. Chaipi tiajujpi chayashpami: —¿Canllu Judá 
llactamanda shamushca, Taita Diospaj runagu cangui?— nishpa tapurca. Shina 
tapujpimi: —Ari, ñucami cani— nirca. 
15Shina nijpimi: —Ñuca huasipi micunaguta micungapaj ripashun— nirca. 
16Ashtahuangarin chai runaguca, cashnami nirca: —Canhuan tigrashpa ritaca 
na ushanichu, canhuanga napacha rishachu. Cai llactapica, canhuanga 
imatallapash na micushachu, yacutallapash na ufiashachu. 
17Taita Diosca, cashna nishpami mandahuarca: ‘Chai llactapica, imatallapash 
ama micunguichu, yacutallapash ama ufianguichu. Can rishca ñandallapash 
ama tigramunguichu’ nishpami mandahuarca— nircami. 
18Shina nijpimi chaishuj runaca, llullashpalla cashna nirca: —Ñucapash 
canshnallata, Dios ima nishcata villaj runami cani. Mandaj Dios cachamujpi, 
shuj ángel shamushpami: ‘Tandaguta micuchun, yacutapash ufiachun, cambaj 
huasiman pushamugri’ nihuarca— nircami. 
19Shina nijpimi paihuan tigrashpaca, paipaj huasipi micunata micushpa, 
yacutapash ufiarca. 
20Mezapi micushpa ña tianajujpimi, cashna tucurca: Dios ima nishcata villaj 
chai tigrachimuj runatami, Mandaj Diosca rimarca. 

21Shina rimajpimi, Judá llactamanda shamushca, Dios ima nishcata villaj 
runataca, caparishpa cashna nirca: —Mandaj Diosca, cashnami nin: ‘Mandaj 
Dios mandashcataca, na cazushcanguichu. Canda Mandaj Taita Dios 
mandashcataca na pactachishcanguichu. 
22Ashtahuangarin chai llactapica, micunatapash ama micunguichu, yacutapash 
ama ufianguichu nishpa, Mandaj Dios villashca pushtuman tigramushpami, 
micunatapash micushcangui, yacutapash ufiashcangui. Chaimandami can 
huañushpaca, cambaj ñaupa taitacunata pambashca utujupica, na pambai 
tucungui’ ninmi— nircami. 
23Diospaj runagu micushpa, ufiashpa ña tucuchijpimi, tigrachimuj runaca, 
tiarinata burropi churarca. 
24Chai burropi tiarishpa rijujpimi, shuj león ñambi tuparishpa huañuchirca. 
Ñambi pai huañushca sirijujpimi burropash, leonbash chai huañushcapaj 
ladopi sirinajurca. 
25Shuj runacuna chai ñanda yalinajushpami, huañushca sirijujtapash, chai 
huañushcapaj ladopi león sirijujtapash ricunajurca. Shina ricushpami, Dios ima 
nishcata villaj rucu runagu causajuj puebloman shamushpa villanajurca. 
26Ñanmanda tigrachimuj, Dios ima nishcata villaj runa uyashpami, cashna 
nirca: “Taita Diospaj runagumi canga. Paica, Mandaj Dios mandashcatami na 
cazushca. Chaimandami Mandaj Diosca, shuj leonman cushcanga. Chai leonmi, 
Mandaj Dios imashna nishcashnallata, ñutushpa huañuchishcanga” nircami. 
27Chai jipami, paipaj churicunataca: “Tiarinata shuj burropi churaichi” nijpi, 
paicunaca tiarinata churarca. 
28Chai burropi pai rishpami, Diospaj runagutaca, ñambi huañushca sirijujta 
tarigrirca. Shinallata burropash, leonbash chai huañushcapaj ladopillatami 
carca. Leonga huañuchishpapash, na micushcachu carca, burrotapash nimata 
na rurashcachu carca. 

29Shinamandami, Dios ima nishcata villaj runaca, Taita Diospaj runagu 
huañushcataca, burropi apachishpa aparca. Dios ima nishcata villaj rucu 
runaca, yarishpa yarishpa huacashpa pambangapajmi, puebloman shamurca. 
30Paita pambachun rurachishca utujupi ña pambashpami: “¡Aij, ñuca 
huauquigulla!” nishpa, yarishpa yarishpa huacanajurca. 
31Chashna pambashca jipami, paipaj churicunataca cashna nirca: —Ñuca 
huañujpica, Taita Diospaj runaguta pambashca utujupillata pambahuanguichi. 
Ñuca tullucunataca, paipaj tullu ladopillata churapanguichi. 
32Mandaj Dios rimashca shimita pai caparishpa villashcapash 
pactangapachami. Paica, cashna nishpami villashca: ‘Bet-el shuti pueblopi tiaj 
altarpash, Samaria llacta pueblocunapaj lomacunapi tiaj tucui altarcunapash 
urmangami’ nishpami villashca— nircami. 
33Chashna tucunata yachashpapash Jeroboam runaca, pai nalita rurashpa 
causajushcataca, na saquircachu. Ashtahuangarin rurashcalla dioscunaman 
lomacunapi tiaj altarcunapi curacuna cachunmi, Israel puramanda agllashpa 
churarca. Paica, maijambash chai munaita charijtaca, lomacunapi tiaj 
altarcunapi cura cachun churanllami carca. 
34Chashnami Jeroboam runaca, juchata rurarca. Chaimandami paipaj huasi 
ucu puracunaca, cai pachamanda anchuchi tucushpa chingachi tucunajurca. 

1 Reyes 14 

Jeroboam runata llaquichinatami, Ahías runa villashca 

1Chai huatacunapimi, Jeroboam runapaj churi Abías runaca ungushpa, 
huañunalla carca. 
2Chaimandami Jeroboam runaca, paipaj huarmitaca cashna nirca: —Ñuca 
huarmi cajta ama rijsichunga, shuj churajunata churajushpa, jatarishpa Silo 
shuti puebloman ri. Dios ima nishcata villaj Ahías runaca, chaipimi causan. Cai 
llactapi jatun mandaj tucunataca, paimi villahuarca. 

3Paiman carangapaca, chunga tandata, mishqui tandata, balun mishquitapash, 
mangapi apashpa paipajman ri. Paimi, cai huahua ima tucunataca villanga— 
nircami. 
4Jeroboam runapaj huarmica, tucuita chashna rurashpami jatarishpa, Silo shuti 
puebloman shamushpa, Ahías runapaj huasiman shamurca. Ahías runaca, ña 
rucu rucugu cashpami, paipaj ñavi amsayajpi, na ali ricui ushajurca. 
5Ashtahuangarin Mandaj Diosmi, Ahías runataca cashna nishca carca: “Uyai, 
Jeroboam runapaj huarmimi, paipaj huañujuj huahua ima tucunata tapuj 
shamunga. Pai shamujpica, cashna chashna nishpa tigrachingui. Paita ama 
rijsichunga, shuj churajunata churajushpami shamunga” nishcami carca. 
6Huasi punguta chai huarmi yaicumujujta Ahías runa uyashpami, cashna nirca: 
—Jeroboam runapaj huarmi, yaicumuilla. ¿Imashpata shuj huarmishnalla 
tucushpa shamungui? Ricui, ñucami ninan llaqui tucunata canman villachun 
cachamushca runa cani. 
7Jeroboam runapajman rishpa, cashna villagri: Israelcunata Mandaj Taita 
Diosca cashnami nin: ‘Ñucami candaca, israelcunapaj chaupimanda agllashpa, 
ñuca agllashca israelcunata mandaj cachun churarcani. 
8Davidpaj huasi ucu puracuna mandanata quichushpami, canman curcani. 
Canga, na ñucata servij Davidshna canguichu. Davidca, ñuca mandashcacunata 
pactachishpami, tucui shungu cazushpa ñuca ñaupajpi alitalla rurashpa 
causajurca. 
9Ashtahuangarin canga, cambaj punda taitacunatapash, tucuita yalimi nalita 
rurashcangui. Canga, shuj dioscunata rurangapaj rishpami, orota 
yacuyachishpa imamambash rijchajcunata rurashpa, ñucata fiñachihuangui. 
Chashna rurashpami ñucataca, huashaman saquihuangui. 
10Chaimandami Jeroboam runapaj huasi ucu purapica, jatun llaquita 
cachamugrini. Jeroboam runapaj miraicunataca servij cachun, na servishpa 
causaj cachumbash tucui jaricunatami, Israel puramandaca tucuchisha. 

Jeroboam runapaj huasi ucu puramanda miraicunataca, shujllatapash na 
saquishpami, huanuta fichashpa shitanshna tucuillata tucuchisha. 
11Jeroboam runapaj mirai puramanda pueblopi huañujpica, alcucunami 
micunga. Maijambash pambapi huañujpica, jahuata rij alasyu animalcunami 
micunga. Mandaj Diosmi chashna nishca’ ninmi nishpa villangui. 
12Canga jatarishpa, cambaj huasiman rilla. Puebloman can chayajhuanmi, 
huahuaca huañunga. 
13Paitaca, tucui israelcunami, yarishpa yarishpa huacashpa pambanajunga. 
Jeroboam runapaj mirai puramandaca, paillami israelcunata Mandaj Taita 
Diospaj ñaupajpica, ashallatapash ali ricurishca. Shina cashcamanda Jeroboam 
runapaj huasi ucu puramandaca, paillami pambai tucunga. 
14Israelcunata paipaj randi mandachunga, shuj jatun mandajtami Mandaj 
Diosca churanga. Paimi, Jeroboam runapaj huasi ucu purataca, cai punllallata 
tucuchinga. Chaitaca, cunanllatami ruranga. 
15Mandaj Diosca, yacu manñapi cuyurinajuj totoratashnami, israelcunataca 
caiman chaiman cuyuchijunga. Paimi israelcunataca, paicunapaj ñaupa 
taitacunaman cushca ali llactamanda llujchishpa, Eufrates yacu chimba 
ladocunaman, caiman chaiman cachanga. Asera shuti huarmi diosman 
rijchajcunata rurashpa, Mandaj Diosta fiñachishcamandami, chashna ruranga. 
16Jeroboam runaca, juchata rurashpami, israelcunatapash juchata rurachishca. 
Chaimandami Diosca, Jeroboam juchata rurashcamandaca, israelcunataca 
shujcunapaj maquipi churanga— nircami. 
17Shina nijpimi, Jeroboam runapaj huarmica jatarishpa rirca. Shina rishpami, 
Tirsa shuti puebloman shamurca. Huasi punguta chai huarmi ña yaicujujpimi, 
huahuaca huañurca. 
18Chai huahuataca, tucui israelcunami yarishpa yarishpa huacashpa 
pambanajurca. Mandaj Dios villashcashnallatami tucurca. Chaitaca, paimanda 
villaj, paita servij Ahías runahuanmi villachishca carca. 

19Jeroboam runa ashtahuan imatalla rurashcapash, jatun macanajuicunata 
rurashcapash, pai imashna mandajushcapash Israel llactata jatun mandajcuna 
imatalla rurashcata escribishca libropimi tucuilla tiajun. 
20Jeroboam runa mandajushca huatacunaca, ishcai chunga huatami carca. Pai 
huañushpa, paipaj ñaupa taitacunahuan tandanajujpica, Nadab shuti paipaj 
churimi, paipaj randi mandajurca. 

Roboam shuti runa mandajushcatami villajun 
(2 Crón. 12:1-16) 

21Judá llactataca, Salomonbaj churi Roboam shuti runami mandajurca. 
Roboam runaca, chuscu chunga shuj huatata charishpami, mandai callarirca. 
Paica, chunga canchis huatatami, Jerusalenbi mandajurca. Chai pueblotaca 
Mandaj Diosmi, tucui Israel aillu puramandaca, paipaj shutita chaipi 
churangapaj agllarca. Roboam runapaj mamaca, amonitapura Naama shutimi 
carca. 
22Judá llactapi causajcunaca, mandaj Diospaj ñaupajpimi nalita ruranajurca. 
Paicunaca, paicunapaj ñaupa taitacuna tucui juchata rurashcatapash, 
ashtahuan yali nalita rurashpami, ninanda fiñachirca. 
23Paicunapashmi, tucui loma jahuacunapi, fanga junda tucui quiru ucucunapi, 
Asera shuti huarmi diosman rijchaj rurashcalla dioscunata shayachinajurca. 
24Chai llactapica, jari purallata siririj sodomita nishca runacunapashmi tiarca. 
Israelcunapaj ñaupajmanda, Mandaj Dios llujchishpa cachashca gentecuna 
tucui millanayaicunata ruraj cashcashnallatami, paicunapash ruranajurca. 
25Roboam runaca, ña picha huatata mandajujpimi, Egipto llactata jatun 
mandaj Sisac shuti runaca, Jerusalenbi causajcunahuan macanajungapaj, 
vichai shamurca. 
26Shina shamushpami, Mandaj Diospaj huasimandapash, jatun mandajpaj 
huasimandapash, imalla ninan valishcacunata alichishcata llujchishpa, 
tucuillata aparca. Shinallata Salomón rurachishca, oro escudocunatapashmi 
tucuillata aparca. 

27Chai escudocunapaj randica, jatun mandaj Roboam runaca, bronce 
escudocunatami rurachirca. Chai escudocunataca, jatun mandaj mandana 
huasiman yaicuna pungupi cuidaj soldadocunata mandajcunamanmi curca. 
28Mandaj Diospaj huasiman jatun mandaj yaicujpica, cuidaj soldacuna 
shamushpami, chai escudocunata apashpa paihuan rinajun carca. Chai jipaca, 
cuidaj soldadocunapaj ucupimi, tigrashpa saquigrin carca. 
29Roboam runa ashtahuan imatalla rurashcacunapash, tucui imatalla 
rurashcapash, ¿nachu Judá llactata jatun mandajcuna, imashna causashcata 
villajuj libropi escribishca tiajun? 
30Roboam runaca, Jeroboam runahuanga tucui causaipimi macanajushpalla 
causanajurca. 
31Roboam huañushpa, paipaj ñaupa taitacunahuan tandanajujpica, paipaj 
ñaupa taitacunata pambashca ladopillatami Davidpaj pueblopi pambarca. 
Paipaj mamaca, amonitapura Naama shutimi carca. Paipaj randica, Abiam 
shuti paipaj churimi mandajurca. 

1 Reyes 15 

Abiam shuti runami mandajushca 
(2 Crón. 13:1-22) 

1Nabat shuti runapaj churi jatun mandaj Jeroboam shuti runaca, chunga pusaj 
huatata israelcunata ña mandajujpimi Abiam shuti runaca, Judá llactata 
mandai callarirca. 
2Paica, quimsa huatatami Jerusalenbi mandajurca. Paipaj mamaca, Abisalom 
shuti runapaj ushi Maaca shutimi carca. 
3Abiam shuti runaca, pai nara tiajpillata, paipaj taita tucui juchata rurashpa 
causashcashnallatami, paipash rurashpa causarca. Paipaj shungupash, paita 
Mandaj Taita Diospaj ñaupajpica, na paipaj taita Davidpaj shungushna ali 
carcachu. 

4Shina cajpipash paita Mandaj Taita Diosca, Davidta juyaimandami, lámpara 
rupajujtashna Jerusalenbi saquirca. Paipaj catica, paipaj churita mandachun 
churashpami, Jerusalendaca shinllichishpa catirca. 
5Davidca, imatapash aligutalla rurashpami, Mandaj Diospaj ñaupajpica 
causashca carca. Imatalla mandashcacunatapash tucuita cazushpami, paipaj 
tucui causaipi causajurca. Paica, heteopura Urías shuti runata 
llaquichishpallami, Taita Diostaca fiñachirca. 
6Roboam runaca, Jeroboam runahuanga paicunapaj tucui causaipimi 
macanajushpalla causanajurca. 
7Abiam shuti runa ashtahuan imatalla rurashcacunapash, tucui imatalla 
rurashcapash, ¿nachu Judá llactata jatun mandajcuna imashna causashcata 
villajuj libropi escribishca tiajun? Abiam runahuan, Jeroboam runahuanga 
macanajushpa catinajurcallami. 
8Abiam runa huañushpa paipaj ñaupa taitacunahuan tandanajujpica, Davidpaj 
pueblopimi pambarca. Paipaj randica, Asa shuti paipaj churimi mandajurca. 

Asa shuti runami mandajushca 
(2 Crón. 14:1-5; 15:16-19) 

9Jatun mandaj Jeroboam runa ña ishcai chunga huatata Israel llactata 
mandajujpimi, Asa shuti runaca, Judá llactata mandai callarirca. 
10Paica, chuscu chunga shuj huatatami, Jerusalenbi mandajurca. Paipaj 
mamaca, Abisalom shuti runapaj ushi Maaca shutimi carca. 
11Asa shuti runaca, paipaj ñaupa taita Davidshnallami, Mandaj Diospaj 
ñaupajpi aligutalla rurajurca. 
12Paica, jari purallata siririj sodomita nishcacunatapash, paipaj ñaupa 
taitacuna rurashca, yanga dioscunatapash, tucuillatami chai llactamandaca 
anchuchirca. 
13Shinallata Asera shuti huarmi diosta rurashcamandami, paipaj mama Maaca 
shuti huarmitapash, jatun mandaj canata quichurca. Asa shuti runaca, chai 

jahuapashmi, paipaj mamapaj yanga diosta faquishpa, Cedrón shuti huaicu 
yacu ladopi rupachirca. 
14Ashtahuangarin lomapi tiaj altarcunataca, na anchuchircachu. Shina 
cashpapash, Asa shuti runapaj shunguca tucui causaipimi, Mandaj Dioshuan 
ali carca. 
15Shinallata paipaj taitapash, paipash orota, culquita, ashtahuan shuj juyailla 
charishcacunata Diospajlla cachun carashcatapashmi, Mandaj Diospaj 
huasiman aparca. 

Asa shuti runahuan, Ben-adad shuti runahuanmi ari ninajushca 
(2 Crón. 16:1-10) 

16Asa shuti runahuan, Israel llactata jatun mandaj Baasa shuti runahuanga, 
paicunapaj tucui causaipimi macanajushpalla causanajurca. 
17Israelcunata jatun mandaj Baasa shuti runaca, Judá llactapi causajcunahuan 
macanajungapaj vichai rishpami, Ramá shuti pueblopi jatun pircata 
shayachirca. Judá llactata jatun mandaj Asa shuti runapajman pipash ama 
richun, paipajmandapash pipash ama yalichunmi chashna rurarca. 
18Chaimandami Asa shuti runaca, Mandaj Diospaj huasipipash, mandashpa 
tiajuna huasipipash, imalla ninan valishcacunata alichinapi quedashca 
culquita, orotaca tucuillata llujchirca. Chaicunatami, Siria llactata jatun 
mandaj Ben-adad runaman cuchun, paita servijcunaman cushpa cacharca. Ben-
adad runaca, Damasco pueblopimi causajurca. Paica, Tabrimón shuti runapaj 
churimi carca. Tabrimón shuti runaca, Hezión shuti runapaj churimi carca. Asa 
shuti runaca, paicunataca cashna nichunmi cacharca: 
19“Ñuca taitahuan, cambaj taitahuan ari ninajushcashnallata, ñucanchipash ari 
nipashun. Ricui, canmanmi cai culquitapash, orotapash cachamuni. Cunanga, 
Israel llactata jatun mandaj Baasa shuti runapajman rishpa, can ari 
nijushcataca yangapi churashpa saquilla. Chashna rurajpimi, ñucataca 
saquihuanga” nichunmi cacharca. 

20Ben-adad runaca, jatun mandaj Asa shuti runa mañashcata ari nishpami, 
Israel llacta pueblocunapi causajcunahuan macanajuchun, paipaj 
soldadocunata mandajcunata cacharca. Paicunami, Ijón, Dan, Abel-bet-Maaca 
shuti pueblocunatapash, Cineret shuti tucui llactatapash, Neftalí shuti tucui 
llactatapash mishashpa quichurca. 
21Chaita yachashpami Baasa shuti runaca, Ramá shuti pueblopi jatun pircata 
shayachijushcata saquishpa, Tirsa shuti pueblopi quedarca. 
22Chaimandami jatun mandaj Asa shuti runaca, Judá llactapi causajcunataca 
shujtallapash na saquishpa, tucuillata tandachirca. Paicunahuanmi Ramá shuti 
pueblopi, jatun pircata Baasa shuti runa rurachijushca rumicunata, caspicunata 
anchuchirca. Chaicunahuanga, jatun mandaj Asa shuti runaca, Benjamín 
llactapi tiajuj Geba shuti, Mizpa shuti pueblocunatami shayachirca. 

Asa shuti runa huañushcatami villajun 
(2 Crón. 16:11-14) 

23Asa shuti runa ashtahuan imatalla rurashcacunapash, tucui ushaita 
charishcapash, tucui imata rurashcapash, pueblocunata shayachishcapash, 
¿nachu Judá llactata jatun mandajcuna imashna causashcata villajuj libropi 
escribishca tiajun? Ashtahuangarin pai ña rucugu cashca punllacunapimi, 
chaqui nanai japirca. 
24Asa shuti runa huañushpa paipaj ñaupa taitacunahuan tandanajujpica, paipaj 
ñaupa taita Davidpaj pueblopimi pambarca. Paipaj randica, paipaj churi 
Josafat runami mandajurca. 

Nadab shuti runami mandajushca 

25Judá llactata jatun mandaj Asa shuti runaca, ishcai huatata ña mandajujpimi, 
Jeroboam runapaj churi Nadab shuti runaca, israelcunata mandai callarirca. 
Paica, ishcai huatatami Israel llactata mandajurca. 
26Paica, Mandaj Diospaj ñaupajpica, nalitami rurajurca. Paipash, paipaj taita 
juchacunata rurashpa, israelcunatapash juchata rurachishca ñandallatami 
catijurca. 

27Isacar aillupura Ahías runapaj churi Baasa shuti runami, Nadab shuti runata 
huañuchingapaj shujcunahuan pacalla parlarirca. Shina parlarishpami, 
filisteocunapaj Gibetón shuti pueblopi chugrichishpa huañuchirca. Nadab shuti 
runaca, tucuilla israelcunandimi, Gibetón shuti pueblota japingapaj, ña 
chaupipi churashca carca. 
28Nadab runataca, jatun mandaj Asa shuti runa ña quimsa huatata Judá llactata 
mandajujpimi, Baasa shuti runaca huañuchirca. Chashna huañuchishpami, 
Nadab runapaj randica paillata mandajurca. 
29Pai mandai callarishpaca, Jeroboam runapaj huasi ucu purataca, 
shujllatapash causajtaca na saquishpami, tucuillata tucuchingacaman 
huañuchirca. Jeroboam runapaj miraicunataca, Mandaj Diosta servij Ahías 
runaguhuan villachishcashnallatami chashna rurarca. Ahías runaca, Silo shuti 
pueblopimi causajurca. 
30Jeroboam runaca, pai juchacunata rurashpa, israelcunatapash chai 
juchatallata rurachishpa, israelcunata Mandaj Taita Diosta ninandapacha 
fiñachishcamandami chashna tucurca. 
31Nadab runa ashtahuan imatalla rurashcacunapash, tucui imatalla 
rurashcapash, ¿nachu Israel llactata jatun mandajcuna imashna causashcata 
villajuj libropi escribishca tucuilla tiajun? 
32Asa shuti runahuan, Israel llactata jatun mandaj Baasa shuti runahuanga, 
paicunapaj tucui causaipimi, macanajushpalla causanajurca. 

Baasa shuti runami mandajushca 

33Judá llactata jatun mandaj Asa shuti runaca, quimsa huatata ña 
mandajujpimi, Ahías shuti runapaj churi Baasa shuti runaca, tucui Israel 
llactata Tirsa shuti pueblopi mandai callarirca. Paica, ishcai chunga chuscu 
huatatami mandajurca. 
34Baasa shuti runaca, Mandaj Diospaj ñaupajpica, nalitami rurajurca. 
Jeroboam runa nalita rurashpa, israelcunatapash juchata rurachishca 
ñandallatami, paipash catijurca. 

1 Reyes 16 

1Mandaj Diosca, Baasa shuti runata llaquichinatami, Hanani shuti runapaj 
churi Jehú shuti runaman, cai shimicunata villarca: 
2“Candaca, ñutu alpamandashna jatarichishpami, ñuca agllashca israelcunata 
mandaj cachun churarcani. Ashtahuangarin canga, Jeroboam runashnallata 
nalita rurashpami, ñuca agllashca israelcunatapash juchata rurachishcangui. 
Can rurashca juchacunahuanmi ñucataca, ninandapacha fiñachihuangui. 
3Ricui, chaimandami Baasa shuti runapaj miraicunatapash, paipaj huasi ucu 
purapaj miraicunatapash, fichashpa shitanshna tucuchisha. Paipaj huasi ucu 
purataca, Nabat runapaj churi Jeroboam runapaj huasi ucu puratashnami 
tucuchisha. 
4Baasa shuti runapaj puracunamanda maijan cashpapash pueblopi huañujpica, 
alcucunami micunga. Paipaj puramandallata maijan cashpapash pambapi 
huañujpica, jahuata rij alasyu animalcunami micunga” nircami. 
5Baasa shuti runa ashtahuan imatalla rurashcacunapash, ashtahuan imatalla 
rurashcapash, ninan ushaita charishcapash, ¿nachu Israel llactata jatun 
mandajcuna imashna causashcata villajuj libropi tucuilla escribishca tiajun? 
6Baasa shuti runa huañushpa paipaj ñaupa taitacunahuan tandanajujpica, Tirsa 
shuti pueblopimi pambarca. Baasa shuti runa huañujpica, Ela shuti paipaj 
churimi, paipaj randi mandajurca. 
7Mandaj Diosca, pai ima nishcata villaj Hanani shuti runapaj churi Jehú shuti 
runaguhuanmi, Baasa shuti runatapash, paipaj huasi ucu puratapash 
llaquichinata villachirca. Mandaj Diospaj ñaupajpi Baasa shuti runa nalita 
rurashpa, paipaj maquihuambash nalitalla rurashpa Diosta fiñachishcamanda, 
Jeroboam runapaj huasi ucu puratashna tucuchingapajmi, chashna villachirca. 
Paicunata imamanda tucuchishcatapashmi villachirca. 

Ela shuti runapash, Zimri shuti runapashmi mandajushca 

8Judá llactata jatun mandaj Asa shuti runaca, ishcai chunga sucta huatata ña 
mandajujpimi, Baasa shuti runapaj churi Ela shuti runaca, Israel llactata Tirsa 
shuti pueblopi mandai callarirca. Paica, ishcai huatatami mandajurca. 
9Carretacunapi purij shuj chaupi soldadocunata mandaj Zimri shuti paita servij 
runami, huañuchingapaj shujcunahuan pacalla parlarirca. Ela shuti runaca, 
Tirsa shuti pueblopimi, Arsa shuti paipaj mayordomopaj huasipi ufiashpa, 
machashca tiajurca. 
10Chashna tiajujpimi Zimri shuti runaca, Ela shuti runata chugrichishpa 
huañuchishpaca, paipaj randi mandajurca. Judá llactata jatun mandaj Asa 
shuti runaca, ñami ishcai chunga canchis huatata mandajurca. 
11Mandangapaj tiarinapi Zimri shuti runa tiarishpa mandai callarishpaca, 
Baasa shuti runapaj tucuilla huasi ucu purataca, shujtallapash na saquishpami, 
paipaj huasi ucu puratapash, paipaj cumbacunatapash huañuchirca. 
12Zimri shuti runaca, chashnami Baasa shuti runapaj tucuilla huasi ucu 
purataca tucuchirca. Paica, Baasa shuti runata imashna llaquichinata Dios ima 
nishcata villaj Jehú shuti runaguhuan, Mandaj Dios villachishcashnallatami 
llaquichirca. 
13Baasa shuti runapash, paipaj churi Ela shuti runapash chai tucui juchacunata 
rurashpa, israelcunatapash chai juchatallata rurachishcamandami, chashna 
tucuchirca. Paicunapaj yanga dioscunata mañashpami, israelcunata Mandaj 
Taita Diostaca ninandapacha fiñachirca. 
14Ela shuti runa ashtahuan imatalla rurashcacunapash, tucui imatalla 
rurashcapash, ¿nachu Israel llactata jatun mandajcuna imashna causashcata 
villajuj libropi tucuilla escribishca tiajun? 
15Judá llactata jatun mandaj Asa shuti runaca, ishcai chunga canchis huatata 
ña mandajujpimi, Zimri shuti runaca mandai callarirca. Paica, canchis 
punllatallami Tirsa shuti pueblopi mandarca. Israelcunaca, filisteocunapaj 
llactapi tiaj Gibetón shuti pueblopi causajcunahuan macanajungapaj rishpami, 
carpacunata shayachishpa tianajurca. 

16Chai carpacunapi tianajuj israelcunami: “Zimri shuti runaca, shujcunahuan 
pacalla parlarishpami, jatun mandajtaca huañuchishca” nijta uyarca. 
Chaimandami tucuilla israelcunaca, chai macanajuna pambapillata, chai 
punllallata soldadocunata mandaj Omri shuti runata, paicunata jatun mandaj 
cachun churanajurca. 
17Omri shuti runaca, tucuilla israelcunandi Gibetón shuti pueblomanda vichai 
rishpami, Tirsa shuti pueblota japingapaj chaupipi churarca. 
18Ashtahuangarin Zimri shuti runaca, chai pueblota ña quichujta ricushpami, 
mandashpa tiajuna huasi ucuman yaicushpa, chai huasipi ninata japichishpa 
chaipi rupashpa huañurca. 
19Mandaj Diospaj ñaupajpi nalita rurashpa juchata rurashcamanda, shinallata 
Jeroboam runa juchata rurashpa, israelcunatapash juchata rurachishca 
ñandallata catishpa causashcamandami, chashna tucurca. 
20Zimri shuti runa ashtahuan imatalla rurashcapash, Ela shuti jatun mandajta 
huañuchingapaj shujcunahuan pacalla parlarijushcapash, ¿nachu Israel 
llactata jatun mandajcuna imashna causashcata villajuj libropi escribishca 
tucuilla tiajun? 

Omri shuti runami mandajushca 

21Israelcunaca ishcaipi chaupirishpami shicanyanajurca. Shuj chaupica, Ginat 
shuti runapaj churi Tibni shuti runatami, jatun mandaj cachun churashun 
ninajurca. Caishuj chaupica, Omri shuti runatami catinajurca. 
22Ashtahuangarin Omri shuti runata catij gentecunami, Ginat shuti runapaj 
churi Tibni shuti runata catijcunataca misharca. Tibni shuti runa huañujpimi, 
Omri shuti runa jatun mandaj tucurca. 
23Judá llactata jatun mandaj Asa shuti runaca, quimsa chunga shuj huatata ña 
mandajujpimi Omri shuti runaca, Israel llactata mandai callarirca. Paica, 
chunga ishcai huatatami mandajurca. Sucta huatataca, Tirsa shuti pueblopimi 
mandajurca. 

24Omri shuti runaca, Semer shuti runatami, Samaria urcuta shuj quintal chunga 
pusaj kilota pezaj culquipaj randirca. Chai urcupi shuj pueblota rurashpami, 
chai urcuta jatuj runapaj shutica, Semer shuti cashcamanda chai pueblotaca, 
Samaria shutita shutichirca. 
25Omri shuti runaca, Mandaj Diospaj ñaupajpica, nalita rurashpami causajurca. 
Paica, paipaj punda mandanajushca mandajcunatapash ashtahuan yali 
nalitami rurajurca. 
26Paica, Nabat shuti runapaj churi Jeroboam runa tucui nalita rurashpa, 
israelcunatapash juchata rurachishca chai juchatallatami rurashpa causarca. 
Paicunapaj yanga dioscunata mañashpami, israelcunata Mandaj Taita 
Diostaca, ninandapacha fiñachirca. 
27Omri shuti runa ashtahuan imatalla rurashcacunapash, tucui imatalla 
rurashcapash, pai ali shinlli runa cashcapash, ¿nachu Israel llactata jatun 
mandajcuna imashna causashcata villajuj libropi escribishca tucuilla tiajun? 
28Omri shuti runa runa huañushpa, paipaj ñaupa taitacunahuan 
tandanajujpica, Samaria pueblopimi pambarca. Paipaj randica, paipaj churi 
Acab shuti runami mandajurca. 

Acab shuti runami mandajushca 

29Judá llactata jatun mandaj Asa shuti runaca, quimsa chunga pusaj huatata 
ña mandajujpimi, Omri shuti runapaj churi Acab runaca, Israel llactata mandai 
callarirca. 
30Omri shuti runapaj churi Acab runaca, ishcai chunga ishcai huatatami, 
Samaria pueblopi mandajurca. Omri shuti runapaj churi Acab runaca, Mandaj 
Diospaj ñaupajpica, paipaj punda mandanajushca tucui mandajcunata 
ashtahuan yali nalitami rurajurca. 
31Paica, Nabat runapaj churi Jeroboam runashnallata juchacunata 
rurashpapash, ima juchatapash na ruranichu yajurcami. Paica, Sidón llactata 
jatun mandaj Et-baal shuti runapaj ushi Jezabelhuanmi cazararca. Chashna 

cazarashpami, Baal shuti diosta ninanda alicachishpa, servishpa causangapaj 
rirca. 
32Paica, Baal shuti diosman Samaria pueblopi rurachishca huasipimi, Baal shuti 
chai diosmanllata shuj altartapash rurachirca. 
33Acab runaca, Asera shuti huarmi diosman rijchajtapashmi rurachirca. 
Chashnami Acab runaca, Israel llactata paipaj punda mandanajushca tucui 
mandajcunatapash yali ashtahuan nalita rurashpa, israelcunata Mandaj 
Diostaca ninandapacha fiñachirca. 
34Acab runa mandajui huatacunapica, Bet-el shuti pueblopi causajuj Hiel shuti 
runami, Jericó pueblota cutin alichirca. Chai pueblo muyundipi jatun pircata 
shayachingapaj callari rumita churajpica, Abiram shuti paipaj punda churipaj 
causaitami quichurca. Chai pircapi punguta shayachijpica, Segub shuti cati 
churipaj causaitami quichurca. Nun shuti runapaj churi Josuehuan, Mandaj 
Dios villachishcashnallatami, chashna tucurca. 

1 Reyes 17 

Na tamiangachu nishpami, Eliasca villashca 

1Eliasca, Galaad llactapi causajpura Tisbe shuti pueblomandami carca. Paimi, 
Acab runataca cashna nirca: “Israelcunata Mandaj Taita Diosca 
causajumbachami. Ñucaca, paipaj ñaupajpimi cani. Cai huatacunapica, na 
tamiangachu, jamzi paramullapash na urmangachu. Ashtahuangarin ñuca 
mandajpillami tamianga” nircami. 
2Chai jipami Mandaj Diosca, cai shimicunata cashna nishpa, Eliasman villarca: 
3“Caimanda anchurishpa, indi llujshimuj ladoman tigrashpa, Jordán yacu 
chimba purapi tiajuj Querit shuti jatun larca yacu ladopi pacajugri. 
4Chai jatun larca yacutami ufiangui. Shinallata cuervo nishca alasyu 
animalcunatami, chaipi micunata canman carachun mandarcani” nircami. 

5Shina nijpimi Eliasca, Mandaj Dios mandashcashnallata cazushpa, Jordán 
yacu chimba purapi tiaj Querit shuti huaicu yacu ladoman rishpa, chaipi 
causagrirca. 
6Chai cuervo nishca animalcunaca, tutamandapash tandata aichata, chishipash 
tandata aichatallatami apamun carca. Yacutapash, chai jatun larcamandami 
ufian carca. 
7Ña tauca punllacuna yalishca jipami, chai llactapica na tamiajpi, chai jatun 
larca yacupash chaquirca. 

Eliasmandapash, Sarepta pueblopi causaj sapalla huarmimandapashmi villajun 

8Chai jipami Mandaj Diosca, cai shimicunata cashna nishpa Eliasman villarca: 
9“Jatari, Sidón shuti llactapi tiaj Sarepta shuti puebloman rishpa, chaipi 
causagri. Ricui, chaipi causajuj shuj sapalla mamagutami, canman micunata 
carashpa charichun mandarcani” nircami. 
10Shina nijpimi, paica jatarishpa, Sarepta shuti puebloman rirca. Chai pueblo 
punguman chayashpaca, yamdata tandachijuj shuj sapalla mamagutami 
ricurca. Eliasca, chai mamaguta cayashpami: —Ñuca ufiangapaj asha yacuguta 
jarrapi apamushpa carahuai— nirca. 
11Chai huarmica, yacuta apamungapaj ña rijujpimi, Eliasca cutin cayashpa: —
Asha tandagutapash apamupangui— nirca. 
12Shina nijpimi chai huarmica, cashna nishpa tigrachirca: —Canda Mandaj 
Taita Diosca causajumbachami. Cusashca tandataca na charinichu, maqui 
jundashna jacugutallami mangapi charini. Aceitetapash, ashagutallami uchilla 
mangapi charini. Cunanga, tandata rurashpa ñucahuan, ñuca churihuan 
micungapajmi, cai ishcailla yamdatapash tandachijurcani. Chaita micushpaca, 
huañushunllami— nircami. 
13Shina nijpimi Eliasca, cashna nirca: —Ama manllaichu. Can imashna 
nishcashnallata rurangapaj rilla. Shina cajpipash chai jacutaca, shuj uchilla 

tortillata rurashpa tulpapi cusashpa, ñucamanra apamugripailla. Chai jipaca 
canmambash, cambaj churimambash ruranguilla. 
14Israelcunata Mandaj Taita Diosmi, cashna nin: ‘Mandaj Dios ñuca tamiachina 
punllacamanmi, chai mangapi jacupash, uchilla mangapi aceitepash na 
tucuringa’ ninmi— nircami. 
15Shina nijpimi chai mamaguca, Elías imashna nishcashnalla rurangapaj rirca. 
Chashna rurashpami Eliaspash, chai sapalla mamagupash, paipaj huasi ucu 
purapash, tauca punllacunata micushpa causanajurca. 
16Elías runahuan Mandaj Dios villachishcashnallatami, chai mangamanda 
jacupash, uchilla mangamanda aceitepash na tucurirca. 
17Chashna rurashca jipami, cashna tucurca: Chai huasimanda huarmipaj 
churimi, ung:ui japijpi huañunalla sirijurca. Chashna sirijushpami, ashtahuan 
anllayashpa samai tucurijpi huañurca. 
18Chaimandami chai huarmica, Eliasta cashna nirca: —Taita Diospaj runagu, 
candaca, ¿ima nalitata rurashcaniyari? ¿Ñuca juchacunata yarichishpa, ñuca 
churita huañuchingapajchu ñucapajman shamurcangui?— nircami. 
19Shina nijpimi, Eliasca: —Cambaj churita caiman apamui— nirca. Shina nijpi 
chai huahuata apamujpimi Eliasca, chai huarmipaj rigramanda japishpa, pai 
causajuj ucuman aparca. Chai ucuman apashpami, pai puñuj camapi sirichirca. 
20Chaipi sirichishpami Eliasca, Mandaj Diosta caparishpa mañashpa cashna 
nirca: “Ñucata Mandaj Taita Dioslla, ¿ñucata mingachishpa charijuj cai sapalla 
mamagutapashchu, cai huahuapaj causaita quichushpa llaquichingui?” 
nircami. 
21Eliasca, chai huahuapaj jahuapi quimsa viajecaman siririshpami, Mandaj 
Diostaca: “Ñucata Mandaj Taita Dioslla, cai huahuapaj almata paipajman 
tigrachipai nipanimi” nishpa, caparishpa mañarca. 
22Elías mañajujta Mandaj Dios uyashpami, chai huahuapaj almata tigrachijpi, 
chai huahuaca cutin causarirca. 

23Eliasca, pai causajuj ucumanda huahuata marcashpa apamushpami: —Ricui, 
cambaj churica causarircami— nishpa, chai huahuapaj mamaman curca. 
24Chaimandami chai huarmica, Eliastaca cashna nirca: —Taita Diospaj runagu 
cajtaca, cunanmi yachani. Mandaj Diospacha paipaj shimita villachun 
mandajpi, na llullashpa villajushcatapashmi yachani— nircami. 

1 Reyes 18 

Acab shuti runata ricungapajmi, Eliasca tigrashca 

1Tauca punllacuna yalishpa ña quimsa huata tucujpimi Mandaj Diosca, 
Eliasman cai shimicunata cashna nirca: “Acab shuti runapaj ñaupajpi 
ricuringapaj ri. Ñucami, cai pachapi tamiachisha” nircami. 
2Shina nijpimi Eliasca, Acab runapaj ñaupajpi ricuringapaj rirca. Samaria 
pueblopica, jatun yarjaimi tiarca. 
3Chaimandami Acab runaca, Abdías shuti paipaj mayordomota cayashca carca. 
Abdías runaca, Mandaj Diosta ninanda manllaj runami carca. 
4Jezabel huarmi mandajpimi, Mandaj Dios ima nishcata villajcunata 
tucuchinajurca. Chaimandami Abdías runaca, chai villajcunataca patsaj 
runacunata apashpa pacarca. Paicunataca, picha chungataca shuj jatun 
utujupi, shuj picha chungataca caishuj jatun utujupimi pacarca. Chaipimi 
tandata, yacuta carashpa charirca. 
5Chai Abdías runatami, Acab runaca cashna nirca: —Ima animalcunapash illaj 
ama quedangapaca, cai llactapi tiaj tucui pugyucunaman, tucui huaicu 
yacucunaman ri. Chaicunapi jihuata tarishpaca caballocunata, mulacunata 
causajta chari usharingapashchari— nircami. 
6Chai jipami, chai llactata maitalla muyugrinatapash, paipura chaupirirca. 
Acab runaca caishuj lado ñanda, Abdías runaca shuj ladotami pailla rijurca. 
7Chai ñanda rijushpallatami Abdías runaca, Elías runahuan tuparirca. Shina 
tuparishpaca, Elías cajta rijsishpami Abdías runaca, urai cumurishpa 
cungurishpaca: —Canga, ¿nachu ñucata mandaj Elías capangui?— nirca. 

8Shina nijpimi, Eliasca: —Ari, ñucami cani: ‘Eliasca caipimi’ nishpa, canda 
mandajman villagri— nirca. 
9Shina nijpimi Abdías runaca, cashna nirca: —Canda servij ñucata 
huañuchijuchun, Acab runapaj maquipi churangapaca, ¿ima juchatata 
rurapashcaniyari? 
10Canda Mandaj Taita Diosca causajumbachami. Tucui llactacunaman, tucui 
mandajcunapajmanmi ñucata mandaj Acab runaca, canda mascachun 
cacharca. Tucui paicunami: ‘Eliasca na caipichu’ ninajurca. Shina nijpimi, chai 
mandajcunatapash, chai llactacunapi causajcunatapash canda na ricushcata 
juramentuchirca. 
11¿Chashna cajpitachu cunanga: ‘Eliasca caipimi nishpa, cambaj amoman 
villagri’ nihuangui? 
12Ñuca rishca jipaca, cashnami tucunga: Mandaj Diospaj Espiritumi, candaca 
ñuca na yachai ushanallaman apanga. Chashna apashca cajpi, Acab runaman 
ñuca villagrijpi, canda na caipi tuparij shamushpaca, ñucatami huañuchinga. 
Canda servij ñucaca, huambramandapachami Mandaj Diosta manllashpa 
causani. 
13Mandaj Dios ima nishcata villajcunata, Jezabel huarmi huañuchijujpi, ñuca 
imatalla rurashcataca, ¿nachu ñucata mandajman imatallapash villaparca? 
Mandaj Dios ima nishcata villajcunataca, picha chungataca shuj jatun utujupi, 
caishuj picha chungataca caishuj jatun utujupimi pacarcani. Chashna 
pacashpami tandata, yacuta carashpa charircani. 
14¿Ñucata pai huañuchijuchun munashpachu, cunanga: ‘Eliasca caipimi 
nishpa, canda mandajman villagri’ nihuangui?— nircami. 
15Shina nijpimi Eliasca, cashna nirca: —Tucuita Mandaj Diosca 
causajumbachami. Paipaj ñaupajpimi cani. Cunanga, Acab runapaj ñaupajpi 
ricurishallami— nirca. 

16Shina nijpimi Abdías runaca, Acab runahuan tuparingapaj rishpa, Eliasta 
tuparishcata villarca. Shina villajpimi Acab runaca, Elías runahuan 
tuparingapaj shamurca. 
17Acab runaca, Eliasta ña ricushpami: —¿Canllu israelcunata pandachij 
cangui?— nirca. 
18Shina nijpimi Eliasca, cashna nirca: —Israelcunataca, na ñuca 
pandachircanichu. Ashtahuangarin canhuan, cambaj taitapaj huasi ucu 
purahuanmi, Mandaj Dios mandashcacunata saquishpa, Baal shuti 
dioscunatara catishpa pandachinguichi. 
19Cunanga, tucui israelcunata Carmelo shuti urcupi tandanajuchun cachai. 
Shinallata Baal shuti diosmanda villaj chuscu patsaj picha chunga 
runacunatapash, Asera shuti huarmi diosmanda villaj chuscu chunga 
runacunatapash tandanajuchun cachangui. Paicunamanga, Jezabel shuti 
huarmimi micunata carashpa charin— nircami. 

Eliasmandapash, Baal shuti diosmanda villajcunamandapashmi villajun 

20Acab runaca, tucui israelcunata cayachishpami villajcunataca, Carmelo shuti 
urcupi tandachirca. 
21Chai tucuilla gentecunapaj ladoman Elías quimirishpami, cashna nirca: —
¿Ima horascamanda cangunaca, cashna ishcai yuyaihuan causagringuichi? 
Mandaj Dios, Taita Dios cajpica, paita catichi. Ashtahuangarin Baal shuti dios, 
Taita Dios cajpica, paita catishpa richilla— nircami. Shina nijpica gentecunaca, 
nimatallapash na nircachu. 
22Eliasca, gentecunataca cutinmi cashna nirca: —Mandaj Dios ima nishcata 
villaj runaca, ñucallami puchushcani. Ashtahuangarin Baal shuti diosmanda 
villajcunaca, chuscu patsaj picha chunga runacunami tian. 
23Shina cashcamanda ishcai huagrata cuhuaichi. Chaitaca, chai villaj runacuna 
agllashpa, shujta japichun. Chai agllashcataca huañuchishpa, asha asha 
fitishpa yamda jahuapi churachun. Ashtahuangarin chai yamda ucupica, ninata 

ama churachun. Shinallata caishuj huagrataca, ñucami alichisha. Ñucapash 
yamda ucupica, ima ninatapash na churashachu. 
24Chai jipaca cangunapash, cangunapaj dioscunapaj shutipi mañaichilla. 
Ñucapash, Mandaj Diospaj shutipimi mañasha. Mañajujta uyashpa, maijan 
Dios cashpapash ninata cachamushpaca, chaimi Taita Diospacha canga— 
nircami. Shina nijpimi, tucuilla gentecuna: —Alitapachamari ningui— 
ninajurca. 
25Shina nijpimi Eliasca, Baal shuti diosmanda villajcunataca cashna nirca: —
Canguna ashtaca cashcamandaca, cangunara shuj huagrata agllashpa pundaca 
alichishpa churaichi. Chai jipaca, cangunapaj dioscunapaj shutipi mañaichi. 
Ashtahuangarin yamda ucupica, ninata na churanachu canguichi— nircami. 
26Shina nijpimi, chai villaj runacunaca, paicunaman cushca huagrata japishpa 
huañuchirca. Chashna huañuchishpa alichishpami, tutamandata callarishpaca, 
chaupi punllacaman: “¡Baal, ñucanchi mañajujta tigrachihuayari!” nishpa, Baal 
shuti diospaj shutipi mañanajurca. Ashtahuangarin parlajllapash, maijan 
tigrachijllapash na uyarircachu. Paicunaca, paicunallata rurashca altar 
ladopimi fahuashpa muyunajurca. 
27Ña chaupi punlla tucujpimi, cashna tucurca: Eliasca, paicunata asishpa 
ricushpami, cashna nirca: —Paica diosmari, shinllita caparichilla. Paica, 
imatapashmi aliguta yarijunga, na cashpaca imatapashmi rurajunga. Na 
cashpaca maimambashmi rishcanga, na cashpaca puñujungami, rijchachinami 
canga— nircami. 
28Shina nijpimi paicunaca, ashtahuan shinllita caparinajurca. Paicuna imashna 
ruranata yachan cashcashnallatami cuchillocunahuan, uchilla lanzacunahuan 
chugririshpa yahuarsapa tucunajurca. 
29Ña chaupi punlla yalishcapipash paicunaca, Diosman animalta carashpa 
huañuchina horascamanmi, loco tucushcashna caparinajurca. Chashna 
caparinajujpipash, pipash na parlarcachu, pipash na uyashpa tigrachircachu. 

30Chaimandami Eliasca, tucui gentecunataca: —Ñuca ladoman 
quimirimuichi— nirca. Shina nijpimi, tucui gentecuna quimirinajurca. 
Chaipimi Eliasca, Mandaj Diospaj altarta urmachishcata alichirca. 
31Eliasca, Jacobopaj churicuna chunga ishcai aillucuna cashcashnallatami, 
chunga ishcai rumicunata japirca. Mandaj Diosca, Jacobotaca: “Cambaj 
shutica, Israelmi canga” nishcami carca. 
32Chai rumicunahuanmi, Mandaj Diospaj shutipi shuj altarta rurarca. Chai 
jipami, chai altar muyundipi uchilla larcata rurarca. Chaipica, ishcai taza 
granota medishpa churai valimi carca. 
33Chai jipaca, altar jahuapi yamdata churashpami, huagrata huañuchishpa 
asha asha fitishpa, yamda jahuapi churarca. 
34Chai jipami, cashna nirca: —Chuscu fundupi yacuta jundachichi. Chaitaca, 
Diosman cushpa tucuilla rupachina aicha jahuapipash, yamda jahuapipash 
talichi— nijpimi, chashna talinajurca. Chai jipapash: —Cutin shujtapash 
talichilla— nijpimi, cutimbash talinajurca. Chashna talijpipash: —Cutimbash 
talichilla— nijpimi, caihuanga ña quimsacaman talinajurca. 
35Chashna talijpica, altar muyundita yacu jicharishpami, chai muyundi 
larcapipash yacu jundarca. 
36Diosman animalta cushpa tucuillata rupachina horas ña chayajpimi, Dios ima 
nishcata villaj Eliasca, altarman quimirishpa cashna nishpa mañarca: 
“Abraham, Isaac, Israel shuti taitacunata Mandaj Taita Dioslla, Israel llactapica 
canlla Taita Dios cajta cunanga ricuchipairi. Shinallata ñucapash canda servij 
cajta, can mandajpi tucui caicunatapash rurajushcata ricuchipairi. 
37Mandaj Dioslla, ñuca mañajujta uyashpa tigrachihuayari, tigrachihuayari. 
Chashna tigrachijpimi, can Mandaj Diostaca, Taita Diospacha cajta yachanga. 
Paicunapaj yuyaitapash, canllata cambajman tigrachij cajtapashmi yachanga” 
nishpami mañarca. 



1124 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

38Chashna mañajpimi, Mandaj Dios cachamujpi nina urai shamushpa, Diosman 
carashpa tucuilla rupachina aichatapash, yamdatapash, rumitapash, 
alpatapash rupachirca. Shinallata uchilla larcapi jundashca yacutapashmi 
chaquichirca. 
39Chaita tucui gentecuna ricushpami cungurishpa: “¡Mandaj Diosmari, Taita 
Diospacha. Mandaj Diosmari, Taita Diospacha!” ninajurca. 
40Chaimandami Eliasca, cashna nirca: —Baal shuti diosmanda villajcunaca, 
shujllapash ama pacajushpa richun, tucuillata japichi— nircami. Shina nijpimi, 
tucuillata japinajurca. Shina japijpimi Eliasca, Cisón shuti huaicu yacuman 
apashpa, chai villaj runacunataca cungata muchushpa huañuchirca. 

Eliasca tamiachunmi mañashca 

41Chai jipami Eliasca, Acab runataca cashna nirca: —Micushpa, ufiashpa 
tiajungapaj vichai rilla. Ñamari ninan tamia uyarimujun— nircami. 
42Shina nijpimi Acab runaca, micushpa ufiashpa tianajungapaj vichai rirca. 
Eliasca, Carmelo shuti urcu jahuamanmi vichai rirca. Chaipimi Eliasca alpapi 
cungurishpa, paipaj ñavitapash cunguri chaupipi churashpa tiajurca. 
43Chaipimi, paita servij runataca: —Cunanga, vichai rishpa mama cuchata 
ricugri— nirca. Shina nijpi, pai vichai rishpa ricushpami: —Imapash na 
ricurinllu— nirca. Shina nijpimi, Eliasca: —Canchiscaman tigrashpa ricugri— 
nirca. 
44Shina nijpi, ña canchiscaman ricungapaj rishpami, cashna nirca: —Shuj 
runapaj maqui tablashnalla asha fuyutami, mama chuchamanda vichai 
jatarijujta ricuni— nircami. Shina nijpimi Eliasca, chai runataca cashna nirca: 
—‘Ama tamia japichun, caballocunapi carretata huatashpa ucha urai rilla’ 
ninmi nishpa, Acab runaman villagri— nircami. 
45Chashna villajpi ña alichirinajujpimi, cashna tucurca: Huairahuan fuyu 
shamushpami, jahua pacha yanayashpa ninandapacha tamiarca. Chaimandami 
Acab runaca, carretapi vitsiashpa Jezreel shuti puebloman shamurca. 



1125 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

46Ashtahuangarin Eliasca, Mandaj Dios paipaj maquihuan pushajpimi, pai ali 
chumbilirishpaca, Acab runata mishashpa, Jezreel shuti puebloman chayajta 
calparca. 

1 Reyes 19 

Eliasca, Horeb shuti urcupimi pacajungapaj rishca 

1Acab shuti runaca, Elías tucui imatalla rurashcatapash, chai villaj runacunata 
imashna espadahuan tucuillata huañuchishcatapashmi, Jezabel shuti 
huarmiman villarca. 
2Shina villajpimi Jezabel huarmica, Eliasta cashna nichun shuj villajta 
cacharca: “Chai villajcunata huañuchishcashnallata, candapash caya cai 
horascaman na huañuchijpica, ñucatapash dioscunaca ninandapacha 
llaquichihuachun” nichunmi cacharca. 
3Chashna villajpimi Eliasca, llaqui japinata yachashpa, ama huañuchi 
tucungapaj, Judá llactapi tiajuj Beerseba shuti puebloman shamurca. Chai 
pueblopimi, paita servij runataca saquirca. 
4Paica, jichushca pambata tucui punlla rishpami, enebro nishca yura ladoman 
chayamushpa, chai yura ucupi tiarirca. Chaipi tiajushpami, paica huañungapaj 
munashpa, cashna nijurca: “Mandaj Dioslla, caicamanllami causangapaj 
munani. Ñuca causaita quichuhuailla. Ñucaca, ñuca ñaupa taitacunata yali 
ashtahuan alipash na canichu” nijurcami. 
5Eliasca, enebro nishca yura ucupi siririshpami, puñushpa quedarca. Shina 
puñujujpimi, shuj ángel paita tacarishpaca: “Jatarishpa micui” nirca. 
6Shina nijpi Elías ñapash ricushpami, paipaj uma ladopica, tulpapi cusashca 
shuj tortilla, shinallata shuj uchilla mangapi yacu tiajujta ricurca. Chaita 
micushpa ufiashpami, paica cutin puñungapaj siririrca. 
7Chashna puñujujpimi, Mandaj Diospaj ángel cutin tigramushpa tacarishpaca: 
“Jatarishpa micui. Can rina ñanga, ashtaca tianrami” nirca. 



1126 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

8Shina nijpimi jatarishpa micurca, yacutapash ufiarca. Chai micunata 
micushpa, ña shinlli tucushpami, chuscu chunga punlla, chuscu chunga tutata, 
Taita Diospaj Horeb shuti urcuman chaquilla rijurca. 
9Ña chaipi cashpami paica, shuj jatun utujuman yaicushpa, tutaca chaipi 
pacarirca. Chaipimi Mandaj Diosca, Eliasta cai shimicunata nirca: “Elías, 
¿imatata caipica rurajungui?” nircami. 
10Shina nijpimi paica, cashna nirca: “Ñucaca, Mandaj Diosta ninandapacha 
juyaimandami, ninanda llaquirini. Israelcunaca, canhuan ari ninajushcatapash, 
cambaj altarcunatapash shitashpami saquishca. Canmanda villajcunatapashmi, 
espadahuan huañuchishca. Chai villaj puramandaca, ñucallami puchushcani. 
Shinallata ñucatapashmi huañuchingapaj mascanajun” nircami. 
11Shina nijpimi Diosca, cashna nirca: “Canllaman llujshishpa cai urcupillata, 
Mandaj Dios ñuca ñaupajpi shayari” nircami. Mandaj Dios chai ladota 
yalijujpica, jatun, ninan shinllipacha huairami ñapash shamurca. Chai 
huairami, Mandaj Diospaj ñaupajpica lomacunatapash t'unirca, jaca 
rumicunatapash faquirca. Ashtahuangarin Mandaj Diosca, na chai huairapichu 
carca. Chai huairapaj jipaca, alpa mamami chujchurca. Ashtahuangarin 
Mandaj Diosca, chai alpa mama chujchuipipash na carcachu. 
12Alpa mama chujchushca jipaca, ninami ricurirca. Ashtahuangarin Mandaj 
Diosca, chai ninapipash na carcachu. Ninapaj jipaca, alillaguta huaira 
huacajujmi uyarirca. 
13Chaita Elías uyashpami, pai jahualla churajushcahuan ñavita quilparishpa, 
canllaman llujshishpa chai jatun utuju pungupi shayarirca. Elías chaipi 
shayajujpimi: “Elías, ¿imatata caipica rurajungui?” nishpa, ñapash rimaj 
uyarirca. 
14Chashna nijta uyashpami, paica cashna nirca: “Ñucaca, Mandaj Diosta 
ninandapacha juyaimandami, ninanda llaquirini. Israelcunaca, canhuan ari 
ninajushcatapash, cambaj altartapash shitashpami saquishca. Canmanda 
villajcunatapashmi, espadahuan huañuchishca. Chai villaj puramandaca, 

ñucallami puchushcani. Shinallata ñucatapashmi huañuchingapaj mascajun” 
nircami. 
15Shina nijpimi Mandaj Diosca, cashna nirca: “Damasco pueblo ladolla 
jichushca pamba ñanda shamushcatallata tigrashpa rilla. Chaiman 
chayashpaca Hazael shuti runataca, Siria llactata jatun mandaj cachun, aceiteta 
talishpa javingui. 
16Nimsi shuti runapaj churi Jehú shuti runataca, Israel llactata jatun mandaj 
cachun, aceiteta talishpa javingui. Shinallata Abel-mehola shuti pueblopi 
causajuj Safat shuti runapaj churi Eliseotaca, cambaj randi ñuca ima nishcata 
villaj cachun, aceiteta talishpa javingui. 
17Chashna rurajpimi, Hazael runapaj espadahuan huañuchi tucunamanda 
pacajushpa rijtaca, Jehú shuti runa huañuchinga. Jehú shuti runapaj 
espadahuan huañuchi tucunamanda pacajushpa rijtaca, Eliseomi huañuchinga. 
18Ñucami, Israel puramandaca Baal shuti diosta na cungurijcunata, chai diosta 
paicunapaj shimihuambash na muchajcunata, canchis huaranga runacunata 
saquigrini” nircami. 

Eliseo runatami, Diosca cayashca 

19Chaimanda ña rishpami Eliasca, Safat shuti runapaj churi Eliseotaca, chunga 
ishcai yuntacunahuan yapushpa, paica huashata catijujta tuparigrirca. Eliasca, 
Eliseopaj ñaupajta yalijushpami pai jahualla churajunata, Eliseopaj jahuapi 
shitarca. 
20Chashna rurajpimi Eliseoca, yapujushca huagracunata saquishpa, Eliaspaj 
ladoman calpashpa shamushpaca, cashna nirca: —Ñuca taitata, ñuca mamata 
muchashpa cayacaman nishpa tigramugringapaj saquihuai. Chai jipaca, canda 
catishpa rishallami— nircami. Shina nijpimi Eliasca, cashna nirca: —Shina 
cashpaca tigramungapaj rilla. Imata ñuca rurashcatapash yaringui— nircami. 
21Shina nijpi Eliseo rishpaca, ishcai huagracunata japishpami huañuchirca. 
Shinallata yapuna arado caspicunata yamdata rurashpami, aichata cusashpa 

gentecuna micuchun cararca. Chai jipaca, Eliseoca jatarishpa, Eliasta catishpa 
rishpami paita servijurca. 

1 Reyes 20 

Acab shuti runami, siriocunata mishashca 

1Siria llactata jatun mandaj Ben-adad shuti runaca, tucuilla paipaj 
soldadocunata tandachishpami, quimsa chunga ishcai jatun mandajcunatapash 
paicunapaj caballocunandi, carretacunandi tandachirca. Chai jipami, Samaria 
puebloman vichai rishpa, chai pueblota muyundi chaupipi churashpa, chaipi 
causajcunahuan macanajurca. 
2Ben-adad runaca, Israel llactata jatun mandaj Acab runa causajuj 
pueblomanmi, cashna nichun villajcunata cacharca: 
3“Ben-adad runaca, cashnami nin: ‘Cambaj culquipash, oropash ñucapajmi. 
Cambaj huarmicunapash, juyailla cambaj churicunapash ñucapajmi’ ninmi” 
nichunmi cacharca. 
4Shina nijpimi, Israel llactata jatun mandajca, cashna nishpa tigrachirca: “Can 
jatun mandaj ñuca amo nishcashnallata ñucapash, ñuca imalla 
charishcacunapash cambajmi canchi” nircami. 
5Chai villaj runacunaca, Acab runapajman cutin tigramushpami cashna 
ninajurca: “Ben-adad runaca, cashnami nirca: ‘Cambaj culquitapash, 
orotapash, cambaj huarmicunatapash, churicunatapash ñucaman cuhuai 
nichunga, ñami cacharcani. 
6Ashtahuangarin shinallata caya cai horasllatami, ñucata servijcunata 
cambajman cachamusha. Paicunami cambaj huasipi, canda servijcunapaj 
huasicunapi imalla tiashcacunata ricungapaj yaicunga. Paicunaca, tucui ima 
juyaillagucunata can charishcatami apamunajunga’ nircami” ninajurcami. 
7Shina nijpimi, Israel llactata jatun mandajca, chai llactata mandaj rucucunata 
cayashpa, cashna nirca: —Ricuichi cunanga, cai runaca ñucata 
llaquichinatallami mascajun. Chaitaca, cangunallata ali ricuichi. Ñuca 

huarmicunata, ñuca churicunata, ñuca charishca culquita, orota cuchun 
nishpami, ñucapajman cachamushca. Chaitaca cushallami nircanimi— nirca. 
8Shina nijpimi tucui mandaj rucucunapash, tucui gentecunapash cashna 
ninajurca: —Paitaca ama cazuichu. Pai imatalla mañashcatapash, ama 
cunguichu— ninajurcami. 
9Shina nijpimi Acab shuti runaca, Ben-adad shuti runapaj randi parlajcunaman 
cashna nishpa tigrachirca: —Ñuca amo jatun mandajtaca, cashna nigrichi: 
‘Canda servij ñucata punda mandashcataca ari nircanimi. Shina cajpipash 
cunan cai jipa mandashcataca, na rurashachu’ ninmi nigrichi— nircami. Shina 
nijpimi, jatun mandajpaj randi villajcunaca villanajurca. 
10Chaimandami Ben-adad runaca, Acab runaman cashna nichun cutin 
cacharca: “Cai Samaria puebloca, ñucata catimuj cai tucui soldadocunapaca 
maqui junda, maqui junda alpata apashpa ringapajllapash na pactangachu. Na 
chashna rurajpica, dioscunapash ninandapacha llaquichihuachun” nichunmi 
cacharca. 
11Shina nijpimi Israel llactata jatun mandajca, cashna nishpa tigrachirca: 
“Chairapash macanajuiman llujshijushpata, ña macanajuita mishashcashnaca, 
ama jariyajuichu ninmi nigrichi” nishpami cacharca. 
12Ben-adad runaca, chaishuj jatun mandajcunahuan carpacunapi, ufiashpa 
tiajushpami, paiman chai shimicunata villajpi yacharca. Chaita yachashpami, 
paita servijcunataca: “Macanajuiman ringapaj alichirichi” nishpa mandarca. 
Shina mandajpimi paicunaca, Samaria llactapi causajcunahuan 
macanajugringapaj alichirinajurca. 
13Shina cajpimi, Dios ima nishcata villaj shuj runaguca, Israel llactata jatun 
mandaj Acab runapajman shamushpa, cashna nirca: —Mandaj Diosca, 
cashnami nin: ‘¿Chai tucui tandanajushca gentecunata ricurcanguichu? Ricui 
ñucataca, Mandaj Dios cajta can rijsichunmi, cunanga paicunataca cambaj 
maquipi churagrini’ ninmi— nircami. 

14Shina villajpimi Acab runaca, cashna tapurca: —¿Paicunataca, pihuanshi 
ñuca maquipi japichinga?— nijpimi chai villaj runaca, cashna nirca: —
‘Llactacunata mandajcunata servijcunahuanmi, cambaj maquipi churagrini’ 
ninmi Mandaj Diosca— nircami. Shina nijpimi, Acab runaca: —¿Maijanshi 
macanajuitaca callaringa?— nishpa tapujpi, chai villaj runaca: —Canmi 
callarina cangui— nirca. 
15Shina nijpimi Acab runaca, llactacunata mandajcunapaj servijcuna 
alichirishcata ricushpa yalirca. Paicunaca, ishcai patsaj quimsa chunga ishcai 
servijcunami carca. Chai jipami, tucuilla shuj gentecunatapash, tucui 
israelcunatapash alichirishcata ricushpa yalirca. Paicunaca, canchis huaranga 
runacunami carca. 
16Chaupi punllami paicunaca, macanajuiman llujshirca. Ben-adad runaca, 
paita ayudangapaj shamushca quimsa chunga ishcai jatun mandajcunahuanmi, 
carpacunapi ufiashpa machajurca. 
17Chai macanajuipica, llactacunata mandajcunapaj servijcunarami, punda 
llujshinajurca. Ben-adad runa chapachun cachashcacuna chaita ricushpami: 
“Samaria pueblomanda runacuna llujshimushcami” nishpa villanajurca. 
18Chaita villajpimi Ben-adad runaca, cashna nirca: “Casilla ali causaita 
mascashpa shamushca cajpipash, causajta japinguichi. Macanajungapaj 
shamushca cajpipash, causajta japinguichilla” nishpami cacharca. 
19Samaria pueblomandaca, llactacunata mandajcunapaj servijcunami 
ñaupashpa llujshimurca. Paicunata catishpami, ashtaca soldadocunapash 
llujshimunajurca. 
20Paicunaca, tucuicunami paicunahuan macanajungapaj shamujtaca 
huañuchinajurca. Shinallata siriocuna pacajungapaj calpajpica, israelcunaca 
catishpami rinajurca. Siria llactata jatun mandaj Ben-adad runaca, caballopi 
tiarishpami, caballopi tiarij huaquin soldadocunandi calpashpa pacajugrirca. 

21Chashna cajpipash, Israel llactata jatun mandajca catishpa rishpami, 
siriocunataca caballocunapi purij soldadocunatapash, carretacunapi purij 
soldadocunatapash chugrichishpa, ashtacatapacha huañuchishpa tucuchijurca. 
22Chai jipami, Dios ima nishcata villaj runaguca, Israel llactata jatun 
mandajpajman shamushpa cashna nirca: —Caimanda rishpaca, ashtahuan 
shinlli tucushpa, imatalla rurangapajpash aliguta yaringui. Siria llactata jatun 
mandajca, caimanda shuj huata jipaca, cutinmi canhuan macanajungapaj 
shamunga— nircami. 
23Siria llactata jatun mandajta servijcunaca, cashnami ninajurca: —
Israelcunapaj dioscunaca, urcucunapi causaj dioscunamari. Chaimandamari 
ñucanchitaca macanajushpa misharca. Ashtahuangarin pugru pambacunapi 
macanajushpaca, ¿nacha mishashun? 
24Cunanga cashna rurai: Jatun mandajcunataca, paicuna mandajushcamanda 
tucuicunata anchuchishpa, paicunapaj randica soldadocunata mandajcunata 
churai. 
25Can mishai tucushpa chingachishca soldadocunatashna, caballocunatashna, 
carretacunatashna cutin tandachi. Chashna tandachishpa, pugru pambapi 
macanajushpaca, ¿nacha mishashun?— ninajurcami. Paicuna nishcata 
cazushpami, Ben-adad runaca chashnallata rurarca. 
26Ña shuj huata yalishca jipami, Ben-adad runaca Siria llacta soldadocuna 
alichirishcalla cajta ricushpa yalirca. Chai jipami, israelcunahuan 
macanajungapaj Afec shuti puebloman shamurca. 
27Shinallata Israel soldadocunapashmi, ña alichirishcalla carca. Chai jipami, 
imalla minishtirishcata apashpa, siriocunahuan tuparishpa macanajungapaj 
rinajurca. Israelcunaca, siriocunapaj chimba purapimi carpacunata 
shayachishpa, ishcai corral junda chivocunashna tianajurca. Siriocunaca, 
pamba jundami tianajurca. 
28Chai jipami, Taita Diospaj runaguca, Israel llactata jatun mandajpajman 
shamushpa, cashna nirca: —Mandaj Diosca cashnami nin: ‘Siriocunaca, 

ñucataca Mandaj Diosca urcucunapi causajuj Taita Diosmari, pugru 
pambacunapi causajuj Taita Diosca na canllu ninajurcami. Chaimandami, cai 
tucuilla ashtaca gentecunataca, cambaj maquipi churagrini. Ñucataca, Mandaj 
Dios cajta can rijsichunmi, chashna churagrini’ ninmi— nircami. 
29Canchis punllacamanmi, ishcandi ladollata carpacunapi chimbapura 
tianajurca. Ña pusaj punlla tucujpimi, macanajui callarirca. Israelcunaca, shuj 
punllapillami siriocunataca chaquilla purij, patsaj huaranga soldadocunata 
huañuchirca. 
30Huaquin siriocunaca, Afec shuti pueblomanmi pacajungapaj rinajurca. Chai 
pueblo pirca urmashpami, pacajushpa quedashcacunataca, ishcai chunga 
canchis huaranga soldadocunata huañuchirca. Shinallata Ben-adad 
runapashmi, chai pueblopi pacajungapaj shamurca. Chaipimi shuj ucumanda, 
chaishuj ucuman pacajushpa calpariajurca. 
31Chaimandami paita servijcunaca, cashna ninajurca: —Ricui, israelcunata 
jatun mandajcunaca, ninanda llaquijcunami nijtami uyashcanchi. Cunanga, 
cañamuta churajushpa, ñucanchi cungapipash cabiata churajushpa, Israel 
llactata jatun mandajpajman llujshishunchi. Chashnata ricushpaca, canda 
llaquishpa napash huañuchingachu— ninajurcami. 
32Shinami cañamuta huatarishpa, cungapipash cabiata churajushpa, Israel 
llactata jatun mandajpajman shamushpa, cashna ninajurca: —Canda servij 
Ben-adad shuti runaca: ‘Ñucata ama huañuchihuaichu nishpami mañajupani’ 
ninmi— ninajurca. Shina nijpimi, Acab runaca: —¿Paica causajupanrachu? 
Ñuca huauquimari— nirca. 
33Shina nijpica, na huañuchingapajmi chashna nijun yashpami, chai 
runacunaca: —Cambaj huauqui Ben-adad runaca causajupanrami— nishpa, 
ucha villanajurca. Shina villajpimi, Acab runaca: —Pushamugrichi— nishpa 
cacharca. Shina cachajpi Acab runapajman Ben-adad runa shamujpimi, paica 
paipaj carretapi vitsiachirca. 

34Chaipimi Ben-adad runaca, cashna nirca: —Ñuca taita, cambaj taitata 
quichushca pueblocunataca tigrachishallami. Samaria pueblopi ñuca taita 
rurashca plazacunatashnallata, cambash Damasco pueblopi plazacunata 
ruranguilla— nircami. Shina nijpimi Acab runaca, cashna nirca: —Shina 
cashpaca, chaita ari nishcamandami, ñucapash candaca richun saquigrini— 
nircami. Chaita pactachingapaj paihuan ari ninajushpaca, richun 
saquircallami. 
35Chai jipami, Dios ima nishcata yachajuj puramanda shujca, Taita Diosllata 
mandajpi paipaj cumbataca: —Cunanga, ñucata chugrichihuai— nirca. 
Ashtahuangarin chaishuj runaca, na chugrichingapaj munarcachu. 
36Chaimandami chugrichihuai nij chai runaca, cashna nirca: —Mandaj Dios 
mandashcata na cazushcamandami, ñuca ladomanda can rijpica, shuj león 
tuparishpa, candaca huañuchinga— nircami. Pai chaimanda ña anchurishpa 
rijujpica, shuj león ñambi tuparishpami huañuchirca. 
37Chai jipami, Dios ima nishcata villaj runaca, shuj runahuan tuparishpa: —
Cunanda chugrichihuai— nijpi, chai runaca huactashpa chugrichirca. 
38Chashna chugrichijpi rishpami, Dios ima nishcata villaj runaca, jatun mandaj 
Acab runa yalina ñambi shayaringapaj rirca. Paita ama rijsichunga, ñavita 
huatarishcami shayajurca. 
39Jatun mandaj ña chaita yalijujpimi paica, jatun mandajta caparishpa cashna 
nirca: —Canda servij ñucaca, jatun macanajui chaupipimi carcani. Chaipimi 
shuj soldadoca, shuj runata apamushpa ñuca ladoman quimirishpaca, cashna 
nihuarca: ‘Cai runata ricuriangui. Pai pacajushpa rijpica, canmi paipaj randi 
huañungui. Na cashpaca, quimsa chunga chuscu kilota pezaj culquitami 
cungui’ nihuarcami. 
40Canda servij ñucaca, imacunatapash rurashpa musparijungacamanmi, chai 
runaca pacajushpa rishca— nircami. Shina nijpimi Israel llactata jatun 
mandajca, cashna nirca: —Chashnallatami llaquichi tucungui, canllatami 
chaitaca villarcangui— nircami. 

41Shina nijpimi paica, ñavi huatarishcata ucha anchuchirca. Chashna 
anchuchijpimi, Israel llactata jatun mandajca, Dios ima nishcata villajpura 
cajta rijsirca. 
42Chaimandami chai villaj runaca, cashna nirca: —Mandaj Diosca, cashnami 
nin: ‘Ñuca tucuchingapaj shicanyachishca runata cambaj maquimanda 
cacharishcamandaca, canmi paipaj randi huañungui. Cambaj gentecunami, 
paipaj gentecunapaj randi huañunga’ ninmi— nircami. 
43Shina nijpimi, Israel llactata jatun mandajca, ninanda llaquirishpa fiñarishca 
rijushpa, Samaria pueblopi tiaj paipaj huasiman chayarca. 

1 Reyes 21 

Acab runamandapash, uvasta tarpushca Nabot runapaj alpamandapashmi villajun 

1Chashna tucushca jipacunallami, cashna tucurca: Jezreel shuti pueblopi 
causajuj Nabot shuti runami, Samaria llactata jatun mandaj Acab runa 
mandana huasi ladollapi uvasta tarpushca alpata charirca. 
2Chaimandami Acab runaca, Nabot runataca cashna nirca: —Uvasta can 
tarpushca alpataca, yacuta jichashpa huertata rurangapaj cuhuai. Ñuca huasi 
ladollapi cajpimi, chashna nini. Chai alpamandaca, uvas tarpushca shuj 
ashtahuan ali alpatami cusha. Na cashpaca, cambaj ashtahuan ali cajpica, chai 
alpa mashna valijpipash culquita cushallami— nircami. 
3Shina nijpimi Nabot runaca, Acab runataca cashna nirca: —Ñuca taitacuna 
carashca alpata canman cunataca, Mandaj Diosllata jarcahuachun— nircami. 
4Jezreel shuti pueblopi causajuj Nabot runaca: “Ñuca taitacuna carashca 
alpataca, na cushachu” nishpa tigrachishcamandami, Acab runaca llaquirishpa 
fiñarishca, paipaj huasiman shamurca. Chaipimi, paipaj camapi sirijushpa, 
ñavita ladoman tigrachishpa, micungapajpash na munarca. 
5Chashna cajpimi, Jezabel shuti paipaj huarmica, paipaj ladoman shamushpa 
cashna nirca: —¿Imashpata cambaj shungupica ninan llaquilla cashpa, 
micungapajpash na munangui?— nircami. 

6Shina nijpimi, paica cashna nirca: —Jezreel pueblopi causajuj Nabot 
runahuan parlashpami, cashna nircani: ‘Uvasta tarpushca cambaj alpata 
cuhuai. Chai alpamandaca culquita, na cashpaca ashtahuan munajpica uvasta 
tarpushca shuj alpatallata cushallami’ nircanimi. Shina nijpimi paica: ‘Uvasta 
tarpushca ñuca alpataca na cushachu’ nihuarca— nircami. 
7Shina nijpimi, Jezabel shuti paipaj huarmica, cashna nirca: —¿Nachu 
cunanga, canga Israel llactata jatun mandaj cangui? Jatarishpa micushpa 
cushijui. Jezreel pueblopi causajuj Nabot runapaj uvas tarpushca alpataca, 
ñuca cushallami— nircami. 
8Chashna nishpami chai huarmica, Acab runapaj shutipi cartacunata 
escribichishpa, paipaj surtijashuanllata sellota churashpa, Nabot causajuj 
pueblopillata causanajuj mandaj rucucunaman, shuj mandajcunamambash 
cacharca. 
9Chai escribishca cartacunapica, cashnami nijurca: “Na micunachu nishpa, 
villaichi. Chai jipaca, gentecunapaj ñaupajpi Nabot runataca churaichi. 
10Shinallata: ‘Taita Diostapash, jatun mandajtapash nalicachishpami 
rimarcangui’ nishpa llullashpa villachun, jatun nalita ruraj ishcaipura 
runacunata paipaj ñaupajpi churaichi. Paicuna chashna villajpica, 
pueblomanda llujchishpa rumicunahuan pegashpa huañuchinguichi” 
nijurcami. 
11Chaimandami, Nabot runa causajuj pueblopillata causajcunapash, mandaj 
rucucunapash, shuj mandajcunapash, Jezabel huarmi mandashcashnallata 
ruranajurca. Chai cartacunapi escribishpa mandashcashnallatami ruranajurca. 
12Na micunachu nishpa tandachishpami, Nabot runataca chai gentecunapaj 
ñaupajpi tiachinajurca. 
13Chaipi tiajujpimi, jatun nalita ruraj ishcaipura runacuna shamushpa, chai 
runapaj ñaupajpi tiarirca. Chai jatun nali runacunami, Nabot runataca: “Cai 
Nabot runami Taita Diostapash, jatun mandajtapash nalicachishpa rimarca” 

nishpa, juchachishpa villanajurca. Shina villajpimi, pueblomanda canllaman 
llujchishpa, rumicunahuan huañuchirca. 
14Chai jipami: “Nabot runaca, rumicunahuanmi huañuchi tucurca” nishpa, 
Jezabel huarmiman villachun cacharca. 
15Nabot runataca, rumicunahuan huañuchishcata Jezabel yachashpami, Acab 
runataca cashna nirca: —Jezreel pueblopi causajushca, Nabot runapaj uvas 
tarpushca alpataca jatarishpa japigrilla. Chai alpataca, culquipajpash na 
jatungapaj munarcachu. Nabot runaca ña na causajunllu, ñami huañushca— 
nircami. 
16Nabot runa huañushcata yachashpami Acab runaca, Jezreel pueblopi 
causashca Nabot runapaj uvas tarpushca alpata japingapaj jatarishpa urai rirca. 
17Chaimandami Mandaj Diosca, Tisbe shuti pueblopi causajuj Eliasman cai 
shimicunata cashna nirca: 
18“Israel llactata jatun mandaj Acab runahuan tuparingapaj jatarishpa urai ri. 
Paica, Samaria pueblopimi. Ricui paica, uvasta tarpushca Nabot runapaj 
alpapimi. Paica, chai alpata japingapajmi urai rishca. 
19Paitaca cashna ningui: Mandaj Diosca, cashnami nin: ‘¿Nachu paita ña 
huañuchishpa, alpatapash quichushcangui?’ ningui. Cutin cashnatapash 
ningui: Mandaj Diosca, cashnami nin: ‘Maipimi Nabot runapaj yahuarta 
alcucuna lambirca, chaipillatami cambaj yahuartapash alcucuna lambinga, 
cambaj yahuartapachami lambinga’ ninmi ningui” nircami. 
20Chaimandami Acab runaca, Eliastaca: —Ñucata fiñaj runamari, caipi tuparij 
shamushcangui— nirca. Shina nijpimi Eliasca, cashna nirca: —Canllata 
jaturinshna, Mandaj Diospaj ñaupajpi nalita rurashcamandami, canhuan 
tuparij shamurcani. 
21Diosca cashnami nin: ‘Ricui, cunanmi jatun llaquita cambaj jahuaman 
apamugrini. Cambaj miraicunataca, fichashpa shitanshnami tucuchisha. Acab 
runapaj huasi ucu purataca, shuj runatallapash na saquishpami, Israel 

llactapica servishpa causajcuna cajpi, na servishpa causajcuna cajpipash, 
tucuillata tucuchisha. 
22Cambaj huasi ucu purataca, Nabat runapaj churi Jeroboam runapaj huasi ucu 
puratashna, Ahías runapaj churi Baasa shuti runapaj huasi ucu puratashnami 
ruragrini. Ñucata na cazushpa, ñucata fiñachishcamanda, israelcunatapash 
juchata rurachishcamandami, chashna ruragrini’ ninmi. 
23Jezabel huarmimandapash, Mandaj Diosca cashnami nin: ‘Jezabel 
huarmitaca, Jezreel pueblo patapimi alcucuna micunga’ ninmi. 
24Acab runapaj mirai puramanda pueblopi huañujpica, alcucunami micunga. 
Pambapi huañujpica, jahuata rij alasyu animalcunami micunga— nircami. 
25(Mandaj Diospaj ñaupajpi, Acab runashna paipaj munai nalitalla ruraj 
runaca, napacha pipash tiarcachu. Jezabel shuti paipaj huarmi nali yuyaita 
cujpimi, chashna rurajurca. 
26Acab runaca, jatun millanayaicunatami rurajurca. Yanga dioscunata 
catishpami, amorreocuna tucui nalita rurashcashnallata rurashpa causajurca. 
Chai amorreocunataca, Mandaj Diosmi israelcunapaj ñaupajmanda llujchishpa 
cacharca). 
27Acab runaca, Elías chashna villajta uyashpami, pai churajushcata liquishpa, 
cañamuta churajurca. Shinallata ninanda llaquirishpa purijushpami, 
micuitapash na micushpa, chai cañamuta churajushcallata puñujurca. 
28Chaimandami Mandaj Diosca, Tisbe shuti pueblopi causajuj Eliasman, cai 
shimicunata cashna nirca: 
29“Ñuca ñaupajpi Acab runa ninanda llaquirijtaca, ¿nachu ricungui? Ñuca 
ñaupajpi chashna llaquirishcamandami, pai causajui punllacunapillataca, na 
llaquita cachamusha. Paipaj churi mandajui punllacunapimi, paipaj huasi ucu 
purataca llaquichisha” nircami. 

1 Reyes 22 

Acab runa mishai tucunatami Micaías runaca villashca 
(2 Crón. 18:1-34) 

1Quimsa huatatami siriocunahuan, israelcunahuanga na macanajushpa 
causanajurca. 
2Ña quimsa huata pactajpimi, cashna tucurca: Judá llactata jatun mandaj 
Josafat runami, Israel llactata jatun mandajta ricungapaj urai rirca. 
3Chaipimi, Israel llactata jatun mandajca, paita servijcunata cashna nirca: —
Galaad llactapi tiaj Ramot shuti pueblo ñucanchipaj cajtaca, ¿nachu 
yachanguichi? Siria llactata jatun mandajpaj maquimanda japingapaca, 
imatallapash na rurashcanchica— nircami. 
4Shinallata Josafat runatapashmi, cashna nirca: —¿Galaad llactapi tiaj Ramot 
shuti pueblopi causajcunahuan macanajungapaj ñucahuan risha ninguichu?— 
nircami. Shina nijpimi Josafat runaca, Israel llactata jatun mandajtaca, cashna 
nishpa tigrachirca: —Ñucapash, cambash shujllashnallami canchi. Ñuca 
gentecunapash, cambaj gentecunashnallatami, ñuca caballocunapash, cambaj 
caballocunashnallatami— nircami. 
5Shina nishca jipapash Josafat runaca, Israel llactata jatun mandajtaca: —
Cunanga, Mandaj Dios ima nijta yachangapaj tapupai— nircami. 
6Shina nijpimi Israel llactata jatun mandajca, villaj runacunata chuscu 
patsajtashna tandachirca. Paicunatami, cashna nishpa tapurca: —¿Galaad 
llactapi tiaj Ramot shuti pueblopi causajcunahuan macanajungapaj rinallachu 
cani, na cashpaca saquinallachu cani?— nircami. Shina nijpimi, paicunaca: —
Vichai rilla. Mandaj Diosca, can jatun mandajpaj maquipimi churanga— 
ninajurca. 
7Shina nijpimi Jasafat runaca, cashna nirca: —Dios ima nishcata tapungapaca, 
¿Mandaj Dios ima nishcata villaj maijambash caipi tianrachu?— nircami. 
8Shina nijpimi Israel llactata jatun mandajca, Josafat runataca cashna nirca: —
Mandaj Dios ima nishcata tapungapaca, shuj runa tianrami. Ashtahuangarin 
paitaca na ricunayanllu. Paica, ima horallapash alitaca na villanllu, nali 
cashcatallami villan. Paica, Imla shuti runapaj churi Micaías runami— nircami. 

Shina nijpimi, Josafat runaca: —Jatun mandajlla, ama chashna rimaichu— 
nirca. 
9Shina nijpimi Israel llactata jatun mandajca, paita servij soldadota 
cayashpaca: —Imla shuti runapaj churi Micaías runata, ucha pushamugri— 
nirca. 
10Israel llactata jatun mandajpash, Judá llactata jatun mandaj Josafat 
runapash, jatun mandajcuna churajunata churajushcami, paicuna tiarinapi 
tianajurca. Paicunaca, Samaria puebloman yaicuna pungu ladolla plazapimi 
tianajurca. Chaipimi villaj runacunaca, paicunapaj ñaupajpi villanajurca. 
11Quenaana shuti runapaj churi Sedequías shuti runami, shuj jirru cachucunata 
rurashca carca. Paica chaita ricuchishpami, cashna nirca: “Mandaj Diosca, 
cashnami nin: ‘Siriocunataca, cai cachucunahuan tupanshnami, tucuillata 
tucuchingui’ ninmi” nircami. 
12Tucui villajcunapash, chashnallata villashpami cashna nishpa villanajurca: 
“Galaad llactapi tiaj Ramot shuti pueblopi causajcunahuan macanajungapaj 
vichai rilla, mishanguimari. Mandaj Diosmi, can jatun mandajpaj maquipi 
churanga” ninajurcami. 
13Micaías runata cayangapaj rishca runaca, cashnami nirca: —Uyai, caishuj 
villajcunaca, tucuicunami jatun mandajman shujllashnalla alitalla villanajun. 
Can villashpapash, pai purashnallata macanajuipi mishanata villapangui— 
nircami. 
14Shina nijpimi Micaías runaca, cashna nishpa tigrachirca: —Mandaj Diosca 
causajumbachami. Ñucaman Mandaj Dios imata nishcatallami villasha— 
nircami. 
15Ña jatun mandajpajman shamujpimi, jatun mandajca cashna nirca: —
Micaías, ¿Galaad llactapi tiaj Ramot shuti pueblopi causajcunahuan 
macanajungapaj rishunllu, na cashpaca saquishunllachu?— nircami. Shina 
nijpimi Micaías runaca, cashna nishpa tigrachirca: —Vichai rilla, mishanguimi. 
Mandaj Diosmi paicunataca, can jatun mandajpaj maquipi churanga— nircami. 

16Shina nijpimi jatun mandajca, cashna nirca: —¿Mashnacamanda candaca, 
imatapash ama llullashpa chashna canatapacha, Mandaj Diospaj shutipi 
villahuai nijushallayari?— nircami. 
17Shina nijpimi Micaías runaca, cashna nirca: —Ñucaca, tucui israelcunatami 
michij illaj llamacunashna, lomacunapi caita chaita purinajujta ricushcani. 
Shina cajpimi Mandaj Diosca, cashna nirca: ‘Paicunaca, mandajta na charinllu. 
Imatapash na manllashpa, tucuicuna huasiman richilla’ nircami— nirca. 
18Shina nijpimi, Israel llactata jatun mandajca, Josafat runataca cashna nirca: 
—¿Nachu ñucaca, cashnami nirca: ‘Paica, ima alitapash ñucamandaca na 
villangachu, ashtahuangarin llaquitallami villanga’ nijurcani?— nircami. 
19Shina nijpimi Micaías runaca, cashna nirca: —Mandaj Dios rimashca shimita 
uyai. Ñucaca, Mandaj Diostaca pai tiarinapi tiajujtami ricurcani. Shinallata 
jahua pachapi tucui angelcunami, ali ladomambash, lluqui ladomambash 
paipaj ladopi shayanajurca. 
20Chaipimi Mandaj Diosca, cashna nirca: ‘Galaad llactapi tiaj Ramot shuti 
pueblopi causajcunahuan macanajungapaj vichai rishpa llaquita apachunga, 
¿pita Acab runaman panda yuyaita cugringuichi?’ nircami. Shina nijpimi 
huaquingunaca shujta, shujcunaca shujta ninajurca. 
21Shinamandami shuj espirituca, Mandaj Diospaj ñaupajman shamushpa: 
‘Panda yuyaitaca, ñuca cugrishallami’ nirca. Shina nijpimi, Mandaj Diosca: 
‘¿Imashnata ruragringui?’ nirca. 
22Shina nijpimi chai espirituca, cashna nirca: ‘Ñuca rishpaca, paipaj tucui 
villajcunapaj shimipimi llullachij espíritu casha’ nircami. Shina nijpimi: 
‘Canga, pandachi ushanallami cangui. Chaita rurangapaj rilla’ nirca. 
23Ricui, cunanga Mandaj Diosllatami cambaj tucui villajcunapaj shimipi, 
llullachij espirituta churashca. Mandaj Diosllatami, can llaquichi tucuchunga, 
ña chashna mandashca— nircami. 

24Shina nijpimi, Quenaana shuti runapaj churi Sedequías runaca, Micaías 
runapajman quimirishpa, lado ñavipi huactashpaca cashna nirca: —Mandaj 
Diospaj Espirituca, ¿ñucamandaca maita rishpata, canmanra villarcayari?— 
nircami. 
25Shina nijpimi Micaías runaca, cashna nishpa tigrachirca: —Ricui, shuj 
ucumanda caishuj ucuman pacajushpa purijui punllami chaitaca yachangui— 
nircami. 
26Shina nijpimi Israel llactata jatun mandajca, cashna nirca: —Micaías runata 
japishpa, pueblota mandaj Amón runapajmambash, jatun mandaj ñuca churi 
Joás runapajmambash apaichi. 
27Paicunataca cashna ninguichi: ‘Jatun mandajca, cashnami nin: Micaías 
runataca, prezuna huasipi churaichi. Imapash na tucushpa aliguta ñuca 
tigramungacaman ninan llaquita apajuchun tandatapash, yacutapash asha 
ashalla carashpa charinguichi’ ninmi ningui— nircami. 
28Shina nijpimi Micaías runaca, cashna nirca: —Imapash na tucushpa can 
aliguta tigramushpaca, Mandaj Diosca na ñucaman villashcatami yachangui— 
nircami. Cashnatapashmi nirca: —Tucui gentecunapash uyahuaichi— nircami. 
29Israel llactata jatun mandajpash, Judá llactata jatun mandaj Josafat 
runapashmi, Galaad llactapi tiaj Ramot shuti puebloman vichai rinajurca. 
30Israel llactata jatun mandajca, Josafat runataca cashnami nirca: —Ñucaca, 
shuj churajunata churajushpami, macanajuiman yaicusha. Canga, cambaj 
churajunatallata churajuilla— nircami. Chashnami Israel llactata jatun 
mandajca, shuj churajunata churajushpa macanajuiman yaicurca. 
31Ashtahuangarin Siria llactata jatun mandajca, macanajuna carretacunapi 
purij soldadocunata mandaj, quimsa chunga ishcai soldadocunataca, cashna 
nishpami cachashca carca: “Jatungunahuambash, yangalla 
soldadocunahuambash, na macanajunachu canguichi. Ashtahuangarin Israel 
llactata jatun mandajhuanlla macanajunguichi” nishcami carca. 

32Carretacunapi purij soldadocunata mandajcuna, Josafat runata ricushpaca: 
“Paica, Israel llactata jatun mandajpachami” nishpami, paihuan 
macanajungapaj shamunajurca. Chaimandami, jatun mandaj Josafat runaca 
caparijurca. 
33Carretacunapi purij soldadocunata mandajcunaca, na Israel llactata jatun 
mandaj cashcata ricushpami, paipaj ladomanda anchurinajurca. 
34Ashtahuangarin shuj soldadoca, arcohuan shuj flechata yangalla 
cacharishpami, Israel llactata jatun mandajtaca, macanajungapaj churajushca 
jirru churajuna chaupita yalichishpa chugrichirca. Chaimandami Acab runaca, 
paipaj carretata purichij runataca, cashna nirca: —Carretata tigrachishpa, 
macanajuna pambamanda llujchihuai. Ñucaca chugrishcami cani— nircami. 
35Ashtahuangarin chai punllapica, macanajuica ashtahuanmi shinlliyarca. 
Shinallata jatun mandajpash paipaj carretapimi, siriocunapaj ñaupajpi 
shayajurca. Chashnami, ña chishajpica huañurca. Chai chugrimanda yahuarca, 
carreta cajondami urai rijurca. 
36Ña indi huashajujpica, carpacunata shayachishca pambapimi: “¡Tucuicuna 
cangunapaj pueblocunaman, cangunapaj llactacunaman richi!” nishpa 
caparingapaj llujshirca. 
37Jatun mandaj huañujpica, Samaria puebloman apamushpami, jatun 
mandajtaca Samaria pueblopi pambarca. 
38Carretataca, Samaria pueblo ladopi cuchayashca yacupimi maillanajurca. 
Paipaj yahuartaca, alcucunami lambinajurca. (Chai yacupica, culquimanda 
huainayaj huarmicunapashmi armanajurca). Mandaj Dios imashna 
villashcashnallatami tucurca. 
39Acab runa ashtahuan imatalla rurashcacunapash, tucui imatalla 
rurashcapash, marfil huasita rurashcapash, tucui pueblocunata rurashcapash, 
¿nachu Israel llactata jatun mandajcuna imashna causashcata escribishca 
libropi tiajun? 

40Acab runa huañushpa paipaj ñaupa taitacunahuan tandanajujpica, paipaj 
churi Ocozías runami, paipaj randi mandajurca. 

Josafat runami mandajushca 
(2 Crón. 20:31-37) 

41Israel llactata jatun mandaj Acab runaca, chuscu huatata ña mandajujpimi, 
Asa shuti runapaj churi Josafat runaca, Judá llactata mandai callarirca. 
42Josafat runaca, quimsa chunga picha huatata charishpami, mandai callarirca. 
Paica, ishcai chunga picha huatatami, Jerusalenbi mandajurca. Paipaj mamaca, 
Silhi shuti runapaj ushi Azuba shutimi carca. 
43Paipaj taita Asa shuti runa causashcashnallatami, Mandaj Diospaj ñaupajpica 
aligutalla rurashpa, chai ali ñanmandaca maimambash na anchurishpa 
causajurca. Shina cashpapash lomacunapi tiaj altarcunataca, na 
anchuchircachu. Gentecunaca, chai altarcunapillata animalcunata 
huañuchishpa, inciensotapash cushnichishpa catinajujpimi na anchuchirca. 
44Josafat runaca, Israel llactata jatun mandajhuanmi, casilla aliguta 
causangapaj ari nijurca. 
45Josafat runa ashtahuan imatalla rurashcacunapash, pai ninan shinlli 
cashcapash, macanajuicunata rurashcapash, ¿nachu Judá llactata jatun 
mandajcuna imashna causashcata escribishca libropi tiajun? 
46Paica, paipaj taita Asa shuti runa mandajui punllacunapi puchushca, jari 
purallata siririj sodomita nishca runacunatapashmi, chai llactamanda 
anchuchirca. 
47Chai huatacunapica, Edom llactata jatun mandajca na tiarcachu. Jatun 
mandajpaj randi churashca mandajllami tiarca. 
48Josafat runaca, Ofir shuti llactamanda orota apamugringapajmi, Tarsis 
llactamanda jatun barcocunatashnalla rurashca carca. Ashtahuangarin chai 
barcocunaca, Ezión-geber shuti pueblopi faquirijpimi, na rinajurca. 

49Shinamandami Acab runapaj churi Ocozías shuti runaca, Josafat runataca 
cashna nirca: “Ñucata servijcunataca, canda servijcunahuan jatun barcocunapi 
cachashun” nircami. Ashtahuangarin Josafat runaca, na munarcachu. 
50Josafat runa huañushpa, paipaj ñaupa taitacunahuan tandanajujpica, chai 
taitacunata pambashca ladopillatami, paipaj ñaupa taita Davidpaj pueblopi 
pambarca. Paipaj randica, paipaj churi Joram shuti runami mandajurca. 

Israel llactataca, Ocozías shuti runami mandajushca 

51Judá llactata jatun mandaj Josafat runaca, chunga canchis huatata ña 
mandajujpimi, Acab runapaj churi Ocozías runaca, Israel llactata Samaria 
pueblopi mandajurca. Paica ishcai huatatami, Israel llactataca mandajurca. 
52Ocozías runaca, Mandaj Diospaj ñaupajpica nalitami rurashpa causajurca. 
Paipaj taita, paipaj mama imatalla rurashpa causashcatallatami, paipash 
chashnallata rurashpa causajurca. Shinallata Nabat shuti runapaj churi 
Jeroboam shuti runa, israelcunata juchata rurachishca juchatapashmi rurashpa 
causajurca. 
53Paica, Baal shuti diosta servishpa ninanda alicachishpami, israelcunata 
Mandaj Taita Diostaca, ninandapacha fiñachirca. Paipaj taita, tucui nalita 
rurashpa causashcashnallatami rurashpa causajurca. 

2 Reyes 

2 Reyes 1 

Ocozías shuti runa huañushcatami villajun 

1Acab shuti runa huañushca jipaca, Moab llactapi causajcunami israelcunata 
na cazunajurca. 
2Ocozías runaca, Samaria pueblopi pai charishca huasi ventanamanda 
urmashca cashpami, ninanda nanachishca sirijushpa, cashna nishpa shuj 
runacunata cacharca: “Caimanda rishpa, Ecrón shuti pueblopi tiaj Baal-zebub 
shuti diosta cashna tapuichi: ‘¿Cai nanaimandaca, aliyanachu cani imashi?’ 
ninmi nishpa tapuichi” nircami. 
3Chaimandami, Tisbe shuti pueblopi causajuj Eliastaca, Mandaj Diospaj 
angelca cashna nijurca: “Samaria pueblota jatun mandajpaj runacunahuan 
tuparingapaj jatarishpa vichai ri. Paicunataca cashna ningui: ‘¿Israel llactapica, 
Taita Dios illanllu? ¿Chaimandachu Ecrón shuti pueblopi tiaj Baal-zebub shuti 
diostara tapungapaj rinajunguichi?’ ningui. 
4Chashna rurashcamandami, Mandaj Diosca cashna nin: ‘Nanachishpa camapi 
sirijushcamandaca na jataringuichu, ashtahuangarin huañunguipachami’ 
ninmi nigri” nijurcami. Shina nijpimi Eliasca, tuparingapaj rirca. 
5Tapungapaj rij runacunaca tigramujpimi, jatun mandajca: —¿Imashpata 
tigramunguichi?— nishpa tapurca. 
6Shina tapujpimi paicunaca, cashna nishpa villanajurca: —Shuj runahuanmari 
tuparircanchi. Paica cashnami nirca: —Cangunata cachamuj jatun 
mandajpajman tigrashpa cashna nigrichi: Mandaj Diosca, cashnami nin: 
‘¿Israel llactapica, Dios illajpichu Ecrón shuti pueblopi tiaj Baal-zebub shuti 
diostara tapuchun cacharcangui? Chashna rurashcamandami, nanachishpa 
camapi sirijushcamandaca, na jataringui. Ashtahuangarin huañunguipachami’ 
ninmi ninguichi nircami— nishpami villanajurca. 
7Shina villajpimi, jatun mandajca: —Cangunahuan tuparishpa chashna villaj 
runaca, ¿imashnata carca?— nishpa tapurca. 

8Shina tapujpimi paicunaca: —Chai runaca, milma churajunata churajushca, 
cinturaspica carata chumbilishcami carca— nijpimi, jatun mandajca: —Tisbe 
shuti pueblomanda Eliasmi cashcanga— nirca. 
9Chai jipami jatun mandajca, picha chunga soldadocunata mandajtaca, paipaj 
picha chunga soldadocunandi Eliaspajman cacharca. Paicuna Eliaspajman 
vichai rishpa chayajpica, paica shuj urcu jahuapimi tiajurca. Chaipi tiajujpimi, 
soldadocunata mandajca: —Taita Diospaj runa: ‘Jatun mandajca urai shamui’ 
nijunmi— nirca. 
10Shina nijpimi Eliasca, picha chunga soldadocunata mandajtaca cashna nirca: 
—Ñucaca, Taita Diospaj runa cajpica, jahua pachamanda nina urai shamushpa 
candaca, cambaj picha chunga soldadocunandi rupachishpa 
tucuchijuchunlla— nircami. Shina nijhuanmi, jahua pachamanda nina urai 
shamushpaca, mandaj soldadondi, paipaj picha chunga soldadocunandi 
rupachirca. 
11Chaimandami jatun mandajca, cutin shuj picha chunga soldadocunata 
mandajta, paipaj picha chunga soldadocunandi, Eliaspajman cutin cacharca. 
Chai mandaj soldadoca, Eliaspajman chayashpami cashna nirca: —Taita 
Diospaj runa: ‘Jatun mandajca, ucha urai shamui’ nijunmi— nircami. 
12Shina nijpimi Eliasca, cashna nirca: —Ñucaca, Taita Diospaj runa cajpica, 
jahua pachamanda nina urai shamushpa candaca, cambaj picha chunga 
soldadocunandi rupachijuchunlla— nircami. Shina nijhuanmi, jahua 
pachamanda nina urai shamushpaca, mandaj soldadondi, paipaj picha chunga 
soldadocunandi rupachirca. 
13Jatun mandajca, cutin picha chunga soldadocunata mandajtaca, picha 
chunga soldadocunandi, caihuanga ña quimsa mandajta cacharca. Picha 
chunga soldadocunata mandaj, ishcaipaj cati vichai rishpaca, Eliaspaj ñaupajpi 
cungurishpami cashna nirca: —Taita Diospaj runagu. Ñuca causaipash, cai 
picha chunga canda servij soldadocunapaj causaipash, cambaj ñaupajpi 
valishca ricurishca capachun nipanimi. 

14Ricui, ñucapaj punda shamuj, chai picha chunga soldadocunata ishcai 
mandajcunataca, paicunapaj picha chunga soldadocunandimi, jahua 
pachamanda nina shamushpa rupachishca. Cunanga ñuca causaica, cambaj 
ñaupajpica valishca ricuripachun— nircami. 
15Chaimandami Mandaj Diospaj angelca, Eliastaca: —Paihuan urai rilla, 
paitaca ama manllaichu— nirca. Shina nijpimi Eliasca jatarishpa, chai 
mandajhuan jatun mandajpajman urai rirca. 
16Chaipimi cashna nirca: —Mandaj Diosca, cashnami nin: ‘Ecrón shuti pueblopi 
tiaj Baal-zebub shuti diosta tapuchun runacunata cachangapaca, Israel 
llactapica ¿nachu Taita Dios tian? Can chashna rurashcamandaca, nanachishpa 
camapi sirijushcamandaca na jataringuichu, ashtahuangarin 
huañunguipachami’ ninmi— nircami. 
17Mandaj Dios, Eliasta villachun mandashcashnallatami, Ocozías runaca 
huañurca. Ocozías runaca, na churita charircachu. Chaimandami Israel 
llactataca, Joram shuti runa mandai callarirca. Josafat runapaj churi Joram 
runaca, Judá llactataca ishcai huatatami ña mandajushca carca. 
18Ocozías runa ashtahuan imatalla rurashcacunaca, ¿nachu Israel llactata jatun 
mandajcuna imashna causashcata villajuj libropi escribishca tiajun? 

2 Reyes 2 

Eliseoca, Eliaspaj randimi villajushca 

1Eliastaca, jahua pachaman jatun acapanapi Mandaj Dios apangapaj 
munajujpimi, cashna tucurca: Eliasca, Eliseondimi Gilgal shuti pueblomanda 
shamunajurca. 
2Chaipimi Eliasca, Eliseotaca cashna nirca: —Cunanga, canga caipi quedailla. 
Ñucataca Mandaj Diosmi, Bet-el shuti puebloman cachajuhuan— nircami. 
Shina nijpimi Eliseoca, cashna nirca: —Mandaj Diosca causajumbachami, 
cambash causajunguimi. Candaca na saquishachu— nircami. Chaimandami, 
Bet-el shuti puebloman ishcandi urai rinajurca. 

3Chaiaman ña chayajpimi, Dios ima nishcata villangapaj yachajujcunaca, 
Eliseota tuparingapaj, Bet-el pueblomanda llujshishpa cashna ninajurca: —
¿Mandaj Diosca, canda mandajta cunan quichushpa apanataca 
yachanguichu?— ninajujpimi, Eliseoca: —Ari, yachanimi. Upalla caichilla— 
nirca. 
4Eliasca, cutinmi Eliseotaca cashna nirca: —Cunanga, canga caipi shuyailla. 
Ñucataca, Mandaj Diosmi Jericó puebloman cachajuhuan— nircami. Shina 
nijpimi, Eliseoca: —Mandaj Diosca causajumbachami, cambash 
causajunguimi, candaca na saquishachu— nirca. Chaimandami, Jericó 
puebloman ishcandi shamunajurca. 
5Ña chayajpimi, Dios ima nishcata villangapaj yachajujcunaca, Jericó 
pueblomanda llujshishpa Eliseopajman quimirishpaca, cashna ninajurca: —
¿Mandaj Diosca, canda mandajta cunan quichushpa apanataca 
yachanguichu?— ninajujpimi, Eliseoca: —Ari, yachanimi. Upalla caichilla— 
nirca. 
6Chai jipami Eliasca, Eliseotaca cashna nirca: —Candaca, caipi quedapailla 
nipanimi. Ñucataca Mandaj Diosmi, Jordán yacuman cachajuhuan— nircami. 
Shina nijpimi Eliseoca, cashna nirca: —Mandaj Diosca causajumbachami. 
Cambash causajunguimi, candaca na saquishachu— nircami. Chaimandami 
ishcandillata rinajurca. 
7Chaiman chayashpaca, Jordán yacu ladopimi ishcandi shayarirca. Chaipi 
shayanajujpimi, Dios ima nishcata villangapaj picha chunga yachajujcuna 
shamushpaca, paicunapaj chimba purapi carupi shayarinajurca. 
8Chaipimi Eliasca, paipaj jahualla churajunata llujchishpa patarishpaca, yacuta 
astirca. Shina astijpimi, yacuca caiman chaiman anchurijpi, paicunaca 
chaquishca alpata ishcandi yalinajurca. 
9Ña yacuta yalishca jipami Eliasca, Eliseotaca cashna nirca: —Ñucata cambaj 
ñaupajmanda nara anchuchijpillata, imata canmanda rurachun munashpapash 

mañahuailla— nircami. Shina nijpimi Eliseoca, cashna nirca: —Can charishca 
espiritumandaca, chaupi yalita cuhuai nipanimi— nircami. 
10Shina nijpimi Eliasca, cashna nirca: —Na cui ushanallatami mañahuangui. 
Shina cajpipash, cambaj ladomanda quichushpa ñucata apajta ricushpaca, 
japinguimi. Ashtahuangarin na ricushpaca, na japinguichu— nircami. 
11Paicuna chashna parlashpa rinajujpillatami, cashna tucurca: Nina carreta, 
nina caballocunahuan ñapash shamushpami, ishcandita shicanyachirca. Shina 
shicanyachijpimi Eliasca, jatun acapanapi jahua pachaman vichai rirca. 
12Chaita ricushpami Eliseoca, cashna nishpa caparirca: “¡Ñuca taitalla, ñuca 
taitalla, canga israelcunapaca macanajuna carretacunashna, caballopi tiarishca 
soldadocunashnami cangui!” nircami. Chai jipaca, Eliastaca na ashtahuan 
ricurcachu. Chaipimi, paipaj churajunata llujchishpa ishcaipi liquirca. 
13Chai jipaca, Eliaspaj jahualla churajuna urmashpa quedashcata japishpa 
tigrashpami, Jordán yacu manñapi shayarirca. 
14Chaipi shayajushpami, Eliaspaj jahualla churajuna urmashcata japishpaca: 
“¿Eliasta Mandaj Taita Diosca, maipita?” nishpa, chai churajunahuan yacuta 
astirca. Elías astishcashnallata astijpimi yacuca, caiman chaiman anchurirca. 
Chashna anchurijpimi, Eliseoca chimbarca. 
15Dios ima nishcata villangapaj yachajujcunaca, Jordán yacu chimba ladoman 
Jericó pueblopi shayanajushpa, chaita ricushpami cashna ninajurca: “Eliaspaj 
espiritumi, Eliseopajpi causajun” ninajurcami. Shina nishpami, Eliasta 
tuparingapaj rishpa, paipaj ñaupajpi cungurinajurca. 
16Paitaca cashnami ninajurca: —Ricui, caipimi canda servij purapica, picha 
chunga shinlli runacuna shayanajun. Paicunataca, canda mandaj Eliasta 
mascachun cachapailla. Paitaca, Mandaj Diospaj Espiritura maijan 
urcumambash, na cashpaca maijan pugru pambamambash apashpa 
shitashcanman— ninajurcami. Shina ninajujpimi, Eliseoca: —Na pitapash 
cachanachu canguichi— nirca. 

17Ashtahuangarin paicunaca, cachapaillayari ninajujpillatami Eliseoca, pingai 
tucushpa: —Shina cashpaca cachaichilla— nirca. Shina nijpimi paicunaca, chai 
picha chunga runacunata cacharca. Paicunaca, quimsa punllacaman 
mascashpapash, Eliastaca na tarircachu. 
18Jericó pueblopi quedashca Eliseopajman paicuna tigramujpimi, Eliseoca: —
¿Nachu na rinachu canguichi nircani?— nirca. 
19Jericó pueblopi causanajuj runacunami, Eliseotaca cashna ninajurca: —Ricui, 
cai puebloca ñucata mandaj ricujunshnallata, ali pushtugumi. Chashna 
cashpapash, yacuca nalichu. Shinallata pambapipash, imallapash na fucunllu— 
ninajurcami. 
20Shina ninajujpimi, Eliseoca: —Shuj mushuj mangapi cachita churashpa 
apamuichi— nijpimi, paicunaca apamunajurca. 
21Eliseoca, yacu pugyucunaman rishpa, chai pugyucunapi cachita shitashpami 
cashna nijurca: —Mandaj Diosca cashnami nin: ‘Ñucami, cai yacutaca 
jambircani. Shina cashcamanda cai yacupica, huañuipash, ung:uipash na 
ashtahuan tiangachu’ ninmi— nijurcami. 
22Shina nijpimi chai yacuca ali tucushpa, Eliseo imashna nishcashnallata 
cunangaman ali. 
23Chai jipaca, chai pueblomandaca Bet-el shuti pueblomanmi, Eliseoca vichai 
rijurca. Paica, ñanda vichai rijujpimi, pueblopi causanajuj shuj huambracuna 
llujshishpaca: “¡Lluchu uma runa, vichai rilla! ¡Lluchu uma runa, vichai rilla!” 
nishpa asinajurca. 
24Chaimandami, huashaman tigrarishpa Eliseo ricushpaca, Mandaj Diospaj 
shutipi chai huambracunataca, cashna nirca: “Paicunataca, ima llaquipash 
japishpaca alichari canman” nircami. Chashna nijpimi, ishcai osocuna 
sachamanda llujshishpa, chuscu chunga ishcai huambracunataca, caita chaita 
fitishpa huañuchirca. 

25Chai pueblomandaca, Carmelo shuti urcumanmi Eliseoca rirca. Chai 
urcumandaca, Samaria pueblomanmi tigrarca. 

2 Reyes 3 

Israel llactataca, Joram shuti runami mandajushca 

1Jatun mandaj Josafat shuti runaca, chunga pusaj huatata Judá llactata ña 
mandajujpimi, Acab runapaj churi Joram shuti runaca, Israel llactata mandai 
callarirca. Paica, chunga ishcai huatatami, Samaria pueblopi mandajurca. 
2Paica, Mandaj Diospaj ñaupajpica nalitami rurarca. Shina rurashpapash, na 
paipaj taitashna, paipaj mamashna rurarcachu. Paica, paipaj taita rurachishca 
chai rurashcalla Baal shuti dioscunataca anchuchircami. 
3Shina cashpapash Nabat shuti runapaj churi Jeroboam runa, israelcunata 
juchacunata rurachishca, chai juchacunatami rurashpa catijurca. Chai 
juchacunamandaca, napacha anchurircachu. 

Moabitacunata mishanatami, Eliseoca villashca 

4Moab llactata jatun mandaj, Mesa shuti runaca, ashtaca animalcunatami 
charirca. Paica, Israel llactata jatun mandaj Acab shuti runamanmi, patsaj 
huaranga maltun llamata, nara rutushca patsaj huaranga jari llamata cun carca. 
5Shina cashpapash Acab runa huañujpica, Moab llactata jatun mandajca, Israel 
llactata jatun mandajtaca na cazurcachu. 
6Chaimandami jatun mandaj Joram shuti runaca, Samaria pueblomanda 
rishpa, tucui israelcuna alichirishcata ricushpa yalijurca. 
7Chai jipaca, Judá llactata jatun mandaj Josafat shuti runamanmi, cashna 
nichun cacharca: “Moab llactata jatun mandajmi, ñucata na cazuhuan. Canga, 
¿Moab llactapi causajcunahuan macanajungapaj, ñucahuan ringuimanllu?” 
nichunmi cacharca. Shina nijpimi Judá llactata jatun mandajca cashna nirca: 
“Ari, rishallami. Ñucapash, cambash shujllashnallami canchi. Ñuca 
gentecunapash, cambaj cashcashnallatami, ñuca caballocunapash cambaj 
cashcashnallatami” nircami. 

8Shinallata Josafat runaca: “¿Maijan ñandashi rishun?” nijpimi, Joram shuti 
runaca: “Edom llactapi tiaj jichushca pamba ñandami rishun” nirca. 
9Chai jipaca, Israel llactata jatun mandajpash, Judá llactata jatun mandajpash, 
Edom llactata jatun mandajpashmi llujshishpa rinajurca. Jichushca pambata 
muyushpa ña canchis punllata ñanda rinajujpillatami, paicunata catishpa 
rinajuj soldadocunapajpash, animalcunapajpash yacu tucurirca. 
10Chaimandami Israel llactata jatun mandajca, cashna nirca: —¡Uyaichi! 
Quimsandi cai jatun mandaj ñucanchitaca, moabitacunapaj maquipi 
churangapajmi, Mandaj Diosca pushamushca yarin— nircami. 
11Shina nijpimi Josafat runaca, cashna nirca: —Mandaj Dios ima nijtapash 
tapushpa yachangapaca, ¿nachu caipica, Mandaj Dios ima nishcata villaj 
tian?— nircami. Shina nijpimi, Israel llactata jatun mandajta servij puramanda 
shuj runaca: —Safat runapaj churi Eliseomi caipi causan. Paica, Eliasta servijmi 
carca— nirca. 
12Shina nijpimi, Josafat runaca: —Paica, Mandaj Dios ima nishcata villanata 
charingami— nirca. Shina nishpami, Israel llactata jatun mandajpash, Josafat 
runapash, Edom llactata jatun mandajpash Eliseopajman urai rinajurca. 
13Chaipimi Eliseoca, Israel llactata jatun mandajtaca cashna nirca: —Ñucaca 
canhuanga, ¿imata ricunatata charini? Cambaj taitapaj, cambaj mamapaj 
villajcunapajman rilla— nircami. Shina nijpimi Israel llactata jatun mandajca, 
cashna nirca: —Na rishachu. Mandaj Diosmi, cai quimsandi jatun mandaj 
ñucanchitaca, moabitacunapaj maquipi churangapaj tandachimushca— 
nircami. 
14Shina nijpimi Eliseoca, cashna nirca: —Tucuita Mandaj Diosca 
causajumbachami, ñucaca paipaj ñaupajpimi cani. Judá llactata jatun mandaj 
Josafat runata na cazuj cashpaca, candacarin ricuitallapash na 
ricunayachimanllu carcani. 

15Ashtahuangarin cunanga, arpata tocaj shuj runata pushamuichi— nircami. 
Chai tocaj runa ña tocajujpimi, Mandaj Diospaj ushaica, Eliseopaj jahuaman 
shamurca. 
16Shinamandami Eliseoca, cashna nijurca: —Mandaj Diosca, cashnami nin: ‘Cai 
pugru pambapica, yacu jundachun tauca jatun utujucunata ruraichi. 
17Ima huairata, ima tamiata canguna na ricujpipash, cai pugru pambapica, 
ninandapachami yacu jundanga. Shina jundajpimi cangunapash, cangunapaj 
caballocunapash, cangunapaj animalcunapash yacuta ufianguichi ninmi 
Mandaj Diosca. 
18Chaica, Mandaj Diospaj ñaupajpica, ashagupajllami canga. Shinallata 
moabitacunatapashmi, cangunapaj maquipi churagrin. 
19Chaimandami, jatun pircahuan muyundi jarcashca tucui pueblocunata, 
juyailla tucui huasicunatapash urmachinguichi. Shinallata tucui ali 
quirucunatapashmi, fitishpa shitanguichi. Yacu llujshijuj tucui 
pugyucunatapash quilpashpami saquinguichi. Ali fucuj tucui alpacunatapash, 
rumicunahuanmi quilpashpa saquinguichi’ ninmi— nijurcami. 
20Tutamandata animalta Diosman cushpa huañuchina horaspimi, cashna 
tucurca: Yacucunaca, Edom llacta ñanda urai shamushpami, chai pambapica 
ñapash yacu jundarca. 
21Moabitacunaca, jatun mandajcuna paicunahuan macanajungapaj vichai 
shamunajujtaca, tucuicunami yacharca. Chaimandami macanajunata chaira 
yachajujcunamanda callarishpa tandanajushpaca, Edom llacta linderopi 
shuyanajurca. 
22Cayandi tutamandata moabitacuna jatarishpaca, yacucunapi indi punchalla 
shitajujpimi, yahuartashnalla pucallata carumanda ricunajurca. 
23Chaita ricushpami, cashna ninajurca: “¡Chaica, espadahuan huañuchishca 
yahuarmari! Chai jatun mandajcunaca, caishuj chaishuj macanajushpami, 
cumba puracunallata huañuchirishca. Shina cashcamanda cunanga, 

¡moabitacuna jacuchi, paicuna imatalla charishcacunata japishunchi!” 
ninajurcami. 
24Ashtahuangarin carpacunata shayachishpa, israelcuna tianajuj pambaman 
chayajpimi israelcunaca, moabitacunahuan macanajungapaj shayarirca. Shina 
shayarijpimi moabitacunaca, paicunapaj ñaupajmanda pacajungapaj calparca. 
Shina calpajpimi, moabitacunataca catishpa huañuchinajurca. 
25Pueblocunatapash llaquinayaita tucuchishpami, ali fucuj alpacunapipash 
tucuicuna rumicunata jundachinajurca. Yacu llujshijuj tucui 
pugyucunatapashmi quilpanajurca. Tucui ali quirucunatapash shitashpami, 
Kir-hareset shuti pueblotapash, rumi mundundalla saquinajurca. Huaracahuan 
macanajujcuna muyundi shayarishpami, chashna tucuchinajurca. 
26Moab llactata jatun mandajca, macanajuipi mishai tucujushcata ricushpami, 
espadahuan macanajunata ali yachaj, canchis patsaj soldadocunata 
tandachishpa, Edom llactata jatun mandajhuan macanajungapaj rirca. 
Ashtahuangarin macanajuitaca, na usharcachu. 
27Chaimandami, paipaj randi mandangapaj tiarina paipaj punda churita 
japishpa, paipaj diosman cushpa pirca jahuapi huañuchishpa tucuillata 
rupachirca. Israelcunahuanga ninandapachami fiñarirca. Chai jipaca, jatun 
mandajpaj ladomanda anchurishpami, paicunapaj llactaman tigranajurca. 

2 Reyes 4 

Sapalla huarmigupaj aceitetami mirachishca 

1Dios ima nishcata yachajuj puracunapaj huarmicunamanda shuj huarmimi, 
Eliseotaca cashna nishpa caparirca: —Canda servij, ñuca cusaca 
huañuparcamari. Canda servij paica, Mandaj Diosta manllashpa causashcataca 
yachapanguimi. Cunanga, culquita mañachij runa shamushpami, ñucapaj 
ishcai churicunataca paipaj gañan cachun apasha nijun— nircami. 
2Shina nijpimi Eliseoca, cashna nirca: —¿Imatata rurachun munangui? Cambaj 
huasipica, ¿imatallata charingui? Villahuai— nishpa tapujpimi, chai huarmica 

cashna nirca: —Canda servij ñucaca, imatallapash huasipica na charipanichu. 
Shuj mangapi aceitetallami charini— nircami. 
3Shina nijpimi Eliseoca, cashna nirca: —Cunanga, cambaj huasi ladollapi tucui 
causajcunapajman rishpa, chushaj mangacunata mañai. Chai chushaj 
mangacunataca, taucatapacha mañanguilla. 
4Chai jipaca cambash, cambaj churicunapash ucuman vicharishpa, tucuilla 
mangacunapi aceiteta churangui. Chashna churajpi jundashca mangataca, shuj 
ladoman anchuchingui— nircami. 
5Shina nijpimi chai huarmi rishpaca paipash, paipaj churicunapash punguta 
ucuman vicharirca. Chashna vicharishpami, mangacunata paipaj churicuna 
yalichimujpi paica, chai mangacunapi aceiteta churajurca. 
6Ña tucuilla mangacuna junda cajpimi, paipaj shuj churitaca: —Ashtahuan 
mangacunata apamui— nirca. Shina nijpimi, paipaj churica: —Mangacunaca, 
na ashtahuan tianllu— nirca. Shinamandami aceitepash tucurirca. 
7Chai jipami chai huarmica, Taita Diospaj runagupajman shamushpa villarca. 
Chaita villajpimi Eliseoca, cashna nirca: —Chai aceitetaca, jatungapaj rilla. 
Chai jatushca culquitaca, culquita mañachijcunaman tigrachingui. 
Puchushcahuanga cambash, cambaj churicunapash micushpa causanguichi— 
nircami. 

Eliseomandapash, sunamita nishca huarmimandapashmi villajun 

8Shuj punllami, Sunem shuti pueblota Eliseo yalijujpi, cashna tucurca: Chai 
pueblopimi, ali rijsishca shuj huarmi causajurca. Chai huarmimi, Eliseotaca 
micungapaj ripashun nijushpallata pusharca. Chaimandami Eliseoca, chai 
pueblota yalijushpaca, chai huarmipaj huasipi micungapaj shamun carca. 
9Chaimandami chai huarmica, paipaj cusaman cashna nirca: —Ricui, cai 
ñucanchi huasitalla yalij chai runaguca, Taita Diospajlla causaj runagu cajtami 
yachani. 

10Chaimanda cunanga, shuj uchilla ucuguta pircashpa, paiman rurapashun. 
Ima hora ñucanchipajman pai shamushpaca, chai ucupi quedachun. Shinallata 
shuj camata, shuj mezata, shuj tiarinaguta, shuj lamparagutapash 
churapashun— nircami. 
11Shuj punllami, cashna tucurca: Eliseo chai huasiman shamushpami, chai 
huasipi rurashca ucupi quedashpa chaipi puñurca. 
12Chaipi cashpami, paita servij Giezi shuti runataca, cashna nirca: —Caipi 
causaj sunamita huarmita cayamui— nijpimi chai servij runaca, chai huarmita 
cayamurca. Chashna cayajpi chai huarmi paipaj ñaupajman shamujpimi, 
13paita servij Giezi shuti runataca, cashna nirca: —Chai huarmitaca, cashna ni: 
‘Ricui, ñucanchihuan can ninan ali cashcamandaca, canmandaca ¿nachu 
imagullatapash rurachun munangui? Jatun mandajhuan cashpa, na cashpaca 
soldadocunata mandajhuan cashpapash, ¿nachu canmanda parlachun 
munangui?’ ni— nircami. Eliseota servij runa chashna nijpimi, chai huarmica: 
—Cai ñuca gentecunapaj chaupipica, alimi causapani— nirca. 
14Shina nijpimi Eliseoca, paita servij runataca cashna nirca: —Shina cashpaca, 
chai huarmimandaca, ¿imatata rurashun?— nijpimi, paita servij Giezi shuti 
runaca cashna nirca: —Ricui, paica huahuacunatami na charin. Paipaj 
cusapash ñami rucugu— nircami. 
15Shina nijpimi, Eliseoca: —Chai huarmita cayamui— nijpi, paita servij runaca, 
chai huarmita cayamurca. Shina cayajpi shamushpami, chai huarmica pungupi 
shayarirca. 
16Chashna shayajujpimi Eliseoca, cashna nirca: —Cai shamui huatapimi, cunan 
punllacunapishnallata shuj jari huahuaguta marcangui— nircami. Shina 
nijpimi chai huarmica, cashna nirca: —Ñucata mandajlla, Taita Diospaj 
runagulla. Canda servij ñucataca, ama yanga chashna nihuaichu— nircami. 
17Ashtahuangarin cati huatapaca, Eliseo villashca punllacunapillatami, chai 
huarmica vijsayu tucushpa, shuj jari huahuaguta ungurca. 

18Chai huahuagu ña jatunyajpimi, shuj punllapica cashna tucurca: Paica, paipaj 
taitaca pambapi cozechajcunahuan purijujpimi, ricungapaj shamurca. 
19Chaipi cashpami chai huambraguca, paipaj taitamanga: —¡Aij, ñuca umata 
nananmi, ñuca umata nananmi!— nishpa villajpi, paipaj taitaca paita shuj 
servijtaca: —Paipaj mamapajman apai— nirca. 
20Chai runa marcashpa paipaj mamapajman apajpimi, chaupi punllacaman 
mamapaj migllapi tiajushpallata huañurca. 
21Chaimandami, chai huarmica vichai vitsiashpa, Taita Diospaj runagupaj 
cama jahuapi churashpaca, punguta vichashpa llujshirca. 
22Chai jipami, paipaj cusata cayashpaca cashna nirca: —Taita Diospaj 
runagupajman rishpa tigramugringapaj, servij puramanda shuj runacunata, 
shinallata huarmi burrocunamanda shuj huarmi burrotapash ñucahuan 
cachapai nipanimi— nircami. 
23Shina nijpimi paipaj cusaca, cashna nirca: —¿Imashpata cunanga paita 
ricungapaj rigringuiyari? Cunanga, llullu lunallapash, samana punllallapash na 
canga— nircami. Shina nijpimi, chai huarmica: —Ama manllarichu— nirca. 
24Chai jipaca, huarmi burropaj jahuapi shuj tiarinata churachun mandashpami, 
chai servij runataca cashna nirca: —Cunanga, ama ñambi shayarishpa, burrota 
aisashpa ucha pushahuailla. Ñuca shayari nijpillami shayarina cangui— 
nircami. 
25Chashna nishpa ucha rishpami, Carmelo shuti urcuman, Taita Diospaj 
runagupajman shamurca. Taita Diospaj runaguca, ña caruta chai huarmi 
shamujujta ricushpami, paita servij Giezi shuti runataca, cashna nirca: —Ricui, 
chainitaca sunamita huarmimari shamujun. 
26Cunanda tuparingapaj calpashpa ripai. Ña tuparishpaca: ‘¿Cambash, cambaj 
cusapash, cambaj churipash alillachu capanguichi?’ nishpa tapupangui— 
nircami. Shina tapugrijpimi paica: —Alillami capanchi— nirca. 

27Chai urcuman Taita Diospaj runagupajman chayashpami, paipaj chaquipi 
ugllarirca. Chashna ugllarijujpi, Giezi shuti runa anchuchingapaj quimirijpimi, 
Taita Diospaj runaguca cashna nirca: —Saquilla, paipaj shungupica jatun 
llaquihuanmari. Pai imamanda llaquilla cajtaca, pacashpami Mandaj Diosca na 
villahuashca— nircami. 
28Shina nijpimi chai huarmica, cashna nirca: —¿Ñucata mandajtaca, ñucachu 
churiguta mañaparcani? ¿Nachu ñucaca, huahuata charigringuimi nijpica, ama 
yanga chashna nishpa asichihuaichu niparcani?— nircami. 
29Shina nijpimi Eliseoca, paita servij Giezi shuti runataca cashna nirca: —Ali 
chumbilirishpa, ñuca taunata apashpa ri. Pipash tuparijpica, ama alillachu 
capangui ninguichu. Candapash alillachu capangui nijpipash, upalla ringuilla. 
Ña huasiman chayashpaca, huahuapaj ñavi jahuapi ñuca taunata churangui— 
nircami. 
30Shina nijpimi chai huahuapaj mamaca, cashna nirca: —Mandaj Diosca 
causajumbachami, cambash causajunguimi. Candaca, na saquishpa 
ripashachu— nircami. 
31Shina nijpimi Eliseoca jatarishpa, chai huarmita catishpa rirca. Giezi shuti 
runaca, paicunata ñaupashpa rishpami, chai huahuapaj ñavi jahuapi taunata 
churashca carca. Chashna churajpipash na parlarca, na cuyurircachu. 
Chaimandami, Eliseohuan tuparingapaj tigramushpaca: —Huahuaca na 
rijcharinllu— nirca. 
32Chai huasiman Eliseo chayamushpaca, paipaj cama jahuapi huahua 
huañushca sirijujtami ricurca. 
33Chaimandami Eliseoca, ishcandita canllaman saquishpa, pailla ucuman 
yaicushpa punguta vicharishpa, Mandaj Diosta mañarca. 
34Chai jipaca, camaman vitsiashpami, Eliseoca paipaj shimitaca huahuapaj 
shimipi, paipaj ñavitapash huahuapaj ñavi jahuapi, paipaj maquitapash 
huahuapaj maqui jahuapi churashpa, huahuapaj jahuapi siririrca. Chashna 
siririjpimi, huahuapaj cuerpoca cunujyarca. 



1159 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

35Chaimanda jatarishpami Eliseoca, huasi ucupi caiman chaiman purijurca. 
Chai jipa cutin camaman vitsiashpami, chashnallata chai huahuapaj jahuapi 
siririrca. Chashna sirijpica, canchis viajecaman atsiashpami, chai huahuaca 
ñavita pascarca. 
36Chaimandami Eliseoca, Giezi shuti runata cayashpaca: —Caipi causaj 
sunamita huarmita cayamui— nirca. Giezi shuti runa cayajpi, chai huarmi 
shamushpa ucuman yaicujpimi, Eliseoca: —Jaica, cambaj churigu— nirca. 
37Shina nijpimi, chai huarmica ucuman yaicushpa, Eliseopaj chaqui ladopi 
cungurishpaca, alpaman chayajta cumurirca. Chai jipaca, paipaj huahuata 
japishpami, chai ucumanda llujshirca. 

Villajcunapaj ali cachunmi, pipash na rurai ushanallata rurashca 

38Eliseoca, chai llactapica ninan yarjai tiaj punllacunami, Gilgal shuti 
puebloman cutin tigrarca. Dios ima nishcata villangapaj yachajujcunapash 
chaipimi Eliseohuan carca. Chaimandami Eliseoca, paita servij runataca cashna 
nirca: “Jatun mangata shayachishpa, Dios ima nishcata villangapaj 
yachajujcunaman micunata yanui” nircami. 
39Paicuna puramanda shujmi, micuna jihuata pambapi pallangapaj llujshirca. 
Paica, parra nishca yuratashnallami tarirca. Chai yuramandami, calabaza 
nishca sacha granota paipaj jahualla churajuna jundata pallashpa tigrarca. Chai 
granota apashpa chayamushpaca, micunata yanujuj mangapimi chaupishpa 
chaupishpa churarca. Chashna churashpapash, chai grano ima cajtaca na 
yacharcachu. 
40Ña yanushca jipa, paicuna micuchun carajpimi, chai yanushca micunata 
paicuna malishpaca, cashna nishpa caparinajurca: “¡Taita Diospaj runagu, cai 
mangamanda micunaca huañuchigrinmari!” ninajurcami. Chaimandami, na 
micui ushanajurca. 
41Shina ninajujpimi, Eliseoca: —Jacuta apamuichi— nirca. Jacuta apamujpi, 
mangapi ña talishpami: —Gentecuna micuchun carailla— nirca. Chai 
mangapica, ima nalipash na ashtahuan tiarcachu. 

42Chai jipami, Baal-salisa shuti pueblomanda shuj runa shamurca. Paica, punda 
fucushca trigo tandatapash, ishcai chunga cebada tandatapash, mushuj trigo 
fucushcatapash espigandi, Taita Diospaj runaguman apamushpami shamurca. 
Chaita japishpami Eliseoca, paita servijtaca: —Gentecuna micuchun carai— 
nirca. 
43Shina nijpimi, chai servij runaca: —Caica, patsaj runacunapaca na 
pactangachu— nirca. Shina nijpimi Eliseoca, cashna nirca: —Gentecuna 
micuchun carailla. Mandaj Diosca cashnami nin: ‘Paicuna micujpipash 
puchungarami’ ninmi— nircami. 
44Shina nijpimi paita servij runaca, gentecunaman cararca. Chashna carajpi 
paicuna micujpipash, Mandaj Dios villashcashnallatami puchurca. 

2 Reyes 5 

Eliseomandapash, Naamán runamandapashmi villajun 

1Siria llactata jatun mandajpaj soldadocunata mandaj Naamán runaca, paipaj 
amopaj ñaupajpica, ninandapacha alicachi tucushca runami carca. Mandaj 
Diosca, Siria llactataca, Naamán runamandallami mishachin carca. 
Chaimandami paitaca, ninanda alicachin carca. Paica, ali shinlli runapachami 
carca. Chashna cashpapash, lepra ung:uihuanmi carca. 
2Siria llactamandami, tandanajushca shuhua runacunaca, 
macanajunacunahuan alichirishca llujshimushca carca. Paicunaca, Israel 
llactamandami shuj cuitsaguta apashpa rishca carca. Chai cuitsaguca, Naamán 
runapaj huarmita servishpami causarca. 
3Chai cuitsagumi, paita mandaj huarmitaca cashna nirca: —Dios ima nishcata 
villaj runaguca, Samaria pueblopimi causan. Cai ung:uimanda alichihuai 
ningapaj ñuca amo rijpica, cai lepra ung:uimandaca, paica alichinmanmi— 
nircami. 
4Shina nijpimi Naamán runaca, paipaj amopajman rishpaca, Israel llactamanda 
shuj cuitsaguca, cashna chashnami parlashca nishpa villarca. 

5Shina villajpimi, Siria llactata jatun mandajca, cashna nirca: —Shina cashpaca 
rilla, ñucami Israel llactata jatun mandajman cartacunata escribishpa 
cachagrini— nircami. Shina nijpimi Naamán runaca, sucta quintal chaupi 
yalita pezaj culquita, sucta huaranga oro culquicunata, chunga mudana 
churajunata apashpa rirca. 
6Shinallata cartacunatapash, Israel llactata jatun mandajman apashpami rirca. 
Chai cartacunapica, cashnami nijurca: “Cai cartacuna cambajman 
chayamujpica, ñucata servij Naamán runata, paipaj lepra ung:uimanda 
alichipangui nishpa, ñuca cachajushcata yachachunmi cachamuni” nijurcami. 
7Israel llactata jatun mandajca, chai cartacunapi chashna nijujta ricushpami, 
paipaj churajushcatapash liquirishpa, cashna nirca: —Cai runata paipaj lepra 
ung:uimanda alichi nishpami cachamushca. Causaita cungapaj, causaita 
quichungapaca, ¿ñucaca Taita Dioschu cani? Cunanga, imashna ñucata 
llaquichingapaj munajujtapash, cangunallata aliguta yarishpa ricuichi— 
nircami. 
8Israel llactata jatun mandajca fiñarishpa, paipaj churajushcacunatapash 
liquirishcata Taita Diospaj runa Eliseo yachashpami, jatun mandajman cashna 
nichun cacharca: “¿Imashpata can churajushcacunata liquircangui? Cunanga, 
chai runaca ñucapajman shamuchunlla. Shina shamushpami Israel llactapica, 
Dios ima nishcata villaj runa tiajta yachanga” nichunmi cacharca. 
9Shina nijpimi Naamán runaca, paipaj caballocunandi, carretandi 
shamushpaca, Eliseopaj huasi pungupi shayarirca. 
10Chaipi shayajujpimi Eliseoca, shuj runata cashna nichun cacharca: “Jordán 
yacupi canchiscaman armangapaj rilla. Chashna armajpimi, cambaj aichaca ali 
tucushpa, ima ung:uipash illaj quedangui” nichunmi cacharca. 
11Shina nijpimi Naamán runaca, fiñarishpa cashna nishpa rirca: —Ricui, 
paipacha ñucata tuparingapaj llujshimushpami, ñuca ladopi shayarishpa, paita 
Mandaj Taita Diospaj shutipi mañanga yarcanimi. Shina mañashpaca, maipilla 
lepra ung:ui tiaj pushtupi paipaj maquihuan tacarishpami alichinga yarcanimi. 

12¿Nachu, Damasco pueblopi tiaj Abana shuti, Farfar shuti jatun yacucunallata, 
cai Israel llactapi tiaj tucui yacucunata yali ashtahuan ali? Chai 
yacucunapillata armashpaca, ¿nachu ali tucuimanlla carcani?— nishpami, 
fiñarishpa tigrashpa rijurca. 
13Ashtahuangarin paita servijcuna paipaj ladoman quimirishpami, cashna 
ninajurca: —Ñuca taitalla. Dios ima nishcata villaj runa, imatapash na rurai 
ushanallata rurachun mandajpica, ¿nachu chaita ruranguiman carca? 
Ashtahuangarin cambaj ung:ui anchurichun armagri nishcatacarin, ¿imashpata 
na ruranguiyari?— ninajurcami. 
14Shina nijpimi Naamán runaca, Taita Diospaj runagu mandashcashnallata, 
Jordán yacupi canchiscaman pambarigrirca. Chashna rurajpimi, paipaj aichaca 
chairalla huahuapaj aichashna, ima ung:uipash illaj quedarca. 
15Chai jipami Naamán runapash, paita cumbaj tucui runacunapash, Taita 
Diospaj runagupajman tigramurca. Paica, paipaj ñaupajpi shayarishpami, 
cashna nirca: —Ricui, tucui cai pachapica, Taita Diosca na tianllu. 
Ashtahuangarin Israel llactapillami tian. Chaitaca cunanmi yachani. Chashna 
cashcamanda, canda servij ñuca imaguta carashcatapash chasquipai 
nipanimi— nircami. 
16Ashtahuangarin Eliseoca, cashnami nirca: —Mandaj Diosca 
causajumbachami, ñucaca paipaj ñaupajpimi cani. Shina cashcamanda, 
imatallapash na japishachu— nircami. Naamán runaca, chasquipaillayari 
nijujpipash, Eliseoca napacha japingapaj munarcachu. 
17Chaimandami Naamán runaca, cashna nirca: —Shina cashpaca, cai 
llactamanda alpata ishcai mulapi apachun, ¿canda servij ñucataca nachu 
saquihuanguiman? nipanimi. Canda servij ñucaca, cunanmandaca tucuillata 
rupachina animaltapash na huañuchishachu. Shuj dioscunamambash, na 
animalta cushpa huañuchishachu. Ashtahuangarin Mandaj Diosmanllami 
cusha. 

18Mandaj Diosca, canda servij ñucataca cai nalita rurashcata cungapachun: 
Rimón shuti diospaj huasimanmi, jatun mandaj ñuca amoca paipaj diosta 
ninanda alicachingapaj yaicunga. Chaiman yaicushpaca, ñuca rigrapimi 
marcaringa. Shina marcarijpimi, Rimón shuti diospaj huasipica, ñucapash 
cungurina tucunga. Chashna rurajpica Mandaj Diosca, canda servij ñuca nalita 
rurashcataca cungapachun nipanimi— nircami. 
19Shina nijpimi, Eliseoca: —Ama manllaichu rilla— nishpa cacharca. Chashna 
cachajpimi Naamán runaca, carullaguta ña rijurca. 
20Shina rijujpimi, Taita Diospaj runa Eliseota servij Giezi shuti runaca, pailla 
cashna yarijurca: “Ricui ñucata mandajca, Siria llactamanda Naamán runataca, 
pai imatalla carangapaj apamushcacunata, paipaj maquimanda na 
chasquishpami llaquichirca. Mandaj Diosca causajumbachami. Naamán runata 
catishpa calpashpaca, imagullatapash japigrishami” yajurcami. 
21Shina yajushpami Giezi shuti runaca, Naamán runata catishpa rirca. Shina 
catishpa calpamujujta Naamán ricushpami, tuparingapaj carretamanda 
uriajurca. Ña chayajpimi, Naamán runaca: —¿Alillachu cangui?— nishpa 
tapurca. 
22Chashna tapujpimi Giezi shuti runaca, cashna nirca: —Alillami cani. Ñucata 
mandajmi cashna nichun cachamuhuan: ‘Ricui, Dios ima nishcata villangapaj 
yachajuj ishcaipura huambracunami, Efraín urcumanda cunan horas 
ñucapajman shamurca. Paicunaman carangapaj quimsa chunga chuscu kilota 
pezaj culquita, ishcai mudana churajunata cachamupai’ nichunmi 
cachamuhuarca— nircami. 
23Shina nijpimi Naamán runaca, cashna nirca: —Shuj quintal yalita pezaj 
culquita apapai nipanimi— nijushpallatami, shuj quintal yalita pezaj 
culquitaca, ishcai muchilapi huatarca. Shinallata ishcai mudana mushuj 
churajunatapashmi cacharca. Tucui chaicunataca, paita servij ishcai runacuna 
apashpa, Giezi runata ñaupashpa richunmi curca. 

24Shinami pacalla ladoman chayashpaca, chai runacunapaj maquimanda 
japishpa huasipi alichirca. Chai jipami, chai runacunataca tigrachun mandarca. 
25Paicuna ña rijpi, paita mandaj Eliseopajman Giezi shuti runa yaicujpimi, 
Eliseoca: —Giezi, ¿maimandata shamungui?— nishpa tapurca. Shina tapujpimi 
paica: —Canda servij ñucaca, maimambash na riparcanichu— nirca. 
26Shina nijpimi Eliseoca, cashna nirca: —Carretamanda uriajushpa, chai runa 
canhuan tuparij shamujujpica, ¿nachu ñuca shungupash chaipi carca? 
¿Culquita, churajunacunata, olivos chagracunata, uvas chagracunata, 
llamacunata, huagracunata, servij runacunata, servij huarmicunata japina 
punllacunami yanguichu? 
27Can chashna rurashcamandaca, Naamán runapaj lepra ung:uica, cambajman 
chimbashpami candapash, cambaj miraicunatapash llaquichijungalla— 
nircami. Shina nijpimi, lepra ung:ui japijpi, chai runaca rasushna yurajpamba, 
Eliseopaj ñaupajmanda llujshishpa rirca. 

2 Reyes 6 

Eliseoca, jachataca yacu jahuamanmi huambuchishca 

1Dios ima nishcata villangapaj yachajujcunami, Eliseotaca cashna ninajurca: —
Ricui, canhuan causanajunchi cai huasica uchillagumari. 
2Chaimanda cunanga, Jordán yacu ladoman jacuchi. Chaipi vigas caspicunata 
shuj shuj fitishpa, chaipi causangapaj huasita rurashunchi— nijpimi, Eliseoca: 
—Shina cashpaca richilla— nirca. 
3Shina nijpimi pai puramanda shuj runaca, cashna nirca: —Canda servij 
ñucanchihuan ripashun nipanchimi— nijpimi, Eliseoca: —Ñucapash 
rishallami— nirca. 
4Eliseopash paicunahuan rishpami, Jordán yacuman ña chayashpaca, 
quirucunata cuchurca. 

5Quiruta shuj runa ña urmachigrijujpimi, cashna tucurca: Chai runapaj 
jachami, yacuman huashajurca. Shina huashajujpimi: —¡Aij, ñucata mandajlla, 
chai jachaca mañashcallamari carca!— nishpa caparirca. 
6Shina caparijpimi, Taita Diospaj runaguca: —¿Maipita urmarca?— nishpa 
tapujpi chai runaguca, maipi jacha urmashcata ricuchirca. Shina ricuchijpimi 
Eliseoca, shuj caspita fitishpa jacha urmashca ladoman shitajpi, chai jacha 
jirruca, yacu jahuaman huambumurca. 
7Chashna huambumujpimi: —Jachata japi— nishpa mandajpi, chai runaguca 
jachata japirca. 

Eliseomandapash, siriocunamandapashmi villajun 

8Siria llactata jatun mandajca, israelcunahuan macanajuita charishpami, paita 
servij soldadocunahuan parlarishpa: “Ñuca carpacunaca, cai pushtupi, chai 
pushtupimi shayaringa” nijurca. 
9Shinamandami Taita Diospaj runaguca, Israel llactata jatun mandajman 
cashna nichun cacharca: “Ricungui. Chai pushtutaca, ama yalinguichu. 
Siriocunami chaiman rigrinajun” nichunmi cacharca. 
10Shina nijpimi Israel llactata jatun mandajca, Taita Diospaj runagu villashca 
pushtuta chapachun cacharca. Paicunata ama llaquichij shamuchunga 
chashnami cutimbash, cutimbash cachajurcalla. 
11Chaimandami Siria llactata jatun mandajca, paipaj shungupi 
musparijushpallata, paita servijcunata cayashpa cashna nirca: —Ñucanchi 
puramandaca, ¿pita Israel llactata jatun mandajpaj lado tucushpa purin? 
Chaitaca, ¿nachu villanguichiman?— nircami. 
12Shina nijpimi servij puramanda shuj runaca, cashna nirca: —Jatun mandaj 
ñuca amolla, na chashnachu. Ashtahuangarin Dios ima nishcata villaj, Israel 
llactapi causajuj Eliseomari, Israel llactata jatun mandajman villajun. Can 
puñuna pacalla ucupi imata parlajushcatapash tucuitami villajun— nircami. 

13Shina nijpimi jatun mandajca, cashna nirca: —Chai runata prezu japichun 
cachangapaj, chai runa maipi causajtapash ricungapaj richi— nircami. Shina 
nijpimi paicunaca: —Ricui, paica Dotán shuti pueblopimi causan— nishpa 
villanajurca. 
14Shina villajpimi, chai jatun mandajca caballocunapi, carretacunapi purij 
soldadocunata, shinallata chaquilla purij ashtaca soldadocunata, chai 
puebloman cacharca. Paicunaca tuta shamushpami, chai pueblotaca chaupipi 
churanajurca. 
15Chai tucui soldadocunapash, caballocunapi, carretacunapi tiarishca 
gentecunapash chai pueblota chaupipi churashpa muyundi shayanajujtaca, 
Taita Diospaj runaguta servij runa tutamandata jatarishpa llujshishpami 
ricurca. Chaita ricushpami, chai servij runaca: —¡Aij, ñucata mandajlla! 
Cunanga, ¿imatashi rurashun?— nirca. 
16Shina nijpimi Eliseoca, cashna nirca: —Ama manllaichu. Ñucanchimi, 
paicunatapash ashtahuan yali ashtacacuna canchi— nircami. 
17Shina nishpami, Eliseoca: “Mandaj Dioslla, pai ricuchun paipaj ñavita 
pascapai” nishpa mañarca. Chashna mañajpimi Mandaj Diosca, chai servij 
runapaj ñavita pascarca. Chashna pascajpimi Eliseopaj muyundipica, 
caballocunapi tiarishca gentecuna, nina rupajuj carretacuna, chai loma junda 
shayanajujta ricurca. 
18Siria llactamanda soldadocuna ña uriajumui callarijpimi Eliseoca, Mandaj 
Diostaca: “Cai gentecunata ñausata rurapai” nishpa mañarca. Shina mañajpimi, 
Eliseo mañashcashnallata paicunataca ñausata rurarca. 
19Chai jipami Eliseoca, chai gentecunataca cashna nirca: —Na cai ñanllu, 
canguna mascajushca pueblopash na caichu. Ñucata catihuaichi, ñucami 
canguna mascajushca runapajman saquigrisha— nircami. Shina nijpimi, 
Samaria puebloman catishpa rinajurca. 
20Ña chai puebloman chayashpami Eliseoca, cashna nirca: “Mandaj Dioslla, cai 
gentecuna ricuchun paicunapaj ñavita pascapai” nircami. Shina nijpimi 

Mandaj Diosca, paicunapaj ñavita pascarca. Shina pascajpi paicuna ricushpaca, 
Samaria pueblo chaupipi shayanajushcatami ricurca. 
21Israel llactata jatun mandajca, paicunata ricushpami Eliseotaca: —Ñuca 
taitalla, ¿paicunataca huañuchishallachu?— nirca. 
22Shina nijpimi paica, cashna nishpa tigrachirca: —Na huañuchinachu cangui. 
¿Cambaj espadahuan, cambaj arcohuan macanajushpa prezu 
japimushcacunataca huañuchinguimanllu? Ashtahuangarin paicunaca 
micushpa, ufiashpa, paicunata mandajcunapajman tigrachun micunata, yacuta 
carai— nircami. 
23Shina nijpimi, jatun micuita rurarca. Chaita ña micushca, ufiashca jipa, chai 
soldadocunata cachajpimi, paicunaca paicunata mandajcunapajman tigrarca. 
Siria llactamanda tandanajushca shuhua runacunaca, chai 
punllamandapachami Israel llactaman cutinga na shamurca. 

Eliseomandapash, Samaria pueblota chaupipi churashcamandapashmi villajun 

24Chai jipami, cashna tucurca: Siria llactata jatun mandaj Ben-adad shuti 
runaca, tucuilla paipaj soldadocunata tandachishpa vichai shamushpami, 
Samaria pueblota chaupipi churarca. 
25Chashna chaupipi churashcamandami, Samaria pueblopica ninan yarjai 
tiarca. Chaimandami shuj burro umataca, pusaj chunga culquipaj jatunajurca. 
Paloma huanutaca, chaupi libratallami, picha culquipaj jatunajurca. 
26Chai punllacunallatami, Israel llactata jatun mandajca, jatun pirca jahuata 
yalijurca. Chaita yalijujpimi, shuj huarmica: —Ñuca amo, jatun mandajlla, 
quishpichihuayari— nishpa caparirca. 
27Shina caparijpimi jatun mandajca, cashna nirca: —Mandaj Diospash na 
quishpichijpica, ¿ñucacarin imashnata quishpichishayari? ¿Granota 
alichinamanda surcushpa, na cashpaca uvasta cutana pushtumanda 
surcushpachu cusha?— nircami. 

28Jatun mandajca: “¿Imashcatayari?” nircami. Shina nijpimi chai huarmica, 
cashna nishpa tigrachirca: —Cai huarmimari, ñucataca cashna nihuarca: 
‘Cambaj churita cunan huañuchishpa micungapaj apamui. Ñuca churitaca, 
cayapaj micushunllami’ nihuarcami. 
29Shina nijpimi, ñuca churitaca yanushpa micurcanchi. Ña cutin cayandi 
punllapaca ñucami: ‘Cambaj churita apamui, micushun’ nircani. 
Ashtahuangarin paica, paipaj churitaca pacashcami charijun— nircami. 
30Chai huarmi chashna nijta jatun mandaj uyashpami, pai churajushcata 
liquishpa, chai liqui churajunahuanllata pirca jahuata yalijurca. Chaita 
yalijujpimi gentecunaca, cañamuta ucuman churajushcata ricunajurca. 
31Chai jipami, jatun mandajca cashna nirca: “Safat shuti runapaj churi 
Eliseopaj umaca, cunambash paipaj cuerpopillata quedajpica, Taita Diosllata 
ninandapacha llaquichihuachun” nircami. 
32Eliseoca, paipaj huasipimi tiajurca. Mandaj rucucunapash, paihuanmi 
tianajurca. Jatun mandajca, chaimanmi shuj runata cacharca. Ashtahuangarin 
villangapaj shamuj chai runa nara chayajpillatami Eliseoca, mandaj 
rucucunataca cashna nirca: —Ñuca umata fitichun, chai huañuchij runapaj 
churi cachamujujtaca, ¿nachu ricushcanguichi? Ricuichi, villangapaj shamuj 
runa chayamujpica, punguta vichashpa na yaicuchun saquinachu canguichi. 
¿Nachu paita mandajash, paipaj huashata catishpa shamujuj uyarin?— 
nircami. 
33Eliseo paicunahuan chashna parlajujpillatami, Eliseopajman urai shamuj chai 
villaj runaca ñapash chayamurca. Pai chayamushpaca, cashnami nirca: —Na 
llullashpami nini. Cai llaquicunaca, Mandaj Diosmandami shamun. Shina 
cashpaca, ¿imapajta ashtahuanga Mandaj Diosta shuyashayari?— nircami. 

2 Reyes 7 

1Shinamandami Eliseoca, cashna nirca: —Mandaj Dios villashcata uyaichi. 
Mandaj Diosca cashnami nin: ‘Caya cai horasllatami, Samaria pueblo pungu 
ladopica, canchis kilo yali ashtahuan ali jacupash, chunga chuscu kilo chaupi 

yali cebadapash, chunga shuj gramo yalita pezaj culquilla valinga’ ninmi— 
nirca. 
2Shina nijpimi jatun mandajta tucuipi servishpa causaj shuj runaca, Eliseotaca 
cashna nirca: —Jahua pacha ventanacunata, Mandaj Dios cunan pascajpipash, 
chashnaca na cangachu— nircami. Shina nijpimi Eliseoca, cashna nirca: —
Ricui, chaitaca cambaj ñavihuambachami ricungui. Ashtahuangarin 
chaicunataca, na micunguichu— nircami. 
3Samaria puebloman yaicunapimi, lepra ung:uihuan chuscu runacuna 
tianajurca. Paicunami, caishujmanda chaishujmanda cashna ninajurca: —
Ñucanchica, ¿imapajta caipica huañungacaman tianajugrinchi? 
4Cai puebloman yaicushpapash, pueblopi jatun yarjai tiashcamandaca, 
chaipipash huañuringallatami. Caipi quedashpapash, huañushunchillatami. 
Chaipaj randica, siriocuna carpacunata shayachishca tianajuj pambaman 
cunanda chimbashunchi. Paicuna ñucanchita na huañuchijpica, 
causashunchimi. Paicuna huañuchijpica, huañushunllami— ninajurcami. 
5Shina nishpami, ña amsayajhuan paicunaca, siriocuna carpacunata 
shayachishca tianajuj ladoman ringapaj jatarinajurca. Siriocuna carpacunata 
shayachishca tianajuj ladoman paicuna chayajpica, pipash illashcami carca. 
6Siriocuna carpacunata shayachishca tianajuj pambapica, Mandaj Diosmi 
macanajuna carretacuna, caballocuna, ashtaca soldadocuna ninanda 
caparinajujta uyachishca carca. Chaita uyashpami, paicunaca caishujmanda 
chaishujmanda cashna ninajurca: “Israel llactata jatun mandajca, 
ñucanchihuan macanajungapajmi heteocunata, Egiptopi causajcunata jatun 
mandajcunaman culquita cushpa, pushamushca yarin” ninajurcami. 
7Chaimandami paicunaca, amsayajhuan jatarishpa paicunapaj 
carpacunatapash, caballocunatapash, burrocunatapash saquishpa 
calpanajurca. Chashnami carpacunataca imashna shayachishcatallata 
saquishpa, ama huañungapaj tucuilla pacajushpa calpashca carca. 

8Lepra ung:uihuan runacunaca, carpacunaman yaicuna ladoman ña 
chayashpami, shuj carpaman yaicushpa micunajurca, ufianajurca. Chai 
carpamandaca culquita, orota, churajunacunatapash apashpami, pacangapaj 
rinajurca. Chaimanda cutin tigrashpami, shuj carpaman yaicushpa, chai 
carpamandapash apashpa pacangapaj rinajurca. 
9Chashna rurashca jipami, caishujmanda chaishujmanda cashna ninajurca: —
Ñucanchica, nalitamari ruranajunchi. Cunanga, ali villaita villana punllamari. 
Shina cajpipash, ñucanchica na villashpami purinajunchi. Caya 
pacaringacaman na villagrijpica, ñucanchi nalita rurashcallatami llaquichinga. 
Shina cashcamanda, cunanda jatun mandajpaj huasiman yaicushpa, ali villaita 
villagrishunchi— ninajurcami. 
10Chaimandami paicuna shamushpaca, Samaria puebloman yaicuna pungupi 
cuidaj soldadocunaman caparishpa cashna ninajurca: —Ñucanchimi, siriocuna 
carpacunata shayachishca tianajuj pambaman rircanchi. Chaiman chayajpica, 
pipash illashcami carca. Maijan parlajllapash, na uyarircachu. Ashtahuangarin 
caballocuna, burrocunallami huatashca shayanajurca. Carpacunapash, 
imashna shayachishpa saquishcashnallatami shayanajurca— ninajurcami. 
11Shina villajpimi, pungupi cuidajcunaca, jatun mandajpaj huasi ucupi 
caparishpa villanajurca. 
12Shina villajpimi, jatun mandajca tuta jatarishpa, paita servijcunataca cashna 
nirca: —Siriocuna ñucanchita imata rurangapaj munashcatami villagrini. 
Paicunaca, ñucanchi yarjachinajujtami yachan. Chaimandami paicunaca: 
‘Pueblomanda llujshijpica causajta japishpami ñucanchica, puebloman 
yaicushun’ yashpami, paicunapaj carpacunamanda llujshishpa, pambapi 
pacajushcanga— nircami. 
13Shina nijpimi servij puramanda shuj runaca, cashna nirca: —Cunanga, cai 
pueblopi quedashca shayanajuj picha caballocunata japichi. Chashnashpaca, 
imashna cajta ricungapaj cachashunchi. (Maijan caipi quedashpapash, chai 

tucui ashtaca israelcuna, yarjaimanda ña huañushcashnallatami huañunga)— 
nircami. 
14Shina nijpimi, shuj carretata aisaj ishcai caballocunata japinajurca. Chai 
jipami jatun mandajca, siriocunapaj carpacunaman rishpa: —Imashna cajta 
ricugrichi— nishpa cacharca. 
15Chashna cachajpimi paicunaca, Jordán yacu ladocaman rinajurca. Chaiman 
rinajushpami, siriocuna muspaita calpashpa saquishca churajunacuna 
ashtahuan imalla charishcacuna ñan junda sirinajujta ricurca. Chaimandami, 
ricungapaj rij runacunaca, jatun mandajman villangapaj tigramurca. 
16Chaita villajpimi gentecunaca, chai pueblomanda llujshishpa, siriocunapaj 
carpacunapi imalla tiashcacunata japingapaj rinajurca. Chaimandami Mandaj 
Dios villashcashnallata, canchis kilo yali ashtahuan ali jacutapash, chunga 
chuscu kilo chaupi yali cebadatapash, chunga shuj gramo yalita pezaj 
culquipajlla jatunajurca. 
17Jatun mandajca, paita tucuipi servishpa causaj runatami, pungupi cuidashpa 
shayarichun churarca. Chaipimi paica, gentecuna urmachishpa sarujpi 
huañurca. Taita Diospaj runagu villashcashnallatami, paica huañurca. 
Chaitaca, chai runapajman jatun mandajhuan urai shamujujpimi, chashna 
villashca carca. 
18Cashnapashmi tucurca: Taita Diospaj runaguca, jatun mandajmanmi cashna 
nishpa villashca carca: “Caya cai horasllatami, Samaria puebloman yaicuna 
pungu ladopica, canchis kilo yali ashtahuan ali jacutapash, chunga chuscu kilo 
chaupi yali cebadatapash, chunga shuj gramo yalita pezaj culquipajlla 
jatunajunga” nishcami carca. 
19Taita Diospaj runagu chashna nijpimi, jatun mandajta tucuipi servij runaca, 
cashna nishpa villashca carca: “Jahua pacha ventanacunata, Mandaj Dios 
pascajpipash, na chashnaca tucungachu” nishcami carca. Shina nijpimi 
Eliseoca, cashna nishpa villashca carca: “Chaitaca, cambaj ñavihuambachami 

ricungui. Ashtahuangarin canga, chaicunataca na micunguichu” nishcami 
carca. 
20Shina nishcashnallatami tucurca. Chai runataca, puebloman yaicuna pungupi 
shayajujpimi, gentecuna sarushpa huañuchirca. 

2 Reyes 8 

Sunamita huarmimanmi, pai imatalla charishcacunata cutin tigrachishca 

1Sunamita huarmipaj churitami, Eliseoca causachishca carca. Chai 
huarmitami, Eliseoca cashna nirca: “Mandaj Diosmi, yarjai punllacunata cai 
llactaman cachamushca. Chaica, canchis huatacamanmi canga. Shina 
cashcamanda cambash, cambaj familicacunapash caimanda rishpa, maipi can 
munashcapi causagrilla” nircami. 
2Chaimandami chai huarmica, Taita Diospaj runagu nishcashnallata, paipaj 
familiacunandi rishpa, filisteocunapaj llactapi canchis huatacaman 
causagrirca. 
3Ña canchis huata yalijpimi chai huarmica, filisteocunapaj llactamanda 
tigramurca. Shina tigramushpami, Israel llactata jatun mandajtaca: “Ñuca 
huasita, ñuca alpacunata tigrachihuai nipanimi” ningapaj rirca. 
4Israel llactata jatun mandajca, Eliseota servij Giezi shuti runatami: “Eliseo 
imata juyailla rurashcacunata parlahuai nipanimi” nijushca carca. 
5Chashna nijpi, shuj huarmipaj huahuata causachishcata jatun mandajman 
Giezi shuti runa parlajujpipachami, chai causachishca huahuapaj mamaca 
ñapash chayamurca. Chai huarmica: “Ñuca huasita, ñuca alpacunata 
tigrachihuai nipanimi” ningapajmi, jatun mandajpajman shamurca. Chai 
huarmi chayamujpimi Giezi shuti runaca, cashna nirca: —Jatun mandaj ñuca 
amolla. Cai huarmitamari parlajurcani. Cai huarmipaj cai churitamari, Eliseoca 
causachirca— nircami. 
6Shina nijpimi jatun mandajca, chai huarmita tapuchirca. Shina tapuchijpimi, 
paica tucuita parlajurca. Chashna parlajujpimi jatun mandajca, paita servij 

shuj runataca, cashna nishpa cacharca: “Imalla cai huarmipaj cashcatapash, pai 
cai llactamanda llujshishca punllamandapacha cunangaman paipaj alpacunapi 
granocuna fucushcacunatapash tucuillata tigrachinajuchun mandagri” 
nircami. 

Siria llactataca, Hazael runami mandajushca 

7Chai jipami Eliseoca, Damasco puebloman rirca. Chaipica, Siria llactata jatun 
mandaj Ben-adad shuti runami huañujushca carca. Shina huañujujpimi: —
Taita Diospaj runagumi, caiman shamushca— nishpa villanajurca. 
8Shina villajpimi jatun mandajca, Hazael shuti runataca cashna nirca: —Ima 
caranagutapash apashpa, Taita Diospaj runaguta tuparingapaj ri. Paitaca: ‘¿Cai 
ung:uimandaca aliyanachu cani imashi?’ nijunmi nishpa, Mandaj Diosta 
tapupai ningui— nircami. 
9Shina nijpimi Hazael runaca, Damasco pueblopi imalla ashtahuan ali 
tiashcacunata, chuscu chunga camellopi apachishpa, Eliseotaca tuparingapaj 
rirca. Ña chaiman chayashpaca, paipaj ñaupajpi shayarishpami cashna nirca: 
—Siria llactata jatun mandajca, cambaj churishnallatami, paimi: ‘¿Cai 
ung:uimandaca, aliyanachu capani imashi?’ nishpa tapuchun cachamuhuan— 
nircami. 
10Shina nijpimi Eliseoca, cashna nirca: —‘Ari, chai ung:uimandaca 
aliyanguipachami’ ninmi ningapaj rilla. Shina cashpapash paica huañunapacha 
cajtami, Mandaj Diosca ricuchihuarca— nircami. 
11Shina nishpallami, Taita Diospaj runaguca, Hazael runataca ricunman 
quedarca. Hazael runa pingai tucungacamanmi, chashna ricujurcalla. Chashna 
ricujushpallatami, Taita Diospaj runaguca huacai callarirca. 
12Chaimandami Hazael runaca: —Ñucata mandajlla, ¿imashpata huacangui?— 
nishpa tapujpi, Eliseoca cashna nirca: —Israelcunatami, jatun llaquita can 
ruranata yachani. Canga, paicunapaj torrecunatapash, ninahuan 
rupachishpami tucuchingui. Chairalla viñaicunatapash espadahuanmi 
huañuchingui, huahuacunatapash japishpa shitashpami huañuchingui. 

Shinallata vijsayu huarmicunatapash, vijsata liquishpami huañuchingui— 
nircami. 
13Shina nijpimi Hazael runaca, cashna nirca: —Canda servij ñucaca, yanga 
alcugushnami cani. ¿Imashnamanda chashna jatun llaquicunataca 
rurashayari?— nircami. Shina nijpimi Eliseoca, cashna nirca: —Candaca, Siria 
llactata jatun mandaj tucunatami, Mandaj Diosca ricuchihuarca— nircami. 
14Shina nijpica, Hazael runaca rircallami. Chaimanda rishpa, paipaj 
amopajman chayajpimi jatun mandajca: —Eliseoca, ¿ima nircata?— nishpa 
tapurca. Shina tapujpimi paica: —Chai ung:uimandaca aliyanguipachami 
ninmi— nirca. 
15Chai cayandi punllami, shuj paño finduta yacupi satishpa, Ben-adad runapaj 
shimita quilpajpi, Ben-adad runaca huañurca. Paipaj randica, Hazael runami 
mandajurca. 

Judá llactataca, Joram shuti runami mandajushca 
(2 Crón. 21:1-20) 

16Acab shuti runapaj churi Joram shuti runaca, picha huatata Israel llactata ña 
mandajujpimi, Judá llactata jatun mandaj Josafat runapaj churi Joram shuti 
runaca, Judá llactata mandai callarirca. 
17Paica, quimsa chunga ishcai huatata charishpami, mandai callarirca. Pusaj 
huatatami Jerusalenbi mandajurca. 
18Paica, Israel llactata jatun mandajcuna imashna causashcashnami, Acab 
runapaj huasi ucu purashnallata nalita rurashpa causajurca. Paipaj huarmica, 
Acab runapaj ushimi carca. Chaimandami Mandaj Diospaj ñaupajpica, chashna 
nalita rurajurca. 
19Shina cajpipash Mandaj Diosca, paita servij Davidta juyaimandami, Judá 
llactata tucuchingapaca na munarca. Paica, Davidmambash, paipaj 
miraicunamambash cashnami nishca carca: “Micha lamparagushna cachunmi, 
cambaj miraicuna mandanajuchunga, causaita causaicaman cangunaman 
cusha” nishcami carca. 

20Joram shuti runa runa mandajui huatacunapimi, Edom llactapi causajcunaca, 
Judá llacta mandajujtaca na cazushpa, paicunata mandachunga shuj jatun 
mandajta churanajurca. 
21Chaimandami Joram shuti runaca, tucuilla carretacunandi, Zair shuti 
puebloman rirca. Paica, tuta jatarishpami paitapash, paipaj carretacunapi purij 
soldadocunata mandajcunatapash chaupipi churashpa tianajuj 
edomitacunahuan macanajungapaj rirca. Chashna rijpimi gentecunaca, 
paicunapaj carpacunaman calpanajurca. 
22Shina cashpapash Edom llactapi causajcunaca, Judá llacta 
mandajushcamandaca cacharirircami. Cunangamanmi chashna causanajun. 
Chai huatapillatami, Libna shuti pueblopi causajcunapash, na cazushpa 
shayarinajurca. 
23Joram shuti runa ashtahuan imatalla rurashcacunapash, tucui imatalla 
rurashcapash, ¿nachu Judá llactata jatun mandajcuna imashna causashcata 
villajuj libropi escribishca tiajun? 
24Joram shuti runa huañushpa, paipaj ñaupa taitacunahuan tandanajujpica, 
chai taitacunata pambashca ladopillatami, Davidpaj pueblopi pambarca. 
Paipaj randica, Ocozías shuti paipaj churimi mandajurca. 

Judá llactataca, Ocozías shuti runami mandajushca 
(2 Crón. 22:1-6) 

25Acab shuti runapaj churi Joram shuti runaca, chunga ishcai huatata Israel 
llactata ña mandajujpimi, jatun mandaj Joram shuti runapaj churi Ocozías 
shuti runaca, Judá llactata mandai callarirca. 
26Ocozías runa mandai callarijushpaca, ishcai chunga ishcai huatatami 
charirca. Paica, shuj huatatallami Jerusalenbi mandajurca. Paipaj mamaca, 
Israel llactata jatun mandaj Omri shuti runapaj ushi, Atalía shutimi carca. 
27Ocozías runapash, Acab runapaj huasi ucu puracuna causashcashnallatami 
causajurca. Paica, Acab runapaj masha cashpami, Mandaj Diospaj ñaupajpica, 
Acab runapaj huasi ucu purashnallata nalita rurashpa causajurca. 



1176 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

28Ocozías runaca, Acab runapaj churi Joram shuti runahuan tandanajushpami, 
Siria llactata jatun mandaj Hazael runahuan macanajungapaj, Galaad llactapi 
tiaj Ramot shuti puebloman rirca. Chai macanajuipimi siriocunaca, Joram shuti 
runata chugrichirca. 
29Jatun mandaj Joram shuti runaca, siriocunahuan macanajuipi 
chugrichishcata jambiringapajmi, Jezreel puebloman tigrarca. Paitaca, Siria 
llactata jatun mandaj Hazael runahuan macanajungapaj rijpimi, Ramot shuti 
pueblo chimba purapi chugrichishca carca. Acab runapaj churi Joram shuti 
runaca, ña huañunalla cajpimi, Judá llactata jatun mandaj Joram shuti runapaj 
churi Ocozías runaca, Jezreel pueblopi ricungapaj urai rirca. 

2 Reyes 9 

Jehú shuti runataca, Israel llactapi jatun mandaj cachunmi, aceiteta talishpa 
javishca 

1Dios ima nishcata villaj Eliseoca, Dios ima nishcata villangapaj yachajunajuj 
puramanda shuj runata cayashpami, cashna nirca: —Ali chumbilirishpa, cai 
uchilla fundugupi aceiteta apashpa, Galaad llactapi tiajuj Ramot shuti 
puebloman ri. 
2Chaiman chayashpaca, Nimsi shuti runapaj churi Josafat runapaj churi Jehú 
shuti runatami ricungui. Paitaca, paipaj huauquicunapaj ladomandaca, shuj 
ucuman pushangui. 
3Chaipica, aceitehuan uchilla funduta japishpa, paipaj umapi talingui. Chashna 
talishpaca, cashna ningui: Mandaj Diosca cashnami nin: ‘Ñucami candaca, 
Israel llactapi jatun mandaj cachun aceiteta talishpa javini’ ninmi ningui. Chai 
jipaca, ashallatapash na shuyashpa, punguta pascashpa ucha calpamungui— 
nircami. 
4Shina nijpimi, Dios ima nishcata villaj chairalla runaguca, Galaad llactapi 
tiajuj Ramot shuti puebloman rirca. 
5Pai chaiman chayajpica, soldadocunata mandajpura tandanajushcami 
tianajushca carca. Chaipi tianajujpimi paica: —Soldadocunata mandajlla, 

canmanmi shuj villanata charini— nirca. Shina nijpimi, Jehú shuti runaca: —
Tucui ñucanchi puramandaca, ¿maijanmanda villasha ningui?— nirca. Shina 
nijpimi paica: —Mandajlla, canmanmi villana cani— nirca. 
6Shina nijpimi, Jehú runaca jatarishpa rishpaca, huasi ucuman yaicurca. Chai 
ucupimi, Dios ima nishcata villaj runaca, aceiteta talishpa javishpa, cashna 
nijurca: —Israelcunata Mandaj Taita Diosca, cashnami nin: ‘Mandaj Dios 
ñucami, ñuca agllashca israelcunapaj jatun mandaj cachun, candaca aceiteta 
talishpa javini. 
7Canda mandaj Acab shuti runapaj huasi ucu purataca, canmi huañuchingui. 
Mandaj Dios ñucata servij, ñuca ima nishcata villajcunata, ñucata caishuj tucui 
servijcunata huañuchishpa yahuarta jichashcamanda, ñucapash chashnallata 
huañuchishcashna cachunmi, can huañuchingui. Chai servijcunataca, Jezabel 
shuti paipaj huarmimi, huañuchinajuchun mandarca. 
8Acab runapaj huasi ucu puracunaca, tucuillami huañunga. Chashnami Israel 
purapica, servishpa causaj cajpi, na servishpa causaj cajpipash, Acab runapaj 
huasi ucu purataca, tucuilla jaricunata tucuchisha. 
9Acab runapaj huasi ucu purataca, Nabat runapaj churi Jeroboam runapaj 
huasi ucu puratashna, Ahías runapaj churi Baasa shuti runapaj huasi ucu 
puratashnami tucuchigrini. 
10Jezabel huarmitaca, Jezreel shuti pambapimi alcucuna micunga. Pai 
huañujpica, pipash na pambangachu’ ninmi— nijurcami. Shina nishpallami, 
Dios ima nishcata villaj runaguca, punguta ñapash pascashpa, ninanda calpai 
callarirca. 
11Chai jipami Jehú shuti runaca, paita mandajta servijcunapajman 
llujshimurca. Chaipimi, paicunaca cashna ninajurca: —¿Casilla ali causai 
tianllu? Chai loco runaca, ¿imapajta cambajman shamushca?— ninajurcami. 
Shina nijpimi Jehú shuti runaca, cashna nirca: —Chai runataca, cangunallata 
rijsinguichimi. Pai imata nishcatapash yachanguichimi— nircami. 

12Shina nijpimi paicunaca: —Llullajunguimi. Pai ima nishcatapash, cunanda 
villailla— ninajurca. Shina nijpimi paica, cashna nirca: —Cashna chashnami 
nihuarca. Shinallata Mandaj Diosca, cashnami nin: ‘Ñucami candaca, 
israelcunata jatun mandaj cachun aceiteta talishpa javini’ ninmi nihuarcami— 
nircami. 
13Shina nijpimi, paicunapaj jahualla churajunata ucha llujchishpaca, 
mandangapaj tiarinapi Jehú shuti runa tiarichun churanajurca. Chashna 
rurashca jipami, cornetata huacachishpa: “Jehú shuti runami jatun mandaj” 
ninajurca. 

Jehú shuti runami, Joram shuti runata huañuchishca 

14Nimsi shuti runapaj churi Josafat runapaj churi Jehú shuti runaca, Joram 
shuti runata huañuchingapajmi, israelcunahuan tandanajushpa pacalla 
parlanajurca. (Joram shuti runaca, Siria llactata jatun mandaj Hazael runa ama 
yaicumuchunmi, Galaad llactapi tiajuj Ramot shuti pueblotaca, tucuilla 
israelcunandi cuidanajurca. 
15Chugrita jambiringapajmi, jatun mandaj Joram shuti runaca, Jezreel 
puebloman cutin tigrashca carca. Paitaca, Siria llactata jatun mandaj Hazael 
runahuan macanajujujpimi, siriocuna chugrichishca carca). Chaimandami 
Jehú shuti runaca, cashna nirca: “Jatun mandaj cachun canguna ñucata 
munashpaca, cai pueblomanda pacalla llujshishpa, Jezreel pueblopi 
villagrichunga, na saquinachu canguichi” nircami. 
16Joram shuti runaca, chai pueblopi chugrihuan huañunalla cajpimi Jehú shuti 
runaca, caballopi tiarishpa, Jezreel puebloman rirca. Joram shuti runata 
ricungapaj urai rishcami, Judá llactata jatun mandaj Ocozías runapash, chai 
pueblopi cashca carca. 
17Chai Jezreel pueblo torre jahuamanda chapashpa shayajuj runaca, ashtaca 
soldadocunahuan Jehú shuti runa shamujujta ricushpami: —Ashtaca 
soldadocuna shamunajujmi ricurin— nishpa villarca. Shina villajpimi Joram 
shuti runaca, cashna nirca: —Paicunata rijsichun, shuj soldadota caballopi 

cachai. Shinallata: ‘¿Casilla ali causai tianllu?’ nishpa tapuchun cachai— 
nircami. 
18Chashna cachajpimi, caballopi tiarishca soldadoca cashna nirca: —Jatun 
mandajca, cashnami nin: ‘¿Casilla ali causai tianllu?’ ninmi— nircami. Shina 
nijpimi Jehú shuti runaca, cashna nirca: —Canga, ¿imapajta casilla ali causai 
tianataca tapungui? Ñucahuan tandanajuj shamui— nircami. Torre 
jahuamanda chapashpa shayajuj runa chaita ricushpami: —Villangapaj rij 
runaca, paicunapajman chayashpalla na tigramunllu— nishpa villarca. 
19Chaimandami, caballopi tiarishca shuj soldadota cutin cacharca. Chai 
soldado paicunapajman chayashpami: —Jatun mandajca, cashnami nin: 
‘¿Casilla ali causai tianllu?’ ninmi— nircami. Shina nijpimi Jehú shuti runaca, 
cashna nirca: —Canga, ¿imapajta casilla ali causai tianataca tapungui? 
Ñucahuan tandanajuj shamui— nircami. 
20Torre jahuamanda chapashpa shayajuj runa chaita ricushpami, cutinllata 
cashna nirca: —Paipash paicunapajman chayashpalla, cutinga na tigramunllu. 
Ninanda shamujuj chai runaca, Nimsi shuti runapaj churi Jehú shuti 
runashnallami shamujun. Paishnallami ninandapacha shamujun— nircami. 
21Shina villajpimi, Joram shuti runaca: —Ñuca carretata, caballocunapi 
huataichi— nirca. Paipaj carretata caballocunapi ña huatajpimi, Israel llactata 
jatun mandaj Joram shuti runapash, Judá llactata jatun mandaj Ocozías 
runapash, paicunapaj carretapi llujshishpa, Jehú shuti runata tuparingapaj 
rirca. Paitaca, Jezreel pueblomanda Nabot runapaj pambapimi tuparirca. 
22Joram shuti runaca, Jehú shuti runata ricushpaca: —¿Casilla ali causai 
tianllu, Jehú?— nijpimi. Jehú shuti runaca cashna nirca: —Cambaj mama 
Jezabel yapata huainayashpa, ninandapacha brujiashpa causajpica, maitata 
casilla ali causaica tiangayari— nircami. 
23Shina nijpimi Joram shuti runaca, caballota tigrachishpa pacajushpa 
calpashpaca, Ocozías runataca: —¡Ocozías, ñucanchitaca umachishcamari!— 
nirca. 

24Chashna nishpa calpajpimi Jehú shuti runaca, paipaj arcota chutashpa 
flechata cacharirca. Chai flechami, Joram shuti runapaj huashapi chayashpa, 
paipaj shunguman yalirca. Chaimandami, paipaj carretapillata huañurca. 
25Chai jipami Jehú shuti runaca, paipaj soldadocunata mandaj Bidcar shuti 
runataca, cashna nirca: —Cai Jezreel shuti pueblomanda Nabot shuti runapaj 
pamba manñaman apashpa shitai. Caitaca yarinami cangui: Paipaj taita Acab 
shuti runapaj soldadocunandi, cambash, ñucapash rinajujpimi, cashna 
tucunataca, Mandaj Diosca cashna nishpa villarca: 
26‘Mandaj Dios ñucami, Nabot runapaj yahuartapash, paipaj churicunapaj 
yahuartapash caina ricurcani. Can japina cashcataca, chai pushtupillatami 
cusha’ nircami Mandaj Diosca. Shina cashcamanda cunanga, Mandaj Dios 
villashcashnallata Joram shuti runata japishpa, Nabot runapaj pambapi 
shitagri— nircami. 

Jehú shuti runami, Ocozías shuti runataca huañuchishca 
(2 Crón. 22:7-9) 

27Chashna huañuchishcata ricushpami, Judá llactata jatun mandaj Ocozías 
shuti runaca, huerta chaupipi tiaj huasiman rina ñanda pacajushpa calpajurca. 
Chashna calpajujpimi, Jehú shuti runaca: —¡Paitapash carretapillata 
huañuchishpa saquichi!— nishpa catijurca. Chaimandami, Ibleam shuti pueblo 
ladollapi tiaj Gur shuti vichaita calpajujpi chugrichirca. Ocozías runaca, 
Meguido shuti pueblomanmi pacajushpa calparca. Ashtahuangarin chaipimi 
huañurca. 
28Chaipi huañujpimi paita servijcunaca, Jerusalenman shuj carretapi aparca. 
Chaiman apashpami paitaca, paipaj ñaupa taitacunata pambashca ladopillata, 
Davidpaj pueblopi pambarca. 
29Acab runapaj churi Joram shuti runaca, Israel llactataca chunga shuj huatata 
ña mandajujpimi Ocozías runaca, Judá llactata mandai callarirca. 

Jezabel huarmi huañushcatami villajun 

30Chai jipami Jehú shuti runaca, Jezreel puebloman shamurca. Chaita 
yachashpami, Jezabel shuti huarmica, antimonio nishca tinirinahuan ñavipi 
churarishpa, paipaj umatapash aliguta alichirishpa, ventanamanda chapajurca. 
31Chaimanda chapajushpami, punguta Jehú shuti runa ña yaicujpica: —Canda 
mandajta huañuchij Zimri shuti runaca, ¿alillachu causajungui?— nishpa 
tapurca. 
32Shina nijta Jehú shuti runa uyashpami, ventanata vichai ricushpaca: —¿Pita 
ñucahuan tandanajushun ninguichi?— nijpi, eunuco runacunaca ishcaichu, 
quimsachu imachari Jehú shuti runata urai chaparca. 
33Paicunatami Jehú shuti runaca: —Chai huarmita ucu alpaman shitamuichi— 
nijpi paicunaca, chai huarmitaca ucuman shitarca. Chashna shitajpimi, chai 
huarmipaj yahuarca, ashaca pataman, ashaca caballocunapajman zimbrarca. 
Chaipillatami paitaca caballohuan saruchirca. 
34Chai jipami Jehú shuti runaca, ucuman yaicurca. Ña micushca, ufiashca 
jipami cashna nirca: —Ninanda nalicachi tucushca, chai huarmita apashpa 
pambagrichi. Imashna cashca cashpapash, jatun mandajpaj ushillatami— 
nircami. 
35Paicuna pambashun yashpa rijpica, chai huarmipaj uma tulluhuan, chaqui 
tullucunahuan, maqui tabla tullucunahuanllami tarirca. 
36Tigrashpa paicuna chaita villajpimi Jehú shuti runaca, cashna nirca: —Taita 
Diosca, Tisbe shuti pueblopi causaj paita servij Eliasmanmi, cashna villashca 
carca: ‘Jezreel pueblo pambapimi, Jezabeltaca alcucuna micunga. 
37Jezabel huarmipaj cuerpoca, cai pacha alpapica, yanga huanushnami Jezreel 
pueblo pambapica siringa. Chaimandami paitaca: Caica, Jezabel huarmimi 
nitaca, pipash na ushanajunga’ nishpami villashca carca— nircami. 

2 Reyes 10 

Acab runapaj huasi ucu purataca, Jehú shuti runami huañuchishca 

1Acab runaca, Samaria pueblopica, canchis chunga churicunatami charirca. 
Chaimandami Jehú shuti runaca, Jezreel pueblota mandajcunaman, mandaj 
rucucunaman, Acab runapaj churicunata yachachij runacunaman, shuj cartata 
escribishpa, Samaria puebloman cacharca. Chai cartacunapica, cashnami 
nijurca: 
2“Cangunami, cangunata mandajpaj churicunataca charinajunguichi. 
Shinallata macanajuna carretacunata, caballopi tiarij soldadocunata, 
macanajunacunatapashmi charinajunguichi. Canguna causanajuj pueblopash, 
jatun pircahuan muyundi jarcashcami. Shina cashcamanda cai cartacuna 
cangunapajman chayajhuanmi, 
3cangunata mandajpaj churi puramanda ashtahuan ali yuyaita charijta agllana 
canguichi. Paitaca, paipaj taita mandashpa tiarinapimi churana canguichi. 
Chai jipaca, cangunata mandajpaj huasi ucu puramanda macanajuichi” 
nijurcami. 
4Chashna nijujta ricushpami, paicunaca ninandapacha manllarishpa cashna 
ninajurca: “Ricuichi, ishcaipura jatun mandajcunapash, na macanajui 
usharcachu. Ñucanchicarin, ¿imashnata ushashunyari?” ninajurcami. 
5Chaimandami mayordomopash, chai pueblota mandajpash, mandaj 
rucucunapash, Acab runapaj churicunata yachachijcunapash, Jehú shuti 
runaman cashna nichun cachanajurca: “Ñucanchica canda servijcunami 
canchi. Shina cashcamanda can imata rurachun mandajpipash, rurashunllami. 
Jatun mandaj cachunga, maijandapash na churashunllu. Cambi ali canata 
ricushpa rurailla” nichunmi cachanajurca. 
6Shina nichun cachajpimi Jehú shuti runaca, cutin shuj cartata escribishpa, 
cashna nishpa cacharca: “Ñucahuan tandanajushpa, ñuca mandashcata 
cazungapaj munashpaca, caya cai horasllata cangunapaj amopaj jari 
churicunapaj umacunata apashpa, Jezreel shuti puebloman ñucapajman 
shamuichi” nishpami cacharca. Jatun mandajpaj canchis chunga churicunaca, 

chai pueblota mandajcunahuanmi carca. Paicunaca, chai mandajcunahuanmi 
viñashca carca. 
7Chai cartacuna paicunapajman chayajpimi, jatun mandajpaj canchis chunga 
churicunata japishpa, cungata muchurca. Chai umacunataca, canastacunapi 
churashpami, Jezreel puebloman cacharca. 
8Chaimandami, shuj villaj runaca: —Jatun mandajpaj churicunapaj 
umacunataca, ñami apamushca— nishpa villarca. Shina villajpimi Jehú shuti 
runaca, cashna nirca: —Puebloman yaicuna pungu ladopi ishcai mundunda 
rurashpa, caya punllacaman saquichilla— nircami. 
9Cayandi tutamandata llujshishca shayajushpami, Jehú shuti runaca tucui 
gentecunata cashna nirca: —Cangunaca, imatapash cashcatapacha 
rurajcunami canguichi. Ricuichi, jatun mandajtaca, ñucami shujcunahuan 
pacalla parlarishpa huañuchircani. Cunanga caicunataca, ¿pita huañuchishca? 
10Cunanga, caita yachaichi: Acab runapaj huasi ucu purata tucuchinata, 
Mandaj Dios villachishca shimicunaca, imallapash na alpapi urmanshna yanga 
cangachu. Chaitaca, Mandaj Diosta servij Eliasmanmi villashca carca— 
nircami. 
11Chaimandami Jehú shuti runaca, Acab runapaj huasi ucu puracuna Jezreel 
pueblopi quedashcataca, tucuillata huañuchirca. Acab runa churashca tucui 
mandajcunatapash, paicunapaj tucui huasi ucu puratapash, Acab runa 
churashca curacunatapash, Jehú shuti runaca shujllatapash na saquircachu. 
12Chai jipami, Samaria puebloman ringapaj jatarirca. Chaiman rijushpami, 
michijcuna llamacunata rutuna huasiman chayarca. 
13Chaipimi, Judá llactata jatun mandaj Ocozías runapaj huauquicunata 
tuparirca. Paicunatami: —Cangunaca, ¿picunata canguichi?— nishpa tapujpi, 
paicunaca cashna ninajurca: —Ñucanchica, Ocozías runapaj huauquicunami 
canchi. Jatun mandajpaj churicunata, jatun mandaj Jezabel huarmipaj 
churicunatapash, alillachu capanguichi ningapajmi shamurcanchi— 
ninajurcami. 

14Shina nijpimi Jehú shuti runaca, paihuan purij runacunataca: —Paicunataca 
causajta japichi— nirca. Shina nijpi paicunata causajta japijpimi, michijcuna 
llamacunata rutuna huasi ladopi tiaj pugyu ladopi cungata muchushpa 
huañuchinajurca. Chuscu chunga ishcai runacunatami, shujllatapash na 
saquishpa huañuchinajurca. 
15Chai jipa chaimanda rijushpami, Recab shuti runapaj churi Jonadab runata 
tuparirca. Chashna tuparishpa: “¿Alillachu cangui?” nishca jipami, Jehú shuti 
runaca cashna nirca: —Imashnami ñucaca, canhuanga tucui shungu ali cani, 
¿chashnallatachu cambash ñucahuanga tucui shungu ali cangui?— nircami. 
Shina nijpimi, Jonadab runaca: —Ari, ñucapash chashnallatami cani— nirca. 
Shina nijpimi, Jehú shuti runaca: —Shina cashpaca, cambaj maquita cuhuai— 
nirca. Shina nijpimi Jonadab runaca, maquita curca. Chashna cujpimi, paipaj 
carretapi vitsiachirca. 
16Ña vitsiashca jipami, Jehú shuti runaca, cashna nirca: —Ñucahuan jacu. 
Ñucahuan rishpami, Mandaj Diosta ñuca ninanda juyajujtaca ricungui— 
nircami. Shina nishpami Jonadab runataca, paipaj carretapi pushashpa rirca. 
17Samaria puebloman Jehú shuti runa chayashpaca, Acab runapaj huasi ucu 
puracuna chai pueblopi quedashcataca, tucuillatami huañuchirca. Mandaj 
Dios, Eliasman villashcashnallatami, tucuillata tucuchirca. 
Baal shuti diosta ama ashtahuan yarinajuchunmi, Jehú shuti runaca tucuchishca 

18Chai jipami Jehú shuti runaca, tucuilla gentecunata tandachishpa cashna 
nirca: —Acab runaca, Baal shuti diostaca, ashagutallami servijurca. 
Ashtahuangarin ñucaca, yalitami servigrini. 
19Shina cashcamanda cunanga, Baal shuti diosmanda villajcunatapash, paita 
servijcunatapash, paipaj curacunatapash, shujllapash ama quedachun, 
tucuillata cayamuichi. Baal shuti diosman animalcunata huañuchishpa 
carangapajpash, ashtacatami charijuni. Maijambash na shamushpaca, 
huañungapachami— nircami. Jehú shuti runaca, umashpallami chashna 

nijurca. Paica, Baal shuti diosta alicachijcunata huañuchishpa 
tucuchingapajmi, chashna rurajurca. 
20Chaimandami, Jehú shuti runaca: —Baal shuti diosta yaringapajlla, shuj 
punllata shicanyachichi— nirca. Shina nijpimi paicunaca, chai punllapica 
tucuillata tandachinajurca. 
21Jehú shuti runaca, tucui Israel llactamandami tandanajumuchun, cayachun 
cacharca. Shina cachajpimi, Baal shuti diosta tucui servijcuna shamunajurca. 
Shujllapash na quedashpa tucuilla shamushpami, Baal shuti diospaj huasiman 
yaicunajurca. Chaimandami Baal shuti diospaj huasipica, shuj lado 
patamandaca caishuj lado patacaman jundarca. 
22Chaipimi Jehú shuti runaca, churajunacunata cuidaj runataca: —Baal shuti 
diosta tucui servijcuna churajuchun, churajunacunata llujchimugri— nishpa 
mandajpimi, chai runaca churajunacunata llujchimurca. 
23Shinallata Jehú shuti runapash, Recab shuti runapaj churi Jonadab runapash, 
Baal shuti diospaj huasiman yaicushpami, Baal shuti diosta servijcunataca 
cashna nirca: —Caipica, canguna puramandara, Mandaj Diosta servijcuna 
maijanllapash tianman, ali ricunguichi. Caipica, Baal shuti diosta servij 
puracunallami cana canguichi— nircami. 
24Animalcunata cushpa huañuchingapaj, ashtahuan imatapash cushpa 
tucuillata rupachingapaj paicuna yaicujpimi Jehú shuti runaca, pusaj chunga 
soldadocunata canllapi cuidachun churarca. Paicunatami cashna nirca: —
Cangunapaj maquipi ñuca churashca cai runacunata maijanda cashpapash 
causajta saquishpaca, cangunami paicunapaj randi huañunguichi— nircami. 
25Baal shuti diosta servijcuna, animalta tucuilla rupachishca jipami Jehú shuti 
runaca, canllapi cuidashpa shayanajuj soldadocunatapash, soldadocunata 
mandajcunatapash cashna nirca: —Yaicushpa huañuchichi, shujllatapash 
pacajushpa richunga, na saquinachu canguichi— nircami. Shina nijpimi, 
canllapi cuidaj soldadocunapash, soldadocunata mandajcunapash yaicushpaca, 

espadahuan huañuchishpa alpapi shitashpa saquirca. Paicunaca, Baal shuti 
diospajlla shicanyachishca ucucamambashmi yaicunajurca. 
26Paicunaca, Baal shuti diospaj huasi ucumandaca, rurashcalla dioscunata 
llujchishpami rupachinajurca. 
27Shinallata rurashcalla Baal shuti diostapash rupachishpami, Baal shuti 
diospaj huasitapash urmachinajurca. Chashna rurashpami, chai pushtupica 
letrina huasicunata ruranajurca. Chaica cunangamanmi chashnallata. 
28Shinami Jehú shuti runaca, Israel llactapica Baal shuti diosta tucuchirca. 
29Tucuita chashna rurashpapash Jehú shuti runaca, Nabat shuti runapaj churi 
Jeroboam runa, israelcunata rurachishca juchacunamandaca, na 
anchurircachu. Bet-el shuti pueblopi, Dan shuti pueblopi shayachishca orota 
rurashca shicucunataca na anchuchircachu. 
30Chaimandami Mandaj Diosca, Jehú shuti runataca cashna nirca: “Chashna 
huañuchishpa ñuca ñaupajpi tucuchishpaca, alitami rurashcangui. Acab 
runapaj huasi ucu purahuanga, ñuca shungupi tucuita yarijushcashnallatami 
rurashcangui. Chashna rurashcamandami, cambaj mirai huahuacunaca, chuscu 
miraicunacaman Israel llactata mandashpa tianajunga” nircami. 
31Ashtahuangarin Jehú shuti runaca, israelcunata Mandaj Taita Dios 
mandashcataca, na tucui shunguhuan cazujurcachu. Israelcunata, Jeroboam 
runa rurachishca juchacunamandaca, na anchurircachu. 
32Chai punllacunami Mandaj Diosca, Israel llactataca uchillayachi callarirca. 
Chaimandami, Siria llactata jatun mandaj Hazael runaca, paipaj llacta lindero 
ladolla tucui llactacunapica, macanajushpa misharca. 
33Jordán yacu ladomanda indi llujshimuj ladocamanga, Galaad llactatapash, 
Gadpaj, Rubenbaj, Manasespaj llactacunatapashmi quichurca. Arnón shuti 
jatun yacu ladopi tiaj Aroer shuti pueblomandaca Galaad llacta, Basán 
llactacamanmi quichurca. 

34Jehú shuti runa imatalla rurashcacunapash, ashtahuan tucui imatalla 
rurashcacunapash, tucuipi ali shinlli cashcacunapash, ¿nachu Israel llactata 
jatun mandajcuna imatalla rurashcacunata escribishca libropi tiajun? 
35Jehú shuti runa huañushpa, paipaj taitacunahuan tandanajujpica, Samaria 
pueblopimi pambarca. Paipaj randica, paipaj churi Joacaz shuti runami 
mandajurca. 
36Jehú shuti shuti runaca, ishcai chunga pusaj huatatami israelcunataca, 
Samaria pueblopi mandajurca. 

2 Reyes 11 

Mandangapaj tiarinataca, Atalía shuti huarmimi quichushca 
(2 Crón. 22:10—23:21) 

1Ocozías shuti runapaj mama Atalía shuti huarmica, paipaj churi huañushcata 
ricushpami, jatarishpa jatun mandajpaj miraicunataca, tucuillata huañuchirca. 
2Shina cajpipash, jatun mandaj Joram shuti runapaj ushi Josaba shuti 
huarmimi, Ocozías runapaj churi Joás shuti runata, jatun mandajpaj churicuna 
huañuchi tucunajuj puramandaca, pacalla llujchirca. Josaba shuti huarmica, 
Ocozías runapaj panimi carca. Chashna llujchishpami, Atalía huarmi ama 
ricuchunga, huahuataca viñachij mamandi, puñuj ucupi pacarca. Shina 
pacajpimi, paitaca na huañuchirca. 
3Chai huahuaca, paita viñachij mamandimi, Mandaj Diospaj huasipi sucta 
huatacaman pacajuriajurca. Chai llactataca, Atalía huarmimi mandajurca. 
4Ashtahuangarin ña canchis huata tucujpimi Joiada shuti runaca, patsaj 
soldadocunata mandajta, cuidaj soldadocunata, mandana huasipi cuidaj 
soldadocunata tandachirca. Shina tandachishpami paicunataca, Mandaj 
Diospaj huasi ucuman pushashpa yaicurca. Chaipimi paicunataca, shujlla yuyai 
tucungapaj, Mandaj Diospaj huasi ucupi ari nichishpa juramentuchirca. Chai 
jipami, jatun mandaj Ocozías runapaj churi Joás runataca ricuchirca. 

5Chaipimi paicunataca, cashna nirca: “Cangunaca, caitami rurana canguichi: 
Canguna puramanda quimsapi shicanyachishca runacunaca, jatun mandaj 
mandashpa tiajuna huasitami, samana punllapi cuidaj shamunga. 
6Quimsapi shicanyachishca caishuj runacunaca, Shur shuti pungupimi 
cuidanga. Quimsapi shicanyachishca chaishuj runacunaca, cuidaj 
soldadocunapaj huasi huasha ladoman tiajuj uchilla pungupimi cuidanga. 
Chashnami, chai huasiman pipash ama yaicuchun, cuidana canguichi. 
7Ashtahuangarin ishcaipi shicanyachishca canguna puramanda, samana 
punllapi llujshijcunaca, Mandaj Diospaj huasipimi, jatun mandajpaj ladopi 
cuidana canguichi. 
8Jatun mandajtaca, cangunapaj maquipi macanajunacunata chaririajmi, tucui 
ladopi muyundi shayarishpa cuidana canguichi. Maijan cashpapash canguna 
shayanajuj jilaman yaicujpica, huañuchinguichilla. Jatun mandaj maiman 
llujshijpipash, tigramujpipash, paihuanmi purina canguichi” nijurcami. 
9Patsaj soldadocunata mandajcunaca, Joiada shuti cura 
mandashcashnallatami, tucuita ruranajurca. Paicunaca, samana punllapi 
cuidangapaj yaicunajuj, samana punllapillata cuidashpa llujshinajuj, paicuna 
mandanajushca soldadocunata tucuicuna tandachishpami, Joiada shuti 
curapajman shamunajurca. 
10Chaipica, Joiada shuti curagumi, jatun mandaj David charishca lanzacunata, 
jarcarina escudocunataca, patsaj soldadocunata mandajcunaman curca. 
Chaicunaca, Mandaj Diospaj huasipimi alichishca tianajushca carca. 
11Chai jipami, cuidaj tucuilla soldadocunaca, macanajunacunata paicunapaj 
maquipi chaririaj jilapi shayarinajurca. Paicunaca, Diospaj huasi ali 
ladomandaca, lluqui ladocamanmi shayarinajurca. Altarpash, Diospaj 
huasipash shayanajuj chaupipimi, jatun mandajta muyundi cuidashpa 
shayarinajurca. 
12Chai jipaca Joiada shuti curami, jatun mandaj Ocozías runapaj churita 
llujchimushpa coronata churachirca. Shinallata jatun mandajcunata 

mandashcatapashmi curca. Chai jipami, aceiteta talishpa javishpa, jatun 
mandaj cachun churanajurca. Shina churajpimi: “¡Jatun mandaj, 
causajupailla!” nishpa, maquita huactanajurca. 
13Gentecuna ninanda caparinajujta uyashpami, Atalía huarmica, Mandaj 
Diospaj huasipi shayanajuj gentecunapajman yaicurca. 
14Chaiman yaicushpami jatun mandajtaca, imashna shayarina cashcashnallata, 
pilar ladopi shayajujta ricurca. Shinallata mandajcunapash, tocajcunapash, 
jatun mandajpaj ladopi shayanajujtami ricurca. Chai llactapi causaj tucui 
gentecunapash, trompetata huacachishpa ninanda cushijunajujta ricushpami 
Atalía huarmica, pai churajushcata liquishpa: —¡Umachihuashcamari, 
umachihuashcamari!— nishpa, cunga pactarishcata caparirca. 
15Ashtahuangarin Joiada shuti curami, patsaj soldadocunata mandajcunata 
cashna nishpa mandarca: —Chai huarmitaca, Diospaj huasi ñaupajmanda 
canllaman llujchishpa apaichi. Pipash paita catijpica, espadahuan 
huañuchinguichilla— nircami. (Curallatami, Mandaj Diospaj huasipica, na 
huañuchinachu canguichi nishpa mandashca carca). 
16Chaimandami Atalía huarmitaca, mandana huasimanda llujchishpa, 
caballocunahuan yaicuna ñanda apashpa, chaipi huañuchirca. 
17Chai jipaca Joiada shuti curami, jatun mandajtapash, gentecunatapash, 
Mandaj Dioshuan imatalla rurashpa pactachinajuchun, Mandaj Diospajlla 
causanajuchun ari nichirca. Shinallata jatun mandajtaca, gentecunahuan 
imatalla rurashpa pactachijuchumbashmi ari nichirca. 
18Chai jipami, chai llactapi causaj tucui gentecunaca, Baal shuti diospaj 
huasiman yaicushpa, tucuillata urmachinajurca. Shinallata chai ucupi tiaj 
altarcunata, imamambash rijchaj dioscunatapashmi, tucuillata faquirca. Baal 
shuti diosta servij Matán shuti curatapash, chai altar ñaupajpillatami 
huañuchirca. Chashna rurashca jipaca Joiada shuti curami, Mandaj Diospaj 
huasita cuidachun, soldadocunata churarca. 

19Chai jipaca, patsaj soldadocunata mandajcunatapash, chaishuj mandaj 
soldadocunatapash, mandana huasipi cuidaj soldadocunatapash, chai llactapi 
tucui causajcunatapashmi pusharca. Paicunami jatun mandajtaca, mandana 
huasita cuidaj soldadocuna yaicuna ñanda, Mandaj Diospaj huasimanda 
apashpa shamunajurca. Chashna apamujpimi jatun mandajca, jatun 
mandajcuna tiarinapi tiarirca. 
20Chaimandami chai llactapi tucui causajcunaca, ninanda cushijunajurca. 
Atalía huarmica, mandana huasi ladopi espadahuan huañuchi tucushca 
cajpimi, Jerusalén pueblopi causajcunaca casilla, aliguta causanajurca. 
21Joás shuti runaca, canchis huatata charishpami, mandai callarirca. 

2 Reyes 12 

Judá llactataca, Joás shuti runami mandajushca 
(2 Crón. 24:1-27) 

1Jehú shuti runaca, canchis huatata ña mandajujpimi, Joás shuti runaca 
mandai callarirca. Paica, chuscu chunga huatatami, Jerusalenbi mandajurca. 
Paipaj mamaca, Beerseba pueblomanda Sibia shutimi carca. 
2Joás runaca, Joiada shuti cura yachachishpa causajui tucui huatacunami, 
Mandaj Diospaj ñaupajpica, alitalla rurashpa causarca. 
3Chashna tucuita ali rurashpapash, lomacunapi altarcunataca na 
anchuchircachu. Chai altarcunapimi, animalcunata cushpa huañuchishpa, 
inciensocunata cushnichishpa, gentecunaca catinajurca. 
4Joás runaca, curacunataca cashnami nirca: —Diospajlla cachun 
shicanyachishca tucui culquita apamun cashcashnallata, Mandaj Diospaj 
huasiman apamujpi, cuna cashcashnallata cuchun mandashca culquitapash, 
paicunapaj munaihuan Mandaj Diospaj huasiman apamushca tucuilla 
culquitapash tandachinguichi. 
5Chai culquitaca tucui curacuna, cangunapaj familiacunapaj maquimanda 
japinguichi. Chaicunahuanga, Diospaj huasi pungucunatapash, ashtahuan 
maipilla pirca chijtarishcacunatapash alichinguichi— nircami. 

6Jatun mandaj Joás runaca, ishcai chunga quimsa huatata 
mandangacamambash curacunaca, Diospaj huasi pirca chijtarishcacunataca, 
nara alichircachu. 
7Chaimandami jatun mandaj Joás runaca, curacunata mandaj Joiada shuti 
curatapash, caishuj curacunatapash cayashpa, cashna nirca: —¿Imashpata 
Diospaj huasi pirca chijtarishcacunataca nara alichinguichi? Cunanga, 
cangunapaj familiacuna apamushca culquitaca, na cangunaca ashtahuan 
japinachu canguichi. Ashtahuangarin chai culquitaca, Diospaj huasi pirca 
chijtarishcacunata alichinajuchunmi cuna canguichi— nircami. 
8Shina nijpimi curacunaca, gentecuna apamushca culquitaca, na ashtahuan 
japishpa saquirca. Shinallata Diospaj huasi pirca chijtarishcacunatapash, na 
paicuna alichircachu. 
9Shina cashpapash curacunata mandaj Joiada shuti curami, shuj cajonda 
japishpa, chai cajón tapapi utujurca. Chaitami, Mandaj Diospaj huasiman 
yaicuna ali ladopi tiajuj altar ladopi churarca. Chaimandami, Diospaj huasi 
pungupi cuidaj curacunaca, Mandaj Diospaj huasiman apamushca tucuilla 
culquitaca, chai cajonbi churanajurca. 
10Chai cajonbi ña ashtaca culqui tiajta ricushpami, jatun mandajpaj escribij 
runapash, curacunata mandajpash shamushpa, Mandaj Diospaj huasipi tiashca 
culquita cuentashpa alichinajurca. 
11Chai culquitaca, chaipi imatalla rurajcunaman cungapaj pactanatami, 
Mandaj Diospaj huasita ricushpa cuidajcunaman cunajurca. Chai cuidajcunami 
carpinterocunaman, Mandaj Diospaj huasita alichijcunaman cunajurca. 
12Shinallata pircata rurajcunamambash, rumita labrajcunamambashmi 
cunajurca. Chai culquihuanllatami, Mandaj Diospaj huasi pirca 
chijtarishcacunata alichingapaca caspicunata, labrashca rumicunata randin 
carca. Diospaj huasita alichingapaca, tucuipajmi culquita cunajurca. 
13Ashtahuangarin Mandaj Diospaj huasiman apamushca culquitaca, culqui 
tastacunata, pavizata anchuchinacunata, jatun tastacunata, trompetacunataca 

na rurachircachu. Mandaj Diospaj huasipi imalla tianacunataca, imatallapash 
orota, culquitaca na rurachircachu. 
14Ashtahuangarin imatalla rurajcunamanmi, chai culquitaca curca. Chai 
culquihuanmi, Mandaj Diospaj huasitaca alichinajurca. 
15Imatalla rurajcunaman cungapaj mingai tucushca runacunamanga, mashna 
culquita cuna cajtapash na tapushpami, imatalla rurajcunaman cuchun 
cunajurca. Paicunaca, imata cashpapash cashcatapacha rurajcuna cajpimi, 
chashna cunajurca. 
16Juchata rurashcamanda cushca culquitapash, nalita rurashcamanda cushca 
culquitapash, Mandaj Diospaj huasimanga, na apanajurcachu. Chai 
culquicunataca, curacunami japinajurca. 
17Chai punllacunallatami, Siria llactata jatun mandaj Hazael runaca, Gat shuti 
pueblopi causajcunahuan macanajushpa, chai pueblota quichurca. Chai jipami, 
Jerusalenbi causajcunahuan macanajungapaj, vichai shamunata yarijurca. 
18Chaimandami, Judá llactata jatun mandaj Joás runaca, Judá llactatalla jatun 
mandaj Josafat, Joram, Ocozías shuti paipaj ñaupa taitacuna cushca tucuilla 
culquita japirca. Shinallata paillata cushca tucuilla orotapashmi, Mandaj 
Diospaj huasipi imata alichina ucumandapash, jatun mandajpaj huasi 
ucumandapash japirca. Chaicunatami, Siria llactata jatun mandaj Hazael 
runaman cuchun cacharca. Chaita cujpimi Hazael runaca, Jerusalenmandaca 
rirca. 
19Joás runa imatalla ashtahuan rurashcacunapash, tucui imatalla 
rurashcapash, ¿nachu Judá llactata jatun mandajcuna imatalla rurashcacunata 
escribishca libropi tiajun? 
20Joás runataca, paita servijcunallatami, pacalla tandanajushpa parlarishpa 
huañuchirca. Paitaca, Sila shuti puebloman urai rijujpimi, Milo nishca pushtupi 
shayajuj huasipi huañuchirca. 



1193 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

21Paica, paita servij Simeat shuti runapaj churi Josacar runa, Somer runapaj 
churi Jozabad runa chugrichijpimi, huañurca. Joás runataca, paipaj ñaupa 
taitacunata pambashca Davidpaj pueblopillatami pambarca. Paipaj randica, 
paipaj churi Amasías runami mandajurca. 

2 Reyes 13 

Joacaz shuti runami mandajushca 

1Ocozías shuti runapaj churi Joás shuti runaca, Judá llactataca ishcai chunga 
quimsa huatata ña mandajujpimi, Jehú shuti runapaj churi Joacaz runaca, 
Israel llactata mandai callarirca. Paica, chunga canchis huatatami, Samaria 
pueblopi mandajurca. 
2Chashna cashpapash Nabat runapaj churi Jeroboam runa, israelcunata 
juchacunata rurachishcashnallata catishpami, Mandaj Diospaj ñaupajpica, 
paipash nalita rurajurca. Chai juchacunamandaca, na anchurircachu. 
3Chaimandami Mandaj Diosca, israelcunahuanga nina japirinshna fiñarishpa, 
Siria llactata jatun mandaj Hazael runapaj maquipi, Hazael runapajllata churi 
Ben-adad runapaj maquipipash, tauca huatacunata llaquita apanajuchun 
saquirca. 
4Ashtahuangarin Mandaj Diospaj ñaupajpi Joacaz runa mañajujpimi, Mandaj 
Diosca uyarca. Siria llactata jatun mandaj ninanda llaquichijujpi, israelcuna 
ninan llaquita apanajujta ricushpami chashna uyarca. 
5(Chaimandami Mandaj Diosca, shuj quishpichijta cachamurca. Paihuanmi 
israelcunaca, siriocuna mandashpa charinajushcamandaca llujshirca. Chashna 
llujshishpami israelcunaca, pundacunashnallata paicunapaj carpacunapi 
causanajurca. 
6Tucuita chashna rurajpipash, Jeroboam runapaj huasi ucu puracuna 
israelcunata juchacunata rurachishcamandaca, na anchurircachu. Chai 
juchacunatallatami rurashpa catinajurca. Shinallata Asera shuti huarmi 
diosman rijchajtapash, Samaria pueblomandaca na anchuchircachu). 

7Siria llactata jatun mandajmi, israelcunataca huañuchishpa ñambi saruna 
ñutu alpatashna saquishca carca. Chaimandami Joás runaca, caballopi purij 
picha chunga soldadocunahuan, macanajuna chunga carretacunahuan, 
chaquilla purij chunga huaranga soldadocunahuanlla quedarca. 
8Joacaz runa tucui imatalla ashtahuan rurashcacunapash, pai ninan shinlli 
cashcapash, ¿nachu israelcunata jatun mandajcuna imatalla rurashcacunata 
escribishca libropi tiajun? 
9Joacaz runa huañushpa, paipaj ñaupa taitacunahuan tandanajujpica, Samaria 
pueblopimi pambarca. Paipaj randica, paipaj churi Joás runami mandajurca. 

Israel llactataca, Joás shuti runami mandajushca 

10Judá llactata jatun mandaj Joás shuti runaca, quimsa chunga canchis huatata 
ña mandajujpimi, Joacaz runapaj churi Joás runaca, Israel llactata mandai 
callarirca. Paica, chunga sucta huatatami, Samaria pueblopi mandajurca. 
11Paica, Mandaj Diospaj ñaupajpica nalitallami rurajurca. Nabat shuti runapaj 
churi Jeroboam runa, israelcunata juchata rurachishca, tucui chai 
juchacunataca na saquircachu. Chai juchatallatami rurajurca. 
12Imatalla Joás runa ashtahuan rurashcacunapash, tucui imata rurashcapash, 
pai shinlli tucushpa Judá llactata jatun mandaj Amasías runahuan 
macanajushcapash, Israel llactata jatun mandajcuna imatalla rurashcacunata 
escribishca libropimi tiajun. 
13Joás runa huañushpa, paipaj ñaupa taitacunahuan tandanajujpica, Jeroboam 
shuti runami, pai mandashpa tiajushcapica tiarirca. Joás runataca, Israel 
llactata jatun mandajcunata pambashca ladopillatami, Samaria pueblopi 
pambarca. 

Eliseo ña huañugrijushpaca, Dios imata nishcatami villashca 

14Eliseoca, ung:ui japijpi irquilla cashpami, chai ung:uihuanllata huañurca. 
Israel llactata jatun mandaj Joás shuti runaca, paipajman urai rishpami, paipaj 
ñaupajpi huacashpa cashna nirca: —¡Ñuca taitalla, ñuca taitalla. Canga, 

macanajuna carretacunata, caballopi tiarij soldadocunata 
charishcashnallatamari, israelcunapaca carcangui!— nircami. 
15Shina nijpimi Eliseoca, cashna nirca: —Shuj arcota, huaquin flechacunata 
japi— nirca. Shina nijpimi jatun mandajca, shuj arcota, huaquin flechacunata 
japirca. 
16Chai jipami Eliseoca, Israel llactata jatun mandajtaca: —Arcota ali 
charingui— nishpa mandajpi jatun mandajca, arcota ali charirca. Shina 
charijujpimi Eliseoca, jatun mandajpaj maqui jahuapi paipaj maquita churarca. 
17Chai jipami: —Indi llujshimuj lado ventanata pascai— nishpa, Eliseoca 
mandarca. Shina mandajpi ventanata jatun mandaj ña pascajpimi, Eliseoca: —
Flechata cachari— nirca. Shina nijpimi jatun mandajca, flechata cacharirca. 
Chai flechata cacharijpimi Eliseoca, cashna nirca: —Mandaj Diosca, cai 
flechahuanmi quishpichinga. Cai flechahuanmi, siriocunamandaca 
quishpichinga. Canmi siriocunataca, Afec shuti pueblopi huañuchishpa 
tucuchingui— nircami. 
18Cutinllatami: —Flechacunata japi— nishpa Eliseo mandajpi, Israel llactata 
jatun mandajca, flechacunata japirca. Chashna japijpimi: —Alpapi huactai— 
nishpa Eliseo mandajpi, jatun mandajca quimsacamanlla huactashpa, cutinga 
ña na huactarca. 
19Chaimandami Taita Diospaj runaguca, jatun mandajhuan fiñarishpa cashna 
nirca: —Pichacaman, na cashpaca suctacamanllapash alpapi huactashpaca, 
Siria llactapica shujllatapash na saquishpami, tucuchinguiman carca. 
Ashtahuangarin cunanga, quimsacamanllami Siria llactataca mishangui— 
nircami. 
20Eliseo huañujpi pambashca ña huata jipami, shuhuangapaj tandanajushca 
moabitacunaca, macanajunacunahuan alichirishpa, Israel llactaman shamurca. 
21Chaipimi, cashna tucurca: Shuj runacunami, shuj runa huañushcata 
pambangapaj rishca carca. Paicunami, chai tandanajushca shuhua runacuna 
cungashcapi ñapash shamunajujta ricushpa chai huañushcataca, Eliseota 

pambashca utujuman shitashpa saquirca. Chashna shitajpimi, Eliseopaj 
tullucunapi chai huañushca huactarishpaca, causarishpa shayarirca. 
22Joacaz shuti runa mandajui tucui huatacunapimi, Siria llactata jatun mandaj 
Hazael shuti runaca, israelcunata ninanda llaquichishpa charirca. 
23Ashtahuangarin Mandaj Diosca, israelcunataca llaquircami. Abraham, Isaac, 
Jacobo shuti taitacunahuan ari nishcata yarishpami, paicunataca ninanda 
llaquishpa ricurca. Chaimandami paicunataca tucuchingapajpash, paipaj 
ñaupajmanda llujchishpa cachangapajpash, cunangaman na munan. 
24Siria llactata mandaj Hazael runa huañujpica, paipaj churi Ben-adad runami, 
paipaj randi mandajurca. 
25Joacaz runapaj churi Joás runaca, Hazael runapaj churi Ben-adad runahuan 
macanajushpami, paipaj taita Joacaz runahuan, Hazael runa macanajushpa 
quichushca pueblocunata cutin quichurca. Quimsacaman macanajushpa 
mishashpami, chai pueblocunataca, Israel llactapajllata cachun cutin 
quichurca. 

2 Reyes 14 

Amasías shuti runami mandajushca 
(2 Crón. 25:1-28) 

1Israel llactata jatun mandaj Joacaz shuti runapaj churi Joás shuti runaca, ña 
ishcai huatatami mandajurca. Chai huatapimi, Judá llactata jatun mandaj Joás 
runapaj churi Amasías shuti runaca, Judá llactata mandai callarirca. 
2Amasías runaca, ishcai chunga picha huatata charishpami, mandai callarirca. 
Paica, ishcai chunga iscun huatatami, Jerusalenbi mandajurca. Paipaj mamaca, 
Jerusalenmanda Joadán shutimi carca. 
3Amasías runaca, Mandaj Diospaj ñaupajpica, alitallami rurashpa causajurca. 
Shina cashpapash, paipaj ñaupa taita David rurashcashnapachaca, na 
rurarcachu. Amasías runaca, paipaj taita Joás imashna rurashcashnallatami, 
tucuita rurajurca. 

4Tucuita chashna rurashpapash, lomacunapi altarcunataca, na 
anchuchircachu. Chai altarcunapimi, gentecunaca animalcunata 
huañuchishpa, inciensotapash cushnichishpa catinajurca. 
5Amasías runaca, ña shinllitapacha mandajushpaca, jatun mandaj paipaj 
taitata huañuchishca servijcunatapashmi huañuchirca. 
6Ashtahuangarin Moisés mandashpa escribishca libropi tiajunshnallatami, chai 
huañuchijcunapaj churicunataca, na huañuchirca. Chaitaca, Mandaj Diosmi 
cashna nishpa mandarca: “Churicunapaj juchamandaca, taitacunataca na 
huañuchinachu. Shinallata taitacunapaj juchamandapash, churicunataca na 
huañuchinachu. Ashtahuangarin maijan cashpapash paipaj juchamandami 
huañunga” nircami. 
7Amasías runaca, chunga huaranga edomitacunatapashmi, Cachi tiaj pugru 
Pambapi macanajushpa huañuchirca. Chai macanajuipi, Sela shuti pueblota 
quichushpami chai pueblotaca, Jocteel shutita shutichirca. Chai puebloca, 
cunangamanmi chai shutihuanllata. 
8Chai jipami Amasías runaca, Israel llactata jatun mandaj Joás runapajman: 
“Shamui, ñavi ñavi ricurishun” nichun, villaj runacunata cacharca. Joás 
runaca, Joacaz runapaj churimi carca. Joacaz runaca, Jehú shuti runapaj 
churimi carca. 
9Shina cachajpimi, Israel llactata jatun mandaj Joás runaca, Judá llactata jatun 
mandaj Amasías runaman cashna nichun tigrachirca: “Líbano urcupi tiaj 
uchilla casha yurami, Líbano urcupillata tiaj cedro quirutaca: ‘Cambaj ushitaca, 
ñuca churihuan cazarachingapaj cuhuai’ nichun cacharca. Ashtahuangarin 
Líbano urcumanda millai animalcuna yalishpami, chai casha yurataca 
sarunajurca. 
10Edom llactapi causajcunataca mishashcanguipachami. Shinamandami, 
cambaj shungupipash jariyashpa tiajungui. Shina cashcamanda jatun tucushpa 
cushijushpa, ashtahuangarin cambaj huasipillata tiajuilla. ¿Imapajta cambash, 

Judá llactapash canhuan llaquipi urmanataca mascajunguiyari” nichunmi 
cacharca. 
11Ashtahuangarin Amasías runaca, na uyanayachircachu. Chaimandami Israel 
llactata jatun mandaj Joás runaca vichai shamurca. Shina shamushpami 
paipash, Judá llactata jatun mandaj Amasías runapash, Judá llactapi tiaj Bet-
semes shuti pueblopi, ñavi ñavi ricurinajurca. 
12Ashtahuangarin Judá llactamanda runacunaca, israelcunapaj ñaupajpi 
mishai tucushpami, tucuicuna paicunapaj carpacunaman pacajushpa 
calpanajurca. 
13Chashna mishashca jahuami, Israel llactata jatun mandaj Joás runaca, Judá 
llactata jatun mandaj Amasiastaca, chai Bet-semes shuti pueblopi prezu japirca. 
Amasías runaca, Joás runapaj churimi carca. Joás runaca, Ocozías runapaj 
churimi carca. Judá llactata jatun mandajca, Jerusalenman shamushpami, 
Jerusalén pircataca, Efraín shuti pungumandaca, pirca tigranapi tiaj 
pungucaman, patsaj pusaj chunga metrota urmachirca. 
14Chai jipami, Mandaj Diospaj huasipi, jatun mandajpaj huasipi ninan 
valishcacunata alichishca ucupi tiashca tucuilla orota, culquita, ashtahuan 
tucui ima charishcacunatapash aparca. Shinallata churicunatapash prezu 
apashpami, Samaria puebloman tigrarca. 
15Joás runa imatalla ashtahuan rurashcacunapash, pai macanajungapaj 
imatalla rurashcapash, Judá llactata jatun mandaj Amasías runahuan 
imashnalla macanajushcapash, ¿nachu Israel llactata jatun mandajcuna 
imatalla rurashcacunata escribishca libropi tiajun? 
16Joás runa huañushpa, paipaj ñaupa taitacunahuan tandanajujpica, Israel 
llactata jatun mandajcunata pambashca ladopillatami, Samaria pueblopi 
pambarca. Paipaj randica, paipaj churi Jeroboam runami mandajurca. 
17Judá llactata jatun mandaj Joás runapaj churi Amasías runaca, Israel llactata 
jatun mandaj Joacaz runapaj churi Joás runa huañushca jipaca, chunga picha 
huatacamanmi causajurca. 

18Amasías runa ashtahuan imatalla rurashcacunapash, ¿nachu Judá llactata 
jatun mandajcuna imatalla rurashcacunata escribishca libropi tiajun? 
19Amasías runata huañuchingapajmi, Jerusalenbi pacalla parlarishpa 
jatarinajurca. Chaimandami paica, Laquis shuti puebloman pacajushpa rirca. 
Laquis shuti puebloman rijpipash, chaiman catishpami, chai pueblopi 
huañuchirca. 
20Paitaca, caballocunapi churashpa apamushpami, paipaj ñaupa taitacunata 
pambashca ladopillata, Davidpaj pueblo Jerusalenbi pambarca. 
21Shinamandami, Judá llactapi causaj tucui gentecunaca, paipaj taita Amasías 
runapaj randi, jatun mandaj cachunga Azarías runata churarca. Azarías runaca, 
chunga sucta huatatami charirca. 
22Jatun mandaj huañushpa, paipaj ñaupa taitacunahuan tandanajushca jipami 
Azarías runaca, Elat shuti pueblota cutin shayachishpa, Judá llactapajllata 
cachun cutin tigrachirca. 

Caishuj Jeroboam shuti runami, Israel llactataca mandajushca 

23Judá llactata jatun mandaj Joás shuti runapaj churi Amasías runaca, chunga 
picha huatata ña mandajujpimi, Joás runapaj churi Jeroboam runaca, Israel 
llactata mandai callarirca. Paica, chuscu chunga shuj huatatami, Samaria 
pueblopi mandajurca. 
24Paica, Mandaj Diospaj ñaupajpica, nalitallami rurajurca. Nabat shuti runapaj 
churi Jeroboam runa, israelcunata juchata rurachishca, tucui chai 
juchacunataca na saquircachu. 
25Paimi, Israel llactapaj punda linderotaca, Hamat puebloman yaicuna 
ladomandaca, Arabá shuti mama cucha ladocaman cutin japirca. Israelcunata 
Mandaj Taita Dios, paita servij Jonás runahuan imashna 
villachishcashnallatami, cutin japirca. Jonasca, Amitai shuti runapaj churimi 
carca. Paica, Gat-hefer shuti pueblomandami carca. 

26Israelcunaca, ninan llaquipi causanajujtami, Mandaj Diosca ricurca. 
Chaipica, servishpa causajpash, na servishpa causajpash illarcami. Israelcunata 
ayudajca, pipash na tiarcachu. 
27Mandaj Diosca, israelcunataca cai pachamandaca na chingachingapaj 
munashcachu carca. Chaimandami, Joás runapaj churi Jeroboam runapaj 
maquihuan quishpichirca. 
28Jeroboam runa imatalla ashtahuan rurashcacunapash, tucui imatalla 
rurashcapash, pai ninan shinlli cashcapash, tucui macanajuicunata 
rurashcapash ¿nachu Israel llactata jatun mandajcuna imatalla rurashcacunata 
escribishca libropi tiajun? Shinallata Damasco pueblota, Judá llactapaj Hamat 
shuti pueblota, Israel llactapajllata cachun imashna cutin tigrachishcatapash, 
¿nachu escribishca libropi tiajun? 
29Jeroboam runa huañushpa, israelcunata jatun mandajcunahuan 
tandanajujpica, paipaj randica paipaj churi Zacarías runami mandajurca. 

2 Reyes 15 

Azarías shuti runami mandajushca 
(2 Crón. 26:3-5, 16-23) 

1Israel llactata jatun mandaj Jeroboam shuti runaca, ishcai chunga canchis 
huatata ña mandajujpimi, Judá llactata jatun mandaj Amasías shuti runapaj 
churi Azariasca, mandai callarirca. 
2Azariasca, chunga sucta huatata charishpami, mandai callarirca. Paica, picha 
chunga ishcai huatatami, Jerusalenbi mandajurca. Paipaj mamaca, 
Jerusalenmanda Jecolías shutimi carca. 
3Azariasca, Mandaj Diospaj ñaupajpica, paipaj taita Amasías tucui alicunata 
rurashpa causashcashnallatami, alitalla rurajurca. 
4Tucuita chashna rurashpapash, lomacunapi altarcunataca na anchuchircachu. 
Chai altarcunapimi, gentecunaca animalcunata huañuchishpa, inciensotapash 
cushnichishpa catinajurca. 

5Ashtahuangarin Mandaj Diosca, jatun mandajtaca lepra ung:uihuanmi 
llaquichijurca. Paica, pai huañuna punlla chayangacamanmi, chai lepra 
ung:uihuanga, shuj huasipi pailla causajurca. Mandana huasipica, jatun 
mandajpaj churi Jotam shuti runami, gentecunata mandashpa tiajurca. 
6Azarías runa imatalla ashtahuan rurashcacunapash, tucui imatalla 
rurashcapash, ¿nachu Judá llactata jatun mandajcuna imatalla rurashcacunata 
escribishca libropi tiajun? 
7Azarías runa huañushpa, paipaj ñaupa taitacunahuan tandanajujpica, paipaj 
ñaupa taitacunata pambashca ladopillatami, Davidpaj pueblopi pambarca. 
Paipaj randica, paipaj churi Jotam shuti runami mandajurca. 

Zacarías runami mandajushca 

8Judá llactata jatun mandaj Azariasca, quimsa chunga pusaj huatata ña 
mandajujpimi, Jeroboam runapaj churi Zacariasca, Israel llactata mandai 
callarirca. Paica, sucta quillatallami mandajurca. 
9Paica, paipaj ñaupa taitacuna nalicunata rurashcashnallatami, Mandaj Diospaj 
ñaupajpica, nalita rurajurca. Paipash, Nabat shuti runapaj churi Jeroboam 
runa, israelcunata juchacunata rurachishcatallatami rurashpa catijurca. Chai 
juchacunamandaca, na anchurircachu. 
10Zacariastaca, Jabes shuti runapaj churi Salum shuti runami, shujcunahuan 
pacalla parlarishpa, paipaj gentecunapaj ñaupajpi chugrichishpa huañuchirca. 
Chashna huañuchishpami, paipaj randica paillata mandai callarirca. 
11Zacarías imatalla ashtahuan rurashcacunaca, Israel llactata jatun 
mandajcuna imatalla rurashcacunata escribishca libropimi tiajun. 
12Mandaj Diosca, cai shimicunatami Jehú shuti runaman cashna nishca carca: 
“Cambaj huahuacunaca, chuscu miraicamanmi, Israel llactataca mandashpa 
tianajunga” nishcami carca. Chashna nishca shimicunami pactarca. 

Salum shuti runami mandajushca 

13Judá llactata, jatun mandaj Uzías shuti runaca, quimsa chunga iscun huatata 
ña mandajujpimi, Jabes shuti runapaj churi Salum shuti runaca, Israel llactata 
mandai callarirca. Paica, shuj quillatallami Samaria pueblopi mandajurca. 
14Gadi shuti runapaj churi Manahem shuti runaca, Tirsa shuti pueblomanda 
Samaria pueblomanmi vichai shamurca. Jebes runapaj churi Salum shuti 
runataca, chai Samaria pueblopimi chugrichishpa huañuchirca. Chashna 
huañuchishpami, paillata paipaj randi mandajurca. 
15Salum shuti runa ashtahuan imatalla rurashcacunapash, Zacariasta 
huañuchingapaj huashalla shujcunahuan parlarishcapash, Israel llactata jatun 
mandajcuna imatalla rurashcacunata escribishca libropimi tiajun. 
16Manahem shuti runaca, Tifsa shuti pueblopi tucui imalla tiashcacunatapash, 
chai pueblopi causaj tucui gentecunatapashmi aparca. Tirsa shuti 
pueblomanda callarishpaca, Tifsa shuti pueblo muyundipi tiaj 
pueblocunamandapashmi quichushpa aparca. Chai pueblo pungucunata na 
pascashcamandami, chashna quichushpa aparca. Shinallata chaipi causanajuj 
vijsayu tucuilla huarmicunatapashmi, vijsata pascashpa huañuchirca. 

Manahem shuti runami mandajushca 

17Judá llactata jatun mandaj Azariasca, quimsa chunga iscun huatata ña 
mandajujpimi, Gadi shuti runapaj churi Manahem shuti runaca, Israel llactata 
mandai callarirca. Paica, chunga huatatami Samaria pueblopi mandajurca. 
18Paica, Mandaj Diospaj ñaupajpica, nalita rurashpami causajurca. Nabat shuti 
runapaj churi Jeroboam runa, israelcunata juchacunata rurachishca chai 
juchacunataca, paipaj tucui causaipi na saquircachu. 
19Shinallata Asiria llactata jatun mandaj Pul shuti runami, Israel llactapi 
macanajungapaj shamurca. Chaimandami Manahem runaca, shinllitapacha 
mandangapaj ayudachun, jatun mandaj Pul runaman sucta patsaj pusaj chunga 
quintal culquita curca. 
20Manahem shuti runaca, Israel llactapica ushaita tucui charijcunata, ninan 
charij runacunatami, chai culquita cuchun mandashpa japirca. Asiria llactata 

jatun mandajman cungapaca tucuicunatami, chaupi kilo yalita pezaj culquita 
cuchun mandarca. Chai culquita cujpica, Asiria llactata jatun mandajca, Israel 
llactapica na ashtahuan shuyashpa rircallami. 
21Manahem shuti runa ashtahuan imatalla rurashcacunapash, tucui imatalla 
rurashcapash, ¿nachu Israel llactata jatun mandajcuna imatalla rurashcacunata 
escribishca libropi tiajun? 
22Manahem shuti runa huañushpa, paipaj ñaupa taitacunahuan tandanajujpica, 
paipaj randica, Pekaía shuti paipaj churimi mandajurca. 

Pekaía shuti runami mandajushca 

23Judá llactata jatun mandaj Azariasca, picha chunga huatata ña 
mandajujpimi, Manahem shuti runapaj churi Pekaía shuti runaca, Israel 
llactata mandai callarirca. Paica, ishcai huatatami Samaria pueblopi 
mandajurca. 
24Paica, Mandaj Diospaj ñaupajpica, nalita rurashpami causarca. Nabat shuti 
runapaj churi Jeroboam runa, israelcunata juchata rurachishcatallatami 
rurashpa catijurca. Chai juchacunamandaca, na anchurircachu. 
25Pekaía shuti runataca, paipaj soldadocunata mandaj Peka shuti runami, 
shujcunahuan pacalla parlarishpa, Samaria pueblopillata mandana huasipi 
huañuchirca. Peka shuti runaca, Remalías shuti runapaj churimi carca. Paica, 
Argob shuti, Arie shuti runacunahuan, Galaad llactamanda picha chunga 
runacunahuan, cumba tucushpami huañuchirca. Chashna huañuchishpaca, 
paimi Pekaía shuti runapaj randi mandajurca. 
26Pekaía shuti runa ashtahuan imatalla rurashcacunapash, tucui imatalla 
rurashcapash, Israel llactata jatun mandajcuna imatalla rurashcacunata 
escribishca libropimi tiajun. 

Peka shuti runami mandajushca 

27Judá llactata jatun mandaj Azarías shuti runaca, picha chunga ishcai huatata 
ña mandajujpimi, Remalías shuti runapaj churi Peka shuti runaca, Israel 

llactata mandai callarirca. Paica, ishcai chunga huatatami, Samaria pueblopi 
mandajurca. 
28Paica, Mandaj Diospaj ñaupajpica, nalita rurashpami causajurca. Nabat shuti 
runapaj churi Jeroboam runa, israelcunata juchacunata rurachishca chai 
juchacunamandaca na anchurircachu. 
29Israel llactata jatun mandaj Peka shuti runa mandajui huatacunami, 
asiriocunata jatun mandaj Tiglat-pileser shuti runa shamushpaca, Ijón, Abel-
bet-maaca, Janoa, Cedes, Hazor shuti pueblocunata, Galaad, Galilea, Neftalí 
shuti tucui llactacunata quichushpa, chaipi causajcunatapash Asiria llactaman 
prezu aparca. 
30Ela shuti runapaj churi Oseas runaca, shujcunahuan pacalla parlarishpami, 
Remalías shuti runapaj churi Peka shuti runataca chugrichishpa huañuchirca. 
Peka shuti runata huañuchishpaca, paimi Peka shuti runapaj randi mandajurca. 
Uzías runapaj churi Jotam shuti runa ishcai chunga quimsa huatata Judá 
llactata ña mandajujpimi, chashna tucurca. 
31Peka shuti runa ashtahuan imatalla rurashcacunapash, tucui imatalla 
rurashcapash, Israel llactata jatun mandajcuna imatalla rurashcacunata 
escribishca libropimi tiajun. 

Jotam shuti runami mandajushca 
(2 Crón. 27:1-9) 

32Remalías shuti runapaj churi Peka shuti runaca, ishcai huatata Israel llactata 
ña mandajujpimi, Uzías runapaj churi Jotam shuti runaca, Judá llactata 
mandai callarirca. 
33Paica, ishcai chunga picha huatata charishpami, mandai callarirca. Paica, 
chunga sucta huatatami, Jerusalenbi mandajurca. Paipaj mamaca, Sadoc shuti 
runapaj ushi Jerusa shutimi carca. 
34Jotam shuti runaca, Mandaj Diospaj ñaupajpica, paipaj taita Uzías tucui 
alicunata rurashpa causashcashnallatami alitalla rurajurca. 

35Tucuita chashna rurashpapash, lomacunapi altarcunataca, na 
anchuchircachu. Chai altarcunapimi, gentecunaca animalcunata 
huañuchishpa, inciensotapash cushnichishpa catinajurca. Paimi, Mandaj 
Diospaj huasipica ashtahuan jatun punguta rurachirca. 
36Jotam shuti runa ashtahuan imatalla rurashcacunapash, tucui imatalla 
rurashcapash, ¿nachu Judá llactata jatun mandajcuna imatalla rurashcacunata 
escribishca libropi tiajun? 
37Jotam shuti runa mandajui huatacunapimi Mandaj Diosca, Judá llactapi 
causajcunata fiñashpa llaquichinajuchun, Siria llactata jatun mandaj Rezín 
shuti runata, Remalías shuti runapaj churi Peka shuti runata cachai callarirca. 
38Jotam runa huañushpa, paipaj ñaupa taitacunahuan tandanajujpica, chai 
taitacunata pambashca ladopillatami, paipaj taita Davidpaj pueblopi 
pambarca. Paipaj randica, Acaz shuti paipaj churimi mandajurca. 

2 Reyes 16 

Acaz shuti runami mandajushca 
(2 Crón. 28:1-27) 

1Remalías shuti runapaj churi Peka shuti runaca, chunga canchis huatata, Israel 
llactata ña mandajujpimi, Jotam runapaj churi Acaz shuti runaca, Judá llactata 
mandai callarirca. 
2Acaz runaca, ishcai chunga huatata charishpami, mandai callarirca. Paica, 
chunga sucta huatatami, Jerusalenbi mandajurca. Paica, paita Mandaj Taita 
Diospaj ñaupajpica, na paipaj ñaupa taita Davidshna alita rurashpa 
causarcachu. 
3Ashtahuangarin Israel llactata jatun mandajcunashnallatami, nalitalla 
rurashpa causajurca. Shuj llactapi causajcunata, israelcunapaj ñaupajmanda 
Mandaj Dios llujchishpa cachashca gentecuna millanayaicunata rurashpa 
causashcashnallatami, Acaz runapash, paipaj churita ninapi rupachirca. 

4Shinallata lomacunapi tiaj altarcunapi, uchilla lomacunapi fanga junda tucui 
quiru ucucunapimi, animalcunata huañuchishpa, inciensotapash 
cushnichijurca. 
5Shinamandami, Siria llactata jatun mandaj Rezín shuti runapash, Remalías 
shuti runapaj churi, Israel llactata jatun mandaj Peka shuti runapash, 
Jerusalenbi causajcunahuan macanajushpa, Acaz runata chaupipi churashpa 
japingapaj vichai shamunajurca. Shina shamushpapash, na japi usharcachu. 
6Chai huatallatami, Edom llactata jatun mandajca, Elat shuti pueblota Edom 
llactapajllata cachun cutin quichurca. Chaimandami Judá llactamanda 
runacunataca, Elat pueblomanda llujchishpa cacharca. Shina cachashpami, 
Edom llacta runacunaca, Elat pueblopi causaj shamurca. Cunangamanmi 
chaipillata causanajun. 
7Chaimandami Acaz runaca, Asiria llactata jatun mandaj Tiglat-pileser shuti 
runaman cashna nichun, paipaj randi parlajcunata cacharca: “Canda servij 
ñucaca, cambaj churishnallatami cani. Shina cashcamanda Siria llactata jatun 
mandajpaj maquimandapash, Israel llactata jatun mandajpaj maquimandapash 
mitsangapaj vichai shamupai. Paicunami, ñucata fiñashpa jatarishca” 
nichunmi cacharca. 
8Mandaj Diospaj huasipipash, jatun mandaj mandashpa tiajuna huasipipash 
alichishca culquita, orota japishpami Acaz runaca, Asiria llactata jatun 
mandajman carachun cacharca. 
9Chai carashcata japishpami, Asiria llactata jatun mandajca, Damasco pueblopi 
causajcunahuan macanajungapaj vichai rishpa, chai pueblotaca japirca. Chai 
pueblopi causajcunatapash, Asiria llactata jatun mandajca, Kir shuti 
pueblomanmi prezu aparca. Shinallata Rezín shuti runatapashmi huañuchirca. 
10Chai jipami, jatun mandaj Acaz runaca, Asiria llactata jatun mandaj Tiglat-
pileser shuti runata, Damasco pueblopi tuparingapaj rirca. Chaiman 
chayashpami, jatun mandaj Acaz runaca, Damascopi tiaj altarta ricurca. 

Chashna ricushpami, chai altar mashna medijta, chai altar imashna cajta, tucui 
imashna rurashcata dibujashpa, Urías shuti curaman cuchun cacharca. 
11Urías curami, altartaca rurarca. Jatun mandaj Acaz runa tucuita rurashpa, 
Damasco pueblomanda cachamushcashnallatami, Urías curapash rurarca. 
Chaita rurangacamanmi, jatun mandaj Acaz runaca, Damasco pueblomanda 
tigramujurca. 
12Damasco pueblomanda tigramushca jipami, jatun mandajca chai altarta 
ricurca. Chai altar ladoman quimirishpami, jatun mandajca chai altar jahuapi 
animalcunata cushpa huañuchirca. 
13Shinallata animaltapash tucuillata rupachishpa, ashtahuan imatapash 
carashpami, vinotapash chai jahuapi talirca. Dioshuan ali cangapaj carashpa 
huañuchishca animalcunapaj yahuartapashmi, altar ladopi tsirapachirca. 
14Chai jipami, Mandaj Diospaj ñaupajpi tiajuj bronce altartapash, Diospaj huasi 
ñaupajmanda anchuchirca. Chai altarca, Mandaj Diospaj huasipash, Acaz runa 
rurachishca altarpash shayanajuj chaupipimi tiajurca. Chai mushuj altar janaj 
ladomanmi, bronce altartaca churarca. 
15Chai jipami, jatun mandaj Acaz runaca, Urías curataca cashna nishpa 
mandarca: “Cai altarpica, tutamanda tucuillata rupachingapaj Diosman cushca 
animaltapash, chishi rupachingapaj ashtahuan imatalla cushcatapash 
rupachingui. Tucuillata rupachingapaj ñuca cushca animaltapash, ashtahuan 
imatalla cushcatapash tucuillata rupachingui. Shinallata tucui cai llactapi 
causaj gentecuna Diosman cushca tucuillata rupachina animalcunatapash, 
ashtahuan imatalla cushcatapash rupachingui, vinotapash talishpa 
cushnichingui. Shinallata tucuillata rupachina animalpaj yahuartapash, 
huañuchishca animalcunapaj yahuartapash, cai altarpica tucuillata 
tsirapachingui. Cai bronce altartaca, Diosta ñuca tapungapajllami charisha” 
nircami. 
16Cura Urías runaca, jatun mandaj Acaz runa imashna mandashcashnallatami, 
tucuita rurarca. 

17Jatun mandaj Acaz runaca, yacu tanqueta vichai charijuj tablacunata 
cuchushpami, chai yacu tanquecunatapash anchuchirca. Bronceta rurashca 
huagracunapaj jahuapi churashca mama cucha nishcatapash anchuchishpami, 
rumicunata churashca jahuapi churarca. 
18Shinallata samana punllacunapi tandanajungapaj Diospaj huasipi rurashca 
corredortapash, jatun mandaj yaicuna ñandapashmi, Mandaj Diospaj 
huasimandaca anchuchirca. Asiria llactata jatun mandajta manllaimandami, 
chashna rurarca. 
19Acaz shuti runa imatalla ashtahuan rurashcacunapash, ¿nachu Judá llactata 
jatun mandajcuna imatalla rurashcacunata escribishca libropi tiajun? 
20Jatun mandaj Acaz runa huañushpa, paipaj ñaupa taitacunahuan 
tandanajujpica, chai taitacunata pambashca ladopillatami, Davidpaj pueblopi 
pambarca. Paipaj randica, paipaj churi Ezequiasmi mandajurca. 

2 Reyes 17 

Samaria pueblopi causajcunata mishashpami, israelcunata prezu apashca 

1Judá llactata jatun mandaj Acaz shuti runaca, chunga ishcai huatata ña 
mandajujpimi, Ela shuti runapaj churi Oseas runaca, Israel llactata mandai 
callarirca. Paica, iscun huatatami Samaria pueblopi mandajurca. 
2Paica, Mandaj Diospaj ñaupajpica, nalitami rurashpa causajurca. Chashna 
rurashpapash, Israel llactata paipaj punda jatun mandajcuna rurashcashnaca, 
na rurajurcachu. 
3Asiria llactata jatun mandaj Salmanasar shuti runaca, macanajungapaj vichai 
rishpami, Oseas runataca paita servij cachun japirca. Shinamandami Oseas 
runaca, impuestota cushpa causajurca. 
4Ashtahuangarin Asiria llactata jatun mandajca, shujcunahuan pacalla Oseas 
runa parlarijujtami yacharca. Oseas runaca, Egipto llactata jatun mandaj So 
shuti runapajmanmi, paipaj randi parlajcunata cachashca carca. Shinallata 

Asiria llactata jatun mandajman, huatapi huatapi impuestota cujushcatapash, 
na ashtahuan cujurcachu. Chaimandami jatun mandajca, paitaca prezurca. 
5Asiria llactata jatun mandajca, tucui llactaman yaicushpami, Samaria 
pueblota chaupipi churashpa, quimsa huatacaman chaipi causajurca. 
6Iscun huatata Oseas runa ña mandajujpimi, Asiria llactata jatun mandajca, 
Samaria pueblota quichushpa israelcunatapash, Asiria llactaman prezu aparca. 
Chashna apashpami, Gozán shuti yacu ladollapi tiaj Halah shuti, Habor shuti 
pueblocunapi, Media shuti llactapi tiaj pueblocunapi causanajuchun churarca. 
7Israelcunaca juchata rurashpami, Egipto llactamanda llujchimuj paicunata 
Mandaj Taita Diostaca fiñachirca. Egipto llactata jatun mandaj Faraonbaj 
maquimanda llujchimuj Diosta cungashpami, shuj dioscunatara manllanajurca. 
8Israelcunapaj ñaupajmanda, Mandaj Dios llujchishpa cachashca gentecuna 
pactachinajuchun cushca shimicunatami rurashpa catinajurca. Israel llactata 
paicunapaj punda jatun mandajcuna pactachinajuchun cushca shimicunapi 
nishcatami catinajurca. 
9Israelcunaca, ima nalicunatapash pacalla rurashpami, paicunata Mandaj Taita 
Diosta fiñachinajurca. Paicunapaj tucui pueblocunapi tiaj lomacunapimi, 
altarcunata ruranajurca. Chapashpa shayana torrecunamandaca, pircahuan 
muyundi jarcashca pueblocunacamanmi altarcunata ruranajurca. 
10Shinallata tucui loma jahuacunapi fanga junda tucui quiru ucucunapimi, 
rurashcalla dioscunatapash, Asera shuti huarmi diosman rijchajcunatapash 
shayachinajurca. 
11Tucuilla chai altarcunapimi, inciensota cushnichinajurca. Paicunapaj 
ñaupajmanda Mandaj Dios llujchishpa cachashca gentecunashnallatami 
ruranajurca. Chashna ninan nalicunatapacha rurashpami, Mandaj Diostaca 
ninanda fiñachinajurca. 

12Mandaj Diosca israelcunataca: “Cangunaca, na chashna ruranachu 
canguichi” nishpami mandashca carca. Paicunaca, yanga dioscunatami 
servinajurca. 
13Chaimandami, Mandaj Diosca israelcunatapash, Judá llactapi 
causajcunatapash, paimanda tucui villajcunahuan imatalla pai ricuchishcata 
tucui villajcunahuan, cashna nishpa shinllita tacurirca: “Canguna nalita 
rurashpa causanajushcata saquishpa, ñuca mandashcacunata, ñuca 
yachachishcacunata cazushpa causaichi. Chaicunataca, cangunapaj ñaupa 
taitacunaman ñuca imashna mandashcashnallata, tucuita cazushpa causaichi. 
Chaicunataca, ñucata servij ñucamanda villajcunahuanmi villachun 
cachamurcani” nircami. 
14Ashtahuangarin paicunaca, paicunapaj ñaupa taitacuna ninan shinlli shungu 
tucushcashnallatami, paicunapash ninan shinllicuna tucushpa na cazunajurca. 
Chai taitacunaca, paicunata Mandaj Taita Diostaca na crircachu. 
15Chaimandami pactachinajuchun pai cushca shimicunatapash, paicunapaj 
ñaupa taitacunahuan ari nishcatapash, imashna causanata 
yachachishcacunatapash cazuchun pai mandashcataca, yangapi churanajurca. 
Paicunaca, imapash yangacunatara catishpami, paicunapash yangacuna 
tucunajurca. Paicunapaj llacta muyundipi causajcuna rurashcatami 
catinajurca. Mandaj Diosca: “Chai gentecuna rurashcashnaca, na ruranachu 
canguichi” nishpami mandashca carca. 
16Paicunata Mandaj Taita Dios mandashcacunataca tucuita saquishpami, orota 
yacuyachishpa, ishcai shicu dioscunata rurarca. Shinallata Asera shuti huarmi 
diosman rijchajta rurashpami, jahua pachapi tiaj tucui luzerocunatapash, Baal 
shuti rurashcalla diostapash servinajurca. 
17Chai dioscunaman carashpami, paicunapaj churicunatapash, ushicunatapash 
ninapi rupachinajurca. Shinallata yachajcunapash, brujocunapashmi 
tucunajurca. Mandaj Diospaj ñaupajpica, nalitalla rurashpa causanajushpami, 
Diostaca ninandapacha fiñachinajurca. 

18Chaimandami Mandaj Diosca, israelcunahuanga ninandapacha fiñarishpa 
paicunataca, paipaj ñaupajmanda llujchishpa cacharca. Chashna cachajpimi, 
Judá aillu runacunalla quedarca. 
19Ashtahuangarin Judá aillupash, paicunata Mandaj Taita Dios 
mandashcacunataca, na cazurcachu. Ashtahuangarin pactachinajuchun 
israelcuna cushca shimicunapi nishcatallami rurashpa catinajurca. 
20Chaimandami Mandaj Diosca, israelcunapaj tucui miraicunata jichushpa 
saquirca. Shinallata imatapash quichujcunapaj maquipi churashpami, paipaj 
ñaupajmanda llujchishpa cachangacaman llaquichijurca. 
21Israelcunataca, Davidpaj huasi ucu puramanda shicanyachishpami 
anchuchirca. Chaimandami paicunaca, Nabat shuti runapaj churi Jeroboam 
runata, jatun mandaj cachun churarca. Jeroboam runami israelcunataca, 
Mandaj Diosta catinamanda shicanyachishpa ninandapacha juchata 
rurachirca. 
22Chaimandami israelcunaca Jeroboam, tucui juchacunata rurashcata na 
saquishpa, chaitallata rurashpa catinajurca. 
23Chashna nalita rurashcamandami Mandaj Diosca, israelcunataca paipaj 
ñaupajmanda llujchishpa cacharca. Pai ima nishcata villashpa paita 
servijcunahuan villachishcashnallatami, chashna rurarca. Israelcunaca, 
paicunapaj llactamanda Asiria llactaman prezu apajpimi, cunangaman chaipi 
causanajun. 

Samaria pueblopica, Asiria llactamanda gentecunami causanajushca 

24Asiria llactata jatun mandajca, Babilonia, Cuta, Ava, Amad, Sefarvaim shuti 
pueblocunamanda gentecunata apamushpami, Samaria llacta pueblocunapi 
israelcunapaj randi causanajuchun churarca. Samaria llactata japishpami, 
chaipi tiaj pueblocunapi causanajurca. 
25Paicuna chaipi causai callarijpimi, cashna tucurca: Paicunaca, Mandaj Diosta 
na manllarcachu. Chaimandami Mandaj Diosca, paicunata huañuchinajuchun 
leongunata cachamurca. 

26Chaitami, Asiria llactata jatun mandajman cashna villanajurca: “Samaria 
llacta pueblocunapi causachun caimanda cachashpa can churashca 
gentecunaca, chai llactapaj Taita Dios mandashcataca na yachanllu. 
Chaimandami paica, paicunapaj chaupipica leongunata cachamushca. Ricui, 
chai leongunami, paicunataca huañuchinajun. Chai llactapaj Taita Dios 
mandashcacunata na yachashcamandami, chashna rurajun” nishpami 
villanajurca. 
27Chashna villajpimi, Asiria llactata jatun mandajca, cashna nishpa mandarca: 
“Chai llactapaj Dios mandashcata yachachinajuchunga, chai llactamandallata 
apamushca huaquin curacunata, chaipi causachun churaichi” nircami. 
28Chaimandami, Samaria llactamanda prezu apai tucushca shuj cura 
shamushpa, Bet-el shuti pueblopi causajurca. Paimi, Mandaj Diosta imashna 
manllashpa causanata yachachijurca. 
29Chashna yachachijujpipash, tucui llactacunamanda shamuj gentecunami, 
paicunapaj quiquin dioscunata ruranajurca. Chai dioscunatami, Samaria 
pueblopi causajcuna, lomacunapi rurashca huasicunapi churanajurca. Tucui 
llactacunamanda maijanlla pueblocunapi causanajushpapash, chai 
pueblocunapillatami churanajurca. 
30Babilonia pueblopi causajcunaca, Sucot-benot shuti diosta, Cuta shuti 
pueblopi causajcunaca, Nergal shuti diosta, Hamat shuti pueblopi 
causajcunaca, Asima shuti diostami ruranajurca. 
31Aveocunaca, Nibhaz shuti, Tartac shuti dioscunatami ruranajurca. Sefarvaim 
shuti pueblopi causajcunaca, Adramelec shuti, Anamelec shuti dioscunata 
ninanda alicachingapajmi, paicunapaj churicunata carashpa, ninapi 
rupachinajurca. Chai dioscunaca, Sefarvaim shuti gentecunapaj dioscunami 
carca. 
32Paicunaca, Mandaj Diosta manllashpapash, pai puramandallata agllashpami, 
lomacunapi tianajuj altarcunapi curacuna cachun churanajurca. Chai 

curacunami, lomacunapi tiaj huasi altarcunapi animalcunata carashpa 
huañuchinajurca. 
33Chai gentecunaca, Mandaj Diosta manllashpapash, paicunapaj dioscunatami 
alicachishpa causanajurca. Paicunata apamushca llactapi imashna rurashpa 
causashcashnallatami ruranajurca. 
34Paicunaca cunangamanmi, pundashnallata rurashpa causanajun. Mandaj 
Diostapash na manllashpami, pactachinajuchun pai cushcacunatapash, 
mandashcacunatapash na cazunajun. Jacobopaj miraicunaman Mandaj Dios 
mandashpa cushcataca, mandashca shimicunapi, mandashcacunapi 
nijunshnallataca na pactachinajurcachu. Chai Jacobotami, Israel shutita 
shutichirca. 
35Mandaj Diosca, chai miraicunahuan ari ninajushpami, cashna mandashca 
carca: “Shuj dioscunataca, na manllanachu canguichi. Paicunataca, na 
alicachinachu canguichi, na servinachu canguichi. Animalcunatapash, na 
cushpa huañuchinachu canguichi. 
36Ashtahuangarin ninan ushaihuan ñuca rigrata chutashpa, Egipto llactamanda 
llujchimuj, Mandaj Dios ñucatami manllana canguichi. Ñucatami alicachina 
canguichi. Ñucamanmi, animalcunata cushpa huañuchina canguichi. 
37Pactachinajuchun ñuca cushca shimicunata, ali causachun 
yachachishcacunata, mandashca shimicunata, escribichishpa 
mandashcacunataca aliguta yariashpami pactachina canguichi. Shuj 
dioscunataca, na manllanachu canguichi. 
38Cangunahuan ñuca ari nishcataca, na cunganachu canguichi. Shuj 
dioscunataca, na manllanachu canguichi. 
39Ashtahuangarin cangunata Mandaj Taita Dios ñucatami, manllana canguichi. 
Ñucami, cangunata tucui fiñajcunapaj maquimandaca quishpichisha” nishcami 
carca. 

40Shina cajpipash, paicunaca na uyanayachircachu. Ashtahuangarin punda 
paicuna imata rurashpa causashcashnallatami ruranajurca. 
41Chashnami chai gentecunaca, Mandaj Diosta manllashpapash, paicunapaj 
yanga dioscunatapash servishpa causanajurca. Paicunapaj churicunapash, 
nietocunapash paicunapaj taitacuna rurashpa causashcashnallatami, 
cunangaman chashnallata ruranajun. 

2 Reyes 18 

Ezequías shuti runami mandajushca 
(2 Crón. 29:1-2) 

1Ela shuti runapaj churi Oseas runaca, quimsa huatata Israel llactata ña 
mandajujpimi, Acaz shuti runapaj churi Ezequiasca, Judá llactata mandai 
callarirca. 
2Ezequiasca, ishcai chunga picha huatata charishpami, mandai callarirca. 
Paica, ishcai chunga iscun huatatami, Jerusalenbi mandajurca. Paipaj mamaca, 
Zacariaspaj ushi Abi shutimi carca. 
3Ezequiasca, Mandaj Diospaj ñaupajpica, paipaj ñaupa taita David tucui alita 
rurashpa causashcashnallatami alitalla rurajurca. 
4Paimi, lomacunapi tiaj altarcunata anchuchishpa, imamambash rijchaj 
dioscunatapash faquirca. Asera shuti huarmi diosman rijchajcunatapash 
faquishpami, Moisés rurachishca bronce culebratapash faquirca. Chai 
punllacamanmi israelcunaca, inciensota cushnichishpa causanajurca. Chai 
culebrataca, Nehustán nishpami shutichishca carca. 
5Ezequiasca, israelcunata Mandaj Taita Diosta yariashpami causajurca. Judá 
llactata tucui jatun mandaj puracunamandaca, paipaj pundalla 
mandajcunapash, paipaj jipaman mandajcunapash, paishnaca pipash na 
tiarcachu. 
6Ezequiasca, Mandaj Diosmandaca na anchurishpami catijurca. 
Ashtahuangarin Moisesman, Mandaj Dios mandashpa cushcata pactachishpami 
causajurca. 

7Mandaj Diosca, Ezequías runahuanmi carca. Pai maiman rishpapash, 
tucuipimi ali llujshijurca. Chaimandami paica, Asiria llactata jatun mandajtaca 
na cazushpa, na servijurca. 
8Shinallata filisteocunatapash, Gaza shuti pueblocaman, chai pueblo 
linderocunacaman catishpami chugrichirca. Chapashpa shayana 
torrecunamanda callarishpaca, jatun pircahuan jarcashca pueblocunacamanmi 
catishpa chugrichirca. 

Samaria pueblota quichushcatami villajun 

9Judá llactata jatun mandaj Ezequiasca, ña chuscu huatata mandajujpimi, Ela 
shuti runapaj churi Oseas runaca, canchis huatata Israel llactata ña 
mandajurca. Chai huatapimi, Asiria llactata jatun mandaj Salmanasar shuti 
runaca, Samaria puebloman vichai shamushpa, chai pueblota chaupipi 
churarca. 
10Chaipi cashpami, quimsa huata jipaca, Samaria pueblota japirca. Ezequiasca, 
sucta huatata ña mandajujpi Oseas runapash, Israel llactataca iscun huatata ña 
mandajujpimi, Samaria pueblotaca quichurca. 
11Asiria llactata jatun mandajca, israelcunataca Asiria llactaman prezu 
apashpami, Halah shuti pueblopi, Gozán shuti jatun yacu ladopi tiaj Habor 
shuti llactapi causachun churarca. Shinallata Media shuti llactapi tiaj 
pueblocunapipashmi churarca. 
12Paicunata Mandaj Taita Dios rimashcacunatapash na cazushpa, 
ashtahuangarin Dioshuan ari nishcatapash, yangapi churashcamandami, 
chashna tucurca. Mandaj Diosta servij Moisés, tucui mandashcacunatapash na 
uyashpami, chaicunataca na ruranajurca. 

Judá llactamanmi, Senaquerib shuti runaca yaicushca 
(2 Crón. 32:1-19; Isa. 36:1-22) 

13Ezequías runaca, chunga chuscu huatata ña mandajujpimi, Asiria llactata 
jatun mandaj Senaquerib shuti runaca, Judá llactapi tiaj muyundi pircashca 
tucui pueblocunapi causajcunahuan macanajungapaj vichai shamushpa, chai 
pueblocunataca japirca. 

14Chaimandami, Judá llactata jatun mandaj Ezequiasca, Asiria llactata jatun 
mandajman cashna nichun, Laquis shuti puebloman cacharca: “Ñucaca, 
juchatami rurashcani. Cunanga caimanda ripailla, can imata mandashcata 
rurapashallami” nichunmi cacharca. Shina nijpimi, Asiria llactata jatun 
mandajca, Judá llactata jatun mandaj Ezequiastaca, ishcai patsaj chuscu 
quintalta pezaj culquita, ishcai chunga quintal chaupita pezaj orota cuchun 
mandarca. 
15Chashna mañajpimi Ezequiasca, Mandaj Diospaj huasipi tucui tiashca 
culquitapash, mandana huasipi alichishca culquitapash curca. 
16Shinamandami Ezequiasca, Mandaj Diospaj huasi pungumanda orotapash, 
chai punguta charinajuj caspicunamanda orotapash anchuchirca. 
Chaicunataca, jatun mandaj Ezequiasllatami, orohuan quilpashca carca. Chai 
orota llujchishpami, Asiria llactata jatun mandajman curca. 
17Chai jipami, Asiria llactata jatun mandajca Tartán, Rabsaris, Rabsaces nishca 
mandajcunataca, jatun mandaj Ezequías runahuan macanajuchun, ashtaca 
soldadocunandi cachamurca. Jerusalenbi causajcunahuan macanajuchun, 
Laquis shuti pueblomanda cachamujpimi, Jerusalenman vichai shamunajurca. 
Ña vichai chayamushpaca, janaj ladoman tiajuj tanqueman shamuj yacu larca 
ladopimi, carpacunata shayachishpa tianajurca. Chaica, Tajshajcunapaj 
alpaman rina ñambimi carca. 
18Chaipi cashpami, jatun mandaj Ezequiasta cayanajurca. Paicunahuan 
tuparingapaca, Hilcías shuti runapaj churi mayordomo Eliaquim shuti 
runapash, Sebna shuti escribij runapash, Joa shuti runapaj churi Asaf shuti 
runapashmi llujshirca. Joa shuti runaca, jatun mandajpaj randi parlajmi carca. 
19Paicunatami Rabsaces nishca mandajca, cashna nijurca: —Cunanga, 
Ezequiastaca cashna nigrichi. Asiria llactata alipacha jatun mandajca, 
cashnami nin: ‘¿Imata yarishpata, taunarinshna shinlli tucungui? 

20(Ashtahuangarin yangalla shimicunatami) cashna nirijungui: 
Macanajungapaca ali yuyaitapash, ushaitapash charinimi nirijunguimi. 
Ashtahuangarin ¿imata yarishpata, ñucataca na cazushpa shayaringui? 
21Ricui, canga cai faquirinalla sucus taunashna Egipto llactatami yariashpa 
causajungui. Maijambash paipi taunarijpica, jamzi caspi maquipi yalijta 
yaicushpa chugrichinllami. Egipto llactata jatun mandaj Faraonga, tucui paita 
yariashpa causajcunapaca chai taunashnami. 
22Cangunaca: Ñucanchita Mandaj Taita Diostami yariashpa causanajunchi 
ninguichipashchari. ¿Nachu lomacunapi tiaj huasicunata, altarcunataca 
Ezequiasllata anchuchirca? Chashna anchuchishpaca, ¿nachu Judá llactapi 
causajcunata, Jerusalenbi causajcunataca: Jerusalenbi tiaj cai altar ñaupajpimi, 
Diostaca ninanda alicachina canguichi nishpa mandarca? 
23Cunanga, Asiria llactata jatun mandaj ñuca amoman soldadocunata cupairi 
nipanimi. Caballopi tiarij soldadocunata can cui ushajpica, ñucapash ishcai 
huaranga caballotami canman cusha. 
24Egiptopi causajcunata, paicunapaj carretacunata, caballopi tiarij 
soldadocunata yariashpa causajushpapash, ñuca amopaj soldadocunata 
mandaj puramanda ashtahuan cati mandajhuambash, ¿imashnashi shinlli 
tucushpa macanajui ushangui? 
25¿Cunanga ñucaca, Mandaj Dios na cachamujpitachu, cai llactata 
tucuchingapaj shamushcani? Mandaj Diosllatami ñucataca: Chai llactaman 
vichai rishpa tucuchigri nihuarca’ ninmi nigrichi— nijurcami. 
26Shina nijpimi, Hilcías shuti runapaj churi Eliaquim shuti runapash, Sebna 
shuti, Joa shuti runacunapash, Rabsaces nishca mandajtaca cashna ninajurca: 
—Canda servij ñucanchitaca, arameo shimipi rimapairi. Ñucanchica, chai 
rimaita yachapanchimi. Ashtahuangarin ñucanchihuanga, pirca jahuamanda 
gentecuna uyajtaca, ama Judá llacta shimipi rimapaichu— ninajurcami. 
27Shina ninajujpimi Rabsaces nishca mandajca, cashna nirca: —¿Ñucata 
mandajca, cai shimicunataca canman, canda mandajmanllachu villachun 

cachamuhuashca? ¿Nachu cai jatun pirca jahuapi shayanajuj 
gentecunamambash, villachun cachamuhuashca? Paicunapash, 
cangunahuanllata paicuna mapayachishcata micungapaj, paicuna yacu 
ishpashcata ufiangapajmi shuyanajun— nircami. 
28Shina nishpallami Rabsaces nishca mandajca, ali shayarishpa, Judá llacta 
rimaipi shinllita caparishpa, cashna rimajurca: —Alipacha jatun mandaj 
rimashcata uyaichi. Paica, Asiria llactata jatun mandajmi. 
29Pai jatun mandajca, cashnami nin: ‘Ezequías cangunata umachijuchunga, na 
saquinachu canguichi. Paica, ñuca maquimanda quishpichitaca na 
ushangachu. 
30Ezequiasca, Mandaj Diosta canguna yariashpa causachunga, cashnami 
nijunga: Mandaj Diosca, ñucanchitaca cacharichingapachami. Cai 
pueblotapash, Asiria llactata jatun mandajpaj maquipica, na churangachu 
ningami. 
31Ezequiastaca, na uyanachu canguichi. Asiria llactata jatun mandajca, 
cashnami nin: Casilla ali causai tiachun ñucahuan parlashpa, ñucapajman 
llujshimuichi. Shina rurashpaca, tucuicunami cangunapaj uvas chagramanda, 
jigos chagramanda micunguichi. Yacutapash, cangunapaj pugyumandami 
ufianguichi. 
32Cangunapaj cai llactapishnallata ali granocunapash, vinopash, tandapash, 
uvas chagracunapash tiaj llactaman ñuca pushaj shamungacamanmi, chashna 
causanguichi. Chaipica olivospash, aceitepash, balun mishquipash tiaj llactami 
canga. Yarjaimanda na huañushpami causanguichi. Ezequiastaca, na uyanachu 
canguichi. Paica umashpallami, Mandaj Diosmi quishpichinga nijun. 
33¿Caishuj llactacunapaj dioscunaca maijan diospash, paipaj llactataca, Asiria 
llactata jatun mandajpaj maquimanda quishpichi ushashcachu? 
34¿Hamat shuti, Arfad shuti pueblocunapaj diosca maipitayari? ¿Sefarvaim, 
Hena, Iva shuti pueblocunapaj diospash maipitayari? ¿Chai dioscunaca, 
Samaria pueblota ñuca maquimanda quishpichi usharcachu? 

35Cai llactacunapi tiaj dios puracunamandaca, paicunapaj llactata ñuca 
maquimanda quishpichi ushaj diosca, ¿maijan diospash tianllu? ¿Mandaj 
Diosrachu Jerusalendaca, ñuca maquimanda quishpichi ushanga’ ninmi— 
nijurcami. 
36Chashna nijujpipash gentecunaca, imatapash na nishpa, upalla 
uyanajurcallami. Jatun mandaj Ezequías runami, paicunataca: “Imatapash na 
tigrachinachu canguichi” nishpa mandashca carca. 
37Chai jipami, Hilcías runapaj churi mayordomo Eliaquim runapash, Sebna 
shuti escribij runapash, Asaf shuti runapaj churi, Joa shuti runapash, paicuna 
churajushcata liquishpa, Ezequiaspajman shamurca. Paipajman shamushpami, 
Rabsaces nishca mandaj imatalla nishcata villanajurca. Joa shuti runaca, jatun 
mandajpaj randi parlajmi carca. 

2 Reyes 19 

Senaquerib shuti runa llaquichinamandami, Judá llactataca cacharichishca 
(2 Crón. 32:20-23; Isa. 37:1-38) 

1Jatun mandaj Ezequías runaca chaita uyashpami, pai churajushcatapash 
liquishpa, cañamuta churajushpa, Mandaj Diospaj huasiman yaicurca. 
2Chai jipami mayordomo Eliaquim shuti runatapash, escribij Sebna shuti 
runatapash, curacunata mandaj rucucunatapash, cañamuta churajushcata, 
Dios ima nishcata villaj Isaiaspajman cacharca. Isaiasca, Amoz shuti runapaj 
churimi carca. 
3Cashna nichunmi cacharca: “Ezequiasca cashnami nin: ‘Cunan punllamari, 
ninanda nalicachi tucushpa, rimai tucushpa, ninan llaqui punllapi canchi. 
Huahuata unguna punlla pactajpi, huahuata unguj huarmishnami, ushai illaj 
canchi. 
4Rabsaces nishca mandaj rimashcataca, canda Mandaj Taita Diosca tucuita 
uyangapashchari. Paitaca, asiriocunata jatun mandaj paipaj amomi, causaj 
Taita Diosta nali shimicunahuan ninanda nalicachishpa rimachun 
cachamushca. Chashna rimashcataca, canda Mandaj Taita Diosllata 

uyapashcami. Shina cashcamanda caipi huaquin puchushcacunamanda, Diosta 
mañajupailla’ ninmi” nichunmi cacharca. 
5Chaita villangapajmi, Ezequiasta servijcunaca, Isaiaspajman shamurca. 
6Chaita villajpimi Isaiasca, cashna nirca: “Cangunata mandajman cashna 
ninguichi: Mandaj Diosca, cashnami nin: ‘Asiria llactata jatun mandajta 
servijcunami, nali shimicunahuan ñucata ninanda rimarca. Chaita 
uyashcamandaca, ama manllaichu. 
7Ricui, ñucami paipica shuj espirituta churasha. Chaimandami paica, ninan 
manllanayaicunata uyashpa, paipaj llactaman tigranga. Paipaj llactapimi, 
paitaca espadahuan huañuchi tucuchun saquisha’ ninmi ninguichi” nircami. 
8Rabsaces nishca mandaj tigrashpaca, Libna shuti pueblopi causajcunahuan 
macanajujujtami, Asiria llactata jatun mandajtaca tuparigrirca. Paica, Laquis 
shuti puebloman rishcata yachashpami tigrarca. 
9Shinallata Etiopía llactata Tirhaca shuti jatun mandaj, paihuan 
macanajungapaj llujshimushcatapashmi yacharca. Chaimandami paica, cutin 
tigramushpa paipaj randi parlajcunata Ezequiasman, cashna nichun 
cachamurca: 
10“Judá llactata jatun mandaj Ezequiastaca, cashna ninguichi: ‘Can yariashpa 
causajungui, chai cambaj Taita Dios umachijuchunga, na saquinachu cangui. 
Paica: Jerusalendaca, Asiria llactata jatun mandajpaj maquipica, na 
churashachu ningami. 
11Ricui, Asiria llactata jatun mandajcuna, tucui llactacunata imatalla rurashpa 
tucuchishcataca, canllata yachanguimi. Shina cajpipash, ¿canrachu 
quishpirigringui? 
12Ñuca ñaupa taitacuna tucuchishca llactacunataca, ¿maijan dioscunallapash 
quishpichi usharcachu? Chai taitacunaca: Gozán, Harán, Resef shuti 
pueblocunapi causajcunatapash, Edén shuti llactapi tiajuj Telasar shuti 
pueblopi causajcunatapashmi tucuchirca. 

13¿Hamat pueblota jatun mandajpash, Arfad shuti pueblota jatun mandajpash, 
Sefarvaim, Hena, Iva shuti pueblocunata jatun mandajcunapash maipitayari?’ 
ninguichi” nichunmi cachamurca. 
14Ezequiasca, jatun mandajpaj randi parlajcunapaj maquimanda cartacunata 
japishpami leyirca. Chai jipami, Mandaj Diospaj huasiman vichai rirca. 
Chaipimi Ezequiasca, chai cartacunataca, Mandaj Diospaj ñaupajpi pascarca. 
15Chaipimi Ezequiasca, Mandaj Diospaj ñaupajpi cashna nishpa mañarca: 
“Israelcunata Mandaj Taita Dioslla, querubín nishcacunapaj chaupipimi 
causajungui. Canllami, cai pachapi tiaj tucui jatun mandajcunapaj Taita Dios 
cangui. Jahua pachatapash, cai pachatapash canmi rurarcangui. 
16Mandaj Dioslla, aliguta uyapairi. Mandaj Dioslla, cambaj ñavita pascashpa 
ricupairi. Senaquerib rimachun cachamushcacunataca uyapairi. Paica, causaj 
Taita Diosta nali shimicunahuan rimachunmi cachamushca. 
17Mandaj Dioslla, Asiria llactata jatun mandajcunaca, caishuj llactacunapi 
causajcunataca, paicunapaj llactacunandi tucuchircapachami. 
18Paicunapaj dioscunatapashmi shitanajurca. Chaicunaca, na dioscunachu 
carca. Ashtahuangarin runacunapaj maquihuan rurashca caspicuna, na 
cashpaca rumicunallami carca. Chaimandami chashna tucuchinajurca. 
19Cunanga, ñucanchita Mandaj Taita Dioslla, chai jatun mandajpaj 
maquimanda ñucanchita quishpichiyari nipanimi. Cai pachapi mandajuj 
llactacunapica, can Mandaj Dioslla, Taita Diospacha cajta yachachun, chashna 
rurapairi” nishpami mañajurca. 
20Chaimandami Amoz shuti runapaj churi Isaiasca, Ezequiasman cashna 
nichun cacharca: “Israelcunata Mandaj Taita Diosca, cashnami nin: ‘Asiria 
llactata jatun mandaj Senaquerib shuti runa llaquichishcamanda, imatalla 
ñucata mañashcataca uyarcanimi’ ninmi. 
21Chai jatun mandajtaca, Mandaj Diosca cashna nishpami riman: ‘Sion 
pueblopi causajcunaca, jarihuan nara tacarishca cuitsagu asinshnami, candaca 

yangapi churashpa na cazushpa asinajun. Jerusalenbi causajcunaca, can 
tigrashpa rijpica, umata cuyuchishpami asinajun. 
22¿Pitata ninanda nalicachishpa, nali shimicunahuan rimarcangui? ¿Pitata 
shinlli rimashpa jariyashpa ricujurcangui? Israel llactapaj jucha illaj 
Diostamari, chashna rimajurcangui. 
23Cambaj villaj runacunata cachashpami, Mandaj Diostaca ninanda 
nalicachishpa, rimashpa cashna nijurcangui: Ñucapaj ashtaca 
carretacunahuanmi, urcu pundacunaman, Líbano urcu ashtahuan jahua 
lomacunaman vichai rishcani. Chaipimi, jatun cedro quirucunata, ashtahuan 
juyailla ciprés quirucunata urmachisha. Chaipica, ashtahuan caru 
pushtucunapimi tiajusha, juyailla jihua junda bosque pambacunaman rishpami 
tiajusha. 
24Ñucami, pugyucunata allashpa, ñuca na rijsishcacunapaj yacuta ufiarcani. 
Egipto llactata rijuj tucui yacucunatapash, ñuca chaquihuan sarushpami 
chaquichircani nijurcanguimi. 
25Chashna tucunata ñaupa huatacunamandallata ñuca rurashcataca, ¿nachu 
uyarcangui? Chaitaca, punda punllacunallata ñuca yarijushcataca, ¿nachu 
uyarcangui? Cunanga, ñucami candaca pushamurcani. Canmi cai pueblo 
muyundi jatun pircacunatapash urmachishpa, rumi mundundalla saquishpa, 
jichushcata saquingui. 
26Chai pueblocunapi causajcunaca, na shinllicunachu carca. Paicunaca, 
manllashpami musparinajurca. Paicunaca, pamba jihuacunashna, micuna 
llullu jihuacunashna, huasi jahuapi jihuacuna nara ali viñashpallata 
chaquishcashnami. 
27Candaca, imashna cajtapash tucuitami yacharcani. Can maiman rishpa cutin 
tigramujtapash, can ñucahuan ninanda fiñarishcatapash yachanimi. 
28Canga, ñucahuan ninanda fiñarishpa, ninanda jariyashpami, ñuca rinriman 
uyarimujta rimarcangui. Chaimandami candaca, ñuca garfio jirruta singapi 

churachishpa, caballopaj shimipi churachina ñuca jirruta, cambaj shimipi 
churachishpa, can maita shamushca ñandallata tigrachisha. 
29Ezequiaslla, chashna tucunata can yachachunga, cashnatami ricuchisha: 
Cunan huatapash, cati huatapash paimanda viñashpa fucushca granotami 
micunguichi. Ña quimsa huata tucujpica, canguna tarpushca chagratami 
cozechanguichi. Uvastapash tarpushpami, chaipi fucushcacunata micunguichi. 
30Judá llacta puramanda pacajushpa huaquin puchushcacunaca, alpa ucupi 
sapi quedashcamanda sapiyashpa, yura vichai viñamushpa cutin fucunshnami 
miranajunga. 
31Jerusalenmandami, huaquin puchushcacuna llujshinga. Sion shuti 
urcumandami, quishpirishcacuna llujshinga. Tucuita Mandaj Taita Dios ñuca 
ninandapacha juyashcamandami, chashna rurasha. 
32Chaimandami Mandaj Dios ñucaca, Asiria llactata jatun mandajmandaca, 
cashna nini: Cai puebloman yaicuitaca, na ushangachu. Cai pueblopica, shuj 
flechatallapash na cacharingachu. Macanajuna escudota apashpa, cai pueblo 
ñaupajpi shayarimuitapash na shamungachu. Baluarte nishcata 
shayachitapash, na ushangachu. 
33Paica, maita shamushca ñandallatami tigranga. Cai puebloman 
yaicumuitaca, na ushangachu. Mandaj Dios ñucami, chashna nini. 
34Ñucami, cai pueblotaca ayudashpa quishpichisha. Ñucallata juyarimanda, 
ñucata servij Davidtapash juyaimandami, chashna rurasha’ ninmi” nichunmi 
cacharca. 
35Chai jipami, cashna tucurca: Mandaj Diospaj angelca, asiriocunapaj 
carpacunaman chai tutallata llujshishpami, patsaj pusaj chunga huaranga 
soldadocunata huañuchirca. Cayandi tutamandata jatarishpaca, tucuilla 
huañushca sirinajujtami ricunajurca. 
36Chaimandami, Asiria llactata jatun mandaj Senaquerib shuti runaca, Nínive 
puebloman tigrashpa chaipi quedarca. 

37Chaipimi cashna tucurca: Senaquerib runaca, Nisroc shuti paipaj diospaj 
huasipi, chai diosta ninanda alicachijujpimi, Adramelec shuti, Sarezer shuti 
paipaj churicunallata, espadahuan huañuchirca. Shina huañuchishpaca, Ararat 
shuti llactamanmi pacajushpa rinajurca. Paipaj randica, Esar-hadón shuti 
paipaj churimi mandajurca. 

2 Reyes 20 

Ezequías runami, ung:uihuanm cashca 
(2 Crón. 32:24-26; Isa. 38:1-22) 

1Chai punllacunami Ezequías runaca, huañunallapacha ungushca sirijurca. 
Shinamandami Amoz shuti runapaj churi, Dios ima nishcata villaj Isaiasca, 
paipajman shamushpa cashna nirca: —Mandaj Diosca, cashnami nin: ‘Cambaj 
huasi ucu purataca, imata nina cashpapash uchalla ningui. Canga na 
causanguichu, huañugringuimi’ ninmi— nircami. 
2Shina nijpimi Ezequiasca, pirca ladoman tigrarishpa, Mandaj Diosta cashna 
nishpa mañarca: 
3“Mandaj Dioslla, candaca ninandapachami mañapani. Cambaj ñaupajpi na 
llullashpa, tucui shunguhuan canda cazushpa causashcataca yaripairi. 
Shinallata imata cashpapash cambaj ali canatalla rurashpa causashcatapash 
yaripairi” nishpami Ezequiasca, ninandapacha huacajurca. 
4Chai jipaca, chaupi patioman Isaías nara chayajpillatami Mandaj Diosca, cai 
shimicunata cashna nishpa Isaiasman villarca: 
5“Ñuca agllashcacunata mandaj Ezequiaspajman tigrashpa, cashna nigri: 
Cambaj ñaupa taita Davidta Mandaj Taita Diosca, cashnami nin: ‘Can 
mañajujtaca uyarcanimi, cambaj viquitapash ricurcanimi. Ricui, candaca chai 
ung:uimanda alichinimi. Cunanga, quimsa punlla jipaca, Mandaj Dios ñuca 
huasiman vichai ringui. 
6Cambaj causaitaca, chunga picha huatatami mirachigrini. Candapash, cai 
pueblopi causajcunatapashmi, Asiria llactata jatun mandajpaj maquimanda 
cacharichisha. Ñucallata juyarimanda, ñucata servij Davidtapash 

juyaimandami, cai pueblopi causajcunataca huacaichisha’ ninmi nigri” 
nircami. 
7Chaipimi Isaiasca: “Masashca jigosta japishpa, nanachijuj pushtupi churaichi” 
nirca. Shina nijpi, chaita japishpa nanachijuj pushtupi churajpimi, ali tucurca. 
8Ezequiasca, Isaiastaca cashnami nishca carca: —Mandaj Dios 
aliyachinatapash, quimsa punlla jipa, Mandaj Diospaj huasiman vichai 
rinatapash, ¿imata ricushpashi yachasha?— nishcami carca. 
9Chaimandami Isaisca, cashna nishpa tigrachirca: —Mandaj Diosca, pai 
nishcata pactachinataca, cashnata rurashpami pai Mandaj Diosca, canman 
ricuchinga. Canga, ¿horasta ricuna gradascuna chunga gradasta llandu 
ñaupachunllu munangui, na cashpaca chunga gradasta huashaman 
tigrachunllu munangui?— nircami. 
10Shina nijpimi Ezequiasca, cashna nirca: —Chunga gradasta llandu ñaupashpa 
richunga ushanallamari. Ashtahuangarin chunga gradasta llandu tigrachunmi, 
na ushanalla— nircami. 
11Shina nijpimi, Dios ima nishcata villaj Isaiasca, Mandaj Diosta caparishpa 
mañarca. Shina mañajpimi, horasta Acaz shuti runa ricuna gradasta ña yalishca 
llandutaca, chunga gradascunata huashaman tigrachirca. 

Babilonia llactamanda cachamushcacunatami, Ezequías runaca chasquishca 
(2 Crón. 32:27-31; Isa. 39:1-8) 

12Chai huatacunallatami, Babilonia llactata jatun mandaj Baladán shuti 
runapaj churi Merodac-baladán shuti runaca, Ezequías huañujujta yacharca. 
Chaita yachashpami cartacunahuan, ashtahuan shuj caranacunahuambash, 
paipaj villajcunata Ezequías runapajman cachamurca. 
13Ezequiasca paicunata chasquishpaca, ninan valishcacunata alichishca 
tucuilla huasi ucutapash, culquita, orota, mishquilla ashnajuj jambicunata, 
ninan valishca aceitecunatapashmi ricuchijurca. Shinallata macanajunacunata 
alichishca huasitapash, ima juyaillacunata alichishca ucucunatapashmi 

tucuillata ricuchirca. Ezequiasca, imatallapash na pacashpami paipaj huasipi, 
pai mandajuj llactacunapi tucui imalla tiashcata ricuchijurca. 
14Chaimandami Dios ima nishcata villaj Isaiasca, jatun mandaj Ezequías 
runapajman shamushpa cashna nirca: —Cambajman shamuj chai runacunaca, 
¿imatata nirca? Paicunaca, ¿maimandata cambajman shamushca?— nircami. 
Shina nijpimi, Ezequiasca: —Paicunaca, Babilonia caru llactamandami 
shamushca— nishpa tigrachirca. 
15Shina nijpimi, Isaiasca: —Cambaj huasipica, ¿imatallata ricurcayari?— nirca. 
Shina nijpimi Ezequiasca, cashna nishpa tigrachirca: —Ñuca huasipi tucui 
imalla tiashcatami ricunajurca. Ima tiashcata alichina huasipica, imatallapash 
na pacashpami ricuchircani— nircami. 
16Shina nijpimi Isaiasca, Ezequiasta cashna nirca: —Mandaj Dios rimashcata 
uyai: 
17‘Ricui, cambaj huasipi tucui ima tiashcatapash, cambaj ñaupa taitacuna, 
tucui imatalla alichishcacuna cunangaman tiashcatapash, Babilonia llactaman 
apana punllacunami chayamujun. Caipica, imatallapash na saquishpami 
apanga’ ninmi Mandaj Diosca. 
18‘Shinallata can charishca cambaj churicunatapashmi apanga. Paicunaca, 
Babilonia llactata jatun mandajpaj huasipi, eunucocuna tucushpami 
causanajunga’ ninmi— nircami. 
19Shina nijpimi Ezequiasca, Isaiastaca cashna nirca: —Mandaj Dios rimashca 
shimicunata ñucaman can villashcapash, alimi capan— nircami. Shinallata 
cashnatapashmi nirca: —Ñuca causajui punllacunapica, ima llaquipash na 
japishpa casilla ali causaimi tianga— nircami. 

Ezequías shuti runa huañushcatami villajun 
(2 Crón. 32:32-33) 

20Ezequías shuti runa imatalla ashtahuan rurashcapash, ninan ushaita pai 
charishcapash, yacu tanqueta imashna rurashcapash, chai tanqueman yacu 

rinata rurashcapash, pueblo ucuman yacuta apashcapash, ¿nachu Judá llactata 
jatun mandajcuna imatalla rurashcacunata escribishca libropi tiajun? 
21Ezequías huañushpa, paipaj ñaupa taitacunahuan tandanajujpica, paipaj 
churi Manasesmi paipaj randi mandajurca. 

2 Reyes 21 

Manasés shuti runami mandajushca 
(2 Crón. 33:1-20) 

1Manasés shuti runaca, chunga ishcai huatata charishpami, mandai callarirca. 
Paica, picha chunga picha huatatami, Jerusalenbi mandajurca. Paipaj mamaca, 
Hepsiba shutimi carca. 
2Paica, Mandaj Diospaj ñaupajpica, nalita rurashpami causajurca. Paica, 
israelcunapaj ñaupajmanda, Mandaj Dios llujchishpa cachashca gentecuna 
millanayaicunata rurashcashnallatami rurajurca. 
3Lomacunapi tiaj altarcunata paipaj taita Ezequías urmachishcataca, paimi 
cutin shayachirca. Shinallata Baal shuti diosmambashmi, altarcunata rurarca. 
Israel llactata jatun mandaj Acab runa rurashcashnallatami, Asera shuti huarmi 
diosman rijchajtapash rurarca. Jahua pachapi tiaj tucui luzerocunatapashmi, 
ninanda alicachijurca. Tucui chaicunatami, ninanda alicachishpa mañajurca. 
4Shinallata Mandaj Diospaj huasipipashmi, altarcunata shayachirca. Chai 
huasitami, Mandaj Diosca: “Jerusalenbi tiaj cai huasipi causajuchunmi, ñuca 
shutitaca churasha” nishca carca. 
5Shinallata Mandaj Diospaj huasi ishcandi patiopimi, jahua pachapi tiaj tucui 
luzerocunaman altarcunata rurarca. 
6Manasés runaca, dioscunaman cushpami, paipaj churita rupachirca. 
Punllacunata ricujcunapash, brujocunapashmi tucurca. Shinallata muspachij 
yumbucunata, yachajcunatapashmi churarca. Chashna nalicunata Mandaj 
Diospaj ñaupajpi rurashpa mirachishpami, ninandapacha fiñachijurca. 
7Manasés runaca, pai rurachishca Asera shuti huarmi diosman rijchajtapashmi, 
Diospaj huasipi churarca. Cai huasitami Mandaj Diosca, Davidtapash, paipaj 

churi Salomondapash cashna nishca carca: “Jerusalén pueblotaca, tucui Israel 
aillu puramandami agllarcani. Cai huasipimi ñuca shutitaca, causaita 
causachun churasha. 
8Tucui imatalla ñuca mandashcashnallata, ñucata servij Moisés cangunata 
mandashcashnallata, tucuita cazushpa pactachishpa causanguichi. Chashna 
causajpica, can israelcunataca cangunapaj ñaupa taitacunaman carashca 
llactamandaca, napacha cutinga llujchishpa cachashachu” nishcami carca. 
9Ashtahuangarin paicunaca, na cazunajurcachu. Manasesca, israelcunapaj 
ñaupajpi Mandaj Dios tucuchishca, shuj llactamanda gentecunatapash yali 
nalita rurana yuyaitami curca. 
10Shinamandami Mandaj Diosca, paimanda villaj paita servijcunahuan cashna 
villachirca: 
11“Judá llactata jatun mandaj Manasesca, cashna millanayaicunata 
rurashpami, paipaj punda causajushca amorreocunatapash ashtahuan yali 
nalita rurashca. Shinallata paipaj yanga dioscunahuanmi, Judá llactapi 
causajcunataca juchata rurachishca. 
12Chaimandami, israelcunata Mandaj Taita Diosca cashna nin: Ricuichi, 
ñucami Jerusalenbi, Judá llactapi causajcunaman jatun llaquita cachamugrini. 
Maijambash chaita uyajcunaca, ishcandi lado rinritami nanachinajunga. 
13Jerusalenbica, Samaria pueblota llaquichishca cordelta, Acab runapaj huasi 
ucu puratapash llaquichishca plomadatami churasha. Jerusalendaca, platota 
maillanshnami maillasha. Ali fichashpa uraisingashpa churanshnami saquisha. 
14Ñucapaj cachun agllashca gentecunamanda huaquin puchushcacunataca 
jichushpa saquishpami, paicunata fiñajcunapaj maquipi churasha. Paicunaca, 
paicunata na ricunayachij runacunahuan japi tucungapaj, tucui ima 
charishcacunata quichui tucungapajmi canga. 

15Paicunapaj ñaupa taitacuna Egiptomanda llujshimushca punllamandapacha 
cunangamanmi, ñuca ñaupajpi nalita rurashpa, ñucataca ninanda 
fiñachinajuhuan. Chaimandami chashna ruragrini” nishpami villachijurca. 
16Chai jahuapash Manasesca, ima nalitapash na rurajcunata huañuchishpami, 
Jerusalenbica caishuj manñamanda, chaishuj manñacaman yahuarta ninanda 
jicharca. Judá llactapi causajcunata, Mandaj Diospaj ñaupajpi nalita 
rurachishpa, juchata rurachishca jahuami chashna rurarca. 
17Manasés runa ashtahuan imatalla rurashcapash, tucui imatalla rurashcapash, 
juchata pai rurashcapash, ¿nachu Judá llactata jatun mandajcuna imatalla 
rurashcacunata escribishca libropi tucuilla tiajun? 
18Manasés huañushpa, paipaj ñaupa taitacunahuan tandanajujpica, paipaj 
huasipi tiaj huertapimi, Uza shuti runapaj huertapi pambarca. Paipaj randica, 
Amón shuti paipaj churimi mandajurca. 

Amón shuti runami mandajushca 
(2 Crón. 33:21-25) 

19Amón shuti runaca, ishcai chunga ishcai huatata charishpami, Judá llactataca 
mandai callarirca. Paica, ishcai huatatami Jerusalenbi mandajurca. Paipaj 
mamaca, Jotba shuti pueblomanda, Haruz shuti runapaj ushi Mesulemet 
shutimi carca. 
20Paipash Mandaj Diospaj ñaupajpica, paipaj taita Manasés 
rurashcashnallatami nalitalla rurajurca. 
21Paipaj taita imashna rurashpa causashcatallatami, paipash tucuita rurashpa 
catijurca. Paipaj taita servishpa causashca, yanga dioscunatami servishpa 
ninanda alicachijurca. 
22Paipaj ñaupa taitacunata Mandaj Taita Diosta saquishpami, Mandaj Diospaj 
ñanmandaca anchurirca. 
23Jatun mandaj Amón shuti runataca, paita servijcunallata fiñashpa pacalla 
parlarishpami, paipaj huasipillata huañuchirca. 

24Shinamandami chai llactapi causajcunaca, pacalla parlarishpa jatun mandaj 
Amón shuti runata huañuchijcunataca, tucuillata huañuchinajurca. Chai 
llactapi causajcunaca, Amón shuti runapaj randica paipaj churi Josías shuti 
runatami, jatun mandaj cachun churanajurca. 
25Amón runa ashtahuan imatalla rurashcacunaca, Judá llactata jatun 
mandajcuna imatalla rurashcacunata escribishca libropimi, tucuilla tiajun. 
26Amón shuti runataca, paita pambana utujupillatami, Uza shuti runapaj 
huertapi pambarca. Paipaj randica, Josías shuti paipaj churimi mandajurca. 

2 Reyes 22 

Josías shuti runami mandajushca 
(2 Crón. 34:1-2) 

1Josías shuti runaca, pusaj huatata charishpami mandai callarirca. Paica, 
quimsa chunga shuj huatatami, Jerusalenbi mandajurca. Paipaj mamaca, 
Boscat shuti, pueblomanda Adaía shuti runapaj ushi Jedida shutimi carca. 
2Josías runaca, Mandaj Diospaj ñaupajpica, alitallami rurashpa causajurca. 
Paipaj ñaupa taita David causashcashnallatami, ali ladomambash, lluqui 
ladomambash na anchurishpa catijurca. 

Dios mandashcata escribishca librotami tarishca 
(2 Crón. 34:8-33) 

3Josías shuti runaca, ñami chunga pusaj huatata mandajurca. Chai huatapimi, 
Azalía shuti runapaj churi Safán shuti escribij runataca, Mandaj Diospaj 
huasiman cacharca. Safán shuti runaca, Mesulam runapaj nietomi carca. 
Paitaca, cashna nishpami cacharca: 
4—Curacunata mandaj Hilcías shuti runapajman rishpa, cashna nigri: ‘Mandaj 
Diospaj huasiman shamuj gentecuna apamushca culquita, chai huasi pungupi 
cuidajcuna tandachishcata japingui. 
5Chaita japishpaca, Mandaj Diospaj huasita alichijcunapaj maquipi cungui. 
Paicunami, chai huasitaca alichinajun. Paicunallatami, Mandaj Diospaj huasi 
pirca chijtarishcacunata alichijcunaman cunga. 

6Shinallata carpinterocunaman, ashtahuan imatalla rurajcunaman, huasi 
pircacunata rurajcunamanmi cunga. Chai culquica, caspicunata, labrashca 
rumicunata randishpa huasita alicachingapajmi canga. 
7Chai culqui mashna tucurishcatapash, ama ricuchihuai ninguichu. Paicunaca, 
ima nalitapash na ruraj ali yuyaita charij runacunami’ nigri— nishpami 
cacharca. 
8Shina nijpimi, curacunata mandaj Hilcías shuti curaguca, Safán shuti escribij 
runataca, cashna nirca: “Mandashcata escribishca librotami, Mandaj Diospaj 
huasipi tarircani” nircami. Shina nishpami Hilcías shuti runaca, chai librotaca 
Safán shuti runaman cujpi, paica chai librota japishpa leyirca. 
9Chai jipami escribij Safán shuti runaca, jatun mandajpajman shamushpa 
cashna nirca: —Can jatun mandajta servijcunaca, Diospaj huasipi tiaj 
culquitaca ñami tandachishca. Chai culquitaca, huasita alichijcunapaj 
maquipimi cushca. Mandaj Diospaj huasita alichingapaj mingai 
tucushcacunamanmi cushca— nircami. 
10Shinallata Safán shuti escribij runaca cashna nishpami, jatun mandajman 
villarca: “Hilcías curami, shuj librota cuhuarca” nircami. Shina nishpami, Safán 
shuti runaca chai librotaca, jatun mandajpaj ñaupajpi leyirca. 
11Chai libropi tiaj mandashca shimicunata uyashcandimi jatun mandajca, pai 
churajushcacunata liquirca. 
12Chai jipami jatun mandajca, Hilcías shuti curatapash, Safán shuti runapaj 
churi Ahicam shuti runatapash, Micaías runapaj churi Acbor shuti runatapash, 
Safán shuti escribij runatapash, jatun mandajta servij Asaía shuti runatapash, 
cashna nishpa mandarca: 
13—Ñucamanda, Jerusalenbi causajcunamanda, Judá llactapi tucui 
causajcunamanda, cai tarishca libropi escribishca shimicuna ima cajta 
yachangapaj, Mandaj Diosta tapugripaichi. Mandaj Dios ñucanchihuan nina 
japirinshna, ninanda fiñarishcapash manllanayaimari. Ñucanchi ñaupa 
taitacunami, ñucanchiman imatalla escribichishpa cushcapi nijunshnallata 

rurangapaca, cai libropi imatalla nijushcacunataca na cazunajushca. 
Chaimandami chashna fiñarishca— nircami. 
14Shina nijpimi Hilcías curapash, Ahicam, Acbor, Safán, Asaía shuti 
runacunapash, Dios ima nishcata villaj Hulda shuti huarmipajman rinajurca. 
Paica, curacunapaj churajunata cuidaj Salum shuti runapaj huarmimi carca. 
Salum runaca, Ticva shuti runapaj churimi carca. Ticva shuti runaca, Harhas 
shuti runapaj churimi carca. Hulda huarmica, Jerusalenbillatami jipa rurashca 
uchilla pueblopi causajurca. Paicunami, chai huarmihuan parlanajurca. 
15Shina parlajpimi, chai huarmica cashna nijurca: —Israelcunata Mandaj Taita 
Diosca, cashnami nin: ‘Ñucapajman cachamuj runataca, cashna nigrichi: 
16Mandaj Diosca, cashnami nirca: Ricui, ñucami cai llactamambash, cai llactapi 
causajcunapaj jahuamambash, jatun llaquita cachamugrini. Judá llactata jatun 
mandajpaj ñaupajpi leyishca libropi tucui llaquicunata villajunshnallatami 
cachamugrini. 
17Ñucamanda anchurishpa, shuj dioscunaman inciensota 
cushnichishcamandami, chashna llaquichigrini. Cangunapaj maquihuan 
chashna nalita rurashpami, ñucataca ninandapacha fiñachinguichi. 
Chaimandami cai llactapi causajcunahuanga, nina japirinshna ninandapacha 
fiñarircani. Chashna fiñarishcamandaca, napacha ali tucushachu. 
18Ashtahuangarin Mandaj Dios ñucata tapuchun, cangunata cachamuj Judá 
llactata jatun mandajtaca, cashna ninguichi: Israelcunata Mandaj Taita Diosca, 
cashnatapashmi nin: Canga, cai libropi imata nijujtaca, alimi uyarcangui. 
19Cai llactapash, cai llactapi causajcunapash ninanda nalicachi tucushpa, 
llaquinayaita tucuchi tucunata ñuca villashcatami uyarcangui. Chaita 
uyashpami, cambaj shungupica nanarishpa, ñuca ñaupajpi urai cumurishpa 
pingai tucurcangui. Shina pingai tucushpami, cambaj churajushcatapash 
liquishpa, Mandaj Dios ñuca ñaupajpi huacarcangui. Can chashna 
llaquirishcataca, ñucapash uyarcanimi ninmi Mandaj Diosca. 

20Chaimandami can huañujpipash, cambaj ñaupa taitacunahuan tandachisha. 
Canga, ima llaquipash illaj, aligutami pambangapaj apai tucungui. Tucui jatun 
llaquicunata, cai llactaman cachamujtaca, canga na ricunguichu’ ninmi 
ninguichi— nijurcami. Chai runacunaca, tucuitami jatun mandajman 
villanajurca. 

2 Reyes 23 

1Chaimandami jatun mandajca, Judá llactapi, Jerusalenbi causanajuj mandaj 
rucucunataca, tucuillata paipajman tandanajumuchun mandarca. 
2Chai jipami jatun mandajca, Judá llactapi tucui causajcunandi, Jerusalenbi 
tucui causajcunandi, curacunandi, Dios ima nishcata villajcunandi, tucui 
gentecunandi uchillamanda callarishpa, jatungunacaman Mandaj Diospaj 
huasiman vichai rinajurca. Chaipimi, libropi imatalla nijujta leyishpa 
uyachirca. Dioshuan ari ninajushpa escribishca libropi tucui imatalla 
nijushcatami uyanajurca. Chai librotaca, Mandaj Diospaj huasipimi tarishca 
carca. 
3Chai jipami jatun mandajca, pilar ladopi shayarirca. Chaipi shayajushpami, 
Mandaj Diosta catishunmi nishpa, Mandaj Diospaj ñaupajpi ari nijurca. Pai 
mandashcacunata, pai yachachishcacunata, pactachinajuchun pai cushca 
shimicunataca, Dioshuan ari ninajushcata chai libropi escribishcatapash tucui 
shunguhuan, tucui almahuan pactachishunmi nishpami ari ninajurca. 
Dioshuan ari nishcataca tucui gentecunami, pactachishumbachami ninajurca. 

Diosta yarinajungapajmi, Josías shuti runaca mushujta callarichishca 
(2 Crón. 34:3-7) 

4Shinamandami, jatun mandaj Josías shuti runaca, curacunata mandaj Hilcías 
shuti runatapash, cati mandaj curacunatapash, pungupi cuidajcunatapash, 
Mandaj Diospaj huasipi imalla tiashcacunata llujchinajuchun mandarca. 
Chaicunataca, Baal shuti, Asera shuti huarmi dioscunaman, jahua pachapi tiaj 
tucui luzerocunamanmi rurashca carca. Chaicunataca, Jerusalenmanda 
llujchishpami, Cedrón shuti pambapi rupachirca. Chai rupashca uchufataca, 
Bet-el shuti pueblopimi shitachun cacharca. 

5Paica, yanga dioscunata mañashpa inciensota cushnichinajuchun, Judá 
llactata jatun mandajcuna churashca curacunatapashmi anchuchirca. 
Paicunataca, Judá llacta pueblocunapi, Jerusalén muyundicunapi tiaj 
altarcunapi rupachinajuchunmi churashca carca. Shinallata Baal shuti 
diosman, indiman, lunaman, quillacunata ricuchij luzerocunaman, jahua 
pachapi tiaj tucui luzerocunaman cushpa, inciensota cushnichijcunatapashmi 
anchuchirca. 
6Shinallata Asera shuti huarmi diosman rijchajta rurashca diostapashmi, 
Mandaj Diospaj huasimanda llujchinajuchun mandarca. Chaitaca 
Jerusalenmanda llujchishpa, Cedrón shuti pugru pambaman apashpami, chai 
pambapillata rupachishpa, uchufata rurarca. Chai uchufataca, chai 
pueblomanda gentecunata pambashca jahuapimi shitarca. 
7Shinallata Mandaj Diospaj huasipi churashca tianajuj yanga dioscunata 
mañashpa, huainayana ucucunatapashmi urmachirca. Chai ucucunapimi 
huarmicunaca, Asera shuti huarmi diosman carpacunata ahuashpa causan 
carca. 
8Chai jipami, Judá llactapi tiaj pueblocunapi causaj tucui curacunata cayashpa 
tandachirca. Chashna tandachishpami, lomacunapi tiaj altarcunataca, Geba 
shuti pueblomanda callarishpa, Beerseba pueblocaman tucuchishpa, yangapi 
churashpa saquirca. Chai altarcunapimi curacunaca, inciensota cushnichin 
carca. Shinallata pueblota mandaj Josué rurachishca pungu ladopi tianajuj 
altarcunatapashmi urmachirca. Chai altarcunaca, puebloman yaicuna pungu 
ladopimi, lluqui ladoman tianajurca. 
9Shina cashpapash lomacunapi tiaj altarcunapi imatalla ruraj curacunaca, 
Jerusalenbi tiaj Mandaj Diospaj altarman na vichai rinajurcachu. 
Ashtahuangarin paicunaca, paicunapaj huauquicunahuanmi, levadura illaj 
tandata micunajurca. 

10Shinallata Moloc shuti diosman cushpa, paicunapaj churicunata, ushicunata, 
ama pipash ninapi rupachinajuchunmi, Hinom runapaj churipaj pugru 
pambapi tiaj Tofet shuti altartapash tucuchishpa, yangapi churarca. 
11Judá llactata jatun mandajcuna caballocunata indiman carashpa, Mandaj 
Diospaj huasiman yaicuna pungu ladopi shayachishcatapashmi anchuchirca. 
Chaicunaca, Natán-melec shuti eunuco runa causajuj huasi ladopimi carca. 
Paimi, michina pambacunataca cuidaj carca. Josías runaca, indiman cushca 
carretacunatapashmi rupachirca. 
12Jatun mandaj Josías runaca, Judá llactata jatun mandajcuna, Acaz shuti 
runapaj huasi jahuapi rurashca altarcunatapash, Mandaj Diospaj huasi ishcandi 
patiocunapi Manasés rurachishca altarcunatapashmi urmachirca. 
Chaicunataca, ñutushpa ucha apashpami, Cedrón shuti jatun larca yacupi 
shitarca. 
13Shinallata Jerusalén chimbapura lomacunapi tiaj altarcunatapashmi, jatun 
mandajca tucuchishpa yangapi churarca. Chai altarcunaca, tucuchi tucuna 
nishca lomapaj ali ladomanmi tiajurca. Chaicunataca, israelcunata jatun 
mandaj Salomonmi rurachishca carca. Chai altarcunataca, Sidón shuti pueblopi 
causajcunapaj Astoret shuti millanayai diosman, Moab llactapi causajcunapaj 
Quemos shuti millanayai, yanga diosman, amonitacunapaj Milcom shuti 
millanayai, yanga diosmanmi rupachishca carca. 
14Rurashcalla dioscunatapash, Asera shuti huarmi diosman rijchajcunata 
faquirca. Chaicuna tiashca pushtucunapica, gentecunapaj tullucunatami 
jundachirca. 
15Bet-el shuti pueblopi tiaj altartapash, chashnallatami rurarca. Nabat runapaj 
churi Jeroboam runa, lomapi rurachishca altartapashmi chashnallata rurarca. 
Paica, chaihuanmi israelcunataca juchata rurachijurca. Chai altartapash, 
lomapi tiaj altarcunatapash faquishpa tucuchishpami, rupachishpa uchufata 
rurarca. Asera shuti huarmi diosman rijchajtapashmi rupachirca. 

16Josías runa huashaman tigrashpa ricushpaca, huañushcacunata pambashca 
utujucunatami lomapi ricurca. Chai utujucunamanda tullucunata 
llujchigrichun cachashpami, chai altarcunata mapayachingapaj, chai 
altarcunapi rupachirca. Chaicunataca, Taita Diospaj runaguman Mandaj Dios 
villashcashnallatami, tucuita rurarca. 
17Chai jipami Josiasca, cashna nirca: —¿Chaipi ricurijuj jatun rumica, imatata 
ricuchijun?— nijpimi, chai pueblopi causajcunaca cashna nishpa 
tigrachinajurca: —Chaica, Judá llactamanda shamushca, Taita Diospaj 
runaguta pambashca utujumi. Paimi, Bet-el shuti pueblopi tiaj altarta can 
cashna ruranataca villajurca— ninajurcami. 
18Shina nijpimi, Josiasca: —Saquichilla, chai tullucunataca pipash na 
cuyuchinachu— nirca. Chashnami, chai villaj runagupaj tullucunatapash, 
Samaria llactamanda shamushca villaj runagupaj tullucunatapash, pipash ama 
tacarichun chaillapita saquinajurca. 
19Samaria llacta pueblocunapi tiaj lomacunapi, huasicunatapashmi Josiasca 
anchuchirca. Chaicunata rurashpami, israelcunata jatun mandajcunaca, Taita 
Diosta ninanda fiñachirca. Chaicunataca, Bet-el shuti pueblopi 
rurashcashnallatami rurarca. 
20Chai jahuapash, lomacunapi tiaj altarcunapi rupachishpa causaj 
curacunatapashmi, chai altarcunapillata huañuchirca. Chai huañushcacunapaj 
tullucunatapash, chai altarcunapillatami rupachirca. Chai jipami Josiasca, 
Jerusalenman tigramurca. 

Josías shuti runaca, pascua punllapimi jatun micuita rurashca 
(2 Crón. 35:1-25) 

21Chai jipami, jatun mandaj Josías shuti runaca, tucui gentecunata cashna 
nishpa mandarca: “Ari ninajushpa escribishca cai libropi nijunshnallata, 
cangunata Mandaj Diosta jatunyachingapaj, pascua punlla jatun micuita 
ruraichi” nishpami mandarca. 



1237 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

22Juezcuna israelcunata mandanajui punllacunamandapacha, pascua punllapi 
jatun micuitaca na rurashcachu carca. Israel llactata, Judá llactata jatun 
mandajcuna mandanajui tucui huatacunapipash, chaitaca na rurashcachu 
carca. 
23Chai pascua punllataca, jatun mandaj Josías ña chunga pusaj huatacunata 
mandajujpimi, Mandaj Diosman Jerusalenbi rurarca. 

Judá llactapi causajcunahuanmi, Mandaj Diosca napacha ali tucushca 

24Josías shuti runaca yumbucunata, yachajcunata, terafín nishca 
dioscunatapashmi tucuilla anchuchirca. Judá llactapi, Jerusalenbi imalla 
millanayaicuna tiashcataca, tucuillatami anchuchirca. Mandaj Diospaj huasipi, 
Hilcías shuti cura tarishca libropi escribishca tiajushcata pactachingapajmi, 
chashna rurarca. 
25Moisés tucui mandashcapi nijushcashnallata tucui shunguhuan, tucui 
almahuan, tucui ushaihuan, Mandaj Diospajman tigrarijca, maijan jatun 
mandajpash, paipaj pundaca na tiarcachu. Paipaj jipamambash, paishna jatun 
mandajca na huacharircachu. 
26Tucuita chashna rurajpipash, Judá llactapi causajcunahuan, nina japirinshna 
Mandaj Dios fiñarishcamandaca, na ali tucurcachu. Tucui nalicunata rurashpa, 
Manasés runa ninanda fiñachishcamandami, chashna tucurca. 
27Shinamandami Mandaj Diosca, cashna nirca: “Judá llactapi causajcunataca, 
Israel llactapi causajcunata ñuca ñaupajmanda anchuchishcashnallatami 
anchuchigrini. Ñuca agllashca cai Jerusalén pueblotaca shitashpami saquigrini. 
Shinallata: ‘Cai huasica, ñuca shutipi mañana huasimi’ nishca huasitapashmi 
anchuchigrini” nircami. 

Josías shuti runa huañushcatami villajun 
(2 Crón. 35:20-27) 

28Josías runa ashtahuan imatalla rurashcacunapash, tucui imatalla 
rurashcapash, ¿nachu Judá llactata jatun mandajcuna imatalla rurashcacunata 
escribishca libropi tucuilla tiajun? 

29Chai punllacunapimi, Egipto llactata jatun mandaj Necao shuti Faraonga, 
Asiria llactata jatun mandajhuan macanajungapaj, Eufrates shuti jatun yacu 
ladoman vichai shamurca. Chaimanmi jatun mandaj Josiasca, paihuan 
macanajungapaj llujshirca. Ashtahuangarin Faraonga ricushcandimi, Meguido 
shuti pambapi huañuchirca. 
30Chashna huañuchijpimi, Josiasta servijcunaca chai huañushcataca, shuj 
carretapi churashpa, Meguido pambamanda Jerusalenman apamunajurca. 
Shina apamushpaca, paita pambana utujupillatami pambarca. Chai jipami, 
Judá llactapi causajcunaca, Josiaspaj churi Joacaz runata japishpa, aceiteta 
umapi talishpa javinajurca. Chashna rurashpami, paipaj taitapaj randi, jatun 
mandaj cachun churanajurca. 

Joacaz shuti runaca, mandajushcamandami llujchi tucushca 
(2 Crón. 36:1-4) 

31Joacaz shuti runaca, ishcai chunga quimsa huatata charishpami, mandai 
callarirca. Paica, quimsa quillatallami Jerusalenbi mandajurca. Paipaj 
mamaca, Libna shuti pueblopi causajuj Jeremiaspaj ushi Hamutal shutimi 
carca. 
32Joacaz runaca, paipaj ñaupa taitacuna tucui nalita rurashcashnallatami, 
Mandaj Diospaj ñaupajpica nalita rurashpa causajurca. 
33Paitaca, Jerusalenbi ama ashtahuan mandachunmi, Necao shuti Faraonga, 
Hamat shuti llactapaj Ribla shuti pueblopi prezu churarca. Chai jipami, Judá 
llactapi causajcunataca, sucta chunga pusaj quintal culquita, quimsa chunga 
chuscu kilo orota cushpa causanajuchun mandarca. 
34Chashna rurashpami, Necao shuti Faraonga, Eliaquim shuti runata paipaj 
taita Josiaspaj randi, jatun mandaj cachun churarca. Eliaquim runataca, 
Joacim shutitami shutichirca. Joacaz runata japishpaca, Egiptomanmi aparca. 
Chaipimi paica huañurca. 
35Joacim shuti runaca culquitapash, orotapashmi Faraonman cujurca. 
Alpacuna mashna valishcata ricushpa cuchun, Faraón mandashcashnallatami 

culquita cujurca. Chaita cungapaca, chai llactapi causaj gentecunapaj 
jazindacuna mashna valishcashnallatami culquita, orota japishpa, Necao shuti 
Faraonman cujurca. 

Joacim shuti runami mandajushca 
(2 Crón. 36:5-8) 

36Joacim shuti runaca, ishcai chunga picha huatata charishpami, mandai 
callarirca. Paica, chunga shuj huatatami, Jerusalenbi mandajurca. Paipaj 
mamaca, Ruma shuti pueblopi causaj Pedaías shuti runapaj ushi Zebuda 
shutimi carca. 
37Paica, paipaj ñaupa taitacuna tucui nalita rurashcashnallatami, Mandaj 
Diospaj ñaupajpica nalita rurajurca. 

2 Reyes 24 

1Joacim shuti runa mandajui huatacunapimi, Babilonia llactata jatun mandaj 
Nabucodonosor runaca, macanajungapaj paipaj soldadocunandi vichai 
shamurca. Chaimandami Joacim runaca, quimsa huatata Nabucodonosor 
runata servishpa causajurca. Shina causajushpapash Joacim runaca, paita na 
cazushpami jariyarca. 
2Ashtahuangarin Mandaj Diosca, Joacim runahuan macanajuchunmi, 
caldeocunapaj, siriocunapaj, moabitacunapaj, amonitacunapaj soldadocunata 
cachamurca. Paicunataca, Mandaj Dios imashna villachishcashnallatami, Judá 
llactapi causajcunata tucuchinajuchun cachamurca. Chaitaca, Dios ima 
nishcata villashpa, Diosta servijcunahuanmi villachishca carca. 
3Judá llactapi causajcunapaj cai llaquica, Mandaj Diospacha cachamujpimi, 
chashna shamurca. Juchacunata Manasés runa rurashcata, tucui imatalla pai 
rurashcata, paipaj ñaupajmanda anchuchingapajmi, chashna cachamurca. 
4Shinallata ima nalitapash na ruraj gentecunata huañuchishpa yahuarta 
jichashcamandami, Mandaj Diosca na cungangapaj munarca. Paicunaca, ima 
nalitapash na ruraj gentecunapaj yahuartami, Jerusalenbica jundachirca. 

5Joacim runa ashtahuan imatalla rurashcapash, tucui imatalla rurashcapash, 
¿nachu Judá llactata jatun mandajcuna imatalla rurashcacunata escribishca 
libropi tiajun? 
6Joacim runa huañushpa, paipaj ñaupa taitacunahuan tandanajujpica, paipaj 
randica paipaj churi Joaquín runami mandajurca. 
7Egipto llacta jatun yacumandaca, Eufrates jatun yacucamanmi, Babilonia 
llactata jatun mandajca quichurca. Chaimandami Egipto llactata jatun 
mandajca, paipaj llactamanda llujshitaca, na ashtahuan usharca. 
Joaquín shuti runapash, alicachi tucushcacunapashmi, Babilonia llactaman prezu 

apai tucushca 
(2 Crón. 36:9-10) 

8Joaquín shuti runaca, chunga pusaj huatata charishpami, mandai callarirca. 
Paica, quimsa quillatami Jerusalenbi mandajurca. Paipaj mamaca, Jerusalenbi 
causajuj Elnatán runapaj ushi Nehusta shutimi carca. 
9Joaquín runaca, paipaj taita tucui nalita rurashcashnallatami, Mandaj Diospaj 
ñaupajpica, nalita rurashpa causajurca. 
10Chai huatacunapimi, Babilonia llactata jatun mandaj Nabucodonosor runata 
servijcunaca, Jerusalenbi causajcunahuan macanajungapaj vichai shamushpa, 
chai pueblotaca chaupipi churarca. 
11Babilonia llactata jatun mandaj Nabucodonosor runapashmi, paita servijcuna 
chashna chaupipi churashca cajpi, Jerusalenbi causajcunahuan 
macanajungapaj shamurca. 
12Chaimandami, Judá llactata jatun mandaj Joaquín runaca, paipaj mamandi, 
paita servijcunandi, pai churashca mandajcunandi, chaishuj mandajcunandi, 
Babilonia llactata jatun mandaj Nabucodonosor runapajman llujshirca. 
Chashna llujshijpimi, Babilonia llactata jatun mandajca prezu japirca. Ña pusaj 
huatata pai mandajushpami, chashna japirca. 
13Nabucodonosor runaca, Mandaj Diospaj huasipi, mandana huasipi tucui ima 
ninan valishcacuna tiashcatami llujchirca. Chai jipaca, Israel llactata jatun 

mandaj Salomón, Mandaj Diospaj huasipi imalla charinacunata oromanda 
rurachishcacunatami faquishpa saquirca. Chaicunataca, Mandaj Dios imashna 
villashcashnallatami rurarca. 
14Nabucodonosor runaca, Jerusalenbi tucui causajcunatapash, tucui 
mandajcunatapash, ninan shinlli tucui soldadocunatapash, imatalla ruranata 
tucui yachajcunatapash, jirruta tacashpa tucui imatalla rurajcunatapash, 
chunga huarangacaman tandachishpami prezu aparca. Llactapica, ali 
gentecunaca maijambash na quedarcachu, imagutapash na charij 
gentecunallami quedarca. 
15Shinallata Joaquín runatapash, jatun mandajpaj mamatapash, pai jatun 
mandajpaj huarmicunatapash, paita servijcunatapash, Judá llactapi causanajuj 
ninan ushaita charijcunatapashmi, Jerusalenmandaca Babilonia llactaman 
prezu aparca. 
16Jatun macanajuiman llujshinalla canchis huaranga tucui runacunatapash, 
imatalla ruranata yachajcunatapash, jirruta tacashpa imatalla rurajcunatapash, 
huaranga runacunacunatami aparca. Shinallata macanajunata ali yachaj 
soldadocunatapashmi, Babilonia llactata jatun mandajca prezu aparca. 
17Babilonia llactata jatun mandajca, Joaquín runapaj tío Matanías shuti 
runatami, Joaquín runapaj randi jatun mandaj cachun churarca. Matanías shuti 
runataca, Sedequías shutitami shutichirca. 

Sedequías shuti runami mandajushca 
(2 Crón. 36:11-16; Jer. 52:1-3) 

18Sedequías shuti runaca, ishcai chunga shuj huatata charishpami, mandai 
callarirca. Paica, chunga shuj huatatami, Jerusalenbi mandajurca. Paipaj 
mamaca, Libna shuti pueblomanda Jeremiaspaj ushi Hamutal shutimi carca. 
19Paipaj ñaupa taita Joacim shuti runa tucui nalita rurashcashnallatami, 
paipash Mandaj Diospaj ñaupajpica, nalita rurajurca. 

20Shinamandami Mandaj Diosca, Jerusalenbi causajcunahuan, Judá llactapi 
causajcunahuan ninandapacha fiñarishpa, paipaj ñaupajmanda anchuchirca. 
Sedequías runaca, Babilonia llactata jatun mandajta fiñashpami na cazurca. 

2 Reyes 25 

Jerusalén mishai tucushcatami villajun 
(Jer. 39:1-7; 52:3-11) 

1Sedequías shuti runaca, iscun huatata ña mandajujpimi, cashna tucurca: Chai 
huatapaj chunga quilla chunga punllapimi, Babilonia llactata jatun mandaj 
Nabucodonosor runaca, Jerusalenbi causajcunahuan macanajungapaj, tucuilla 
paipaj soldadocunandi shamushpa, chai pueblota chaupipi churarca. Chai 
pueblopi causajcunahuan macanajungapaca, torrecunatapashmi muyundipi 
shayachirca. 
2Jerusalén puebloca, jatun mandaj Sedequías chunga shuj huatata ña 
mandajungacamanmi, chaupipi churai tucushca carca. 
3Chai huatapaj chuscu quilla iscun punllapica, ashtahuanmi chai pueblopica, 
yarjai tiarca. Chai llactapi causaj gentecunapaj ima micunapash 
illangacamanmi, yarjai tiarca. 
4Shinamandami, chai pueblopaj jatun pircata ña utujushpaca, macanajunata 
yachaj tucuilla runacuna tuta llujshishpa, pacajushpa rinajurca. Paicunaca, 
caldeocuna chai pueblo muyundipi cajpitami, jatun mandajpaj huerta ladopi 
shayajuj ishcai pircapaj punguta llujshishpa pacajushpa rinajurca. Jatun 
mandajca, Arabá shuti pambaman rina ñandami rijurca. 
5Shinamandami caldeo soldadocunaca, jatun mandajta catishpa rishpa, Jericó 
pueblo lado pambapi japigrirca. Tucui paipaj soldadocunaca, caita chaitami 
rishca carca. 
6Jatun mandaj Sedequías runata japishpaca, Babilonia llactata jatun 
mandajpajmanmi, Ribla shuti puebloman apamunajurca. Chaipimi, imashna 
llaquichinatapash mandarca. 

7Sedequías runapaj churicunataca, paipaj ñaupajpillatami cungata muchushpa 
huañuchirca. Sedequías runataca, ñavita llujchishpami, cadenacunahuan 
huatashpa Babilonia llactaman aparca. 

Judá llactapi causajcunatami prezu apashca 
(2 Crón. 36:17-21; Jer. 39:8-10; 52:12-30) 

8Babilonia llactata jatun mandaj Nabucodonosor runaca, ñami chunga iscun 
huatata mandajurca. Chai huatapaj picha quilla canchis punllapimi, cuidaj 
soldadocunata mandaj Nabuzaradán shuti runaca, Jerusalenman shamurca. 
Paica, Nabucodonosor runata servij runami carca. 
9Pai shamushpami, Mandaj Diospaj huasitapash, mandana huasitapash 
rupachirca. Shinallata Jerusalenbi tucui huasicunatapash, mandajcunapaj 
tucui huasicunatapashmi rupachirca. 
10Chai mandaj soldadohuan shamuj, tucui caldeo soldadocunaca, Jerusalén 
muyundi jatun pircatami urmachinajurca. 
11Chai pueblopi huaquin puchushca gentecunatapash, Babilonia llactata jatun 
mandajpajman paicunallata rishca gentecunatapash, imagutapash na charij 
gentecunatapashmi, cuidaj soldadocunata mandaj Nabuzaradán shuti runaca 
prezu aparca. 
12Chashna apashpapash, cuidaj soldadocunata mandaj Nabuzaradán shuti 
runaca, Judá llactapi causaj imagutapash na charij gentecunataca, uvas 
chagracunapipash, pambacunapipash trabajachunmi saquirca. 
13Chai caldeocunaca, Mandaj Diospaj huasipi shayachishca, bronce 
pilarcunatapash, yacuta ashtana carretacunatapash, Mandaj Diospaj huasipi 
tiaj yacuta churashca jatun bronce pailatapashmi faquinajurca. Chai 
broncecunataca, Babilonia llactamanmi apanajurca. 
14Shinallata caldero nishcacunatapash, paleta nishcacunatapash, pavizata 
anchuchinacunatapash, cucharongunatapash, Diosta servingapaj imatalla 
broncemanda rurashca tucui chaipi tiashcatami aparca. 

15Inciensota cushnichinacunatapash, jatun tastacunatapashmi aparca. Orota 
rurashcataca oro purallata, culquita rurashcataca culqui puralla 
tandachishpami aparca. Cuidaj soldadocunata mandajca, tucuitami aparca. 
16Ishcai jatun pilarcacunata, yacuta churana jatun pailata, yacuta ashtana 
carretataca, Mandaj Diospaj huasipi tiachunmi, Salomonga rurachishca carca. 
Tucui chaicunataca, na pezai ushanallachu carca. 
17Chai jatun pilarca, pusaj metro yali jatunmi carca. Chai pilarpaj umapica, 
bronceta rurashca capitel nishcatami churashca carca. Chai capitelca, shuj 
metro quimsa chunga picha centímetro jatunmi carca. Chai capitelpaj 
jahuapica, linllicunatapash, granadilla nishcacunatapash, tucuillata bronceta 
rurashcatami muyuchishca carca. Chaishuj pilartapash, chashnallatami linllita 
muyuchishpa rurashca carca. 
18Cuidaj soldadocunata mandajca, Seraías shuti mandaj curatapash, paipaj cati 
mandaj Sofonías shuti curatapash, Diospaj huasipi tiaj platocunata, cuidaj 
quimsa runacunatapashmi japirca. 
19Shinallata Jerusalén pueblomandaca, macanajuj soldadocunata 
mandajtapash, jatun mandajman ali yuyaita cuj picha mandajcunatapashmi 
japirca. Soldadocunapaj shuticunata escribishpa charijuj mandajtapashmi 
japirca. Paimi, chai llactapi causajcunapaj shuticunataca, escribishpa charirca. 
Shinallata Judá llactamanda sucta chunga mandajcunatapashmi, Jerusalén 
pueblopi cajpi japirca. 
20Tucui paicunata japishpami, cuidaj soldadocunata mandaj Nabuzaradán 
shuti runaca, Babilonia llactata jatun mandajpajman, Ribla shuti puebloman 
aparca. 
21Babilonia llactata jatun mandajca, Hamat shuti llactapimi chugrichishpa 
huañuchijurca. Chashnami, Judá llactapi causajcunaca, paicunapaj 
llactamanda prezu apai tucurca. 

Huaquin puchushcacunami, pacajushpa Egiptoman rishca 
(Jer. 40:7-10; 41:1-3, 16-18) 

22Babilonia llactata jatun mandaj Nabucodonosor runa, Judá llactapi saquishca 
gentecunata mandachunga, Ahicam shuti runapaj churi Gedalías shuti 
runatami churarca. Ahicam runaca, Safán shuti runapaj churimi carca. 
23Babilonia llactata jatun mandajca, Gedalías runatami mandaj cachun 
churarca. Chaitami, soldadocunata tucui mandajcunaca yacharca. Chaita 
yachashpami, Netanías runapaj churi Ismael shuti runapash, Carea shuti 
runapaj churi Johanán runapash, Netofa shuti pueblopi causajuj Tanhumet 
shuti runapaj churi Seraías runapash, Maaca shuti pueblopi causajuj shuj 
runapaj churi Jaazanías runapash, paicunapaj soldadocunandi Mizpa shuti 
puebloman shamunajurca. Tucui paicunami, paicunapaj soldadocunandi 
shamunajurca. 
24Gedalías runaca paicunamanmi, paicunapaj soldadocunamambash, cashna 
nishpa juramenturca: “Caldeocunata servishpa causanataca, na manllanachu 
canguichi. Babilonia llactata jatun mandajta servishpa, chai llactapi 
causashpaca, alimi causanguichi” nircami. 
25Ashtahuangarin chai huatapaj canchis quillapimi, jatun mandajcunapaj 
miraipura Ismael shuti runaca, chungapura runacunandi Mizpa shuti 
puebloman shamurca. Paicuna chugrichijpimi, Gedalías runaca huañurca. 
Ismael shuti runaca, Netanías runapaj churimi carca. Netanías runaca, Elisama 
shuti runapaj churimi carca. Ismael runaca, Gedalías runahuan causanajuj, 
Judá llacta runacunatapash, caldeocunatapashmi huañuchirca. 
26Shinamandami tucuilla gentecuna jatarishpa, uchillacunamanda callarishpa, 
jatungunacaman soldadocunata mandajcunahuan, Egiptoman pacajushpa 
rinajurca. Caldeocunata manllashpami, chashna rinajurca. 

Joaquín runata prezumanda llujchishpami, Babilonia llactapi alicachinajushca 
(Jer. 52:31-34) 

27Judá llactata jatun mandajca, quimsa chunga canchis huatata prezu 
causajujpimi, cashna tucurca: Chai huatapimi, Evil-merodac shuti runaca, 
Babilonia llactata jatun mandaj tucurca. Pai mandai callarijuj huatapaj chunga 

ishcai quilla, ishcai chunga canchis punllapimi, Joaquín runataca prezumanda 
llujchirca. 
28Paihuanga aliguta juyaihuan parlashpami, Babilonia llactata jatun 
mandajcuna tianajushcatapash ashtahuan yalipi churarca. 
29Shinallata prezuna huasipi tiajushpa churajushcataca surcuchishpami, shuj 
churajunata churachirca. Joaquín runaca, paipaj tucui causaipimi, jatun 
mandajhuan micushpa causajurca. 
30Babilonia llactata jatun mandajca, punllandimi paipaj micunatallata 
carajurca. Paica, tucui causaipimi chashna causajurca. 

1 Crónicas 

1 Crónicas 1 

Adanbaj miraicunatami villajun 
(Gén. 5:1-32) 

1Adán, Set, Enós, 
2Cainán, Mahalaleel, Jared, 
3Enoc, Matusalén, Lamec, 
4Noé, Sem, Cam, Jafet shuticunami carca. 

Noepaj churicunapaj miraicunatami villajun 
(Gén. 10:1-32) 

5Jafet shuti runapaj churicunaca: Gomer, Magog, Madai, Javán, Tubal, Mesec, 
Tiras shuticunami carca. 
6Gomer shuti runapaj churicunaca: Askenaz, Rifat, Togarma shuticunami 
carca. 
7Javán shuti runapaj churicunaca: Elisa, Tarsis, Quitim, Dodanim shuticunami 
carca. 
8Cam shuti runapaj churicunaca: Cus, Mizraim, Fut, Canaán shuticunami carca. 
9Cus shuti runapaj churicunaca: Seba, Havila, Sabta, Raama, Sabteca 
shuticunami carca. Raama shuti runaca: Seba shuti, Dedán shuti churicunatami 
charirca. 
10Cus shuti runaca, Nimrod shuti churitapashmi charirca. Paimi cai pachapica, 
ninan ushaita charijpacha carca. 
11Mizraim shuti runaca, cai miraicunatami charirca: Ludim, Anamim, Lehabim, 
Naftuhim, 
12Patrusim, Casluhim shuticunami carca. Pai puracunamandami 
filisteocunapash, caftoreocunapash llujshirca. 
13Canaán shuti runapaj punda churica, Sidón shutimi carca. Jipa churica, Het 
shutimi carca. 

14Jebuseo, amorreo, gergeseo, 
15heveo, araceo, sineo, 
16arvadeo, zemareo, hamateo nishcacunapash, Canaán runapaj miraicunami 
carca. 
17Sem shuti runapaj churicunaca: Elam, Asur, Arfaxad, Lud, Aram, Uz, Hul, 
Geter, Mesec shuticunami carca. 
18Arfaxad shuti runaca, Sela shuti churitami charirca. Sela shuti runaca, Heber 
shuti churitami charirca. 
19Heber shuti runaca, ishcai churicunatami charirca. Punda churica, Peleg 
shutimi carca. Cai pachapi causajcuna shicanyanajushca punllacunapi 
huacharishcamandami, chashna shutichirca. Peleg shuti runapaj huauquica, 
Joctán shutimi carca. 
20Joctán shuti runaca: Almodad, Selef, Hazar-mavet, Jera, 
21Adoram, Uzal, Dicla, 
22Ebal, Abimael, Seba, 
23Ofir, Havila, Jobab shuti churicunatami charirca. Paicunaca, tucuillami 
Joctán shuti runapaj churicuna carca. 

Sem shuti runapaj miraicunatami villajun 
(Gén. 11:10-26) 

24Sem, Arfaxad, Sela, 
25Heber, Peleg, Reu, 
26Serug, Nacor, Taré, 
27Abram shuticunami carca. Paillatami, Abraham shutipash carca. 

Ismael runapaj miraicunatapash, Cetura huarmipaj miraicunatapashmi villajun 
(Gén. 25:1-6, 12-18) 

28Abrahamga: Isaac shuti, Ismael shuti churicunatami charirca. 

29Paicunapaj miraicunaca, caicunami carca: Ismael runapaj punda churica, 
Nebaiot shutimi carca. Paipaj catica: Cedar, Abdeel, Mibsam, 
30Misma, Duma, Massa, Hadad, Tema, 
31Jetur, Nafis, Cedema shuticunami carca. Paicunami, Ismael runapaj 
churicuna carca. 
32Abrahambaj caishuj huarmi Ceturami: Zimram, Jocsán, Medán, Madián, 
Isbac, Súa shuti churicunata ungurca. Jocsán shuti runaca: Seba shuti, Dedán 
shuti churicunatami charirca. 
33Madián shuti runapaj churicunaca: Efa, Efer, Hanoc, Abida, Elda shuticunami 
carca. Tucui paicunami, Cetura huarmipaj churicuna carca. 

Esaú runapaj miraicunatami villajun 
(Gén. 36:1-43) 

34Abrahamga, Isaac shuti churitami charirca. Isaac runaca, Esaú shuti, Israel 
shuti churicunatami charirca. 
35Esaú runapaj churicunaca: Elifaz, Reuel, Jeús, Jaalam, Coré shuticunami 
carca. 
36Elifaz runapaj churicunaca: Temán, Omar, Zefo, Gatam, Cenaz, Timna, 
Amalec shuticunami carca. 
37Reuel runapaj churicunaca: Nahat, Zera, Sama, Miza shuticunami carca. 
38Seir shuti runapaj churicunaca: Lotán, Sobal, Zibeón, Aná, Disón, Ezer, Disán 
shuticunami carca. 
39Lotán shuti runapaj churicunaca: Hori shuti, Homam shutimi carca. Lotán 
runapaj panica, Timna shutimi carca. 
40Sobal shuti runapaj churicunaca: Alván, Manahat, Ebal, Sefo, Onam 
shuticunami carca. Zibeón runapaj churicunaca: Aja shuti, Aná shutimi carca. 
41Disón shuti runaca, Aná runapaj churimi carca. Disón runapaj churicunaca: 
Amram, Esbán, Itrán, Querán shuticunami carca. 

42Ezer runapaj churicunaca: Bilhán, Zaaván, Jaacán shuticunami carca. Disán 
runaca: Uz shuti, Arán shuti churicunatami charirca. 
43Israelcunata mandangapaca, jatun mandajta nara charijpillatami, Edom 
llactataca cai jatun mandajcuna mandanajurca: Beor shuti runapaj churi Bela 
shuti mandajca, Dinaba shuti pueblopimi mandajurca. 
44Bela shuti runa huañujpica, Bosra pueblomanda Zera shuti runapaj churi 
Jobab runami, paipaj randi mandajurca. 
45Jobab runa huañujpica, temanitacunapaj llactamanda Husam runami, paipaj 
randi mandajurca. 
46Husam runa huañujpica, Bedad runapaj churi Hadad runami, paipaj randi 
mandajurca. Paimi madianitacunataca, Moab pambapi macanajushpa 
misharca. Paica, Avit shuti pueblopimi mandajurca. 
47Hadad runa huañujpica, Masreca shuti pueblomanda Samla runami, paipaj 
randi mandajurca. 
48Samla shuti runa huañujpica, Rehobot shuti pueblomanda Saúl runami, 
paipaj randi mandajurca. Chai puebloca, Eufrates jatun yacu ladollapimi. 
49Saúl runa huañujpica, Acbor shuti runapaj churi Baal-hanán runami, paipaj 
randi mandajurca. 
50Baal-hanán shuti runa huañujpica, Hadad runami Pai shuti pueblopi paipaj 
randi mandajurca. Paipaj huarmica, Matred runapaj ushi Mehetabel shutimi 
carca. Matred runapaj taitaca, Mezaab shutimi carca. 
51Hadad runa huañujpica, Edom llactataca caicunami cati cati mandanajurca: 
Timna, Alva, Jetet, 
52Aholibama, Ela, Pinón, 
53Cenaz, Temán, Mibzar, 
54Magdiel, Iram shuti mandajcunami mandanajurca. Paicunami, Edom llactata 
mandajcuna carca. 

1 Crónicas 2 

Israelpaj churicunatami villajun 
(Gén. 35:22-26) 

1Israelpaj churicunaca, caicunami carca: Rubén, Simeón, Leví, Judá, Isacar, 
Zabulón, 
2Dan, José, Benjamín, Neftalí, Gad, Aser shuticunami carca. 

Judá runapaj miraicunatami villajun 

3Judá runapaj churicunaca: Er, Onán, Sela shuticunami carca. Chai quimsa 
churicunataca, cananeo puramanda Súa shuti runapaj ushihuanmi charirca. 
Judá runapaj punda churi Er shuti runataca, Mandaj Diospaj ñaupajpi nali runa 
cajpimi, causaita quichurca. 
4Judá runaca, paipaj jachun Tamar huarmihuanmi: Fares shuti, Zera shuti 
churicunata charirca. Tucuimandaca, picha churicunatami Judá runaca 
charirca. 
5Fares shuti runapaj churicunaca: Hezrón, Hamul shuticunami carca. 
6Zera shuti runapaj churicunaca: Zimri, Etán, Hemán, Calcol, Dara shuticunami 
carca. Tucuimandaca, picha churicunatami charirca. 
7Carmi shuti runapaj churica, Acán shutimi carca. Paica, Dios tucuchingapaj 
shicanyachishcata yachashpata na cazushpa pacalla apashpami, israelcunataca 
ninan llaquipi churashca carca. 
8Azariasca, Etán shuti runapaj churimi carca. 
9Hezrón shuti runaca: Jerameel, Ram, Quelubai shuti churicunatami charirca. 
10Ram shuti runaca, Aminadab shuti churitami charirca. Aminadab runaca, 
Naasón shuti churitami charirca. Paimi Judá aillutaca mandajurca. 
11Naasón shuti runaca, Salmón shuti churitami charirca. Salmón runaca, Booz 
shuti churitami charirca. 
12Booz shuti runaca, Obed shuti churitami charirca. Obed runaca, Isaí shuti 
churitami charirca. 

13Isaí runapaj punda churica, Eliab shutimi carca. Cati churica, Abinadab 
shutimi carca. Chai ishcaipaj cati churica, Simea shutimi carca. 
14Quimsapaj catica, Natanael shutimi carca. Chuscupaj catica, Radai shutimi 
carca. 
15Pichapaj catica, Ozem shutimi carca. Suctapaj catica, David shutimi carca. 
16Paicunaca: Sarvia shuti, Abigail shuti ishcai panicunatami charirca. Sarvia 
huarmica: Abisai, Joab, Asael shuti quimsa churicunatami charirca. 
17Abigail huarmica, Amasa shuti churitami ungurca. Paipaj taitaca, 
ismaelitapura Jeter shuti runami carca. 
18Hezrón shuti runapaj churi Caleb shuti runaca, Azuba shuti paipaj 
huarmihuanmi, Jeriot shuti churita charirca. Chai huarmihuanllatami: Jeser, 
Sobab, Ardón shuti churicunatapash charirca. 
19Azuba shuti paipaj huarmi huañujpica, Efrata shuti huarmitami Caleb runaca 
cazararca. Chai huarmimi, Hur shuti churita ungurca. 
20Hur shuti runaca, Uri shuti churitami charirca. Uri shuti runaca, Bezaleel 
shuti churitami charirca. 
21Hezrón shuti runaca, sucta chunga huatata charishpami, Galaad llactapi 
causajcunapaj ñaupa taita Maquir runapaj ushita cazararca. Chai huarmimi, 
Segub shuti churita ungurca. 
22Segub shuti runaca, Jair shuti churitami charirca. Paimi, Galaad llactapica, 
ishcai chunga quimsa pueblocunata charirca. 
23Shina cajpipash Gesur shuti, Aram shuti runacunami, Jair shuti runapaj 
pueblocunatapash, Kenat pueblotapash, sucta chunga pueblocunata, muyundi 
uchilla llactacunandi japirca. Chaipi tucui causajcunami, Galaad runapaj taita 
Maquir runapaj miraicuna carca. 
24Hezrón shuti runaca, Caleb nishca Efrata pueblopimi huañurca. Chai jipami, 
paipaj huarmi Abiasca, Asur shuti churita ungurca. Paimi, Tecoa shuti runapaj 
taita carca. 

25Hezrón shuti runapaj punda churi Jerameel shuti runapaj churicunaca, 
caicunami: Punda churica, Ram shutimi carca. Caishuj churicunaca: Buna, 
Orén, Ozem, Ahías shuticunami carca. 
26Jerameel shuti runaca, Atara shuti shuj huarmitapashmi charirca. Paimi, 
Onam shuti runapaj mama carca. 
27Jerameel shuti runapaj, Ram shuti punda churica: Maaz, Jamín, Equer shuti 
churicunatami charirca. 
28Onam shuti runaca: Samai shuti, Jada shuti churicunatami charirca. Samai 
shuti runaca: Nadab shuti, Abisur shuti churicunatami charirca. 
29Abisur shuti runapaj huarmica, Abihail shutimi carca. Chai huarmimi, Ahbán 
shuti, Molid shuti churicunata ungurca. 
30Nadab shuti runaca: Seled shuti, Apaim shuti churicunatami charirca. Seled 
runaca, churicunata na charishpallatami huañurca. 
31Isi shuti runaca, Apaim shuti runapaj churimi carca. Sesán runaca, Isi shuti 
runapaj churimi carca. Sesán shuti runapaj churica, Ahlai shutimi carca. 
32Samai shuti runapaj huauqui Jada shuti runaca: Jeter shuti, Jonatán shuti 
churicunatami charirca. Jeter runaca, churicunata na charishpallatami 
huañurca. 
33Jonatán runaca, Pelet shuti, Zaza shuti churicunatami charirca. Paicunami, 
Jerameel runapaj miraicuna carca. 
34Sesán shuti runaca, churicunata na charircachu, ushicunatallami charirca. 
Shina cashpapash, Egiptomanda Jarha shuti servij runatami charirca. 
35Sesán shuti runaca, chai runahuanmi paipaj ushita cazarachirca. Chai ushimi, 
Atai shuti churita ungurca. 
36Atai shuti runaca, Natán shuti churitami charirca. Natán runaca, Zabad shuti 
churitami charirca. 

37Zabad shuti runaca, Eflal shuti churitami charirca. Eflal runaca, Obed shuti 
churitami charirca. 
38Obed shuti runaca, Jehú shuti churitami charirca. Jehú shuti runaca, Azarías 
shuti churitami charirca. 
39Azarías runaca, Heles shuti churitami charirca. Heles shuti runaca, Elasa 
shuti churitami charirca. 
40Elasa shuti runaca, Sismai shuti churitami charirca. Sismai shuti runaca, 
Salum shuti churitami charirca. 
41Salum runaca, Jecamías shuti churitami charirca. Jecamías runaca, Elisama 
shuti churitami charirca. 
42Jerameel shuti runapaj huauqui Caleb shuti runapaj churicunaca, caicunami: 
Punda churica, Mesa shutimi carca. Paica, Zif shuti runapaj taitami carca. 
Hebrón shuti runapaj taita Maresa shuti runapaj churicunaca, caicunami: 
43Hebrón shuti runapaj churicunaca: Coré, Tapúa, Requem, Sema shuticunami 
carca. 
44Sema shuti runaca, Raham shuti churitami charirca. Raham shuti runaca, 
Jorcoam shuti churitami charirca. Requem shuti runaca, Samai shuti churitami 
charirca. 
45Maón shuti runaca, Samai shuti runapaj churimi carca. Maón shuti runaca, 
Bet-sur shuti runapaj taitami carca. 
46Caleb shuti runapaj Efa shuti caishuj huarmica: Harán, Mosa, Gazez shuti 
churicunatami ungurca. Harán shuti runaca, Gazez shuti churitami charirca. 
47Jahdai shuti runapaj churicunaca: Regem, Jotam, Gesam, Pelet, Efa, Saaf 
shuticunami carca. 
48Caleb runapaj Maaca shuti caishuj huarmica: Seber shuti, Tirhana shuti 
churicunatami ungurca. 

49Shinallata Saaf shuti, Seva shuti churicunatapashmi ungurca. Saaf shuti 
runaca, Madmana shuti runapaj taitami carca. Seva shuti runaca: Macbena 
shuti, Gibea shuti runacunapaj taitami carca. Acsa shuti huarmica, Caleb 
runapaj ushimi carca. 
50Caleb runapaj churicunaca, caicunami carca. Efrata shuti huarmihuan 
charishca punda churi Hur shuti runapaj churicunaca: Sobal shutimi carca. 
Sobal shuti runaca, Quiriat-jearim shuti runapaj taitami carca. 
51Salma shuti runaca, Belén shuti runapaj taitami carca. Haref shuti runaca, 
Bet-gader shuti runapaj taitami carca. 
52Quiriat-jearim shuti runapaj taita Sobal runapaj miraicunaca, chaupillami 
manahetita puracuna carca. Paicunaca, Haroe shuti runapaj miraicunami 
carca. 
53Quiriat-jearim shuti runapaj mirai familiacunaca: Itrita, futita, sumatita, 
misraíta nishcacunami carca. Paicuna puramandami zoratita, estaolita 
nishcacunapash llujshirca. 
54Salma shuti runapaj miraicunaca: Belén pueblopi causajcunapash, netofatita 
nishcacunapash, Atrot-bet-joab shuti pueblopi causajcunapash, caishuj chaupi 
manahetita, zoraíta nishcacunapashmi carca. 
55Shinallata Jabes shuti pueblopi causanajuj tirateo, simeateo, sucateo nishca 
escribij gentecunapashmi carca. Paicunami, Recab shuti runapaj miraipura, 
Hamat shuti pueblomanda shamushca ceneocuna carca. 

1 Crónicas 3 

Davidpaj miraicunatami villajun 
(2 Sam. 3:2-5; 5:13-16; 1 Crón. 14:3-7) 

1Davidca, cai churicunatami Hebrón pueblopica charirca: Amnón shuti punda 
churitaca, Jezreel pueblomanda Ahinoam huarmihuanmi charirca. Paipaj 
catica, Daniel shuti churitami, Carmel shuti pueblomanda Abigail huarmihuan 
charirca. 

2Danielpaj catica, Absalón shuti churitami, Gesur llactata jatun mandaj Talmai 
shuti runapaj ushi Maaca shuti huarmihuan charirca. Absalonbaj catica, 
Adonías shuti churitami, Haguit shuti huarmihuan charirca. 
3Adonías runapaj catica, Sefatías shuti churitami, Abital shuti huarmihuan 
charirca. Sefatías runapaj catica, Itream shuti churitami, Egla shuti 
huarmihuan charirca. 
4Davidca, chai sucta churicunatami Hebrón pueblopi causajushpa charirca. 
Chai pueblopica, canchis huata, sucta quillatami mandajurca. Chai jipaca, 
Jerusalenbimi quimsa chunga quimsa huatata mandajurca. 
5Amiel shuti runapaj ushi Bet-súa shuti huarmihuan charishca cai chuscu 
churicunaca, caicunami: Simea, Sobab, Natán, Salomón shuticunami carca. 
6Shinallata iscun churicunatapashmi charirca. Paicunaca: Ibhar, Elisama, 
Elifelet, 
7Noga, Nefeg, Jafía, 
8Elisama, Eliada, Elifelet shuticunami carca. 
9Tucui paicunami, Davidpaj churicuna carca. Paicunapaj panica, Tamar 
shutimi carca. Paipaj caishuj huarmicunahuan charishca churicunataca, na 
cuentashcachu carca. 

Salomonbaj miraicunatami villajun 

10Salomonbaj churica, Roboam shutimi carca. Roboam shuti runapaj churica, 
Abías shutimi carca. Abías runapaj churica, Asa shutimi carca. Asa shuti 
runapaj churica, Josafat shutimi carca. 
11Josafat runapaj churica, Joram shutimi carca. Joram shuti runapaj churica, 
Ocozías shutimi carca. Ocozías runapaj churica, Joás shutimi carca. 
12Joás shuti runapaj churica, Amasías shutimi carca. Amasías runapaj churica, 
Azarías shutimi carca. Azarías runapaj churica, Jotam shutimi carca. 
13Jotam shuti runapaj churica, Acaz shutimi carca. Acaz shuti runapaj churica, 
Ezequías shutimi carca. Ezequías runapaj churica, Manasés shutimi carca. 

14Manasés runapaj churica, Amón shutimi carca. Amón shuti runapaj churica, 
Josías shutimi carca. 
15Josías shuti runapaj churicunaca, caicunami: Punda churica, Johanán 
shutimi carca. Cati churica, Joacim shutimi carca. Chai ishcaipaj catica, 
Sedequías shutimi carca. Quimsapaj catica, Salum shutimi carca. 
16Joacim shuti runaca, Jeconías shuti churitami charirca. Jeconías runapaj 
churica, Sedequías shutimi carca. 
17Jeconías shuti runapaj churicunaca: Asir, Salatiel, 
18Malquiram, Pedaías, Senazar, Jecamías, Hosama, Nedabías shuticunami 
carca. 
19Pedaías shuti runaca: Zorobabel shuti, Simei shuti churicunatami charirca. 
Zorobabel shuti runaca: Mesulam shuti, Hananías shuti churicunatami 
charirca. Paicunapaj panica, Selomit shutimi carca. 
20Hasuba, Ohel, Berequías, Hasadías, Jusab-hesed shuti churicunatapashmi 
charirca. Tucuimandaca, picha churicunami carca. 
21Hananías shuti runaca: Pelatías shuti, Jesaías shuti churicunatami charirca. 
Jesaías runapaj churica, Refaías shutimi carca. Refaías runapaj churica, Arnán 
shutimi carca. Arnán runapaj churica, Abdías shutimi carca. Abdías runapaj 
churica, Secanías shutimi carca. 
22Secanías shuti runapaj churica, Semaías shutimi carca. Semaías runapaj sucta 
churicunaca: Hatús, Igal, Barías, Nearías, Safat shuticunami carca. 
23Nearías shuti runapaj cai quimsa churicunaca: Elioenai, Ezequías, Azricam 
shuticunami carca. 
24Elioenai shuti runapaj cai canchis churicunaca: Hodavías, Eliasib, Pelaías, 
Acub, Johanán, Dalaías, Anani shuticunami carca. 

1 Crónicas 4 

Judá runapaj miraicunatami villajun 

1Judá runapaj churicunaca: Fares, Hezrón, Carmi, Hur, Sobal shuticunami 
carca. 
2Sobal shuti runapaj churi Reaía shuti runaca, Jahat shuti churitami charirca. 
Jahat runaca: Ahumai shuti, Lahad shuti churicunatami charirca. Paicunami, 
zoratita nishcacunapaj familiacuna carca. 
3Etam shuti runapaj taitapaj ushicunaca: Jezreel shuti, Isma shuti, Ibdas 
shutimi carca. Paicunapaj ñañaca, Haze-lelponi shutimi carca. 
4Penuel shuti runaca, Gedor shuti runapaj taitami carca. Ezer shuti runaca, 
Husa shuti runapaj taitami carca. Paicunami, Efrata shuti huarmipaj punda 
churi Hur shuti runapaj churicuna carca. Hur shuti runaca, Belén shuti runapaj 
taitami carca. 
5Tecoa shuti runapaj taita Asur shuti runaca, ishcai huarmicunatami charirca. 
Paicunaca Hela shuti, Naara shutimi carca. 
6Naara shuti huarmica: Ahuzam, Hefer, Temeni, Ahastari shuti churicunatami 
ungurca. Paicunami, Naara shuti huarmipaj churicuna carca. 
7Hela shuti huarmipaj churicunaca: Zeret, Jezoar, Etnán shuticunami carca. 
8Cos shuti runaca: Anub shuti, Zobeba shuti churicunatami charirca. Harum 
shuti runapaj churi Aharhel runapaj familiacunapash, paipaj miraillatami 
carca. 
9Jabes shuti runami, paipaj huauquicunata yali alicachi tucushca carca. 
Chaimandami, paipaj mamaca: “Jatun nanaihuanmi ungurcani” nishpa, Jabes 
shutita shutichirca. 
10Jabes shuti runaca, israelcunapaj Taita Diostami, cashna nishpa mañarca: 
“¡Ñucata bendiciashpa, ñuca llactatapash mirachipairi! ¡Ima llaquita 
apachumbash ama saquishpa, ima llaquimandapash alichishpa, aliguta 
pushahuangui!” nishpa mañajpimi, Taita Diosca pai mañashcata cararca. 
11Súa shuti runapaj huauqui Quelub shuti runaca, Mehir shuti churitami 
charirca. Mehir shuti runaca, Estón shuti runapaj taitami carca. 

12Estón shuti runaca: Bet-rafa, Paseah, Tehina shuti churicunatami charirca. 
Shinallata Nahas shuti pueblopi causajcunapaj taita Tehina shuti runapash, 
paipaj churillatami carca. Chai runacunami, Reca shuti pueblopi causanajurca. 
13Cenaz shuti runapaj churicunaca: Otoniel shuti, Seraías shutimi carca. 
Otoniel runapaj churicunaca: Hatat shuti, 
14Meonotai shutimi carca. Meonotai shuti runaca, Ofra shuti churitami 
charirca. Seraías shuti runaca, Joab shuti churitami charirca. Paimi, Carisim 
shuti pugru pambapi causajcunapaj punda taita carca. Chaipi causajcunaca, 
imatalla ruranata ali yachajcunami carca. 
15Jefone shuti runapaj churi Caleb runapaj churicunaca: Iru, Ela, Naam 
shuticunami carca. Ela shuti runapaj churica, Cenaz shutimi carca. 
16Jehalelel shuti runapaj churicunaca: Zif, Zifa, Tirías, Asareel shuticunami 
carca. 
17Esdras shuti runapaj churicunaca: Jeter, Mered, Efer, Jalón shuticunami 
carca. Shinallata María shuti ushitapash, Samai shuti, Isba shuti 
churicunatapashmi charirca. Isba shuti runaca, Estemoa shuti runapaj taitami 
carca. 
18Esdras shuti runapaj Jehudaía shuti huarmica: Jered, Heber, Jecutiel shuti 
churicunatami ungurca. Jered shuti runaca, Gedor shuti runapaj taitami carca. 
Heber runaca, Soco shuti runapaj taitami carca. Jecutiel shuti runaca, Zanoa 
shuti runapaj taitami carca. Paicunaca, Faraonbaj ushi Bitia shuti cuitsahuan, 
Mered runahuan cazarashpa charishca churicunami carca. 
19Naham shuti runapaj pani Hodías huarmipaj churicunaca shujca, Garma 
shuti pueblopi causaj Keila shuti runapaj taitami carca. Caishuj churica, Maaca 
pueblopi causaj Estemoa runapaj taitami carca. 
20Simón shuti runapaj churicunaca: Amnón, Rina, Ben-hanán, Tilón, 
shuticunami carca. Isi shuti runapaj churicunaca: Zohet shuti, Benzohet 
shutimi carca. 

21Judá runapaj churi Sela shuti runapaj churicunaca: Er shuti, Laada shutimi 
carca. Er shuti runaca, Leca shuti runapaj taitami carca. Laada shuti runaca, 
Maresa shuti runapaj taitami carca. Paicunapaj mirai familiacunaca, Bet-asbea 
shuti pueblopimi linota ahuashpa causanajurca. 
22Joacim shuti runaca, Cozeba pueblopi causaj runacunahuambash, Joás shuti, 
Saraf shuti runacunahuambash rishpami, Moab llactata mishashpa Lehem shuti 
puebloman tigranajurca. Chaitaca, punda escribishca librocunapimi villajun. 
23Chai runacunaca, alpa mangacunata rurashpami, chagra chaupicunapi, 
muyundi pircashca chaupicunapi jatun mandajta servishpa causanajun carca. 

Simeón shuti runapaj miraicunatami villajun 

24Simeón shuti runapaj churicunaca: Nemuel, Jamín, Jarib, Zera, Saúl 
shuticunami carca. 
25Saúl runapaj churica, Salum shutimi carca. Salum shuti runapaj churica, 
Mibsam shutimi carca. Mibsam shuti runapaj churica, Misma shutimi carca. 
26Misma shuti runapaj churica, Hamuel shutimi carca. Hamuel shuti runapaj 
churica, Zacur shutimi carca. Zacur shuti runapaj churica, Simei shutimi carca. 
27Simei shuti runaca, chunga sucta churicunata, sucta ushicunatami charirca. 
Ashtahuangarin paipaj huauquicunaca, na ashtaca huahuacunata charircachu. 
Chaimandami paipaj miraicunaca, Judapaj miraicunashnaca na miranajurca. 
28Simeonbaj miraicunaca: Beerseba, Molada, Hazar-sual, 
29Bilha, Ezem, Tolad, 
30Betuel, Horma, Siclag, 
31Bet-marcabot, Hazar-susim, Bet-birai, Saaraim shuti pueblocunapimi 
causanajurca. David mandai callaringacamanmi, chai pueblocunapi 
causanajurca. 
32Shinallata chai pueblo muyundicunapi tiaj Etam, Aín, Rimón, Toquén, Asán 
shuti picha uchilla pueblocunapipashmi causanajurca. 

33Chai tucuilla pueblocunaca, muyundi uchilla llactacunandimi, Baal shuti 
pueblocaman paicunapaj carca. Chai pueblocunapimi, paicunaca causanajurca. 
Chaicunami, paicunapaj miraicuna carca. 
34Mesobab, Jamlec, Amasías shuti runapaj churi Josías, 
35Joel, Josibías runapaj churi Jehú shuti runapash, Jehú shuti runapaj churi 
Seraías runapash, Seraías runapaj churi Asiel runapashmi carca. 
36Shinallata Elioenai, Jaacoba, Jesohaía, Asaías, Adiel, Jesimiel, Benaía, 
37Ziza shuti runacunapashmi carca. Ziza shuti runaca, Sifi shuti runapaj 
churimi carca. Sifi shuti runaca, Alón shuti runapaj churimi carca. Alón shuti 
runaca, Jedaías runapaj churimi carca. Jedaías runaca, Simri shuti runapaj 
churimi carca. Simri shuti runaca, Semaías runapaj churimi carca. 
38Caipi tianajuj shuticunami, paicunapaj familia puracunata mandajcuna 
carca. Paicunapaj taitacunapaj familiacunaca, ashtacatapachami mirashca 
carca. 
39Chaimandami, paicunapaj animalcunata michina pambata mascashpa, Gedor 
shuti pueblo ladocaman chayanajurca. Chai Gedor shuti puebloca, pugru 
pambamandaca indi llujshimuj ladomanmi. 
40Chaipimi, racu juyailla jihuacuna tiaj ashtaca pambacunata tarirca. Chai 
llactaca, aliguta casilla causana juyailla llactagumi carca. Chaipica, Cam shuti 
runapaj miraicunami pundaca causanajushca carca. 
41Cai tucui shuticunata caipi escribishcacunami, Judá llactata jatun mandaj 
Ezequías mandajui punllacunapica, chai llactaman shamurca. Paicuna 
shamushpami, Cam shuti runapaj miraicunacuna causanajuj carpa 
huasicunatapash, chugllacunatapash ricurishcata tucuillata tucuchirca. 
Cunangamanmi, chashna tucuchishca tiajun. Animalcunata michina jihuacuna 
tiashcamandami, chai runacunapaj randi chaipi causanajun. 

42Shinallata Simeonbaj miraicunallatami, picha patsaj runacuna Seir shuti 
urcuman rinajurca. Macanajuimanga Pelatías, Nearías, Refaías, Uziel shuti 
runacunatami pusharca. Paicunaca, Isi shuti runapaj churicunami carca. 
43Paicunami, causaj quedashca amalecitacunatapash tucuchishpa, 
cunangaman chaipi causanajun. 

1 Crónicas 5 

Rubenbaj miraicunatami villajun 

1Israelpaj punda churi Rubenbashmi, churicunata charirca. (Paimi punda churi 
carca. Ashtahuangarin taitapaj camapillata nalita rurashcamandami, punda 
churi cashcamanda pai japinataca, taita Israelpaj churi Josepaj churicuna 
japirca. Shinamandami paica, na ashtahuan punda churi ni tucushca carca. 
2Judá runaca, paipaj huauquicunata yali cashcamandami, paicunata mandaj 
tucurca. Ashtahuangarin punda churi imata japinaca, Josepajmi tucurca). 
3Israelpaj punda churi Rubenbaj churicunaca: Hanoc, Falú, Hezrón, Carmi 
shuticunami carca. 
4Joel runapaj miraicunaca, caicunami carca: Joel runapaj churica, Semaías 
shutimi carca. Semaías runapaj churica, Gog shutimi carca. Gog shuti runapaj 
churica, Simei shutimi carca. 
5Simei shuti runapaj churica, Micaía shutimi carca. Micaía shuti runapaj 
churica, Reaía shutimi carca. Reaía shuti runapaj churica, Baal shutimi carca. 
6Baal shuti runapaj churica, Beera shutimi carca. Paimi, Rubenbaj miraicunata 
mandaj carca. Paitami, asiriocunata jatun mandaj Tiglat-pileser shuti runaca 
prezu aparca. 
7Beera shuti runapaj huauquicunapaj mirai tucui familiacunami, cuentai 
tucushca carca. Paicunata mandajcunaca, caicunami carca: Jeiel, Zacarías, 
8Azaz shuti runapaj churi Bela shuticunami carca. Azaz shuti runaca, Sema 
shuti runapaj churimi carca. Sema shuti runaca, Joelpaj churimi carca. Bela 

shuti runaca, Aroer shuti pueblopimi causan carca. Chai llactaca, Nebo shuti 
pueblomanda Baal-meón shuti pueblocamanmi carca. 
9Indi llujshimuj ladomanga, Eufrates shuti jatun yacu cai ladoman tiaj 
jichushca pambahuan tuparijuj ladocamanmi causanajurca. Paicunaca, ashtaca 
animalcunatami, Galaad llactapica charirca. 
10Saúl mandajui punllacunapica, agarenocunahuanmi macanajurca. Chai 
runacunata paicuna mishashpami, Galaad llactamandaca indi llujshimuj 
ladocaman carpacunapi causanajurca. 

Gad shuti runapaj miraicunatami villajun 

11Gad shuti runapaj churicunaca, Rubenbaj miraicuna causanajuj llacta chimba 
purapi tiaj Basán llactapimi, Salca shuti pueblo ladocaman causanajurca. 
12Basán llactapica, Joel runami paicunata punda mandaj carca. Joelpaj cati 
mandajca, Safán shuti runami carca. Safán shuti runapaj cati mandajca, Jaanai 
runami carca. Janaai shuti runapaj cati mandajca, Safat shuti runami carca. 
13Paicunapaj ñaupa taitacunapaj mirai huauquicunaca, cai canchis runacunami 
carca: Micael, Mesulam, Seba, Jorai, Jacán, Zía, Heber shuticunami carca. 
14Paicunami, Abihail shuti runapaj churicuna carca. Abihail shuti runaca, Huri 
shuti runapaj churimi carca. Huri shuti runaca, Jaroa shuti runapaj churimi 
carca. Jaroa shuti runaca, Galaad runapaj churimi carca. Galaad runaca, Micael 
shuti runapaj churimi carca. Micael shuti runaca, Jesisai shuti runapaj churimi 
carca. Jesisai shuti runaca, Jahdo shuti runapaj churimi carca. Jahdo shuti 
runaca, Buz shuti runapaj churimi carca. 
15Guni shuti runapaj churi, Abdiel shuti runapaj churi Ahi shuti runami, 
paicunapaj taitacunapaj familiacunataca mandajurca. 
16Paicunami, Galaad shuti, Basán shuti llactacunapi, chai muyundi uchilla 
llactacunapipash causanajurca. Shinallata Sarón shuti michina tucuilla 
pambacunapipashmi, paicuna llujshingacaman, chaipi causanajurca. 

17Tucui paicunapash, paicunapaj miraicunapashmi Judá llactata jatun mandaj 
Jotam runa mandajui punllacunapica, cuentai tucunajurca. Chai 
huatacunapimi Israel llactataca, jatun mandaj Jeroboam mandajurca. 

Ishcai aillucunamanda, Manasés shuti chaupi aillumandapashmi villajun 

18Rubenbaj, Gadpaj aillucunapash, Manasespaj chaupi aillupash, ninan shinlli 
runacunami carca. Paicunaca jarcarina escudota, espadata apashpa purijcuna, 
shinallata arcota cacharinatapash, macanajunatapash alipacha 
yachajushcacunami carca. Paicunaca, 44.760 runacunami, macanajungapaj 
llujshinajun carca. 
19Paicunami agarenocunahuambash, Jetur, Nafis, Nodab shuti 
runacunahuambash macanajurca. 
20Chai macanajuipica, Diosmi paicunataca ayudarca. Chaimandami 
agarenocunapash, chai agarenocunahuan tandanajushpa macanajungapaj 
tucui shamujcunapash, paicunapaj maquipi japi tucunajurca. Jatun 
macanajuipi cashpa Taita Diosta caparishpa mañashcamandami ayudarca. 
Shinallata Diosta shuyashpa causashcamandami, chashna ayudarca. 
21Paicunapaj animalcunamandaca, picha chunga huaranga camellocunata, 
ishcai patsaj picha chunga huaranga llamacunata, ishcai huaranga 
burrocunatami apanajurca. Shinallata patsaj huaranga gentecunatapashmi, 
prezu apanajurca. 
22Chai macanajuipica, Taita Dios ayudajpimi ashtacacunata huañuchinajurca. 
Chaimandami, shuj llactaman prezu apai tucungacaman, paicunaca chaipi 
causanajurca. 
23Manasespaj chaupi ailluca, ninandapacha mirashpami, Basán urcumanda 
Baal-hermón shuti pueblo ladocaman, Senir shuti pueblota muyushpa, Hermón 
shuti urcucaman causanajurca. 
24Paicunapaj ñaupa taitacunapaj huasi ucu puracunata mandajcunaca, 
caicunami: Efer, Isi, Eliel, Azriel, Jeremías, Hodavías, Jahdiel shuticunami 
carca. Paicunaca tucuicuna rijsishca, imatapash na manllaj, ninan shinlli 

runacunami carca. Paicunaca, ñaupa taitacunapaj huasi ucu puracunata 
mandajcunami carca. 
25Shina cashpapash paicunaca, paicunapaj ñaupa taitacunapaj Taita Diostaca, 
na cazushpami causanajurca. Israelcunapaj ñaupajmanda Mandaj Dios 
llujchishpa cachashca cai llactapi causanajushca gentecunapaj dioscunata 
catishpami, culquimanda huainayashpa causanajurca. 
26Chaimandami israelcunapaj Taita Diosca, Pul shuti jatun mandajman, 
asiriocunata jatun mandaj Tiglat-pileser shuti runamambash, israelcunahuan 
macanajuna yuyaita curca. Tiglat-pileser shuti runami Rubenbaj, Gadpaj 
aillucunatapash, Manasespaj chaupi aillutapash apashpa, Halah shuti, Habor 
shuti, Hara shuti pueblocunapi, Gozán shuti jatun yacu ladopipash 
causanajuchun churarca. Chaipimi cunangaman causanajun. 

1 Crónicas 6 

Leví shuti runapaj mirai curacunatami villajun 

1Leví shuti runapaj churicunaca: Gersón, Coat, Merari shuticunami carca. 
2Coat shuti runapaj churicunaca: Amram, Izhar, Hebrón, Uziel shuticunami 
carca. 
3Amram shuti runapaj churicunaca: Aarón shuti, Moisés shutimi carca. 
Shinallata María shuti ushipashmi carca. Aaronbaj churicunaca: Nadab, Abiú, 
Eleazar, Itamar shuticunami carca. 
4Eleazar runaca, Finees shuti churitami charirca. Finees shuti runaca, Abisúa 
shuti churitami charirca. 
5Abisúa shuti runaca, Buqui shuti churitami charirca. Buqui shuti runaca, Uzi 
shuti churitami charirca. 
6Uzi shuti runaca, Zeraías shuti churitami charirca. Zeraías runaca, Meraiot 
shuti churitami charirca. 
7Meraiot shuti runaca, Amarías shuti churitami charirca. Amarías shuti runaca, 
Ahitob shuti churitami charirca. 

8Ahitob shuti runaca, Sadoc shuti churitami charirca. Sadoc shuti runaca, 
Ahimaas shuti churitami charirca. 
9Ahimaas runaca, Azarías shuti churitami charirca. Azariasca, Johanán shuti 
churitami charirca. 
10Johanán shuti runaca, Azarías shuti churitami charirca. Jerusalenbi Salomón 
shayachishca Diospaj huasipica, paimi Diosta servij cura carca. 
11Azariasca, Amarías shuti churitami charirca. Amarías runaca, Ahitob shuti 
churitami charirca. 
12Ahitob runaca, Sadoc shuti churitami charirca. Sadoc shuti runaca, Salum 
shuti churitami charirca. 
13Salum shuti runaca, Hilcías shuti churitami charirca. Hilcías runaca, Azarías 
shuti churitami charirca. 
14Azariasca, Seraías shuti churitami charirca. Seraías shuti runaca, Josadac 
shuti churitami charirca. 
15Josadac shuti runataca, Judá llactapi causajcunatapash, Jerusalenbi 
causajcunatapash, Mandaj Diosllata Nabucodonosor runahuan prezu apachun 
mandajpimi, paitapash prezu aparca. 
16Leví runapaj churicunaca: Gersón, Coat, Merari shuticunami carca. 
17Gersonbaj churicunaca: Libni shuti, Simei shutimi carca. 
18Coat shuti runapaj churicunaca: Amram, Izhar, Hebrón, Uziel shuticunami 
carca. 
19Merari shuti runapaj churicunaca: Mahli shuti, Musi shutimi carca. 
Paicunami, Levipaj mirai familiacuna carca. 
20Gersón runapaj churica, Libni shutimi carca. Libni shuti runapaj churica, 
Jahat shutimi carca. Jahat runapaj churica, Zima shutimi carca. 

21Zima shuti runapaj churica, Joa shutimi carca. Joa runapaj churica, Iddo 
shutimi carca. Iddo shuti runapaj churica, Zera shutimi carca. Zera shuti 
runapaj churica, Jeatrai shutimi carca. 
22Coat shuti runapaj miraicunaca, caicunami: Coat shuti runapaj churica, 
Aminadab shutimi carca. Aminadab runapaj churica, Coré shutimi carca. Coré 
shuti runapaj churica, Asir shutimi carca. 
23Asir shuti runapaj churica, Elcana shutimi carca. Elcana runapaj churica, 
Ebiasaf shutimi carca. Ebiasaf runapaj churica, Asir shutimi carca. 
24Asir shuti runapaj churica, Tahat shutimi carca. Tahat shuti runapaj churica, 
Uriel shutimi carca. Uriel shuti runapaj churica, Uzías shutimi carca. Uzías 
shuti runapaj churica, Saúl shutimi carca. 
25Elcana runapaj churicunaca: Amasai shuti, Ahimot shutimi carca. 
26Ahimot runapaj churica, Elcana shutimi carca. Elcana runapaj churica, Zofai 
shutimi carca. Zofai shuti runapaj churica, Nahat shutimi carca. Nahat shuti 
runapaj churica, Eliab shutimi carca. 
27Eliab runapaj churica, Jeroham shutimi carca. Jeroham runapaj churica, 
Elcana shutimi carca. 
28Samuelpaj churicunaca: Punda churica, Vasni shutimi carca. Jipa churica, 
Abías shutimi carca. 
29Merari shuti runapaj miraicunaca caicunami: Merari shuti runapaj churica, 
Mahli shutimi carca. Mahli shuti runapaj churica, Libni shutimi carca. Libni 
shuti runapaj churica, Simei shutimi carca. Simei shuti runapaj churica, Uza 
shutimi carca. 
30Uza shuti runapaj churica, Simea shutimi carca. Simea shuti runapaj churica, 
Haguía shutimi carca. Haguía shuti runapaj churica, Asaías shutimi carca. 

Davidmi, Diospaj huasipi candajcunataca churashca 

31Diospaj arcataca, na ashtahuan maimambash apashpami Davidca, Mandaj 
Diospaj huasipi candanajuchun candajcunata churarca. 

32Paicunami Mandaj Diospaj huasita Jerusalenbi, Salomón shayachishpa 
tucuchingacaman, Dioshuan tuparina jatun carpa ñaupajpi candashpa, 
Diospajta ruranajurca. Chai jipapash, paicunallatami imashna candaj 
cashcashnallata candashpa, Diospajta ruranajurca. 
33Paicunapaj churicunahuan candashpa chaipi ayudajcunaca, caicunami carca: 
Coat shuti runapaj mirai puramandaca, Hemán shuti candaj runami chaipi 
carca. Hemán shuti runaca, Joel shuti runapaj churimi carca. Joelca, Samuelpaj 
churimi carca. 
34Samuelca, Elcana runapaj churimi carca. Elcana runaca, Jeroham runapaj 
churimi carca. Jeroham runaca, Eliel shuti runapaj churimi carca. Eliel shuti 
runaca, Toa shuti runapaj churimi carca. 
35Toa shuti runaca, Zuf shuti runapaj churimi carca. Zuf shuti runaca, 
Elcanapaj churimi carca. Elcanaca, Mahat shuti runapaj churimi carca. Mahat 
shuti runaca, Amasai runapaj churimi carca. 
36Amasai runaca, Elcanapaj churimi carca. Elcanaca, Joel runapaj churimi 
carca. Joelca, Azariaspaj churimi carca. Azariasca, Sofoniaspaj churimi carca. 
37Sofoniasca, Tahat shuti runapaj churimi carca. Tahat shuti runaca, Asir shuti 
runapaj churimi carca. Asir shuti runaca, Ebiasaf runapaj churimi carca. 
Ebiasaf runaca, Coré shuti runapaj churimi carca. 
38Coré shuti runaca, Izhar shuti runapaj churimi carca. Izhar shuti runaca, Coat 
shuti runapaj churimi carca. Coat runaca, Leví runapaj churimi carca. Leví 
runaca, Israelpaj churimi carca. 
39Hemán runapaj ali ladoman shayajuj runaca, paipaj mirai purallata Asaf 
shutimi carca. Asaf runaca, Berequías runapaj churimi carca. Berequías runaca, 
Simea shuti runapaj churimi carca. 
40Simea shuti runaca, Micael shuti runapaj churimi carca. Micael runaca, 
Baasías runapaj churimi carca. Baasías runaca, Malquías runapaj churimi 
carca. 

41Malquías runaca, Etni shuti runapaj churimi carca. Etni shuti runaca, Zera 
shuti runapaj churimi carca. Zera shuti runaca, Adaía shuti runapaj churimi 
carca. 
42Adaía shuti runaca, Etán shuti runapaj churimi carca. Etán shuti runaca, Zima 
shuti runapaj churimi carca. Zima shuti runaca, Simei shuti runapaj churimi 
carca. 
43Simei shuti runaca, Jahat shuti runapaj churimi carca. Jahat shuti runaca, 
Gersón runapaj churimi carca. Gersón runaca, Leví runapaj churimi carca. 
44Hemán shuti runapaj lluqui ladoman shayanajujcunaca, Merari shuti 
runamanda mirashca paipaj mirai puracunallatami carca: Etán runaca, Quisi 
shuti runapaj churimi carca. Quisi shuti runaca, Abdi shuti runapaj churimi 
carca. Abdi shuti runaca, Maluc shuti runapaj churimi carca. 
45Maluc shuti runaca, Hasabías runapaj churimi carca. Hasabías runaca, 
Amasías runapaj churimi carca. Amasías runaca, Hilcías shuti runapaj churimi 
carca. 
46Hilcías runaca, Amsi shuti runapaj churimi carca. Amsi shuti runaca, Bani 
shuti runapaj churimi carca. Bani shuti runaca, Semer shuti runapaj churimi 
carca. 
47Semer runaca, Mahli shuti runapaj churimi carca. Mahli shuti runaca, Musi 
shuti runapaj churimi carca. Musi shuti runaca, Merari shuti runapaj churimi 
carca. Merari shuti runaca, Leví runapaj churimi carca. 
48Levita purallata paicunapaj caishuj huauquicunataca, Taita Diospaj jatun 
carpa huasipimi Diospajta ruranacunapi churashca carca. 

Aarón runapaj miraicunatami villajun 

49Ashtahuangarin Aarón runahuan, paipaj churicunahuanga, animalcunata 
Diosman cushpa tucuillata rupachina altarpimi, animalcunata Diosman cushpa 
huañuchinajun carca. Shinallata mishquillagu ashnajuj jambicunata rupachina 
altarpimi, inciensotapash cushnichinajun carca. Diospajlla shicanyachishca 

ucupipashmi, Diospajta ruranajun carca. Taita Diosta servij Moisés tucuita 
mandashcashnallatami, israelcunapaj juchacunamanda Diosman cunajun 
carca. 
50Aarón runapaj miraicunaca caicunami: Aaronbaj churica, Eleazar shutimi 
carca. Eleazar runapaj churica, Finees shutimi carca. Finees shuti runapaj 
churica, Abisúa shutimi carca. 
51Abisúa shuti runapaj churica, Buqui shutimi carca. Buqui shuti runapaj 
churica, Uzi shutimi carca. Uzi shuti runapaj churica, Zeraías shutimi carca. 
52Zeraías runapaj churica, Meraiot shutimi carca. Meraiot shuti runapaj 
churica, Amarías shutimi carca. Amarías shuti runapaj churica, Ahitob shutimi 
carca. 
53Ahitob runapaj churica, Sadoc shutimi carca. Sadoc shuti runapaj churica, 
Ahimaas shutimi carca. 

Levitacunapaj pueblocunamandami villajun 
(Jos. 21:1-42) 

54Caipica, Aaronbaj miraicunaman maijanlla alpacunata cushcatapash, 
paicunaman cushca alpacuna maicamanlla cajtapashmi villajun. Coat shuti 
runapaj mirai familiacunaca, suerteta rurashpami alpata japinajurca. 
55Paicunamanmi, Judá llactapi tiaj Hebrón shuti pueblotaca, chai pueblo 
muyundipi michina pambacunandi cunajurca. 
56Ashtahuangarin Hebrón shuti pueblo ladolla tarpuna alpacunataca, Jefone 
shuti runapaj churi Caleb shuti runamanmi, chai muyundi uchilla 
llactacunandi cunajurca. 
57Judá llactapica, pacajuna Hebrón shuti pueblotami, Aaronbaj miraicunaman 
cunajurca. Shinallata Libna, Jatir, Estemoa shuti pueblocunatapash, michina 
pambacunandimi cunajurca. 
58Hilén shuti, Debir shuti pueblocunatapashmi, michina pambacunandi 
cunajurca. 

59Asán shuti, Bet-semes shuti pueblocunatapashmi, michina pambacunandi 
cunajurca. 
60Benjamín aillupaj llactapica, Geba, Alemet, Anatot shuti pueblocunatami, 
michina pambacunandi cunajurca. Coat shuti runapaj miraicunaca, mashna 
familiacuna tiashcashnallatami, tucuimandaca chunga quimsa pueblocunata 
chaupirinajurca. 
61Coat shuti runapaj mirai puramanda quedashca caishuj 
familiacunamambash, suerteta rurashpami, Manasespaj chaupi aillupaj llactapi 
tiaj chunga pueblocunata cunajurca. 
62Gersonbaj miraicunamambash mashna familiacuna cashcashnallatami, 
chunga quimsa pueblocunata cunajurca. Chai pueblocunaca Isacar, Aser, 
Neftalí shuti aillucunapaj llactacunapipash, Manasespaj chaupi aillupaj Basán 
shuti llactapipashmi carca. 
63Merari shuti runapaj miraicunamambash, mashna familiacuna 
cashcashnallatami, chunga ishcai pueblocunata cunajurca. Chai pueblocunaca: 
Rubén, Gad, Zabulón shuti aillucunapaj llactacunapimi carca. 
64Israelcunami chai pueblocunataca, michina pambacunandi levitacunaman 
cunajurca. 
65Judá, Simeón, Benjamín shuti aillucunapaj llactacunapica, ña villashca chai 
pueblocunatami suerteta rurashpa cunajurca. 
66Coat shuti runapaj mirai familiacunamambash, Efraín aillupaj llactapi tiaj 
pueblocunatami, michina pambacunandi cunajurca. 
67Pacajuna Siquem shuti pueblotapash, michina pambacunandimi, Efraín shuti 
urcupi cunajurca. Gezer shuti pueblotapashmi, michina pambacunandi 
cunajurca. 
68Jocmeam shuti, Bet-horón shuti pueblocunatapashmi, michina 
pambacunandi cunajurca. 

69Ajalón shuti, Gat-rimón shuti pueblocunatapashmi, michina pambacunandi 
cunajurca. 
70Coat shuti runapaj mirai puracunamanda quedashca familiacuna, maipi 
causana pueblota nara japijcunamambash, Aner shuti, Bileam shuti 
pueblocunatami, michina pambacunandi cunajurca. Chai pueblocunaca, 
Manasespaj chaupi aillupaj llactapimi carca. 
71Gersón runapaj mirai familiacunamambash, Manasespaj chaupi aillupaj 
Basán shuti llactapimi, Golán shuti, Astarot shuti pueblocunatami, michina 
pambacunandi cunajurca. 
72Shinallata Isacar aillupaj llactapi tiaj Cedes shuti, Daberat shuti 
pueblocunatapashmi, michina pambacunandi cunajurca. 
73Ramot shuti, Anem shuti pueblocunatapashmi, michina pambacunandi 
cunajurca. 
74Aser shuti aillupaj llactapica: Masal shuti, Abdón shuti pueblocunatami, 
michina pambacunandi cunajurca. 
75Hucoc shuti, Rehob shuti pueblocunatapashmi, michina pambacunandi 
cunajurca. 
76Neftalí aillupaj llactapica: Galilea llactapi tiaj Cedes shuti pueblotapash, 
Hamón shuti, Quiriataim shuti pueblocunatapashmi, michina pambacunandi 
cunajurca. 
77Merari shuti runapaj miraipura huaquin quedashcacunaca, paicuna causana 
pueblotaca nara japinajurcachu. Chaimandami paicunamanga, Zabulón 
aillupaj llactapi Rimón shuti, Tabor shuti pueblocunata, michina 
pambacunandi cunajurca. 
78Rubén aillupaj llactapica, Jordán yacu chai ladomandami Jericó pueblo 
chimba purapi tiaj jichushca pambapi tiaj Beser shuti, Jaza shuti pueblocunata, 
michina pambacunandi cunajurca. Chai pueblocunaca, Jordán yacumandaca 
indi llujshimuj ladomanmi. 

79Cademot shuti, Mefaat shuti pueblocunatapashmi, michina pambacunandi 
cunajurca. 
80Gad aillupaj llactapica, Galaad llactapi tiaj Ramot shuti, Mahanaim shuti 
pueblocunatami, michina pambacunandi cunajurca. 
81Hesbón shuti, Jazer shuti pueblocunatapashmi, michina pambacunandi 
cunajurca. 

1 Crónicas 7 

Isacar shuti runapaj miraicunatami villajun 

1Isacar shuti runapaj churicunaca, chuscumi carca. Paicunaca: Tola, Fúa, 
Jasub, Simrón shuticunami carca. 
2Tola shuti runapaj churicunaca: Uzi, Refaías, Jeriel, Jahmai, Jibsam, Semuel 
shuticunami carca. Paicunami, paicunapaj ñaupa taitacunapaj mirai 
familiacunata mandajcuna carca. Tola shuti runapaj miraicunaca, paicunapaj 
familiacuna imashna cashcashnallatami, David mandajui punllacunapica, 
ishcai chunga ishcai huaranga sucta patsaj ninan shinlli soldadocunami cuentai 
tucushca carca. 
3Uzi shuti runapaj churica, Israhías shutimi carca. Israhías shuti runapaj 
churicunaca: Micael, Obadías, Joel, Isías shuticunami carca. Tucui paicunaca, 
picha mandajcunami carca. 
4Paicunaca ashtaca huarmicunata charishpami, ashtaca churicunata charirca. 
Paicunapaj ñaupa taitacunapaj familia purapica, quimsa chunga sucta 
huaranga soldadocunami tiarca. 
5Paicunapaj huauquipura Isacar runapaj mirai tucui familia purapaj 
shuticunata escribishpa cuentajpica, pusaj chunga canchis huaranga ninan 
shinllipacha runacunami tiarca. 

Benjamín runapaj miraicunatami villajun 

6Benjamín runapaj churicunaca, quimsami carca. Paicunaca: Bela, Bequer, 
Jediael shuticunami carca. 

7Bela shuti runapaj churicunaca: Ezbón, Uzi, Uziel, Jerimot, Iri shuticunami 
carca. Chai picha runacunami, paicunapaj ñaupa taitacunapaj huasi ucu 
puracunata mandajcuna carca. Macanajunatapash alipacha 
yachajushcacunami carca. Paicunapaj miraicunata cuentajpica, 22.034 
runacunami carca. 
8Bequer shuti runapaj churicunaca: Zemira, Joás, Eliezer, Elioenai, Omri, 
Jerimot, Abías, Anatot, Alamet shuticunami carca. Tucui paicunami, Bequer 
shuti runapaj churicuna carca. 
9Paicunapaj miraicunata, paicunapaj familiacunata, familiacunata 
mandajcunata cuentajpica, ishcai chunga huaranga ishcai patsaj ninan shinlli 
runacunami carca. 
10Jediael shuti runapaj churica, Bilhán shutimi carca. Bilhán shuti runapaj 
churicunaca: Jeús, Benjamín, Aod, Quenaana, Zetán, Tarsis, Ahisahar 
shuticunami carca. 
11Tucui paicunami, Jediael shuti runapaj churicuna carca. Paicunami, 
paicunapaj familiacunata mandajcuna carca. Macanajunatapash alipacha 
yachajushcacunami carca. Macanajungapaj llujshijcunaca, chunga canchis 
huaranga ishcai patsaj soldadocunami carca. 
12Hir shuti runapaj churicunaca: Supim shuti, Hupim shutimi carca. Husim 
shuti runaca, Aher shuti runapaj churimi carca. 

Neftalí shuti runapaj miraicunatami villajun 

13Bilha shuti huarmipaj churi Neftalí shuti runapaj churicunaca: Jahzeel, Guni, 
Jezer, Salum shuticunami carca. 

Manasés runapaj miraicunatami villajun 

14Manasés runaca, Asriel shuti churitami charirca. Chai churitaca, Siria 
llactamanda paipaj caishuj huarmimi ungurca. Chai huarmica, Maquir shuti 
churitapashmi ungurca. Paimi, Galaad shuti runapaj taita carca. 

15Maquir shuti runaca, Hupim shuti, Supim shuti runacunapaj pani Maaca shuti 
huarmitami cazararca. Maquir shuti runapaj jipa churica, Zelofehad shutimi 
carca. Zelofehad shuti runaca, ushicunatallami charirca. 
16Maquir shuti runapaj Maaca shuti huarmica, shuj jari huahuatami ungurca. 
Chai huahuataca, Peres shutitami shutichirca. Peres shuti runapaj huauquica, 
Seres shutimi carca. Seres shuti runapaj churicunaca, Ulam shuti, Requem 
shutimi carca. 
17Ulam shuti runapaj churica, Bedán shutimi carca. Paicunami, Maquir shuti 
runapaj churi Galaad shuti runapaj miraicuna carca. Maquir shuti runaca, 
Manasespaj churimi carca. 
18Maquir shuti runapaj pani Hamolequet shuti huarmica: Isod, Abiezer, Mahala 
shuti churicunatami ungurca. 
19Semida shuti runapaj churicunaca: Ahián, Siquem, Likhi, Aniam shuticunami 
carca. 

Efraín runapaj miraicunatami villajun 

20Efraín runapaj miraicunaca, caicunami: Efrainbaj churica, Sutela shutimi 
carca. Sutela shuti runapaj churica, Bered shutimi carca. Bered shuti runapaj 
churica, Tahat shutimi carca. Tahat shuti runapaj churica, Elada shutimi carca. 
Elada shuti runapaj churica, Tahat shutimi carca. 
21Tahat shuti runapaj churica, Zabad shutimi carca. Zabad runapaj churica, 
Sutela shutimi carca. Sutela shuti runapaj churica, Ezer shutimi carca. Ezer 
shuti runapaj churica, Elad shutimi carca. Ashtahuangarin paicunataca, Gat 
shuti pueblopipacha huacharishpa causajcunami, animalcunata paicuna 
quichungapaj shamujpi huañuchishca carca. 
22Chaimandami, paicunapaj taita Efrainga, ninanda llaquirishpa purijurca. 
Shina cajpimi, paipaj huauquicunaca, cushichingapaj shamunajurca. 

23Chai jipaca, paipaj huarmipi pai chayajpimi, vijsayu tucushpa shuj jari 
huahuata ungurca. Chai huahuataca, Bería shutitami shutichirca. Paipaj 
huasipi llaquita apajui punllacuna ungujpimi, chashna shutichirca. 
24Bería shuti runapaj ushi Seera shuti huarmica, uramambash janajmambashmi 
Bet-horón shuti, Uzen-seera shuti pueblocunata shayachirca. 
25Cai Bería shuti runapaj churica, Refa shutimi carca. Refa shuti runapaj 
churica, Resef shutimi carca. Resef runapaj churica, Telah shutimi carca. Telah 
shuti runapaj churica, Tahán shutimi carca. 
26Tahán shuti runapaj churica, Laadán shutimi carca. Laadán shuti runapaj 
churica, Amiud shutimi carca. Amiud shuti runapaj churica, Elisama shutimi 
carca. 
27Elisama shuti runapaj churica, Nun shutimi carca. Nun shuti runapaj churica, 
Josuemi carca. 
28Paicuna causangapaj japinajushca llactaca, Bet-el shuti pueblomi, muyundi 
uchilla llactacunandi paicunapaj carca. Indi llujshimuj ladomanga, Naarán 
shuti pueblomi paicunapaj carca. Indi huashajuj ladomanga, Gezer shuti 
pueblomi, muyundi uchilla llactacunandi paicunapaj carca. Shinallata Siquem 
shuti pueblomandaca, Gaza shuti pueblocamanmi, muyundi uchilla 
llactacunandi paicunapaj carca. 
29Manasés aillupaj llacta ladopi tiaj Bet-seán, Taanac, Meguido, Dor shuti 
pueblocunapash, muyundi uchilla llactacunandimi paicunapaj carca. Chai 
pueblocunapimi, Israelpaj churi Josepaj miraicunaca causanajurca. 

Aser shuti runapaj miraicunatami villajun 

30Aser shuti runapaj churicunaca: Imna, Isúa, Isúi, Bería shuticunami carca. 
Paicunapaj panica, Sera shutimi carca. 
31Bería shuti runapaj churicunaca: Heber shuti, Malquiel shutimi carca. 
Malquiel runaca, Birzavit shuti runapaj taitami carca. 

32Heber shuti runaca: Jaflet, Somer, Hotam shuti churicunatami charirca. 
Paicunapaj panica, Súa shutimi carca. 
33Jaflet shuti runapaj churicunaca: Pasac, Bimhal, Asvat shuticunami carca. 
Paicunami, Jaflet shuti runapaj churicuna carca. 
34Semer shuti runapaj churicunaca: Ahí, Rohga, Jehúba, Aram shuticunami 
carca. 
35Paipaj huauqui Helem shuti runapaj churicunaca: Zofa, Imna, Seles, Amal 
shuticunami carca. 
36Zofa shuti runapaj churicunaca: Súa, Harnefer, Súal, Beri, Imra, 
37Beser, Hod, Sama, Silsa, Itrán, Beera shuticunami carca. 
38Jeter shuti runapaj churicunaca: Jefone, Pispa, Ara, shuticunami carca. 
39Ula shuti runapaj churicunaca: Ara, Haniel, Rezia, shuticunami carca. 
40Tucui paicunami, Aser shuti runapaj miraicuna carca. Paicunaca, ñaupa 
taitacunapaj familiacunata mandajcunami carca. Paicunaca, agllai 
tucushcacuna, ninan shinllicuna, mandajcunata mandajcunami carca. 
Paicunapaj tandanajushca familiacunamanda, paicuna purapi macanajungapaj 
llujshinallacunata cuentajpica, ishcai chunga sucta huaranga jaricunami tiarca. 

1 Crónicas 8 

Benjamín runapaj miraicunatami villajun 

1Benjamín runaca, Bela shuti punda churitami charirca. Paipaj catica, Asbel 
shutimi carca. Chai ishcaipaj catica, Ahara shutimi carca. 
2Quimsapaj catica, Noha shutimi carca. Chuscupaj catica, Rafa shutimi carca. 
3Bela shuti runapaj churicunaca: Adar, Gera, Abiud, 
4Abisúa, Naamán, Ahoa, 
5Gera, Sefufán, Hiram shuticunami carca. 

6Aod shuti runapaj churicunaca, Geba shuti pueblopi causanajuj, paicunapaj 
taitacunapaj huasi ucu puracunata mandajcunami carca. Paicunami, Manahat 
shuti puebloman prezu apai tucurca. 
7Paicunaca: Naamán, Ahías, Gera shuticunami carca. Gera runami, 
caishujcunataca prezu aparca. Paica Uza shuti, Ahiud shuti churicunatami 
charirca. 
8Saharaim shuti runaca, Husim shuti, Baara shuti paipaj huarmicunata 
jichushpa saquishca jipami, Moab shuti llactapipash churicunata charirca. 
9Hodes shuti paipaj huarmihuanga: Jobab, Sibia, Mesa, Malcam, 
10Jeúz, Saquías, Mirma shuti churicunatami charirca. Paicunaca, familiacunata 
mandajcunami carca. 
11Ashtahuangarin Saharim shuti runaca, Husim shuti paipaj huarmihuanga, 
Abitob shuti, Elpaal shuti churicunatami charirca. 
12Elpaal shuti runapaj churicunaca: Heber, Misam, Semed shuticunami carca. 
(Chai Semed shuti runami Ono shuti, Lod shuti pueblocunatapash, chai 
muyundi uchilla llactacunandi shayachirca). 
13Ajalón shuti pueblopi causanajuj familiacunata mandaj Bería shuti, Sema 
shuti runacunami, Gat shuti pueblopi causajcunata llujchishpa cacharca. 
14Shinallata Ahío, Sasac, Jeremot, 
15Zebadías, Arad, Ader, 
16Micael, Ispa, Joha shuti runacunapash, Bería shuti runapaj churicunallatami 
carca. 
17Zebadías, Mesulam, Hizqui, Heber, 
18Ismerai, Jezlías, Jobab shuti runacunaca, Elpaal shuti runapaj churicunami 
carca. 
19Shinallata Jaquim, Zicri, Zabdi, 
20Elienai, Ziletai, Eliel, 

21Adaías, Beraías, Simrat shuti runacunaca, Simei shuti runapaj churicunami 
carca. 
22Ispán, Heber, Eliel, 
23Abdón, Zicri, Hanán, 
24Hananías, Elam, Anatotías, 
25Ifdaías, Peniel shuti runacunaca, Sasac shuti runapaj churicunami carca. 
26Samserai, Seharías, Atalías, 
27Jaresías, Elías, Zicri shuti runacunaca, Jeroham shuti runapaj churicunami 
carca. 
28Paicunami, Jerusalenbi causanajuj paicunapaj miraicunata punda 
mandajcuna carca. 
29Gabaón shuti pueblopica, Abigabaón shuti runami causajurca. Paipaj 
huarmica, Maaca shutimi carca. 
30Paipaj punda churica, Abdón shutimi carca. Cati churicunaca: Zur, Cis, Baal, 
Nadab, 
31Gedor, Ahío, Zequer shuticunami carca. 
32Miclot shuti runaca, Simea shuti churitami charirca. Paicunapash 
Jerusalenbillatami, paicunapaj huauquicunapaj chimba purapi causanajurca. 
33Ner shuti runaca, Cis shuti churitami charirca. Cis shuti runaca, Saúl shuti 
churitami charirca. Saulca: Jonatán, Malquisúa, Abinadab, Es-baal shuti 
churicunatami charirca. 
34Jonatanbaj churica, Merib-baal shutimi carca. Merib-baal shuti runaca, 
Micaía shuti churitami charirca. 
35Micaía shuti runapaj churicunaca: Pitón, Melec, Tarea, Acaz shuticunami 
carca. 

36Acaz shuti runaca, Joada shuti churitami charirca. Joada runaca, Alemet, 
Azmavet, Zimri shuti churicunatami charirca. Zimri shuti runaca, Mosa shuti 
churitami charirca. 
37Mosa shuti runaca, Bina shuti churitami charirca. Bina shuti runapaj churica, 
Rafa shutimi carca. Rafa shuti runapaj churica, Elasa shutimi carca. Elasa shuti 
runapaj churica, Azel shutimi carca. 
38Azel shuti runaca, sucta churicunatami charirca. Paicunaca: Azricam, Bocru, 
Ismael, Searías, Obadías, Hanán shuticunami carca. Tucui paicunami Azel shuti 
runapaj churicuna carca. 
39Azel shuti runapaj huauqui Esec shuti runapaj punda churica, Ulam shutimi 
carca. Chaipaj catica, Jehús shutimi carca. Ishcaipaj catica, Elifelet shutimi 
carca. 
40Ulam shuti runapaj churicunaca, imatapash na manllaj, ninan shinlli, 
flechacunata shitanatapash alipacha yachajushca runacunami carca. 
Paicunaca, ashtaca churicunatapash, nietocunatapashmi charirca. Tucui 
paicunami, Benjaminbaj mirai puramanda, patsaj picha chunga runacuna 
carca. 

1 Crónicas 9 

Babilonia llactamanda tigramushcacunatami villajun 
(Neh. 11:1-24) 

1Tucui israelcunataca, ñaupa taitacunapaj miraicunata cuentashpami, Israel 
llactata jatun mandajcunapaj libropi shuticunata escribinajurca. Judá llactapi 
causajcunaca, Diosta na cazushcamandami, Babilonia llactaman prezu apai 
tucunajurca. 
2Punda tigramushpa, paicunapaj alpacunapi, pueblocunapi causaj shamuj 
israelcunaca, curacuna, levitacuna, Diospaj huasipi servishpa causajcunami 
carca. 
3Jerusalenbica, Judapaj, Benjaminbaj, Efrainbaj, Manasespaj miraicunami 
causanajurca: 

4Judá runapaj mirai puramandaca, Utai shuti runami tigramurca. Paica, Amiud 
shuti runapaj churimi carca. Amiud shuti runaca, Omri shuti runapaj churimi 
carca. Omri shuti runaca, Imri shuti runapaj churimi carca. Imri shuti runaca, 
Bani shuti runapaj churimi carca. Bani shuti runaca, Fares shuti runapaj mirai 
purami carca. Fares runaca, Judá runapaj churimi carca. 
5Silo shuti pueblopi causanajuj puramandaca, punda churi Asaías runami, 
paipaj churicunandi tigramurca. 
6Zera shuti runapaj mirai puramandaca, Jeuel shuti runami paipaj 
miraicunandi, sucta patsaj iscun chunga runacuna tigramurca. 
7Benjaminbaj mirai puramandaca, Salú shuti runami tigramurca. Paica, 
Mesulam shuti runapaj churimi carca. Mesulam shuti runaca, Hodavías shuti 
runapaj churimi carca. Hodavías runaca, Asenúa shuti runapaj churimi carca. 
8Jeroham shuti runapaj churi Ibneías runapash, Uzi shuti runapaj churi Ela 
shuti runapashmi tigramurca. Uzi shuti runaca, Micri shuti runapaj churimi 
carca. Sefatías runapaj churi Mesulam shuti runapashmi tigramurca. Sefatías 
shuti runaca, Reuel shuti runapaj churimi carca. Reuel runaca, Ibnías shuti 
runapaj churimi carca. 
9Paicunapaj huauquicunapaj miraicunaca, iscun patsaj picha chunga sucta 
runacunami carca. Tucui paicunami, ñaupa taitacunapaj huasi ucupura mirai 
familiacunata mandajcuna carca. 
10Cura puramandaca: Jedaías, Joiarib, Jaquín, 
11Hilcías runapaj churi Azarías shuti curacunami shamurca. Hilcías runaca, 
Mesulam shuti runapaj churimi carca. Mesulam runaca, Sadoc shuti runapaj 
churimi carca. Sadoc shuti runaca, Meraiot shuti runapaj churimi carca. 
Meraiot shuti runaca, Ahitob runapaj churimi carca. Paica, Taita Diospaj 
huasipi curacunata mandajmi carca. 
12Shinallata Adaía shuti curapashmi shamurca. Paica, Jeroham shuti runapaj 
churimi carca. Jeroham runaca, Pasur shuti runapaj churimi carca. Pasur shuti 

runaca, Malquías runapaj churimi carca. Adiel shuti runapaj churi Masai shuti 
curapashmi tigramurca. Adiel shuti runaca, Jazera shuti runapaj churimi carca. 
Jazera shuti runaca, Mesulam runapaj churimi carca. Mesulam runaca, 
Mesilemit shuti runapaj churimi carca. Mesilemit shuti runaca, Imer shuti 
runapaj churimi carca. 
13Chai mirai purallata, huaranga canchis patsaj sucta chunga curacunapashmi 
shamurca. Paicunaca, paicunapaj ñaupa taitacunapaj huasi ucu puracunata 
mandajcunami carca. Shinallata Taita Diospaj huasipi imatalla rurashpa, 
Diospajta ruranatapash, alipacha pactachij curacunami carca. 
14Levita puramandaca: Hasub shuti runapaj churi Semaías shuti runami 
shamurca. Hasub shuti runaca, Azricam shuti runapaj churimi carca. Azricam 
shuti runaca, Hasabías runapaj churimi carca. Paica, Merari shuti runapaj mirai 
purami carca. 
15Bacbacar, Heres, Galal shuti runacunapash, Micaía shuti runapaj churi 
Matanías runapashmi tigramurca. Micaía runaca, Zicri shuti runapaj churimi 
carca. Zicri shuti runaca, Asaf shuti runapaj churimi carca. 
16Semaías runapaj churi Obadías shuti runapashmi tigramurca. Semaías 
runaca, Galal runapaj churimi carca. Galal runaca, Jedutún runapaj churimi 
carca. Asa shuti runapaj churi Berequías runapashmi tigramurca. Asa shuti 
runaca, Elcana runapaj churimi carca. Paica, netofatitacuna causanajuj, 
muyundi uchilla llactacunapimi causajurca. 
17Diospaj huasi pungupi cuidaj puramandaca: Salum, Acub, Talmón, Ahimán 
shuti runacunapash paicunapaj miraicunandimi tigramurca. Paicunataca, 
Salum runami mandajurca. 
18Paicunami, levitacuna tandanajushca purapica, Diospaj huasiman jatun 
mandaj yaicuna pungupi cunangaman cuidanajun. Chai punguca, indi 
llujshimuj ladomanmi. 
19Coré shuti runapaj churi Salum shuti runapash, paipaj taita Coré shuti 
runapaj caishuj churicunapash, paicunapaj ñaupa taitacunapaj huasi ucu 



1283 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

purata mandajcuna imashna cashcashnallatami, Mandaj Diospaj jatun carpa 
pungucunapi cuidashpa, Diospajta ruranajurca. Coré shuti runaca, Ebiasaf 
shuti runapaj churimi carca. Ebiasaf shuti runaca, Coré shuti runapaj churimi 
carca. 
20Pundaca, Eleazar runapaj churi Finees shuti runami, paicunataca 
mandajurca. Mandaj Diosca, paihuanmi carca. 
21Meselemías shuti runapaj churi Zacariasmi, Dioshuan tuparina jatun carpa 
pungupi cuidajurca. 
22Pungucunapi cuidachun chunrangapaj agllashcacunata tucuilla cuentajpica, 
ishcai patsaj chunga ishcai runacunami carca. Paicunataca, paicuna causanajuj 
llactacunapimi, paicunapaj miraicunata cuentarca. Paicunatami Davidca, Dios 
imatalla ricuchishcata villaj Samuel runagundi ishcai tucushpa, agllashpa 
churashca carca. 
23Chashnami paicunapash, paicunapaj churicunapash Mandaj Diospaj huasi 
pungucunapi, Diospaj jatun carpaman yaicuna pungucunapipash, huashan 
huashan shamushpa cuidanajurca. 
24Pungucunapi cuidajcunaca, indi llujshimuj ladomambash, indi huashajuj 
ladomambash, jahua ladomambash, ura ladomambashmi, chuscu ladoman 
cuidanajurca. 
25Paicunapaj muyundi uchilla llactacunapi causanajuj paicunapaj 
huauquicunapashmi, canchis punlla chayajpica, paicuna cuidana 
cashcashnallata cuidashpa ayudangapaj, huashan huashan shamunajun carca. 
26Pungupi cuidajcunata mandaj chuscu levitacunami, Taita Diospaj huasi 
ucucunatapash, chai huasipi tucui imalla ninan valishcacuna tiashcatapash 
cuidanajurca. 
27Paicunaca, Diospaj huasita cuidanamanda, tucui tutamandacuna 
pungucunata pascanamandami, Diospaj huasi muyundipillata causanajurca. 

28Paicuna puramanda huaquingunaca, Diospajta rurangapaj imalla 
tiashcacunatami cuidanajurca. Chaicunataca, paicunami cuentashpa 
alichinajurca. Shinallata llujchingapajpash, cuentashpallatami llujchinajurca. 
29Paicuna puramandallata huaquingunaca platocunata, Diospajlla huasipi 
tucui ima tiashcacunata, jacuta, vinota, aceiteta, inciensota, mishquillagu 
ashnajuj jambicunatapashmi cuidanajurca. 
30Cura puramanda huaquingunaca, mishquillagu ashnajuj jambicunatami 
ruranajurca. 
31Coré shuti runapaj miraipura Salum runapaj punda churi Matatías shuti 
levitaca, imatalla sartenbi cusajcunata mandajmi carca. 
32Coat shuti runapaj mirai puramanda huaquingunaca, paicunapaj 
huauquicunandimi, samana punllacunapi Diosman carashca tandata, jilapi 
churanajurca. 
33Shinallata candajcunapashmi tiarca. Paicunaca, levita familiacunata 
mandajcunami carca. Paicunami, Diospaj huasipi tiaj ucucunapi causanajurca. 
Paicunaca tutapash, punllapash Diosta candana cashcamandami, ashtahuan 
imatalla ruranataca na charirca. 
34Paicunami, levitacunapaj mirai familiacuna imashna cashcashnallata, 
mandajcuna carca. Chai mandajcunaca, Jerusalenbimi causanajurca. 

Saulpaj ñaupa taitacunapaj shuticunami 
(1 Crón. 8:29-40) 

35Gabaón shuti pueblopica, chai pueblopi causajcunapaj ñaupa taita Jehiel 
shuti runami causajurca. Paipaj huarmica, Maaca shutimi carca. 
36Paipaj punda churica, Abdón shutimi carca. Chaipaj cati churicunaca: Zur, 
Cis, Baal, Ner, Nadab, 
37Gedor, Ahío, Zacarías, Miclot shuticunami carca. 
38Miclot shuti runaca, Simeam shuti churitami charirca. Paicunapashmi 
Jerusalenbillata, paicunapaj huauquicunapaj chimba purapi causanajurca. 



1285 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

39Ner shuti runaca, Cis shuti churitami charirca. Cis shuti runaca, Saúl shuti 
churitami charirca. Saulca: Jonatán, Malquisúa, Abinadab, Es-baal shuti 
churicunatami charirca. 
40Jonatanbaj churica, Merib-baal shutimi carca. Merib-baal shuti runaca, 
Micaía shuti churitami charirca. 
41Micaía shuti runapaj churicunaca: Pitón, Melec, Tarea, Acaz shuticunami 
carca. 
42Acaz runapaj churica, Jara shutimi carca. Jara shuti runaca: Alemet, 
Azmavet, Zimri shuti churicunatami charirca. Zimri shuti runaca, Mosa shuti 
churitami charirca. 
43Mosa shuti runaca, Bina shuti churitami charirca. Bina shuti runapaj churica, 
Refaías shutimi carca. Refaías runapaj churica, Elasa shutimi carca. Elasa shuti 
runapaj churica, Azel shutimi carca. 
44Azel shuti runaca, sucta churicunatami charirca. Paicunaca: Azricam, Bocru, 
Ismael, Searías, Obadías, Hanán shuticunami carca. Paicunami, Azel shuti 
runapaj churicuna carca. 

1 Crónicas 10 

Saulpash, paipaj churicunapashmi huañushca 
(1 Sam. 31:1-13) 

1Filisteocunaca, israelcunahuanmi macanajunajurca. Israelcunaca, 
filisteocunapaj ñaupajmandami pacajushpa calpanajurca. Shinamandami 
israelcunaca, Gilboa shuti urcupi chugrichi tucushpa huañunajurca. 
2Filisteocunaca Saultapash, paipaj churicunatapashmi catinajurca. Shina 
catishpami filisteocunaca, Jonatán, Abinadab, Malquisúa shuti, Saulpaj 
churicunata huañuchirca. 
3Saúl runahuan ninandapacha macanajushpami, flechata cacharijcunaca, 
flechahuan chayachirca. Shinami Saultaca, flechata cacharijcuna chugrichirca. 

4Chaimandami Saulca, pai jarcarina escudota apaj runataca cashna nirca: 
“Cambaj espadata llujchishpa, huashaman yalijta ñucata tujsishpa 
huañuchihuai. Circuncisión nishcata na rurashca chai runacuna shamushpa, 
ñucata asishpa ricunajuchunga na munanichu” nircami. Ashtahuangarin pai 
jarcarina escudota apaj runaca, ninanda manllashpami na huañuchingapaj 
munarca. Chaimandami Saulca, paipaj espadata japishpa, chai espada pundapi 
shitarirca. 
5Saúl chashna huañujta ricushpami, paipaj escudota apaj runapash, paipaj 
espada pundapi shitarishpa huañurca. 
6Chashnami Saulpash, quimsa paipaj churicunapash huañurca. Shinallata tucui 
paipaj huasi ucu purapashmi, paihuan huañurca. 
7Pugru pambapi causanajuj tucui israelcunaca, Israel soldadocuna 
pacajungapaj calpanajujta, Saultapash, paipaj churicunatapash 
huañuchishcatami ricunajurca. Shina ricushpami, paicuna causanajuj 
pueblocunata saquishpa, pacajushpa rinajurca. Shinamandami filisteocunaca, 
chai pueblocunaman shamushpa, chaipi causanajurca. 
8Chai cayandi punllami, cashna tucurca: Filisteocunaca, huañushcacunapaj 
churajushcacunata surcungapaj shamushpami Saultaca, paipaj churicunandi, 
Gilboa urcupi huañushca sirinajujta tarirca. 
9Saultaca, churajushcata surcuchishca jipami, umatapash fitishpa, paipaj 
macanajunacunatapash japinajurca. Chai jipaca, filisteocunapaj tucui 
llactapimi, paicunapaj yanga dioscunamambash, chaipi causajcunamambash 
villagrichun, villajcunata cachanajurca. 
10Shinallata Saulpaj macanajunacunataca, paicunapaj dioscunapaj huasipimi 
churanajurca. Paipaj umatapash, Dagón shuti diospaj huasipimi 
huarcunajurca. 
11Saulta, filisteocuna chashna rurashcataca, Galaad llactapi tiaj Jabes shuti 
pueblopi tucui causajcunami uyarca. 

12Chaimandami, ninan shinlli tucuilla runacuna jatarishpa shamurca. 
Paicunami, Saulpaj cuerpotapash, paipaj churicunapaj cuerpocunatapash 
japishpa, Jabes shuti puebloman apamunajurca. Chaiman apamushpami 
paicunapaj tullucunataca, chai pueblo ladopi shayajuj encina nishca quiru 
ucupi pambarca. Chai jipaca, canchis punllacamanmi na micunajurca. 
13Mandaj Diosta pai na cazushpa fiñachishcamanda, yachashpata na 
cazushcamandami, Saulca chashna huañurca. Paica, Mandaj Dios mandashca 
shimicunata na cazushpami, yachaj huarmitara tapugrirca. 
14Paica, Mandaj Diostaca na tapurcachu. Chaimandami, paipaj causaita 
quichushpa, mandana llactataca, Isaí runapaj churi Davidman curca. 

1 Crónicas 11 

Israel llactata jatun mandaj cachunga, Davidtami churashca 
(2 Sam. 5:1-5) 

1Tucui israelcunami, Hebrón shuti pueblopi Davidhuan tandanajushpa, cashna 
ninajurca: “Ricui, ñucanchica cambaj tullu, cambaj aichallatami canchi. 
2Shinallata Saúl mandajui punda punllacunapash, israelcunataca canmi 
macanajuiman pushan carcangui, canllatami tigrachimun carcangui. Canda 
Mandaj Taita Diosllatami, candaca cashna nirca: ‘Canmi, ñuca agllashca 
israelcunataca michingui. Canmi, ñuca agllashca israelcunataca mandangui’ 
nircami” ninajurcami. 
3Israelcunata mandaj tucui rucucuna, Hebrón shuti pueblopi jatun 
mandajpajman tucuilla shamujpimi Davidca, Mandaj Diospaj ñaupajpi 
paicunahuan ari ninajurca. Mandaj Dios, Samuelhuan imashna 
villachishcashnallatami, israelcunata jatun mandaj cachun Davidtaca, aceiteta 
talishpa javirca. 

Muyundi jatun pirchuan jarcashca Sion shuti pueblotami, Davidca quichushca 
(2 Sam. 5:6-10) 

4Chai jipami, tucui israelcunandi Davidca, Jebus nishca Jerusalenman rirca. 
Chai llactapica, jebuseocunami causanajurca. 

5Chai Jebus nishca pueblopi causajcunami, Davidtaca: “Canga, na caimanga 
yaicumunguichu” ninajurca. Ashtahuangarin Davidca, muyundi shinlli 
pircahuan jarcashca Sion shuti pueblotaca quichurcallami. Chaitami cunanga, 
Davidpaj pueblo ninajun. 
6Chaipimi Davidca, cashna nirca: “Jebuseocunahuan macanajungapaj 
maijambash ñaupashpa yaicushpa paicunata mishashpaca, paimi tucui 
soldadocunata mandaj tucunga” nircami. Chashna nijpimi, Sarvia shuti 
huarmipaj churi Joab runaca, ñaupashpa vichai rirca. Chaimandami paitaca, 
tucui soldadocunata mandaj cachun churarca. 
7Chai jipami Davidca, muyundi jatun pircahuan jarcashca pueblopi causajurca. 
Chaimandami chai pueblotaca, Davidpaj Pueblo nishpa shutichirca. 
8Davidca, chai muyundipimi pueblota rurarca. Milo shuti pambamanda 
callarishpaca, jatun pirca ladocamanmi pueblota rurachirca. Puchushca 
pueblotaca, Joab runami cutin alichijurca. 
9Davidca, ashtahuan ashtahuanmi ñaupajman rijurca. Tucuita Mandaj Diosmi, 
paihuan carca. 

Davidpaj ninan shinlli soldadocunatami villajun 
(2 Sam. 23:8-39) 

10Davidpaj ninan shinlli soldadocunata mandajcunaca, caicunami: Paicunami, 
David mandai callarichunga, israelcunahuan tandanajushpa ninanda 
ayudanajurca. Mandaj Dios villashcashnallatami, israelcunata jatun mandaj 
cachun churanajurca. 
11Davidpaj ashtahuan shinlli soldadocunaca, caicunami: Quimsa chunga 
ashtahuan shinlli soldadocunata mandajca, Hacmoni shuti runapaj churi 
Jasobeam shuti runami carca. Paimi, shuj punllapica, quimsa patsaj 
soldadocunata paipaj lanzahuan huañuchirca. 
12Paipaj catica, ahohíta nishcapura Dodo shuti runapaj churi Eleazarmi carca. 
Paipash, chai quimsa ashtahuan shinlli soldado purallatami carca. 

13Shuj punllami paica, Pas-damin shuti pambapi Davidhuan purijurca. 
Chaipillatami filisteocunapash, israelcunahuan macanajungapaj tandanajushca 
carca. Chaipica, cebadata tarpushca pambami tiarca. Chai pambamandami 
israelcunaca, filisteocuna mishajpi pacajushpa calpanajurca. 
14Paicunaca, chai cebada pamba chaupipi shayarishpami, filisteocunahuan 
macanajushpa misharca. Mandaj Diosllata ayudashpa mishachijpimi, 
ninandapacha misharca. 
15Shuj punllami, chai quimsa chunga ninan shinlli soldado puramanda quimsa 
soldadocunaca, jaca ucupi tiaj Adulam shuti jatun utujuman rinajurca. Chai 
utujupi David tiajujpimi, paihuan tuparingapaj rinajurca. Filisteocunaca, 
Refaim shuti pugru pambapimi, carpacunata shayachishpa tianajurca. 
16Davidca, shinlli torrepi cajpimi, filisteo soldadocunaca, Belén pueblopi 
chapanajurca. 
17Chaipi cashpami Davidca, ninanda yacunayachishpa cashna nirca: “¡Belén 
pueblo pungu ladopi, yacuta llujchingapaj allashca jatun utujumanda yacuta 
maijambash apamugrishpa, ñucaman carashpachari ali canman!” nircami. 
18Chashna nijpimi, chai quimsa soldadocunaca, filisteo soldadocuna tianajuj 
chaupita yalishpa, Belén pueblo pungu ladopi allashca jatun utujumanda 
yacuta llujchishpa, Davidman apamunajurca. Ashtahuangarin Davidca, na 
ufiangapaj munashpami chai yacutaca, Mandaj Diosman talishpa cashna 
nijurca: 
19“Cai yacuta ñuca ufiachunga, ñuca Taita Diosca ama saquihuachun. Cai 
runacunaca, paicuna huañunatapash na manllashpami, cai yacutaca 
apamunajurca. Cai yacuta ufiashpaca, paicunapaj yahuarta ufianshna ufiasha” 
nishpami, na ufiangapaj munarca. Chaitaca, chai ninan shinlli quimsa 
soldadocunami, chashna ruranajurca. 
20Joab runapaj huauqui Abisai shuti runaca, chai quimsa chunga 
soldadocunata mandajmi carca. Paica, quimsa patsaj runacunahuan 

macanajushpami, paicunataca paipaj lanzahuan huañuchirca. Chaimandami 
paica, chai quimsa soldadocunashnallata, ashtahuan rijsishca tucurca. 
21Paica, chai quimsa chunga soldado purapica, ashtahuan alicachi 
tucushcapash, paicunata mandajpashmi carca. Shina cashpapash, chai punda 
quimsa soldadocunashnaca na carcachu. 
22Cabseel shuti pueblopi causanajuj, ninan shinlli Joiada shuti runapaj churi 
Benaía shuti runapashmi, jatun ruraicunata rurajurca. Paimi, Moab llactapi 
ishcai leongunahuan macanajushpa misharca. Shinallata rasu urmajuj 
punllapi, shuj jatun utujuman urai yaicushpami, shuj leonda huañuchirca. 
23Paillatami, Egiptomanda shuj runatapash misharca. Chai runaca, ishcai 
metro ishcai chunga picha centímetro jatunmi carca. Paica, ahuashcata pilluna 
caspishnalla racu lanzatami charijurca. Ashtahuangarin Benaía shuti runaca, 
shuj caspiguhuanlla urai rishpami, Egiptomanda chai runataca macashpa, 
lanzata quichurca. Chai lanzahuanllatami, chai runataca huañuchirca. 
24Chaimandami, Joiada shuti runapaj churi Benaía shuti runaca, chai quimsa 
ninan shinlli soldado purallata tucurca. 
25Quimsa chunga shinlli soldado purapi ashtahuan alicachi tucushca 
cashpapash, caishuj quimsa punda soldadocunashnaca, na carcachu. Benaía 
shuti runatami, Davidca paita cuidaj cachun churarca. 
26Soldado puramanda ashtahuan shinllicunaca, caicunami: Joab runapaj 
huauqui Asael runapash, Belén pueblomanda Dodo shuti runapaj churi Elhanan 
shuti runapash, 
27Harod shuti pueblomanda Samot shuti runapash, pelonitapura Heles shuti 
runapashmi carca. 
28Tecoa shuti pueblomanda Iques shuti runapaj churi Ira shuti runapash, 
Anatot shuti pueblomanda Abiezer shuti runapashmi carca. 
29Husitapura Sibecai shuti runapash, ahohitapura Ilai shuti runapash, 

30netofatita nishca puramanda Maharai shuti runapash, Baana shuti runapaj 
churi Heled shuti runapashmi carca. Paipash, netofatita purallatami carca. 
31Benjaminbaj miraicunapaj, Gabaa shuti pueblomanda Ribai shuti runapaj 
churi Itai runapash, Piratón shuti pueblomanda Benaía runapashmi carca. 
32Gaas shuti yacu ladopi causajuj Hurai shuti runapash, Arba shuti 
pueblomanda Abiel shuti runapashmi carca. 
33Barhumitapura Azmavet shuti runapash, saalbonitapura Eliaba shuti 
runapash, 
34gizonitapura Hasem shuti runapaj churicunapash, aramitapura Sage shuti 
runapaj churi Jonatán runapashmi carca. 
35Araritapura Sacar shuti runapaj churi Ahíam shuti runapash, Ur shuti runapaj 
churi Elifal shuti runapashmi carca. 
36Mequerapura Hefer shuti runapash, pelonitapura Ahías shuti runapashmi 
carca. 
37Carmel shuti pueblomanda Hezro shuti runapash, Ezbai shuti runapaj churi 
Naarai shuti runapashmi carca. 
38Natán runapaj huauqui Joel runapash, Hagrai shuti runapaj churi Mibhar 
shuti runapashmi carca. 
39Amonitapura Selec shuti runapash, beeronitapura Naharai shuti runapashmi 
carca. Paica, Sarvia shuti huarmipaj churi Joab runapaj jarcarina escudota apaj 
runami carca. 
40Itritapura Ira shuti, Gareb shuti runacunapashmi carca. 
41Heteopura Urías runapash, Ahlai shuti runapaj churi Zabad shuti runapashmi 
carca. 
42Rubenbaj miraipura Siza shuti runapaj churi Adina shuti runapashmi carca. 
Paica, rubenitacunata mandajmi carca. Paihuanmi, quimsa chunga ninan 
shinlli runacunaca tandanajurca. 

43Shinallata Maaca shuti huarmipaj churi Hanán runapash, mitnitapura Josafat 
runapashmi carca. 
44Astarotitapura Uzías runapash, Hotam shuti runapaj Sama shuti, Jehiel shuti 
churicunapashmi carca. Paicunaca, aroerita purami carca. 
45Simri shuti runapaj churi Jediael shuti runapash, tizita nishca paipaj huauqui 
Joha shuti runapashmi carca. 
46Mahavitapura Eliel shuti runapash, Elnaam shuti runapaj Jerebai shuti, 
Josavía shuti churicunapash, moabitapura Itma shuti runapashmi carca. 
47Mesobaitapura Eliel, Obed, Jaasiel shuti runacunapashmi carca. 

1 Crónicas 12 

Davidpaj soldadocunamandami villajun 

1Caicunami, Siclag shuti pueblopi Davidpajman shamunajurca. Davidca, Cis 
shuti runapaj churi Saulta pacajushcarami tiajurca. Paicunaca, jatun 
macanajuicunapi Davidta ayudajpura, ninan shinlli soldadocunami carca. 
2Chai soldadocunaca, arcocunata apashpami shamunajurca. Paicunaca 
ishcandi lado maquihuanmi, flechacunata arcohuan shitanata, huaracahuan 
rumicunata shitanatapash ali yachan carca. Benjaminbaj aillupura Saulpaj 
familiacunaca, caicunami: 
3Chai soldadocunata mandajca, Ahiezer shutimi carca. Paipaj catica, Joás 
shutimi carca. Paicunaca, gabaatitapura Semaa shuti runapaj churicunami 
carca. Shinallata Azmavet shuti runapaj Jeziel shuti, Pelet shuti churicunapash, 
anatotitapura Berajá shuti, Jehú shuti soldadocunapashmi carca. 
4Gabaonitapura Ismaías shuti runapashmi carca. Paica, quimsa chunga ninan 
shinlli soldado puracunami carca. Chai soldadocunataca, paimi yali shinlli 
carca. Jeremías, Jahaziel, Johanán, gederatitapura Jozabad runacunapashmi 
carca. 
5Eluzai, Jerimot, Bealías, Semarías, harufitapura Sefatías shuti 
soldadocunapashmi carca. 

6Elcana, Isías, Azareel, Joezer, Jasobeam shuti soldadocunapashmi carca. 
Paicunaca, Coré shuti runapaj mirai purami carca. 
7Gedor shuti pueblomanda Jeroham runapaj Joela shuti, Zebadías shuti 
churicunapashmi carca. 
8Gad aillumandapash taucacunami pacajushpa, Davidpajman rinajurca. 
Davidca, jichushca pambapi pacajungapaj rurashca pirca huashapimi tiajurca. 
Chai soldadocunaca, macanajunata alipacha yachajushca, ninan shinlli 
soldadocunami carca. Paicunaca lanzatapash, jarcarina jatun escudotapash, 
uchilla escudotapash apashcami chayagrirca. Paicunapaj ñavica, leonbaj 
ñaviman rijchajcunami carca. Urcucunataca, gacela nishca tarugashna ñapash 
calpajcunami carca. 
9Paicunata mandajca, Ezer shuti runami carca. Paipaj catica, Obadías shuti 
runami carca. Chai ishcaipaj catica, Eliab runami carca. 
10Quimsapaj catica, Mismana shuti runami carca. Chuscupaj catica, Jeremiasmi 
carca. 
11Pichapaj catica, Atai shuti runami carca. Suctapaj catica, Eliel shuti runami 
carca. 
12Canchispaj catica, Johanán shuti runami carca. Pusajpaj catica, Elzabad shuti 
runami carca. 
13Iscumbaj catica, Jeremiasmi carca. Chungapaj catica, Macbanai shuti runami 
carca. 
14Paicunami, Gad shuti runapaj mirai soldadocunata mandajcuna carca. 
Paicunapaj ashtahuan jipa soldadocunaca, patsaj soldadocunata mandajmi 
carca. Ashtahuan punda soldadocunaca, huaranga soldadocunatami mandan 
carca. 
15Chai soldadocunami, tamia callarina punda quillapi, Jordán huaicu 
manñacunacaman ninanda yacu jundashca cajpipash chimbanajurca. Chashna 

chimbashpami, indi llujshimuj ladopi, indi huashajuj ladopi causajcunataca, 
caita chaita calpachinajurca. 
16Benjaminbaj, Judapaj mirai puramanda huaquingunaca, Davidhuan 
tandanajungapajmi, pacajungapaj pircashca huashaman shamunajurca. 
17Paicunata tuparingapaj David llujshishpaca, cashnami nijurca: “Casilla ali 
causai tiachun, ñucata ayudangapaj shamushca cajpica, ñucapash tucui 
shunguhuanmi cangunataca chasquisha. Ashtahuangarin ñuca maquihuanga, 
ima nalitapash na rurashca cajpita ñucata japishpa, ñucata fiñajcunaman 
cungapaj shamunajujpica, ñucanchi ñaupa taitacunapaj Taita Diosllata 
ricushpa cangunata llaquichijuchun” nijurcami. 
18Chashna nijpimi, quimsa chunga shinlli soldadocunata mandaj Amasai shuti 
runaca, Diospaj Espíritu paipajman shamujpi cashna nirca: “Isaí runapaj churi 
David, cambaca casilla ali causaimari tianga. Cambajpash, canda 
ayudajcunapajpash casilla ali causaimi tianga. Candaca, cambaj Taita Diosmari 
ayudanga” nircami. Shina nijpimi, Davidca paicunata chasquishpa, 
soldadocunata mandaj puracunahuan churarca. 
19Shinallata Manasés aillumandapash taucacunami, Davidpajman yalinajurca. 
Filisteocunata ayudashpa Saulhuan macanajungapaj shamushca cajpimi, 
chashna yalinajurca. (Chashna cashpapash, Davidca na ayudarcachu. 
Filisteocunata mandajcunami, paicunapura cashna nishpa parlarishca carca: 
“Davidca, ñucanchita huañuchishpaca, ñucanchi umata fitishpami, paipaj amo 
Saulpajman ringa”) nishcami carca. Shina nishpami, cayacaman nishpa 
cachashca carca. 
20Siclag shuti pueblopi causangapaj David shamujujpi, Manasés aillu 
puramanda Davidpajman yalij soldadocunaca, caicunami: Adnas, Jozabad, 
Jediaiel, Micael, Jozabad, Eliú, Ziletai shuti soldadocunami carca. Paicunaca, 
Manasés aillupaj huaranga huaranga soldadocunata mandajcunami carca. 

21Tucui paicunami, ninan shinlli soldadocuna carca. Paicunallatami, 
shuhuacuna tandanajushpa shamujpica, Davidta ayudanajurca. Shinallata 
soldadocunata mandajcunapashmi tucurca. 
22Davidta ayudangapaca, ashtahuan ashtahuanmi soldadocunaca, punllandi 
shamunajurca. Chashnami Taita Diospaj soldadocunashna, ashtacacuna 
miranajurca. 
23Hebrón shuti pueblopi David cajpimi, Mandaj Dios mandashcashnallata, Saúl 
mandajushca llactata Davidman yalichingapaj, ashtaca soldadocuna 
shamunajurca. Chai soldadocunaca, macanajuipi shayarinallacunami carca. 
Paicunaca, caicunami: 
24Judá aillumandaca, sucta huaranga pusaj patsaj soldadocunami, jarcarina 
escudotapash, lanzatapash aisashca, jatun macanajuiman rinallacuna 
shamunajurca. 
25Simeonbaj miraimandaca, canchis huaranga shuj patsaj soldadocunami 
shamunajurca. Paicunaca, imatapash na manllaj, ninan shinlli runacunami 
carca. 
26Leví aillumandaca, chuscu huaranga sucta patsaj runacunami shamunajurca. 
27Shinallata Aaronbaj miraicunamanda mandaj Joiada shuti runahuanga, 
quimsa huaranga canchis patsaj runacunami shamunajurca. 
28Paicunahuanga, chairalla viñai Sadoc shuti runapash, paipaj huasi ucu purata 
mandaj ishcai chunga ishcai runacunapashmi shamunajurca. Sadoc shuti 
runaca, imatapash na manllaj, ninan shinlli soldadomi carca. 
29Saulpaj aillupura, Benjamín aillumandaca, quimsa huaranga soldadocunami 
shamunajurca. Paicunaca chai punllacunacamanmi, Saulpaj huasi ucu purata 
cazushpa ashtacacuna causanajurca. 
30Efraín aillumandaca, ishcai chunga huaranga pusaj patsaj soldadocunami 
shamunajurca. Paicunaca imatapash na manllajcunami carca. Paicunami, chai 
aillu purapica, ashtahuan alicachi tucushcacuna carca. 

31Manasespaj chaupi aillumandaca, chunga pusaj huaranga soldadocunami 
shamunajurca. Paicunataca, shuticunata escribishpa japishpami, jatun mandaj 
cachun Davidta churachun cachamushca carca. 
32Isacar aillumandaca, ishcai patsaj mandajcunami shamunajurca. Paicunaca, 
huatacunata ricungapajpash alipacha yachajushcacunami carca. Israelcuna 
imatalla ruranatapash alipacha yarishpami mandanajurca. Paicunapaj tucui 
huauquicunaca, paicuna imatalla mandashcatami ruranajurca. 
33Zabulón aillumandaca, picha chunga huaranga soldadocunami 
shamunajurca. Paicunaca, tucui tandanajuicunaman, jatun macanajuicunaman 
shican shican tucui macanajunacunata apashcami shamunajurca. Paicunaca, 
tucui shungumandami macanajuipi shayarinallacuna shamunajurca. 
34Neftalí aillumandaca, soldadocunata mandaj, huaranga soldadocunami 
shamunajurca. Paicunahuanga, jarcarina escudota, lanzata apashcami, quimsa 
chunga canchis huaranga soldadocuna shamunajurca. 
35Dan shuti aillumandaca, ishcai chunga pusaj huaranga sucta patsaj 
soldadocunami, macanajuipi shayarinallacuna shamunajurca. 
36Aser shuti aillumandaca, chuscu chunga huaranga soldadocunami 
macanajuipi shayarinallacuna, alipacha alichirishca shamunajurca. 
37Jordán yacu chimba ladomanda Rubenbaj, Gadpaj aillucunamandapash, 
Manasespaj chaupi aillumandapash, patsaj ishcai chunga huaranga 
soldadocunami shamunajurca. Paicunaca, shican shican tucui 
macanajunacunata apashcami shamunajurca. 
38Macanajunata yachaj tucui cai soldadocunami, macanajuipi 
shayarinallacuna, shungupi ima nalitapash na yarishpa, Hebrón shuti 
puebloman shamunajurca. Tucui israelcunata jatun mandaj cachun, Davidta 
churangapajmi shamunajurca. Shinallata tucui caishuj israelcunapash, jatun 
mandaj cachun Davidta churangapaca, shujlla yuyaimi carca. 

39Paicunaca, Davidhuan micushpa, ufiashpami, quimsa punllacaman Hebrón 
shuti pueblopi tianajurca. Paicunapaj aillucunami, paicuna micuchunga 
alichinajushca carca. 
40Shinallata ladolla llactacunapi causanajuj, Isacar, Zabulón, Neftalí 
aillucunapashmi jacuta, jigos tandata, chaquichishca uvasta, vinota, aceiteta, 
burrocunapi, camellocunapi, mulacunapi, huagracunapi apachishpa 
apamunajurca. Shinallata huagracunatapash, llamacunatapashmi 
ashtacatapacha apamunajurca. Chai punllacunapica, jatun cushijuimi Israel 
llactapica tiarca. 

1 Crónicas 13 

Davidca, Diospaj arcataca, Jerusalenmanmi yalichingapaj munajushca 

1Shinamandami Davidca, huaranga soldadocunata, patsaj soldadocunata 
mandajcunahuan, tucui caishuj mandajcunahuambash parlarijurca. 
2Chai jipami Davidca, tandanajushca tucui israelcunata cashna nijurca: 
“Cangunapi ali cajpi, shinallata ñucanchita Mandaj Taita Diospaj munai 
cajpica, tucui Israel llactapi quedashca ñucanchi huauquicunapash 
ñucanchihuan tandanajuchun, cayachun cachashunchi. Shinallata paicunapaj 
pueblocunapi, michina pambacunapi paicunahuan causanajuj curacunatapash, 
levitacunatapash pushamuchun cachashunchi. 
3Ñucanchi Taita Diospaj arcataca, ñucanchipajman apamushunchi. 
Ñucanchica, Saúl mandajui huatacunamandapachami cungashpa 
saquishcanchi” nijurcami. 
4Chashna nishca yuyaicunapaca, tucuicunapaj ali uyarijpimi, tucui chaipi 
tandanajushcacunaca, chashna rurashunchilla ninajurca. 

Diospaj arcataca, Davidmi apangapaj munashca 
(2 Sam. 6:1-11) 

5Chaimandami Davidca, Egipto llactapaj linderopi tiajuj Sihor shuti 
pambamanda callarishpa, Hamat shuti puebloman yaicunacaman tucui 

israelcunata tandachirca. Paica, Taita Diospaj arcata, Quiriat-jearim shuti 
pueblomanda apamugrichunmi, chashna tandachirca. 
6Davidca, tucui israelcunata pushashpami, Mandaj Taita Diospaj arcata 
yalichimungapaj, Judá llactapi tiaj Baala nishca Quiriat-jearim shuti 
puebloman vichai rirca. Chai arca jahuapi tiaj querubín nishcacunapaj 
chaupipimi, Diosca causajun. Chaipimi paitaca, paipaj shutipi mañana carca. 
7Taita Diospaj arcataca, shuj mushuj carretapi churashpami, Abinadab shuti 
runapaj huasimandaca apanajurca. Uza shuti, Ahío shuti runacunami, chai 
carretataca aisashpa rinajurca. 
8Shinallata Davidpash, tucui israelcunapashmi, Taita Diospaj ñaupajpica 
arpata, salteriota, tamborilta, platillota, trompetata tucui ushaihuan tocashpa, 
ninanda cushijunajurca. 
9Ashtahuangarin Quidón shuti trillana pambaman chayashpaca, huagracuna 
nitijajpimi, Uza shuti runaca, paipaj maquita chutashpa, arcata charirca. 
10Arcata chashna charishcamandami, Mandaj Diosca nina japirinshna 
ninandapacha fiñarishpa, Uza shuti runataca, chai pushtupillata causaita 
quichurca. Chashnami Uza shuti runaca, chai pushtupillata Taita Diospaj 
ñaupajpi huañurca. 
11Uza shuti runapaj causaita, Mandaj Dios chashna quichujpimi, Davidca 
ninanda llaquirirca. Chaimandami chai pambataca, Pérez-uza shutita 
shutichirca. Chai pambaca, cunangaman chai shutillatami. 
12Davidca, chai punllapica, Taita Diosta ninanda manllashpami: “Taita Diospaj 
arcataca, ¿imashnata ñuca huasiman apamushayari?” nirca. 
13Davidca, chai arcataca paipaj pueblopi tiaj paipaj huasimanga na 
apamurcachu. Ashtahuangarin Gat shuti pueblomanda Obed-edom shuti 
runapaj huasimanmi aparca. 
14Taita Diospaj arcataca, Obed-edom shuti runapaj familiahuanmi quimsa 
quillacaman, paipaj huasipi saquirca. Chaimandami Mandaj Diosca, Obed-

edom shuti runapash, paipaj huasi ucu puratapash, tucui imatalla pai 
charishcatapash bendiciajurca. 

1 Crónicas 14 

Hiram shuti runaca, paipaj randi parlajcunatami, Davidpajman cachashca 
(2 Sam. 5:11-12) 

1Tiro shuti pueblota jatun mandaj Hiram shuti runaca, paipaj randi 
parlajcunatami, Davidpajman cachamurca. Shinallata Davidpaj huasita 
shayachinajuchumbash, cedro caspicunatami cachamurca. Pircanata yachaj 
runacunatapash, carpinterocunatapashmi cachamurca. 
2Chaita ricushpami, israelcunata jatun mandaj cachunga, Mandaj Diosllata 
shinllitapacha churashcata Davidca yacharca. Shinallata Dios agllashca 
israelcunata mandajushcata jatunyachishcatapashmi yacharca. 

Jerusalenbi David charishca churicunatami villajun 
(2 Sam. 5:13-16; 1 Crón. 3:5-9) 

3Davidca, Jerusalenbipashmi shuj huarmicunahuan cazararcara. Chai 
huarmicunahuanmi, Davidca ashtahuan churicunata, ushicunatapash 
charircarami. 
4Jerusalenbi pai charishca churicunapaj shuticunaca, caicunami: Samúa, 
Sobab, Natán, Salomón, 
5Ibhar, Elisúa, Elpelet, 
6Noga, Nefeg, Jafía, 
7Elisama, Eliada, Elifelet shuticunami carca. 

Filisteocunatami, Davidca mishashca 
(2 Sam. 5:17-25) 

8Davidtaca, tucui israelcunata jatun mandaj cachun, aceiteta talishpa 
javishcata filisteocuna yachashpami, tucuilla filisteocuna Davidta mascangapaj 
vichai shamunajurca. Chashna shamunajujta yachashpami, Davidca 
paicunahuan macanajungapaj llujshirca. 

9Filisteocuna chayamushpaca, Refaim shuti pugru pamba jundami 
shuyanajurca. 
10Chaimandami Davidca, cashna nishpa Taita Diosta tapurca: —
¿Filisteocunahuan macanajungapaj, vichai rinallachu cani? ¿Paicunataca, ñuca 
maquipi churapanguichu imashi?— nircami. Shina nishpa tapujpimi Mandaj 
Diosca, cashna nirca: —Paicunahuan macanajungapaj vichai rilla. Paicunataca, 
cambaj maquipi churagrinimi— nircami. 
11Shina nijpimi Davidca, Baal-perazim shuti pambaman vichai rishpa, 
filisteocunahuan chaipi macanajushpa misharca. Chai jipami Davidca, cashna 
nirca: “Taita Diosca jatun yacuta cacharishpa, tucuilla t'uninshnami ñucata 
fiñajcunataca mishachihuan” nircami. Chaimandami chai pambataca, Baal-
perazim shutita shutichirca. 
12Chashna mishajpimi filisteocunaca, paicunapaj dioscunatapash saquishpa 
rishca carca. Chai dioscunata rupachinajuchunmi, Davidca mandarca. 
13Shina cajpipash filisteocunaca, cutin tigramushpami, chai pugru pambaman 
jundamunajurca. 
14Chaimandami Davidca, Taita Diosta cutin tapujpi, Taita Diosca cashna nirca: 
—Paicunapaj huashataca, ama vichai catinguichu. Ashtahuangarin muyundi 
shayarishpa, bálsamo quiru chaupicunata yaicushpa japingui. 
15Chai bálsamo quiru fanga pundacuna tsal nij uyarijpica, macanajungapaj 
llujshinguilla. Chai filisteo soldadocunataca, Taita Dios ñuca ñaupashpa 
rishpami, chugrichishpa huañuchisha— nircami. 
16Shina nijpimi Davidca, Taita Dios mandashcashnallata rurarca. Chaimandami 
filisteo soldadocunataca, Gabaón shuti pueblomandaca, Gezer shuti 
pueblocaman catishpa misharca. 
17David chashna mishashcataca, tucui llactacunapi causajcunami 
yachanajurca. Mandaj Diosca, tucui shuj llactacunapi causajcunamambashmi, 
Davidta manllana yuyaita churarca. 

1 Crónicas 15 

Davidca, Jerusalenmanmi Diospaj arcataca apamushca 
(2 Sam. 6:12-23) 

1Davidca, paipaj pueblopimi, paipaj quiquin huasicunata shayachirca. 
Shinallata Taita Diospaj arcata churangapajpash, shuj pushtupi juyailla 
alichishpami, shuj carpata shayachirca. 
2Chai jipami, Davidca cashna nirca: “Taita Diospaj arcataca, na maijambash 
apai ushanallachu, levitacunallami apai ushana. Mandaj Diosca, paicunatami 
Mandaj Diospaj arcata apanajuchumbash, paicunapaj tucui causaipi paita 
servinajuchumbash agllashca” nircami. 
3Chai jipami Davidca, tucui israelcunata Jerusalenman tandachimurca. Pai 
shayachishca huasiman Mandaj Diospaj arcata yalichimushpa, maipi churana 
pushtupillata churachunmi, chashna tandachirca. 
4Aaronbaj churicunatapash, levitacunatapashmi Davidca tandachimurca. 
5Coat shuti runapaj mirai puramanda paicunata mandaj Uriel shuti runami, 
patsaj ishcai chunga huauquicunandi shamurca. 
6Merari shuti runapaj mirai puramandaca, paicunata mandaj Asaías shuti 
runami, ishcai patsaj ishcai chunga huauquicunandi shamurca. 
7Gersonbaj mirai puramandaca, paicunata mandaj Joel shuti runami, patsaj 
quimsa chunga huauquicunandi shamunajurca. 
8Elizafán shuti runapaj mirai puramandaca, paicunata mandaj Semaías shuti 
runami, ishcai patsaj huauquicunandi shamurca. 
9Hebrón shuti runapaj mirai puramandaca, paicunata mandaj Eliel shuti 
runami, pusaj chunga levitacunandi shamurca. 
10Uziel shuti runapaj mirai puramandaca, paicunata mandaj Aminadab runami, 
patsaj chunga ishcai levitacunandi shamurca. 
11Davidca, Sadoc shuti, Abiatar shuti curacunatapash, Uriel, Asaías, Joel, 
Semaías, Eliel, Aminadab shuti levitacunatapashmi cayarca. 

12Paicunatami cashna nijurca: “Cangunami, levitacunapaj familiacunata 
mandaj taitacuna canguichi. Chaimandami, israelcunata Mandaj Taita Diospaj 
arcata, ñuca shayachishca huasiman yalichimungapaca cangunapash, Diosta 
servij caishuj huauquicunapash alichirishpa Diospajlla tucuna canguichi. 
13Punda callaripica, canguna na chashna alichirishca cajpimi, ñucanchita 
Mandaj Taita Diosca llaquichirca. Pai mandashcashnallata, paita na 
mascajpimi, chashna rurarca” nijurcami. 
14Israelcunata Mandaj Taita Diospaj arcata Jerusalenman apamungapaca, 
chashnami curacunapash, levitacunapash, Diospajlla tucushpa alichirinajurca. 
15Taita Diospaj arcataca, levitacunami Mandaj Dios mandajpi Moisés 
mandashcashnallata, caspicunapi churashpa, rigrapi apamunajurca. 
16Shinallata Davidca, levitacunata mandajcunataca cashnami nirca: “Tocana 
salteriocunata, arpacunata, platillocunata tocashpa, cushijuihuan shinlli 
candashpa rinajuchun, cangunapaj huauquicunata agllashpa churaichi” 
nircami. 
17Shina nijpimi levitacunaca, Joel runapaj churi Hemán shuti runata agllarca. 
Paipaj huauqui puramandaca, Berequías shuti runapaj churi Asaf runatami 
agllarca. Shinallata Merari shuti runapaj mirai puramanda, paicunapaj huauqui 
puramandaca, Cusaías shuti runapaj churi Etán shuti runatapashmi agllarca. 
18Paicunahuanga: Zacarías, Jaaziel, Semiramot, Jehiel, Uni, Eliab, Benaía, 
Maasías, Matatías, Elifelehu, Micnías shuti huauquicunatapashmi, cati 
ruranacunapaj agllarca. Obed-edom shuti, Jeiel shuti levitacunami, pungupica 
cuidan carca. 
19Shinami Hemán, Asaf, Etán shuti candajcunaca, bronce platillocunata 
huactanajun carca. 
20Zacarías, Aziel, Semiramot, Jehiel, Unai, Eliab, Maasías, Benaía shuti 
levitacunaca, salteriocunatami Alamot nishca tonopi ashtahuan ñañullaguta 
tocanajun carca. 

21Matatías, Elifelehu, Micnías, Obed-edom, Jeiel, Azazías shuti levitacunaca, 
arpacunatami ashtahuan racullata tocashpa candachin carca. 
22Tucui levitacunata ashtahuan yali candanacunata yachaj Quenanías shuti 
runatami, candanata yachachij cachun churarca. Paica, tocanataca alipacha 
yachajmi carca. 
23Diospaj arcataca, Berequías shuti, Elcana shuti levitacunami cuidanajurca. 
24Shinallata Sebanías, Josafat, Natanael, Amasai, Zacarías, Benaía, Eliezer shuti 
curacunaca, Taita Diospaj arca ñaupajpimi, trompetata huacachinajurca. 
Obed-edom shuti, Jehías shuti levitacunapash, Diospaj arcata 
cuidajcunallatami carca. 
25Davidpash, israelcunata mandaj rucucunapash, huaranga huaranga 
soldadocunata mandaj soldadocunapash cushijushpami, Obed-edom shuti 
runapaj huasimandaca, Mandaj Dioshuan ari ninajushpa escribishcata 
alichishca arcata apamungapaj rinajurca. 
26Mandaj Dioshuan ari ninajushpa escribishcata alichishca arcata apanajuj 
levitacunaca, Taita Dios ayudajujpimi, canchis maltun shicucunata, canchis 
jari llamacunata Diosman cushpa huañuchinajurca. 
27Davidca, ashtahuan ali linota rurashca churajunatami churajushca carca. 
Shinallata arcata apanajuj tucui levitacunapash, candaj levitacunapash, chai 
candajcunata yachachij Quenanías shuti runapashmi, chashnallata churajunata 
churajushca carca. Davidca, linota rurashca efod nishcatapashmi churajushca 
carca. 
28Chashnami, Mandaj Dioshuan ari ninajushpa escribishcata alichishca 
arcataca, tucui israelcuna ninan cushijuihuan shinllita candashpa 
apamunajurca. Paicunaca bocinata, trompetata, platillota, salteriota, 
arpatapashmi shinllita tocashpa rinajurca. 
29Ashtahuangarin Mandaj Dioshuan ari ninajushpa escribishcata alichishca 
arcahuan, Jerusalenbi tiaj Davidpaj puebloman ña chayajpimi, Saulpaj ushi 

Mical shuti huarmica, shuj ventanamanda ricujurca. Paica, jatun mandaj David 
fahuashpa danzashpa shamujujtami ricurca. Shinamandami paipaj shungupica, 
nalicachishpa yangapi churarca. 

1 Crónicas 16 

1Chashnami, Taita Diospaj arcataca apamunajurca. Ña apamushpaca, chai 
arcata churangapajllata David shayachishca carpa chaupipimi churanajurca. 
Chai jipami, animalcunata Diosman cushpa, tucuillata rupachinajurca. 
Shinallata Dioshuan ali cangapajpash, animalcunata cushpami, Taita Diospaj 
ñaupajpi huañuchinajurca. 
2Diosman animalta cushpa tucuillata rupachinatapash, Dioshuan ali cangapaj 
carashpa huañuchina animalcunatapash cushca jipami Davidca, Mandaj 
Diospaj shutipi tucui israelcunata bendiciarca. 
3Chai jipaca, tucui israelcunamanmi jaricunamambash, huarmicunamambash, 
shuj mishqui tandahuan, asha aichahuan, chaquichishca uvasta rurashca 
tandahuan cararca. 
4Davidca, Mandaj Diospaj arca ñaupajpi Diospajta ruranajuchunmi, levita 
puramanda agllashpa churarca. Paicunataca, Diosta yarinajuchun, juchacunata 
Diosman villanajuchun, israelcunata Mandaj Taita Diosta alicachinajuchunmi 
churarca. 
5Paicunata mandajca, Asaf shuti runami carca. Paipaj catica, Zacariasmi 
mandajurca. Paicunapaj catica: Jeiel, Semiramot, Jehiel, Matatías, Eliab, 
Benaía, Obed-edom, Jeiel shuti levitacunami mandanajurca. Paicunami 
salteriota, arpata tocanajurca. Ashtahuangarin Asaf shuti runaca, 
platillocunatami huactajurca. 
6Shinallata Benaía shuti, Jahaziel shuti curacunapashmi, Taita Dioshuan ari 
ninajushpa escribishcata alichishca arca ñaupajpi, trompetata punllandi 
huacachinajurca. 

Diosta pashi nishpa candangapaj David rurashca Salmomi 
(Sal. 105:1-15; 96:1-13; 106:47-48) 

7Shinamandami Davidca, chai punllallata Asaf shuti runahuambash, paipaj 
huauquicunahuambash, Mandaj Diosta caparishpa mañai callarirca: 
8“Mandaj Diosta alicachipaichi, paipaj shutipi mañaichi. Pai imatalla 
rurashcataca, shuj gentecunaman villaichi. 
9Paiman candaichi, Salmocunata paiman candaichi. Tucui juyaillacunata pai 
rurashcataca parlaichi. 
10Jucha illaj paipaj shutipi ninanda cushijuichi. Mandaj Diosta mascajcunaca, 
tucui shunguhuan cushijuichi. 
11Mandaj Diostapash, paipaj ushaitapash mascaichi. Paipaj ñavitaca, punllandi 
mascaichi. 
12Ima juyaillacunata pai rurashcataca yarichi. Jatun manllarinacunata 
rurashcatapash, paipaj shimihuan rimashpa llaquichinatapash yarichi. 
13Diosta servij Israelpaj mirai cangunaca, yarichiyari. Pai agllashca Jacobopaj 
miraicunami canguichi. 
14Mandaj Diosca, paimi ñucanchi Taita Dios. Pai llaquichishcacunaca, tucui cai 
pachapimi ricurin. 
15Pai ari nishcataca, causaita causaicaman yariajunllami. Huaranga huaranga 
miraicunaman pai mandashca shimicunatapash yariajunllami. 
16Abrahamman pactachishapacha nishpa ari nishcatapash, Isaacman 
juramentushca shimicunatapash yariajunmi. 
17Chaitaca, pactachinajuchun cushca shimicuna cachunmi, shinllitapacha 
churashpa Jacoboman curca. Israelcunamanmi, causaita causaicaman ari 
nirca. 
18Paica cashnami nirca: ‘Canaán llactatami canman carasha. Can japinataca, 
cambaj cachunmi carasha’ nircami. 
19Shuj llactamanda huaquinlla shamushpa, chai llactapi huaquinlla 
purinajujpimi, chashna nirca. 

20Paicunaca, llactan llactanmi purinajurca, shuj llactamandaca shuj 
gentecunapajman yalishpami causanajurca. 
21Paicunata llaquichishpa charichunga, na saquircachu. Ashtahuangarin 
paicunata juyaimandami, jatun mandajcunataca llaquichijurca. 
22‘Aceiteta talishpa javishca ñuca mandajcunataca, na tacarinachu canguichi. 
Ñuca ima nishcata villajcunataca, na llaquichinachu canguichi’ nircami. 
23Mandaj Diostaca, tucui cai pachapi causajcuna candaichi. Pai quishpichij 
cajtaca, punllandi punllandi villaichi. 
24Pai punchapamba cajtaca, gentecunapaj chaupipi candaichi. Ima 
juyaillacunata rurashcatapash, tucui llactacunapi villaichi. 
25Mandaj Diosca jatunmari. Paica, tucuita yali alicachi tucunamari. Tucui 
dioscunatapash ashtahuan yali manllana Diosmari. 
26Shuj gentecunapaj tucui dioscunaca, yanga dioscunami. Ashtahuangarin 
Mandaj Diosmi, jahua pachataca rurarca. 
27Paipaj ñaupajpica, alicachinajuipash juyailla punchapambapashmi tian. Pai 
causanapica tucui ushaipash, cushijuipashmi tian. 
28Gentecunamanda mirai familiacuna, Mandaj Diosman cunataca cuichiyari. 
Mandaj Diostaca, punchapambami cangui, ninan ushaita charijmi cangui 
nichiyari. 
29Mandaj Diostaca, paipaj shutita cazushpa alicachina cashcamandallata 
alicachinajuichi. Paiman caranacunatapash, paipaj ñaupajman apamushpa 
shamuichi. Mandaj Diostaca, jucha illaj, juyailla cashcamanda paipaj ñaupajpi 
cumurichi. 
30Paipaj ñaupajpica, tucui cai pachapi causajcuna manllaichi. Paimi, cai 
pachataca ama cuyurichun shinllipacha cachun ruranga. 
31Jahua pachapash cushijuichi, cai pachapash ninanda cushijuichi. ‘Mandaj 
Diosmi mandajun’ nishpa, tucui llactacunapi villaichi. 

32Mama cuchapash, chaipi imalla tiajcunapash, caparishpa cushijuichi. 
Pambacunapash, chaipi tucui ima tiajcunapash, cushijuichi. 
33Shina cajpimi, cai pachapi mandangapaj shamujpica, bosquepi shayanajuj 
quirucunapash, Mandaj Diospaj ñaupajpi candanajunga. Paica, cai pachata 
mandangapajmi shamunga. 
34Mandaj Diostaca caparishpa mañaichi, paica alimari. Paipaj juyaica, causaita 
causaicamanmi. 
35Cashnatapash nichiyari: ‘Ñucanchita quishpichij Taita Dioslla, ñucanchita 
quishpichihuayari. Llacta chaupicunamanda cacharichishpa cushichihuayari. 
Cambaj jucha illaj shutita villanajungapaj, canda alicachishpa 
cushijunajungapaj, chashna rurapairi. 
36Israelcunata Mandaj Taita Diosca, na tucurina causaita causaicaman alicachi 
tucushca cachun’ nichiyari” nijurcami. Shina nijpimi, tucui gentecuna: “Shina 
cachun” nishpa, Mandaj Diosta alicachinajurca. 

Diospaj arcataca, levitacunami cuidanajushca 

37Davidca, Mandaj Dioshuan ari ninajushpa escribishcata alichishca arca 
ñaupajpica, Asaf shuti runatami paipaj huauquicunandi saquirca. Punllandi 
imata rurana cashcashnallata, Diospajta rurashpa causanajuchunmi, chai arca 
ñaupajpi saquirca. 
38Shinallata Obed-edom shuti runatapash, sucta chunga pusaj paipaj 
huauquicunatapash, Jedutún runapaj churi Obed-edom shuti runatapash, Hosa 
shuti runatapashmi, pungupi cuidachun saquirca. 
39Sadoc shuti curataca, caishuj cumba curacunandimi, Mandaj Diospaj jatun 
carpapi Diosta servichun, Gabaón shuti lomapi tiaj altarpi saquirca. 
40Mandaj Diosman punllandi animalcunata cushpa huañuchinajuchun, 
tucuillata rupachina altarpi chishipash, tutamandapash animalta Diosman 
cushpa tucuillata rupachinajuchunmi, chaipi saquirca. Israelcunata tucuita 
mandashpa Mandaj Dios escribichishcapi nishcashnallatami, rurana carca. 

41Paicunahuanga, candachun agllashca Hemán shuti runatapash, Jedutún shuti 
runatapash, ña villashca caishujcunatapashmi chaipi saquirca. Mandaj Dios 
llaquinaca, causaita causaicaman cajpimi, paita ninanda alicachinajuchun 
chashna churarca. 
42Chai candajcunahuanga Hemán shuti, Jedutún shuti runacunatami 
trompetata, platillota, Taita Diospajlla shuj tocanacunatapash tocachun 
saquirca. Jedutún runapaj churicunataca, Diospaj carpa pungupi cuidachunmi 
saquirca. 
43Chai jipaca, tucui gentecunami paicunapaj huasiman tigranajurca. 
Davidpash, paipaj huasi ucu purata bendiciangapajmi, paipaj huasiman 
tigrarca. 

1 Crónicas 17 

Taita Diosca, Davidhuanmi ari ninajushca 
(2 Sam. 7:1-29) 

1Davidca, paipaj huasipi causajushpami, cashna tucurca: Davidca, Dios ima 
nishcata villaj Natán shuti runatami, cashna nirca: —Ricui ñucaca, cedro 
caspicunahuan rurashca huasipimi causajuni. Ashtahuangarin Mandaj 
Dioshuan ari ninajushpa escribishcata alichishca arcami, cortina ucupilla 
tiajun— nircami. 
2Shina nijpimi Natán runaca, Davidtaca cashna nirca: —Tucui imata 
rurangapaj cambaj shungupi yarijushcataca rurailla. Taita Diosca canhuanmi— 
nircami. 
3Taita Diosca, chai tutallatami Natán runataca cashna nirca: 
4“Ñucata servij Davidpajman rishpa, cashna nigri: Mandaj Diosca, cashnami 
nin: ‘Ñuca causana huasitaca, canga na shayachinguichu. 
5Israelcunata Egiptomanda llujchimushca punllamandapacha cunangaman, 
ima huasipipash na causashcanichu. Ashtahuangarin carpapimi, caishujpi 
chaishujpi causarcani. Jatun carpacunapipash, caishujpi chaishujpimi 
causarcani. 

6Tucui israelcunahuan maita purijushpapash, israelcunapaj juezcunataca, 
¿shuj shimitallapash rimashcanichu? Paicunatami, ñuca agllashca israelcunata 
michishpa pushachun churarcani. Paicunataca: ¿Imashpata cedro caspihuan 
ñucaman huasita na shayachinguichi?, ¿nishpa tapushcanichu?’ ninmi ningui. 
7Shina cashcamanda cunanga, ñucata servij Davidtaca cashnatapash ningui: 
Tucuita Mandaj Diosmi, cashna nin: ‘Ñucami candaca, corralpi llamacunata 
cuidajushcamanda, llamacunata michishpa catijushcamanda llujchishpa, ñuca 
agllashca israelcunata mandachun churarcani. 
8Maita can purijujpipash, tucuipimi canhuan carcani. Canda tucui 
fiñajcunatapash, cambaj ñaupajpimi mishachijurcani. Chashnamandami 
candaca, cai pachapi alicachi tucushca runacunatashnallata, cambaj shutitaca 
tucuicuna rijsishca cachun rurasha. 
9Shinallata ñuca agllashca israelcunamanmi, shuj llactataca alichircani. 
Paicunataca, pipash ama ashtahuan anchuchinajuchunmi, chai llactapi 
causanajuchun, tarpunshna churarcani. Jatun nalita rurajcunapaj 
miraicunapash, na ñaupa huatacunashna tucuchinajungachu. 
10Ñuca agllashca israelcunata mandachun, juezcunata churajui 
punllacunamandapachami llaquichinajurca. Ashtahuangarin cunanga, canda 
tucui fiñajcunapaj ñavitami, urai cumuchisha. Shinallata cambaj huasi ucu 
puratapash mandajcuna cachun, ñucallata churanata can yachachunmi, 
Mandaj Dios ñucallata villani. 
11Can huañuna punlla pactajpi ña huañushpa, cambaj ñaupa taitacunahuan 
tandanajujpipash, cambaj churicunamanda shujtami, can mandajushca 
llactapica shinllitapacha churasha. 
12Paimi, ñuca huasita shayachinga. Pai mandashpa tiarinatapash, ñucami 
causaita causaicaman shinllita churasha. 
13Ñucaca, paipaj taitami casha, paica ñuca churimi canga. Paimandaca ñuca 
juyaitaca, cambaj punda mandajmanda anchuchishcashnaca, na 
anchuchishachu. 

14Ashtahuangarin ñuca huasipipash, ñuca mandanapipash, causaita 
causaicaman ali shinllipacha cachunmi churasha. Pai mandashpa tiajunataca, 
causaita causaicamanmi shinllitapacha churasha’ ninmi nigri” nijurcami. 
15Natán runaguca, imashna tucuita pai uyashcashnallata, muscuipi imashna 
ricushcashnallatami, tucuita chashnatapacha Davidman villajurca. 
16Chaita villajpimi, jatun mandaj Davidca, Mandaj Diospaj ñaupajman 
yaicushpa, cashna nijurca: “Mandaj Taita Dioslla, ñucata caiman 
pushamungapaca, ñucapash, ñuca huasi ucu purapash, ¿imata canchiyari? 
17Taita Dioslla, cai tucuita rurashami nijushcapash, cambica ashallami ricurin. 
Shinallata canda servij ñucapaj huasi ucu puracuna, jipa punllacunapi imashna 
canamandapashmi villachishcangui. Mandaj Taita Dioslla, ñucatapash ali 
runatashnami ricuhuashcangui. 
18Canda servij ñucata cashna alicachijujpica, David ñucaca, ¿imatata 
ashtahuanga mañapashayari? Canda servij ñucataca, canllata rijsihuanguimi. 
19Mandaj Dioslla, canda servij ñucataca, tucui shunguhuan juyashpami, can 
jatun cajta ricuchingapaj cashna jatun alicunata rurapashcangui. 
20Mandaj Dioslla, canshnaca pipash na tianllu. Shuj Taita Diospash na tianllu, 
canllami tiangui. Chaitaca, ñucanchi rinrihuambacha uyashcashnallatami, 
chashna cajta yachanchi. 
21Cai pachapica, ¿maijan gentecunata can agllashca israelcunashnaca tianyari? 
Can Taita Dios rishpami, paicunataca cambaj agllashcacuna cachun 
llujchircangui. Jatun ruranacunata, imapash juyaillacunata rurashpa, cambaj 
shuti rijsishca cachunmi, chashna llujchishcangui. Egiptomanda can 
llujchimushpaca, can agllashcacunapaj ñaupajmandami, shuj llactacunapi 
causajcunataca llujchishpa cachashcangui. 
22Can agllashca israelcunataca, canmi causaita causaicaman cambajlla cachun 
agllashpa churarcangui. Shina churashpami can Mandaj Diosca, paicunapaj 
Taita Dios tucurcangui. 

23Cunanga Mandaj Dioslla, canda servij ñucamambash, ñuca huasi ucu 
puramambash, imatalla villashcacunataca, causaita causaicaman 
shinllitapacha rurapangui. Imaguta can nijushcatapash rurapailla. 
24Chaica chashnapacha pactajpi, cambaj shutitaca causaita causaicaman 
jatunyachinajuchun. Shinallata: ‘Tucuita Mandaj, israelcunapaj Taita Diosca, 
israelcunapaca Taita Diospachami’ ninajuchun. Canda servij David ñucapaj 
huasi ucu puracunapash, cambaj ñaupajpica shinlli cachun. 
25Ashtahuangarin ñuca Taita Dios canllatami, ñuca huasi ucu puracuna mandaj 
cachun churanata, canda servij ñucaman villahuarcangui. Chaimandami canda 
servij ñucaca, cambaj ñaupajpi imamanda mañanatapash ña charipani. 
26Cunanga Mandaj Dioslla, can Taita Diosmi canda servij ñucaman cashna 
aliguta ruranataca villahuashcangui. 
27Cunanga, canda servij ñucapaj huasi ucu purataca, causaita causaicaman 
cambaj ñaupajpi tianajuchunmi bendiciangapaj munarcangui. Can Mandaj 
Diosllata bendiciajpimi, causaita causaicaman bendiciai tucunajunga” 
nijurcami. 

1 Crónicas 18 

Ashtahuan shuj llactacunatapashmi, Davidca mandajushca 
(2 Sam. 8:1-14) 

1Chai jipami cashna tucurca: Davidca, filisteocunata mishashpami, 
pingaichishpa urai cumuchirca. Gat shuti pueblotapash, muyundi uchilla 
pueblocunandimi, filisteocunapaj maquimanda quichurca. 
2Shinallata Moab llactapi causajcunatapash mishajpimi moabitacunapash, 
Davidta servijcuna tucushpa, ima caranacunatapash apamunajurca. 
3Shinallata Soba shuti llactata jatun mandaj Hadad-ezer shuti runatapash, 
Hamat shuti pueblopimi misharca. Chai jatun mandajtaca, Eufrates shuti jatun 
yacu lado llactapi mandashpa tiajungapaj rijujpimi misharca. 
4Davidca, macanajuna huaranga carretacunata, caballopi tiarij canchis 
huaranga soldadocunata, chaquilla purij ishcai chunga huaranga 

soldadocunatami japirca. Shinallata macanajuna tucui carretacunata aisaj 
caballocunapaj chaqui angucunatapashmi fitirca. Patsaj carretacunata 
aisangapaj pactanatallami saquirca. 
5Siria llactapi tiaj Damasco pueblopi causajcunaca, Soba shuti llactata jatun 
mandaj Hadad-ezer shuti runata ayudashpa macanajungapajmi shamurca. 
Chashna shamujpimi Davidca, chai siriocunataca chunga ishcai huaranga 
runacunata huañuchirca. 
6Chai jipami Davidca, Siria llactapi tiaj Damasco pueblopica, cuidaj 
soldadocunata churarca. Siriocunaca, Davidta servijcuna tucushpami, ima 
caranacunatapash apamunajurca. David, maipi macanajugrijpipash, Mandaj 
Diosca mishachijllami carca. 
7Davidca, Hadad-ezer shuti runata servijcuna apashpa purij jarcarina oro 
escudocunatapash quichushpami, Jerusalenman apamurca. 
8Hadad-ezer shuti runapaj Tibhat shuti, Cun shuti pueblocunamandapashmi 
ashtaca broncecunata japirca. Chai broncehuanmi Salomonga, mama cucha 
nishcatapash, jatun pilarcunatapash, Diospaj huasipillata ima 
charinacunatapash rurachirca. 
9Hamat shuti pueblota jatun mandaj Toi shuti runaca, Soba shuti llactata jatun 
mandaj Hadad-ezer runapaj tucuilla soldadocunata David tucuchishcatami 
yacharca. 
10Hadad-ezer shuti runata mishashcamandami Toi shuti runaca, alillachu 
capangui nishpa bendiciachun, jatun mandaj Davidpajman paipaj churita 
cachamurca. Toi shuti runapashmi, Hadad-ezer runahuan macanajushpa 
causashca carca. Chaimandami orota, culquita, bronceta rurashca tucui 
charinacunata cachamurca. 
11Chaicunatami jatun mandaj Davidca, Mandaj Diospajlla cachun curca. 
Shinallata Edom, Moab, Amón, Filistea shuti llactacunapi causajcunata, 
amalecitacunata quichushca orotapash, culquitapashmi Diosman curca. 

12Chai jahuami, Sarvia shuti huarmipaj churi Abisai shuti runaca, chunga pusaj 
huaranga edomitacunata, Cachi tiaj pugru pambapi misharca. 
13Shina mishashpami Edom llactapica, cuidaj soldadocunata churarca. 
Edomitacunaca, tucuicunami Davidpaj servijcuna tucurca. Mandaj Diosca, 
David maiman rijpipash, macanajuicunata mishachijllami carca. 

David churashca mandajcunamandami villajun 
(2 Sam. 8:15-18; 20:23-26) 

14Davidca, tucui israelcunatami mandajurca. Paica, imatapash cashcatapacha 
rurashpami, tucui gentecunata mandajurca. 
15Paipaj soldadocunataca, Sarvia shuti huarmipaj churi Joab runami 
mandajurca. Ahilud shuti runapaj churi Josafat runaca, jatun mandajpaj randi 
rimajmi carca. 
16Ahitob shuti runapaj churi Sadoc shuti runapash, Abiatar shuti runapaj churi 
Abimelec shuti runapash, curacunata mandajcunami carca. Savsa shuti runami, 
escribij carca. 
17Joiada shuti runapaj churi Benaía shuti runaca, cereteo nishca, peleteo nishca 
runacunatami mandajurca. Jatun mandaj Davidpaj churicunaca, paipaj 
ladopimi mandanajurca. 

1 Crónicas 19 

Amonitacuna, siriocunami mishai tucushca 
(2 Sam. 10:1-19) 

1Chai jipami, cashna tucurca: Amonitacunata jatun mandaj Nahas shuti runa 
huañujpica, paipaj churimi paipaj randi mandajurca. 
2Chaimandami Davidca, cashna nirca: “Nahas shuti runapaj churi Hanún shuti 
runamanmi, ñuca paita llaquishcata ricuchigrini. Paipaj taitapash ñucata 
llaquishcamandami, chashna ruragrini” nircami. Shina nishpami, Hanún 
runapaj taita huañushcamanda, imatallapash nishpa cushichinajuchun, paipaj 
randi parlajcunata cacharca. Hanún runata cushichingapajmi, Davidta 
servijcunaca, amonita puracunapajman ña chayarca. 

3Ashtahuangarin amonita puracunata mandajcunaca, Hanún runataca 
cashnami ninajurca: “¿Davidca, cambaj taita huañushcamanda, 
cushichinajuchunmi cachamushcanga yanguichu? Ashtahuangarin, ¿nachu cai 
llactata pacalla chapashpa, ali ricushpa rijsingapaj, paita servijcunaca 
cambajman shamushcanga?” ninajurcami. 
4Shina nijpimi Hanún runaca, Davidta servijcunata japishpaca, barbasta 
rutuchirca. Paicuna churajushcacunatapash, cinturasmanda uraiman 
cuchushpami, cayacaman nishpa cacharca. 
5Chai jipami, chai runacunata imata rurashcata Davidman villangapaj 
rinajurca. Chaimandami, paicunata tuparichun cacharca. Paicuna ninanda 
pingai tucunajujpimi, jatun mandajca: “Barbas viñangacaman, Jericó pueblopi 
shuyaichilla. Chai jipaca tigramunguichillami” nishpa villanajuchun cacharca. 
6Amonitacunaca, paicunata David na ricunayachishcatami yacharca. 
Chaimandami Hanún runahuan, amonitacunahuanga carretacunata, caballopi 
tiarij soldadocunata, sucta patsaj pusaj chunga quintalta pezaj culquita cushpa 
apamuchun Mesopotamia, Siria, Maaca, Soba shuti llactacunaman cacharca. 
7Shina cachashpami, macanajuna quimsa chunga ishcai huaranga 
carretacunata, Maaca llactata jatun mandajtapash, paipaj soldadocunandi, 
culquita cushpa apamurca. Paicuna shamushpami, Medeba shuti pueblo 
chimba ladopi, carpacunata shayachishpa tianajurca. Shinallata 
amonitacunapash, paicunapaj pueblocunamanda tandanajushpami, jatun 
macanajuiman shamunajurca. 
8Davidca, chaita uyashpami Joab runataca, paipaj ninan shinlli tucui 
soldadocunandi cacharca. 
9Amonitacuna llujshimushpaca, Medeba shuti puebloman yaicunapimi 
macanajungapaj alichirinajurca. Paicunahuan shamushca jatun mandajcunaca, 
shuj lado pambapimi shuyanajurca. 
10Joab runaca huashatapash, ñaupatapash chai soldadocuna yaicumunallata 
ricushpami, Israel soldado puramandaca, ashtahuan alipacha soldadocunata 

agllashpa alichirirca. Chashna alichirishpami, siriocunahuan macanajugrichun 
mandarca. 
11Chai jipami, chai agllashcacunamanda puchushca soldadocunataca, paipaj 
huauqui Abisai shuti runaman cushpa, amonitacunahuan macanajugrichun 
cacharca. 
12Paitaca cashnami nirca: “Siriocuna ñucata mishai callarijpica, can 
ayudangapaj shamungui. Shinallata amonitacuna canda mishai callarijpica, 
ñucami ayudaj shamusha. 
13Shinlli shayaringui. Ñucanchi gentecunamanda, ñucanchi Taita Diospaj 
pueblocunamandaca, shinllitapacha shayarishun. Mandaj Diospash, paipaj 
imashna ali cana cajpipash, chaita rurachunlla” nircami. 
14Chashnami Joab runaca, paipaj runacunandi siriocunahuan macanajungapaj 
chayagrirca. Ashtahuangarin chai siriocunaca, paipaj ñaupajmanda 
pacajushpami calpanajurca. 
15Siriocuna pacajushpa calpashcata amonitacuna ricushpami, paicunapash 
Joab runapaj huauqui Abisai shuti runapaj ñaupajmanda pacajushpa 
calpashpa, shuj puebloman yaicugrirca. Shinamandami Joab runaca, 
Jerusalenman tigramurca. 
16Siriocunaca, israelcunahuan mishai tucushcata ricushpami, jatun mandajpaj 
randi parlajcunata cacharca. Paicunami, Eufrates yacu chimba lado llactapi 
causaj, sirio soldadocunata pushamurca. Chai soldadocunataca, Hadad-ezer 
shuti runapaj soldadocunata mandaj Sofac shuti runami mandajurca. 
17Chaita Davidman villajpimi, tucui Israel soldadocunata tandachishpa, Jordán 
yacuta chimbamushpa paicunapajman shamurca. Shina shamushpami, 
paicunahuan macanajuchun mandarca. Chashna macanajuchun paipaj 
soldadocunata David mandashca jipami, paicunaca sirio soldadocunahuan 
macanajui callarirca. 

18Ashtahuangarin sirio soldadocunaca, israelcunapaj ñaupajmanda 
pacajushpami calpanajurca. Davidpaj soldadocunaca, carretapi purijcunataca, 
canchis huaranga soldadocunata, chaquilla purijcunataca, chuscu chunga 
huaranga soldadocunatami huañuchirca. Shinallata soldadocunata mandaj 
Sofac shuti runatapashmi huañuchirca. 
19Hadad-ezer shuti runata ayudajcunaca, israelcunapaj ñaupajpi mishai 
tucushcata ricushpami, Davidhuan casilla aliguta causanajungapaj 
parlanajurca. Shinami, Davidta servishpa causanajurca. Chaimandami Siria 
llactamanda runacunaca, amonitacunataca napacha ashtahuan ayudangapaj 
munarca. 

1 Crónicas 20 

Rabá shuti pueblotaca, Davidmi quichushca 
(2 Sam. 12:26-31) 

1Mushuj huata callaripimi, cashna tucurca: Jatun mandajcuna jatun 
macanajuiman llujshina punllacunapimi, Joab shuti runaca ashtaca 
soldadocunata tandachishpa rishpa, amonitacunata tucuchirca. Shinallata 
Rabá shuti pueblomambash shamushpami, chaupipi churarca. Joab runaca, 
Rabá shuti pueblotapashmi tucuchirca. Ashtahuangarin Davidca, 
Jerusalenbimi quedashca carca. 
2Chai jipami Davidca, Rabá shuti pueblota jatun mandajpaj umamanda 
coronata llujchirca. Chai coronaca, quimsa chunga chuscu kilo oro coronami 
carca. Chai coronapica, juyailla punchapamba rumicunata churashcami carca. 
Chai coronataca, Davidpaj umapimi churarca. Chai jahuapash chai 
pueblomandaca, ashtaca imalla charishcacunatapashmi Davidca llujchirca. 
3Chai pueblopi causanajuj gentecunatapash llujchishpami, sierracunahuan, 
jirrucunahuan rurashca trillanacunahuan, jachacunahuan imatapash 
ruranajuchun churarca. Davidca, Amón llactapi tiaj tucui pueblocunapi 
causajcunatapash, chashnallatami rurajurca. Chai jipami, tucui paipaj 
soldadocunandi, Jerusalenman tigrarca. 

Davidpaj runacunaca, manllanayai jatun runacunatami huañuchishca 



1317 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

(2 Sam. 21:18-22) 

4Chai jipaca, cashnami tucurca: Gezer shuti pueblopimi filisteocunahuan jatun 
macanajui jatarirca. Chai macanajuipimi, Husa shuti pueblomanda Sibecai 
shuti runaca, manllanayai jatun runacunapaj miraipura Sipai shuti runata 
huañuchirca. Filisteocunaca, pingai tucushpami urai cumurinajurca. 
5Filisteocunahuan cutin jatun macanajui jatarijpica, Jair shuti runapaj churi 
Elhanán shuti runami Lahmi shuti runata huañuchirca. Chai runaca, Gat shuti 
pueblopi causajuj Goliat shuti runapaj huauquimi carca. Chai Goliat runapaj 
lanzaca, telarpi pilluna caspishna racumi carca. 
6Gat shuti pueblopica, cutinmi jatun macanajui callarirca. Chai pueblopica, 
manllanayai jatun runami tiarca. Paica maquipipash sucta dedota, 
chaquipipash sucta dedotami charirca. Tucuimandaca, ishcai chunga chuscu 
dedomi carca. Chai runapash, manllanayai jatun runacunapaj mirai 
purallatami carca. 
7Chai runami, israelcunata nalicachishpa rimajurca. Shina cajpipash, Davidpaj 
huauqui Simea shuti runapaj churi Jonatanmi huañuchirca. 
8Chai manllanayai jatun runacunaca, Gat shuti pueblomanda manllanayai 
jatun runacunapaj mirai purami carca. Paicunataca Davidpash, paita servij 
soldadocunapashmi huañuchirca. 

1 Crónicas 21 

Israelcunatami Davidca cuentashca 
(2 Sam. 24:1-25) 

1Ashtahuangarin Satanasca, israelcunata fiñashpa jatarishpami, israelcunata 
cuentana yuyaita Davidman curca. 
2Chaimandami Davidca Joab runatapash, israelcunata mandajcunatapash, 
cashna nirca: —Richi, Beerseba shuti pueblomanda callarishpa, Dan shuti 
pueblocaman tucui israelcunata cuentanguichi. Chai jipaca, mashna tiashcata 
ñuca yachangapaj, ñucaman villaj shamunguichi— nircami. 



1318 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

3Shina nijpimi Joab runaca, cashna nirca: —Mandaj Diosca, pai agllashca 
israelcunataca, shujmandalla patsajta mirachishpami ali canman. Ñuca amo, 
jatun mandajlla, tucui paicunaca, ¿nachu ñuca amo canda servijcuna? Shina 
cashpaca ñuca amo canga, ¿imapajta chashna cuentachun mandangui? 
Chashna rurashpaca, tucui israelcunapaj juchapajllami canga— nircami. 
4Ashtahuangarin jatun mandaj mandashcami, Joab runataca yalirca. 
Chaimandami Joab runaca, tucui Israel llactata muyushpa cuentangapaj 
llujshirca. Jerusalenman pai tigramushpami, mashna israelcuna tiajta 
cuentashpa escribishcata Davidman curca. 
5Tucui Israel llactapica, espadahuan macanajuiman llujshinallacunaca, shuj 
millón patsaj huaranga runacunami tiashca carca. Judá llactapipash, 
macanajuiman rinalla, chuscu patsaj canchis chunga huaranga runacunami 
tiashca carca. 
6Paicuna purapica levitacunapash, Benjaminbaj miraicunapash, na cuentai 
tucurcachu. Jatun mandaj mandashcacunaca, Joab runapaj yuyaipica napacha 
ali cajpimi, paicunataca na cuentarca. 
7Shinallata Taita Diospash na alicachircachu. Chaimandami, israelcunataca 
llaquichirca. 
8Chaimandami Davidca, Taita Diosta cashna nishpa mañarca: —Caita 
rurashpami, jatun juchatapacha rurashcani. Canda servij ñuca cai jatun nalita 
rurashcataca anchuchipailla nipanimi. Shuj juizu illaj runashnami, caitaca 
rurashcani— nircami. 
9Shina mañajpimi, Dios ricuchishcata Davidman villaj Gad shuti runagutaca, 
Mandaj Diosca cashna nirca: 
10“Davidpajman rishpa, cashna nigri: Mandaj Diosca cashnami nin: ‘Quimsa 
llaquicunatami canman ricuchini. Chai quimsamandaca, maijanhuan ñuca 
canda llaquichijuchun munashpapash, can agllailla’ ninmi nigri” nircami. 

11Gad shuti runaguca, Davidpajman shamushpami cashna nijurca: —Mandaj 
Diosca, cashnami nin: 
12‘¿Quimsa huatata yarjaihuan llaquichijuchunllu munangui? Na cashpaca, 
¿canda na ricunayachishpa fiñajcuna mishashpa, espadahuan huañuchingapaj 
catijpi, quimsa quillata pacajushpa puringapajchu munangui? Na cashpaca 
¿Mandaj Diosllata angelta, tucui Israel llacta manñacunaman cachamujpi, 
quimsa punllata espadahuan israelcunata llaquichijuchunllu munangui? Chai 
llaquica, tucui israelcunata ung:uihuan ninanda llaquichinami canga. Cai 
quimsa llaquicunamandaca, canllata agllailla’ ninmi. Ricui, can imata 
nishcatami, ñucata caiman cachamujman villagrisha— nijurcami. 
13Shina nijpimi Davidca, Gad shuti runataca cashna nirca: —Ninan 
llaquipimari cani. Mandaj Diospaj llaquinaca, ninan jatumbacha cashcamanda, 
paipaj maquipi llaquichi tucungapajmi munapani. Ashtahuangarin 
runacunapaj maquipi urmangapaca, na munanichu— nircami. 
14Shinami Mandaj Diosca, jatun ung:uita israelcunaman cachamurca. Chai 
ung:uihuanga, canchis chunga huaranga runacunami huañurca. 
15Mandaj Diosca, Jerusalenbi causajcunata tucuchijuchunga, shuj angeltami 
cachamurca. Ashtahuangarin chai ángel tucuchijujta Mandaj Dios ricushpami, 
chai llaquita rurajushcamandaca ninanda llaquirirca. Chaimandami, tucuchij 
chai angeltaca: “Ña shinalla saqui, ama ashtahuan cambaj maquihuan 
llaquichijuichu” nirca. Mandaj Diospaj angelca, jebuseopura Ornán shuti 
runapaj trillana pambapimi carca. 
16David vichai ricushpaca, Mandaj Diospaj angeltaca jahua pachahuan, cai 
pachahuan chaupipi shayajujtami ricurca. Paitaca, espadata paipaj maquipi 
chaririaj, Jerusalenman ricuchishpa shayajujtami ricurca. Chaimandami 
Davidpash, mandaj rucucunapash cungurishpa, alpaman chayajta urai 
cumurinajurca. Paicunaca, cañamuhuan quilparishcacunami carca. 
17Davidca, Taita Diostaca cashnami nijurca: —Gentecunata cuentachunga, 
¿nachu ñuca mandarcani? Ñucallatami, juchata rurashpa jatun nalitapacha 

rurashcani. Ashtahuangarin llamagucunashnalla cai gentegucunaca, ¿imatata 
rurapashcayari? Ñucata Mandaj Taita Dioslla, cunanga ñucata, ñuca taitapaj 
huasi ucu purata, cambaj maquihuan llaquichihuailla. Ama can agllashca 
gentecunataca, cai jatun ung:uihuan llaquichipaichu— nijurcami. 
18Mandaj Diospaj angelca, Gad shuti runagutami cashna nishpa mandarca: 
“Chai jebuseopura Ornán shuti runapaj trillana pambaman vichai rishpa: 
‘Mandaj Diosman shuj altarta rurai’ ninmi nishpa, Davidman villagri” nircami. 
19Chaimandami Davidca, Mandaj Diospaj shutipi, Gad shuti runa imashna 
villashcashnallata vichai rirca. 
20Ornán shuti runaca, trigota trillajushpami tigrarishpa ricushpaca, angelta 
ricurca. Chai angelta ricushpami, chaipi paihuan cashca chuscundi 
churicunaca pacajurca. 
21Trillana pambaman David chayamujujtami, Ornán shuti runaca ricurca. 
Chaita ricushpami Ornán shuti runaca, trillana pambamanda llujshishpa, 
Davidpaj ñaupajpi cungurirca. 
22Chaimandami Davidca, Ornán shuti runataca cashna nirca: —Mandaj 
Diosman shuj altarta shayachingapaj, trillana cai pambata jatuhuai. 
Gentecunata huañuchijuj ung:ui anchurichunmi, chai altarta rurangapaj 
munani. Mashna valijpipash, chashnapaj jatuhuailla— nircami. 
23Shina nijpimi Ornán shuti runaca, Davidtaca cashna nijurca: —Chai alpataca, 
cambaj cachun japipailla. Cai pambapica, can jatun mandaj ñuca amopaj 
imashna ali cajpipash rurapailla. Diosman animalta cushpa tucuillata 
rupachijuchumbash huagracunatami cusha. Yamdata rurachumbash, trillana 
caspicunatami cusha. Shinallata Diosman carachunga, trigotapashmi cuni. 
Ñucaca tucuitami carani— nijurcami. 
24Shina nijpimi, jatun mandaj Davidca, Ornán shuti runataca cashna nirca: —
Chaitaca na rurashachu. Ashtahuangarin mashna valijpipash, chaitapacha 
cushpa randingapajmi munani. Mandaj Diosman carangapaca, cambaj cajta 
yanga japingapaca, na munanichu. Shinallata imahuanllapash na randishca 

animalta Diosman cushpa huañuchishpa tucuillata rupachingapaca, na 
munanichu— nircami. 
25Chashna nishpami Davidca, chai pamba alpamandaca, sucta kilo chaupi 
yalita pezaj orota Ornán shuti runaman curca. 
26Davidca, chaipimi Mandaj Diosman shuj altarta rurarca. Chai altarpimi, 
Diosman animalta cushpa tucuillata rupachirca. Dioshuan ali cangapaj 
carashcacunatapash rupachishpami, Mandaj Diosta mañarca. Pai mañajujta 
uyashpami, tucuillata rupachina animalta churashca altar jahuaman, ninata 
jahua pachamanda cachamurca. 
27Chaimandami Mandaj Diosca, angeltaca rimarca. Chashna rimajpimi 
angelca, paipaj espadataca alichinapi alichirca. 

Diospaj huasita shayachina pushtumandami villajun 

28Jebuseopura Ornán shuti runapaj trillana pambapi mañajpi, Mandaj Dios 
uyashcata ricushpami Davidca, Diosman animalcunata cushpa chaipi 
huañuchirca. 
29Jichushca pambapi Moisés rurachishca, Mandaj Diospaj jatun carpapash, 
Diosman animalta cushpa tucuillata rupachina altarpash, Gabaón shuti 
lomapimi carca. 
30Ashtahuangarin Davidca, Taita Diosta tapungapaca, na chaiman ri 
usharcachu. Mandaj Diospaj ángel charijushca espadata ricushcamandami, 
ninanda manllashpa na chaiman ri usharca. 

1 Crónicas 22 

1Shinamandami Davidca, cashna nirca: “Mandaj Taita Diospaj huasitaca, 
caipimi shayachina. Israelcuna Diosman animalcunata cushpa tucuillata 
rupachina altartapash, caipimi churana” nircami. 

Diospaj huasita shayachingapajmi alichinajushca 

2Chai jipami Davidca, caru llactamanda shamushpa Israel llactapi causanajuj 
runacunataca, tandanajuchun mandarca. Paicuna puramanda huaquindaca, 
Taita Diospaj huasita shayachingapaj, rumicunata labrachunmi churarca. 
3Shinallata chai huasi pungucunata clavashpa shayachingapaca, ashtaca jirru 
clavocunatami, Davidca rurachirca. Broncetapash, na pezai ushanalla 
ashtacatami alichirca. Cedro caspitapash, na cuentai ushanalla ashtacatami 
alichirca. 
4Sidón shuti, Tiro shuti llactacunapi causajcunami, chai cedro caspicunataca, 
ashtacatapacha Davidman apamushca carca. Chaimandami chashna charirca. 
5Davidca cashnami nirca: “Ñuca churi Salomonga, chairalla huambragurami. 
Mandaj Diospaj huasitaca, aligutapacha juyaillagutami shayachina. Tucui 
llactacunapi rijsishca, alicachishca cachunmi, chashna rurana. Shina 
cashcamanda cunanga, ñucallatami tucui ima minishtirishcataca alichigrini” 
nircami. Davidca nara huañushpallatami, tucuita ninandapacha alichijurca. 
6Chai jipami Davidca, paipaj churi Salomonda cayashpa, israelcunata Mandaj 
Taita Diospaj huasita shayachijuchun mandarca. 
7Davidca, Salomondaca cashnami nijurca: “Ñuca huahualla, ñucata Mandaj 
Taita Diospaj shutipi mañana huasiguta shayachina munaitami, ñuca 
shungupica charircani. 
8Ashtahuangarin Mandaj Diosca, cai shimicunatami cashna nihuarca: ‘Canga, 
jatun macanajuicunata rurashpami, ashtacacunata huañuchishpa yahuarta 
jicharcangui. Chaimandami, ñuca shutipi mañana huasitaca, canga na shayachi 
ushangui. Canga, ñuca ñaupajpica, ashtaca yahuartami alpapi jicharcangui. 
9Ricui, canga shuj churitami charigringui. Paica, casilla aliguta causaj runami 
canga. Ñucallatami, muyundi llactacunapi causaj tucui paita fiñajcunahuan, 
casilla ali causanata cusha. Paipaj shutica, Salomonmi canga. Pai causajui 
punllacunapica, casilla ali causaita israelcunaman cushpami samachisha. 

10Paimi, ñuca shutipi mañana huasitaca shayachinga. Paica, ñuca churishnami 
canga, ñucapash paipaj taitashnami casha. Ñucami, israelcunata mandashpa 
pai tiajunataca, causaita causaicaman shinllitapacha rurasha’ nihuarcami. 
11Cunanga, ñuca huahualla. Mandaj Diosca canhuan cachun. Imata 
ruranapipash, tucuimi ali llujshinga. Shinallata canda Mandaj Taita Diospaj 
huasigutaca, Dios canmanda imashna mandashcashnallata shayachingui. 
12Israelcunata ña mandajujpipash, canda Mandaj Taita Dios mandashcata can 
pactachijuchunga, Mandaj Diosllata ali yuyaitapash, aligutapacha yarishpa 
causanatapash canman carachun. 
13Pactachinajuchun cushca shimicunata, imata rurachun mandashcacunata, 
israelcunaman cuchun Mandaj Dios Moisesman cushca shimicunata 
pactachishpaca, imata ruranapipash alimi llujshingui. Shinlli shayarishpa, 
yuyaita japingui. Na manllanachu cangui, ushai illanshnapash na quedanachu 
cangui. 
14Ricui, ñucaca shinlli shayarishpami, Mandaj Diospaj huasiguta 
shayachingapaca, sucta chunga pusaj huaranga quintal orota, sucta millón 
pusaj patsaj huaranga quintalta pezaj culquita alichircani. Broncehuan, 
jirruhuangarin ashtaca cajpimi, na pezashca tiajun. Shinallata caspicunata, 
rumicunatapashmi alichircani. Chaitaca, cambash ashtahuan tandachishpa 
mirachingui. 
15Canga, imatalla ruranata yachajcunataca, ashtaca runacunatami charingui. 
Rumita labrajcunata, huasichijcunata, carpinterocunata, tucui ruranacunata 
alipacha yachajushca runacunatami charingui. 
16Oropash, culquipash, broncepash, jirrupash, na cuentashcami tiajun. 
Cunanga jatarishpa, ucha rurai callarilla. Mandaj Diospash canhuan cachun” 
nijurcami. 
17Davidca, paipaj churi Salomonda ayudanajuchun mandashpami, israelcunata 
tucuilla mandajcunataca, cashna nijurca: 

18“Maipi cajpipash, casilla ali causaita cuj, cangunata Mandaj Taita Diosca, 
¿nachu cangunahuan? Paimi, cai llactapi causajcunataca, ñuca maquipi 
churashca. Shinamandami llactapi causajcunaca, Mandaj Diospaj maquipi, pai 
agllashcacunapaj ñaupajpi cazuchi tucushpa causanajun. 
19Chashna cashcamanda cunanga, cangunata Mandaj Taita Diosta tucui 
shunguhuan, tucui yuyaihuan mascaichi. Mandaj Taita Diospaj huasitaca, 
shayachi callarichilla. Mandaj Dioshuan ari ninajushpa escribishcata alichishca 
arcatapash, Diospajlla shicanyachishca ima charishcacunatapash, Mandaj 
Diospaj shutipi mañana huasiman apamungapajmi shayachina canguichi” 
nijurcami. 

1 Crónicas 23 

Levitacunataca, imatalla ruranacunapimi churashca 

1Davidca, ashtaca punllacunata causajushpa ña rucugupacha cashpami, paipaj 
churi Salomondaca, israelcunata jatun mandaj cachun churarca. 
2Shinallata israelcunata tucui mandajcunata, curacunata, levitacunatapashmi 
tandachirca. 
3Levitacunataca, quimsa chunga huatata charijmanda vichaimanmi 
cuentanajurca. Tucui paicunata shuj shuj cuentajpica, quimsa chunga pusaj 
huaranga levitacunami carca. 
4Paicunataca, ishcai chunga chuscu huarangataca, Mandaj Diospaj huasipi 
Diosta servijcunata ricuchunmi churarca. Sucta huarangataca, mandajcuna 
cachun, juezcuna cachunmi churarca. 
5Shinallata chuscu huarangataca, Diospaj huasi pungucunapi cuidachun, 
caishuj chuscu huarangacunataca Mandaj Diosta alicachinajuchunmi churarca. 
Davidca: “Diosta alicachingapaj ñuca rurashca tocanacunahuan 
alicachinguichi” nircami. 
6Davidca, Gersón, Coat, Merari shuti Levipaj churicunapaj miraicunataca, pai 
puralla shicanyachishpami, shican shican churarca. 

7Gersón runapaj churicunaca: Laadán shuti, Simei shutimi carca. 
8Laadán shuti runaca, quimsa churicunatami charirca: Punda churica, Jehiel 
shutimi carca. Paipaj catica, Zetam shuti, Joel shutimi carca. 
9Simei runaca, quimsa churicunatami charirca. Paicunaca: Selomit, Haziel, 
Harán shuticunami carca. Paicunami, Laadán shuti runapaj familiacunata 
mandajcuna carca. 
10Simei shuti runapaj churicunaca: Jahat, Zina, Jeús, Bería shuticunami carca. 
Cai chuscucunami, Simei shuti runapaj churicuna carca. 
11Jahat shuti runami, punda churi carca. Paipaj catica, Zina shutimi carca. 
Ashtahuangarin Jeús shuti runahuan, Bería shuti runahuanga, na tauca 
churicunata charircachu. Chaimandami, shujlla familiashnalla cuentai 
tucunajurca. 
12Coat shuti runapaj churicunaca: Amram, Izhar, Hebrón, Uziel shuti chuscu 
churicunami carca. 
13Amram shuti runapaj churicunaca: Aarón shuti, Moisés shutimi carca. 
Aaronbash, paipaj miraicunapash, paicunapaj tucui causaipi Diospajlla 
shicanyachishcacunapi servishpa causanajuchunmi shicanyachirca. Mandaj 
Diospaj ñaupajpi inciensota rupachinajuchun, Diospajta ruranajuchun, 
shinallata paipaj shutipi israelcunata tucui causaipi bendicianajuchunmi 
shicanyachirca. 
14Diosta servij Moisespaj miraicunaca, Leví shuti runapaj ailluhuanmi cuentai 
tucunajurca. 
15Moisespaj churicunaca: Gersón shuti, Eliezer shutimi carca. 
16Gersón runapaj churi Sebuel runaca, mandajmi carca. 
17Eliezer shuti runapaj churi Rehabías shuti runapash, mandajmi carca. Eliezer 
runaca, na shuj churicunata charircachu. Ashtahuangarin Rehabías shuti 
runapaj ashtacacuna carca. 
18Izhar shuti runapaj churi Selomit shuti runaca, mandajmi carca. 

19Hebrón shuti runapaj churicunaca, caicunami: Jerías shuti runaca, mandajmi 
carca. Paipaj catica, Amarías runami carca. Ishcaipaj catica, Jahaziel runami 
carca. Quimsapaj catica, Jecamán shuti runami carca. 
20Uziel shuti runapaj churicunaca, caicunami: Micaía shuti runaca, mandajmi 
carca. Paipaj catica, Isías runami carca. 
21Merari shuti runapaj churicunaca: Mahli shuti, Musi shutimi carca. Mahlipaj 
churicunaca: Eleazar shuti, Cis shutimi carca. 
22Eleazar runaca, churicunata na charishpallatami huañurca. Shina cashpapash 
ushicunataca charircami. Chai ushicunataca, paicunapaj familiapura Cis shuti 
runapaj churicunami, paicunapaj huarmi cachun japirca. 
23Musi shuti runapaj churicunaca: Mahli, Edar, Jeremot shuti quimsa 
churicunami carca. 
24Paicunami, paicunapaj ñaupa taitacunapaj familiacunamanda mirashca Leví 
shuti runapaj miraicuna carca. Paicuna mashna tiajta yachangapaj, paicunapaj 
shutipi imashna cuentashcashnallata paicunami, familiacunata mandajcuna 
carca. Paicunataca, ishcai chunga huata yalita charijcunataca, tucuillatami 
shuj shuj cuentarca. Paicunami, Mandaj Diospaj huasipi imatalla ruranacunata 
rurashpa, Diospajta ruranajurca. 
25Davidca cashnami nirca: “Israelcunata Mandaj Taita Diosca, pai agllashca 
israelcunamanmi, casilla ali causaita cushca. Paica, Jerusalenbimi causaita 
causajunga. 
26Levitacunapash, Diospaj jatun carpata, Diospajta rurangapaj ima 
charishcacunataca, na ashtahuan maimambash apangachu” nircami. 
27Jipaman imashna canata David ricushpa mandashcashnallatami, Leví shuti 
runapaj miraicunataca, ishcai chunga huatata charijmanda vichaiman 
cuentachun mandarca. 
28Paicunaca, Aaronbaj miraicuna mandajpimi, Mandaj Diospaj huasipi 
Diospajta ruranajurca. Huasi patiocunapi, ucucunapi, Diospajlla 

shicanyachishcacunata ima mapapash illajta rurashpami, imapash ashtahuan 
shuj ruranacunatapash, Taita Diospaj huasipi Diospajta ruranajurca. 
29Shinallata Diosman shicanyachishca tandatapash, animalcunata 
huañuchishpa carana ashtahuan ali jacutapashmi ruranajurca. Levadura illaj 
ñañulla jatun tortillacunatapash, sartenbi yanuchinatapash, 
camllanacunatapash, paicunami rurana carca. Tucui medinacunata, 
pezanacunatapashmi ricunajurca. 
30Shinallata tucui punllacunami tutamandata, Mandaj Diosta pashi nishpa, 
alicachingapaj rina carca. Shinallata chishicunapashmi rina carca. 
31Samana punllacunapi, luna llullu punllacunapi, jatun fiesta punllacunapi, 
Mandaj Diosman cushca tucui animalcunata tucuillata rupachingapajpashmi 
rina carca. Mashna animalcunata cunashnallata, imashna rurachun 
mandashcashnallatami, Mandaj Diospaj ñaupajpi cunajurca. 
32Dioshuan tuparina jatun carpatapash, Diospajlla huasitapash, paicunallatami 
cuidanajurca. Paicunaca, Aaronbaj mirai paicunapaj huauquicuna mandajpimi, 
Mandaj Diospaj huasipi Diospajta ruranajurca. 

1 Crónicas 24 

1Shinallata Aaronbaj miraicunapashmi, asha asha shicanyachi tucunajurca. 
Aaronbaj churicunaca: Nadab, Abiú, Eleazar, Itamar shuticunami carca. 
2Ashtahuangarin Nadab shuti runahuan, Abiú shuti runahuanga, huahuacunata 
nara charishpallatami, paicunapaj taita nara huañujpillata huañurca. 
Chaimandami Eleazar shuti runahuan, Itamar shuti runahuanlla curacuna 
tucurca. 
3Davidca, Eleazarpaj miraipura Sadoc shuti curahuan, Itamar runapaj 
miraipura Ahimelec shuti curahuanmi, curacunataca huashan huashan 
shamushpa, Diospajta ruranajuchun shicanyachishpa churanajurca. 
4Eleazar runapaj miraipura mandaj runacunami, Itamar runapaj miraipura 
mandajcunataca yali tauca carca. Chaimandami cashna shicanyachinajurca: 

Eleazarpaj mirai puramandaca, chunga sucta curacunatami, ñaupa 
taitacunapaj huasi ucu purata mandanajuchun churarca. Itamar runapaj mirai 
puramandaca, paicunapaj taitacunapaj huasi ucu puracuna imashna 
cashcashnallatami, pusaj mandajcunata churarca. 
5Paicunataca, caishujta chaishujta suerteta rurashpami, shicanyachishpa 
churanajurca. Eleazar shuti, Itamar shuti runacunapaj mirai 
puracunamandami, Diospajlla huasipi mandajcunapash, Taita Diospaj huasipi 
Diospajta rurajcunata mandajcunapash carca. Chaimandami chashna 
ruranajurca. 
6Levitapura Natanael shuti runapaj churi Semaías shuti runaca, escribij runami 
carca. Paica, jatun mandajpaj ñaupajpi, mandajcunapaj ñaupajpi, Sadoc shuti 
curapaj ñaupajpi, Abiatar shuti curapaj churi Ahimelec shuti runapaj ñaupajpi, 
paicunapaj ñaupa taitacunapaj huasi ucu purata mandaj curacunapaj, 
levitacunapaj ñaupajpimi, paicunapaj shuticunata escribirca. Eleazar runapaj 
mirai puramandaca, paicunapaj taitacunapaj huasi ucu purata mandajtami, 
suerteta rurashpa shujta agllarca. Itamar runapaj mirai puramandapash, 
chashnallatami agllarca. 
7Punda suerteca, Joiarib shuti runapajmi urmarca. Paipaj catica, Jedaías shuti 
runapajmi urmarca. 
8Ishcaipaj catica, Harim shuti runapajmi urmarca. Quimsapaj catica, Seorim 
shuti runapajmi urmarca. 
9Chuscupaj catica, Malquías shuti runapajmi urmarca. Pichapaj catica, Mijamín 
shuti runapajmi urmarca. 
10Suctapaj catica, Cos shuti runapajmi urmarca. Canchispaj catica, Abías shuti 
runapajmi urmarca. 
11Pusajpaj catica, Jesúa shuti runapajmi urmarca. Iscumbaj catica, Secanías 
shuti runapajmi urmarca. 

12Chungapaj catica, Eliasib runapajmi urmarca. Chunga shujpaj catica, Jaquim 
runapajmi urmarca. 
13Chunga ishcaipaj catica, Hupa shuti runapajmi urmarca. Chunga quimsapaj 
catica, Jesebeab shuti runapajmi urmarca. 
14Chunga chuscupaj catica, Bilga shuti runapajmi urmarca. Chunga pichapaj 
catica, Imer shuti runapajmi urmarca. 
15Chunga suctapaj catica, Hezir shuti runapajmi urmarca. Chunga canchispaj 
catica, Afses shuti runapajmi urmarca. 
16Chunga pusajpaj catica, Petaías shuti runapajmi urmarca. Chunga iscumbaj 
catica, Hezequiel runapajmi urmarca. 
17Ishcai chungapaj catica, Jaquín shuti runapajmi urmarca. Ishcai chunga 
shujpaj catica, Gamul shuti runapajmi urmarca. 
18Ishcai chunga ishcaipaj catica, Delaía shuti runapajmi urmarca. Ishcai chunga 
quimsapaj catica, Maazías shuti runapajmi urmarca. 
19Paicunami, Mandaj Diospaj huasiman yaicushpa, Diospajta ruranacunapi 
shicanyachishpa churai tucunajurca. Israelcunata Mandaj Taita Dios mandajpi, 
paicunapaj ñaupa taita Aarón mandashcashnallatami, chashna churanajurca. 
20Leví shuti runapaj familia puramanda Diospajta ruranata nara charijcunaca, 
caicunami: Amram shuti runapaj mirai puramandaca, Subael shuti runami nara 
japirca. Subael shuti runapaj mirai puramandaca, Jehedías runami nara 
japirca. 
21Rehabías runapaj mirai puramandaca, Isías runami nara japirca. 
22Izharita puramandaca, Selomot shuti runami nara japirca. Selomot shuti 
runapaj mirai puramandaca, Jahat shuti runami nara japirca. 
23Hebrón shuti runapaj miraicunata mandaj Jerías shuti runapash, paipaj cati 
Amarías shuti runapash, ishcaipaj cati Jahaziel shuti runapash, quimsapaj cati 
Jecamán shuti runapash nara japircachu. 

24Uziel shuti runapaj churi Micaía shuti runapash, Micaía runapaj churi Samir 
shuti runapash nara japircachu. 
25Micaía runapaj huauqui Isiaspash, Isiaspaj churi Zacariaspash nara 
japircachu. 
26Merari shuti runapaj Mahli shuti, Musi shuti churicunapash, Jaazías shuti 
runapaj churi Beno shuti runapash nara japircachu. 
27Merari shuti runapaj miraipura Jaazías runapaj churi Beno, Soham, Zacur, 
Ibri shuti levitacunapash nara japircachu. 
28Mahli shuti runapaj churi Eleazarca, churicunata na charircachu. 
29Cis shuti runapaj churi Jerameel runapashmi, Diospajta ruranataca nara 
charirca. 
30Musi shuti runapaj churicunaca: Mahli, Edar, Jerimot shuticunami carca. 
Paicunami, paicunapaj ñaupa taitacunapaj huasi ucu puracuna mashna 
cashcashnallata, levitacunapaj miraicuna carca. 
31Paicunapashmi, Aaronbaj mirai paicunapaj familiacunashnallata, Diospajta 
ruranapi yaicungapaj suerteta ruranajurca. Paicunaca, jatun mandaj Davidpaj 
ñaupajpi, Sadoc shuti, Ahimelec shuti curacunapaj ñaupajpi, ñaupa 
taitacunapaj huasi ucu purata mandaj curacunapaj, levitacunapaj ñaupajpimi, 
suerteta ruranajurca. Paicunapaj taitacunata mandajpash, paicunapaj jipa 
huauquicunapash, chashnallatami ruranajurca. 

1 Crónicas 25 

Tocajcunata, candajcunatapashmi churashca 

1Shinallata Davidpash, soldadocunata mandajcunapashmi Asaf, Hemán, 
Jedutún shuti runacunapaj miraicunataca, Diospajta ruranajuchun 
shicanyachirca. Paicunataca arpata, salteriota, platillota tocashpa, Dios ima 
nishcata villanajuchunmi churarca. Diospajta ruranata alipacha yachaj 
runacuna mashnalla tiashcacunaca, caicunami: 

2Asaf shuti runapaj churicunamandaca: Zacur, José, Netanías, Asarela 
shuticunami carca. Paicunami Asaf runapaj churicuna carca. Paicunataca, Asaf 
runami mandajurca. Jatun mandaj mandajpimi Asaf runaca, Dios ima nishcata 
villajurca. 
3Jedutún shuti runapaj churicunamandaca: Gedalías, Zeri, Jesaías, Hasabías, 
Matatías, Simei shuticunami carca. Chai sucta churicunataca, paicunapaj taita 
Jedutún shuti runami yachachishpa mandajurca. Paimi, arpata tocashpa, 
Mandaj Diosta mañashpa, alicachishpa Dios imatalla nishcata villajurca. 
4Hemán shuti runapaj churicunamandaca: Buquías, Matanías, Uziel, Sebuel, 
Jeremot, Hananías, Hanani, Eliata, Gidalti, Romanti-ezer, Josbecasa, Maloti, 
Hotir, Mahaziot shuti churicunami carca. 
5Tucui paicunami, Taita Dios ricuchishcata jatun mandajman villaj Hemán 
shuti runapaj churicuna carca. Paicunami, Diosta jatunyachishpa candajcuna 
carca. Taita Diosca, Hemán shuti runamanga chunga chuscu churicunata, 
quimsa ushicunatami cararca. 
6Tucui paicunaca, paicunapaj taita Hemán yachachishpa mandajpimi, Mandaj 
Diospaj huasipica tocanajurca. Paicunaca platillota, salteriota, arpata tocashpa, 
Taita Diospaj huasipi candashpami Diospajta ruranajurca. Jatun mandaj 
mandajpimi, Asaf, Jedutún, Hemán shuti runacunaca Diospajta ruranajurca. 
7Paicuna mashnalla cashpapash, paicunapaj huauquicunandimi, Mandaj 
Diosman candanata ali yachajushcacuna carca. Diospajta rurangapaj ali 
yachajushcacunaca tucuimandaca, ishcai patsaj pusaj chunga pusaj 
runacunami carca. 
8Diosta servinapi huashan huashan paicuna yaicuchunga, rucutapash, 
chairallatapash, yachachijtapash, yachajujtapashmi suertecunata ruranajurca. 
9Punda suerteta Asaf runaman rurajpica, Josepajmi urmarca. Paipaj catica, 
Gedalías runapajmi urmarca. Paica, paipaj huauquicunandi, churicunandica, 
chunga ishcaimi carca. 

10Ishcaipaj catica, Zacur shuti runapajmi urmarca. Paica, paipaj churicunandi, 
huauquicunandica, chunga ishcaimi carca. 
11Quimsapaj catica, Izri shuti runapajmi urmarca. Paica, paipaj churicunandi, 
huauquicunandica, chunga ishcaimi carca. 
12Chuscupaj catica, Netanías shuti runapajmi urmarca. Paica, paipaj 
churicunandi, huauquicunandica, chunga ishcaimi carca. 
13Pichapaj catica, Buquías shuti runapajmi urmarca. Paica, paipaj 
churicunandi, huauquicunandica, chunga ishcaimi carca. 
14Suctapaj catica, Jesarela shuti runapajmi urmarca. Paica, paipaj 
churicunandi, huauquicunandica, chunga ishcaimi carca. 
15Canchispaj catica, Jesahías shuti runapajmi urmarca. Paica, paipaj 
churicunandi, huauquicunandica, chunga ishcaimi carca. 
16Pusajpaj catica, Matanías shuti runapajmi urmarca. Paica, paipaj 
churicunandi, huauquicunandica, chunga ishcaimi carca. 
17Iscumbaj catica, Simei shuti runapajmi urmarca. Paica, paipaj churicunandi, 
huauquicunandica, chunga ishcaimi carca. 
18Chungapaj catica, Azareel shuti runapajmi urmarca. Paica, paipaj 
churicunandi, huauquicunandica, chunga ishcaimi carca. 
19Chunga shujpaj catica, Hasabías shuti runapajmi urmarca. Paica, paipaj 
churicunandi, huauquicunandica, chunga ishcaimi carca. 
20Chunga ishcaipaj catica, Subael shuti runapajmi urmarca. Paica, paipaj 
churicunandi, huauquicunandica, chunga ishcaimi carca. 
21Chunga quimsapaj catica, Matatías shuti runapajmi carca. Paica, paipaj 
churicunandi, huauquicunandica, chunga ishcaimi carca. 
22Chunga chuscupaj catica, Jeremot shuti runapajmi urmarca. Paica, paipaj 
churicunandi, huauquicunandica, chunga ishcaimi carca. 



1333 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

23Chunga pichapaj catica, Hananías runapajmi urmarca. Paica, paipaj 
churicunandi, huauquicunandica, chunga ishcaimi carca. 
24Chunga suctapaj catica, Josbecasa shuti runapajmi urmarca. Paica, paipaj 
churicunandi, huauquicunandica, chunga ishcaimi carca. 
25Chunga canchispaj catica, Hanani shuti runapajmi urmarca. Paica, paipaj 
churicunandi, huauquicunandica, chunga ishcaimi carca. 
26Chunga pusajpaj catica, Maloti shuti runapajmi urmarca. Paica, paipaj 
churicunandi, huauquicunandica, chunga ishcaimi carca. 
27Chunga iscumbaj catica, Eliata shuti runapajmi urmarca. Paica, paipaj 
churicunandi, huauquicunandica, chunga ishcaimi carca. 
28Ishcai chungapaj catica, Hotir shuti runapajmi urmarca. Paica, paipaj 
churicunandi, huauquicunandica, chunga ishcaimi carca. 
29Ishcai chunga shujpaj catica, Gidalti shuti runapajmi urmarca. Paica, paipaj 
churicunandi, huauquicunandica, chunga ishcaimi carca. 
30Ishcai chunga ishcaipaj catica, Mahaziot shuti runapajmi urmarca. Paica, 
paipaj churicunandi, huauquicunandica, chunga ishcaimi carca. 
31Ishcai chunga quimsapaj catica, Romanti-ezer shuti runapajmi urmarca. 
Paica, paipaj churicunandi, huauquicunandica, chunga ishcaimi carca. 

1 Crónicas 26 

Pungupi cuidajcunatapash, mandajcunatapashmi churashca 

1Shinallata Diospaj huasi pungupi cuidajcunatapashmi shicanyachinajurca. 
Coré shuti runapaj churi puramandaca, Asaf shuti runapaj mirai puramanda 
Coré shuti runapajllata churi Meselemías shuti runami shicanyachi tucurca. 
2Meselemías shuti runapaj churicunapashmi, shicanyachi tucunajurca: Punda 
churica Zacarías, paipaj catica Jediael, ishcaipaj catica Zebadías, quimsapaj 
catica Jatniel, 

3chuscupaj catica Elam, pichapaj catica Johanán, suctapaj catica Elioenai shuti 
rnacunami carca. 
4Shinallata Obed-edom shuti runapaj churicunapashmi, shicanyachi tucurca: 
Punda churica Semaías, paipaj catica Jozabad, ishcaipaj catica Joa, quimsapaj 
catica Sacar, chuscupaj catica Natanael, 
5pichapaj catica Amiel, suctapaj catica Isacar, canchispaj catica Peultai shuti 
runacunami carca. Taita Diosllatami, Obed-edom shuti runataca bendiciashca 
carca. 
6Semaías runapashmi, churicunata charirca. Paicunami, paicunapaj ñaupa 
taitacunapaj huasi ucu purata mandajcuna carca. Paicunaca, imatapash na 
manllaj, ninan shinlli runacunami carca. 
7Semaías shuti runapaj churicunaca: Otni, Rafael, Obed, Elzabad shuti 
runacunami carca. Paicunapaj huauquicunapash, ninan shinlli runacunami 
carca. Elíu shuti, Samaquías shuti runacunapash, paipaj churicunallatami 
carca. 
8Obed-edom shuti runapaj tucui chai miraicunapash, paicunapaj churicunandi, 
huauquicunandimi, imata ruranacunapipash alipacha, ninan shinlli runacuna 
carca. Obed-edom shuti runapaj miraicunaca tucuimandaca, sucta chunga 
ishcaimi carca. 
9Meselemías shuti runapaj churicunapash, huauquicunapash chunga pusaj, 
ninan shinlli runacunami carca. 
10Merari shuti runapaj miraipura, Hosa shuti runapaj churicunataca, Simri 
shuti runami mandajurca. (Paitaca, na punda churi cajpipash, paipaj taitami 
mandaj cachun churashca carca). 
11Simri shuti runapaj catica, Hilcías shuti runami carca. Ishcaipaj catica, 
Tebalías shuti runami carca. Quimsapaj catica, Zacariasmi carca. Hosa shuti 
runapaj churicunapash, huauquicunapash tucuimandaca, chunga quimsa 
runacunami carca. 

12Tucui paicuna puramandami, pungucunapi cuidachun shicanyachishpa 
churarca. Mandajcunaca, shuj shamujpica shujca rishpami, Mandaj Diospaj 
huasipi servingapaj huauquicunandi shamunajurca. 
13Maijan pungupi cuidana cajpipash, paicunapaj ñaupa taitacunapaj huasi ucu 
puracuna mashna cashcashnallatami rucupajpash, chairallapajpash suerteta 
ruranajurca. 
14Chashna rurajpimi, indi llujshimuj lado pungupi cuidanaca, Selemías shuti 
runapaj urmarca. Selemías runapaj churi ali yuyaita cuj, ali yachajushca 
Zacariasta suerteta rurajpica, jahua lado pungupi cuidanami urmarca. 
15Obed-edom shuti runapaca, ura lado pungupimi cuidana urmarca. Paipaj 
churicunapaca, Diospaj huasipi imatalla alichina huasi pungupimi cuidana 
urmarca. 
16Supim shuti, Hosa shuti runacunapaca, indi huashajuj ladoman shayajuj 
Salequet shuti pungupimi cuidana urmarca. Chaitallatami, vichaiman llujshina 
ñambash tiarca. Chashnami, tucuilla pungucunapi cuidanajurca. 
17Indi llujshimuj lado pungupica, sucta levitacunami punllandi cuidanajurca. 
Jahua lado pungupica, chuscu purami cuidanajurca. Ura lado pungupipash, 
chuscu purallatami punllandi cuidanajurca. Shinallata imatapash alichina 
huasi pungupipash, ishcai ishcaimi cuidanajurca. 
18Indi huashajuj ladoman tiaj imatalla alichina ucucunatapash, ishcai purami 
cuidanajurca. Ñan ladopica, chuscu purami cuidanajurca. 
19Coré shuti runapaj mirai puramanda Merari shuti runapaj mirai puramanda 
pungupi cuidangapaj shicanyachi tucushcacunaca, paicunami carca. 
20Levita purallata Ahías shuti runami, Taita Diospaj huasipi imata 
alichishcacunatapash, Diospajlla shicanyachishca imacunatapash cuidajurca. 
21Gersón runapaj churi Laadán shuti runapaj miraicunaca, caicunami: Laadán 
shuti runapaj mirai ñaupa taitacunapaj huasi ucu purata mandajcunaca, 
gersonitapura Laadán shuti runapaj mirai jehielita nishcacunami carca. 

22Jehieli shuti runapaj churicunamandaca: Zetam shuti churimi, Joel shuti 
paipaj huauquindi, Mandaj Diospaj huasipi imalla tiashcacunata cuidanajurca. 
23Amram, Izhar, Hebrón, Uziel shuti runacunapaj mirai puramandaca, 
24Moisespaj churi Gersonbaj miraipura Sebuel shuti runami, imapash ninan 
valishcacunata cuidajcunataca mandanajurca. 
25Paipaj huauqui Eliezer shuti runapaj churica, Rehabías shutimi carca. 
Rehabías runapaj churica, Jesaías shutimi carca. Jesaías runapaj churica, 
Joram shutimi carca. Joram shuti runapaj churica, Zicri shutimi carca. Zicri 
shuti runapaj churica, Selomit shutimi carca. 
26Diosman shicanyachishca tucui imapash ninan valishcacunataca, chai 
Selomit shuti runami, paipaj huauquicunandi, tucuita cuidana carca. 
Chaicunataca, jatun mandaj Davidpash, ñaupa taitacunapaj huasi ucu purata 
mandajcunapash, huaranga soldadocunata mandajcunapash, patsaj 
soldadocunata mandajcunapash, tucui soldadocunata mandajcunapashmi, 
Diospajlla cachun shicanyachishca carca. 
27Paicunaca, jatun macanajuicunata mishashpa imatalla apamushcacunatami, 
Diospajlla cachun shicanyachishpa, Mandaj Diospaj huasita cutin alichingapaj 
cushca carca. 
28Shinallata Dios ricuchishcata villaj Samuel, tucui imatalla Diosman 
shicanyachishcatapashmi cuidana carca. Shinallata Cis shuti runapaj churi 
Saulpash, Ner shuti runapaj churi Abnerpash, Sarvia shuti huarmipaj churi 
Joab runapashmi, tucui imatalla Diosman shicanyachishca carca. 
Chaicunatapash, Selomit shuti runami, paipaj huauquicunandi cuidana carca. 
Maijan cashpapash, tucui imatalla Diosman shicanyachishpa carashcatapashmi 
cuidana carca. 
29Izhar shuti runapaj miraipura Quenanías shuti runaca, paipaj 
churicunandimi, canllacunaman shuj ruranacunata ricushpa, israelcunata 
mandajcuna, juezcuna carca. 

30Hebrón shuti runapaj miraipura Hasabías shuti runaca, ninan shinlli paipaj 
familiacunandimi, huaranga canchis patsaj runacunahuan, Jordán yacu 
chimba lado, indi llujshimuj ladoman causaj israelcunata mandajurca. 
Paicunami, Mandaj Diosman tucui imatalla ruranapipash, jatun mandajta 
servinapipash servinajurca. 
31Hebrón shuti runapaj mirai puramanda, paicunapaj mirai familiacunata 
shicanyachishca hebronitacunataca, Jerías shuti runami mandajurca. Chuscu 
chunga huatata David mandajujpimi, paicunapaj shuticunata escribishpa ali 
ricunajurca. Chashna ricushpami, Galaad shuti llactapi tiaj Jazer shuti 
pueblopica, ninan shinlli, jatun valishca runacuna tiajta tarinajurca. 
32Paicunapaj huauquicunapash, chashnallatami ninan shinlli, ishcai huaranga 
canchis patsaj runacuna carca. Paicunaca, familiacunata mandajcunami carca. 
Paicunatami, jatun mandaj Davidca, Rubenbaj, Gadpaj aillucunatapash, 
Manasespaj chaupi aillutapash mandanajuchun churarca. Taita Diospaj huasipi 
tucuita rurachumbash, jatun mandajta servichumbashmi churarca. 

1 Crónicas 27 

Davidca, shuj mandajcunatapashmi churashca 

1Israelcunata mandajcunaca, caicunami: Familiacunata mandajcuna, huaranga 
soldadocunata mandajcuna, patsaj soldadocunata mandajcunami carca. Chai 
mandajcunami, cada quilla tucui huatapi yaicunajuj, llujshinajuj 
soldadocunata ricushpa, jatun mandajta servinajurca. Chai soldadocunataca, 
ishcai chunga huarangapimi shicanyachishca carca. 
2Callari quillapi yaicuchun, punda shicanyachishca ishcai chunga chuscu 
huaranga soldadocunataca, Zabdiel shuti runapaj churi Jasobeam shuti runami 
mandajurca. 
3Paica, Fares shuti runapaj mirai purami carca. Paimi, punda quillapaj 
shicanyachishca tucui soldadocunata mandajcunata mandaj carca. 
4Ishcai quillapi yaicuchun shicanyachishca ishcai chunga chuscu huaranga 
soldadocunataca, Ahoha shuti pueblomanda Dodai shuti runami mandajurca. 

Cati shicanyachishca ishcai chunga chuscu huaranga soldadocunata mandajca, 
Miclot shuti runami carca. 
5Quimsa quillapi yaicuchun shicanyachishca ishcai chunga chuscu huaranga 
soldadocunataca, curacunata mandaj Joiada shuti runapaj churi Benaía shuti 
runami mandajurca. 
6Chai Benaía shuti runami, quimsa chunga soldado puramanda ashtahuan 
ninan shinllipash, shinallata chai quimsa chungacunata mandajpash carca. 
Shicanyachishca paipaj soldadocunataca, Amisabad shuti paipaj churimi 
mandajurca. 
7Chuscu quillapi yaicuchun shicanyachishca soldadocunataca, Joab runapaj 
huauqui Asael runami mandajurca. Paipaj catica, paipaj churi Zebadías shuti 
runami, paipaj ishcai chunga chuscu soldadocunata mandajurca. 
8Picha quillapi yaicuchun shicanyachishca ishcai chunga chuscu huaranga 
soldadocunataca, izraitapura Samhut shuti runami mandajurca. 
9Sucta quillapi yaicuchun shicanyachishca ishcai chunga chuscu huaranga 
soldadocunataca, Iques shuti runapaj churi Ira shuti runami mandajurca. Paica, 
Tecoa shuti pueblomandami carca. 
10Canchis quillapi yaicuchun shicanyachishca ishcai chunga chuscu huaranga 
soldadocunataca, Efrainbaj mirai pelonitapura Heles shuti runami mandajurca. 
11Pusaj quillapi yaicuchun shicanyachishca ishcai chunga chuscu huaranga 
soldadocunataca, husatita puramanda zeraitapura Sibecai shuti runami 
mandajurca. 
12Iscun quillapi yaicuchun shicanyachishca ishcai chunga chuscu huaranga 
soldadocunataca, Benjaminbaj mirai Abiezer shuti runami mandajurca. Paica, 
Anatot shuti pueblomandami carca. 
13Chunga quillapi yaicuchun shicanyachishca ishcai chunga chuscu huaranga 
soldadocunataca, zeraitapura Maharai shuti runami mandajurca. Paica, 
netofatita puramandami carca. 

14Chunga shuj quillapi yaicuchun shicanyachishca ishcai chunga chuscu 
huaranga soldadocunataca, Efrainbaj mirai piratonita puramanda Benaía shuti 
runami mandajurca. 
15Huata tucuri chunga ishcai quillapi yaicuchun shicanyachishca ishcai chunga 
chuscu huaranga soldadocunataca, netofatita puramanda Otoniel runapaj 
mirai Heldai shuti runami mandajurca. 
16Shinallata Israel aillucunata mandajcunaca, caicunami carca: Rubén 
aillutaca, Zicri shuti runapaj churi Eliezer shuti runami mandajurca. Simeón 
aillutaca, Maaca shuti runapaj churi Sefatías shuti runami mandajurca. 
17Levitacunataca, Kemuel shuti runapaj churi Hasabías shuti runami 
mandajurca. Aaronbaj mirai curacunataca, Sadoc shuti runami mandajurca. 
18Judá aillutaca, Davidpaj huauqui Eliú shuti runami mandajurca. Isacar 
aillutaca, Micael shuti runapaj churi Omri shuti runami mandajurca. 
19Zabulón aillutaca, Abdías shuti runapaj churi Ismaías shuti runami 
mandajurca. Neftalí aillutaca, Azriel shuti runapaj churi Jerimot shuti runami 
mandajurca. 
20Efraín aillutaca, Azazías runapaj churi Oseas runami mandajurca. Manasés 
chaupi aillutaca, Pedaías shuti runapaj churi Joel shuti runami mandajurca. 
21Manasespaj caishuj chaupi ailluca, Galaad llactapimi causanajurca. 
Paicunataca, Zacariaspaj churi Iddo shuti runami mandajurca. Benjamín 
aillutaca, Abner runapaj churi Jaasiel shuti runami mandajurca. 
22Dan shuti aillutaca, Jeroham shuti runapaj churi Azareel shuti runami 
mandajurca. Paicunami, Israel aillucunata mandajcuna carca. 
23Mandaj Diosca: “Israelcunataca, jahua pachapi tiaj luzerocunatashnami 
ninanda mirachisha” nishcami carca. Chaimandami Davidca, nara ishcai 
chunga huatata charijcunata cuentachunga na mandarca. 
24Sarvia shuti huarmipaj churi Joab shutimi, israelcunata cuentai callarirca. 
Chaita rurajujpi israelcunapaj jatun llaqui shamujpimi, cuentaitaca na 

tucuchirca. Chaimandami, jatun mandaj David imatalla rurashpa causashcata 
escribishca libropica, israelcuna mashna cajtaca na escribirca. 
25Adiel shuti runapaj churi Azmavet shuti runaca, jatun mandajpaj ninan 
valishcacunata alichijmi carca. Shinallata Uzías shuti runapaj churi Jonatanga, 
chagrata rurana alpacunapipash, pueblocunapipash, pueblo muyundi uchilla 
llactacunapipash, torrecunapipash granocunata alichijcunata mandajmi carca. 
26Pambapi imatalla rurajcunataca, Quelub shuti runapaj churi Ezri shuti 
runami mandajurca. 
27Uvas chagracunata cuidajcunataca, Ramá shuti pueblomanda Simei shuti 
runami mandajurca. Vinota alichina huasicunapi cuidajcunataca, Sifmot shuti 
pueblomanda Zabdi shuti runami mandajurca. 
28Sefela shuti pugru pambapi fucuj olivos chagracunata, jigos chagracunata 
cuidajcunataca, Geder shuti pueblomanda Baal-hanán shuti runami 
mandajurca. Chai olivos aceiteta alichishca ucucunapi cuidajcunataca, Joás 
shuti runami mandajurca. 
29Sarón shuti llactapi huagrata michijcunataca, Sarón shuti pueblomanda Sitrai 
shuti runami mandajurca. Pugru pambacunapi huagrata michijcunataca, Adlai 
shuti runapaj churi Safat shuti runami mandajurca. 
30Camellocunata cuidajcunataca, ismaelitapura Obil shuti runami mandajurca. 
Burrocunata michijcunataca, Meronot shuti pueblomanda Jehedías shuti 
runami mandajurca. 
31Llamata michijcunataca, agarenopura Jaziz shuti runami ricuj carca. Tucui 
paicunami, jatun mandaj Davidpaj jazindapi tucuita ricushpa mandanajurca. 
32Davidpaj tío Jonatanga, Davidman ali yuyaita cujpash, aligutapacha yarishpa 
causajpash, escribijpashmi carca. Hacmoni shuti runapaj churi Jehiel shuti 
runaca, jatun mandajpaj churicunata cuidajmi carca. 
33Shinallata Ahitofel shuti runapashmi, jatun mandajman ali yuyaita cun carca. 
Arquita nishcapura Husai shuti runaca, jatun mandajpaj ali cumbami carca. 

34Ahitofel shuti runapaj catica, Benaía shuti runapaj churi Joiada shuti 
runapash, Abiatar shuti runapashmi Davidman ali yuyaita cun carca. Joab 
runami, jatun mandajpaj soldadocunata mandajurca. 

1 Crónicas 28 

Davidpaj randica, Salomonmi mandai callarishca 

1Davidca, israelcunata tucui mandajcunatami, Jerusalenbi tandachirca. 
Aillucunata mandajcunata, shicanyachishca soldadocunata mandashpa jatun 
mandajta servijcunata, huaranga soldadocunata, patsaj soldadocunata 
mandajcunatapashmi tandachirca. Shinallata jatun mandajpaj jazindapi, 
paipaj churicunapaj alpacunapi paicuna imata charishcacunata ricushpa 
mandajcunatapash, paipaj soldado puracunapi ashtahuan alicachi tucushca, 
ninan shinlli soldadocunatapashmi tandachirca. 
2Chai tandanajuipimi, jatun mandaj Davidca, shayarishpa cashna nijurca: 
“Ñuca huauquicuna, ñuca llacta puracuna, ali uyahuaichi. Mandaj Dios 
ñucanchihuan ari ninajushpa escribishcata alichishca arcapash aliguta 
tiajuchunmi, shuj huasita shayachisha yajurcani. Ñucanchi Taita Diospaj ali 
lado chaqui ñaupajpi tiajuchunmi, shina shayachingapaj munarcani. 
Chaimandami chai huasita shayachingapaca, tucuillata alichircani. 
3Ashtahuangarin Taita Diosmi, ñucataca cashna nihuarca: ‘Ñuca shutipi 
mañana huasitaca, canga na shayachinguichu. Canga, macanajuj runa 
cashcamandami, ashtaca yahuarta jicharcangui’ nihuarcami. 
4Ashtahuangarin israelcunata Mandaj Taita Diosca, ñuca taitapaj tucui huasi 
ucu puramanda agllashpami, ñuca tucui causaipi Israel llactata jatun mandaj 
cachun churahuarca. Paimi, Judá aillu puramanda juez cachun agllashca. Judá 
aillu puramandaca, ñuca taitapaj familiatami agllashca. Ñuca huauqui 
puramandaca, ñucatami agllashpa, tucui israelcunata jatun mandaj cachun 
churahuarca. 

5(Mandaj Diosca, ashtaca churicunatami ñucaman carahuarca). Ñuca churi 
puramandaca, ñuca churi Salomondami, pai Mandaj Dios mandashpa tiarinapi 
tiarishpa, israelcunata mandachun churarca. 
6Paillatami, ñucataca cashna nihuarca: ‘Cambaj churi Salomonmi, ñuca 
huasitapash, ñuca patiocunatapash ruranga. Paitami, ñuca churishna cachun 
agllarcani, ñucapash paipaca taitashnami casha. 
7Ñuca mandashcacunata, imata rurachun ñuca villashcacunata, cunan 
punllacaman cazujunshnallata cazujpica, pai mandana llactataca paipaj tucui 
causaipi shinllitapachami churasha’ nihuarcami. 
8Cunanga, Mandaj Diospajlla tandanajushca cai tucui israelcunapash, ñucanchi 
Taita Diospash uyajujpimi, cashna nini: Cangunata Mandaj Taita Dios imata 
rurai nishcatapash pactachinguichi. Chashna rurashpallami, pai cangunaman 
carashca cai juyailla llactagutaca cangunallata japinguichi. Shinallata 
cangunapaj huahuacuna japinajuchumbashmi, tucui causaipaj saquinguichi. 
9Salomón, ñuca huahualla. Cambaj taitapaj Taita Diostaca, pactarallapash 
cunganguiman. Paitaca, ali shunguhuan, tucui munaihuan servishpa 
causangui. Mandaj Diosca, tucuicunapaj shungutami callarishpa ricujun. Imata 
rurangapaj yarijushcatapash, tucuitami yachan. Can paita mascashpaca, 
taringuimi. Ashtahuangarin paita can saquijpica, paipashmi candaca causaita 
causaicaman saquinga. 
10Ricui, cunanga Mandaj Diosmi, candaca shuj huasita shayachishpa paipajlla 
shicanyachijuchun agllarca. Chaitaca, shinlli tucushpa rurangui” nijurcami. 
11Chashna nishpami Davidca, Diospaj huasi corredortapash, Diospajlla huasi 
ucutapash, imatalla alichina ucucunatapash, caishuj ucucunatapash, 
juchamanda cushca yahuarta chafsina arca tiajuj ucutapash, imashna ruranata 
ricuchishpa paipaj churi Salomonman saquirca. 
12Shinallata Mandaj Diospaj huasi patiocunata, chai huasi muyundi ucucunata, 
Taita Diospaj huasipi imalla tiashcata alichina ucucunata, Diospajlla 

shicanyachishcacunata alichinacunatapash, imashna shayachingapaj 
yarijushcatami ricuchishpa saquirca. 
13Shinallata Mandaj Diospaj huasipi, Diospajta rurangapaj huashan huashan 
yaicunajuj curacunapaj, levitacunapaj ucucunatapash, Mandaj Diospaj huasipi 
Diospajta rurangapaj imalla charinacunata alichina ucucunata 
rurachumbashmi ricuchishpa saquirca. 
14Diospaj huasipi shuj shuj ruranacunata rurangapaj ima minishirishcata, 
oromanda imata rurachumbash orota pezashpami curca. Shinallata Diospaj 
huasipi shuj shuj ruranacunata rurangapaj ima minishtirishcacunata, 
culquimanda imata rurachumbash culquita pezashpami curca. 
15Oro candelerota, chai candeleropi churana lamparacunata rurachumbash, 
orota pezashpami curca. Cada candelerota, chai candeleropi churana cada 
lamparacunata rurachumbash, orota pezashpami curca. Culqui 
candelerocunata rurachumbash, chai candeleropi churana lamparacunata 
rurachumbash, culquita pezashpami curca. Cada candelerota, imashna 
servichinata ricushpami, pezashpa curca. 
16Shinallata Diospajlla shicanyachishca tandata churana mezacunata 
rurachumbash, tucui mezapajmi orota pezashpa curca. Culqui mezacunata 
rurachumbash, culquitaca shinallatami pezashpa curca. 
17Garfio nishcacunata, lavacaracunata, copacunata, oro tastacunata 
rurachumbash, tucui tastacunapajmi ashtahuan ali orota pezashpa curca. 
Culqui tastacunapajpash, tucui tastacunapajmi culquita pezashpa curca. 
18Shinallata inciensota cushnichina altarta, oro querubín nishcacunata 
rurachumbash, ashtahuan ali orotami pezashpa curca. Chai querubingunami, 
Mandaj Dioshuan ari ninajushpa escribishcata alichishca arcata, alashuan 
quilpashpa tianajun. Chai oro querubingunapaj carretata rurachumbashmi, 
shinallata curca. 

19Davidca, cashnami nirca: “Tucui caicunatami, Mandaj Diosca paipaj 
maquihuan rurashpa ricuchihuarca. Paimi, imashna ruranataca tucuillata 
aliguta rurashpa ricuchishpa yachachihuarca” nircami. 
20Davidca, paipaj churi Salomondaca, cashnatapash nijurcarami: “Ashtahuan 
ali yuyaita japishpa, shinlli tucushpa chaitaca ña rurai callarilla. Na 
manllanachu cangui. Na rurai ushashachu yashpaca, ama saquinguichu. 
Mandaj Taita Dios, ñuca Taita Diosca canhuanmi. Mandaj Diosca, paipaj 
huasita tucuita aliguta rurashpa tucuchingacaman, candaca napacha 
saquingachu. Candaca, na jichushpa saquingachu. 
21Ricui, shicanyachishpa churashca curacunapash, levitacunapash, Taita 
Diospaj huasipi tucui imatalla rurashpa, servinapica canhuanmi canga. 
Shinallata paicunapaj tucui munaihuan servijcunapash, tucui imatapash 
ruranata ali yachajcunapash canhuanmi. Tucui mandajcunapash, tucui 
israelcunapash, can mandashcata tucuita rurangapaca cambaj maquipimi” 
nijurcami. 

1 Crónicas 29 

1Chai jipaca, jatun mandaj Davidca, chaipi tucui tandanajushcacunatami 
cashna nijurca: “Taita Diosca, ñuca churi Salomondallami agllashca. Paica, 
chairalla viñai huambragumi. Ashtahuangarin chai huasita shayachinaca, 
shinllipachamari. Chai huasica, na runapaj huasichu. Ashtahuangarin Mandaj 
Taita Diospaj huasimi. 
2Ñucaca, tucui ushaihuanmi, ñuca Taita Diospaj huasita shayachingapaca, 
tucuita alichijurcani. Oromanda imatalla rurachumbash orota, culquimanda 
imatalla rurachumbash culquita, broncemanda imatalla rurachumbash 
bronceta, jirrumanda imatalla rurachumbash jirruta, caspimanda imatalla 
rurachumbash caspitami tandachijurcani. Shinallata ónice nishca 
rumicunatapash, shuj juyailla rumicunatapash, yana rumicunatapash, shican 
shican color rumicunatapash, mármol nishca rumicunatapashmi, ashtacata 
tandachijurcani. 

3Chai jahuapash ñuca Taita Diospaj huasita juyaimandami, ñuca imatalla 
charishcacunata alichina ucupi orota, culquita alichishca charijuni. Diospaj 
huasita shayachingapaj tucuita alichishca jahuapashmi, ñuca Taita Diospaj 
huasipaca, chai alichishcacunatapash curcani. 
4Ofir shuti llactamanda, ishcai huaranga chuscu chunga quintal orotapashmi 
curcani. Diospaj huasi ucu patacunata, culquihuan jahualla quilpangapaca, 
ashtahuan ali culquitami, chuscu huaranga canchis patsaj sucta chunga 
quintalta curcani. 
5Oromanda imata rurachumbash orota, culquimanda imata rurachumbash, 
culquitami carani. Chaicunahuanmi imata cashpapash, aliguta ruranata 
yachajcunaca, juyailla ruranajunga. Cunanga, ¿pita cangunapaj munai, Mandaj 
Diosman imagutapash carangapaj munanguichi?” nijurcami. 
6Shina nijujpimi, familiacunata mandajcunapash, Israel aillucunata 
mandajcunapash, huaranga soldadocunata mandajcunapash, patsaj 
soldadocunata mandajcunapash, jatun mandajpaj jazindapi tucuita 
ricujcunapash, paicunapaj tucui munaihuan Diosman caranajurca. 
7Taita Diospaj huasipi servinacunapaca, quimsa huaranga chuscu patsaj 
quintal orota, chunga huaranga dracma nishca orocunata, sucta huaranga 
pusaj patsaj quintal culquita, chunga ishcai huaranga ishcai patsaj chuscu 
chunga quintal bronceta, chuscu patsaj quintal jirrutapashmi caranajurca. 
8Shinallata juyailla punchapamba rumicunata charijcunapash, tucuicunami 
Mandaj Diospaj huasipillata alichinajuchun, Gersonbaj miraipura Jehiel 
runapaj maquipi cunajurca. 
9Gentecunaca, paicunapaj tucui munaihuan carashcamandami, ninanda 
cushijunajurca. Paicunaca tucui shunguhuan, paicunapaj tucui munaihuanmi, 
Mandaj Diosman caranajurca. 
10Shinallata jatun mandaj Davidpash, ninandami cushijurca. Shina 
cushijushpami, tucui chaipi tandanajushcacunapaj ñaupajpi, Mandaj Diostaca 

cashna nishpa alicachijurca: “Ñucanchi ñaupa taita Israelpaj Mandaj Taita 
Dioslla, canga causaita causaicamanmi alicachi tucujungui. 
11Mandaj Dioslla, tucuita yali juyaillapacha canapash, ushaita charinapash, 
punchapamba canapash, tucuita mishanapash, alicachi tucunapash cambajmi. 
Jahua pachapi tucui imalla tiajpash, cai pachapi imalla tiajpash cambajmi. 
Mandaj Dioslla, tucuita mandanapash cambajmi. Canga, tucuita yali jatunyachi 
tucushcami cangui. 
12Canmi charijyanatapash, alicachi tucunatapash cachamungui. Canmi, tucui 
imatapash mandajungui. Fuerzata charinapash, tucui ushaita charinapash, 
cambaj maquipimi. Tucuicunata jatunyachinapash, ushaita caranapash cambaj 
maquipillatami. 
13Ñucanchi Taita Dioslla. Chaimandami cunanga, cambaj juyailla shutigutaca 
candashpa alicachinajunchi. 
14Ñucapash, ñuca mandajuj tucui gentecunapash, tucui cai alicunata ñucanchi 
munaihuan canman carangapaca, ¿imata canchiyari? Tucui imagupash 
cambajllatami. Can caramujpi japishcatallatami, canman caranajunchi. 
15Cambaj ñaupajpica, tucui ñucanchi ñaupa taitacunashnallata, shuj 
llactamanda runacunashna maimandapash shamuj runacunashnami canchi. 
Ñucanchi causai punllacunapash cai pachapica, llandunshna ñapash 
chinganllami. 
16Ñucanchita Mandaj Taita Dioslla, jucha illaj cambaj shutita alicachina 
huasita shayachingapajmi, cai tucuitaca tandachishcanchi. Chaicunataca, 
cambaj maquimandami japircanchi. Tucuilla cambajllatami. 
17Ñuca Taita Dioslla. Tucuicunapaj shunguta callarishpa ricujujtapash, 
imapash ali cajtalla munajtapash yachapanimi. Chaimandami, ali shunguhuan 
yarishcashnallata, tucui ñuca munaihuan tucui caicunataca curcani. Cunanga, 
caipi tandanajushca can agllashcacunapash cushijuihuan imagutapash canman 
caranajujtami ricupani. 

18Ñucanchi ñaupa taita Abrahambaj, Isaacpaj, Israelpaj Mandaj Taita Dioslla. 
Can agllashcacunapaj shungutaca, paicunapaj munai canda chashna 
servinajuchun, causaita causaicaman chai ali yuyaita cushpa charipangui. 
Canda yariashpa causanajuchun, paicunapaj shungupi yarichipangui. 
19Shinallata ñuca churi Salomonmambash, ima pandatapash na yarij shunguta 
carapangui. Shina carajpimi, can mandashcacunata, imashna causanata can 
yachachishcata, pactachinajuchun can cushca shimicunataca pactachishpa 
causai ushanga. Tucui imata rurachumbash, ñuca ña tucuita alichishca cambaj 
huasiguta shayachijuchumbash, chashna shunguta carapangui” nijurcami. 
20Shina nishca jipami Davidca, tucui chaipi tandanajushcacunataca cashna 
nirca: “Cunanga, cangunata Mandaj Taita Diosta alicachinguichi” nircami. 
Shina nijpimi, tucui tandanajushcacunaca, paicunapaj ñaupa taitacunata 
Mandaj Taita Diosta alicachinajurca. Chai jipaca, Mandaj Diospaj 
ñaupajpipash, jatun mandaj Davidpaj ñaupajpipash, cungurishpami 
alicachinajurca. 
21Chai jipami, Mandaj Diosman animalcunata cushpa huañuchinajurca. 
Shinallata cayandi punllami, Mandaj Diosman animalta cushpa tucuillata 
rupachinajurca. Huaranga shicuta, huaranga jari llamata, huaranga maltun 
llamatami, vinota talishpa tucuillata rupachinajurca. Shinallata tucui 
israelcuna carashca ashtaca animalcunatapashmi, Diosman cushpa 
huañuchinajurca. 
22Chai punllapica, Mandaj Diospaj ñaupajpi micushpa ufiashpami, ninanda 
cushijunajurca. Chai jipami, Davidpaj churi Salomondaca, israelcunata jatun 
mandaj cachun, juyailla churajunaguta cutinllata churachinajurca. Sadoc shuti 
curataca, Mandaj Diospaj ñaupajpi aceiteta talishpa javishpami, curacunata 
mandaj cachun churanajurca. 
23Chashna rurajpimi Salomonga, Mandaj Dios cushca tiarinapica, paipaj taita 
Davidpaj randi tiarirca. Paica, tucui imapipash alimi llujshirca. Chaimandami 
tucui israelcuna, paita aliguta cazunajurca. 

24Tucui mandajcunapash, ninan ushaita charij mandajcunapash, jatun mandaj 
Davidpaj tucui caishuj churicunapashmi, jatun mandaj Salomondaca 
alicachinajurca. 
25Mandaj Diosca Salomondaca, tucui israelcunapaj ñaupajpimi ninanda 
jatunyachirca. Pai mandana llactapica, alicachi tucunatami curca. Israelcunata 
paipaj punda mandanajushca jatun mandajcunaca, pipash na paishnaca 
tiarcachu. 

David huañushcatami villajun 
(1Rey. 2:10-12) 

26Isaí runapaj churi Davidca, chashnami tucui israelcunata mandajurca. 
27Paica, chuscu chunga huatatami, Israel llactataca mandajurca. Canchis 
huatataca, Hebrón shuti pueblopimi mandajurca. Quimsa chunga quimsa 
huatataca, Jerusalenbimi mandajurca. 
28Paica, ashtaca punllacunata causashpa, ña rucugupacha cashpami huañurca. 
Paica, ninan charijpash, alicachi tucushcapashmi carca. Pai huañujpica, paipaj 
churi Salomonmi paipaj randi mandajurca. 
29Punda punllacuna, jipa punllacuna jatun mandaj David tucui imata 
rurashcacunaca, Dios ricuchishcata villaj Samuelpash, Dios ima nishcata villaj 
Nataán runapash, Dios ricuchishcata villaj Gad shuti runapash escribishca, 
imashna causashcata villajuj libropimi tiajun. 
30Chai libropica, pai mandashcamandapash, pai ima tucushcamandapash, 
israelcuna ima tucushcamandapash, chai tucui llactacuna ima 
tucushcamandapashmi escribishca tiajun. 

2 Crónicas 

2 Crónicas 1 

Salomonga, ali yachaita carachunmi mañashca 
(1 Rey. 3:3-15) 

1Davidpaj churi Salomonmi, llactataca shinllitapacha ña mandajurca. Paita 
Mandaj Taita Diosca paihuan cashpami, paitaca ninandapacha jatunyachirca. 
2Salomonga, tucui israelcuna tandanajuchunmi cayarca. Huaranga 
soldadocunata mandajcunata, patsaj soldadocunata mandajcunata, juezcunata, 
tucuilla israelcunata tucui mandajcunata, familiacunata mandajcunatami 
cayarca. 
3Salomonga, tucui chai tandanajushca gentecunandimi, Gabaón shuti lomapi 
tiaj altarman rirca. Taita Dioshuan tuparina jatun carpaca chaipi cajpimi, 
chaiman rirca. Chai carpataca, Mandaj Diosta servij Moisesmi, jichushca 
pambapi rurachishca carca. 
4Ashtahuangarin Davidca, Diospaj arcataca, Quiriat-jearim shuti 
pueblomandami chai arcata alichingapaj pai rurashca pushtuman apamushca 
carca. Paica, shuj carpatami Jerusalenbi shayachishca carca. 
5Shinallata Hur shuti runapaj churi, Uri shuti runapaj churi Bezaleel shuti runa 
rurashca bronce altarpashmi, Mandaj Diospaj jatun carpa ñaupajpillata carca. 
Chai altar ladomanmi Salomonga, tucuilla tandanajushca gentecunandi, Diosta 
tapungapaj rirca. 
6Dioshuan tuparina jatun carpapi tiajuj bronce altar ladoman Mandaj Diospaj 
ñaupajman Salomón vichai rishpaca, huaranga animalcunatami Diosman 
carashpa, chai altar jahuapi rupachijurca. 
7Chai tutallatami Taita Diosca, Salomonman ricurishpa: “Imata ñuca carachun 
munashpapash mañahuailla” nirca. 
8Shina nijpimi Salomonga, Taita Diostaca cashna nirca: “Canga, ñuca taita 
Davidtaca, ninandami llaquipashcangui. Chaimandami ñucataca, paipaj randi 
jatun mandaj cachun churahuashcangui. 

9Mandaj Taita Dioslla. Cunanga, ñuca taita Davidman can rimashca shimitaca 
pactachipairi. Canmari ñucataca, cai pachapi tiaj ñutu alpashna ashtaca 
gentecunapaj jatun mandaj cachun churahuashcangui. 
10Cai tucui gentecunapaj ñaupajpi mandai ushangapaca, cunanga, ali 
yachaitapash, ali yuyaitapash carahuayari. Cambaj cai tucui ashtaca 
gentecunata mandaitaca, ¿pita ushangayari?” nircami. 
11Shina nijpimi Taita Diosca, Salomondaca cashna nirca: “Cambaj shungupica, 
chaita yarishpami charij canata, ima alicunata charinata, na cashpaca alicachi 
tucunataca na mañashcangui. Shinallata canda fiñajcunata causaita 
quichuchumbash, canman unai causaita carachumbash, na mañashcanguichu. 
Ashtahuangarin ñuca agllashcacunata mandai ushangapajmi ali yachaita, ali 
yuyaita mañahuarcangui. Candaca, paicunapaj jatun mandaj cachunmi 
churarcani. 
12Shinamandami ali yachaita, ali yuyaita cuni. Shinallata charij canatapash, 
ima alicunata charinatapash, alicachi tucunatapashmi cuni. Chaicunataca, 
cambaj punda jatun mandajcunaca, ima horallapash na charishcatami cuni. 
Cambaj jipaman jatun mandajcunapash, na charingachu” nircami. 
13Salomonga, Gabaón shuti lomapi, Dioshuan tuparina jatun carpa ñaupajpi 
tiaj altar ladomanda Jerusalenman tigrashpami, israelcunata mandajurca. 

Carretacunata, caballocunatami Salomonga randishpa jatujushca 
(1 Rey. 10:26-29; 2 Crón. 9:25-28) 

14Salomonga, macanajuna carretacunata, caballocunapi tiarij soldadocunatami 
tandachirca. Paica, huaranga chuscu patsaj carretacunata, caballocunapi tiarij 
chunga ishcai huaranga soldadocunatami charirca. Paicunatami 
huaquingunataca, carretacunata alichina pueblocunapi, shujcunataca, pai 
jatun mandajta cuidanapi Jerusalenbi churarca. 
15Jatun mandajca, culquita, orotaca rumitashnami Jerusalenbica tandachirca. 
Cedro caspicunatapash, Sefela shuti pambapi tiaj sacha jigos 
yuracunatashnami, ashtacatapacha charirca. 

16Jatun mandajman randishpa apamujcunaca, pundalla ña parlashpami 
caballocunata, ashtahuan ali telacunata, Salomonman randishpa Egiptomanda 
apamunajurca. 
17Egiptoman vichai rishpami, macanajuna shujlla carretataca, sucta patsaj 
culquipaj, shuj caballotaca, patsaj picha chunga culquipaj randishpa 
apamunajurca. Chai randijcunallatami, heteocunata tucui jatun 
mandajcunamambash, Siria llactata jatun mandajcunamambash randishpa 
apamunajurca. 

2 Crónicas 2 

Salomonga, Hiram shuti runahuanmi ari ninajushca 
(1 Rey. 5:1-18; 7:13-14) 

1Salomonga, Mandaj Diospaj shutipi mañana huasitapash, llactata mandashpa 
tiajuna huasitapashmi shayachingapaj yarijurca. 
2Salomonga, tucui imatalla aparinajuchunga, canchis chunga huaranga 
runacunata, urcupi rumicunata labranajuchunga, pusaj chunga huaranga 
runacunatami churarca. Paicunata ricushpa mandachunga, quimsa huaranga 
sucta patsaj runacunatami churarca. 
3Salomonga, Tiro shuti llactata jatun mandaj Hiram shuti runapajmanmi, 
cashna nichun cacharca: “Ñuca taita Davidhuan rurashcashnallata 
ñucahuambash rurapairi. Pai causana huasita shayachijuchun, cedro 
caspicunata paiman cachamushcashnallata cachamupairi. 
4Ricui ñucami, ñucata Mandaj Taita Diospaj shutipi mañana huasita 
shayachina cani. Chai huasitaca, paipajlla cachun paiman mingangapajmi 
shayachisha. Chaipica, mishquilla ashnajuj inciensota paipaj ñaupajpi 
cushnichingapaj, paipajlla shicanyachishca tandatapash punllandi 
churangapaj, samana punllacunapi, luna llullu punllacunapica, 
tutamandapash, chishipash animalcunata Diosman cushpa tucuillata 
rupachingapajmi, shayachina cani. Shinallata ñucanchita Mandaj Taita Diosta 

yarishpa shuj jatun fiestacunata rurangapajmi shayachina cani. Chai ruranaca, 
Israel llactapica tucui causaipajmi canga. 
5Ñuca shayachina huasica, jatun huasimi canga. Ñucanchi Taita Diosca, tucui 
dioscunatapash yali jatun Dios cajpimi, chashna rurana cani. 
6Ashtahuangarin pai causana huasitaca, ¿pita shayachi ushangayari? ¿Jahua 
pachaca, ashtahuan jahuaman jahua pachapash, pai causangapaca pactanllu? 
Paipaj huasita shayachingapaca, ¿ñucaca pita caniyari? Ashtahuangarin 
inciensota paipaj ñaupajpi cushnichingapajllami, shayachingapaj munani. 
7Cunanga orota, culquita, bronceta, jirruta imatapash ruranata ali yachaj, shuj 
runata cachamupai. Paica morado, puca, azul telacunata imatapash ruranata 
ali yachaj cachun. Shinallata Judá llactapi, Jerusalenbi imatalla ñucahuan 
ruranajuchun, rumita labranata ali yachajcunatapash cachamupangui. 
Chaicunataca, ñuca taitallatami ña alichijurca. 
8Shinallata Líbano shuti urcupi tiaj caspicunamandaca, cedro caspicunata, 
ciprés caspicunata, sándalo caspicunata cachamupai. Canda servijcunaca, 
Líbano shuti urcupi caspicunata cuchunata ali yachajcuna cajtami yachani. 
Ricui, canda servijcunata ayudangapaca, ñucata servijcunallata ripangallami. 
9Ashtaca caspicunata alichinajuchun, chashna cachamupangui. Ñuca 
shayachina huasica ninan jatun, juyailla huasimi canga. 
10Ricui, caspicunata cuchushpa canda servijcunamanmi, pusaj huaranga pusaj 
patsaj quintal trigota curcani. Pusaj huaranga pusaj patsaj quintal 
cebadatapashmi curcani. Sucta patsaj pusaj chunga huaranga litro vinotapash, 
sucta patsaj pusaj chunga huaranga litro aceitetapashmi curcani” nichunmi 
cacharca. 
11Chaimandami, Tiro shuti llactata jatun mandaj Hiram shuti runaca, cashna 
escribishpa Salomonman tigrachimurca: “Mandaj Diosca, pai agllashcacunata 
juyashpami candaca, paicunata jatun mandaj cachun churashca” nircami. 

12Shinallata Hiram shuti runaca, cashnatapashmi nichun cachamurca: 
“Israelcunata Mandaj Taita Diosca, alimari cangui ni tucushca cachun. Paimi, 
jahua pachatapash, cai pachatapash rurarca. Mandaj Diospaj huasitapash, 
llactata mandana huasitapash shayachijuchunga, paillatami cashna alipacha 
yachajushca, ali yuyaita charij, aligutapacha yarishpa rimaj, aligutapacha 
yarishpa purij churita, jatun mandaj Davidman cushca. 
13Ñucaca, imata ruranatapash ali yachaj, ali yuyaita charij Hiram-abi shuti 
runatami, cambajman cachamurcani. 
14Paica, Dan shuti aillu puramanda shuj huarmipaj churimi. Ashtahuangarin 
paipaj taitaca, Tiro shuti pueblomandami carca. Paica orota, culquita, 
bronceta, jirruta, shinallata rumita, caspita, morado, azul, yana puca 
telacunata, lino nishca telata imatapash ruranata ali yachajmi. Shinallata 
imamambash rijchajta labrashpa ruranllami. Paica, imashnalla juyaillaguta 
rurachun mañashcata ruranllami. Paitaca, ali yachajushca cambaj 
runacunahuambash, cambaj taita ñuca amo David charishca ali yachajushca 
runacunahuambash churanguilla. 
15Cunanga, ñuca amo canda servijcunaman carasha nishca trigota, cebadata, 
aceiteta, vinotaca cachamupailla. 
16Ñucanchipash, Líbano shuti urcupica, mashnata can munashca caspicunata 
cuchugrishunllami. Chai caspicunataca, mama cuchatami balsacunapi 
churashpa, Jope shuti pueblocaman apamushun. Chai pueblomandaca, 
canllata Jerusalenman apachun mandanguillami” nishpami cachamurca. 
17Chai jipami Salomonga, shuj llactamanda shamushpa Israel llactapi 
causanajuj runacunataca, tucuillata cuentarca. Paipaj taita David cuentashca 
jipami chashna cuentarca. Paicunaca, patsaj picha chunga quimsa huaranga 
sucta patsaj runacunami cashca carca. 
18Chai runacunamandaca, canchis chunga huaranga runacunatami imatalla 
ashtanacunapi churarca. Pusaj chunga huaranga runacunataca, urcupi rumita 

labranajuchunmi churarca. Quimsa huaranga sucta patsaj runacunataca, 
imatalla ruranacunata ricushpa mandachunmi churarca. 

2 Crónicas 3 

Salomonmi, Diospaj huasita shayachishca 
(1 Rey. 6:1-38) 

1Salomonga, Jerusalenbi tiajuj Moriah shuti urcupimi, Mandaj Diospaj huasita 
shayachi callarirca. Chai urcutami, paipaj taita Davidman ricuchishca carca. 
Jebuseopura Ornán shuti runapaj trillana pambapi David alichishca 
pushtupimi shayachi callarirca. 
2Salomonga, ñami chuscu huatata mandajurca. Chai huatapaj ishcai quilla, 
ishcai punllapimi chai huasitaca shayachi callarirca. 
3Taita Diospaj huasita shayachingapaj, ucu callariman Salomón 
medishcacunaca, caicunami: Callaripica, ishcai chunga canchis metromi carca. 
Anchopaca, iscun metromi carca. 
4Diospaj huasi ñaupajpi corredorca, tucui chai huasi anchoshnallata iscun 
metro jatunmi carca. Vichaiman medijpica, picha chunga chuscu metromi 
carca. Chai huasi ucu pircacunataca, ashtahuan ali orohuanmi jahualla 
quilparca. 
5Diospaj huasi ucu jahuataca, ciprés tablacunahuanmi quilparca. Chai 
tablacunataca, ashtahuan ali orohuanmi jahualla quilparca. Chaipica, palmera 
quirucunata, cadenacunatami rurachirca. 
6Shinallata chai huasita juyaillaguta rurangapaca, juyailla rumicunahuanmi 
jahualla quilparca. Orocunaca, Parvaim shuti llactamandami carca. 
7Chashnami, Diospaj huasi ucu vigascunata, umbralcunata, pircacunata, 
pungucunataca, orohuan jahualla quilparca. Chai pircacunapica, querubín 
nishcacunatami rurachirca. 
8Diospajlla shicanyachishca ucutapash, chashnallatami rurachirca. Chai ucuca, 
Diospaj huasi chimba purapi corredorshnallata, iscun metro jatunmi carca. 

Anchomambash, iscun metrollatami carca. Chai ucutapash, chuscu patsaj pusaj 
quintalta pezaj, ashtahuan ali orohuanmi jahualla quilparca. 
9Oro clavocunataca, chunga shuj gramo yalimanda callarishpa, picha patsaj 
canchis chunga gramocamanmi pezarca. Shinallata altibajopi 
ucucunatapashmi, orohuan jahualla quilparca. 
10Diospajlla shicanyachishca ucupipash, ishcai querubingunatami caspimanda 
rurachirca. Chaicunatapashmi, orohuan jahualla quilparca. 
11Chai querubingunapaj alascunaca, iscun metro jatunmi carca. Shuj alasca, 
ishcai metro ishcai chunga picha centimetromi carca. Chai alasmi, chai ucu 
pircapi tupashca carca. Caishuj alaspash, chashnallatami carca. Chai alasmi, 
caishuj querubinbaj alas pundahuan tuparijurca. 
12Shinallata caishuj querubinbaj shuj alaspash chashnallatami ishcai metro, 
ishcai chunga picha centimetrota charirca. Chai alasmi, chai ucu pircapi 
tupashca carca. Caishuj alaspash, chashnallatami carca. Chai alasmi, caishuj 
querubinbaj alas pundahuan tupashca carca. 
13Chai querubingunaca, paicunapaj alascunataca iscun metro jatundami 
chutashca shayanajurca. Chai querubingunaca, Diospajlla ucu ladoman ñavimi 
shayanajurca. 
14Shinallata cortinacunatapashmi, azul telahuan, morado telahuan, yana puca 
telahuan, lino telahuan rurachirca. Chai telacunapipash, querubingunatami 
bordachirca. 

Ishcai pilarcunatami rurachishca 
(1 Rey 7:15-22) 

15Diospaj huasi ñaupajpica, chunga picha metro, canchis chunga picha 
centimetrota charij, ishcai jatun pilarcunatami rurachirca. Chai pilarcunapaj 
umapi churashca capitel nishcacunaca, ishcai metro ishcai chunga picha 
centimetromi carca. 
16Shinallata cadenacunata rurachishpami, Diospaj huasi chai pilarcunapaj 
umapi tianajuj capitelcunapi muyuchishpa churarca. Patsaj granadillas 

nishcacunatapashmi rurachirca. Chaicunataca, chai cadenacunapimi muyundi 
huarcurca. 
17Jatun pilarcunataca, Diospaj huasi ñaupajpimi, shujtaca ali ladoman, 
caishujtaca lluqui ladoman shayachirca. Ali ladoman churashca pilartaca, 
Jaquín shutitami shutichirca. Lluqui ladoman churashca pilartaca, Boaz 
shutitami shutichirca. 

2 Crónicas 4 

Diospaj huasipi imatalla charinacunatami rurashca 
(1 Rey. 7:23-51) 

1Shinallata shuj bronce altartapashmi rurachirca. Chai altarca, iscun metro 
jatunmi carca. Anchomambash, iscun metrollatami carca. Vichaimambash, 
chuscu metro chaupimi carca. 
2Shinallata bronceta yacuyachishpami, shuj mama cucha nishcatapash, 
alipacha redondota rurachirca. Chaitaca, shuj ladomanda chaishuj ladocaman 
medijpica, chuscu metro chaupimi carca. Vichaiman medijpica, ishcai metro, 
ishcai chunga picha centimetromi carca. Racuta caupushca puchahuan 
muyundita medijpica, chunga quimsa metro chaupi jatunmi carca. 
3Chai mama cucha nishca ladopica, chuscu chunga picha centímetro carupimi, 
chunga calabaza nishcacunata muyundipi churashca carca. Chaicunataca, chai 
mama cucha nishcahuan tandachishpa yacuyachishpami, ishcai jilata rurashca 
carca. 
4Chaica, chunga ishcai huagracunapaj jahuapimi tiajurca. Chai huagracunaca, 
quimsaca vichaiman, shuj quimsaca indi huashajuj ladoman, caishuj quimsaca 
uraiman, caishuj quimsaca indi llujshimuj ladoman ricushpami 
shayajunajurca. Chai mama cucha nishcaca, paicunapaj jahuapi tiajujpimi, 
huashacunaca ucu ladoman carca. 
5Chai mama cucha nishcataca, canchis centímetro chaupi racutami rurashca 
carca. Chai muyundipica, shuj copapaj shimishnalla, na cashpaca lirio sisa 

shimishnallami carca. Chaipica, patsaj chunga shuj huaranga litro yacutami 
apan carca. 
6Shinallata yacuta churana chunga tanquetapashmi rurachirca. Chaicunataca, 
pichataca ali ladoman, shuj pichataca lluqui ladomanmi churarca. Chai 
yacupimi, Diosman cushpa tucuillata rupachina animalpaj aichataca 
maillashpa mapa illajta saquina carca. Ashtahuangarin chai mama cucha 
nishcataca, maquita chaquita curacuna chaipi maillarichunmi churashca carca. 
7Shinallata orota rurashca chunga candelerotapashmi, imashna rurana 
cashcashnallata rurarca. Chaicunataca, pichataca ali ladoman, shuj pichataca 
lluqui ladomanmi, Diospaj huasi ucupi churarca. 
8Shinallata chunga mezacunatapash rurashpami, pichataca ali ladoman, shuj 
pichataca lluqui ladoman, Diospaj huasi ucupillata churarca. Patsaj jatun 
tastacunatapashmi, oromandallata rurarca. 
9Shinallata curacunapaj patiotapash, shuj jatun patiotapash, chai 
patiocunaman llujshina pungucunatapash, broncehuanmi quilparca. 
10Mama cucha nishcataca, Diospaj huasi ali ladopimi, indi llujshimuj ura 
ladoman churarca. 
11Hiram shuti runaca, jatun mangacunata, palacunata, jatun 
tastacunatapashmi rurarca. Shinami chai Hiram shuti runaca, Diospaj huasipaj 
imatalla ruranataca, jatun mandaj Salomonman rurashpa tucuchirca. 
12Ishcai pilarcunata, racuta caupushca puchacunata, chai ishcai pilar jahuapi 
tianajuj capitel nishcacunata, shinallata ishcai linllitapashmi rurarca. Chai 
linllicunataca, pilarcunapaj jahuapi tianajuj ishcai capitelta muyundi 
quilpangapajmi rurarca. 
13Granadilla nishcatapash, ishcai linllicunapajmi rurachirca. Chai chuscu 
patsaj granadillataca, chai pilarcunapaj umapi churashca capitelcunata 
muyundi quilpangapajmi, ishcai jilata huarcurca. 

14Shinallata carretacunatapashmi rurarca. Chai carretacunapimi, yacu 
tanquecunata churarca. 
15Yacuta churana jatun pailatapash, chai pailata huandushca shayanajuj 
chunga ishcai huagratapashmi rurarca. 
16Calderocunata, palacunata, garfio nishcacunatapashmi rurarca. Hiram-abi 
shuti runaca, ashtahuan ali broncetami, Mandaj Diospaj huasipi tucui imatalla 
charinacunataca, jatun mandaj Salomonman rurarca. 
17Chaicunataca, Sucot shuti pueblohuan, Seredata shuti pueblohuan chaupipi 
tiajuj Jordán yacu lado quillu alpa pambacunapimi, jatun mandajca rurachirca. 
18Salomonga, tucui chaicunataca ashtacatapachami rurachirca. Chaimandami, 
chai broncecuna mashnata pezajtapash na yachai usharca. 
19Shinami Salomonga, Taita Diospaj huasipi tucui imatalla charinacunatapash, 
oro altartapash rurachirca. Shinallata Diosman shicanyachishca tandata 
churana mezacunatapashmi rurachirca. 
20Shinallata candelerocunatapash, chaipi churana lamparacunatapashmi, 
ashtahuan ali orohuan rurachirca. Chaicunataca, mandashcapi nijunshnallata 
Diospajlla shicanyachishca ucu ñaupajpi michata japichingapajmi rurachirca. 
21Sisacunata uchilla lamparacunata, tenazacunatapash oromandami rurashca 
carca. Ashtahuan alipacha orotami rurashca carca. 
22Shinallata pavizacunata anchuchinacunata, jatun tastacunata, 
cucharacunata, incensariocunataca, ashtahuan ali orohuanmi rurarca. Diospaj 
huasiman yaicuna pungucunatapash, Diospajlla shicanyachishca ucuman 
yaicuna pungucunatapash, Diospaj huasiman yaicuna jatun pungucunatapash, 
orohuanllatami rurachirca. 

2 Crónicas 5 

1Salomonga, Mandaj Diospaj huasipi tucui imatalla ruranata tucuchishca 
jipami, paipaj taita David tucui imatalla Diosman shicanyachishcata Diospaj 

huasi ucupi churarca. Shinallata culquita, orota imatalla charishcacunataca, 
Taita Diospaj huasipi ninan valishcacunata alichina ucupimi churarca. 

Salomonmi, Diospaj arcataca, Diospaj huasiman apashca 
(1 Rey. 8:1-11) 

2Shinamandami Salomonga, israelcunata mandaj rucucunata, Israel 
aillucunata tucui mandajcunata, Israel familiacunata mandajcunataca, 
Jerusalenman tandachirca. Paicunataca, Mandaj Dioshuan ari ninajushpa 
escribishcata alichishca arcata, Davidpaj Sion shuti pueblomanda 
apamuchunmi, chashna tandachirca. 
3Jatun mandaj Salomonhuanga, huatapaj canchis quillapimi, jatun fiestata 
rurangapaj tucuilla Israel runacuna tandanajurca. 
4Israelcunata mandaj rucucuna tucuilla shamujpimi levitacunaca, Diospaj 
arcata japinajurca. 
5Chai arcatapash, Dioshuan tuparina jatun carpatapash, Diospajta rurangapaj 
chai carpapi tucui imalla tiashcacunatapashmi, Diospaj huasimandaca 
apamunajurca. Chaicunataca curacuna, levitacunami apamunajurca. 
6Chaipica, jatun mandaj Salomonbash, paihuan tandanajushca tucuilla 
israelcunapashmi, chai arca ñaupajpi tandanajurca. Paicunaca llamacunata, 
huagracunatami, Diosman cushpa huañuchinajurca. Chai animalcunaca, 
ashtacapacha cajpimi, maitapash na cuentai ushanalla carca. 
7Chai jipami curacunaca, Mandaj Dioshuan ari ninajushpa escribishcata 
alichishca arcataca, maipi alichina pushtumanllata apamunajurca. Chai 
arcataca, Diospaj huasipillata, Diospajlla shicanyachishca ucuman 
apamushpami, querubín nishcacunapaj alas ucupi churanajurca. 
8Chai querubingunaca, chai arca jahuata alascunata chutashcami carca. 
Chaimandami Diospaj arcatapash, arcata huanduna caspicunatapash, 
paicunapaj alascunahuan jahualla quilpashca carca. 
9Chai huanduna caspicuna jatun cashcamandami, chai caspi umacunataca, 
Diospajlla shicanyachishca ucu ñaupajmandaca ricunalla carca. Shina 

cashpapash canllamandaca, na ricunallachu carca. Chaica, cunangamanmi 
chashnallata tianajun. 
10Chai arcapica, Horeb shuti urcupi cashpa, Moisés churashca ishcai tabla 
rumicunallami tianajurca. Egiptomanda llujshishpa shamunajujpi, Mandaj 
Dios israelcunahuan ari ninajushcatami, chai rumicunapica escribishca carca. 
11Curacunaca, Diospajlla huasimandaca ñami llujshinajurca. (Chai tucuilla 
curacunami, Diospajlla cangapaj alichirishcacuna carca. Ashtahuangarin 
chaipi servingapaj huashan huashan shamuna cashcashnaca, nara 
ruranajurcachu. 
12Shinallata Asaf, Hemán, Jedutún shuti runacuna mandajpi candanajuj tucui 
levitacunapash, paicunapaj churicunapash, huauquicunapash caishuj 
levitacunandimi, altar ñaupajpi ashtahuan ali lino churajunacunata 
churajushca shayanajurca. Paicunaca platillota, salteriota, arpata tocashpami 
candanajun carca. Patsaj ishcai chunga curacunapashmi, paicunahuan 
trompetata huacachinajurca). 
13Trompetata huacachij uyarijpica, tucuicunami Mandaj Diosta pashi nishpa 
alicachishpa, shujllashnalla candanajurca. Trompetata, platillota, shuj 
tocanacunatapash, ashtahuan shinllita huacachishpami, cashna nishpa Mandaj 
Diostaca shinllita candashpa alicachinajurca: “Paica aligumari. Pai llaquinaca, 
causaita causaicamanmi” ninajurcami. Shina candanajujpimi, Mandaj Diospaj 
huasipica fuyu jundarca. 
14Fuyu chaipi jundajpimi curacunaca, Diospajta rurangapaj chai ucupi 
quedaitaca na ushanajurca. Taita Diospaj huasipica, Mandaj Diospaj 
punchapambagumi jundashca carca. 

2 Crónicas 6 

Diospaj huasitami, Diosmanllata mingashca 
(1 Rey. 8:12-66) 

1Chaimandami Salomonga, cashna nirca: “Mandaj Dioslla, canga yana tutapimi 
causasha nircangui. 

2Shina cajpipash ñucaca, can causajuchunga shuj huasita shayachishpami, 
causaita causaicaman can chaipi causachun, shuj ucutapash rurarcani” 
nircami. 
3Jatun mandajca tigrarishpa ricushpami, chaipi tandanajushca tucui 
israelcunata bendiciarca. Chaipica, tucuilla tandanajushca israelcunami 
shayanajurca. 
4Paica cashnami nijurca: “Israelcunata Mandaj Taita Diosca, alicachi tucushca 
cachun. Ñuca taita Davidman pai imatalla nishcataca, paipaj maquihuambacha 
rurashpami pactachishca. Paica, cashnami nishca carca: 
5‘Ñuca agllashcacunata Egipto llactamanda llujchimushca punllamandapacha, 
tucui Israel aillucunapaj pueblocunamandaca, maijan pueblotapash ñuca shuti 
causana huasita shayachijuchunga, na agllarcanichu. Ñuca agllashca 
israelcunata mandaj cachumbash, maijan runatallapash na agllarcanichu. 
6Ashtahuangarin ñuca shuti chaipi causajuchunga, cai Jerusalendami 
agllarcani. Ñuca agllashca israelcunata mandachumbash, Davidtami 
agllarcani’ nishcami carca. 
7Chaimandami ñuca taita Davidca, israelcunata Mandaj Taita Diospaj shutipi 
mañana huasita shayachinata, paipaj shungupi yarijushca carca. 
8Ashtahuangarin Mandaj Diosca, ñuca taita Davidtaca cashnami nishca carca: 
‘Ñuca shutipi mañana huasita shayachinatami, cambaj shungupi 
yarijushcangui. Can chaita yarijushpaca, alitami yarijushcangui. 
9Shina cashpapash, chai huasitaca na can shayachinguichu. Ashtahuangarin 
canmanda llujshishca cambaj churimi, ñuca shutipi mañana huasitaca 
shayachinga’ nishcami carca. 
10Mandaj Diosca, paipaj shimihuan chashna nishcataca pactachishcami. 
Chaimandami ñucaca, Mandaj Dios imashna nishcashnallata, ñuca taita 
Davidpaj randi israelcunata mandashpa tiarinapi tiarircani. Shinallata 

israelcunata Mandaj Taita Diospaj shutipi mañana huasitapashmi 
shayachircani. 
11Cai huasipimi, israelcunahuan Mandaj Dios ari ninajushpa escribishcata 
alichishca arcata churarcani” nijurcami. 
12Shina nishca jipami Salomonga, Mandaj Diospaj altar ñaupajpi shayarishpa, 
tucui israelcuna ricujta maquita vichai chutarca. 
13Salomonga, shayarina shuj bronce patatami rurachishca carca. Chai 
shayarinaca jatumbajpash, anchomambash ishcai metro, ishcai chunga picha 
centimetromi carca. Vichaiman medijpica, shuj metro, quimsa chunga picha 
centimetromi carca. Chai shayarinataca, chaupi patiopimi churashca carca. 
Chaiman vitsiashpami, tucui israelcunapaj ñaupajpi cungurishpa, maquita 
jahua pachaman vichai chutashpa cashna nijurca: 
14“Israelcunata Mandaj Taita Dioslla. Can Taita Diosman rijchajca, jahua 
pachapipash, cai pachapipash na tianllu. Canda tucui shunguhuan cazushpa, 
cambaj ñaupajpi ali purij canda tucui servijcunata llaquishpami, can imata ari 
nishcatapash pactachijungui. 
15Canda servij ñuca taita Davidman cushami nishcataca pactachishcanguimi. 
Cambaj shimihuan villashcataca, cambaj maquihuambacha rurashpami, cunan 
punllapi ricushcashnallata pactachijungui. 
16Israelcunata Mandaj Taita Dioslla, cunanga canda servij ñuca taita Davidman 
pactachishapachami nishcataca pactachipairi: ‘Cambaj mirai puramanda ñuca 
ñaupajpi, Israel llactata mandangapaj tiarinapi tiarij runaca na illangachu. 
Chaipaca, ñuca ñaupajpi can ali purishcashnallata, cambaj churicunapash ñuca 
mandashcata cazushpa, ali purinatallami charin’ nishcanguimi. 
17Shina cashcamanda israelcunata Mandaj Taita Dioslla, cunanga canda servij 
Davidman pactachishapachami nishcataca pactachipailla. 
18Ashtahuangarin Taita Diosca, ¿cai pachapi runacunahuan causangapachachu 
imashi? Ricui, jahua pachaca ashtahuan jahuaman jahua pachapash can 

causangapaca, na pactanllu. Ñuca shayachishca cai huasicarin, maitata 
pactangayari. 
19Shina cajpipash ñucata Mandaj Taita Dioslla, canda servij ñuca mañajujtaca 
ricuhuanguimi. Canda servij ñuca cambaj ñaupajpi caparishpa, canda ninanda 
mañajujtaca uyahuanguimi. 
20Cai huasitaca tutapash, punllapash ricuriajupanguilla. ‘Ñuca shutica, 
chaipimi causanga’ nishca pushtutaca ricuriajupanguilla. Canda servij ñuca 
caipi mañashcataca uyahuangui. 
21Shinallata canda servij ñucapash, can agllashca israelcunapash 
mañanajujtaca uyapangui. Cai huasipi mañanajujtaca, can causajuj jahua 
pachamandami uyapangui. Shina uyashpaca, ñucanchi juchacunata 
cungapangui. 
22Maijan cashpapash paipaj cumbatallata fiñashpa juchata rurajpica, 
juramentuipacha nishpami, cai huasi ucupi tiajuj altar ñaupajpi 
juramentuchun pushamunga. 
23Shina juramentujpica, jahua pachamanda uyashpami, canda servijcunata 
aliguta ricushpa imatallapash rurapangui. Canda na manllajmambash, pai 
japinatallata cushpami, pai nalita rurashcatallata, paipaj jahuapi 
cachamupangui. Imatapash cashcatapacha rurajtaca, imatapash cashcatapacha 
pai rurashcamandami, chashna alita rurashpa causachun chasquipangui. 
24Can agllashca israelcunaca, yachashpata paicunallata canda na 
cazushcamanda, paicunata fiñajcunapaj ñaupajpi mishai tucungapashchari. 
Chashna tucujpica cambajman tigrarishpami, cambaj ñaupajpi cambaj shutita 
alicachishpa, cai huasipi mañanajunga. 
25Shina mañajpica, jahua pachamanda uyashpami, can agllashca israelcunapaj 
juchataca cungapangui. Shina cungashpami paicunamambash, paicunapaj 
ñaupa taitacunamambash, can carashca llactaman tigrachimupangui. 

26Paicuna juchata rurashpa canda fiñachishcamandami, jahua pacha 
vicharishpa na tamianga. Paicunata can llaquichijpica, cai huasi ladoman 
tigrarishpa canda mañashpami, cambaj shutita alicachishpa, cambajman 
tigrarinajunga. 
27Shina rurajpica, jahua pachamanda uyashpami, canda servijcunapaj 
juchatapash, can agllashca israelcunapaj juchatapash cungapangui. Canda 
cazushpa purichumbash, ali ñanda ricuchishpami yachachipangui. Can 
agllashcacunaman can carashca cambaj llactapipashmi tamiachipangui. 
28Cai llactapica jatun yarjaipash, na cashpaca jatun ung:uicunapash, 
chagracuna indipi chaquinapash, na cashpaca ima ung:uihuan chaquinapash, 
langostacuna, na cashpaca fahuashpa purij jurucuna tucuchinapashmi tianga. 
Na cashpaca, ñucanchi causanajuj llactaman ñucanchita fiñajcuna shamushpa, 
chaupipi churanapash, na cashpaca imapash shuj llaqui cashpa, ung:ui 
cashpapashmi tianga. 
29Shina tucujpica, maijan runa cashpa, na cashpaca can agllashca tucui 
israelcuna cashpapashmi, canda mañanajunga. Maijan cashpapash paipaj 
shungupi ninan llaquihuan, nanaihuan cajta yachashpami, cai huasiman 
paicunapaj maquita chutashpa ninanda mañanajunga. 
30Shina mañajpica, can causajuj jahua pachamanda uyashpami, paicunapaj 
juchatapash cungapangui. Shina cungashpami, paicunapaj shunguta can 
rijsishcamandaca, paicuna imatalla rurashpa causashcashnallata 
tucuicunaman cupangui. Canllami, huañuna aichayu runacunapaj shungutaca 
rijsipangui. 
31Ñucanchi ñaupa taitacunaman can carashca llactapi paicuna causanajui tucui 
punllacunapi canda manllashpa, can yachachishcacunata cazushpa 
causanajuchunmi, chashna rurapangui. 
32Shinallata shuj llactamanda shamushca na can agllashca Israelpura 
cashpapash, cambaj jatun shutita, cambaj ninan ushaita uyashpami shamunga. 

Shinallata cambaj rigrata chutashpa imatalla rurashcata yachashpa 
shamushpami, cai huasi ladoman tigrarishpa canda mañanajunga. 
33Shina mañanajujpimi, can causajuj jahua pachamanda uyapangui. Shina 
uyashpami, shuj llactamanda cajpipash, paicuna imata mañashcashnallata 
rurapangui. Shina rurajpimi, tucui cai pachapi causajcunaca, can agllashca 
israelcunashnallata cambaj shutita rijsishpa canda manllashpa causanajunga. 
Shinallata ñuca shayachishca cai huasipi cambaj shutita jatunyachishpa 
mañanatapashmi yachanajunga. 
34Can agllashca israelcunaca, paicunata fiñajcunahuan macanajungapajmi, can 
maita cachashca ñanda llujshishpa rinajunga. Shina rinajushpami, can 
agllashca cai pueblopi, cambaj shutipi mañangapaj ñuca shayachishca cai 
huasi ladoman tigrarishpa mañanajunga. 
35Paicuna ninanda mañashcataca, jahua pachamanda uyashpami, 
paicunamanda shayarishpa ayudapangui. 
36(Juchata na ruraj runaca, shujllapash na tianllu). Canda na cazushpa juchata 
rurajpimi, paicunahuanga ninanda fiñaringui. Shina fiñarishpami, paicunata 
fiñajcuna japishpa, caru llactaman, ladolla llactaman cashpapash, prezu 
apachun paicunata fiñajcunapaj ñaupajpi churangui. 
37Paicunaca, prezu apai tucushca llactacunapi cashpami, paicunallata canda na 
cazushcata yachanajunga. Prezu apai tucushca llactapimi, cambajman 
tigrarishpa cashna nishpa mañanajunga: ‘Juchatami rurashcanchi, jatun 
nalitapachami rurashcanchi. Diosta na manllashpami, chashna rurashcanchi’ 
ninajungami. 
38Paicuna prezu apai tucushca llactacunapi cashpami, paicunapaj tucui 
shunguhuan, tucui almahuan cambajman tigrarinajunga. Prezu apai tucushca 
llactapi cashpami, paicunapaj ñaupa taitacunaman can carashca cai llactaman, 
can agllashca cai puebloman, cambaj shutipi mañangapaj ñuca shayachishca 
cai huasi ladoman tigrarishpa, canda mañanajunga. 

39Paicuna ninanda mañanajujtaca, can causajuj jahua pachamanda uyashpami, 
paicunamanda shayarishpa ayudapangui. Can agllashcacunataca, juchata 
rurashpa canda fiñachishcatapashmi cungapangui. 
40Cunanga ñuca Taita Dioslla, caipi canda ninanda mañanajujtaca, cambaj 
ñavihuan ricupanguiyari. Cambaj rinrihuan aliguta uyariajupanguiyari. 
41Mandaj Taita Dioslla, cunanga cambash, cambaj ushaita ricuchijuj arcapash, 
can samana pushtupi causangapaj jatarishpa ripashunlla. Mandaj Taita Dioslla, 
canda servij curacunapash quishpirishcata ricuchij churajunata churajushca 
cachun. Cambajlla causajcunaca, can alita rurashcacunahuan cushijunajuchun. 
42Mandaj Taita Dioslla, aceiteta talishpa javishca cambaj jatun mandajtaca, 
ama jichushpa saquipaichu. Canda servij Davidta llaquijushcataca yaripairi” 
nijurcami. 

2 Crónicas 7 

1Diosta mañashpa Salomón tucuchijhuanmi, jahua pachamanda nina urai 
shamurca. Chai ninami, Diosman cushpa tucuilla rupachinatapash, 
animalcunapaj aichatapash, tucuillata rupachirca. Diospaj huasipica, Mandaj 
Diospaj punchapambagumi jundarca. 
2Mandaj Diospaj punchapamba, Mandaj Diospaj huasipi jundashcamandami 
curacunaca, Mandaj Diospaj huasiman yaicuitaca na ushanajurca. 
3Ninapash, Mandaj Diospaj punchapambagupash, chai huasi jahuaman urai 
shamujta tucui isarelcuna ricushpami, rumicunahuan llambullaguta rurashca 
jahuapi cungurishpa, alpaman chayajta cumurinajurca. Shina cumurishpami, 
Mandaj Diosta alicachishpa cashna ninajurca: “Paica alimari, pai llaquinaca 
causaita causaipajmari” ninajurcami. 
4Chai jipami, jatun mandajpash, chaipi tucui tandanajushca gentecunapash, 
Mandaj Diospaj ñaupajpi animalcunata cushpa huañuchinajurca. 
5Jatun mandaj Salomonga, ishcai chunga ishcai huaranga huagracunata, patsaj 
ishcai chunga huaranga llamacunatami, Diosman cushpa huañuchijurca. 

Chashnami jatun mandajpash, tucui israelcunapash Taita Diospaj huasitaca, 
Diosmanllata minganajurca. 
6Curacunaca, Diospajta ruranatallatami ruranajurca. Levitacunapash, Mandaj 
Diosman tocanacunatami tocanajurca. Chaicunataca, jatun mandaj Davidmi, 
Diospaj llaquinaca causaita causaicaman cajpi, Mandaj Diosta alicachingapaj 
rurachishca carca. Chai tocanacunahuanmi Davidca, Diosta alicachijun carca. 
Shinallata curacunapash, paicunapaj ñaupajpimi trompetacunata tocanajurca. 
Tucui israelcunapashmi, chaipi shayanajurca. 
7Salomonga, Mandaj Diospaj huasi ñaupajpi tiajuj chaupi patiotapashmi, 
Diospajlla cachun mingarca. Diosman cushpa tucuillata rupachina 
animalcunatapash, Dioshuan ali cangapaj carashca animalcunapaj viratapash, 
chaipi rupachishcamandami chashna mingarca. Salomón rurachishca bronce 
altarpica, tucuillata rupachina animalcunata, ashtahuan imatalla 
carashcacunata, viracunata rupachingapaca na pactajpimi, chaipi 
rupachijushca carca. 
8Chaimandami Salomonga, canchis punllacaman fiestata rurarca. Paihuanga, 
Hamat shuti puebloman yaicuna ladomandaca, Egipto llacta jatun larca yacu 
ladocaman causanajuj tucuilla israelcunami, ashtacapacha tandanajurca. 
9Pusaj punllapica, jatun tandanajuitami rurarca. Diospaj huasipi tiaj altarta 
Diosman mingashpa, canchis punllata tandanajushcamanda, shinallata canchis 
punllatallata jatun fiestata rurashcamandami tandanajurca. 
10Huatapaj canchis quilla ishcai chunga quimsa punllapimi jatun mandajca, 
gentecunataca paicunapaj huasicunaman cacharca. Mandaj Diosca 
Davidmambash, Salomonmambash, Diosllata agllashca israelcunamambash, 
alicunata rurashcamandami tucui shungu cushijushpa rinajurca. 

Taita Diosca, Salomonhuanmi ari nijushca 
(1 Rey. 9:1-9) 

11Salomonga, Mandaj Diospaj huasitapash, pai jatun mandajpaj huasitapashmi 
rurashpa tucuchirca. Mandaj Diospaj huasipi, paipaj quiquin huasipi tucui 
imata rurangapaj munashcapash, Salomón runapaca, tucuimi ali llujshirca. 
12Chai jipami Mandaj Diosca, Salomonman tuta ricurishpa cashna nijurca: “Can 
mañashcataca uyarcanimi. Cai pushtutapash, animalcunata ñucaman cushpa 
huañuchina huasi cachunmi agllarcani. 
13Ñucaca ama tamiachunmi, jahua pachata vichasha. Chagracunata 
tucuchinajuchunmi, langosta jurucunata cachamusha. Na cashpaca ñuca 
agllashcacunapajmanmi, ung:uicunata cachamusha. 
14Shina cachamujpimi, ñuca agllashcacunaca ninanda llaquiringa. 
Paicunamandami, ñuca shutipi mañanajushca. Ñucata mañashpa, ñucata 
mascashpa, nalita paicuna ruranajushcata saquishpa ñucapajman 
tigrarimujpica, ñucapash jahua pachamanda uyashami. Paicunapaj 
juchacunatapash cungashami. Paicunapaj alpapi ali fucuchumbash 
alichishami. 
15Cunanga ricuriashpami, cai huasipi mañashcataca aliguta uyajusha. 
16Cunanga cai huasitaca, causaita causaicaman ñuca shuti chaipi causachunmi, 
ñucapajlla cachun agllarcani. Cai huasitaca, causaita causaicaman 
ricuriajushalla, yariajushallami. 
17Cambaj taita Davidshnallata ñuca ñaupajpi tucuita aliguta rurachun, ñuca 
mandashcacunata, pactachinajuchun ñuca cushca shimicunata, imata rurachun 
mandashcunata cazushpa causangui. 
18Shina causajpica, ñucami cambaj taita Davidhuan ari nishcashnallata can 
mandangapaj tiarinataca, shinllitapacha churasha. Paimanmi cashna nircani: 
‘Cambaj mirai puramandaca, Israel llactata mandaj runaca na illangachu’ 
nircanimi. 

19Ashtahuangarin cangunapaj ñaupajpi churashca, pactachinajuchun cushca 
shimicunata, ñuca mandashcacunata saquishpa, huashaman tigrashpa, shuj 
dioscunatara servishpa, chaicunata ninanda alicachishpami causanguichi. 
20Shina causajpica, cangunaman carashca llactamandaca llujchishpami 
cachasha. Shinallata ñuca shutipi mañana ñucapajlla cachun shicanyachishca 
cai huasitapashmi, ñuca ñaupajmanda anchuchisha. Shina rurashpami, tucuilla 
llactacunapi causajcuna ninanda asishpa nalicachinajuchun saquisha. 
21Cai juyailla huasica, cai ladota tucui yalijcunapaj ninanda manllarinami 
canga. Paicunaca cashnami ninajunga: ‘¿Mandaj Diosca imashpata cai 
llactatapash, cai huasitapash chashna llaquichishcayari?’ ninajungami. 
22Shina nijpimi, cashna nishpa tigrachinajunga: ‘Paicunallatamari, paicunapaj 
ñaupa taitacunata Mandaj Taita Diosmanda anchurinajurca. Egipto 
llactamanda llujchimuj Diosmanda anchurishpami, shuj dioscunatara 
juyanajurca. Chaicunatami ninanda alicachishpa, servishpa causanajurca. 
Chaimandami, cai tucui llaquita paicunapaj jahuapi cachamushca’ 
ninajungami” nijurcami. 

2 Crónicas 8 

Salomonga, shuj ruranacunatapashmi rurashca 
(1 Rey. 9:10-28) 

1Salomonga, Mandaj Diospaj huasitapash, paipaj quiquin huasitapash, ishcai 
chunga huata jipapimi shayachishpa tucuchirca. 
2Chai jipami Salomonga, Hiram shuti runa cushca pueblocunatapash cutin 
alichirca. Shina alichishpami, israelcunataca chaipi causanajuchun churarca. 
3Chai jipami Salomonga, Soba shuti llactapi tiaj Hamat shuti puebloman 
shamushpa, chai pueblotapash japirca. 
4Paica, jichushca pambapi tiaj Tadmor shuti pueblotapashmi alichirca. 
Shinallata imatalla alichingapaj pai rurachishca, Hamat shuti pueblo ladolla 
tucui pueblocunatapashmi cutin shayachirca. 

5Shinallata janaj ladoman tiaj Bet-horón shuti pueblotapash, ura ladoman tiaj 
Bet-horón shuti pueblotapashmi cutin shayachirca. Chai pueblocunaca, 
muyundi jatun pircacunahuan jarcashca jatun pungucunahuan, 
aldabacunahuanmi carca. 
6Baalat shuti pueblotapash, imacunatalla Salomón charishcacunata alichina 
tucui pueblocunatapashmi cutin shayachirca. Macanajuna carretacunata, 
caballocunata charina tucui pueblocunatapashmi cutin shayachirca. 
Salomonga, Jerusalenbi, Líbano shuti llactapi, pai mandajuj tucui llactapi 
imatalla rurangapaj munashcataca, tucuitami rurarca. 
7Chaicunataca, heteo, amorreo, ferezeo, heveo, jebuseo nishca 
gentecunamanda puchushca tucui gentecunahuanmi rurachirca. Chai 
gentecunaca, na israelcunachu carca. 
8Paicunaca, israelcuna na tucuillata tucuchijpi chai llactapi puchushca 
gentecunapaj miraicunami carca. Paicunatami Salomonga, cunan punllacaman 
impuestota japishpa charin. 
9Ashtahuangarin Salomonga, israelcunataca chaicunata rurashpa servichunga, 
na churarcachu. Paicunaca, ali macanajuj soldadocuna, paita servijcuna, 
soldadocunata mandajcuna, carretapi purij soldadocunata mandajcuna, 
caballopi tiarij soldadocunami carca. 
10Salomonga, ishcai patsaj picha chunga ashtahuan ali mandajcunatami 
charirca. Paicunami, chaipi imatalla ruraj gentecunataca mandanajurca. 
11Salomonga, Faraonbaj ushitaca, Davidpaj pueblomandaca chai huarmi 
causachun Salomonllata shayachishca huasimanmi pusharca. Paica cashnami 
nijurca: “Ñuca huarmica, israelcunata jatun mandaj Davidpaj huasipica na 
causangachu. Mandaj Diospaj arcata churashca ucucunaca, jucha illaj 
cashcamandami, chaipica na causanga” nijurcami. 
12Shinamandami Salomonga, Mandaj Diosman paillata rurashca altar jahuapi, 
Mandaj Diosman animalcunata cushpa tucuillata rupachijurca. Chai altarca, 
Diospaj huasiman yaicuna corredor ñaupajpimi carca. 

13Moisés mandashcashnallata, imaguta carana cashpapash, chai punllapi 
caranajuchunmi chashna rurarca. Samana punllacunapi, luna llullu 
punllacunapi, jatun fiesta punllacunapimi, huatapi quimsa viajeta rupachina 
carca. Chai fiesta punllacunaca, levadura illaj tandata micuna punllacuna, 
fiesta semanacuna, chugllacunata rurana fiesta punllacunami carca. 
14Curacunataca, paipaj taita David mandashcashnallatami, huashan huashan 
shamushpa imatalla ruranajuchun churarca. Levitacunataca, paicuna imata 
rurangapaj mingai tucushcashnallatami, punllandi ruranataca, curacunapaj 
ñaupajpi Diosta alicachishpa Diospajta ruranajuchun churarca. Shinallata 
Diospaj huasi pungupi cuidajcunatapash, tucuilla pungucunapimi huashan 
huashan shamushpa cuidachun churarca. Taita Diosta servij David runagumi, 
chashna mandashca carca. 
15Curacuna, levitacuna imatalla rurachun, jatun mandaj David 
mandashcamandaca na anchurinajurcachu. Ima ninan valishcacunata 
alichinatapash, imatalla ruranatapash aligutami ruranajurca. 
16Salomón imatalla ruranataca, Mandaj Diospaj huasipaj callari rumicunata 
churashca punllamandapacha tucuilla shayachishpa tucuchingacamanmi, 
tucuita alichishcalla carca. Mandaj Diospaj huasita tucuillata shayachishpa 
tucuchingacamanmi, chashna alichishcalla carca. 
17Chai jipami, Edom shuti llactapi tiaj Ezión-geber shuti, Elot shuti 
pueblocunaman rirca. Chai pueblocunaca, mama cucha manñapimi. 
18Hiram shuti runaca, paipaj jatun barcocunataca, paita servijcunahuan, mama 
cuchapi barcota purichinata ali yachaj runacunahuanmi cachashca carca. 
Paicunaca, Salomonda servijcunahuanmi Ofir shuti llactaman rishca carca. 
Chai llactamandami, quimsa patsaj sucta quintal orota, jatun mandaj 
Salomonman apamurca. 

2 Crónicas 9 

Sabá shuti llactata jatun mandaj huarmimi, Salomonda ricungapaj rishca 
(1 Rey. 10:1-13) 

1Sabá shuti llactata jatun mandaj huarmica, Salomonda alicachishpa tucuicuna 
parlanajujta uyashpami, ashtaca gentecunata catichishpa Jerusalenman 
shamurca. Chai huarmica, mishquillagu ashnajuj jambicunata, ashtaca orota, 
juyailla rumicunata camellocunapi apachishpami, na tigrachi ushanalla 
tapunacunata Salomonda tapushpa yachangapaj shamurca. Salomonbajman 
chayamushpaca, paipaj shungupi tucui imatalla yarijushcatami parlajurca. 
2Ashtahuangarin Salomonga, chai huarmi tapushcataca tucuillatami 
tigrachijurca. Salomón na tigrachi ushanaca, imallapash na tiarcachu. 
3Sabá shuti llactata jatun mandaj huarmica, ali yachaita Salomón charijtapash, 
paipaj huasita shayachishcatapashmi ricujurca. 
4Paipaj mezapi micunacunata, paita servijcuna causana ucucunata, culquipaj 
servijcunata, paicuna churajushcata, paiman micunata yalichijcunata, paicuna 
churajushcacunatapashmi ricujurca. Shinallata Mandaj Diospaj huasiman 
maita vitsianatapashmi ricujurca. Chaita ricushpami, ninanda manllarishpa 
ricunman quedarca. 
5Chaimandami jatun mandajtaca, cashna nijurca: “Ñuca llactapi cashpallatami, 
can imatalla rurashcatapash, can alipacha yachajushcatapash uyarcani. Chaica 
na llullachu cashca. 
6Ashtahuangarin ñuca caiman nara shamushpaca, paicuna parlashcataca na 
crijurcanichu. Cunan ñuca ñavihuambacha ricushpami crini. Ricui, can 
alipacha yachajushcataca, chaupitallapash na parlahuashcachu. Canda 
alicachishpa parlanajujta ñuca uyashcataca, ashtahuan yalitami ricujuni. 
7Cambaj runacunaca, ninanda cushijushcami. Cambaj ali yachaita, cambaj 
ñaupajpi punllandi uyaj, canda servij cai runacunaca, ninanda cushijushcami. 
8Canda Mandaj Taita Diosca, alicachi tucushca cachun. Paica canda 
alicachishpami, canda Mandaj Taita Diosta servishpa jatun mandaj cachun, pai 
mandashpa tiarinapi churashca. Cambaj Taita Diosca, israelcunata juyashpami, 
causaita causaicaman paipajlla cachun shinllitapacha churashca. 
Chaimandami candaca, paicunata jatun mandaj cachun churashca. Aliguta 

ricushpa, imatapash cashcatapacha rurashpa mandachunmi churashca” 
nijurcami. 
9Shina nishca jipami, pusaj chunga shuj quintal orota, mishquillagu ashnajuj 
ashtaca jambicunata, juyailla rumicunata, jatun mandajman cararca. Sabá 
shuti llactata jatun mandaj huarmi, jatun mandaj Salomonman mishquillagu 
ashnajuj jambicunata apamushcashnaca, ima horallapash nara tiarcachu. 
10Shinallata Hiram shuti runata servijcunapash, Salomonda servijcunapash, 
Ofir shuti llactamandami orota apamushca carca. Paicunallatami, sándalo 
nishca caspicunatapash, juyailla rumicunatapash apamunajurca. 
11Chai sándalo caspicunahuanmi jatun mandajca, Mandaj Diospaj huasipipash, 
pai mandashpa tiajuna huasicunapipash, gradasta rurachirca. 
Candajcunamambashmi arpacunata, salteriocunata rurachirca. Chashna 
ashtaca caspicunataca, ima horallapash Judá llactapica nara ricushcachu carca. 
12Jatun mandaj Salomonga, Sabá shuti llactata jatun mandaj huarmi, tucui 
imata munashpa mañashcatami cararca. Jatun mandajca, pai jatun mandajman 
chai huarmi imatalla apamushcatapash yalitami cararca. Chai jipaca, chai 
mandaj huarmica, paita servij runacunandi, paipaj llactaman tigrarcallami. 

Salomonga, ninan charij alipacha rijsishcami cashca 
(1 Rey. 10:14-29; 2 Crón. 1:14-17) 

13Huatapi huatapimi, chuscu patsaj picha chunga quimsa quintal orota, 
Salomonman apamunajurca. 
14Randishpa jatushpa purijcunapash, chai llactapi imatalla jatushpa 
purijcunapash, Arabia llactata tucui jatun mandajcunapash, pai mandajuj 
llactapi churashca mandajcunapash orota, culquita Salomonman 
apamushcatacarin, na cuentashcami carca. 
15Jatun mandaj Salomonga, ishcai patsaj jatun escudocunatami, orota tacashpa 
rurachirca. Tucui escudopimi, sucta kilo chaupi yalita pezaj ashtahuan ali orota 
labrachishpa churarca. 

16Shinallata quimsa patsaj uchilla escudocunatapashmi, orota tacashpa 
rurachirca. Chaicunapica, tucui escudopimi, quimsa kilo chaupitashna pezaj 
orohuan rurashca carca. Chaicunataca jatun mandajca, Líbano shuti urcu 
caspicunahuan shayachishca huasipimi alichirca. 
17Jatun mandajca, mandangapaj shuj jatun tiarinatapash, marfilmandami 
rurachirca. Chaitaca, ashtahuan ali orohuanmi jahualla quilparca. 
18Chai tiarinaman vitsiangapaca, sucta gradasmi tiarca. Chaquita 
samachinatapash, chai tiarinapillata oromanda rurashcami carca. Rigrata 
samachinapash, chai tiarina ishcandi ladomanmi tiarca. Rigrata samachina 
chai ishcandi ladomambash, ishcai leondami rurashca carca. 
19Chai sucta gradaspipash, chunga ishcai leondami, tucui gradaspi ishcandi 
ladoman shuj shuj churashca carca. Chashna tiarinataca, maijan mandajuj 
llactapillapash, ima horapash na rurashcachu carca. 
20Jatun mandaj Salomonbaj tucui platocunapash, oromanda rurashcami carca. 
Shinallata Líbano shuti urcu caspicunahuan shayachishca huasipi tiaj tucui 
platocunapash, ashtahuan ali oromanda rurashcami carca. Salomón mandajui 
punllacunapica, culquitaca na munanllu carca. 
21Jatun mandaj Salomonbaj jatun barcocunaca, Hiram shuti runata 
servijcunahuanmi, Tarsis shuti llactaman rin carca. Chai barcocunapica orota, 
culquita, marfilta, monocunata, pavo realcunata apamushpami, quimsa 
huatapi muyumunajun carca. 
22Jatun mandaj Salomonga, llactacunata tucui jatun mandajcunatapash yali 
charij, alipacha yachajushcami carca. 
23Llactacunata tucui jatun mandajcunami, Salomonbaj ñavita ricungapaj 
munan carca. Taita Dios carashca ali yachaihuan rimashcata uyangapajmi, 
chashna munan carca. 
24Tucui paicunami, paiman carangapaca culquimanda, oromanda rurashca 
juyailla charishcacunata, churajunacunata, macanajunacunata, mishquillagu 

ashnajuj jambicunata, caballocunata, jari mulacunata huatan huatan 
apamunajun carca. 
25Salomonga, paipaj caballocuna shayanajuchumbash, macanajuna 
carretacunata churangapajpash, chuscu huaranga huasitami charirca. 
Caballopi tiarij chunga ishcai huaranga soldadocunatapashmi charirca. 
Paicunatami huaquingunataca, macanajuna carretacunata alichishca 
pueblocunapi, shujcunataca pai jatun mandajta cuidanapi, Jerusalenbi 
churarca. 
26Salomonga, Eufrates shuti jatun yacumandaca, filisteocunapaj llactacaman 
mandanajuj jatun mandajcunataca, tucuillatami mandashpa charirca. 
Shinallata Egipto llacta linderocamanmi, mandashpa charirca. 
27Jatun mandajca, culquitaca rumitashna ashtacatapachami Jerusalenbi 
tandachirca. Cedro caspitapash, Sefela shuti pambapi tiaj sacha jigos 
yuracunatashna ashtacatapachami charirca. 
28Shinallata caballocunataca Egiptomandapash, tucui caishuj 
llactacunamandapashmi Salomonman apamunajurca. 

Salomón huañushcatami villajun 
(1 Rey. 11:41-43) 

29Punda punllacuna, jipa punllacuna Salomón ashtahuan imatalla 
rurashcapash, ¿nachu Dios ima nishcata villaj Natán shuti runa escribishca 
librocunapi, Silo shuti pueblopi causajuj Ahías shuti runaman Dios villashcata 
escribishca libropi tucuilla tiajun? ¿Nachu Dios ricuchishcata villaj Iddo shuti 
runata, Nabat shuti runapaj churi Jeroboam shuti runata llaquichinata Dios 
villashcata escribishca libropipash tiajun? 
30Salomonga, tucui Israel llactataca, chuscu chunga huatatami Jerusalenbi 
mandajurca. 
31Salomón huañushpa, paipaj ñaupa taitacunahuan tandanajujpica, paipaj taita 
Davidpaj pueblopimi pambarca. Paipaj randica, Roboam shuti paipaj churimi 
mandajurca. 

2 Crónicas 10 

Israelcuna na cazushcatami villajun 
(1 Rey. 12:1-24) 

1Tucui israelcunami, Roboam shuti runata jatun mandaj cachun churangapaj, 
Siquem shuti puebloman tandanajushca carca. Chaimandami Roboam shuti 
runapash, chai Siquem shuti puebloman rirca. 
2Nabat shuti runapaj churi Jeroboam shuti runaca, Egiptopi cashpa chaita 
yachashpami, Egiptomanda tigramurca. Paica, jatun mandaj Salomonda 
pacajushpami, chai llactapi causajurca. 
3Chaipi causajujtami, cayachun cacharca. Shina cayajpi shamushpami, 
Jeroboam runapash tucuilla israelcunapash, Roboam runataca cashna 
ninajurca: 
4—Yugota aparishcashna llaquita apanajujpipash, cambaj taitataca 
ashtahuanmi ñucanchitaca llaquichirca. Cunanga, llasha yugota apachinshna, 
cambaj taita shinllita servichishpa charishcamandaca, canga ashallatapash 
fangallayachiyari. Chashna rurajpica, canda servishpami causashun— 
ninajurcami. 
5Shina ninajujpimi, Roboam runaca: —Cunanmanda quimsa punllacaman, 
ñucapajman tigramunguichi— nirca. Shina nijpica, gentecunaca rircallami. 
6Chai jipami, jatun mandaj Roboam runaca, paipaj taita Salomón causajujpi, 
servishpa causanajushca mandaj rucucunataca, ali yuyaita cuchun mañashpa 
cashna nirca: —Cai gentecunataca, ¿ima nishpa tigrachishpata ali canman, 
cangunaca ima yuyaitata cuhuanguichi?— nircami. 
7Shina tapujpimi paicunaca, cashna nishpa tigrachinajurca: —Cai 
gentecunahuan ali cashpa, juyailla shimicunata parlashpa paicunata 
cushichijpica, paicunapash paicunapaj tucui causaipimi, canda servishpa 
causanajunga— ninajurcami. 



1377 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

8Ashtahuangarin paica, chai mandaj rucucuna cushca yuyaitaca saquishpami, 
paihuanllata viñashca, paita servij chairalla runacunatara yuyaita cuhuaichi 
nishpa mañarca. 
9Paicunataca cashnami nirca: —Ñucataca cashnami ninajuhuarca: ‘Cambaj 
taita ñucanchiman llasha yugota apachinshna, shinllita servichishpa 
charishcamandaca, ashallatapash fangallayachiyari’ ninajurcami. Shina 
ningapaj shamuj gentecunataca, ¿ima nishpa tigrachishpata ali canman, 
cangunaca ima yuyaitata cuhuanguichi?— nircami. 
10Shina nijpimi Roboam runahuan viñashca, chairalla runacunaca, cashna 
nishpa tigrachinajurca: —‘Yugota aparishcashna llaquita apanajujpipash, 
cambaj taitataca ashtahuanmi ñucanchitaca llaquichijurca. Ashtahuangarin 
canga, ashallatapash fangallayachaiyari’ ningapaj shamuj gentecunataca, cai 
shimicunata cashna ningui: ‘Ñucapaj uchilla dedoca, ñuca taitapaj huasha 
lomotapash yali racumi. 
11Ñuca taitaca, cangunaman llasha yugota apachinshnami llaquichijurca. 
Ñucacarin ashtahuanmi chai yugotaca llashayachisha. Ñuca taitaca, 
azialcunahuan astishpami llaquichijurca. Ñucacarin, alacrangunahuan 
llaquichisha’ ningui— ninajurcami. 
12Jatun mandaj Roboam runaca: “Caimanda quimsa punllacaman ñucapajman 
tigramunguichi” nishcami carca. Shina nishcashnallatami, ña quimsa punlla 
tucujpica Jeroboam runaca, tucui gentecunandi Roboam runapajman 
shamurca. 
13Shina shamujpimi jatun mandaj Roboam runaca, mandaj rucucuna ali 
yuyaita cushcataca yangapi churashpa, shinllitapacha rimarca. 
14Chairalla runacuna yuyaita cushcashnallatami, cashna nishpa rimarca: “Ñuca 
taitaca, llasha yugota apachinshnami llaquichirca. Ashtahuangarin ñucaca, 
chai yugotaca ashtahuanmi llashayachisha. Ñuca taitaca, azialcunahuan 
astishpami llaquichirca. Ñucacarin alacrangunahuanmi llaquichisha” nircami. 

15Jatun mandajca, israelcuna mañanajujtaca na uyanayachircachu. Taita 
Diosllatami, chashna rurarca. Mandaj Diosca, Silo shuti pueblopi causajuj 
Ahías shuti runaguhuan, Nabat shuti runapaj churi Jeroboam runaman 
villachishca pactachunmi, chashna rurarca. 
16Tucui israelcunaca, paicuna mañashcata jatun mandaj na uyanayachijpimi, 
jatun mandajtaca cashna tigrachinajurca: “Davidmandaca, ¿imatallapash 
japinachu canchi? Isaí runapaj churimandaca, imata japinatapash na 
charishpami causanchi. ¡Israelcuna, tucuicuna cangunapaj carpacunaman 
richilla! ¡David cunanga, cambaj familiacunataca ricunguilla!” ninajurcami. 
Shina nishpami tucuilla israelcunaca, paicunapaj carpacunaman rinajurca. 
17Ashtahuangarin Roboam runaca, Judá llactapi tiaj pueblocunapi causanajuj 
israelcunatallami mandajurca. 
18Shina mandajushpami jatun mandaj Roboam runaca, impuestota japij 
Adoram shuti runataca, israelcunapajman cacharca. Ashtahuangarin paica, 
israelcuna rumicunahuan pegajpimi huañurca. Chaimandami jatun mandaj 
Roboam runaca, paipaj carretapi ucha vitsiashpa, Jerusalenman pacajushpa 
rirca. 
19Chashnami israelcunaca, Davidpaj huasi ucu puramandaca cunangaman 
shicanyarishca causanajun. 

2 Crónicas 11 

1Roboam shuti runa, Jerusalenman shamushpaca, israelcunahuan 
macanajungapajmi Judá aillumandapash, Benjamín aillumandapash, 
macanajunata ali yachaj patsaj pusaj chunga huaranga soldadocunata 
agllashpa tandachirca. Roboam runaca, pai mandajushca llactata cutin 
paipajman tigrachingapajmi, chashna rurajurca. 
2Ashtahuangarin Mandaj Diosca, pai Taita Diospaj Semaías shuti 
runagumanmi, cai shimicunata cashna nishpa villarca: 

3“Salomonbaj churi, Judá llactata jatun mandaj Roboam runatapash, Judapaj, 
Benjaminbaj aillu tucui israelcunatapash, cashna nigri: 
4Mandaj Diosca, cashnami nin: ‘Cangunapaj huauquicunahuan 
macanajungapaca, na vichai rinachu canguichi. Cangunapaj huasicunaman 
tucuicuna tigraichilla. Caitaca, ñucallatami chashna rurajuni’ ninmi nigri” 
nircami. Paicunaca, Mandaj Dios mandashcata cazushpami, Jeroboam 
runahuan macanajungapaca, na rishpa tigranajurca. 

Roboam shuti runaca, tucuipimi ali llujshishca 

5Roboam shuti runaca, Jerusalenbimi causajurca. Paica, Judá llactata 
ashtahuan shinllita rurangapajmi, shuj pueblocunatapash rurachijurca. 
6Paica, cai pueblocunatami rurachirca: Belén, Etam, Tecoa, 
7Bet-sur, Soco, Adulam, 
8Gat, Maresa, Zif, 
9Adoraim, Laquis, Azeca, 
10Zora, Ajalón, Hebrón shuti pueblocunatami rurachirca. Chai pueblocunaca, 
Benjaminbaj, Judapaj llactacunapi tiaj muyundi jatun pircacunata charij 
pueblocunami carca. 
11Shinlli torrecunatapashmi, ashtahuan shinllita rurachirca. Chaicunapica, 
soldadocunata mandajcunata cuidachun churashpami granocunata, vinota, 
aceitetapash cacharca. 
12Tucui pueblocunapimi, jarcarina escudocunata, lanzacunata curca. Shinami, 
ninan shinllitapacha rurarca. Judapaj, Benjaminbaj llactacunapica pai 
mandashcatami cazunajurca. 
13Tucui Israel llactamandami curacunapash, levitacunapash, paicuna maipilla 
causanajushca pushtumandaca, Roboam runahuan tandanajungapaj 
Jerusalenman shamunajurca. 
14Curacuna, levitacunaca, paicuna michina pambacunata, ima shuj 
charishcacunatapash saquishpami, Judá llactaman, Jerusalenman 

shamunajurca. Diospajta ruranamanda, Jeroboam runapash, paipaj 
churicunapash saquichishcamandami, chashna shamunajurca. 
15Jeroboam runaca, lomacunapi tiaj altarcunapaj, ayacunapaj, pai rurachishca 
shicu dioscunapaca, paillatami shuj curacunata churarca. 
16Israelcunata Mandaj Taita Diosta tucui shunguhuan catingapaj munajcunaca, 
tucui Israel aillu puramandami, Jerusalenman shamuj curacunata catishpa 
shamunajurca. Paicunaca, paicunapaj ñaupa taitacunata Mandaj Taita 
Diosman animalcunata cushpa huañuchingapajmi, Jerusalenman 
shamunajurca. 
17Shinami Judá llactata mandanataca, shinllitapacha rurashpa, Salomonbaj 
churi Roboam runatapash, quimsa huatacaman shinllitapacha mandachun 
churanajurca. Quimsa huatacamanllami Davidshna, Salomonshna Diosta 
cazushpa causanajurca. 
18Roboam runaca, Abihail shuti huarmihuan David charishca, Jerimot shuti 
churipaj ushi Mahalat shuti huarmihuanmi cazararca. Abihail shuti huarmica, 
Eliab shuti runapaj ushimi carca. Eliab shuti runaca, Isaí shuti runapaj churimi 
carca. 
19Chai Mahalat shuti huarmimi: Jeús, Semarías, Zaham shuti churicunata 
ungurca. 
20Mahalat shuti huarmihuan cazarashca jipami, Absalón runapaj ushi Maaca 
shuti huarmihuan cazararca. Chai huarmica: Abías, Atai, Ziza, Selomit shuti 
churicunatami ungurca. 
21Ashtahuangarin Roboam runaca, cazarashca paipaj tucui huarmicunamanda, 
caishuj huarmicunamanda ashtahuan yalica, Absalón runapaj ushi Maaca shuti 
huarmitami juyarca. Paica, chunga pusaj huarmicunatami cazararca. 
Shinallata sucta chunga caishuj huarmicunatami charirca. Chai 
huarmicunahuanmi, ishcai chunga pusaj churicunata, sucta chunga ushicunata 
charirca. 

22Roboam runaca, Maaca shuti huarmihuan charishca churi Abías shuti 
runatami, mandaj cachun churarca. Paitaca, paipaj huauquicunata 
mandachunmi churarca. Paitaca, jatun mandaj cachun churangapaj 
munashpami, chashna rurarca. 
23Alipacha yarishpami, chai tucuilla churicunataca, Judapaj, Benjaminbaj 
tucui llactacunaman caiman chaiman cacharca. Shinallata muyundi jatun 
pircacunahuan tucui pueblocunamambashmi cacharca. Imacunatapash 
ashtacatapacha cushpami, tauca huarmicunahuambash cazarachirca. 

2 Crónicas 12 

Sisac shuti runaca, Judá llactamanmi yaicugrishca 
(1 Rey. 14:21-31) 

1Roboam shuti runaca, llactata ña shinlli mandajushpami, Mandaj Dios 
mandashca shimicunata saquirca. Tucui israelcunapashmi, paishnallata 
ruranajurca. 
2Jatun mandaj Roboam runaca, ña picha huatata mandajujpi, Mandaj Diosta 
na cazushpa fiñashcamandami, Egipto llactata jatun mandaj Sisac shuti runaca, 
Jerusalenbi causajcunahuan macanajungapaj vichai shamurca. 
3Sisac shuti runaca, huaranga ishcai patsaj carretacunahuan, caballocunapi 
tiarij sucta chunga huaranga soldadocunahuanmi shamurca. Chai jahuapash, 
na cuentai ushanalla ashtaca gentecunami, paihuanga Egiptomanda 
shamunajurca. Paicunaca, Libia shuti llactamanda runacuna, suquieno nishca 
runacuna, Etiopía llactamanda runacunami carca. 
4Judá llactapi tiaj muyundi jatun pircacunahuan pueblocunata quichushpami, 
Jerusalengaman chayamurca. 
5Chaimandami, Dios ima nishcata villaj Semaías shuti runaca, Roboam 
runapajman, Judá llactapi caishuj mandajcunapajman shamurca. Paicunaca, 
macanajungapaj Sisac shuti runa shamushcamandami, Jerusalenbi 
tandanajushca tianajurca. Paicunatami Semaías shuti runaca, cashna nirca: —
Mandaj Diosca, cashnami nin: ‘Cangunallatami, ñucata saquihuarcanguichi. 

Chaimandami ñucapash cangunataca, Sisac shuti runapaj maquipi saquircani’ 
ninmi— nircami. 
6Shina nijpimi, israelcunata mandajcunapash, jatun mandaj Roboam runapash 
ninanda pingai tucushpa, urai cumurishpa: —Mandaj Diosca, imatapash 
cashcatapachami ruran— ninajurca. 
7Chashna llaquirijta ricushpami Mandaj Diosca, cai shimicunata cashna nishpa 
Semaías shuti runaman villarca: “Paicunaca ninandami llaquirirca. Shina 
cashcamanda na tucuchigrinichu. Ashtahuangarin uchami cai llaquimandaca 
quishpichigrini. Ñuca ninanda fiñarishcata talinshna cachamushpa, Sisac shuti 
runapaj maquihuan Jerusalenda llaquichinataca saquishallami. 
8Shina saquishpapash cunanga, paita servijcunami tucugringuichi. Ñucata 
servishpa causanahuan, shuj llactacunata jatun mandajcunata servishpa 
causanahuan imashna cajta yachachunmi, chashna saquigrini” nircami. 
9Egipto llactata jatun mandaj Sisac shuti runaca, Jerusalenman vichai 
shamushpami, Mandaj Diospaj huasipi, mandana huasipi imatalla ninan 
valishcacunata alichishcata japishpa tucuita aparca. Shinallata Salomón 
rurachishca, jarcarina oro escudocunatapashmi aparca. 
10Chai escudocunapaj randica, jatun mandaj Roboam runaca, bronce 
escudocunatami rurachirca. Chai escudocunataca, jatun mandaj mandana 
huasiman yaicuna pungupi cuidaj soldadocunata mandajcunamanmi curca. 
11Mandaj Diospaj huasiman jatun mandaj rijpica, cuidaj soldadocuna 
shamushpami, chai escudocunata apashpa, paihuan rinajun carca. Chai jipaca, 
paicuna cuidana ucupillatami tigrashpa churagrin carca. 
12Roboam runa pingai tucushpa urai cumurijpimi Mandaj Diosca, paihuan 
ninanda fiñarishca cashpapash, ama tucuillata tucuchingapaj ali tucurca. 
Shinallata Judá llactapipash, tucui imapash alimi carca. 
13Chashna tucuita shinllitapacha churashca jipami Roboam runaca, Jerusalenbi 
mandajurca. Roboam runaca, chuscu chunga shuj huatata charishpami, 

mandai callarirca. Paica, chunga canchis huatatami, Jerusalenbi mandajurca. 
Mandaj Diosca, tucui Israel aillu puramandaca chai pueblotami, paipaj shuti 
chaipi causajuchun agllarca. Roboam runapaj mamaca, amonitapura Naama 
shutimi carca. 
14Roboam runaca, Mandaj Diostaca na tucui shunguhuan mascangapaj 
munashpami nalita rurarca. 
15Punda punllacuna, jipa punllacuna Roboam runa imatalla rurashcacunaca, 
¿nachu Dios ima nishcata villaj Semaías shuti runapash, Dios ricuchishcata 
villaj Iddo shuti runapash, familiacunapaj shuticunata japishpa escribishca 
libropi tiajun? Roboam runaca, Jeroboam runahuanga tucui causaipimi 
macanajushpalla causanajurca. 
16Roboam runa huañushpa, paipaj ñaupa taitacunahuan tandanajujpica, 
Davidpaj pueblopimi pambarca. Paipaj randica, Abías shuti paipaj churimi 
mandajurca. 

2 Crónicas 13 

Abías shuti runami mandajushca 
(1 Rey. 15:1-8) 

1Jatun mandaj Jeroboam shuti runaca, chunga pusaj huatata israelcunata ña 
mandajujpimi Abías shuti runaca, Judá llactata mandai callarirca. 
2Paica, quimsa huatatami Jerusalenbi mandajurca. Paipaj mamaca, Gabaa 
shuti pueblomanda Uriel shuti runapaj ushi Micaías shutimi carca. Abías shuti 
runapash, Jeroboam runapash macanajushpallami causanajurca. 
3Chaimandami Abías shuti runaca, agllai tucushca, ninan shinlli, macanajunata 
ali yachaj, chuscu patsaj huaranga soldadocunata tandachishpa, 
macanajungapaj alichirirca. Shinallata Jeroboam runapashmi, pusaj patsaj 
huaranga agllai tucushca, ninan shinlli, macanajunata ali yachaj soldadocunata 
tandachishpa, Abías shuti runahuan macanajungapaj alichirirca. 

4Chaimandami Abías shuti runaca, Efraín shuti urcucunapi tiaj, Zemaraim 
shuti lomapi shayarishpa, cashna nijurca: “Jeroboam runapash, tucui 
israelcunapash, uyahuaichi. 
5Israelcunata Mandaj Taita Diosca, Davidmambash, paipaj miraicunamambash 
israelcunata mandanataca, tucui causaipaj cungapaj ari nijushcata ricuchij 
cachishna cajtaca, ¿nachu yachanguichi? 
6Shina cajpipash, Davidpaj churi Salomonda servij, Nabat shuti runapaj churi 
Jeroboam runami jatarishpa, paita mandajta na cazurca. 
7Paihuanga yanga purij, jatun nalita ruraj runacunami tandanajurca. Shina 
tandanajushpami, Salomonbaj churi Roboam runata mishanajurca. Roboam 
runaca, chairalla runa cashpa ninan manllaita charishpami, paicunataca na 
cazuchi usharca. 
8Cunanga, cangunaca ashtacacuna cashpa, cangunapaj dioscuna cachun 
Jeroboam runa rurachishca oro shicucunata charishpami, Davidpaj miraicuna 
mandachun Mandaj Dios cushcataca, na cazungapaj munanguichi. 
9¿Nachu Mandaj Diospaj curacunata, Aarón curapaj miraicunata, 
levitacunataca, canguna llujchishpa cacharcanguichi? Chashna rurashpami, 
curacuna cachunga shuj llactapi causanajuj gentecunashnallata, pitapash 
churashcanguichi. Shuj shicuta, canchis jari llamata cushpaca, napash 
dioscunapaj cura tucungapaj maijambash shamuchunmi, chashna 
rurashcanguichi. 
10Ashtahuangarin ñucanchipaca, Mandaj Diosmi ñucanchi Taita Dios. Paitaca 
na saquishpami catishcanchi. Mandaj Diospaj ñaupajpica, Aarón curapaj 
miraicunami Diospajta rurashpa causanajun. Tucui imatalla ruranacunataca, 
levitacunami ruranajun. 
11Paicunami tutamandapash, chishipash Mandaj Diosman animalcunata 
cushpa tucuillata rupachinajun. Mishquillagu ashnajuj inciensotapash, 
paicunami cushnichinajun. Shinallata ima mapapash illaj mezapipashmi 
tandata churanajun. Oro candeleropi tiaj lamparacunapipash, tucui chishicuna 

rupachunmi, michata japichinajun. Ñucanchica, ñucanchita Mandaj Taita Dios 
imatalla mandashcatami pactachinajunchi. Ashtahuangarin cangunaca, 
paitami saquishcanguichi. 
12Ricuichi, Taita Diosca ñucanchihuanmi. Paimi ñucanchita mandajun. Paipaj 
curacunapash, cangunahuan ñucanchi macanajugrichunmi, trompetata 
huacachishpa cushichingapaj ñucanchihuan shayanajun. Israelcunalla, 
cangunapaj ñaupa taitacunata Mandaj Taita Dioshuanga, na macanajunachu 
canguichi. Paitaca, maitata mishai ushanguichiyari” nijurcami. 
13Ashtahuangarin Jeroboam runaca, huashata shamushpa macanajungapajmi, 
huaquin runacunata pacalla cacharca. Jeroboam runaca, paicunapaj ñaupajpi 
shayajujpimi, pacalla shamuj runacunaca, Judá llacta soldadocunapaj 
huashata shamunajurca. 
14Judá llacta runacuna tigrarishpa ricushpaca huashatapash, ñaupatapash 
macanajungapaj shamunajujtami ñapash ricurca. Chaimandami paicunaca, 
Mandaj Diosta caparishpa mañanajurca. Curacunapashmi trompetata 
huacachinajurca. 
15Chai jipami, Judá llacta soldadocunaca shinllita caparinajurca. Chashna 
ninanda caparijhuanmi Taita Diosca, Abías shuti runapaj ñaupajmandapash, 
Judá llacta soldadocunapaj ñaupajmandapash, Jeroboam runataca tucui 
israelcunandi, caita chaita cacharca. 
16Israelcunaca, Judá llacta soldadocunapaj ñaupajmandaca pacajushpami 
calpanajurca. Taita Diosmi, paicunapaj maquipi churarca. 
17Chai macanajuipica, Abías shuti runahuan paipaj soldadocunahuanga, 
ninandapachami huañuchinajurca. Israel puramandaca, picha patsaj huaranga 
agllashca soldadocunami chugrichi tucushpa urmanajurca. 
18Chashnami israelcunaca, chai huatacunapica pingaichi tucunajurca. 
Ashtahuangarin Judá llactapi causajcunaca, paicunapaj ñaupa taitacunata 
Mandaj Taita Diosta mañashpa, shinlli tucushpami mishanajurca. 

19Abías shuti runaca, Jeroboam runata catishpa rishpami, Bet-el, Jesana, Efraín 
shuti pueblocunataca, muyundi uchilla llactacunandi quichurca. 
20Jeroboam runaca, Abías shuti runa mandajui punllacunapica, cutin na 
ashtahuan mandai usharcachu. Mandaj Dios llaquichijpimi, Jeroboam runaca 
huañurca. 
21Ashtahuangarin Abías shuti runaca, ashtahuan shinllitapachami mandajurca. 
Paica, chunga chuscu huarmicunatami japirca. Paicunahuanmi, ishcai chunga 
ishcai churicunata, chunga sucta ushicunata charirca. 
22Abías shuti runaca, ashtahuan imatalla rurashcacunapash, pai imatalla 
rurashpa causashcapash, Dios ima nishcata villaj Iddo shuti runagu villashpa 
escribishcapimi tiajun. 

2 Crónicas 14 

Asa shuti runami mandajushca 
(1 Rey. 15:9-12) 

1Abías shuti runa huañushpa, paipaj ñaupa taitacunahuan tandanajujpica, 
Davidpaj pueblopimi pambarca. Paipaj randica, Asa shuti paipaj churimi 
mandajurca. Pai mandajui punllacunapica, gentecunaca chunga huatatami 
aliguta casilla causanajurca. 
2Asa shuti runaca, paita Mandaj Taita Diospaj ñaupajpica, imatapash na 
pandashpa aligutallami rurajurca. 
3Paimi, na rijsishca dioscunata yarina altarcunatapash, lomacunapi tiaj 
altarcunatapash anchuchirca. Imamambash rijchajta rurashca 
dioscunatapashmi faquirca. Asera shuti huarmi diosman rijchajcunatapashmi 
tucuchirca. 
4Chashna rurashpami, Judá llactapi causajcunataca, paicunapaj ñaupa 
taitacunata Mandaj Taita Diosta mascanajuchun, Dios mandashca shimicunata, 
Diosllata mandashcacunata pactachinajuchun mandarca. 

5Shinallata Judá llactapi tiaj tucuilla pueblocunamandami, lomacunapi tiaj 
altarcunata, imamambash rijchaj dioscunata anchuchirca. Pai mandajushca 
punllacunaca, casilla ali causaimi chai llactapica tiarca. 
6Chai llactapica, casilla ali causai tiashcamandami Judá llactapica, jatun 
pircacunata charij pueblocunata shayachirca. Chai huatacunapica, paihuan 
macanajujcunaca na tiarcachu. Casilla ali causaita Mandaj Dios 
cushcamandami, na tiarca. 
7Chaimandami, Judá llactapi causajcunataca, cashna nirca: “Cai pueblocunata 
shayachishunchi. Shinlli torrecunata charij pircacunahuan muyundi 
jarcashunchi. Shinallata aldabacunata charij pungucunahuambash 
jarcashunchi. Cai llactaca, ñucanchipaj cashcamanda chashna rurashunchi. 
Ñucanchica, ñucanchita Mandaj Taita Diostami mascarcanchi. Shina 
mascajpimi paica, ñucanchi maipi cajpipash casilla ali causaita curca” nircami. 
Paicuna shayachi callarijpica, tucuimi ali llujshirca. 
8Asa shuti runaca, jarcarina escudocunata, lanzacunata apashpa purij 
soldadocunatapashmi charirca. Judá aillu puramandaca, quimsa patsaj 
huaranga soldadocunata, Benjamín aillu puramandaca, ishcai patsaj pusaj 
chunga huaranga soldadocunatami charirca. Paicunaca, jarcarina escudota 
apaj, arcota cacharinatapash alipacha yachaj, macanajunatapash ali yachaj 
runacunami carca. 
9Paicunahuan macanajungapajmi, Etiopía llactata mandaj Zera shuti runaca, 
shuj millón soldadocunahuan, quimsa patsaj carretacunahuan, Maresa shuti 
pueblocaman llujshimurca. 
10Chaimandami Asa shuti runaca, paicunahuan macanajungapaj llujshishpa, 
Maresa shuti pueblo ladollapi tiaj Sefata shuti pugru pambapi macanajungapaj 
alichirichun mandarca. 
11Chaipimi Asa runaca, paita Mandaj Taita Diosta caparishpa, cashna nishpa 
mañarca: “¡Mandaj Dioslla, ninan ushaita charijta, ushaita na charijta 
ayudangapajpash, cambaca chashnallatami! Ñucanchita Mandaj Taita Dioslla, 

ñucanchitapash ayudahuayari. Canda mañashpami, shinlli tucunajupanchi. Cai 
soldadocunahuan macanajungapaca, cambaj shutipimi shamuparcanchi. 
Mandaj Dioslla, canmi ñucanchi Taita Dios capangui. Runaca, canda 
mishaitaca na ushangachu” nishpami mañarca. 
12Shina mañajpimi Mandaj Diosca, Asa shuti runapaj ñaupajpipash, Judá 
llactapi causajcunapaj ñaupajpipash, Etiopía llactamanda soldadocunataca 
misharca. Chaimandami, chai Etiopía llactamanda soldadocunaca pacajushpa 
calpanajurca. 
13Asa shuti runahuan, paipaj soldadocunahuanga, Gerar shuti pueblocamanmi 
catinajurca. Etiopía llactamanda runacunaca, shujllapash na causaihuan 
puchushpami, tucuilla huañunajurca. Paicunaca, Mandaj Diospaj 
ñaupajpipash, paipaj soldadocunapaj ñaupajpipashmi tucuchi tucunajurca. 
Paicuna imatalla charishcatapashmi, ashtacatapacha apanajurca. 
14Gerar shuti pueblo muyundipi tiaj tucuilla pueblocunapipashmi, 
macanajungapaj yaicunajurca. Chai pueblocunapi causajcunataca, Mandaj 
Dios cachamushca ninan manllaimi japirca. Chai pueblocunapica, ima 
cashpapash ashtacapacha tiajpimi, tucui chai pueblocunapi imalla 
tiashcacunataca, tucuillata llujchishpa apanajurca. 
15Shinallata animalcuna shayanajuj chugllacunamambash yaicushpami, 
ashtaca llamacunata, camellocunata apashpa Jerusalenman tigranajurca. 

2 Crónicas 15 

Diosta yarinajuchunmi, Asa shuti runaca mushujyachishca 
(1 Rey. 15:13-15) 

1Obed shuti runapaj churi Azarías shuti runapajman, Taita Diospaj Espíritu 
shamujpimi, 
2Asa shuti runahuan tuparingapaj llujshishpa, cashna nijurca: “Can Asa shuti 
runapash, Judá llacta, Benjamín llacta tucui soldadocunapash, uyaichi. 
Cangunapash Mandaj Dioshuan cajpica, paipash cangunahuanmi canga. 

Canguna paita mascashpaca, cangunaca paita taringuichimi. Ashtahuangarin 
canguna paita saquijpica, paipashmi cangunata saquinga. 
3Israelcunaca, tauca punllacunatami na llullaj Taita Diospash illaj, yachachij 
curapash illaj, Dios mandashcapash illaj causanajurca. 
4Ashtahuangarin paicuna jatun llaquipi cashpami, israelcunata Mandaj Taita 
Diospajman tigrarishpa, paita mascanajurca. Shina mascashpami, paicunaca, 
paita tarinajurca. 
5Chai huatacunapica llujshishpa rijcunapajpash, cutin tigramujcunapajpash, 
casilla ali causaica na tiarcachu. Ashtahuangarin tucui llactacunapi 
causajcunapajmi, ninan llaqui tiarca. 
6Shuj gentecunaca, caishuj gentecunatami huañuchishpa tucuchinajurca. Shuj 
pueblopi causajcunaca caishuj pueblopi causajcunatami huañuchijurca. Tucui 
llaquicunata Taita Diosllata cachamushpa muspachijpimi, chashna 
ruranajurca. 
7Ashtahuangarin cangunaca, shinlli tucuichi. Cangunapaj maquipash ushai 
illanshnaca, na quedanachu canguichi. Canguna imaguta rurashcamandaca, 
japina tianmi” nijurcami. 
8Asa shuti runaca, Dios ima nishcata villaj Azarías runa villashca shimicunata 
uyashpami, cushijuita japirca. Azarías runaca, Obed shuti runapaj churimi 
carca. Chai jipami, millanayai yanga dioscunataca, tucui Judá llactamanda, 
Benjamín llactamandapash anchuchirca. Shinallata Efraín urcucunapi tiaj, pai 
quichushca pueblocunamandapashmi anchuchirca. Shina rurashpami, Mandaj 
Diospaj altartapash cutin alichirca. Chai altarca, huasi corredor ñaupajpimi 
carca. 
9Chai jipaca, tucui Judá llactapi, Benjamín llactapi causajcunatapash, Efraín 
llactamanda, Manasés llactamanda, Simeón llactamanda shamushpa, chai Judá 
llactapi purinajuj gentecunatapashmi tandachirca. Israelcunaca, 
ashtacacunami paihuan tandanajushca carca. Paicunata Mandaj Taita Diosca, 
Asa shuti runahuan cajta ricushpami, paicunaca chashna tandanajushca carca. 

10Asa shuti runaca, Judá llactataca, ñami chunga picha huatata mandajurca. 
Chai huatapaj quimsa quillapimi, Jerusalenbi tandanajunajurca. 
11Chai punllallatami macanajuipi quichushpa apamushca canchis patsaj 
huagracunata, canchis huaranga llamacunata, Mandaj Diosman cushpa 
huañuchinajurca. 
12Shina huañuchishpami, aligutapacha yarishpa, paicunapaj ñaupa taitacunata 
Mandaj Taita Diosta tucui shunguhuan, tucui almahuan mascangapaj ari 
ninajurca. 
13Israelcunata Mandaj Taita Diosta na catingapaj munajcunaca, rucu cashpa, 
huahua cashpa, jari cashpa, huarmi cashpapash huañuchi tucunapachami 
carca. 
14Trompetata, bocinata huacachinajujpimi, cushijushpa ninanda caparishpa, 
Mandaj Diosman juramentunajurca. 
15Chashna juramentushpami, Judá llactapi tucui causajcunaca cushijunajurca. 
Paicunaca, tucui shunguhuanmi juramentunajurca. Paicunapaj tucui 
munaihuan mascashcamandami, Diostaca tarirca. Chaimandami Mandaj 
Diosca, paicuna maipi cajpipash casilla ali causaita cararca. 
16Jatun mandaj Asa shuti runaca, Maaca shuti paipaj mamatapashmi, jatun 
mandajshna tiajushcamandaca paillata anchuchirca. Asera shuti huarmi 
diosman rijchajta rurashcamandami, chashna anchuchirca. Asa shuti runaca, 
chai diostapash faquishpa ñutushpami, Cedrón shuti ninanda rijuj huaicu yacu 
manñapi rupachirca. 
17Tucuita chashna rurashpapash Israel llactamandaca, lomacunapi tiaj 
altarcunataca na anchuchircachu. Shina cashpapash Asa shuti runaca, paipaj 
tucui causaipimi, Diosta tucui shunguhuan cazushpa causajurca. 
18Paica culquita, orota, imalla tiashcacunata paipash, paipaj taitapash, 
Diospajlla cachun shicanyachishcataca, Taita Diospaj huasimanmi apamurca. 

19Quimsa chunga picha huatata, Asa shuti runa mandajushcacamanmi, jatun 
macanajuica na ashtahuan tiarca. 

2 Crónicas 16 

Asa shuti runahuan, Ben-adad shuti runahuanmi ari nijushca 
(1 Rey. 15:16-22) 

1Jatun mandaj Asa shuti runaca, quimsa chunga sucta huatata ña 
mandajujpimi, Israel llactata jatun mandaj Baasa shuti runaca, Judá llactapi 
causajcunahuan macanajungapaj vichai shamurca. Shina shamushpaca, Judá 
llactata jatun mandaj Asa shuti runapajman pipash ama richun, 
paipajmandapash pipash ama yalichunmi, Ramá shuti pueblo muyunditaca, 
ashtahuan shinlli jatun pircahuan jarcarca. 
2Chaimandami, Judá llactata jatun mandaj Asa shuti runaca, Mandaj Diospaj 
huasipi, mandana huasipi imalla ninan valishcacunata alichinapi alichishca 
tiajuj culquita, orota llujchirca. Chaitaca, Siria llactata jatun mandaj Ben-adad 
shuti runaman cashna nishpa cuchunmi, Damasco puebloman cacharca: 
3“Ñuca taitahuan cambaj taitahuan ari ninajushcashnallata, ñucanchipash ari 
nipashun. Ricui, Israel llactata jatun mandaj Baasa shuti runahuan ari 
ninajushcataca, yangapi churashpa ñucapajman shamuchunmi culquita, orota 
canman cachamuni. Ñuca ladomanda anchurichun, chashna rurapashun” 
nircami. 
4Ben-adad shuti runaca, jatun mandaj Asa shuti runa mañajpi ari nishpami, 
Israel llacta pueblocunapi causajcunahuan macanajuchun, paipaj 
soldadocunata mandajcunata cacharca. Paicunami Ijón, Dan, Abel-maim shuti 
pueblocunatapash, Neftalí llactapi imacunalla tiashcacunata alichina 
pueblocunatapash quichurca. 
5Chaita yachashpami Baasa shuti runaca, Ramá shuti pueblota 
shayachijushcatapash saquishpa rirca. 
6Chaimandami jatun mandaj Asa shuti runaca, Judá llactapi causajcunata 
tucuillata pushashpa rishpa, Ramá shuti pueblota Baasa shuti runa 

shayachijushca rumicunata, caspicunata tucuillata aparca. Chaicunahuanga 
Geba shuti, Mizpa shuti pueblocunatami shayachirca. 
7Chai punllacunami, Dios ricuchishcata villaj Hanani shuti runaca, Judá 
llactata jatun mandaj Asa shuti runapajman shamushpa, cashna nijurca: 
“Canga, canda Mandaj Taita Dios ayudachun mañangapaj randica, Siria 
llactata jatun mandajtarami ayudahuai nishpa mañashcangui. Chaimandami 
Siria llactata jatun mandajpaj soldadocunaca, cambaj maquimanda 
quishpirishpa rishca. 
8Etiopía shuti, Libia shuti llactacunamanda soldadocunaca, macanajuna 
paicunapaj carretacunandi, caballopi tiarij ashtaca soldadocunandica, ¿nachu 
ashtacapacha carca? Shina cajpipash Mandaj Dios ayudachun can 
mañashcamandami, paicunataca cambaj maquipi churarca. 
9Mandaj Diosca, ima pandatapash na yarij shunguhuan paita cazujcunaman 
alita rurashpa, paipaj tucui ushaita ricuchingapajmi, tucui cai pachata 
ricuriajun. Canga, juizu illanshnami chashna rurashcangui. Shina 
cashcamandami cunanmanda chaimanga, canhuan macanajungapaca 
ashtahuan shamunajunga” nijurcami. 
10Shina nijpimi Asa shuti runaca, ninanda fiñarishpa, Dios ricuchishcata 
villajtaca, prezuna huasipi churarca. Chaita villashcamandaca ninandapachami 
fiñarirca. Asa shuti runaca, chai huatacunapimi, Judá llactapi causajcunataca, 
taucacunata llaquichijurca. 

Asa shuti runami huañushca 
(1 Rey. 15:23-24) 

11Ashtahuangarin ricuichi. Punda punllacuna, jipa punllacuna Asa shuti runa 
imatalla rurashcapash, Judá llactata, Israel llactata jatun mandajcuna imatalla 
rurashcata escribishca libropimi tiajun. 
12Asa shuti runaca, quimsa chunga iscun huatata ña mandajujpimi, chaqui 
nanai japijpi huañunalla tucurca. Shina huañunalla cashpapash, Mandaj 
Diostaca na mascashpami, jambijcunatalla mascajurca. 

13Asa shuti runaca, chuscu chunga shuj huatata ña mandajushpami, huañushpa 
paipaj ñaupa taitacunahuan tandanajurca. 
14Pai huañujpica, Davidpaj pueblopi paita pambachun paillata rurachishca 
utujupimi pambarca. Paita churashca cajapica, mishquillagu ashnajuj shuj shuj 
jambicunatami jundachinajurca. Chai jambicunaca, mishquillagu ashnajuj 
jambicunata ruranata alipacha yachajcuna rurashcami carca. Chai punllapica, 
paita alicachishpami ninanda rupachinajurca. 

2 Crónicas 17 

Josafat shuti runami mandajushca 

1Asa shuti runapaj randica, paipaj churi Josafat shuti runami, Judá llactataca 
mandajurca. Paica, shinllipachami israelcunahuan macanajurca. 
2Paica, Judá llactapi tiaj muyundi jatun pircahuan tucui pueblocunapimi, 
soldadocunata churarca. Judá llactapipashmi, cuidaj soldadocunata churarca. 
Paipaj taita Asa shuti runa quichushca, Efraín llactapi tiaj pueblocunapipashmi 
churarca. 
3Paipaj ñaupa taita David punda causashcashnallata, aliguta causashpami, Baal 
shuti dioscunataca na mascarca. Chaimandami Mandaj Diosca, Josafat 
runahuan carca. 
4Ashtahuangarin paipaj taitapaj Taita Diosta mascashpami, Dios 
mandashcacunata cazujurca. Chaimandami, israelcuna rurashcashnaca na 
rurajurca. 
5Chashna cajpimi Mandaj Diosca, Josafat runa mandanataca shinllitapacha 
churarca. Judá llactapi tucui causajcunapashmi, tucui caranacunata Josafat 
runaman caranajurca. Chaimandami ninan charijpash, ninanda alicachi 
tucushcapash carca. 
6Chashna cashpami Josafat runaca, Mandaj Diosta cazushpa causana yuyaita 
paipaj shungupi ashtahuan japirca. Paica, lomacunapi tiaj altarcunatapash, 

Judá llacta chaupipi tiaj Asera shuti huarmi diosman rijchajcunatapashmi 
anchuchirca. 
7Paica, ña quimsa huatata mandajushpami, Ben-hail, Abdías, Zacarías, 
Natanael, Micaías shuti mandajcunataca, Diosmanda yachachijuchun Judá 
llactapi tiaj pueblocunaman cacharca. 
8Paicunahuanga, Semaías, Netanías, Zebadías, Asael, Semiramot, Jonatán, 
Adonías, Tobías, Tob-adonías shuti levitacunatapashmi cacharca. Elisama 
shuti, Joram shuti curacunatapashmi cacharca. 
9Judá llactapica, Mandaj Dios mandashpa escribichishca librota apashpami 
yachachinajurca. Judá llactapi tiaj tucui pueblocunaman rishpami, 
gentecunaman yachachishpa purinajurca. 
10Chaimandami, Judá llacta muyundipi tiaj llactacunata tucui mandajcunaca, 
ninandapacha Mandaj Diosta manllanajurca. Shinamandami, Josafat shuti 
runahuan macanajungapaca na munanajurca. 
11Filisteocunapashmi, tucui caranacunata, impuestota cuna culquita Josafat 
runaman apamunajurca. Arabecunapashmi animalcunata apamunajurca. 
Paicunaca, canchis huaranga canchis patsaj maltun llamacunata, canchis 
huaranga canchis patsaj jari chivocunatami apamunajurca. 
12Shinamandami Josafat runaca, ashtahuan ashtahuan jatun tucushpa 
catijurca. Paica, Judá llactapica shinlli torrecunata, imatalla charishcata 
alichina pueblocunatapashmi shayachirca. 
13Judá llactapi tiaj pueblocunapica, tucui imatapash ashtacatapachami 
charirca. Shinallata macanajunata ali yachaj, shinlli soldadocunatapashmi, 
Jerusalenbi charirca. 
14Chai soldadocunaca, paicunapaj ñaupa taitacunapaj huasi ucu puracuna 
mashna cashcashnallata cuentajpica, caicunami: Judá llactapi huaranga 
huaranga soldadocunata mandaj puramandaca, Adnas shuti mandajmi, quimsa 
patsaj huaranga ashtahuan shinllipacha soldadocunata mandajurca. 

15Paipaj catica, Johanán shuti mandajmi, ishcai patsaj pusaj chunga huaranga 
soldadocunata mandajurca. 
16Chaipaj catica, Zicri shuti runapaj churi Amasías shuti runami mandajurca. 
Paica paipaj munaillatami, Mandaj Diosta servishami nishpa ari nishca carca. 
Paica, ishcai patsaj huaranga shinlli soldadocunatami mandajurca. 
17Benjamín aillu puramandaca, imatapash na manllaj Eliada shuti mandajmi, 
ishcai patsaj huaranga soldadocunata mandajurca. Chai soldadocunaca 
arcohuan, jarcarina escudohuan alichirishcacunami carca. 
18Chaipaj catica, Jozabad shuti mandajmi, macanajungapaj ali alichirishca, 
patsaj pusaj chunga huaranga soldadocunata mandajurca. 
19Paicunami, jatun mandaj Josafat runapaj soldadocuna carca. Tucui Judá 
llacta muyundipi jatun pircahuan pueblocunapi churashca soldadocunatacarin, 
na cuentashcachu carca. 

2 Crónicas 18 

Acab shuti runa mishai tucunatami, Micaías shuti runaguca villashca 
(1 Rey. 22:1-40) 

1Josafat shuti runaca, ninan charijpash, ninanda alicachi tucushcapashmi 
carca. Paica, Acab shuti runapaj familia purami tucurca. 
2Josafat runaca, huaquin huata jipami, Acab runata ricungapaj Samaria 
puebloman urai rirca. Chaimandami Acab runaca, Josafat runamambash, 
paihuan shamuj gentecunamambash, ashtaca llamacunata, huagracunata 
huañuchishpa, jatun micuita rurarca. Chaipimi Acab runaca, Josafat runataca 
Galaad llactapi tiaj Ramot shuti pueblopi causajcunahuan macanajungapaj, 
jacu nijurcalla. 
3Israel llactata jatun mandaj Acab shuti runaca, Judá llactata jatun mandaj 
Josafat runataca, cashnami nirca: —¿Galaad llactapi tiaj Ramot shuti pueblopi 
causajcunahuan macanajungapaj ñucahuan risha ninguichu?— nircami. Shina 
nijpimi Josafat runaca, cashna nirca: —Ñucaca, canhuanga shujllashnallami 

cani. Ñuca soldadocunapash, cambaj soldadocunashnallatami. Shina 
cashcamanda, macanajuiman canhuan rishunllami— nircami. 
4Shina nishca jipapash Josafat runaca, Israel llactata jatun mandajtaca: —
Cunanga, Mandaj Dios ima nijta yachangapaj tapupai— nircami. 
5Shina nijpimi, Israel llactata jatun mandajca, chuscu patsaj villaj runacunata 
tandachishpa, cashna nishpa tapurca: —¿Galaad llactapi tiaj Ramot shuti 
pueblopi causajcunahuan macanajugrishunllu, na cashpaca saquishallachu?— 
nircami. Shina nijpimi paicunaca: —Vichai rilla. Taita Diosca, can jatun 
mandajpaj maquipimi churanga— ninajurca. 
6Ashtahuangarin Josafat runaca, cashnami nirca: —Dios ima nishcata 
tapungapaca, ¿Mandaj Dios ima nishcata villaj runa ashtahuan maijambash 
caipi tianrachu?— nircami. 
7Shina nijpimi, Israel llactata jatun mandajca, Josafat runaman cashna nishpa 
tigrachirca: —Mandaj Dios ima nishcata tapungapaca, shuj runa tianrami. 
Ashtahuangarin ñucaca, paitaca na ricunayanllu. Paica, ima horallapash 
alitaca na villanllu, nali cashcatallami villan. Paica, Imla shuti runapaj churi 
Micaías shuti runami— nircami. Shina nijpimi, Josafat runaca: —Jatun 
mandajlla, ama chashna rimapaichu— nirca. 
8Shina nijpimi, Israel llactata jatun mandajca, paita servij soldadota 
cayashpaca: —Imla shuti runapaj churi Micaías shuti runata, ucha cayamugri— 
nirca. 
9Israel llactata jatun mandajpash, Judá llactata jatun mandaj Josafat runapash 
jatun mandajcuna churajunata churajushcami, mandangapaj tiarinapi 
tianajurca. Paicunaca, Samaria puebloman yaicuna pungu ladolla plazapimi 
tianajurca. Chaipimi tucui villajcuna, paicunapaj ñaupajpi villanajurca. 
10Quenaana shuti runapaj churi Sedequías shuti runami, jirru cachucunata 
rurashca carca. Paica chaita ricuchishpami, cashna nirca: “Mandaj Diosca, 
cashnami nin: ‘Siriocunataca, cai cachucunahuan tupanshnami, tucuillata 
tucuchingui’ ninmi” nircami. 

11Tucui villajcunapash, chashnallata villashpami cashna ninajurca: “Galaad 
llactapi tiaj Ramot shuti pueblopi causajcunahuan macanajungapaj vichai rilla, 
mishanguimari. Mandaj Diosmi, can jatun mandajpaj maquipi churanga” 
ninajurcami. 
12Micaías shuti runaguta cayangapaj rishca runaca, cashnami nirca: —Uyai, 
caishuj villajcunaca, tucuicunami jatun mandajman shujllashnalla alitalla 
villanajun. Can villashpapash, pai purashnallata alitalla villapangui nipanimi— 
nircami. 
13Shina nijpimi Micaías runaca, cashna nirca: —Mandaj Diosca 
causajumbachami. Ñucaman, ñuca Taita Dios imata nishcatallami villasha— 
nircami. Shina nishpami, jatun mandajpajman shamurca. 
14Pai chayajpimi jatun mandajca, cashna nirca: —Micaías, ¿Galaad llactapi tiaj 
Ramot shuti pueblopi causajcunahuan macanajungapaj rishunllachu, na 
cashpaca saquishunllachu?— nircami. Shina nijpimi Micaías runaca, cashna 
nishpa tigrachirca: —Vichai richilla, mishanguichimi. Cangunapaj maquipimi 
churai tucunajunga— nircami. 
15Shina nijpimi jatun mandajca, cashna nirca: —¿Mashnacamanda candaca, 
ama llullashpa, chashna canatapacha villahuai nishpa, Mandaj Diospaj shutipi 
juramentuchishayari?— nircami. 
16Shina nijpimi Micaías runaguca, cashna nijurca: —Tucui israelcunatami, 
michij illaj llamacunashna urcucunapi caita chaita purinajujta ricushcani. 
Shina cajpimi Mandaj Diosca, cashna nirca: ‘Paicunaca, mandajta na charinllu. 
Imatapash na manllashpa, tucuicuna huasiman tigrachunlla’ nircami— 
nijurcami. 
17Shina nijpimi Israel llactata jatun mandajca, Josafat runataca cashna nirca: 
—¿Nachu ñucaca: ‘Paica alitaca na villangachu, ashtahuangarin llaquitallami 
villanga’ nijurcani?— nircami. 
18Shina nijpimi Micaías runaca, cashna nijurca: —Mandaj Dios rimashca 
shimita uyaichi. Ñucaca, Mandaj Diostaca, pai tiarinapi tiajujtami ricurcani. 

Shinallata jahua pachapi tiaj tucui angelcunami, ali ladomambash, lluqui 
ladomambash, paipaj ladopi shayanajurca. 
19Chaipimi Mandaj Diosca, cashna nishpa tapurca: ‘Galaad llactapi tiaj Ramot 
shuti pueblopi causajcunahuan macanajungapaj vichai rishpa llaquita 
apachunga, ¿pita Israel llactata jatun mandaj Acab runaman panda yuyaita 
cugringuichi?’ nircami. Shina nijpimi, huaquingunaca shujta, shujcunaca 
shujta ninajurca. 
20Shinamandami shuj espirituca, Mandaj Diospaj ñaupajman shamushpa: 
‘Panda yuyaitaca, ñuca cugrishallami’ nirca. Shina nijpimi, Mandaj Diosca: 
‘¿Imashnata ruragringui?’ nirca. 
21Shina nijpimi chai espirituca, cashna nirca: ‘Ñuca rishpaca, paipaj tucui 
villajcunapaj shimipimi llullachij espíritu casha’ nircami. Shina nijpimi, 
Mandaj Diosca: ‘Canga, pandachi ushanami cangui. Chaita rurangapaj rilla’ 
nirca. 
22Ricui, cunanga Mandaj Diosllatami, cambaj tucui villajcunapaj shimipi 
llullachij espirituta churashca. Mandaj Diosllatami, can llaquichi tucuchunga 
chashna mandashca— nijurcami. 
23Shina nijpimi, Quenaana shuti runapaj churi Sedequías shuti runaca, Micaías 
shuti runapajman quimirishpa, lado ñavipi huactashpa cashna nirca: —Mandaj 
Diospaj Espirituca, ¿ñucamandaca maijan ñanda rishpata canmanra 
villarcayari?— nircami. 
24Shina nijpimi Micaías runaca, cashna nishpa tigrachirca: —Ricui, shuj 
ucumanda caishuj ucuman pacajushpa purijui punllami, chaitaca yachangui— 
nircami. 
25Shina nijpimi, Israel llactata jatun mandajca, cashna nirca: —Micaías runata 
japishpa, pueblota mandaj Amón shuti runapajmambash, jatun mandaj ñuca 
churi Joás runapajmambash apaichi. 

26Paicunataca, cashna ninguichi: ‘Jatun mandajca, cashnami nin: Micaías 
runataca, ñuca tigramungacaman prezuna huasipi churaichi. Imapash na 
tucushpa aliguta ñuca tigramungacaman, ninan llaquita apajuchun 
tandatapash, yacutapash asha ashalla carashpa charinguichi’ ninmi 
ninguichi— nircami. 
27Shina nijpimi Micaías runaca, cashna nirca: —Imapash na tucushpa can 
aliguta tigramushpaca, Mandaj Diosca na ñucahuan villachishcatami 
yachangui— nircami. Cashnatapashmi nirca: —Tucui gentecunapash, 
uyahuaichi— nircami. 
28Israel llactata jatun mandajpash, Judá llactata jatun mandaj Josafat shuti 
runapashmi, Galaad shuti llactapi tiaj Ramot shuti puebloman vichai rinajurca. 
29Israel llactata jatun mandajca, Josafat runataca cashnami nirca: —Ñucaca, 
shuj churajunata churajushpami, macanajuiman yaicusha. Canga, mandajcuna 
churajuna cambaj churajunatallata churajui— nircami. Chashnami, Israel 
llactata jatun mandajca, shuj churajunata churajushpa macanajuiman 
yaicurca. 
30Siria llactata jatun mandajca, macanajuna carretacunapi purij paipaj 
soldadocunata mandajcunataca, cashna nishpami mandashca carca: “Yangalla 
soldadocunahuambash, jatungunahuambash na macanajunachu canguichi. 
Israel llactata jatun mandajhuanlla macanajunguichi” nishcami carca. 
31Carretacunapi purij soldadocunata mandajcuna, Josafat runata ricushpaca: 
“Paimi, Israel llactata jatun mandaj” nishpami, paihuan macanajungapaj 
chaupipi churanajurca. Chaimandami Josafat runaca, quishpichihuai nishpa, 
Diosta caparishpa mañarca. Shina mañajpimi, Mandaj Dios ayudashpa chai 
soldadocunataca, Taita Diosllata paipaj ladomanda caruyachirca. 
32Carretacunapi purij soldadocunata mandajcunaca, na Israel llactata jatun 
mandaj cajta ricushpami Josafat runataca, na ashtahuan catishpa saquirca. 
33Ashtahuangarin shuj soldadoca, arcohuan shuj flechata yangalla 
cacharishpami, Israel llactata jatun mandajtaca, macanajungapaj churajushca 

jirru churajuna chaupita yalichishpa chugrichirca. Chaimandami paica, 
carretata purichij runataca cashna nirca: —Carretata aisaj caballocunata 
tigrachishpa, macanajuna pambamanda llujchihuai. Ninandapacha 
chugrishcami cani— nircami. 
34Chai punllapica, macanajuica ashtahuanmi shinlliyarca. Shinallata Israel 
llactata jatun mandajpash, siriocunapaj chimba purapimi, paipaj carretapi 
shayajman chisharca. Chashnami, ña indi huashajujujpi huañurca. 

2 Crónicas 19 

Dios ima nishcata villaj Jehú shuti runaca, Josafat shuti runatami shinllita 
tacurishca 

1Judá llactata jatun mandaj Josafat shuti runaca, imapash na tucushpa 
aligutami, Jerusalenbi tiaj paipaj huasiman tigrarca. 
2Paitaca, Dios ricuchishcata villaj Jehú shuti runagumi tuparingapaj llujshirca. 
Jehú shuti runaca, Hanani shuti runapaj churimi carca. Paimi, jatun mandaj 
Josafat runataca, cashna nijurca: “Canga, ¿Diosta na manllaj runatachu 
ayudangui? ¿Mandaj Diosta millanayachij runacunatachu juyangui? 
Shinamandami, Mandaj Dios ninandapacha fiñarishcapash, paipaj 
ñaupajmanda cambajman shamushca. 
3Shina cajpipash cai llactapi tiaj Asera shuti huarmi diosman rijchajcunata 
anchuchishpa, cambaj tucui shunguhuan, Taita Diosta mascashcatami, can 
alita rurashcataca tarishca” nijurcami. 

Josafat shuti runaca, juezcunatami churashca 

4Josafat shuti runaca, Jerusalenbimi causajurca. Shina cashpapash Beerseba 
shuti pueblomandapacha, Efraín urcucamanmi ricushpa purin carca. Shina 
purijushpami, paicunapaj ñaupa taitacunata Mandaj Taita Diospajman 
tigrarichun yachachijurca. 
5Shinallata Judá llactapi tiaj pueblocunapica, muyundi jatun pircacunata charij 
tucui pueblocunapimi, juezcunata churarca. 

6Chai juezcunataca, cashnami nijurca: “Canguna imata ruranajushpapash, 
aliguta yaringuichi. Cangunaca, na yanga runapaj randi mandashpa, 
ashtahuangarin Mandaj Diospaj randi mandanajushcamandami, chashna 
yarina canguichi. Paica, canguna imata ricushpa mandanapipash 
cangunahuanmi. 
7Cangunaca, Mandaj Diosta manllashpami causana canguichi. Imata 
ruranajushpapash, aliguta yaringuichi. Ñucanchita Mandaj Taita Diospaca, 
imatapash cashcatapacha na ruranapash, ñavita ricushpalla chasquinapash, 
caranacunata pacalla japinapash na tianllu” nijurcami. 
8Josafat runaca, Mandaj Dios mandashcashnallata, aliguta ricushpa 
mandanajuchun, imapash llaquicunata alichinajuchunmi, Jerusalenbica 
huaquin levitacunatapash, curacunatapash, israelcunapaj familiacunata 
mandaj taitacunatapash churarca. Chai jipami, Jerusalenman tigranajurca. 
9Paicunataca, cashna nishpami mandarca: “Mandaj Diosta manllashpa, na 
llullashpa, tucui shunguhuan cazushpami, alita rurana canguichi. 
10Caishuj pueblocunapi causanajuj cangunapaj huauquicuna, ima llaquita 
villangapaj shamujpipash, cangunaca aliguta ricushpami, alichina canguichi. 
Huañuchishpa yahuarta jichashcata, mandashca shimicunata, imata rurachun 
nishcata, pactachinajuchun cushca shimicunata, imata rurachun 
mandashcacunata na cazushcata villaj shamujpipash, aliguta ricushpami 
tacurina canguichi. Mandaj Diosta fiñashpa ama juchata ruranajuchunmi, 
shinllita tacurina canguichi. Shina rurajpimi Taita Diosca cangunahuambash, 
cangunapaj huauquicunahuambash na fiñaringa. Chashna rurashpami, 
juchataca na ruranguichi. 
11Ricuichi, Mandaj Diospajta tucui imatalla ruranapica, Amarías shuti curami 
mandajunga. Jatun mandaj imatalla ruranacunapica, Judá shuti runapaj 
miraicunata mandaj Zebadías shuti runami ricujunga. Paica, Ismael shuti 
runapaj churimi. Levitacunapashmi, cangunapaj ñaupajpi Diosta servishpa 



1402 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

ayudanajunga. Canguna imata ruranataca, shinlli tucushpa ruranguichi. 
Mandaj Diosca, alita rurajcunahuanmi canga” nijurcami. 

2 Crónicas 20 

Moabitacunata, amonitacunatami mishashca 

1Tucui chaicunata rurashpa yalishca jipami, cashna tucurca: Moabitacuna, 
amonitacunami, caishuj amonitacunahuan tandanajushpa, Josafat shuti 
runahuan macanajungapaj shamurca. 
2Chaitami huaquinguna Josafat runapajman rishpa, cashna nishpa villanajurca: 
“Mama cucha chimba ladopi causajcuna, Siria llactapi causajcunami, canhuan 
macanajungapaj ashtacacuna shamunajun. Ricui, paicunaca Hazezon-tamar 
nishca En-gadi shuti pueblopimi tandanajushca” ninajurcami. 
3Shina villajpimi, Josafat shuti runaca ninanda manllarca. Paica, Mandaj 
Diosta tapungapajmi, ninanda pingai tucushpa urai cumurirca. Shinallata na 
micushpa Diosta mañachunmi, Judá llactapi tucui causajcunamambash 
villachun mandarca. 
4Shina villajpimi, Judá llactapi causajcunaca ayudahuayari nishpa, Mandaj 
Diosta mañangapaj tandanajurca. Shinallata Judá llactapi tiaj tucui 
pueblocunapi causajcunapashmi ayudahuayari nishpa, Mandaj Diosta 
mañangapaj shamunajurca. 
5Chaimandami Josafat runaca, Judá llactapi causajcuna, Jerusalenbi 
causajcuna tandanajushcacunapaj ñaupajpi, Mandaj Diospaj huasi mushuj 
patio ñaupajpi shayarirca. 
6Paica, cashnami nijurca: “Ñucanchi taitacunata Mandaj Taita Dioslla. Canga, 
¿nachu jahua pachapi causajuj Taita Dios capangui? ¿Nachu mandajuj tucui 
llactacunapipash can mandajungui? Ninan shinlli canapash, ushaita 
charinapash, ¿nachu cambaj maquipi capan? Canhuanga pipash na shayari 
ushangachu. 

7Ñucanchi Taita Dioslla, cai llactapi causajcunataca, ¿nachu can agllashca 
israelcunapaj ñaupajmanda llujchishpa cachaparcangui? Shina llujchishpaca, 
¿nachu cambaj ali cumba Abrahambaj miraicuna causaita causanajuchun 
caraparcangui? 
8Paicunami, cai llactapica causanajushca. Paicunaca, cambaj shutipi mañana 
huasita shayachishpami, cashna ninajushca: 
9‘Ñucanchipaj jahuapi ima llaqui shamujpi, na cashpaca espadahuan llaquichij 
shamujpi, na cashpaca ima ung:ui japijpi, na cashpaca yarjai japijpica, cai 
huasi ñaupaman shamushpami, cambaj ñaupajmambash shamupashun. 
(Cambaj shutica, cai huasipimi causajun). Ñucanchica, jatun llaquipi cashpami, 
caparishpa canda mañapashun. Shina mañajpimi, can uyashpa quishpichingui’ 
ninajushcami. 
10Ricui cunanga, Amón shuti llactapi, Moab llactapi causajcunapash, Seir shuti 
urcupi causajcunapashmi shamushca. Israelcuna Egipto llactamanda 
shamunajujpica, paicunapaj llactata yalichunga, na munarcanguichu. 
Ashtahuangarin paicunamanda caruta rishpa, paicunata ama 
tucuchinajuchunmi mandarcangui. 
11Ricui paicunaca, ñucanchipaj cachun can carashca llactamanda llujchishpa 
cachangapaj shamushpami, ñucanchi alita rurashcamandaca nalita 
tigrachinajun. 
12Ñucanchi Taita Dioslla. Paicunataca, ¿nachu llaquichina capangui? 
Ñucanchihuan macanajungapaj shamuj chai tucui ashtaca gentecunahuan 
macanajungapaca, na ushaita charipanchica. Imata ruraitapash na ushanachu 
capanchi. Chaimandami candalla ricurianajupanchi” nijurcami. 
13Judá llactapi tucui causajcunami, paicunapaj uchilla huahuacunandi, 
paicunapaj huarmicunandi, paicunapaj churicunandi, Mandaj Diospaj ñaupajpi 
shayanajurca. 
14Zacarías runapaj churi Jahaziel shuti runapashmi, chaipi carca. Zacarías 
runaca, Benaía shuti runapaj churimi carca. Benaía shuti runaca, Jeiel shuti 

runapaj churimi carca. Jeiel shuti runaca, Matanías shuti runapaj churimi 
carca. Paicunaca, levitapura Asaf shuti runapaj miraicunami carca. 
Tandanajushca chaupipi Jahaziel shuti runa shayajujpimi, Mandaj Diospaj 
Espíritu paipajman shamurca. 
15Chaimandami cashna nijurca: “Judá llactapi tucui causajcunapash, 
Jerusalenbi causanajuj cangunapash, can jatun mandaj Josafat runapash, 
uyaichi: Mandaj Diosca, cangunataca cashnami nin: ‘Chai ninan ashtaca 
gentecunapaj ñaupajpica, na manllanachu canguichi, chujchuitallapash na 
chujchunachu canguichi. Cai macanajuica na cangunapajchu, ashtahuangarin 
Taita Diospajmi. 
16Paicunahuan macanajungapaca, cayami urai rina canguichi. Ricuichi 
paicunaca, Sis shuti urcu vichaitami vichai shamunga. Jeruel shuti jichushca 
pambaman nara chayashpallatami, paicunahuanga jatun larca ladopi 
tuparinguichi. 
17Cai macanajuipica, canguna macanajunaca na canllu. Cangunaca, Mandaj 
Dios ñuca, cangunata imashna quishpichijta ricushpa, casilla shayanajunallami 
canguichi. Judá llactapi, Jerusalenbi causajcunalla, na manllanachu canguichi, 
na shaijushcashna tucunachu canguichi. Cayapaca, paicunahuan 
macanajungapaj llujshinguichilla. Mandaj Dios ñucami, cangunahuan casha’ 
ninmi” nijurcami. 
18Shina nijpimi Josafat runaca, alpaman chayajta cumurijurca. Shinallata Judá 
llactapi tucui causajcunapash, Jerusalenbi causajcunapashmi, Mandaj Diospaj 
ñaupajpi cungurishpa, Mandaj Diosta ninanda alicachinajurca. 
19Coat shuti, Coré shuti runacunapaj miraipura levitacunapashmi, israelcunata 
Mandaj Taita Diostaca, shinllita caparishpa alicachingapaj shayarinajurca. 
20Tutamandata jatarishpaca, Tecoa shuti jichushca pambamanmi 
llujshinajurca. Paicuna llujshinajujpimi, Josafat runaca shayajushpallata 
cashna nirca: “Judá llactapi, Jerusalenbi causajcunapash uyahuaichi. 
Cangunata Mandaj Taita Diostalla crichi. Chashna crijpica, ima llaquipash na 

japingachu. Dios ima nishcata villajcuna villashcatapash crichi. Shina 
crishpaca, tucuipimi ali llujshinguichi” nircami. 
21Gentecunaman ali yuyaita cushca jipami huaquingunataca, 
macanajunacunahuan alichirishca runacuna llujshinajujpi, Diospajlla 
churajunata churajushpa, Mandaj Diosman candashpa alicachinajuchun 
churarca. Shinallata: “Mandaj Diostaca, punchapambami cangui nichiyari. Pai 
llaquinaca, causaita causaicamanmi” ninajuchunmi churarca. 
22Mandaj Diosta alicachishpa candai callarijhuanmi amonitacunata, 
moabitacunata, Seir shuti urcumanda runacunataca, Judá llactapi 
causajcunahuan macanajungapaj shamushpa, pacalla chapanajuj 
runacunahuan, paicuna purallata huañuchirinajuchun churarca. Chaimandami 
paicuna purallata, caishuj chaishuj huañuchirinajurca. 
23Amonitacuna, moabitacunaca, Seir shuti urcumanda runacunata 
huañuchishpa tucuchingapajmi jatarinajurca. Seir shuti urcumanda 
runacunata huañuchishpa tucuchishca jipaca, cumba purallatami tucuicuna 
huañuchirinajurca. 
24Judá llactapi causajcunaca, jichushca pambapi tiaj torreman shamushca 
jipami, chai ashtaca soldadocunataca, pambapi huañushca sirinajujta 
ricunajurca. Shujllapash na pacajushpa rishcachu carca. 
25Josafat runapash, paipaj soldadocunapash, huañushcacuna imatalla 
charishcacunata quichungapaj shamushpaca, ashtaca charishcacunatami 
tarirca. Chaicunaca churajunacunapash, imapash ashtahuan valishca 
juyaillagucunapashmi carca. Chaicunatami, paicunapaj cachun japinajurca. 
Macanajuipi quichushcacunaca ashtacapacha cajpi na apai ushashpami, 
quimsa punllacaman tandachinajurca. 
26Ña chuscu punlla tucujpica, Berajá shuti pugru pambapi tandanajushpami, 
Mandaj Diostaca aligumari cangui ninajurca. Chaimandami chai pambataca, 
Berajá shuti pugru pamba nishpa shutichinajurca. Chai pambaca, 
cunangamanmi chai shutihuanllata. 

27Paicunata fiñajcunamanda Mandaj Dios quishpichishpa 
cushichishcamandami, Judá llactapi, Jerusalenbi causanajuj tucui 
soldadocunaca, Josafat runata ñaupachishpa, cushijuihuan Jerusalenman 
tigramunajurca. 
28Jerusalenman shamushpaca, salteriohuan, arpahuan, trompetahuanmi, 
Mandaj Diospaj huasiman shamunajurca. 
29Israelcunata fiñajcunahuan Mandaj Dios macanajushcataca, tucuicunami 
uyanajurca. Chaita uyashpaca, tucui llactapi causajcunami, Taita Diostaca 
ninandapacha manllanajurca. 
30Chaimandami Josafat runa mandajuj llactapica, casilla ali causaita charirca. 
Chai llactapica tucui ladopimi, Josafat runapaj Taita Diosca casilla ali causaita 
cararca. 

Josafat shuti runa mandajushpa imatalla rurashcacunami 
(1 Rey. 22:41-50) 

31Cashnami Josafat runaca, Judá llactapica mandajurca: Judá llactata mandai 
callarishpaca, quimsa chunga picha huatatami charirca. Paica, ishcai chunga 
picha huatatami, Jerusalenbi mandajurca. Paipaj mamaca, Silhi shuti runapaj 
ushi Azuba shutimi carca. 
32Paipaj taita Asa shuti runa causashcashnallatami causajurca. Mandaj Diospaj 
ñaupajpica, aligutalla rurashpami, chai ali ñanmandaca, maimambash na 
anchurirca. 
33Chashna causajushpapash, lomacunapi tiaj altarcunataca na anchuchircachu. 
Gentecunaca, paicunapaj ñaupa taitacunapaj Taita Diostaca, nara tucui 
shunguhuan cazunajurcachu. 
34Punda punllacuna, jipa punllacuna Josafat runa imatalla ashtahuan 
rurashcacunaca, Hanani runapaj churi Jehú shuti runa escribishca libropimi 
tiajun. Chaitaca, Israel llactata jatun mandajcuna imatalla rurashcata 
escribishca libropimi villajun. 

35Chai tucuita rurashca jipami, Judá llactata jatun mandaj Josafat runaca, 
Israel llactata jatun mandaj Ocozías shuti runahuan tandanajurca. Ocozías 
shuti runaca, Diostaca napacha manllaj runami carca. 
36Tarsis shuti puebloman rina barcocunata rurangapajmi, paihuan cumba 
tucurca. Chai barcocunataca, Ezión-geber shuti pueblopimi rurachinajurca. 
37Chaimandami Maresa shuti pueblopi causajuj, Dodava shuti runapaj churi 
Eliezer shuti runaca, Josafat runata llaquichinataca cashna nishpa villajurca: 
“Ocozías shuti runahuan tandanajujpimi, Mandaj Diospash can imatalla 
rurashcataca tucuchigrin” nijurcami. Imashna nishcashnallata, chai barcocuna 
faquirijpimi, Tarsis shuti puebloman ritaca na ushanajurca. 

2 Crónicas 21 

Judá llactataca, Joram shuti runami mandajushca 
(2 Rey. 8:16-24) 

1Josafat shuti runa huañushpa paipaj ñaupa taitacunahuan tandanajujpica, 
chai taitacunata pambashca ladopillatami, Davidpaj pueblopi pambarca. 
Paipaj randica, paipaj churi Joram shuti runami mandajurca. 
2Paica: Azarías, Jehiel, Zacarías, Azarías, Micael, Sefatías shuti 
huauquicunatami charirca. Tucui paicunami, Judá llactata jatun mandaj 
Josafat runapaj churicuna carca. 
3Paicunamanmi, paicunapaj taita Josafat runaca, orota, culquita imatalla 
rurashcata, imalla ashtahuan valishcata ashtacata carashca carca. Shinallata 
muyundi jatun pircacunahuan pueblocunatapashmi, Judá llactapi carashca 
carca. Ashtahuangarin Judá llactata mandanataca, punda churi cajpimi, Joram 
shuti runaman cushca carca. 
4Joram shuti runaca, paipaj taitapaj randi mandanapi tiarishpa, ña tucuita 
mandai callarishpaca, paipaj tucuilla huauquicunatami, espadahuan 
huañuchirca. Shinallata israelcunata huaquin mandajcunatapashmi 
huañuchirca. 



1408 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

5Joram shuti runaca, quimsa chunga ishcai huatata charishpami, mandai 
callarirca. Paica, pusaj huatatami Jerusalenbi mandajurca. 
6Paica, Israel llactata jatun mandajcuna imashna causashcashnami, Acab shuti 
runapaj huasi ucu puracunashnallata nalita rurajurca. Paica, Acab shuti 
runapaj ushitami paipaj huarmi cachun japirca. Chaimandami Mandaj Diospaj 
ñaupajpica, chashna nalita rurashpa causajurca. 
7Ashtahuangarin Mandaj Diosca, Davidhuan ari nishcamandami, Davidpaj 
huasi ucu purata tucuchingapaca na munarca. Paica Davidmambash, paipaj 
miraicunamambash cashnami nishca carca: “Micha lámpara rupajunshna 
cambaj miraicuna mandanajuchunmi, mandanataca causaita causaicaman 
cangunaman cusha” nishcami carca. 
8Joram shuti runa mandajui punllacunallatami, Edom llactapi causajcunaca, 
Judá llacta mandajujta na cazushpa, paicunata mandachunga, shuj jatun 
mandajta churanajurca. 
9Chaimandami Joram shuti runaca, pai churashca mandajcunandi, paipaj tucui 
carretacunandi rirca. Paica, tuta jatarishpami paitapash, paipaj carretacunapi 
purij soldadocunata tucui mandajcunatapash chaupipi churashca tianajuj 
edomitacunahuan macanajushpa misharca. 
10Shina cajpipash Edom llactapi causajcunaca, Judá llactata jatun mandaj 
mandashpa charijushcamandaca cacharirircami. Cunangamanmi, chashna 
causanajun. Chai punllacunallatami, Libna shuti pueblopi causajcunapash, 
mandai tucushpa causanajushcamandaca cacharirirca. Paipaj ñaupa 
taitacunata Mandaj Taita Diosta cungashcamandami, chashna tucurca. 
11Chashna nalita rurajushca jahuami Joram shuti runaca, Judá llactapi tiaj 
lomacunapipash altarcunata rurarca. Chaita rurashpami, Jerusalenbi 
causajcunataca, chai dioscunata catishpa huainayana yuyaita cushpa 
pandachirca. Chashna nalita rurachunmi, Judá llactapi causajcunataca 
pandachirca. 

12Chaimandami, Dios ima nishcata villaj Eliasca, paipajman shuj cartata 
cacharca. Chai cartapica, cashnami nijurca: “Cambaj ñaupa taita Davidta 
Mandaj Taita Diosca cashnami nin: ‘Canga, cambaj taita Josafat runa imashna 
causashcashnallapash, Judá llactata jatun mandaj Asa shuti runa imashna 
causashcashnallapash na causajushcanguichu. 
13Ashtahuangarin Israel llactata jatun mandajcunashnami causajushcangui. 
Shina causashpami, Judá llactapi causajcunata, Jerusalenbi causajcunataca, 
Acab shuti runapaj huasi ucu puracuna huainayashcashnallata 
huainayachishcangui. Chaita rurashca jahuami, cambaj tucui 
huauquicunatapash huañuchishcangui. Paicunaca, cambaj taitapaj 
familiacunami carca. Paicunaca, candapash ashtahuan yali alicunami carca. 
14Ricui, cambaj llacta puracunata, cambaj churicunata, cambaj huarmicunata 
can tucui imatalla charishcacunatapash, Mandaj Diosca jatun llaquihuanmi 
llaquichinga. 
15Candapash, jatun ung:uicunahuanmi llaquichigrin. Chunlluli nanaihuanmi 
llaquichigrin. Chai nanaihuan causajushpami, chunllulicuna llujshijpi 
huañungui’ ninmi” nishpami, cartata cacharca. 
16Shinamandami Mandaj Diosca, filisteocunapipash, Etiopía llacta ladoman 
causaj arabecunapipash, Joram shuti runata fiñana yuyaita churarca. 
17Paicunaca, Judá llactapi causajcunahuan macanajungapaj vichai shamushpa, 
chai llactaman yaicumushpami, jatun mandajpaj huasipi tucui imalla 
tiashcacunatapash, paipaj churicunatapash, paipaj huarmicunatapash 
apanajurca. Paipaj churicunamandaca, tucuicunapaj cati churi Joacaz shuti 
runallami puchurca. 
18Tucui chai jipami Mandaj Diosca, na jambi ushanalla chunlluli ung:uita 
cachamushpa llaquichirca. 
19Ña tauca punllacuna yalishpa ishcai huata yalishca jipami, cashna tucurca: 
Chai nanaihuan vijsa ismujpimi, chunllulicuna llujshirca. Chashnami paica, 
chai ung:uihuan ninan nanaita apashpa huañurca. Pai huañujpica, paipaj 

ñaupa taitacuna huañujpi paicunata alicachishpa ninata rupachishcashnaca, na 
rupachinajurcachu. 
20Paica, quimsa chunga ishcai huatata charishpami, mandai callarirca. Paica, 
pusaj huatatami, Jerusalenbi mandajurca. Pai huañujpica, pipash na 
llaquircachu. Paitaca, Davidpaj pueblopimi pambarca. Ashtahuangarin jatun 
mandajcunata pambana utujupica, na pambarcachu. 

2 Crónicas 22 

Judá llactataca, Ocozías shuti runami mandajushca 
(2 Rey. 8:25-29) 

1Jerusalenbi causajcunaca, Joram shuti runapaj randica paipaj jipa churi 
Ocozías shuti runatami, jatun mandaj cachun churanajurca. Tandanajushca 
shuhuacuna, arabecunandi carpacunaman shamushpami, Joram shuti runapaj 
rucu churicunataca tucuillata huañuchishca carca. Chaimandami Judá 
llactataca, jatun mandaj Joram shuti runapaj churi Ocozías shuti runa mandai 
callarirca. 
2Ocozías shuti runaca, chuscu chunga ishcai huatata charishpami mandai 
callarirca. Paica, shuj huatatallami Jerusalenbi mandajurca. Paipaj mamaca, 
Omri shuti runapaj ushi Atalía shutimi carca. 
3Ocozías shuti runaca, Acab shuti runapaj huasi ucu purashnallatami nalita 
rurajurca. Paipaj mamami, Diosta na manllashpa nalita rurachun yuyaita 
cushpa causarca. 
4Paipaj taita huañushca jipami, paillata llaquita apachun, nali yuyaita 
cunajurca. Chaimandami, Acab shuti runapaj huasi ucu purashnallata, Mandaj 
Diospaj ñaupajpica, nalita rurashpa causajurca. 
5Ocozías shuti runaca, paicuna cushca yuyaicunata cazushpami, Siria llactata 
jatun mandaj Hazael shuti runahuan macanajungapaj, Galaad llactapi tiaj 
Ramot shuti puebloman, Israel llactata jatun mandaj, Acab runapaj churi 
Joram shuti runahuan rirca. Chaipimi Joram shuti runataca, sirio soldadocuna 
chugrichirca. 

6Siria llactata jatun mandaj Hazael shuti runahuan, Ramot shuti pueblopi 
macanajunajujpi chugrichijpimi Joram shuti runaca, Jezreel shuti pueblopi 
jambiringapaj tigrarca. Acab shuti runapaj churi Joram shuti runaca, Jezreel 
shuti pueblopi ña huañunalla sirijujpimi, Judá llactata jatun mandaj Joram 
shuti runapaj churi Ocozías shuti runaca, paita ricungapaj urai rirca. 

Jehú shuti runami, Ocozías shuti runataca huañuchishca 
(2 Rey. 9:27-29) 

7Cashna tucunaca, Taita Diosmandami shamurca. Ocozías shuti runataca, 
Joram shuti runata ricungapaj shamushpa huañuchunmi saquishca carca. Paica 
ricungapaj shamushca jipami, Nimsi shuti runapaj churi Jehú shuti runata 
fiñashpa tuparingapaj, Joram shuti runahuan llujshijurca. Mandaj Diosca, Jehú 
shuti runatami Acab shuti runapaj tucui familiacunata tucuchijuchun, aceiteta 
talishpa javichun mandashca carca. 
8Jehú shuti runaca, Acab runapaj huasi ucu puracunata huañuchijushpami, 
Judá llactapi causajcunata mandajcunahuambash, Ocozías runapaj 
huauquicunapaj churicunahuambash tuparirca. Paicunaca, Ocozías runata 
servijcunami carca. Paicunatami huañuchirca. 
9Ocozías runataca, Samaria pueblopi pacajugrishcata mascashpa 
tarimushpami, Jehú shuti runapajman pushamushpa chaipi huañuchinajurca. 
Shina cashpapash, paitaca cashna nishpami pambarca: “Tucui shunguhuan 
Mandaj Diosta mascaj Josafat runapaj churimi carca” ninajurcami. Ocozías 
runapaj huasi ucu puramanda mandashpa cati ushangapaca, shujllapash na 
tiarcachu. 

Mandangapaj tiarinataca, Atalía shuti huarmimi quichushca 
(2 Rey. 11:1-21) 

10Shinamandami Ocozías shuti runapaj mama Atalía shuti huarmica, paipaj 
churi huañushcata yachashcandi jatarishpa, Judá aillupura jatun 
mandajcunapaj miraicunataca, tucuillata huañuchishpa tucuchirca. 
11Ashtahuangarin jatun mandaj Joram shuti runapaj ushi Josabet shuti 
huarmimi, jatun mandaj Ocozías shuti runapaj churi Joastaca japishpa pacarca. 

Paitaca, jatun mandajpaj caishuj churicunata huañuchinajujpimi, 
paicunamanda shicanyachishpa pacarca. Paitapash, paita viñachij 
mamatapashmi, shuj ucupi pacarca. Jatun mandaj Joram shuti runapaj ushi, 
Joiada shuti curapaj huarmica, (Ocozías runapaca pani cashpami), chashna 
pacarca. Atalía shuti huarmipaj ñaupajmanda pacajpimi, chai huahuataca na 
huañuchinajurca. 
12Judá llactata Atalía shuti huarmi mandajujpica Joás runaca, Mandaj Diospaj 
huasipimi, paicunahuan sucta huatacaman pacajushpa causajurca. 

2 Crónicas 23 

1Ña canchis huata tucujpimi, Joiada shuti runaca shinlli tucushpa, paihuan 
shujlla yuyai tucuchun ari nichingapaj, patsaj soldadocunata mandajcunata 
cayachun cacharca. Chai mandajcunaca, caicunami carca: Jeroham shuti 
runapaj churi Azarías shuti runapash, Johanán shuti runapaj churi Ismael shuti 
runapash, Obed shuti runapaj churi Azarías shuti runapash, Adaía shuti 
runapaj churi Maasías shuti runapash, Zicri shuti runapaj churi Elisafat shuti 
runapashmi carca. 
2Chai soldadocunaca, tucui Judá llactatami purinajurca. Paicunaca, Judá 
llactapi tiaj tucui pueblocunamanda levitacunata, Israel familiacunata 
mandajcunata tandachishpami, Jerusalenman shamunajurca. 
3Tucuilla tandanajushca gentecunami, Taita Diospaj huasipica, jatun 
mandajhuan ari ninajurca. Joiada shuti runaca cashnami nijurca: “Ricuichi, 
jatun mandajpaj churica caipimi. Paimi, Davidpaj miraicunamandaca Mandaj 
Dios imashna villashcashnallata mandanga. 
4Cunanga, caita ruraichi: Samana punllapi cuidangapaj yaicuj runacunaca, 
canguna puramanda quimsapi shicanyachishcamanda shujcunaca 
curacunahuan, levitacunahuanmi Diospaj huasi pungupi cuidanga. 
5Quimsapi shicanyachishcamanda caishujcunaca, mandana huasipimi 
cuidanga. Chaishujcunaca, Callari Rumi shuti pungupimi cuidanga. Shinallata 
tucuilla gentecunaca, Mandaj Diospaj huasi patiocunapimi canga. 

6Mandaj Diospaj huasipica, pipash na yaicungachu. Ashtahuangarin Diospajta 
ruraj curacuna, levitacunallami yaicunga. Diospajlla tucushcamandami, 
paicunalla yaicunga. Tucui gentecunaca, Mandaj Diospaj ñaupajpimi 
cuidashpa shuyanajunga. 
7Levitacunaca, jatun mandajpaj muyundipi shayarishpami, tucui ladopi 
cuidanajunga. Paicunaca, tucuicunami macanajunacunata paicunapaj maquipi 
charinajunga. Diospaj huasi ucuman maijambash yaicushpaca huañungami. 
Jatun mandaj maiman rishpa cutin tigramujpipash, paihuan ringuichilla” 
nijurcami. 
8Levitacuna, Judá llactapi tucui causajcunaca, Joiada shuti cura 
mandashcashnallatami tucuita ruranajurca. Paicunaca, tucui mandajcunami 
samana punllapi Diosta servingapaj yaicujcunatapash, punllapillata 
llujshijcunatapash cuidanajurca. Shican shican tandanajushca curacuna 
samana punllacunapi llujshichunga, Joiada shuti curami na saquirca. 
9Joiada shuti curallatami, jatun mandaj David charishca lanzacunata, jarcarina 
jatun escudocunata, jarcarina escudocunatapash, patsaj soldadocunata 
mandajcunaman curca. Chaicunaca, Mandaj Diospaj huasipimi carca. 
10Chai jipaca, tucui gentecunatami, jilapi shayachirca. Paicunaca, espadata 
tucuicuna chaririajmi, Diospaj huasi ali lado juchumandapacha, lluqui 
ladocaman shayanajurca. Diospaj huasihuan, altarhuan chaupipimi jatun 
mandajta muyundi cuidachun, tucui ladopi shayachirca. 
11Chai jipami, jatun mandajpaj churitaca llujchimushpa, coronata 
churachinajurca. Imashna causanata Dios yachachishca shimicunatapash 
cushpami, jatun mandajmi nishpa villanajurca. Joiada shuti curahuan, paipaj 
churicunahuanmi aceiteta talishpa javishpa: “¡Jatun mandajca 
causajuchunlla!” nishpa caparinajurca. 
12Jatun mandaj nishpa taucacuna caparishpa calpanajujta uyashpami Atalía 
shuti huarmica, Mandaj Diospaj huasipi tandanajushca gentecunapajman 
shamurca. 

13Chaiman chayamushpa ricushpami, jatun mandajtaca Diospaj huasiman 
yaicunapi shayajuj pilar ladopi shayajujta ricurca. Shinallata jatun mandajpaj 
ladopica mandajcunapash, trompetata huacachijcunapash shayanajujtami 
ricurca. Chai llactapi causanajuj tucui gentecunapash ninanda cushijushpami, 
shujcunaca bocinata huacachinajurca. Candajcunapash tocanacunata tocashpa, 
Diosta alicachinajujtami ricurca. Chaita ricushpami Atalía shuti huarmica, pai 
churajushcata liquishpa: —¡Umachishcamari, umachishcamari!— nishpa 
caparirca. 
14Ashtahuangarin Joiada shuti curami, patsaj soldadocunata mandajcunata 
ucumanda llujchichun mandashpa cashna nirca: —Chai huarmitaca, caimanda 
llujchishpa canllaman apaichi. Paita maijambash catijpica, espadahuan 
huañuchinguichilla— nircami. “Mandaj Diospaj huasi ucupica, na 
huañuchinachu canguichi” nishpami, curallata mandashca carca. 
15Chai soldadocunaca, chai huarmita japishpa, caballocunata llujchina punguta 
yalichishpa pushashpami, mandana huasiman apanajurca. Chaipimi, Atalía 
shuti huarmitaca huañuchinajurca. 
16Chai jipami Joiada shuti curaguca, paillatapash, tucui gentecunapash, jatun 
mandajpash, Mandaj Diospajlla causangapaj ari ninajurca. 
17Chai jipami, Baal shuti diospaj huasiman tucuilla gentecuna yaicushpa, 
tucuillata urmachinajurca. Shinallata chaipi tiaj altarcunatapashmi 
urmachinajurca. Chaipi tiaj imamambash rijchaj dioscunatapash, ñutushpami 
saquinajurca. Baal shuti diosta servij Matán shuti curataca, altarcunapaj 
ñaupajpillatami huañuchinajurca. 
18Chai jipaca Joiada shuti curaguca, Mandaj Diospaj huasipi imatalla 
rurajcunatami churarca. Paicunataca curacuna, levitacunami mandanajurca. 
Davidca, Mandaj Diospaj huasipica curacunata, levitacunatami Moisés 
mandashpa escribishcapi nijunshnallata churashca carca. Paicunataca, Mandaj 
Diosman animalcunata cushpa tucuillata rupachinajuchun, shinallata David 
mandashcashna, cushijushpa candanajuchunmi churashca carca. 

19Mandaj Diospaj huasiman yaicuna pungucunapipashmi cuidajcunata 
churarca. Imapash nalicunata rurashpa mapayashcacuna maijan ñandapash 
ama yaicuchunmi, cuidachun churarca. 
20Chai jipaca, patsaj soldadocunata mandajcunata, tucui mandajcunata, 
gentecunata tucui mandajcunata, Judá llactapi tucui causajcunatami cayarca. 
Mandaj Diospaj huasimanda jatun mandajta pushangapajmi, chashna cayarca. 
Paicunaca, mandana huasi jatun pungu chaupiman chayashpaca, chai punguta 
yaicushpami jatun mandajtaca, llactata mandashpa tiarinapi tiachinajurca. 
21Chai llactapi causanajuj tucui gentecunaca, ninandami cushijunajurca. Atalía 
shuti huarmita espadahuan huañuchishca jipamandaca, Jerusalenbica casilla 
ali causaimi tiarca. 

2 Crónicas 24 

Judá llactataca, Joás shuti runami mandajushca 
(2 Rey. 12:1-21) 

1Joás shuti huambraguca, canchis huatata charishpami, mandai callarirca. 
Paica, chuscu chunga huatatami Jerusalenbi mandajurca. Paipaj mamaca, 
Beerseba shuti pueblomanda Sibia shuti huarmimi carca. 
2Joás shuti runaca, Joiada shuti cura causajui tucui punllacunami, Mandaj 
Diospaj ñaupajpica, alitalla rurashpa causajurca. 
3Joiada shuti curami, Joás runataca ishcai huarmihuan cazarachirca. Chai 
huarmicunahuanmi paica churicunata, ushicunata charirca. 
4Chai jipami, cashna tucurca: Joás runaca, Mandaj Diospaj huasita cutin 
alichinatami yarirca. 
5Chaita yarishpami curacunata, levitacunata tandachishpa, cashna nirca: “Judá 
llactapi tiaj pueblocunaman rishpa, cangunapaj Taita Diospaj huasita cada 
huata alichingapaj tucui israelcunapajmanda culquita tandachigrichi. 
Cangunaca, chaitaca uchami rurana canguichi” nircami. Shina mandajpipash 
levitacunaca, na ucha ruranajurcachu. 

6Chaimandami jatun mandajca, curacunata mandaj Joiada shuti curata 
cayashpa, cashna nijurca: “Judá llactapi, Jerusalenbi causajcuna imatalla 
Diosman carashcacunata levitacuna apamuchunga, ¿imashpata na uchalla 
mandarcangui? Chaitaca, Mandaj Diosta servij Moisesmi, imashna causanata 
Dios yachachishca shimicunata alichina jatun carpata rurangapaj apamuchun, 
tandanajushca isarelcunata mandashca carca. 
7Diosta na manllaj, Atalía shuti huarmipash, paipaj churicunapashmi, Taita 
Diospaj huasipi imalla tiashcacunata tucuchishca. Mandaj Diospaj huasipi 
paipajlla shicanyachishca tucui tiashcacunatapashmi, yanga dioscunata 
rurashpa tucuchishca” nijurcami. 
8Shina nishpami jatun mandajca, shuj cajonda rurachun mandarca. Chai 
cajondaca, Mandaj Diospaj huasi pungu canlla ladopimi churanajurca. 
9Chai jipaca, jichushca pambapi cashpa, Taita Diosta servij Moisés israelcunata 
mandashcashnallata, Mandaj Diosman imatapash caranajuchun nishpa, Judá 
llactapi, Jerusalenbi villachunmi mandarca. 
10Chaita villajpica, tucui mandajcunapash, tucui gentecunapashmi 
cushijunajurca. Shina cushijushpami Diosman imatalla caranataca, chai 
cajonbi jundangacaman apamunajurca. 
11Jatun mandajpaj escribij runapajman chai cajonda levitacuna apana punlla 
chayajpica, ashtaca culqui tiajta ricushpami, jatun mandajpaj escribij 
runapash, curacunata mandaj cachun churashca curapash shamunajurca. Shina 
shamushpami, chai cajonda apashpaca, culquita tucuillata llujchishpa, chai 
cajondaca cutin chaipillata churanajurca. Punllandi shina rurashpami, ashtaca 
culquita tandachinajurca. 
12Chai culquitaca, jatun mandajhuan, Joiada shuti curahuanmi, Mandaj 
Diospaj huasipi imatalla rurashpa servijcunaman cunajurca. Mandaj Diospaj 
huasita alichinajuchunga, paicunami rumita labrajcunata, carpinterocunata 
apamunajurca. Shinallata jirruta, bronceta imatalla ruranata yachajcunatapash 
apamushpami, chai huasitaca alichinajurca. 

13Imatalla ruranata yachajcunami, chai ruranacunataca ruranajurca. 
Paicunapaj maquihuan rurashpami, Diospaj huasitaca cutin alichishpa 
tucuchirca. Taita Diospaj huasitaca, punda imashna rurashcatashnallatami 
cutin alichishpa saquinajurca. Chai huasitaca, ninan shinllitapachami 
shayachinajurca. 
14Ña tucuillata alichijpi puchushca culquitaca, jatun mandajpajman, Joiada 
shuti curapajmanmi apamunajurca. Chai culquihuanga, Mandaj Diospaj 
huasipi imatalla charinacunatami rurachinajurca. Diospaj huasipi Diosta 
servingapaj, imatalla charinacunatapashmi rurachinajurca. Cutana 
rumicunata, cucharacunata, vasocunatami oromanda, culquimanda 
rurachinajurca. Mandaj Diospaj huasipica, Joiada shuti cura causajui tucui 
punllacunapimi, animalcunata Diosman cushpa huañuchishpa, tucuillata 
rupachinajurca. 
15Ashtahuangarin Joiada shuti curaguca, ashtaca punllacunata causashpa, ña 
rucuyashpami huañurca. Paica, patsaj quimsa chunga huatata charishpami 
huañurca. 
16Pai huañujpica, Davidpaj pueblopimi, jatun mandajcunata pambashca ladopi 
pambarca. Paitaca, israelcunamambash, Taita Diosmambash, Diospaj 
huasipipash alita rurashcamandami, chaipi pambarca. 
17Joiada shuti cura huañushca jipaca, Judá llactata mandajcunaca, jatun 
mandajpajman shamushpami, canda cazupashunmi ninajurca. Paicuna 
nishcataca, jatun mandajca ari nircallami. 
18Paicunapaj ñaupa taitacunata Mandaj Taita Diospaj huasitaca, jichushpami 
saquinajurca. Chaimandami, Asera shuti huarmi diosman rijchajcunata, 
labrashpa rurashca imamambash rijchaj dioscunatara servinajurca. Chashna 
juchata rurashcamandami Taita Diosca, Judá llactapi causajcunahuambash, 
Jerusalenbi causajcunahuambash ninanda fiñarirca. 

19Shina fiñarishpapash Mandaj Diosca, paipajman tigrarichun nishpa 
villanajuchunmi, pai ima nishcata villajcunata cachamurca. Chai villajcunami, 
shinllita tacurinajurca. Ashtahuangarin paicunaca, na uyanayachircachu. 
20Shinamandami Joiada shuti curapaj churi Zacarías runapajman, Taita 
Diospaj Espíritu shamurca. Chaimandami paica, gentecunata yali ashtahuan 
jahuaman shayarishpa, cashna nijurca: “Taita Diosca, cashnami nin: 
‘¿Imashpata Mandaj Dios ñuca mandashcacunataca, faquinshna na 
cazunguichi? Chashna na cazushcamandaca, imapash alica na shamungachu. 
Mandaj Dios ñucata canguna saquishcamandaca, cangunatapash jichushpami 
saquisha’ ninmi” nijurcami. 
21Ashtahuangarin paicunaca, paita llaquichinatami pacalla yarinajurca. 
Paicunaca, jatun mandaj mandajpimi, Mandaj Diospaj huasi patiopi Zacarías 
runataca, huañungacaman rumicunahuan peganajurca. 
22Chashnami jatun mandaj Joás shuti runaca, Zacariaspaj taita Joiada shuti 
cura alita paiman rurajushcataca na yarishpa, Zacarías runataca huañuchirca. 
Zacarías runa ña huañugrijushpaca, cashnami nirca: “Cashna rurashcataca, 
Mandaj Diosllata ricushpa llaquichipachun” nircami. 
23Mushuj huata callaripimi, Siria llactamanda soldadocunaca, jatun mandaj 
Joás shuti runahuan macanajungapaj vichai shamunajurca. Judá llactaman, 
Jerusalenman shamushpami, chai pueblopi causanajuj puramanda tucuilla 
mandajcunata huañuchinajurca. Chaipi imalla tiashcacunata quichushpami, 
Damasco pueblota jatun mandajpajman cachanajurca. 
24Siria llactamanda soldadocuna ashalla shamushca cajpipash Mandaj Diosca, 
Judá llactamanda ashtaca soldadocunatami, paicunapaj maquipi churarca. 
Paicunapaj ñaupa taitacunata Mandaj Taita Diosta saquishcamandami, 
chashna churarca. Shinami Joás runataca, ninanda llaquichinajurca. 
25Chai sirio soldadocunaca, Joás runataca ninanda chugrichishpami, ña 
huañunallata saquishpa rishca carca. Paitaca, Joiada curapaj churicunata 
huañuchishpa yahuarta jichashcamandami, paita servijcunallata pacalla 

jatarishpa, paipaj camapi chugrichijpi paica huañurca. Shina huañujpimi 
paitaca, Davidpaj pueblopi pambarca. Ashtahuangarin jatun mandajcunata 
pambashca utujupica, na pambarcachu. 
26Pacalla jatarishpa paita huañuchijcunaca: Amonitapura Simeat shuti runapaj 
churi Zabad shuti runahuan, moabitapura Simrit shuti runapaj churi Jozabad 
shuti runahuanmi carca. 
27Joás shuti runapaj churicunamandapash, ninanda mirachishpa impuestota 
japijushcamandapash, Mandaj Diospaj huasita cutin alichishcamandapash, 
jatun mandajcuna imatalla rurashcacunata escribishca libropimi tiajun. Joás 
runapaj randica, Amasías shuti paipaj churimi mandajurca. 

2 Crónicas 25 

Amasías shuti runami mandajushca 
(2 Rey. 14:1-22) 

1Amasías shuti runaca, ishcai chunga picha huatata charishpami, mandai 
callarirca. Paica, ishcai chunga iscun huatatami Jerusalenbi mandajurca. 
Paipaj mamaca, Jerusalenmanda Joadán shutimi carca. 
2Amasías runaca, na tucui shunguhuan rurajushpapash Mandaj Diospaj 
ñaupajpica, alitallami rurashpa causajurca. 
3Amasías runaca, ña shinllitapacha mandajushpaca, paipaj taita jatun 
mandajta huañuchishca servijcunatapashmi huañuchirca. 
4Ashtahuangarin mandashcata Moisés escribishca libropi tiajunshnallatami, 
paicunapaj churicunataca na huañuchirca. Chaitaca, Mandaj Diosmi cashna 
nishpa mandashca carca: “Churicunapaj juchamandaca, taitacunaca na 
huañungachu. Shinallata taitacunapaj juchamandapash, churicunaca na 
huañungachu. Ashtahuangarin maijan cashpapash, paipaj juchamandami 
huañunga” nishcami carca. 
5Amasías runaca, Judá aillu gentecunata tandachishpami Judapaj, 
Benjaminbaj aillu familiacunata mandachun, huaranga soldadocunata 
mandajcunata, patsaj soldadocunata mandajcunata churarca. Chai jipami, 

ishcai chunga huatata charijmanda vichaiman, mashna jaricuna tiashcata 
shuticunata japirca. Chaipimi, macanajuiman llujshinallacunata 
agllashcacunataca, quimsa patsaj huaranga runacunata tarirca. Paicunaca 
lanzahuan, jarcarina escudohuanmi carca. 
6Shinallata sucta chunga pusaj quintal culquita cushpami, Israel 
llactamandapash patsaj huaranga ninan shinlli soldadocunata japirca. 
7Ashtahuangarin Taita Diospaj shuj runagu paipajman shamushpami, cashna 
nijurca: —Mandaj Diosca, israelcunamandapash, tucuilla Efraín 
aillumandapash anchurishcami. Shina cashcamandaca jatun mandajlla, chai 
Israel soldadocunahuanga ama richu. 
8Ashtahuangarin chashna rurashpa, chai soldadocunahuan shinlli tucushpa 
macanajungapaj rijpica, Taita Diosca canda fiñajcunapaj ñaupajpi mishai 
tucuchunmi saquinga. Taita Diosllami mishachingapajpash, 
urmachingapajpash ushaita charin— nijurcami. 
9Shina nijpimi Amasías shuti runaca, Taita Diospaj runagutaca cashna nirca: 
—Sucta chunga pusaj quintal culquita, Israel soldadocunaman cushcataca, 
¿imatata rurasha?— nircami. Shina nijpimi, Taita Diospaj runaguca: —Mandaj 
Diosca, chaitapash yalitami carai ushan— nishpa tigrachirca. 
10Shina nijpimi Amasías runaca, Efraín aillu puramanda paipajman shamushca 
soldadocunataca, paicunapaj huasicunaman tigrachun shicanyachirca. 
Shinamandami paicunaca, Judá llactapi causajcunahuan ninandapacha 
fiñarishpa, paicunapaj huasicunamambash ninandapacha fiñarishcacuna 
tigranajurca. 
11Amasías runaca shinlli tucushpami, Cachi tiaj pugru Pambaman paipaj 
soldadocunahuan llujshishpa, Seir shuti llactapi causajcunataca chunga 
huaranga soldadocunata huañuchirca. 
12Judá llacta soldadocunaca, Seir shuti llactamanda caishuj chunga huaranga 
soldadocunata causajta japishpami, rumi jaca vichaiman apanajurca. Chai 
jahuamanda ucuman shitajpimi, tucuilla ñuturirca. 

13Ashtahuangarin macanajuiman paihuan ama richun, Amasías runa 
tigrachishca Israel soldadocunaca, Judá llactapi tiaj pueblocunamanmi 
yaicugrishca carca. Paicunaca, Samaria shuti pueblomanda Bet-horón shuti 
pueblocamanmi, ninanda llaquichinajurca. Chaipi causaj puracunataca, 
quimsa huarangacunata huañuchishpami, ashtaca charishcacunata quichushpa 
apanajurca. 
14Amasías runaca, chai edomitacunata huañuchishpa tigramushpaca, Seir shuti 
llactapi causajcunapaj dioscunata apashpami shamurca. Chaicunataca, paipaj 
dioscuna cachun paipaj ñaupajpi churashpami, ninanda alicachishpa 
inciensotapash cushnichijurca. 
15Chaimandami Mandaj Diosca, Amasiastaca nina japirinshna fiñashpa, pai 
ima nishcata villaj shuj runata, Amasiaspajman cacharca. Chai villajmi, cashna 
nijurca: —¿Imashpata canga, shuj llactapi causajcunapaj dioscunatara 
mascashcangui? Chai dioscunaca, paicunata mañaj gentecunatapash, cambaj 
maquimanda na quishpichi usharcachu— nircami. 
16Dios ima nishcata villaj runagu shina nijujpillatami, jatun mandajca cashna 
nishpa tigrachirca: —¿Candaca, jatun mandajman ali yuyaita cuj cachunllu 
churanajurca? Canga, chaitaca saquilla. ¿Imashpata canda huañuchinajuchun 
munangui?— nircami. Shina nishpa rimaita tucuchijpimi, Dios ima nishcata 
villaj runaguca, cashna nirca: —Ali yuyaita ñuca cushcata na cazushpa, cashna 
nalita rurashcamandami, Taita Diosca canda tucuchinata yarirca— nircami. 
17Ashtahuangarin Judá llactata jatun mandaj Amasías shuti runaca, yuyaita 
cujpi chasquishca jipami, Israel llactata jatun Mandaj Joás shuti runapajman: 
“Shamui, ñavi ñavi ricurishun” ninajuchun cacharca. Joás shuti runaca, Joacaz 
shuti runapaj churimi carca. Joacaz runaca, Jehú shuti runapaj churimi carca. 
18Chaimandami Israel llactata jatun mandaj Joás runaca, Judá llactata jatun 
mandaj Amasías runaman cashna nichun cacharca: “Líbano shuti urcupi tiaj 
uchilla casha yurami, Líbano shuti urcupillata tiaj cedro quirutaca: ‘Cambaj 
ushitaca, ñuca churihuan cazarachingapaj cuhuai’ nichun cacharca. Ricuichi, 

Líbano shuti urcumanda millai animalcuna yalishpami, chai casha yurataca 
sarunajurca. 
19Canga, cashnami nijungui: ‘Ricuichi, Edom shuti llactapi causajcunataca 
misharcanimi’ nishpami, cambaj shungupica jariyashpa cushijujungui. 
Cunanga, cambaj huasipi tiajuilla. ¿Imapajta cambash, Judá llactapash llaquipi 
urmanata mascajunguiyari?” nichunmi cacharca. 
20Ashtahuangarin Amasías runaca, na uyanayachircachu. Taita Diospaj 
munaica, paicunata fiñajcunapaj maquipi churana cashcamandami, chashna na 
uyanayachirca. Paicunataca, Edom llactapi causajcunapaj dioscunata 
mañashcamandami, chashna rurarca. 
21Shinamandami Israel llactata jatun mandaj Joás runaca, vichai shamurca. 
Judá llactapi tiaj Bet-semes shuti pueblopi macanajungapaj shamushpami 
paipash, Judá llactata jatun mandaj Amasías runapash ñavi ñavi ricurinajurca. 
22Ashtahuangarin Judá llactamanda runacunaca, israelcunapaj ñaupajpi 
mishai tucushpami, tucuicuna paicunapaj huasicunaman pacajushpa 
calpanajurca. 
23Israel llactata jatun mandaj Joás runaca, Judá llactata jatun mandaj Amasías 
runataca, Bet-semes shuti pueblopi japishpami, Jerusalenman aparca. Amasías 
runaca, Joás runapaj churimi carca. Joás runaca, Joacaz runapaj churimi carca. 
Jerusalén pircataca, Efraín shuti pungumandaca, pirca tigranapi tiaj 
pungucamanmi patsaj pusaj chunga metrota urmachirca. 
24Shinallata Taita Diospaj huasipi alichishca tucui orotapash, culquitapash, 
imatalla alichishpa charishcatapashmi quichurca. Chaicunataca, Obed-edom 
shuti runami cuidan carca. Mandana huasipi ninan valishcacunata imatalla 
alichishcatapashmi aparca. Alicachi tucushca runacunapaj churicunatapash 
apashpami, Samaria puebloman tigrarca. 
25Judá llactata jatun mandaj, Joás runapaj churi Amasías runaca, Israel llactata 
jatun mandaj, Joacaz runapaj churi Joás huañushca jipaca, chunga picha 
huatacamanmi causajurca. 

26Punda punllacuna, jipa punllacuna Amasías runa imatalla ashtahuan 
rurashcacunapash, ¿nachu Judá llactata, Israel llactata jatun mandajcuna 
imatalla rurashcata escribishca libropi tiajun? 
27Mandaj Diosmanda Amasías runa anchurishca punllamandapachami, paita 
fiñashpa huañuchingapaj, Jerusalenbi pacalla parlarishpa jatarinajurca. 
Chaimandami Amasías runaca, Laquis pueblopi pacajugrirca. Laquis shuti 
puebloman pacajugrijpipash, chaiman catishpami, chai pueblopi 
huañuchinajurca. 
28Paita huañuchishpaca, caballocunapimi, Jerusalenman apamunajurca. 
Chaipimi Judá llacta pueblopi, paipaj ñaupa taitacunapaj ladopi pambarca. 

2 Crónicas 26 

Uzías shuti runami mandajushca 
(2 Rey. 14:21-21; 15:1-7) 

1Shinamandami, Judá llactapi causaj tucui gentecunaca Uzías shuti runataca, 
paipaj taita Amasías shuti runapaj randi jatun mandaj cachun churanajurca. 
Uzías shuti runaca, chunga sucta huatatami charirca. 
2Jatun mandaj Amasías runa huañushpa paipaj ñaupa taitacunahuan 
tandanajushca jipami Uzías runaca, Elot shuti pueblota shayachishpa, Judá 
llactapajllata cachun tigrachirca. 
3Uzías runaca, chunga sucta huatata charishpami, mandai callarirca. Paica, 
picha chunga ishcai huatatami, Jerusalenbi mandajurca. Paipaj mamaca, 
Jerusalenmanda Jecolías shutimi carca. 
4Uzías runaca, Mandaj Diospaj ñaupajpica, paipaj taita Amasías runa tucui 
alicunata rurashpa causashcashnallatami alitalla rurajurca. 
5Zacarías runa causajui punllacunaca, Taita Diostami mascashpa causajurca. 
Zacarías runaca, Taita Dios muscuipishna ricuchishcata ali yachajmi carca. 
Mandaj Diostalla mascashpa causajui chai punllacunapica, Diosca paitaca 
tucuipimi alipi llujchirca. 

6Uzías runaca, filisteocunahuan macanajungapaj llujshishpami, Gat, Jabnia, 
Asdod shuti pueblo muyundi jatun pircacunata urmachirca. Chai jipaca, Asdod 
shuti pueblopipash, filisteocunapaj llactapipashmi pueblocunata shayachirca. 
7Filisteocunahuan, Gur-baal shuti pueblopi causaj arabecunahuan, 
amonitacunahuan macanajuipipashmi, Taita Diosca mishachirca. 
8Amonitacunaca, imapash caranacunatami Uzías shuti runaman caranajurca. 
Uzías runa ninan ushaita charijtaca, Egipto llacta linderocamanmi 
yachanajurca. Judá llactapi causajcunaca, ninan shinllicunami tucushca carca. 
9Jerusalenbica, pirca tigranapi tiaj pungu ladopipash, pugru pambaman 
llujshina pungu ladopipash, caishuj pirca tigranacunapipashmi, Uzías shuti 
runaca torrecunata shayachirca. Chaicunataca shinllitapachami rurarca. 
10Jichushca pambapipashmi, torrecunata shayachirca. Ashtaca animalcunata 
charishpami, Sefela shuti pambacunapipash, caishuj pambacunapipash, 
ashtaca jatun utujucunata allashpa yacuta llujchirca. Urcucunapipash, ali fucuj 
pambacunapipashmi, uvas chagracunata, shuj chagracunata ashtacatapacha 
charirca. Paica, chagracunata tarpuna munaita charishpami, chashna 
rurajurca. 
11Uzías shuti runaca, macanajunata ali yachaj ashtaca soldadocunatapashmi 
charirca. Chai soldadocunaca, jatun mandajpaj escribij Jeiel shuti runapash, 
Maasías shuti mandajpash, jatun mandajllata churashca mandaj puramanda, 
Hananías shuti mandajpashmi, shuticunata escribishcashnallata shican shican 
llujshinajurca. 
12Familiacunata mandajcunaca, ninan shinlli, imatapash na manllaj ishcai 
huaranga sucta patsaj mandajcunami carca. 
13Chai mandajcunaca, macanajunata ali yachaj, 307.500 ninan shinlli 
soldadocunatami mandanajurca. Paicunami, jatun mandajta ayudashpa, 
paicunata fiñajcunahuan macanajurca. 

14Uzías runaca, chai tucui soldadocunapajmi, jarcarina escudocunata, 
lanzacunata, cascocunata, jirru churajunacunata, arcocunata, rumita shitana 
huaracacunata rurachirca. 
15Jerusalenbipash, imatalla ruranata ali yachajcuna ali yarishpa mushujta 
rurashca jatun macanajunacunatami rurachirca. Chaicunataca, torrecunapi, 
baluarte nishcacunapi churangapajmi, chashna rurachirca. Chaicunahuan 
flechacunata, jatun rumicunata shitangapajmi rurachirca. Paitaca, ninan 
ushaita charingacaman, chashna juyaillaguta Dios ayudajpimi, caru llactapi 
causajcunapash yachanajurca. 
16Ashtahuangarin Uzías runaca, ninan ushaita ña charishpaca, paipaj shungupi 
jariyashpami llaquipi urmarca. Paita Mandaj Taita Diosta na cazushpami, 
inciensota cushnichina altarpi inciensota cushnichingapaj, Mandaj Diospaj 
huasi ucuman yaicurca. 
17Azarías curapashmi, paita catishpa yaicurca. Paihuanga, Mandaj Diosta servij 
pusaj chunga curacunapashmi yaicunajurca. Paicunaca, ninan shinllicunami 
carca. 
18Paicunami, jatun mandaj Uziasta fiñashpa, cashna ninajurca: “Uzías, Mandaj 
Diosman inciensota cushnichinaca, na can ruranachu. Ashtahuangarin 
Aaronbaj mirai curacunallami, chaita cushnichingapaj shicanyachishca 
cashcamanda, caita rurai ushan. Diospajlla ucumanda llujshi. Canga 
yachashpatami, na cazushcangui. Chashna rurashcacunaca, Mandaj Taita 
Diospaj ñaupajpica, can alicachi tucungapaca, na cangachu” ninajurcami. 
19Shina nijpimi, paica inciensota cushnichingapaj, inciensota cushnichinata 
chaririaj shayajushpa, curacunahuan ninandapacha fiñarirca. Curacunahuan 
fiñarishpa, Mandaj Diospaj huasipi shayajujpimi, paipaj frentepica curacuna 
ricujta, lepra ung:ui llujshirca. Paica, inciensota cushnichina altar ladopimi 
shayajurca. 
20Paipaj frentepi lepra ung:ui ñapash llujshishcataca, curacunata mandaj 
Azarías curapash, caishuj curacunapashmi ricunajurca. Chaimandami chai 

ucumandaca, ucha llujchinajurca. Azarías runata, Mandaj Dios llaquichijpimi, 
Azarías runaca ucha llujshirca. 
21Chashnami jatun mandaj Uzías runaca, pai huañungacaman chai lepra 
ung:uihuan causajurca. Paica, lepra ung:uihuan cashpami, shuj huasipi shican 
causajurca. Mandaj Diospaj huasimandaca, anchuchi tucushcami causajurca. 
Mandashpa tiajuna huasipica, Jotam shuti paipaj churimi, Judá llactapi 
causanajuj gentecunata mandashpa tiajurca. 
22Punda punllacuna, jipa punllacuna Uzías runa ashtahuan imatalla 
rurashcataca, Amoz shuti runapaj churi, Dios ima nishcata villaj Isaiasmi 
escribirca. 
23Uzías runa huañushpa, paipaj ñaupa taitacunahuan tandanajujpica, jatun 
mandajcunata pambashca lado pambapimi, paipaj taitacunata pambashca 
ladopi pambarca. “Paica, lepra ung:uihuanmi” nishpami, chashna pambarca. 
Paipaj randica, Jotam shuti paipaj churimi mandajurca. 

2 Crónicas 27 

Jotam shuti runami mandajushca 
(2 Rey. 15:32-38) 

1Jotam shuti runaca, ishcai chunga picha huatata charishpami mandai 
callarirca. Paica, chunga sucta huatatami, Jerusalenbi mandajurca. Paipaj 
mamaca, Sadoc shuti runapaj ushi Jerusa shutimi carca. 
2Jotam shuti runaca, Mandaj Diospaj ñaupajpica, paipaj taita Uzías shuti runa 
tucui alicunata rurashpa causashcashnallatami alitalla rurajurca. Shina 
cashpapash, Mandaj Diospaj huasiman yaicuitaca na usharcachu. 
Ashtahuangarin gentecunaca, nalitallami rurashpa catinajurca. 
3Mandaj Diospaj huasipi ashtahuan jatun pungutaca, paimi rurachirca. Jatun 
pirca jahuapipash, tauca shinlli torrecunatami rurachirca. 
4Judá llactapi tiaj urcucunapica, pueblocunatapashmi shayachirca. 
Bosquecunapica, shinlli torrecunatapash, jatun torrecunatapashmi rurachirca. 



1427 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

5Amonitacunata jatun mandajhuan macanajushpapash, paimi misharca. 
Chaimandami amonitacunaca, chai huatapica sucta chunga pusaj quintal 
culquita, chuscu huaranga chuscu patsaj quintal trigota, chuscu huaranga 
chuscu patsaj quintal cebadata cunajurca. Amonitacunaca, shuj cati 
huatapipash, ishcaipaj cati huatapipash chashnallatami cunajurca. 
6Jotam shuti runaca, paita Mandaj Taita Diospaj ñaupajpi paipaj causaita 
alichirishpami, ninan shinlli tucurca. 
7Jotam shuti runa imatalla ashtahuan rurashcacunapash, tucui 
macanajuicunata rurashcapash, pai imashna causashcapash, Israel llactata, 
Judá llactata jatun mandajcuna imatalla rurashcacunata escribishca libropimi 
tiajun. 
8Jotam shuti runaca, ishcai chunga picha huatata charishpami mandai 
callarirca. Paica, chunga sucta huatatami, Jerusalenbi mandajurca. 
9Pai huañushpa, paipaj ñaupa taitacunahuan tandanajujpica, Davidpaj 
pueblopimi pambarca. Paipaj randica, Acaz shuti paipaj churimi mandajurca. 

2 Crónicas 28 

Acaz shuti runami mandajushca 
(2 Rey. 16:1-20) 

1Acaz shuti runaca, ishcai chunga huatata charishpami mandai callarirca. 
Paica, chunga sucta huatatami Jerusalenbi mandajurca. Paica, Mandaj Diospaj 
ñaupajpica, na paipaj ñaupa taita Davidshna alita rurashpa causajurcachu. 
2Ashtahuangarin Israel llactata jatun mandajcunashnallatami, nalita rurashpa 
causajurca. Chai jahuami yacuyachishpa rurashca, Baal shuti dioscunaman 
rijchajcunata rurachirca. 
3Hinom shuti runapaj churicunapaj pugru pambapipashmi, inciensota 
cushnichijurca. Paipaj churicunatapash, chai dioscunaman cushpami 
rupachijurca. Paica, shuj llactacunapi causajcunata israelcunapaj ñaupajmanda 
Mandaj Dios llujchishpa cachashca gentecunashnallatami, millanayaicunata 
rurajurca. 

4Shinallata lomacunapi tiaj altarcunapi, uchilla lomacunapi, fanga junda tucui 
quiru ucucunapimi, animalcunata huañuchishpa, inciensotapash 
cushnichijurca. 
5Chaimandami paita Mandaj Taita Diosca, siriocunata jatun mandajpaj 
maquipi churarca. Chai siriocuna mishashpami, Judá llactapi causajcunataca, 
ashtacacunata Damasco puebloman prezu apanajurca. Shinallata Israel llactata 
jatun mandajpaj maquipipashmi, churai tucunajurca. Shina churajpi 
mishashpami, ashtacacunata huañuchinajurca. 
6Remalías shuti runapaj churi Peka shuti soldadoca, shuj punllallami Judá 
llactapi causajcunataca, patsaj ishcai chunga huaranga, ashtahuan shinlli 
soldadocunata huañuchirca. Paicunapaj ñaupa taitacunata Mandaj Taita 
Diosmanda anchurishcamandami, chashna huañuchirca. 
7Shinallata Efraín llactamanda Zicri shuti ninan shinlli soldadoca, jatun mandaj 
Acaz runapaj churi Maasías shuti runatapash, Azricam shuti paipaj 
mayordomotapash, jatun mandajpaj cati mandaj Elcana shuti runatapashmi 
huañuchirca. 
8Israelcunapashmi, Judá llactapi causaj paicunapaj huauqui puramandaca 
huarmicunandi, huambracunandi, cuitsacunandi, ishcai patsaj huaranga 
gentecunata prezu japirca. Chai jahuapash, ashtaca charishcacunata 
quichushpami, Samaria puebloman apanajurca. 
9Chai Samaria pueblopimi, Mandaj Dios ima nishcata villaj Obed shuti runagu 
causajurca. Paimi, Samaria puebloman soldadocuna yaicumunajujpi, 
tuparingapaj llujshishpa cashna nijurca: —Ricuichi, cangunapaj ñaupa 
taitacunata Mandaj Taita Diosca, Judá llactapi causajcunahuan fiñarishpami, 
cangunapaj maquipi churashca. Cangunaca, jahua pachaman chayajta 
ninandapacha fiñarishpami, ashtacacunata huañuchishcanguichi. 
10Cunanga, Judá llactapi, Jerusalenbi causajcunataca, jaricunatapash, 
huarmicunatapash, cangunata servishpa causachun churanatami 

yarishcanguichi. Ashtahuangarin chashna rurashpaca, ¿nachu cangunata 
Mandaj Taita Diosta fiñashpa juchata rurashcanguichi? 
11Shina cashcamanda cunanga, ñucata uyahuaichi. Prezu apamushca 
cangunapaj huauquicunataca, cutin cachaichilla. Ashtahuangarin Mandaj 
Diosca, cangunahuanga ninandami fiñarishca— nijurcami. 
12Chaita uyashpami, Efraín aillu soldadocunata huaquin mandajcunaca, jatun 
macanajuimanda tigramujcunata fiñashpa jatarirca. Paicunaca: Johanán shuti 
runapaj churi Azarías runapash, Mesilemot shuti runapaj churi Berequías shuti 
runapash, Salum shuti runapaj churi Ezequías runapash, Hadlai shuti runapaj 
churi Amasa shuti runapashmi carca. 
13Chai mandajcunaca, cashnami ninajurca: —Prezu apamushcacunataca, na 
caiman pushamunachu canguichi. Juchata rurashpa, Mandaj Diosta 
fiñachishcapash, ñucanchi jahuallatami canga. Ñucanchi juchaca 
ashtacapachamari. Shina cajpipash cangunaca, ñucanchi nalita rurashpa, 
juchacunata rurashcataca ashtahuanmi mirachingapaj munanguichi. 
Shinallata Diospash, israelcunahuan ashtahuan ninanda fiñarichunmi 
munanguichi— ninajurcami. 
14Shina nijpimi soldadocunaca, prezu apamushcacunataca cacharinajurca. 
Shinallata imatalla quichumushcatapash, mandajcunapaj ñaupajpi, tucui 
gentecunapaj ñaupajpimi tigrachinajurca. 
15Chai jipami, shutipi ña villashca chai runacunallata jatarishpa, prezu 
apamushcacunata pushashpa, pai puracunapi maijan lluchulla cajpipash, 
churajunata churachinajurca. Paicunapaj chaquipipash churachishpami, 
micuchumbash, ufiachumbash caranajurca. Chugricunataca, aceitehuan 
javishpami, na puri ushajcunatapash, burrocunapi tiachishpa, palmera 
quirucuna tiaj Jericó shuti pueblocaman, paicunapaj huauquicunapaj ladoman 
pushanajurca. Chai jipami paicunaca, Samaria puebloman cutin tigranajurca. 
16Chai punllacunallatami, jatun mandaj Acaz shuti runaca, ayudangapaj 
shamupaichi nigrichun, Asiria llactata jatun mandajcunapajman cacharca. 

17Edomitacunapashmi, Judá llactaman shamushpa, paicunahuan 
macanajushpa, prezu apashca carca. 
18Shinallata filisteocunapashmi, Judá llactapi tiaj Sefela shuti pambapi tiaj 
pueblocunamambash, Neguev llactapi tiaj pueblocunamambash shamushpa 
jundash cacarca. Shina jundashpami Bet-semes, Ajalón, Gederot, Soco, Timna, 
Gimzo shuti pueblocunatapash, chai pueblocunapaj muyundi uchilla 
llactacunandi quichushca carca. Shina quichushpaca, paicunami chaicunapi 
causanajurca. 
19Israel llactata jatun mandaj Acaz nalita rurashcamandami Mandaj Diosca, 
Judá llactapi causajcunataca, pingaichishpa urai cumuchishca carca. Acaz 
shuti runaca, Judá llactapica imatallapash na jarcarishpami nalitalla rurashca 
carca. Mandaj Diostapash fiñashpami, yachashpata ninandapacha na cazushca 
carca. 
20Asiriocunata jatun mandaj Tiglat-pileser shuti runapashmi na shinllichishpa, 
ashtahuangarin ninanda llaquichishpa ashtahuan quichijimurca. 
21Acaz runaca, asiriocunata jatun mandajman cungapajmi, Mandaj Diospaj 
huasimanda, mandana huasimanda, mandajcunapaj huasicunamandapash, 
imatalla charishcacunata llujchishca carca. Shina cajpipash, paica na 
ayudarcachu. 
22Ashtahuangarin jatun mandaj Acaz runaca, shina jatun llaqui huatacuna 
japijpi ninanda llaquichi tucujushpapash, Mandaj Diosta fiñashpami, 
ashtahuan juchata rurajurca. 
23Paica, pai mishai tucuchun saquishca Damasco pueblopi tiaj dioscunaman 
animalcunata carashpami huañuchijurca. Paica cashnami yajurca: “Siria 
llactata jatun mandajcunapaj dioscunaca, paicunataca ayudarcami. 
Ñucatapash ayudahuachun animalcunata paicunaman carashpa 
huañuchishalla” yashpami, shina rurajurca. Ashtahuangarin chai 
dioscunallatami paitapash, tucui israelcunatapash, jatun llaquipi churarca. 

24Chashna rurashca jahuami Acaz runaca, Taita Diospaj huasipi imalla 
tiashcacunata tandachishpa faquirca. Mandaj Diospaj huasi 
pungucunatapashmi vicharca. Jerusalén tucui juchucunapipashmi, shuj 
altarcunata rurarca. 
25Judá llactapi tiaj tucui pueblocunapipashmi, shuj dioscunaman inciensota 
cushnichingapaj, altarcunata lomacunapi rurarca. Chashna rurashpami, paipaj 
ñaupa taitacunata Mandaj Taita Diostaca ninandapacha fiñachirca. 
26Acaz shuti runa tucui imatalla ashtahuan rurashcacunapash, punda 
punllacuna, jipa punllacuna imatalla rurashcacunapash, Judá llactata, Israel 
llactata jatun mandajcuna imatalla rurashcacunata escribishca libropimi 
tiajun. 
27Acaz shuti runa huañushpa, paipaj ñaupa taitacunahuan tandanajujpica, 
Jerusalén pueblopimi pambarca. Ashtahuangarin Israel llactata jatun 
mandajcunata pambashca ladopica, na pambarcachu. Paipaj randica, paipaj 
churi Ezequías runami mandajurca. 

2 Crónicas 29 

Ezequías shuti runami mandajushca 
(2 Rey. 18:1-3) 

1Ezequías shuti runaca, ishcai chunga picha huatata charishpami mandai 
callarirca. Paica, ishcai chunga iscun huatatami, Jerusalenbi mandajurca. 
Paipaj mamaca, Zacarías runapaj ushi Abías shutimi carca. 
2Ezequías runaca, Mandaj Diospaj ñaupajpica, paipaj ñaupa taita David tucui 
alita rurashpa causashcashnallatami, alitalla rurajurca. 
Diosta mañachunmi Ezequías shuti runaca, Diospaj huasi ucuta cutin alichishca 

3Ezequías runaca, pai mandai callarishca shuj huata punda quillapica, Mandaj 
Diospaj huasi pungucunata pascashpa yaicushpami, cutin alichijurca. 
4Chai jipaca curacunata, levitacunata cayashpami, indi llujshimuj ladoman tiaj 
plazaman tandachirca. 

5Chaipimi cashna nijurca: “¡Levitacuna, uyahuaichi! Cunanga, Diospajlla 
tucuichi. Cangunapaj ñaupa taitacunata Mandaj Taita Diospaj huasitapash, 
paipajlla cachun ruraichi. Diospaj huasi ucumandaca, mapacunatapash 
llujchishpa shitaichi. 
6Ñucanchi taitacunaca, paita na cazushpa jariyashpami, ñucanchita Mandaj 
Taita Diospaj ñaupajpica, nalita ruranajurca. Mandaj Diosta saquishpami, 
paipaj jatun carpamandaca, ñavita shujman churashpa huashaman 
tigranajurca. 
7Diospaj huasi corredor pungucunatapash vichashpami, lamparacunatapash 
huañuchinajurca. Inciensotapash na cushnichinajurcachu. Diospajlla huasipi, 
israelcunapaj Taita Diosman animalcunata cushpa huañuchinatapashmi 
saquinajurca. 
8Chaimandami Mandaj Dios ninanda fiñarishcapash, Judá llactapi, Jerusalenbi 
causajcunapaj jahuapi shamurca. Shina shamushpami musparinajuchun, 
ninanda millanayachi tucuchun, asishpa ricui tucuchun saquirca. Chaitaca, 
cangunapaj ñavihuambachami ricunajunguichi. 
9Ricuichi. Chaimandami ñucanchi taitacunaca, espadahuan huañuchi 
tucunajurca. Shinallata ñucanchi churicunapash, ushicunapash, ñucanchi 
huarmicunapashmi, prezu apai tucunajurca. 
10Cunanga, israelcunata Mandaj Taita Dios ninanda fiñarishcamanda ali 
tucuchunmi, paihuan ari ningapaj alipacha yarircani. 
11Ñuca huahuacunalla, cunanga na cangunallata umachirinshna causanachu 
canguichi. Mandaj Diosca, cangunataca paipaj ñaupajpi paitalla servishpa, 
paipajta rurajcuna cachun, inciensota cushnichinajuchunmi agllarca” 
nijurcami. 
12Shina nijpimi, levitacunaca jatarinajurca. Coat shuti runapaj miraimandaca, 
Amasai shuti runapaj churi Mahat shuti runapash, Azarías runapaj churi Joel 
runapashmi carca. Merari shuti runapaj miraimandaca, Abdi shuti runapaj 
churi Cis shuti runapash, Jehalelel shuti runapaj churi Azarías runapashmi 

carca. Gersón shuti runapaj miraimandaca, Zima shuti runapaj churi Joa shuti 
runapash, Joa shuti runapaj churi Edén shuti runapashmi carca. 
13Elizafán shuti runapaj miraimandaca, Simri shuti, Jeiel shuti 
runacunapashmi carca. Asaf shuti runapaj miraimandaca, Zacarías shuti, 
Matanías shuti runacunapashmi carca. 
14Hemán shuti runapaj miraimandaca, Jehiel shuti, Simei shuti 
runacunapashmi carca. Jedutún shuti runapaj miraimandaca, Semaías shuti, 
Uziel shuti runacunapashmi carca. 
15Paicunami, paicunapaj huauqui levitacunata tandachishpa Diospajlla 
tucunajurca. Chai jipaca, jatun mandaj mandashcashnallata, Mandaj Diospaj 
Shimipi nijunshnallatami, Mandaj Diospaj huasipi mapata fichangapaj 
yaicunajurca. 
16Chashnami curacunaca, Mandaj Diospaj huasimanda mapata fichangapaj 
yaicunajurca. Shina yaicushpami, Mandaj Diospaj huasi ucupi tucui mapa 
tiashcata, Mandaj Diospaj huasi patioman llujchinajurca. Chai patiomandaca, 
canllaman llujchishpami, ninanda jatarij Cedrón shuti huaicu yacuman 
levitacuna apanajurca. 
17Huata callari quillapaj punda punllapimi, Diospajlla tucungapaj alichiri 
callarinajurca. Ña alichirishca cashpami, chai quillapajllata pusaj punllapica, 
Mandaj Diospaj huasi corredorman shamunajurca. Mandaj Diospaj huasitaca, 
pusaj punllapimi Diospajlla cachun ruranajurca. Chai quillapajllata chunga 
sucta punllapimi, tucuita tucuchinajurca. 
18Chaimandami, jatun mandaj Ezequías runapajman shamushpa, cashna 
ninajurca: “Mandaj Diospaj tucuilla huasimandaca, ñami mapata 
anchuchircanchi. Animalta cushpa tucuillata rupachina altartapash, chai 
altarpi imatalla rurangapaj tucui tiajtapash, Diospajlla tandata churana 
mezatapash, chai mezapi imatalla rurangapaj tucui tiajtapash, chashnallatami 
rurarcanchi. 

19Shinallata jatun mandaj Acaz shuti runa na cazushpa, chai ucumanda 
llujchishpa shitashca tucui imalla tiashcatapashmi, Diospajlla cachun rurashpa 
alichircanchi. Ricui cunanga, tucui chaicunaca ñami Mandaj Diospaj altar 
ñaupajpillata tianajun” ninajurcami. 
20Jatun mandaj Ezequías runaca, tutamandata ucha jatarishpami, pueblopi 
causajcunata mandajcunata tandachishpa, Mandaj Diospaj huasiman vichai 
rirca. 
21Chaipimi, mandajuj llactapi tiaj juchamandapash, Diospaj huasimandapash, 
Judá llactamandapash, canchis maltun shicuta, canchis maltun llamata, 
canchis jari llamata, canchis jari chivota Diosman cungapaj apamunajurca. 
Jatun mandajca, Aarón runapaj mirai curacunatami cashna nirca: “Cai 
animalcunataca, Mandaj Diosman cushpa, altarpi rupachipaichi” nircami. 
22Maltun shicucunata huañuchijpica, yahuartaca curacunami japinajurca. Chai 
yahuartaca, altarpimi tsirapachinajurca. Chai jipaca, jari llamacunata 
huañuchishpapash, yahuartaca altarpillatami tsirapachinajurca. Shinallata 
maltun llamacunata huañuchishpapash, yahuartaca altarpillatami 
tsirapachinajurca. 
23Chai jipami, juchamanda cushca jari chivocunataca, jatun mandajpaj 
ñaupajman, chaipi shayanajuj ashtaca gentecunapaj ñaupajman 
quimichinajurca. Shina quimichijpimi paicunaca, chai chivocunapaj uma 
jahuapi maquita churanajurca. 
24Chai jipami curacunaca, chai chivocunata huañuchirca. Shina 
huañuchishpami, chai chivocunapaj yahuartaca, tucui israelcuna Taita 
Dioshuan ali tucuchun, juchamanda cushpa altarpi tsirapachinajurca. Jatun 
mandajca, tucui israelcunatami, Taita Dioshuan ali tucuchun, paicunapaj 
juchamanda chai animalcunata Diosman cushpa tucuillata rupachinajuchun 
mandashca carca. 
25Shinallata levitacunatapashmi, Mandaj Diospaj huasipi platillota, salteriota, 
arpata tocanajuchun churarca. Chaitaca, jatun mandaj Davidpash, Dios 

ricuchishcata villaj Gad shuti runagupash, Dios ima nishcata villaj Natán 
runagupashmi mandashca carca. Chai mandashcacunaca, Mandaj 
Diosmandami shamun. Paimi chaicunataca, pai ima nishcata villajcunahuan 
villachishca carca. 
26Levitacunaca, David rurachishca tocanacunahuan, curacunaca 
trompetacunahuanmi shayanajurca. 
27Shina shayanajujpimi Ezequiasca, Diosman cushpa altarpi tucuillata 
rupachina animalcunata huañuchinajuchun mandarca. Animalcunata 
tucuillata rupachi callarijpica, candajcunapashmi Mandaj Diosman candai 
callarinajurca. Paicunaca trompetata huacachishpa, Israel llactata jatun 
mandaj David rurachishca tocanacunata tocashpami candanajurca. 
28Tandanajushca ashtaca gentecunaca, Diosta ninanda alicachinajujpi, 
candajcunaca candanajujpimi, trompetata huacachijcunaca trompetata 
huacachinajurca. Diosman animalcunata cushpa tucuillata rupachishpa 
tucuchingacamanmi, chashna ruranajurca. 
29Ña rupachishpa tucuchijpica, jatun mandajpash, paihuan tandanajushca 
tucuilla gentecunapashmi urai cumurishpa, Diosta ninanda alicachinajurca. 
30Chaimandami, jatun mandaj Ezequías runapash, caishuj mandajcunapash, 
levitacunataca cashna nirca: “David escribishca shimicunahuambash, Dios 
ricuchishcata villaj Asaf shuti runa escribishca shimicunahuambash, Mandaj 
Diostaca alicachinami canguichi” nircami. Shina nijpimi, paicunaca ninan 
cushijuihuan alicachishpa, cungurishpa Diosta ninanda alicachinajurca. 
31Ezequías runaca, cashna nishpami tigrachirca: “Cangunaca, cunanga ñami 
Mandaj Diospajlla canguichi. Shina cashcamanda animalcunata cushpa 
huañuchingapaj, Mandaj Diospaj huasipi paita alicachingapaj quimirichilla” 
nircami. Shina nijpimi, ashtaca gentecunaca Diosta alicachishpa, animalcunata 
cushpa huañuchingapaj apamunajurca. Ali shunguta charijcunacarin, 
paicunapaj munaillatami tucuillata rupachina animalcunata apamunajurca. 

32Tandanajushca gentecuna Diosman cushpa tucuillata rupachingapaca, 
canchis chunga huagrata, patsaj jari llamata, ishcai patsaj maltun llamatami 
apamushca carca. Chai tucui animalcunatami, Mandaj Diosman cushpa 
tucuillata rupachinajurca. 
33Diosman cushcacunaca, sucta patsaj huagracuna, quimsa huaranga 
llamacunami carca. 
34Ashtahuangarin curacunaca huaquinlla cashpami, tucuillata rupachina 
animalcunata lluchungapaca, na pactanajurca. Chaimandami chai 
animalcunata lluchushpa tucuchingacaman, shinallata caishuj curacuna, 
Diosta servingapaj alichiringacaman, paicunapaj huauqui levitacuna 
ayudanajurca. Levitacunami, Diospajlla tucungapaca curacunata ashtahuan 
yali alitalla shungupi yarinajurca. 
35Shinami tucuillata rupachina animalcunaca, ashtacapacha tiarca. Dioshuan 
ali cangapaj carashca animalcunapaj viracunapashmi tiarca. Tucuillata 
rupachina animalhuan cushpa talina vinopashmi tiarca. Shinami Mandaj 
Diospaj huasipica, cutinllata Diosta servinata callarirca. 
36Tucui gentecunata Taita Dios alichishcamandami Ezequías runapash, tucui 
gentecunapash ninanda cushijunajurca. Tucui imapash ucha 
rurarishcamandami, chashna cushijunajurca. 

2 Crónicas 30 

Ezequías shuti runaca, pascua punlla micuitami rurashca 

1Chai jipami Ezequías shuti runaca, tucui israelcunaman, Judá llactapi 
causajcunaman villachun cacharca. Efraín aillumambash, Manasés 
aillumambash cartacunata escribishpami cacharca. Israelcunata Mandaj Taita 
Diosta yarishpa, pascua punllapi micuita rurangapaj, Jerusalenbi Mandaj 
Diospaj huasiman shamuchunmi, chashna cacharca. 
2Jatun mandajca, pai churashca mandajcunahuan, Jerusalenbi tandanajushca 
tucui gentecunahuanmi, huatapaj ishcai quillapi pascua punllapi micuita 
rurangapaj yarijushca carca. 

3Curacunapash, Diospajlla tucushcacunaca na tauca tiajpi, gentecunapash na 
tandanajujpimi, pascua punllapipacha micuita rurangapaca na ushanajurca. 
4Chaita ruranataca, jatun mandajpash, chaipi tucui tandanajushca 
gentecunapash, ali cajtami ricunajurca. 
5Chaimandami Israel llactapi tucui causajcunataca, pascua punllapi micuita 
rurashpa, Mandaj Taita Diosta yarinajungapaj Jerusalenman shamuchun, 
Beerseba shuti pueblomandaca, Dan shuti pueblocaman tucuilla israelcunata 
cayachun, cachangapaj yarinajurca. Mandashcapi escribishca tiajunshnallata, 
pascua punllapi micuitaca, ña unai huatacunata saquishcamandami, chashna 
ruranajurca. 
6Cartacunata apajcunaca, jatun mandajpaj maquimandapash, paillata 
churashca mandajcunapaj maquimandapash cartacunata apashpami, jatun 
mandaj mandashcashnallata, tucui Israel llactaman, Judá llactaman rinajurca. 
Paicunaca, cashna nishpami villanajurca: “Israelcunalla, Abrahamdapash, 
Isaactapash, Israeltapash Mandaj Taita Diospajman tigrarichi. Shina 
tigrarijpica paipash, Asiria llactata jatun mandajcunapaj maquimanda 
quishpirishpa huaquin puchushcacunapajman tigraringami. 
7Cangunaca, cangunapaj taitacunashna, cangunapaj huauquicunashnaca na 
canachu canguichi. Paicunaca, paicunapaj ñaupa taitacunata Mandaj Taita 
Diosta fiñashpami na cazunajurca. Chaimandami paicunataca, canguna 
ricushcashnallata llaquinayaita tucuchirca. 
8Cunanga, cangunapaj taitacunashnaca na shinlliyashcapacha tucunachu 
canguichi. Ashtahuangarin Mandaj Diosta cazushpa, paipaj huasiman 
shamuichi. Chai huasitaca, Diosmi causaita causaicaman paipajlla cachun 
shicanyachishca. Cangunata Mandaj Taita Diosta servichi. Shina causajpimi, 
nina japirinshna fiñarishcamandapash, cangunahuanga ali tucunga. 
9Mandaj Diospajman canguna tigrarijpica, cangunapaj huauquicunata, 
cangunapaj churicunata, prezu apashpa charinajuj gentecunapaj ñaupajpica 
llaquishpa ricui tucungami. Chaimandami cai llactaman cutin tigramunajunga. 

Cangunata Mandaj Taita Diosca, ninanda juyaj, ninanda llaquij Diosmi. 
Canguna paipajman tigrarijpica, paica cangunata cuidajungallami” nishpami 
villanajurca. 
10Cartacunata apaj runacunaca, Efraín shuti, Manasés shuti 
llactacunamandaca, Zabulón shuti llactacamanmi, pueblon pueblon villashpa 
rinajurca. Ashtahuangarin paicuna villajpica, nalicachishpami ninanda 
asinajurca. 
11Chashna cajpipash Aserpaj, Manasespaj, Zabulonbaj aillu puracunamanda 
huaquingunaca pingai tucushpa urai cumurishpami, Jerusalenman 
shamunajurca. 
12Taita Diosca, ushaita charij paipaj maquihuanmi, Judá llactapi 
causajcunamambash, Mandaj Dios imashna mandashcashnallata jatun 
mandajpash, caishuj mandajcunapash mandashcata cazuchun, shujlla yuyaita 
curca. 
13Chaimandami cati quillapica, levadura illaj tandata micuna fiesta punllata 
yarishpa rurangapaj, ashtacapacha gentecuna Jerusalenbi tandanajurca. 
14Paicuna jatarishpami, Jerusalenbi tiaj altarcunatapash, inciensota 
cushnichina tucui altarcunatapash anchuchishpa, ninanda jatarij Cedrón shuti 
huaicu yacupi shitanajurca. 
15Chai jipami, pascua punllapi huañuchina llamataca, chai huatapaj ishcai 
quilla chunga chuscu punllapi huañuchinajurca. Curacunapash, levitacunapash 
ninanda pingai tucushpami, Diospajlla tucunajurca. Chai jipami, Diosman 
cushpa tucuillata rupachina animalcunatapash, Mandaj Diospaj huasiman 
apamunajurca. 
16Shinallata huashan huashan yaicungapaca, imashna ruran 
cashcashnallatami, Diosta servij Moisés mandashcashnallata ruranajurca. 
Curacunaca, animalcunapaj yahuarta levitacuna cushcata japishpami 
tsirapachinajurca. 

17Chai tandanajuipica, taucacunami nara Diospajlla tucushcacuna tiarca. 
Chaimandami levitacunaca, tucui chai nara mapa illaj tucushcacuna, Mandaj 
Diospajlla tucuchun, chai pascua punllapi ashtaca animalcunata Diosman 
cushpa huañuchinajurca. 
18Efraín, Manasés, Isacar, Zabulón shuti aillucunamandaca, ashtaca 
gentecunami nara mapa illaj tucushca tiarca. Shina cashpapash, escribishcapi 
nijunshnaca na pactachishpami, pascua punlla micunata micunajurca. 
Ashtahuangarin Ezequías runaca, paicunamandami cashna nishpa Diosta 
mañarca: “Mandaj Diosca aligumari. Taita Diosta mascangapaj, paicunapaj 
shunguta alichirishca tucui gentecunataca, paica llaquishpami ali capanman. 
19Paicunaca, paicunapaj ñaupa taitacunata Mandaj Taita Diosta 
mascangapajmi alichirishca. Paicunaca, Diospaj huasipi mapa illaj tucungapaj 
imashna rurachun mandashcashnallata nara mapa illaj tucushca 
cashpapashmi, Diosta mascangapaj alichirishca” nishpami mañarca. 
20Ezequías runa chashna mañajujta uyashpami, Mandaj Diosca gentecunata 
alichirca. 
21Shinami Jerusalenbi tandanajushca israelcunaca, levadura illaj tandata 
micuna punllapica, ninanda cushijushpa canchis punllacaman, jatun fiestata 
ruranajurca. Levitacunahuan, curacunahuanga punllandimi, Mandaj Diosman 
rurashca tocanacunata tocashpa, Mandaj Diostaca punchapambami cangui 
ninajurca. 
22Ezequías runaca, Mandaj Diosta servingapaj ali yuyaita charij tucui 
levitacunatami, paicunapaj shungupi chayajta rimajurca. Jatun fiesta punllapi 
micungapaj huañuchishca aichataca, canchis punllacamanmi micunajurca. 
Dioshuan ali cangapajpash, animalcunata cushpa huañuchishpa, shinallata 
paicunapaj ñaupa taitacunata Mandaj Taita Diostapash pashi nishpami 
micunajurca. 

23Tucui chaipi tandanajushcacunami, shuj canchis punllatapash ninanda 
cushijushpa, fiestata rurashpa jatun micuita rurangapaj yarinajurca. Shinami, 
cutin shuj canchis punllacaman cushijuihuan jatun micuita ruranajurca. 
24Chai micuipaca, Judá llactata jatun mandaj Ezequías runami, chaipi 
tandanajushca gentecunaman huaranga maltun shicuta, canchis huaranga 
llamata carashca carca. Shinallata caishuj mandajcunapash, huaranga maltun 
shicuta, chunga huaranga llamatami caranajurca. Ashtaca curacunami, ña 
Diospajlla tucushca carca. 
25Judá llactapi causanajuj tucui tandanajushca gentecunapash, curacunapash, 
levitacunapash, Israel llactamanda ashtaca shamushcacunapash, shinallata 
shuj llactamanda purijcuna, Israel llactapi, Judá llactapi causajcuna 
shamushcacunapashmi ninanda cushijunajurca. 
26Chashnami Jerusalenbica, ninandapacha cushijunajurca. Israel llactata jatun 
mandaj Davidpaj churi Salomón mandajui punllacunamandapacha, 
Jerusalenbica na chashna rurashcachu carca. 
27Chai jipaca curacunapash, levitacunapash shayarishpami, gentecunata 
bendicianajurca. Paicuna ima nishcatapash uyarcami. Paicuna mañashcapash, 
Taita Dios causajuj jahua pachacamanmi chayarca. 

2 Crónicas 31 

1Tucui chaicunata ña rurashca jipami, chaipi tandanajushca tucui israelcunaca, 
Judá llactapi tiaj pueblocunaman llujshinajurca. Shina llujshishpami, 
rurashcalla dioscunatapash, Asera shuti huarmi diosman rijchajcunatapash, 
tucuillata faquishpa tucuchinajurca. Tucui Judá llacta, Benjamín llacta 
lomacunapi tiaj altarcunatapashmi urmachinajurca. Efraín llactapipash, 
Manasés llactapipashmi, tucuillata tucuchingacaman urmachinajurca. Chai 
jipami, israelcunaca paicunapaj pueblocunaman, paicuna causanajuj 
paicunapaj alpacunaman tucuilla tigranajurca. 

Ezequías shuti runaca, curacunata, levitacunatapashmi, Diosta servinapi cutin 
churashca 

2Chai jipami, Ezequías shuti runaca curacunata, levitacunataca paicuna 
imashna huashan huashan yaicun cashcashnallata, paicuna imata ruranata 
yachan cashcashnallata rurachun, shican shican churarca. Curacunata, 
levitacunataca, animalcunata Diosman cushpa tucuillata rupachinajuchun, 
Dioshuan ali cangapaj carashcata cunajuchun, Diospajta ruranajuchun, Diosta 
pashi nishpa, Mandaj Diospaj huasi patio pungu ladocunapi 
alicachinajuchunmi mandarca. 
3Tutamandapash, chishipash Diosman cushpa tucuillata rupachinajuchunga, 
jatun mandajllatami, paipaj quiquin jazindamanda animalcunata cararca. 
Shinallata samana punllacunapi, luna llullu punllacunapi, fiesta punllacunapi, 
Mandaj Dios mandashpa escribichishcapi nijunshnallata, animalcunata 
Diosman cushpa tucuillata rupachinajuchunmi cararca. 
4Shinallata Mandaj Dios mandashcata curacuna, levitacuna rurashpa 
catichunga, Jerusalenbi causajcunatami, curacunaman, levitacunaman 
cunataca cuchun mandarca. 
5Cai mandashcata escribishcacunata tucuicunaman villajpimi israelcunaca, 
pambacunapi punda fucushca granocunata, vinota, aceiteta, balun mishquita, 
pambacunapi fucushca tucui shuj granocunatapash ashtacatapacha cunajurca. 
Shinallata tucui imalla tiashcamandapashmi, chungamanda shujguta 
shicanyachishpa ashtacatapacha apamunajurca. 
6Israel llactapi causajcunapash, Judá llactapillata tiaj shuj pueblocunapi 
causajcunapash, chashnallatami huarmi huagracunamanda, 
llamacunamandaca, chungamanda shujguta cunajurca. Shinallata 
chungamanda shujguta cungapaj Diosman shicanyachishcatapash, paicunata 
Mandaj Taita Diosman carashumbachami nishcamandapashmi apamunajurca. 
Chaicunata apamushpaca, mundunashpami saquinajurca. 
7Huatapaj quimsa quillapi granocunata mundunai callarishpaca, huatapaj 
canchis quillapimi tucuchinajurca. 

8Ezequías runapash, mandajcunapash shamushpa, chai grano mundungunata 
ricushpami, Mandaj Diostaca aligumari cangui nishpa, Dios agllashca 
israelcunatapash bendicianajurca. 
9Chai jipami Ezequías runaca, curacunatapash, levitacunatapash chai mundun 
granocunamanda tapurca. 
10Pai tapushcataca, Sadoc shuti curapaj huasi ucupura curacunata mandaj 
Azarías shuti curami, cashna nishpa tigrachirca: “Mandaj Diosman 
imagutapash carashpa, paipaj huasiman apamui callarishcamandaca, ñucanchi 
japinata japishpaca, na ushajtami micupashcanchi. Chai jahuapash, ashtaca 
puchushcarami. Mandaj Diosmi, pai agllashcacunataca bendiciashca. 
Chaimandami, paicuna imatalla caramushcacunaca, ashtacapacha puchushca” 
nijurcami. 
11Shinamandami Ezequías runaca, Mandaj Diospaj huasipi ucucunata rurachun 
mandarca. Shina mandajpimi, chai ucucunata ruranajurca. 
12Chai ucucunapimi, punda fucushca granocunamanda cushcatapash, 
chungamanda shujguta cushcatapash, Diosman shicanyachishpa cushcatapash, 
aliguta cazushpa alichinajurca. Chaipi punda ricuj cachunga, Conanías shuti 
levitatami churanajurca. Paipaj jipa ricuj cachunga, paipaj huauqui Simei shuti 
levitatami churanajurca. 
13Shinallata Jehiel, Azazías, Nahat, Asael, Jerimot, Jozabad, Eliel, Ismaquías, 
Mahat, Benaía shuti runacunaca, mayordomocunami carca. Paicunaca, 
Conanías shuti runata, paipaj huauqui Simei shuti runata ayudashpami 
servinajurca. Jatun mandaj Ezequías runapash, Taita Diospaj huasipi mandaj 
Azarías runapash mandashcashnallatami servinajurca. 
14Indi llujshimuj lado pungupica, Imna shuti levitapaj churi Coré shuti levitami 
cuidajurca. Paica, gentecunapaj tucui munaihuan Taita Diosman 
carashcacunata, Mandaj Diosman shicanyachishpa chaupishcacunata, 
Diospajlla shicanyachishcacunata cuidajmi carca. 

15Paitaca, Edén, Miniamín, Jesúa, Semaías, Amarías, Secanías shuti 
levitacunami ayudanajurca. Paicunaca, curacuna causanajuj pueblocunapi 
paicunapaj huauqui curacunaman chaupishpa cushcataca na cungashpami 
cunajurca. Paicunapaj huauqui curacuna mashnapi shicanyashca 
cashcashnallatami, paicunamanga rucucunamambash, jipa viñaicunamambash 
chaupishpa cunajurca. 
16Miraicuna imashna cashcashnallata, quimsa huatamanda vichaiman 
shuticunata escribichishca jaricunamambash, Diospajta rurangapaj Mandaj 
Diospaj huasiman shamuna punllacunapi, paicuna imatalla ruranata 
yachashcashnallata shican shican shamujcunamambashmi cunajurca. 
17Shinallata paicunapaj ñaupa taitacunapaj huasi ucu puracuna mashna 
cashcashnallata, cura puracunapi cuentashca runacunamambashmi cunajurca. 
Shinallata levitacunamambashmi, paicuna imatalla ruranata 
yachashcashnallata, imashna shican shican tandanajushcashnallata cunajurca. 
Chaita rurachunga, ishcai chunga huatata charijmanda vichaimanmi chashna 
cunajurca. 
18Tucuita pactachingapaj Diospajlla tucushcamandami, paicunaca tucui 
huahuacunandi, ushicunandi, huarmicunandi shuticunata tucuilla 
escribichishca carca. 
19Paicunapaj pueblo muyundicunapi tiaj michina pambacunapi causaj, 
Aaronbaj mirai curacunamambash, tucui pueblocunapimi chashnallata 
cunajurca. Shuticunata ña villashca runacunami, cura puracunapi tiaj tucui 
runacunamambash, levitacunapaj tucui miraicunamambash, paicuna 
japinataca chaupishpa cunajurca. 
20Ezequías runaca, tucui Judá llactapimi, chashna rurarca. Paica, paita Mandaj 
Taita Diospaj ñaupajpica, tucui shunguhuanmi aligutalla, na pandashpa 
chashna cashcatapacha rurashpa causajurca. 
21Taita Diospaj huasipi tucui imapilla servishpa callaringapaj yarijushcataca, 
mandashca shimicunapi nijunshnallatami rurarca. Paipaj Taita Diosta 



1444 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

mascashpa, tucui shunguhuan imagutapash rurashcamandami, tucuipi ali 
llujshirca. 

2 Crónicas 32 

Judá llactamanmi, Senaquerib shuti runaca yaicushca 
(2 Rey. 18:13-37; Isa. 36:1-22) 

1Tucui chaicunata Ezequías shuti runa rurashca jipa, Diosta cazushcata 
ricuchishca jipami, asiriocunata jatun mandaj Senaquerib shuti runaca, Judá 
llactata japingapaj yaicurca. Jatun pircacunahuan pueblocunata quichungapaj 
munashpami, chai pueblocunapi causajcunahuan macanajungapaj carpacunata 
shayachishpa tiarirca. 
2Senaquerib shuti runaca, Jerusalenbi causajcunahuan macanajuna munaihuan 
shamushcatami, Ezequías runaca ricurca. 
3Chaimandami, pai churashca mandajcunahuan, ninan shinlli paipaj 
soldadocunahuanga, pueblo canllaman tiaj pugyucunata alpahuan quilpanata 
yarinajurca. Shina yarishca jipaca, paicunallatami ayudanajurca. 
4Chaimandami, ashtaca gentecuna tandanajushpa, tucui pugyucunatapash, 
alpa ucuta rinajuj yacutapash quilpanajurca. Paicunaca: “Asiria llactata jatun 
mandajcuna chayamushpaca, ¿imashpata ashtaca yacuta taringayari?” 
nishpami, chashna ruranajurca. 
5Chai jipami Ezequías runaca, chaita rurana munaihuambacha, chai pueblo 
muyundi jatun pirca urmashcacunataca, cutin shayachirca. Shinallata 
torrecunatapashmi rurarca. Chai jatun pirca canlla ladomambash, shuj jatun 
pircatami rurarca. Davidpaj pueblopi tiaj Milo nishca pushtutapashmi, 
ashtahuan shinllita rurachirca. Shinallata ashtaca espadacunata, jarcarina 
escudocunatapashmi rurachirca. 
6Chai jipami, macanajuj gentecunata mandachunga mandaj soldadocunata 
churashpa, Jerusalén pueblo pungu lado plazapi tucuicuna tandanajuchun 
mandarca. Chaipimi, paicunapaj shunguman chayajta, rimashpa cashna 
nijurca: 

7“Shinlli tucushpa, cushijuita japichi. Imatapash na manllanachu canguichi. 
Asiria llactata jatun mandajtapash, paihuan shamuj ashtaca soldadocunatapash 
na manllanachu canguichi. Ñucanchica, chai jatun mandajtaca ashtahuan yali 
ushaitami charinchi. 
8Chai jatun mandajca, runacunapaj ushaihuanllami. Ashtahuangarin ñucanchi 
macanajuipi ayudangapaca, ñucanchita Mandaj Taita Diosmi ñucanchihuan” 
nijurcami. Judá llactata jatun mandaj Ezequías runa chashna nishcatallami, 
gentecunaca yarianajurca. 
9Chai jipami, asiriocunata jatun mandaj Senaquerib shuti runaca, paita 
servijcunata Jerusalenman cacharca. Paica, paipaj soldadocunahuan Laquis 
shuti pueblota chaupipi churashca cashpami, chashna cacharca. Paicunataca, 
Judá llactata jatun mandaj Ezequías runamambash, Judá llactamanda 
Jerusalenbi tucui causajcunamambash, cashna nichunmi cacharca: 
10“Asiriocunata jatun mandaj Senaquerib shuti runaca, cashnami nin: ‘¿Imata 
yarianajushpata cangunaca, Jerusalenda chaupipi churashpa 
shayanajujpipash, shinlli tucushpa macanajungapaj shuyanajunguichi? 
11Ezequías runaca cangunataca: Ñucanchita Mandaj Taita Diosmi, Asiria 
llactata jatun mandajpaj maquimanda quishpichinga nijunmi. Chashna 
nishpaca, ¿nachu yarjaimanda, yacunaimanda canguna huañuchun chashna 
umachijun? 
12¿Nachu Ezequías runallata Diosman rurashca lomacunapi huasicunatapash, 
altarcunatapash anchuchirca? ¿Nachu chashna anchuchishpaca, Judá llactapi, 
Jerusalenbi causajcunataca: Cai altar ñaupajpillami Diosta mañana canguichi, 
inciensotapash cai altarpillatami cushnichina canguichi nishpa mandarca? 
13Shuj llactapi causaj gentecunata ñucapash, ñuca ñaupa taitacunapash, tucui 
imatalla rurashcataca, ¿nachu yachashcanguichi? ¿Chai llactacunapi 
causajcunapaj dioscunaca, paicunapaj llactata ñuca maquimanda cacharichi 
usharcachu? 

14Ñuca ñaupa taitacuna tucuchishca llactacunapaj tucui dios puramandaca, 
¿maijan diosta, paipaj gentecunataca ñuca maquimanda quishpichi usharca? 
Cangunapaj Taita Diospash, ¿imashnashi ñuca maquimandaca quishpichi 
ushanga? 
15Cunanga, Ezequías runa cangunata umachijuchunga, na saquinachu 
canguichi. Chashna nishpa crichijujpipash, na crinachu canguichi. Tucui chai 
llactacunapaj dioscunapash, mandajuj llactacunapaj dioscunapash, maijan 
diospash, paicunapaj gentecunataca ñuca maquimandapash, ñuca ñaupa 
taitacunapaj maquimandapash cacharichitaca na usharcachu. ¿Cangunapaj 
Taita Diosrachu ñuca maquimanda cacharichi ushanga?’ ninmi” nichunmi 
cacharca. 
16Chai servijcunaca, Mandaj Taita Diostapash, paita servij Ezequías 
runatapashmi, ashtahuan shuj shimicunahuan rimanajurca. 
17Chai jahuapashmi Senaquerib shuti runaca, israelcunata Mandaj Diosta 
ninanda nalicachishpa rimashpa, cartacunata escribishpa cachamushca carca. 
Chai cartacunapica, cashnami rimajurca: “Imashnami shuj llactacunapi causaj 
gentecunapaj dioscunaca, paicunapaj gentecunata, ñuca maquimanda na 
cacharichi usharca, shinallatami Ezequías runapaj Taita Diospash, paipaj 
runacunata ñuca maquimanda cacharichitaca na ushanga” nishpami 
escribishca carca. 
18Chai mandajcunaca, ninanda manllachingapajmi, Jerusalén pueblo muyundi 
pircapi tianajujcunataca, Judá llacta rimaipi shinllita caparishpa rimanajurca. 
Chai pueblota japina yuyaihuanmi, chashna ninajurca. 
19Chai mandajcunaca, Jerusalenbi causajcunapaj Taita Diostaca, shuj 
llactacunapi causajcunapaj dioscunatashnami, fiñashpa rimanajurca. Chai 
dioscunaca, runacunapaj maquihuan rurashcalla dioscunami. 

Mandaj Diosmi, Ezequías shuti runataca cacharichishca 
(2 Rey. 19:1-37; Isa. 37:1-38) 

20Ashtahuangarin chashna rimashcamandami, jatun mandaj Ezequías shuti 
runapash, Amoz shuti runapaj churi, Dios ima nishcata villaj Isaiaspash, jahua 
pachapi causajuj Diosta caparishpa mañanajurca. 
21Paicuna mañanajujpimi Mandaj Diosca, shuj angelta cachamurca. Chai 
angelmi, Asiria llactata jatun mandajpaj carpacunapi tianajuj ninan shinlli, 
imatapash na manllaj soldadocunatapash, mandajcunatapash, chai 
soldadocunata mandajcunatapash huañuchirca. Chaimandami chai jatun 
mandajca, ninanda pingai tucushpa paipaj llactaman tigrashpaca, paipaj 
diospaj huasiman yaicurca. Chaipimi paipaj churicunallata, espadahuan 
huañuchirca. 
22Shinami Mandaj Diosca, Ezequías runatapash, Jerusalenbi causajcunatapash, 
Asiria llactata jatun mandaj Senaquerib shuti runapaj maquimanda, tucui 
shujcunapaj maquimandapash quishpichirca. Shinami, caimanda chaimanda 
llaquichijujpipash samachirca. 
23Chaimandami Mandaj Diosman imagutapash carangapaj, ashtacacuna 
Jerusalenman apamunajurca. Shinallata Judá llactata jatun mandaj Ezequías 
runamambash, juyailla caranacunatami apamunajurca. Chai jipami Ezequías 
runaca, tucui shuj llactacunapi causajcunapaj ñaupajpica, ninanda jatunyachi 
tucurca. 

Ezequías shuti runami, ung:uihuan cashca 
(2 Rey. 20:1-11; Isa. 38:1-22) 

24Chai huatacunami Ezequías shuti runaca, ung:uihuan huañunalla sirijurca. 
Chaimandami Ezequías runaca, Mandaj Diosta mañajpi Diosca uyashpa, shuj 
ricuchinata ricuchirca. 
25Ashtahuangarin Ezequías runaca, alicunata paiman rurashcamandaca na 
pashi nircachu, ashtahuangarin paipaj shungupimi jariyarca. Chaimandami 
Taita Diosca paihuambash, Judá llactapi causajcunahuambash, Jerusalenbi 
causajcunahuambash, ninanda fiñarirca. 

26Shina cashpapash Ezequías runaca, paipaj shungupi jariyashca jipaca 
paipash, Jerusalenbi causajcunapashmi pingai tucushpa, urai cumurinajurca. 
Chaimandami Mandaj Diosca, ninanda fiñarishca cashpapash, Ezequías runa 
causajui punllacunapica, na llaquichirca. 

Babilonia llactamanda cachamushcacunatami, Ezequías shuti runaca 
chasquishca 

(2 Rey. 20:12-19; Isa. 39:1-8) 

27Ezequías runaca, ninan charijpash, ninandapacha alicachi tucushcapashmi 
carca. Paica, ashtaca culquita, orota, juyailla rumicunata, mishquillagu 
ashnajuj jambicunata, jarcarina escudocunata, munanayai shuj shuj juyailla 
charinacunatapashmi charirca. 
28Shinallata imamandalla carana granocunata, vinota, aceiteta, alichina 
huasicunatapashmi rurachirca. Shican shican animalcuna shayana 
huasicunatapash, tucui animalcunapaj corralcunatapashmi rurachirca. 
29Tauca pueblocunatapashmi rurachirca. Llamacunata, huarmi 
huagracunataca, ashtacatapachami charirca. Chai ashtaca alicunataca, Taita 
Diosmi carashca carca. 
30Cai Ezequías runami, janaj ladoman tiaj Gihón shuti pugyu yacuta quilparca. 
Chai yacutaca, indi huashajuj ladoman, Davidpaj pueblomanmi apamurca. 
Shinami, imatalla Ezequías runa rurai callarishcapash, tucuipi ali llujshirca. 
31Ashtahuangarin Judá llactapica, ima jatun llaquicuna tucushcata, jatun 
manllarinacunata rurashcata tapushpa yachachunmi, Babilonia llactata 
mandajcunaca, huaquin villajcunata cachamurca. Taita Diosca, Ezequías 
runapaj shungupi imashna yarijushcata yachangapajmi, paicuna shamujpica 
saquircalla. 

Ezequías shuti runa huañushcatami villajun 
(2 Rey. 20:20-21) 

32Ezequías shuti runa imatalla ashtahuan rurashcapash, shujcunata llaquij 
cashcapash, Dios ima nishcata villaj Isaías, Dios villashcata escribishca 
libropimi tucuilla tiajun. Isaiasca, Amoz shuti runapaj churimi carca. Judá 

llactata, Israel llactata jatun mandajcuna imatalla rurashcata escribishca 
libropimi tiajun. 
33Ezequías runa huañushpa, paipaj ñaupa taitacunahuan tandanajujpica, Judá 
llactapi tucui causajcunapash, Jerusalenbi tucui causajcunapash, paita 
alicachishpami, Davidpaj miraicunata pambana utujucunamanda ashtahuan 
ali utujupi pambarca. Paipaj randica, Manasés shuti paipaj churimi 
mandajurca. 

2 Crónicas 33 

Manasés shuti runami mandajushca 
(2 Rey. 21:1-18) 

1Manasés shuti runaca, chunga ishcai huatata charishpami, mandai callarirca. 
Paica, picha chunga picha huatatami Jerusalenbi mandajurca. 
2Ashtahuangarin Mandaj Diospaj ñaupajpica, nalita rurashpami causajurca. 
Paica, israelcunapaj ñaupajmanda Mandaj Dios llujchishpa cachashca 
gentecuna millanayaicunata rurashcashnallatami rurajurca. 
3Lomacunapi tiaj altarcunata paipaj taita Ezequías runa shitashcatapash, paimi 
cutin shayachirca. Shinallata Baal shuti dioscunamambashmi, altarcunata 
rurarca. Asera shuti huarmi diosman rijchajcunatapashmi rurarca. Jahua 
pachapi tiaj tucui luzerocunatapashmi, ninanda alicachijurca. Tucui 
chaicunatami, alicachishpa mañajurca. 
4Mandaj Diospaj huasipipashmi, altarcunata shayachirca. Chai huasitami, 
Mandaj Diosca: “Jerusalenbi tiaj ñuca huasipimi, ñuca shutica causaita 
causaicaman causajunga” nishca carca. 
5Shinallata Mandaj Diospaj huasi ishcandi patiopimi, jahua pachapi tiaj tucui 
luzerocunaman altarcunata rurarca. 
6Manasés dhuti runaca, paipaj churicunata dioscunaman cushpami, Hinom 
shuti runapaj churipaj pugru pambapi rupachijurca. Shamui punllacunapi ima 
tucunata yachajpash, brujurishpa causajpash, yachajcunahuanlla causajpash, 
muspachij yumbucunata tapujpash, imata cashpapash chai yachajcunata 

tapujpashmi carca. Mandaj Diospaj ñaupajpi chashna yapa nalita rurashpami, 
ninandapacha fiñachijurca. 
7Chai jahuami Manasés runaca, yacuyachishpa rurashca imamambash shuj 
rijchaj diostapash, Taita Diospaj huasipi churarca. Chai huasitami Taita Diosca, 
Davidtapash, paipaj churi Salomondapash, cashna nishca carca: “Cai 
huasitapash, Jerusalendapash, tucui Israel aillu puracunamandami agllarcani. 
Cai huasipimi ñuca shutitaca, causaita causachun churasha. 
8Tucui imatalla ñuca mandashcata, mandashca shimicunata, escribichishca 
shimicunata, Moisesman mandashcashnallata pactachishpa causanguichi. 
Shina causajpica can israelcunataca, cangunapaj ñaupa taitacunaman carashca 
cai llactamandaca napacha cutinga llujchishpa cachashachu” nishcami carca. 
9Ashtahuangarin Manasés runaca, Judá llactapi, Jerusalenbi causajcunataca, 
israelcunapaj ñaupajpi Mandaj Dios tucuchishca gentecunatapash yali jatun 
nalita rurachingapajmi, ninanda pandachirca. 
10Shinamandami Mandaj Diosca, Manasés runamambash, Diosllata agllashca 
israelcunamambash villachirca. Ashtahuangarin paicunaca, napacha 
cazurcachu. 
11Chaimandami Mandaj Diosca, paicunata llaquichijuchunga, asiriocunata 
jatun mandajpaj soldadocunata mandajcunata apamurca. Paicunami Manasés 
runataca, grillocunata churachishpa, cadenacunahuan huatashpa, 
Babiloniaman prezu apanajurca. 
12Ashtahuangarin chai jipaca, ninan llaquicunata ña apajushpami Manasés 
runaca, paipaj ñaupa taitacunapaj Taita Diospaj ñaupajpi ninandapacha pingai 
tucushpa, urai cumurishpa, Mandaj Taita Diostaca mañajurca. 
13Chashna mañajujpica, Diosca uyarcami. Pai mañajujta Taita Dios uyashpami, 
Judá llactataca paillata mandashpa catichun, paitaca Jerusalenman cutin 
tigrachirca. Shina rurajpimi Manasés runaca, Mandaj Diostaca Taita Diospacha 
cajta yacharca. 



1451 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

14Chai jipami Manasés runaca, Davidpaj pueblo muyundi canlla ladotaca, jatun 
pircata rurarca. Indi huashajuj ladoman tiaj Gihón shuti pugru pambamanda 
pircai callarishpaca, Pijihuan yaicuna pungucamanmi pircarca. Chai jipami, 
Ofel shuti pueblo muyunditapash, ashtahuan jatun pircata rurachirca. 
Shinallata Judá llactapica, muyundi jatun pircacunata charij tucui 
pueblocunapimi, soldadocunata mandajcunata churarca. 
15Shinallata Mandaj Diospaj huasimandaca, shuj dioscunatapash, yanga 
diostapashmi anchuchirca. Lomapi huasichishca Mandaj Diospaj huasipi 
rurashca tucui altarcunatapash, Jerusalenbi rurashca altarcunatapashmi, 
pueblomanda llujchishpa shitarca. 
16Chai jipaca, Mandaj Diospaj altarta cutin alichishpami, Dioshuan ali cangapaj 
cushpa huañuchishca animaltapash, Diosta alicachishpa carashpa 
huañuchishca animaltapash, chai altarpi huañuchijurca. Shinallata Judá 
llactapi causajcunataca, israelcunata Mandaj Taita Diosta servinajuchunmi 
mandarca. 
17Ashtahuangarin gentecunaca, paicunata Mandaj Taita Diosman animalcunata 
carashpapash, lomacunapi tiaj altarcunapillatami huañuchinajurca. 
18Manasés runa ashtahuan imatalla rurashcapash, paipaj Taita Diosta 
mañashcapash, Dios ricuchishcata villajcuna israelcunata Mandaj Taita Diospaj 
shutipi paita rimashca shimicunapash, Israel llactata jatun mandajcuna 
imatalla rurashcacunata escribishca libropimi tucuillata escribishca tiajun. 
19Taita Diosta pai mañajpi tigrachishcapash, tucui juchacunata rurashcapash, 
yachashpata na cazushcapash, nalita rurashcamanda nara llaquirishpa, 
maipilla altarcunata rurashca pushtucunamandapash, Asera shuti huarmi 
diosman rijchajcunata churashcapash, yanga dioscunata rurashcapash, Dios 
ricuchishcata villajcuna escribishca shimicunapimi tiajun. 
20Manasés runa huañushpa, paipaj ñaupa taitacunahuan tandanajujpica, 
mandana huasi ladopimi pambarca. Paipaj randica, Amón shuti paipaj churimi 
mandajurca. 

Amón shuti runami mandajushca 
(2 Rey. 21:19-26) 

21Amón shuti runaca, ishcai chunga ishcai huatata charishpami, mandai 
callarirca. Paica, ishcai huatatami Jerusalenbi mandajurca. 
22Paipash, Mandaj Diospaj ñaupajpica, paipaj taita Manasés shuti runa 
rurashcashnallatami nalitalla rurajurca. Paica, paipaj taita Manasés runa 
rurachishca tucui chai yanga dioscunaman animalcunata cushpa 
huañuchishpami causajurca. 
23Chashna causajushpapash, Mandaj Diospaj ñaupajpi paipaj taita Manasés 
runa pingai tucushpa urai cumurishcashnaca, napacha pingai tucurcachu. 
Ashtahuangarin juchacunatallami, ashtahuan mirachijurca. 
24Paitaca, paita servijcunallata pacalla jatarishpami, paipaj huasipillata 
huañuchirca. 
25Ashtahuangarin jatun mandaj Amón shuti runata huañuchingapaj pacalla 
jatarijcunataca, chai llactapi causanajuj gentecunallatami, tucuillata 
huañuchirca. Chai llactapi causajcunaca, Amón shuti runapaj churi Josías 
runatami, paipaj randi jatun mandaj cachun churarca. 

2 Crónicas 34 

Josías shuti runami mandajushca 
(2 Rey. 22:1-2) 

1Josías shuti runaca, pusaj huatata charishpami, mandai callarirca. Paica, 
quimsa chunga shuj huatatami, Jerusalenbi mandajurca. 
2Paica, Mandaj Diospaj ñaupajpica, alitallami rurashpa causajurca. Paipaj 
ñaupa taita David causashcashnallatami, ali ladomambash, lluqui 
ladomambash na anchurishpa catijurca. 

Diosta yarinajungapajmi, Josías shuti runaca mushujta callarichishca 
(2 Rey. 23:4-20) 

3Josías shuti runaca, ña pusaj huatata mandajushpapash, chaira huambrarami 
carca. Shina cashpapash, paipaj ñaupa taita Davidpaj Taita Diostami mascai 
callarirca. Ña chunga ishcai huatata mandajushpami, Judá llactapi, Jerusalenbi 

tiaj lomacunapi altarcunatapash, Asera shuti huarmi diosman 
rijchajcunatapash, labrashpa rurashca dioscunatapash, yacuyachishpa 
rurashca dioscunatapash tucuillata anchuchi callarirca. 
4Baal shuti dioscunapaj altarcunatapash, Josías runapaj ñaupajpi 
urmachishpami, chaicunapaj jahuapi rurashca indiman rijchajcunatapash, 
tucuillata ñuturca. Shinallata Asera shuti huarmi diosman rijchajcunatapash, 
labrashpa rurashca dioscunatapash, yacuyachishpa rurashca dioscunatapashmi 
ñuturca. Chai ñutushcacunataca, chai dioscunaman animalcunata cushpa 
rupachijcunata pambashca jahuapimi tsirapachirca. 
5Chai jahuapash curacunapaj tullucunatapash, paicunapaj altarcunapillatami 
rupachirca. Shinami Josías runaca, Judá llactamandapash, 
Jerusalenmandapash, mapata tucuilla anchuchirca. 
6Manasés, Efraín, Simeón shuti llactacunapi tiaj pueblocunapipash, Neftalí 
shuti llactapi tiaj pueblocunacamanmi chashnallata rurajurca. Chai pueblo 
muyundicunapi tiaj jichushca pushtucunapipash, chashnallatami rurajurca. 
7Tucui Israel llactapi tiaj altarcunata, Asera shuti huarmi diosman 
rijchajcunata, labrashpa rurashca dioscunata, tucuilla yanga dioscunatapashmi 
faquishpa ñuturca. Chai jipami, Jerusalenman tigrarca. 

Dios mandashcata escribishca librotami tarishca 
(2 Rey. 22:3—23:3) 

8Josías shuti runaca, ñami chunga pusaj huatata mandajurca. Chai 
llactamandapash, Diospaj huasimandapash tucuilla mapata anchuchishca 
jipami, paita Mandaj Taita Diospaj huasita cutin alichinajuchun mandarca. 
Azalía shuti runapaj churi Safán shuti runata, pueblota mandaj Maasías shuti 
runata, paipaj randi rimaj Joacaz shuti runapaj churi Joa shuti runatami 
chashna mandarca. 
9Paicunaca, curacunata mandaj Hilcías shuti runapajmanmi shamurca. Shina 
shamushpami, Mandaj Diospaj huasiman apamushca culquita cunajurca. Chai 
culquitaca, Diospaj huasi pungupi cuidaj levitacunami Manasespaj, Efrainbaj 

aillu puracuna huaquin quedashca israelcuna, tucui Judá llactapi, Benjamín 
llactapi, Jerusalenbi causajcuna cujpi tandachishca carca. 
10Chai culquitaca, Mandaj Diospaj huasita alichijcunata ricuj 
mayordomocunamanmi cunajurca. Paicunami, Mandaj Diospaj huasita 
alichishpa imatalla rurajcunaman cunajurca. Paicunaca, Diospaj huasita cutin 
alichishpa, punda imashna cashcatashnallata rurangapajmi, chashna 
ruranajurca. 
11Shinallata carpinterocunamambash, rumita labraj runacunamambashmi, 
labrana rumicunata, caspicunata randichun cunajurca. Judá llactata jatun 
mandajcuna urmachishca huasicunata alichingapaj shayachina caspicunata, 
chai huasicunata quilpashpa churana tablacunata randichumbashmi, culquita 
cunajurca. 
12Huasita alichij chai runacunaca, tucuitami aliguta pactachishpa ruranajurca. 
Paicunata ricuj mayordomocunaca, Merari shuti runapaj miraipura Jahat shuti, 
Abdías shuti levitacuna, shinallata Coat shuti runapaj miraipura Zacarías shuti, 
Mesulam shuti levitacunami carca. Paicunaca, ima ruranapash ucha 
rurarichun, ricujcunami carca. Tocanacunapi tocanata ali yachaj levita 
puracunapash, chaipimi carca. 
13Paicunallatami, aparishpa apajcunatapash, chaipi tucui imatalla 
ruranacunatapash, ricuj mayordomocuna carca. Levita puramandallatami 
escribijcuna, mandajcuna, Diospaj huasi pungupi cuidajcuna tiarca. 
14Mandaj Diospaj huasiman apamushca culquita, Hilcías shuti cura 
llujchijushpami, Mandaj Dios mandashcata escribichishpa Moisesman cushca 
librota tarirca. 
15Escribichishca libro cajta yachashpami Hilcías runaca, Safán shuti escribij 
runaman cashna nirca: “Ñucami, Dios mandashpa escribichishca librota, 
Mandaj Diospaj huasipi tarircani” nircami. Shina nishpami Hilcías runaca, chai 
librotaca Safán shuti runaman curca. 

16Safán shuti runami, jatun mandajpajman chai librota apashpa, chaitaca 
cashna nishpa villarca: —Can jatun mandajta servijcunaca, paicunaman tucui 
mingashcataca aligutami pactachishca. 
17Mandaj Diospaj huasipi tiaj culquita tandachishpaca, chai huasita 
alichijcunata ricungapaj mingai tucushcacunapaj maquipi, chai huasita 
alichijcunapaj maquipimi cushca— nircami. 
18Shina nishca jipami, Safán shuti escribij runaca jatun mandajtaca: —Hilcías 
shuti curami, shuj librota cuhuarca— nirca. Shina nishpami Safán shuti runaca, 
chai librotaca jatun mandajpaj ñaupajpi leyirca. 
19Chai mandashcapi tiajuj shimicunata uyashcandimi, jatun mandajca pai 
churajushcacunata liquirca. 
20Chai jipami Hilcías shuti runatapash, Safán shuti runapaj churi Ahicam shuti 
runatapash, Micaías shuti runapaj churi Abdón shuti runatapash, Safán shuti 
escribij runatapash, jatun mandajta servij Asaías shuti runatapash cashna 
nishpa cacharca: 
21—Ñucamandapash, Israel llactapi, Judá llactapi huaquin 
quedashcacunamandapash, cai tarishca libropi nijushca shimicuna ima cajta 
yachangapaj, Mandaj Diosta tapugripaichi. Mandaj Dios ninanda fiñarishcata 
ñucanchi jahuapi cachamushcapash manllanayaimari. Ñucanchi ñaupa 
taitacunami, cai libropi escribishca tiajunshnallata rurangapaca, Mandaj 
Diospaj Shimicunata na cazunajushca. Chaimandami, cai llaquicunataca 
cachamushca— nijurcami. 
22Shina nijpimi Hilcías shuti runapash, jatun mandaj mandashca 
caishujcunapash, Dios ima nishcata villaj Hulda shuti huarmipajman rirca. 
Paica, curacunapaj churajunata cuidaj Salum shuti runapaj huarmimi carca. 
Salum shuti runaca, Ticva shuti runapaj churimi carca. Ticva shuti runaca, 
Harhas shuti runapaj churimi carca. Hulda shuti huarmica, Jerusalenbillatami 
jipa rurashca uchilla pueblopi causajurca. Chai huarmimanmi, chai villashca 
shimicunataca villanajurca. 

23Shina villajpimi chai huarmica, cashna nishpa tigrachirca: —Israelcunata 
Mandaj Taita Diosca, cashnami nin: ‘Ñucapajman cachamuj runataca, cashna 
nigrichi. Mandaj Diosca, cashnami nin: 
24Ricui, ñucami cai llactamambash, cai llactapi causajcunapaj jahuamambash, 
jatun llaquita cachamugrini. Judá llactata jatun mandajpaj ñaupajpi leyishca 
libropi tucui llaquichinata villajunshnallatami cachamugrini. 
25Ñucamanda anchurishpa, shuj dioscunaman animalcunata cushpa 
huañuchishcamandami, chashna llaquichigrini. Cangunapaj maquihuan 
chashna nalita rurashpami, ñucataca ninandapacha fiñachinguichi. 
Chaimandami cai llactapica, ñuca ninanda fiñashcapash talirinshna shamunga. 
Cangunahuanga, napacha ali tucushachu’ ninmi. 
26Ashtahuangarin Mandaj Dios ñucata tapuchun cachamushca, Judá llactata 
jatun mandajtaca, cashna ninguichi: Israelcunata Mandaj Taita Diosca, 
cashnami nin: ‘Canga, chai libropi imatalla nijujtaca alimi uyarcangui. 
27Cai llactatapash, cai llactapi causajcunatapash, ñuca llaquichinata 
villajujtami uyarcangui. Chaita uyashpami, cambaj shungupi nanarishpa, ñuca 
ñaupajpica urai cumurishpa pingai tucurcangui. Shina pingai tucushpami, 
cambaj churajushcatapash liquishpa, ñuca ñaupajpi huacarcangui. Chashna 
llaquirishcataca, ñucapash uyarcanimi ninmi Mandaj Diosca. 
28Ricui, ñucami candaca cambaj ñaupa taitacunahuan tandachisha. Canga, ima 
llaquipash illaj aligutami pambai tucungui. Canga, cai llactata, cai llactapi 
causajcunata ñuca llaquichijtaca, na ricunguichu’ ninmi nigrichi— nijurcami. 
Chai runacunaca, tucuitami jatun mandajman villanajurca. 
29Chaita villajpimi jatun mandajca, Judá llactamandapash, 
Jerusalenmandapash mandaj rucucunataca, tucuicunata cayachun cachashpa 
tandachirca. 
30Chai jipami jatun mandajca, Mandaj Diospaj huasiman vichai rirca. 
Paihuanga, Judá llactapi causaj tucui jaricunapash, Jerusalenbi 
causajcunapash, curacunapash, levitacunapash, tucui gentecunapashmi 

uchillacunamanda callarishpa, rucucunacaman rinajurca. Chaipimi, Dioshuan 
ari ninajushpa escribishca libropi, imatalla nijujtapash tucuicunapaj ñaupajpi 
leyirca. Chai librotaca, Mandaj Diospaj huasipimi tarishca carca. 
31Jatun mandajca, chai pushtupi shayajushpallatami, Mandaj Diosta 
catingapaj, pai mandashcacunata cazungapaj, imashna causanata 
yachachishcacunata, escribichishca shimicunata cazungapaj, Mandaj Diospaj 
ñaupajpi ari nijurca. Dioshuan ari ninajushpa escribishca libropi imatalla 
nijushcataca tucui shunguhuan, tucui almahuan pactachingapajmi ari nijurca. 
32Shinallata Jerusalenbi causajcunatapash, Benjamín llactapi 
causajcunatapashmi, chai mandashcacunata cazuchun ari nichirca. 
Shinamandami Jerusalenbi causajcunaca, Taita Dioshuan ari ninajushcapi 
mandashcashnallata ruranajurca. Paicunapaj ñaupa taitacunapaj Taita Dios 
mandashcashnallatami ruranajurca. 
33Josías shuti runaca, israelcunapaj llactamandaca, tucui chai 
millanayaicunatami anchuchirca. Chashna rurashpami, Israel llactapi tucuilla 
causajcunataca, paicunata Mandaj Taita Diosta servinajuchun mandarca. Pai 
causajui tucui huatacunapica, paicunapaj ñaupa taitacunata Mandaj Taita 
Diosmandaca, na anchurishpami paitalla catinajurca. 

2 Crónicas 35 

Josías shuti runaca, pascua punllapimi jatun micuita rurashca 
(2 Rey. 23:21-23) 

1Josías shuti runaca, Mandaj Diosta yaringapajmi, pascua punllapi jatun 
micuitaca, Jerusalenbi rurarca. Callari quillapaj chunga chuscu punllapimi, 
pascua punllapi Diosman animalta cushpa huañuchinajurca. 
2Curacunataca, paicuna ruranatallata ruranajuchunmi churarca. Shinallata 
Mandaj Diospaj huasipi Diospajta ruranacunapipash, ashtahuan alipachami 
churarca. 
3Tucui israelcunata yachachij, Mandaj Diospajtalla ruraj levitacunatami, 
cashna nijurca: “Diospajlla arcata, ama ashtahuan huandushpa apangapaca, 

Davidpaj churi jatun mandaj Salomón runa israelcunata mandajushpa, 
shayachishca huasi ucupi churaichi. Cunanga, cangunata Mandaj Taita 
Diostapash, pai agllashca israelcunatapash servishpa causaichi. 
4Israel llactata jatun mandaj Davidpash, paipaj churi Salomonbash 
mandashcashnallata, cangunapaj taitacunapaj familiacuna imashna 
cashcashnallata, huashan huashan shamushpa, Diosta servingapaj alichirichi. 
5Israelcunapaj mirai cangunapaj huauquicunapaj familia purata, mashnapi 
shicanyachishcashnallata levitacunapaj familia puramandapash, mashnapi 
shicanyachishcashnallata, Diospaj huasipi quedaichi. 
6Chai jipaca, pascua punllapi huañuchina llamata huañuchinguichi. Canguna 
Diospajlla tucushca jipaca, Moiseshuan villachishca shimipi nijunshnallata, 
cangunapaj huauquicunapash micuchun alichinguichi” nijurcami. 
7Chaipi causanajuj gentecunamambash, jatun mandaj Josías runallatami, 
animal puramanda llamacunata, maltun jari llamacunata, chivocunata curca. 
Tucuimandaca, quimsa chunga huaranga animalcunatami curca. Quimsa 
huaranga huagratapashmi curca. Tucui chaicunataca, chaipi tandanajushca 
gentecuna pascua punllapi micuchunmi, jatun mandajpaj jazindamandallata 
curca. 
8Shinallata pai jatun mandaj churashca mandajcunapashmi, israelcunaman, 
curacunaman, levitacunaman, paicunapaj munaillata cunajurca. Taita Diospaj 
huasipi Diosta servij Hilcías, Zacarías, Jehiel shuti curacunapash, chai pascua 
punllapi micungapajmi, ishcai huaranga sucta patsaj llamata, quimsa patsaj 
huagrata curacunaman cunajurca. 
9Conanías shuti runapash, paipaj huauqui Semaías shuti, Natanael shuti 
runacunapashmi cunajurca. Shinallata Hasabías, Jeiel, Josabad shuti 
runacunapashmi cunajurca. Paicunaca, levitacunata mandajcunami carca. 
Paicunaca, pascua punllapi huañuchingapajmi, picha huaranga llamata, picha 
patsaj huagrata, levitacunaman cunajurca. 

10Chaicunata rurangapaj alichishca jipami curacunaca, paicuna shayarina 
pushtupillata shayarinajurca. Levitacunapash, jatun mandaj 
mandashcashnallatami, Diosta servingapaj huashan huashan yaicunajurca. 
11Shina yaicushpami, pascua punllapi huañuchina animalcunata 
huañuchinajurca. Curacunaca, chai animalcunapaj yahuarta levitacuna 
cujpimi tsirapachinajurca. Levitacunami animalcunataca lluchunajurca. 
12Chai jipami, Moisés escribishca libropi nijunshnallata, israelcunapaj 
familiacuna imashna shicanyashcashnallata, tucuillata rupachina 
animalcunamanda japishpa, asha asha caranajurca. Huagracunata 
huañuchishpapash, shinallatami ruranajurca. 
13Chai jipami, mandashcapi nijunshnallata, pascua punllapi huañuchishca 
animalcunapaj aichataca cusanajurca. Ashtahuangarin Diospajlla cachun 
carashcataca mangacunapi, jatun pailacunapi, sartengunapi yanushpami, tucui 
gentecunaman ucha caranajurca. 
14Chai jipami levitacunaca, paicuna micuna cashcataca, curacunamambash 
alichinajurca. Aaronbaj mirai curacunaca, tutayangacamanmi 
animalcunatapash, viracunatapash Diosman cushpa tucuillata rupachinajurca. 
Levitacunaca paicunapash, Aaronbaj mirai curacunapash, japina 
cashcatallatami alichinajurca. 
15Shinallata Asaf shuti levitapaj miraipura chunga ishcai candajcunapash, 
paicunapaj pushtupillatami carca. David, Asaf, Hemán shuti runacunapash, 
Dios ricuchishcata jatun mandajman villaj Jedutún runapash 
mandashcashnallatami, chaipi carca. Pungupi cuidajcunapash, tucui 
pungucunapimi cuidanajurca. Paicunaca, paicunapaj huauqui levitacuna 
paicunaman micunata yanunajujpimi, paicuna Diospajta 
ruranajushcamandaca, maimambash na anchurinajurca. 
16Shinami chai punllapica, Mandaj Diosta servingapaj tucuita alichinajurca. 
Pascua punllapi cushijushpa micuita rurangapajpash, chai punllapi micungapaj 



1460 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

huañuchishca animalcunata, Mandaj Diospaj altarpi tucuillata 
rupachingapajpash, jatun mandaj Josías mandashcashnallatami alichinajurca. 
17Chaipi tandanajushca israelcunaca, chai punllacunapimi pascua punllapi 
cushijushpa micunajurca. Shinallata levadura illaj tandata micuna jatun 
fiestatapashmi, canchis punllacaman ruranajurca. 
18Israel llactapica, pascua punllapi micuitaca, Dios ima nishcata villaj Samuel 
huañushcamandapacha, ima horallapash na chashna ruranajurcachu. Israel 
llactata maijan jatun mandajpash, chai pascua punllataca, jatun mandaj Josías 
shuti runa rurashcashnaca na rurarcachu. Paica curacunata, levitacunata, tucui 
Judá llactapi, Israel llactapi, Jerusalenbi causajcunata tandachishpami, 
chashna rurarca. 
19Chai pascua punllapi micuitaca, ña chunga pusaj huatata Josías 
mandajujpimi ruranajurca. 

Josías shuti runa huañushcatami villajun 
(2 Rey. 23:28-30) 

20Tucui chaicunata rurashca jipa, Mandaj Diospaj huasitapash Josías alichishca 
jipami, Egipto llactata jatun mandaj Necao shuti runaca, Eufrates shuti jatun 
yacu ladopi tiaj Carquemis shuti pueblopi causajcunahuan macanajungapaj 
vichai shamurca. Chaimanmi, Josías shuti runaca paihuan macanajungapaj 
llujshirca. 
21Necao shuti runaca, villajcunatami cashna nishpa cacharca: “Judá llactata 
mandajlla, ¿ñucaca, canhuanga imata ricunatata charini? Cunanga, canhuan 
macanajungapaca, na shamushcanichu. Ashtahuangarin ñucahuan 
macanajungapaj munaj huasi ucu puracunahuan macanajungapajmi 
shamushcani. Taita Diosllatami, ñucataca ucha ri nihuarca. Taita Dios 
mandashcata jarcanataca saqui, paica ñucahuanmi. Pactarallapash paica 
candara tucuchinman” nichunmi cacharca. 
22Ashtahuangarin Josías runaca, na saquishpa rircachu. Paica, shuj churajunata 
churajushpami, paihuan macanajugrirca. Necao shuti runa rimashca 



1461 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

shimicunataca na cazurcachu. Necao shuti runaca, Taita Dios rimashcatami 
villajurca. Josías runaca, Meguido shuti pambapi macanajungapajmi 
shamurca. 
23Flechacunata shitajcunami, jatun mandaj Josías runataca, flechacunahuan 
shitarca. Chaimandami jatun mandajca, paipaj soldadocunataca cashna nirca: 
“Ninandapacha chugrishcami cani, caimanda anchuchihuaichi” nircami. 
24Shina nijpimi paita servijcunaca, chai carretamanda llujchishpa, pai 
charishca chaishuj carretapi churanajurca. Shina churashpa Jerusalenman 
apajpimi, paica chaipi huañurca. Paitaca, paipaj ñaupa taitacunata pambashca 
utuju ladopillatami pambarca. Josías runa huañushcamandaca, Judá llactapi 
tucui causajcunapash, Jerusalenbi causajcunapashmi ninanda llaquirinajurca. 
25Jeremiasca, Josías runa huañushcata yarishpami huacajurca. Candanata 
yachaj tucui jaricunapash, huarmicunapash cunan punllacamanmi, Josías 
huañushcamanda yarishpa yarishpa huacana shimicunata candanajun. 
Israelcunaca, maijan huañui tiajpipash, chai shimicunatallami yarishpa 
yarishpa huacanajun. Chai shimicunaca, “Huacana Shimicunata” escribishca 
libropimi tiajun. 
26Ashtahuan imatalla Josías runa rurashcapash, Mandaj Dios mandashcapi 
escribishcashnallata, shujcunata llaquishpa paicunaman alita rurashcapash, 
27punda punllacuna, jipa punllacuna pai imatalla rurashcacunapash, Israel 
llactata, Judá llactata jatun mandajcuna imatalla rurashcacunata escribishca 
libropimi tiajun. 

2 Crónicas 36 

Joacaz shuti runaca, mandajushcamandami llujchi tucushca 
(2 Rey. 23:31-35) 

1Chai llactapi causaj gentecunaca, Josías shuti runapaj churi Joacaz shuti 
runatami, paipaj taitapaj randi jatun mandaj cachun, Jerusalenbi churanajurca. 
2Joacaz runaca, ishcai chunga quimsa huatata charishpami, mandai callarirca. 
Paica, quimsa quillatallami Jerusalenbi mandajurca. 

3Paitaca, Egipto llactata jatun mandajmi, Jerusalenmanda anchuchirca. Shina 
anchuchishpami, Judá llactapi causajcunataca, sucta chunga pusaj quintal 
culquita, quimsa chunga chuscu kilo orota cushpa causanajuchun mandarca. 
4Egipto llactata jatun mandajca, Judá llactata, Jerusalenda jatun mandaj 
cachunga, Joacaz runapaj huauqui Eliaquim runatami churarca. Paitaca, 
Eliaquim cajpipash, Joacim shutitami shutichirca. Paipaj huauqui Joacaz 
runataca, Necao shuti runami Egipto llactaman aparca. 

Joacim shuti runami mandajushca 
(2 Rey. 23:36—24:7) 

5Joacim shuti runaca, ishcai chunga picha huatata charishpami, mandai 
callarirca. Paica, chunga shuj huatatami, Jerusalenbi mandajurca. Paica, paita 
Mandaj Taita Diospaj ñaupajpica, nalitallami rurajurca. 
6Babilonia llactata jatun mandaj Nabucodonosor shuti runaca, paihuan 
macanajungapaj vichai shamushpami, cadenacunahuan huatashpa, Babilonia 
llactaman aparca. 
7Babilonia llactata jatun mandaj Nabucodonosor runaca, Mandaj Diospaj 
huasipi imatalla charishcacunatapashmi aparca. Chaicunataca, Babilonia 
llactapimi paipaj diospaj huasipi churarca. 
8Ashtahuan imatalla Joacim shuti runa rurashcapash, ninan millanayaicunata 
rurashcapash, pai imashna llaquichi tucushcapash, Israel llactata, Judá llactata 
jatun mandajcuna imatalla rurashcacunata escribishca libropimi tiajun. Paipaj 
randica, Joaquín shuti paipaj churimi mandajurca. 

Joaquín shuti runatami, Babilonia llactaman prezu apashca 
(2 Rey. 24:8-17) 

9Joaquín shuti huambraguca, pusaj huatata charishpami, mandai callarirca. 
Paica, quimsa quilla chunga punllatallami, Jerusalenbi mandajurca. Paica, 
Mandaj Diospaj ñaupajpica, nalitallami rurajurca. 
10Ña huata tucujujpimi, jatun mandaj Nabucodonosor shuti runaca, Joaquín 
runata apachun cachamushpa, Babilonia llactaman aparca. Paitaca, Mandaj 
Diospaj huasipi tiaj ashtahuan juyailla charishcacunandimi aparca. Paita 

apashpaca, paipaj huauqui Sedequías shuti runatami, Judá llactata, Jerusalén 
pueblota, jatun mandaj cachun churarca. 

Sedequías shuti runami mandajushca 
(2 Rey. 24:18-20; Jer. 52:1-3) 

11Sedequías shuti runaca, ishcai chunga shuj huatata charishpami, mandai 
callarirca. Paica, chunga shuj huatatami, Jerusalenbi mandajurca. 
12Paica, paita Mandaj Taita Diospaj ñaupajpica, nalitallami rurajurca. Mandaj 
Dios ima nishcata villaj Jeremías, Diosmanda villajujpipash, Jeremiaspaj 
ñaupajpica na pingai tucurcachu. 
13Shinallata jatun mandaj Nabucodonosor runatapashmi, fiñashpa na cazurca. 
Sedequías runaca, chai jatun mandajmanmi, Taita Diospaj shutipi cazungapaj 
juramentushca carca. Chashnami shinlliyashcapacha tucushpa, shinlli shungu 
tucurca. Shina tucushpami, israelcunata Mandaj Taita Diospajman 
tigraringapaca na munarca. 
14Shinallata curacunata tucui mandajcunapash, tucui gentecunapashmi jatun 
nalita rurashpa, ashtahuan mirachinajurca. Shuj llactacunapi causajcuna 
millanayaicunata rurashcata catishpami, Mandaj Diospaj huasitapash 
mapayachinajurca. Jerusalenbi tiaj chai huasitaca, Mandaj Diosmi paipajlla 
cachun shicanyachishca carca. 
15Paicunapaj ñaupa taitacunata Mandaj Taita Diosca, pai agllashca 
gentecunatapash, paipaj huasitapash llaquishpami, pai ima nishcata 
villajcunahuan cutin cutin villachijurca. 
16Ashtahuangarin paicunaca, Taita Dios cachamushca villajcuna villanajujtaca, 
na cazushpami asinajurca. Dios villachishca shimicunataca yangapi 
churashpami, Dios ima nishcata villajcunatapash asishpa ricunajurca. Pai 
agllashcacuna chashna ninanda fiñachijpimi, Mandaj Dios ninanda 
fiñarishcataca, na alichi ushanalla tucurca. 

Judá llactapi causajcunatami prezu apashca 
(2 Rey. 25:8-21; Jer. 39:8-10; 52:12-30) 

17Taita Diosca, chashna ninanda fiñarishca cashpami, Judá llactapi 
causajcunata llaquichinajuchunga, caldeocunapaj jatun mandajta cachamurca. 
Paimi, chairalla viñaicunataca, Diospaj huasi ucupillata espadahuan 
huañuchijurca. Chairalla viñai huambracunatapash, jarihuan nara tacarishca 
cuitsacunatapash, rucucunatapash, ashtahuan rucucunatapash na llaquishpami 
huañuchijurca. Paicunataca, tucuillatami jatun mandajpaj maquipi churarca. 
18Shinallata Taita Diospaj huasipi tucui imalla tiashcataca, uchillatapash, 
jatundapash, tucui tiashcatami chai mandajpaj maquipi saquirca. Mandaj 
Diospaj huasipillata ima juyailla tiashcatapash, jatun mandajpaj huasipi, 
caishuj mandajcunapaj huasipi ima juyailla tiashcatapash, tucuillatami 
Babilonia llactaman aparca. 
19Taita Diospaj huasitapash rupachishpami, Jerusalén muyundipi jatun 
pircatapash urmachinajurca. Mandashpa tiajuna huasicunatapash rupachishpa 
tucuchishpami, chai huasicunapi, imalla munanayai tiashcacunatapash, 
tucuillata tucuchinajurca. 
20Espadahuan huañuchi tucunamanda pacajushpa quedashcacunaca, Babilonia 
llactamanmi prezu apai tucunajurca. Paicunaca, Persia llactapi causajcunata 
jatun mandaj shamungacamanmi, Nabucodonosor runatapash, paipaj 
churicunatapash servishpa causanajurca. 
21Jeremías runaguhuan, Mandaj Dios villachishca shimicuna pactachunmi, 
chashna rurajurca. Paicunata chai llactaman apajpi, chai llactaca cushijushpa 
samangacamanmi, chashna rurarca. Llaquinayaita tucuchi tucushca canchis 
chunga huatacuna pactangacamanmi, chai llactaca samajurca. 

Ciro shuti jatun mandajmi, Jerusalenman tigrachun mandashca 
(Esd. 1:1-4) 

22Ashtahuangarin Ciro shuti jatun mandajca, Persia llactataca ñami shuj 
huatata mandajurca. Chai huatapimi Mandaj Diosca, Jeremías runaguhuan 
villachishca pactachun Mandaj Diosllata, Persia llactata jatun mandaj Ciro 
shuti runaman shuj yuyaita curca. Shinamandami, pai mandajuj tucui 

llactacunapica shimihuanllapash, escribichishpapash cashna nishpa villachun 
mandarca: 
23“Persia llactata jatun mandaj Ciro shuti runami, cashna nin: Jahua pachapi 
causajuj Mandaj Taita Diosmi, cai pachapi tiaj tucui llactacunata mandachun 
cuhuarca. Paillatami, Judá llactapi tiaj Jerusalenbi paipaj huasita 
shayachijuchumbash mandahuarca. Shina cashcamandaca, pai agllashca 
puracunamanda Diosta catijcuna tiashpaca, tucuilla vichai tigrachunlla. 
Paicunata Mandaj Taita Diosca, paicunahuan cachun” nishpami villachirca. 

Esdras 

Esdras 1 

Ciro shuti jatun mandajmi, Jerusalenman tigrachun mandashca 
(2 Crón. 36:22-23) 

1Ciro shuti jatun mandajca, Persia llactataca ñami shuj huatata mandajurca. 
Chai huatapimi Mandaj Diosca, Jeremías runaghuan villachishca shimicuna 
pactachun, Mandaj Diosca, Persia llactata jatun mandaj Ciro shuti runapaj 
shungupi yuyaita curca. Shinamandami, pai mandajuj tucui llactapica, 
shimihuanllapash escribichishpapash, cashna nishpa villachun mandarca: 
2“Persia llactata jatun mandaj Ciro shuti runaca, cashnami nin: ‘Jahua pachapi 
causajuj Mandaj Taita Diosmi, tucui cai pachapi tiaj llactacunata mandanataca 
ñucaman cuhuashca. Shinallata Judá llactapi tiajuj Jerusalenbi, Diospaj 
huasita rurachumbashmi mandahuarca. 
3Canguna purapi Dios agllashcacuna tiajpica, Taita Diosca paihuan cachun. 
Shinallata Judá llactapi tiaj Jerusalenman vichai rishpa, israelcunata Mandaj 
Taita Diospaj huasita shayachipachunlla. (Paica, Taita Diosmi). Paica, 
Jerusalenbimi causajun. 
4Shinallata maijan llactapi quedashca causanajujpipash, chaipi causajcunaca 
culquita, orota, imalla alicunata, animalcunata carashpa ayudapaichi. Diospaj 
huasita shayachinajuchun, cangunapaj tucui munaihuan imagutapash carashca 
jahuami, chashna ayudana canguichi. Chai huasica, Jerusalenbimi tiajun’ 
ninmi” nishpa villachunmi mandarca. 

Jerusalenman tigrashcatami villajun 

5Shinamandami Judá aillupaj, Benjamín aillupaj ñaupa taitacunapaj huasi ucu 
puracunata mandajcunapash jatarinajurca. Shinallata curacunapash, 
levitacunapash, Mandaj Diospaj huasita shayachingapaj, Jerusalenman vichai 
rina yuyaita paicunapaj shungupi Taita Dios cujpimi, chai yuyaita japijcunaca 
tucuicuna alichirinajurca. Chai huasica, Jerusalenbimi tiajun. 

6Paicunapaj muyundipi tucui causajcunami culquihuan, orohuan, tucui 
alicunahuan, animalcunahuan, ima juyaillacunahuan ayudanajurca. 
Ashtahuan imagutapash paicunapaj munai carashca jahuami, chashna 
ayudanajurca. 
7Mandaj Diospaj huasipi imata charishcacunataca, jatun mandaj Ciro shuti 
runami tigrachingapaj llujshirca. Chaicunataca Nabucodonosor runami, 
Jerusalenmanda llujchishpa apashpa, paipaj dioscunapaj huasipi churashca 
carca. 
8Chaicunataca, Persia llactata jatun mandaj Ciro shuti runaca, culquita alichij 
Mitrídates shuti runatami llujchichun mandarca. Paimi, Judá llactata mandaj 
Sesbasar shuti runapaj maquipi cuentashpa curca. 
9Paicuna cuentashcacunaca, caicunami carca: Orota rurashca quimsa chunga 
jatun tastacuna, culquita rurashca huaranga jatun tastacuna, ishcai chunga 
iscun cuchillocuna, 
10orota rurashca quimsa chunga uchilla tastacuna, culquita rurashca chuscu 
patsaj chunga uchilla tastacuna, ashtahuan shuj huaranga imalla 
charishcacunapashmi carca. 
11Orota, culquita rurashca imalla charishcacunaca, tucuimandaca picha 
huaranga chuscu patsajmi carca. Tucui chaicunataca Sesbasar shuti runaca, 
Babilonia llactapi prezu causanajushcamanda, Jerusalenman paihuan vichai 
shamujcunahuanmi apamurca. 

Esdras 2 

Jerusalenman, Zorobabel shuti runahuan tigrashcacunatami villajun 
(Neh. 7:5-73) 

1Caicunaca, llactapi causajcunata prezu apajpi cutin vichai 
tigramushcacunami. Paicunatami, Babilonia llactata jatun mandaj 
Nabucodonosor runaca, Babilonia llactaman prezu apashca carca. Paicunaca 
Jerusalenman, Judá llactamanmi cutin tigramunajurca. Tucuicunami, paicuna 
punda causanajushca pueblocunamanllata cutin tigramunajurca. 



1468 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

2Paicunaca: Zorobabel, Jesúa, Nehemías, Seraías, Reelaías, Mardoqueo, Bilsán, 
Mispar, Bigvai, Rehum, Baana shuti mandajcunahuanmi tigramunajurca. 
Mashnalla tigramushca Israel runacunaca, caicunami: 
3Paros shuti runapaj miraicunaca, 2.172mi carca. 
4Sefatías shuti runapaj miraicunaca, 372mi carca. 
5Ara shuti runapaj miraicunaca, 775mi carca. 
6Pahat-moab shuti runapaj miraicunaca, 2.812mi carca. Paicunaca, Jesúa shuti 
runapaj, Joab runapaj miraicunami carca. 
7Elam shuti runapaj miraicunaca, 1.254mi carca. 
8Zatu shuti runapaj miraicunaca, 945mi carca. 
9Zacai shuti runapaj miraicunaca, 760mi carca. 
10Bani shuti runapaj miraicunaca, 642mi carca. 
11Bebai shuti runapaj miraicunaca, 623mi carca. 
12Azgad shuti runapaj miraicunaca, 1.222mi carca. 
13Adonicam shuti runapaj miraicunaca, 666mi carca. 
14Bigvai shuti runapaj miraicunaca, 2.056mi carca. 
15Adín shuti runapaj miraicunaca, 454mi carca. 
16Ater shuti runapaj, Ezequías shuti runapaj miraicunaca, 98mi carca. 
17Bezai shuti runapaj miraicunaca, 323mi carca. 
18Jora shuti runapaj miraicunaca, 112mi carca. 
19Hasum shuti runapaj miraicunaca, 223mi carca. 
20Gibar shuti runapaj miraicunaca, 95mi carca. 
21Belén pueblomanda runacunaca, 123mi carca. 
22Netofa shuti pueblomanda runacunaca, 56mi carca. 
23Anatot shuti pueblomanda runacunaca, 128mi carca. 

24Azmavet shuti pueblomanda runacunaca, 42mi carca. 
25Quiriat-jearim, Cafira, Beerot shuti pueblocunamanda runacunaca, 743mi 
carca. 
26Ramá shuti, Geba shuti pueblocunamanda runacunaca, 621mi carca. 
27Micmas shuti pueblomanda runacunaca, 122mi carca. 
28Bet-el shuti, Hai shuti pueblocunamanda runacunaca, 223mi carca. 
29Nebo shuti pueblomanda runacunaca, 52mi carca. 
30Magbis shuti pueblomanda runacunaca, 156mi carca. 
31Caishuj Elam shuti runapaj miraicunaca, 1.254mi carca. 
32Harim shuti runapaj miraicunaca, 320mi carca. 
33Lod, Hadid, Ono shuti pueblocunamanda runacunaca, 725mi carca. 
34Jericó pueblomanda runacunaca, 345mi carca. 
35Senaa shuti pueblomanda runacunaca, 3.630mi carca. 
36Curacunaca caicunami: Jesúa shuti runapaj huasi ucupura Jedaías shuti 
runapaj miraicunaca, 973mi carca. 
37Imer shuti runapaj miraicunaca, 1.052mi carca. 
38Pasur shuti runapaj miraicunaca, 1.247mi carca. 
39Harim shuti runapaj miraicunaca, 1.017mi carca. 
40Levitacunaca caicunami: Jesúa, Cadmiel, Hodovías shuti runacunapaj 
miraicunaca, 74mi carca. 
41Candajcunaca caicunami: Asaf runapaj miraicunaca, 128mi carca. 
42Diospaj huasi pungupi cuidajcunapaj miraicunaca, caicunami: Salum, Ater, 
Talmón, Acub, Hatita, Sobai shuti runacunapaj miraicunami carca. 
Tucuimandaca, 139 runacunami carca. 
43Diospaj huasipi servijcunaca, caicunami: Ziha, Hasufa, Tabaot, 

44Queros, Siaha, Padón, 
45Lebana, Hagaba, Acub, 
46Hagab, Salmai, Hanán, 
47Gidel, Gahar, Reaía, 
48Rezín, Necoda, Gazam, 
49Uza, Paseah, Besai, 
50Asena, Meunim, Nefusim, 
51Bacbuc, Hacufa, Harhur, 
52Bazlut, Mehída, Harsa, 
53Barcos, Sísara, Tema, 
54Nezía, Hatifa shuti runacunapaj miraicunami carca. 
55Salomonda servijcunapaj miraicunaca, caicunami: Sotai, Soferet, Peruda, 
56Jaala, Darcón, Gidel, 
57Sefatías, Hatil, Poqueret-hazebaim, Ami shuti runacunapaj miraicunami 
carca. 
58Diospaj huasipi tucui servijcunapaj, Salomonda servijcunapaj churicunaca 
tucuimandaca, 392mi carca. 
59Tel-mela, Tel-harsa, Querub, Addán, Imer shuti pueblocunamanda 
tigramujcunaca, paicunapaj taitacunapaj huasi ucu puracunaca, maijan 
miraipura cashcatapash, Israel puracuna cashcatapash, na ricuchi usharcachu. 
Paicunaca, caicunami carca: 
60Delaía, Tobías, Necoda shuti runacunapaj miraicunaca, 652mi carca. 
61Curacunapaj miraicunaca, caicunami: Habaía, Cos, Barzilai shuti 
runacunapaj miraicunami carca. Barzilai runaca, Galaad llactamanda chaishuj 
Barzilai runapaj ushicunamanda shuj ushihuanmi cazararca. Chaimandami, 
chai huarmicunapaj shutita aparca. 

62Paicunaca, paicunapaj ñaupa taitacunapaj shuticunata escribishca libropimi 
mascarca. Shina mascajpipash, paicunapaj shuticunaca na ricurijpimi, 
paicunataca curacuna canamanda anchuchirca. 
63Chaimandami Judá llactata mandajca, Urim nishcahuan, Tumim nishcahuan 
shuj cura, Diosta tapushpa imatapash ningacaman, Diosman cushca 
micunacunataca, ama micuchun mandarca. 
64Chai tucuilla tandanajushcacunata shujllapi tandachijpica, 42.360 
runacunami carca. 
65Paicunata servij jaricunata, servij huarmicunataca na cuentashpami, chashna 
carca. Chai servijcunaca, 7.337mi carca. Candanata yachaj jaricunatapash, 
huarmicunatapash, ishcai patsajtami charirca. 
66Paicunapaj caballocunaca 736, mulacunaca, 245mi carca. 
67Camellocunaca 435, burrocunaca, 6.720mi carca. 
68Punda taitacunapaj huasi ucu puracunata huaquin mandajcunaca, Mandaj 
Diospaj huasiman Jerusalenman ña chayamushpaca, Taita Diospaj huasi punda 
maipi tiashcapillata cutin huasichingapajmi, imata cashpapash quiquin 
munaihuan caranajurca. 
69Chai huasita alichinajuchunga, paicuna usharishcagutami culquita 
alichijman, huaranga dracma nishca orocunata, picha huaranga libra culquita 
cunajurca. Curacuna jahualla churajuna túnica nishcatapash, patsaj 
churajunatami cunajurca. 
70Curacuna, levitacuna, shuj gentecuna, candajcuna, Diospaj huasi pungupi 
cuidajcuna, Diospaj huasipi servijcunaca, paicunapaj tucuilla pueblopillatami 
causagrirca. Shinallata tucuilla israelcunami, paicunapaj pueblocunapi 
causagrirca. 

Esdras 3 

Altarta cutin rurashpami, Diosta mañashpa cutin callarishca 

1Israelcuna punda causanajushca pueblocunamanllata, cutin tigramushpa 
causai callarishcapash, ña canchis quilla tucujpimi gentecunaca, shujllashna 
Jerusalenbi tandanajumurca. 
2Shina tandanajushpami, Josadac shuti runapaj churi Jesúa shuti curapash, 
paipaj cumba curacunandi, Salatiel shuti runapaj churi Zorobabel shuti 
runapash, paipaj cumba curacunandi, israelcunapaj Taita Diospaj altarta 
rurangapaj callarinajurca. Chai altartaca, Taita Diosta servij Moisés mandashpa 
escribishcapi nijunshnallata, animalcunata Diosman cushpa tucuillata 
rupachingapajmi ruranajurca. 
3Chai llactacunapi causaj gentecunata manllashpami, chai altartaca punda 
tiajushca pushtupillata shayachinajurca. Chai altarpimi, Mandaj Diosman 
animalcunata cushpa tucuillata rupachinajurca. Tutamandapash, chishipashmi 
tucuillata rupachinajurca. 
4Mandashpa escribishcapi nijunshnallatami, malquicunahuan chugllacunata 
rurashpa, jatun fiestata ruranajurca. Shinallata imashna rurachun 
mandashcashnami, animalcunata Diosman cushpa, cati cati cada punlla 
tucuillata rupachinajurca. Imata rurana cashpapash, chai punllami 
ruranajurca. 
5Chashna rurashca jipapashmi, punllandi animalcunata Diosman cushpa 
tucuillata rupachinajurca. Luna llullu punllacunapipash, Mandaj Diosta yarina 
jatun fiesta punllacunapipashmi, chashna ruranajurca. Quiquin munaihuan 
Diosman cushpa animalta huañuchinatapash, ashtahuan imatapash paicunapaj 
munaimi, Mandaj Diosman caranajurca. 
6Canchis quillapaj callari punllamandapachami, Mandaj Diosman 
animalcunata cushpa tucuillata rupachi callarinajurca. Ashtahuangarin Mandaj 
Diospaj huasi callari rumicunataca, nara churashcachu carca. 
7Huasichijcunaman, carpinterocunamanmi, culquita cunajurca. Shinallata 
Sidón shuti, Tiro shuti pueblocunapi causajcunamambash, Líbano shuti 
urcumanda cedro caspicunata, mama cuchata yalimushpa, Jope shuti 

puebloman apamuchunmi micunata, ufianacunata, aceiteta cunajurca. Chai 
caspicunata apamuchunga, Persia llactata jatun mandaj Ciro shuti runa 
munashcashnallatami ruranajurca. 

Diospaj huasi callari rumicunatami churashca 

8Jerusalenbi, Diospaj huasiman tigramushcapash, ña ishcai huatami tucurca. 
Chai ishcai huatapaj ishcai quillapimi, Salatiel shuti runapaj churi Zorobabel 
shuti runapash, Josadac shuti runapaj churi Jesúa shuti runapash, paipaj 
caishuj huauquicunapash, curacunapash, levitacunapash, prezu apai 
tucushcamanda Jerusalenman tucuilla tigramujcunapash, Mandaj Diospaj 
huasita shayachi callarinajurca. Chai huasita shayachijcunata ricushpa 
imatalla rurachinajuchunga, ishcai chunga huata yalita charij levitacunatami 
churanajurca. 
9Jesúa shuti runatapash, paipaj churicunatapash, paipaj huauquicunatapashmi 
churanajurca. Shinallata Cadmiel shuti runapash, paipaj churicunapash, 
Judapaj miraicunapash shujllashna tandanajushpami, Taita Diospaj huasita 
shayachijcunata ricushpa imatalla rurachingapaj rinajurca. Paicunahuanga, 
Henadad shuti runapash, paipaj churicunapash, paicunapaj huauqui 
levitacunapashmi rinajurca. 
10Mandaj Diospaj huasita shayachijcuna callari rumicunata churanajujpimi, 
curacunataca paicunapaj churajunata churajushcallata, trompetata 
huacachinajuchun churanajurca. Shinallata Asaf shuti levitapaj mirai 
levitacunatapash, israelcunata jatun mandaj David mandashcashnallatami, 
platillocunata huactashpa, Mandaj Diosta alicachinajuchun churanajurca. 
11Mandaj Diosta pashi nishpa alicachishpa candajcunaca, cashnami ninajurca: 
“Paica alimari, paica israelcunataca tucui causaipi llaquijunllamari” nishpami 
candanajurca. Mandaj Diospaj huasi callari rumicunata churanajushpami, 
tucui gentecuna ninanda cushijushpa caparishpa, Mandaj Diosta 
alicachinajurca. 

12Ashtaca curacuna, levitacuna, ñaupa taitacunapaj huasi ucu puracunata 
mandajcuna, Diospaj huasi shayajujta punda ricushca rucucunami, Diospaj 
huasi callari rumicunata churanajujta ricushpaca, caparishpa huacanajurca. 
Ashtahuangarin shujcunaca ashtacacunapachami, ninanda cushijushpa 
caparinajurca. 
13Shinamandami ninanda cushijushpa caparinajujtapash, caparishpa 
huacanajujtapash, gentecunaca na yachai usharca. Gentecunaca, ninanda 
cushijushpami caparinajurca. Chaimandami, paicuna caparinajuica carucaman 
uyarijurca. 

Esdras 4 

Na ricunayachijcunami, Diospaj huasita huasichinajujta jarcashca 

1Israelcunata Mandaj Taita Diospaj huasitaca, prezu apai tucushcamanda 
tigramushcacuna shayachi callarinajujtami Judá ailluta, Benjamín ailluta 
fiñajcunaca uyarca. 
2Chaimandami Zorobabel shuti runapajman, ñaupa taitacunapaj huasi ucu 
puracunata mandajcunapajman shamushpa, cashna ninajurca: —Cai huasitaca, 
ñucanchipash cangunahuan shayachishunllami. Ñucanchipash, 
cangunashnallatami cangunapaj Taita Diosta mascanchi. Ñucanchica, Asiria 
llactata jatun mandaj Esar-hadón shuti runa, cai llactaman apamushca 
punllamandapachami, cangunashnallata Diosman animalcunata cushpa 
huañuchinchi— ninajurcami. 
3Shina nijpimi Zorobabel shuti, Jesúa shuti runacunapash, ñaupa taitacunapaj 
huasi ucupura israelcunata huaquin mandajcunapash, cashna ninajurca: —
Ñucanchi Taita Diospaj huasita cangunahuan tandanajushpa shayachingapaca, 
ñucanchipica nali ricurinllu. Ashtahuangarin israelcunata Mandaj Taita 
Diospaj huasitaca, Persia llactata jatun mandaj Ciro shuti runa 
mandashcashnallata, ñucanchillami shayachina capanchi— ninajurcami. 

4Shina nijpipash chai llactapi causajcunaca, Judá llactapi causajcunataca, 
imatapash nishpami manllachinajurca. Diospaj huasita ama 
shayachinajuchunmi, chashna manllachinajurca. 
5Chai jahuapash, yuyaita cushpa ayudajcunamanmi, huasita shayachishpa 
tucuchingapaj yarinajushcata jarcachun, culquita pacalla cunajurca. Persia 
llactata jatun mandaj Ciro shuti runa mandajui tucui huatacunapimi, Persia 
llactatallata jatun mandaj Darío mandai callaringacaman chashna ruranajurca. 
6Jatun mandaj Asuero shuti runa mandai callari huatapimi, Judá llactapi 
causajcunata, Jerusalenbi causajcunata ninanda fiñashpa juchachishpa, cartata 
escribishpa cachanajurca. 
7Artajerjes shuti runa mandajui punllacunapipipash, shinallatami Bislam, 
Mitrídates, Tabeel shuti runacunaca, paicunapaj cumbacunahuan 
tandanajushpa, shuj cartata escribishpa, Persia llactata jatun mandaj Artajerjes 
shuti runaman cachanajurca. Chai escribishcapi, ima nishcapash arameo 
rimaipimi carca. 
8Escribijcunata mandaj Rehum shuti runapash, Simsai shuti escribijpashmi, 
Jerusalenbi causajcunata juchachishpa, jatun mandaj Artajerjes shuti runaman 
shuj cartata cachanajurca. 
9Chai punllapica, escribijcunata mandaj Rehum shuti runahuan, escribij Simsai 
shuti runahuan, paicunapaj cumba huaquin juezcunahuan, caishuj 
mandajcunahuan, jipa mandajcunahuanmi cartata escribinajurca. Shinallata 
Persia llactamanda, Erec shuti pueblomanda, Babilonia llactamanda, Susa shuti 
pueblomanda shamushca elamita nishca gentecunahuanmi escribinajurca. 
10Ninanda alicachi tucushca Asnapar shuti jatun mandaj, shuj gentecunata 
apamushpa, Samaria llactapi tiaj pueblocunapi, shuj llactacunapi causachun 
churashcacunapash, jatun yacu chimba ladoman tiaj llactacunapi 
causajcunapashmi escribinajurca. 

11Chai cartata shujman yalichishpa escribishpa cachashcapica, cashnami nijun: 
“Jatun mandaj Artajerjes: Jatun yacu chimba lado llactacunapi causaj canda 
servijcunami, alillachu capangui nipanchi. 
12Can jatun mandajca, yachanami capangui. Judá llactapi causajcunaca, 
cambaj llactamanda ñucanchipajman vichai shamushpaca, Jerusalenmanmi 
shamurca. Paicunaca na cazuj, nali gentecuna causashca pueblotami 
alichinajun. Cai pueblo muyundi jatun pircacunatapash, callari 
rumicunatapashmi churashpa alichinajun. 
13Cunanga, can jatun mandajca, caitapashmi yachana capangui. Cai pueblota 
cutin shayachishpa, muyundi jatun pircacunatapash cutin shayachishpaca, 
canman cuna tributotapash, impuestotapash, imamandalla cuna cashcatapash, 
na ashtahuan cungachu. Shina na cujpica, jatun mandajcunapaj huasipica, 
culquipash illangami. 
14Ñucanchitaca, mandashpa tiajuna huasipi imalla tiashcata carashpa 
charishcamandami, can jatun mandajta chashna yangapi churanajuchun 
saquitaca, na ushapanchi. Chaimandami, can jatun mandaj yachachun, 
villashpa cachamupanchi. 
15Caitaca, ama cungangapaj cambaj ñaupa taitacuna escribichishca libropi 
mascachunmi villapanchi. Ama cungangapaj escribishca libropi mascashpaca, 
cai pueblopi causajcunaca na cazujcuna cashcata, jatun mandajcunatapash, 
llactacunatapash llaquichishpa causashcatami yachapangui. Shinallata cai 
pueblo chaupipica, ñaupa huatacunamandapacha na cazushpa jatarijcuna 
cashcamanda, cai pueblopash tucurishcatami yachapangui. 
16Can jatun mandaj yachachunmi villapanchi. Cai pueblota cutin shayachishpa, 
muyundi jatun pircata cutin shayachijpica, jatun yacu ashtahuan chai lado 
llactacunaca, na ashtahuan cambaj cangachu” nishpami escribishca carca. 
17Jatun mandajca cashna nishpami, escribishpa tigrachirca: “Escribijcunata 
mandaj Rehum shuti runatapash, escribij Simsai shuti runatapash, Samaria 
llactapi causanajuj cangunapaj caishuj cumbacunatapash, jatun yacu chimba 

ladopi causanajuj caishuj gentecunatapash, alillachu capanguichi, casilla ali 
causaiguta charipaichi ninimi. 
18Canguna cachamushca cartataca, ñami ñuca ñaupajpi alipacha leyishpa 
uyachihuarca. 
19Chaitaca, ñuca mandajpimi mascashpa, cashna nishcata tarinajurca: Ñaupa 
huatacuna chai pueblopi causajcunaca jatun mandajcunata fiñashpa 
jatarishpami, na cazunajushca. Shinallata chai pueblopi tandanajushpami, 
imatapash yarinajushca. 
20Jerusalenbica, jatun yacu ashtahuan chai ladoman tiaj tucui llactacunata 
manllachij, shinlli jatun mandajcunami tiashca. Chai llactacunapi 
causajcunaca paicunaman tributocunatapash, impuestocunatapash, 
imamandalla cuna cashcatapash cushpa causashcatami tarinajurca. 
21Cunanga, chai runacuna imatalla ruranajushcata saquichun mandaichi. Chai 
pueblotaca, ñuca cutin mushujta mandangacaman, na alichishpa catinachu. 
22Ricuichi, chaita saquichinataca pactarallapash cunganguichiman. 
¿Imashpata jatun mandajcunataca ashtahuan llaquichishpa catinajungayari?” 
nishpami, cartata tigrachimurca. 
23Chaimandami, jatun mandaj Artajerjes shuti runa cachamushca cartata 
shujman yalichishpa escribishcataca Rehum shuti runapaj, escribij Simsai shuti 
runapaj, paicunapaj cumbacunapaj ñaupajpi leyishpa uyachirca. Chaita 
uyashpami paicunaca, Jerusalenbi causaj Judá llactamanda runacuna 
huasichinajushcaman ucha rishpa, ninan ushaihuan ninandapacha 
llaquichishpa jarcanajurca. 
24Shinamandami, Taita Diospaj huasita Jerusalenbi shayachinajushcataca 
saquinajurca. Persia llactata jatun mandaj Darío shuti runa yaicushpa, ishcai 
huatata mandangacamanmi chaitaca saquirca. 

Esdras 5 

Diospaj huasitaca, cutinmi shayachi callarishca 

1Hageo shuti runagupash, Iddo shuti runapaj churi Zacarías runapashmi, Dios 
villashcata villanajurca. Dios ima nishcata chai ishcandi villajcunaca, Judá 
llactapi, Jerusalenbi causajcunamanmi, israelcunapaj Taita Diospaj shutipi 
villanajurca. Taita Diosca, paicunahuanmi carca. 
2Shina villajpimi, Salatiel shuti runapaj churi Zorobabel shuti runapash, 
Josadac shuti runapaj churi Jesúa shuti runapash, Taita Diospaj huasita 
Jerusalenbi cutin shayachingapaj callarirca. Shinallata Taita Dios ima nishcata 
villajcunapashmi, paicunataca ayudanajurca. 
3Chai punllacunallatami, jatun yacu chimba lado llactacunata mandaj Tatnai 
shuti runaca, Setar-boznai shuti runandi, paicunapaj cumbacunandi, 
Jerusalenman shamushpa cashna tapunajurca: “Cai huasita shayachinajuchun, 
muyundi cai jatun pircacunata alichinajuchunga, ¿pita cangunataca 
mandarca?” ninajurcami. 
4Paicunaca cashnatapash tapunajurcarami: “Cai huasita huasichij runacunaca, 
¿ima shuticunata?” ninajurcami. 
5Ashtahuangarin Judá llactapi causajcunata mandaj rucucunataca, Taita 
Diosmi ricuriajurca. Shinamandami, Persia llactata jatun mandaj Darioman 
villangacaman, na saquichi usharca. Chaimandami chai tapushcataca, cartapi 
escribishpa tigrachishpa cacharca. 
6Chai cartata shujman yalichishpa escribishcataca, jatun yacu chimba lado 
llactacunata mandaj Tatnai shuti, Setar-boznai shuti runacunapash, jatun yacu 
chimba lado llactacunata mandaj paicunapaj cumbacunapashmi, jatun mandaj 
Dariopajman cachanajurca. 
7Chai cartatami cachanajurca. Chai cartapica, cashnami escribishca carca: “Can 
jatun mandaj Dariotaca, casilla ali causaiguta charichunmi munapanchi. 
8Chai jipaca, can jatun mandaj caita yachachunmi munapanchi: Ñucanchica, 
Judea llactamanmi jatun Taita Diospaj huasiman rircanchi. Chai huasitaca, 
jatun rumicunahuanmi shayachinajun. Chai pircacunapipash, ñami 

tablacunata churashca. Chai ruranataca, uchami ruranajun. Chai 
ruranacunaca, tucuimi ali llujshijun. 
9Chaimandami mandaj rucucunataca, cashna nishpa tapurcanchi: ‘Cai huasita 
shayachinajuchun, muyundi cai jatun pircacunata alichinajuchunga, ¿pita 
cangunataca mandarca?’ nishpami tapurcanchi. 
10Shinallata paicunapaj shuticunatapashmi, can yachachun villangapaj 
tapurcanchi. Paicunata mandanajuj runacunapaj shutita canman 
escribingapajmi tapurcanchi. 
11Paicunaca, cashna nishpami tigrachinajurca: ‘Ñucanchica, jahua pachata, cai 
pachata ruraj Taita Diosta servijcunami canchi. Ñucanchica, punda 
huatacunallata ña huasichishca huasitami, cutin shayachinajunchi. Cai 
huasitaca, israelcunata alipacha jatun mandajmi shayachishpa tucuchishca 
carca. 
12Ashtahuangarin chai jipaca, ñucanchi ñaupa taitacunami, jahua pachapi 
causaj Taita Diosta ninandapacha fiñachinajushca. Chaimandami paica, 
Babilonia llactata mandaj caldeopura Nabucodonosor shuti jatun mandajpaj 
maquipi churashca. Paimi, cai huasitaca tucuillata urmachishpa, 
gentecunatapash Babilonia llactaman prezu apashca. 
13Shina cajpipash Babilonia llactata jatun mandaj Ciro shuti runa mandai 
callarijui huatapimi, Taita Diospaj cai huasita cutin shayachinajuchun, pai 
jatun mandaj Ciro shuti runallata mandarca. 
14Taita Diospaj huasimandaca orota, culquita rurashca ima charishcacunatami, 
jatun mandaj Nabucodonosor runaca, Jerusalenbi tiaj Diospaj huasimanda 
llujchishpa, Babilonia llactapi tiaj dioscunapaj huasiman apashca carca. 
Chaicunatapashmi jatun mandaj Ciro shuti runaca, Babilonia llactapi tiaj 
dioscunapaj huasimanda llujchishpa, Sesbasar shuti runaman cushca carca. 
Paitaca, mandaj cachunmi churashca carca. 

15Shina cushpami, cashna nirca: Ima charishcacunataca, Jerusalenbi Diospaj 
huasiman apailla. Taita Diospaj huasitaca, punda maipi cashca pushtupillata 
cutin shayachinguilla’ nircami nishpami tigrachinajurca. 
16Shina nijpimi, cai Sesbasar shuti runa shamushpaca, Jerusalenbi Taita 
Diospaj huasita shayachingapaj callari rumicunata churarca. Chai 
punllamandapacha cunangamanmi huasichinajunchi. Shina cajpipash nara 
tucurinllu. 
17Cunanga, can jatun mandajpaj yuyaipi ali cajpica, chai escribishcataca 
Babilonia llactapi tiaj can jatun mandajpaj huasipi mascachipailla. Shina 
mascachishpa, Jerusalenbi Taita Diospaj cai huasita cutin huasichinajuchunga, 
jatun mandaj Ciro shuti runallata mandashca cajpica, can jatun mandaj imata 
nishpapash, ñucanchiman villashpa cachamupangui” nishpami, escribishpa 
cacharca. 

Esdras 6 

1Shina nijpimi, jatun mandaj Darío shuti runaca, escribishcacunata alichishca 
tiajuj huasipi mascachun mandarca. Babilonia llactapica, chai huasipimi 
imapash ninan valishcacunata alichin carca. 
2Chashna mascachijpica, Media shuti llactapi tiaj Acmeta shuti pueblopi 
mandashpa tiajuna huasipimi: “Ama cungangapaj” nishca shuj librota tarirca. 
Chai libropica, cashnami escribishca tiajurca: 
3“Jatun mandaj Ciro shuti runa, Babilonia llactata mandai callarijui punda 
huatapica, pai jatun mandaj Ciro shuti runallatami, Jerusalenbi Taita Diospaj 
huasita cutin shayachinajuchun, cashna mandarca: ‘Diospaj huasita cutin 
shayachigrichi. Chai huasimi, Diosman animalta cushpa huañuchina pushtu 
canga. Chai huasi pircacunataca, shinllitapacha shayachinguichi. Jatundaca, 
ishcai chunga canchis metrota, anchotapash ishcai chunga canchis metrotallata 
ruranguichi. 

4Pircapica, quimsa fila jatun rumicunata, shuj fila mushuj caspicunata 
churanguichi. Chai huasipaj randinacunapaca, jatun mandaj ñuca huasipi tiaj 
imapash ninan valishcacunatami cunga. 
5Shinallata Taita Diospaj huasimandaca orota, culquita rurashca imalla 
tiashcacunatapash apanguichilla. Chaicunataca Nabucodonosor shuti runami, 
Jerusalenbi Diospaj huasimanda llujchishpa, Babilonia llactaman apamurca. 
Chaicunataca chai pushtumanllata apaichilla. Jerusalenbi Taita Diospaj 
huasimanllata tigrashpa apaichilla. Chaita apashpaca, Taita Diospaj huasipi 
churagringuichi’ nishpami mandarca” nishpa escribishcami tiajurca. 
6“Cunanga, jatun yacu chimba lado llactacunata mandaj Tatnai shuti, Setar-
boznai shuti runacunapash, jatun yacu chimba lado llactacunatallata mandaj 
cangunapaj cumbacunapash, Jerusalenmanda anchurichi. 
7Taita Diospaj chai huasita shayachinajuchunga saquichilla. Judá llactapi 
causajcunata mandajpash, mandaj rucucunapash, Taita Diospaj huasitaca, 
punda shayajushca pushtupillata cutin shayachinajuchun saquichilla. 
8Taita Diospaj chai huasita cutin shayachingapaj, Judá llactata mandaj 
rucucunahuan canguna imata ruranataca, ñucami mandani. Chai huasita 
rurana ama jarcarichunga, jatun yacu chimba ladopi causajcuna impuestota 
cushcamanda, jatun mandajpaj jazindapi imalla tiashcacunatami, imata 
randichumbash na cungashpa, chai runacunaman cuna canguichi. 
9Jahua pachapi causajuj Taita Diosman cushpa tucuillata rupachinajuchun, 
imalla minishtirishcataca, shicucunata, jari llamacunata, maltun llamacunata 
cunguichi. Shinallata trigota, cachita, vinota, aceitetapash, Jerusalenbi 
causanajuj curacuna mañashcashnallata cunguichi. Chaicunataca ama 
mitsashpa, punllandi cunguichilla. 
10Jahua pachapi causajuj Taita Dios cushijushpa chasquina animalcunata 
carashpa huañuchinajuchun, shinallata jatun mandaj ñucapaj ñuca 
churicunapaj causaimandapash, Diosta mañanajuchun cunguichilla. 

11Shinallata ñucallatami, caitapash mandani: Ñuca mandashcata maijambash 
na cazujtaca, paipaj huasipi tiaj vigas caspita surcushpa, chai caspita 
shayachishpa, chaipi huarcunguichilla. Chashna na cazushcamandami, paipaj 
huasipash mapata shitana pushtu tucunga. 
12Jerusalenbi Taita Diospaj huasita shayachinajujta huaglichingapaj, na 
cashpaca urmachingapaj nalita rurajtaca, jatun mandajta cajpipash, shuj 
gentecunata cajpipash, paipaj shuti chaipi causachun saquij Taita Diosllata 
llaquichijuchun. Jatun mandaj Darío ñucami, caita rurachun mandarcani. 
Chaitaca, ucha pactachinguichi ninimi” nishpa escribishcami tiajurca. 
13Chaimandami, jatun yacu chimba lado llactata mandaj Tatnai shuti runaca, 
Setar-boznai shuti runandi, paicunapaj cumbacunandi, jatun mandaj Darío 
shuti runa mandashcashnallata, na cungashpa chashnatapacha 
pactachinajurca. 
14Shinallata Dios ima nishcata villaj Hageo shuti runapash, Iddo shuti runapaj 
churi Zacarías runapash villashcashnallatami, Judá llactapi causajcunata 
mandaj rucucunaca, chai huasita shayachishpa, tucuita ali ruranajurca. 
Israelcunapaj Taita Diospash, Ciro shuti, Darío shuti runacunapash, Persia 
llactata jatun mandaj Artajerjes shuti runapash mandashcashnallatami, chai 
huasitaca shayachinajurca. 
15Chai huasica, jatun mandaj Darío ña sucta huatata mandajushca, Adar shuti 
quillapaj quimsa punllapimi tucurirca. 
16Shinamandami israelcunapash, curacunapash, levitacunapash, prezu apai 
tucushcamanda huaquin tigramushcacunapash, Taita Diospaj cai huasitaca, 
ninanda cushijushpa Diosman minganajurca. 
17Taita Diospaj cai huasita Diosman minganajushpaca, patsaj shicuta, ishcai 
patsaj jari llamata, chuscu patsaj maltun llamatami Diosman cunajurca. Tucui 
israelcunapaj juchamandaca, chunga ishcai Israel aillucuna cashcamandami, 
chunga ishcai maltun chivota cunajurca. 

18Chai jipaca, Moisés mandashpa escribishcapi nijunshnallatami curacunataca, 
paicunapaj yaicuna horas chayajpi yaicunajuchun churanajurca. Jerusalenbica 
levitacunatapashmi, Diosta servinajuchun shuj shuj ruranacunapi 
tucuicunatallata churanajurca. 
19Huata callari quillapaj chunga chuscu punllapica, prezu apai tucushcamanda 
tigramushcacunapaj miraicunapashmi, pascua punllapi cushijushpa 
micunajurca. 
20Curacunapash, levitacunapash, shujllashnalla yarishpami mapa illaj 
tucunajurca. Chashna ima mapapash illaj cashpami, prezu apai tucushpa 
tigramushcacunamanda, paicunapaj huauqui curacunamanda, 
paicunamandallatapash chai chuscu punllapi, Diosman animalcunata cushpa 
huañuchinajurca. 
21Chai pascua punllapica, prezu apai tucushcamanda tigramushca 
israelcunapashmi micunajurca. Paicunaca, llactapi causaj gentecuna mapata 
rurashpa causanajushcamanda anchurishpa, israelcunata Mandaj Taita Diosta 
mascaj tucui gentecunahuan tandanajushpami micunajurca. 
22Levadura illaj tandata micuna jatun fiestataca, canchis punllacamanmi 
ninanda cushijushpa ruranajurca. Mandaj Diosca, paicunata 
cushichishcamanda, Asiria llactata jatun mandajpaj shungutapash, paicunata 
juyana yuyaiman tigrachishcamandami chashna ruranajurca. Taita Diospaj 
huasita ruranapi paita shinllichingapajmi, chai yuyaita curca. Chaica, 
israelcunapaj Taita Diospaj huasimi. 

Esdras 7 

Esdraspash, paipaj cumbacunapashmi Jerusalenman chayashca 

1Chai punllacuna yalishca jipami, Persia llactata jatun mandaj Artajerjes shuti 
runa mandajui huatacunapica, Seraías shuti runapaj churi Esdras cura 
causajurca. Seraías shuti runaca, Azarías runapaj churimi carca. Azarías 
runaca, Hilcías shuti runapaj churimi carca. 

2Hilcías shuti runaca, Salum shuti runapaj churimi carca. Salum shuti runaca, 
Sadoc shuti runapaj churimi carca. Sadoc shuti runaca, Ahitob shuti runapaj 
churimi carca. 
3Ahitob shuti runaca, Amarías shuti runapaj churimi carca. Amarías shuti 
runaca, Azarías shuti runapaj churimi carca. Azarías runaca, Meraiot shuti 
runapaj churimi carca. 
4Meraiot shuti runaca, Zeraías shuti runapaj churimi carca. Zeraías runaca, Uzi 
shuti runapaj churimi carca. Uzi shuti runaca, Buqui shuti runapaj churimi 
carca. 
5Buqui shuti runaca, Abisúa shuti runapaj churimi carca. Abisúa shuti runaca, 
Finees shuti runapaj churimi carca. Finees shuti runaca, Eleazar runapaj 
churimi carca. Eleazar runaca, Aaronbaj churimi carca. Aaronga, punda callari 
curami carca. 
6Chai Esdras shuti curami, Babilonia llactamanda vichai shamurca. Paimi, 
israelcunata Mandaj Taita Dios mandashcata, Moisés mandashcata na 
cungashpa ucha escribin carca. Paita Mandaj Taita Diospaj ushaica paihuan 
cajpimi, jatun mandaj Artajerjes shuti runaca, Esdras imatalla mañajpipash 
tucuita cun carca. 
7Paihuanga, huaquin israelcunapash, curacunapash, levitacunapash, 
candajcunapash, pungupi cuidajcunapash, Diospaj huasipi servishpa 
causajcunapashmi, Jerusalenman tigramurca. Jatun mandaj Artajerjes shuti 
runa canchis huatata ña mandajujpimi tigramurca. 
8Jatun mandaj Artajerjes runaca, canchis huata picha quillata ña mandajujpimi 
Esdrasca, Jerusalenman chayamurca. 
9Paicunaca, callari quillapaj callari punllapimi, Babilonia llactamandaca 
llujshimui callarirca. Chai huatapajllata picha quilla callari punllapimi 
Esdrasca, Taita Diospaj ushaihuan pushamujpi, Jerusalenman chayamurca. 

10Esdrasca, Mandaj Dios mandashcata aliguta yachajungapaj pactachingapaj, 
pactachinajuchun cushca shimicunata, imata rurachun mandashcata, Israel 
llactapi yachachingapajmi, tucui shunguhuan aliguta alichirishca carca. 
11Esdrasca, Mandaj Dios mandashcacunata, israelcunaman mandashcacunata, 
pactachinajuchun cushca shimicunata alipacha yachajushca, escribij curami 
carca. Escribishcata shujman yalichishpa, jatun mandaj Artajerjes shuti runa, 
Esdras curaman cushca cartaca, caimi: 
12“Jatun mandajcunata jatun mandaj Artajerjes runami, jahua pachapi causajuj 
Taita Dios mandashcata alipacha yachajushca, escribij Esdras curataca, casilla 
ali causaiguta charipangui nipani. 
13Caitaca, ñucapachami mandani: Ñuca mandajuj llactacunapi causanajuj tucui 
israelcuna cashpa, curacuna cashpa, levitacuna cashpapash, Jerusalenman 
canhuan tigranayachishpaca tigrachunlla. 
14Cambaj Taita Dios mandashcatapash, canllatami charingui. Chaipi 
nijunshnallatami Judea llactapi, Jerusalenbi causajcunata ricugrichunga 
ñucapash, ñucaman yuyaita cuj canchis ayudajcunapash mandanchi. 
15Ñucapash, ñucaman yuyaita cushpa ayudajcunapash, israelcunapaj Taita 
Diosman tucui munaihuan carashca culquita, orota apashpa ringuichilla. Chai 
Diosca, Jerusalenbimi causajun. 
16Tucui Babilonia llactapi tiaj tucui culquita, orota mashna tarishcataca, 
israelcunapash, curacunapash, paicunapaj munai imatalla cushcacunandi 
apanguilla. Chaicunataca, Jerusalenbi paicunapaj Taita Diospaj huasipajmi, 
paicunapaj munai caranajunga. 
17Chai culquihuanga shicucunata, jari llamacunata, maltun llamacunata, 
Diosman imatalla caranacunandi, talina vinondimi, aligutapacha ricushpa 
randina cangui. Chaicunataca, Jerusalenbi cangunapaj Taita Diospaj huasipi 
tiajuj altarpi Diosman cushpa rupachingui. 

18Caishuj asha culquihuan, orohuanga, cangunapaj huauquicunahuan imata 
rurangapaj ali cajpipash, cangunapaj Taita Dios munashcashna ruranguichilla. 
19Cambaj Taita Diospaj huasipi servichun, ima tiashcacunata canman 
tigrachishcataca, Jerusalenbi Taita Diospaj ñaupajpi cutin tigrachinguilla. 
20Cambaj Taita Diospaj huasipi tucui imalla minishtirishcata cunapacha 
cajpica, jatun mandaj ñucapaj huasimanda imalla ninan valishcacunata 
cunguilla. 
21Jatun mandaj Artajerjes ñucapachami, jatun yacu chimba lado llactapi ñuca 
culquita tucui alichijcunataca, cashna mandani: Jahua pachapi causajuj Taita 
Dios mandashcata escribij cura Esdras, tucui imatalla mañashcataca ucha 
cunguichilla. 
22Sucta chunga pusaj quintalta pezaj culquita, chuscu patsaj chuscu chunga 
quintal trigota, quimsa huaranga canchis patsaj litro vinotapash, quimsa 
huaranga canchis patsaj litro aceitetapash cunguichi. Cachitacarin, mashnata 
mañajpipash cunguichilla. 
23Jahua pachapi causajuj Taita Dios tucui mandashcataca, jahua pachapi 
causajuj Taita Diospaj huasipaca, imatapash uchalla ruranguichilla. 
¿Imashpata paica, jatun mandaj ñuca mandajuj llactatapash, ñuca 
churicunatapash ninanda fiñashpa llaquichingayari? 
24Caitapashmi, canguna yachachun villanchi: Curacunata, levitacunata, 
candajcunata, pungupi cuidajcunata, Diospaj huasipi servishpa causajcunata, 
chaipi imata ashtahuan rurajcunataca, tributota, impuestota, imamandalla 
cunatapash, pipash na japinachu. 
25Shinallata can Esdrasca, cambaj Taita Diosmanda yachaita 
charishcashnallata, jatun yacu chimba lado llactapi causajcunata, cambaj Taita 
Dios mandashcacunata tucui yachajcunata mandachunga, juezcunata, 
mandajcunata churangui. Chai mandashcacunata maijan na yachajpipash, 
canllata yachachingui. 

26Cambaj Taita Dios mandashcata, jatun mandaj ñuca mandashcata maijan 
cashpapash na cazujpica, ucha llaquichi tucushca cachun. Huañuchi tucushpa, 
na cashpaca paicuna causanajuj llactamanda llujchi tucushpa, na cashpaca 
culquita cushpa, na cashpaca prezu churai tucushpa llaquichi tucuchun” nishpa 
escribishpami curca. 
27Ñucanchi taitacunata Mandaj Taita Diosca, ninanda alicachi tucushca 
cachun. Paimi, pai Mandaj Diospaj huasita aliguta alichinajuchun, ñucanchita 
jatun mandaj ayudachun yuyaita cushca. Paica, Jerusalenbimi causajun. 
28Shina ali yuyaiguta cujpimi, jatun mandajpash, paiman yuyaita cuj 
ayudajcunapash, paita servij ushaita charij tucui mandajcunapash ninanda 
llaquihuarca. Ñucapash, ñuca Taita Dios shinllichijpimi, israelcunata 
mandajcunatapash Jerusalenman ñucahuan vichai tigramuchun tandachircani. 

Esdras 8 

1Ñaupa taitacunapaj huasi ucu puracunata mandajcunapash, jatun mandaj 
Artajerjes shuti runa mandajui punllacunapi, Babilonia llactamanda ñucahuan 
vichai tigramushca taitacunapaj shuticunapash, caicunami: 
2Finees shuti runapaj mirai puramandaca, Gersón shuti runami shamurca. 
Itamar shuti runapaj mirai puramandaca, Danielmi shamurca. Davidpaj mirai 
puramandaca, Hatús shuti runami shamurca. 
3Secanías shuti runapaj, Paros shuti runapaj mirai puramandaca Zacariasmi, 
cuentai tucushca patsaj picha chunga runacunandi shamurca. 
4Pahat-moab shuti runapaj mirai puramandaca, Zeraías shuti runapaj churi 
Elioenai shuti runami, ishcai patsaj runacunandi shamurca. 
5Secanías shuti runapaj mirai puramandaca, Jehaziel shuti runapaj churimi, 
quimsa patsaj runacunandi shamurca. 
6Adín shuti runapaj mirai puramandaca, Jonatanbaj churi Ebed shuti runami, 
picha chunga runacunandi shamurca. 



1488 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

7Elam shuti runapaj mirai puramandaca, Atalías shuti runapaj churi Jesaías 
shuti runami, canchis chunga runacunandi shamurca. 
8Sefatías shuti runapaj mirai puracunamandaca, Micael shuti runapaj churi 
Zebadía shuti runami, pusaj chunga runacunandi shamurca. 
9Joab shuti runapaj mirai puramandaca, Jehiel shuti runapaj churi Obadías 
shuti runami, ishcai patsaj chunga pusaj runacunandi shamurca. 
10Silomit shuti runapaj mirai puramandaca, Josifías shuti runapaj churimi, 
patsaj sucta chunga runacunandi shamurca. 
11Bebai shuti runapaj mirai puramandaca, Bebai shuti runapaj churi 
Zacariasmi, ishcai chunga pusaj runacunandi shamurca. 
12Azgad shuti runapaj mirai puramandaca, Hacatán shuti runapaj churi 
Johanán shuti runami, patsaj chunga runacunandi shamurca. 
13Adonicam shuti runapaj mirai puramandaca, Elifelet, Jeil, Semaías shuti 
runacunami, canchis chunga runacunandi shamurca. 
14Bigvai shuti runapaj mirai puramandaca, Utai shuti, Zabud shuti runacunami, 
sucta chunga runacunandi shamurca. 
15Paicunata tandachishpami, Ahava shuti puebloman yalijuj, jatun yacu 
manñapi carpacunata shayachishpa, quimsa punllacaman tianajurcanchi. 
Israel puracunapi, cura puracunapi, levitacunapaj miraicunata mascashpapash, 
chaipica na tarircanichu. 
16Chaimandami Eliezer, Ariel, Semaías, Elnatán, Jarib, Elnatán, Natán, 
Zacarias, Mesulam, shuti pushajcunatapash, Joiarib shuti, Elnatán shuti 
yachachijcunatapash tandachircani. 
17Paicunataca, Casifia shuti pushtupi causajcunata mandaj Iddo shuti 
runapajmanmi cacharcani. Iddo shuti runaman, Diospaj huasipi 
servijcunaman, paipaj huauquicunaman villachunga yachachishpami, Casifia 
shuti pushtuman cacharcani. Diospajta rurajcunata, ñucanchi Taita Diospaj 
huasiman pushamuchunmi cacharcani. 

18Chaimandami, ñucanchita ayudaj Taita Dios ayudajpi, shuj ali yachaj runata 
ñucanchipajman pushamurca. Taita Israelpaj churi Leví shuti runapaj nieto, 
Mahli shuti runapaj miraipura Serebías shuti levitatami pushamurca. Paipaj 
churicunandi, huauquicunandica, chunga pusaj runacunami shamurca. 
19Shinallata Merari shuti runapaj mirai puramandaca, Hasabías shuti, Jesaías 
shuti runacunatami pushamurca. Paicunapaj churicunandi, huauquicunandica, 
ishcai chunga runacunatami pushamurca. 
20Diospaj huasipi servijcunatapashmi pushamurca. Paicunataca, levitacunata 
ayudashpa Diospajta ruranajuchunmi Davidpash, shuj mandajcunapash 
churashca carca. Diospaj huasipi servijcunataca, ishcai patsaj ishcai chunga 
runacunatami pushamurca. Paicunataca, tucuillatami shutipi cayashpa 
churarca. 
21Chai jipaca, Ahava shuti jatun yacu manñapillatami, na micushpa 
ninandapacha llaquirishpa, ñucanchi Taita Diospaj ñaupajpi mañangapaj 
yarichircani. Chaipica ñucanchimandapash, ñucanchi huahuacunamandapash, 
ñucanchi ima charishcacunamandapash, ñucanchita ali ñambi 
pushachumbashmi mañangapaj yarircanchi. 
22Jatun mandajtaca, pundallatami ñucanchica cashna nircanchi: “Ñucanchi 
Taita Diosca, paita tucui shunguhuan catijcunataca imacunapipash cuidanmi. 
Ashtahuangarin paimanda anchurijcunataca, ninanda fiñashpami paipaj 
ushaihuan llaquichin” nircanchimi. Chaimandami, ñucanchita fiñajcunamanda 
ñambi cuidachun soldadocunata, caballopi tiarishca soldadocunata cachapai 
ningapaca, jatun mandajta pinganayarca. 
23Shinamandami ñucanchi Taita Diostaca, ali pushahuangui nishpa, na 
micushpa mañarcanchi. Chai mañashcata uyashpami, ñucanchitaca aliguta 
pushamurca. 
24Chai jipaca, curacunata mandaj, chunga ishcai curacunatami agllarcani. Chai 
agllashcacunaca Serebías shuti Hasabías shuti curacunami carca. 
Paicunahuanga, paicunapaj chunga huauquicunapashmi carca. 



1490 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

25Paicunamanmi jatun mandajpash, paiman ali yuyaita cujcunapash, caishuj 
mandajcunapash, chai llactapi causaj tucui israelcunapash, ñucanchi Taita 
Diospaj huasipaj carashca culquita, orota, Diospaj huasipi imatalla 
charishcacunataca pezashpa curcani. 
26Chuscu patsaj chuscu chunga ishcai quintalta pezaj culquita, culquitallata 
rurashca sucta chunga pusaj quintalta pezaj imalla tiashcacunata, sucta chunga 
pusaj quintalta pezaj orotapashmi pezashpa, paicunapaj maquipi curcani. 
27Chai jahuapash, huaranga dracma nishca orocunatapash, ishcai chunga jatun 
tastacunatapash, alipacha punchapamba bronceta rurashca ishcai 
vasocunatapashmi curcani. Chaicunaca, oroshnallata valishcami carca. 
28Chaicunata cushpami, chai curacunataca cashna nircani: “Cangunaca, 
Mandaj Diospajlla shicanyachishcami canguichi. Diospaj huasipi imatalla 
charishcacunapash, culquipash, oropash, ñucanchi punda taitacunata Mandaj 
Taita Diosman tucui munaihuan carashcacunapash, Diospajlla 
shicanyachishcami. 
29Caicunataca, curacunata, levitacunata mandajcunapaj ñaupajpi, Jerusalenbi 
causaj israelcunapaj ñaupa taitacunata mandajcunapaj ñaupajpi 
pezangacaman, Taita Diospaj huasi ucucunapi aliguta alichishpa cuidanguichi” 
nircanimi. 
30Shina nijpimi curacuna, levitacunaca, ñuca pezashpa cushca culquita, orota, 
shuj imatalla charishcacunataca, Jerusalenbi ñucanchi Taita Diospaj huasiman 
apamungapaj japirca. 
31Huata callari chunga ishcai punllapimi, Ahava shuti jatun yacu ladomanda 
Jerusalenman ringapaj llujshimui callarircanchi. Chai ñanda shamunajujpica, 
ñucanchi Taita Diosmi ñucanchita fiñajcunamandapash, ñambi chapashpa 
shuhuajcunamandapash cuidashpa pushamurca. 
32Jerusalenman ña chayamushpaca, quimsa punllatami chaipi samarcanchi. 

33Ña chuscu punlla jipami, ñucanchi apamushca culquita, orota, imatalla 
charishcacunataca, ñucanchi Taita Diospaj huasipi pezachircanchi. 
Chaicunataca, Urías shuti runapaj churi Meremot shuti curami pezarca, 
Paihuanga, Finees shuti curapaj churi Eleazar curapashmi chaipi carca. Levita 
puramanda Jesúa shuti runapaj churi Jozabad shuti runapash, Binúi shuti 
runapaj churi Noadías shuti runapashmi chaipi carca. 
34Chai punllacunallatami, chaicunataca tucuillata cuentashpa pezashpaca, 
mashna cajtapash apuntashpa, tucuillata paicunaman curcanchi. 
35Chai jipami, prezu apai tucushcamanda tigramushcacunapaj miraicunapash, 
israelcunapaj Taita Diosman animalcunata cushpa tucuillata rupachinajurca. 
Paicunaca, chunga ishcai shicucunata, iscun chunga sucta jari llamacunata, 
canchis chunga canchis maltun llamacunata, chunga ishcai jari chivocunatami, 
juchamanda Mandaj Diosman cushpa, tucui chaicunataca tucuillata 
rupachinajurca. 
36Chai jipami, jatun mandaj Artajerjes shuti runa escribishpa cachamushcataca, 
jatun yacu chimba lado llactata mandaj sátrapa nishca mandajcunamambash, 
soldadocunata mandajcunamambash cunajurca. Paicunami israelcunatapash, 
Taita Diospaj huasita alichinajuchumbash ayudanajurca. 

Esdras 9 

Juchacunata villashpami Esdrasca, Diosta mañashca 

1Chai tucuicunata tucuchishca jipami, israelcunata mandajcunaca, 
ñucapajman shamushpa cashna nihuarca: “Israel gentecuna, curacuna, 
levitacunaca, cai llactapi causanajuj cananeo, heteo, ferezeo, jebuseo, amonita 
nishca gentecunamandaca na shicanyarishcachu. Moabitacunamanda, Egiptopi 
causajcunamanda, amorreocunamandapash na shicanyarishcachu. 
Chaimandami, paicunashnallata millanayaicunata rurashpa causanajun. 
2Chashna causanajushpami paicunapajpash, paicunapaj churicunapajpash, 
chai gentecunapaj ushicunata japinajurca. Jucha illaj gentecunapaj 
miraicunami, shuj llacta gentecunahuan chapurishca. Shina juchata 

ruranataca, cati mandajcuna, llactata mandajcunarami callarishca” nishpami 
villanajuhuarca. 
3Chashna nalita ruranajujta uyashpami, ñuca churajushcatapash, jahualla 
churajushcatapash liquircani. Ñuca uma ajchatapash, barbastapash 
anchurishpami, ninandapacha llaquirishpa tiarircani. 
4Chashna tiajujpica, prezu apai tucushcacuna yachashpata na 
cazushcamandami, israelcunapaj Taita Dios villachishca shimicunata 
manllajcunaca, tucuicuna ñucahuan tandanajumurca. Ashtahuangarin ñucaca, 
animalta Diosman cushpa rupachina chishi horascamanmi, ninanda 
llaquirishpa tiajurcani. 
5Animalta Diosman cushpa huañuchina chishi horasllatami, llaquilla 
tiajushcamandaca jatarircani. Ñuca churajushcatapash, jahualla 
churajushcatapash liquishca jipaca cungurishpami, ñucata Mandaj Taita 
Diospajman maquita vichai churashpa, 
6cashna nishpa mañarcani: “Ñuca Taita Dioslla, ñuca ñavihuan canda vichai 
ricungapajpash manllanayanmi, pinganayanmi. Ñuca Taita Dioslla, ñucanchi 
nalita rurashcacunaca, umacaman quilpanshnami ninanda mirashca. Ñucanchi 
juchacunapash ninanda mirashpami, jahua pachacaman chayashca. 
7Ñucanchi ñaupa taitacuna causanajui punllamandapacha cunan 
punllacunacamanmi, jatun juchacunata rurashpa causashcanchi. Chashna 
nalicunata ñucanchillata rurashcamandami, ñucanchipash ñucanchita jatun 
mandajcunapash, ñucanchi curacunapash, shuj llactacunata jatun 
mandajcunapaj maquipi churai tucushcanchi. Espadahuan huañuchi tucushpa, 
prezu apai tucushpa, imatalla charishcatapash quichui tucushpami, jatun 
pingaihuan ñavita quilpashcashna, cunan punllacaman causanchi. 
8Shina cajpipash cunanga, huaquinllapash chai llaquicunamanda cacharichi 
tucuchunmi, ñucanchita Mandaj can Taita Diosca, asha punllatallapash 
llaquishcangui. Imatapash na manllashpa, cambaj huasipi aliguta causanata 
cungapajmi llaquishcangui. Ñucanchi Taita Dioslla, ñucanchitaca shujcunapaj 

gañan tucushpa causanajushcamanda ashatallapash samachishpa, ñucanchi 
ñavita punchayachingapajmi, chashna llaquishcangui. 
9Ñucanchica gañangunami canchi. Ashtahuangarin gañanguna cajpipash, 
ñucanchi Taita Diosca na jichushpa ñucanchitalla saquishcanguichu. 
Ashtahuangarin Persia llactata jatun mandajcunapaj ñaupajpipash, ñucanchita 
llaquishpami, ñucanchita causaihuan saquina yuyaita cushcangui. Ñucanchi 
Taita Diospaj huasita urmachishcata cutin shayachinajuchunmi, canllata 
ñucanchita cuidangapaj, cai Judá llactapi tiajuj Jerusalenman 
pushamushcangui. 
10Ashtahuangarin cunanga, ñucanchi Taita Dioslla, caita rurashca jipaca, 
¿imatata ni ushapashunyari? Ñucanchillatami, can mandashcacunata 
saquishcanchi. 
11Can Dios ima nishcata villaj canda servijcunahuanmi, cashna nishpa 
villachircangui: ‘Canguna yaicushpa, cangunapaj cachun japina llactaca, chai 
llactapi causaj gentecuna ninanda mapayachishcamanda ninan mapa llactami. 
Caishuj ladomanda, chaishuj ladocaman mapacunata rurashpa 
jundachishcamandami, chashna tucushca. 
12Chaimandami cunanga, cangunapaj ushicunata, paicunapaj churicunahuan, 
paicunapaj ushicunatapash, cangunapaj churicunahuanga na cazarachina 
canguichi. Paicuna casilla aliguta causachumbash, paicuna tucuipi ali 
llujshichumbash, napacha munanachu canguichi. Canguna shinlli tucushpa 
causangapaj, chai llactapi fucushca ali micunacunata micushpa causangapaj, 
alpacunatapash, cangunapaj mirai huahuacunaman tucui causaipaj 
saquingapajmi, chaitaca na rurana canguichi’ nishpami villachircangui. 
13Ashtahuangarin ñucanchi nalicunata rurashpa causashcamanda, ñucanchi 
jatun juchamandami, cai tucui llaquicunaca shamushca. Shina cajpipash 
ñucanchi Taita Dioslla, ñucanchi nalita rurashcashnaca na llaquichishpami, cai 
huaquinllatapash ñucanchihuan pushamushcangui. 

14¿Ñucanchica, can mandashcacunata cutin na cazushpachu, chashna 
millanayaicunata ruranajujpipash, paicunahuan tandanajushpa causashun? 
Chashna rurajpica, ¿nachu ñucanchita ninanda fiñashpa, cai huaquinlla 
puchushcacunatapash shujllatapash na saquishpa, tucuillata tucuchinguiman? 
15Israelcunata Mandaj Taita Dioslla. Canga, imatapash cashcatapacha ruraj 
Diosmi cangui. Ñucanchica pacajushpa, cai huaquingunalla puchushcacunami, 
cunan punllacaman causanajunchi. Ricui, cambaj ñaupajpimi ñucanchi 
juchacunapillata causanajunchi. Chaimandami ñucanchica, cambaj ñaupajpi 
ricuritaca na ushapanchi” nishpami, Diosta mañarcani. 

Esdras 10 

Shuj llactamanda huarmicunataca, llujchishpami cachashca 

1Esdrasca, Taita Diospaj huasi ñaupajpi cungurishpa huacashpa, juchacunata 
villashpa Diosta mañajujpillatami, ashtaca ashtaca israelcuna Esdraspaj 
ladoman quimirimunajurca. Jaricuna, huarmicuna, huahuacuna 
quimirimushpami, tucui gentecuna ninanda llaquirishpa huacanajurca. 
2Shina huacanajujpimi, Elam shuti runapaj mirai Jehiel shuti runapaj churi 
Secanías shuti runaca, Esdrastaca cashna nirca: “Ñucanchimi, ñucanchi Taita 
Diostaca na cazushpa juchata rurashcanchi. Llactapi causanajuj 
puracunamandami, shuj llacta huarmicunahuan cazarashcanchi. Chashna 
cajpipash israelcunapaca, ali tucunata shuyana tianrami. 
3Shina cashcamanda cunanga, tucui huarmicunatapash, paicunahuan 
charishca huahuacunatapash llujchishpa cachangapaj, ñucanchi Taita 
Dioshuan ari nishunchi. Chaitaca, ñuca jatun Diospash, ñucanchi Taita Diosta 
manllajcunapash yarichishcashnallatami rurangapaj munanchi. Shinallata 
mandashcapi nijunshnallatami rurangapaj munanchi. 
4Jatari, canmi caitaca ruranapacha cangui, ñucanchipash canhuanmi canchi. 
Shina cashcamandaca shinlli tucushpa, chaita ucha rurailla” nircami. 
5Shina nijpimi Esdrasca, shayarishpa curacunata, levitacunata 
mandajcunatapash, tucuilla israelcunatapash, Dios mandashcapi 

nishcashnallata paicuna pactachinajuchun juramentuchirca. Chaimandami 
paicunaca juramentunajurca. 
6Chai jipami Esdrasca, Taita Diospaj huasi ñaupajmanda anchurishpa, Eliasib 
shuti curapaj churi Johanán shuti cura tiajuj ucuman yaicurca. Chaipica, prezu 
apai tucushcamanda tigramushcacuna juchata rurashcamandami, 
micunatapash na micushpa, yacutapash na ufiashpa, ninanda llaquirishca 
tiajurca. 
7Chaimandami, prezu apai tucushcamanda tucuilla tigramushcacunataca, 
Jerusalenman tandanajuchun nishpa Jerusalenbipash, Judá llactapipash 
villachirca. 
8Shinallata israelcunata mandajcuna, mandaj rucucuna, Jerusalenman 
tandanajumuchun nishcashnallata, quimsa punllacaman maijambash na 
shamujpica, paipaj tucuilla alpacunatapash quichunami. Shinallata prezu apai 
tucushca puracunapaj tandanajuimandapash llujchishpa cachai tucunami 
nishpami villachirca. 
9Chaimandami, nara quimsa punlla chayajpillata Judá aillu, Benjamín aillu 
runacunaca, iscun quillapaj ishcai chunga punllapi, Jerusalenman 
tandanajumurca. Tucui gentecunami, Taita Diospaj huasi canlla plazapica, chai 
huarmicunata cachashcamandapash, tamianamandapash manllashpa 
chujchushpa tianajurca. 
10Shina tianajujpimi cura Esdrasca, shayarishpa cashna nijurca: —Cangunaca, 
shuj llactamanda huarmicunahuan cazarashpami, juchata rurashcanguichi. 
Shinami israelcunapaj jahuapica, ashtahuan juchata mirachishcanguichi. 
11Cunanga, cangunapaj ñaupa taitacunata Mandaj Taita Diostami jatunyachina 
canguichi. Chai jipaca, cai llactapi causanajuj gentecunamanda, shuj 
llactamanda huarmicunamanda anchurishpa, Diospaj munaita ruraichi— 
nijurcami. 
12Shina nijujpimi, tucuilla tandanajushcacunaca shinllita caparishpa cashna 
nishpa tigrachinajurca: —Can nishcashnallatami rurashun. 

13Ashtahuangarin gentecunaca ashtacamari, punllacunapash tamia 
punllacunamari. Chaimandami ñambilla tianajuitaca, na ushanchi. 
Ashtacacunami cai juchata rurashcanchi. Chaimandami chai ruranataca, shuj 
punllapi, ishcai punllapica na tucuchi ushashun. 
14Tucuilla caipi tandanajungapaj randica, ñucanchita mandajcunalla caipi 
quedashpachari ali capanman. Ñucanchi pueblocunapi causajcuna, shuj 
llactamanda huarmicunahuan cazarashcacunapash, ñucanchi pueblocunapi 
mandaj rucucunapash, chai huarmicunapaj juezcunapash, canguna cayashca 
punllapi shamushpachari ali capanman. Ñucanchi nalita rurashcamanda, Taita 
Dios ñucanchihuan ninanda fiñarishcata yalichingacamanmi, chashna 
rurana— ninajurcami. 
15Shina nishcataca, Asael shuti runapaj churi Jonatán runahuan, Ticva shuti 
runapaj churi Jahazías shuti runahuanllami, nalichu ninajurca. Paicuna shina 
ninajujpimi, Mesulam shuti, Sabetai shuti levitacunapash, paicunapura 
tucushpa ayudanajurca. 
16Prezu apai tucushcacunapaj miraicunaca, imashna nishcashnallatami 
ruranajurca. Chaimandami Esdras curapash, ñaupa taitacunapaj huasi ucu 
puracunata mandajcunapash, paicunapaj ñaupa taitacunapaj huasi ucu 
puracuna imashna cashcashnallata agllai tucurca. Paicunaca, shutipi 
cayajpimi, chunga quilla callari punllapica, chai huarmicunata llujchishpa 
cachashcamanda parlangapaj tiarinajurca. 
17Shuj llactamanda huarmicunahuan cazarashca chai tucui israelcunata 
imashna cashcata callarishpa ricushpaca, caishuj huata callari quillapaj punda 
punllapimi tucuchirca. 
18Shuj llactamanda huarmicunahuan cazarashca curacunapaj churicunaca, 
caicunami tiarca: Josadac shuti runapaj churi Jesúa shuti runapaj 
churicunapash, paipaj huauqui Maasías, Eliezer, Jarib, Gedalías shuti 
curacunapashmi carca. 

19Paicunaca, paicunapaj huarmicunata llujchishpa cachashumbacha nishpami, 
maquita cunajurca. Paicuna chashna nalita rurashca juchamandaca, 
llamacunamanda shuj jari llamatami Diosman cunajurca. 
20Imer shuti runapaj mirai puramandaca: Hanani shuti, Zebadías shuti 
curacunami, chashna cazarashca carca. 
21Harim shuti runapaj mirai puramandaca: Maasías, Elías, Semaías, Jehiel, 
Uzías shuti curacunami carca. 
22Pasur shuti shuti runapaj mirai puramandaca: Elioenai, Maasías, Ismael, 
Natanael, Jozabad, Elasa shuti curacunami carca. 
23Levita puracunamandaca: Jozabad, Simei, Kelita nishca Kelaía, Petaías, Judá, 
Eliezer shuti levitacunapashmi carca. 
24Diospaj huasipi candaj puracunamandaca: Eliasib shuti runapashmi carca. 
Diospaj huasi pungupi cuidaj puracunamandaca: Salum, Telem, Uri shuti 
runacunami carca. 
25Shinallata caishuj israelcunaca, caicunami: Paros shuti runapaj mirai 
puramandaca: Ramía, Jezías, Malquías, Mijamín, Eleazar, Malquías, Benaía 
shuti runacunami carca. 
26Elam shuti runapaj mirai puramandaca: Matanías, Zacarías, Jehiel, Abdi, 
Jeremot, Elías shuti runacunami carca. 
27Zatu shuti runapaj mirai puramandaca: Elioenai, Eliasib, Matanías, Jeremot, 
Zabad, Aziza shuti runacunami carca. 
28Bebai shuti runapaj mirai puramandaca: Johanán, Hananías, Zabai, Atlai 
shuti runacunami carca. 
29Bani shuti runapaj mirai puramandaca: Mesulam, Maluc, Adaía, Jasub, Seal, 
Ramot shuti runacunami carca. 
30Pahat-moab shuti runapaj mirai puramandaca: Adna, Quelal, Benaía, 
Maasías, Matanías, Bezaleel, Binúi, Manasés shuti runacunami carca. 

31Harim shuti runapaj mirai puramandaca: Eliezer, Isías, Malquías, Semaías, 
Simeón, 
32Benjamín, Maluc, Semarías shuti runacunami carca. 
33Hasum shuti runapaj mirai puramandaca: Matenai, Matata, Zabad, Elifelet, 
Jeremai, Manasés, Simei shuti runacunami carca. 
34Bani shuti runapaj mirai puramandaca: Madai, Amram, Uel, 
35Benaía, Bedías, Quelúhi, 
36Vanías, Meremot, Eliasib, 
37Matanías, Matenai, Jaasai, 
38Bani, Binúi, Simei, 
39Selemías, Natán, Adaía, 
40Macnadebai, Sasai, Sarai, 
41Azareel, Selemías, Semarías, 
42Salum, Amarías, José shuti runacunami carca. 
43Nebo shuti runapaj mirai puramandaca: Jeiel, Matatías, Zabad, Zebina, 
Jadau, Joel, Benaía shuti runacunami carca. 
44Tucui cai runacunami, shuj llactamanda huarmicunahuan cazarashca carca. 
Cai runacunapaj huaquin huarmicunaca, ñami huahuacunata charishca carca. 

Nehemías 

Nehemías 1 

Nehemías runaguca, Jerusalenmandami Diosta mañashca 

1Hacalías shuti runapaj churi Nehemías runagu rimashca shimicunami. 
Ñucaca, llactata mandana Susa shuti jatun pueblopimi carcani. Chaipi cajpimi, 
ishcai chunga huatapaj Quisleu nishca quillapica, cashna tucurca: 
2Ñuca huauqui puramanda, Hanani shuti shuj huauquimi, Judá llactamanda 
huaquin runacunandi shamurca. Paicunatami, prezu apajpi pacajushpa 
quedashca Judá llacta runacunamandapash, Jerusalenmandapash tapurcani. 
3Shina tapujpimi, cashna ninajurca: “Prezu apajpi pacajushpa, chai llactapillata 
huaquin puchushcacunaca, jatun llaquita apashpami, rimashpa pingaichijpi 
causanajun. Jerusalén muyundi pircacunatapash urmachishpami, chai 
pueblopaj pungucunatapash rupachishca” ninajurcami. 
4Chaicunata uyashpami, ñucaca tiarishpa huacarcani. Tauca punllacunata 
ninan llaqui cashpami, jahua pachapi causajuj Taita Diospaj ñaupajpi na 
micushpa mañajurcani. 
5Cashna nishpami mañajurcani: “Jahua pachapi causajuj Mandaj Taita Dioslla. 
Candaca ninandami mañapani. Canga, ninan ushaita charij, jatun manllana 
Diosmi capangui. Canda juyashpa, can mandashcacunata cazujcunahuanga, 
can ari nishcatapash pactachij, paicunata llaquij Diosmi capangui. 
6Cunanga, canda servij ñuca mañashcataca, cambaj rinrihuan aliguta 
uyapangui. Cambaj ñavihuambash, aliguta ricupangui. Cunanga, canda servij 
israelcunamandami, tutandi, punllandi cambaj ñaupajpi mañajupani. 
Ñucanchi israelcuna juchata rurashpa canda fiñachishcatami villajupani. Ari 
ñucapash, ñuca ñaupa taitacunapaj huasi ucu puracunapashmi, juchata 
rurapashcanchi. 
7Yapatapacha huaglishpami, candaca fiñachishcanchi. Can mandashca 
shimicunatapash, pactachinajuchun cushca shimicunata, imata rurachun 

nishcacunata na cazushpami, candaca fiñachipashcanchi. Chaicunataca, canda 
servij Moisesmanmi cushcangui. 
8Cunanga, canda servij Moisesman imata nishcataca yaripairi. Canga cashnami 
nipashcangui: ‘Canguna juchata rurajpica, tucui llactacunamanmi caita chaita 
cachasha. 
9Shina cajpipash canguna ñucapajman tigrarishpa, ñuca mandashcacunata 
cazushpa pactachinajujpica, tucui cai pacha tucuri manñacunaman, caita 
chaita cachashca cashpapash, cutinmi tandachimusha. Ñuca shuti chaipi 
causajuchun, ñuca agllashca pushtumanmi cangunataca pushamusha’ 
nipashcanguimi. 
10Paicunaca canda servijcuna, can agllashcacunami capan. Paicunataca, 
cambaj ninan ushaihuan, ninan ushaita charij, cambaj maquihuanmi 
llujchimurcangui. 
11Cunanga, Mandaj Dioslla. Candaca ninandami mañapani. Canda servij ñuca 
mañajujtapash, cambaj shutita alicachingapaj munaj canda servijcuna 
mañajujtapash, cambaj rinrihuan aliguta uyapairi. Cunanga, canda servij 
ñucataca, tucuipi ali llujshichun, cai runapaj ñaupajpipash ali ricuringapaj 
ayudahuayari” nishpami mañajurcani. Ñucaca, jatun mandajman copapi 
vinota yalichishpami servijurcani. 

Nehemías 2 

Artajerjes shuti runaca, Nehemiastaca Jerusalenmanmi cachashca 

1Jatun mandaj Artajerjes shuti runaca, ishcai chunga huatata mandajujpimi, 
Nisán shuti quillapi cashna tucurca: Vinotaca, paipaj ñaupajpillata cajpimi 
japishpa, jatun mandaj ufiachun yalichircani. Ñucaca, ima horapash paipaj 
ñaupajpica, na llaquilla cashcanichu. Chai horas llaquilla cajta ricushpami, 
2jatun mandajca cashna nihuarca: —¿Imashpata canga, llaquilla ñavi cangui? 
Canga, na ungushcachu cangui. Ashtahuangarin cambaj shungupimi, llaquita 
charingui yarin— nijpimi, ninanda manllarircani. 

3Shinamandami jatun mandajtaca, cashna nircani: —Jatun mandajlla, canga 
causaita causajupailla. ¿Imashpata na llaquilla ñavi cashayari? Ñaupa ñuca 
taitacunata pambashca pueblomari jichushca pambashna quedashca. Chai 
pueblopaj jatun pungucunatapash, ninahuanmi tucuchishca— nircanimi. 
4Shina nijpimi, jatun mandajca: —¿Imatata rurachun ningui?— nihuarca. 
Shina nijpimi ñucaca, jahua pachapi causajuj Taita Diosta mañarcani. 
5Chai jipami jatun mandajtaca, cashna nircani: —Can jatun mandajpaj yuyaipi 
ali cajpi, canda servij ñucapash cambaj ñaupajpi ali ricurishca cajpica, Judá 
llactapi punda ñuca taitacunata pambashca tiajuj pueblota cutin 
alichigringapaj cachahuai— nircanimi. 
6(Jatun mandaj huarmipash, paipaj ladopimi tiajurca). Chaipimi jatun 
mandajca, cashna nihuarca: —¿Mashna punllacunatashi chaipi cangui? ¿Ima 
horashi tigramungui?— nircami. Ima hora ñuca tigramunata villajpimi, jatun 
mandajpaca ñucata cachana ali ricurijpi cachahuarca. 
7Jatun mandajtaca, caitapash nircanirami: —Jatun mandajpaj yuyaipi ali 
cajpica, cashna rurapai: Judá llactaman ñuca rijujpi ama jarcachunga. Jatun 
yacu chimba lado llactacunapi mandajcunaman cungapaj, cartacunata 
escribishpa cuhuayari. 
8Shinallata Diospaj huasi ladopi tiaj huasicunapi pungucunata, jatun 
pircacunapi pungucunata, ñuca causana huasita caspicunahuan 
rurangapajpash caspicunata cuhuachun, can jatun mandajpaj bosqueta cuidaj 
Asaf shuti runaman shuj cartata cuhuayari— nircanimi. Mandaj Diospaj juyaj 
maquihuan ñucata ayudajpimi, jatun mandajca ñuca imatalla mañashcatapash 
ari nihuarca. 
9Chai jipami ñucaca, jatun yacu chimba ladota mandajcunapajman shamushpa, 
jatun mandaj escribishpa cachashca cartacunata curcani. Jatun mandajca 
ñucahuanga, soldadocunata mandajcunatapash, caballopi tiarishca 
soldadocunatapashmi cachamurca. 

10Israelcunaman alita rurangapaj maijan cashpapash shamushcata 
yachashpami, Horón shuti pueblomanda Sanbalat shuti runapash, jatun 
mandajta servij amonitapura Tobías runapash, ninandapacha fiñarirca. 

Nehemiasca, Jerusalén pircacunata cutin shayachingapajmi, gentecunaman ali 
yuyaita cujushca 

11Jerusalenman chayamushpa, quimsa punllata ña chaipi cashca jipami, 
12ñucaca tuta jatarishpa, huaquin runacunandi rircani. Shina rishpapash, 
Jerusalenbi ñuca imata rurachun Taita Dios yarichishcataca, maijan 
runamambash na villarcanichu. Chaipica, caballopi tiarishpa ñucahuan 
rijcunaca illarcami. Ñucallami, caballopi tiarishca carcani. 
13Chai tutaca, Pugru pambaman llujshina punguta llujshishpami, Dragón shuti 
pugyu ladomambash, Mapata llujchishpa shitana pungu ladomambash rircani. 
Chaimandaca, Jerusalén pircacunatapash urmachishcata, pungucunatapash 
ninahuan tucuchishcatami ricurcani. 
14Chai jipaca, Pugyuman llujshina pungumanmi yalircani. Shinallata Jatun 
Mandajpaj yacu tanque ladomambashmi yalircani. Ashtahuangarin ñuca 
tiarishca rijuj caballohuanga, maita yalinapash na tiarcachu. 
15Jatun yacu ladota tuta vichai rishpami, muyundi jatun pircata ali ricurcani. 
Chaimanda muyushpa rishpami, Pugru pambaman llujshina pungutallata 
tigrashpa yaicurcani. 
16Ashtahuangarin cati mandajcunaca, ñuca maiman rishcatapash, imata 
rurajujtapash na yacharcachu. Shinallata Judá llacta runacunaman, 
curacunaman, alicachi tucushcacunaman, cati mandajcunaman, chaipi 
imatalla rurajcunamambash, ñucaca nara villarcanichu. 
17Shinamandami cashna nircani: —Jerusalenga jichushca pambashna 
tucushcamanda, pungucunatapash ninahuan tucuchishcamanda, ñucanchi 
jatun llaquipi cajtaca, cangunallata alimi ricunguichi. Shina cashcamandaca, 
shujcuna ama ashtahuan nalicachishpa rimanajuchunga shamuichi, Jerusalén 
muyundi pircacunata alichishunchi— nircanimi. 

18Chai jipami ñuca Taita Diosca, paipaj maquihuan ñucata imashna aliguta 
ayudashcatapash, jatun mandaj ñucahuan parlashca shimicunatapash 
villarcani. Shina villajpimi paicunaca: —Alichi callaringapaj, jatarishunchi— 
ninajurca. Shinami, paicunapaj maquipash ashtahuan shinlli tucushpa, alita 
ruranajurca. 
19Ashtahuangarin Horón shuti pueblomanda Sanbalat shuti runapash, jatun 
mandajta servij amonitapura Tobías shuti runapash, arabepura Gesem shuti 
runapash chaita uyashpami, ñucanchita asishpa ricunajurca. Ñucanchitaca 
yangapi churashpami, cashna ninajurca: —¿Imatata cangunaca cashna 
ruranajunguichi? ¿Jatun mandajta fiñashpachu na cazunajunguichi?— 
ninajurcami. 
20Shina nijpimi, cashna nishpa tigrachircani: —Ñucanchitaca, jahua pachapi 
causaj Taita Diosmi tucuipi ayudanga. Shina ayudajpimi, paita servij 
ñucanchica jatarishpa, cutin alichishun. Ashtahuangarin cangunaca, 
Jerusalenbica imata ruranatapash, imata japinatapash, imata yarinatapash, na 
charishpami causanguichi— nircanimi. 

Nehemías 3 

Jatun pircacunata cutin shayachingapajmi, asha asha japinajushca 

1Shinamandami, curacunata mandaj Eliasib shuti curapash, paipaj huauqui 
curacunandi jatarishpa, Llamacunahuan yaicuna punguta alichinajurca. Chai 
pungucunataca paicunami, Hamea shuti torrecaman alichinajurca. Hananeel 
shuti torrecamanmi, pircatapash alichinajurca. 
2Paicunapaj ladopica, Jericó shuti pueblomanda runacunami alichinajurca. 
Chai catipica, Imri shuti runapaj churi Zacur shuti runami alichijurca. 
3Senaa shuti runapaj miraicunaca, Pijihuan yaicuna pungutami alichinajurca. 
Paicunami caspicunata churashpa, jarcana caspicunata, aldabacunata 
churashpa, pungucunata shayachinajurca. 
4Paicunapaj ladopica, Urías runapaj churi Meremot shuti runami alichijurca. 
Meremot shuti runaca, Cos shuti runapaj nietomi carca. Paicunapaj ladopica, 

Berequías runapaj churi Mesulam shuti runami alichijurca. Mesulam shuti 
runaca, Mesezabeel shuti runapaj nietomi carca. Paicunapaj ladopica, Baana 
shuti runapaj churi Sadoc shuti runami alichijurca. 
5Paicunapaj ladopica, Tecoa shuti pueblopi causajcunami alichinajurca. 
Ashtahuangarin paicunata mandajcunaca, paicunapaj Jatun Diospajta 
ruranapica na ayudanajurcachu. 
6Mauca pungutaca, Paseah shuti runapaj churi Joiada shuti runahuan, Besodías 
shuti runapaj churi Mesulam runahuanmi alichinajurca. Paicunami chai 
pungucunataca, caspicunata churashpa, jarcana caspicunata, aldabacunata 
churashpa shayachinajurca. 
7Paicunapaj ladopica, gabaonitapura Melatías shuti runahuan, meronotitapura 
Jadón shuti runahuan, Gabaón shuti, Mizpa shuti pueblocunapi causanajuj 
runacunahuanmi, chai pircataca alichinajurca. Paicunaca, jatun yacu chimba 
lado llactata mandajuj runa mandajpimi causanajurca. 
8Paicunapaj ladopica, culquita imacunatapash ruranata yachajpura Harhaía 
shuti runapaj churi Uziel shuti runahuan, mishquillagu ashnajuj jambicunata 
ruraj runapaj churi Hananías shuti runahuanmi alichinajurca. Shinami 
paicunaca, Jerusalén muyundi pircacunataca, ancho pircacaman alichijurca. 
9Paicunapaj ladopica, Hur shuti runapaj churi Refaías shuti runami alichijurca. 
Paimi, shuj chaupi Jerusalendaca mandajurca. 
10Shinallata paicunapaj ladopica, Harumaf shuti runapaj churi Jedaías shuti 
runami, paipaj huasi chimba puracaman alichijurca. Paipaj ladopica, 
Hasabnías shuti runapaj churi Hatus shuti runapashmi alichijurca. 
11Harim shuti runapaj churi Malquías shuti runahuan, Pahat-moab shuti 
runapaj churi Hasub shuti runahuanga asha pircatapash, Jornocunapaj 
torretapashmi alichinajurca. 

12Paicunapaj ladopica, Halohes shuti runapaj churi Salum shuti runami, paipaj 
ushicunahuan alichijurca. Salum shuti runaca, Jerusalén chaishuj chaupitami 
mandajurca. 
13Pugru pambaman llujshina pungutaca, Hanún shuti runami, Zanoa shuti 
pueblopi causajcunahuan alichijurca. Paicunami, jarcana caspicunata, 
aldabacunata churashpa, pungucunata shayachinajurca. Pircatapash, Mapata 
llujchishpa shitana pungucamanmi alichijurca. Chai punguman chayajtaca, 
chuscu patsaj picha chunga metromi carca. 
14Mapata shitana pungutaca, Recab shuti runapaj churi Malquías shuti runami 
alichijurca. Malquías runaca, Bet-haquerem shuti llactatami mandajurca. 
Paica, jarcana caspicunata, aldabacunata churashpa alichishpami pungutaca 
shayachirca. 
15Colhoze shuti runapaj churi Salum shuti runaca, Mizpa shuti llactatami 
mandajurca. Paica, pugyuman llujshina pungutami alichijurca. Paica, 
caspicunata churashpa, jarcana caspicunata, aldabacunata churashpa 
alichishpami, pungucunataca shayachirca. Pircatapash, jatun mandajpaj 
huerta ladopi tiaj Siloé shuti tanque ladomandaca, Davidpaj puebloman 
uriajuna gradascamanmi alichijurca. 
16Paipaj catipica, Azbuc shuti runapaj churi Nehemiasmi alichijurca. Paica, 
Bet-sur shuti chaupi llactatami mandajurca. Paimi Davidtapash, paipaj 
familiacunatapash pambashca utuju chimba puracaman, yacuta tandachina 
tanque ladocaman, ninan Shinlli runacuna causashca huasi ladocaman 
alichijurca. 
17Paipaj catipica, levitacunami alichinajurca. Paicuna puramandaca, Bani shuti 
runapaj churi Rehum shuti runami alichijurca. Paipaj ladopica, Keila shuti shuj 
chaupi llactata mandaj Hasabías shuti runami, pai mandajushca llactapaj 
shutipi alichijurca. 

18Paipaj catipica, paicunapaj huauquicunami alichinajurca. Henadad shuti 
runapaj churi, Keila shuti caishuj chaupi llactata mandaj Bavai shuti runami 
alichijurca. 
19Paipaj ladopica, Jesúa shuti runapaj churi Ezer shuti runami, 
macanajunacunata alichina huasiman vichai rina chimbapura ñan 
tigranacaman, shuj asha pircata alichijurca. Ezer shuti runaca, Mizpa shuti 
pueblopi causajcunatami mandajurca. 
20Paipaj catipica, Zabai shuti runapaj churi Baruc shuti runami, ñan 
tigranamanda callarishpa, curacunata mandaj Eliasib shuti curapaj huasi 
pungucaman, shuj asha pircata alichijurca. Paica, tucui shunguhuan 
alichijurca. 
21Paipaj catipica, Urías shuti runapaj churi Meremot shuti runami, shuj asha 
pircata alichijurca. Meremot shuti runaca, Cos shuti runapaj nietomi carca. 
Paica, Eliasib shuti runapaj huasi pungumandaca, huasi tucuricamanmi 
alichijurca. 
22Paipaj catipica, pugru pambapi causanajuj curacunami alichinajurca. 
23Paicunapaj catipica, Benjamín shuti, Hasub shuti curacunami, paicunapaj 
huasi chimba purapillata alichinajurca. Paicunapaj catipica, Maasías shuti 
runapaj churi Azarías runami, paipaj huasi ladolla pircataca alichijurca. 
Azariasca, Ananías runapaj nietomi carca. 
24Paipaj catipica, Henadad shuti runapaj churi Binúi shuti runami, shuj asha 
pircata alichijurca. Paica, Azarías runapaj huasimanda callarishpaca, jatun 
pirca huashajurishca ñan tigranacaman, caishuj ñan tigranacamanmi 
alichijurca. 
25Uzai shuti runapaj churi Palal shuti runaca, chai ñan tigrana chimba purapi 
tiaj pircatapash, jatun mandajpaj huasi ladopi tiaj jatun torretapashmi 
alichijurca. Chai torreca, prezuna huasi ñaupajpimi carca. Paipaj catipica, 
Faros shuti runapaj churi Pedaías shuti runami alichijurca. 

26Ofel shuti uchilla pueblopi causajcunaca, Diospaj huasipi servishpa 
causajcunami carca. Paicunami caishuj pircataca, indi llujshimuj chimba 
ladoman tiaj Yacuman llujshina pungucaman alichinajurca. Shinallata vichai 
llujshishca jatun torretapashmi alichinajurca. 
27Paicunapaj catipica, Tecoa shuti pueblopi causajcunami, vichai llujshishca 
jatun torremanda callarishpa, Ofel shuti uchilla pueblopi causajcuna alichishca 
ladocaman, shuj asha pircata alichinajurca. 
28Caballocunahuan yaicuna pungumanda callarishpami curacunaca, 
paicunapaj huasi chimba lado pircataca tucuicuna alichinajurca. 
29Paicunapaj catipica, Imer shuti runapaj churi Sadoc shuti runami, paipaj 
huasi chimbapura pircata alichijurca. Paipaj catipica, Indi llujshimuj lado 
pungupi cuidaj, Secanías shuti runapaj churi Semaís runami alichijurca. 
30Paipaj catipica, Selemías shuti runapaj churi Hananías runapaj, Salaf shuti 
runapaj churi Hanún shuti runapashmi, shuj asha pircata alichijurca. Hanún 
shuti runaca, Salaf shuti runapaj picha churicunapaj cati churimi carca. 
Paicunapaj catipica, Berequías shuti runapaj churi Mesulam shuti runami, pai 
causajuj ucu chimba lado pircataca alichijurca. 
31Paipaj catipica, culquita imacunatapash ruranata yachaj runapaj churi 
Malquías runami alichijurca. Paica, Diospaj huasipi servishpa causajcunapaj 
huasi pungucaman, shinallata randishpa jatushpa causajcunapaj 
huasicamanmi alichijurca. Chai huasicunaca, fiñanajushcata Alichingapaj 
tandanajuna huasi pungu chimba purapimi. Ñan tigranapi tiaj huasicamanmi 
alichijurca. 
32Culquita imacunatapash ruranata yachajcuna, randishpa jatushpa 
causajcunaca, chai ñan tigranapi tiaj huasimanda callarishpaca, 
Llamacunahuan yaicuna pungu ladocamanmi alichinajurca. 

Nehemías 4 

Fiñajcuna ama llaquichinajuchunmi cuidanajushca 

1Jerusalén muyundi jatun pircata ñucanchi alichinajujta Sanbalat shuti runa 
yachashpami, ninandapacha fiñarishpa, Judá llactapi causajcunataca na 
cazushpa asijurca. 
2Paica, paipaj cumbacunapaj ñaupajpipash, Samaria llacta soldadocunapaj 
ñaupajpipashmi, cashna nirca: “Judá llactapi causanajuj, cai na valij 
runacunaca, ¿imatata ruranajun? ¿Diosman animalcunata cushpa cutin 
rupachinajuchunga saquishunllu? ¿Chai jatun pircata alichinataca, shuj 
punllapillachu tucuchinga? ¿Rupashpa ñuturishca chai mundun rumicunataca, 
cutinllu alichinga?” nircami. 
3Shinallata amonitapura Tobías shuti runapash, Sanbalat shuti runapaj ladopi 
cashpami, cashna nirca: “Paicuna shayachishca rumi pircashcataca, shuj atuj 
vitsiashpallatami urmachinga” nircami. 
4“Ñucanchi Taita Dioslla, ñucanchita fiñaj runacuna ninanda nalicachishpa 
rimajtaca uyapairi. Chai rimashcacunaca, paicunapaj jahuapillata urmachun. 
Paicunataca, fiñajcunapash shuj llactaman prezu apashpa llaquichinajuchun 
saquipanguilla. 
5Paicuna nalita rurashcataca, ama cungapanguichu. Paicunapaj juchatapash 
ama anchuchipanguichu. Paicunaca, pircata shayachijcunatami fiñarca” 
nishpami mañarcani. 
6Muyundi jatun pircata shayachishpaca, tucuilla pircatami, chaupicaman 
vichai shayachishpa tucuchircanchi. Tucui gentecuna chaita rurana munaita 
charijpimi, chashna rurarcanchi. 
7Shina cajpipash, cashnami tucurca: Jerusalén muyundi jatun pircacunataca 
tucuillata alichijujta, pata utujucunatapash quilpajujtami Sanbalat shuti, 
Tobías shuti runacuna, arabecuna, amonitacuna, Asdod shuti pueblopi 
causajcuna yacharca. Shinamandami paicunaca, ñucanchitaca ninandapacha 
fiñarca. 
8Shina fiñashpami, tucuicuna shujllashnalla parlarishpa, Jerusalenda 
llaquichishpa huaglichingapaj shamunata yarinajurca. 

9Chaita yachashpami, ñucanchi Taita Diosta mañarcanchi. Paicuna ama 
yaicumuchunmi, tutandi punllandi cuidajcunata churarcanchi. 
10Judá llactapi causajcunaca, cashnami ninajurca: “Cai pircacunata 
alichingapaj imatalla yalichijcunami, ushai illaj tucunajun. Ashtaca pircacuna 
urmashca cajpimi, jatun pircata alichitaca na ushanchi” ninajurcami. 
11Ñucanchita fiñajcunaca, cashnami ninajurca: “Paicunapaj chaupiman 
yaicushpa, paicunata huañuchishpa, paicuna imata ruranajujtapash 
saquichingacaman ama yachachun, pipash ama ricuchun” ninajurcami. 
12Ashtahuangarin paicuna purapillata causanajuj Judá llactamanda runacuna 
shamushpami, chungacaman cashna villanajurca: “Chai llaquichijcunaca, tucui 
ladocunamanda llujshimushpami, cangunataca llaquichingapaj shamunga” 
ninajurcami. 
13Shina villajpimi ñucaca, tucui paicunapaj familiacuna imashna 
cashcashnallata pushashpa, jatun pircata nara jahuacaman pircashca huashapi, 
maipilla utujucuna tiashcapi espadacunahuan, lanzacunahuan, arcocunahuan 
cuidanajuchun churarcani. 
14Chai jipaca, jatarishpa tucuita ricushpami, alicachi tucushcacunatapash, 
mandajcunatapash, tucui caishuj gentecunatapash cashna nircani: “Paicunapaj 
ñaupajpica, na manllanachu canguichi. Ashtahuangarin tucuita rurai ushaj, 
manllana jatun Diostami yarina canguichi. Cangunapaj huauquicunamanda, 
cangunapaj huahuacunamanda, cangunapaj ushicunamanda, cangunapaj 
huarmicunamanda, cangunapaj huasicunamandami, macanajuna canguichi” 
nircanimi. 
15Ñucanchita fiñajcunaca, paicuna llaquichigrijujta ñucanchi yachashcatami 
yacharca. Shinallata Taita Diospash paicuna yarinajushcata yangapi 
churashcatapashmi yacharca. Chaimandami ñucanchica, jatun pircata 
alichingapaca, imata rurana cashcamanllata tucuicuna tigrarcanchi. 
16Chai punllamandapachami, ñucata servijcunamanda shuj chaupica, jatun 
pircata alichinajurca. Shuj chaupica lanzacunahuan, escudocunahuan, 

arcocunahuan, jirru churajunacunata churajushcami shayanajurca. Paicunapaj 
huasha ladopica, Judá shuti runapaj huasi ucu puracunata mandajcunami 
cuidanajurca. 
17Jatun pircata rurajcunapash, imatalla yalichijcunapash, rumita 
aparijcunapash, shuj maquihuanllami chai ruranataca ruranajurca. Shuj 
maquihuanga, espadatami charinajurca. 
18Pircata shayachijcunaca, tucuicunami paicunapaj cinturaspi espadata 
huatarishcacuna carca. Chashnami, jatun pircataca shayachinajurca. 
Trompetata huacachij runaca, ñuca ladopimi shayajurca. 
19Alicachi tucushcacunatapash, mandajcunatapash, tucui caishuj 
gentecunatapash, cashnami nircani: “Cai runacunaca, ashtacapacha 
cashcamandami, tucuicunallata shujmanda shujmanda shicanyarishca, carupi 
canchi. 
20Canguna maipi cashpapash, trompetata huacachij uyarijpica, tucuicuna 
ñucanchihuan chaiman tandanajunguichilla. Ñucanchi Taita Diosmi, 
ñucanchimandaca macanajunga” nircanimi. 
21Ñucanchica, pircata shayachishpa trabajangacamanmi, narapash ali 
punllayajmandapacha tutayangacaman, caishuj chaupicunaca lanzacunata 
chaririaj shayanajurca. 
22Shinallata chaipi imatalla rurajcunataca, tucuicunatami cashna nircani: 
“Tucuicunami cangunata servijcunandi, cai Jerusalenbillata quedana 
canguichi. Tutacunaca cuidashpa, punllacunaca pircata alichishpami ali 
canga” nircanimi. 
23Chaimandami ñucapash, ñuca huauquicunapash, ñucata servij chairalla 
viñaicunapash, churajunacunataca tutallapash na surcurcanchi. 
Armangapajllami churajunacunataca surcunajurcanchi. 

Nehemías 5 

Mama culquimanda mirashcata yalishpa japinatami tucuchishca 

1Chai punllacunapica, gentecunaca paicunapaj huarmicunandimi, Judá 
llactapi causanajuj paicunapaj huauquicunatallata fiñashpa, ninanda 
caparishpa rimanajurca. 
2Huaquingunaca, cashnami ninajurca: “Ñucanchica, ñucanchi churicunandi, 
ñucanchi ushicunandi, ashtacacunami canchi. Shinamandami, yarjaimanda 
ama huañungapaca, granocunata ñucanchiman mañachinajuchun 
mañarcanchi” ninajurcami. 
3Huaquingunaca, cashnami ninajurca: “Ñucanchica, yarjaimanda micunata 
randingapajmi, ñucanchi alpacunata, ñucanchi uvas chagracunata, ñucanchi 
huasicunata prendashpa saquircanchi” ninajurcami. 
4Cutin huaquingunaca, cashnami ninajurca: “Ñucanchica, jatun mandajman 
impuestota cungapajmi, ñucanchi alpacunata, ñucanchi uvas chagracunata 
cungapaj, ñaupashpa culquita mañarcanchi. 
5Ashtahuangarin ñucanchica, ñucanchi huauqui purallatami canchi. Ñucanchi 
huahuacunapash, paicunapaj huahuacunashnallatami. Shina cajpipash 
ñucanchi churicunata, ñucanchi ushicunataca paicunapaj gañanguna 
tucuchunmi jatuna tucurcanchi. Shinallata ñucanchi ushicunamandapash, 
huaquingunaca ñami paicunapaj gañanguna tucushca. Alpacunapash, uvas 
chagracunapash, ña shujcunapan cashcamandami, ñucanchi ushicunataca 
cutin randishpa llujchimuitaca na ushanchi” ninajurcami. 
6Paicuna chashna nishpa caparinajujta uyashpami, ninandapacha fiñarircani. 
7Shinamandami aligutapacha yarishca jipaca, alicachi tucushcacunatapash, 
mandajcunatapash, cashna nishpa shinllitapacha rimarcani: “¿Imamandata 
cangunapaj huauquicunaman imata mañachishcamandapash mirachishpa 
cuchun tucuicuna mañanajunguichi?” nircanimi. Shina nishca jipami, tucui 
israelcunata fiñashpa tandachishpa, 
8cashna nircani: “Ñucanchica, ñucanchi usharishcaguta rurashpami, Judá 
llactapi causaj cangunapaj huauquicunata, shuj llactapi causajcunaman 
jatushcamanda, randishpa llujchimurcanchi. Ashtahuangarin cangunaca, 

cangunapaj huauquicunataca, ¿cutinllu ñucanchi randichun 
jatunajunguichira?” nircanimi. Shina nijpimi paicunaca, imatapash na nishpa 
upalla uyanajurca. 
9Cashnatapashmi nircanimi: “Cangunaca, nalitami ruranajunguichi. 
Ashtahuangarin ñucanchi Taita Diostami manllana canguichi. Shuj 
llactacunapi causaj ñucanchita fiñajcuna ama nalicachishpa rimanajuchunga, 
¿nachu Taita Diosta manllana canguichi? 
10Ñucapash, ñuca huauquicunapash, ñucata servijcunapashmi culquita, trigota, 
shujcunaman mañachircanchi. Cunanga, paicunata chashna llaquichinataca 
saquishunchi. 
11Shinallata cunanga, paicunapaj alpacunata, uvas chagracunata, olivos 
tarpushca pambacunata, huasicunataca tigrachipaichi ninimi. Granomanda 
cashpa, vinomanda cashpa, aceitemanda cashpa, patsajmanda shujguta 
mirashca culquita canguna japinajushca cashpapash, tigrachinami canguichi” 
nircanimi. 
12Shina nijpimi paicunaca, cashna ninajurca: “Can nishcashna rurashpa, 
tucuita tigrachishunllami. Imatapash na nishunllu” ninajurcami. Shina nijpimi 
ñucaca, curacunata cayashpa paicunapaj ñaupajpi chashnatapacha rurachun 
nishpa juramentuchircani. 
13Shinallata ñuca churajushcata chafsirishpami, cashna nircani: “Caita na 
pactachij tucui ruranacunataca paipaj huasimandapash, pai imatalla 
rurashcamandapash, Taita Diosca chashna chafsinshna cachachun. Chashna 
chafsinshna imapash illajta saquichun” nijpimi, tucui tandanajushca 
gentecunaca: “¡Shina cachun!” nishpa, Mandaj Diosta alicachinajurca. Chashna 
nishcashnallatami, gentecunaca pactachinajurca. 
14Judá llactata mandaj cachun ñucata churashca punllamandapacha, jatun 
mandaj Artajerjes shuti runa ishcai chunga huatata mandajuimandapacha, 
quimsa chunga ishcai huatata mandajungacamanmi, chunga ishcai huatata 

mandajurcani. Chai huatacunapica ñucapash, ñuca llacta huauquicunapash 
mandajcuna mañanataca, ima horapash na mañashpami causarcanchi. 
15Ashtahuangarin ñucapaj punda mandanajushca mandajcunaca, 
micunamandapash, vinomandapash, chaupi kiloshna culquitapash yalishpa 
mañashpami, israelcunataca llaquichishpa causanajushca. Shinallata paicunata 
servijcunapashmi, israelcunataca mandanajushca. Ashtahuangarin ñucaca, 
Taita Diosta manllaj cashpami, na shina rurarcani. 
16Shinallata Jerusalén muyundi cai jatun pircatapashmi, ñuca alichina 
cashcataca alichircani. Shina rurashpapash, paicunapaj alpacunataca na 
randishpami saquircanchi. Ñucata tucui servijcunapash, ñucanchihuan 
tandanajushpami chai pircata ruranajurca. 
17Chai jahuapash, Judá llactapi causanajuj patsaj picha chunga runacuna, shuj 
mandajcuna, ñucanchi muyundi llactacunamanda shamushcacunapashmi, 
ñucahuan tiarishpa micunajurca. 
18Punllandi micungapaca, ashtahuan ali shuj huagrata, agllashcalla sucta ali 
llamacunatami huañuchishpa yanun carca. Ñucamambash, alasyu 
animalcunatami huañuchishpa yanun carca. Vinopash, chunga punllapi, 
chunga punllapimi ashtacapacha tiarca. Shina cajpipash cai llactapi 
causajcunaca, gañan tucushpa ninanda llaquichi tucushcamandami, ñucaca 
mandajcuna mañanataca, ima horallapash na mañarcani. 
19Ñuca Taita Dioslla, cai llactapi causajcunaman cashna tucuita ñuca 
rurashcamandaca, ñucamambash alita ruranata yarihuanguiyari. 

Nehemías 6 

Fiñajcunaca, llaquichingapajmi yarinajushca 

1Jerusalén muyundi jatun pircata ñuca shayachishcata, chai pircapi shuj 
utujullapash na quedashcatami, Sanbalat shuti runapash, Tobías shuti 
runapash, arabepura Gesem shuti runapash yacharca. (Shina cashpapash jatun 
pungucunapica, chai punllacunacamambash tablacunataca nara churashcachu 
carca). 

2Sanbalat shuti runapash, Gesem shuti runapashmi, ñucaman cashna nichun 
cachamushca carca: “Ono nishca pambapi tiaj maijan uchilla llactapipash, 
tandanajungapaj shamui” nishpami cachamushca carca. Ashtahuangarin 
paicunaca, ñucata llaquichinatami yarinajushca carca. 
3Shinamandami ñucapash, villaj runacunata cashna nishpa cacharcani: 
“Ñucaca, shuj jatun ruranatami charini. Chaimandami na rita ushani. Ñuca 
rurajushcata saquishpa cangunapajman rijpica, chai rurajushcapash chaipimi 
quedanga” nichunmi cacharcani. 
4Shina cajpipash, chaitallata nichunmi chuscucaman ñucapajman cachamurca. 
Ñucapash, punda nishcashnallatami tigrachircani. 
5Shina tigrachijpimi Sanbalat shuti runaca, na sellashca cartata, caihuanga 
pichacaman paipaj servijhuan cachamushca carca. 
6Chai cartapica, cashnami escribishca carca: “Shuj llactapi causajcunapash, 
cashna nijtami uyanchi: ‘Cambash, Judá llactapi causajcunapash, jatun 
mandajta na cazushpa jatarinata yarishpami, chai jatun pircataca alichinajun’ 
nijtami uyanchi. Gasmu nishca Gesem shuti runapash, chashnallatami nijun. 
Chaicunata uyashpaca, can jatun mandaj tucungapaj munajujtami uyanchi. 
7Shinallata: ‘¡Judá llactapica, jatun mandaj tianmi!’ nishpa, canmanda 
Jerusalenbi causajcunaman villanajuchunga, Dios ima nishcata villajcunatami 
churashcangui ninmi. Cunanga, chashna nishcacunaca, jatun mandajpica 
uyaringami. Shina cashcamanda pai nara yachajpillata, ucha shamui 
ñucanchihuan parlangui” nishpami escribishca carca. 
8Shinamandami, cashna nichun cacharcani: “Can nishcashnaca, imapash na 
chashnachu. Ashtahuangarin cambaj shungupi yarishcatallami, shina nijungui” 
nircanimi. 
9Tucui paicunaca, cashna nishpami ñucanchita manllachinajurca: “Paicunaca, 
chai jatun pircata ruranajushpapash, paicunapaj maqui shaijujpica, chai 
ruranajushcataca na tucuchingachu” ninajurcami. Shinamandami ñucaca: 

“Taita Dioslla, cunanga ñuca maquitapash shinllichihuayari” nishpa 
mañarcani. 
10Chai jipami ñucaca, Delaía shuti runapaj churi Semaía shuti runapaj 
huasiman shamurcani. Paica, Mehetabel shuti runapaj nietomi carca. Semaías 
shuti runaca, paipaj huasipi vicharishca tiajushpami, cashna nirca: “Taita 
Diospaj huasi ucupi tandanajushun. Chaipica, Diospaj huasi pungucunata 
vicharishunllami. Canda huañuchingapajmi shamunajun. Ari, cunan 
tutallatami canda huañuchingapaj shamunga” nircami. 
11Shina nijpimi, cashna nircani: “¿Ñucashna shuj runaca pacajungachu? 
Ñucashna runaca, ¿maijan runata causaita quishpichingapaj, Diospaj huasiman 
yaicungayari? Na yaicushachu” nircanimi. 
12Chaipimi, Taita Diosca na cachamujushcata yacharcani. Ashtahuangarin 
Sanbalat shuti runahuan, Tobías runahuan culquita pacalla cujpillami, Dios 
villashcatashna villashpa, ñucata fiñashpa rimajuhuashca carca. 
13Chashna nishpa ñucata manllarishpa juchata rurachunmi, culquita pacalla 
japishca carca. Ñuca shutipash nali ricurijpi, ñucata juchachishpa 
rimanajuchunmi, chashna rurashca carca. 
14Taita Dioslla, Sanbalat shuti, Tobías shuti runacuna caicunata 
rurashcashnallata llaquichingapaj yaripairi. Noadías shuti villaj huarmipash, 
caishuj villajcunapash, ñucata manllachishpa pandachingapaj munashcataca 
yaripairi. 
15Jerusalén muyundi jatun pircacunataca, Elul shuti quillapaj ishcai chunga 
picha punllapimi tucuchircanchi. Picha chunga ishcai punllapimi 
tucuchircanchi. 
16Chaita yachashpami, ñucanchita tucui fiñajcunapash, ñucanchi muyundi 
llactacunapi causajcunapash manllarishpa, pingai tucunajurca. Chai 
ruranacunataca, ñucanchi Taita Dios ayudajpi tucuchishcatami yachanajurca. 

17Shinallata chai punllacunapica, Judá llactapi mandajcunaca, tauca 
cartacunatami Tobías shuti runaman cachanajurca. Shinallata Tobías 
runapashmi, paicunaman tigrachijurca. 
18Tobías runaca, Ara shuti runapaj churi Secanías shuti runapaj ushihuanmi 
cazarashca carca. Paipaj churi Johanán shuti runapash, Berequías runapaj 
churi Mesulam shuti runapaj ushihuanmi cazarashca carca. Chaimandami, 
Judá llactapi causaj ashtaca gentecunaca, Tobías runahuan shujlla yuyai 
tucushpa tandanajushca carca. 
19Shinallata ñuca ñaupajpica, imalla alicunata Tobías runa rurashcatami 
parlanajurca. Tobías runamambash, ñuca imatalla nishcatami villagrinlla 
carca. Chaimandami Tobiasca, ñucata manllachingapaj cartacunata 
cachamujurcalla. 

Nehemías 7 

Mandajcunatami, Nehemiasca churashca 

1Jerusalén pueblo muyundi jatun pircacunata alichishpa, pungucunatapash 
churashca jipaca, Diospaj huasi pungupi cuidajcunatapash, candajcunatapash, 
levitacunatapashmi agllarcanchi. 
2Chai jipami, Hanani shuti ñuca huauquitapash, Jerusalenbi tiaj shinlli torrepi 
cuidajcunata mandaj Hananías runatapash mandarcani. (Hananías runaca, 
ashtacacunata yali Taita Diosta manllaj, na llullaj runami carca). 
3Paicunataca, cashnami nircani: “Jerusalenman yaicuna jatun pungucunataca, 
indi cunuyachimungacaman na pascanachu canguichi. Gentecuna chaipira 
cajpipash, pungucunataca vichashpa jarcanguichilla” nircanimi. Shinallata 
Jerusalenbi causanajuj puramandaca, cati cati shamushpa, paicunapaj huasi 
ñaupajpillata cuidanajuchunmi agllarcani. 
4Jerusalenga lugarlla, jatumbachami carca. Shina cajpipash, gentecunaca 
huaquinllami chai pueblo ucupica tiarca. Chaipica huasicunatapash, nara 
alichishcachu carca. 

Zorobabel runahuan tigrashcacunatami villajun 

(Esd. 2:1-70) 

5Shinamandami Taita Diosca, alicachi tucushcacunata, mandajcunata, shuj 
gentecunata tandachina yuyaita cuhuarca. Paicunapaj ñaupa taitacunapaj 
shuticunata imashna escribishcashnallata, paicunapaj shuticunata 
escribichinajuchunmi tandachircani. Chaipica, punda vichai shamushca 
taitacunapaj shuticunata escribishca tiajuj librotami tarircani. Chai libropica, 
cashna escribishcami tiajushca carca: 
6“Caicunaca, llactapi causajcunata prezu apajpi, cutin vichai 
tigramushcacunami. Paicunataca, Babilonia llactata jatun mandaj 
Nabucodonosor runami prezu apashca carca. Chashna apajpipash, 
Jerusalenman, Judá llactamanmi, paicunapaj pueblocunamanllata cutin 
tigramunajurca. 
7Zorobabel, Jesúa, Nehemías, Azarías, Raamías, Nahamani, Mardoqueo, Bilsán, 
Misperet, Bigvai, Nehum, Baana shuti runacunahuan mashnalla tigramushca 
Israel runacunaca, caicunami: 
8Paros shuti runapaj miraicunaca, 2.172mi carca. 
9Sefatías shuti runapaj miraicunaca, 372mi carca. 
10Ara shuti runapaj miraicunaca, 652mi carca. 
11Pahat-moab shuti runapaj miraicunaca, 2.818mi carca. Paicunaca, Jesúa shuti 
runapaj, Joab runapaj miraicunami carca. 
12Elam shuti runapaj miraicunaca, 1.254mi carca. 
13Zatu shuti runapaj miraicunaca, 845mi carca. 
14Zacai shuti runapaj miraicunaca, 760mi carca. 
15Binúi shuti runapaj miraicunaca, 648mi carca. 
16Bebai shuti runapaj miraicunaca, 628mi carca. 
17Azgad shuti runapaj miraicunaca, 2.622mi carca. 
18Adonicam shuti runapaj miraicunaca, 667mi carca. 

19Bigvai shuti runapaj miraicunaca, 2.067mi carca. 
20Adín shuti runapaj miraicunaca, 655mi carca. 
21Ater shuti runapaj, Ezequías runapaj miraicunaca, 98mi carca. 
22Hasum shuti runapaj miraicunaca, 328mi carca. 
23Bezai shuti runapaj miraicunaca, 324mi carca. 
24Harif shuti runapaj miraicunaca, 112mi carca. 
25Gabaón shuti pueblomanda runacunaca, 95mi carca. 
26Belén shuti, Netofa shuti pueblocunamanda runacunaca, 188mi carca. 
27Anatot shuti pueblomanda runacunaca, 128mi carca. 
28Bet-azmavet shuti pueblomanda runacunaca, 42mi carca. 
29Quiriat-jearim, Cafira, Beerot shuti pueblocunamanda runacunaca, 743mi 
carca. 
30Ramá shuti, Geba shuti pueblocunamanda runacunaca, 621mi carca. 
31Micmas pueblomanda runacunaca, 122mi carca. 
32Bet-el shuti, Hai shuti pueblocunamanda runacunaca, 123mi carca. 
33Caishuj Nebo shuti pueblomanda runacunaca, 52mi carca. 
34Caishuj Elam shuti runapaj miraicunaca, 1.254mi carca. 
35Harim shuti runapaj miraicunaca, 320mi carca. 
36Jericó pueblomanda runacunaca, 345mi carca. 
37Lod, Hadid, Ono shuti pueblocunamanda runacunaca, 721mi carca. 
38Senaa shuti runapaj miraicunaca, 3.930mi carca. 
39Curacunaca caicunami: Jesúa shuti runapaj huasi ucu puramanda Jedaía 
shuti runapaj miraicunaca, 973mi carca. 
40Imer shuti runapaj miraicunamandaca, 1.052mi carca. 
41Pasur shuti runapaj miraicunamandaca 1.247mi carca. 

42Harim shuti runapaj miraicunamandaca, 1.017mi carca. 
43Levitacunaca caicunami: Hodavías shuti runapaj miraicunamanda Jesúa 
shuti runapaj, Cadmiel shuti runapaj miraicunaca, 74mi carca. 
44Candajcunaca caicunami: Asaf shuti runapaj miraicunaca, 148mi carca. 
45Pungupi cuidajcunaca, caicunami carca: Salum, Ater, Talmón, Acub, Hatita, 
Sobai shuti runacunapaj miraicunaca, 138mi carca. 
46Diospaj huasipi servijcunaca, caicunami: Paicunaca: Ziha, Hasuf, Tabaot, 
47Queros, Siaha, Padón, 
48Lebana, Hagaba, Salmai, 
49Hanán, Gidel, Gahar, 
50Reaía, Rezín, Necoda, 
51Gazam, Uza, Paseah, 
52Besai, Mehunim, Nefisesim, 
53Bacbuc, Hacufa, Harhur, 
54Bazlut, Mehída, Harsa. 
55Barcos, Sísara, Tema, 
56Nezía, Hatifa shuti runacunapaj miraicunami carca. 
57Salomonda servijcunapaj miraicunaca, caicunami: Sotai, Soferet, Perida, 
58Jaala, Darcón, Gidel, 
59Sefatías, Hatil, Poqueret-hazebaim, Amón shuti runacunapaj miraicunami 
carca. 
60Diospaj huasipi servijcunapash, Salomonda servijcunapaj miraicunapash 
tucuimandaca, 392mi carca. 
61Tel-mela, Tel-harsa, Querub, Adón, Imer shuti pueblocunamanda 
tigramushcacunaca, paicunapaj taitacunapaj huasi ucu puracuna mashna 

cashcatapash, maijanmanda miraipura cashcatapash, Israel puracuna 
cashcatapash na ricuchi usharcachu. Paicunaca, caicunami carca: 
62Delaía, Tobías, Necoda shuti runacunapaj miraicunaca, 642mi carca. 
63Curacunapaj miraicunaca, caicunami: Habaía, Cos, Barzilai shuti 
runacunapaj miraicunami carca. Barzilai shuti runaca, Galaad shuti 
llactamanda chaishuj Barzilai shuti runapaj ushicunamanda shuj ushihuanmi 
cazararca. Chaimandami, chai huarmicunapaj shutita aparca. 
64Paicunaca, paicunapaj ñaupa taitacunapaj shuticunata escribishca libropimi 
mascarca. Shina mascajpipash, paicunapaj shuticunaca na ricurijpimi 
paicunataca, curacuna canamandaca anchuchirca. 
65Chaimandami Judá llactata mandajca, Urim nishcahuan, Tumim nishcahuan 
shuj cura, Diosta tapushpa imatapash ningacaman, Diosman cushca 
micunacunataca, na micunachu nishpa mandarca. 
66Paicunata shujllapi tandachijpica, 42.360 runacunami carca. 
67Paicunata servij jaricunata, servij huarmicunataca, na cuentashcami chashna 
carca. Chai servijcunaca, 7.337mi carca. Paicuna purapica, candanata yachaj 
jaricunapash, huarmicunapash, 245mi tiarca. 
68Paicunapaj caballocunaca 736, jari mulacunaca 245mi carca. 
69Camellocunaca 435, burrocunaca 6.720mi carca. 
70Tucuilla familiacunata mandaj puracunamanda huaquingunaca, Diospajta 
rurachunmi, culquitapash, ima caranacunatapash caranajurca. Mandajpashmi, 
imatapash alichina ucupi alichijuchun, huaranga dracma nishca orocunata, 
picha chunga jatun tastacunata, curacuna churajunacunatapash, picha patsaj 
quimsa chunga churajunata curca. 
71Familiacunata mandajcunaca, Diospajta rurachunmi culquita alichijman, 
ishcai chunga huaranga dracma nishca orocunata, ishcai huaranga ishcai patsaj 
libra culquita cunajurca. 

72Caishuj israelcunaca, ishcai chunga huaranga dracma orocunata, ishcai 
huaranga libra culquitami caranajurca. Shinallata curacunapaj 
churajunacunataca, sucta chunga canchis churajunacunatami caranajurca. 
73Curacuna, levitacuna, Diospaj huasi pungupi cuidajcuna, candajcuna, shuj 
gentecuna, Diospaj huasipi servijcuna, shinallata tucui israelcunaca, 
paicunapaj pueblocunapillatami causagrirca” nishpa escribishcami tiajurca. 

Nehemías 8 

Esdrasca gentecuna uyachunmi, Dios mandashcata leyishca 

1Ña canchis quillapipash israelcunaca, paicunapaj pueblocunapillatami 
causanajurca. Chaimandami tucui gentecunaca, Yacuman llujshina pungu 
chimbapura plazapi shujllashnalla tandanajurca. Chaipimi escribij Esdrastaca, 
Moisés mandashpa escribichishcata apamui ninajurca. Chai mandashcataca, 
Mandaj Diosmi israelcunaman cushca carca. 
2Shina nijpimi Esdras curapash, chai canchis quillapaj punda punllapi 
tandanajushca jaricunapaj, huarmicunapaj, ña entendi ushanalla tucui 
gentecunapaj ñaupajman, chai mandashcata apamurca. 
3Esdrasca, Yacuman llujshina pungu chimba purapi, paicuna tandanajushca 
plaza ñaupajpi shayarishpaca, yurajlla punllayajujmanda chaupi 
punllacamanmi, librotaca jaricunapaj, huarmicunapaj, ña entendi ushanalla 
tucui gentecunapaj ñaupajpi leyijurca. Chai leyishcataca, tucui gentecunami 
paicunapaj rinrihuan aligutapacha uyanajurca. 
4Escribij Esdrasca, shayaringapaj caspicunahuan rurashca jahuapi 
shayarishpami, chai librotaca leyijurca. Paipaj ali ladopica, Matatías, Sema, 
Anías, Urías, Hilcías, Maasías shuti runacunami shayanajurca. Shinallata lluqui 
ladopica, Pedaías, Misael, Malquías, Hasum, Hasbadana, Zacarías, Mesulam 
shuti runacunami shayanajurca. 
5Esdrasca, tucuicunata yali ashtahuan jahuapi shayajushpami, chai librotaca, 
tucuicuna ricujta pascarca. Chai escribishcata pascajpica, tucui gentecunami 
aliguta uyanajurca. 



1522 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

6Chaimandami Esdrasca, Mandaj jatun Taita Diosta alicachirca. Shina 
alicachijpimi, tucui gentecuna maquita vichai churashpa: “¡Shina cachun! 
¡Shina cachun!” ninajurca. Shinallata alpapi cungurishpa ninanda 
llaquirishpami, Mandaj Diostaca alicachinajurca. 
7Levita puramandaca: Jesúa, Bani, Serebías, Jamín, Acub, Sabetai, Hodías, 
Maasías, Kelita, Azarías, Jozabed, Hanán, Pelaía shuti runacunami, chai 
mandashcataca tucui israelcunaman aliguta yachachinajurca. Shina 
yachachinajujpimi, shuj pushtupilla shayarishpa aliguta uyanajurca. 
8Taita Dios mandashcata escribishca librotaca, aliguta entendinallata 
leyijujpimi, tucuicuna yuyaita japishpa aliguta entendinajurca. 
9Chaita uyashpaca, tucui gentecunami huacanajurca. Shina huacanajujpimi, 
mandaj Nehemías runapash, escribij Esdras curapash, chai leyishcata 
entendichij levitacunapash, cashna ninajurca: “Cunanga, ñucanchita Mandaj 
Taita Diosman shicanyachishca punlla cashcamandami, na llaquirina 
canguichi, na huacana canguichi” ninajurcami. 
10Chai jipami, paicunataca cashnatapash nirca: “Cai punllataca, ñucanchi 
Jatun Diosca, paipajlla cachun shicanyachishca punllami. Vira aichacunata 
micungapaj richi, ali mishqui vinotapash ufiachi. Ima micuna yanushcata na 
charijcunamambash, ashaguta carashpa cachaichi. Na llaquirinachu canguichi. 
Ashtahuangarin Mandaj Dios cushijuita cushcamandami, ushaita charinguichi” 
nircami. 
11Levitacunapashmi, tucui gentecunata cashna nishpa upallayachinajurca: 
“Cunanga, Mandaj Dios shicanyachishca punllami. Ama llaquirishpa, upalla 
caichilla” ninajurcami. 
12Paicunaman yachachishca shimicunata entendishpami, tucui gentecuna 
micushpa, ufiashpa, shujcunamambash carashpa ninanda cushijungapaj 
rinajurca. 

13Chai cayandi punllami, tucui gentecunapaj familiacunata mandajcuna, 
curacuna, levitacunaca, mandashca shimicunata yachajungapaj, escribij 
Esdraspajman tandanajurca. 
14Paicunaca, Moisesman Mandaj Dios mandashpa escribichishcapimi, cashna 
nishcata ricunajurca: “Israelcunaca, canchis quillapi jatun fiestata rurashpaca, 
yuramanda malquicunahuan chugllacunata rurashpami causana canguichi” 
nishcatami ricunajurca. 
15Shinallata tucuilla pueblocunapi, Jerusalenbi causajcuna yachachun, cashna 
nishpa villachun mandashcatami ricunajurca: “Mandashcapi 
escribishcashnallata, chugllacunata rurangapaj urcuman llujshishpa, olivos 
malquicunata, sacha olivos malquicunata, arrayán malquicunata, palmera 
malquicunata, fanga junda tucui yuramanda malquicunata apamuchun” 
nishcatami ricunajurca. 
16Shinamandami gentecuna llujshishpaca, malquicunata apamushpa 
chugllacunata ruranajurca. Tucuicunami, paicunapaj huasi jahuapi tiaj 
patiocunapi, paicunapaj huasi patiocunapi, Diospaj huasi patiocunapi 
chugllacunata ruranajurca. Yacuman llujshina pungu ladolla plazapipash, 
Efraín shuti pungu ladolla plazapipashmi chashna ruranajurca. 
17Chai tucuilla tandanajushcacunaca, prezu apai tucushcamanda 
tigramushcacunami, chugllacunata rurashpa, chai chugllacunapi tianajurca. 
Israelcunaca, Nun shuti runapaj churi Josué causajui punllacunamanda chai 
punllacamanmi, chashnataca na rurashca carca. Ña chaicunata 
ruranajushpami, ninandapacha cushijunajurca. 
18Taita Dios mandashcata escribishca librotami Esdrasca, callari 
punllamandapacha canchis punllacaman, punllandi leyijurca. Chai jatun 
fiestataca, canchis punllacaman rurashpami, ña pusaj punllapica, imashna 
rurachun mandashcashnallata, jatun tandanajuita ruranajurca. 

Nehemías 9 

Israelcunapaj juchatami, Edrasca Diosman villashca 

1Chai quillapajllata ishcai chunga chuscu punllapimi israelcunaca na 
micushpa, cañamuta churajushpa, alpata churarishpa tandanajurca. 
2Israelpaj miraicunaca, shuj llactamanda shamushca gentecunamandaca, ñami 
shicanyarishca carca. Paicunaca shayanajushpallatami, paicunapaj 
juchacunatapash, paicunapaj ñaupa taitacuna nalita rurashcacunatapash 
villanajurca. 
3Shina villashpaca, paicuna shayanajushca pushtupillatami, paicunata Mandaj 
Taita Dios mandashpa escribichishca librotaca, quimsa horascaman leyijta 
uyanajurca. Shuj quimsa horastaca, paicunapaj juchacunata villashpami, 
paicunata Mandaj Taita Diosta alicachinajurca. 
4Chai jipami, Jesúa, Bani, Cadmiel, Sebanías, Buni, Serebías, Bani, Quenani 
shuti levitacunaca, paicunapaj rurashca gradas jahuapi shayarishpa, paicunata 
Mandaj Taita Diosta caparishpa mañanajurca. 
5Shina mañashca jipami Jesúa, Cadmiel, Bani, Hasabnías, Serebías, Hodías, 
Sebanías, Petaías shuti levitacunaca, cashna ninajurca: “Cangunata Mandaj 
Taita Diostaca, na tucurina causaita causaicaman aligumari cangui ningapaj 
jatarichi. Alimari cangui nishpa alicachi tucushcataca, ashtahuan yalishpa 
cambaj punchapamba shutiguca alicachi tucupachun. 
6Canllami Mandaj Dios cangui. Canllami jahua pachatapash, ashtahuan 
jahuaman jahua pachatapash, chaipi imalla tiajcunandi, cai pachatapash, caipi 
imalla tiajcunandi, mama cuchatapash, chaipi imalla tiajcunandi rurashcangui. 
Tucui chaicunaman causaita cushcamandami, jahua pachapi causanajuj 
angelcunapash, candaca ninanda alicachinajun. 
7Mandaj Dioslla, canmi taita Abramda agllaj Taita Dios cangui. Shina 
agllashpami, caldeocunapaj Ur shuti pueblomanda llujchishpa, Abraham 
shutita shutichishcangui. 
8Paitaca, tucui shunguhuan cambaj ñaupajpi cazujujta ricushpami, cananeo, 
heteo, amorreo, ferezeo, jebuseo, gergeseo nishca gentecunapaj llactata, paipaj 

miraicunaman carangapaj paihuan ari nishcangui. Imatapash cashcatapacha 
ruraj cashpami, chaitaca pactachishcangui. 
9Shinallata ñucanchi ñaupa taitacunataca, Egiptopi llaquinayaita 
causanajujtami ricushcangui. Chaimandami, Puca Cucha manñapi cashpa 
caparishpa mañajpipash uyashcangui. 
10Faraondapash, tucui paita servijcunatapash, paipaj llactapi tucui 
causajcunatapash ninanda fiñashpami, shuj ricuchinacunata, jatun 
manllarinacunata rurashcangui. Chaita rurashpami, tucuicuna rijsishca 
tucushcangui. Canga, israelcunata ninanda jariyashpa llaquichinajujta 
yachashpami, chashna rurarcangui. 
11Israelcunapaj ñaupajpica, mama cuchatapashmi ishcai ladoman 
chaupishcangui. Shinamandami chai chaupitaca, chaquishca alpata 
yalinajushca. Ashtahuangarin paicunata llaquichingapaj catijcunataca, jatun 
rumita yacu ucuman shitanshnami, yacu ucupi shitashpa saquishcangui. 
12Israelcunataca, punllapica pilarshnalla shayajuj fuyuhuan, tutaca 
pilarshnalla shayajuj ninahuan punchayachishpami, maita rinatapash ñanda 
ricuchishpa pushashcangui. 
13Sinaí shuti urcuman uriajumushpami, paicunahuanga jahua pachamanda 
rimamushcangui. Chaipica, ali yachachishcacunata, na llullaj 
mandashcacunata, pactachinajuchun cushca shimicunata, aligutalla 
mandashcacunatami cushcangui. 
14Samana punllatapash cambajlla shicanyachishca cachunmi mandashcangui. 
Chai mandashca shimicunata, pactachinajuchun cushca shimicunata, 
mandashcacunataca, canda servij Moisespaj maquihuanmi escribichishcangui. 
15Yarjachinajujpipash, jahua pachamanda tandagutami carashcangui. 
Yacunayachijujpipash, jaca rumimanda yacuta llujchishpami carashcangui. 
Llactaman yaicushpa, llactata japinajuchunmi mandashcangui. Chai llactata 
carashami nishpami, cambaj maquita alsashpa juramentushcangui. 

16Ashtahuangarin paicunapash, ñucanchi ñaupa taitacunapashmi jariyashpa, 
shinlliyashcapacha tucushpa, can mandashcacunataca na cazushca. 
17Uyangapaj na munashpami, juyaillacunata paicunaman can 
rurashcacunataca, yaritapash na yarinajushca. Ashtahuangarin 
shinlliyashcapacha tucushpa na cazushpami, Egiptopi cutin gañan causangapaj 
pushachun munashpa, shuj mandajta agllashca. Shina cajpipash canga juyaj, 
llaquij, na ñapash fiñarijlla, alitalla ruraj, ima nalita rurajpipash, cungajlla 
Taita Diosmi cangui. Shina cashpami, paicunataca na jichushpa saquishcangui. 
18Chai jahuapash, paicunaca imatapash yacuyachishpa, paicunamanllata 
shicuta rurashpami, cashna ninajushca: ‘Caimi, Egiptomanda cangunata vichai 
pushamuj Taita Dios’ nishpami, millanayaicunata ruranajushca. 
19Chashna rurajpipash canga, tucuillata ninanda juyaj cashpami, jichushca 
pambapica, na saquishcangui. Punllapi paicunata pushaj pilarshnalla shayajuj 
fuyutapash, tutapi paicuna maita rina cajpipash, punchayachishpa pushaj 
pilarshnalla shayajuj ninatapash, paicunamandaca na anchuchishcanguichu. 
20Ashtahuangarin paicunata yachachingapajmi, cambaj juyailla Espirituta 
cachamushcangui. Maná nishca micunagutapash carajushcanguillami. 
Yacunayachijpipash, yacutami carashcangui. 
21Canga, jichushca pambapipash chuscu chunga huatacunatami cuidashpa 
charishcangui. Imapash na illajpimi causanajushca. Paicunapaj 
churajunacunapash na maucayashcachu, paicunapaj chaquipash na 
punguishcachu. 
22Llactacunatapash, asha asha chaupishpami, chai llactapi causanajuj 
gentecunandi cushcangui. Jatun mandaj Sehón shuti runa mandajuj Hesbón 
shuti pueblotapash, jatun mandaj Og shuti runa mandajuj Basán shuti 
llactatapashmi, paicunaca japinajushca. 
23Paicunapaj huahuacunatapash, jahua pachapi tiaj luzerocunatashnami, 
ashtacatapacha mirachishcangui. Shinamandami paicunataca, paicunapaj 

punda taitacunaman carashami nishca llactata japishpa causanajuchun, chai 
llactaman pushashcangui. 
24Paicunapaj miraicuna shamushpami, chai llactataca japinajushca. Paicunapaj 
ñaupajpimi, chai llactapi causajushca cananeocunapaj ñavitaca, urai 
cumuchishcangui. Chai cananeocunataca, munashcata llaquichinajuchunmi, 
paicunata jatun mandajcunandi, chai llactapi causajushca gentecunandi, chai 
miraicunapaj maquipi churashcangui. 
25Shinallata muyundi pircashca pueblocunata, ali fucuj alpacunata, 
huasicunata, tucui ima alicunahuan junda huasicunatapashmi japinajushca. 
Yacuta tandachingapaj rurashca jatun utujucunata, uvas chagracunata, olivos 
yuracunata, shuj shuj fucuj ashtaca yuracunatapashmi japinajushca. Shina 
japishpaca, vijsa pactajta micushpami, can juyashpa carashcamanda 
cushijushpa causanajushca. 
26Ashtahuangarin paicunaca, can mandashcata na cazushpa, nalita rurashpami 
candaca fiñachishca. Can mandashcatapash, huashaman churashpami, 
cambajman tigrachingapaj paicunata rimaj, can imata nishcata 
villajcunatapash huañuchinajushca. Chashnami, jatun millanayaicunata 
ruranajushca. 
27Chashna causanajushcamanda paicunata fiñajcunapaj maquipi churajpimi, 
chai fiñajcunaca llaquichinajushca. Shina llaquichinajui punllacunapimi, 
candaca caparishpa mañanajushca. Shina mañanajushcataca, jahua 
pachamandami uyashcangui. Shina uyashpami, canga ninanda llaquij 
cashcashnallata, chai fiñajcunapaj maquimanda cacharichinajuchun 
quishpichijcunata cachamushcangui. 
28Shina cajpipash ima llaquipash illaj ali causanajushpaca, cutinmi cambaj 
ñaupajpica nalita ruranajushca. Chaimandami paicunataca, paicunata 
mandashpa charij, paicunata fiñajcunapaj maquipi saquishcangui. 
Chaimandami paicunaca, cutin canda mañanajushca. Paicuna 

mañanajushcataca jahua pachamanda uyashpami, can imashna llaquij 
cashcashnallata cutin cutin cacharichishcangui. 
29Can mandashcata tigrashpa cazunajuchunmi, shinllita tacurishcangui. 
Ashtahuangarin paicunaca ninanda jariyashpa, can mandashcacunatapash na 
uyanayachishpami, can yachachishcacunatapash na cazushpa juchata 
ruranajushca. Chai mandashcacunata cazujcunaca, cazushcamandami 
causanga. Paicunaca jariyashpa, shinlliyashcapacha tucushpami na 
uyanajushca. 
30Chashna cajpipash, paicunataca tauca huatacamanmi na llaquichishcangui. 
Ashtahuangarin cambaj Espirituhuan, can imata nishcata villajcunamambash 
yarichishpami villachishcangui. Chashna villachijpipash na uyanayachijpimi, 
shuj llactamanda gentecunapaj maquipi churashcangui. 
31Ashtahuangarin canga, ninandapacha llaquij cashpami na tucuchishcangui. 
Jichuitapash na jichushcanguichu. Canga, ninanda juyaj, llaquij Taita Diosmi 
cangui. 
32Cunanga, ñucanchi Taita Dioslla. Canga, ushaita charij, jatun manllana Taita 
Diosmi capangui. Canga, imatalla nishcatapash pactachij, ninanda llaquij 
Diosmi capangui. Ñucanchita jatun mandajcuna, ñucanchita shuj mandajcuna, 
ñucanchi curacuna, can ima nishcata villajcuna, ñucanchi punda taitacuna, 
tucuilla cambaj gentecuna llaquita apanajushcataca, ama yanga saquipaichu. 
Asiria llactata jatun mandajcuna quichushca punllamanda cunan punllacaman 
ninan llaquita cambaj ñaupajpi apanajushcataca, ama saquipaichu. 
33Ashtahuangarin canga, imatapash cashcatapacha ruraj cashpami, 
ñucanchitaca chashna llaquichishcangui. Canga, aligutallami rurashcangui. 
Ashtahuangarin ñucanchimi, nalita rurashcanchi. 
34Ñucanchita jatun mandajcuna, ñucanchita shuj mandajcuna, ñucanchi 
curacuna, ñucanchi punda taitacunaca, paicuna ali tucuchun can shinlli 
tacurishpa mandashcacunataca na pactachishcachu. Can mandashca 

shimicunata, imashna causachun can yachachishca shimicunata villajpipash, 
na uyanayachishcachu. 
35Llactacunata paicuna mandanajujpica, ashtaca alicunatami carashcangui. Ali 
fucuj ashtaca alpacunatami, paicunapaj ñaupajpi carashcangui. Chashna 
carajpipash, candaca na servinajushcachu. Paicuna nalita ruranajushcatapash 
na saquishcachu. 
36Ricui, cunanga servijcunami tucushcanchi. Ricui, caipi fucushcacunata, 
imalla tiajcunata micushpa causachun, ñucanchi ñaupa taitacunaman carashca 
cai llactapillatami, servijcuna tucushpa causanajunchi. 
37Ñucanchi juchacunamandaca, llactapi ninanda fucushca granocunatapash, 
ñucanchita mandachun churashca jatun mandajcunami micunajun. Paicunaca 
ñucanchitapash, ñucanchi animalcunatapash, paicuna munashcatami 
mandashpa llaquichinajun. Chaimandami ñucanchica, jatun llaquipi 
causanajunchi” ninajurcami. 

Israelcunaca, mandashcata pactachingapajmi ari ninajushca 

38Tucui chai llaquicunamandami, ñucanchica pactachingapajpacha ari nishpa 
escribircanchi. Chaipica, ñucanchita mandajcunapash, ñucanchi 
levitacunapash, ñucanchi curacunapashmi paicunapaj shutita churarca. 

Nehemías 10 

1Paicunapaj shutita churajcunaca, caicunami carca: Hacalías shuti runapaj 
churi mandaj Nehemías runapash, Sedequías shuti runapashmi carca. 
2Shinallata Seraías, Azarías, Jeremías, 
3Pasur, Amarías, Malquías, 
4Hatus, Sebanías, Maluc, 
5Harim, Meremot, Obadías, 
6Daniel, Ginetón, Baruc, 
7Mesulam, Abías, Mijamín, 

8Maazías, Bilgai, Semaías shuti runacunapashmi carca. Tucuilla paicunaca, 
curacunami carca. 
9Levita puramandaca, caicunami carca: Azanías shuti runapaj churi Jesúa shuti 
runapash, Henadad shuti runapaj mirai Binúi shuti runapash, Cadmiel shuti 
runapashmi carca. 
10Paicunapaj huauqui puramandaca, caicunami carca: Sebanías, Hodías, Kelita, 
Pelaías, Hanán, 
11Micaía, Rehob, Hasabías, 
12Zacur, Serebías, Sebanías, 
13Hodías, Bani, Bininu shuti runacunami carca. 
14Gentecunata mandaj puramandaca, caicunami carca: Paros, Pahat-moab, 
Elam, Zatu, Bani, 
15Buni, Azgad, Bebai, 
16Adonías, Bigvai, Adín, 
17Ater, Ezequías, Azur, 
18Hodías, Hasum, Bezai, 
19Harif, Anatot, Nabai, 
20Magpías, Mesulam, Hezir, 
21Mesezabeel, Sadoc, Jadúa, 
22Pelatías, Hanán, Ananías, 
23Oseas, Hananías, Hasub, 
24Halohes, Pilha, Sobec, 
25Rehum, Hasabna, Maasías, 
26Ahías, Hanán, Anán, 
27Maluc, Harim, Baana shuti mandajcunami carca. 

28Huaquin gentecuna, curacuna, levitacuna, Diospaj huasi pungupi cuidajcuna, 
candajcuna, Diospaj huasipi servijcunapashmi tandanajurca. Taita Dios 
mandashcata pactachingapaj, shuj llactapi causanajuj gentecunamanda 
shicanyashpa, tucui shamujcunapash, paicunapaj huarmicunandi, alita na 
alitapash yachai ushanalla, ña juizulla churicunandi ushicunandimi 
tandanajurca. 
29Taita Dios mandashcata pactachishpa causashunmi nishpa rimashpa 
juramentungapajmi, paicunapaj huauquicunandi, mandajcunandi 
tandanajurca. Chai mandashcataca, Taita Diosta servij Moisesmanmi cushca 
carca. Shinallata ñucanchita Mandaj Jatun Dios tucui mandashcacunata, imata 
rurachun mandashcacunata, pactachinajuchun cushca shimicunatapash 
cazushpa pactachishunmi ningapajmi tandanajurca. 
30Ñucanchi ushicunataca, cai llacta ladollapi causajcunapaj churicunahuanga, 
na cazarachishunllu. Ñucanchi churicunatapash, paicunapaj ushicunahuanga 
na cazarachishunllu. 
31Shinallata samana punllacunapi, shuj llacta gentecuna imata jatungapaj 
shamujpipash, granocunata jatungapaj shamujpipash, na randishunllu. Chai 
punllapash, Diospajlla shicanyachishca ashtahuan shuj punllacunapash, 
paicuna apamushcataca na randishunllu. Shinallata canchis huata tucujpica, 
alpacunatapash na tarpushpami samachishun. Tucui ima divicunatapash na 
cuhuai nishpa saquishunllami. 
32Ñucanchica, cai mandashcata pactachingapajmi, ñucanchillata ari 
ninajurcanchi. Chai jahuapash ñucanchi Taita Diospaj huasita rurachunmi, 
chuscu gramotashna pezaj culquita huatapi huatapi cungapaj, tucuicuna ari 
ninajurcanchi. 
33Chai culquica, Diosman cuna tandapaj, Diosman imagutapash punllandi 
cungapaj, Diosman animalta cushpa punllandi rupachingapajmi canga. 
Samana punllacunapi, luna llullu punllacunapi fiesta punllacunapi cungapajmi 
canga. Shinallata Diosman shicanyachishcacunata cungapajpash, israelcunapaj 

juchamanda cushpa animalta huañuchingapajpash, ñucanchi Taita Diospaj 
huasipi tucui ruranacunata rurachumbashmi canga ninajurcanchimi. 
34Curacunapash, levitacunapash, tucui israelcunapashmi, ñucanchi Taita 
Diospaj huasiman huatapi huatapi ima hora yamdata carashpa apamuna 
cashcata yachangapaj, suerteta rurarcanchi. Chaitaca, mandashcapi 
nishcashnallatami, ñucanchi taitacunapaj huasi ucu puracuna imashna 
cashcashnallata, ima huatacunapi cajpipash, ñucanchita Mandaj Taita Diospaj 
altarpi rupachingapaj, yamdata apamuchun suerteta rurarcanchi. 
35Ñucanchi pambacunapi punda fucushcacunatapash, tucui yuracunapi punda 
fucushcatapashmi, Mandaj Diospaj huasiman huatapi huatapi apamushun 
ninajurcanchi. 
36Shinallata ñucanchi punda churicunatapash, punda huacharishca 
huagracunatapash, mandashcapi nishcashnallatami ñucanchi Taita Diospaj 
huasiman apamushun nircanchi. Punda huacharishca huarmi huagracunata, 
llamacunatapash, ñucanchi Taita Diospaj huasipi servij curacunamanmi 
apamushun nircanchi. 
37Punda masashca tandata, shuj ima caranacunata, tucui yuracunapi punda 
fucushca granocunata, punda rurashca vinota, aceitetaca curacunamanmi, 
ñucanchi Taita Diospaj huasi ucucunaman apamushun ninajurcanchi. 
Ñucanchi pambapi fucushcacunataca, levitacunamambashmi, chungamanda 
shujguta apamushun nircanchi. Tucui pueblocunapi tiaj ñucanchi 
pambacunapi fucushca granocunataca, levitacunami chungamanda shujguta 
japina carca. 
38Chungamanda shujguta levitacuna japinajujpica, Aaronbaj mirai shuj curami, 
levitacunata cumbanga. Chungamanda shujguta japishpaca, levitacunallatami 
cutin shuj chungamanda shujguta anchuchishpa, ñucanchi Taita Diospaj 
huasipi tiaj alichina ucuman alichingapaj apanga. 
39Chai alichina ucumanmi israelcunandi, levitacunandi, Diosman carashca 
granocunata, vinota, aceiteta apana carca. Chaipillatami, Diospaj huasipi ima 

charishcacunatapash alichina carca. Chai huasipillatami, Diosta servij 
curacunapash, pungupi cuidajcunapash, candajcunapash causanajun. Chashna 
rurashpami, ñucanchi Taita Diospaj huasitaca, napacha saquishun 
ninajurcanchi. 

Nehemías 11 

Jerusalenbi causajcunamandami villajun 
(1 Crón. 9:1-34) 

1Israelcunata mandajcunaca, Jerusalenbimi causanajurca. Ashtahuangarin 
caishuj israelcunaca, Diospajlla Jerusalén pueblopi causachunmi, cada 
chungamanda shujguta agllangapaj suerteta ruranajurca. Caishuj iscun 
puchushcacunaca, shuj pueblocunapimi causagrinajurca. 
2Paicunapaj munaillata Jerusalenbi causashunllami nij tucui runacunataca, 
israelcunami bendiciarca. 
3Ashtahuangarin israelcuna, curacuna, levitacuna, Diospaj huasipi servijcuna, 
Salomonda servijcunapaj miraicunaca, Judá llacta pueblocunapimi, paicunapaj 
alpacunapillata, paicunapaj pueblocunapillata causanajurca. Llactata 
mandashpa Jerusalenbi causanajushcacunaca, caicunami: 
4Judapaj, Benjaminbaj miraicunaca, Jerusalenbimi huaquingunaca 
causanajurca. Judá shuti runapaj miraicunamandaca, caicunami: Ataías shuti 
runaca, Uzías runapaj churimi carca. Uzías runaca, Zacariaspaj churimi carca. 
Zacariasca, Amarías shuti runapaj churimi carca. Amarías runaca, Sefatías 
shuti runapaj churimi carca. Sefatías runaca, Mahalaleel shuti runapaj churimi 
carca. Mahalaleel shuti runaca, Fares shuti runapaj miraicunamandami carca. 
5Baruc shuti runapaj churi Maasías shuti runapashmi mandaj carca. Baruc shuti 
runaca, Colhoze shuti runapaj churimi carca. Colhoze shuti runaca, Hazaías 
runapaj churimi carca. Hazaías runaca, Adaías runapaj churimi carca. Adaías 
runaca, Joiarib shuti runapaj churimi carca. Joiarib runaca, Zacariaspaj 
churimi carca. Zacariasca, Siloni shuti runapaj churimi carca. 

6Jerusalenbi causanajushca, Fares runapaj tucui miraicunaca, 478 ninan shinlli 
runacunami carca. 
7Benjaminbaj miraicunaca, caicunami: Mesulam shuti runapaj churi Salú shuti 
runami carca. Mesulam shuti runapaj Joed shuti runapaj churimi carca. Joed 
shuti runaca, Pedaías shuti runapaj churimi carca. Pedaías shuti runaca, 
Colaías shuti runapaj churimi carca. Colaías shuti runaca, Maasías runapaj 
churimi carca. Maasías runaca, Itiel shuti runapaj churimi carca. Itiel shuti 
runaca, Jesaías runapaj churimi carca. 
8Paipaj catica Gabai shuti runapash, Salai shuti runapashmi carca. Chai 
miraicunaca, 928mi carca. 
9Paicunata mandajca, Zicri shuti runapaj churi Joelmi carca. Jerusalén 
pueblopi causajcunata jipa mandajca, Senúa shuti runapaj churi Judá runami 
carca. 
10Cura puramandaca: Joiarib shuti runapaj churi Jedaías shuti runapash, 
Jaquín shuti runapashmi carca. 
11Seraías shuti runaca, Hilcías shuti runapaj churimi carca. Hilcías runaca, 
Mesulam shuti runapaj churimi carca. Mesulam shuti runaca, Sadoc shuti 
runapaj churimi carca. Sadoc shuti runaca, Meraiot shuti runapaj churimi 
carca. Meraiot runaca, Ahitob shuti runapaj churimi carca. Ahitob runaca, 
Taita Diospaj huasipi mandajmi carca. 
12Diospaj huasipi rurashpa causaj huauquicunandica, 822mi carca. Shinallata 
Jeroham shuti runapaj churi Adaías shuti runaca, curami carca. Jeroham 
runaca, Pelalías shuti runapaj churimi carca. Pelalías runaca, Amsi shuti 
runapaj churimi carca. Amsi shuti runaca, Zacariaspaj churimi carca. 
Zacariasca, Pasur runapaj churimi carca. Pasur runaca, Malquías runapaj 
churimi carca. 
13Familiacunata mandaj paicunapaj huauquicunandica, 242mi carca. Shinallata 
Azareel shuti runapaj churi Amasai shuti runapashmi carca. Azareel runaca, 

Azai shuti runapaj churimi carca. Azai runaca, Mesilemot shuti runapaj 
churimi carca. Mesilemot runaca, Imer shuti runapaj churimi carca. 
14Paicunapaj huauquicunandica, 128mi carca. Chai huauquicunaca, ninan 
shinllicunami carca. Paicunata mandajca, Gedolim shuti runapaj churi Zabdiel 
runami carca. 
15Levitacunamandaca, Hasub shuti runapaj churi Semaías shuti runami carca. 
Hasub shuti runaca, Azricam runapaj churimi carca. Azricam runaca, Hasabías 
runapaj churimi carca. Hasabías runaca, Buni shuti runapaj churimi carca. 
16Sabetai runapash, Jozabad runapashmi, levitacunata mandaj puracuna carca. 
Paicunami, Taita Diospaj huasi canllapi imatalla ruranajuchun ricushpa 
mandanajurca. 
17Micaía shuti runapaj churi Matanías runapashmi carca. Micaía shuti runaca, 
Zabdi shuti runapaj churimi carca. Zabdi shuti runaca, Asaf shuti runapaj 
churimi carca. Diosta alicachishpa candachi callarinapipash, Diosta mañana 
horascunapi pashi nishpa candachinapipash, paimi mandajurca. Bacbuquías 
shuti runaca, paicunapaj cumbacunapaj cati candachijmi carca. Abda shuti 
runaca, Samúa runapaj churimi carca. Samúa runaca, Galal shuti runapaj 
churimi carca. Galal shuti runaca, Jedutún runapaj churimi carca. 
18Diospajlla Jerusalenbi causanajuj levitacunaca, 284mi carca. 
19Shinallata Diospaj huasi pungucunapi cuidajcunaca: Acub shuti runapash, 
Talmón shuti runapash, paicunapaj huauquicunandica, 172mi carca. 
20Caishuj israelcunamanda, curacunamanda, levitacunamanda 
huaquingunaca, Judá llactapi tiaj tucui pueblocunapimi, paicunapaj 
alpacunapillata tucuicuna causanajurca. 
21Diospaj huasipi servishpa causajcunaca, Ofel shuti uchilla pueblopimi 
causanajurca. Diospaj huasipi servijcunata mandajcunaca, Ziha shuti, Gispa 
shuti runacunami carca. 

22Jerusalenbi causanajuj levitacunata mandajca, Bani shuti runapaj churi Uzi 
shutimi carca. Bani shuti runaca, Hasabías runapaj churimi carca. Hasabías 
runaca, Matanías shuti runapaj churimi carca. Matanías runaca, Micaía shuti 
runapaj churimi carca. Micaía runaca, Asaf runapaj mirai purami carca. 
Paicunami, Taita Diospaj huasipi imatalla ruranacunapica, candajcuna carca. 
23Jatun mandajca, candajcunata shican shican churashpa, punllandi imata 
rurachumbash, ñami mandashca carca. 
24Shinallata Mesezabeel shuti runapaj churi Petaías shuti runaca, israelcunata 
ima alichina tiajpipash ricushpami, jatun mandajta servijurca. Mesezabeel 
shuti runaca, Judá runapaj churi Zera shuti runapaj mirai purami carca. 

Jerusalén canllacunapipashmi causanajushca 

25Uchilla llactacunapi, chaipi tiaj alpacunapica, Judapaj mirai puramanda 
huaquingunami causanajurca. Paicunaca Quiriat-arba, Dibón, Jecabseel shuti 
pueblocunapipash, chai pueblocunapaj muyundi uchilla llactacunapipashmi 
causanajurca. 
26Jesúa, Molada, Bet-pelet, 
27Hazar-sual, Beerseba shuti pueblocunapipash, muyundi uchilla 
llactacunapipashmi causanajurca. 
28Siclag, Mecona, 
29En-rimón, Zora, Jarmut, 
30Zanoa, Adulam, Laquis, Azeca shuti pueblocunapipash, muyundi uchilla 
llactacunapipashmi causanajurca. Chashnami Beerseba pueblomandaca, 
Hinom shuti pugru pambacaman causanajurca. 
31Benjaminbaj mirai puramandaca Geba, Micmas, Aía, Bet-el shuti 
pueblocunapipash, muyundi uchilla llactacunapipashmi causanajurca. 
32Anatot, Nob, Ananías, 
33Hazor, Ramá, Gitaim, 

34Hadid, Seboim, Nebalat, 
35Lod shuti pueblocunapipashmi causanajurca. Shinallata Ono shuti pugru 
pambapica, imatapash alipacha ruranata yachajcunami causanajurca. 
36Huaquin levitacunamambash, Judá llactapi, Benjamín llactapimi, alpacunata 
chaupishpa cunajurca. 

Nehemías 12 

Curacunamandapash, levitacunamandapashmi villajun 

1Salatiel shuti runapaj churi Zorobabel runahuan, Jesúa shuti curahuan vichai 
tigramuj curacunapaj, levitacunapaj shuticunaca, caicunami: Seraías, 
Jeremías, Esdras, 
2Amarías, Maluc, Hatús, 
3Secanías, Rehum, Meremot, 
4Iddo, Gineto, Abías, 
5Mijamín, Maadías, Bilga, 
6Semaías, Joiarib, Jedaías, 
7Salú, Amoc, Hilcías, Jedaías shuti curacunami, paicunapaj huauquicunandi 
Jesúa causajui punllacunapi tigramurca. 
8Levita puramandaca: Jesúa, Binúi, Cadmiel, Serebías, Judá, Matanías shuti 
runacunami tigramurca. Matanías runaca, paipaj huauquicunandimi, Diosta 
alicachishpa candanacunata candachinajurca. 
9Bacbuquías shuti, Uni shuti levitacunapashmi, paicunapaj huauquicunandi, 
tucuicunallata Diospajta ruranajurca. 
10Jesúa shuti runaca, Joiacim shuti churitami charirca. Joiacim runaca, Eliasib 
shuti churitami charirca. Eliasib runaca, Joiada shuti churitami charirca. 
11Joiada shuti runaca, Jonatán shuti churitami charirca. Jonatanga, Jadúa 
shuti churitami charirca. 

12Joiacim shuti cura causajui punllacunapica, caicunami curacunapaj familiata 
mandajcuna carca: Seraías shuti runapaj familiataca, Meraías shuti runami 
mandajurca. Jeremiaspaj familiataca, Hananías runami mandajurca. 
13Esdraspaj familiataca, Mesulam shuti runami mandajurca. Amarías shuti 
runapaj familiataca, Johanán shuti runami mandajurca. 
14Melicú shuti runapaj familiataca, Jonatanmi mandajurca. Sebanías shuti 
runapaj familiataca, Josemi mandajurca. 
15Harim shuti runapaj familiataca, Adna shuti runami mandajurca. Meraiot 
shuti runapaj familiataca, Helcai shuti runami mandajurca. 
16Iddo shuti runapaj familiataca, Zacariasmi mandajurca. Ginetón shuti 
runapaj familiataca, Mesulam runami mandajurca. 
17Abías shuti runapaj familiataca, Zicri shuti runami mandajurca. Miniamín 
shuti runapaj familiataca, Moadías shuti runahuan, Piltai shuti runahuanmi 
mandanajurca. 
18Bilga shuti runapaj familiataca, Samúa shuti runami mandajurca. Semaías 
shuti runapaj familiataca, Jonatanmi mandajurca. 
19Joiarib shuti runapaj familiataca, Matenai shuti runami mandajurca. Jedaías 
shuti runapaj familiataca, Uzi shuti curami mandajurca. 
20Salai shuti runapaj familiataca, Calai shuti runami mandajurca. Amoc shuti 
runapaj familiataca, Eber shuti runami mandajurca. 
21Hilcías shuti runapaj familiataca, Hasabías shuti runami mandajurca. Jedaías 
shuti runapaj familiataca, Natanaelmi mandajurca. 
22Eliasib, Joiada, Johanán, Jadúa shuti runacuna causanajui punllacunamanda, 
Persia llactata jatun mandaj Darío mandajui punllacunacamanmi, 
levitacunapaj, curacunapaj familiacunata mandajcunapaj shuticunataca, shuj 
libropi escribinajurca. 

23Shinallata Eliasib shuti runapaj nieto Johanán shuti runa causajui 
punllacunacamanmi, Leví shuti runapaj mirai familiacunata mandajcunapaj 
shuticunataca, shuj libropi escribinajurca. 
24Levitacunata mandajcunaca: Hasabías shuti runapash, Serebías runapash, 
Cadmiel shuti runapaj churi Jesúa shuti runapashmi carca. Paicunapaj 
huauquicunaca, Taita Diosta servij David escribichishcapi nijunshnallata, 
Diosta pashi nishpa alicachingapajmi, paicunapaj ñaupajman yaicuna horas 
chayajpi rishpa candanajurca. 
25Matanías, Bacbuquías, Obadías, Mesulam, Talmón, Acub shuti levitacunaca 
cuidajcunami carca. Paicunaca, yaicuna pungucunapimi cuidanajurca. 
26Paicunaca, Jesúa shuti runapaj churi Joiacim shuti runa causajui 
punllacunapi, Judá llactata mandaj Nehemías causajui punllacunapi, escribij 
Esdras cura causajui punllacunapimi cuidan carca. Joacim shuti runaca, 
Josadac shuti runapaj nietomi carca. 

Jerusalén muyundi pircatami, Diosman mingashca 

27Jerusalén muyundi jatun pircata tucuchishpa Diosman mingangapajmi, 
tucuilla levitacunataca maipi causanajujpipash, mascashpa Jerusalenman 
pushamugrirca. Paicunataca, platillocunahuan, salterio nishcacunahuan, cítara 
nishcacunahuan, Diosta alicachishpa candashpa, Taita Diosman 
minganajuchunmi pushamugrirca. 
28Shina pushagrijpimi, Jerusalén muyundi llactacunapi causanajuj, Netofa 
shuti pueblo muyundi uchilla llactacunapi causanajuj candajcunapaj 
churicunapash tandanajurca. 
29Gilgal shuti pueblopi causanajuj huasi ucu purapash, Geba shuti, Azmavet 
shuti pambacunapi causajcunapashmi shamunajurca. Chai candajcunaca, 
Jerusalén pueblo muyundipi uchilla llactacunata rurashpami causanajushca 
carca. 

30Paicuna shamujpimi curacunapash, levitacunapash mapa illaj tucunajurca. 
Gentecunatapash, Jerusalén pungucunatapash, jatun pircatapashmi, mapa 
illajta ruranajurca. 
31Chai jipami ñucaca, Judá llactata mandajcunataca, jatun pirca jahuaman 
richun mandarcani. Tandanajushca ashtaca candajcunatapash ishcaipi 
shicanyachishpami, ñaupashpa rinajuchun churarcani. Shuj shicanyachi 
tucushca candajcunataca, Mapata llujchishpa shitana pungu ladoman ali lado 
pirca jahuata richunmi churarcani. 
32Chai candajcunapaj huashata catishpami Osaías runaca, Judá llactata 
mandajcunata ishcaipi shicanyachishca caishuj mandajcunahuan rinajurca. 
33Azarías, Esdras, Mesulam, 
34Judá, Benjamín, Semaías, Jeremías shuti mandajcunapashmi rinajurca. 
35Curacunapaj churicunami, trompetata huacachishpa rinajurca. Zacariasca, 
Jonatanbaj churimi carca. Jonatanga, Semaías runapaj churimi carca. Semaías 
runaca, Matanías runapaj churimi carca. Matanías runaca, Micaías runapaj 
churimi carca. Micaías runaca, Zacur shuti runapaj churimi carca. Zacur shuti 
runaca, Asaf runapaj churimi carca. 
36Paicunapaj huauqui puramandaca, Semaías, Azarael, Milalai, Gilalaia, Maai, 
Natanael, Judá, Hanani shuti runapashmi carca. Paicunami, Taita Diospajta 
ruraj Davidpaj tocanacunata tocanajurca. Chai tocajcunata ñaupashpaca, 
escribij Esdrasmi rijurca. 
37Pugyuman llujshina punguca, paicunapaj chimba purapi cajpimi, Davidpaj 
puebloman vichai rina gradasta, pirca jahuaman vichai rina ñanda rinajurca. 
Davidpaj huasimandaca, Yacuman llujshina pungucamanmi vichai rinajurca. 
Chai punguca, indi llujshimuj ladomanmi. 
38Caishuj chaupi candajcunaca, lluqui ladomanmi rinajurca. Ñucaca, chaupi 
caishuj gentecunahuanmi, Jorno shuti torrecunamanda ashtahuan ancho 
pircacaman paicunata catishpa, pirca jahuata rijurcani. 

39Efraín nishca jatun pungumandaca, Mauca jatun pungutapash, Pijicunahuan 
yaicuna pungutapash, Hananeel nishca torretapash, Hamea nishca torretapash, 
Llamacunahuan yaicuna pungutapash yalishpami, Prezuna huasi pungupi 
quedarcani. 
40Chai jipami, ishcaipi shicanyarishpa tandanajushca candajcunaca, Taita 
Diospaj huasiman chayarca. Ñucapash, ñucahuan purinajuj mandajcunandimi 
chayarcani. 
41Trompetata huacachinajuj curacunaca, caicunami carca: Eliacim, Maaseías, 
Miniamín, Micaías, Elioenai, Zacarías, Hananías, 
42Maasías, Semaías, Eleazar, Uzi, Johanán, Malquías, Elam, Ezer shuticunami 
carca. Candajcunaca, shinllitapachami candanajurca. Paicunata mandashpa 
candachijca, Izrahías shuti runami carca. 
43Chai punllapica, ashtaca animalcunatami Diosman cushpa huañuchinajurca. 
Taita Diosllata samachishpa jatun cushijuita cujpimi, ninanda cushijunajurca. 
Chaipica huarmicunapash, huahuacunapashmi cushijunajurca. Jerusalenbi 
chashna ninan cushijunajuica, caru llactacamanmi uyarirca. 

Curacunaman, levitacunamanmi micunata carashca 

44Chai punllapica, imapash ninan valishcacunata, Diosman imatalla carangapaj 
apamushcacunata, punda fucushcacunata, chungamanda shujguta 
cushcacunata alichina ucucunapimi, cuidaj runacunata churarca. Paicunataca, 
pueblo muyundi pambacunapi fucushcacunata, shinallata mandashcapi 
nijunshnallata curacunaman, levitacunaman caranacunata apamushcacunata, 
chai ucucunapi tandachinajuchunmi churarca. Diosta servij curacunamanda, 
levitacunamandaca, Judá llactapi causajcunapaca, jatun cushijuimi tiarca. 
45Curacuna, levitacunaca, paicunapaj Diostapash servishpa, juchamanda 
cunatapash cushpami pactachinajurca. Candajcunapash, pungucunapi 
cuidajcunapashmi pactachinajurca. Paicunaca Davidpash, paipaj churi 
Salomombash escribishpa mandashcashnallatami pactachinajurca. 

46Jatun mandaj David shuti, Asaf shuti runacuna causanajui punda 
huatamandapachami, Taita Diosta pashi nishpa alicachishpa candanacunata 
candachijcunaman yachachij tiarca. 
47Zorobabel shuti runapash, Nehemías runapash causajui punllacunapimi, 
tucuilla israelcunaca, candajcunamambash, pungucunapi cuidajcunamambash 
micunacunata cunajurca. Imata cuna cashpapash, punllandimi cunajurca. 
Shinallata levitacunaman cungapajpashmi, shuj ashata shicanyachinajurca. 
Chai cushcacunamandaca levitacunapashmi, Aaronbaj miraicunaman shuj 
ashata shicanyachinajurca. 

Nehemías 13 

Alita ruranajuchunmi, Nehemiasca mushujyachishca 

1Chai punllapica, Moisés escribishca librotami tucui gentecuna uyajta leyirca. 
Chai libropica, cashna nishcatami tarirca: Moabita nishca, amonita nishca 
gentecunaca, Taita Dios agllashcacuna tandanajushcapica, napacha tandanajui 
ushangachu. 
2Paicunaca, israelcunataca na tandahuan, yacuhuan tuparingapaj 
llujshircachu. Ashtahuangarin israelcunata ninanda nalicachijuchunmi, 
Balaam shuti runaman culquita cunajurca. Shina cajpipash ñucanchi Taita 
Diosca, nalicachishpa rimagrijujtaca, bendiciana shimicunatami rimachirca. 
3Shina mandashcata uyashpami, israelcunahuan chapurishca shuj llactamanda 
shamushcacunataca shicanyachirca. 
4Nara chashna rurajpica, Eliasib shuti curami, ñucanchi Taita Diospaj huasi 
ucucunapi mandajurca. Paica, Tobías runapaj familia purami tucushca carca. 
5Shina cashpami, shuj jatun ucuta rurachishca carca. Chai ucupimi pundaca, 
Diosman imatalla cushcacunata, inciensota, imatalla charishcacunata, trigota, 
vinota, aceiteta, chungamanda shujguta cushcacunatapash alichin cashca 
carca. Chai alichishcacunataca levitacunaman, candajcunaman, pungucunapi 
cuidajcunaman, curacunaman cuchunmi mandashca carca. 

6Eliasib shuti cura chashna rurajpica, ñucapash na Jerusalenbichu carcani. 
Ashtahuangarin jatun mandaj Artajerjes shuti runa, quimsa chunga ishcai 
huatata Babilonia llactata ña mandajui punllacunapica, paita servingapajmi 
tigrarcani. Chaipi cashpami huaquin punllacuna jipaca, jatun mandajtaca: 
“Cutinllata tigrashpa cachahuai” nircami. 
7Jerusalenman tigrangapajmi, chashna nircani. Jerusalenman ña 
chayamushpami Eliasib shuti runaca, Tobías runata llaquishpa, Diospaj huasi 
patiocunapi shuj ucuta rurachishpa nalita rurashcata ricurcani. 
8Chaita ricushpa ninanda llaquirishpami, Tobías runa tucui imatalla 
charishcacunata, chai ucumanda llujchishpa canllaman shitarcani. 
9Shina rurashca jipami, chai ucumandaca tucui mapata anchuchinajuchun 
mandarcani. Shina rurashpami, Taita Diospaj huasipi imata charishcacunata, 
Diosman carashcacunata, inciensotaca, chai ucupillata cutin churachunmi 
mandarcani. 
10Shinallata levitacunaman carana micunatapash, na caranajurcachu. 
Chaimandami levitacuna, candajcuna, Diospaj huasipi servijcunaca, 
paicunapaj alpamanllata pacajushpa rishca carca. 
11Chaita ricushpami, mandajcunataca: “¿Imashpata Taita Diospaj huasitaca, 
cashna jichushpa saquishca?” nishpa shinllita rimarcani. Chai jipami 
curacunata, levitacunata tandachishpaca, paicuna punda ruranajushca 
pushtupillata cutin churarcani. 
12Chai jipami, Judá llactapi causajcunaca trigota, vinota, aceiteta, 
chungamanda shujguta cushcacunataca alichina ucucunaman apamunajurca. 
13Paicunapaj mayordomocuna cachunga, Selemías shuti curata, escribishpa 
causaj Sadoc shuti runatami churarcani. Levita puramandaca, Pedaías shuti 
runatami churarcani. Paicunata ayudachunga, Zacur shuti runapaj churi Hanán 
shuti runatami churarcani. Zacur shuti runaca, Matanías runapaj churimi 
carca. Paicunaca, Diosta ali cazuj, imatapash pactachij runacunami carca. 
Paicunami, caishuj cumbacunamambash chaupishpa cuna carca. 

14Ñuca Taita Dioslla, cashna aliguta rurashcamandaca, ñucata yarihuayari. 
Shina yarishpaca, can Taita Diospaj huasipi ima tiajcunatapash alichishpa 
canda servinajuchun juyaihuan ñuca rurashcataca, ama cungapanguichu. 
15Chai punllacunallatami, Judá llactapica, samana punllacunapi 
huaquingunataca, uvasta cutana pushtucunapi uvasta sarunajujta ricurcani. 
Shinallata granocunata ashtanajujta, vinota, uvasta, jigosta, tucui imatalla 
aparinacunataca, burrocunaman apachinajujtami ricurcani. Shina 
apachishpami samana punllacunapipash, Jerusalenman apamunajurca. Chai 
apamushcacunata samana punllapi jatunajujcunataca, shinllitami tacurircani. 
16Shinallata Jerusalenbica, Tiro shuti pueblomanda shamujcunapashmi tiarca. 
Paicunaca pijicunata, tucui shuj jatunacunatapashmi apamunajurca. 
Chaicunataca, samana punllacunapimi, Judá llactapi causajcunaman 
Jerusalenbi jatunajurca. 
17Chaita ricushpami, Judá llactapi causajcunata mandajcunataca, cashna 
nishpa jarcashpa rimarcani: “Samana punllata chashna yangapi churashpaca, 
jatun nalitami ruranajunguichi. 
18¿Nachu cangunapaj ñaupa taitacunapash, shinallata nalita ruranajurca? 
¿Nachu chaimanda Taita Diosca ñucanchi jahuapi, cai pueblo jahuapi ninan 
llaquita cachamurca? ¿Cangunapashchu samana punllata yangapi churashpa, 
israelcunata llaquichijuchun Diosta ashtahuan fiñachinguichi?” nircanimi. 
19Samana punllapaj shuj punllalla tiajpimi, Jerusalén pungucunata ña 
amsayamujujpi cashna tucurca: Ñucallatami cashna nishpa mandarcani: 
“Jerusalén pungucunata vichashpaca, samana punlla cayandi chishicaman na 
pascanachu canguichi” nircanimi. Samana punllapica, aparishca 
quipicunahuan pipash ama yaicumuchun nishpami, ñucapaj huaquin 
servijcunata pungucunapi cuidachun churarcani. 
20Chaimandami imatapash randishpa jatujcuna, tucui imacunatalla jatujcunaca 
pundapash, cutin jipamambash Jerusalenmanda canllaman shuyanajurca. 

21Paicunataca cashna nishpami, shinlli tacurircani: “Cangunaca, ¿imashpata 
cai pirca huashapillata shuyanajunguichi? Cutin caipillata ricushpaca, ñuca 
maquihuambachami llaquichisha” nircanimi. Chashna tacurishcamandami, 
samana punllapica, cutinga na shamunajurca. 
22Chai jipami levitacunataca, Diospajlla tucushpa pungucunapi cuidaj 
shamuchun mandarcani. Shinallata samana punllacunatapash, Diospajlla 
shicanyachishca punllacuna cachunmi mandarcani. Taita Dioslla, ñuca cashna 
rurashcata yaripangui. Canga, ninanda llaquij cashcashnallata, ñuca nalita 
rurashcataca cungapangui. 
23Shinallata chai punllacunapica, Judá llactapi causajcunataca, Asdod shuti 
pueblopi causajpura, amonita, moabita huarmicunahuan cazarashcatami 
ricurcani. 
24Chaimandami, paicunapaj huahuacunamanda shuj chaupica, Asdod pueblopi 
causajcunapaj rimaita rimanajurca. Paicunaca, Judá llacta rimaitaca, na rimai 
usharcachu. Ashtahuangarin chaipi causanajuj tucui gentecunapaj rimaitami 
rimanajurca. 
25Paicunata shinllita rimashpami, ima llaquipash japishpaca alichari canman 
nircani. Huaquingunataca, macashpa chugrichishpami, ajchata llujchircani. 
Chai jipami, cashna nishpa juramentuchircani: “Cangunapaj ushicunataca, 
paicunapaj churicunahuanga na cazarachinachu canguichi. Shinallata 
cangunapaj churicunapaj huarmicuna cachumbash, cangunapajllata 
huarmicuna cachumbash, paicunapaj ushicunataca na japinachu canguichi. 
26Israel llactata jatun mandaj Salomombash, ¿nachu chaimandallata juchata 
rurarca? Paica, shuj llactacunata jatun mandajcunata ashtahuan yali ali 
mandajmi carca. Taita Dios juyashcapashmi carca. Paitaca, tucui israelcunata 
jatun mandaj cachunmi, Taita Diosca churarca. Chashna cajpipash shuj 
llactamanda huarmicunami, paitaca juchata rurachirca. 

27¿Cai tucui jatun nalita rurangapajchu, cangunata cazuna canchi? ¿Shuj 
llactamanda huarmicunahuan cazarashpachu, yachashca jahua na cazushpa, 
ñucanchi Taita Diosta fiñachina canchi?” nircanimi. 
28Shinallata Joiada shuti runapaj churicunamanda shuj churimi, horonita 
nishcapura Sanbalat shuti runapaj ushita cazarashca carca. Joiada shuti 
runaca, curacunata mandaj Eliasib shuti curapaj churimi carca. Shina 
cazarashcamandami, Sanbalat shuti runapaj mashataca, ñuca ñaupajmanda 
llujchishpa cacharcani. 
29Ñuca Taita Dioslla, curacunapash, levitacunapash ari ninajushcata 
cungashpa, mapayashcamandaca paicunata llaquichinata yaripairi. 
30Shuj llactamanda shamushcacunata anchuchishpami curacunata, 
levitacunataca, paicuna puralla tandachishpa, paicuna servinajushca 
pushtupillata cutin churarcani. 
31Ima horas Diosman carana yamdatapash, punda fucushca granotapash 
alichinajuchunmi churarcani. Ñuca Taita Dioslla, ñuca chashna 
rurashcamandaca, ñucamambash aliguta ruranata yarihuayari. 

Ester 

Ester 1 

Jatun mandaj Vasti shuti huarmimi, jatun mandaj Asuero shuti runata na 
cazushca 

1Asuero shuti jatun mandaj mandajui punllacunapica, cashnami tucurca: 
Asuero shuti runaca, patsaj ishcai chunga canchis llactatami, India shuti 
llactamanda, Etiopía llactacaman mandajurca. 
2Jatun mandaj Asuero shuti runaca, llactata mandana Susa shuti jatun 
pueblopimi, mandangapaj tiarinapi shinllipacha tiarirca. Chai 
punllacunallatami, 
3quimsa huatata ña mandajushpaca, pai churashca tucui mandajcunaman, 
paipaj huasipi servijcunaman, jatun micuita rurarca. Chai jatun micuipaca, 
Persia shuti, Media shuti llactacunapi causanajuj ninan ushaita charijcunapash, 
paihuan chaipi carca. Shuj mandajcunapash, llactacunata mandajcunapashmi 
chaipi carca. 
4Pai mandajuj llactapi ima juyailla tiashcacunata, paica ninambacha juyailla 
jatun ushaihuan mandajushcata ricuchingapajmi, patsaj pusaj chunga 
punllacaman, chai micuitaca rurarca. 
5Chai punllacuna ña tucurijpica, pai mandana jatun huasi ladolla patio 
huertapimi, cutin shuj jatun micuita canchis punllacaman rurarca. Chai 
micuitaca, tucuilla Susa shuti jatun pueblopi causanajuj alicachi 
tucushcacunamambash, yangallacunamambashmi rurarca. 
6Chaipica yuraj, verde, azul juyailla telacunahuanmi huarcushpa alichishca 
carca. Chai telacunataca, racuta caupushca lino puchacunahuan yana puca 
racu puchacunahuan, culqui surtijascunapi mármol shuti rumi pilarcunapi 
yalichishpa huatashcami carca. Marcarishpa tiarinacunapash orohuan, 
culquihuan rurashcami carca. Chai tiarinacunataca, juyailla alabastro shuti, 
jacinto shuti yuraj, yana rumicunahuan rurashca jahuapimi rurashca carca. 

7Ufiachumbash, oro copacunapimi caranajurca. Chai copacunaca, shujta shujta 
rurashcami carca. Jatun mandajpaj vinotaca, jatun mandaj na mitsashpa 
carachun mandashcashnallatami, ashtacata caranajurca. 
8Chai ufianataca, cai mandashcapi nishcashnallatami caranajurca: “Chai 
ufianata ufiaipacha nishpaca, pitapash na mandanachu canguichi” 
nishcashnallatami jatun mandajca, paipaj huasipi tucuilla 
mayordomocunataca, tucuicuna imashna munashcata ruranguichilla nishpa 
mandashca carca. 
9Shinallata jatun mandaj Vasti shuti huarmipashmi, chai mandajcunapaj 
huarmicunaman, jatun mandaj Asuero shuti runa mandana huasipi, jatun 
micuita rurarca. 
10Chai micuicuna tucurij canchis punllapimi, jatun mandajca vinota ufiashpa, 
paipaj shungupi cushijushca tiajurca. Shina cashpami jatun mandaj Asuero 
shuti runaca, paipaj ñaupajpi servishpa causaj Mehumán, Bizta, Harbona, 
Bigta, Abagta, Zetar, Carcas shuti eunuco nishca canchis runacunata cacharca. 
11Paicunataca, jatun mandaj Vasti shuti huarmita, jatun mandajpaj coronata 
churachishpa, paipaj ñaupajman pushamuchunmi cacharca. Paipajman 
shamushca gentecunapash, caishuj mandajcunapash, pai juyaillagu cashcata 
ricuchunmi, pushamuchun cacharca. Chai huarmica, juyaillagupachami carca. 
12Ashtahuangarin jatun mandaj Vasti shuti huarmica, eunuco runacunahuan, 
jatun mandaj Asuero shuti runa pushamuchun mandashpa cachashcataca, na 
cazurcachu. Chaimandami jatun mandajca, nina japirinshna ninandapacha 
fiñarirca. 
13Shina fiñarishpami, punllacuna imashna cajta ricuj ali yachajcunata tapurca. 
(Paicunata tapuj cashpami, jatun mandajca mandashca shimitapash, imata 
ruranatapash alipacha tucui yachajushcacunata tapurca. 
14Jatun mandajpaj ladopica: Carsena, Setar, Admata, Tarsis, Meres, Marsena, 
Memucán shuti canchis mandajcunami, jatun mandajhuan chimbapura parlai 

usharca. Paicunaca, Persia shuti, Media shuti llactacunata mandajcunami 
carca. Llactacunata mandanataca, paicunami pundapi ricunajurca). 
15Jatun mandajca, cashna nishpami tapurca: —Mandashcapi nijunshnallata 
jatun mandaj Vasti shuti huarmitaca, ¿imatata rurana?— nishpami tapurca. 
Eunuco runacunahuan jatun mandaj Asuero shuti runa pushamuchun 
mandashpa cachajpi, Vasti shuti huarmi na cazushcamandami, chashna 
tapurca. 
16Chaita tapujpimi, Memucán shuti mandajca, jatun mandajpaj ñaupajpipash, 
caishuj mandajcunapaj ñaupajpipash, cashna nijurca: —Jatun mandaj Vasti 
shuti huarmica, cai nalita rurashpaca, na jatun mandajtalla llaquichishcachu. 
Ashtahuangarin tucui mandajcunatapash, jatun mandaj Asuero mandajuj tucui 
llactacunapi causaj tucui gentecunatapashmi llaquichishca. 
17Ashtahuangarin jatun mandaj huarmi chashna rurashcataca, tucui 
huarmicunapaj rinrimanmi uyaringa. Chaita yachashpaca paicunapash, 
paicunapaj cusacunata yangapi churashpami, cashna ninajunga: ‘Jatun mandaj 
Asuero shuti runaca, jatun mandaj huarmitami paipaj ñaupajman 
pushamuchun cachashca. Shina cachajpipash, paica na cazushcachu’ 
ninajungami. 
18Shinamandami, jatun mandaj huarmi chashna rurashcataca, Persia shuti, 
Media shuti llactacunata mandajcunapaj huarmicuna yachanga. Shina 
yachashpami, jatun mandaj churashca tucui mandajcunaman villanajunga. 
Shinamandami ninanda na cazurinajui, fiñanajui tianga. 
19Shina cashcamanda can jatun mandajpaj ali cajpica, can jatun mandajllata 
shuj mandashcata escribichipairi: ‘Vasti shuti jatun mandaj huarmica, jatun 
mandaj Asuero runapaj ñaupajman, ama ashtahuan shamuchun’ nishpa 
mandapairi. Shinallata jatun mandajca, chai huarmipaj randica, shuj 
ashtahuan ali huarmita, jatun mandaj huarmi cachun churapangui. Chai 
mandashcata ama yangapi churachunga, Persia shuti, Media shuti llactacunapi 
tiaj mandashcacunapipash escribichingui. 

20Jatun mandaj can mandashpa escribichishcataca, can mandana llacta jatun 
cajpipash, tucui llactacunapimi uyanajunga. Shina cajpimi, tucuilla 
huarmicuna paicunapaj cusacunataca, ashtahuan ali nishcacuna cajpipash, 
yangallacuna cajpipash cazunajunga— nijurcami. 
21Jatun mandajpaj yuyaipipash, caishuj mandajcunapaj yuyaicunapipash, chai 
shimicunaca alimi uyarirca. Chaimandami jatun mandajca, Memucán shuti 
mandaj nishcashnallata rurarca. 
22Paica, pai jatun mandaj mandajuj tucuilla llactacunamanmi cartacunata 
cacharca. Tucui llactacunamanmi, paicuna escribinshnallata escribishpa tucui 
gentecunamambash, paicunapaj rimaicunapi cacharca. Chai cartacunapica, 
cashnami nijurca: “Tucui cusacunami, cangunapaj huasipica ali cazuchina 
canguichi” nijurcami. Chaitaca, tucui llactacunapi causaj gentecunapaj 
rimaicunapimi villana canguichi nishpami cacharca. 

Ester 2 

Jatun mandajpaj huarmi cachunmi, Esterta agllashca 

1Chashna tucushca jipami, jatun mandaj Asuero shuti runaca, chai fiñarishcata 
ña yalichishca cashpa, Vasti shuti paipaj huarmi imata rurashcatapash 
yarijurca. Chai huarmita imashna llaquichinata mandashcatapashmi yarijurca. 
2Chaimandami, paipaj huasipi servijcunaca, cashna ninajurca: —Jatun 
mandajpaca, jarihuan nara tacarishca chairalla viñai, ali ñavi cuitsacunata 
mascachun. 
3Can jatun mandajca, can mandajuj tucui llactacunapimi, jarihuan nara 
tacarishca, chairalla viñai ali ñavi tucui cuitsacunata apamuchun, shuj 
runacunata churana cangui. Chai runacunami, can jatun mandaj causajuj Susa 
shuti pueblopi cambaj huarmicuna tiana huasiman apamunga. Chaipica chai 
cuitsacunataca, can jatun mandajpaj huarmicunata cuidaj Hegai shuti eunuco 
runami cuidashpa, juyailla churajunacunahuan alichinga. 

4Jarihuan nara tacarishca maijan cuitsagupash, jatun mandajpaj ñaupajpi ali 
ricurijpica, paimi Vasti huarmipaj randica, mandaj tucunga— ninajurcami. 
Chai nishcacunaca ali uyarijpimi, jatun mandajca chashna rurarca. 
5Jatun mandaj causajuj Susa shuti pueblopimi, Judá llactamanda Mardoqueo 
shuti runa causajurca. Paica, Jair shuti runapaj churimi carca. Jair shuti 
runaca, Simei shuti runapaj churimi carca. Simei shuti runaca, Cis shuti 
runapaj mirai, Benjamín aillu purallatami carca. 
6Mardoqueo runaca, Judá llactata jatun mandaj Jeconías shuti runahuan, 
Jerusalenmanda prezu apai tucushca purami carca. Paicunataca, Babilonia 
llactata jatun mandaj Nabucodonosor runami, prezu apashca carca. 
7Mardoqueo runaca, Hadasa nishca Ester shuti paipaj tiopaj ushitami, taita 
mama illaj cajpi viñachirca. Chairalla viñai chai cuitsaguca ali ñavi, 
juyaillagumi carca. Esterpaj taitapash, mamapash huañujpimi Mardoqueo 
runaca, quiquin ushigutashnalla japishpa viñachirca. 
8Shuj punllami, cashna tucurca: Jatun mandaj mandashcata escribichishca 
shimicuna tucuilla llactacunapi uyarijpica, jatun mandaj causajuj Susa shuti 
pueblopimi, jarihuan nara tacarishca ashtaca cuitsacunata tandachirca. 
Paicunataca, Hegai shuti runami cuidajurca. Estertapashmi, huarmicunata 
cuidaj Hegai shuti runa cuidachun, jatun mandajpaj huasiman aparca. 
9Jarihuan nara tacarishca Ester cuitsaguca, Hegai shuti runapaj ñaupajpi aligu 
ricurijpimi, ninanda alicachishpa juyailla churajunacunahuan, paitara ucha 
alichishpa, micunatapash cararca. Shinallata paita ricuchunga, jarihuan nara 
tacarishca ashtahuan ali yachaj canchis cuitsacunatapashmi, jatun mandajpaj 
huasimanda curca. Estertaca, jarihuan nara tacarishca paipaj cuitsacunandimi, 
jatun mandajpaj huarmicuna causana ashtahuan ali huasiman pusharca. 
10Esterca, maijan llactamanda, maijan familia puramanda cashcatapash na 
villarcachu. Mardoqueo runami, ama villanguichu nishpa mandashca carca. 

11Ester imashna cajta, shinallata imashna charinajujta yachangapajmi 
Mardoqueo runaca, huarmicunapaj huasi patio ñaupajpi, punllandi purijun 
carca. 
12Chai tucuilla huarmicunatami, mandashcapi nijushcashnallata paicuna 
juyailla tucuchunga, shuj huatacaman alichina carca. Punda sucta quillataca, 
mirra nishca aceitehuan, shuj sucta quillataca, mishquillagu ashnajuj 
jambicunahuan, huarmicuna churarina mishquillagu ashnajuj 
jambicunahuambashmi alichina carca. Shuj huatata chashna alichishca jipaca, 
jatun mandaj Asuero shuti runapaj ñaupajman shamuna punlla chayajpimi, 
jarihuan nara tacarishca cuitsacunaca, shuj shuj shamushpa ricurina carca. 
13Chashnami, jarihuan nara tacarishca maijan cuitsa cashpapash, jatun 
mandajpaj ñaupajman shamuna carca. Chai cuitsa alichiringapaj imata 
mañajpipash, tucuita cunllami carca. Chaicunata churajushpa alichirishpami, 
huarmicuna tiana huasimandaca, jatun mandajpaj huasicaman shamuna carca. 
14Chai cuitsa chishi shamushpaca, cayandi tutamandami, jatun mandajpaj 
caishuj huarmicuna tianajuj caishuj huasiman tigran carca. Chaipica, Saasgaz 
shuti eunuco runami cuidajun carca. Chai cuitsaca, na ashtahuan jatun 
mandajpajman shamui ushanachu carca. Maijan shamuchun munashpapash, 
jatun mandaj shutipi cayajpillami, shamuna carca. 
15Esterca, Mardoqueo runapaj tío Abihail shuti runapaj ushimi carca. 
Mardoqueo runami, paipaj ushigutashna viñachirca. Esterca, jatun 
mandajpajman ña rina chayajpica, imatapash na ruranachu carca. Jatun 
mandajpaj huarmicunata cuidaj Hegai shuti eunuco runa mandashcatallami 
rurana carca. Esterca, tucui paita ricujcunapaca, ashtahuan aligumi ricurijurca. 
16Jatun mandaj Asuero shuti runaca, ñami canchis huatacunata mandajurca. 
Tebet shuti chunga quillapimi Esterca, jatun mandajpajman pushai tucurca. 
17Jatun mandajca, tucui huarmicunamanda ashtahuan yalimi Estertaca 
juyarca. Esterca, jarihuan nara tacarishca tucui cuitsacunamanda yali aligumi, 
paipaj ñaupajpica ricurirca. Chaimandami, jatun mandajcunapaj coronata 

paipaj umapi churachishpa paitaca, Vasti shuti huarmipaj randi jatun mandaj 
cachun churarca. 
18Chai jipaca jatun mandajca, pai churashca tucui mandajcunamambash, paita 
servij runacunamambashmi, Esterta alicachishpa jatun micuita rurarca. 
Shinallata llactacunapi causajcunapaj impuestotapash ashatallami japichun 
mandarca. Jatun mandajcuna na mitsashpa caranshnallatami, ashtaca 
caranacunata carajurca. 

Jatun mandajta huañuchingapaj pacalla parlanajujtami, Mardoqueo runaca 
villashca 

19Jarihuan nara tacarishca cuitsacunata cutin tandachinajujpimi Mardoqueo 
runaca, jatun mandajpaj huasi pungupi tiajurca. 
20Esterca, Mardoqueo runa mandashcashnallatami, maijan llactamanda 
cashcatapash, maijan familiapura cashcatapash na villarca. Esterca, 
Mardoqueo runa alita yachachijpi imashna yachajushcashnallatami rurajurca. 
21Chai punllacunami, jatun mandajpaj pungupi cuidaj Bigtán shuti, Teres shuti 
eunuco runacuna ninanda fiñarishpa parlanajujta Mardoqueo runaca, jatun 
mandajpaj huasi pungupi tiajushpa uyarca. Paicunaca, jatun mandaj Asuero 
shuti runata huañuchingapajmi yarinajurca. 
22Mardoqueo runa chaita yachashpami, jatun mandaj Esterman villarca. 
Chaitaca, Mardoqueo runami villan nishpami Esterca, jatun mandaj Asuero 
shuti runaman villarca. 
23Shina villashcata callarishpa tapuchijpimi, chaica chashnapacha cashca 
ricurirca. Chaimandami, chai ishcai eunuco runacunaca, huarcushpa sipinapi 
huarcui tucurca. Chashna tucushcataca, jatun mandaj imatalla rurashcata 
escribishca libropimi escribishpa saquirca. 

Ester 3 

Amán runaca, Judá llactamanda gentecunata tucuchingapajmi munashca 

1Chashna tucushca jipacunami, jatun mandaj Asuero shuti runaca, Agag shuti 
runapaj mirai Hamedata shuti runapaj churi, Amán shuti runata alicachishpa, 
tucui mandajcunata mandaj cachun churarca. 
2Jatun mandaj mandana huasi pungupi cuidaj tucui servijcunaca, Amán shuti 
runapaj ñaupajpi cungurishpami, urai cumurinajurca. Chaitaca, jatun 
mandajllatami chashna mandashca carca. Ashtahuangarin Mardoqueo runaca 
na cungurinllu carca, pingai tucushpapash na urai cumurinllu carca. 
3Chaimandami jatun mandajta servishpa, pungupi cuidajcunaca: “¿Imashpata 
jatun mandaj mandashcataca na cazungui?” nishpa, Mardoqueotaca 
tapunajurca. 
4Punllandi paicuna chashna ninajujpipash, Mardoqueo runa na cazujpimi, 
cashna tucurca: Mardoqueo runaca, Judá llactamandami cani nishpa ñami 
villashca carca. Chaimandami, pai nishcashnallata napachachu cungurin 
yashpa, Amán shuti runaman villanajurca. 
5Amán shuti runaca, paipaj ñaupajpi na cungurijta, na urai cumurijta 
ricushpami, Mardoqueo runataca ninandapacha fiñarca. 
6Shina cajpipash Mardoqueo runatalla llaquichingapaca, na munarcachu. 
Maijan familia puramanda Mardoqueo runa cajtapash, ñami villashca carca. 
Chaimandami Amán shuti runaca, jatun mandaj Asuero mandajuj llactacunapi 
causanajuj, Judá llactamanda gentecunatapash Mardoqueo runapaj purataca, 
tucuillata huañuchinata yarijurca. 
7Nisán shuti callari quillapi, jatun mandaj Asuero shuti runa chunga ishcai 
huatata ña mandajujpimi, Pur nishca suerteta ruranajurca. Chaitaca, Judá 
llacta gentecunata ima punlla, ima quilla, ima huata huañuchinata 
yachangapajmi, Amán shuti runapaj ñaupajpi suerteta ruranajurca. Chai 
suerteca, Adar shuti chunga ishcai quillapimi urmarca. 
8Shinamandami Amán shuti runaca, jatun mandaj Asuerotaca, cashna nijurca: 
—Can mandajuj tucuilla llactacunapi causaj puracunapica, caipi chaipi, shican 
shican causaj gentecunami tian. Paicunapaj mandashcahuan ricujpica, tucui 

shuj gentecunapaj mandashcamandaca shujpachami. Chaimandami, can jatun 
mandaj mandashcataca na cazunajun. Paicunata causanajuchun saquishpaca, 
can jatun mandajca ima alitapash na japinguichu. 
9Can jatun mandajpaj ali cajpica, tucuicunata tucuchinajuchun mandashpa 
escribichipairi. Shina rurajpica, cambaj jazinda huasipi culquita 
alichijcunamanmi, can jatun mandajpaj culquita alichina huasipi 
alichinajuchun, sucta huaranga pusaj patsaj quintalta pezaj culquita cusha— 
nijurcami. 
10Shina nijpimi jatun mandajca, paipaj maquipi churajushca surtijasta 
llujchishpa, Judá llacta gentecunata fiñaj, Agag shuti runapaj mirai Hamedata 
shuti runapaj churi Amán shuti runaman curca. 
11Paitaca cashnami nirca: —Ñucaman cusha nijushca culquitaca, canllata 
japilla. Shinallata gentecunatapash, imata rurashpa cambi ali cana cajpipash 
ruranguilla— nircami. 
12Shina nijpimi, huata callari quillapaj, chai huatapajllata chunga quimsa 
punllapica, jatun mandajpaj escribijcunata Amán shuti runaca cayarca. Jatun 
mandaj churashca sátrapa nishca mandajcunata, tucui llactacunapi 
soldadocunata mandajcunata, tucui gentecunata mandajcunata Amán shuti 
runa mandashcashnallatami, tucui llactacunapi escribinata yachanshnallata, 
tucui gentecunapaj rimaipi escribichirca. Jatun mandaj Asuero shuti runapaj 
shutipi escribishpami, jatun mandajpaj surtijashuanllata sellashca carca. 
13Chai cartacunataca, jatun mandaj mandajuj tucui llactacunapi 
saquigrichunmi, cartacunata apajcunaman cachashca carca. Chai 
cartacunapica, Judá llactamanda chairalla viñaicunata, rucucunata, 
huahuacunata, huarmicunatapash shuj punllapilla, tucuicunata huañuchishpa, 
paicuna imata charishcacunatapash apanajuchunmi mandashca carca. 
Chaitaca, Adar shuti chunga ishcai quillapaj chunga quimsa punllapi chashna 
rurachunmi mandashca carca. 

14Chai punllapaca, tucuicuna alichirishcalla cachunmi, tucui llactacunapi chai 
mandashcataca shujman yalichishpa escribishcacunahuan, tucui 
gentecunaman villachun cacharca. 
15Jatun mandaj mandajpimi, cartacunata apajcunaca ucha llujshinajurca. Chai 
mandashcataca, llactata mandana Susa shuti jatun pueblopimi curca. Chai 
jipallami jatun mandajhuan, Amán shuti runahuanga ufiangapaj tiarirca. 
Ashtahuangarin Susa shuti pueblopi causajcunaca, ninandami manllarinajurca. 

Ester 4 

Esterca, paipaj llacta puracunamandaca parlashami nishcami 

1Mardoqueo runaca, tucui chaicunata yachashpami, pai churajushcata 
liquishpa, cañamuta churajushpa, uchufata churarirca. Chashna rurashpami, 
ninanda llaquirishpa caparishpa, huacashpa pueblopi purijurca. 
2Mardoqueo runaca, jatun mandajpaj pungu ñaupacamanmi shamurca. Jatun 
mandajpaj pungutaca, cañamuta churajushcacunaca napacha yaicui 
ushanachu carca. 
3Jatun mandaj mandashpa, imata ruranata tucui llactacunapi causajcunaman 
ña villajpimi, Judá llacta gentecunaca ninanda llaquirishpa, na micushpa 
ninandapacha huacanajurca. Ashtacacunami cañamuta churajushpa, uchufapi 
sirinajurca. 
4Esterta servinajuj, jarihuan nara tacarishca cuitsacunapash, paita cuidaj 
eunuco runacunapash shamushpami, chaitaca villanajurca. Shina villajpimi 
jatun mandaj Esterca, ninanda llaquirishpa, cañamuta churajushcataca 
anchuchishpa, ali churajunata Mardoqueoman churachigrichun cacharca. 
Ashtahuangarin Mardoqueoca, na chasquircachu. 
5Chaimandami Esterca, jatun mandajta servij eunuco puramanda Hatac shuti 
runata cayarca. Jatun mandajmi, chai runataca Esterta cuidachun churashca 
carca. Chai runatami Esterca, imashna cajtapash, imamanda Mardoqueo 
chashna purijujtapash tapuchun cacharca. 

6Shina cachajpimi Hatac shuti runaca, pueblo plazapi Mardoqueo runa tiajujpi 
tapungapaj rirca. Chai plazaca, jatun mandajpaj huasi pungu chimba purapimi 
carca. 
7Shina tapujpimi Mardoqueo runaca, ima tucushcatapash tucuilla villajurca. 
Shinallata Amán shuti runaca, Judá llacta gentecunata tucuchijpica, jatun 
mandajpaj culquita alichinapi alichijuchun, culquita pezashpa cusha 
nishcatapashmi villarca. 
8Shinallata Judá llacta gentecunata tucuchinajuchun mandashcata shujman 
yalichishpa escribishpa, Susa shuti pueblopi tucuicunaman cushcatapashmi, 
Esterman ricuchishpa villachun curca. Shina cushpaca, jatun mandajpajman 
rishpa, paipaj llacta gentecunata ama huañuchipaichu nishpa, Ester 
parlagrichumbachami mingashpa cacharca. 
9Hatac shuti runa tigrashpaca, Mardoqueo runa imashna nishcatami, tucuita 
Esterman villajurca. 
10Shina villajpimi Esterca, Hatac runataca Mardoqueoman, cashna nichun 
cutin cacharca: 
11“Jatun mandajta tucui servijcunapash, jatun mandaj mandajuj llactacunapi 
tucui causajcunapash yachanmi. Maijan jari cashpa, na cashpaca huarmi 
cashpapash, jatun mandaj na cayajpita, pai jatun mandajta ricungapaj ucu 
patioman yaicujpica, paipaca huañuchi tucunapacha nishca shujlla 
mandashcami tian. Na cashpaca, jatun mandaj charijuj oro varata paipaj 
ñaupajman chutashpa ricuchijpi, chai varata ricuchi tucujllami causanga. 
Ñucaca, pai jatun mandajta ricuchunga, cai quillataca na cayai tucushcanichu” 
nichunmi cacharca. 
12Ester imatalla nishcatami, Mardoqueo runaman villarca. 
13Chaimandami Mardoqueo runaca, Esterman cashna nishpa tigrachipai nishpa 
cacharca: “Jatun mandajpaj huasipi cashpalla, Judá llacta gentecunashnaca, na 
huañushachu yajunguiman. 

14Ñucanchimanda cai punllacunapi imatapash na nishpa, can upalla saquijpica, 
Judá llactapi causajcunapaca imashnallapash quishpirina tiangami. 
Ashtahuangarin cambash, cambaj taitapaj huasi ucu purapashmi 
huañunguichi. Canga, cai llaquimanda ñucanchita quishpichingapaj, jatun 
mandaj tucushcatapash, ¿pita yachangayari?” nichunmi cacharca. 
15Esterca, Mardoqueo runaman cashna nishpa tigrachijuchunmi cacharca: 
16“Cai Susa shuti pueblopi causaj, Judá llacta tucui gentecunata tandachigri. 
Shina tandachishpami, ñucamandaca na micuna canguichi. Quimsa punlla, 
quimsa tutatami na micuna, na ufiana canguichi. Ñucapash, ñucata servinajuj, 
jarihuan nara tacarishca cuitsacunahuanmi, na micushpa chashnallata rurasha. 
Chai jipami, jatun mandajhuan parlangapaj yaicusha. Mandashcapi 
nijunshnallata na yaicunalla cajpipash, chaiman yaicujpi huañuchijpica, 
huañushatachari” nichunmi cacharca. 
17Shina nijpimi Mardoqueo runa rishpaca, Ester mandashcashnallata tucuita 
rurarca. 

Ester 5 

Esterca, jatun mandajtapash, Amán shuti runatapashmi, jatun micuiman 
cayashca 

1Ña quimsa punlla tucujpimi, cashna tucurca: Esterca, jatun mandaj 
huarmicuna churajuna paipaj churajunata churajushpami, jatun mandajpaj 
huasi ucu patioman yaicurca. Chai patioca, jatun mandajpaj ucu chimba 
purapimi carca. Jatun mandajca, pai mandashpa tiarina ucupimi tiajurca. Chai 
ucuca, pungu chimba purapimi carca. 
2Jatun mandaj Esterta canlla patiopi shayajujta ricujpica, paica jatun 
mandajpaj ñaupajpica alimi ricurirca. Chaimandami, paipaj maquipi 
charijushca oro varataca, Esterpajman chutashpa ricuchirca. Shina 
ricuchijpimi Esterca, paipajman shamushpa, vara pundapi maquihuan 
tacarirca. 

3Chaipimi jatun mandajca, cashna tapurca: —Jatun mandaj Ester, ¿imashpata 
shamungui? ¿Imatata mañangapaj munangui? Ñuca mandajuj 
llactacunamandaca, chaupitapash cushallami— nircami. 
4Shina nijpimi Esterca, cashna nirca: —Can jatun mandajpaj ali cajpica, can 
jatun mandajman ñuca rurajushca jatun micuiman cunanga, can jatun 
mandajpash, Amán shuti runapash shamupanguichi— nircami. 
5Shina nijpimi, jatun mandajca: —Ester imatalla nishcata rurangapaj, Amán 
shuti runata ucha pushamugrichi— nirca. Ña pushamujpimi jatun mandajca, 
Ester cayashca jatun micuiman Amán shuti runata pushashpa rirca. 
6Chai jatun micuipi vinota ufiashpa tiajushpami jatun mandajca, Estertaca 
cashna nirca: —¿Imatata mañangui? Canmanga cushallami. ¿Imatata ningui? 
Ñuca mandajuj llactacunamandaca, chaupitapash cushallami— nircami. 
7Shina nijpimi Esterca, cashna nishpa tigrachirca: —Ñuca mañashcapash, ñuca 
munashcapash, caimi capan: 
8Can jatun mandajpaj ñaupajpi ñuca ali ricurishca cajpi, ñuca mañashcata, 
ñuca munashcata cungapaj munashpaca, can jatun mandajman cutin shuj jatun 
micuita ñuca rurashcaman, can jatun mandajpash, Amán shuti runapash cutin 
shamupanguichi. Cayapajmi, can jatun mandaj imata mandashcashnallata 
villapasha— nircami. 
9Chai punllapica, paipaj shungupica ninanda cushijushpami, Amán shuti 
runaca llujshijurca. Shina cashpapash, mandana huasi pungupi Mardoqueo 
tiajushpa, pai yalijpi na jatarishpa, cuyuritapash na cuyurijta ricushpaca, 
Mardoqueo runataca ninandami fiñarca. 
10Shina cashpapash Amán shuti runaca, fiñarishcata na ricuchingapajmi, na 
imatapash nishpa huasiman rircalla. Ña chayashpaca, paipaj 
cumbacunatapash, Zeres shuti paipaj huarmitapashmi, cayachun cacharca. 
11Paicunamanmi Amán shuti runaca, imatalla ninandapacha charishcatapash, 
ashtaca churicunata charishcatapash parlajurca. Shinallata tucui imacunatalla 

jatun mandaj rurashpa paita jatunyachishcatapash, mandajcunatapash, jatun 
mandajta servijcunatapash yali paita alicachishcatapashmi parlajurca. 
12Amán shuti runaca, ashtahuan caitapash nijurcarami: —Jatun mandaj 
Esterpash, jatun mandajman jatun micuita rurashpaca, pitapash na cayarcachu, 
ñucatallami cayahuarca. Shinallata jatun mandaj Esterca cayapash, jatun 
mandajhuan shamupanguira nihuarcami. 
13Shina cajpipash, mandana huasiman yaicuna pungupi, Judá llactamanda 
Mardoqueo runa tiajujta ricushpaca, tucui chai cushijushcacunaca, imapash na 
canllu— nijurcami. 
14Shina nijpimi, Zeres shuti paipaj huarmipash, tucui paipaj cumbacunapash, 
cashna ninajurca: —Ishcai chunga ishcai chaupi metro jatun caspita 
shayachishpa, huarcushpa sipinata rurai. Chai sipinapillata Mardoqueo runata 
huarcushpa sipichun, caya punllapaca jatun mandajman villangui. Chai jipaca, 
jatun mandajhuan chai jatun micuiman cushijushpa ringuillami— ninajurcami. 
Shina nishcapash, Amán shuti runapica ali ricurijpimi, huarcushpa sipinata 
rurachirca. 

Ester 6 

Amán shuti runaca, Mardoqueo runata alicachinapachami tucushca 

1Chai tutallatami, jatun mandajca puñui chingajpi na puñui tucujurca. 
Shinamandami, jatun mandaj imatalla rurashcacunata yaringapaj escribishca 
librota apamushpa, paipaj ñaupajpi leyishpa uyachinajuchun mandarca. 
2Chaita leyishpaca, pungupi cuidashpa, jatun mandajta servij Bigtán shuti, 
Teres shuti ishcai eunuco runacuna, jatun mandaj Asuero shuti runata 
huañuchingapaj yarinajushcata Mardoqueo runa villajpi escribishcatami 
tarirca. 
3Chaita uyashpami jatun mandajca, cashna nirca: —Chashna villashcamandaca 
Mardoqueotaca, ¿imashnallapash alicachishcachu, na cashpaca ima alitapash 
carashcachu?— nircami. Shina nijpimi, pai jatun mandajta servij 

mandajcunaca: —Paita alicachingapaca, imatapash na rurashcachu— 
ninajurca. 
4Amán shuti runaca, pai rurachishca huarcushpa sipinapi Mardoqueo runata 
huarcuchun ningapajmi, jatun mandaj mandashpa tiajuj huasi patioman 
shamushca carca. Shinamandami, jatun mandajca: —¿Pita canlla patiopi?— 
nishpa tapurca. 
5Shina tapujpimi, jatun mandajta servijcunaca: —Ricui, Amán shuti runami 
shamushca. Patiopi shayajun— ninajurca. Shina nijpimi jatun mandajca, 
yaicumuchunlla nirca. 
6Amán shuti runa yaicumujpimi jatun mandajca, cashna nirca: —Shuj runata 
alicachingapaj jatun mandaj munajushpaca, ¿imatata rurana?— nircami. Shina 
nijpimi Amán shuti runaca, paipaj shungupica cashna yajurca: “Jatun 
mandajca, ¿pitashi ñucatapash ashtahuan yali alicachingapaj munan” 
yajurcami. 
7Chaimandami Amán shuti runaca, cashna nishpa tigrachirca: —Jatun mandaj 
alicachingapaj munajushca runataca, 
8jatun mandajpaj churajunatami apamushpa churachina. Shinallata jatun 
mandaj tiarina caballopimi tiachina, umapipash jatun mandajpaj coronatami 
churachina. 
9Churajunatapash, caballotapash, jatun mandaj churashca mandaj puramanda 
ashtahuan alicachi tucushca mandajcunapaj maquipimi cuna. Jatun mandaj 
alicachingapaj munajushca runataca, paicunami churachinga. Shinallata 
caballopi tiachishpa, pueblo plazaman pushashpami, paipaj ñaupajpi cashna 
nishpa caparichun mandana: ‘Jatun mandaj jatunyachingapaj munajushca 
runataca, cashnami alicachinga’ nichunmi mandana— nijurcami. 
10Shina nijpimi jatun mandajca, Amán shuti runata cashna nirca: —Ucha 
rishpa, can nishcashnallata churajunatapash, caballotapash apamugri. Ña 
apamushpaca, ñuca mandajuj huasi pungupi tiajuj, Judá llactamanda 

Mardoqueo runataca, can nishcashnallata rurangui. Can nishcataca, tucuita 
pactachingui— nircami. 
11Chashna nijpimi, Amán shuti runaca churajunatapash, caballotapash 
apamurca. Churajunataca, Mardoqueo runaman churachishpami, Mardoqueo 
runa tiarishca caballota pueblo plazaman pushashpa, paipaj ñaupajpi cashna 
nishpa caparichun mandarca: “Jatun mandaj alicachingapaj munajushca 
runataca, cashnami alicachinga” nichunmi mandarca. 
12Chai jipaca Mardoqueo runaca, jatun mandaj mandajuj huasi 
pungumanllatami tigrarca. Amán shuti runaca, ninandapacha llaquirishpami, 
paipaj umatapash quilpashca, paipaj huasiman ucha tigrarca. 
13Amán shuti runa ña chayashpaca, Zeres shuti paipaj huarmimambash, paipaj 
cumbacunamambashmi, tucui imalla tucushcata villarca. Chaita villajpimi, ali 
yachajushca cumbacunapash, Zeres shuti paipaj huarmipash, cashna ninajurca: 
—Judá llactamanda mirai chai Mardoqueo runapaj ñaupajpi ña urmai 
callarishca cashpaca, imatapash na rurai ushanguichu. Ashtahuangarin paipaj 
ñaupajpica urmanguipachami— ninajurcami. 
14Amán shuti runahuan, paicuna shina parlanajujpillatami, jatun mandajta 
servij eunuco runacunaca, jatun micuita Ester rurashcaman, Amán shuti runata 
ucha pushangapaj chayamunajurca. 

Ester 7 

Amán shuti runaca, sipishpami huañuchi tucushca 

1Jatun mandaj Ester rurashca jatun micuimanmi jatun mandajca, Amán shuti 
runatapash pushashpa rirca. 
2Cayandi punllapipash, vinota ufiashpa tiajushpami jatun mandajca, Esterta 
cashna tapurca: —Jatun mandaj Ester, ¿imatata mañangui? Imata mañajpipash 
cushallami. ¿Imatata ningui? Ñuca mandajuj llactacunamandaca, chaupitash 
cushallami— nircami. 

3Shina tapujpimi jatun mandaj Esterca, cashna nishpa tigrachirca: —Jatun 
mandajlla, can jatun mandajpaj ñaupajpi ñuca ali ricurishca cajpi, can jatun 
mandajpaj ali cana cajpica, ñuca mañashcamandaca ñucata huañuchinata 
jarcapairi. Ñuca mañashcamandaca, ñuca llactamanda gentecunata 
huañuchinatapash jarcapairi. 
4Huañuchi tucushpa, tucuilla tucuchi tucungapajmi ñucapash, ñuca 
llactamanda gentecunapash jatui tucushcanchi. Servij jaricuna, servij 
huarmicuna cachun jatujpirapash, na imatapash nipaimanllu carcani. 
Ashtahuangarin ñucanchita huañuchijpica, can jatun mandajpaca, na alichi 
ushanalla jatun llaquimi capanga— nircami. 
5Jatun mandaj Asuero shuti runa tigrachishpaca, jatun mandaj Estertaca, 
cashnami nirca: —¿Pita chashna jariyashca shunguta charishpa, cashnatapacha 
rurasha nijunyari, chai runaca maipitayari?— nishpami tapurca. 
6Shina tapujpimi, Esterca: —Ñucanchita fiñaj, ñucanchita na ricunayachij 
runaca, nalita ruraj cai Amán shuti runami— nirca. Shina villajpimi Amán shuti 
runaca, jatun mandaj Asuero shuti runapaj ñaupajpipash, jatun mandaj 
Esterpaj ñaupajpipash, ninanda manllarishpa musparijurca. 
7Chai jipami, jatun mandajca, nina japirinshna fiñarishpa, micujushca 
ucumanda jatarishpaca, mandashpa tiajuna huasi ladolla huertaman llujshirca. 
Jatun mandajca, Amán shuti runataca huañuchinapachami carca. 
Chaimandami Amán shuti runaca, paipaj causaimanda jatun mandaj Esterta 
mañangapaj, chaipillata quedarca. 
8Jatun mandajca, mandashpa tiajuna huasi lado huertamanda tigrashpaca, 
micujushca ucuman yaicushpami Amán shuti runataca, jatun mandaj Ester 
tiajuj camapi shitarishca sirijujta ricurca. Chaita ricushpami Amán shuti 
runataca, cashna nirca: —¿Ñuca huarmi jatun mandajtapashchu, ñuca 
huasipillata munai na munai nalita rurangapaj munangui?— nircami. Jatun 
mandaj chashna nijhuanmi, paipaj servijcunaca Amán shuti runataca, ñavita 
quilparca. 

9Shina rurashpami, jatun mandajta servijpura Harbona shuti eunuco runaca, 
cashna nirca: —Ricui, Amán shuti runapaj huasipica, Mardoqueo runata 
huarcushpa sipinami, ishcai chunga ishcai metro chaupi altota rurashca 
shayajun. Chaitaca, Amán shuti runallatami rurachirca. Mardoqueo runaca, 
can jatun mandajta shujcuna huañuchingapaj munajujpipash villarcallami— 
nircami. Shina nijpimi, jatun mandajca: —Shina cashpaca, Amán shuti 
runataca chaipillata huarcugrichi— nishpa mandarca. 
10Shina mandajpimi Amán shuti runataca, Mardoqueo runata huarcushpa 
sipingapaj pai rurachishca caspipillata huarcurca. Chashna rurajpimi jatun 
mandajca, ninanda fiñarishcataca yalichirca. 

Ester 8 

Asuero shuti runaca, Judá llacta gentecunapaj alipajmi mandashca 

1Jatun mandaj Asuero shuti runaca, chai punllallatami Judá llacta gentecunata 
fiñaj Amán shuti runapaj huasitaca, jatun mandaj Esterman curca. Esterca, 
Mardoqueo runapaj huasi ucupura cashcataca ñami villashca carca. 
Chaimandami Mardoqueo runaca, jatun mandajpaj ñaupajman shamurca. 
2Chaipimi jatun mandajca, Amán shuti runapaj surtijasta japishpa 
churajushcata llujchishpa, Mardoqueo runaman curca. Shinallata Amán shuti 
runapaj huasita ricuchunga, Mardoqueo runatami Esterca churarca. 
3Esterca, jatun mandajhuan cutin parlangapaj tigramushpami, paipaj chaqui 
ñaupajpi huacashpa cungurirca. Shina cungurishpami, Judá llacta gentecunata 
huañuchingapaj munashpa, Agag shuti runapaj mirai Amán shuti runa nalita 
yarishpa mandashcataca anchuchipai nishpa mañarca. 
4Shina nijpimi jatun mandajca, pai charijushca oro varata Esterpaj ñaupajman 
chutashpa ricuchirca. Chaimandami Esterca jatarishpa, jatun mandajpaj 
ñaupajpi shayarishpa, 
5cashna nijurca: —Can jatun mandajpaj ñaupajpi ali cajpica, cambaj ñaupajpi 
ñuca ali ricurishca cajpica, can jatun mandajpaj ali cana cajpica, can ñucata 
juyashpaca, caita rurapai: Agag shuti runapaj mirai Hamedata shuti runapaj 

churi Amán shuti runaca, can jatun mandaj mandajuj tucui llactacunapi 
causanajuj Judá llacta gentecunata tucuchinajuchun, mandashpa 
escribichishpa cacharca. Chaitaca anchuchingapaj, shujta escribishpa cachapai 
nipanimi. 
6Ashtahuangarin ¿imashnata ñuca llactapura gentecunata llaqui japijtaca 
ricujushayari? ¿Imashnata ñuca llacta gentecunata huañuchishpa tucuchijtaca 
ricujushayari?— nijurcami. 
7Shina nijpimi jatun mandaj Asuero shuti runaca, jatun mandaj Estermambash, 
Judá llactamanda Mardoqueo runamambash, cashna nishpa tigrachirca: —
Ricui, Amán shuti runapaj huasitaca, ñucami Esterman curcani. Chai runataca, 
Judá llacta gentecunata huañuchingapaj munajushcamandami, huarcushpa 
sipina caspipi huarcurca. 
8Judá llacta gentecunapaj ima ashtahuan ali cana cajpipash, jatun mandaj ñuca 
shutipi cangunallata escribinguichilla. Chaitaca, jatun mandaj ñucapaj 
surtijashuan sellanguichilla. Imata rurachun mandashcata jatun mandaj ñuca 
shutipi escribishpa, jatun mandaj ñucapaj surtijashuan sellashcataca, na 
shujman tigrachi ushangachu— nircami. 
9Chaimandami, Siván shuti quimsa quillapaj, ishcai chunga quimsa punllapica, 
jatun mandajpaj escribijcunata cayarca. Chai escribijcunaca, Mardoqueo runa 
imashna mandashcashnallatami escribinajurca. Judá llacta gentecunaman, 
sátrapa nishca mandajcunaman, soldadocunata mandajcunamanmi, India 
llactamanda Etiopía llactacaman, patsaj ishcai chunga canchis llactacunaman 
escribinajurca. Tucui llactacunamanmi, chai llactacunapi imashna 
escribinshnallata escribinajurca. Tucui gentecunamambash, paicunapaj 
rimaipillatami escribinajurca. Judá llacta gentecunamambash, paicuna 
imashna escribinshnallata, paicuna imashna rimanshnallatami escribinajurca. 
10Chai escribishcacunataca, jatun mandaj Asuero shuti runapaj shutipi 
escribishpami, pai jatun mandajpaj surtijashuan sellarca. Chai cartacunata 
saquingapaca, cartata apashpa purijcunatami cacharca. Paicunataca, jatun 

mandajpaj michina pambacunapi purinajuj, ninanda calpaj caballocunapimi 
cacharca. 
11Chai cartacunapica, jatun mandajca tucui pueblocunapi causanajuj, Judá 
llacta gentecunatami, paicunata ama huañuchinajuchun, tandanajushpa 
jarcaringapaj chapanajuchun mandashca carca. Maijan pueblomanda, maijan 
llactacunamanda cashpapash, huañuchingapaj alichirishcalla shamujcunataca 
tucuchingapaj, huañuchishpa chingachingapaj, paicunapash alichirishcalla 
cachunmi mandashca carca. Chai shamujcunataca huahuacuna cajpi, 
huarmicuna cajpipash, huañuchishpa, paicuna imata charishcacunatapash 
japinguichilla nishcami carca. 
12Chaitaca shuj punllapillami, jatun mandaj Asuero shuti runa mandajuj tucui 
llactacunapica, Adar shuti chunga ishcai quillapaj, chunga quimsa punllapi 
chashna rurana carca. 
13Mandashpa escribishcata shujman yalichishpa escribishcataca, tucui 
gentecuna yachachunmi, imatalla rurachun mandashpa tucui llactacunaman 
cacharca. Chai mandashcapica, Judá llacta gentecunaca paicunata fiñajcuna 
llaquichishcashnallata llaquichingapaj, chai punllapaj alichirishcalla cachun 
nishpami mamdashca carca. 
14Jatun mandaj cachajpimi, cartacunata apajcunaca ninanda calpashpa purij 
caballocunapi tiarishpa ucha llujshinajurca. Chai mandashpa escribishcataca, 
llactata mandana Susa shuti jatun pueblopimi curca. 
15Mardoqueo runaca, jatun mandajpaj ñaupajmandaca, jatun mandajcuna 
churajuna azulhuan, yurajhuan churajunata churajushca, jahualla 
churajunatapash lino puchata rurashca morado churajunata churajushca, 
umapipash, jatun oro coronata churajushcami llujshirca. Chashnata 
ricushpami, Susa shuti pueblopi causajcunaca, ninandapacha cushijunajurca. 
16Chaimandami Judá llacta gentecunaca, michata ricunshna ninanda 
cushijushpa, alicachi tucushpa causanajurca. 

17Tucui llactacunapi, pueblocunapi jatun mandaj mandashca maimanlla 
chayashcapimi, Judá llacta gentecunaca ninanda cushijunajurca. Shinallata 
jatun micuita rurashpami, cushijui punllatapash charirca. Chai llactacunapi 
causanajuj ashtaca gentecunami, Judá llacta gentecunata ninanda manllashpa, 
paicunapash Judá llacta puracuna tucunajurca. 

Ester 9 

Judá llacta gentecunaca, paicunata fiñajcunata tucuchishcami 

1Adar shuti chunga ishcai quillapaj, chunga quimsa punlla cajpimi, jatun 
mandaj imata rurachun mandashcataca pactachina carca. Judá llacta 
gentecunata fiñajcuna, mandai callaringapaj shuyanajushca punllapillatami, 
cashna tucurca: Ashtahuangarin Judá llacta gentecunaca, paicunata 
fiñajcunataca paicunarami mandai callarirca. 
2Judá llacta gentecunaca, jatun mandaj Asuero shuti runa mandajuj tucui 
llactacunapimi, paicuna causanajuj pueblocunapi tandanajurca. Paicunaca, 
paicunata llaquichishun nij gentecunahuan macanajungapajmi, chashna 
tandanajurca. Ashtahuangarin paicunahuan macanajuitaca, pipash na 
usharcachu. Tucui gentecunami, paicunataca ninanda manllanajurca. 
3Llactacunapi tucui mandajcunapash, sátrapa nishca mandajcunapash, 
soldadocunata mandajcunapash, jatun mandajta servijcunapashmi, Mardoqueo 
runataca ninanda manllarca. Shinamandami paicunaca, Judá llacta 
gentecunata ayudanajurca. 
4Jatun mandaj mandana huasi ucupica, Mardoqueomi tucuicunata yali 
mandajurca. Paitaca, tucui llactacunapimi rijsinajurca. Mardoqueo runaca 
ashtahuan, ashtahuanmi alicachi tucushpa catijurca. 
5Judá llacta gentecunaca, tucui paicunata fiñajcunatami espadahuan 
huañuchishpa llaquinayaita tucuchinajurca. Paicunata fiñajcunataca, paicuna 
munashcatami huañuchishpa tucuchinajurca. 
6Judá llacta gentecunaca, jatun mandaj causajuj llactata mandana Susa shuti 
jatun pueblopillatami, picha patsaj runacunata huañuchishpa tucuchinajurca. 

7Chaipica, cai runacunatapashmi huañuchirca: Parsandata, Dalfón, Aspata, 
8Porata, Adalía, Aridata, 
9Parmasta, Arisai, Aridai, Vaizata shuti runacunatami huañuchirca. 
10Chai chunga runacunaca, Judá llacta gentecunata fiñaj Amán shuti runapaj 
churicunami carca. Amán shuti runaca, Hamedata shuti runapaj churimi carca. 
Tucuilla huañuchishpapash, paicuna imatalla charishcacunataca, na 
japinajurcachu. 
11Jatun mandaj Asuero shuti runaca, pai causajuj Susa shuti pueblopi mashnata 
huañuchishcatapash, chai punllapillatami yachaj chayarca. 
12Shina yachashpami jatun mandajca, jatun mandaj Estertaca, cashna nirca: —
Ñuca causajuj llactata mandana Susa shuti jatun pueblopica, Judá llacta 
gentecunaca, ñami picha patsaj runacunata, Amán shuti runapaj chunga 
churicunatapash huañuchishca. ¿Ñuca mandajuj chaishuj llactacunapicarin, 
imatashi rurarca? Shina cashcamanda, ¿imatata mañahuangui? Imata 
mañajpipash cushallami. ¿Imatata ashtahuan rurachun ningui? Imata rurai 
nijpipash rurashallami— nircami. 
13Shina nijpimi Esterca, cashna nishpa tigrachirca: —Can jatun mandajpaj ali 
cajpica, cunan cai punllapaj mandashcapi nijunshnallata, cayapaj 
pactachinajuchun, Susa shuti pueblopi causanajuj Judá llacta gentecuna 
mañashcata rurapai. Amán shuti runapaj chunga churicunata chai sipina 
caspipi huarcuchun saquipai— nircami. 
14Shina nijpimi jatun mandajca, chashna rurachun Susa shuti pueblopi 
mandarca. Shina mandajpimi, chai chunga churicunataca huarcunajurca. 
15Susa shuti pueblopi causaj Judá llacta gentecunaca, Adar shuti quillapaj 
chunga chuscu punllapipash cutin tandanajushpami, Susa shuti pueblopi 
causajcunataca, quimsa patsaj runacunata huañuchirca. Shina 
huañuchishpapash, paicuna imatalla charishcacunataca na japinajurcachu. 

Purim nishca fiesta punllatami villajun 

16Jatun mandaj mandajuj llactacunapi causanajuj Judá llacta caishuj 
gentecunamanda rimashpaca, paicunapashmi paicunata huañuchingapaj 
shamujcunata jarcashpa macanajungapaj tandanajurca. Shina rurashpami, 
paicunata fiñajcunamandaca samanajurca. Paicunata fiñajcunataca, canchis 
chunga picha huaranga runacunatami huañuchirca. Shina huañuchishpapash, 
paicuna imatalla charishcacunataca, na japinajurcachu. 
17Chai macanajuica, Adar shuti quillapaj, chunga quimsa punllapimi carca. 
Chai quillapaj cayandi chunga chuscu punllapillatami, jatun micuita rurashpa 
cushijushpa samanajurca. 
18Shinallata Susa shuti pueblopi causanajuj, Judá llacta gentecunaca, chai 
quillapillata chunga quimsa punllapi, chunga chuscu punllapi 
tandanajushpami, chai cayandi chunga picha punllapica samashpa, jatun 
micuita rurashpa cushijunajurca. 
19Shinamandami, muyundi uchilla llactacunapi tiaj, jatun pirca illaj uchilla 
pueblocunapi causaj, Judá llacta gentecunaca, Adar shuti quillapaj, chunga 
chuscu punllapica ninan cushijuita, jatun micuita ruranajun. Shinallata chai 
punllapica, ladolla causajcunahuanga imaguta cashpapash cararishpami, 
tucuicuna cushijunajun. 
20Mardoqueo runaca, tucui chaicunata escribishpami cartacunataca, jatun 
mandaj Asuero shuti runa mandajuj tucui llactacunapi causanajuj, Judá llacta 
tucui gentecunaman, ladollaman cashpapash, caruman cashpapash cacharca. 
21Chai cartacunataca, Adar shuti quillapaj, chunga chuscu punllapipash, 
shinallata chai quillapajllata chunga picha punllapipashmi, huatapi huatapi 
fiestata ruranajuchun mandashpa cacharca. 
22Chai punllacunapica, Judá llacta gentecunata fiñajcunata mishashpa, aliguta 
casilla causanajushcata yarinami carca. Jatun llaquita apana quillapica, 
ninanda cushijuna tucushcata yarichun, shinallata llaqui punllacunapaj 
randica, ali punllacuna tucushcata yarichunmi chashna cacharca. Shinallata 
jatun micui punllacunata rurashpa cushijunajuchun, ladolla causajcunaman 

imaguta cashpapash, tucuicuna carashpa cachanajuchun, imaguta na 
charijcunamambash caranajuchunmi mandashpa cacharca. 
23Judá llacta gentecunaca, paicuna imashna rurai callarishcashnallata, 
Mardoqueo runa escribishcataca rurashpa catingapajmi ari ninajurca. 
24Agag shuti runapaj mirai Hamedata shuti runapaj churi, Judá llacta 
gentecunata fiñaj Amán shuti runaca, Judá llacta gentecunata huañuchishpa 
tucuchinatami yarijushca carca. Paicunataca, ima punlla huañuchinata 
yachangapajmi, Pur nishca suerteta rurashca carca. 
25Ashtahuangarin jatun mandajpaj ñaupajman Ester rijpica jatun mandajca, 
Judá llacta gentecunata llaquichingapaj jatun nalita yarijushcapash, paipillata 
urmachunmi cartapi escribishpa mandarca. Shinallata paitapash, paipaj 
churicunatapash sipishpa huañuchinapi huarcuchunmi mandarca. 
26Judá llacta gentecunata huañuchinataca, paicunallata ali 
yachashcamandapash, chai llaquicunataca paicunapacha ricushcamandapash, 
cartapi escribishpa Mardoqueo cachashcamandapashmi, chai punllacunataca 
Purim nishpa shutichinajurca. Pur nishca suerteta rurashcamandami, chashna 
shutichirca. 
27Shinamandami Judá llacta gentecunaca, chai ishcai punllapica, 
paicunamanda imatalla nishpa escribishcashnallata, paicunapaj mirai 
huahuacunapash, paicunapura tucushca gentecunapash chaitaca na cungashpa 
pactachingapaj callarichirca. Ima punllacunapi rurana cashcashnallatami, 
huatapi huatapi rurana carca. 
28Purim nishca punllacunataca, Judá llacta gentecunaca, tucui familiacunandi, 
paicunapaj miraicunandi, maijan llactacunapi, maijan pueblocunapi 
causanajushpapash, ima horapash na cungashpa, huatapi huatapi 
pactachinatapacha callarishcami carca. 
29Abihail shuti runapaj ushi jatun mandaj Esterpash, Judá llactamanda 
Mardoqueo runapashmi, Purim nishca jatun punllacunata yarinajuchun 

alipacha mandashpa, cai jipa cartata escribichishpa, paicunapaj shutita 
churarca. 
30Paicunaca, jatun mandaj Asuero shuti runa mandajuj patsaj ishcai chunga 
canchis llactacunapi causanajuj Judá llacta tucui gentecunamanmi, chai 
cartacunapica casilla ali causai tiaj shimicunata, shimicunata, na llullaj 
shimicunata escribishpa cacharca. 
31Chai cartacunapica, Judá llactamanda Mardoqueo runapash, jatun mandaj 
Esterpash mandashcashnallata, ima punllacunapacha chai Purim nishca 
punllacuna cajta yarichunmi mandarca. Shinallata na micushpa, caparishpa 
huacanapash tucurishcataca paicunapash, paicunapaj miraicunapash, napacha 
cungashpa yarinajuchunmi mandarca. 
32Purim nishca punllacunata yarishpa cushijushpa fiestata ruranataca, Ester 
mandashpami yarinapacha cachun churarca. Chaitaca, shuj libropimi 
escribichirca. 

Ester 10 

Mardoqueo runata jatunyachishcatami villajun 

1Jatun mandaj Asuero shuti runaca, tucui llactacunapi causajcunatapash, 
mama cucha manñacunapi causajcunatapashmi, impuestota cunajuchun 
mandarca. 
2Ninan ushaihuan tucui imatalla rurashcacunata, Mardoqueo runata jatun 
mandaj imashna jatunyachishcata parlashcacunapash, ¿nachu Persia shuti, 
Media shuti llactacunata jatun mandajcuna imatalla rurashcacunata villajuj 
libropi escribishca tiajun? 
3Jatun mandaj Asuero shuti runapaj catica, Judá llactamanda Mardoqueo 
runami mandajurca. Paipaj huauquipura, Judá llactamanda ashtaca 
gentecunapica, ninanda alicachi tucushcami carca. Paica, paipaj llacta 
gentecunaman alitalla ruranatami yarijurca. Shinallata paipaj tucui 
miraicunamambash, casilla ali causaimandami parlajurca. 

Job 

Job 1 

Job shuti runaguta llaquicuna japishcatami villajun 

1Uz shuti llactapimi, Job shuti runagu causajurca. Paica, ima pandatapash na 
ruraj, aligutalla ruraj, Taita Diostapash manllaj, nalita ruranamandaca 
anchurishca runami carca. 
2Paica, canchis churicunata, quimsa ushicunatami charirca. 
3Paipaj jazindapica, canchis huaranga llamacunata, quimsa huaranga 
camellocunata, picha patsaj yunta huagracunata, picha patsaj burrocunata, 
servijcunatapash ashtacatapachami charirca. Indi llujshimuj ladopi causanajuj 
puramandaca, chai runami tucuita yali charij carca. 
4Paipaj churicunaca, paicuna huacharishca punlla pactajpimi, paicunapaj 
huasiman rishpa, tucuicuna jatun micuita ruran carca. Paicunapaj quimsa 
panicunatapash, paicunahuan micuchun, ufiachunmi cayachun cachan carca. 
5Chai jatun micui punllacuna tucurishca jipami, cashna ruran carca: Job 
runaguca, paipaj tucui huahuacuna Diospajlla tucushpa alichirichunmi, cachan 
carca. Paica, tutamandata jatarishpami, paipaj churicuna mashna churicuna 
cashcashnallata, Diosman animalcunata cushpa huañuchishpa, tucuillata 
rupachin carca. Job runaguca, cashnami nijurca: “Ñuca huahuacunaca, 
imapipash juchata rurarcapashchari. Taita Diostapash fiñashpa, paicunapaj 
shungupi nali shimicunata rimarcapashchari” nircami. Shina nishpami, fiesta 
tucurishca jipaca, punllandi chashna ruran carca. 
6Shuj punllami, Taita Diospaj churicunaca, pai Mandaj Diospaj ñaupajpi 
ricuringapaj shamurca. Paicuna purapica, Satanaspashmi shamurca. 
7Chaipimi Mandaj Diosca, Satanastaca: —¿Maimandata shamungui?— nirca. 
Shina nijpimi Satanasca, Mandaj Diosman cashna nishpa tigrachirca: —Alpa 
pachata muyushpa, chaipi purishpami shamuni— nircami. 

8Shina nijpimi Mandaj Diosca, Satanastaca cashna nirca: —Ñucata servij Job 
runataca, ima pandatapash na ruraj, aligutalla ruraj, Taita Diostapash manllaj, 
nalita ruranamanda anchurishca cajtaca, ¿nachu ali ricurcangui? Chai alpa 
pachapica, paishnaca pipash na tianllu— nircami. 
9Shina nijpimi Satanasca, Mandaj Diosman cashna nishpa tigrachirca: —Job 
runaca, ¿yangamandachu Taita Diosta manllan? 
10¿Nachu canllata paitapash, paipaj huasi ucu puratapash, tucui imatalla pai 
charishcatapash, tucuilla muyundita cuidajungui? Paipaj maquihuan imata 
rurajpipash, ninandami bendiciarcangui. Chaimandami pai imata 
charishcacunaca, cai llactapica ninanda mirashca. 
11Ashtahuangarin cunanda, cambaj maquita chutashpa, pai imatalla 
charishcacunata quichuyari. Shina rurajpica, ¿nachu candaca, cambaj 
ñaupajpillata nalicachishpa nali shimicunata rimanga?— nircami. 
12Shina nijpimi Mandaj Diosca, Satanastaca cashna nirca: —Ricui, pai imatalla 
charishcacunaca cambaj maquipimi. Shina cajpipash paitalla, ama cambaj 
maquihuan tacaringui— nircami. Shina nijpica Satanasca, Mandaj Diospaj 
ñaupajmanda llujshishpa rircallami. 
13Shuj punllami, cashna tucurca: Job runagupaj churicunapash, ushicunapash, 
paicunapaj punda huauquipaj huasipimi micunajurca, vinotapash ufianajurca. 
14Chaipimi shuj villaj runa, Job runagupajman shamushpa cashna nishpa 
villajurca: —Huagracunaca yapunajurcami. Chai ladopillatami, burrocunapash 
micunajurca. 
15Chaipimi, sabeo nishca runacuna ñapash shamushpa, canda servijcunata 
japishpa, espadahuan huañuchirca. Chaita villangapaca, ñucallami 
quishpirircani— nijurcami. 
16Chai runa villajujpillatami, shuj runa chayamushpaca, cashna nirca: —Taita 
Diospaj nina jahua pachamanda urmamushpami, llamacunatapash, michij 

runacunatapash rupachishpa tucuchirca. Chaita villangapaca, ñucallami 
quishpirircani— nircami. 
17Chai runapash villajujpillatami, shuj runa chayamushpaca, cashna nirca: —
Quimsapi shicanyarishca caldeocuna chayamushpami, camellocunata 
tandachishpa ñapash aisashpa rinajurca. Canda servijcunatapash, 
espadahuanmi huañuchirca. Chaita villangapaca, ñucallami quishpirircani— 
nircami. 
18Chai runapash villajujpillatami, shuj runa chayamushpaca, cashna nirca: —
Cambaj churicunapash, ushicunapash paicunapaj punda huauquipaj huasipimi 
micushpa, vinotapash ufianajurca. 
19Chaipica, jichushca pamba ladomanda ninan acapana shamushpami, huasi 
chuscundi lado tigranacunapi huactarca. Shina huactajpi, chairalla 
viñaicunapaj jahuapi urmajpimi huañurca. Chaita villangapaca, ñucallami 
quishpirircani— nircami. 
20Shinamandami Job runaguca jatarishpa, paipaj jahualla churajushcata 
liquishpa, umatapash aspirishpa, alpapi cungurishpa Diosta ninanda 
alicachirca. 
21Paica cashnami nirca: —Ñuca mamapaj vijsamandaca, lluchullami 
huacharircani. Lluchullallatami, alpaman tigrana cani. Mandaj Diosmi cararca, 
Mandaj Diosllatami quichurca. Mandaj Diospaj shutica, aligumari ni tucushca 
cachun— nircami. 
22Chai tucui llaquicuna shamujpipash, Job runaguca napacha juchataca 
rurarcachu. Taita Diostaca, ima nalitapash na rimarcachu. 

Job 2 

1Shinallata shuj punllapashmi, Taita Diospaj churicunaca, Mandaj Diospaj 
ñaupajpi ricuringapaj shamunajurca. Paicuna purapica Satanaspashmi, Mandaj 
Diospaj ñaupajpi ricuringapaj shamurca. 

2Shina shamujpimi Mandaj Diosca, Satanastaca: —¿Maimandata 
shamungui?— nirca. Shina tapujpimi Satanasca, Mandaj Diostaca: —Alpa 
pachata muyushpa, chaipi purishpami shamuni— nirca. 
3Shina nijpimi Mandaj Diosca, Satanastaca cashna nirca: —Ñucata servij Job 
runagutaca, ima pandatapash na ruraj, aligutalla ruraj, Taita Diostapash 
manllaj, nalita ruranamandaca anchurishca cajtaca, ¿nachu ali ricurcangui? 
Chai alpa pachapica, paishnaca pipash na tianllu. Paitaca, ima nalitapash na 
rurajpitami, llaquichingapaj ucha cuhuai nijurcangui. Shina cajpipash paica, 
ima pandatapash nara ruranllu— nircami. 
4Shina nijpimi Satanasca, Mandaj Diosman cashna nishpa tigrachirca: —
Runaca, caramandaca caratallatami cun. Runaca, paipaj causaimandaca tucui 
ima charishcatami cunman. 
5Ashtahuangarin cunanda cambaj maquita chutashpa, paipaj tullupipash, 
aichapipash ung:uita cuyari. Shina rurajpica, ¿nachu candaca cambaj 
ñaupajpillata nalicachishpa, nali shimicunata riman?— nircami. 
6Shina nijpimi Mandaj Diosca, Satanastaca cashna nirca: —Ricui, paica cambaj 
maquipimi. Shina cajpipash, paipaj causaitalla ama tacaringui— nircami. 
7Shina nijpi Mandaj Diospaj ñaupajmanda Satanás rimashpami, Job 
runagutaca chaqui pundamanda, uma coronacaman jatun nali carachahuan 
chugrichirca. 
8Shinamandami Job runaguca, uchufapi tiarishpa, callana faquita japishpa 
aspirijurca. 
9Chaita ricushpami paipaj huarmica, cashna nirca: —¿Cunangamanllu Diosta 
cazujunguilla? Taita Diosta nalicachishpa rimashpa, huañushpachari ali 
canguiman— nircami. 
10Shina nijpimi Job runaguca, cashna nirca: —Canga, maijambash muspa 
huarmicunashnami parlangui. ¿Taita Diosmandaca, alitallachu japina canchi? 

¿Nachu ima llaquicunatapash, chasquinalla canchi?— nircami. Chai tucui 
llaquicunata apajushpapash, Jobca paipaj shimihuanga na juchata rurarcachu. 
11Job runagupaj ali cumba quimsa runacunaca, shujca temanita nishca Elifaz 
shutimi carca. Caishujca, suhita nishca Bildad shutimi carca. Chaishujca, 
naamatita nishca Zofar shutimi carca. Paicunaca, Job runaguca chai tucui 
llaquitami apajun nijta uyashpami, paicunapaj llactacunamanda 
shamunajurca. Paicunapash llaquilla cajta ricuchishpa, Job runaguta 
cushichingapajmi, quimsandi tandanajushpa shamungapaj yarinajushca carca. 
12Chai runacunaca, carumanda vichai ricushpaca na rijsinajurcachu. 
Shinamandami, ninanda caparishpa huacanajurca. Shinallata paicunapaj 
jahualla churajunatapash liquishpami, quimsandillata paicunapaj uma 
jahuaman alpata chafsinajurca. 
13Chashna jatun nanaihuan tiajujta ricushpami, maijambash na imata 
rimashpa, canchis punllata, canchis tutata pai tiajuj lado alpapi tianajurcalla. 

Job 3 

Job runaguca, huacharishca punllatami nalicachishca 

1Chai jipami Job runaguca, pai huacharishca punllata ninanda nalicachishpa 
rimarca. 
2Job runaguca caparishpami, cashna nijurca: 
3“Ñuca huacharishca punllapash tucurishca cachun. ‘Jari huahuatami 
ungushca’ nishpa, villashca tutapash chingashca cachun. 
4Chai punllapash, llandu llandu cachun. Chai punllataca, Taita Diospash jahua 
pachamanda na quedashpami ali canman. Chai punllataca punchayachijpash, 
na punchayachishpami ali canman. 
5Nali punlla, yana yana tuta tucushpa, huañuchij llandu tucushpa, yana fuyu 
quilpashpachari ali canman. Yana llandu punllatashna manllanayaita 
rurashpachari ali canman. 

6Chai tutataca, yana tutalla charijushpachari ali canman. Ñuca huacharishca 
chai punllapash, huatapaj punllacunapica, na tiajushpachari ali canman. 
Shinallata quillacunapipash, na tigrajushpachari ali canman. 
7¡Chai tutapi ñuca na huacharishca cajpica, chai tutaca imata candanapash, na 
tianmanllu carca! 
8Chai punllataca, punllata fiñajcuna, Leviatán nishca manllanayai animalta 
rijchachijcuna, nalicachishpaca alimi canman. 
9Pacarij luzerocunapash, yanayashpaca alimi canman. Punchayachijta 
shuyajujpipash, ama punchayachishpaca alimi canman. Pacarishpa 
punchayachijta na ricurishpaca alimi canman. 
10Ñuca tiajushca, ñuca mamapaj vijsata na vichashcamanda, tucui cai 
llaquicunata ñuca ama ricuchun na pacashcamanda, chashna tucushpami ali 
canman. 
11Ñucaca, ¿imashpata na vijsapillata huañurcaniyari? Na cashpaca, ¿imashpata 
huacharishcandi na huañurcaniyari? 
12Ñucataca, ¿imashpata cunguripi japinajurcayari? ¿Imapajta 
chuchuchihuarcayari? 
13Huañushca cashpaca, cunanga samajuimanmi carcani. Puñushca cashpaca, 
samanatami chariman carcani. 
14Cai pachata jatun mandajcunahuan, paicunaman yuyaita cuj 
runacunahuanmi samajuiman carcani. Paicunaca, urmashca huasicunatami, 
paicunapaj cachun alichinajun. 
15Na cashpaca orota charij mandajcunahuan, culquita huasipi jundachij 
runacunahuanmi samajuiman carcani. 
16¿Imashpata na shullushca huahuatashna, punllata nara ricuj huahuatashna 
na chingachihuarcayari? 
17Huañushpami, Diosta na manllajcunaca, shujcunata pandachinata saquin. 
Shaijushca, ushai illajcunapash, chaipimi samanajun. 

18Prezucunapash, chaipimi samanajun. Chaipica, imatalla ruranacunata 
ricushpa mandajcuna caparishcatapash na uyanajunllu. 
19Uchillapash, jatumbash chaipillatami. Servishpa causajpash, chaipica amopaj 
maquimanda cacharishcami. 
20¿Imashpata llaquihuan shaijushca causajuj runamanra, punchapamba 
punllata ricuchinyari? ¿Imashpata yuyaipi llaquilla causajmanra causaita 
cunyari? 
21Paicunaca huañuitami shuyajun. Shina cajpipash, huañuica na chayamunllu. 
Juyailla charinacunata yali mascajpipash, huañuica na japinllu. 
22Huañushpa pambai tucuna utujuman rishpaca, ninandapachami cushijun. 
23Taita Diosllata, corralashpa charijujpi, maita rinatapash na yachaj 
runamanga, ¿imapajta causaita curcayari? 
24Micunata micunapaj randica, jatunda llaquirinarami punda chayamuhuan. 
Aij nishpa llaquirishca shimicunaca, yacushnami calpajun. 
25Ñucata manllachij llaquillatami, ñucataca japihuashca. Ñuca manllashpa 
causashcapash, chashnallatami tucushca. 
26Casilla ali causaitaca, napacha chari ushashcanichu. Napacha cungashca 
samai ushashcanichu. Ashtahuangarin musparina llaquicunami 
shamuhuashca” nijurcami. 

Job 4 

Elifaz shuti runami, shinllita rimashca 

1Chashna nijujpimi, temanita nishca Elifaz shuti runaca, cashna nishpa 
tigrachirca: 
2“Canga, ñucanchi rimajpica, llaquiringuimi. Ashtahuangarin, ¿pita na 
rimashpa jarcangayari? 
3Ricui, canga taucacunatami yachachin carcangui, Imata ruraitapash na 
ushajcunataca, shinllichinmi carcangui. 

4Nitijanshna pandaj runatapash, aliguta rimashpami alichin carcangui. 
Cunguricuna quivirinshna llaquilla cajpipash, shinllichinmi carcangui. 
5Ashtahuangarin cunan, canda llaqui japijpica, ninandami llaquirijungui. 
Llaquicuna canda japijpica, ninandami musparijungui. 
6¿Nachu canga, Taita Diosta manllanata yariajlla causan carcangui? ¿Nachu 
ima pandatapash, na rurashpa causanatalla shuyan carcangui? 
7Cunanga, aliguta yariyari. Ima nalitapash na ruraj runaca, ¿maijambash 
huañushcachu? Aligutalla rurajcunaca, ¿maipita tucuchi tucushca? 
8Ashtahuangarin nalita rurahuan yapunshna, nalicachishpa rimajcunaca, 
chaitallata cozechanajujtami ricushcani. 
9Taita Diospaj samaihuanllami huañunajun. Pai ninanda fiñarishpa 
fucujpillami, tucuchi tucunajun. 
10León ninandapacha huacashpa caparinapash tucurishcami. Huahua 
leongunapaj quirucunapash faquirishcami. 
11Rucu leonga, micuna aicha na tiajpimi huañun. Micuna illajpimi, mama 
leonbaj huahuacunapash, caita chaita rinajun. 
12Chaitaca, ñucamambash na villashpami pacashca. Ashtahuangarin ñuca 
rinripillami, chaitaca huaquinllatapash uyarcani. 
13Tuta muscuipishnami, yuyaipilla ricurcani. Gentecuna ninanda 
puñunayachishpa puñunajujpimi uyarcani. 
14Ñucapajman ninan manllai shamushpa chujchuchihuarca. Shinamandami, 
tucuilla ñuca tullucunapash chujchurca. 
15Ñuca ñaupajta huaira fucunshna aya yalijujpimi, ñuca cuerpo 
milmacunapash shayarirca. 
16Ñuca ñaupajpimi, aya shayarirca. Paipaj ñavitaca, na ricurcanichu. Upalla 
tucujpimi, cashna nijta uyarcani: 

17‘¿Runaca, Taita Diostapash yali imatapash cashcatapacha rurajchu canga? 
¿Runaca, paita ruraj Diostapash yali ima mapapash illajchu canga? 
18Ricui, Diosca paita servijcunatapash, na yariajlla canllu. Paipaj 
angelcunatapash, shinlli shungu cajtami ricurca. 
19Alpa turuhuan shayachishca huasipishna causajcunatacarin, ¿maitata 
yariajlla causangayari? ¡Paicunaca, ñutu alpa jahuapilla huasichi 
callarishcacashna cashcamandaca, polilla juru micujpica urmangallami! 
20Paicunaca, tutamanda ali cashpapash, chishipaca tucuchi tucunllami. Ima 
tucunatapash, pipash na villajpica, chingaita chinganllami. 
21Paicuna juyaillagu ricurijujpash, ¿nachu paicunahuanllata chinganlla? Ima 
ali yachaitapash na yachashpami huañunajun’ nijtami uyarcani. 

Job 5 

1Cunanga, shinllita capariyari. ¿Shina caparijpipash, pipash tigrachingachu? 
¿Maijan, jucha illajpajmanda tigragringui? 
2Shinlli shungu runataca, ninanda fiñarinaca huañuchinshnami charin. 
Imatapash ninandapacha munaj runataca, imapash ñucapajlla cashcaman 
yajuna yuyaimi tucuchin. 
3Ñucaca, shinlli shungu runataca, sapiyashcashna cajtami ricurcani. 
Shinamandami, pai causajuj huasitaca chai punllallata, ima llaquipash 
japishpaca alimi canman nircani. 
4Paipaj huahuacunapash, imatapash na manllashpa aliguta causaitaca, na 
ushangachu. Puebloman yaicuna pungupillatami, llaquichi tucunajunga. 
Paicunata cacharichingapaca, pipash na tiangachu. 
5Paipaj granocunataca, yarjaimanda purijcunami micunajunga. Casha 
chaupicunamanda llujchishpami apanajunga. Yacunayachishpa purijcunami, 
paipaj jazindapi tiashcataca ufianshna tucuchinajunga. 
6Llaquica, na ñutu alpamanda llujshinllu. Ninan llaquita apanaca, na alpa 
ucumanda vichi llujshinllu. 

7Shina cajpipash, imashnami rupajuj ninamanda jamzi ninan jatarishpaca 
huairapi rin, chashnallatami runaca llaquipajlla huacharin. 
8Ñucaca, Taita Diostachari mascaiman, paimanllari ñuca llaquitaca 
mingaiman. 
9Paica, pipash na rurai ushanalla manllarinacunatami ruran. Shinallata na 
cuentai ushanalla juyaillacunatami ruran. 
10Cai pachapica, tamiatami caran. Tarpushca pambacunamambash, yacutami 
cachamun. 
11Na jariyashpa causajcunataca, alipimi churan. Llaquilla causajcunataca, ama 
manllashpa aliguta causachunmi churan. 
12Umachinata ali yachajcuna yarinajushcataca, paicunapaj maquihuan ama 
imatapash rurachunmi pandachin. 
13Ali yachajcunatapash, umachinata ali yachajushcallatami japin. Jatun nalita 
rurajcuna yarinajujtapashmi pandachin. 
14Punllapipash, yana tutapishnami nitijanajun. Chaupi punllapipash, yana 
yana tutapishnami tacarishpalla purinajun. 
15Shinami Diosca, imagutapash na charij runataca, espadapi huañuchi 
tucunamanda cacharichin. Diosta na manllajcuna rimashcamandapash, 
ninandapacha llaquichij runacunapaj maquimandapashmi quishpichin. 
16Imagutapash na charij runa shuyanaca, Diosmi. Nalita rurajcunataca, nalita 
rurashcallatami shimita quilpan. 
17Ricui, Taita Dios llaquichijpi, llaquita apaj runaca, ninandami cushijun. 
Chaimandami, Tucui Ushaita Charij Dios llaquichijpica, na yangapi churana 
cangui. 
18Paimi, caracha ung:uitaca churan. Chaitaca, paillatami jambishpa 
huatachinga. Pai chugrichishcataca, paipaj maquihuanllatami jambin. 

19Sucta llaquicuna japijpipash, cacharichingallami. Ña canchis llaquica, 
candaca na japingachu. 
20Yarjaimanda huañunatapash quishpichingallami. Jatun macanajuipi, 
espadahuan huañuchi tucunamandapash quishpichingallami. 
21Astinshna llaquichij jallumandapash pacajunguillami. Tucuchij llaquicuna 
shamujpipash, na manllanguichu. 
22Canga, tucuchij llaqui japijpipash, yarjai japijpipash asitami asingui. Sacha 
animalcunatapash, na manllanguichu. 
23Canga, alpapi sirij rumicunahuambashmi, ali cangapaj ari ningui. Sachapi 
causaj animalcunapash, canhuanga casilla aligutami causanga. 
24Cambaj carpapipash, casilla ali causai tiajtami yachangui. Can causana 
huasita ricungapaj yaicujpipash, imapash na illangachu. 
25Shinallata cambaj miraicunaca, ashtacapacha cajtami ricungui. Cambaj 
miraicunaca, pambapi jihuashnami canga. 
26Can rucuyashpaca, trigota tandachina punllacunapi trigota tandachishpa 
huatashcashnami, huañushcata pambana utujuman apai tucungui. 
27Ricui, cai tucuitami yachajushcanchi. Chaica chashnapachami. Canga, chaita 
uyashpa, cambaj alipajllata ali yachajuyari” nijurcami. 

Job 6 

Job runaguca, paipaj cumbacunatami rimashca 

1Shina nijpimi Jobca, cashna nishpa tigrachirca: 
2“¡Ñuca llaquicunandi, ñuca nanaicunandi tandachishpa pezashpachari ali 
canman! Balanzapi churashpa tandachishpa pezashpachari ali canman. 
3Shina pezajpica, mama cuchapi tiaj t'iyu alpatapash yalimi pezanman. 
Shinamandami ñucaca, na aliguta yarishpa ñapash rimashcanilla. 

4Tucui Ushaita Charij Diospaj flechacunami, ñucapi tianajun. Chai venenotami, 
ñuca espirituca ufiajun. Taita Dios cachamushca ninan manllaimi, ñucahuanga 
macanajujun. 
5¿Urcu burroca, jihuapi cashpaca huacanllu? ¿Huagrapash, jihuata 
micujushpaca huacanllu? 
6¿Cachi illaj aminda micunataca, micurinllachu? ¿Lulunda micujushpa 
yurajtalla micujpica, mishquillaguchu canga? 
7Ñuca alma na munashcacunatami, cunanga micujuni. 
8¡Ñuca mañashcata pipash carangapaj shamushpami ali canman! ¡Taita Diosca, 
ñuca munashcata carashpami ali canman! 
9Taita Diosca, ñucata ñutushpaca cushijushpami ali canman. ¡Paipaj maquita 
chutashpa, ñucata tucuchishpami ali canman! 
10Na llaquishpa, jatun nanaihuan ñucata huañuchijpipash cushijuimanmi. 
Jucha illaj Dios rimashcataca, na pacarcanichu. 
11¿Ima ushaihuanda, ñucaca shuyanara cani? ¿Imapaj cashna tucushcata 
yachashpata shuyajusha? 
12¿Ñuca ushaica rumishnachu? Na cashpaca, ¿ñuca cuerpoca bronceshnachu? 
13¿Nachu ñucallatapash na ushajuni? Tucui imapilla ñucata ayudajpash, na 
tianllu. 
14Llaquita apaj runaca, paipaj cumbahuanmi cushichi tucun. Tucuita Rurai 
Ushaj Diosta manllanata saquij runapashmi, cushichi tucun. 
15Ashtahuangarin ñucataca, ñuca huauquicunallatami yacu ñapash jundashpa 
yalinshna umachihuarca. Manllanayai jatun yacu yalinshnami llaquichihuarca. 
16Paicunaca, tutamanda casa quilpashcashnami tianajun. Rasu 
quilpashcashnami tianajun. 
17Tutamanda casaca, rupai shamujpica yacuyanllami. Punlla cunujyajpica, 
maipi cashcamandaca chinganllami. 

18Paicunaca, tandanajushca rinajushpapash, caita chaita rinllami. Shina 
rinajushpallatami, asha asha chaquishpa chingan. 
19Chai yacucunataca, Temán shuti llactamanda purij runacunapash 
ricunajurcami. Sabá shuti llactamanda purij runacunapash, chai yacucunataca 
shuyanajurcami. 
20Ashtahuangarin paicuna shuyanajushca na ricurijpimi, pingai tucunajurca. 
Chai yacucuna tiaj pushtucaman chayashpapash, yacutaca na tarishpami 
musparinajurca. 
21Cunanga cangunapash, chashnapachami canguichi. Jatun llaquita 
ricushpaca, manllaritarami manllarircanguichi. 
22¿Ñucaca, cangunataca cashnachu nircani?: ‘Cangunapaj jazindamanda 
imatallapash apamushpa, ñucaman carahuaichiyari. 
23Ñucata ninanda llaquichishpa charij runapaj maquimanda cacharichihuaichi. 
Na llaquishpa huañuchij runacunapaj maquimanda quishpichihuaichi’ 
¿nircanichu? 
24Ñuca upalla tiajungapaca, yachachihuaichiyari. Imapi ñuca pandashcatapash 
yarichihuaichiyari. 
25¡Ali rimashca shimicunaca, cushichimbachami! Ashtahuangarin canguna 
rimashcacunaca, imatapash na jarcanllu. 
26¿Imata ruraitapash na ushashpa rimashca, huairashna chingaj 
shimicunatachu jarcashpa rimangapaj yarinajunguichi? 
27Cangunaca, taita mama illaj huahuatapash tandanajushpa japinguichillami. 
Cangunapaj cumballata huashajuchumbash, utujuta allanguichillami. 
28Cunanga, ñuca ñavita ricungapaj munashpaca, ricuhuaichilla. Cangunapaj 
ñaupajpi, ima llullata rimashca cajpipash ricuhuaichilla. 
29Cunanga, ali yuyaita cutin japishpa, ima nalitapash na rimanachu canguichi. 
Ñucataca, imatapash cashcatapacha ruraj cashcata cutin yarihuaichiyari. 

30¿Ñuca jalluhuanga, nali shimicunatachu rimajuni? Nali shimicuna cajtaca, 
¿nachu ñuca shimillata yachai ushan? 

Job 7 

Job runaguca, Taita Diostami juchachishpa rimashca 

1Cai pachapi causajcunaca, ¿nachu shaijungacaman imatapash rurashpa 
causan? Paicunapaj punllacunaca, caipi chaipi trabajaj runapaj punllacuna 
tucurinshnami tucurin. 
2Servij runaca, llanduringapaj munashpami aij nijun. Caipi chaipi trabashpa 
purij runaca, samangapajmi munan. 
3Cashna jatun llaquitami, cai quillacunapica apajuni. Ñuca japina 
cashcamanda japinataca, llaquinayaita sirina tutacunatami cuhuashca. 
4Siririjushpaca: ‘¿Ima horashi jatarisha?’ yajurcanimi. Ashtahuangarin uchaca 
na pacarinllu. Shinamandami, pacaringacaman ashtaca yuyaicunahuan 
sirijuni. 
5Ñuca aichaca jurucunahuan, asha alpahuan quilpashcashnami. Ñuca aicha 
carapash, millanayaitami ashnajun. 
6Ñuca causaica, ahuaj runapaj lanzaderatapash ashtahuan yalimi calparca. 
Shinamandami, imata yarishpa shuyanapash tucurirca. 
7Ñuca causaica, huairashna cajta yaripairi. Ñuca ñavica, ali causaitaca na 
ashtahuan ricungachu. 
8Ñucata ricujcunapash ñucataca, na ashtahuan ricunajungachu. Cambaj 
ñavihuan ñucata ricujpica, ñucaca tucurishallami. 
9Fuyuca, asha asha chinganllami. Chashnallatami, Seolman maijan 
uriajushpapash, cutinga na llujshinga. 
10Paipaj huasimambash, cutinga na tigrangachu. Pai maipi causashcatapash, 
cutinga na ricungachu. 

11Shinamandami ñuca shimihuan rimanataca, na jarcarisha. Yuyaipi 
llaquihuan huañujushpapash, rimajushallami. Tucui almahuan llaquirishpami, 
aij nijushalla. 
12Ñucata cuidashpa shayajuchun churangapaca, ¿mama cuchachu cani? ¿Na 
cashpaca, mama cuchapi tiaj manllanayai jatun animalchu cani? 
13Ñucaca: ‘Camapi ashatallapash samashpa, cushijushpa cai llaquicunata 
cungasha’ yashpami siririjuni. 
14Shina sirijujpimi, muscuicunahuan manllachihuangui. Muscuipishna 
ricuchishpami chujchuchihuangui. 
15Shinamandami ñuca shungupica, cungapi sipirishpachari ali caiman 
yajurcani. Ñuca tullucunapaj randica, huañungapajmi munarcani. 
16Ñuca causaitaca millanayanmi, napacha unaicaman causangapaj munanichu. 
Ñuca causana punllacunaca yangallami, ña huañuchun saquihuailla. 
17¿Paita jatunyachingapaca, runaca imatayari? Cambaj shunguta paipi 
churangapaca, ¿imatayari? 
18¿Imamandata canga tucui tutamanda ricuj shamungui? ¿Ima cajpita imatalla 
rurajtapash ricuriajungui? 
19¿Ima punllacamanda ñucata ricunataca saquigrihuangui? ¿Nachu t'ucata 
langachunllapash saquigrihuangui? 
20Runacunata ricuriajuj Dioslla, juchata rurashca cashpapash, candaca, 
¿imatata rurai ushashayari? ¿Imashpata ñucallata llashachijuchun, cambaj 
flechacunahuan shitana señaltashna ñucatalla ricuriangui? 
21¿Imashpata ñuca na cazushcatapash na anchuchishpa, ñuca juchatapash na 
cungangui? Cunanga, ñutu alpapimi puñugrini. Ñucaca, tutamanda can 
mascajpipash, na causajushachu” nijurcami. 

Job 8 

Bildad shuti runaca, Taita Diosca imatapash cashcatapachami ruran nishcami 

1Suhita nishca Bildad shuti runami, cashna nishpa tigrachirca: 
2“¿Ima horascamanda chashna rimajugringuilla? ¿Can rimashca shimicunaca, 
acapana huairashnami canga? 
3Taita Diosca, ¿japinatallata japinataca na cushpa saquingachu? Tucui Ushaita 
Charij Diosca, ¿imatapash cashcatapacha ruranataca, nalita rurashpa 
saquingachu? 
4Cambaj huahuacuna paita na cazushpa, juchata rurashcamandami, 
paicunataca chai juchapillata saquishcanga. 
5Canga, tutamandata Taita Diosta mascashpa, Tucui Ushaita Charij Diosta 
mañangui. 
6Aligutalla rurashpa mapa illaj causangui. Shina causajpica, paica canda 
yaringapachami. Imatapash cashcatapacha rurashpa causana cambaj 
huasipipash, imagutapash ashtahuanmi mirachinga. 
7Canga, ashatalla punda charishca cashpapash, jipa punllacunapica ashtaca 
alicunatami charingui. 
8Cunanga, punda causashca taitacunata tapushpa, chai taitacunapaj taitacuna 
imatalla yachashcata yachajuyari. 
9Ñucanchica, cainallacuna cashpami, imatapash na yachanchi. Ñucanchi 
causaica, cai pachapica llandushnallami. 
10Paicunami, ¿nachu candaca yachachishpa rimanajunga? ¿Nachu paicunapaj 
shungumanda llujchishpami parlanajunga? 
11¿Sucusca, turu na tiaj pushtupi viñanllachu? ¿Michina pambapi jihuaca, yacu 
illaj pushtupi viñanllachu? 
12Verdella cashpapash, na fitishca cashpapash, chaicunarami tucui 
jihuacunamanda punda chaquin. 
13Taita Diosta tucui cungajcunapaj causaicunaca, chashnallatami. Diosta na 
manllaj runa shuyajushcapash, chashnallatami chinganga. 

14Pai shuyajushcapash, fitirinshna tucuringami. Pai yariajlla causashcapash, 
araña telashnami canga. 
15Paipaj huasipi pai taunarijpica, chai huasica urmangallami. Ama urmachun 
charingapaj munashpapash, na ushashpami saquinga. 
16Indipi na chaquij, verdella quirushnami canga. Paipaj retoñocunaca, huertata 
yali jatunmi viñanga. 
17Paipaj sapicunapash, yacu manñapimi caita chaita huatarishpa rijun. Rumilla 
alpaman chayangacamanmi, huatarishpa viñajun. 
18Pai maipi tiajushcamanda fitishpa shitajpica, chai alpaca: ‘Candaca, ima 
horallapash na ricushcanichu’ ningami. 
19Pai cushijushpa causanaca, chashnapachami tucuringa. Ñutu 
alpamandallatami, shuj jihuacuna viñanga. 
20Ricui, Taita Diosca ima pandatapash na ruraj runataca na millanayachinllu. 
Nalicuna imata rurachumbash, na ayudanllu. 
21Chaimanda canga, ninanda asinguirami. Cambaj shimihuambash, 
cushijushpa caparinguirami. 
22Canda millanayachij runacunaca, musparinahuanmi churajushcashna canga. 
Diosta na manllaj runacunapaj huasicunapash chingangami” nijurcami. 

Job 9 

Job runaguca, Taita Diostaca imatallapash na tigrachi ushashcachu 

1Job runaguca, cashna nishpami tigrachirca: 
2“Chashna canataca, ñucaca yachanipachami. ¿Imashnata runaca, Taita 
Diospaj ñaupajpica, imatapash cashcatapacha rurashca ricuringayari? 
3Paihuan chimbapura rimangapaj munashpapash, huaranga 
shimicunamandaca shujllatapash na tigrachi ushangachu. 
4Paipaj shungupica, alipacha yachajushcami. Paica, ninan ushaitami charin. 
Maijambash paita na cazushpa shayarij runaca, ¿tucuipi ali causashcachu? 

5Paica ninandapacha fiñarishpami, urcucunatapash tugyachin. Shina 
llaquichijtaca, pipash na yachanllu. 
6Paimi alpatapash, maipi tiajushcamandaca cuyuchin. Alpata vichai charijuj 
pilarcunatapashmi chujchuchin. 
7Indi ama llujshichun pai mandajpica, na llujshinllu. Luzerocunatapash 
sellashcashnami saquin. 
8Paillami, jahua pachataca, telata chutanshna churarca. Paica, caiman chaiman 
cuyujuj, mama cucha jahuatami purin. 
9Osa, Orión, Pléyades shuti luzerocunatapash, paimi rurarca. Shinallata urai 
ladomambash, pipash na yachai ushanalla pushtucunatami rurarca. 
10Paica, pipash na yachai ushanalla manllarinacunatami ruran. Maitapash na 
cuentai ushanalla juyaillacunatami ruran. 
11Ricui, ñuca ñaupajta pai yalijujpipash, paitaca napacha ricushachu. Pai 
yalijujtapash, napacha yachai ushashachu. 
12Pai imata quichujpipash, ¿pita cutin tigrachi ni ushangayari? ¿Pita: ‘Imata 
rurajungui’ ningayari? 
13Taita Diosca, ninanda pai fiñarishcataca na saquingachu. Jariyashpa jatun 
tucuj runacunata ayudajcunaca, paipaj chaqui ucupimi, ñavita urai cumuchi 
tucunajun. 
14¿Ñucacarin, imatata tigrachishpa rimashayari? ¿Paihuanga, agllashca 
shimicunatachu rimasha? 
15Ñucaca, imatapash cashcatapacha ruraj cashpapash, na imata tigrachi 
ushaimanllu. Ashtahuangarin ñuca Jueztaca, llaquihuayari nijuimanllami. 
16Ñuca mañajujta uyashpa pai tigrachijpipash, ñuca mañajujta uyashcataca, 
nara crimanllu. 
17Paica, ninan huairahuan tamiashnami llaquichihuarca. Yangamandami ñuca 
chugricunataca, ashtahuan mirachirca. 

18Paica, ñucataca samaita aisachumbash, na saquihuarcachu. Ashtahuangarin 
jatun llaquicunatallami jundachihuarca. 
19Paipaj ninan ushaita charijta parlajpica, tucuita rurai ushambachami. Imata 
rurashcata ricujpica, ¿pita ñucapaj randica, shayari ushangayari? 
20Ñucaca, imatapash cashcatapacha rurajmi cani nijujpica, ñuca shimillatami 
llaquipi churaiman. Ñucaca, ima pandatapash na ruranichu nijushpaca, nalita 
ruraj runami caiman. 
21Ñucaca, ima nalitapash na ruraj cashpaca, ñucallatami na cazuriman. Ñuca 
causaitapashmi, yangapi churaiman. 
22Ñucaca, caitallami ningapaj munani: ‘Paica, ima pandata na ruraj 
runatapash, paita na manllaj runatapash tucuchinllami’ ningapajmi munani. 
23Astishpaca, ñapash huañuchinllami. Ima nalitapash na ruraj runa llaquihuan 
cajpipash, asinllami. 
24Cai pachaca, Diosta na manllajcunapaj maquipimi churai tucushca. Paica, 
paipaj juezcunapaj ñavitapash quilpanllami. Na pai cajpica, ¿pita canga? 
¿Maipita canga? 
25Ñuca causana punllacunaca, cartacunata apaj runatapash yali uchamari 
calpashca. Ima alitapash nara ricushpallatami rishca. 
26Ñapash rij barcocunashnami rishca. Aichata micungapaj ñapash uriajuj jatun 
angashnami calpashca. 
27Ñucaca: ‘Aij nijushcata cungashpa, llaquilla ñavi canata saquishpa, shinlli 
tucushallami’ nimanmi. 
28Ashtahuangarin cai tucui nanaicunaca, muspachijuhuanmari. Ima alitapash 
rurajtashna, na ricunataca yachanimi. 
29Ñucaca, Diosta na manllajmi cani. ¿Imapajta yangaca, imatapash 
rurashayari? 

30Rasu yacucunahuan armashca cajpipash, maquita yurayajta maillarishca 
cajpipash, 
31ñucataca utujupimi shitahuanguiman. Chaipica, ñuca churajunallatami, 
ñucataca millanayachinga. 
32Paica, napacha ñucashna runallachu. Shinamandami, imata tigrachitapash na 
ushani. Imata rurashcata paihuan randimanda ricuitapash, na ushanichu. 
33Ñucanchi ishcandipaj jahuapi maquita churashpa alichij juezca, pipash na 
tianllu. 
34Paipaj varata ñuca jahuamanda anchuchishpami ali canman. Pai 
cachamushca manllaipash ñucataca, ama manllachihuachun. 
35Shina cajpica, na manllashpa rimashallami. Cunanga, cashna llaquipi 
cashpaca, na ñucapichu cani. 

Job 10 

Job runaguca, llaquilla cashpami huacashca 

1Ñuca almaca, ñuca causaihuanga ñamari shaijushca. Ñuca llaquicunahuan aij 
nijushcataca, na manllashpa villajushallami. Ñuca almapi ninanda 
llaquirishpami villajusha. 
2Taita Diostaca, cashnami nisha: ‘Llaquichi tucunapachami nishpa, ama 
saquihuaichu. Ñucahuan imamanda fiñarishcatapash ricuchihuayari. 
3¿Cambaj maquihuan rurashca runatallata yangapi churashpa ninanda 
llaquichishpa, canda na manllajcuna yarinajushcatara alipi churanaca, alimi 
yanguichu? 
4Canga, huañuna runapaj ñavitashnaca, napacha charinguichu. Canga, na runa 
ricujunshna ricunguichu. 
5¿Cambaj causai punllacunaca, runapaj causai punllacunashnachu? ¿Na 
cashpaca cambaj huatacunaca, huañuna runacunapaj huatacunashnachu? 

6Ñuca nalita rurashcataca, ¿imapajta ali yachangapaj munangui? Ñuca 
juchataca, ¿imapajta callarishpa mascangui? 
7Ñuca, canda manllaj cajtaca, canllata yachanguimi. Cambaj maquimanda 
ñucata, pipash na quishpichi ushashcatapash yachanguimi. 
8Cambaj maquihuan rurashpami churahuarcangui. ¿Shina rurashca jahuachu, 
cutin tucuchigrihuangui? 
9Ñucataca, alpa turutashna rurashcata yarihuayari. ¿Ñutu alpamanllatachu 
tigrachigrihuangui? 
10Ñucataca, ¿nachu lechetashna talishpa, quezotashna cuajarcangui? 
11Ñucapica carata, aichatami churachircangui. Tullucunatapash, yahuar purina 
angucunahuanmi ahuashpa churarcangui. 
12Llaquishpami, causaitapash cuhuarcangui. Can cuidashpami, ñuca 
espiritutaca aliguta charingui. 
13Chaicunataca, cambaj shungupimi alichishpa charijungui. Chaicunaca, 
cambaj ladopi cajtami yachani. 
14Juchata ñuca rurashca cajpipash, canllatami ricungui. Shinamandami ñuca 
ima nalita rurashcamandaca, mapa illajtashnaca na ricuhuangui. 
15Ñuca chashna nali cashpaca, ¡aij imachari tucusha! Imatapash cashcatapacha 
ruraj cashpapash, umatallapash na alsai ushashachu. Cunanga, cashna 
pinganayai llaquihuanmi shaijushca cani. 
16Ñuca umata alsajpica, leonshnami japihuangui. Japishpaca cutinllatami 
ñucataca, imapash manllarinacunata rurangui. 
17Ñucataca, ashtahuan llaquichishpa ricungapajmi, cutin alichijungui. 
Manllanayai soldadocunashnami, ninandapacha can fiñarinataca 
mirachijungui. 
18Ñucataca, ¿imapajta vijsa ucumanda llujchihuarcangui? Ñuca huañushca 
cajpica, pipash na ricunmanllu carca. 

19Ñucaca, na huacharishcashnami caiman carcani. Vijsamandaca, pambana 
utujumanmi apai tucuiman carcani. 
20Ñuca causai punllacunaca ashallamari, ama ashtahuan llaquichihuaichu. 
Ashatallapash cushijuchun saquihuayari. 
21Cutinga na tigramungapaj nara rijpillata, huañui japinalla llandu, 
manllanayai yana pachaman nara rijpillata, ashatallapash cushijuchun 
saquihuayari. 
22Chai yana yana pachapica, huañuchij llandulla tiashpa imapash nalichu. 
Shinallata chaipi tiaj michapash, manllanayai yana yana tutashnallatami’ 
nishami” nijurcami. 

Job 11 

Zofar shuti runaca, nalitami rurashcangui nishpami, Jobta juchachishca 

1Naamatita nishca Zofar shuti runaca, cashna nishpami tigrachirca: 
2“Ninanda rimarijtaca, ¿nachu tigrachi ushanalla imatayari? Ninanda rimarij 
runaca, ¿ima nalitapash na rurashcachu ricuringa? 
3Maitapash can rimashca shimicunaca, ¿runacunata upallayachingallachu? 
Can na cazushpa asijpica, ¿candaca nachu pipash pingaichinman? 
4Canga: ‘Ñuca yachachishcapash alipachami. Cambaj ñavipica, mapa illajmi 
cani’ ninguimi. 
5Taita Diosca, canhuan parlashpachari ali canman. Paipaj shimita pascashpa, 
canhuan parlashpami ali canman. 
6Paica, pipash na yachashca ali yachaicunata canman villashpami ali canman. 
Chaicunaca, imata charishcacunatapash, chaupi yali cajtami ricuchinman. 
Chaita ricushpami, can nalita rurashcamandaca, Taita Diosca ashatalla 
llaquichijushcata yachanguiman. 
7¿Canga, Taita Dios imatalla yarijushcataca, yachai ushanguichu imashi? 
¿Tucuita Rurai Ushaj Diosmandaca, tucuita yachai ushanguillachu? 

8Paica, jahua pachatapash yali jahuamanmi. ¿Imatashi rurai ushangui? 
Seoltapash yali ucumanmi. ¿Imashnashi rijsingui? 
9Paica, cai pachatapash yali jatunmi, mama cuchatapash yali anchomi. 
10Pai yalijushpa, prezu japishpa, imatalla rurashcata tapuchingapaj cayajpica, 
¿pita jarcai ushangayari? 
11Paica, yangalla runacunataca rijsinmi. Shinallata nalita rurajujtapash 
ricujunmi. ¿Chaita ricushpata, saquingallachu? 
12Sacha burro, genteta ung:ui ushajpica, yangalla runapash, ali yuyaita japi 
ushanmanmi. 
13Cambaj shunguta alichirishca cashpaca, cambaj maquitapash paipajman 
chutai ushanguimi. 
14Cambaj maquihuan ima nalitapash rurajushpaca, shitashpa saquilla. Ima 
nalita ruranacuna cambaj huasipi tiachumbash, na saquinachu cangui. 
15Shina causajushpami, mapa illaj ñavihuan vichai ricungui. Shina cashpaca, 
shinllipacha cashpami, imatapash na manllangui. 
16Cambaj llaquicunatapash cunganguimi. Na cashpaca chai llaquitaca, yacu 
yalishcatashnami yaringui. 
17Cambaj causaica, chaupi punllatapash yali punchapambami canga. 
Tutayashca cajpipash, tutamandashnami canga. 
18Cambaj shuyana tiajpimi, chaita yariajlla causangui. Muyundita 
chapashpaca, imatapash na manllashpami puñungui. 
19Puñungapaj can sirijpica, pipash na manllachingachu. Taucacunami, can 
ayudachun mañangapaj shamunajunga. 
20Ashtahuangarin nalita rurajcunapaj ñavica, na ricui ushangachu. Paicunaca, 
maipi pacajunatapash na charingachu. Paicuna shuyajushcapash, tucuri 
samaita aisashpa huañunashnami canga” nijurcami. 

Job 12 

Job runaguca, Taita Diospaj ushaitapash, yachaitapashmi parlashca 

1Shina nijpimi Job runaguca, cashna nishpa tigrachirca: 
2“Cangunami, alipacha gentecuna canguichi. Canguna huañujpica, ali 
yachaipash tucuringami. 
3Ñucapash, cangunashnallata ali yuyaitami charini. Cangunata yali 
yangallapash na canichu. Canguna nishcatashnaca, ¿pita na ni ushangayari? 
4Ñucapash, ñuca cumbahuanllata nalicachi tucushca purami cani. Taita Diosta 
mañajpica, paica tigrachimunllami. Imatapash cashcatapacha ruraj 
runatapash, imatapash cashcatapacha na ruraj runatapash, asishpami 
ricunajun. 
5Ñuca chaquica llushpigrijunmi. Alipi tiajushpata, nalicachi tucushca 
lamparashnami cani. 
6Shuhuacunapaj carpacunapirami, imapash ali llujshin. Taita Diosta 
fiñachijcunarami, imatapash na manllashpa causanajun. Paicuna imatalla 
charishcataca, Diosllatami paicunapaj maquipi churashca. 
7Shina cajpica cunanga, animalcunata tapuyari. Paicunaca villangallami. 
Jahuata rij alasyu animalcunata tapuyari. Paicunaca ricuchingallami. 
8Na cashpaca alpahuan parlayari. Paipash villangallami. Mama cuchapi tiaj 
pijicunapash villangallami. 
9Cai tucuicunamandaca, ¿imashi, Mandaj Diospaj maquihuan rurashcataca, na 
yachan? 
10Causaita tucui charijcunapaj almaca, paipaj maquipimi. Tucui gentecunapaj 
samaipash, paipaj maquipimi. 
11Rinri uyajpimi, ali shimi cajta, nali shimi cajtapash yacharin. Shimiman 
micuna chayajpimi, imashna cajtapash yacharin. 
12Rucucunami, ali yachaita charin. Unai huatacunata causajcunami, ali 
yuyaicunata charin. 

13Ali yachaipash, ushaipash Taita Dioshuanmi. Ali yuyaita cunapash, ali 
yuyaipash paipajmi. 
14Pai urmachishcataca, pipash na cutin shayachi ushanllu. Runata vichashpa 
churashcataca, pipash na pascashpa llujchi ushanllu. 
15Yacucunata pai charijpica, tucuilla chaquinllami. Yacuta yapata 
cachamujpica, alpata tucuchinllami. 
16Ushaipash, ali yachaipash paihuanmi. Pandaj runapash, pandachij runapash 
paipajmi. 
17Ali yuyaita cuj runacunataca, paimi ali yuyai illajcuna purichun saquin. 
Paimi, juezcunatapash muspayachin. 
18Paimi, llaquichishpa charij mandajcuna huatashca cadenacunata fitishpa, 
cabiacunahuanlla huashapi huatan. 
19Paimi, mandajcunatapash tucuita quichushpa pushan. Ushaita 
charijcunatapash tucuchinllami. 
20Na llullashpa rimajcunatapash upallayachinllami. Mandaj rucucuna ali 
yuyaita cunatapash quichunllami. 
21Paimi, jatun mandajcunata yangapi churanatapash talinshna cachamun. 
Ninan shinllicuna huatarishca chumbitapash pascanllami. 
22Paica, yana yana tuta ucu ucuman cajtapash tarinllami. Huañuchij 
llandutapash, punchapambaman llujchinllami. 
23Paica, llactacunata mirachishpapash, paillata chingachinllami. 
Llactacunamanda caita chaita cachashpapash, cutin tandachimunllami. 
24Paimi, cai pachapi causajcunata mandajcunapaj yuyaita quichun. 
Paicunataca, ñan illaj jichushca pambata chingashcashna purinajuchunmi 
saquin. 
25Paicunaca, micha illaj yana yana tutapishnami, tacarishpalla purinajun. 
Machashca runacunatashnami pandachin. 

Job 13 

Job runaguca, ima nalitapash na rurashcanichu nijushcami 

1Ricuichi, tucui caicunataca, ñuca ñavihuambachami ricurcani. Ñuca 
rinrihuambacha uyashpami, yuyaita japircani. 
2Canguna yachashcataca, ñucapash yachanimi. Cangunata yali yangallapash 
na canichu. 
3Ashtahuangarin ñucaca, Tucui Ushaita Charij Dioshuan rimaimanllami. 
Yuyaita japishpa, Taita Dioshuan parlaimanllami. 
4Cangunaca, llullashpa pandachij runacunapachami canguichi. Tucui 
cangunaca, jambij runacuna cashpapash, yangacunami canguichi. 
5Cangunaca, upallapacha cashpachari ali canguichiman. Shinami cangunaca, 
alipacha yachajushcacuna canguichiman. 
6Cunanga, ali yarishpa ñuca rimashcata uyaichi. Ñuca shimi imata rimashcata 
alipacha yarichi. 
7¿Taita Diosmandaca, nalicunatachu rimanguichiman? ¿Paimandaca, 
llullashpa parlanguichimanllu? 
8¿Diosta alipi llujchingapaca, maijandapash ñavita ricushpalla, imatapash 
ruranguichimanllu? ¿Taita Diospaj randi shayarishpa rimanguichimanllu? 
9Canguna imata rurashcata callarishpa pai ricushpaca, ¿alichu canman? 
¿Paitaca, shuj runata asishpa ricunshna, asi ushanguichimanllu? 
10Ñavita ricushpalla, pacalla imatapash rurajpica, paica cangunataca 
llaquichingapachami. 
11Diospaj jatun ushaihuanga, manllachi ushanmambachami. Jatun manllaica, 
cangunapaj jahuapimi urmanman. 
12Canguna rimashca yarichij shimicunaca, uchufashnami. Cangunapaj baluarte 
nishcacunapash, turuhuanlla rurashcacunashnami. 

13Ñuca rimashcata ali uyahuaichi. Chai jipaca, ima tucungapajpash 
rimashallami. 
14¿Imashpata ñuca aichataca, ñuca quirucunahuanllata anchuchishayari? Ñuca 
causaitaca, ¿imapajta ñuca maquipi japishayari? 
15Ricuichi, ñucata pai huañuchijpipash, paitallatami shuyajusha. 
Ashtahuangarin ñuca imashna causashcata ricuchishpami, paipaj ñaupajpica 
mitsarisha. 
16Paillatami, ñucataca quishpichihuanga. Paita na manllaj runaca, paipaj 
ñaupajpica, napacha ricuri ushangachu. 
17Ñuca ali yarishpa rimashcata, ali uyahuaichi. Ñuca villashcacunaca, 
cangunapaj rinriman chayashpami ali canman. 
18Ricuichi, ñuca shimihuan rimashpa, cunan mitsarishpaca, imatapash 
cashcatapacha rurashca ricurinatapash yachanimi. 
19¿Pita, ñucahuan fiñanajushpa rimaita ushangayari? Cunan ñuca 
upallayashpaca, huañuimanmi. 
20Ñucataca, cai ishcaitallami na rurachun capangui. Chaicunata na rurajpica, 
cambaj ñaupamandaca na pacajushachu: 
21Cambaj maquita ñucamanda anchuchishpa, cambaj jatun manllaihuan ama 
manllachihuaichu. 
22Chai jipaca cayahuailla, ñucaca tigrachishallami. Na cashpaca ñuca rimajpi, 
can tigrachihuanguilla. 
23Ñucaca, ¿mashna nalicunata, mashna juchacunatata charini? Ñuca na 
cazushcata, ima juchata rurashcata yarichihuayari. 
24¿Imashpata cambaj ñavita pacashpa, canda fiñaj runatashna ricuhuangui? 
25¿Shitashca fangatachu llaquichingapaj munangui? ¿Chaquishca ujshatachu 
catiriashpa, llaquichingapaj munangui? 

26¿Imashpata ñucata llaquichinata escribishpa saquingui? ¿Imashpata chairalla 
viñai cashpa, juchacunata rurashcataca ñucamanllata tigrachihuangui? 
27Chashna rurashca jahuami, ñuca chaquitaca, utujushca caspipi canichingui. 
Shina rurashpami, ñuca imatalla rurashcata callarishpa ricujungui. Ñuca 
chaqui sarunatapashmi jarcajungui. 
28Ñuca cuerpoca, ismunshnami tucurijun. Churajunata polillanshnami 
tucurijun. 

Job 14 

Job runaguca, runapaj causaica, ñapash tucurinllami nishcami 

1Huarmimanda huacharishca runaca, asha punllacunatalla causana 
cashpapash, llaquihuan shaijushcami causan. 
2Sisa llujshijpi fitishcashnami tucun. Llandu ricurishpa ñapash chinganshnami 
tucun. 
3¿Shina cajta ricushpatachu, ñuca imatalla rurashcacunata canman 
ricuchijuchun cayahuangui? 
4Mapa cajtaca, ¿pita mapa illajta rurai ushanga? Chaitaca, pipash na 
ushangachu. 
5Runapaj causaica, mashna punllacunacaman causanatapash, ña ricushcallami. 
Pai causana quillacunapash, cambaj ladollapimi. Ima punllacaman causachun 
can churashcamandaca, na yali ushangachu. 
6Paita can cungajpica, paica huañungallami. Caipi chaipi trabashpa purij 
runashnami, punlla tucurinata shuyajunga. 
7Quiruta fitishpapash, cutin retoñachun shuyanrami. Retoñajpica, mushuj 
malquicunaca, napacha illangachu. 
8Alpa ucupillata sapi chaquishpapash, alpapillata tronco ismushpapash, 
9yacuta chupashpaca, cutin verdeyangallami. Mushuj yurata tarpushcashnami, 
fanga junda tucunga. 

10Ashtahuangarin runa huañushpaca, fiti tucushcashnami chinganga. Runa ña 
huañushpaca, ¿paica maipishi ricuringa? 
11Mama cuchamanda yacu rishpa, asha asha chaquishpa chinganshnami tucun. 
12Chashnami runa huañushpa sirijushcamandaca, na cutin jatarin. Jahua pacha 
tucuringacaman napacha rijcharingachu, puñujushcamandaca napacha 
jataringachu. 
13¡Maijan cashpapash, Seolpi pacajugri nishpachari ali cahuanman! Can 
ninanda fiñarishca ali tucungacaman, chaipi pacajui nishpachari ali canman. 
Ashata shuyashpaca, ñucata cutin yarishpachari, ali canguiman. 
14¿Runa huañushpaca, cutin causaringachu? Ñuca causai punllacunapica, 
ñucapaj quishpirina chayamungacamanmi shuyajushalla. 
15Chashna shuyajujpi can cayajpimi tigrachisha. Chaipica, cambaj maquihuan 
rurashcataca juyanguimi. 
16Ashtahuangarin cunanga, ñuca purishcatapashmi cuentajungui. Ñuca 
juchamandaca, napacha samachihuanguichu. 
17Yachashpata na cazushpa, nalita rurashcataca, costalpi sirashcashnami 
sellashca charijungui. 
18Urcu urmashpaca, tucuillapachami chingan. Jatun rumicunapashmi, 
tiajushca pushtumandaca suchurin. 
19Ashtaca yacu shamushpa, ñutu alpacunata apajpica, rumicunapash 
maucayanllami. Runa imata japisha yashpa shuyajushcatapash, canga 
chashnallatami tucuchingui. 
20Canga, causaita causaicamanmi runata yali shinlli cangui, paica 
chingangallami. Paipaj ñavita shujman tigrachishpaca, cayacaman nishpa 
cachanguillami. 
21Paipaj churicuna alicachi tucushcatapash, paica na yachangachu. Na 
cashpaca, paicuna ñavita urai cumuchi tucushcatapash na yachangachu. 

22Ashtahuangarin paipaj cuerpotaca, paillatami nanachinga. Paipaj 
almallatami, ninanda llaquiringa” nijurcami. 

Job 15 

Elifaz shuti runami, Job runaguta jarcashpa rimashca 

1Temanita nishca Elifaz shuti runaca, cashna nishpami tigrachirca: 
2“¿Alipacha yachajushca runaca, imatapash yangata rimanllachu? ¿Paipaj 
vijsapipash, rupajlla huairatachu jundachin? 
3¿Maijanhuambash rimarishpaca, yangalla shimicunatachu rimanman? 
¿Napash imata yarichij shimicunatachu riman? 
4Cambash, Diosta manllanata cunganguillami. Taita Diospaj ñaupajpi 
mañanatapash, yangapi churanguillami. 
5Cambaj shimillatami, can nalita rurashcataca villarca. Canga, umachinata 
alipacha yachaj runacunapaj rimaitami agllashcangui. 
6Cambaj shimillatami candaca, llaquipi churanga. Ñucaca, na llaquipi 
churashachu. Cambaj shimillatami, canda llaquichinata villanga. 
7¿Canga, Adán runapaj pundachu huacharircangui? Na cashpaca, ¿urcucunata 
nara rurashpallatachu, candara rurarca? 
8¿Canga, Taita Dios yarijushpa rimajta uyarcanguichu? ¿Canmanllachu ali 
yachaita cararca? 
9Canga, ñucanchi na yachashcataca, ¿imatata yachangui? Canga, ñucanchi na 
yachashcataca ¿imatata entendingui? 
10Ñucanchi purapica yuraj umacuna, alipacha rucu runacunami tian. 
Paicunaca, cambaj taita causashca punllacunata yalimi causan. 
11Canman, Taita Dios cushijuita carashcatapash, ¿mishquilla shimicunahuan 
rimashcatapash, yangapipachachu churangui? 
12¿Imashpata cambaj shunguca, paimanda caruyan? ¿Imashpata cambaj 
ñavitaca capitsijungui? 

13¿Imapajta cambaj yuyaipica, Taita Dioshuan fiñarigui? ¿Imashpata shimi 
llujshishcata, chashna shimicunahuan rimangui? 
14Runaca, mapa illaj cangapaca, ¿imatayari? Huarmimanda huacharishca runa, 
imatapash cashcatapacha rurashca ricuringapaca ¿imatayari? 
15Ricui, paipajlla causajcunatapash napacha yariajlla causanllu. Jahua 
pachapash paipaj ricuipica, napacha mapa illajchu. 
16Yacuta ufianshna nalitalla ruraj, millanayaita ruraj runacarin, ¿maitata ali 
ricuringayari? 
17Ñuca villajujta uyahuayari. Ñuca ñavihuan ricushcatami, canman villasha. 
18Alipacha yachajushcacuna, paicunapaj ñaupa taitacunamanda, na pacashpa 
ñucanchiman parlashcatami villagrini. 
19Cai llactataca, chai taitacunamanllami cararca. Paicunapaj llacta chaupitaca, 
na rijsishca runacunaca, na yali usharcachu. 
20Diosta na manllaj runaca, tucui paipaj causai punllacunami, paipaj 
nanaihuan llaquilla causajun. Llaquichij runa mashna huatata causanapash, 
pacashcami tiajun. 
21Paipaj rinripica, manllanayaita culun nishcami uyarin. Pai tucuipi ali 
causajujpimi, tucuchij runa shamushpa tucuchinga. 
22Paica, yana yana tutapi cashpa cutin tigramunataca, na crinllu. Paica, 
espadahuan huañui tucunallami causajun. 
23Paica, micunata mascashpa, muyundita yanga purishpami: ‘¿Micunaca 
maipitayari?’ nishpa tapujun. Paiman alichishca yana yana tutaman rina punlla 
chayanatapash yachanmi. 
24Llaquicunapash, huacaicunapashmi, paitaca muspachinga. Paita 
llaquichingapaca, jatun mandaj macanajungapaj alichirishcashnami 
shinllitapacha shamunga. 

25Paillatami, Taita Diosta fiñashpa, maquita alsarca. Paillatami, Tucui Ushaita 
Charij Diosta jariyashpa jatun tucushpa causarca. 
26Paica cungata chutashcami, Diosta llaquichingapaj calpajurca. Jarcarina 
ninan shinlli escudocunahuanmi calpajurca. 
27Ñavi chingajtami virayarca. Paipaj vijsapash, huarcurimi carca. 
28Paica, llaquinayaita tucuchi tucushca pueblocunapi, pipash na causajuj 
urmashca huasicunapimi causajurca. 
29Paica, imapipash nali llujshingachu. Pai imatalla charishcacunapash, na 
unaicaman tiangachu. Pai juyailla cashcapash cai pachapica, maipipash na 
uyaringachu. 
30Manllanayai yana yana tutapi cashpaca, na quishpiringachu. Ninami, paipaj 
malquicunatapash chaquichinga. Diospaj shimihuan fucujpimi, tucuringa. 
31Umai tucushpa causajuj runaca, yangacunataca ama yariajlla causachun. Pai 
japina cashcataca, chaitallatami japinga. 
32Paica, huañuna punlla nara pactajpillatami, huañunga. Paipaj 
retoñocunapash, na verdeyangachu. 
33Pai jayaj cashcapash, uvas yurashnami chinganga. Paipaj sisacunapash, 
olivos sisashnami taliringa. 
34Diosta na manllajcunapaj tandanajuipash, llaquinayaitami tucuchi tucunga. 
Imatapash pacalla cujpi charishca carpacunataca, ninami tucuchinga. 
35Llaquicunatalla vijsayu tucushpami, nalita ruranatalla ungunajurca. 
Paicunaca, umachinata yariajllami causanajun” nijurcami. 

Job 16 

Job runaguca, Taita Diostami juchachishca 

1Job runaguca, cashna nishpami tigrachirca: 
2“Chashnacunataca, ashtaca viajemi uyashcani. Tucui cangunaca, 
cushichingapaj randica, fiñachijcunami canguichi. 

3Ima yuyaitapash na cuj, yanga shimicunaca, ¿nachu tucurigrin? Na cashpaca, 
¿imata candaca rimachijun? 
4Cangunapaj alma, ñuca almashna cajpica, ñucapash cangunashnallata 
rimaimanllami. Ñucapash cangunata fiñashpa maitapash rimaimanllami. 
Umatapash cuyuchishpami ricujuiman. 
5Ashtahuangarin ñucaca, ñuca rimashca shimihuanmi cushichiman. Ñuca 
rimashca shimihuan cushichishpami, cangunapaj nanaitaca samachiman. 
6Ñuca rimajujpica, ñuca nanaica na tucurinllu. Upalla cajpipash, ñuca nanaica 
na anchurihuanllu. 
7Shina cajpipash cunanga, ashtahuanmi canga shaijuchihuangui. Tucuilla ñuca 
cumbacunatapashmi caruyachircangui. 
8Canmi, ñuca cuerpotaca sipuyachishcangui. Chaitaca, ñuca cuerpo jamzi 
tucushcami ricuchijun. Chaimandami, ñuca ñavipillata ricuchishpa 
juchachingapaj jatarin. 
9Pai ninanda fiñarishpami, caita chaita fitihuarca, ñucataca 
fiñahuarcapachami. Quirutapash canirishpami, ñucataca fiñahuarca. Ñucata 
fiñaj runaca, imahuambash tujsinashnami ricujuhuarca. 
10Ñucata fiñashpami rimanajurca. Ñucata rimashpa pingaichishpami, ñavi 
ladopi huactashpa chugrichinajurca. Ñucata fiñashpami, tucuicuna 
tandanajurca. 
11Taita Diosca, llulla runamanmi ñucataca cushca. Paita na manllajcunapaj 
maquipi urmachunmi saquihuashca. 
12Ñucaca, tucui ali llujshijpimi causajurcani. Ashtahuangarin ñutushpami 
saquihuarca. Ñucataca, cunga tullumanda japishpami caita chaita fitihuarca. 
Flechacunata shitangapaj yuraj señaltashnami churahuarca. 
13Flechacunata shitaj paipaj runacunami, ñuca muyundipi shayarirca. Ñuca 
riñongunata chaupishpapash, napacha saquihuarcachu. Ñuca jayajpash, 
alpapimi talirirca. 

14Ñucataca, cati catimi llaquichishpa catijurca. Manllanayai jatun runashna, 
calpamushpami llaquichihuarca. 
15Cañamutami, ñuca cara jahuapica sirarircani. Ñuca umahuanga, ñutu 
alpapimi pambarircani. 
16Ninanda huacajpimi, ñuca ñavipash punguishca. Ñuca ñavipash 
amsayashcami. 
17Ñuca maquihuanga, ima nalitapash na rurashca jahua, ali shunguhuan paita 
mañashca jahuami, chashna rurahuan. 
18¡Alpalla, ñuca yahuartaca ama quilpapaichu! Can quilpajpica, maipi 
caparinapash illangami. 
19Ricui, ashtahuangarin ñucamanda villajca, jahua pachapimari. Ñuca imatalla 
rurashcata villajca, jahuapimi tiajun. 
20Ñuca cumbacunaca, ñucahuan rimarijcunallami. Ashtahuangarin Taita 
Diospaj ñaupajpimi, viquita jichashpa mañasha. 
21¡Runaca, paipaj cumba runaguhuan rimarinshna, Taita Dioshuambash rimari 
ushashpachari ali canman! 
22Ashtahuangarin cuentashcalla huatacunami chayamunga. Ñucaca, cutinga na 
ashtahuan tigramuna ñanda japishpami risha. 

Job 17 

1Ñuca samaica, ñami tucurijun. Ñuca causana punllacunapash, ñami tucurijun. 
Ñucata pambana utujutapash, ña allashcallami. 
2Na cazushpa asijcunallami, ñucahuanga tianajun. Ñuca ñavica, paicuna 
llaquichijtallami ricujun. 
3Taita Dioslla, can ñucata pacana cajta yachangapaca, imatallapash 
ricuchihuayari. Ñucamanda shayaringapaca, ¿pita munangayari? 
4Canmi, paicunapaj shungumandaca, ali yuyaicunata anchuchishcangui. 
Shinamandami, paicunataca na jatumbi churangui. 

5Imapash animalta japinshna japinajuchun, paipaj cumbatallata llullashpa 
villaj runapaj huahuacunami, llaquilla ñavihuan ricunajunga. 
6Yarichij shimicunahuan gentecuna ñucata rimanajuchunmi, Diosca 
saquihuashca. Paicunapaj ñaupajpica, ñucaca uchilla tamborshnami cashcani. 
7Nanaihuanga, ñuca ñavipashmi amsayarca. Ñuca yuyaicunapash, tucuillami 
llandushna tucurca. 
8Chaita ricushpami, aligutalla rurajcunaca manllarinajunga. Ima nalitapash na 
ruraj runaca, Diosta na manllaj runata llaquichingapajmi jataringa. 
9Ashtahuangarin imatapash cashcatapacha ruraj runaca, imatapash 
cashcatapacha rurashpa catijungallami. Paipaj maquihuan ima nalitapash na 
ruraj runaca, ashtahuanmi shinlli tucunga. 
10Ashtahuangarin cunanga, cangunaca tucuicuna tigrashpa shamuichilla. 
Canguna purapica, alipacha yachajushca runataca na tarishachu. 
11Ñuca causana punllacunaca, ñami yalishca. Ñuca imatalla yarijujtapash 
anchuchihuashcami. Ñuca shungupi imata yarijushcapash, ñami tucurishca. 
12Tutataca, punllamanmi tigrachinajurca. Yana yana tutapica, michapash na 
punchayachinllu. 
13Ashata ñuca shuyajpica, Seolmi ñuca huasi canga. Yana yana tutapimi, ñuca 
camata rurasha. 
14Ñucaca, ismushpa tucurinatami: ‘Canga, ñuca taitami cangui’ nircani. 
Jurucunataca: ‘Ñuca mama, ñuca panicunami canguichi’ nircanimi. 
15Cunanga, ñuca shuyanaca, ¿maipitayari? Ñuca shuyajushcataca, ¿pita 
ricungayari? 
16Seol ucucamanmi, ñucahuan urai rijunga. Ñutu alpapimi, parejo samashun” 
nijurcami. 

Job 18 

Bildad shuti runaca, nalicunapash alimi causan nishcami 

1Suhita nishca Bildad runaca, cashna nishpami tigrachirca: 
2“¿Ima horascamanda rimaita tucuchigringuichi? Ali yuyaitara japichi. Chai 
jipaca, parlashunllami. 
3¿Imashpata ñucanchica, animalcunashna ricurinchi? ¿Imashpata cangunapaj 
ñavipica, imapajpash na valijcun ricurinchi? 
4Ninanda fiñarishpa tucurijuj runalla. ¿Canmandallachu llactaca jichui 
tucunga? ¿Jaca rumicunapashchu, tiajushca pushtumanda cuyuchi tucunga? 
5Diosta na manllajcunata punchayachij michaca, huañuchi tucungapachami. 
Nina rupashpa zimbrajuj paicunapaj ninaca, na punchayachingachu. 
6Paipaj carpapi punchayachij michapash yanayangami. Jahuapi tiajuj 
lamparapash, huañungami. 
7Ucha purij cashpapash, alimandallami puringa. Paitaca, pai yarijushcallatami 
urmachinga. 
8Pai purinapica, linllitami shitanga. Malla jahuacunatami purijunga. 
9Paipaj chaqui talonbi lazushpami urmachinga. Paita japingapaca, tugllatami 
shinllitapacha churanga. 
10Paita urmachina cabiapash, pambapimi pacashca tiajun. Paita japina 
tugllapash, purina ñambimi churashca tiajun. 
11Tucui ladomandami, llaquicuna shamushpa manllachinga. Shinami ninanda 
manllachishpa calpachinga. 
12Yarjaimandami ushai tucuringa. Ninan llaquica, paipaj ladopillatami 
alichishca tiajunga. 
13Ung:uimi, paipaj jahualla carataca ismuchinga. Manllanayaita huañuchij 
ung:uimi, paipaj cuerpotaca micushpa tucuchinga. 
14Na manllashpa causajushpapash, paipaj carpamanda aisashpa shitai 
tucungami. Ninanda manllachij jatun mandajpajmanmi, pushai tucunga. 

15Paipaj carpapillatami, na paipaj carpapishna causajunga. Pai causajuj huasi 
jahuapica, azufre rumitami chafsinga. 
16Alpa ucupica, sapicunami chaquinga. Jahuapica, yura malquicunami fiti 
tucunga. 
17Paitaca, cai pachapica pipash na yaringachu. Paipaj shutitaca, 
ñangunapipash na yarinajungachu. 
18Punchayachij michamandaca, yana yana tutamanmi shitai tucunga. Cai 
pachamandapash, anchuchi tucungami. 
19Paipaj llacta puracunapica churitapash, nietotapash na charingachu. Paipaj 
huasicunapi causangapajpash, pipash na tiangachu. 
20Indi huashajuj ladoman causajcunaca, pai ima tucushcata yachashpami 
manllarinajunga. Indi llujshimuj ladoman causajcunataca, jatun manllaimi 
japinga. 
21Diosta na manllaj runapaj causana huasicunaca, chashnapachami tucunga. 
Taita Diosta na rijsij runapash, shinallatami canga” nijurcami. 

Job 19 

Job runaguca, imatapash cashcatapacha rurashcatashnami, Taita Diosca 
ricuhuanga nishcami 

1Chaimandami Job runaguca, cashna nishpa tigrachirca: 
2“¿Ima horascamanda ñuca almata llaquichishpa rimashca shimicunahuan 
ñutunshna llaquichigringuichi? 
3Ñucataca, ñamari chungacaman nalicachishpa rimanguichi. Nalicachishpa 
ñucata rimangapaca, ¿nachu pinganayan? 
4Pandashpa nalita rurashcapacha cajpica, ñuca jahuapimi llaquicuna 
urmanman. 
5Ashtahuangarin cangunaca jatun tucushpami, ñucataca rimanguichi. Ñucata 
fiñashpami, nalicachishpa rimahuanguichi. 

6Cunanga, Taita Diosllata ñucata llaquichishcata yachaichi. Paipaj linllipimi 
pilluhuashca. 
7Ricuichi, ñucataca llaquichihuanmi nishpa caparijpipash, napacha 
uyahuangachu. Ninanda caparijujpipash, ñucamandaca pipash na alita 
rurangachu. 
8Ñuca purina ñambica, patata rurashpa jarcajpimi, na yali ushani. Ñuca purina 
ñangunatapash, yana yana tutatami rurarca. 
9Ñuca juyailla cajtaca quichuhuarcami. Ñuca umamanda coronatapash 
anchuchircami. 
10Tucui ladocunamanda llaquichijpimi, ña huañugrijuni. Ñuca 
shuyajushcataca, quirutashna fitishpami shitarca. 
11Pai fiñarishpaca, ninahuanshnami llaquichihuarca. Paita fiñaj 
puracunatashnami, ñucataca ricuhuarca. 
12Paipaj soldadocuna tandanajushpa shamushpami, muyundi jarcahuarca. 
Ñuca carpa muyundipimi, carpacunata shayachishpa tianajurca. 
13Ñuca huauquicunatapash, ñucamanda caruyachircami. Ñuca 
cumbacunapash, na rijsishca runacunashnami ñuca ladomandaca caruyarca. 
14Ñuca familiacunapash, na ricungapaj shamurcachu. Ñucata rijsijcunapash, 
ñucataca cungarcami. 
15Ñuca huasipi causajcunapash, ñucata servij huarmicunapash, na rijsishca 
runatashnami ricuhuarca. Paicunapaj ñavipica, caru llactamanda shamushca 
runashnami carcani. 
16Ñucata servij runata cayajpipash, na tigrachihuarcachu. Ñuca 
shimihuambachami, paitaca caparishpa ninanda mañajurcani. 
17Ñucamanda llujshishca huahuacunamanda mañajujpipash, ñuca huarmipaca 
ñuca samaipash, millanayaimi carca. 

18Chairalla viñaicunapash, ñucataca na ricunayachircachu. Ñuca jatarijpipash, 
fiñashpami rimahuarca. 
19Ñuca ali cumbacunapash, tucuillami fiñahuarca. Ñuca juyashca 
cumbacunapashmi llaquichihuarca. 
20Ñuca aichapash, ñuca carapash tullucunapimi llutarirca. Quiru ladopi tiaj 
aicha carahuanllami quishpirishcani. 
21¡Ñuca cumbacunalla, ñucata llaquihuaichiyari! ¡Ñucata llaquihuaichiyari! 
Taita Diospaj maquimari, ñucataca tacarishca. 
22¿Imashpata Taita Dios llaquichinshnallata catiriashpa llaquichihuanguichi? 
Cangunaca, ñuca aichata micunshna llaquichinajushpapash, na amishpami 
puringuichi. 
23¡Cunanga, ñuca rimashca shimicunata maijambash escribishpachari, ali 
canman! ¡Chai shimicunataca, shuj libropi maijambash escribishpachari ali 
canman! 
24¡Causaita causaipaj tiachun jirru cincelhuan, plomohuan rumipi 
escribishpachari ali canman! 
25Ñucata Quishpichij Dios causajujtaca yachanimi. Tucuripica, paimi ñutu alpa 
jahuapi shayaringa. 
26Ñuca carapash, ismushpa chingashca jipami, Taita Diostaca ñuca 
aichahuambacha ricujusha. 
27Paitaca, ñucallatami ricujusha. Ñuca shungu ucupica, llaquihuan na 
ushajushpapash, ñuca ñavihuambachami ricujusha. Pipash shujca, na 
ricujungachu. 
28Ashtahuangarin cangunaca: ‘¿Imashpata paitaca, catiriashpa 
llaquichinchiyari?’ ninami canguichi. Imamanda cashpapash, ñucami llaquita 
apajuni. 

29Cangunaca espadapaj ñaupajpica, manllaichiyari. Imatapash cashcatapacha 
na rurashcamandami, cangunata llaquichingapaca, fiñarishpa espadahuan 
shamujun. Llaquichina tiashcata yachachunmi, chashna tucunga” nijurcami. 

Job 20 

Nalicunaca llaquichi tucunatami, Zofar shuti runaca villajun 

1Naamatita nishca Zofar shuti runaca, cashna nishpami tigrachirca: 
2“Ñuca yuyaicunapachami tigrachishpa rimachigrihuan. Shinamandami, ucha 
rimangapaj munani. 
3Ñucata nalicachishpa rimajtami uyashcani. Shinamandami, ali yuyaita charij 
ñuca espirituca, ñuca imashna tigrachinata yarichijuhuan. 
4Cai pachapi runata churashca punllamandapacha, chashna cajtaca, ¿nachu 
yachangui? 
5Nalita ruraj runacunapaj cushijunaca, ñapash tucurinllami. Diosta na manllaj 
runapaj cushijunapash ashallami. 
6Jahua pachaman chayajta jariyashpapash, paipaj uma fuyucaman chayana 
cashpapash, 
7pai mapayachishca huanushnallatami, chingaita chinganga. Paita 
ricushcacunapash: ‘Paica, ¿imata tucushca?’ ninajungami. 
8Muscuishnalla chingangallami, paitaca napacha tari ushangachu. Muscuipi 
imatapash tuta ricushcashnami chingangalla. 
9Paita ricujcunaca ima horapash, na ashtahuan ricungachu. Pai maipi 
causashca pushtupash, paitaca na ashtahuan ricungachu. 
10Paipaj huahuacunaca, imagutapash na charijcunatarami mañanajunga. 
Paipaj maquillatami, pai imata shuhuashcatapash tigrachinga. 
11Paipaj tullucunaca, shinllira cashpapash, ashtahuangarin paihuanllatami 
ñutu alpapi sirijunga. 

12Nalicunatara paipaj shimipi mishquichishpami, jallu ucupilla pacalla 
charijushcanga. 
13Alimi yashpa na shitashpami, ashtahuangarin paipaj shimi ucupilla 
charijushcanga. 
14Shina rurashca cajpica, paipaj vijsa ucupimi, chai micunaca shuj tigranga. 
Paipaj vijsa ucupica, millai culebrapaj jayajshnami tucunga. 
15Ashtaca charishcacunata langashca cashpapash, shungu tigrachingami. 
Paipaj vijsa ucumandaca, Taita Diosmi llujchinga. 
16Millai culebrapaj venenotami chupanga, culebrapaj jallumi huañuchinga. 
17Jatun larca yacucunatapash, jatun yacucunatapash, ninanda jatarij huaicu 
yacucunashna llujshijuj balun mishquitapash, lechetapash na ricungachu. 
18Pai imatalla rurashcamanda, ima alicunata japijushcataca cutinmi 
tigrachinga. Chaicunataca na langashpa cushijungachu. 
19Imagutapash na charijcunata llaquichishpa, jichushpa saquishpami, napash 
huasichishpata, quichushpalla huasiyu tucushca. 
20Shinamandami paipaj vijsapica, napacha jundachinga. Ninanda munashpa, 
imata pai charishcatapash, napacha quishpichi ushangachu. 
21Paica, imatapash na puchuchishpami, tucuillata micurca. Shinamandami pai 
imatalla charishcacunapash, na unaicaman tianga. 
22Yapata charijyashca punllapimi, llaquicuna quichijimunga. Jatun nalita 
runacuna tucuilla shamushpami quichunajunga. 
23Paipaj vijsapi jundachingapaj tiajujpimi, Taita Diosca nina japirinshna pai 
fiñarishcataca, paipaj jahuapi cachamunga. Chaitaca paipaj jahuapipash, 
paipaj micuna jahuapipashmi tamiachimunga. 
24Jirruta rurashca macanajunacunamanda pacajushpa calpajujpipash, bronce 
arcohuanmi, ñaupajman yalijta chugrichinga. 

25Paipaj cuerpotaca flechami, tujsishpa llujshinga. Punchapamba flecha 
pundami, paipaj jayajta chaupishpa llujshinga. Jatun manllaicunapashmi, 
paitaca japinga. 
26Pai imatalla charishcacunapaca, yana yana tutacunami alichishca tiajun. Na 
fucushpa japichishca ninami tucuchinga. Paipaj carpapi imalla tiajtapashmi 
tucuchinga. 
27Jatun nalita pai rurashcataca, jahua pachami ricuchinga. Paita 
llaquichingapaca, cai pachami jataringa. 
28Paipaj huasipi tiaj retoñocunaca, apai tucungami. Pai ninandapacha 
fiñarishca punllapica, caita chaitami shitai tucunajunga. 
29Taita Diosca, paita na manllaj runapaca, chaicunatami alichishca charijun. 
Taita Diosca, paipaj shimihuanmi, runa japinataca señalashcalla charijun” 
nijurcami. 

Job 21 

Job runaguca, nalita rurajcunarami imapipash ali llujshin nishcami 

1Shinamandami Job runaguca, cashna nishpa tigrachirca: 
2“Ñuca rimashcata ali uyaichi. Cai rimashcata uyashpami, ñucata 
cushichihuanguichi. 
3Ñuca rimashcataca, upalla uyahuaichilla. Ñuca rimashca jipara, nalicachishpa 
asinguichi. 
4Ñucaca, ¿maijambash shuj runatachu aij nishpa rimajuni? Shina cashpaca, 
¿imashpata ñuca shungupica, na llaquirishayari? 
5Ñucata ricushpa manllarichiyari. Shimita maquihuan quilparichiyari. 
6Yarishpaca ñucallatapashmi, ninanda manllarini. Chaita yarishpami, ñuca 
cuerpopash chujchushpa manllarini. 
7¿Imashpata Diosta na manllajcunara causanajunlla? Rucuyashpapash, 
ashtahuanmi charijyan. 

8Paipaj miraicunaca, paipaj ricuipica, shinllitapachami viñanajun. Paipaj 
nietocunapash, paipaj ladopimi causanajun. 
9Paipaj huasicunapipash, ima manllaimandapash quishpirishcami. 
Paicunataca, Taita Diospash na llaquichinllu. 
10Paipaj jari huagracuna puñushpaca, na yangalla puñunllu, chichuchinllami. 
Huarmi huagracunapash na shullushpa, ali huahuacunatallami huachan. 
11Paipaj uchilla huahuacunaca, ashtaca llamacunashnami llujshinajun. Paipaj 
churicunaca, fahuashpa fahuashpami purinajun. 
12Paicunaca uchilla tamborta, citarata tocashpami fahuanajun. Gaitata 
tocashpami cushijunajun. 
13Tucui punllacunami, imapipash ali llujshin. Casilla aliguta huañushpami, 
Seolman urai rinajun. 
14Taita Diostaca, cashna nishpami rimanajun: ‘Ñucanchimanda anchuri. Can 
imatalla rurachun mandashcata yachangapaca, na munanchichu. 
15Tucui Ushaita Charij Diosta servingapaca, ¿pitayari? ¿Paita mañashpaca, 
imatashi japishun?’ ninajunmi. 
16Ricuichi, Dios carashca alicunaca na paicunapaj maquipichu. Amalla ñucaca, 
Diosta na manllajcunashna yarijusha. 
17¿Mashnacamanllari, Diosta na manllajcunapaj lamparapash huañuchi 
tucumbash? Paicunataca, llaquicuna japinllami. Taita Dios ninanda 
fiñarishpami, nanaicunata caiman chaiman cachamun. 
18Paicunaca, huaira apanalla jupashnami canga. Jatun acapanahuan apai 
tucunalla jupashnami canga. 
19Paicuna ninanda llaquichishcamandami, llaquicunata paicunapaj 
huahuacunaman Taita Diosca alichinga. Paicuna yachachunmi, paicuna japina 
cashcata cunga. 

20Paipaj llaquitaca, paipaj ñavihuambachami ricunga. Tucui Ushaita Charij 
Dios ninanda fiñarishpa cachamushcataca ufiangapachami. 
21Paipaj causai quillacunata fitijpi, pai huañushca jipaca paipaj huasipica 
paica, ¿ima cushijuitashi charinga? 
22¿Taita Diostaca, ali yachaita pipash yachachi ushangachu? Jatun 
tucushcacunatapash, paimi ricushpa llaquichinga. 
23Paica, juyailla shinllipacha cashpallatami, aliguta casilla causashpa, 
imatapash na manllashpa huañunga. 
24Paipaj funducunapash, leche jundami canga. Paipaj tullucunapash, ñutuju 
talirijujmi canga. 
25Ashtahuangarin caishujca, manllanayai llaquita apashpami huañunga. Paica, 
ima horallapash na mishquilla micushpallatami huañunga. 
26Shina cashpapash, ishcandillatami ñutu alpapi pambai tucushpa siringa. 
Ishcanditallatami, jurucuna quilpanga. 
27Ricuichi, ñucaca canguna imatalla yarinajujtaca yachanimi. Ñucata fiñashpa 
juchachingapaj, yarinajujtaca yachanimi. 
28Cangunaca, cashnami ninguichi: ‘Mandaj runapaj huasica, ¿imata 
tucushcayari? Diosta na manllajcuna causanajushca carpaca, ¿maipitayari?’ 
ninguichimi. 
29Cangunaca, ñanda yalijcunataca, ¿nachu tapushcanguichi? Paicuna imatalla 
tigrachijtaca, ¿nachu yachashcanguichi? 
30Dios tucuchijui punllapi nalita ruraj runa pacai tucunatapash, ¿nachu 
tapushcanguichi? Paicunaca, Dios ninanda fiñarishca punllapica, alichi 
tucungami. 
31Maijanda pai nalita rurashcataca, ¿ñavipi ricuchingayari? Pai imatalla 
rurashcamandaca, ¿pita japina cashcata cunga? 

32Paica, pambana utujumanmi apai tucunga. Paita pambashca alpa mundun 
jahuapimi pacarinajunga. 
33Paipaca, sirina pugru pamba alpapica, mishquillagumi canga. Paita 
catishpami, tucui runacuna apai tucunajunga. Paita ñaupashpaca, na cuentai 
ushanalla ashtacacunami rishca. 
34Ñucataca, ¿imashpata yanga cushichihuanguichi? Canguna tigrachishca 
shimicunaca, umachingapajllamari” nijurcami. 

Job 22 

Elifaz shuti runaca, Jobtaca jatun nalitami rurashcangui nishpami juchachishca 

1Temanita nishca Elifaz shuti runaca, cashna nishpami tigrachirca: 
2“¿Runaca, Taita Diosman ima alitapash apamungachu? Na chashnachu, 
ashtahuangarin alipacha yachajushca cashpapash, paipajllatami ali canga. 
3¿Can imatapash cashcatapacha ruraj cashcamandachu, Tucui Ushaita Charij 
Diosca cushijunga? Na cashpaca, can ¿ima pandatapash na ruraj 
cashcamandachu, ima alitapash japinga? 
4¿Chaimandachu candaca llaquichijun? ¿Na cashpaca, can paita manllaj 
cajpichu, imata rurashcatapash canhuan randimanda ricungapaj shamun? 
5Can nalicunata rurashcacunaca, jatun nalipachami. Can nalita 
rurashcacunaca, na tucuringachu. 
6Cambaj huauquicunataca, yangamandami prendata quichurcangui. 
Churajunata na charijcunapaj churajunatapashmi quichurcangui. 
7Shaijushca runa yacuta ufiachumbash na cararcanguichu. Yarjachij 
runamambash, micunata na cararcanguichu. 
8Ashtahuangarin ninan ushaita charij runallami, alpataca japirca. Alicachi 
tucushca runaca, chaipimi causajurca. 
9Sapalla mamagucunatapash, chushaj maquitami tigrachircangui. Taita mama 
illaj huahuacunatapash, rigrata faquinshnami irquiyachircangui. 

10Shinamandami cambaj muyundipica, lazucuna tiajun. Chaicunami, 
cungashcapi ñapash tucuchishpa manllachin. 
11Na cashpaca, can ama ricuchunga, yana yana tutami quilpanga. 
Ashtacapacha yacumi, candaca quilpajun. 
12Taita Diosca, ¿nachu jahua pacha jahuaman tiajun? Ricui, paita quilpaj 
luzerocunapash jahua jahuapimi tianajun. 
13Chaita ricushpami, canga cashna ningui: ‘Taita Diosca, ¿imata yachangayari? 
Yana tutapica, ¿imashnata ricushpa llaquichingayari? 
14Fuyu muyundi quilpashcapica, na ricungachu. Jahua pacha muyunditallami 
purijun’ ninguimi. 
15¿Jatun nalita ruraj runacuna purishca, punda ñandallatachu cambash 
catingapaj munangui? 
16Paicunaca, nara punlla pactajpillatami huañunajurca. Callaripi churashca 
rumicunandi, jatun yacu apashcashnami tucunajurca. 
17Paicunaca, Taita Diostaca: ‘Ñucanchimanda anchuri’ ninajurcami. Tucui 
Ushaita Charij Diosca, ¿paicunataca imatashi rurarca? 
18Paicunapaj huasicunapimi, ashtaca charishcacunata jundachishca carca. 
Ashtahuangarin amalla ñucapash, paicunashna yarijusha. 
19Imatapash cashcatapacha rurajcuna ricushpaca, cushijungami. Ima 
nalitapash na ruraj runaca, asishpami cashna nijunga: 
20‘Ñucanchita fiñajcunaca, tucuchi tucushcamari. Paicuna imatalla 
charishcacuna puchushcatapash, ninami rupachishpa tucuchishca’ nijungami. 
21Cunanga, paihuan ali tucuyari. Shina rurashpami, casilla ali causaita 
charingui. Paimandallatami, ima alipash cambajman shamunga. 
22Cunanga, paipaj shimihuan mandashcata chasquiyari. Paipaj shimicunataca, 
cambaj shungupi alichiyari. 

23Tucui Ushaita Charij Diospajman tigrarishpaca, cutinmi shayachi tucungui. 
Cambaj carpamandapash, tucui llaquitami anchuchingui. 
24Canga orotaca, alpatapash yalimi charingui. Ofir shuti llactamanda 
orotapash, yacu huaicu rumicunatashnami charigringui. 
25Tucuita Rurai Ushaj Diosmi, canmandaca shayaringa. Culquitapash, 
ashtacatami charingui. 
26Shina charishpami, Tucui Ushaita Charij Dioshuan cushijungui. Taita 
Diostaca, cambaj ñavihuambachami vichai ricungui. 
27Can paita mañajpica, paica uyangallami. Cambash, paiman imatalla 
carashapachami nishcataca pactachinguimi. 
28Can imata ruranata yarishcapash, chashnapachami llujshinga. Can purina 
ñangunapipash, michami punchayachinga. 
29Maijan pingaichi tucushca cajpipash: ‘Canga, jatunyachi tucunguimi’ 
ninguimi. Na jariyajcunataca, Taita Diosmi quishpichinga. 
30Ima nalitapash na ruraj runataca, paimi quishpichinga. Cambaj maquihuan 
imatapash na rurajpimi, paica ima llaquimandapash cacharichinga” nijurcami. 

Job 23 

Job runaguca, Taita Diospaj ñaupajpimi paipaj llaquita villangapaj munashca 

1Jobca, cashna nishpami tigrachirca: 
2“Cunambashmi, llaquilla rimagrini. Ñuca huacaitapash yalimi, ñuca 
carachataca nanajun. 
3¡Taita Dios maipi cajta pipash villajpica, ñucaca pai tiajuj ñaupajmanmi 
riman! 
4Paipaj ñaupajpimi, ñuca imatalla villangapaj munashcataca villaiman. Ñuca 
shimihuanga, imatapash nijuimanllami. 
5Pai imatalla tigrachijpica yachaimanmi. Pai imatalla nishcatami yuyaipi 
japiman. 

6¿Ñucataca, shinllita rimashpachu tigrachinman imashi? Na chashnachu 
canman, ashtahuangarin paica uyahuanmanllami. 
7Imatapash cashcatapacha ruraj runaca, chaipimi paihuan yuyaita japinman. 
Juezpaj ñaupajmanda pacajushpa rishpaca, cutinga na ricurimanllu. 
8Ricuichi, indi llujshimuj ladoman rishpapash, paitaca napacha tarishachu. 
Indi huashajuj ladoman rishpapash, napacha tuparishachu. 
9Paipaj ushaita jahua ladoman ricuchijpipash, na ricushachu. Urai ladoman 
pacajpipash, na ricushachu. 
10Ashtahuangarin paica ñuca causaitaca, tucuitami rijsin. Pai, ñucata imata 
rurashpa ricujpipash, oroshnami ricurisha. 
11Ñucaca, pai sarushcapimi catijurcani. Paipaj ñandaca aliguta catijushpami, 
napacha anchurircani. 
12Paipaj shimihuan mandashcamandaca, ima horaspash na anchurircanichu. 
Paipaj shimicunataca, ñuca micunatapash yalimi yariajlla causajurcani. 
13Ashtahuangarin pai imatapash rurangapajpacha munashcataca, ¿pita 
shujman tigrachi ushangayari? Pai imata rurangapaj munashcataca 
rurarcallami. 
14Paica, ñucata imatalla rurangapaj munashcataca pactachingami. Paica 
chashna ruranacunataca, ashtacatami charin. 
15Chaimandami ñucaca, paipaj ñaupajpica ninanda manllarini. Pai imashna 
cajta yarishpacarin, chujchunimi. 
16Taita Diosmi, ñuca shungupica manllachihuarca. Tucui Ushaita Charij 
Diosmi, ñucataca muspachihuarca. 
17¿Imashpata yana yana tutapillata na huañurcani? ¿Imashpata ñuca ñavica, 
yana tutahuan na quilpai tucurca? 

Job 24 

Job runaguca, nalicunataca na llaquichinllu nishpami Diosta juchachishca 

1Tucui Ushaita Charij Diospaca, huatacunapash na pacallachu. ¿Imashpata 
paita rijsijcunaca, paipaj punllacunataca na ricun? 
2Huaquingunaca, alpa mujungunatami suchuchin. Huagracunatapash, 
shuhuashcatami michinajun. 
3Taita mama illaj huahuacunapaj burrotapash apanllami. Sapalla mamagupaj 
huagratapash, prenda japishpami apan. 
4Imagupash illajcunatapashmi, ñanmanda calpachin. Llactapi causanajuj 
imagutapash na charijcunaca, paicunata manllashpami pacajunajun. 
5Ricuichi, jichushca pambacunapi causanajuj sacha burrocunashnami, 
narapash punllayajpillata shuhuangapaj rinajun. Paicunapaj huahuacunapash, 
jichushca pambacunapi imapash tiajcunatallami micunajun. 
6Paicunaca, pambacunapimi imapash micunacunata tandachinajun. Diosta na 
manllajcunaca, shujcunapaj uvas chagrapimi pallajunajun. 
7Churajuna illajtapash, lluchulla puñuchun saquinllami. Chirimanda maipi 
pacajunatapash, na charinllu. 
8Shinamandami, urcu paramupash mutiyachin. Chirimanda quilparina 
illajpimi, jatun rumicunata ugllarinajun. 
9Taita illaj huahuacunatapash, paicuna chuchunatami quichunajun. 
Imagutapash na charijcuna cajpitami, prendata quichunajun. 
10Churajuna illajtaca, lluchullatami purichun saquinajun. Yarjaichishpa 
causajcunapaj gavillashca granotapashmi quichunajun. 
11Paicunaca, paicunapaj pata ucucunapillami, aceiteta capinajun. Uvasta 
sarujcunapash, yacunaimandami huañunajun. 
12Yarjaimanda huañunajuj gentecuna cai pueblomandapachami, caparishpa 
huacanajun. Chugrihuan huañunallacunatapash, tucui shungumi caparinajun. 
Ashtahuangarin Taita Diosca, paicuna mañanajujtaca na uyanllu. 

13Paicunaca, michatapash na ricunayachijcuna cashpami, chai ñandaca, ima 
horapash na rijsinajurca. Diospaj ñandaca, ashatallapash na catinajurcachu. 
14Huañuchij runaca, punchapamba punllapimi, imagutapash munashpa causaj, 
imatapash na charij runaguta huañuchingapaj jatarin. Tutapica shuhuashnami 
purin. 
15Cazarashca jahua shujcunahuan causaj runaca, tutayajtami ricuriajun. Paica: 
‘Pipash ñucataca, na ricuhuangachu’ yashpami, ñavita quilparishpa llujshin. 
16Shuhuaca, punlla ricushpa saquishcataca, yana yana tutapimi shuhuan. 
Paica, michataca na rijsinllu. 
17Tucui paicunapaca, punllayashpa pacarinaca, huañui japinalla llandushnami. 
Paicunata pipash rijsijpica, huañui japinalla llandushnami, nina manllai japin. 
18Ninanda jatarij yacushnami ucha calpashpa pacajunajun. Paicuna charishca 
alpacunapash, chai llactapica ninanda nalicachi tucushcami. Paicunapaj uvas 
chagra chaupitaca, na purinajungachu. 
19Tamia pascarijpi ninanda rupashpami, rasutaca yacuyachin. Juchayu 
ruranacunataca, Seolpash chashnallatami tucuchinga. 
20Paicunataca, unguj mamapash cungangami. Jurucunallami, paicunataca 
mishqui mishquita micunga. Paicunataca, ima horallapash na yarinajungachu. 
Diosta na manllajcunaca, quiruta urmachijpishnami tucuchi tucunajunga. 
21Huahuata ungunata na yachaj, na vijsayu tucuj huarmitami llaquichijurca. 
Sapalla mamagumambash, ima horallapash ima alitapash na rurarcachu. 
22Ashtahuangarin ninan shinllicunataca, paipaj ushaihuanmi pushajurca. Dios 
shayarijpica, pipash napacha causai ushanllu. 
23Diosca, imatapash na manllashpa, paita yariajlla causana yuyaitami cun. 
Paipaj ñavica, paicuna imashna purijtami ricuriajun. 
24Ashatallami alicachi tucunajurca, ashtahuangarin chingarcallami. Tucui 
shujcunashnallatami, ñavita urai cumuchi tucunajun. Paicunaca, vichai 
tucushpami, cebada umashna fiti tucunajunga. 

25Na chashna cana cajpica, ¿pita cunanga, ñucataca llullami ningayari? Na 
cashpaca ¿pita ñuca shimicunataca, yangallami ningayari?” nijurcami. 

Job 25 

Bildad shuti runaca, Diospaj ñaupajpica imatapash cashcatapacha rurashcashna 
ricuritaca, pipash na ushanllu nishcami 

1Suhita nishca Bildad shuti runaca, cashna nishpami tigrachirca: 
2“Tucuita mandanaca Diospajllami, tucuicuna manllanapash paillami. Jahua 
pachapica, paimi casilla ali causaita churan. 
3¿Paipaj soldadocunaca, cuentai ushanallachu? ¿Paipaj michaca, pipaj 
jahuapita, na punchayachin? 
4¿Runaca, Taita Diospaj ñaupajpica, imashnata imatapash cashcatapacha ruraj 
runami cani nita ushangayari? Huarmimanda huacharishca runaca, 
¿imashnata mapa illaj cangayari? 
5Ricui, paipaj ñaupajpica, lunapash na punchayachingachu. Luzerocunapash, 
na mapa illajchu. 
6Runacarin yanga jurushnallamari. Huañuna aichayu runaca, jurushnallamari” 
nijurcami. 

Job 26 

Taita Diospaj ninan ushaitami, Jobca villajun 

1Job runaguca, cashna nishpami tigrachirca: 
2“Ushaita na charij runataca, ¿imahuanda ayudarcangui? Ushai illaj rigrataca, 
¿imashnata ayudarcangui? 
3Imatapash na yachajushca runamanga, ¿ima ali yuyaitata curcangui? ¿Ima 
alipacha yachajunatata rijsichircangui? 
4Cambaj shimicunataca, ¿pimanda villashcangui? ¿Canmanda llujshijuj 
samaica pipajta? 
5Huañushcacunapaj almaca, cai pacha alpa ucupimi chujchujun. Mama cucha 
yacucunapash, chaipi imalla tiajcunapashmi chujchunajun. 

6Paipaj ñaupajpica, Seolpash ricunallami. Abadonbash, na imahuambash 
quilpashcachu. 
7Paica, jahua ladoman tiaj jahua pachataca chushajpimi churarca. Cai 
pachataca, imapillapash na huarcurcachu. 
8Yacucunataca, paipaj fuyupimi huatarca. Chai tucui yacucunahuan 
cashpapash, fuyuca na liquirinllu. 
9Paimi, pai mandangapaj tiarinataca pacan. Chai tiarina jahuapica, paipaj 
fuyutami churan. 
10Maicamanlla yacucuna tiachumbash, paimi linderota churarca. Michapash, 
yana yana tutapash tucurina manñacamanmi, yacucunataca churarca. 
11Pai jarcashpa rimashcata uyashpaca, jahua pachata charij pilarcunapashmi 
ninanda manllarishpa chujchun. 
12Paipaj ushaihuanmi, mama cuchatapash cuyuchijun. Paica, alipacha 
yachajuita charishpami, manllanayaita yacu jatarijpipash jarcan. 
13Paipaj Espirituhuanmi jahua pachataca, juyaillata rurarca. Paipaj 
maquihuanmi, quingushpa purij culebratapash rurarca. 
14Ricuichi, cai rurashcacunaca ashata callaricunallami. ¡Paimanda parlajtaca, 
asha ashallami uyashcanchi! Ashtahuangarin culun nichij paipaj jatun 
ushaitaca, ¿pita yachai ushangayari?” nijurcami. 

Job 27 

Job runaguca, nalicunatami llaquichinga nishcami 

1Job runaguca, punda villashcata yarichishpaca, cashnami nijurca: 
2“Ñuca japinata quichuj Taita Diosca causajumbachami. Ñuca almata 
llaquichij, Tucui Ushaita Charij Diosca causajumbachami. 
3Ñuca alma ñucapi tiashca punllacunacaman, Taita Dios cushca samai ñuca 
singapi tiashcacamanga, 

4ñuca shimihuanga, napacha ima nalitapash rimashachu. Ñuca jallupash, 
umachij shimicunataca, napacha rimangachu. 
5Cangunataca, ima juchachinapash illajmi canguichi ninaca, ima horaspash 
ama chayachun. Ashtahuangarin huañungacamanmi, ñucaca ima pandatapash 
na rimasha. 
6Imatapash cashcatapacha ruranataca chaririajunimi, napacha cacharishachu. 
Ñuca causai tucui punllacunapica, ñuca shunguca napacha 
juchachihuangachu. 
7Ñucata fiñaj runaca, Diosta na manllaj runashna cachun. Ñucata na 
ricunayachij runapash, nalita ruraj runashna cachun. 
8Taita Dios causaita quichujpica, imatalla ninanda shuhuashca cashpapash, 
Diosta na manllaj runaca, ¿imatashi shuyanga? 
9¿Paita jatun llaqui japijpi, ninanda capashpa pai mañajtaca Taita Diosca 
uyangachu? 
10¿Paica, Tucui Ushaita Charij Diosmandaca cushijungachu? ¿Paica, Taita 
Diostaca tucui punllacuna mañajungallachu? 
11Taita Diospaj maquihuan imatalla rurajtaca, ñucami cangunaman ricuchisha. 
Tucui Ushaita Charij Dios imata yarijujtaca, na pacashachu. 
12Uyaichi, cangunaca tucuicunami ricushcanguichi. ¿Imashpata yapapacha 
yangacuna tucunguichi? 
13Diosta na manllaj runaman cunatallata Taita Dios cunapash, nalita rurashpa 
llaquichijcuna Tucui Ushaita Charij Diosmanda japinapash caicunami: 
14Paipaj huahuacuna ninanda mirashpaca, espadapi huañuchi tucungapajllami 
canga. Paipaj uchilla huahuacunapash, napacha vijsa pactajta 
micunajungachu. 
15Pai puramanda huaquin puchushcapash, ñapash huañushpami pambai 
tucunga. Sapalla quedaj huarmicunapash, paicunamandaca na 
huacanajungachu. 

16Ñutu alpatashnami, culquitaca mundunanga. Churajunacunataca, 
turutashnami ashtacata mirachinga. 
17Pai chashna mirachishcataca, imatapash cashcatapacha ruraj runami 
churajunga. Ima nalita na ruraj runacunami, culquitapash chaupirinajunga. 
18Paipaj huasipash, polilla huasichishcashnami canga. Cuidaj runa rurashca 
chugllashnami canga. 
19Ninan charij runaca, puñungapaj siririshpaca, na cutin jataringachu. Ñavita 
pascajpica, imapash na tiangachu. 
20Manllanayai yacu shamujpishnami, jatun manllai japinga. Jatun acapana, 
tuta shamushpami urmachinga. 
21Rupajlla huaira jatarishpami apanga. Ninan huairahuan tamia jatarishpami, 
pai tiajushca pushtumandaca anchuchinga. 
22Taita Diosca, pai nalita rurashcata na cungashpami, ninandapacha 
llaquichinga. Paica, Diospaj maquimandaca pacajungapajmi munanga. 
23Paita ricushpaca, maquitami huactarinajunga. Chai pushtumandallatami 
silbanajunga. 

Job 28 

Ali yachaita mascaj runamandami villajun 

1Culqui maimanda llujshina pushtutapash charimbachami. Orota rupachishpa 
yacuyachina pushtupash tianmi. 
2Jirrutaca, ñutu alpamandami llujchin. Cobretaca, rumimanda surcushpami 
yacuyachin. 
3Yana yana tutatapash tucuchinajunmi. Chaitaca, ucuta allashpami 
mascanajun. Chaica, manllanayai yana, huañui japinalla llandu ucupimi tian. 
4Gentecuna causanajuj pushtumanda caruta rishpa, pipash na purij 
pushtucunapimi allashpa mascanajun. Shujcunamandaca carupimi, 
huarcurishpalla huairapi caiman chaiman cuyurinajun. 

5Micunapash, alpamandallatami llujshin. Chai alpa ucupica, rupajuj ninami 
tian. 
6Chai pushtupica, zafiro nishca rumicunapash, oropash, ñutu alpashnami tian. 
7Chai ñandaca, alasyu animalca, ima horallapash na rijsircachu. Jatun 
angapash, na ricurcachu. 
8Millai animalcunapash, chaitaca ima horasllapash na sarurcachu. Leonbash, 
chaitaca na yalircachu. 
9Paipaj maquitaca, yacu rumi jahuapimi churarca. Urcucunatapash, 
sapimandami urmachirca. 
10Jaca rumicunata faquishpami, jatun yacucunata llujchirca. Imalla 
juyaillacuna tiajtaca, paipaj ñavihuanmi ricurca. 
11Jatun yacutapash, maipi llujshijuj pushtupimi jarcarca. Pacallapi ima 
tiajujtapash, michamanmi llujchirca. 
12Ashtahuangarin ali yachaitaca, ¿maipishi tariringa? Ali yachajuna pushtuca, 
¿maipishi? 
13Chai yachajuna mashna valishcatapash, runaca na yachanllu. Causaita 
charijcunapaj cai pachapica, ricuritapash na ricurinllu. 
14Manllanayai ucu ucu yacuca: ‘Na ñucahuanllu’ ninmi. Mama cuchapash: 
‘Ñucahuambash na canllu’ nircami. 
15Chaitaca, orota cujpipash, na cunallachu. Pezashca culquita cujpipash, na 
jatunallachu. 
16Chaitaca, Ofir shuti llactamanda orohuambash, punchapamba ónice nishca 
rumihuambash, zafiro nishca rumihuambash, na randi ushanallachu. 
17Oropash, punchapamba diamante nishca rumipash, chaihuanga na 
chimbapurai ushanllu. Chaitaca, alipacha oromanda juyailla 
rurashcacunahuambash, na cambiai ushanallachu. 

18Chai yachaimandaca coraltapash, perlastapash cushallami nitaca, na 
ushanachu. Ali yachaica, juyailla punchapamba rumicunatapash yalimi. 
19Chaihuanga, Etiopía shuti llactamanda topacio nishca rumipash, na 
chimbapurai ushanllu. Alipacha orohuambash, na randi usharinllu. 
20Shina cashpaca, ali yachaica ¿maimandashi shamun? ¿Pai tiajuj pushtuca 
maipita? 
21Causaita charijcunapaj ñavipica, pacallami chaica tiajun. Jahuata rij alasyu 
tucui animalcuna ricunamandapash pacallami. 
22Abadonbash, huañuipash: ‘Pai tucuipi rijsishca cajtaca, ñucanchi 
rinrihuambachami uyarcanchi’ ninajurcami. 
23Ali yachai maipi purijujtapash, maipi tiajujtapash, Taita Diosllami yachan. 
24Paica, cai pacha tucuri manñacamanmi ricujun. Cai pachapi imalla 
tiajtapash, tucuitami ricujun. 
25Paica, huairatapash pezashpa, yacucunatapash medishpami churarca. 
26Tamiatapash, imashna tamianata mandashpa, punchalla shitajcuna culun 
nishpa purichun, ñanda ricuchijushpaca, 
27paira ali ricushpami, tucuicunaman ricuchirca. Aliguta alichishpami, 
tucuicunaman ricuchirca. 
28Runataca, cashnami nirca: ‘Ricui, jatun Diosta manllanaca, ali yachaimi. 
Nalimanda anchurinaca, ali yuyaimi’ nishcami” nijurcami. 

Job 29 

Job runaguca, punda cushijushcatami yarishca 

1Job runaguca, punda villashcata yarishpami, cutinllata cashna nijurca: 
2“¡Punda yalishca quillacunapishna maijambash tigrachishpachari ali canman! 
Taita Dios cuidajpi causajurcani, chashnallata causachun tigrachishpachari ali 
cahuanman. 

3Chai horasca, paipaj lamparatami, ñuca uma vichaipi churashpa 
punchayachijurca. Yanapi cashpapash, chai michapimi purin carcani. 
4Ñuca chairalla viñai cajpipash, Taita Diosca paipaj yuyaihuanmi, ñuca 
carpatapash cuidarian carca. 
5Tucui Ushaita Charij Dios ñucahuan cajpica, ñuca huahuacunapash, ñuca 
muyundipimi causanajurca. 
6Ñuca chaquitaca, lechehuanmi maillan carcani. Rumipash, jatun 
yacutashnami ñucapica aceiteta talin carca. 
7Imata rurashcacunata ricungapaj, pueblo punguman llujshishpapash, ñuca 
tiarinataca, plazapimi alichin carcani. 
8Chairalla viñaicuna ñucata ricushpaca, pacajujllami carca. Rucucunapash, 
tianajushcamanda jatarishpami shayarin carca. 
9Mandajcunapash, imatallapash na rimai ushanllu carca. Ashtahuangarin 
maquihuanmi, shimita quilparinajuj carca. 
10Alicachi tucushcacunapash, upalla tucunllami carca. Paicunapaj jalluca, 
shimi ucupimi llutarin carca. 
11Ñucata uyajcunaca: ‘Cai runaca cushijushcami’ ninajunmi carca. Ñucata 
ricujcunapash, ñuca imashna cajtami parlanajun carca. 
12Imagutapash na charij runagu caparijujpica, ñucami quishpichin carcani. 
Taita mama illaj huahuaguta pipash na ayudajpica, ñucami ayudan carcani. 
13Chingagrijuj runata ayudajpimi, ñucataca bendiciahuarca. Sapalla mamagu 
huacajujpipash, ñucami cushichin carcani. 
14Ñucaca, imatapash cashcatapacha rurashcahuanmi churajunshna causarcani. 
Chaillatami ñucataca quilpahuarca. Aliguta ruranaca, jahualla churajunashna, 
umapi churana diadema nishcagushnami carca. 
15Ñausapaca, ricujuj ñavishnami carcani. Chaqui faquirishcapaca, ali 
chaquishnami carcani. 



1629 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

16Imagupash illajcunapaca, taitashnami carcani. Imagutapash na yachai 
ushashpaca ñucamanmi, uchalla villanajun carca. 
17Nalita ruraj runataca, juchu quirucunatami faquin carcani. Imatapash 
paicunapaj quiruhuan charijujtami cacharichin carcani. 
18Ñucaca, cashnami yajurcani: ‘Ñuca tazimbillatami huañusha. Ñuca causai 
punllacunataca, t'iyu alpatashnami mirachisha’ yajurcanimi. 
19Ñuca sapica, yacu manñapimi carca. Ñuca malquicunapica, jamzi paramu 
urmajujllami carca. 
20Ñucaca, cutin cutinmi alicachi tucujurcani. Ñuca arcotapash, ñuca 
maquihuanmi shinllita charijurcani. 
21Ñucata uyangapajmi, shuyanajun carca. Ali yuyaita ñuca cujpica, upallami 
uyanajun carca. 
22Ñuca rimajpipash, na tigrachinajurcachu. Ñuca aliguta yarichishcapash, 
paicunapimi yacuyarca. 
23Ñucataca, tamiatashnami shuyanajun carca. Jipa tamiata shimi pascariaj 
shuyajunshnami, shuyanajun carca. 
24Paicunahuan ñuca asijpipash, na crinajurcachu. Punchapamba ñuca 
ñavitapash, na urai cumurichinllu carca. 
25Paicuna imalla rurashcataca, ñucami ricun carcani. Ñucaca paicunapaj 
chaupipimi, mandaj runashna tiarij carcani. Ñucaca, soldadocunata 
mandanshnami causajurcani. Huacajcunata cushichinshnami causarcani. 

Job 30 

Job runaguca, llaquinayai cashpami huacashca 

1Ashtahuangarin cunanga, ñucamanda yali ashtahuan chairalla viñaicunami 
ñucataca asinajun. Paicunapaj taitacunataca, ñuca animalcunata cuidaj 
alcucunahuanllapash, na churaimanllu. 

2Paicunapaj maquihuan shinlli tucushcapash, ¿ñucapaca imapajta ali canman? 
Paicunaca, ima ushaitapash na charinllu. 
3Imagutapash na charijmanda yarjaimandami, paicunalla purinajurca. 
Chulunlla pushtuman, manllanayai yana yana pushtuman, llaquinayaita 
tucuchi tucushca, jichushca pambamanmi pacajushpa rinajurca. 
4Chaquishca yura chaupicunapimi, malva yuracunata tandachinajurca. 
Cunungapajpash, enebro nishca yura sapicunatami pallanajurca. 
5Gente puramandaca, llujchishpami shitai tucunajurca. Tucuicunami, shuhuata 
catinshna caparinajurca. 
6Paicunaca, huaicu jaca manñacunapi, alpata utujushcacunapi, jaca rumi 
ucucunapimi causanajurca. 
7Yura ucucunapimi caparinajurca. Casha ucucunapimi, tandanajun carca. 
8Paicunaca, imapajpash na valij runacunapaj churicunami. Shutipash illaj 
runacunami. Paicunaca, alpa ucucaman cumuchi tucushcacunami. 
9Cunanga, paicuna asishpa ricuna, yarichij shimicunata paicuna parlanallami 
cani. 
10Ñucata millanayachishpami, ñucamanda anchurinajun. Ñuca ñavipipash 
t'ucanajunllami. 
11Taita Diosmi, paipaj huascata pascashpa astihuarca. Shinamandami ñuca 
ñaupajpica, cacharishcata rimanajurca. 
12Ñuca ali ladopica, na cazuj ashtaca gentecunami jatarinajurca. Paicunami, 
ñuca chaquitaca t'anganajurca. Ñucata fiñashpami, chingachij ñangunata 
alichinajurca. 
13Ñuca chaqui ñandapashmi huaglichinajurca. Ñuca llaquichi tucujta 
ricushpallami, chashna ruranajurca. Paicunahuan macanajungapaca, pipash na 
ayudahuarcachu. 

14Ancho pungutashnami yaicumunajurca. Ñuca llaqui jahuapillatami, 
ashtahuan llaquichinajurca. 
15Ñucata pandachingapajmi, chashna ruranajurca. Ñuca alicachi tucushcataca, 
huairashnami urmachinajurca. Ñuca ali causajushcapash, fuyushnami 
chingarca. 
16Cunanga, ñuca almaca ñucapillatami, jicharinshna tucurijun. Llaquilla 
causana punllacunami japihuashca. 
17Tutapash, ñuca tullucunataca utujunshnami saquirca. Ñuca nanaicunapash 
micujunshna, na samanllu. 
18Ñucata ninanda llaquichishcami, ñuca aichataca maucayachijun. Túnica 
nishca jahualla churajuna, cuelloshnami sipijun. 
19Paimi ñucataca, turupi urmachirca. Shinamandami ñutu alpashna, 
uchufashna cani. 
20Canda caparishpa mañajpipash, napacha uyahuanguichu. Cambaj ñaupajpi 
ricurijpipash, napacha ricunayachinguichu. 
21Ninanda llaquichij runashnami, ñucapaca tucushcangui. Ninan ushaita charij 
cambaj maquihuanmi catiriajuhuangui. 
22Ñucataca, huairapimi jahuata cachahuarcangui. Ñuca causaitaca, 
tucuillatami yacuyachircangui. 
23Ñucataca, huañuiman pushajujtami yachani. Causaita tucui charijcuna rina 
huasimanmi pushajuhuangui. 
24Ashtahuangarin pambana utujuman ama richunga, paipaj maquihuan na 
jarcangachu. ¿Pai llaquichijujpica, huañushpa pambai tucushcacunaca, 
caparinajungachu imashi? 
25Ñucaca, llaquita apajmandaca, ¿nachu huacajurcani? Ñuca almapash, 
imagutapash na charijtaca, ¿nachu llaquirca? 

26Alita ñuca shuyajujpica, llaquirami shamurca. Michata shuyajujpipash, yana 
tutami shamurca. 
27Ñuca chunllulicunapash, na samashpa cuyurijunllami. Ñucataca, jatun llaqui 
punllacunami cungashcapi japihuashca. 
28Ñucaca, napash indi rupachijpitami, yanayashca purijuni. Tandanajuipipash 
jatarishpami, caparishpa villajurcani. 
29Ñucaca, chacal nishca animalcunapaj huauquishnami tucushcani. Avestruz 
nishca animalcunapaj cumbashnami tucushcani. 
30Ñuca aicha carapash, yanayashpami urmajun. Ñuca tullucunatapash, 
rupashpami raurajun. 
31Ñuca arpaca, huañuipi tocana tonota tocanamanmi tigrashca. Ñuca 
gaitapash, yarishpa yarishpa huacanamanmi tigrashca. 

Job 31 

Job runaguca, pai ali cashcatami villashca 

1Ñuca ñavihuanga, ima nalitapash ama ricungapajmi, ari nijurcani. Shina 
cashpaca, ¿imashpata jarihuan nara tacarishca cuitsataca ricushayari? 
2Chaimandaca, ¿imatashi Taita Diosca jahua pachamanda carahuanga? ¿Tucui 
Ushaita Charij Diosca, jahua pachamandaca imata japinatashi carahuanga? 
3Diosta na manllaj runata llaquichinaca, ¿nachu tian? Juchata rurajcunapaca, 
manllanayai llaquicunaca, ¿nachu tian? 
4Diosca, ñuca imashna causajujtaca, ¿nachu ricujun? ¿Nachu ñuca chaqui 
sarushcacunata ricushpa, tucuillata cuentajun? 
5Llullashpa purishca cajpipash, umachingapaj ñuca chaquihuan ucha rishca 
cajpica, 
6imatapash cashcatapacha pezaj balanzapi, Taita Diosllata pezahuachunlla. 
Shina rurashpami ñucataca, ali cajta ricuhuanga. 

7Ali ñanmanda caruyashca cajpipash, ñuca ñavi ricushcata, ñuca shungu 
munashca cajpipash, ñuca maquihuan ima nalita rurashca cajpipash, 
8ñuca tarpushcacunataca, shujcuna micuchunlla. Ñuca tarpushcacunataca, 
fitishpa shitachunlla. 
9Shuj huarmihuan ñuca shungupi umachi tucushca cajpipash, llaquichingapaj 
ñuca cumba runagupaj pungupi pacalla chapajushca cajpipash, 
10ñuca huarmica, shujcunaman cutashpa causachunlla. Paihuanga, shuj 
jaricuna siririchunlla. 
11Jatun nali juchata ñuca rurashca cajpica, juezcunami llaquichihuanman 
carca. 
12Chai juchaca, Abadón nishca ucupi rupachijuj ninashnami canman carca. 
Ñuca jazindatapash, tucuillatami rupachinman carca. 
13Ñucata servij runapash, huarmipash, paicuna japina cashcata mañangapaj 
shayarijpi, yangapi churashpa na cushca cashpaca, 
14paicunapaj randi Taita Dios shayarijpica, ¿imatashi ruraiman carcani? Pai 
imata tapujpipash, ¿imatashi tigrachiman carcani? 
15Ñuca mamapaj vijsapi ñucata ruraj Diosca, ¿nachu paitapash Diosllata 
rurashca? ¿Nachu mamapaj vijsapica, Diosllata tucuicunata rurashca? 
16Imagutapash na charij runacuna cushijunata ñuca jarcashca cajpipash, 
sapalla mamaguta huacachishpa, paipaj ñavita huaglichishca cajpipash, 
17taita mama illaj huahuaman na carashpa, ñucalla micushca cajpipash, 
llaquichihuachunlla. 
18(Ñuca, chairalla viñaimandapachami, paica paipaj taitahuanshna ñucahuan 
viñarca. Ñucaca, ñuca mamapaj vijsapi cashpallatami, sapalla mamaguta 
cuidangapaj tiajurcani). 

19Churajuna illaj maijambash huañuchun ricushcalla cajpipash, imagutapash 
na charijtaca, jahualla churajuna illajta saquishcalla cajpipash, 
llaquichihuachunlla. 
20Chashna rurashcamanda na bendiciajpipash, ñuca llamacunapaj 
milmahuanmi cunujyachircani. 
21Tandanajuna pungupi ñucata ayudana cajpilla, ñuca maquita alsashpa, taita 
mama illaj huahuaguta llaquichishca cajpipash, 
22ñuca huasha tullupash, ñuca rigra tullupash faquirichunlla. 
23Ñucaca, Taita Dios llaquichinatami manllarcani. Jatun Dioshuan 
chimbapurangapaca, ushaita na charimanllu. 
24Orota yariajlla causajushca cashpaca, orotaca: ‘Canda yariajllami causajuni’ 
nimanmi carcani. 
25Ñuca charishcacunata ninanda mirachishcamandalla, ashtacatapacha 
charishcamandapash na cushijurcanichu. 
26Indi punchapamba llujshijpipash, na cashpaca, luna juyailla cajtapash na 
ricurcanichu. 
27Chaicunataca ñuca shungupillapash, na pacalla mañarcanichu. Ñuca 
maquihuan muchashpapash, na ricuchircanichu. 
28Chashna nalita rurashca cashpaca, llaquichi tucuimanmi carcani. Jatun 
Diostami, cungaiman carcani. 
29Ñucata fiñaj runa llaquichi tucujpica, na cushijurcanichu. Paita llaqui 
japijpica, na asircanichu. 
30(Ñuca jalluhuanga, ima juchatapash na rimarcanichu. Paita llaqui 
japichumbash, na mañarcanichu). 
31Ñucata servijcunapash: ‘¿Maijanda aichataca, amijta nara micunguichi?’ 
nishpaca, na tapunajurcachu. 

32(Shuj llactamanda purij runapash, na canllapi pacarinllu carca. Carumanda 
shamujcuna yaicuchunga, ñuca huasi pungupash pascashcami carca). 
33Na cazushpa ima nalicunata rurashcatapash, shujcunashnaca na 
pacarcanichu. Ñuca nalita rurashcataca, ñuca shungupillapash na 
pacarcanichu. 
34Ashtaca gentecunata manllashpalla, ñuca familiacuna fiñanata 
manllashpalla, ñuca huasi ucupi na upalla tiajurcanichu. 
35¡Ñucata pipash uyashpachari, ali canman! Ricuichi, ñucata fiñaj runa 
juchachijpipash, Tucui Ushaita Charij Dios ñucamanda villanatami shuyajuni. 
36Chaitaca, ñuca rigrapimi apaiman. Coronatashnami, umapi ali churajuiman. 
37Ñuca imatalla rurashcacunataca, tucuitami Diosman villaiman. 
Mandajshnallami, paipaj ñaupajpica ricuriman. 
38Ñucata fiñashpa ñuca alpacuna caparishca cajpipash, huachushca 
pambacuna tucuilla huacashca cajpipash, 
39ima fucushcatapash, na randishpata micushca cajpipash, na cashpaca chai 
alpa dueñocunapaj shunguta llaquichishca cajpipash, 
40trigo viñangapaj randica, nali jihuacunara viñachunlla. Cebadapaj randica, 
cashacunara viñachunlla” nijurcami. Job rimashca shimicunaca, caipimi 
tucurin. 

Job 32 

Eliú shuti runaca, Job rimashcataca tigrachinallami cani nishcami 

1Job runaguca, paipaj yuyaipica, imatapash cashcatapacha rurajmi cani 
nijujpimi, chai quimsa runacunaca, imatapash na tigrachi ushashpa, upalla 
uyanajurca. 
2Shinamandami, Ram shuti runapaj familiapura buzita nishca Baraquel shuti 
runapaj churi Eliú shuti runaca, Job runahuan ninandapacha fiñarirca. Taita 
Diostapash yali ima pandapash illajmi cani nijujpimi, ninanda fiñarirca. 

3Job runapash, paipaj quimsa cumbacunahuanga, nina japirinshnami 
ninandapacha fiñarirca. Paicunaca, Job runata ninanda juchachinajushpapash, 
imatapash na tigrachi ushajpimi, chashna fiñarirca. 
4Eliú shuti runaca, chairalla viñai caimandami, caishuj rucucuna Job runahuan 
parlai tucuchingacaman shuyajushcalla carca. 
5Shina shuyajushpami, chai quimsa runacunaca, imata nitallapash na 
ashtahuan ushanajujta ricushpa Eliú shuti runaca, nina japirinshna 
ninandapacha fiñarirca. 
6Chaimandami, buzita nishca Baraquel shuti runapaj churi Eliú shuti runaca, 
cashna nishpa rimarca: “Ñucaca, chairalla viñaimi cani. Cangunaca, ña 
rucucunami canguichi. Shinamandami ñucaca manllashpa, ñuca imatalla 
yarijushcataca, nara parlarcani. 
7Ñucaca, cashnami yajurcani: ‘Ashtaca punllacunata causajcunara rimachun, 
unai huatacunata charijcunami, ali yachaihuan rimanga’ yajurcanimi. 
8Runaca, Dios carashca espirituta charimbachami. Tucui Ushaita Charij Diospaj 
Samaimi, imatapash yachachin. 
9Unai huatacunata causanajuj rucucuna cashcamandalla, alipacha 
yachajushcacunaca na canllu. Rucucunapash, aliguta mandanataca na 
yachanllu. 
10Shinamandami, ñucapash cangunataca: ‘Uyahuaichi, ñuca ali yachaita 
villangapajmi munani’ nircani. 
11Ricuichi, ñucaca canguna aliguta yarichunmi shuyashcani. Canguna 
rimajtami ali uyajurcani. Imata rimangapajpash, cangunaca 
yarircanguichirami. 
12Ñucaca alimi uyajurcani. Uyaichi cangunaca, Job runataca na chashnachu 
nitaca, maijambash na ushashpami, upalla carcanguichi. Pai ali yarishpa 
rimashcatapash, napacha tigrachi ushashpami tianajurcanguichi. 

13Na cangunallata: ‘Ñucanchimi, ali yachaita charinchi’ ninachu canguichi. 
Taita Diosllami mishan. Runaca, na mishai ushanllu. 
14Cunanga Job runaguca, ñucataca na fiñashpa imatapash rimahuarcachu. 
Ñucapash paitaca, na canguna yarishcashna tigrachishachu. 
15Paicunaca manllarishpami, na ashtahuan tigrachi ushanajurca. Paicuna 
aliguta yarinajushcapash chingarcami. 
16Paicunaca, imatallapash rimangapashchari yashpami shuyajurcani. 
Ashtahuangarin upalla cashpami, imatapash na ashtahuan ninajurca. 
17Shinamandami ñucapash, ñuca imatalla yachashcata, imatalla yarishcata 
parlangapaj munani. 
18Ñucapash, ashtaca rimanacunatami charini. Chaimandami ñuca shungupi 
tiajuj espirituca, ucha rimachun yarichijuhuan. 
19Shinamandami, ñuca shungupica, mushuj cara muchilapi vinota churajpi, 
samai na llujshi ushashpa tugyagrijunshna tiajun. 
20Imatallapash rimashpapachami, ali cangapaj munani. Ñuca shimita 
pascashpa, imatallapash tigrachishpami ali casha. 
21Cunanga, maijandapash na ñavipi ricushpalla rimashachu. Maijandapash 
canga, alimi cangui nishpa llullaitapash na ushashachu. 
22Ñucaca, uyanayaita llullashpa parlanataca na yachanichu. Shina rurajpica, 
ñucata Ruraj Diosca ñapashmi chingachihuanman. 

Job 33 

Eliú shuti runaca, Job runagutami juchachishpa rimashca 

1Shinamanda cunanga Job, aliguta yarishpa ñuca rimashcata uyahuai. Ñuca 
rimashcataca, tucuita ali uyahuai. 
2Ricui, cunanga ñuca shimita pascashpami rimagrini. Ñuca cungapi tiajuj 
jallumi rimagrin. 

3Aliguta ñuca yarishca yuyaicunami, ñuca shungupi alita yarishcataca 
ricuchinga. Ñuca shimica, imatalla yachashcatami, na llullashpa rimagrin. 
4Ñucataca, Diospaj Espiritumi rurahuarca. Tucui Ushaita Charij Diospaj 
samaita fucushpami, causaita cuhuarca. 
5Can tigrachi ushashpaca, tigrachihuayari. Imatalla rimanata aliguta 
yarishpaca, shayarilla. 
6Can nishcashnallatami ñucaca, Taita Diospaj randi caipi cani. Ñucapash, 
alpamanda rurai tucushcallatami cani. 
7Ricui, ñuca rimashcacunaca, candaca na manllachingachu. Ñuca maquipash, 
candaca na llaquichingachu. 
8Canga, ñuca uyajtapachami rimarcangui. Cashna nijujtami, candaca uyarcani: 
9‘Ñucaca, ima mapapash, ima nalipash illajmi cani. Imata juchachinapash, 
illajmi cani. Ñucapica, ima nalipash na tianllu. 
10Ricuichi, Diosmi ñucata fiñashpa, juchachinata mascahuan. Ñucataca, paita 
fiñajtashnami ricuhuan. 
11Ñuca chaquitapash, caspi utujupi churachishpami canichihuarca. Ñuca 
imatalla rurajujtaca, tucuitami ricuriajurca’ nircanguimi. 
12Ricui, chashna nirijushpaca, imatapash cashcatapachaca na nijushcanguichu. 
Taita Diosca, runata yali cajtami, canman villagrini. 
13¿Imashpata paihuan fiñanajushpa rimarijungui? Pai ali yarijushcataca, 
imatallapash na villangachu. 
14Ashtahuangarin Taita Diosca, runataca cutimbash cutimbashmi riman. Shina 
cajpipash runami, na yuyaita japin. 
15Muscuipipash, muscuipishna tuta ricurishpapashmi riman. Runacunata 
puñui japijpi, camapi puñunajujpimi riman. 
16pai ali yuyaita cushcataca, runacunapaj rinripi uyarijta rimashpami ricuchin. 

17Runacuna nalita rurajujta saquichingapaj, jariyashpa jatun tucunajujta 
anchuchingapajmi, chashna ruran. 
18Shina rurashpami huañushpa pambai tucuna utujuman paipaj alma 
rinamandapash, espadapi huañuchi tucunamandapash quishpichinga. 
19Shinallata paipaj tucuilla tullucunapi manllanayai nanaihuanmi, camapillata 
llaquichin. 
20Chai nanaihuan cashpami tandatapash, mishquilla micunatapash, tucui 
shunguhuan millanayachin. 
21Paipaj cuerpoca, chaquishpami tucurin. Punda na ricurishca tullucunapash, 
jahuallami ricurin. 
22Paipaj almaca, pambana utujuman rinallami tucun. Paipaj causaica, 
huañuchij runacunapajman chayanallami tucun. 
23Ali rimanata yachaj puramanda agllashca runa paipaj ladopi cashpami, runa 
imatalla ruranataca, paipaj randi shayarishpa villanman. 
24Chai runaca, cashnami ninman: ‘Taita Diosca, paitaca llaquircami. 
Huañushcata pambana utujuman, urai rinamandapash cacharichircami. Paica, 
quishpirinatapash tarircami’ ninmanmi. 
25Paipaj cuerpoca, llullu huahuapaj aichashna tucushpami, chairalla viñai 
cashca punllacunaman tigranman. 
26Taita Diosta pai mañajpica, paica juyanmanmi. Paipaj ñavitapash, 
cushijushpami ricunman. Runataca, imatapash cashcatapacha ruraj cachunmi, 
cutin tigrachinman. 
27Diosca, runacunataca ricuriajunmi. Shuj runa: ‘Ñucaca, juchatami 
rurashcani. Aliguta rurangapaj randica, nalitarami rurashcani. Ima alitapash 
na japi ushashcanichu’ ninmanmi. 
28Paipaj almataca Taita Diosmi, huañushpa pambana utujuman rinamanda 
quishpichinga. Paipaj causaipash, michapimi causanga. 

29Ricuichi Taita Diosca, runapica tucui chaicunatami, ishcaicaman cashpa, 
quimsacaman cashpapash, chashna ruran. 
30Paica, paipaj alma huañushpa pambana utujuman rinata jarcangapaj, 
causajcunapaj michahuan punchayachingapajmi, chashna ruran. 
31Job, ñuca rimashcata aliguta uyahuai. Can upallayajpica, parlashallami. 
32Imatapash aliguta yarijushpaca, tigrachihuailla. Na cashpaca rimahuailla. 
Candaca, imatapash cashcatapacha ruraj cajta ricuchingapajmi munani. 
33Na cashpaca canga, ñucata uyahuailla. Can upallajpica, ali yachaitami 
canman yachachisha” nijurcami. 

Job 34 

Eliú shuti runaca, Taita Diosca imatapash cashcatapachami ruran nishcami 

1Eliú shuti runaca, cashnatapashmi nijurca: 
2“Alipacha yachajushcacuna, ñuca rimashca shimicunata uyahuaichi. Ali 
yuyaita charijcuna, cangunapash ñucata ali uyahuaichi. 
3Shimihuan mishquilla micunshnami, rinripash rimashcataca uyanayachin. 
4Ñucanchica, alita ruranata agllashunchi. Imalla ali cajtaca, ñucanchipura 
rijsishunchi. 
5Job runaca, cashnami nijurca: ‘Ñucaca, imatapash cashcatapacha ruraj runami 
cani. Ashtahuangarin Taita Diosca, ñuca imatalla japina cashcatami 
quichuhuarca. 
6¿Ñuca ali yarijushcataca, pacashpachu llullasha? Napash ima juchata rurashca 
cashpatami, ninanda nanachij chugrihuan cani’ nijurcami. 
7¿Maijan runashi, Job runashna tian? Paica, yacuta ufianshnami, asishpa 
ricujun. 
8Paica, nalita rurajcunahuan cumba tucushpami purin. Nali runacunahuanmi 
purin. 

9Paica cashnami nijurca: ‘Taita Diospaj munaita shuj runa rurashcapash, 
imapajpash na alichu’ nijurcami. 
10Shina cashcamanda, ali yuyaita charij runacuna, ali uyahuaichi: Diosta na 
cazunaca, Taita Diosmanda carupi cachun. Nalita ruranaca, Tucui Ushaita 
Charij Diosmanda carupi cachun. 
11Paimi runamanga, pai imatalla rurashcamandaca, cunatallata cunga. Runa 
imashna causashcashnallatami, chaitallata cunga. 
12Taita Diosca, na yangamandapacha juchachingachu. Tucui Ushaita Charij 
Diosca, japina cashcatallata cunataca, na shujman tigrachingachu. 
13¿Pita cai pachataca, paipaj randi ricuj shamushca? ¿Pita tucui cai pachataca, 
aligutapacha churashca? 
14Runapi shunguta pai churashpaca, paillata paipaj espirituta, paipaj samaita 
quichujpica, 
15causaita tucui charijcunami, chai punllallata huañushpa tucuringa. Runaca, 
alpallatami tigranga. 
16Can ali yuyaita charishpaca, caita uyai. Ñuca rimashca shimicunata ali uyai. 
17Aliguta ricushpa mandanata fiñaj runaca, ¿mandai ushangachu? ¿Imatapash 
cashcatapacha ruraj runataca, canllu llaquichinguiman? 
18¿Jatun mandajtaca: ‘Jatun nalita ruraj’ ningachu? ¿Cati mandajcunatapash: 
‘Diosta na manllajcuna’ ningachu? 
19¿Mandajcunatapash, na ñavita ricushpalla alicachij Diosta, imagutapash na 
charij runatara charij runatapash yali alicachij Diostacarin, imatashi ninman? 
Tucuicuna Diospaj maquihuanllata rurashcacunami. 
20Runacunaca ñapash huañungallami. Chaupi tutapi, gentecuna 
caparinajushcapash chingangallami. Ninan ushaita charijpash, maquihuan na 
anchuchijpillatami, anchuringa. 

21Diospaj ñavica, runa maita purijujtapash ricuriajunmi. Chaqui sarujtapash, 
tucuitami ricuriajun. 
22Jatun nalita rurajcuna pacajungapaca, yana yana tutapash, huañui japinalla 
llandupash, na tianllu. 
23Taita Diosta ama juchachi ushachunmi paica, runa na rurai ushanallataca na 
mandan. 
24Paica, ninan shinllicunatapash, na tapuchishpallata tucuchinga. Paicunapaj 
pushtupica, shujcunatami churanga. 
25Shinamandami Diosca, imatalla paicuna rurashcacunata ricuchishpaca, shuj 
tutallapi llaquichishpa tucuchinga. 
26Tucuicuna ricunalla pushtupimi, nalita ruraj runacunatashna chugrichinga. 
27Paicuna Diosmanda caruyashpa, pai imatalla rurachun mandashcataca, 
shujllapash na yarishcamandami, chashna ruranga. 
28Imaguta na charij runaguta llaquichijpimi, Diospaj ñaupajcaman uyarijta 
caparirca. Imagupash illaj runagu caparishcatapash, Diosca uyarcami. 
29Dios samachijpica, ¿pita fiñachi ushangayari? Ñavita pai pacajpica, ¿pita 
ricui ushangayari? Paica, llactata cashpa, shuj runatalla cashpapash, 
chashnallatami ricujun. 
30Nalita ruraj runataca, llactapi causajcunata ama llaquichishpa mandachunmi 
jarcajun. 
31Taita Diostaca, cashnatapacha nishpami ali canguiman: ‘Ñami cai tucui 
llaquita apashcani, candaca na ashtahuan fiñachingapaj munapanichu. 
32Taita Dioslla, ñuca na ricushcacunata yachachihuayari. Punda nalita 
rurashcataca, na ashtahuan rurashachu’ nishpami ali canguiman. 
33¿Chaimandaca Diosca, can munashcashnachu caranga? Paimi, can japina 
cashcataca cunga. Chaitaca, chasquina cashpapash, na chasquina cashpapash, 

canmi ningui. Ñucaca na nishachu. Can yachashcataca, ari nishpapash, na 
nishpapash canllata nilla. 
34Ali yuyaita charij runacunapash, ñucata uyaj alipacha yachajushca runapash, 
ñucahuanmi cashna ninga: 
35‘Job runaca, na ali yachaihuan rimanllu. Pai rimashca shimicunaca, napacha 
ima yuyaitapash cunllu’ ninajungami. 
36Ñucaca, Job rimashcataca, ali yachashcaiman yanimi. Pai tigrachishpa 
rimashca shimicunaca, nalita ruraj runacuna rimashcashna cajpimi, chashna 
yani. 
37Paica, juchata rurashca jahuami, ashtahuan na cazujurca. Ñucanchitapash 
fiñashpami, maquita huactarijurca. Taita Diostapash fiñashpami, nali 
shimicunatalla ninandapacha rimajurca” nijurcami. 

Job 35 

1Eliú shuti runaca ali yarishpami, cashna rimashpa catijurca: 
2“Canga: ‘Ñucaca, Taita Diostapash yali, imatapash cashcatapacha rurajmi 
cani’ nishpaca, alitami nini ¿yanguichu? 
3Canga, cashnami nijurcangui: ‘Paimandaca, ¿ima alitata japina caniyari? ¿Na 
cashpaca, juchata na rurashcamandaca, ima alitashi japisha?’ nijurcanguimi. 
4Shinamandami aliguta ñuca yarijushcataca, canmambash, cambaj 
cumbacunamambash villangapaj munani. 
5Jahua pachata ricuyari. Chaita ricushpaca, chaipi tiaj fuyutaca, candapash 
yali jahuaman tiajujta yariyari. 
6Juchata can rurashpaca, ¿Diosta llaquichinimi yanguichu? Paita jariyashpa na 
cazushpapash, ¿paitaca imatashi rurai ushangui? 
7Imatapash cashcatapacha ruraj cashpapash, ¿imatashi paiman cungui? ¿Na 
cashpaca, imatashi cambaj maquimandaca japinga? 

8Diosta can na cazushcapash, canshnalla runatami llaquichinga. Imatapash 
cashcatapacha can rurashcapash, huañuna aichayu runapajllatami ali canga. 
9Llaquichitalla ninanda llaquichijpimi, caparinajun. Ninan ushaita charijcuna 
llaquichijpimi, ninanda huacanajun. 
10Llaquihuan cashpapash, shujllapash na cashna ninllu: ‘Ñucata Ruraj Taita 
Diosca, ¿maipitayari? Paica, tutacunapash candana cushijuitami cun. 
11Paica ñucanchitaca, cai pachapi tiaj animalcunatapash ashtahuan yali 
yachajtami rurarca. Alasyu animalcunatapash yali alipacha 
yachajushcacunatami rurarca’ nitallapash, na ninllu. 
12Nali runacunallata jariyashpa jatun tucushcamandami, paicuna chaipi 
caparinajujpipash, na uyanga. 
13Yangalla shimicunataca, Taita Diosca na uyangachu. Tucui Ushaita Charij 
Diosca, ricuitallapash na ricungachu. 
14Can, paita na cazunichu nijpicarin, ¿maitata llaquingayari? Can imatalla 
rurashcacunaca, paipaj ñaupajpimi. Shina cashcamanda, paita shuyailla. 
15Ashtahuangarin cunanga, ninanda fiñarishca cashpapash nara llaquichinllu. 
Shinlli shimihuambash, nara tapuchinllu. 
16Shinamandami Job runaca, shimita pascashpa yangata rimajun. Ima 
yuyaitapash na cuj shimicunatallami ninanda rimajun” nijurcami. 

Job 36 

Eliú shuti runaca, Taita Dios jatun cajtami alicachijushca 

1Eliú shuti runaca, cashnatapash nijurcarami: 
2“Ashatalla shuyahuai, candaca yachachishallami. Ñucaca, Taita Diospaj randi 
rimana ali yuyaicunata charinirami. 
3Ñucaca, carucunamanda ali yachaita apamushpami, ñucata Ruraj Diosca 
imatapash cashcatapacha ruraj cajtaca ricuchisha. 

4Ñuca villashca shimicunaca, napacha llullachu. Ima pandatapash na yachachij 
ñucaca, canhuanmi cani. 
5Ricui, Taita Diosca jatun Diosmi. Shina cashpapash, pitapash na yangapi 
churanllu. Paica, ninan ushaita charij ali yachaitami charin. 
6Paita na manllaj runamanga, causaita na cungachu. Ashtahuangarin llaquichi 
tucushpa causajcunamanmi, paicuna japina cashcata cunga. 
7Paipaj ñavitaca, imatapash cashcatapacha rurajcunamandaca, napacha 
anchuchingachu. Ashtahuangarin jatun mandajcunahuanmi, mandangapaj 
tiarinapi causaita causaicaman tiachinga. Paicunaca jatunyachi tucushcami 
canga. 
8Chaquipi huatana grillohuan huatashpa charijujpipash, llaquichina 
huascacunahuan huatashpa charijujpipash, 
9Diosmi, paicuna imatalla rurashcataca ricuchinga. Shinallata paicuna na 
cazushpa yalishcatapashmi ricuchinga. 
10Chashna ricuchishca jahuami, pai jarcashpa rimashcata uyachun, paicunapaj 
rinrita pascashpa: ‘Nalita ruranata saquishpa, ñucapajman tigrarimuichi’ 
ninga. 
11Shina nishcata uyashpa, paita servishpaca, ali punllacunata, ali huatacunata 
causashpami, huañuicaman aliguta cushijuihuan causanajunga. 
12Ashtahuangarin na uyashpaca, espadahuanmi huañuchi tucunajunga. Ali 
yachaipash illajmi tucurinajunga. 
13Ashtahuangarin mishqui shimi jayaj shungucunaca, paicunapaj shungu 
ucupillami ninanda fiñarishpa tucurinajun. Paicunata Dios huatajpica, na 
capari ushanajungachu. 
14Paicunaca, chairalla viñai cashpallatami huañunajunga. Paicunaca, jari 
purallata siririj sodomita nishca puracunashnami huañushpa tucurinajunga. 
15Imagutapash na charij runataca, imagutapash na charij canamanda 
llujchingami. Llaquipi cashpa caparijujpipash, paitaca uyangami. 

16Shinallatami llaquichishpa rimaj runamandaca, candapash quishpichinga. 
Ima llaquipash na japina pushtupimi, causachun churanga. Chaipimi, meza 
junda alipacha micunatapash, canman alichinga. 
17Ashtahuangarin canga, imagutapash alita, imatapash cashcatapacha 
yaringapaj randica, cambaj yuyaipica Diosta na manllajcunapaj yuyaitallami 
jundachishcangui. 
18Shinamandami manllana cangui. Pactarallapash pai ninanda fiñarishpa, 
canda huactashpa anchuchinman. Chai llaquimandaca, imata cushpapash 
napacha quishpiri ushanguichu. 
19Candaca, orota charijpilla, na cashpaca ninan ushaita charijpilla, 
¿llaquingallami yanguichu? 
20Tutayachunga ama shuyajuichu. Tutayajpica, gentecunapash paicuna maipi 
tianajushcamandaca chinganllami. 
21Nalita rurangapaca ama tigranguichu, chaita ruranamandaca jarcaringui. 
Dios llaquichijuchun saquingapaj randica, nalita ruranatarami agllarcangui. 
22Ricui Taita Diosca, tucuita yali ninan ushaita charij Diosmi. Paishna 
yachachij Diosca, ¿pita tiangayari? 
23Pai imatalla ruranataca, ¿pita yachachirca? ¿Pita paitaca: ‘Canga, nalitami 
rurashcangui’ ninga? 
24Pai imatalla rurashcamandaca, jatunyachinata yarinami cangui. Chai 
rurashcacunatami, runacunaca ricunajun. 
25Pai imatalla rurashcacunataca, tucui runacunami carumandallata ricunajun. 
26Ricuichi, Taita Diosca jatunmi. Chaitaca, ñucanchica na yachashpami 
causanajunchi. Pai causashca huatacunatapash, napacha cuentai ushanallachu. 
27Paimi, yacu samai llujshijpipash, tamiata rurangapaj shujpilla tandachin. 
28Chai fuyu yacuyashpami, runacunapaj jahuapi ninanda urmamun. 

29Fuyu maipi callarijtapash, tucurijtapash, ¿pita yachai ushangayari? Culun 
nishpa, pai maipi tiajujtapash, ¿pita yachangayari? 
30Ricuichi, pai punchayachijujtaca chai jahuapimi churarca. Chaihuanmi, 
mama cucha ucucunatapash jatachinshna punchayachirca. 
31Chaihuanllatami runacunatapash llaquichin. Chaicunahuanmi, ashtaca 
gentecunamambash micunata caran. 
32Ama punchayachijuchunga, fuyuta churashpami quilpan. 
33Pai fiñarishcataca, culun nishpami villan. Nalita rurajcunata ninanda 
fiñashpa llaquichinataca, shinlli huairahuan tamiapashmi villan. 

Job 37 

1Shinamandami ñuca shunguca, pai tiajushca pushtumandaca, ña llujshinashna 
jahuata fahuajun. 
2Pai rimajpi culun nijtaca, ali uyaichiyari. Paipaj shimimanda culun nishpa 
llujshijtapash uyaichiyari. 
3Chai culun nishcataca, jahua pacha tucui ucucunamanmi cachamun. Pai 
punchayachishcataca, cai pacha tucuri manñacunacamanmi cachamun. 
4Chaita cachamushca jipaca, ninanda culun nijunllami. Pai shinllita 
rimashcami, culun nishpa uyarin. Pai rimashcata ña uyajpipash, na 
upallayanllu. 
5Taita Diosca pai rimashpami, manllanayaita culun nichin. Paica, ñucanchi na 
yachai ushanalla jatun juyaillacunatami ruran. 
6Paica rasutapash, paramutapash, manllanayai tamiatapash: ‘Alpaman uriajui’ 
nishpami uriajuchin. 
7Chashnami, tucui runacunata imatalla ruranata saquichin. Pai imatalla 
rurashcacunata, tucuicuna yachachunmi chashna ruran. 
8Animalcunapash, paicuna pacajuna utujucunaman yaicushpami, paicuna 
causaj pushtupi tianajun. 

9Urai ladomandaca, jatun acapanami shamun. Jahua ladomandaca, chiri 
huairami shamun. 
10Taita Dios fucujpimi, rasu tucun. Shinamandami jatun yacucunapash, 
rumishna shinlliyan. 
11Yana fuyuta yacuyachishpami, alpapi yacuta jichan. Paipaj michahuanmi, 
fuyutapash caita chaita cachan. 
12Shinallata pai mandajpimi, fuyuca muyundi muyujun. Cai pacha 
jahuacunapi, cai alpapi pai mandashcata rurangapajmi, chashna muyunajun. 
13Diosca, huaquimbica llaquichingapaj, huaquimbica pai rurashca alpata 
juyashpa, huaquimbica llaquishcata ricuchingapajmi, chashna cachamunga. 
14Job, caita ali uyai. Cashna juyaillacunata Taita Dios rurashcataca, ali 
yaringui. 
15Taita Diosca, imata cashpapash cati cati aliguta churaj cajtapash, ¿jahua 
fuyupi micha imashna punchayachijtapash yachanguichu? 
16¿Canga, shican shican fuyu tiajtapash, ali yachaita alipacha charij Dios, 
juyaillacunata imashna Rurajtapash yachanguichu? 
17Cai pachata, urai lado huairahuan chiriyachijpipash, ¿imashpata cambaj 
churajunacunaca cunujlla? 
18¿Cambash, Dioshuanllu jahua pachataca, jirruta yacuyachishpa rurashca 
espejota mandanshna shinllita rurarcangui? 
19Paita imata ninatapash, ñucanchiman yachachiyari. Ñucanchica, yana yana 
tutapi causashcamandami, ima ali yuyaita japitapash na ushanchi. 
20¿Ñuca rimajushpaca, paimambash villashpachu ali canman? Runaca, imata 
ali yarijushpapash, manllanayai ucu ucupishnallatami causajunga. 
21Ashtahuangarin cunanga, jahua pachapi punchalla michataca, na ricui 
ushanallachu. Huaira shamushpa fuyucunata fichajpimi, 

22jahua ladomanda quillulla micha shamujta ricunalla canga. Taita Diospaj 
punchapambaguca, manllanayaipachami. 
23Paimi, Tucuita Rurai Ushaj Dios. Chai ninan jatun ushaitaca, na yachai 
ushashpami causanchi. Imatalla rurashcata ricujushpaca, imatapash 
cashcatapacha ruraj cashpami, na yangamanda llaquichinga. 
24Chaimandami runacunaca, paita manllanajunga. Paicunapaj shungupilla ali 
yachaj tucushcacunataca, na alicachinllu” nijurcami. 

Job 38 

Job runaguca, imatallapash na yachashcatami, Mandaj Diosca ali ricuchishca 

1Chaimandami Mandaj Diosca, Job runagutaca jatun acapana chaupimanda 
cashna nishpa rimarca: 
2“Ñuca ali yuyaicunata, nara yachajushca shimicunahuan pandachingapaj 
munajuj runaca, ¿pitayari? 
3Cunanga, cambaj cinturasta shinlli huatarishpa shayari. Ñuca tapujpimi, 
canga tigrachina cahuangui. 
4Cai pachata ñuca rurajujpica, canga ¿maipita carcangui? Ali yuyaita 
charishpaca, chaita villahuayari. 
5Cai pacha mashnata medinatapash, ¿pita mandashca, chaita yachanguichu? 
Na cashpaca, ¿pita chai jahuapi jahuapi cordelta chutashpa medishcanga? 
6Cai pachapaj callaricunaca, ¿ima jahuapita tiajunga? Esquinapi churana 
rumitaca, ¿pita churashca? 
7Pacarij tucui luzerocuna alicachinajujpipash, Taita Diospaj churicuna tucuilla 
cushijunajujpipash, ¿maipita carcangui? 
8Mama cucha yacu pai tiajushca pushtumanda llujshishpa talirijujpipash, ¿pita 
pungucunata churashpa vicharca? 
9Yacutaca, fuyuhuan ñuca quilpajujpipash, ¿maipita carcangui? Paitaca, yana 
yanahuanmi chumbilichircani. 

10Shinallata chaimandaca, maimambash ama llujshichun mandashpami, 
aldabacunata charij pungucunata churashpa jarcarcani. 
11Chai jipaca, cashnami nircani: ‘Caicamanllami chayana cangui, caimandaca 
na yalinachu cangui. Jatarijuj cambaj jatun yacuca, caipillami jarcaringa’ 
nircanimi. 
12¿Can causajushca punllacunapica, punllayai nishpa mandarcanguichu? 
¿Maipi yurajlla punllayanatapash, canllu ricuchircangui? 
13¿Canllu michataca, tucui cai pachata punchayachishpa, ñucata na 
manllajcunapash, chai michamanda chafsirishpa maitapash richun 
churarcangui? 
14Alpa mangataca, juyaillaguta rurashpa sellota churashca cajpipash, shuj 
ashtahuan juyaillaguman tigranllami. Shinamandami, juyailla 
churajushcashna ricurin. 
15Ashtahuangarin ñucata na manllajcunapaj michaca, paicunapaj ladomanda 
anchuchi tucunllami. Jatun tucushcacunapaj rigrapash, faqui tucunllami. 
16¿Canga, mama cucha yacu llujshijuj pugyucunamanllu yaicurcangui? ¿Chai 
manllanayai jatun yacutaca, ali ricushpachu purircangui? 
17¿Huañushcacuna tiana pungucunataca, canman ricuchircachu? ¿Huañui 
japinalla llandu ucuman yaicuna pungucunatapash ricurcanguichu? 
18¿Mashna anchota cai pacha charijtapash yachanguichu? Cai tucuita can 
yachashpaca, villahuayari. 
19¿Micha tiajuj ucumambash, maitata rina? Yana yana tuta tiajuj pushtuca, 
¿maipita? 
20¿Paicuna maicamanlla tiana pushtuman, paicunapaj huasiman rina 
ñandapash ricuchinguimanllu? 
21¡Can chaita yachashpaca, nara imapash tiajpillatami huacharishcangui! Shina 
cashpaca, unai huatacunatami ña causashcangui. 

22¿Canga, rasu maipi tiaj pushtuman yaicushcanguichu? Na cashpaca, ¿rundu 
maipi tiajta ricushcanguichu? 
23Ñucaca, llaqui punllacunapajmi, chaicunata alichishpa charini. Jatun 
macanajui, huañuchirinajui punllapajmi alichishpa charini. 
24¿Michaca, maijan ñandata chaupirishpa shamun? Rupajlla huairapash, 
¿maijan ñanda shamushpata, alpa jahuata caita chaita rinyari? 
25Ninan tamiapaca, ¿pita ñanda pascarca? Culun nishpa punchayachij 
purichumbash, ¿pita ñanda pascarca? 
26Pipash na causajuj jichushca alpapica, ¿pita tamiachin? 
27¿Pita imatapash na tarpui ushanalla jichushca alpapi yacuta jichashpa, llullu 
jihuacunata viñachishca? 
28¿Tamiaca, taitata charinllu? Na cashpaca, ¿paramutaca, pita ungushca? 
29¿Rasuca, pipaj vijsamandata llujshishca? Jahua pachamanda urmaj casataca, 
¿pita ungushca? 
30Yacucunallatami shinlliyashpa, rumishna tucun. Shinamandami, cai pachapi 
tiaj manllanayai ucu ucu yacuca, rasu tucunlla. 
31¿Canga, Pléyades nishca luzerocunapaj huascacunataca, huatai 
ushanguimanllu? Na cashpaca, ¿Orión nishca luzerocunata huatashcataca 
pascai ushanguimanllu? 
32¿Canga, jahua pachapi tiaj luzerocunataca, paicuna ricurina punllacunapi 
llujchi ushanguimanllu? Na cashpaca, ¿Osa Mayor nishca luzerocunatapash, 
paipaj huahua luzerocunandi pushai ushanguimanllu? 
33¿Canga, jahua pachapi imatalla mandashcacuna tiajtaca yacharcanguichu? 
¿Canga, cai pachapi pai imatalla rurashcacunataca rurai ushanguimanllu? 
34¿Ashtaca yacucuna canda quilpachun tamiata cachamui nishpa, fuyuta 
ninanda caparinguimanllu? 

35Punchalla shitajcuna maimambash richunga, ¿canllu cachanguiman? 
¿Candachu chaicunaca: ‘Caipimi canchi’ ninajunga? 
36¿Shungupica, pita ali yachaita churarca? Na cashpaca espiritumambash, 
¿pita ali yuyaita curca? 
37¿Pita jahua pachataca, ali yachaihuan cuentashpa churarca? Jahua 
pachapica, ¿pita muchilacunata ladoman sirichishpa talinshna, tamiata 
cachamun? 
38Ñutu alpacuna rumiyajpi, curpacuna shinlliyajpi amujyachingapaca, ¿pita 
tamiata cachamun? 
39Leonmambash, ¿canllu shuj animalcunata japishpa apamunguiman? Huahua 
leonguna yarjachinajujpipash, ¿canllu na ushajta caranguiman? 
40Jatun utujucunapi paicuna sirinajujpipash, na cashpaca imatapash japingapaj 
paicuna causanajuj utujumanda chapanajujpipash, ¿canllu apashpa 
caranguiman? 
41Cuervo nishca alasyu animal, micunata mascashpa caita chaita purijujpipash, 
paicunapaj huahuacuna yarjachishpa, Taita Diosta caparinajujpipash, ¿pita 
paicunaman caran? 

Job 39 

1¿Canga, sacha chivocuna mashna quillapi huachajta yachanguichu? Na 
cashpaca, ¿tarugacuna huachanajujta ricushcanguichu? 
2¿Canga, tarugacuna mashna quillata chichu cajta cuentashcanguichu? ¿Ima 
quillapi huachanatapash yachanguichu? 
3Paicuna siririshpa huachajpi, huahuacuna ña llujshijpica, nanaitapash na 
ashtahuan charinllu. 
4Paicunapaj huahuacunaca, shinlliyashpa catishpami, jihuacunata micushpa 
viñan. Paicuna rishpaca, cutinga na mamacunaman tigranllu. 

5¿Pita, sacha burrotaca cacharishca purichun churashca? ¿Pita paitaca, na 
huatana animalta rurashca? 
6Ñucami paipaj huasitaca, chulunlla pushtupi churarcani. Paitaca, imapash na 
fucuj pambacunapi causachun saquircani. 
7Paica, pueblopi causanajuj ashtaca gentecunatapash, na cazunllu. Shuj runa 
huashata catishpa caparijujpipash, na uyanllu. 
8Paica, urcucunapi pacalla tiaj jihuacunatami mascashpa micun. Verde jihualla 
cachunmi, micungapaj mascashpa purin. 
9¿Búfalo nishca huagraca, canda servingapaj munangachu? Na cashpaca, 
¿cambaj huasipi tiaj corralpi causangapaj munangachu? 
10¿Búfalo nishca huagrataca, yugohuan huatashpa huachui ushanguimanllu? 
¿Pugru pambacunapipash, tarpushcata quilpashpa cambaj huashata 
catinmanllu? 
11Pai jatun ushaita charijpilla, ¿pailla imatapash rurachun saquinguimanllu? 
¿Can imatalla ruranataca, pai rurachun saquinguimanllu? 
12¿Cambaj granocunata tandachishpa, trillana pambapi tandachijuchun 
saquinguimanllu? 
13Pavo realmambash, ¿canllu juyailla alascunata curcangui? Na cashpaca, 
avestruz nishca alasyu animalmambash, ¿canllu alascunata, plumacunata 
curcangui? 
14Paica, lulungunata alpapi huachashpaca, saquishpa rinllami. Chai 
alpapillatami cunujyan. 
15Paica, chai lulungunata, chaquihuan sarushpa faquinatapash, sacha 
animalcuna sarushpa ñutunatapash na yarinllu. 
16Paipaj huahuacunataca, na pai huachashcashnami na juyan. Pai 
huachashcapash, yangallata canataca na manllanllu. 

17Paicunamanga, Taita Dios ñucallatami, ali yachaita na curcani. Ali 
yuyaitapash na curcanichu. 
18Pai jahuata jatarishpaca caballotapash, caballopi tiarishpa calpajujtapash 
mishashpami rin. 
19Caballomambash, ¿canllu ushaita curcangui? Paipaj cungapi tiaj 
milmatapash, ¿canllu churarcangui? 
20¿Paitaca, langosta jurutashna manllachinguimanllu? Paipaj singahuanga, 
shinllitami fucun. 
21Ninan ushaita charishcamandaca, alpata aspishpami cushijun. Paica, ima 
huañuchinahuan cajpipash, tuparigrinllami. 
22Manllachingapaj munajpipash, na manllarinllu. Espadata ricuchijpipash, 
paipaj ñavitaca na huashaman churanllu. 
23Paita manllachingapaj flechata, jirru lanzata, uchilla lanzata tsilin 
nichijpipash, 
24paica manllanayaita ñapash fiñarishpami, alpata aspin. Trompetata 
huacachijpipash, na casilla shayarinllu. 
25Trompetata huacachinajujpipash, jajai nishpa asinshnami huacan. Paica 
macanajui tiajtapash, carumandami mutijin. Soldadocunata mandajcuna 
caparinajujtapash, caparishpa villanajujtapash uyanllami. 
26¿Can yuyaita cujpichu, angaca jahuata jatarishpa, alasta chutashpa urai 
ladoman rin? 
27Jatun angaca, ¿can mandajpichu jahuata jatarishpa, jahua jahuacunapi 
tazinda ruran? 
28Paica, jaca rumipimi causan. Jaca rumi pundapi, jatun rumi umapimi, huasita 
ruran. 
29Chai jahuamandami, maipi micuna tiajta ricun. Carumandallatami, paipaj 
ñavica ricun. 

30Paipaj huahuacunaca, yahuartami chupan. Huañushcacuna maipi 
sirijujpipash, chaipimi ñapash ricurin” nijurcami. 

Job 40 

1Mandaj Diosca cashna nishpapashmi, Job runaguman tigrachirca: 
2“¿Canga, alipacha yachajushca cashpachu, Tucui Ushaita Charij Dioshuan 
chimbapurangapaj munangui? Taita Dioshuan chimbapurangapaj maijambash 
munashpaca, chaicunatara tigrachihuachun” nircami. 
3Mandaj Dios shina nijpimi Job runaguca, cashna nishpa tigrachirca: 
4“Ricui, ñucaca imapajpash na valij runami cani. ¿Imatata tigrachi 
ushapashayari? Ashtahuangarin ñuca maquihuanmi, shimita llapirisha. 
5Ñucaca, ñami callaripi rimarcani, ashtahuan na tigrachishachu. Cutimbashmi 
rimarcani, na ashtahuan tigrashpa rimashachu” nircami. Taita Diosca, paipaj 
ninan ushaitami ricuchishca 
6Mandaj Diosca, jatun acapana chaupimandami Job runaguman, cashna nishpa 
tigrachirca: 
7“Cunanga, cambaj cinturasta shinlli huatarishpa shayari. Ñuca tapujpimi, 
canga tigrachina cangui. 
8¿Canllu ñuca llaquichinataca, yangapi churagringui? ¿Canga, imatapash 
cashcatapacha rurashca ricuringapajchu, ñucatara juchachingapaj munangui? 
9¿Canga, Taita Dios ñucashnachu shinlli rigrata charingui? Can rimashcapash, 
¿ñuca rimashcashnachu culun nishpa uyarin? 
10Cunanga, jatun cashcahuan, alicachi tucushcahuan alichiriyari. Alicachi 
tucushcatapash, juyailla canatapash churajuyari. 
11Nina japirinshna, ñapash fiñarishpa rimayari. Jariyashcacunata ricushpa, 
tucuillata tucuchiyari. 
12Jariyashpa jatun tucujcunata ricushpa, tucuillata pingaichiyari. Diosta na 
manllajcunatapash, paicuna tianajuj pushtupillata llaquichiyari. 

13Paicunataca, tucuillata ñutu alpapi quilpayari. Ñavi ama ricuchumbash, yana 
yanapi vichayari. 
14Shina rurajpica ñucapash, cambaj ali lado maquihuanllata quishpiri 
ushanatami villasha. 
15Cunanga, ricui behemot nishca animaltaca, candashnallatami rurarcani. Chai 
animalca, huagrashnami jihuata micun. 
16Ricui paica, ninan ushaitaca huashapimi charin. Ninan shinlli canataca, vijsa 
aichapimi charin. 
17Paipaj chupatapash, cedro caspitashnami cuyuchin. Changapi tiaj 
angucunapash, caiman chaiman huatarishcashnami. 
18Paipaj tullucunaca, bronceshna shinllipachami. Paipaj cuerpopi imalla 
tiashcapash, jirru barrashnami. 
19Taita Dios ñucaca, paitami tucui animalcunamanda punda rurarcani. Paita 
ruraj ñucaca, paitaca espadahuan huañuchinajuchun saquishallami. 
20Urcucunapi jihuacunapash, paipajllami viñan. Tucui urcu animalcunami, 
chaipica pugllashpa fahuanajun. 
21Paica, llandulla ucucunapimi siririn. Yacu llujshijuj pambacunapi viñashca 
sucus ucucunapimi pacajun. 
22Paitaca, jatun quirucunami llandun. Yacu manñapi tiaj sauce quirucunami, 
muyundi jarcan. 
23Ricui, paica jatun yacu manllanayaita mirajpipash, na manllanllu. Jordán 
yacu jatarishpa, paipaj shimipi huactajujpipash, na manllashpa casilla 
shayajunllami. 
24¿Pai chapajujpica, pipash japi ushangachu? ¿Paipaj singatapash utujui 
ushangachu? 

Job 41 

1Canga, leviatán nishca animaltaca, ¿anzuelohuanlla llujchi ushanguimanllu? 
Na cashpaca, ¿paipaj jallupi huascahuan huatai ushanguimanllu? 
2¿Paipaj singapipash, cabiata yalichi ushanguimanllu? ¿Garfio nishca 
jirruhuan, quijadasta utujushpa churachi ushanguimanllu? 
3¿Paica, ama llaquichihuaichu nishpachu, candaca cutin cutin ninanda 
caparinman? ¿Candaca, uyanayaita llullashpachu rimanman? 
4¿Paica, tucui causaipi canda servingapaj, canhuan ari nijungachu? 
5¿Paihuanga, alasyu animalhuanshna pugllai ushanguimanllu? Na cashcapaca, 
¿cambaj ushicuna pugllachun, huatashpa saquinguimanllu? 
6¿Paitaca, cumba puracuna jatun micuita rurashpa micungachu? ¿Paitaca, 
jatushpa randijpura chaupiri ushangachu? 
7¿Paipaj carataca, cuchillohuan cuchunguimanllau? ¿Na cashpaca, paipaj 
umataca, pijita tujsishpa japina jirruhuan tigranguimanllu? 
8Paitaca, cambaj maquihuan huactagriyari. Canga, paihuan macanajushcata 
yarijushpallatami, cutinga na macanajungapaj munangui. 
9Uyaichi, paita maijan japingapaj munashpapash, na cazujpillatami tigranga. 
Paitaca, ricushpallatami manllarishpa urmanga. 
10Paita jariyashpa rijchachij runaca, pipash na tianllu. Ñuca ñaupajpicarin, 
¿pita shayari ushangayari? 
11¿Pita jipaman tigrachihuachun nishpa, imata cashpapash ñucaman punda 
cushcanga? Cai pachapi imalla tiajcunaca, ñucapajmi. 
12Na upalla quedashpami, pai imashna cajtaca, paipaj ushaimandapash, na 
manllaj cajtapash villagrini. 
13Paipaj vijsa carataca, ¿pita ricui ushanga? ¿Pita paitaca, ishcai frenota 
churangapaj quimiri ushanga? 
14¿Pita paipaj shimitaca pascanga? Jilapi tiajuj paipaj quirucunaca, 
manllachinllami. 

15Paipaj juyailla churajunapash, jarcarina shinlli escudoshnami. Paipura 
quichijita sirashcashnami. 
16Chimbapura tandachishca cajpimi, chaitaca huairapash na yaicun. 
17Shinllitapacha paipura llutashcashnami. Na pascai ushanallata, shinllita ali 
huatashcashnami. 
18Paipaj singahuan fucujpica, punchapamba ninami llujshin. Paipaj ñavica, 
pacarijpi indi llujshijunshnami. 
19Paipaj shimimandaca, rupajuj ninami llujshin. Ninami rupashpa zimbrajun. 
20Paipaj singamandapash, timbujuj mangamandashna, na cashpaca 
caldermandashnami cushni llujshin. 
21Paipaj samaimi, carbongunata japichin. Paipaj shimimandaca, rupajuj 
ninami llujshin. 
22Paipaj ushaica, paipaj cunga tullupimi tian. Paipaj ñaupajpillatami, 
huañujunshna tucushpa caita chaita urman. 
23Ashtahuan ñutu aichacunapash, ninanda shinlliyashcami. Paipica 
shinllipacha tiashpa, na cuyurinllu. 
24Paipaj shungupash, shinlli rumishnami. Juchu quirushna shinllipachami. 
25Ninan shinlli runacunapash, jatun ushaita charijpimi manllanajun. Ña 
huañungashna tucushpallami, shungupi nali yuyaicuna tiashcatapash 
anchuchinajun. 
26Paita maijan japishpapash, espadahuan cashpa, lanzahuan cashpa, 
flechahuan cashpa, jirru churajunahuan cashpapash, napacha huañuchi 
ushangachu. 
27Paipaca, jirrupash jupashnami, broncepash ismushca caspishnami. 
28Flechapash, paitaca na calpachinllu. Huaracahuan rumicunata shitajpipash, 
jupashnami paipica chayan. 

29Tucui imalla macanajunacunapash, paipaca jupashnami. Paica, lanzata tsilin 
nichijta uyashpapash, asinshnami uyan. 
30Paipaj chaqui ucupash, filo filo jirrucunashnami. Chaihuanmi, alpapi 
utujurijta sarushpa purin. 
31Ucu ucu mama cucha yacutapash, mangata timbuchinshnami timbuchin. 
Jambicunata tandachishpa, timbuchinshnami timbuchin. 
32Paipaj huashamanmi, ñanda yurajlla punchayachin. Manllanayai ucu ucu 
yacutapash, yuralla putsujutami ruran. 
33Cai pachapica paiman rijchajca, pipash na tianllu. Paitaca, imatapash na 
manllaj animal cachunmi rurarcani. 
34Paica, paita yali ima jatun tiajpipash, yangapimi churan. Tucui jariyashpa 
jatun tucushcacunatapash, jatun mandajmi” nijurcami. 

Job 42 

Job runaguca, juchacunata villashpami cashcatapacha rurashca ricurishca 

1Job runaguca, cashna nishpami Mandaj Diosman tigrachirca: 
2“Tucui ushaita charijtaca yachanimi. Cambaj ñaupajpica, ima yuyaipash na 
pacalla cai ushanllu. 
3¿Ali yuyaitaca, pita napash entendishpata pandachingapaj munan? 
Shinamandami ñucaca, napash yachashpata rimarijurcanilla. Ñucapaca, na 
yachashca yapa manllarina yuyaicunami cashca. 
4Canhuan rimangapajmi munapani, uyahuayari. Ñuca tapujpica, canmi 
yachachihuangui. 
5Ñucaca, parlajtallami canmandaca uyan carcani. Ashtahuangarin cunanga 
candaca, ñuca ñavihuambachami ricujuni. 
6Shinamandami ñucamandallata millanayachini. Ima nalita rurashcamanda 
llaquirishpami, ñutu alpapi, uchufapi tiarini” nijurcami. 

7Mandaj Dios cai shimicunata Job runaguta rimashca jipaca, cashnami tucurca: 
Temanita nishca Elifaz shuti runatami, Mandaj Diosca cashna nijurca: 
“Canhuambash, cambaj caishuj cumbacunahuambash, ñucaca ninandami 
fiñarircani. Cangunaca, ñucata servij Job runagushnaca, ima alicunatapash 
ñucamandaca na parlashpallami tianajunguichi. 
8Chashna rurashcamanda cunanga, canchis jari shicuta, canchis jari llamata 
apashpa, ñucata servij Job runagupajman richi. Chaipimi, cangunaca ñucaman 
cushpa tucuillata rupachina canguichi. Ñucata servij Job runagumi, 
cangunamandaca mañahuanga. Pai mañajujta uyashpami, cangunata ninanda 
llaquichinataca saquisha. Cangunaca, ñucata servij Job runagushnaca, ima 
alicunatapash ñucamandaca, na parlashpallatami tianajunguichi” nijurcami. 
9Shina nijpimi, temanita nishca Elifaz shuti runapash, suhita nishca Bildad 
shuti runapash, naamatita nishca Zofar shuti runapash, Mandaj Dios 
mandashcashnallata ruranajurca. Shina rurajpimi Mandaj Diosca, Job 
mañashcata chasquirca. Imalla alicunataca, Diosca cutinmi Job runaguman 
cushca 
10Paipaj quimsa cumbacunamanda Diosta mañashca jipami Mandaj Diosca, Job 
runagumandaca, chai llaquicunata anchuchirca. Shinallata Job runagu, punda 
charishcamandaca chaupita mirachishpami tucuita cararca. 
11Shinamandami, tucuilla paipaj huauquicunapash, paipaj tucuilla 
panicunapash, tucui punda rijsishcacunapash, paipaj huasiman shamushpa, 
paihuan micunajurca. Shinallata Mandaj Dios paiman llaquicunata 
cachashcamandaca, paicunapash llaquirishcata ricuchishpami, ali shimicunata 
parlashpa cushichinajurca. Paicunaca, tucuicunami culquitapash, oro 
surtijastapash, shuj shuj caranajurca. 
12Mandaj Diosca, Job runagutaca jipa punllacunapica, punda 
bendiciashcatapash yalimi bendiciarca. Shinamandami paica, chunga chuscu 
huaranga llamacunata, sucta huaranga camellocunata, huaranga yunta 
huagracunata, huaranga burrocunata charirca. 

13Canchis churitapash, quimsa ushitapashmi charirca. 
14Punda ushitaca, Jemima shutitami shutichirca. Jipa ushitaca, Cesia shutitami 
shutichirca. Ishcaipaj jipa ushitaca, Keren-hapuc shutitami shutichirca. 
15Tucui chai llactapipash, Job runagupaj ushicunashna juyaillagucunaca, 
pipash na tiarcachu. Job runaguca paicunamambash, paicunapaj turicunaman 
carashcashnallatami, imatalla japina cashcataca cararca. 
16Chai jipaca Job runaguca, patsaj chuscu chunga huatatami causajurca. Paica, 
paipaj huahuacunapaj huahuacunatapash, chai huahuacunapaj 
huahuacunatapashmi ricurca. Paica, chuscu miraicunata ricungacamanmi 
causajurca. 
17Paica, unaitapacha causashpa, ña rucugupachami huañurca. 

Salmos 

Salmo 1 

LIBRO I [1-41] 
Imatapash cashcatapacha rurajmandapash, juchata rurajcunamandapashmi 

villajun 

1Nali runacuna yuyaita cushcata na catijca, ninandami cushijun. Paica, juchata 
rurajcunapaj causaitapash na catinllu. Na cazushpa asijcunahuambash na 
tiarinllu. 
2Ashtahuangarin Mandaj Dios mandashcata pactachishpami cushijun. 
Tutapash, punllapash chai mandashcataca aliguta yariajunllami. 
3Paica, ninanda rijuj yacu manñacunapi tarpushca quirushnami canga. Fucuna 
punlla chayajpi fucujunshnami canga, Fangacunallapash, chaimandaca na 
urmanllu. Tucui imata rurajpipash, ali llujshingallami. 
4Nalicunaca, na chashnallatachu. Paicunaca, huaira shamushpa jahuata apai 
tucuna jupashnami. 
5Shina cashcamanda nalicunaca, Taita Dios llaquichijujpi jataritaca, na 
ushangachu. Imatapash cashcatapacha rurajcunapaj tandanajuipica, juchayu 
gentecunapash na tandanajui ushangachu. 
6Imatapash cashcatapacha rurajcunapaj causaitaca, Mandaj Dios rijsijpimi, 
chashna canga. Ashtahuangarin nalicunapaj causaica chingangallami. 

Salmo 2 

Mandaj Dios agllashca jatun mandajmi mandanga 

1¿Imashpata gentecunaca ninanda caparinajun? Shuj llactapi causajcunapash, 
¿imashpata yangacunata yarinajun? 
2Cai pachapi tiaj jatun mandajcunaca jataringami. Cati mandajcunapash 
tandanajushpami, Mandaj Diostapash, aceiteta talishpa javi tucushca jatun 
mandajtapash fiñashpa, cashna nishpa parlarinajunga: 
3“Pai huatashcacunataca fitishunchi. Ñucanchita huatashpa charijuj 
cabiacunata fitishpa shitashunchi” ninajungami. 

4Jahua pachapi causajuj Diosca asingami. Jatun Diosca, paicunataca asishpami 
ricunga. 
5Chai jipaca, ninandapacha fiñarishpami, paicunataca rimanga. Pai chashna 
fiñarishpami, muspachishpa pandachinga. 
6“Ashtahuangarin ñucaca, ñucapajlla shicanyachishca Sion urcu jahuapimi, 
ñucapaj jatun mandajta churarcani” nijurcami. 
7Ñucaca, imata rurachun mandashcataca villashami. Mandaj Diosca, cashnami 
nihuarca: “Canga, ñuca churimi cangui. Ñucami, causaita cunan canman 
curcani. 
8Mañahuailla, llactacunatapash cambaj cachun cushallami. Cai pacha callari 
manñacunapi tiaj llactacunatapash, cambajlla cachun cushallami. 
9Paicunataca, jirru varahuanmi llaquichingui. Mangata ruraj runapaj alpa 
mangatashnami ñutungui” nihuarcami. 
10Jatun mandajcunalla, cunanga aligutapacha yarishpa causaichi. Cai pachapi 
tiaj juezcuna, shinllita tacurishcata cazuichi. 
11Mandaj Diostaca, manllaihuan servishpa causaichi. Cushijuitapash 
chujchushpa cushijuichi. 
12Pai fiñarijpi ñambi ama huañungapaca, paipaj Churitami alicachina 
canguichi. Paica, nina japirinshna ñapash fiñarinllami. Paita yariashpa 
causajcunaca, tucuicunami ninanda cushijun. 

Salmo 3 

Taita Diosta yariashpa tutamandata mañana shimicunami 
Davidca, paipaj churi Absalonda pacajushpa rishpami, cai Salmota rurashca. 

1¡Mandaj Dioslla, ñucata fiñajcunaca ninandamari mirashca! Ñucata 
llaquichingapaj jatarijcunaca, ashtacapachami. 
2Ashtacacunami ñucataca: “Paitaca, Taita Diosca na quishpichingachu” 
ninajun. 

3Ashtahuangarin can Mandaj Diosca, ñucapaj muyundipi jarcajuj 
escudoshnami cangui. Ñucata punchayachij, ñuca umata alsachinshna 
shinllichijmi cangui. 
4Ñuca shimihuanmi, Mandaj Diostaca caparishpa mañarcani. Paipash, paipajlla 
urcumandapachami tigrachihuarca. 
5Ñucaca, Mandaj Dios cuidajujpimi, siririshpa puñushpaca rijcharircani. 
6Huaranga huaranga gentecuna tandanajushpa, ñucata fiñashpa chaupipi 
churajpipash, na manllashachu. 
7Mandaj Dioslla, ñuca Taita Dioslla, can shayarishpa quishpichihuayari. 
Ñucata tucui fiñajcunataca, canmi ñavi ladopi huactashpa chugrichircangui. 
Jatun nalicunapaj quirucunataca faquircanguimi. 
8Quishpirinaca, Mandaj Diosmandami shamun. Can agllashcacunapaj jahuapi 
bendiciapangui. 

Salmo 4 

Taita Diosta yariashpa, chishi mañana shimicunami 
Cuerdacunahuan tocanacunata tocashpa, candajcunata mandaj candachijuchun, David rurashca 

Salmomi. 

1Imatapash cashcatapacha ñucaman ruraj Taita Dioslla, ñuca caparijpica 
tigrachihuayari. Ñuca llaquihuan cajpica, canmi cushichihuarcangui. Ñucata 
llaquihuayari, ñuca mañashcatapash uyahuayari. 
2Huañuna aichayu runacuna, ¿ima horascamanda ñucata alicachishcataca, 
nalicachinaman tigrachigringuichi? ¿Ima horascamanda yangacunatalla 
juyashpa, llullanatalla mascagringuichi? 
3Shujcunata juyaj runataca, paipajlla cachun Mandaj Diosca, agllashcata 
yachaichiyari. Paita ñuca caparishpa mañajpica, Mandaj Diosca uyangallami. 
4Paita manllashpa, juchata na ruranachu canguichi. Camapi cashpapash, tucui 
shunguhuan aligutapacha yarishpa upallaichi. 
5Imatapash cashcatapacha rurashpami, animalcunata carashpa huañuchina 
canguichi. Mandaj Diostaca, yariashpami causana canguichi. 

6Ashtacacunami: “¿Pita aliguta rurashpa ñucanchiman ricuchingayari?” 
ninajun. Mandaj Dioslla, michashna cambaj ñavigutaca, ñucanchiman 
ricuchiyari. 
7Ashtaca granota, llullu vinota charishpa paicuna cushijushcatapash ashtahuan 
yalimi ñuca shungupica, cushijuita cuhuarcangui. 
8Casilla, ima manllaipash illajmi siririsha, chashnallatami puñusha. Can 
Mandaj Diosllami, ñucataca imatapash na manllashpa causachun 
cuidahuangui. 

Salmo 5 

Cuidachunmi Diosta ninanda mañashca 
Gaitacunata tocashpa, candajcunata mandaj candachijuchun, David rurashca Salmomi. 

1Mandaj Dioslla, ñuca mañajushca shimicunata uyahuayari. Ñuca aij nishpa 
huacajujtaca ricuhuayari. 
2Ñucata Jatun Mandajlla, ñuca Taita Dioslla, ñuca caparijujtaca aligutapacha 
uyahuangui. Ñucaca, candallami mañasha. 
3Mandaj Dioslla, ñuca mañajujtaca tutamandatami uyapangui. 
Tutamandatami, cambaj ñaupajpi mañashpa shuyajupasha. 
4Canga, nalicunahuan cushijuj Taita Diosca na canguichu. Nalicunaca, cambaj 
ladopica na causangachu. 
5Juizu illajcunaca, na cambaj ñaupajpi shayari ushangachu. Nalita 
rurajcunataca, tucuicunatami na ricunayachingui. 
6Llullashpa parlajcunataca tucuchinguimi. Huañuchishpa, umachishpa 
causajcunatapash, Mandaj Diosca na ricunayachingachu. 
7Ashtahuangarin ñucaca, can ninanda llaquij cashcamandami, cambaj 
huasiman yaicusha. Canda manllashpami, cambajlla huasiman ricushpa, 
cungurishpa mañasha. 

8Mandaj Dioslla, ñucata fiñajcuna ñucata ricuriashpa ama juchachinajuchunga, 
imatapash cashcatapacha ruranapi pushahuayari. Cambaj ali ñangunapi 
churashpa pushahuayari. 
9Paicunapaj shimihuanga, yanga nij tucushpallami parlanajun. Paicunapaj 
shungupica, nalicunalla jundami. Paicunapaj cungaca, huañushcata 
pambashca utujuta pascashcashnami. Paicunapaj jalluhuanga, uyanaitami 
llullashpa parlanajun. 
10Taita Dioslla, paicunataca llaquichipairi. Paicuna nali yuyaita 
cunajushcapillata urmachun saquipailla. Ninandapacha canda na 
cazushcamandaca anchuchipairi. Paicunallatami canda jariyanajurca. 
11Ashtahuangarin canda yariashpa causajcunaca, tucuicuna cushijunajuchun. 
Paicunata mitsashpa can ayudashcamandaca, ninanda cushijushpa paicunapaj 
tucui causaipi caparinajuchun. Cambaj shutita juyajcunaca, canhuan 
cushijunajuchun. 
12Can Mandaj Diosllami, imatapash cashcatapacha rurajtaca bendiciapangui. 
Jarcarina escudohuan muyundipi jarcajunshnami, cambaj juyaihuan paitaca 
jarcangui. 

Salmo 6 

Llaqui japijpi, Dios llaquichun mañana shimicunami 
Cuerdacunahuan tocanacunata tocashpa, Seminit nishca tonopi, candajcunata mandaj candachijuchun, 

David rurashca Salmomi. 

1Mandaj Dioslla, can fiñarishca cashpaca ama rimahuaichu. Ama ninanda 
fiñarishpa llaquichihuaichu. 
2Mandaj Dioslla, ñucataca llaquihuayari. Ñucaca huañujunimari. Mandaj 
Dioslla, alichihuayari. Ñuca tullucunaca, nanaihuan chaupirijunmari. 
3Ñuca almapash, ninandami musparishpa pandarijun. Can Mandaj Diosca, 
¿ima horata ricugrihuangui? 
4Mandaj Dioslla, tigrarishpa ñuca almata cacharichipairi. Can llaquij 
cashcamandaca quishpichihuayari. 

5Ashtahuangarin huañushpaca, canda yarinaca ña na tianllu. Seolpicarin, ¿pita 
candaca alicachingayari? 
6Aij nishpa ninanda huacajushpallatami, ña tucurijuni. Tucui tutacunami, ñuca 
sirijushca pushtuta llaquicunahuan quilpanshna huacajuni. Ñuca camataca, 
ñuca viquita jichashpami mutiyachijuni. 
7Huacajushpallatami, ñavipash amsayan. Ñucata tucui llaquichijcunapaj 
jahuami, ñuca ñavica ñausayashpa, na ricui ushajun. 
8Nalita tucui rurajcuna, ñucamanda anchurichi. Mandaj Diosca, ñuca 
huacajujta uyashcami. 
9Mandaj Diosca, ñuca ninanda mañajujta uyashcami. Mandaj Diosca, ñuca 
mañajujta chasquipashcami. 
10Ñucata fiñajcunaca, tucuicunami ninanda pingai tucushpa musparinajunga. 
Cungashcapi pingaichijpimi tigranajunga. 

Salmo 7 

Yangata juchachijcunamanda mitsachun, Diosta mañashcami 
Benjaminbaj churi Cus runa nalicachishcamanda, Sigaión nishca tonopi, Mandaj Diosman David 

candashca Salmomi. 

1Ñucata Mandaj Taita Dioslla, candallami yariashpa causajurcani. Ñucata 
catiriashpa tucui llaquichijcunamanda quishpichishpa cacharichihuayari. 
2Ñucataca leonshna japishpa, asha asha fitijujpi cacharichijca, pipash na 
tiajpira ñutushpa tucuchinman. 
3Ñucata Mandaj Taita Dioslla, ¿ñucachu caita rurashcani? Ñuca maquihuanga, 
ima nalitapash na rurashcanichu. 
4Ñucahuan casilla aliguta causajcunatapash, na llaquichircanichu. 
(Ashtahuangarin ñucata yangamanda fiñajtapash llaquichi tucunamanda 
cacharichircanimi). 
5Ñuca nali cajpica fiñaj runaca, ñucata catiriashpa japichunlla. Ñuca 
causaitaca, alpapi sarunshna tucuchijuchunlla. Ñuca alicachi tucushcatapash, 
ñutu alpapi shitachunlla. Selah 

6Ñucata Mandaj Dioslla, can ninanda fiñarishpa jataripairi. Ñucata ninanda 
fiñashpa llaquichijcunapaj ñaupajpi, cambash fiñarishpa shayaripairi. 
Imatapash cashcatapacha ruranata mandashcataca, ñucapaj randi shayarishpa 
yarichipairi. 
7Gentecunaca tandanajushpami, cambaj muyundipi shayaringa. Paicunataca, 
jahua pachapi tiarishpa cutin mandapairi. 
8Mandaj Diosmi, gentecuna imatalla rurashcataca ricuchinga. Mandaj Dioslla, 
imatapash cashcatapacha ñuca rurashcashnallata, ima pandatapash ñuca na 
rurashcashnallata, ñucatapash ricuhuayari. 
9Nalita ruraj runacuna nalita rurashcacunaca, cunanllata tucurichunlla. 
Ashtahuangarin imatapash cashcatapacha rurajtaca, shinllitapacha charipairi. 
Imatapash cashcatapacha ruraj Taita Diosmi, gentecunapaj shungutapash, 
yuyaitapash imashna cajta ricujun. 
10Taita Diosmi, ñuca jarcarina escudoshna. Alitalla shungupi charijcunataca, 
paimi quishpichin. 
11Taita Diosmi, imatapash cashcatapacha ruraj juez. Taita Diosca, paita na 
manllaj runataca, tucui punllapash fiñajunllami. 
12Juchata rurashcamanda na llaquirijpica, paipaj espadataca filo filotami 
ruranga. Arcotapash, alichishcalla ña shitanatallami charijun. 
13Shinallata huañuchinacunatapash, ñami alichishcalla charijun. Rupachij 
flechacunatapash, aliguta rurashcallami charijun. 
14Ricuichi, Diosta na manllaj runaca, jatun nalitalla vijsayu tucunshnami, 
nalita ruranahuanlla junda tucushpa, umachinatalla ungunshna causan. 
15Yacuta llujchingapaj jatun utujuta allashcatashnami saquishca. Chai allashca 
utujupillatami urmanga. 
16Paicuna nalita rurashcacunaca, paicunapaj uma jahuapillatami urmanga. 
Paicuna llaquichinata yarinajushcacunapash, paicunapaj umapillatami 
urmanga. 

17Mandaj Diostaca, pai imatapash cashcatapacha rurashcashnallatami 
alicachisha. Jahua pachapi causajuj Mandaj Diospaj shutitami candasha. 

Salmo 8 

Diospaj punchapambamandapash, runa alicachi tucunamandapashmi villajun 
Gitit nishca tonopi, candajcunata mandaj candachijuchun, David rurashca Salmomi. 

1¡Mandaj Dioslla, ñucanchi Jatun Dioslla, cambaj shutica tucui cai pachapi, 
ninanda alicachi tucushcami! Can punchapamba cajtaca, jahua pachapimi 
churashcangui. 
2Canda fiñajcunamandami, uchilla huahuacuna, chuchujuj huahuacuna 
alicachishcahuan, shinlli torreta shayachinshna callarircangui. Canda fiñashpa 
llaquichijta upallayachingapajmi, chashna rurarcangui. 
3Jahua pachata ricushpaca, cambaj maqui rurashcatami ricujuni. Lunatapash, 
luzerocunatapash, canmi rurapashcangui. 
4Chaimandami cashna yarijuni: Runaca, ¿ima cajpita paitaca yariangui? 
Huañuna aichayu runaca, ¿ima cajpita ricungapaj shamungui? yajunimi. 
5Runataca, ashamandallami na angelcunatashna rurashcangui. Jatun 
canatapash, alicachi tucunatapash, coronata churachinshnami cushcangui. 
6Runataca, cambaj maquihuan rurashcacunata mandaj cachunmi 
churarcangui. Tucuitami, paipaj chaqui ucupi churashcangui. 
7Tucui llamacunata, huagracunata, shinallata sachapi causaj animalcunata, 
8jahuata rij alasyu animalcunata, yacupi causaj pijicunata, mama cuchapi tiaj 
tucuilla animalcunatapashmi, mandachun churarcangui. 
9¡Mandaj Dioslla, ñucanchi Jatun Dioslla, cambaj shutiguca, tucui cai 
pachapica jatumbachamari! 

Salmo 9 

Taita Diostaca, imatapash cashcatapacha rurashcamandami, pashi nishca 
Mut-labén nishca tonopi, candajcunata mandaj candachijuchun, David rurashca Salmomi. 

1Mandaj Dioslla, tucui shunguhuanmi candaca alicachisha. Can tucui ima 
juyailla rurashcacunataca villashami. 
2Ñucaca cushijushami, ñucaca ninandami canhuanga cushijujusha. Jahua 
pachapi causajuj Dioslla, cambaj shutitaca candajushallami. 
3Ñucata fiñajcunaca huashaman tigrashpami, cambaj ñaupajpi urmashpa 
tucurinajurca. 
4Ñuca japinatallata japinatapash, imamanda japina cashcatapash ricushpami 
charishcangui. Canmi, mandangapaj tiarinapi tiarishpa, imatapash 
cashcatapacha rurashpa mandajungui. 
5Llactacunapi causajcunataca, canmi jarcashpa rimaparcangui. Nalicunataca, 
canmi tucuchircangui. Paicunapaj shutitaca, na tucurina causaita 
causaicamanmi chingachircangui. 
6Fiñajcunaca huañushcamari. Causaita causaicamanmi, llaquinayaita tucuchi 
tucushca. Paicunapaj pueblocunatapashmi tucuchircangui. Paicunata 
yarinapash, chaipimi tucurirca. 
7Ashtahuangarin Mandaj Diosca, causaita causaicaman causajungallami. Paica, 
llaquichingapajpash mandangapaj tiarinata ñami alichishcalla. 
8Paimi cai pachataca, imatapash cashcatapacha rurashpa mandajunga. 
Llactacunapi causajcunatapash, alipacha ricushpami mandajunga. 
9Imagutapash na charij runapaj pacajunaca, Mandaj Diosmi canga. Paica, 
llaquichijui punllacunapi pacajunami canga. 
10Cambaj shutita rijsijcunaca, candami yariashpa causanajunga. Mandaj 
Dioslla, shinamandami canda mascajcunataca, napacha jichurcangui. 
11Sionbi causajuj Mandaj Diosta candaichiyari. Pai imatalla 
rurashcacunatapash, gente purapi villaichiyari. 
12Huañuchishpa yahuarta jichashcamanda llaquichij Diosca, paicunatapash 
yarishpa llaquichircami. Llaquihuan cashpa caparishpa mañajcunataca, na 
cungarcachu. 

13Mandaj Dioslla, ñucataca llaquihuayari. Ñucata na ricunayachijcuna 
llaquichijpi llaquita apajujtaca ricuhuayari. Huañuica ña pungupishna 
cajpipash, canmi jatarichihuangui. 
14Canda tucui alicachinacunata, Sion pueblo pungucunapi villajuchun can 
quishpichishcamanda, ninanda cushijuchunmi chashna jatarichihuangui. 
15Llactacunapi causajcunaca, paicunallata rurashca utujupimi 
huashajunajurca. Paicuna pacashpa churashca linllipillatami, paicunapaj 
chaquica tsagnarinajurca. 
16Mandaj Diosca, chashna llaquicunata cachamushpami, rijsishca tucurca. Nali 
runaca, paipaj maquihuan rurashcapillatami lazuri tucurca. 
17Taita Diosta cungashpa causaj tucui nali gentecunaca, Seolmanmi apai 
tucunajunga. 
18Ashtahuangarin imagupash illaj runataca, na causaita causaicaman 
cungangachu. Imagutapash na charijcuna shuyanajushcapash, na tucui 
causaicaman chingangachu. 
19Mandaj Dioslla, shayaripairi. Gentecuna shinlliyachunga, ama saquipaichu. 
Ashtahuangarin llactacunapi causajcunaca, cambaj ñaupajpillata llaquichi 
tucuchunlla. 
20Mandaj Dioslla, paicunapica manllana yuyaita churapairi. Llactacunapi 
causajcunaca, imapash na cashpa, runacunalla cashcata yachanajuchun 
yuyaita cupairi. 

Salmo 10 

Nalicunata Dios tucuchijuchun mañashcami 

1Mandaj Dioslla, ¿imashpata carupi cangui? Ñucata ninanda llaquichijui 
huatacunapica, ¿imashpata pacajupangui? 
2Nalita ruraj runaca ninanda jariyashpami, imagutapash na charij runataca 
catiriashpa llaquichijun. Shinamandami llaquichingapaj pai yarijushcapillata, 
urmashpa japi tucunga. 

3Nalita ruraj runaca, pai munashcata rurashpami cushijun. Ashtahuan 
ashtahuan charingapaj munaj runatarami alicachin. Mandaj Diostaca, 
yangapimi churan. 
4Nalita ruraj runaca, yapa jariyashca purishpami, Taita Diostaca na mascan. 
Pai imatalla yarijushpapash, Taita Diostaca imatallapash na yarinllu. 
5Paica, tucui causaipimi vishtu ñangunapi purinshna causan. Can 
llaquichinacunaca, paipaj ñaupajmanda carupipacha cashcatami yarijun. Tucui 
paita fiñajcunatapash, yangapimi churan. 
6Paipaj shungupica: “Ñucataca, pipash na urmachingachu, ima llaquipash na 
japihuangachu” yajunmi. 
7Paipaj shimipica, llaqui japishpachari ali canman ninapash, 
umachinacunapash, umashpalla quichunapash jundami tiajun. Paipaj 
jallupash, rimashpa llaquichinahuan, nalitalla rimanahuan jundami. 
8Uchilla llactacuna tiaj ladocunapimi, pacalla chapashpa llaquichingapaj 
tianajun. Pacalla pushtucunapimi, ima nalitapash na ruraj runataca japishpa 
huañuchinajun. Imatapash na rurai ushajtaca, pacalla chapashpa 
llaquichingapajmi ricurianajun. 
9Paipaj jatun utujumanda león chapajunshnami, na ricunalla pushtumanda 
pacalla chapanajun. Imagutapash na charij runata quichushpa 
llaquichingapajmi, pacalla chapanajun. Imagutapash na charij runataca, paipaj 
linlliman aisashpami, imatapash quichun. 
10Na mitsari ushajcunaca, taucacunami cumurishpa curparishpa, paipaj shinlli 
sillucunapishna japi tucun. 
11Paipaj shungupica, cashnami yarijun: “Taita Diosca cungashcami. Paipaj 
ñavitaca quilparishcami, ima horapash na ricungachu” yajunmi. 
12Mandaj Taita Dioslla, jatarishpa cambaj maquita alsapairi. Imagutapash na 
charijcunataca ama cungapaichu. 

13¿Imashpata nalita ruraj runaca, Taita Diosta yangapi churan? Paipaj 
shungupica: “Canga, imata ricunatapash na charinguichu” yajurcami. 
14Canllata ricurcanguimi. Canga, imatalla rurajtapash rimashpa 
llaquichijtapash, cambaj maquihuan chashnallata tigrachingapajmi 
ricuriajungui. Imatapash na rurai ushajcunaca, cambajmanmi chayan. Canmi, 
taita mama illaj huahuacunataca, ayudaj cangui. 
15Nali shungu runataca, rigrata faquipairi. Nali runa imatalla rurashpa 
llaquichijushcataca, imapash ña na ricuringacaman catiriashpa tucuchipairi. 
16Mandaj Diosca, na tucurij causaita causaicaman Jatun Mandajmi. Paipaj 
alpamandaca, llactacunapi causajcunaca tucuchi tucushcami. 
17Mandaj Dioslla, na jariyashpa causajcuna imatalla mañajtaca 
uyaparcanguimi. Canmi paicunapaj shunguta alichishpa, paicuna mañajtapash 
aligutapacha uyapangui. 
18Taita mama illaj huahuacunatapash, llaquichi tucushcacunatapash mitsashpa 
uyariajupangui. Alpata rurashca runa ama ashtahuan llaquichishpa 
catijuchunmi, chashna rurapangui. 

Salmo 11 

Imatapash cashcatapacha ruraj runa pacajunami 
Candajcunata mandaj candachijuchun, David rurashca Salmomi. 

1Mandaj Diosta yariashpami causajuni. ¿Imashpata ñuca almataca, cashna 
ninajunguichi?: “Alasyu animalshna urcupi pacajugri. 
2Ricui, nalicunaca arcota ña chutashcallami shuyanajun. Arcopi flechata ña 
churashcallami charinajun. Alitapacha shungupi yarijcunata flechahuan 
pacalla huañuchingapajmi, chashna charinajun. 
3Ucu callari rumicunata anchuchishpa tucuchijpica, imatapash cashcatapacha 
ruraj runaca, ¿imatashi rurai ushanman?” ninajunguichimi. 

4Mandaj Diosca, paipajlla huasipimi tiajun. Mandaj Diosca jahua pachapimi, 
pai mandashpa tiarinataca charin. Chaipi tiajushpami, huañuna aichayu 
runacuna imashna cajtaca, paipaj ñavihuan ricujun. 
5Mandaj Diosca, imatapash cashcatapacha ruraj runataca, imashna cajta 
ricuriajunmi. Ashtahuangarin nalita ruraj runata ninandapacha 
llaquichingapajlla munaj runataca, tucui shunguhuanmi millanaynachin. 
6Mandaj Diosca, nalicunapaj jahuapica, llaquicunatami tamiachinga. Paicuna 
japina copaca, nina, azufre, ima tiashcata tucuchij huairami canga. 
7Mandaj Diosca, imatapash cashcatapacha rurajmi. Imatapash cashcatapacha 
ruranata juyajmi. Paipaj ñavitaca, aligutalla ruraj runami ricunga. 

Salmo 12 

Nali gentecunamanda mitsashpa ayudachunmi mañashca 
Cuerdacunahuan tocanacunata tocashpa, Seminit nishca tonopi, candajcunata mandaj candachijuchun, 

David rurashca Salmomi. 

1Mandaj Dioslla, quishpichihuayari. Huañuna aichayu runa puramandaca, 
canda yariashpa causajcunaca chingashcamari. 
2Tucuicunallatami caishuj, chaishuj llullashpa parlanajun. Mishqui shimi jayaj 
shungu cashpami, shimihuanga uyanayaita llullashpa parlanajun. 
3Mandaj Diosca, shimihuanlla uyanayaita llullashpa parlajcunatapash, 
jariyashpalla parlajcunatapash, tucuillatami tucuchinga. 
4Paicunaca cashnami ninajurca: “Ñucanchi jalluhuan rimashpami 
mishashunchi. Ñucanchi shimica ñucanchipajmi. ¿Pita ñucanchitaca 
mandangayari?” ninajurcami. 
5Mandaj Diosca, cashnami nin: “Imagutapash na charijcunata 
llaquichishcamanda, imagupash illajcuna aij nishpa huacanajujmandaca 
cunanga, ñucami shayarigrini. Chai llaquihuan jatunda llaquirijcunataca, 
ñucami quishpichigrini” ninmi. 

6Mandaj Diospaj Shimicunaca, mapa illaj shimicunami. Paipaj Shimicunaca, 
alpa jornopi rupachishpa, mapata anchuchishpa punchayachishca 
culquishnami. Canchiscaman rupachishpa mapa illajta saquishcashnami. 
7Can Mandaj Diosmi, paicunataca huacaichipangui. Cai nali 
miraicunamandaca, causaita causaicaman alichiriapangui. 
8Huañuna aichayu runa puracunapica, yanga nalicunatara alicachijpimi, nalita 
ruraj runacunaca ladolla muyurianajun. 

Salmo 13 

Ninan llaquihuan cashpa ayudahuai nishpa Diosta mañashcami 
Candajcunata mandaj candachijuchun, David rurashca Salmomi. 

1Mandaj Dioslla, ¿ima horascamanda jichushpa saquigrihuangui? ¿Causaita 
causaicamanllu cungagrihuangui? ¿Ima horacamanda cambaj ñavitaca, 
ñucamanda pacagrihuangui? 
2¿Ima horascamanda ñuca almapi ali yuyaita churasha? Ñuca shungupica 
punllandimi llaquihuan cani. ¿Ima horascamanda ñucata fiñaj runaca, ñucata 
mandashpa jariyajungalla? 
3Ricui, ñucata Mandaj Taita Dioslla, tigrachihuayari. Puñunshna ñuca ama 
huañuchunga, ñuca ñavita punchayachihuayari. 
4Ñucata fiñaj runaca ama: “Misharcanimari” nichunmi, chashna mañapani. 
Ñuca lluchashpa urmajpica, ñucata fiñajcunaca cushijunmanmi. 
5Ashtahuangarin ñucaca, can llaquinatallami yariajuni. Can quishpichijpimi, 
ñuca shunguca cushijunga. 
6Mandaj Diostaca, ñucaman alita rurashcamandami candajusha. 

Salmo 14 

Shinlli shungu, huaglishca gentecunamandami villajun 
(Sal. 53:1-6) 

Candajcunata mandaj candachijuchun, David rurashca Salmomi. 



1676 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

1Shinlli shungu runaca, paipaj shungupica: “Taita Diosca na tianllu” yajunmi. 
Huaglicuna tucushpami, millanayai juchacunatalla ruranajun. Alita ruraj 
runaca, pipash na tianllu. 
2Mandaj Diosca, huañuna aichayu runacunataca, jahua pachamandami 
ricujurca. Taita Diosta mascaj, ali yuyaita charij runaca maijanllapash 
tiambashchari yashpami ricujurca. 
3Tucuicunami Diosmanda anchurishpa, huaglicuna tucushca. Alita ruraj 
runaca, pipash na tianllu, shujllapash na tianllu. 
4Jatun nalita rurajcunaca, tucuicunallata ima ali cajta, ima nali cajtapash na 
yachanllu. Ñuca llacta puracunataca, tandata micushpa langanshnami 
tucuchinajun. Paicunaca, Mandaj Diostaca na mañanllu. 
5Paicunaca, ninanda manllarishpami chujchunajurca. Imatapash 
cashcatapacha rurajcunapaj miraicunata, Taita Dios cuidajujpimi chashna 
chujchunajurca. 
6Imagutapash na charij runagu ali yuyaita cujujpica, asishpami uyanajurca. 
Shina cajpipash paica, Mandaj Diostami shuyajun. 
7¡Israelcunapaj quishpirinaca, Sion urcumanda llujshipashcanman! Pai 
agllashcacunata prezu apai tucushcamanda, Mandaj Dios tigrachimujpimi, 
Jacobopaj mirai israelcunaca, ninanda cushijunga. 

Salmo 15 

Diospajlla Sion urcupi maijanlla causagrinatami villajun 
David rurashca Salmomi. 

1Mandaj Dioslla, ¿pita cambaj jatun carpapica causagringa? ¿Pita cambajlla 
urcupica causagringa? 
2Ima nalitapash na ruraj, imatapash cashcatapacha ruraj, paipaj shungupipash 
na llullanata yarishpa causajllami, chaipica causagringa. 

3Paipaj jalluhuambash pitapash na juchachij, pitapash ima nalita na ruraj, 
ladolla causajtapash nalicachishpa fiñachinata na yachajllami, chaipica 
causagringa. 
4Nalita ruraj runataca, na ricunayachingachu. Ashtahuangarin Mandaj Diosta 
cazujcunataca alicachingami. Paipaj nali cachun juramentushpapash, na 
shujman tigrachingachu. 
5Culquita mañachishpapash, chai culqui mirashcamanda ashtahuan yalishpa 
na japingachu. Ali shungu runata llaquichigrichun imatapash pacalla 
cujujpipash, na japingachu. Chaicunata na rurajllami, chaipica causagringa. 
Maijambash caicunata rurajmi, ima horapash na lluchashpa urmanga. 

Salmo 16 

Mandaj Diosmanda alita japinatami villajun 
David rurashca juyailla candanami. 

1Taita Dioslla, huacaichihuayari, candallami yariajupani. 
2Ñuca almalla, Mandaj Diostaca cashnami nircangui: “Canmi, ñucata Mandaj 
cangui. Ñucapaca, canmanda ashtahuan shujca pipash na tianllu” nircanguimi. 
3Llactapi cambajlla causanajuj ima nalitapash na rurajcunamandami, ninanda 
cushijuni. 
4Shuj diosta tucui shunguhuan servijcunapajmi, nanaicunaca miranga. Ñucaca, 
chai dioscunamanga animalpaj yahuartaca na carashpaca talishachu. 
Chaicunapaj shuticunatallapash, ñuca shimihuanga na rimashachu. 
5Mandaj Diosca, ñucaman carashca alpashnapash, ñuca copashnapashmi. Ñuca 
causaitaca, canmi charipangui. 
6Ñucaman alpata medijpica, alipacha pushtupimi urmarca. Ñucaman cushca 
alpa pushtuca, juyaillagupachami. 
7Mandaj Diostami alicachisha. Paimi, ñucataca alita yarichihuan. 
Tutacunapashmi, ñuca yuyaipica alita yachachihuan. 

8Ñuca tucui causaipica, Mandaj Diostami, ñuca yuyaipi charircani. Pai ñuca ali 
ladopi cajpimi, na cuyuchi tucusha. 
9Chaimandami ñuca shunguca cushijurca. Ñuca almapashmi cushijurca. Ñuca 
cuerpopash, imatapash na manllashpami samajunga. 
10Ñuca almataca, na Seolpi saquihuanguichu. Cambajlla cashcamandaca, ñuca 
cuerpo ismuchumbash na saquihuanguichu. 
11Causaipaj ñandami ricuchihuangui. Cambaj ñaupajpimi, ninan jatun 
cushijuica tiapan. Cambaj ali ladopimi, causaita causaicaman juyailla 
cushijuica tiapan. 

Salmo 17 

Ninanda llaquichinajujpi mitsachun, Diosta mañashcami 
David mañashca shimicunami. 

1Mandaj Dioslla, imatapash cashcatapacha mañajujtaca, aligutapacha uyahuai. 
Ñuca caparijuctaca uyariajupanguimi. Pitapash na umachij shimihuan 
mañajujtaca uyahuayari. 
2Ñucata mitsanaca, cambaj ladomanda shamupachun. Aliguta rurashcataca, 
cambaj ñavihuan ricupairi. 
3Canmi, ñuca shungu imashna cajtaca ricushcangui. Tutami, ricuj 
shamupashcangui. Imashna cajta ricungapaj saquishpapash, nalita 
rurashcataca, na tarircanguichu. Ñuca shimihuanga, ama ashtahuan na 
cazushpa rimajunatami yarircani. 
4Nalicunashna imata ruranamandapash, cambaj shimihuan mandashcata 
cazushpami, paicunapaj ñanda catinataca jarcarircani. 
5Ñuca chaqui ama lluchachunga, cambaj ñangunapi pushahuayari. 
6Taita Dioslla, ñucata can uyana cajpimi, candalla mañajuparcani. Ñuca 
mañashca shimicunataca, rinrita mañachishpa aliguta uyahuayari. 
7Cambaj ali ladopi pacajujcunataca, canmi quishpichingui. Paicunata fiñashpa 
llaquichingapaj jatarijcunamambash, cambaj juyailla juyaiguta ricuchipairi. 

8Cambaj ricujuj ñavigutashna cuidahuayari. Llandujuj cambaj alas ucupi 
pacahuayari. 
9Ñucata llaquichij nalicunapaj ñavimandapash, ñucata huañuchingapaj 
mascajcunamandapash pacahuayari. 
10Paicunaca, ninanda virayashcacunami. Paicunapaj shimihuanga, ninanda 
jariyashpami rimanajun. 
11Cunanga, ñucanchi purina ñandapash jarcashcami tianajun. Paicunaca, 
ñucanchita alpapi urmachingapajmi ricurianajun. 
12León micunata japingapaj munashpa chapajunshnami ricurianajun. Maltun 
león paipaj utujumanda pacalla chapajunshnami ricurianajun. 
13Mandaj Dioslla, shayaripairi. Paicunata tuparishpa cungurichipairi. Ñuca 
almataca, nalita rurajcunapaj maquimanda, cambaj espadahuan 
cacharichihuayari. 
14Mandaj Dioslla, chai runacunapaj maquimandaca, cambaj maquihuan 
cacharichihuayari. Cai pachapajtalla munaj runacunamandapash 
cacharichihuayari. Paicuna japinataca, ñami cai causaipillata charin. 
Paicunaca, can ashtaca juyaillacunata cushcatami, vijsapishna jundachinajun. 
Paicunapaj churicunamambash, na munajtami caranajun. Uchilla 
huahuacunapajpash puchunrami. 
15Ashtahuangarin ñucaca, imatapash cashcatapacha ruraj cashcamandami, 
cambaj ñavitaca ricusha. Ñuca rijcharishpaca, canman rijchaj cashpami 
ninanda cushijusha. 

Salmo 18 

Macanajuipi mishashpa, pashi nishpa candashcami 
(2 Sam. 22:1-51) 

Candajcunata mandaj candachijuchun, Mandaj Diosta servij David rurashca Salmomi. Paita tucui 
fiñajcunapaj maquimandapash, Saulpaj maquimandapash, Mandaj Dios cacharichijui punllami, Mandaj 

Diosman cai shimicunata candashpa, cashna nijurca: 

1Ñuca shinlli torreshna Mandaj Dioslla, candaca juyanimari. 

2Mandaj Diosca, ñucapaca jatun Rumishnami. Shinlli jatun huasishna ñucata 
pacaj, ñucata cacharichijmi. Ñuca shinlli torreshna ñuca Taita Dioslla. Paitami 
yariajusha. Ñuca jarcarina escudomi. Ninan ushaita charij, ñucata 
quishpichijmi, jahua jahuapi ñuca pacajunami. 
3Mandaj Diostami mañasha. Paimi, alicachi tucunatapacha charin. Paita 
mañashpami, ñucata fiñajcunamandaca quishpirisha. 
4Huañuica, huatashpami muyundi pillushpa charihuarca. Jatun nalicunapash, 
ninanda jatarij huaicu yacushnami ninanda manllachihuarca. 
5Seolca huatashpami, muyundi pillushpa charihuarca. Huañuchij lazutami 
churahuarca. 
6Chashna ninan llaquihuan cashpami, Mandaj Diostaca mañarcani. Ñuca Taita 
Diostami caparircani. Paimi, ñuca mañajujtaca, paipaj huasimandapacha 
uyahuarca. Ñuca caparishcapash, paipaj ñaupajman chayashpami, paipaj 
rinriman uyarirca. 
7Cai pachaca, ninanda cuyuchijpimi chujchurca. Urcucunata charijuj callari 
rumicunapashmi cuyurirca. Dios fiñarijpimi, chashna chujchunajurca. 
8Paipaj singamandaca, cushni llujshishpami vichai rijurca. Paipaj 
shimimandaca, tucuchij ninami llujshijurca. Carbongunapash, pai japichijpimi 
japirirca. 
9Jahua pachata pascashpami, urai shamurca. Paipaj chaqui ucupica, yana 
yana, sangu fuyumi carca. 
10Paica, shuj querubín nishcapi tiarishpami jahuata rirca. Huaira alascunapaj 
jahuapimi rijurca. 
11Paita pacachunga, yana yana tutatami, paipaj cortinashna cachun, paipaj 
muyundipi churarca. Jahua pachapica, tamianalla yana yana fuyutami 
churarca. 
12Pai punchapamba ricurijpimi, paipaj fuyucunaca anchurirca. Rundupash, 
rupajuj carbongunapashmi urmamurca. 

13Mandaj Diosca, jahua pachapimi culun nichijurca. Jahua pachapi causajuj 
Diosmi rimamurca. Rundupash, rupajuj carbongunapashmi urmamurca. 
14Paipaj flechacunata cachamushpami, fiñajcunataca caita chaita cacharca. 
Paipaj punchapambata shitamunacunata cachamushpami, paicunataca 
tucuchirca. 
15Shinamandami, mama cucha yana yana utujupash ricurirca. Cai pacha callari 
rumicunapashmi, ricunalla quedarca. Can Mandaj Dios shinllita rimashpa, 
cambaj singa samaihuan fucujpimi, chashna tucurca. 
16Jahua pachamanda cachamushpami ñucataca, ashtaca yacucunamanda 
japishpa llujchihuarca. 
17Ñucataca, ninan ushaita charij ñucata fiñajmandapash, ñucata millanayachij 
runacunamandapashmi cacharichihuarca. Paicuna ñucata ashtahuan yali 
shinllicuna cajpipash, llujchircallami. 
18Ninan llaquihuan purijui punllami, ñucataca ashtahuan llaquichingapaj 
japihuarca. Ashtahuangarin Mandaj Diosmi, ñucataca shinllichihuarca. 
19Jatun pambamanmi llujchihuarca, ñucata alicachishpami cacharichihuarca. 
20Mandaj Diosca, imatapash cashcatapacha ñuca rurashcashnallatami, alita 
carahuarca. Ñuca maquihuan ima mapatapash na rurashcashnallatami, alita 
tigrachihuarca. 
21Ñucaca, Mandaj Dios mandashcatami cazurcani. Ñuca Taita Diosmanda ama 
anchuringapaca, paita manllashpami causarcani. 
22Tucui imatalla pai yachachishcacunami, ñuca ñaupajpi carca. 
Pactachinajuchun cushca paipaj Shimicunamandaca, na anchurishcanichu. 
23Paipaj ñaupajpica, aligutami causarcani. Nalita ruranamandapash 
jarcarircanimi. 
24Chaimandami Mandaj Diosca, imatapash cashcatapacha ñuca 
rurashcashnallata, alita carahuarca. Ñuca maquihuan paipaj ñaupajpi ima 
mapata na rurashcashnallatami, alita carahuarca. 

25Llaquij runahuanga, cambash llaquij cajtami ricuchingui. Ima nalitapash na 
ruraj runapaca, cambash aligutami rurangui. 
26Ima mapapash illaj runapaca, cambash ima mapapash illaj cajtami 
ricuchingui. Ashtahuangarin jatun nalita rurajtaca, ninandami llaquichingui. 
27Canmi, llaquihuan causaj gentecunataca quishpichingui. Ashtahuangarin 
jariyashcacunapaj ñavitaca, urai cumuchinguimi. 
28Canmi, ñuca lamparataca japichipangui. Ñucata Mandaj Taita Diosmi, ñuca 
yana yana tutatapash punchayachinga. 
29Canhuanga, ashtaca soldadocunatapash mishashallami. Ñuca Taita 
Dioshuanga, jatun pircacunatapash urmachishpa yalishallami. 
30Taita Diosta ricujpica, ima pandapash na tianllu. Mandaj Dios rimashca 
shimicunaca, culquita rupachishpa tucui mapata anchuchishcashnami. Paita 
tucui shuyajcunapaca, jarcarina escudoshnami. 
31Shina cashpaca, ¿pita Taita Dios? Mandaj Diosllami tian. Jatun Rumishna, 
ñucanchi Taita Diosmanda shujca, ¿pita tian? 
32Taita Diosmi, chumbilichinshna ushaita cuhuan. Paillatami, ñuca purina 
ñandaca aliguta alichijun. 
33Paimi, ñuca chaquitaca, tarugashna ucha calpajta ruran. Urcu 
jahuacunapipash, paimi shinllita shayachihuan. 
34Paimi, jatun macanajuipi macanajuchumbash, ñuca maquita yachachin. 
Bronce arcota ñuca rigrahuan chutanatapashmi yachachin. 
35Shinallata quishpichij cambaj escudotapashmi cuhuarcangui. Cambaj ali lado 
maquihuanmi charihuarcangui. Cambaj juyaihuanmi, jatun canapi 
churahuarcangui. 
36Ñuca purina ñandaca, rinallagutami rurarcangui. Chaimandami ñuca 
chaquica, na llucharca. 

37Ñucata fiñajcunata catishpa rishpaca japircanimi. Paicunata 
tucuchingacaman na tigrarcanichu. 
38Paicunataca, na jatari ushangacamanmi chugrichircani. Ñuca chaqui 
ucucunapimi urmanajurca. 
39Macanajuchunga, chumbilichinshnami ushaita cuhuarcangui. Ñucata 
fiñajcunataca, ñuca ñaupajpimi urai cumuchircangui. 
40Ñucata fiñajcunataca, tigrachishpami calpachircangui. Ñucata na 
ricunayachij runacunata tucuchijuchunmi, chashna rurarcangui. 
41Caparinajujpipash paicunata quishpichijca, pipash na tiarcachu. Mandaj 
Diostapashmi mañanajurca. Ashtahuangarin paicunataca na uyarcachu. 
42Paicunataca huairapi, ñutu alpata ñutunshnami tucuchircani. Ñangunapi sirij 
turuta shitanshnami, llujchishpa cacharcani. 
43Fiñashpa rimaj gentecunamandaca cacharichihuarcanguimi. Llactacunapaj 
umashna cachunmi churahuarcangui. Ñuca na rijsishca gentecunami, ñucata 
servinajurca. 
44Ñuca rimajta uyashpallami cazunajurca. Na rijsishca gentecunapaj 
churicunami, ñucata cazushpa causanajurca. 
45Na rijsishca gentecunaca, ushai illaj tucushpami, paicuna pacajushca 
ucucunamandaca, chujchushpa llujshinajurca. 
46Mandaj Diosca causajupachunlla. Jatun Rumishna ñuca Diosca, alicachi 
tucushca cachun. Ñucata quishpichij Taita Diosca, jatunyachi tucushca cachun. 
47Ñucata llaquichishcamandaca, chashnallata llaquichij Taita Diosmi. 
Gentecunataca, ñucata cazuchunmi ñuca chaqui ucupi churan. 
48Paimi, ñucata fiñajcunamandaca cacharichihuan. Ñucata llaquichingapaj 
jatarinajujpipash, ashtahuan alipi churashpami jatunyachihuan. Huañuchij 
runapaj maquimandapashmi cacharichihuarcangui. 

49Mandaj Dioslla, shinamandami shuj llactacunapipash, canmanda villajusha. 
Cambaj shutitapashmi candajusha. 
50Paipaj jatun mandajtaca, jatun macanajuicunatami mishachin. Aceitehuan 
javi tucushca, paipaj jatun mandajtaca ninandami llaquin. Davidtapash, paipaj 
miraicunatapash, causaita causaicamanmi chashnallata charin. 

Salmo 19 

Dios rurashcacunamandapash, paipaj Shimimandapashmi villajun 
Candajcunata mandaj candachijuchun, David rurashca Salmomi. 

1Jahua pachaca, Taita Dios punchapamba cajtami villajun. Chaipi imalla 
tiajcunapash, paipaj maquihuan rurashcatami villajun. 
2Shuj punllapash, caishuj punllamanmi villashpa yalichijun. Shuj tutapash, 
caishuj tutamanmi ali yachaitaca villajun. 
3Shuj rimaita rimanaca na tianllu, ima shimicunapash na tianllu. Pai 
rimashcapash, na uyarinllu. 
4Ashtahuangarin pai rimashcacunaca, tucui cai pachamanmi llujshirca. Pai 
rimashca shimicunaca, cai pacha tucuri manñacamanmi llujshirca. 
Chaicunapimi, indimambash carpata churarca. 
5Indica, chairalla cazarashcacunapaj huasi ucumanda cusa llujshinshnami 
llujshijun. Shina llujshishpaca, ñanda calpagrijuj manllanayai jatun 
runashnami ninanda cushijun. 
6Pai llujshinaca, jahua pacha shuj ladomandami. Pai rishpa muyunaca, jahua 
pacha tucuri caishuj ladocamanmi. Paipaj rupaimandaca, imapash na pacajui 
ushanllu. 
7Mandaj Dios mandashcacunaca, ima pandapash illaj cashpami, almataca 
mushuj causaiman tigrachin. Imashna causanata Mandaj Dios yachachishca 
shimicunaca, imatapash pactachij cashpami, yanga runataca, alipacha 
yachajushcata ruran. 

8Mandaj Dios mandashcacunaca, imapajpash alipacha cashpami, shungutaca 
cushichin. Mandaj Dios imatalla rurai nishcacunaca, ima mapapash illaj 
cashpami, ñavitaca punchayachin. 
9Mandaj Diosta manllanaca, ima mapapash illajmi. Chaica, causaita 
causaicaman na tucurinllu. Mandaj Dios mandashcacunaca, na llullachu. 
Tucuillami imatapash cashcatapacha mandan. 
10Orotapash ashtahuan yali munanayaimi. Ashtahuan ali ashtaca orotapash 
yali, munanayai shimicunami. Balun mishquitapash yali mishquimi. Balun 
mishqui shinlliyashcamanda talirijujtapash yali mishquimi. 
11Canda servij ñucaca, chai shimicunahuanga alipacha yachachi tucushcami 
cani. Chaicunata cazushpaca, alitapacha japinami tian. 
12Paillata pandarishcataca, ¿pita yachai ushanga? Pacalla tiaj ñuca 
juchacunamandaca cacharichihuayari. 
13Shinallata canda servij ñucataca, jariyashpa jatun tucuna 
yuyaicunamandapash huacaichihuayari. Chai yuyaicuna ñucata mandachunga, 
ama saquihuaichu. Shina cajpimi, ima nalitapash na rurasha. Shinallata na 
cazuj canapash, mapa illajpashmi casha. 
14Mandaj Dioslla, jatun Rumishna ñuca Dioslla, ñucata quishpichijmi cangui. 
Ñuca shimihuan nishcacunapash, ñuca shungupi yarijushcapash, cambaj 
ñaupajpica chasqui ushanalla cachun. 

Salmo 20 

Mishachijuchun Diosta mañashcami 
Candajcunata mandaj candachijuchun, David rurashca Salmomi. 

1Macanajui punllapi can mañajpica, Mandaj Dios uyachun. Canmandaca, 
Jacobopaj Taita Diospaj shutipi mitsashpa jarcachun. 
2Candaca, Sionbi tiaj paipajlla huasimandapacha ayudashpa charichun. 
3Can tucui imatalla carashcacunataca, yarishpami ali canman. Diosman cushpa 
tucuillata can rupachishcatapash, chasquishpami ali canman. Selah 

4Cambaj shungu munashcashnallata, cushpami ali canman. Can imatalla 
yarijushcataca, pactachishpami ali canman. 
5Ñucanchica, can quishpichijpimi cushijushun. Ñucanchi Taita Diospaj 
shutipimi, banderatapash alsashun. Tucui imatalla can mañashcacunataca, 
Mandaj Dios cupachun. 
6Mandaj Diosca, aceitehuan javi tucushca, paipaj jatun mandajta quishpichij 
cajtaca, cunanmi yachani. Paipajlla jahua pachamandapacha uyashpami, 
ushaita charij paipaj ali lado maquihuan quishpichin. 
7Cai runacunaca carretacunata, caishuj runacunaca, caballocunatami 
yarianajun. Ashtahuangarin ñucanchica, ñucanchita Mandaj Taita Diospaj 
shutitami yariashpa causashun. 
8Paicunaca, jamziyanshnami urmanajun. Ashtahuangarin ñucanchica, 
jatarishpami shayanajunchi. 
9Mandaj Dioslla, quishpichipairi. Jatun Mandajca, ñucanchi mañajui 
punllapica uyapachunlla. 

Salmo 21 

Fiñajcunapaj maquimanda Dios cacharichijpi alicachishcami 
Candajcunata mandaj candachijuchun, David rurashca Salmomi. 

1Mandaj Dioslla, jatun mandajca cambaj ushaihuanmi cushijun. Can 
quishpichishcamandaca, ¡cashnamari cushijun! 
2Paipaj shungu munashcatami, paiman rurashcangui. Paipaj shimihuan 
mañashcatapash, na mitsashpami cararcangui. Selah 
3Paitaca, ashtaca alicunahuanmi tuparingapaj llujshircangui. Umapipash, 
ashtahuan ali oro coronatami churachircangui. 
4Causaita mañajpipash, causaitapash curcanguillami. Causaita causachunmi, 
ashtaca huatacunata curcangui. 
5Can paita quishpichishpami, punchapambagumi cangui nircangui. Alicachi 
tucunatapash, jatun canatapashmi paiman curcangui. 

6Paitaca, causaita causaipajmi bendiciarcangui. Can paihuan cashpami, 
ninanda cushichircangui. 
7Shinamandami jatun mandajca, jahua pachapi causajuj Mandaj Dios 
llaquinata yariashpa causajun. Shina cashpami, na cuyuchi tucunga. 
8Cambaj maquica, tucui canda fiñajcunatami llaquichinga. Cambaj ali lado 
maquica, canda millanayachij runacunatami llaquichinga. 
9Can fiñarishca huatapica, ninata jornopi churanshnami llaquichingui. Mandaj 
Dios ninanda fiñarijpimi, paicunataca nina tucuchinga. 
10Paicunapaj huahuacunataca, cai pachamanda chingachinguimi. Paicunapaj 
miraitapash, huañuna aichayu runa puramandaca chingachinguimi. 
11Canda fiñashpa llaquichingapajmi munanajurca. Canda umachingapajmi 
nalita yarinajurca. Ashtahuangarin paicunaca na mishai ushangachu. 
12Ashtahuangarin canmi, paicunataca calpachingui. Cambaj arcohuanmi, 
flechacunata paicunapaj ñavipi shitangapaj shayaringui. 
13Mandaj Dioslla, cambaj ushaihuan jatun cajta ricuchipairi. Cambaj ninan 
ushaitami, candashpa alicachipashun. 

Salmo 22 

Llaquihuan cashpa caparishcatapash, alicachishpa candashcatapashmi villajun 
Tutamandata purij Taruga nishpa candana tonopi, candajcunata mandaj candachijuchun, David rurashca 

Salmomi. 

1Ñuca Taita Dioslla, ñuca Taita Dioslla. ¿Imashpata ñucataca 
jichuhuanguiyari? ¿Imashpata ñucata quishpichinamandapash, ñuca 
caparijujta uyanamandapash, carupi capanguiyari? 
2Ñuca Taita Dioslla, punlla mañajpipash, na tigrachihuanguica. Ñuca 
samanaca, tutapash na tianllu. 
3Ashtahuangarin canmi, jucha illaj capangui. Canga, israelcuna alicachinajuj 
chaupipimi causajungui. 

4Ñucanchi ñaupa taitacunaca, candami shuyanajurca. Shuyanajujpimi, canga 
cacharichimurcangui. 
5Canda caparishpa mañashpaca, cacharichi tucurcallami. Canda yariashpa 
causajcunaca, na pingaichi tucunajurcachu. 
6Ashtahuangarin ñucaca, jurushnami cani, na runashna canichu. Runacuna 
nalicachishpa rimai tucushca, gentecunapi na ricunayachi tucushcami cani. 
7Ñucata tucui ricujcunami, asishpa ricunajun. Shimita vishtushpa umata 
muyuchishpami, cashna ninajun: 
8“Cai runaca, Mandaj Diospaj maquipimi mingarirca. Paihuanmi cushijun 
carca. Shina cashpaca, paillata cacharichishpa quishpichijuchunyari” 
ninajunmi. 
9Ashtahuangarin canmi, ñucataca vijsa ucumanda llujchihuarcangui. Canmi 
ñucataca, chuchujujpillata canda yariaj causachun rurahuarcangui. 
10Nara huacharishpallatami, cambaj maquipi mingashca carcani. Ñuca 
mamapaj vijsapi cashcamandapacha, canmi ñuca Taita Dios cangui. 
11Ñucamandaca ama caruyapaichu. Ninan llaquicunamari chayamugrin. 
Ayudangapajpash pipash na tianga. 
12Ñucataca, ashtaca huagracunashnami muyushca. Basán llactamanda ninan 
shinlli huagracunashnami muyushca. 
13Ninan millai león huacajunshnami, ñucata llaquichingapaj shimita 
pascanajun. 
14Yacu talirijunshnami tucurijuni. Ñuca tullu mucucunapash, ladomanmi 
llujshishca. Ñuca shunguca, vijsa ucupica vira yacuyashpa tucurijunshnami. 
15Ñuca ushaipash, callana chaquinshnami tucurishca. Ñuca jallupash, 
chaquishpami shimi jahuaman llutarirca. Ñucataca, huañushpa sirijuna ñutu 
alpapimi churahuashcangui. 

16Nalita ruraj, alcushna runacunami, tandanajushpa ñuca muyundipi 
shayanajun. Ñuca maquitapash, chaquitapashmi utujushpa 
chugrichinajuhuarca. 
17Ñuca tullucunatapash, tucuillata cuentai ushanillami. Shina cuentajujtami, 
paicunaca chapashpa ali ricurianajuhuan. 
18Ñuca churajunataca, paicuna purami chaupirinajurca. Chai churajuna 
jahuapillatami, suertetapash ruranajurca. 
19Ashtahuangarin can Mandaj Diosca, ama caruyapaichu. Ñuca shinlli 
torreshna Dioslla, ñucata ayudangapaj ucha shamupairi. 
20Espadahuan huañuchi tucunamanda, ñuca almata cacharichihuayari. 
Alcushna nali gentecunapaj ushaimandaca, ñuca causaita quishpichihuayari. 
21Leonbaj shimimandashna quishpichihuayari. Búfalo nishca huagracunapaj 
cachucunamandashna cacharichihuayari. 
22Cambaj shutitaca, ñuca huauquicunamambash villashami. 
Tandanajushcacunapaj chaupipimi, candaca alicachisha. 
23Mandaj Diosta manllajcunaca, alicachinguichi. Jacobopaj tucui miraicunaca, 
paitami punchapambagumi cangui nina canguichi. Israelpaj miraicunaca, 
tucuicuna paita manllaichi. 
24Paica, llaquichi tucushpa causajpaj llaquitaca, na yangapi churashpa 
millanayachircachu. Paimandaca, ñavitapash na shujman churarcachu, 
ashtahuangarin paita mañajpica uyarcallami. 
25Jatun tandanajuipica, candami alicachisha. Canman imatalla cusha 
nishcataca, canda manllajcunapaj ñaupajpimi cusha. 
26Na jariyashpa causajcunami, na munangacaman micunajunga. Mandaj Diosta 
mascajcunami, paita alicachinajunga. Cangunapaj shungupica, causaita 
causanatami charinguichi. 

27Cai pacha manñacunapi tucui causajcunami, Mandaj Diosta yarishpa 
tigrarinajunga. Tucui llactacunapi causaj familiacunami, cambaj ñaupajpi 
alicachinajunga. 
28Mandanaca, Mandaj Diospajmi. Paimi, tucui llactacunata mandanga. 
29Cai pachapi ushaita tucui charijcunami micushpa, paita alicachinajunga. 
Huañushpa ñutu alpaman urai rijcunaca, tucuicunami paipaj ñaupajpi 
cungurinajunga. Paipaj almata causaihuan na chari ushajcunapashmi 
cungurinajunga. 
30Jipa miraicunami, paitaca servinajunga. Caitaca Mandaj Diosmandami, tucui 
jipa miraicunamambash villanajunga. 
31Pai imatapash cashcatapacha rurashcataca, shamushpami villanajunga. Pai 
caita rurashcataca, nara huacharishca gentecunamambashmi villanajunga. 

Salmo 23 

Mandaj Diosmi ñucata michij 
David rurashca Salmomi. 

1Mandaj Diosmi ñucata michij, ñucapaca imapash na illangachu. 
2Llullulla jihua pushtucunapimi, ñucataca samachihuanga. Samana yacu 
manñacunapimi michihuanga. 
3Ñuca almataca, paimi shinllichihuanga. Paipaj shutita juyaimandami, 
imatapash cashcatapacha rurana ñambi pushahuanga. 
4Can ñucahuan cajpimi, huañui japinalla llandu pugru pambata rijushpapash, 
ima nalitapash na manllasha. Cambaj varami, cambaj tauna caspimi, ñucataca 
shinllichishpa charihuanga. 
5Ñucata llaquichijcunapaj ñaupajpimi, ñuca micuna mezataca alichipangui. 
Ñuca umapica, aceiteta talishpami javircangui. Ñuca copamandaca, 
jundashpami jicharijun. 
6Ñuca causajui tucui punllacunapica, ima alipash, llaquishca canapash 
catijuhuangallami. Mandaj Diospaj huasipimi, ashtaca huatacunata causasha. 

Salmo 24 

Punchapamba Jatun Mandajmandami villajun 
David rurashca Salmomi. 

1Cai pachaca, caipi imalla tiajcunandi Mandaj Diospajmi. Cai pachaca, caipi 
causajcunandi paipajllatami. 
2Paimi cai pachataca, mama cucha jahuapi churarca. Jatun yacu 
jahuacunapimi, shinllitapacha churarca. 
3¿Pita Mandaj Diospaj urcuman vitsianga? Jucha illaj paipaj pushtupica, ¿pita 
shayari ushanga? 
4Ima mapapi maquihuan na tacarichishca, shungutapash mapa illaj shunguta 
charij, paipaj almahuambash yanga dioscunata na mañaj, umachishpa 
juramentunatapash na yachajllami, chaiman yaicui ushanga. 
5Chai runami, Mandaj Dios bendiciajujtaca japinga. Quishpichij Taita Dios 
imatapash cashcatapacha rurashcatami japinga. 
6Paita mascanajuj jipa miraicunaca, chaitami japinajunga. Jacobopaj Taita 
Dioslla, cambaj ñavita ricungapaj munashpa mascajcunaca, chaitami 
japinajunga. Selah 
7Pungucunalla, cuyurishpa pascarichiyari. Causaita causaicaman tiaj 
pungucunalla, pascarichiyari. Shina pascarijpimi, punchapamba Jatun 
Mandajca yaicunga. 
8¿Punchapamba chai Jatun Mandajca, pitayari? Paica, ushaita charij, ninan 
shinlli Mandaj Diosmi. Jatun macanajuita mishaj Mandaj Diosmi. 
9Pungucuna, cuyurishpa pascarichiyari. Causaita causaicaman tiaj 
pungucunalla, pascarichiyari. Shina pascarijpimi, punchapamba Jatun 
Mandajca yaicunga. 
10¿Punchapamba chai Jatun Mandajca, pitayari? Tucuita Mandaj Diosmi. 
Paimi, punchapamba Jatun Mandaj. Selah 

Salmo 25 

Ali ñanda pushachun, juchata cungashpa cuidachun David, Diosta mañashcami 

David rurashca Salmomi. 

1Mandaj Dioslla, candami tucui ñuca almahuan mañasha. 
2Ñuca Dioslla, candami yariashpa causani. Ñuca pingai tucuchunga, ama 
saquihuaichu. Ñucata fiñajcuna cushijuchunga, ama saquihuaichu. 
3Canda tucui shuyajcunaca, napacha pandachi tucungachu. Canda 
yangamanda jariyajcunaca, pingaichi tucunajungami. 
4Mandaj Dioslla, cambaj ñangunata ricuchihuai. Cambaj chaqui ñangunapi 
purinata yachachihuai. 
5Na llullaj cambaj ñambi purinata yachachihuai. Canmi, ñucata quishpichij 
Taita Dios cangui. Candami, tucui punllacunapi shuyajuni. 
6Mandaj Dioslla, causaita causaicaman can ninanda juyaj, llaquij cashcata 
yaripai. 
7Chairalla viñai cashpa juchata ñuca rurashcata, na cazushcataca ama 
yaripaichu. Mandaj Dioslla, cambaj juyaimandaca, can imashna 
llaquinshnallata yarihuai. 
8Mandaj Diosca, alitalla ruraj aligupachamari. Shinamandami juchata 
rurajcunataca, ali ñanda catichun yachachinga. 
9Na jariyashcacunataca, paipaj ali ñambimi pushanga. Ali shungucunatapash, 
ali catichunmi yachachinga. 
10Mandaj Diospaj tucui ñangunaca llaquina, na llullanami. Chaicunaca, 
paihuan ari ninajushcata, imashna causanata yachachishca shimicunata 
pactachijcunapajmi. 
11Mandaj Dioslla, cambaj shutiguta juyaimanda, ñuca jatun juchatapash 
cungapangui. 
12¿Maijan runata Mandaj Diosta manllashpa causan? Diosllatami, maijan 
ñanda agllanatapash ricuchinga. 
13Chai runaca, aliguta causashpami cushijunga. Paipaj miraicunapashmi, chai 
llactata japinga. 

14Mandaj Diosca, paita manllajcunahuanmi alipacha cumba tucun. 
Paicunamanmi, paihuan ari ninajushcatapash pactachishpa ricuchinga. 
15Linllipi ñuca chaqui japi tucushcata pai llujchina cajpimi, ñuca ñavihuanga 
tucui causaipi Mandaj Diostalla ricuriajuni. 
16Ñucataca ricuhuayari, llaquihuayari. Ñucallamari cani, llaquihuanmari cani. 
17Ñuca shungupi llaquicunaca, ashtahuanmari mirashca. Cai ninan 
llaquicunamandaca llujchihuayari. 
18Llaquita ñuca apashpa causajujtaca ricuhuayari. Tucui ñuca juchacunatapash 
cungapairi. 
19Ñucata fiñajcuna, imashna mirashcatapash ricupairi. Paicunaca, 
manllanayaita fiñashpami, na ricunayachihuan. 
20Ñuca almaguta cuidashpa, llaquimanda cacharichihuayari. Ñuca pingai 
tucuchunga ama saquihuaichu, candallami yariashpa causajupani. 
21Candalla shuyajushcamandaca, ima nalitapash na rurana, aligutalla rurana 
yuyai ñucataca cuidahuachun. 
22Taita Dioslla, israelcunataca, paicunapaj tucui llaquicunamanda llujchipairi. 

Salmo 26 

Ima nalitapash na rurashcatami villashca 
David rurashca Salmomi. 

1Mandaj Dioslla, ricuhuayari. Ñucaca, ima nalitapash na rurashpami 
purijushcani. Shinallata na pandashpallami, Mandaj Diostalla yariashpa 
shuyajushcani. 
2Mandaj Dioslla, ñuca imashna cajtaca aligutapacha ricuhuayari. Ali cajta, nali 
cajtapash ricuhuayari. Ñuca tucui yuyaicunapash, ñuca shungupash imashna 
cajta ricuhuayari. 
3Can llaquinaca, ñuca ñaupajpi cajpimi, cambaj na llullaj shimita catishpa 
purini. 

4Mishqui shimi jayaj shungu runacunahuanga, na tiarircanichu. Ñavi ricuipilla 
ali tucushcacunahuambash, na tandanajurcanichu. 
5Nali runacunapaj tandanajuitaca millanayachircanimi. Canda na 
manllajcunahuambash, ima horallapash na tiarircanichu. 
6Mandaj Dioslla, ñucaca ima nalitapash na rurashca ricurishpami, ñuca 
maquita maillashpa, cambaj altar muyundipi purijusha. 
7Canda pashi nishpa candangapaj, tucui ima juyaillacunata can rurashcata 
villangapajmi, chashna causajusha. 
8Mandaj Dioslla, can causajuj huasigutaca juyapanimi. Can punchapamba 
tiajuj pushtugutapash juyapanimi. 
9Ñuca almataca, juchata rurajcunahuanga, ama apahuaichu. Ñuca 
causaitapash, huañuchij runacunahuanga ama apahuaichu. 
10Paicunapaj maquipica, nalita ruranallami tian. Paicunapaj ali lado 
maquipash, pacalla cushca culquihuan jundami. 
11Ashtahuangarin ñucaca, ima nalitapash na rurashpami purisha. 
Quishpichihuayari, ñucataca llaquihuayari. 
12Ñuca chaquihuanga, ali ñambimi purishcani. Jatun tandanajuicunapimi, 
Mandaj Diostaca aligumari cangui nijusha. 

Salmo 27 

Mandaj Diosmi ñucapaj micha, ñucata quishpichij 
David rurashca Salmomi. 

1Mandaj Diosca, ñucapaj michami, ñucata quishpichijmi. ¿Pitata manllana 
cani? Mandaj Diosca, ñuca causaipaj shinlli torreshnami. ¿Pitata manllana 
cani? 
2Nalita rurajcuna, ñucata llaquichijcuna, ñucata fiñajcuna ñucata micunshna 
llaquichingapaj tandanajushpaca, paicunarami nitijashpa urmanajurca. 

3Ashtaca soldadocuna ñucata chaupipi churajpipash, ñuca shungupica na 
manllashachu. Ñucata fiñashpa macanajungapaj jatarijpipash, ñucaca 
imatapash na manllashachu. 
4Shuj mañanagutallami, Mandaj Diostaca mañarcani. Chaitami mascasha. 
Tucui ñuca causaipi, Mandaj Diospaj huasipi cashpa, Mandaj Dios juyaillagu 
cajta ricungapaj, paipaj huasipi tapushpa yachangapajmi mañarcani. 
5Nali punllapica, paimi paipaj jatun carpapi pacahuanga. Paipajlla 
shicanyachishca ucupimi pacahuanga. Shuj jatun rumi jahuapimi, jahua 
jahuapi shayachihuanga. 
6Chai jipami, ñuca muyundipi tiaj ñucata fiñajcunapaj ñaupajpi, umata 
alsanshna ali canapi churahuanga. Ñucaca, ninan cushijuihuan carashpa 
huañuchina animalcunatami, paipaj jatun carpapi carashpa huañuchisha. 
Mandaj Diostaca candashpa, tocashpami alicachijusha. 
7Mandaj Dioslla, caparishpa, canda mañajujtaca uyahuayari. Ñucata 
llaquishpa, ñuca mañashcatapash tigrachihuayari. 
8Ñuca shunguca, canmandaca: “Paita mascaichi” nihuarcami. Mandaj Dioslla, 
candallami mascasha. 
9Cambaj ñavitaca, ñucamanda ama shujman churapaichu. Canda servij 
ñucataca, ama fiñashpa anchuchihuaichu. Ñucata ayudajmari capangui. 
Ñucata quishpichij Taita Dioslla, ama saquihuaichu, ama jichuhuaichu. 
10Ñuca taita mama jichujpipash, Mandaj Diosmi japihuanga. 
11Mandaj Dioslla, ñucata fiñajcuna ama juchachinajuchunga, cambaj ñambi 
purinata yachachihuayari. Ali ñanda pushahuayari. 
12Ñucata fiñajcuna paicuna munashcata rurachunga, ama paicunaman 
saquihuaichu. Paicunaca ñucata fiñashpami, llullashpa villangapaj, ñucata 
huañuchingapaj munashpa jatarishca. 
13Runacuna causanajuj cai pachapi, Mandaj Diospaj juyaita na crishpaca, 
huañuimanmi carcani. 

14Mandaj Diosta chapariajuilla. Cambaj shungupica, shinlli tucushpa ama 
shaijuichu. Ari, Mandaj Diosta shuyajuilla. 

Salmo 28 

Ayudachun mañajpi, mañashcata tigrachishcamanda alicachishcami 
David rurashca Salmomi. 

1Mandaj Dioslla, candami caparishpa mañapasha. Jatun Rumishna ñuca 
Dioslla. Ñuca mañajujtaca, ama uyaj tucupaichu. Ñucata can saquijpica, 
huañushcata pambana utujuman urai rijcunashna ama cangapajmi, chashna 
mañapani. 
2Caparishpa, canda ñuca mañajujtaca uyahuayari. Cambajlla huasi ladoman, 
maquita vichai churashpa mañajujtaca uyahuayari. 
3Ñucataca, chai nalita ruraj runacunahuan, jatun nalita rurajcunahuanga, ama 
tandachishpa apahuaichu. Paicunaca, pihuan parlashpapash casilla ali 
causaitami parlanajun. Ashtahuangarin paipaj shungupica, nalitamari 
yarinajun. 
4Paicuna imata rurashcashnallata cupairi. Paicuna jatun nalita 
rurashcashnallata tigrachipairi. Paicunapaj maquihuan imatalla 
rurashcamandaca, japinatallata cupairi. 
5Paicunaca, Mandaj Dios rurashcacunata na yarinajurcachu. Paipaj maquihuan 
imatalla rurashcacunatapash, na yarinajurcachu. Chaimandami paicunata 
urmachishpaca, cutinga na shayachinga. 
6Mandaj Diosca, alicachi tucushca cachun. Paimi, ñuca ninanda mañashca 
shimicunataca uyarca. 
7Mandaj Diosca, ñucapaj shinlli torreshnapash, ñuca jarcarina 
escudoshnapashmi. Ñuca shungupica, paitalla yariajpimi ayudahuarca. 
Chaimandami, ñuca shungupica cushijurcani. Ñuca rurashca candanahuanmi, 
paitaca alicachisha. 
8Mandaj Diosca, pai agllashcacunapaca shinlli torreshnami. Aceitehuan javi 
tucushca paipaj jatun mandajtaca, pacashpami quishpichin. 

9Can agllashcacunataca quishpichipairi, cambajlla gentecunataca 
bendiciapairi. Paicunapaj tucui causaipi michishpa, cuidashpa pushapairi. 

Salmo 29 

Mandaj Diosca jatun ushai, punchapamba cajtami villajun 
David rurashca Salmomi. 

1Ushaita charijcunapaj churicuna, Mandaj Diosman cunataca cuichiyari. 
Mandaj Diostaca, punchapambami cangui, ninan ushaita charijmi cangui 
nichiyari. 
2Mandaj Diostaca, paipaj shuti punchapamba cashcamandallata 
alicachinajuichi. Mandaj Diostaca, jucha illaj, juyaillagu cashcamanda ninanda 
alicachinajuichi. 
3Mandaj Dios rimashca shimicunaca, yacu jahuacunapimi uyarin. 
Punchapamba Taita Diosca, culun nishpami uyarin. Mandaj Diosca, ashtaca 
yacu jahuacunapimi. 
4Mandaj Dios rimashca shimicunaca, ninan ushaihuanmi uyarin. Mandaj Dios 
rimashca shimicunaca, punchapambami ricurin. 
5Mandaj Dios rimashca shimicunaca, cedro quirucunatapash faquinllami. 
Mandaj Diosca, Líbano shuti urcupi tiaj cedro quirucunatapash faquircallami. 
6Chai quirucunataca, shicucunatashnami fahuachirca. Líbano shuti, Sirión 
shuti urcucunataca, búfalo nishca huagracunapaj huahuacunatashnami 
fahuachirca. 
7Mandaj Dios rimashca shimicunaca, rupajuj ninatami shitamun. 
8Mandaj Dios rimashca shimicunaca, jichushca pambatapashmi chujchuchin. 
Mandaj Diosca, Cades shuti jichushca pambatapashmi chujchuchin. 
9Mandaj Dios rimashca shimicunaca, encina nishca quirucunapaj 
malquicunatapash urmachinllami. Bosquetapash, chushajtami saquin. Paipaj 
huasipica, tucuicunami pai punchapamba cajtaca villanajun. 

10Mandaj Diosca, ninan tamiapimi mandajun. Mandaj Diosca, causaita 
causaicamanmi jatun mandanshna mandashpa tiajun. 
11Mandaj Diosmi, pai agllashcacunaman ushaita cunga. Mandaj Diosmi, pai 
agllashcacunataca, casilla ali causaita cushpa bendicianga. 

Salmo 30 

Huañunamanda quishpichijpi, Mandaj Diosta pashi nishcami 
Diospaj huasita mingajui punllapi candashca Salmomi. 

David rurashca Salmomi. 

1Mandaj Dioslla, ñucata jatunyachishcamandami, candapash alicachisha. 
Ñucata fiñajcuna cushijuchumbash, na saquircanguichu. 
2Ñucata Mandaj Taita Dioslla, canda caparishpa mañajpimi, huañujujtapash 
alichihuarcangui. 
3Mandaj Dioslla, ñuca almataca Seolmandami vichai llujchihuarcangui. 
Pambana utujuman ama richunmi, causaita cuhuarcangui. 
4Mandaj Diospajlla causajcunaca, paita candaichi. Pai jucha illaj cajta yarishpa 
cushijuichi. 
5Pai ninanda fiñarinaca, ashacamanllami canga. Ashtahuangarin pai juyanaca, 
tucui causaipajmi canga. Tutaca, huacana tiajpipash, tutamandaca cushijuimi 
shamunga. 
6Ñuca ali causajushpaca: “Pipash na cuyuchihuangachu” yajurcanimi. 
7Ashtahuangarin Mandaj Dioslla, can juyashpallami ñucataca jatun 
urcutashna, pipash na cuyuchi ushanallata rurahuarcangui. Cambaj ñavita 
pacajpica musparijurcanimi. 
8Mandaj Dioslla, candaca caparishpa mañajushallami. Jatun Diostami, cutin 
cutin mañajushalla. 
9Ñuca huañujpi, pambana utujuman urai rishpaca, ¿imapajshi ali canga? ¿Ñutu 
alpaca, canda alicachingachu? ¿Can na llullaj cajtapash villangachu? 

10Mandaj Dioslla, ñuca mañashcata uyashpa, ñucata llaquihuayari. Mandaj 
Dioslla, ñucata ayudaj cahuayari. 
11Ñuca huacajushcataca, cushijushpa bailanamanmi tigrachihuarcangui. 
Cañamu churajunatapash surcuchishpami, cushijui churajunata 
churachihuarcangui. 
12Ñucata punchayachijlla. Shinamandami candaca candajushalla, na upalla 
quedashachu. Ñucata Mandaj Taita Dioslla, tucui causaipi candaca 
alicachijushallami. 

Salmo 31 

Diosta yariashpa causajushcatami villashca 
Candajcunata mandaj candachijuchun, David rurashca Salmomi. 

1Mandaj Dioslla, canda yariashpami causajurcani. Ñuca pandachi 
tucujuchunga, ima horapash ama saquihuaichu. Imatapash cashcatapacha 
rurashpa cacharichihuayari. 
2Aliguta uyashpa, uchalla cacharichihuayari. Ñuca shinlli, jatun Rumishna 
capairi. Ñuca quishpirina shinlli torreshna capairi. 
3Canmi, ñucapaca jatun Rumishna, shinlli jatun huasishna capangui. Cambaj 
shutimandami ñucataca, cambaj ñambi cuidashpa pushahuangui. 
4Ñuca urmachun, pacalla churashca linllimandaca llujchihuayari. Canmi, ñuca 
pacajuna capangui. 
5Ñuca espiritutaca, cambaj maquipimi mingapani. Na llullaj Mandaj Taita 
Dioslla, canmi ñucataca quishpichihuarcangui. 
6Napash imata rurai ushaj, yanga dioscunata shuyajcunataca 
millanayachinimi. Ashtahuangarin ñucaca, Mandaj Diostami shuyajurcani. 
7Ñuca llaquilla cajta can ricushcamandami, can llaquipi ninanda cushijujusha. 
Ñuca ninan llaquihuan cai horascunami, ñuca almataca rijsihuarcangui. 
8Ñucataca, chai fiñajpaj maquipica, na churahuarcanguichu. Pipash na 
fiñachina pushtupimi shayachihuarcangui. 

9Mandaj Dioslla, ninan llaquipimari cani, ñucataca llaquihuayari. Cai 
llaquihuanga ñuca ñavipash, ñuca almapash, cuerpopash tucurishcamari. 
10Ñuca causaica, nanaihuanmi tucurishpa catijun. Aij nijuna ñuca 
huatacunapash, tucurishpami catijun. Jatun nalicunata ñuca 
rurashcamandami, ñuca ushaicunapash tucurishpa catijun. Ñuca 
tullucunapash tucurishcami. 
11Ñucata tucui fiñajcunapaca, asishpa ricunami cani. Ñuca ladolla 
causajcunapaca, ashtahuan asinami cani. Ñuca rijsishcacunapaca, 
manllarinayaimi cani. Ñucata canllapi ricushpaca, pacajungapajmi calpanajun. 
12Ñucaca, paicunapaj shungupica, huañushcashnami cungai tucushcami. 
Faquirishca vasoshnami tucushcani. 
13Taucacuna nalicachinajujtami uyani. Maita purijpipash, manllaimi japihuan. 
Tandanajushpa ñucata fiñashpa parlanajushpaca, causaita 
quichungapajpashmi yarinajun. 
14Ashtahuangarin ñucaca, canda yariashpami causajuni, Mandaj Dioslla. 
Ñucaca: “Canmi, ñuca Taita Dios cangui” nijunimi. 
15Ñuca causajui huatacunaca, cambaj maquipimi. Ñucata fiñajcunapaj 
maquimanda, ñucata catiriashpa llaquichij runacunamandapash 
cacharichihuayari. 
16Canda servij ñucataca, cambaj ñavihuan punchayachihuayari. Can llaquij 
cashcamandaca quishpichihuayari. 
17Mandaj Dioslla, canda mañashcamandaca, ñuca pingai tucuchunga ama 
saquihuaichu. Canda na manllajcunaca, pingai tucuchunlla Seolpica, upacuna 
cachunlla. 
18Llullaj shimicunaca, upaman tigrachun. Imatapash cashcatapacha rurajtaca, 
shinlli shimicunahuanmi riman. Jariyashpa yangapi churashpami riman. 

19¡Cambaj juyaica jatunmari! Chaitaca, canda manllajcunamanmi 
alichishcangui. Huañuna aichayu runacunapaj ñaupajpimi, chai juyaitaca 
canda shuyajcunaman ricuchishcangui. 
20Ñucata llujchingapaj runacuna pacalla jatarijpipash, cambaj ñaupajpimi 
pacalla pushtupi churahuangui. Fiñanajuipi churaj jallumandapash, jatun 
carpa ucupimi churahuangui. 
21Mandaj Diosca, alicachi tucushca cachun. Paica, muyundi jatun pircahuan 
pueblopica, ñucata llaquishpami ninan juyaillacunata rurarca. 
22Ñucaca, manllaihuan musparishpami: “Cambaj ñaupajmandaca, anchuchi 
tucushcamari cani” yajurcani. Ashtahuangarin ninanda canda caparishpa 
mañajujtaca uyahuarcanguimi. 
23Mandaj Diospajlla causaj tucui cangunaca, paita juyaichiyari. Paita 
cazujcunatami, Mandaj Diosca huacaichin. Ashtahuangarin jariyashpa 
imatapash rurajcunamanmi, ashtaca llaquicunata cun. 
24Mandaj Diosta tucui shuyajcunaca, shinlli tucuichi. Cangunapaj 
shungupipash, cushijuita japichi. 

Salmo 32 

Nalita rurashcata Dios cungajpimi, ninanda cushijun 
Yachachingapaj David rurashca Salmomi. 

1Diosta na cazushpa, juchata rurashcatapash quilpanshna Dios cungajpica, 
maijan cashpapash ninandami cushijun. 
2Ima nalimandapash, Mandaj Dios na juchachijpi causaj runaca, ninandami 
cushijun. Paipaj shungupipash, umachina yuyaica na tianllu. 
3Ñuca juchata Diosman na villajpimi, ñuca tullucunaca rucuyarca. Tucui 
punllami, aij nijurcanilla. 
4Punllandi, tutandimi cambaj maquica ashtahuan ashtahuan llaquichihuarca. 
Verdella jihuashna cashpapash, rupai punllacunapi chaquishca jihuashnami 
tucurcani. Selah 

5Ñuca juchataca canmanmi villarcani. Ima nalita rurashcatapash na 
pacarcanichu. Ñucaca cashnami nircani: “Canda na cazushcacunataca, Mandaj 
Dios canmanllatami villasha” nircanimi. Canga, ñuca nalita rurashca juchataca 
cungahuarcanguimi. Selah 
6Chaimandami, cambajlla causajcunaca, canda tarina punllacunapica 
tucuicuna mañanajunga. Jatun yacucuna jundanshna shamushpapash, 
paicunataca napacha japingachu. 
7Canga, ñuca pacajuna cashpami, ima llaquimandapash huacaichihuangui. 
Llaquipi cajta llujchishcamanda candajcunatami, ñuca muyundipica 
churapangui. Selah 
8Ñucami canda yachachishpa, can purina ñandapash ricuchisha. Candami, 
ñuca ñavihuanga ricuriasha. 
9Na entendij caballoshna, mulashnaca ama caichu. Chaicunataca huascahuan 
huatashpami, jirruta amulichishpa cazuchina. Na chashna rurajpica, na cambaj 
ladoman quimirinmanllu. 
10Diosta na manllaj runapaca, ashtaca nanaicunami tianga. Ashtahuangarin 
Mandaj Diosta shuyajtaca, paipaj llaquinami muyujun. 
11Mandaj Diospi cushijuichi. Imatapash cashcatapacha rurajcunapash, ninanda 
cushijuichi. Alitalla shungupi tucui yarijcunapash, ninanda cushijushpa 
candaichi. 

Salmo 33 

Tucuita rurashpa charijuj Diosta alicachishcami 

1Imatapash cashcatapacha rurajcunalla, Mandaj Diospi cushijuichiyari. Ima 
nalitapash na rurajcunapaca, paita alicachinaca juyaillagumari. 
2Mandaj Diostaca, arpata tocashpa candaichiyari. Chunga cuerdata charij 
tocanata, salteriota tocashpa candaichiyari. 
3Mushuj candanahuan candaichi. Ninanda cushijuna tonohuan, aliguta 
tocaichi. 

4Mandaj Dios rimashca shimica, aligupachami. Tucui imatalla pai 
rurashcacunapash, pactachij cajtami ricuchijun. 
5Mandaj Diosca, imatapash cashcatapacha ruranata, aliguta ricushpa 
mandanatami juyan. Cai pachaca, paipaj llaquinahuan jundami. 
6Mandaj Dios rimajpillami, jahua pachaca rurarirca. Chaipi tucui ima 
tiajcunapash, paipaj shimihuan fucujpillami rurarirca. 
7Paimi, mama cucha yacucunatapash, mundunanshna tandachin. Manllanayai 
ucu ucu yacucunatapash, paimi yacuta alichinata ruran. 
8Mandaj Diostaca, tucui cai pachapi causajcuna manllachun. Tucui cai pachapi 
causajcuna paipaj ñaupajpi manllachun. 
9Pai rimajpica, ima tiajcunapash rurarircallami. Pai mandajpimi, tucui imapash 
tiai callarirca. 
10Mandaj Diosca, llactacunapi causajcuna yarinajushcataca yangapimi churan. 
Gentecuna imatalla rurangapaj parlarinajujtapash jarcanllami. 
11Mandaj Dios imatalla rurashami nishcapash, causaita causaicaman 
pactajungallami. Paipaj shungupi yarishcacunataca, tucui jipa miraicunapaj 
rurajunllami. 
12Mandaj Dios paicunapaj Taita Dios cajpi causanajuj llactaca, ninandami 
cushijun. Paicunataca paipajllata cachunmi, paillata agllashca. 
13Mandaj Diosca, jahua pachamandami ricujurca. Huañuna aichayu tucui 
runacunatami ricujurca. 
14Pai causajuj pushtumandami, cai pachapi tucui causajcunataca ricujurca. 
15Paimi, tucuicunapaj shungutaca rurarca. Chaimandami imatalla paicuna 
ruranajujtaca, aligutapacha ricuriajun. 
16Jatun mandajca, na ashtaca soldadocunata charishcamandalla quishpiri 
ushanllu. Ninan shinlli runapash, pai shinlli cashcamandalla, pacajungapaj 
calpaitaca na ushanllu. 

17Quishpiringapaj, caballota charishcapash yangami. Ninan ushaita charij 
caballo cashpapash, pitapash na cacharichi ushangachu. 
18Ricuichi, Mandaj Diosca paipaj ñavihuanmi paita manllajcunatapash, pai 
llaquinata shuyajcunatapash ricujun. 
19Huañunamanda paicunapaj almata cacharichingapaj, yarjai 
punllacunapipash causaita cungapajmi chashna ricujun. 
20Ñucanchi almaca, Mandaj Diostami shuyan. Paica ñucanchita ayudaj, 
ñucanchi jarcarina escudoshnami. 
21Chaimandami ñucanchi shunguca, paipi cushijunga. Jucha illaj paipaj 
shutigutami, yariashpa causanajurcanchi. 
22Mandaj Dioslla, imashna ñucanchi canda shuyashcashnallata llaquihuayari. 

Salmo 34 

Taita Diosmi tucuipi cuidan 
(1 Sam. 21:13-15) 

Abimelec shuti runapaj ñaupajpi locoshna tucujpimi, Davidtaca llujchishpa cacharca. Chaimanda rishpa 
David rurashca Salmomi. 

1Mandaj Diostaca, tucui punllacunapimi alicachijushalla. Ñuca shimihuanga, 
paitaca alicachijushallami. 
2Mandaj Dioshuanmi, ñuca almaca cushijunga. Ali shungucunami, paita 
uyashpaca cushijunajunga. 
3Mandaj Diostaca, ñucahuan jatunyachishunchiyari. Paipaj shutitaca, 
shujllashnalla tucushpa jatumbi churachishunchiyari. 
4Mandaj Diostami mascajurcani. Paimi, ñuca mañajujta uyahuarca. Ñuca tucui 
imatalla manllajushcamandapash cacharichihuarcami. 
5Diosta chapariajcunaca, punchayachi tucunajurca. Paicunaca, na pingaichi 
tucunajurcachu. 
6Imagutapash na charij cai runagu caparijujpica, Mandaj Diosca uyahuarcami. 
Ñuca tucui llaquicunamandami cacharichihuarca. 

7Mandaj Diosta manllajcunataca, paipaj angelmi muyundipi cuidashpa 
mitsajun. 
8Mandaj Dios ali cajtaca, ricushpa yachaichiyari. Paitalla yariashpa causaj 
runaca, ninandami cushijun. 
9Mandaj Diospajlla causanajuj cangunaca, paita manllaichiyari. Paita 
manllajcunapaca, imagupash na illanllu. 
10Maltun leongunaca, micunata na tarishpa yarjaimi purinajun. 
Ashtahuangarin Mandaj Diosta mascajcunaca, ima alipash na illajmi 
causanajunga. 
11Huahuacuna, ñucata uyangapaj shamuichi. Mandaj Diosta imashna 
manllanatami yachachisha. 
12¿Maijan runata alicunata ricungapaj munashpa, unai punllacunata 
causangapaj munan? 
13Can chashna causanata munashpaca, cambaj jalluhuan nalita rimanataca, 
alichirishpa causangui. Cambaj shimihuan umachinatapash jarcaringui. 
14Nalita ruranamandaca anchurishpa, alitalla rurangui. Casilla ali causaita 
mascashpa, chaitalla catingui. 
15Mandaj Diosca, imatapash cashcatapacha rurajcunatami ricuriajun. Paicuna 
caparishpa mañanajujtaca, aligutapachami uyariajun. 
16Mandaj Diosca, nalita rurajcunatami ninanda fiñashpa llaquichin. 
Paicunataca, pipash ama ashtahuan yarichun, cai pachamanda 
anchuchingapajmi, chashna llaquichin. 
17Imatapash cashcatapacha rurajcuna caparishpa mañanajujpica, Mandaj 
Diosca uyanmi. Tucui ninan llaquicunamandapashmi, paicunataca 
cacharichin. 
18Mandaj Diosca, shungupi ninanda llaquirishpa causajcunapaj ladopimi. 
Shungupi ninanda llaquirishpa causajcunatami quishpichin. 



1706 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

19Imatapash cashcatapacha rurajtaca, ashtaca llaquicunami japin. 
Ashtahuangarin tucui chaicunamandaca, Mandaj Diosmi cacharichinga. 
20Paimi, paipaj tucuilla tullucunatapash cuidan. Chai tullucunamandaca, 
shujllapash na faquiringachu. 
21Nalita rurajtaca, nalita rurashcallatami huañuchinga. Imatapash 
cashcatapacha rurajta millanayachij runacunaca, ninanda llaquichi 
tucunapachami canga. 
22Mandaj Diosmi, paita servijcunapaj almataca quishpichin. Paita yariashpa 
causajcunaca, napacha llaquichi tucungachu. 

Salmo 35 

Fiñajcunapaj maquimanda quishpichihuai nishpa mañashcami 
David rurashca Salmomi. 

1Mandaj Dioslla, ñucata fiñashpa rimajcunahuan chimbapura shayaripairi. 
Ñucahuan macanajujcunahuan macanajupairi. 
2Jarcarina jatun escudotapash, uchilla escudotapash japishpa, ñucata 
ayudangapaj jataripairi. 
3Ñucata catiriashpa llaquichijcunataca, cambaj lanzata japishpa tuparipairi. 
Ñuca almataca: “Ñucami, canda quishpichij cani” nipairi. 
4Ñucata huañuchingapaj munajcunaca, pingai tucushpa muspachi tucushca 
cachun. Ñucata nalita rurachingapaj munajcunaca, pingai tucushpa 
huashaman tigrachi tucushca cachun. 
5Huaira apanalla jupashna cachun, Mandaj Diospaj angelpash llaquichingapaj 
catiriajuchunlla. 
6Paicunapaj ñanga yana yanapash, lluchashpa urmanallapash cachun. Mandaj 
Diospaj angelpash, catiriashpa llaquichijuchunlla. 
7Ima nalitapash na rurajpitami, utujupi linllita pacalla ñucaman churanajurca. 
Yangamandami, ñucaman utujuta ruranajurca. 

8Paicunataca na yachajta, llaqui japishpami ali canman. Paicuna pacalla 
churashca linllillata japishpaca, alimi canman. Chai linllipica, llaquita 
apangapaj urmachun. 
9Chashna rurajpica ñuca almaca, Mandaj Dioshuanmi cushijunga. Pai 
quishpichijpimi cushijusha. 
10Tucui ñuca tullucunapashmi, cashna ninajunga: “Mandaj Dioslla, ¿pita 
canshnaca tiangayari? Canga, llaquichi tucujtaca, paita yali ashtahuan shinlli 
runa llaquichijujmanda cacharichijmi cangui. Imagutapash na charij, 
imagupash illajcunata quichuj runapaj maquimanda quishpichijmi cangui” 
nijushami. 
11Llullashpa juchachij, nalita ruraj runacuna jatarishpami, ñuca na yachashcata 
tapuchinajuhuan. 
12Paicunaca, ñuca almata llaquichingapajmi, alita rurashcamandaca, llaquita 
tigrachinajuhuan. 
13Shina cajpipash, paicuna ungushca cajpica, ñucaca cañamutami 
churajurcani. Tucui almahuan ninanda llaquirishpami, micuitapash na 
micushpa ñuca shungupi mañajurcanilla. 
14Ñuca cumbamandashna, ñuca huauquimandashnami purijurca. Mama 
huañujpi yanata churajushpa, purinshnami yanata churajushpa, pingai 
tucujurcani. 
15Ashtahuangarin paicunaca, llaquita ñuca apajujpica, cushijushpami 
tandanajurca. Ñucata fiñaj, na rijsishca gentecunashnami tandanajurca. 
Imamanda chashna rurajtapash na yacharcanichu. Chai runacunami, ñucataca 
fitishpa tucuchinshna, na samashpa llaquichihuarca. 
16Uyanayaita llullashpa parlajcunashna, na cazushpa asijcunashna 
umachijcunashnami, quirutapash canirishpa ñucataca fiñahuarca. 
17Jatun Dioslla, ¿ima horascamanda caitaca ricujugringuilla? Ñuca causaita 
tucuchigrinajuj leongunapaj shimimanda, ñuca almata quishpichihuayari. 

18Candaca, jatun tandanajuipimi villajusha. Candaca, tauca gentecunapaj 
chaupipimi alicachijusha. 
19Yangamanda ñucata fiñajcunaca, ama cushijunajuchun. Yangamanda na 
ricunayachij runacunaca, ama ñavita capitsinajuchun. 
20Paicunaca, casilla ali causaimandaca, na parlanllu. Llactapi na jariyashpa 
causajcunata, fiñashpa umachishpa villanatami yarinajun. 
21Shimi cacharishcata rimashpami, ñucataca: “¡Jajai, ñucanchi 
ñavihuambachamari ricushcanchi!” ninajun. 
22Mandaj Dioslla, canllata ricushcanguimi, ama upalla ricuhuaichu. Jatun 
Dioslla, ñucamanda ama caruyapaichu. 
23Ñuca Taita Dioslla, ñucata Mandajlla, ñucaman imatapash cashcatapacha 
rurangapaj, rijcharishpa shayaripairi. Imamanda llaquichinajujtapash, 
mitsashpa ayudahuayari. 
24Ñucata Mandaj Taita Dioslla. Canga, imatapash cashcatapacha imashna 
rurajunshnallata ricushpa mitsahuayari. Ñucata ricushpa cushijunajuchunga, 
ama saquipaichu. 
25Paicunapaj shungupica: “¡Jajai, ñucanchica chashna tucuchunmi 
munarcanchi, paitaca langashcanchimi!” ninajuchunga, ama saquipaichu. 
26Ñucata llaqui japijpi cushijujcunaca, pingai tucushpa, muspachi tucushca 
cachun. Ñucata fiñashpa jariyajcunaca, pinganayai churajunata churajunshna 
muspachi tucushca cachun. 
27Ashtahuangarin chashnallata rurana cashcamanda ñucata mitsajcunaca 
cushijunajuchun, candanajuchun. Paicunaca, tucui causaipi cashna 
ninajuchun: “Mandaj Diosca, jatunyachi tucushca cachun. Paica, paita 
servijtaca aliguta casilla causachunmi munan” ninajuchun. 
28Ñuca jalluhuanga, imatapash cashcatapacha can rurashcatami villajusha. 
Tucui punllacunami, candaca alicachijusha. 

Salmo 36 

Taita Diosca llaquij cajtami villajun 
Candajcunata mandaj candachijuchun, Mandaj Diosta servij David rurashca Salmomi. 

1Diosta na manllaj runa nalita rurashcami, ñuca shungupica cashna nijuhuan: 
“Cai runaca, Diospaj ñaupajpica napacha Taita Diosta manllashpa causanllu” 
nijuhuanmi. 
2Chaimandami paipaj ricuipica, pai nalita rurashcataca na taringachu, na 
millanayachingachu yashpa, uyanayaita parlarijun. 
3Paipaj shimihuanga nalitalla, umachishpa quichunatallami parlajun. Paica ali 
yuyaitapash, alita ruranatapash saquishcami. 
4Paica, camapi sirijushpapash, nalita ruranatallami yarijun. Nalitallami 
rurashpa causan. Nalita ruranataca, na millanayachinllu. 
5Mandaj Dioslla, can llaquinaca, jahua pachacamanmi chayajun. Can tucuita 
pactachij cashcapash, fuyucamanmi chayajun. 
6Imatapash cashcatapacha can rurashcapash, can Taita Diospaj 
urcucunashnami. Can llaquichinacunaca, manllanayai ucu ucu 
yacucunashnami. Mandaj Dioslla, gentecunatapash, animalcunatapash, canmi 
cuidashpa charijungui. 
7¡Taita Dioslla, can llaquij canaca juyaillagumari! Chaimandami, huañuna 
aichayu gentecunaca, llandujuj cambaj alas ucupi pacajunajun. 
8Cambaj huasipi juyailla micunatami, na munajta micunajunga. Canga, cambaj 
juyailla ashtaca yacutapashmi ufiachingui. 
9Causaita cuj yacu llujshijujca, canhuanmi. Cambaj micha punchayachijpimi, 
michata ricushun. 
10Can llaquishcataca, canda rijsijcunaman mirachipairi. Imatapash 
cashcatapacha can rurashcatapash, alitalla shungupi yarijcunaman 
mirachipairi. 

11Jariyashcacuna ñucata llaquichij shamuchunga, ama saquihuanguichu. 
Canda na manllajcunapaj maquihuan ñucata llaquichinajuchunga, ama 
saquihuanguichu. 
12Chaipimi, nalita ruraj runacunaca urmarca. Paicunaca, ñami urmachi 
tucushca, cutinga na jatari ushangachu. 

Salmo 37 

Nalicunapaj causaitami villajun 
David rurashca Salmomi. 

1Nali runacunamandaca, ama fiñarichu. Nalita rurajcuna ruranajujtaca, na 
munashpa ricunachu cangui. 
2Paicunaca, jihuashnami ñapash anchuchi tucunajunga. Verde jihuashnami 
chaquinajunga. 
3Mandaj Diosta yariashpa, alita rurajuilla. Shina rurashpami, llactapica 
causangui. Na llullaj shimita yachajushpami cushijungui. 
4Shinallata Mandaj Dioshuanlla cushijui. Paimi, cambaj shungupi imatalla 
mañashcacunataca caranga. 
5Cambaj causaitaca, Mandaj Diosman mingai. Paitalla yariashpa causai. Paica, 
imata cashpapash rurangallami. 
6Imatapash cashcatapacha can rurajushcataca, michashnami ricuchijunga. 
Japina cashcata can japinapash, chaupi punllashna punchallami canga. 
7Mandaj Diospaj ñaupajpica, upalla cailla. Paitaca shuyajuilla. Nalicunata ruraj 
runapaj causaipi tucui ali llujshijta ricushpapash, ama ninanda munashpa 
fiñarijuichu. 
8Ninanda fiñarinata saquishpa, chai fiñarinataca shitai. Nalita ruranataca, ama 
ninanda munajuichu. 
9Nalicunaca tucuchi tucungami. Ashtahuangarin Mandaj Diosta shuyajcunami, 
llactataca japinga. 

10Cunanmanda asha punlla jipaca, nali runaca illangami. Pai tiajushca pushtuta 
can ricujpica, chaipica illangami. 
11Ashtahuangarin na jariyajcunami, llactataca japinga. Casilla ali 
causaihuanmi, ninanda cushijunajunga. 
12Diosta na manllaj runaca, imatapash cashcatapacha ruraj runata 
llaquichinatallami yariajun. Quirutapash canirishpami fiñan. 
13Jatun Diosca, chai runataca paipaj punlla chayamujujta ricushpaca asingami. 
14Diosta na manllajcunaca, imagutapash na charij, imagupash illaj runaguta 
urmachingapajmi, espadatapash surcunajun, arcotapash chutanajun. 
Imatapash aligutalla rurajcunata huañuchingapajmi, chashna ruranajun. 
15Espadaca, paipaj shungupillatami yaicunga. Paipaj arcopash, faquishcami 
canga. 
16Juchata rurajcuna ashtacatapacha charinshna charinapaj randica, imatapash 
cashcatapacha ruraj runapaca, ashatalla charinami ashtahuan ali. 
17Diosta na manllajcunapaj rigracunaca, faquirishcami canga. Ashtahuangarin 
imatapash cashcatapacha rurajcunata shinllichijca, Mandaj Diosmi. 
18Ima nalitapash na rurajcunapaj causanajui punllacunataca, Mandaj Diosca 
rijsinmi. Paicuna japina cashcapash, causaita causaipajmi canga. 
19Llaqui punllacunapipash, na pingai tucunajungachu. Yarjai 
punllacunapipash, na munajtami micunajunga. 
20Ashtahuangarin Diosta na manllajcunaca tucuringami. Mandaj Diosta 
fiñajcunaca, jari llamacunapaj virashnami yacuyashpa tucurinajunga. 
Cushnishnami chinganga. 
21Diosta na manllaj runaca, imata mañashpapash na tigrachinllu. 
Ashtahuangarin imatapash cashcatapacha ruraj runaca, llaquishpami 
imagutapash caran. 



1712 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

22Pai bendiciashcacunami, llactataca japinga. Pai ninanda 
nalicachishcacunaca, tucuchi tucungami. 
23Mandaj Diosmi, runa imashna causanataca ricuchijun. Paimi, chai causaitaca 
alicachishpa ricujun. 
24Maijan runa urmashpapash, na chaipi quedangachu. Paitaca, Mandaj Diosmi 
maquimanda charijun. 
25Ñucapash huambrami carcani, ñami rucuyani. Imatapash cashcatapacha 
ruraj runa jichui tucushcataca, na ricushcanichu. Paipaj huahuacuna micunata 
mañanajujtapash, na ricushcanichu. 
26Paica, ima horapash llaquishpa mañachinllami. Paipaj miraicunapash, 
bendiciai tucungami. 
27Nalimanda anchurishpa, alitalla rurai. Shina rurashpaca, causaitami 
causangui. 
28Mandaj Diosca, alita ruraj runatami juyan. Paipajlla causajcunatapash, na 
jichushpa saquinllu. Paicunataca, causaita causaicamanmi huacaichinga. 
Ashtahuangarin paita na manllajcunapaj miraicunaca tucuchi tucungami. 
29Imatapash cashcatapacha rurajcunami, llactataca japinga. Chai llactapica, 
causaitami causanajunga. 
30Imatapash cashcatapacha ruraj runaca, ali yachajushca shimicunatami 
riman. Paipaj jalluca, imatapash cashcatapachami riman. 
31Paipaj shungupica, paipaj Taita Dios mandashcata yariashpami causan. 
Chaimandami paipaj chaquica, na lluchanga. 
32Diosta na manllaj runaca, imatapash cashcatapacha ruraj runata 
huañuchingapaj munashpami, pacalla chapajun. 
33Mandaj Diosca, na chai runapaj maquipi saquingachu. Juezcuna 
juchachinajujpipash, ninandapacha llaquichi tucuchunga na saquingachu. 

34Mandaj Diosta shuyashpa, pai mandashcata cazui. Paica llactata 
carangapajmi, candaca jatumbi churanga. Juchata ruraj runacunata 
tucuchishca jipapimi, chaitaca ricungui. 
35Diosta na manllaj runataca, ninanda jatun tucujtami ricurcani. Verde verde 
laurel quiru viñajujtashnami ricurcani. 
36Shina cashpapash paica chingarcallami, paica ñapashmi chingarca. Paitaca 
mascashpapash, na tarircanichu. 
37Ima nalitapash na rurajtaca yaripairi. Imatapash cashcatapacha rurajtaca 
ricupairi. Casilla aliguta causaj runapaca, jipaman cushijunami tianga. 
38Ashtahuangarin na cazujcunaca tandachishpami, tucuilla tucuchi tucunga. 
Diosta na manllajcunapaj miraicunaca tucuringami. 
39Ashtahuangarin imatapash cashcatapacha rurajcunapaj quishpirinaca, 
Mandaj Diospimi. Paimi, ninan llaqui huatacunapica shinlli torreshna. 
40Mandaj Diosmi, paicunataca ayudashpa huacaichinga. Paita na 
manllajcunapaj maquimanda cacharichishpami quishpichinga. Paita 
shuyashcamandami, chashna quishpichinga. 

Salmo 38 

Nalita rurashcamanda ninanda llaquirishpa mañashcami 
Dios yarijuchun nishpa, David rurashca Salmomi. 

1Mandaj Dioslla, ama ñapash fiñarishpa rimahuaichu. Ama ninanda fiñarishpa 
llaquichihuaichu. 
2Cambaj flechacunami, ñuca jahuapi urmamurca. Cambaj maquipash ñuca 
jahuapimi llapimujushca. 
3Can fiñarishcamandami, ñuca cuerpoca tucuilla ungushca. Ñuca 
juchamandami, ñuca tullucaman casilla ali causaitaca na chari ushani. 
4Jatun nalita ñuca rurashcacunami, ñuca umapi shinllita llapimujun. Llasha 
quipishnami, ñuca jahuapi shinllita llapimujun. 
5Locoshna nalita rurashcamandami, carachahuan ismushpa ashnajuni. 

6Ninanda pingai tucushpami, urai cumurishcalla purijuni. Yana churajunata 
churajushcashnami, punllandi purijuni. 
7Ñuca huashatapash tucuillata rupajujpi ñuca cuerpopash tucuilla ungushca 
cajpimi, chashna purijuni. 
8Ushai illajmi cani, ninanda ñutushcashnami cani. Ñuca shungu 
nanaihuanmari aij nijuni. 
9Jatun Dioslla, tucui imatalla ñuca munashcapash, cambaj ñaupajpimi. 
Jatunda ñuca llaquirijushcapash, canmandaca na pacallachu. 
10Ñuca shunguca, ninanda llaquichi tucushcamari. Ñuca ushaipash, ña illanmi. 
Ñuca ricujpi ñavipash amsayanmi. 
11Ñuca cumbacunapash, ñucahuan purijcunapash, ñucapaj ung:uita 
ricushpami caruyanajun. Ñuca ladolla causajcunapashmi caruyashca. 
12Ñucata huañuchingapaj mascanajujcunaca, lazunshna urmachinatami 
yarinajun. Ñucata llaquichingapaj munajcunapash, nalicunatallami 
parlanajun. Umachishpa quichunatallami, punllandi yarinajun. 
13Ashtahuangarin ñucaca, rinri na uyanshnami, imatapash na uyani. Na rimai 
ushanshnami, imatapash na rimani. 
14Shina cashpami, na uyaj runashna cani. Ñuca shimihuanga, imata 
tigrachitapash na ushanichu. 
15Mandaj Dioslla, candallami shuyajuni. Ñucata Mandaj Taita Dioslla, canmi 
tigrachipangui. 
16Ñucaca cashnami nircani: “Ñuca chaqui lluchajpipash, ama cushijunajuchun, 
ñucata ama jariyanajuchun” nircanimi. 
17Ashtahuangarin ña urmanallapachami cani. Nanaipash, ñucataca catipi 
catipimi japihuan. 
18Shinamandami, nalita ñuca rurashcataca canman villasha. Juchata ñuca 
rurashcamandaca, ninandami llaquirisha. 

19Ñucata fiñajcunaca, ali yachashca, ninan shinllicunami. Ñucata yangamanda 
millanayachij runacunaca, ashtahuanmi mirashca. 
20Alita rurajpi nalita tigrachijcunaca, ñuca alita rurashpa catishcamandami 
fiñahuan. 
21Mandaj Dioslla, ama jichuhuaichu. Ñuca Taita Dioslla, ama ñucamanda 
caruyapaichu. 
22Ñucata quishpichij Jatun Dioslla, uchalla ayudahuayari. 

Salmo 39 

Runapaj causaica, ñapash tucurinllami 
Candajcunata mandaj Jedutún candachijuchun, David rurashca Salmomi. 

1Ñucaca cashnami yajurcani: “Ñuca jalluhuan ama juchata rurangapaca, ñuca 
causaipica aligutami yarisha. Diosta na manllaj runa ñuca ñaupajpi cajpica, 
ñuca shimitaca frenohuanshnami jarcasha” yajurcanimi. 
2Upaman tigrashpami, chulunlla tucurcani. Alita rimana tiajpipash, na 
rimarcanichu. Ñuca nanaipash, ashtahuanmi mirarca. 
3Ñuca shungu ucutapashmi ruparihuarca. Ñuca ninanda yarijujpimi, nina 
japirinshna rupahuarca. Chaimandami ñuca jalluhuanga, cashna nishpa 
caparircani: 
4“Mandaj Dioslla, ñuca causai tucurinata villahuayari. Ima punllacunacamanlla 
causanatapash villahuayari. Ñuca imashna tucurinalla cajtami yachangapaj 
munani. 
5Ricui, ñuca causana punllacunatapash, ashatallami cushcangui. Ñuca causajui 
huatacunaca, cambaj ñaupajpica imapash na canllu. Causanajuj tucui 
gentecunaca, yangapachami. Selah 
6Runaca shuj llandushnallapachami. Imatapash ninandapacha rurajushcapash, 
yangapachami. Ima charinacunata jahuan jahuan mirachinajushpapash, 
chaicunata pi japinatapash na yachanllu. 
7Jatun Dioslla, ¿cunanga imatashi shuyasha? Ñucaca candallami shuyajuni. 

8Ñucata tucui na cazuj runacunamandaca cacharichihuayari. Juizu illaj runa 
asishpa ricuchunga, ama saquihuaichu. 
9Upaman quedashpami, na rimarcani. Canllatami chashna rurahuarcangui. 
10Can cushca ung:uitaca, ñucamanda anchuchihuayari. Cambaj maquihuan 
huactajujpimi, tucurishca cani. 
11Runataca, juchamandaca llaquichishpami yachachingui. Imatapash pai 
ashtahuan alicachishpa charishcatami, polilla jurushna tucuchingui. Tucui 
gentecunaca yangapachami. Selah 
12Mandaj Dioslla, ñuca mañajujtaca uyahuayari. Ñuca caparishpa mañajujtaca 
uyahuayari. Ñuca huacajujpica, ama upalla capaichu. Cambaj ñaupajpica, shuj 
llactamanda purij runashnami cani. Ñuca ñaupa taitacunashnallata, shuj 
llactamanda yalijuj runashnallami cani. 
13Nara huañushpa rijpillata, cutin shinlli tucuchun saquihuailla” nishpami 
caparircani. 

Salmo 40 

Llaquimanda Dios cacharichijpimi alicachishca 
(Sal. 70:1-5) 

Candajcunata mandaj candachijuchun, David rurashca Salmomi. 

1Mandaj Diostaca, na fiñarishpa shuyajurcanillami. Ñucapajman 
cumurimushpami, ñuca caparijujtapash uyahuarca. 
2Ñucataca, yacuta llujchingapaj allashca, na llujshi ushanalla jatun 
utujumanda, yaculla turumandami llujchihuarca. Chaimanda llujchishpaca, 
jatun rumi jahuapi shayachishpami, shinlli purichun shayachihuarca. 
3Chai jipaca, ñucanchi Taita Diosta alicachishpa, mushuj candanatami ñuca 
shimipi churarca. Chaita ashtacacuna ricushpami manllarinajunga. Shinallata 
Mandaj Diostapashmi, yariashpa causanajunga. 
4Mandaj Diosta yariashpa causaj runaca, ninandami cushijun. 
Jariyashcacunatapash, llullata catishpa pandarijcunatapash, paica na 
ricujunllu. 

5Ñucata Mandaj Taita Dioslla, ashtahuanmi jatun manllarinacunata rurashpa 
mirachishcangui. Ñucanchitapash ashtahuanmi yarijungui. Chaicunaca, 
cambaj ñaupajpica na cuentai ushanallami. Chaicunata ñuca villashpa 
parlajpica, na cuentai ushanallami. 
6Animalcunata canman carashpa huañuchishcapash, ashtahuan imacunata 
carashcapash, candaca na cushichinllu. Ñuca rinritaca, uyachunmi canga 
pascahuashcangui. Animalta cushpa tucuillata rupachijuchumbash, 
juchamanda cuchumbash na mañashcanguichu. 
7Chaimandami cashna nircani: “Ricui, ñucami shamujuni. Can escribichishpa 
pillushca libropimi, ñucamandaca villajun. 
8Ñuca Taita Dioslla, cambaj munaita rurashpami cushijushcani. Can 
mandashcatapash, ñuca shungupimi charijuni” nijurcanimi. 
9Imatapash cashcatapacha ruranataca, jatun tandanajuipimi villajurcani. Ricui, 
ñuca shimihuanga na upalla carcanichu. Chaitaca, Mandaj Dios canllata 
yachapanguimi. 
10Imatapash cashcatapacha can rurashcataca, na ñuca shungu ucupilla 
charircanichu. Can tucuita pactachij cajta, quishpichij cajtaca villajurcanimi. 
Can llaquij cajta, na llullaj cajtaca, na pacashpami, jatun tandanajuipi 
villajurcani. 
11Mandaj Dioslla, ñucata llaquinataca ama saquihuaichu. Can llaquij canapash, 
na llullaj canapash, tucui causaipi huacaichihuachun. 
12Ñucataca, na cuentai ushanalla llaquicunami muyuhuashca. Jatun nalicunata 
ñuca rurashcallatami japihuashca. Vichai ricuitapash na ushanichu. 
Llaquicunaca, ñuca uma ajchacunatapash yalimi mirashca. Ñuca shungupash, 
ña huañugrijunmi. 
13Mandaj Dioslla, quishpichingapaj shamupairi. Mandaj Dioslla, ñucata 
ayudangapaca ucha shamupairi. 

14Ñuca causaita tucuchingapaj mascajcunaca, tucuicunallata pingai tucushpa, 
pandachi tucushca cachun. Llaquita ñuca apachun munajcunaca, huashaman 
tigrashpa pingai tucuchun. 
15Ñucata: “¡Jajai, jajai!” nishpa rimashpa pingaichishcamandaca, tucuchi 
tucushca cachun. 
16Canda mascajcunaca, tucuicuna canhuan ninanda cushijuchun. Can 
quishpichijta juyajcunaca, causaita causaicaman: “Mandaj Diosca jatunyachi 
tucushca cachun” ninajuchun. 
17Ñucaca llaquilla cajpipash, imagupash illaj cajpipash, Mandaj Diosmi 
ñucataca yarihuanga. Canmi, ñucata ayudaj, ñuca llaquimanda cacharichij 
capangui. Ñuca Taita Dioslla, ama unayapaichu. 

Salmo 41 

Huañujushpami alichihuai nishpa, Diosta mañashca 
Candajcunata mandaj candachijuchun, David rurashca Salmomi. 

1Imagutapash na charij runaguta yarij runaca, ninandami cushijun. Llaqui 
punllapica, Mandaj Diosmi paitaca quishpichinga. 
2Mandaj Diosmi, huacaichishpa causaitapash caranga. Cai pachapipash, 
ninanda cushijushpami causajunga. Paita fiñajcuna ima munashcata 
rurachumbash, na saquinguichu. 
3Nanaihuan camapi sirijujpipash, Mandaj Diosmi ayudanga. Nanaihuan 
sirijujpipash, paipaj camataca, ñutullagutami rurangui. 
4Ñucaca, cashnami nircani: “Mandaj Dioslla, llaquihuayari. Ñuca almaguta 
alichihuayari. Canda fiñashpamari, juchata rurashcani” nircanimi. 
5Ñucata fiñajcunaca ñucata nalicachishpami, cashna nishpa tapurinajun: “¿Ima 
horata huañushpa, paipaj shutipash chingangayari?” ninajunmi. 
6Ñucata ricungapaj shamushpapash, llullashpami parlanajun. Paicunapaj 
shungupica, paicunapajllatami jatun nalita mirachinajun. Canllaman 
llujshishpaca, ñuca imashna cajtami parlanajun. 

7Ñucata millanayachij runacunaca, tucuilla tandanajushpa fiñashpami, 
huashalla parlanajun. Ñucataca llaquichingapaj yarishpami, cashna ninajun: 
8“Paitaca, manllanayai nali ung:uimi japirca. Chai ung:uihuan camapi 
shitarishcamandaca, na cutin jatari ushangachu” ninajunmi. 
9Ñuca ali cumba, ñucata yariashpa causaj, ñuca micunatallata micuj 
runapashmi, ñucata fiñashpa jaitahuarca. 
10Ashtahuangarin Mandaj Dioslla, ñucata llaquishpa jatarichihuayari. Shina 
jatarichijpimi, paicunaman cuna cashcata cusha. 
11Ñucata fiñajcuna shayarinajuchun na saquijpimi, canda ñuca 
cushichishcataca yachasha. 
12Ñucataca, ima pandatapash ama rurachunmi, jarcashpa charijuhuashcangui. 
Causaita causaipajmi, cambaj ñaupajpi churahuashcangui. 
13Israelcunata Mandaj Taita Diosca, causaita causaicaman alicachi tucushca 
cachun. Shina cachun. Shina cachun. 

Salmo 42 

LIBRO II [42-72] 
Ñuca almaca, ninanda yacunayachinshnami Diostaca mascan 

Candajcunata mandaj candachijuchun, yachachingapaj Coré shuti runapaj miraicuna rurashca Salmomi. 

1Taita Dioslla, imashnami tarugaca ninanda rijuj yacu manñapi huacashpa 
purijun, chashnallatami ñuca almapash candaca caparijun. 
2Ñuca almaca, ninanda yacunayachinshnami, Taita Diostaca mascan, causajuj 
Taita Diostami mascan. ¿Ima horata Taita Diospaj ñaupajpi ricuringapaj 
shamushayari? 
3Punllapash, tutapash viquitallami micunshna causajurcani. Tucui 
punllacunami: “¿Cambaj Taita Diosca, maipitayari?” ninajuhuan. 
4Ñucaca, caicunatami yarishpa, tucui almahuan ninanda llaquirini. Ashtaca 
gentecunata pushashpami, Diospaj huasiman chayajun carcani. Ninan 

cushijuihuan alicachishpa caparinajujcunapaj chaupipimi, fiestata ruraj 
gentecunahuan rijun carcani. 
5Ñuca almalla, ¿imashpata shaijushpa ñuca shungupash musparijunguiyari? 
Taita Diostalla shuyai. Paitaca alicachisharami, ñucata quishpichij, ñuca Taita 
Diosmi. 
6Ñuca Taita Dioslla, ñuca almaca ninanda shaijushcamari. Chaimandami 
candaca, Jordán yacu lado llactamanda, hermonita nishcacuna causanajuj 
llactamanda, Mizar urcumanda yarijusha. 
7Cambaj fajcha yacucuna huacanajujpimi, manllanayai ucu ucu yacucunaca, 
caishuj yacucunata cayajun. Cambaj tucui yacucuna jahuata jatarijujca, ñuca 
jahuatami yalinajun. 
8Ashtahuangarin punllapica, pai llaquij cajtami Mandaj Diosca ricuchinga. 
Tutaca, canman candanami ñucahuan canga. Ñucaman causaita cuj Taita 
Diosta mañanapashmi, ñucahuan canga. 
9Taita Diostaca, cashnami nisha: “Jatun Rumishna ñuca Dioslla, ¿imashpata 
ñucata cungahuangui? ¿Imashpata ñucata fiñaj runa llaquichishcamandaca, 
ninanda llaquirishpa purijusha?” nishami. 
10Ñuca tullucunata maijambash chugrichinshnami, ñucata na ricunayachij 
runacunaca: “¿Cambaj Taita Diosca maipitayari?” nishpa, punllandi rimashpa 
pingaichinajuhuan. 
11Ñuca almalla, ¿imashpata shaijushpa, ñuca shungupipash 
musparijunguiyari? Taita Diostalla shuyayari. Paitaca alicachisharami, ñucata 
quishpichij, ñuca Taita Diosmi. 

Salmo 43 

Llaquichijcunamanda mitsashpa quishpichihuai nishpa mañashcami 

1Ñuca Taita Dioslla, ñucata llaquichinajujta mitsashpa ayudahuayari. Canda na 
manllaj gentecunamanda umashpa parlaj, jatun nali runacunamandaca 
cacharichihuayari. 

2Canmi, ñucapaca shinlli torreshna Taita Dios cangui. ¿Imashpata 
jichuhuangui? ¿Imashpata ñucata fiñaj runa llaquichishcamandaca, ninanda 
llaquirishpa purijusha? 
3Cambaj michagutapash, na llullaj canatapash cachamupairi. Chaicunami 
ñucataca pushahuanga. Chaicunami, cambajlla urcumambash, can causajuj 
huasimambash chayachihuanga. 
4Taita Diospaj altarmanmi yaicusha. Ñucata ninanda cushichij Taita 
Diospajmanmi yaicusha. Taita Dioslla, candaca arpata tocashpami alicachisha, 
ñuca Taita Dioslla. 
5Ñuca almalla, ¿imashpata shaijushpa, ñuca shungupipash musparinguiyari? 
Taita Diostalla shuyai. Paitaca alicachisharami, ñucata quishpichij, ñuca Taita 
Diosmi. 

Salmo 44 

Punda quishpichishcamandapash, cunambi llaquicunamandapashmi villajun 
Candajcunata mandaj candachijuchun, yachachingapaj Coré shuti runapaj miraicuna rurashca Salmomi. 

1Taita Dioslla, ñucanchi ñaupa taitacuna causanajushca punda huatacunapi, 
can imatalla rurashcataca, ñucanchi ñaupa taitacunami villarca. Chaitaca, 
ñucanchi rinrihuambachami uyarcanchi. 
2Canga, shuj llactapi causajcunata cambaj maquihuan llujchishpa 
cachashpami, ñucanchi ñaupa taitacunataca tarpunshna caipi churarcangui. 
Gentecunataca llaquichishpami, llujchishpa cacharcangui. 
3Cai llactataca, na paicunapaj espadahuan macanajushpa japinajurcachu. 
Paicunapaj rigrapash, na quishpichircachu. Ashtahuangarin cambaj ali lado 
maquihuan, cambaj rigrahuan, punchapamba cambaj ñavihuanmi 
ayudarcangui. Paicunahuan cushijushpami, chashna ayudarcangui. 
4Taita Dioslla, canga ñucata jatun mandajmi capangui. Jacobopaj 
miraicunataca quishpichipairi. 
5Canhuanllami, ñucanchita fiñajcunataca caiman chaiman cachashun. Cambaj 
shutipimi, ñucanchita na ricunayachij runacunataca sarushun. 

6Ñuca arcotaca, na yariashpa causajushachu. Ñuca espadapash, na 
quishpichihuangachu. 
7Canmi, ñucanchita fiñajcunamandaca huacaichishcangui. Ñucanchita 
millanayachij runacunatapashmi pingaichishcangui. 
8Taita Dioshuanmi, tucui causaipi cushijushun. Cambaj shutitaca, causaita 
causaicamanmi alicachinajushun. Selah 
9Ashtahuangarin ñucanchita jichushpami pingaichishpa saquircangui. Chashna 
rurashpami, ñucanchi soldadocunahuanga na llujshingui. 
10Fiñajcunapaj ñaupajmandapashmi, ñucanchitaca manllashpa tigrachun 
saquircangui. Chaimandami ñucanchita millanayachij runacunaca, ñucanchi 
imatalla charishcata quichushpa apanajun. 
11Ñucanchitaca, huañuchina pushtuman llamata apachun cunshnami cungui. 
Ñucanchitaca, shuj llacta puracunapica, caita chaitami cacharcangui. 
12Can agllashcacunataca, yanga jatushpami, ima culquitallapash na 
mañarcangui. 
13Ñucanchitaca, ladollapi causajcuna rimashpa pingaichinajuchunmi 
churangui. Ñucanchi muyundipi causajcuna na cazushpa asinajuchun, asishpa 
ricunajuchunmi churangui. 
14Shuj llacta puracunapica, ñucanchimanda yarichij shimicunata parlachunmi 
churarcangui. Ñucanchita ricujcunaca, tucuicunami umata muyuchishpa 
ricunajun. 
15Ñuca pingai tucushcapash, punllandimi ñuca ñaupajpi ricurin. Ninanda 
musparishpami, ñavita quilpashcashna cani. 
16Ñucata nalicachishpa rimashcamanda, ñuca alicachi tucushcata 
huaglichishcamandami chashna cani. Ñucata fiñajcunapaj, ñucata 
llaquichijcunapaj jahuami chashna cani. 

17Cai tucui llaquicuna ñucanchipajman shamujpipash, candaca na 
cungashpami causanchi. Canhuan ari ninajushcatapash, na cungashpami 
causanchi. 
18Ñucanchi shungupash, canmandaca na anchurircachu. Cambaj 
ñanmandapash, na anchurishpami causarcanchi. 
19Shina cajpipash, chacal nishca animalcunatashnami llaquichircangui. Huañui 
japinalla llanduhuanmi, ñucanchitaca quilparcangui. 
20Ñucanchi Taita Diospaj shutita cungajpi, na cashpaca shuj diosmanra 
maquita vichai churajpica, 
21¿nachu Taita Diosca llaquipi churanman carca? Paica, shungupi pacalla 
yarijujtapash rijsinmi. 
22Shina cajpipash canmandami, punllandi huañuchi tucunajunchi. Huañuchi 
tucuna llamacuna cuentai tucushcashnami causanajunchi. 
23Jatun Dioslla, rijcharipairi, ¿imashpata puñujupangui? Rijcharipairi, 
ñucanchimandaca ama causaita causaicaman caruyapaichu. 
24¿Imashpata cambaj ñavitaca, shujman churapangui? ¿Imashpata 
llaquinayaita causanajujta, llaquichi tucushpa causanajujta ricujushpapash, 
ñucanchitaca cungapangui? 
25Ñucanchi almaca, cai tucui llaquicunahuanga shaijushpa, ñutu alpapi 
urmashcashnami. Ñucanchi cuerpopash, alpapi tiarishpa quedashcashnami. 
26Ñucanchita ayudangapaj jataripairi. Can llaquij cashcamandaca, ñucanchita 
quishpichihuayari. 

Salmo 45 

Jatun mandaj cazarajujpi candashcami 
Lirio sisacuna nishpa candana tonopi, candajcunata mandaj candachijuchun, yachachingapaj Coré shuti 

runapaj miraicuna rurashca Salmomi. Juyarinamanda candanami. 

1Ñuca shungumandaca, juyailla shimicunami llujshijun. Jatun mandajmanmi 
candagrijuni. Ñuca jalluca, ñapash escribij runapaj plumashnami. 

2Huañuna aichayu runa purapica, ashtahuan yali juyaillagumi capangui. 
Cambaj shimimandaca, uyanayai shimicunami llujshijurca. Chaimandami, 
candaca tucui causaipaj, Taita Diosca bendiciashca. 
3Ninan shinlli runalla, cambaj espadata cambaj changapi huatariyari. Cambaj 
punchapambahuambash, mandana ushaihuambash chumbiliyari. 
4Can punchapamba cashcamandaca, tucuipi ali llujshipairi. Na llullaj shimipi, 
na jariyashca canapi, imatapash cashcatapacha ruranapi, caballopishna 
tiaripairi. Cambaj ali lado maquimi, imatapash jatun manllarinacunata 
rurashpa ricuchinga. 
5Cambaj flechacunaca, filo filomi. Chaicunahuanmi, shuj llacta gentecunaca 
cambaj chaqui ucupi urmanajunga. Chaicunallatami, jatun mandajta 
fiñajcunapaj shungupica yaicunga. 
6Taita Dioslla, can mandashpa tiarinaca, na tucurina causaita causaipajmi. 
Imatapash cashcatapacha rurana varami, llactata mandana cambaj vara canga. 
7Canga, imatapash cashcatapacha ruranata juyashpami, nalitaca 
millanayachishcangui. Chaimandami cambaj Taita Diosca, cushichina aceiteta 
talishpa javishpa, cambaj cumbacunatapash yali candaca cushichirca. Cambaj 
Taita Diosmi, chashna rurarca. 
8Tucuilla cambaj churajunacunami, mirra nishca, áloe nishca, casia nishca 
jambicunata javishca, mishquillagu ashnajun. Marfilta churashpa rurashca, 
mandashpa tiajuna huasimandapachami, candaca ninanda cushichinajun. 
9Cambaj huasipi alicachi tucushpa tianajuj puracunapica, jatun mandajcunapaj 
ushicunami tianajun. Jatun mandaj huarmica, cambaj ali lado maquimanmi, 
Ofir llactamanda orota churajushca tiajun. 
10Ricui ñuca huahualla, cambaj rinrita mañachishpa uyahuai. Cambaj llacta 
puracunata, cambaj taitapaj huasi ucu puratapash cungailla. 
11Jatun mandajca, can juyaillagu cajtami munanga. Paimanmi cumurina 
cangui, paimi canda mandaj. 

12Tiro shuti pueblopi causajcunaca, caranacunahuanmi shamunga. Ninan 
charij gente puracunapipash, can alita rurachunmi canda mañangapaj 
shamunajunga. 
13Jatun mandajpaj ushiguca punchapambami, pai causana ucupica tiajun. 
Paipaj churajunaca, oro puchahuan ahuashcami. 
14Bordashca churajunacunahuanmi, jatun mandajpajman apai tucunga. 
Jarihuan nara tacarishca cuitsacunami, paita catinajunga. Paipaj cumba 
cuitsacunapashmi, cambajman apamui tucunajunga. 
15Ninan cushijuihuanmi apamui tucunajunga. Shina apamujpimi, jatun mandaj 
mandashpa tiajuj huasiman yaicunajunga. 
16Cangunapaj taitacunapaj randica, cangunapaj churicunami canga. 
Paicunatami, tucui cai pachapi mandanajuchun churangui. 
17Cambaj shutita yarinataca, tucuilla jipa miraicunapash, tucui causaicaman 
yachachunmi churasha. Chaimandami llactacunapi causajcunaca, na tucuri 
causaita causaicaman alicachinajunga. 

Salmo 46 

Taita Diosca ñucanchita ayudajpash, shinllichijpashmi 
Candajcunata mandajca, jamzillata candachijuchun, Coré shuti runapaj miraicuna rurashca Salmomi. 

1Taita Diosmi ñucanchita ayudaj, ñucanchipaj shinlli torreshna. Ñucanchita 
llaquicuna japijpipash, ñapash ayudajmi. 
2Chaimandami alpa mama cuyupipash, na manllashun. Urcucuna mama cucha 
chaupiman yalijpipash, na manllashunllu. 
3Mama cucha yacucuna manllanayaita huacashpa cuyurinajujpi, urcucuna 
chujchujpipash, na manllashunllu. Selah 
4Jatun yacumanda ninanda rijuj yacucunami, Taita Diospaj pueblotaca 
cushichijun. Chai puebloca, jahua pachapi causajuj Diospajlla huasimi. 
5Taita Diosmi, chai pueblo chaupipica tiajun. Chai pueblotaca, na cuyuchi 
ushanallachu canga. Taita Diosmi, tutamanda punllayajujpica ayudanga. 

6Shuj llactacunapi causajcuna caparinajujpimi, mandajcunaca chujchunajurca. 
Dios caparijpimi, alpaca yacuyarca. 
7Tucuita Mandaj Diosmi ñucanchihuan. Jacobopaj Taita Diosca, ñucanchita 
pacajmi. Selah 
8Mandaj Dios imatalla rurashcata ricuj shamuichi. Paica cai pachataca, 
llaquinayaitami tucuchishca. 
9Paica, cai pacha tucui manñacunacaman jatun macanajuicuna tiajtapash 
saquichinllami. Arcota, lanzataca faquishpa fitishpami, carretacunatapash 
ninapi rupachin. 
10“Casilla caichi, ñucataca Taita Dios cajta rijsihuaichiyari. Shuj llactacunapi 
causajcunapaj chaupipica, jatumbimi churai tucusha. Cai pachapica, 
jatunyachi tucushami”. 
11Tucuita Mandaj Diosmi ñucanchihuan. Jacobopaj Taita Diosca, ñucanchita 
pacajmi. 

Salmo 47 

Taita Diosmi, tucui cai pachata Jatun Mandaj 
Candajcunata mandaj candachijuchun, Coré shuti runapaj miraicuna rurashca Salmomi. 

1Tucui gentecuna, maquita huactashpa Taita Diostaca, ninan cushijuihuan 
caparishpa candaichi. 
2Jahua pachapi causajuj Mandaj Diosca, ninanda manllana Diosmi. Tucui cai 
pachata mandajuj Jatun Mandajmi. 
3Paimi gentecunataca, ñucanchi mandachun churan. Shuj llactacunapi 
causajcunataca, ñucanchi chaqui ucupimi churan. 
4Paimi, ñucanchi japinataca agllashpa cunga. Pai juyashca Jacobopaj juyailla 
llactagutami cunga. Selah 
5Taita Diosca, ninanda cushijushpa caparinajujpimi vichai rirca. Mandaj 
Diosca, trompetata huacachijpimi rirca. 

6Taita Diostaca candaichi, candaichi. Ñucanchi Jatun Mandajtaca candaichi, 
candaichi. 
7Taita Diosmi, tucui cai pachata Jatun Mandaj. Paitaca, ali yuyaihuan 
candaichi. 
8Shuj llactacunapi causajcunataca, Taita Diosmi mandajurca. Taita Diosca, pai 
mandangapaj tiarinapimi tiarirca. 
9Gentecunata mandajcunami, Abrahambaj Taita Dios agllashca gentecunashna 
tandanajurca. 
10Cai pachapi escudota charijcunaca, Taita Diospajmi. Paica, ninandami 
jatunyachi tucujun. 

Salmo 48 

Sion puebloca, punchapamba juyaillagumi 
Coré shuti runapaj miraicuna rurashca candana Salmomi. 

1Mandaj Diosca jatumbachami, ninandapacha alicachi tucunatami charin. 
Ñucanchi Taita Diospaj pueblopi tiaj paipajlla urcupimi, jatunyachi tucuna. 
2Juyailla llactaca, chai llactapi causajcuna cushijunami. Jahua ladoman tiajuj 
Sion shuti urcuca, Jatun Mandajpaj pueblomi. 
3Pai mandashpa tiajuna huasicunapica, imamandapash pacaj Taita Dios 
cajtami rijsin. 
4Ricui, cai pachapi jatun mandajcunaca, tandanajushpami tucuilla 
yalimunajurca. 
5Chashna shamunajujta paicuna ricushpaca, manllarishpa musparishpami, 
ucha pacajugrinajurca. 
6Chaipica, manllashpa chujchunami japirca. Huahuata ungugrijuj 
huarmitashnami, nanai japirca. 
7Tarsis pueblomanda jatun barcocunataca, indi llujshimuj ladomanda 
huairahuanmi faquingui. 

8Tucuita Mandaj Diospaj pueblopi ñucanchi Taita Diospaj pueblopica, 
imashnami uyashcanchi, chashnallatami ricushcanchi. Chai pueblotaca 
causaita causaicamanmi, Taita Diosca shinllitapacha charijunga. Selah 
9Taita Dioslla, cambaj huasi ucupimi, can llaquij cajtaca yarinajunchi. 
10Taita Dioslla, cambaj shuti imashna cashcashnallatami, cai pacha 
manñacunacaman candaca alicachinajun. Cambaj ali lado maquipica, 
imatapash cashcatapacha ruranalla jundami. 
11Sion urcupash, Judá llactapi causajcunapashmi, can ricushpa alipacha 
rurashcamandaca, ninanda cushijunga. 
12Sion pueblo muyundita purigrichi, mashna torrecuna tiashcata cuentaichi. 
13Canllaman pircacunatapash, aliguta ricuichi. Mandashpa tiajuna 
huasicunatapash ricuichi. Chaicunataca, cangunapaj jipa miraicunaman 
villangapajmi ricuna canguichi. 
14Taita Diosca, causaita causaipaj na tucurij ñucanchi Taita Diosmi. Paimi, 
ñucanchitaca huañushca jipapash cuidanga. 

Salmo 49 

Imatapash charishcatalla yariashpa causanaca, juizu illajmi 
Candajcunata mandaj candachijuchun, Coré shuti runapaj miraicuna rurashca Salmomi. 

1Tucui gentecuna, caita uyaichi. Tucui cai pachapi causajcuna, uyaichi. 
2Yangacuna cashpa, alicachi tucushcacuna cashpa, charij cashpa, imagutapash 
na charij cashpapash, tucuillacuna uyaichi. 
3Ñuca shimihuanga, ali yachaitami rimasha. Ñuca shunguhuanga, ali 
yuyaitami yarisha. 
4Ali yuyaita cujuj shimitami, aliguta uyasha. Na yachai ushanallatami, arpata 
tocashpa villasha. 
5Ñucata fiñajcuna, jatun nalita rurashpa muyundi llaquichinajui punllapipash, 
¿imamandata manllashayari? 

6Paicunaca, imata charishcacunata yariashpallami causan. Ninandapacha 
charishcacunahuanmi, jariyashpa parlanajun. 
7Chaicunahuanga, imahuanllapash shuj huauquita quishpichitaca, napacha 
ushangachu. Pai quishpiringapajpash, Taita Diosman cuitaca na ushangachu. 
8(Causaita quishpichingapaca, ashtacapacha valishcami. Chaitaca, imata 
cushpapash ima horapash na ushangachu). 
9Causaita causaicaman causangapajpash, ima horapash na ismugringapajpash, 
imata cuitapash na ushanllu. 
10Ashtahuangarin alipacha yachajushcacunapash, huañujtami ricunga. 
Paicunapash shinlli shungu runashnallata, juizu illaj runashnallata huañujtami 
ricunga. Paicunapaj charishcacunataca, shujcunamanmi saquin. 
11Paicunapaj shungu ucupica, paicunapaj huasicunaca, causaita 
causaicamanmi canga yashpami causanajun. Chai huasi ucucunapash, mirai 
miraicunapajmi canga yashpami causanajun. Paicunapaj alpacunatapash, 
paicunapaj shutihuanmi saquinajun. 
12Ashtahuangarin runaca, na alicachi tucushcalla causajungachu. Paicunapash, 
huañushpa chingaj animalcunashnallatami. 
13Paicunapaj causaipipash, yuyai illanshnami causanajun. Shina cajpipash 
paicunapaj miraicunaca, chai yuyai illajcuna rimashcahuanmi 
cushijunajun. Selah 
14Paicunataca, llamacunatashnami Seolman pushanga. Chaipica huañuimi 
michijunga. Aligutalla rurajcunami, paicunataca tutamandata mandanajunga. 
Paicuna juyailla cashcapash tucuringami, Seolmi paicuna causana huasi canga. 
15Ashtahuangarin ñuca causaitaca, Taita Diosmi Seolpaj ushaimandaca 
quishpichihuanga. Paimi ñucataca pushahuanga. Selah 
16Maijambash ninanda charijyashpa, paipaj huasipi ninan cushijunacunata 
juyailla jundachijpipash, ama manllarichu. 

17Ima hora pai huañushpaca, imatapash na apangachu. Imata juyailla 
charishcacunapash, na paita catishpa urai ringachu. 
18Paica, causajushpallami paipaj almataca cushijuilla nijun. Ninanda 
charishpami, alicachi tucujun. 
19Shina cashpapash, paipaj ñaupa taitacunahuanmi tandanajugringa. Chai 
jipaca, ima horapash na michata ricungachu. 
20Alicachi tucushpa causaj runa cashpapash, na yuyaita japij cashpaca, 
huañushpa chingaj animalcunashnallatami. 

Salmo 50 

Cai pachapi causajcunataca, Taita Diosmi llaquichinga 
Asaf shuti runa rurashca Salmomi. 

1Taita Diosca, dioscunapaj Mandaj Diosmi. Paimi, cai pachapi causajcunataca, 
indi llujshimuj ladomanda, indi huashajuj ladocaman causajcunata 
tandanajuchun cayashpa rimashca. 
2Tucuita yali juyailla Sion urcumandami, Taita Diosca punchayachimushca. 
3Ñucanchi Taita Dios shamushpaca, na upalla shamungachu. Paipaj 
ñaupajpica, ninami tucuchinga. Paitaca, ninan shinlli tamiahuan, huaira 
muyushcami canga. 
4Jahua pachataca, jahuamandami cayanga. Cai pachataca, pai agllashcacuna 
imata rurashcata ricungapajmi cayanga. 
5Paica cashnami ninga: “Ñucapajlla causajcuna, ñucapaj cangapaj animalta 
carashpa huañuchishpa ari nishcacuna, tandanajumuichi” ningami. 
6Imatapash cashcatapacha can rurashcataca, jahua pachami villanga. Taita 
Dios Juez cajpimi, chashna villanga. Selah 
7Ñuca agllashcacunalla, ali uyahuaichi, ñucami rimagrini. Israelcunalla, 
uyahuaichi. Ñucami, cangunata fiñashpa rimagrini: “Ñucami Taita Dios cani, 
cambaj Taita Diosmi cani. 

8Animalcunata ñucaman carashpa huañuchishcamandaca, na jarcashpa 
rimagrinichu. Ñuca ñaupajpi animalta ñucaman cushpa, tucuillata 
rupachishcamandaca, na rimagrinichu. 
9Cambaj huasimanda shicucunataca, na japishachu. Cambaj corralmanda, jari 
chivocunatapash na japishachu. 
10Sachapi causaj tucuilla animalcunapash, lomacunapi causaj huaranga 
huaranga animalcunapash ñucapajmi. 
11Urcucunapi causaj alasyu tucui animalcunatapash rijsinimi. Pambacunapi 
causaj tucuilla animalcunapash ñucapajmi. 
12Ñucaca, yarjaihuan cashpapash, na canman villaimanllu. Cai pachaca, tucui 
imalla chaipi tiajcunandimi ñucapaj. 
13¿Ñucaca, huagra aichata micunichu? ¿Na cashpaca, jari chivocunapaj 
yahuarta ufianichu? 
14Taita Diostaca, animalta carashpa huañuchinshna alicachingui. Imata 
carashapacha nishcataca, jahua pachapi causajuj Diosman cungui. 
15Llaqui punllapica, ñucata mañahuanguilla. Chai llaquimandaca 
cacharichishallami. Cambash ñucataca alicachihuanguimi” nishpami 
rimagrini. 
16Ashtahuangarin nalita rurajtaca, Taita Diosca cashnami nirca: “Canga, ñuca 
mandashcacunamandaca, ¿imata ninatata charingui? Ñucahuan ari 
nishcatapash, cambaj shimihuanga imatallapash na ninachu cangui. 
17Canga, ali tucuchun rimashcatapash millanayachinguimi. Ñuca rimashca 
shimicunatapash, huashamanmi churangui. 
18Shuhua runata ricushpaca, paihuanmi calpan carcangui. Cazarashca jahua 
shuj huarmicunahuan causajcunahuanmi purin carcangui. 
19Cambaj shimihuanga, llaquipillami churan carcangui. Cambaj jallupash, 
umachinatallami yachan carca. 

20Tiarishpaca, cambaj huauquitallatami, huasha parlan carcangui. Cambaj 
mamapaj churitallatami, juchachishpa pingaichin carcangui. 
21Chashnacunata rurajujpipash ñucaca, upalla saquircanillami. Ñucatapash, 
canshnallapachami canga yarcanguimi. Ashtahuangarin candaca jarcashpa 
rimashpami, chashna rurashcacunataca, cambaj ñaupajpillata ricuchisha. 
22Taita Diosta cungashpa causaj cangunaca, cunanga caita yarichi, 
pactarallapash cangunata ñutujpi, pipash na quishpichij tianman. 
23Animalta ñucaman carashpa huañuchinshna ñucata alicachijmi, alipi 
churahuanga. Paipaj causaita alichijmanmi, Taita Dios ñuca quishpichinata 
ricuchisha” nircami. 

Salmo 51 

Juchata maillahuai nishpami, llaquirishpa mañashca 
(2 Sam. 12:1-15) 

Betsabé shuti huarmipi David chayashca jipami, Dios ima nishcata villaj Nataán runaca, 
Davidpajman shamurca. Candajcunata mandaj candachijuchun, David rurashca Salmomi. 

1Taita Dioslla, can imashna llaquin cashcashnallata, ñucata llaquihuayari. 
Imashna ninanda llaquin cashcashnallata, ñuca na cazushpa jariyashcata 
anchuchipairi. 
2Jatun nalita rurashcataca, ashtahuan ashtahuan maillahuayari. Ñuca juchata 
fichahuayari. 
3Canda na cazushcamandaca, ninandami llaquirini. Ñuca juchaca 
yarichijuhuanllamari. 
4Canda ninanda fiñachishpamari, juchata rurajushcani. Cambaj ñaupajpimi, 
chai jatun nalitaca rurajushcani. Canga, juchachina cajpillatami 
juchachihuangui. Ñuca juchamandallata llaquichishcataca, imata nitapash na 
ushapanichu. 
5Ricui, ñucaca mamapaj vijsapillatami, na ali cashcani. Ñuca mamaca, 
juchandillatami vijsayu tucuhuashca. 

6Ricui, canga na llullajtami ninanda juyangui. Chaitami ñucamambash, 
shungupilla ali yachaita yachachihuarcangui. 
7Ñuca juchataca, hisopo nishca malquihuan anchuchihuayari. Shina 
anchuchijpimi, ima mapapash illaj tucusha. Maillahuayari, can maillajpimi, 
rasutapash yali yuraj yuraj tucusha. 
8Ninan cushijunata uyachihuayari. Shina rurajpimi, tullucaman can 
llaquichishca cajpipash, cutin cushijusha. 
9Ñuca juchacunataca, ama ricuhuaichu. Nalita rurashcataca, tucuilla 
fichahuayari. 
10Taita Dioslla, ñucapica ima mapapash illaj shunguta rurahuayari. Aligutalla 
ruraj espirituta, ñucapica cutin churahuayari. 
11Cambaj ñaupajmandaca, ama anchuchihuaichu. Cambaj jucha illaj 
Espiritutapash, ñucamandaca ama anchuchihuaichu. 
12Can quishpichijpi cushijushcataca, cutinllata cuhuayari. Cambaj ali 
Espirituhuan charihuangui. 
13Shina rurajpimi, canda na cazujcunataca, canda cazushpa causanata 
yachachisha. Juchata rurajcunaca, cambajman tigrarinajungami. 
14Taita Dioslla, pitapash huañuchinamandaca jarcahuayari. Ñucata quishpichij 
Taita Dioslla, imatapash cashcatapacha can rurashcatami, ñuca jalluhuanga 
candasha. 
15Jatun Dioslla, ñuca shimita pascahuayari. Shina rurajpimi candaca, 
shujcunapaj ñaupajpi alicachisha. 
16Canga, animalta carashpa ñuca huañuchijuchumbash, animalta canman 
cushpa tucuillata rupachijuchumbash na munanguichu. 
17Shungu faquirishpa llaquirinaca, Taita Diosman animalta carashpa 
huañuchishcashnami. Taita Dioslla, ninanda llaquirishca ali shungutaca, na 
yangapi churanguichu. 

18Sion pueblopica, cambaj juyaihuan alita rurapairi. Jerusalén muyundipica, 
pircacunata shayachipairi. 
19Chashna rurajpimi, imatapash cashcatapacha rurashpa, animalcunata 
canman carashpa huañuchishcapash, candaca cushichinga. Animalta canman 
cushpa tucuillata rupachishcapash, na cashpaca imatapash canman cushpa 
tucuillata rupachishcapashmi, candaca cushichinga. Shina cajpimi cambaj 
altarpica, shicucunata canman carashpa rupachinajunga. 

Salmo 52 

Nalita rurashpara jariyajcunaca yangacunami 
(1 Sam. 22:9-10) 

Cai Salmotaca, Edom llactamanda Doeg shuti runa: “Davidca, Ahimelec shuti runapaj huasiman 
shamurcami” nishpa, Saulman villangapaj shamushca jipa yachachingapaj, David rurashca Salmomi. 

1Ninan ushaita charij runalla, ¿imashpata jatun nalita rurashpara jariyangui? 
Taita Diospaj juyaica, na tucurinllu. 
2Cambaj jalluca, llaquipi churanatallami rimajun. Umachingapaca, navajata 
filo filota rurashcashnami. 
3Alita juyangapaj randica, nalitarami ashtahuan juyarcangui. Na llullaj 
cangapaj randica, llulla canatarami ashtahuan juyarcangui. Selah 
4Llaquichij shimicunatalla rimanatami juyangui, umachijlla jallutami 
charingui. 
5Shinamandami Taita Diosca, causaita causaicaman candaca tucuchinga. 
Candaca llaquinayaita tucuchishpami, can causajuj huasimandaca llujchinga. 
Cai pachapi causanajuj puramandaca, sapimanda llujchinshnami candaca 
anchuchinga. Selah 
6Imatapash cashcatapacha rurajcuna chai runata ricushpaca, manllarishpami 
cashna nishpa asinajunga: 
7“Ricui, runallatami Taita Diostaca paipaj shinlli torreshna cachunga, na 
munarca. Ashtahuangarin pai ninanda charishcacunatalla yariashpami, jatun 
nalicunatalla rurashpa causajurca” ninajungami. 

8Ashtahuangarin ñucaca, Taita Diospaj huasipica, verde olivos yurashnami 
cani. Taita Dios llaquij cajtaca, na tucurij causaita causaicamanmi yariajuni. 
9Chashna rurashcamandami, tucui causaipi candaca alicachijushalla. 
Cambajlla causajcunapaj ñaupajpica, ali cashcamandami, cambaj shutipilla 
shuyajusha. 

Salmo 53 

Juizu illaj, jatun nali runacunamandami villajun 
(Sal. 14:1-7) 

Llaquilla tonopi, candajcunata mandaj candachijuchun, yachachingapaj David rurashca Salmomi. 

1Shinlli shungu runaca, paipaj shungupica: “Taita Diosca na tianllu” yajunmi. 
Huaglicuna tucushpami, millanayai jatun nalicunatalla ruranajurca. Alita ruraj 
runaca, pillapash na tianllu. 
2Taita Diosca, jahua pachamandami huañuna aichayu runacunataca ricujurca. 
Taita Diosta mascaj, ali yuyaita charij runaca, pillapash tiambashchari 
yashpami ricujurca. 
3Tucuicunami huashaman tigrashpa, huaglicuna tucunajurca. Alita ruraj 
runaca, pipash na tianllu, shujllapash na tianllu. 
4Jatun nalita rurajcunaca, tucuicunami na juizu japin. Ñuca llacta purataca, 
tandata micushpa langanshnami tucuchinajun. Paicunaca, Taita Diostaca na 
mañanllu. 
5Paicunaca, imata manllanapash na tiajpitami, jatun manllaihuan 
chujchunajurca. Taita Diosmi, canda fiñashpa chaupipi churajcunapaj 
tullucunataca, caiman chaiman cacharca. Taita Dios paicunata jichujpimi, 
paicunataca pingaichircangui. 
6¡Israelcunapaj quishpirinaca, Sion urcumanda llujshipashcanman! Pai 
agllashcacuna prezu apai tucushcamanda, Taita Dios tigrachimujpimi, 
Jacobopaj mirai israelcunaca, ninanda cushijunga. 

Salmo 54 

Fiñajcunamanda pacachun nishpami mañashca 

(1 Sam. 23:19; 26:1) 

Zif shuti llactapi causajcuna Saulpajman shamushpa: “¿Nachu Davidca, ñucanchi llactapi pacajushpa 
tiajun?” nishca jipa, cuerdacunahuan tocanacunata tocashpa, candajcunata mandaj candachijuchun, 

yachachingapaj David rurashca Salmomi. 

1Taita Dioslla, cambaj shutita juyaimanda quishpichihuayari. Cambaj 
ushaihuan mitsahuayari. 
2Ñuca Taita Dioslla, ñuca mañajujta uyahuayari, ñuca imata nijujtaca 
uyahuayari. 
3Na rijsishcacunamari, ñucata llaquichingapaj jatarishca. Jatun llaquita ruraj 
runacunami, ñucata huañuchingapaj mascanajun. Paicunaca, Taita Diostaca na 
yarinajunllu. Selah 
4Ricui, Taita Diosmi ñucataca ayudahuan. Jatun Diosca, ñuca causaita 
llaquishpa shinllichijcunahuanmi. 
5Ñucata fiñajcunamambash, paimi llaquita tigrachinga. Can na llullashpa 
nishcashnallata, paicunataca anchuchipairi. 
6Ñuca munaimi, animalta canman carashpa huañuchisha. Mandaj Dioslla, 
cambaj shutita alicachinaca ali cashcamandami alicachisha. 
7Paimi, tucui ninan llaquimandapash cacharichihuarca. Ñucata fiñajcuna 
tucurishcataca, ñuca ñavihuanmi ricurcani. 

Salmo 55 

Cumba cashpata llaquichij runacunata tucuchijuchunmi mañashca 

Cuerdacunahuan tocanacunata tocashpa, candajcunata mandaj candachijuchun, yachachingapaj 
David rurashca Salmomi. 

1Taita Dioslla, ñuca mañajujta uyahuayari. Ñuca ninanda mañajujpica, ama 
pacajupaichu. 
2Ñuca mañajujtaca, aligutapacha uyariashpa tigrachihuayari. Llaquilla 
cashpami, caparishpa mañajupani. 

3Ñucata fiñaj runa ninanda caparijujpi, canda na manllaj runa ninanda 
llaquichijujpimi mañajupani. Ñucatami llaquipi churanajun, ninanda 
fiñarishpami catirianajuhuan. 
4Ñuca ucu shungutaca nanajumbachami. Huañungashna manllaimi, 
ñucapajman shamuhuashca. 
5Manllaihuan chujchunami, ñucapajman shamuhuashca. Ninan manllaimi 
ñucataca quilpahuashca. 
6Chaimandami cashna yajurcani: “¡Palomapaj alastashna pipash 
cuhuashcanman! Shina cujpica, jahuata jatarishpa samagrimanllari. 
7Carumambachami pacajushpa riman. Jichushca pambapimi 
causagriman. Selah 
8Manllanayai huairahuan shinlli tamiamandaca, uchami pacajugriman” 
yajurcanimi. 
9Jatun Dioslla, paicunataca tucuchipairi. Paicunapaj rimaitaca pandachipairi. 
Pueblopica, ninandapacha llaquichinajujta fiñanajushpa rimarinajujtami 
ricurcani. 
10Punllapash tutapashmi, pueblo jatun pirca jahuacunata muyunajun. Chai 
pueblo chaupipica, jatun nalita ruranapash jatun llaquipashmi tian. 
11Jatun nalita ruranami, pueblo chaupipica tian. Plazacunapica, umachishpa 
quichunatapash, imashna umachinatapash na saquinllu. 
12Ñucata fiñaj runaca, na rimashpa pingaichihuarcachu. Chai runa 
pingaichijpica, pingai tucuimanllami carcani. Ñucata millanayachij runaca, 
imata ningapajllapash na jatarircachu. Chai runamandaca pacajuimanllami 
carcani. 
13Ashtahuangarin ñucapaj ali cumba, ñucahuan purij, ñuca familiashna 
cashpapash, canmi chashna rurangui. 
14Pipash na yachanallacunataca, ishcandimi juyaillaguta parlarin carcanchi. 
Taita Diospaj huasipipash, cumba tucushpami purin carcanchi. 

15Paicunataca, cungashcapi huañui japichun. Seolmambash, causaj urai 
rinajuchun. Paicuna causanajuj huasicunapi, paicunapaj chaupipica jatun 
nalicunalla tiashcamandami, chashna tucunga. 
16Ñucamandaca, Taita Diostami caparisha. Mandaj Diosmi quishpichihuanga. 
17Chishipash, tutamandapash, chaupi punllapashmi, caparishpa mañajusha. 
Ñuca mañajujtaca, paimi uyahuanga. 
18Ñucata fiñashpa huañuchingapaj ashtacacuna shamunajujpipash, paimi 
casilla ali causaihuan quishpichihuanga. 
19Ñaupa huatacunamandapacha causajujlla Taita Diosmi, ñucata uyashpa 
paicunataca llaquichinga. Paicunallata ali tucungapaj na munashpa, Taita 
Diostapash na manllashcamandami, chashna ruranga. Selah 
20Nalita ruraj runaca, paihuan casilla ali causajuj cumbacunatapash fiñashpa 
llaquichircallami. Paihuan ari nishcatapash, na pactachircachu. 
21Paipaj shimihuan rimashcacunaca, leche viratapash yali llambullami. 
Ashtahuangarin paipaj shungupica, macanajunatallami yariajun. Aceitetapash 
yali llambulla shimicunatami parlan. Shina cashpapash macanajungapaj, 
espadata ña llujchishcashnami. 
22Llasha quipishna cambaj llaquitaca, Mandaj Diosman saquilla. Paica 
ayudangallami. Imatapash cashcatapacha rurajtaca, na tucui causaipi llaquita 
apajuchun saquingachu. 
23Ashtahuangarin Taita Dioslla, canga paicunataca chingaita chingana 
utujumanmi urai cachangui. Huañuchijcunapash, umachijcunapash, chaupi 
causaitallapash na causanajungachu. Ashtahuangarin ñucaca, canda 
yariashpami causasha. 

Salmo 56 

Taita Diostalla yariashpami mañashca 

Carupi llaquilla, upalla purijuj palomagu nishca tonopi, candajcunata mandaj candachijuchun, David 
rurashca juyailla candanami. Cai candanataca, Gat shuti pueblopi filisteocuna japishpa 

huañuchishunmi ninajushca jipami rurashca. 

(1 Sam. 21:13-15) 

1Taita Dioslla, ñucata llaquihuayari. Runacunaca micuhuangamari, 
punllandimari catiriashpa llaquichinajuhuan. 
2Ñucata fiñajcunaca, tucui punllamari sarunajuhuan. Ñucata jariyashpa jatun 
tucushpa macanajungapaj shamujcunaca, ashtacacunamari. 
3Paicunata ñuca manllajui punllapica, candallami yariani. 
4Taita Diosta yariashpa causashpami, paipaj shimihuan rimashcata alicachini. 
Taita Diosta yariajllami causajuni. Runa imata ruranatapash, na manllashachu. 
5Punllandimi, ñucataca nalicachishpa llaquichinajun. Paicunapaj yuyaipash, 
ñucata fiñashpa llaquichinatallami yarianajun. 
6Tandanajushpa pacajushpami, ñuca maita rijtapash chaparianajun. Ñucata 
huañuchingapaj pacalla chapajcunashnami chaparianajun. 
7Taita Dioslla, jatun nalita paicuna rurashcashnallata llaquichipairi. 
Gentecunataca, ninanda fiñarishpa tucuchipairi. 
8Ñuca mashnacaman pacajushpa purijushcataca yachanguimi. Ñuca viquitaca, 
cara muchilapimi tandachishpa charijupangui. Chaicunataca, ¿nachu cambaj 
libropi escribishca? 
9Canda ñuca mañajui punllapica, ñucata fiñajcunaca huashamanmi tigrachi 
tucunga. Chaita rurangapaca can Taita Diosca, ñucahuan cajtami yachani. 
10Taita Diosta yariajlla causashpami, paipaj shimihuan rimashcata alicachisha. 
Mandaj Diosta yariashpa causashpami, paipaj shimihuan rimashcata 
alicachisha. 
11Taita Diostami yariashpa causajuni. Runa imata ruranatapash, na 
manllashachu. 
12Taita Dioslla, canman imatalla rurasha nishcataca, pactachinami cani. Ñuca 
alicachishcatami canman cusha. 



1740 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

13Canmi ñuca almataca, huañunamanda cacharichircangui. Can Taita Diospaj 
ñaupajpi purichunmi, urmagrijujpipash charihuarcangui. Michapi 
causajcunahuan causachunmi, chashna rurahuarcangui. 

Salmo 57 

Huañuchingapaj catiriajcunamanda quishpichijuchun, Diosta mañashcami 
(Sal. 108:1-5) 

Ama tucuchihuaichu nishpa candana tonopi, candajcunata mandaj candachijuchun, David rurashca 
juyailla candanami. Cai candanataca, Saulmanda pacajushpa shuj utujupi causajushpami rurashca. 

1Taita Dioslla, ñucata llaquihuayari, ñucata llaquihuayari. Tucui almahuanmi, 
candalla yariajurcani. Ninan llaquicuna yalingacamanmi, llandujuj cambaj alas 
ucupi pacajusha. 
2Jahua pachapi causajuj Taita Diostami mañajupasha. Ñucaman alita ruraj 
Taita Diostami mañasha. 
3Juchachishpa pingaichijcuna catiriashpa llaquichinamandaca, paimi jahua 
pachamanda cachamushpa quishpichihuanga. Taita Diosca na llullaj, paipaj 
juyaitami cachamunga. Selah 
4Leongunapaj chaupipishnami causajuni. Ninata shimiman shitajuj, huañuna 
aichayu runacunapaj chaupipimi sirijuni. Paicunapaj quirucunaca 
lanzacunashna, flechacunashnami. Paicunapaj jallupash, filo filo 
espadashnami. 
5Taita Dioslla, jahua pachapica jatunyachi tucushca capailla. Tucui cai 
pachapica, cambaj punchapamba ricurijuchun. 
6Ñuca chaqui purinapica, linllitami churashca. Ñuca almataca, ninandami 
llaquichishca. Ñuca purina ñambica, jatun utujutami allashca. Chai utujupica, 
paicunallatami urmanajushca. Selah 
7Taita Dioslla, ñuca shunguca canman candangapaj yariajunmi. Tucui 
shunguhuan yariashpami, Salmocunata rurashpa candasha. 
8Ñuca almalla, rijchariyari. Arpapash, salteriopash, rijcharichiyari. 
Tutamandatami jatarisha. 

9Jatun Dioslla, candaca gentecunapaj chaupipimi alicachijusha. Candaca, 
llactacunapaj chaupipimi candajusha. 
10Can llaquinaca, jahua pachacaman jatumbachami. Can na llullaj canapash, 
fuyucamanmi. 
11Taita Dioslla, jahua pachapica jatunyachi tucushca capailla. Tucui cai 
pachapica, cambaj punchapamba ricurijuchun. 

Salmo 58 

Nalicunata llaquichijuchun mañashcami 

Ama tucuchihuaichu nishpa candana tonopi, candajcunata mandaj candachijuchun, David rurashca 
juyailla candanami. 

1Tandanajushcacunalla, ¿cangunapaj shimihuanga imatapash 
cashcatapachachu rimanguichi? Huañuna aichayu runacuna, ima llaqui 
tiajpipash, ¿aligutachu ricushpa alichinguichi? 
2Ashtahuangarin cangunapaj shungupica, nalita ruranatallami 
yarinajunguichi. Cangunapaj maquihuan ninandapacha llaquichishpami, cai 
pachataca llashachinguichi. 
3Diosta na manllajcunaca, mamapaj vijsapi cashpallatami, Diosmanda 
anchurinajurca. Huacharishca punllamandapacha llullashpa rimaj cashpami, 
pandashpa anchurinajurca. 
4Culebrapaj venenotashnami, paicunaca charin. Rinri vichashca millai 
culebrashna, na uyajcunami. 
5Rinri vichashca cashpami, muspachinata ali yachaj yumbu tocajpipash, na 
uyan. 
6Taita Dioslla, paicunapaj ñaupa quirucunataca, paicunapaj shimipillata 
faquipairi. Mandaj Dioslla, maltun leongunapaj juchu quirucunatapash 
faquipairi. 
7Paicunaca, urai rijuj yacushna caita chaita cachai tucuchun. Paicunapaj 
flechacunata cacharijpica, ñuturishca cachun. 

8Paicunaca, churu yacuyanshna chingachun. Huañushcata ungushca 
huahuashna, inditaca ama ricuchun. 
9Chaquishca cashacuna cangunapaj mangacunata nara cunujyachijpillatami 
Diosca, causaj cajpipash, ninanda fiñashca cajpipash, ninan huaira tamiahuan 
apanga. 
10Imatapash cashcatapacha ruraj runaca, Dios llaquichijta ricushpami 
cushijunga. Paipaj chaquitapash, Diosta na manllaj runapaj yahuarpimi 
maillanga. 
11Chaipimi runaca, cashna nijunga: “Imatapash cashcatapacha ruraj runapaca, 
alita japina tiambachami. Cai pachapica, llaquichij Taita Dios tiambachami” 
nijungami. 

Salmo 59 

Fiñajcunamanda cacharichijuchun, Diosta mañashcami 
(1 Sam. 19:11) 

Ama tucuchihuaichu nishpa candana tonopi, candajcunata mandaj candachijuchun, David rurashca 
juyailla candanami. Cai candanataca, paita huañuchingapaj Saúl cachajpi, paipaj huasipi 

chapanajushca jipami rurashca. 

1Ñuca Taita Dioslla, ñucata fiñajcunamanda cacharichihuayari. Ñucata 
llaquichingapaj jatarijcunamanda quishpichihuayari. 
2Nalita rurajcunamanda cacharichihuayari. Huañuchij runacunamanda 
quishpichihuayari. 
3Ricui, ashtahuangarin ñucata huañuchingapajmi pacalla chaparianajun. 
Ushaita charij runacunami, ñucata llaquichingapaj tandanajushca. Mandaj 
Dioslla, imapash nalita ñuca rurashcamanda, juchata ñuca rurashcamandaca, 
na canllu. 
4Ñucataca, juchata na rurajpitami, catishpa calpamunajun. Ñucata tuparij 
shamungapaj jatarishpa ricuhuayari. 

5Tucuita Mandaj Taita Dioslla, canga israelcunapaj Taita Diosmi cangui. Tucui 
llactacunapi causajcunata llaquichingapaj jataripairi. Canda na cazushpa, 
nalita tucui rurajcunataca, pitapash ama llaquipaichu. Selah 
6Chishi tigrashpaca, alcushna huacashpami pueblota muyunajunga. 
7Ricuichi, paicunapaj shimihuan jariyashpami rimanajun. Paicunapaj 
shimipica, espadashnami tian. Shinamandami: “¿Pita uyangayari?” ninajun. 
8Ashtahuangarin can Mandaj Diosca, paicunataca asinguimi. Llactacunapi 
tucui causajcunataca, asishpami ricungui. 
9Ñucata fiñajcuna ninan ushaita charishcamandami, candalla shuyajusha. 
Taita Diosca, ñucata mitsashpa ayudaj cajpimi, chashna shuyajushca. 
10Ñucata llaquij Taita Diosmi, ñucata ñaupashpa ringa. Taita Diosmi, ñucata 
fiñajcunataca, ñuca munashcata rurashpa ricuchihuanga. 
11Ñuca llacta gentecuna ama cungachunga, ama huañuchipaichu. Paicunataca, 
cambaj ushaihuan caita chaita cachashpa, ñavita urai cumuchipailla. Mandaj 
Dioslla, canga jarcarina ñucanchi escudoshnami cangui. 
12Paicunapaj shimihuan juchata rurashcamanda, paicunapaj shimihuan 
llaquichishcamandaca, paicuna jariyashpa rimashcapillata prezu japi 
tucunajuchun. Llaqui japishpaca alichari canman nishcamanda, llullashpa 
rimashcamanda, chashna tucuchun. 
13Ñapash fiñarishpa tucuchipairi, ama ashtahuan tiachun tucuchipairi. 
Jacobopaj mirai llactapica, tucui cai pacha manñacunacaman Taita Diostaca 
mandajujta yachachun, chashna rurapairi. Selah 
14Chishi tigrashpaca, alcushna huacashpa pueblota muyunajuchun. 
15Paicunaca, micunata mascashpalla, maitapash purinajuchun. Vijsa pactajta 
na micushpaca, tucui tuta aij nishpa pacarinajuchun. 
16Ashtahuangarin ñucaca, cambaj tucui ushaitami candasha. Tutamandaca, 
can llaquij cashcamandami alicachisha. Ninan llaquita apajui punllapi ñucata 
ayudaj, ñucata pacaj cashcamandami, chashna alicachisha. 

17Ñuca shinlli torreshna Dioslla, candami candasha. Taita Dioslla, ñucata pacaj, 
ñucata llaquij Taita Dios cashcamandami candasha. 

Salmo 60 

Fiñajcunata mishangapaj ayudachunmi mañashca 
(Sal. 108:6-13) 

Lirio sisacuna nishpa candana tonopi, candajcunata mandaj candachijuchun, yachachingapaj David 
rurashca juyailla candanami. Cai candanataca, Aram-Naharaim shuti mandajhuambash, Soba shuti 

llactata mandaj Aram shuti runahuambash macanajushca jipa, Joab tigrashpa Cachi tiaj pugru 
Pambapi, Edom llactamanda ishcai chunga huaranga runacunata huañuchishca jipami rurashca. 

(2 Sam. 8:13; 1 Crón. 18:12) 

1Taita Dioslla, canmi ñucanchitaca jichushcangui. Canmi llaquichishcangui. 
Canga fiñarishcanguimari, ¡ñucanchipajman tigraripairi! 
2Alpataca chaupirijtami chujchuchircangui. Chaupirishcacunaca, ashtahuanmi 
talirinajun, alichipairi. 
3Can agllashcacunamanmi, shinlli llaquicunata ricuchircangui. Muspachij 
vinotami, ñucanchiman ufiachircangui. 
4Canda manllajcunamanmi, banderata cushcangui. Can na llullaj cajta yarishpa 
alsachunmi cushcangui. Selah 
5Can juyashcacuna cacharichi tucuchunga, cambaj ali lado maquihuan 
quishpichipairi. Ñuca mañajujtaca uyahuayari. 
6Taita Diosca, paipajlla huasipica cashnami nijurca: “Ñucaca ninandami 
cushijusha. Siquem shuti pueblotaca chaupishami. Sucot shuti pugru 
pambatapash medishami. 
7Galaad llactaca ñucapajmi, Manasés llactapash ñucapajmi. Efraín llactaca, 
ñuca umapi churajuna jirrumi. Judá llactaca, ñuca churashca mandajmi. 
8Moab llactaca, yacuta japishpa ñuca maillarinami. Ñuca chaquipi 
churajunataca, Edom llactapimi shitasha. Filistea llactata mishashpaca 
cushijushami” nijurcami. 

9Muyundi jatun pircahuan pueblomambash, ¿pita pushahuangayari? Edom 
llactacamambash, ¿pita pushahuangayari? 
10Taita Dioslla, ¿nachu ñucanchita jichushpa saquij Diosllata pushana cangui? 
Taita Dioslla, ¿nachu ñucanchi soldadocunahuan llujshin carcangui? 
11Ñucanchita fiñajcunata mishangapaj ayudahuayari. Runacunalla 
ayudashcapash, yanga yangami. 
12Taita Dioshuanga, jatun manllarinacunata rurashunllami. Paimi, ñucanchita 
fiñajcunataca sarunga. 

Salmo 61 

Taita Dios huacaichinata yariashpa mañashcami 

Cuerdacunahuan tocanacunata tocashpa, candajcunata mandaj candachijuchun, David rurashca 
Salmomi. 

1Taita Dioslla, ñuca caparishpa mañajujtaca uyahuayari. Ñuca mañajujtaca, 
aliguta uyahuayari. 
2Ñuca shungu ña huañugrijunshna cajpimi, cai pacha tucuri 
manñamandapacha candaca caparisha. Ñucata yali ashtahuan jatun rumi 
jahuaman pushahuayari. 
3Canmi, ñuca pacajuna carcangui. Ñucata fiñajcunapaj ñaupajpica, 
shinllipacha torreshnami carcangui. 
4Cambaj jatun carpapimi, causaita causaicaman causajusha. Quilpajuj cambaj 
alas ucupimi, imatapash na manllashpa tiajusha. Selah 
5Taita Dioslla, canman imatalla rurashapacha nishcataca uyahuashcanguimi. 
Cambaj shutita manllajcunaman, caranatallatami carahuashcangui. 
6Jatun mandajpaj causai punllacunataca, punllan punllanmi ashtahuan 
mirachipangui. Paipaj huatacunapash, mirai miraicunashnami canga. 
7Causaita causaicamanmi, Taita Diospaj ñaupajpi canga. Paitaca llaquij 
canahuan, na llullaj canahuan cuidapangui. 

8Shina rurajpimi, ñucaca tucui causaipi cambaj shutigutaca candajusha. Ñuca 
imata rurashapachami nishcataca, punllandimi pactachijusha. 

Salmo 62 

Taita Diospillami pacajunaca tian 

Candajcunata mandaj Jedutún candachijuchun, David rurashca Salmomi. 

1Ñuca almaca, Taita Diospillami saman. Paimandami, ñuca quishpirinaca 
shamun. 
2Paillami, ñuca jatun Rumishnapash, ñucata quishpichijpash. Paica ñuca 
pacajunami. Na yapa lluchashpa urmashachu. 
3Cangunaca, ¿ima horascamanda shuj runataca, urmanalla shuj pirca 
llapigrijunshna, shuj muyundi jarcashca pata llapigrijunshna, llaquichinatalla 
yariashpa causagringuichi? 
4Alipi tiajujmandapash anchuchinata yariashpami causanajun. Llullanatallami 
juyanajun. Shimihuanga alicachinajunmi. Ashtahuangarin shungupica, ima 
llaquipash japishpaca alichari canman yashpami purinajun. Selah 
5Ñuca almaca, Taita Diospillami saman. Paitallami shuyashpa causani. 
6Paillami, ñuca jatun Rumishnapash, ñucata quishpichijpash. Paica, ñuca 
pacajunami, na lluchashpa urmashachu. 
7Taita Diospimi, ñuca quishpirinapash, ñuca alicachi tucunapash. Taita Diosmi, 
ñuca jatun shinlli Rumishnapash, ñuca pacajunapash. 
8Gentecuna, tucui huatacuna paitalla shuyaichiyari. Paipaj ñaupajpica, tucui 
shungu mañaichiyari. Taita Diosmi, ñucanchi pacajuna. Selah 
9Huañuna aichayu runacunapaj miraicunaca yangallapachami, runacunapaj 
miraicunaca llullami. Balanzapi tucuillata tandachishpa pezajpica, imapash na 
canmanllu. 
10Shujcunata ninandapacha llaquichinatapash, macashpa shuhuanatapash na 
yariashpa causanachu canguichi. Chashna rurashpara, yanga tucunguichiman. 

Canguna charishcacuna ashtahuan mirajpipash, na chaitalla yarianachu 
canguichi. 
11Shuj viajemi, Taita Diosca cashna rimarca. Chashna rimajtaca, 
ishcaicamanmi uyarcani: “Ninan ushaica, Taita Diospajmi. 
12Jatun Diospaj llaquinaca, cambajmi. Canmi, tucuicuna imatalla 
rurashcamandaca, paicuna japina cashcatapachata cungui” nijtami uyarcani. 

Salmo 63 

Almapaj cushijunaca Taita Diosllami 
(2 Sam. 15:23, 28) 

Judá llacta jichushca pambapi cashpa, David rurashca Salmomi. 

1Taita Dioslla, canga ñuca Taita Diosmi cangui. Tutamandatami candaca 
mascasha. Ñuca almaca, yacunayachinshnami candaca mascan. Ñuca 
aichapash, candami shuyan. Yacu illaj chaquishca alpapimi cani. 
2Cambajlla huasipi ricushcashnallatami, cambaj ushaitapash, can 
punchapamba cajtapash ricungapaj munani. 
3Can llaquijpi causanami, cai causaitaca ashtahuan yali ali. Ñuca shimica, 
candami alicachinga. 
4Ñuca causaipica, cashnami canda alicachisha. Cambaj shutipimi, ñuca 
maquitaca vichai churasha. 
5Ñuca almaca, tullu ñutujuta, vira aichata micushcashnami cushijunga. Ñuca 
shimica, ninanda cushijushca shimicunahuanmi, canda alicachinga. 
6Ñuca camapipash, canda yarishpami alicachisha. Tutapash, cuidangapaj 
yaicuna horascunapimi, candaca aligutapacha yarishpa alicachisha. 
7Canga, ñucata ayudajujpimi, cambaj alas llandu ucupi cushijusha. 
8Ñuca almaca, cambi llutarishcashnami. Cambaj ali lado maquihuanmi 
shinllichihuarcangui. 
9Ashtahuangarin ñuca causaita tucuchingapaj mascajcunaca, alpa ucu 
pushtucunamanmi urmanga. 

10Paicunataca, espadahuanmi tucuchinajunga. Paicunaca, chacal nishca 
animalcuna micunami canga. 
11Ashtahuangarin jatun mandajca, Taita Dioshuanmi cushijunga. Maijan 
cashpapash paipaj shutipi juramentujmi, alicachi tucunga. Ashtahuangarin 
llullata rimajcunapaj shimica, vichashcami canga. 

Salmo 64 

Pacalla fiñajcunamanda jarcachun, ninandapacha mañashcami 

Candajcunata mandaj candachijuchun, David rurashca Salmomi. 

1Taita Dioslla, aij nishpa ñuca mañajujtaca uyahuayari. Ñucata fiñajta 
manllanamandaca, ñuca causaita cuidahuayari. 
2Pacalla yarinajuj nalita rurajcunamandaca pacahuayari. Ñucata llujchingapaj 
pacalla parlarishpa, jatarij nalita rurajcunamanda pacahuayari. 
3Paicunapaj jallutaca espadatashna filoyachishpami, flechata shitanshna jayaj 
shimita cacharin. 
4Ima nalitapash na ruraj runata, flechata pacalla cacharingapajmi chashna 
ruran. Cungashcapi flechahuan ñapash shitashpapash, na manllanajunllu. 
5Nalita rurangapajlla yarinajushpami, lazucunata pacalla churangapaj 
munashpa: “¿Pita caicunataca ricungayari?” ninajun. 
6Jatun nalita ruranataca, caishujta chaishujta tapushpami alipacha yachan. 
Tucui paicunapaj shungutaca, pipash na yachai ushanallatami yarinajun. 
Paicunapaj shungu ucupi ninanda yarinajunshnallatami, paicunapaj 
yuyaipipash tucuicunallata ninanda yarinajun. 
7Ashtahuangarin Taita Diosmi paicunataca, flechahuan chugrichinga. 
Cungashcapimi, paicunataca llaquicuna japinga. 
8Paicunapaj jallullatami, llaquipi urmachinga. Chaita tucui ricujcunami 
manllarinajunga. 
9Shinamandami tucui gentecuna manllashpa, imatalla Taita Dios rurashcata 
villanajunga. Shina villanajujpimi, pai rurashcataca yachanajunga. 

10Imatapash cashcatapacha ruraj runaca, Mandaj Dioshuan cushijushpami, 
paita yariashpa causajunga. Ali shungu tucui runacunami cushijunajunga. 

Salmo 65 

Taita Diosca imagutapash carajlla cashpami, pai rurashcacunaman caramujun 

Candajcunata mandaj candachijuchun, David rurashca candana Salmomi. 

1Taita Dioslla, candallami Sion pueblopica alicachina. Imata carasha 
nishcatapash, canmanmi carana. 
2Mañanajujtaca, canmi uyajungui. Cambajmanmi, tucui gentecuna shamunga. 
3Nalita rurashcacunami, ñucataca jarcashpa mishajun. Ashtahuangarin 
ñucanchi canda na cazushcacunataca, canmi cungapangui. 
4Can agllashpa cambajman apamui tucujcunaca, ninandami cushijun. Cambaj 
huasi patiocunapi causachunmi agllarcangui. Cambaj huasipi ima alicuna 
tiashcata micushpami cushijushun. Cambajlla huasipi tiashcacunatami 
micushun. 
5Canga, jatun manllarinata rurashpami, imatapash cashcatapacha rurashpa 
ñucanchiman tigrachingui. Ñucanchita quishpichij Taita Dioslla. Tucui cai 
pacha tucuri manñacunapi causajcunapash, mama cucha tucuri caru 
llactacunapi causajcunapash, candallami shuyanajun. 
6Canmi, urcucunataca cambaj ushaihuan shinllitapacha shayachingui. 
Alipacha chumbilirishcatashnami, shinllitapacha shayachingui. 
7Canmi, mama cucha huacajujtapash, chai cucha jatarishpa ninanda 
huacajtapash, llactacunapi causajcuna caparinajujtapash upallayachingui. 
8Shinamandami, cai pacha tucuri manñacunapi causajcunaca, 
manllarinacunata can rurashcacunata ricushpa manllan. Canmi 
tutamandatapash, chishitapash cushichingui. 
9Cai pachata ricuj shamushpami tamiachipangui. Shina rurashpami, 
ninandapacha fucuchingui. Can chashna rurangapaj munashpaca, can Taita 



1750 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

Diospaj jatun yacu jundashcahuanmi, alpapi granocunataca aliguta 
fucuchingui. 
10Huachucunapash quilparijtami tamiachingui. Larcayashcacunapash, urai 
rijtami tamiachingui. Tamiachishpa amujyachishpami, chaipi viñashca 
yuracunatapash bendiciangui. 
11Canmi huatataca, coronata churachinshna tucui alicunahuan cushichingui. 
Cambaj fuyucunapash, vira yacuyanshnami talirimujun. 
12Jichushca pambapi tiaj jihuacunapimi talirimujun, lomacunapash 
chumbilinshnami cushijun. 
13Jatun pambacunapash, animalcuna jundashcami. Pugru pambacunapash, 
granohuan quilpashcami. Ninanda cushijushpa caparishpami candanajun. 

Salmo 66 

Ninan ushaihuan imatalla rurashcamanda, Taita Diosta alicachishcami 

Candajcunata mandaj candachijuchun rurashca candana Salmomi. 

1Taita Diostaca, tucui cai pachapi causajcuna, cushijuihuan caparishpa 
candaichiyari. 
2Paipaj punchapamba shutiguta candaichiyari. Juyailla candanacunahuanmi, 
alicachina canguichi. 
3Taita Diostaca, cashna nichi: “¡Can rurashcacunaca, jatun 
manllarinacunamari! Cambaj jatun ushaimandami, canda fiñajcunaca 
manllaihuan cazunajunga. 
4Tucui cai pachapi causajcunami, candaca ninanda alicachinajunga, canmanmi 
candanajunga. Cambaj shutitami candanajunga” nichiyari. Selah 
5Taita Dios rurashcacunataca, shamushpa ricuichiyari. Huañuna aichayu 
runacunapaj chaupipica, ninan manllarinacunatami rurashca. 
6Mama cuchatapash, chaquishcamanmi tigrachirca. Jatun yacutaca, 
chaquihuanllami yalinajurca. Chaipimi, ñucanchica paihuan cushijurcanchi. 

7Paica, causaita causaicamanmi paipaj ushaihuan mandajun. Paipaj ñavica, 
chapariashpa cuidaj runashnami, tucui llactacunata ricujun. Na cazujcunaca, 
napacha jatunyachi tucungachu. Selah 
8Gentecuna, ñucanchi Taita Diostaca, aligumari cangui nichiyari. Paita 
alicachishpa candashca shimicunataca, uyachinami canguichi. 
9Paimi, ñucanchi almataca causaihuan charijun. Ñucanchi chaqui 
lluchachumbash, napacha saquircachu. 
10Taita Dioslla, ñucanchi imashna causanajujta ricushpami, chashna 
charircangui. Culquita mapa illajta ruranshnami, ñucanchitaca rurarcangui. 
11Linllipimi ñucanchitaca huashajuchircangui. Ñucanchi huashapica, llasha 
quipitami apachircangui. 
12Runacuna ñucanchi umapi tiarinajuchunmi saquircangui. Ñucanchica 
ninatapash, yacutapashmi yalircanchi. Ashtahuangarin canmi ñucanchitaca, 
ashtaca alicuna tiaj pushtuman pusharcangui. 
13Canman cushpa tucuillata rupachina animalcunahuanmi, cambaj huasiman 
yaicusha. Canman carasha nishcataca carashapachami. 
14Ninan llaquihuan cashpami, ñuca shimihuanga canman carashapacha 
nircani. 
15Virayashca animalcunatami, canman cushpa tucuillata rupachisha. Jari 
llamacunataca, sahumerioshna mishquillagu ashnajuchunmi rupachisha. 
Huagracunata, jari chivocunatami, canman huañuchishpa carasha. Selah 
16Taita Diosta manllajcunaca, tucuicuna shamushpa uyaichiyari. Ñuca 
almaman imatalla rurashcatami villasha. 
17Paitami, ñuca shimihuan caparishpa mañarcani. Ñuca jalluhuanmi 
jatunyachircani. 
18Ñuca shungupi ima nalita yarishca cajpica, Jatun Diosca na uyahuanmanllu 
carca. 

19Ashtahuangarin Taita Diosca uyahuarcapachami. Ñuca ninanda mañajujtaca 
uyahuarcamari. 
20Taita Diosca, alimari ni tucushca cachun. Ñuca mañashcataca, na yangapi 
saquircachu. Ñucata llaquinatapash, na saquircachu. 

Salmo 67 

Taita Diosta alicachinajuchunmi, llactacunapi causajcunata yachachishca 

Cuerdacunahuan tocanacunata tocashpa, candajcunata mandaj candachijuchun rurashca Salmomi. 

1Taita Diosca, ñucanchita llaquishpa bendiciashpami ali canman. Paipaj 
ñavihuan ñucanchita punchayachishpami ali canman. Selah 
2Cai pachapi causajcuna cambaj ñanda rijsinajuchun, chashna rurapangui. Can 
quishpichij cajtapash, tucui llactacunapimi yachanajunga. 
3Taita Dioslla, gentecunaca canda alicachinajuchun. Tucui gentecuna candaca 
alicachinajuchun. 
4Llactacunapi causajcunaca, ninanda cushijuichi. Canga, gentecunataca 
tucuicunapaj ali cachun ricushpami mandangui. Cai pachapi tiaj llactacunapi 
causajcunatapashmi michingui. Selah 
5Taita Dioslla, gentecunaca canda alicachinajuchun. Tucui gentecuna candaca 
alicachinajuchun. 
6Alpacunapica, granocuna fucungami. Taita Diosca bendiciangami. Ñucanchi 
Taita Diosca bendiciangapachami. 
7Taita Dioslla, ñucanchita bendiciamupai. Tucui cai pacha tucuri manñacunapi 
causajcuna, paita manllaichiyari. 

Salmo 68 

Taita Diosca, Sinaí shuti urcupipash, paipaj huasipipashmi ricurishca 

Candajcunata mandaj candachijuchun, David rurashca candana Salmomi. 

1Taita Dioslla, jataripairi. Can jatarishpaca, canda fiñajcunataca, caiman 
chaiman cachapailla. Paita millanayachijcunaca, paipaj ñaupajmandaca 
pacajushpa calpachun. 

2Paicunataca, cushnitashnami maitapash cachangui. Diosta na manllajcunaca, 
ninapi vira yacuyanshnami, Taita Diospaj ñaupajpica chinganga. 
3Ashtahuangarin imatapash cashcatapacha rurajcunaca, Taita Diospaj 
ñaupajpica ninandami cushijunga. Cushijuimandami fahuanajunga. 
4Taita Diosta candaichiyari. Paipaj shutita, Salmocunahuan candaichiyari. 
Caballopi tiarinshna, jahua pachapi tiajujtaca, ninanda alicachinguichiyari. 
Paipaj shutica, Mandaj Diosmi. Paipaj ñaupajpi cushijuichi. 
5Paica, taita mama illajcunapaj Taitami. Sapalla mamagucunatapash cuidashpa 
jarcajmi. Pai causana paipajlla huasipipash Taita Diosmi. 
6Jichushpa saquishcacunataca, Taita Diosmi familiapi causachun churan. Prezu 
causajcunataca llujchishpami, aliguta causachun churashpa cushichin. 
Ashtahuangarin paita na cazujcunaca, chaquishca alpacunapimi causan. 
7Taita Dioslla, can agllashcacunapaj ñaupajpi llujshishpa, jichushca pambata 
can purijujpica, Selah 
8alpapashmi chujchurca. Taita Diospaj ñaupajmandami, jahua pachamanda 
tamiapash urmamurca. Chai Sinaí shuti urcumi, Taita Diospaj ñaupajpi 
chujchurca. Israelcunapaj Taita Diospaj ñaupajpimi chujchurca. 
9Taita Dioslla, ashtaca tamiatami tsirapachimurcangui. Can carashca 
chaquishca alpataca, cutinmi mushujyachircangui. 
10Cambaj corralmanda llamacunami, chaipica causashca. Taita Dioslla, 
juyaimandami imagutapash na charijcunaman carashcangui. 
11Imata cashpapash, Jatun Diosllatami villachijurca. Ali villaitaca, ashtaca 
huarmicunami cashna villanajurca: 
12“Jatun mandajcunami, paicunapaj soldadocunahuan pacajushpa calpanajun” 
nishpami villanajurca. Huasipi quedajcunaca, macanajuipi 
quichumushcacunatami chaupirinajurca. 

13Alitapashchari callana faquicunahuan, shitai tucurcanguichi. Palomapaj 
alasta culquihuan quilpashcashnami tucunguichi. Plumacunapash, quillu 
orohuan quilpashcashnami tucunguichi. 
14Tucuita Rurai Ushaj Dios, caita chaita cachajpica jatun mandajcunaca, 
Salmón shuti urcupi rasushcashnami chaipi carca. 
15Basán shuti urcuca, Taita Diospaj urcumi. Chai Basán urcuca, jatumbacha 
urcumi. 
16Jatun urcucunalla, ¿imashpata Dios causangapaj munashca urcutaca 
ricunajunguichi? Chaipica, Mandaj Diospachami causaita causajunga. 
17Taita Diospaj carretacunaca, ashtaca huaranga huarangacunami. Jatun 
Diosca, Sinaí urcumandami, paipajlla huasiman shamujun. 
18Prezu tiajcunata apashpami, jahuaman rircangui. Gentecunaman 
carangapajmi, alicunata japircangui. Na cazujcunamambash, paicunahuan 
causangapajmi, Mandaj Taita Diosca japircangui. 
19Jatun Diosca, alicachi tucushca cachun. Paica, punllandimi ashtaca alicunata 
caramujun. Paica, ñucanchita quishpichij Taita Diosmi. Selah 
20Taita Diosca, ñucanchi Taita Diosmi. Paimi, ñucanchitaca quishpichinga. 
Mandaj Jatun Diosmi, huañunamandapash cacharichinga. 
21Taita Diosca, paita fiñajcunataca, umapi chugrichingapachami. Juchapi 
purijcunataca, frente ajcha ladopipashmi chugrichinga. 
22Mandaj Diosca, cashnami nirca: “Basán shuti llactamandami, candaca 
tigrachimusha. Candaca, mama cucha yacu ucucunamandami tigrachimusha. 
23Cambaj chaquica, canda fiñajcunapaj yahuarpimi pucapamba tucunga. Chai 
yahuartaca, cambaj alcucunami lambinajunga” nircami. 
24Taita Dioslla, cambaj ñangunatami ricunajurca. Ñuca Taita Diospaj 
ñangunataca, ñucata Jatun Mandajpaj ñangunatami, cambajlla huasipica 
ricunajurca. 

25Candajcunaca ñaupashpa, tocajcunaca catishpami rinajurca. Chaupipica, 
jarihuan nara tacarishca cuitsacunami, panderocunahuan rinajurca. 
26Jatun tandanajuicunapica, Taita Diostaca alimari cangui nichiyari. 
Callarimandapacha causaj israelcuna, Jatun Diosta chashna nichiyari. 
27Paicunata mandaj, chairalla viñai Benjaminga chaipimi carca. Judá ailluta 
mandajcunaca, paicunapaj jatun tandanajuipimi carca. Zabulón ailluta, Neftalí 
ailluta mandajcunapash chaipimi carca. 
28Cambaj Taita Diosca mandashpami, canman ushaita cushca. Taita Dioslla, 
ñucanchiman imata can rurashcatapash, shinllitapacha cutin villapailla. 
29Jerusalenbi cambajlla huasita yarishpami, jatun mandajcunaca, 
caranacunata canman caranajunga. 
30Macanajungapaj tandanajuj gentecunata llaquichipairi. Huagracunashna 
ashtaca gentecunata, shicucunashna gentecunatapash llaquichipairi. 
Paicunapaj culquicunandi, cambajman tucuilla yaicumungacaman 
llaquichipailla. Macanajushpa cushijuj gentecunataca, caita chaita cachapailla. 
31Egipto llactata mandajcunami shamunajunga. Etiopía llactapi causajcunaca, 
ñapashmi paicunapaj maquita Taita Diospajman chutanajunga. 
32Cai pachapi tiaj llactacunata mandajcunaca, Taita Diosman candaichiyari. 
Jatun Diosman candaichiyari. Selah 
33Jahua pachamanda ashtahuan jahua pachapica, caballopi tiarinshna punda 
huatamandapacha tiajujman candaichiyari. Ricuichi, paimi rimamunga. Ninan 
ushaihuanmi rimamunga. 
34Taita Dios ninan ushaita charijtaca yarichiyari. Pai juyaillapacha cajtaca, 
israelcunapimi ricuchijun. Paipaj jatun ushaica, jahua pachapimi. 
35Cambajlla huasipi tiajushpaca, canga manllarina Taita Diosmi cangui. 
Israelcunapaj Taita Diosca, paimi pai agllashcacuna ninan shinlli cachunga, 
ushaita cujun. Taita Diosca, alimari cangui ni tucushca cachun. 

Salmo 69 

Ninan llaquihuan cashpa caparishpa mañashcami 

Lirio sisa nishca tonopi, candajcunata mandaj candachijuchun, David rurashca Salmomi. 

1Taita Dioslla, quishpichihuayari. Yacucunaca ñuca almata tucuchingapajmi, 
jahuacaman quilpahuashca. 
2Maipi shayaritapash na ushanalla turu ucumanmi huashajushcani. 
Manllanayai ucu ucu yacucunamanmi huashajushcani. Ninanda rijuj yacumari 
apagrihuan. 
3Caparijushpapash ña shaijunimari, ñuca cungapash chaquishcamari. Ñuca 
Taita Diosta chapajujpillata, ñuca ñavipash amsayanmari. 
4Yangamanda ñucata millanayachij runacunaca, ñuca uma ajchatapash 
yalimari mirashca. Ñucata fiñajcunaca, ninan ushaita charijcunamari tucushca. 
Yangamanda ñucata tucuchingapaj munajcunami, chashna tucushca. ¿Napash 
shuhuashca cashpatachu tigrachisha? 
5Taita Dioslla, ñuca juizu illaj cajtaca, canllata rijsihuanguimi. Ñuca 
juchacunaca, cambaj ñaupajpica na pacallachu. 
6Tucuita Mandaj Jatun Dioslla, canda yariashpa causajcunaca, ñucamandara 
pingai tucunman. Israelcunapaj Taita Dioslla, canda mañajcunaca, 
ñucamandara pandarinman. 
7Canda juyaimandami, rimai tucushpa pingai tucurcani. Ñuca ñavitaca, 
pandarishcahuan quilpashcashnami cani. 
8Ñuca huauquicunapaj ñaupajpipash, na rijsishca runashnamari carcani. Ñuca 
mamapaj churicunapajpash, na rijsishcashnamari carcani. 
9Cambaj huasita ninandapacha juyaimandami huañujurcani. Pinganayai 
shimicunata canda rimashpa nalicachishca shimicunami chugrichihuarca. 
10Na micushpa huacajushpami, ñuca almataca ninanda llaquichircani. 
Chaimandami ñucataca, rimashpa pingaichinajurca. 
11Cañamutapashmi, ñuca churajunatashna churajurcani. Chaita ricushpacarin, 
yarichij shimicunatami surcunajurca. 

12Pueblo pungupi tandanajujcunaca, ñucata fiñashpami rimanajurca. Ufiashpa 
machajcunapash, ñucata candashpami asinajurca. 
13Mandaj Dioslla, ashtahuangarin ñucaca, candallami can llaquina huatacunapi 
mañajurcani. Taita Dioslla, canga ninanda llaquijmari capangui. Canga, na 
llullashpa quishpichij cashcamanda uyahuayari. 
14Cai turumanda llujchihuayari, ñuca huashajuchunga ama saquihuaichu. 
Ñucata na ricunayachij runacunamandapash, yacu ucucunamandapash 
cacharichihuayari. 
15Ninanda rijuj yacu apachumbash, ama saquihuaichu. Manllanayai ucu ucu 
yacucuna langachumbash, ama saquihuaichu. Yacuta llujchingapaj allashca 
jatun utuju shimita vichashpa langachumbash, ama saquihuaichu. 
16Mandaj Dioslla, can llaquinaca aligumari. Ñuca mañashcata tigrachihuayari. 
Canga, ninanda llaquij cashcashnallata ricuhuayari. 
17Canda servijmandaca, cambaj ñavita ama pacapaichu. Ninan llaquihuanmari 
cani, ucha uyahuayari. 
18Quimirishpa, ñuca almata quishpichihuayari. Ñucata fiñajcunamanda 
quishpichihuayari. 
19Ñucata rimashpa pingaichijpi, ninanda pingai tucujujta, ñucata 
pandachingapaj rimanajujtaca, canllata yachanguimi. Ñucata tucui 
llaquichijcunaca, cambaj ñaupajpillatami. 
20Na cazushpa asishpami, ñuca shungupica llaquichihuarca. Chaimandami, 
ninan llaqui cani. Maijambash ñucata llaquingapashchari yashpami 
causajurcani. Ashtahuangarin ñucata cushichijca, pipash na tiarcachu. 
Cushichijcunata mascajpipash, shujllapash na tiarcachu. 
21Micunapaj randica, jayaj hieltami churamunajurca. Ñuca 
yacunayachijpipash, vinagreta ufiachunmi carahuarca. 
22Paicuna jatun micuita rurashcapash, paicunapaj ñaupajpica lazushna cachun. 
Alipaj imata ruranajushcapash, nitijaringapajlla cachun. 

23Paicunapaj ñavitaca, ama ricuchun ñausayachipangui. Paicunapaj huasha 
tullucunatapash, tucui causaipi chujchujujta rurapangui. 
24Can fiñarishcataca, paicunapaj jahuapi talinshna cachamupai. Can ninanda 
fiñarishpa llaquichinaca, paicunata japichun. 
25Mandashpa tiajuna paicunapaj huasipash, llaquinayaita tucuchi tucushca 
cachun. Paicunapaj carpacunapipash, pillapash ama causachun. 
26Paicunaca, can chugrichishca runatami catiriashpa llaquichinajurca. Can 
ung:uita cachamujpi, nanaihuan cajtami nalicachishpa parlanajun. 
27Paicuna nalita rurashcamandaca, nalitallata tigrachipairi. Imatapash 
cashcatapacha can rurashcata japingapaj, ama yaicuchunga jarcapailla. 
28Paicunaca, causaita causajcunapaj libropi shutita escribishca libromanda 
anchuchi tucushca cachun. Imatapash cashcatapacha rurajcunahuanga, ama 
escribichi tucushca cachun. 
29Ashtahuangarin ninan llaquihuan causajuj, imagupash illaj ñucataca, Taita 
Dioslla, can quishpichishpa jatarichihuailla. 
30Ñucaca, Taita Diospaj shutitaca*, candashpami alicachisha. Candaca 
jatunyachishpami alicachisha. 
31Shina alicachijpimi Mandaj Diosca, huagrata carashpa huañuchishcatapash 
yali cushijunga. Na cashpaca cachuyu, silluyu shicuta carashpa 
huañuchishcatapash yalimi cushijunga. 
32Chaita ricushpaca, llaquichi tucushpa causajcunaca cushijungami. Taita 
Diosta mascashpami, cangunapaj shungupi causaita charinguichi. 
33Mandaj Diosca, imagupash illajcuna mañanajujtaca uyajunmi. Pai 
agllashcacuna prezu tianajujpipash, na yangapi churanllu. 
34Paitaca jahua pachapash, cai pachapash, mama cuchacunapash, chaicunapi 
tucui imalla causajcunapashmi, alicachina canguichi. 

35Taita Diosmi, Siondaca quishpichinga. Judá llactapi tiaj pueblocunatapash, 
cutinmi alichinga. Chaipi causai callarishpami, paicunapaj cachun japinajunga. 
36Paita servijcunapaj miraicunami, chai pueblotaca paicunapaj cachun 
japinajunga. Paipaj shutita juyajcunami, chaipica causanajunga. 

Salmo 70 

Llaquimanda cacharichihuai nishpami, Diosta mañashca 
(Sal. 40:13-17) 

Dios yarichun nishpa, candajcunata mandaj candachijuchun, David rurashca Salmomi. 

1Taita Dioslla, ñucata cacharichingapaj shamupairi. Taita Dioslla, ayudangapaj 
ucha shamupairi. 
2Ñucata huañuchingapaj munajcunaca, pingai tucushpa pandachi tucushca 
cachun. Ñucata llaquichingapaj munajcunaca, huashaman tigrashpa, pingai 
tucushca cachun. 
3Ñuca llaquihuan cajpi: “¡Alita shina tucurca!” nishpa, ñucata rimashpa 
pingaichishcamandaca, huashaman tigrachi tucushca cachun. 
4Canda mascajcunaca, tucuicuna ninanda cushijuchun. Can 
quishpichishcamanda juyajcunaca, tucui causaipi: “Taita Diosca 
jatumbachami” ninajuchun. 
5Ñucaca ninan llaqui, imagupash illajmi causajuni. Taita Dioslla, ucha 
ñucapajman shamupairi. Mandaj Dioslla, canga ñucata ayudaj, ñucata 
cacharichijmari cangui, ama unayapaichu. 

Salmo 71 

Rucu runagumi, Diosta mañashca 

1Mandaj Dioslla, cambimi ñucaca pacajushcani. Ñuca pingai tucuchunga, ima 
horapash ama saquihuaichu. 
2Imatapash cashcatapacha rurashpa, llaquimanda ayudashpa 
cacharichihuayari. Aliguta uyashpa quishpichihuayari. 

3Ñuca pacajuna, jatun Rumishna capairi. Chaimanmi, ñucaca rijushalla. 
Canmi, mandashcataca ñucata quishpichingapaj cushcangui. Canmi, ñucapaca 
jatun Rumishna, ñucapaj shinlli torreshna capangui. 
4Ñuca Taita Dioslla, canda na manllaj runapaj maquimanda, jatun nalita 
rurajpaj maquimanda, na llaquishpa huañuchijpaj maquimanda 
cacharichihuayari. 
5Mandaj Jatun Dioslla, canmi ñuca shuyana capangui. Ñucataca, chairalla 
viñai cashcamandapachami, aliguta cuidajuhuangui. 
6Ñucataca, mamapaj vijsapi cajpillatami, cambaj maquipi charihuashcangui. 
Ñuca mamapaj vijsamandaca, canmi llujchihuarcangui. Chaimandami, 
candalla tucui causaipi alicachijusha. 
7Ñucaca taucacunapajmi, jatun manllarina carcani. Canga, ñucapaca 
shinllipacha pacajmi capangui. 
8Ñuca shimica, canda alicachinahuan, canda cushichinahuan, punllandi junda 
cachun. 
9Ña rucuyajpipash, ama shitahuanguichu. Ñuca ushai illaj tucujpipash, ama 
jichushpa saquihuanguichu. 
10Ñucata fiñajcunaca, ñucatami nalicachinajun. Ñucata huañuchingapaj 
pacalla chapajcunaca, paicunapura tandanajushpami parlanajun. 
11Paicunaca cashnami ninajun: “Taita Diosca jichushpami saquishca. Paitaca, 
pipash na cacharichingachu. Catishpa japichilla” ninajunmi. 
12Taita Dioslla, ñucamandaca ama caruyapaichu. Ñuca Taita Dioslla, ñucata 
ayudangapaj ucha shamupairi. 
13Ñuca causaita tucuchingapaj munajcunaca, pingaichi tucushca, chingachi 
tucushca cachun. Ñucata llaquichingapaj muyujujcunaca, pingai 
tucunahuambash, musparinahuambash, quilpai tucushcashna cachun. 
14Ashtahuangarin ñucaca, tucui causaipimi candalla shuyajusha. Ashtahuan 
ashtahuanmi, candaca alicachijusha. 

15Ñuca shimica, imatapash cashcatapacha can rurashcatami villajunga. 
Alicunata rurashpa can quishpichishcataca, na cuentai ushanalla cajpipash, 
punllandi parlajushallami. 
16Mandaj Jatun Dios ninan ushaihuan rurashcacunata ricungapajmi shamusha. 
Imatapash cashcatapacha can rurashcatami yarijusha, alita can rurashcatallami 
yarijusha. 
17Taita Dioslla, ñucataca chairalla viñai cashcamandapachami 
yachachihuarcangui. Cunangamanmi, juyaillacunata can rurashcataca 
villajuni. 
18Taita Dioslla, rucuyashpa yuraj ajcha tucujpipash, ama jichuhuanguichu. 
Cambaj ninan ushaita, jipa punllacunapi villangacaman, cambaj tucui ushaita, 
tucui jipa miraicunaman villangacaman, ama jichuhuanguichu. 
19Taita Dioslla, jahua pachaman chayajtami, imatapash cashcatapacha 
rurajungui. Canmi, jatun ruranacunata rurashcangui. Taita Dioslla, canshnaca 
pipash na tianllu. 
20Canga, ninan ashtaca llaquicunata, nalicunatami ricuchihuarcangui. Shina 
cashpapash, cutin causaita carahuanguilla. Cutin cai pacha manllanayai ucu 
ucu yacucunamanda jatarichihuanguilla. 
21Ñucataca ashtahuan jatunyachi tucunapi churashpami, cutinllata 
cushichihuangui. 
22Ñuca Taita Dioslla. Chashnallatami ñucapash, candaca salterio 
tocanacunahuan alicachisha. Israelcunapaj Jucha Illaj Dioslla. Can na llullaj 
cajtaca, arpata tocashpami candasha. 
23Ñuca shimica, canman candashpami cushijunga. Can quishpichishca ñuca 
almapashmi cushijunga. 
24Ñuca jalluca, can imatapash cashcatapacha rurashcatami, punllandi 
villajunga. Ñucata nalita rurangapaj munajcuna pingai tucushpa, 
musparinajushcamandami, chashna villajusha. 

Salmo 72 

Imatapash cashcatapacha ruraj jatun mandajmi mandanga 

Salomonman rurashca Salmomi. 

1Taita Dioslla, jatun mandajmambash, aliguta ricushpa mandana yuyaita 
cupairi. Jatun mandajpaj churimambash, imatapash cashcatapacha rurashpa 
mandanata carapairi. 
2Paimari, can agllashcacunataca, imatapash cashcatapacha rurashpa 
mandanga. Can agllashcacuna llaquilla causanajujpipash, aliguta ricushpami 
mandanga. 
3Urcucunapash, gentecunapaj casilla ali causaita, lomacunapash imatapash 
cashcatapacha ruranatami apamunga. 
4Gente puracunapi llaquilla causajcunataca, aliguta ricushpami mandanga. 
Imagupash illajcunapaj miraicunataca quishpichingami. Llaquichijcunataca 
sarungami. 
5Indipash, lunapash tiashcacamanga, mirai miraicunapashmi candaca 
manllanajunga. 
6Jatun mandajca, jihua cuchushca pambapi tamianshnami uriajumunga. Jamzi 
paramu urmashpa, alpata mutiyachinshnami canga. 
7Pai mandajui punllacunapica, imatapash cashcatapacha ruranaca, 
sisanshnami canga. Luna tucuringacamanmi, casilla ali causaica ashtacapacha 
tianga. 
8Paica, shuj lado mama cuchamandaca, caishuj lado mama cuchacamanmi 
mandajunga. Jatun yacumanda callarishpaca, cai pacha tucuri 
manñacunacamanmi mandajunga. 
9Paipaj ñaupajpimi, jichushca pambapi causajcunaca cungurinajunga. Paita 
fiñajcunapash, ñutu alpatami lambinajunga. 

10Tarsis pueblota jatun mandajcuna, yacu manñapi tiaj llactacunata jatun 
mandajcunami, caranacunata paiman apamunajunga. Sabá shuti, Seba shuti 
llactacunata jatun mandajcunapashmi, imacunatapash caranajunga. 
11Tucui jatun mandajcunami, paipaj ñaupajpi cunguringa. Tucui shuj 
llactacunapi causajcunami, paitaca servinajunga. 
12Imagupash illajcuna caparishpa mañajpica, paimi cacharichinga. Pi ayudajta 
na charishpa llaquilla causajcunatapashmi ayudanga. 
13Imagupash illajtapash, imagutapash na charitapash llaquingami. 
Imagutapash na charicunapaj causaitaca quishpichingami. 
14Paicunapaj almataca, umachi tucunamandapash, ninandapacha llaquichi 
tucujujmandapash llujchingami. Paipaj ñaupajpica, paicunapaj yahuarca ninan 
valishcami canga. 
15Jatun mandajca causajungallami. Sabá shuti llactamanda orotami 
caranajunga. Paimandaca Diosta mañanajungallami, punllandimi paitaca 
bendicianajunga. 
16Pambapipash, jahua urcu umacunapipash, granocuna tiachunmi, maqui 
jundata shitanajunga. Chai muyumi, Líbano urcu quirucunashna tsal nijuj 
chagracuna fucunga. Pueblopi causajcunapash, pambapi jihua sisanshnami 
canga. 
17Jatun mandajpaj shutica, causaita causaicamanmi canga. Indi 
tiashcacamanga, paipaj shutica tucui causaicamambash chashnallatami canga. 
Paimandami, tucui shuj llactacunapi causajcunaca bendiciai tucunajunga. 
Paicunaca, ninandami cushijun ninajungami. 
18Mandaj Taita Diosca, alicachi tucushca cachun. Paica, israelcunapaj Taita 
Diosmi. Paillami, imapash juyaillacunata ruran. 
19Paipaj juyailla shutica, causaita causaicaman alicachi tucujuchun. Pai 
punchapamba cashcapash, tucui cai pachapi junda cachun. Shina cachun. 
Shina cachun. 

20Isaí shuti runapaj churi David mañashca shimicunaca, caipimi tucurin. 

Salmo 73 

LIBRO III [73-89] 
Nalicuna ima tucunatami villajun 

Asaf shuti runa rurashca Salmomi. 

1Taita Diosca, israelcunahuanga aligupachami. Shungupi mapa 
illajcunahuambash aligupachami. 
2Ñucamanda rimashpaca, ñuca chaquipash ashamandami na llucharca. Ñuca 
purijushpaca, ashamandallami na llucharcani. 
3Ninan jariyashcacunata ricushpami, paicunashnallata cangapaj ninanda 
munarcani. 
4Paicunaca, huañui japihuangami yashpallapash na llaquirinllu. 
Ashtahuangarin ninan shinllicunarami. 
5Caishuj huañuj gentecunashnaca, na ima llaquitapash apanajunllu. Shuj 
runacunashnaca, na asti tucunajunllu. 
6Shinamandami, paicuna jariyashpa causanaca, coronata churachinshna 
charin. Ninandapacha llaquichishcahuanmi, churajunahuanshna 
quilparinajun. 
7Yapa viracuna cashpami, ñavipash llujshinalla ricunajun. Paicunapaj 
shungupi munashcata pactachishpapash, ashtahuan yalishpami ruranajun. 
8Ninanda nalicachishpa rimashpami, ninanda llaquichinatalla parlanajun. 
Ninanda jariyashpami parlanajun. 
9Paicunapaj shimihuambash, jahua pachata fiñashpami rimanajun. Paicunapaj 
jalluhuanga ninanda rimashpami, cai pachapi purinajun. 
10Chaimandami Taita Diosca, pai agllashcacunataca caiman tigrachimunga. 
Paicunamanmi, yacutapash ashtacatapacha llujchinga. 
11Nalicunaca cashnami ninajun: “¿Taita Diosca, imashnata yachanyari? Jahua 
pachapi causajuj Diosca, ¿imatapash yachanllu?” ninajunmi. 

12Ricui, Diosta na manllaj caicunaca, cai pachapi ima llaquitapash na 
japishpallatami, ninanda charijyanajun. 
13Ñucaca, yangapachami mapa illaj shungu tucushcani. Ñuca ali cashpa, 
maquita na mapayachishcapash yangallatami. 
14Ashtahuangarin punllandimi asti tucuni. Tucui tutamandacunami macai 
tucuni. 
15“Ricui, ñucapash paicunashnallata rimashallami” nijushpaca, can Diospaj 
huahuacunapaj miraicunatami umachiman. 
16Caita yachangapaj ñuca yarijujpica, ñucapaca ninan shinlli ruranapachami 
carca. 
17Taita Diospaj huasiman ña yaicushpami, paicuna imashna tucurinataca 
yacharcani. 
18Paicunataca, lluchanallapipachami churashcangui. Shina churashpaca, 
llaquinayaita tucuchishpami urmachingui. 
19¡Llaquinayaitamari, cungashcapi tucuchi tucunajushca! Ninan llaquita 
apashpa, manllarishpami tucurinajushca. 
20Muscujushpa rijcharij runashnami, can Jatun Diosca jatarishpa, paicuna 
imashna cajtaca, yangapi churapangui. 
21Ñuca almaca, ninandapachami llaquirirca. Ñuca shungutapash, tujsinshnami 
nanahuarca. 
22Ñucaca, yapa juizu illaj cashpami, imatapash na yachai usharcani. Cambaj 
ñaupajpica, animalshnami carcani. 
23Chashna cashpapash ñucaca, ñuca tucui causaipimi canhuan carcani. Canga 
ñucataca, ali lado maquimandami charihuarcangui. 
24Ali yuyaita can cushcashnallatami pushahuashcangui. Chai jipaca, 
punchapamba llactapimi chasquihuangui. 

25Ñucaca, jahua pachapica pitapash na charinichu, candallami charini. Cai 
pachapipash, canhuan cashcamandaca, imatapash na charingapaj munanichu. 
26Ñuca aichapash, ñuca shungupash ña huañunallami tucujun. Ashtahuangarin 
jatun Rumishna Diosca, ñuca shungupi ushaita carajmi. Taita Diosca, tucui 
causaipimi imagutapash carahuan. 
27Ricui, canmanda anchurijcunaca chingangami. Canmanda anchurijcunataca, 
tucuillatami canga tucuchipangui. 
28Ashtahuangarin ñucamanda rimashpaca, Taita Diospajman quimirinaca 
aligupachami. Mandaj Jatun Diostami, shuyashpa causajuni. Can tucui 
rurashcacunata villangapajmi, chashna causajuni. 

Salmo 74 

Fiñajcuna llaquichijujtami, Taita Diosman villashca 

Yachachingapaj Asaf shuti runa rurashca Salmomi. 

1Taita Dioslla, ¿imamandata ñucanchitaca, causaita causaicaman na 
yaringapaj shitangui? ¿Imamandata cambaj jihua pambapi purinajuj cambaj 
llamacunataca, nina japirinshna ñapash fiñarcangui? 
2Punda huatacunamanda can agllashca tandanajushca gentecunataca yaripairi. 
Cambaj aillu cachunmi, llaquimanda quichpichircangui. Can causashca cai 
Sion shuti urcutapash yaripairi. 
3Napacha cutinga alichi ushanalla, llaquinayaita tucuchi tucushcata ricuj 
shamupairi. Chai fiñajcuna cambaj huasipi tucui nalita rurashcata ricuj 
shamupairi. 
4Canda fiñajcunaca, canhuan tandanajushca chaupicunapimi caparinajun. 
Paicunapaj cajta ricuchingapaca, banderacunatami churarca. 
5Paicunaca, quiru junda bosque chaupipi jachahuan quiruta 
cuchunajunshnami. 
6Cunangarin, labrashca cambaj caspicunataca, jachacunahuan, 
martillocunahuanmi tucuillata faquirca. 

7Cambajlla huasitaca, ninahuanmi rupachirca. Cambaj shuti causajun cambaj 
jatun carpatapash, alpaman shitashpami, yangapi churanajurca. 
8Paicunapaj shungupica: “Tucuillata tucuchishun” yashpami purinajurca. Taita 
Diosta yaringapaj tandanajuna huasicunataca, tucuillatamari llactapica 
rupachirca. 
9Can ñucanchihuan cajta ricuchijcunataca, na ricushpami causanchi. Can ima 
nishcata villajcunapash illanmari. Ima punllacunacaman cashna canata 
yachajpash, ñucanchi purapica na tiapanllu. 
10Taita Dioslla, ¿ima punllacunacamanda ñucanchita llaquichijca, rimashpa 
pingaichigrin? Canda fiñajcunaca, ¿paicunapaj tucui causaicamanllu cambaj 
shutitaca nali shimicunahuan rimanga? 
11¿Imamandata cambaj maquita pacangui? ¿Imamandata cambaj ali lado 
maquitaca, quinllulipi pacangui? 
12Ashtahuangarin Taita Diosca, punda huatacunamandapachami ñucata jatun 
mandaj cangui. Canmi cai pachapica, jatun macanajuicunata mishashpa 
quishpichij cangui. 
13Cambaj ushaihuanmi, mama cuchatapash chaupircangui. Yacucunapi tiaj 
manllanayai animalcunapaj umacunatacapashmi faquircangui. 
14Leviatán nishca manllanayai animalpaj umacunatapash llapishpami, 
jichushca pambacunapi causajcunaman micuchun cararcangui. 
15Canmi pugyucunatapash, jatun yacucunatapash llujchircangui. 
Ninandapacha rijuj jatun yacucunatapash chaquichircanguillami. 
16Punllapash cambajmi, tutapash cambajllatami. Canmi inditapash, lunatapash 
churarcangui. 
17Canmi, tucui cai pacha maicamanlla canataca churarcangui. Rupai 
punllacunatapash, tamia punllacunatapash canmi churarcangui. 
18Caita yaripairi: Canda fiñajcunaca, Mandaj Dios candami rimanajurca. Juizu 
illaj gentecunaca, cambaj shutitami nali shimicunahuan rimanajurca. 

19Cambaj urpigupaj causaitaca, ama millai animalcunaman cupaichu. Llaquita 
apaj cambajlla tandanajushcacunataca, ama causaita causaicaman 
cungapaichu. 
20Ñucanchihuan ari ninajushcata yaripairi. Llactapi yana yana pushtucunapica, 
ninandapacha llaquichinacunahaun jundami causanajun. 
21Ñavita urai cumuchi tucushpa causajtaca, ama cutin pingaichipaichu. Ninan 
llaquita apaj, imagupash illajcunami, cambaj shutitaca alicachinajunga. 
22Taita Dioslla, jatarishpa canllata jarcaripairi. Punllandi imashna canda 
nalicachishpa, juizu illaj runa rimajtaca yaripairi. 
23Canda fiñajcuna ninanda caparinajujtaca, ama cungapaichu. Canda fiñashpa 
jatarijcunami, ashtahuan ashtahuan caparinajun. 

Salmo 75 

Taita Diosca, nali runataca llaquichishpami, imatapash cashcatapacha rurajtaca 
jatumbi churan 

Ama tucuchihuaichu nishpa candana tonopi, candajcunata mandaj candachijuchun, Asaf shuti runa 
rurashca candana Salmomi. 

1Taita Dioslla, candami pashi ninchi, candaca pashi nipanchimi. Cambaj 
shutica ladollapimi. Runacunaca, juyaillata can rurashcacunatami villanajun. 
2Ima huatapi rurangapaj ñuca agllashpaca, aligutapacha rurashpami 
mandasha. 
3Cai pachaca, paipi causajcunandimi huaglirca. Shina cajpipash ñucami, 
pilarcunataca charijuni. Selah 
4Juizu illajcunataca: “Na yanga alicachirinachu canguichi” nircanimi. Diosta 
na manllajcunatapash: “Na jariyanachu canguichi” nircanimi. 
5Canguna ushaita charishcataca, na jariyashpa ricuchinachu canguichi. Na 
jariyashcata shayarishpa rimanachu canguichi. 
6Jatun tucunaca, indi llujshimuj ladomanda, indi huashajuj ladomanda, 
jichushca pambamandaca na shamunllu. 

7Ashtahuangarin Taita Diosmi juez. Paimi shujtaca pingaichin, shujtaca 
jatunyachin. 
8Mandaj Diosca, fucushca jayaj vinotaca, paipaj copa jundatami charijun. Chai 
vinoca, tucuihuan chapushca jayajyashcami. Chai vinota pai talijpimi, cai 
pachapi Diosta na manllashpa causajcunaca, tucuringacaman ninanda 
ufianajunga. 
9Ashtahuangarin ñucaca, Jacobopaj Taita Diosmandami tucui causaipi 
villajushalla. Paitaca, alicachishpa candajushallami. 
10Juchatalla rurajcuna mandanataca, faquinshna tucuchishami. 
Ashtahuangarin imatapash cashcatapacha rurajpaj mandanaca, jatunyachi 
tucushcami canga. 

Salmo 76 

Taita Diosca mishajpashmi, llaquichijpashmi 

Cuerdacunahuan tocanacunata tocashpa, candajcunata mandaj candachijuchun, Asaf shuti runa 
rurashca candana Salmomi. 

1Taita Diosca, Judá llactapica rijsishcami. Israel llactapipash, paipaj shutica 
jatumbachami. 
2Paipaj jatun carpaca, Salem pueblopimi. Pai causajuj huasica, Sion 
pueblopimi. 
3Chaipimi, paita fiñajcunapaj arcota, flechacunata, jarcarina escudota, 
espadata, ima macanacunacunatapash faquirca. Selah 
4Canga, punchapambagumi cangui. Animalcunata japina urcucunatapash, 
ashtahuan yali ushaitami charingui. 
5Shinlli shungucunaca, quichui tucushpami, rijcharitapash na rijcharishpa 
puñunajurca. Chai shinlli shungu runa puramandaca, shujllapash na maquita 
alsarcachu. 
6Jacobopaj Taita Dioslla, can jarcashpa rimajpimi, carretacunata aisaj 
caballocunapash, na cuyuri ushanajurca. 

7Canga, manllana Diosmi capangui. Nina japirinshna can fiñarishca cajpica, 
¿pita cambaj ñaupajpica shayari ushangayari? 
8Jahua pachamandapachami llaquichinataca villarcangui. Shina villajpica, cai 
pachapi causajcunaca, ninanda manllarishpami casilla quedanajurca. 
9Taita Dioslla, llaquichingapaj can jatarishpaca, cai pachapi causaj, ali 
shunguta tucui charijcunata quishpichingapajmi jatarircangui. Selah 
10Runacuna fiñarishca cashpapash, candaca alicachijungapachami. Fiñarijcuna 
puchushcacunataca, canga llaquichinguimi. 
11Imatapash carashapachami nishpaca, chaitaca cangunata Mandaj Taita 
Diosman cunapachami canguichi. Paipaj muyundipi tucui causajcunaca, 
manllana Diosman caranacunata apamuichiyari. 
12Paimi, mandajcunapaj samaitaca tucuchinga. Cai pachata jatun 
mandajcunapajpash, manllana Diosmi. 

Salmo 77 

Ninan ushaita charij Dios rurashcata aligutapacha yarishpa alicachishcami 

Candajcunata mandaj Jedutún shuti runa candachijuchun, Asaf shuti runa rurashca Salmomi. 

1Taita Diostaca, ninanda caparishpami mañajurcani. Taita Diostami 
caparijurcani, paica uyahuangami. 
2Ninan llaquita apajui punllapica, Jatun Diostami mascarcani. Tutapash 
maquita vichai churashpami, na samashpa paita mañajurcanilla. Ñuca almaca, 
cushijuita na chari usharcachu. 
3Taita Diosta yarishpami, ninanda llaquirircani. Aij nijujpillatami, ñuca 
espiritupash shaijurca. Selah 
4Taita Dioslla, ñuca ñavi vicharichunllapash na saquihuarcanguichu. Ninan 
llaquihuan cashpami, rimaitapash na usharcani. 
5Callarimandapachami, punllacunataca yarijurcani. Huatacunatapash, callari 
huatacunamandapachami yarijurcani. 

6Ñuca candashcacunata tuta yarijushpami, ñuca shungupica aligutapacha 
yarijurcani. Ñuca espiritupash, cashnami tapujurca: 
7“¿Jatun Diosca, causaita causaicamanllu shitanga? ¿Nacha cutin ñucanchitaca 
ayudanga? 
8¿Pai llaquinaca, causaita causaicamanllu tucurishca? Pai imata rurasha 
nishcapash, ¿tucui causaipajchu tucurishca? 
9Taita Diosca, ¿llaquinataca cungashcachu? ¿Pai ninanda fiñashcahuanllu, 
llaquishpa ayudanacunataca vichashca?” nishpami tapujurcani. Selah 
10Cashnami yajurcani: “Caica ñuca nanaimi. Shina cashcamandami, jahua 
pachapi causajuj Diospaj ali lado maquihuan alicunata rurashca huatacunata 
yarijusha” yajurcanimi. 
11Mandaj Dios rurashcacunatami yarijusha. Ari, ñaupa huatacuna 
juyaillacunata can rurashcatami yariajusha. 
12Tucui can rurashcacunatami, aligutapacha yarijusha. Can rurashcacunataca 
villajushallami. 
13Taita Dioslla, cambaj ñanga jucha illaj ñangumi. Ñucanchi Taita Dioshuan 
chimbapurangapaca, ¿maijan diospash jatun tianllu? 
14Can Taita Diosmi, juyaillacunata ruraj cangui. Gente puracunapimi, cambaj 
ushaitaca ricuchircangui. 
15Cambaj rigrahuanmi, can agllashcacunataca quishpichimurcangui. Paicunaca 
Jacobopaj, Josepaj miraicunami. Selah 
16Taita Dioslla, yacucunaca candami ricunajurca. Yacucuna canda ricushpaca, 
manllarinajurcami. Manllanayai ucu ucu yacucunapashmi chujchunajurca. 
17Fuyupash, yacu jundajtami tamiachimurca. Jahua pachapi culun nishpami, 
cambaj rayocunapash caiman chaiman punchayachirca. 

18Can culun nichishcapash, jatun acapana huairapimi uyarirca. Cambaj 
punchapamba shitamushcapash, tucui cai pachatami punchayachirca. 
Alpapash chujchushpami, ninanda cuyurirca. 
19Mama cuchatami, cambaj ñan carca. Ashtaca yacu chaupitami, cambaj 
chaqui ñan carca. Cambaj chaqui sarushcatapash, pipash na rijsircachu. 
20Cambaj agllashcacunataca llamagucunatashnami, Moiseshuan, Aaronhuan 
pushamurcangui. 

Salmo 78 

Jerusalenda urmachishcamandami huacashca 

Asaf shuti runa rurashca Salmomi. 

1Ñuca agllashcacuna, ñuca mandashcata uyaichiyari. Ñuca rimashca 
shimicunataca, rinrita mañachishpa uyaichiyari. 
2Ñuca shimita pascashpami, yarichij shimicunata rimagrini. Ñaupa 
huatacunamandapacha pacalla tiashcacunatami villagrini. 
3Chaicunataca, ñucanchi ñaupa taitacuna parlajpi uyashpami yacharcanchi. 
4Chaicunataca, paicunapaj huahuacunamambash, na pacashunllu. Jipa 
miraicunamanmi, Mandaj Diosta alicachinata parlashun. Shinallata ninan 
ushaita pai charijtapash, ima juyaillacunata rurashcatapashmi parlashun. 
5Paimi, Jacobopaj mirai israelcunaman imashna causanata yachachishpa, 
mandashca shimicunatapash churarca. Ñucanchi ñaupa taitacunamanmi, 
chaicunataca paicunapaj huahuacunaman villachun mandarca. 
6Jipa miraicunapash, jipaman huacharina huahuacunapash yachachunmi 
curca. Paicuna jatunyashpa, paicunapaj huahuacunaman villachunmi curca. 
7Taita Diosta yariashpa causachunmi curca. Taita Dios imata 
rurashcacunatapash, ama cungachunmi curca. Pai mandashcacunatapash 
cazuchunmi curca. 
8Cangunapaj ñaupa taitacunashnaca, na canachu canguichi. Paicunaca shinlli 
shungupacha tucushca, na cazuj miraicunami carca. Chai miraicunaca, 

paicunapaj shungutapash na alichirishcachu carca. Paicunapaj espiritupashmi, 
Taita Diosmanda anchurirca. 
9Efrainbaj miraicunaca arcocunata, flechacunata charishpapash, macanajui 
punllapica tigrashpami calpaca. 
10Taita Dioshuan ari nishcataca, na pactachircachu. Pai mandashca 
shimicunapi nijunshna puringapajpash na munarcachu. 
11Ashtahuangarin pai imatalla rurashcatapash, jatun juyaillanacunata 
ricuchishcatapashmi cunganajurca. 
12Paicunapaj ñaupa taitacuna ricujtami, juyaillanacunata rurarca. 
Chaicunataca, Egipto llactapi tiaj Zoán shuti pambapimi rurarca. 
13Mama cuchata chaupishpami, paicunataca chimbachirca. Yacucunataca, 
shujlla mundundashna rurashpami jarcarca. 
14Punllapica, fuyuhuanmi pushajurca. Tucui tutapica, ninahuan 
punchayachishpami pushajurca. 
15Jichushca pambapipash, jaca rumicunata chaupishpami, manllanayai ucu 
ucu jatun yacucunamandashna yacuta ufiachirca. 
16Jaca rumimandaca, ninanda rijuj yacucunata llujchishpami, jatun yacutashna 
urai calpachirca. 
17Ashtahuangarin paita fiñashpami, juchata ashtahuan ruranajurca. Jahua 
pachapi causajuj Diosta, jichushca pambapi fiñashpami, chashna ruranajurca. 
18Chashnami paicunapaj shungupica, paicuna munashca micunata cuchun, 
Taita Diosta mañashpa fiñachinajurca. 
19Taita Diosta fiñashpami, cashna rimanajurca: “¿Diosca, jichushca pambapica, 
mezata mandai ushangachu? 
20Ricuichi, jatun rumita faquijpimi, yacucunaca llujshirca. Ninanda rijuj 
yacucunaca, pambacunapipashmi jundarca. ¿Tandatapash carai ushangachu 

imashi? Pai agllashcacunaman carangapaca, ¿aichatapash charingachu 
imashi?” ninajurcami. 
21Chashna ninajujta Mandaj Dios uyashpami, ninandapacha fiñarirca. 
Jacobopaj mirai israelcunahuanga, nina japirinshnami ñapash fiñarirca. 
22Taita Diostapash na crinajushcamanda, pai quishpichinatapash na yariashpa 
causanajushcamandami, chashna fiñarirca. 
23Shina cashpapash jahuamandami, fuyuta cachamurca. Jahua pacha 
pungucunatapashmi pascarca. 
24Shina rurashpami, paicuna micunajuchunga, maná shuti micunata 
tamiachirca. Trigotapash, jahua pachamandami caramurca. 
25Runacunaca, alicachi tucushcacunapaj tandatami micunajurca. Micunataca, 
na ushangacaman micungacamanmi cachamujurca. 
26Urai lado huairata, jahua pachapi cuyuchishpami, urai lado huairataca, 
paipaj ninan ushaihuan cachamurca. 
27Chashna rurashpami aichataca, ñutu alpatashna paicunapaj jahuapi 
tamiachimurca. Jahuata rij alasyu animalcunataca, mama cucha t'iyutashnami 
tamiachimurca. 
28Chai animalcunataca, paicuna causanajuj carpa muyundi chaupicunapimi 
urmachimurca. 
29Chaicunataca, na munajtami micunajurca. Paicuna munashcatami, Diosca 
pactachirca. 
30Paicuna munashcataca, nara chingachishcachu carca. Micunapash 
shimipirami carca. 
31Taita Dios ñapash fiñarishpaca, maijan ashtahuan shinlli runacunatami 
huañuchirca. Agllashca israelcunatami urmachirca. 
32Tucui chaita rurajpipash, juchata ashtahuan ruranajurcarami. 
Juyaillagucunata pai rurashcatapash, na crinajurcachu. 

33Shinamandami, paicuna causana punllacunataca yangata chingachirca. 
Paicuna causanajushca huatacunatapash, jatun llaquimanmi tigrachirca. 
34Paicunata huañuchijpica, chai horasmi Taita Diosta mascanajurca. Shina 
rurajpimi, na samashpa ninanda paitaca mascanajurca. 
35Paicunaca, Taita Dios paicunata pacaj cajta, jahua pachapi causajuj Taita 
Dios paicunata quishpichij cajtapashmi yarinajurca. 
36Ashtahuangarin, paicunapaj shimihuanga uyanayaita llullashpa parlashpami, 
paicunapaj jalluhuanga llullanajurca. 
37Paicunapaj shunguca, napacha Dioshuan alichu carca. Paihuan ari 
nishcatapash, napacha ali pactachinajurcachu. 
38Ashtahuangarin paica llaquij cashpami, paicuna nalita rurashcatapash 
cungashpa, paicunataca na tucuchishpa saquirca. Pai ninanda fiñarishca 
cashpapash, na llaquichishpami cutin cutin saquirca. Yapata fiñarishpa 
llaquichinatapash jarcarircami. 
39Paicunataca, huañuna aichayu runacuna cajtami yarirca. Fucujpi samai 
llujshishpaca, cutinga na tigramunshna cajtami yarirca. 
40¡Cutin cutinmari jichushca pambapica, paita na cazunajurca! Imapash na tiaj 
pambapimari fiñachinajurca. 
41Cutin, cutinmi Taita Diostaca, paicuna munashcata rurachun mañanajurca. 
Shina rurashpami, israelcunapaj jucha illaj Diostaca fiñachinajurca. 
42Llaquinayaita causanajujpi, shuj punlla paipaj maquihuan llujchishcataca, na 
yarinajurcachu. 
43Egiptopica, imatapash rurashpami ricuchijurca. Zoán shuti pambapica, 
juyaillacunatami rurarca. 
44Chaipica, pipash ama ufiai ushachunmi, paicunapaj jatun yacucunatapash, 
ninanda rijuj yacucunatapash yahuarman tigrachirca. 

45Paicuna puramanllatami, ashtaca millai chuspicunata, sapocunata cacharca. 
Chaicunami, ima tiashcatapash micushpa tucuchinajurca. 
46Paicunapaj granocuna fucushcatapash, oruga nishca jurucunamanmi curca. 
Paicuna tarpushca chagracunatapash, langosta jurucunamanmi curca. 
47Paicunapaj uvas chagracunataca, runduhuanmi tucuchirca. Jigos 
yuracunatapash, casahuanmi tucuchirca. 
48Paicunapaj tucui animalcunatapash, huagracunatapash racu runduhuan, 
rayohuanmi huañuchirca. 
49Egiptopi causajcunapaj jahuapimi, nina japirinshna fiñarishcata cacharca. 
Fiñarishcatapash, ninan llaquitapash, nanaitapashmi cacharca. Tucuchij 
ashtacata angelcunatami cacharca. 
50Pai ninanda fiñarishpa huañuchingapaj yarishpami, paicunapaj causai 
huañunataca na cuidarca. Ashtahuangarin paicunapaj causaitaca, 
huañuimanmi curca. 
51Egipto llactapica, punda huacharishcacunataca, tucuillatami huañuchirca. 
Cam shuti runapaj miraicunapaj carpacunapica, shinlli runa cashpa charishca 
punda churicunatami huañuchirca. 
52Pai agllashcacunataca, llamacunata llujchinshnami, Egiptomandaca 
llujchimurca. Jichushca pambatapash, ashtaca llamacunatashnami 
pushamurca. 
53Imatapash ama manllachunmi, alipacha cuidashpa pushamurca. Paicunata 
fiñajcunataca, mama cuchami quilparca. 
54Chai jipaca, Diospajlla llactapaj linderocunamanmi chayachimurca. Paipaj ali 
lado maquihuan mishashca cai urcumanmi pushamurca. 
55Israelcunapaj ñaupajpimi, llactacunapi causajcunataca llujchishpa cacharca. 
Chai jipaca, cabiacunahuan medishpami, alpacunataca chaupishpa cararca. 
Shina rurashpami, chai runacuna causanajushca huasicunapica, Israel 
aillucuna causanajuchun churarca. 

56Shina rurajpipash paicunaca, jahua pachapi causajuj Taita Dios imatalla 
rurashcata ricungapaj munashpami fiñachinajurca. Imashna causanata pai 
yachachishca shimicunatapash, na cazunajurcachu. 
57Ashtahuangarin paicunapaj ñaupa taitacunashnallatami, paita jariyashpa 
huashaman tigranajurca. Flechata na aliguta shitaj, umachij arcoshnami 
tucunajurca. 
58Paicunapaj lomacunapi, altarcunahuanmi fiñachinajurca. Imamambash 
rijchaj labrashca paicunapaj dioscunahuanmi, ninandapacha fiñachinajurca. 
59Shina ruranajujta Taita Dios uyashpami, israelcunata fiñashpa ninandapacha 
na ricunayachirca. 
60Chaimandami, Silo shuti pueblopi tiajuj paipaj carpataca jichurca. 
Gentecunapaj chaupipi causajushca carpatami, chashna jichurca. 
61Paipaj ushaita ricuchijujtapash, prezu apachunmi saquirca. Pai punchapamba 
cajtapash, paita fiñajpaj maquipimi saquirca. 
62Pai agllashcacunataca, espadahuan huañuchinajuchunmi curca. Paipaj 
cachun agllashcacunahuanga, ninandapachami fiñarirca. 
63Paicunapaj chairalla viñaicunataca, ninami tucuchirca. Jarihuan nara 
tacarishca cuitsapajpash, cazaraipi alicachishpa candanaca na tiarcachu. 
64Paicunapaj curacunaca, espadahuanmi huañuchi tucunajurca. Paicuna 
huañujpi sapalla tucushca huarmigucunapash, na huacai ushanajurcachu. 
65Chai jipami Jatun Diosca, puñujushpa rijcharinshna jatarirca. Shuj shinlli 
runa vinota ufiashpa, machashpa caparijunshnami carca. 
66Shina jatarishpami paita fiñajcunataca, huashamanda japishpa chugrichirca. 
Tucui causaicaman rimai tucushpa, pingai tucuchunmi saquirca. 
67Diosca, Josepaj miraicunapaj carpa huasitaca jichushpami, Efraín aillutaca 
na agllarca. 
68Ashtahuangarin Judá aillutami agllarca. Pai juyashca Sion urcutami agllarca. 

69Chaipimi paipaj huasitaca, cai pachata, causaita causaicaman shinlli 
shayajuchun churashcashna juyaillagutapacha shayachirca. 
70Paita servij Davidtami agllarca. Paitaca, llama corralta cuidajtami agllarca. 
71Chairalla huacharishca llamacunata cuidajujtami pushamurca. Diosca, 
Jacobopaj mirai paipajlla israelcunata michijuchunmi pushamurca. 
72Davidca, israelcunataca ali shunguta charishcashnallatami michijurca. Ali 
yachajushca paipaj maquihuambachami cuidashpa michijurca. 

Salmo 79 

Jerusalenda urmachishcamandami huacashca 

Asaf shuti runa rurashca Salmomi. 

1Taita Dioslla, shuj llactapi causajcunami, cambaj llactata japingapaj 
shamunajurca. Cambajlla huasitapash yangapi churashpami, Jerusalendapash 
urmachishpa, rumi mundungunatalla saquirca. 
2Canda servijcuna huañushcataca, jahuata rij alasyu animalcuna micuchunmi 
saquirca. Cambajlla causajcuna huañushcataca, cai pachapi tiaj millai 
animalcuna micuchunmi saquirca. 
3Paicunapaj yahuartaca, Jerusalén muyundipimi yacutashna jichanajurca. 
Paicunata pambangapajpash, pipash na tiarcachu. 
4Ñucanchica, ladollapi causajcuna rimashpa pingaichijpimi causanajunchi. 
Ñucanchi muyundi llactacunapi causajcuna na cazushpa, asishpa ricujpimi 
causanajunchi. 
5Mandaj Dioslla, ¿ima punllacamanda fiñarishcalla cagripangui? ¿Causaita 
causaicamanllu fiñarishcalla cagripangui? ¿Nina rupajunshnachu, cambajlla 
cachun munashpa fiñarishca cagripangui? 
6Can ninanda fiñarishcataca, canda na rijsij shuj llactacunapaj jahuapi 
talinshna cacharipairi. Shinallata cambaj shutipi na mañanajuj, shuj 
llactacunata mandajcunapaj jahuapi cacharipairi. 

7Jacobopaj miraicunataca, paicunami huañuchinajurca. Paicuna causana 
huasicunatapash, llaquinayaitami tucuchinajurca. 
8Ñucanchi ñaupa taitacunapaj nalita rurashcata yarishpaca, ama ñucanchitara 
llaquichihuaichu. Ashtahuangarin llaquishpa, ñucanchita tuparingapaj ucha 
shamupairi. Ñavita urai cumuchi tucushcamari causanajunchi. 
9Ñucanchita quishpichij Taita Dioslla, cambaj juyailla shutimanda 
ayudahuayari. Cambaj shutita juyaimanda, ñucanchi juchacunata cungashpa, 
cai llaquimanda cacharichihuayari. 
10Gentecunaca: “¿Paicunapaj Taita Diosca maipitayari?” ninajungami. Canda 
servijcunata huañuchishpa yahuarta jichashcamandaca, shuj gentecuna 
yachachun, paicunatapash ñucanchi ricujta chashnallata huañuchipairi. 
11Prezucuna aij nishpa huacanajushcapash, cambaj ñaupajman uyaripachun. 
Huañuchi tucunapacha nishcacunataca, cambaj rigrapi jatun ushaita 
charinshnallata cuidapairi. 
12Mandaj Dioslla, ñucanchi ladolla llactacunapi causajcuna canda ninanda 
nalicachishpa, can alicachi tucushcata huaglichishcamandaca, paicunatapash 
canchiscaman llaquichipairi. 
13Shina rurajpica can agllashca ñucanchica, michina pambacunapi micuj 
llamagushna, causaita causaicaman canda alicachishun. Mirai miraicamanmi, 
candaca alicachishpa candanajushun. 

Salmo 80 

Cutin alichipairi nishpami, caparishpa Diosta mañashca 

Lirio sisacuna nishpa candana tonopi, candajcunata mandaj candachijuchun, Diosman villashpa Asaf 
shuti runa rurashca Salmomi. 

1Israelcunata Michij Dioslla, uyahuayari. Canmi Josepaj miraicunataca, 
llamacunatashna michijupangui. Querubín nishcacunapaj chaupipi causajuj 
Dioslla, punchayachimupairi. 
2Cambaj ninan ushaitaca Efraín aillupaj, Benjamín aillupaj, Manasés aillupaj 
ñaupajpi ricuchishpa, ñucanchita quishpichingapaj shamupairi. 

3Taita Dioslla, ñucanchitaca punda ali causashcashnallata cutin 
tigrachihuayari. Cambaj ñavihuan punchapamba ricuhuayari. Shina ricujpica, 
quishpirishcami cashun. 
4Tucuita Mandaj Taita Dioslla, ¿ima punllacamanda can agllashcacuna 
mañanajujta na uyangapaj munashpa, can fiñarishcata ricuchigringui? 
5Viquita jichanatami, micunatashna cararcangui. Viquita jichanatallatami 
yacutashna, ashtacatapacha ufiachircangui. 
6Ñucanchitaca, ñucanchi ladolla llactacunapi causajcuna na cazushpa 
asinajuchunmi saquircangui. Ñucanchita fiñajcunaca, paicuna purami 
ñucanchita ricushpa asinajun. 
7Tucuita mandaj Taita Dioslla, ñucanchitaca punda ali causashcashnallata 
cutin tigrachihuayari. Cambaj ñavihuan punchapamba ricuhuayari. Shina 
ricujpica, quishpirishcami cashun. 
8Cai llacta runacunata llujchishpa cachashpami, Egiptomanda can 
llujchimushca uvas yuracunata tarpunshna churarcangui. 
9Chai alpataca, paicunapaj ñaupajpi mapa illajta saquijpimi, sapicunapash 
shinllita sapiyashpa alpapi viñashpa jundarca. 
10Urcucunaca, chai yuracunapaj llandunahuan quilpashcami carca. Taita 
Diospaj cedro quirucunataca, paicunapaj malquicunahuanmi quilpajurca. 
11Paicunapaj malquicunaca, mama cuchacamanmi viñarca. Paicunapaj 
retoñacunapash, jatun yacucamanmi viñarca. 
12¿Imamandata chai uvas chagra muyundi jarcashcacunataca faquircangui? 
Ñanda tucui yalijcunami, uvasta pallashpa yalinajun. 
13Urcu cuchicunami tucuchijun, sacha animalcunami micujun. 
14Tucuita mandaj Taita Dioslla, cunanda tigramupairi. Cai uvas chagrataca, 
imashna cajta jahua pachamanda aliguta ricushpa llaquipairi. 

15Cambaj ali lado maquihuan tarpushca yurataca llaquipairi. Cambaj cachun 
shinllita viñachishca retoñotapash llaquipairi. 
16Cunanga, rupashpami llaquinayaita tucurishca. Shina rurajcunaca, can 
fiñarishpa shinllita rimajpi tucurichun. 
17Cambaj maquitaca, cambaj ali ladoman tiajuj runapaj jahuapi churapairi. 
Cambajlla cachun can shinllitapacha churashca, huañuna aichayu runapaj 
jahuapi churapairi. 
18Shina rurajpimi, canmandaca napacha anchuripashun. Ñucanchimanmi 
causaita carangui. Shina carajpimi, cambaj shutipi mañapashun. 
19¡Tucuita Mandaj Taita Dioslla, ñucanchitaca punda ali causashcashnallata 
cutin tigrachihuayari! Cambaj ñavihuan punchapamba ricuhuayari. Shina 
ricujpica, quishpirishcami cashun. 

Salmo 81 

Taita Diosca alita rurashcata, israelcunaca nalita rurashcatami villajun 

Gitit nishca tonopi, candajcunata mandaj candachijuchun, Asaf shuti runa rurashca Salmomi. 

1Ñucanchipaj shinlli torreshna Taita Diostaca, cushijuihuan candaichi. 
Jacobopaj Taita Diostaca, ninan cushijuihuan caparishpami alicachina 
canguichi. 
2Tonochishpa candashpa, panderocunata huactaichi. Uyanayaita huacaj 
arpatapash, salteriotapash tocaichi. 
3Luna llullu punllapipash, tocachunllata mandashca punllacunapipash, 
ñucanchipaj jatun fiesta punllapipashmi, trompetata huacachina canguichi. 
4Pactachinajuchun cushca cai shimicunaca, israelcunapajmi. Jacobopaj Taita 
Dios mandashcami. 
5Egipto llactamanda llujshimujpimi, imashna causanataca Josepaj 
miraicunahuan callarichishca. Ñuca na yachashca rimaipimi, cashna nij 
uyarirca: 

6“Ñucami, paicunapaj rigra jahuamanda llasha aparishcataca anchuchircani. 
Paicunapaj maquipi llasha canastacunata apanajushcatapashmi saquichirca. 
7Jatun llaquipi cashpa, ñucata caparishpa mañajpimi, ñucapash candaca 
cacharichircani. Pipash na yachai ushanalla, culun nijuj ucumandami 
rimarcani. Meriba shuti yacu manñacunapimi, canguna imashna cajtaca 
yacharcani. Selah 
8Ñuca agllashcacunalla, ñucata uyajpica, shinllita tacurishami. Israelcunalla, 
ñucata uyajpica, 
9shuj diosca na cangunapaj chaupipi tiangachu. Na rijsishca diostaca, ama 
cungurishpa causanguichu. 
10Ñucami, cangunata Mandaj Taita Dios cani. Ñucami cangunataca, Egipto 
llactamanda vichai pushamurcani. Canga shimita pascashpa, ñucata 
mañanguilla carashallami. 
11Ashtahuangarin ñuca agllashcacunaca, ñuca rimashcataca na uyarcachu. 
Israelcunaca, ñucataca na juyahuarcachu. 
12Chaimandami, paicunapaj shinlli shungu munashcata ruranajuchun 
saquircani. Paicunapaj yarishcatallami rurashpa causanajurca. 
13¡Ñuca agllashca israelcuna, ñuca rimashcata uyashpa, ñuca ñangunapi 
purijpica, 
14paicunata fiñajcunataca, ñapashmi llaquichiman carcani! Paicunata na 
ricunayachijcunataca, ñuca maquihuanmi tucuchiman carcani” nijujmi 
uyarirca. 
15Mandaj Diosta na ricunayachijcuna paita cazushca cajpica, paicuna causana 
huatacunaca, causaita causanmanmi canman carca. 
16Taita Diosca, ashtahuan ali trigohuanmi charinman carca. Jaca rumimanda 
balun mishquitami, na munangacaman caranman carca. 

Salmo 82 

Imatapash cashcatapacha na rurashpa llaquichishcamandami, shinllita 
tacurishca 

Asaf shuti runa rurashca Salmomi. 

1Taita Diosca, dioscuna tandanajushcapica chaipimi. Dioscunapaj chaupipi 
tiarishpami, aliguta ricushpa mandajun: 
2¿Ima punllacamanda cangunaca, imatapash cashcatapacha na rurashpa, 
ñucata na manllajcunamanra alita rurashpa causagringuichi? Selah 
3Imata ruraitapash na ushajcunamanda, taita mama illaj huahuacunamanda 
shayarishpa mitsaichiyari. Llaquichi tucujmanda, imagupash illajmandaca 
imatapash cashcatapacha ruraichiyari. 
4Llaquichi tucujujta, imagupash illajtaca, llaquimanda cacharichipaichi. Diosta 
na manllajcunapaj maquimanda cacharichipaichi. 
5Paicunaca, imatapash na yachanllu, na entendinllu. Yana yana tutapimi 
purinajun. Alpapash ucumandapachami tucuilla cuyujun. 
6Ñucaca cashnami nircani: “Cangunaca, dioscunami canguichi. Tucui 
cangunami, jahua pachapi causajuj Diospaj churicuna canguichi” nircanimi. 
7Ashtahuangarin runacuna huañunshnallatami huañunguichi. Maijan 
mandajpash huañunshnallatami huañunguichi. 
8Taita Dioslla, cai pachataca jatarishpa mandapairi. Canmi, tucuilla 
llactacunata cambaj cachun japingui. 

Salmo 83 

Israelcunata fiñajcunata tucuchipai nishpa, Diosta mañashcami 

Asaf shuti runa rurashca candana Salmomi. 

1Taita Dioslla, ama upalla saquipaichu. Taita Dioslla, ama chulunlla, casilla 
saquipaichu. 
2Ricui, canda fiñajcunaca, león huacanshnami caparinajun. Canda na 
ricunayachijcunaca, umata alsashcami jariyashca purinajun. 

3Can agllashcacunata fiñashpami, umachingapaj alipacha yarishpa pacalla 
tapurinajushca. Can cuidajpi causajcunata llaquichingapajmi, huashalla 
yarinajushca. 
4Paicunaca cashnami ninajushca: “Ama llacta tucuchun, tucuchingapaj 
shamuichi. Israelcunapaj shutita ama yarinajuchun tucuchishunchi” 
ninajushcami. 
5Shujllashnalla tucui shungu tandanajushpami, canda llaquichingapaj ari 
ninajushca. 
6Carpacunapi causanajuj edomitacuna, ismaelitacuna, moabitacuna, 
agarenocunapashmi tandanajushca. 
7Shinallata Gebal llactapi causajcuna, amonitacuna, amalecitacuna, 
filisteocuna, Tiro shuti pueblopi causajcunapashmi tandanajushca. 
8Shinallata asiriocunapashmi, paicunahuan tandanajushca. Paicunami Lot 
runapaj miraicunataca, rigrashna ayudanajushca. Selah 
9Paicunataca madianitacunatashna, Sísara runatashna rurapairi. Cisón shuti 
jatun larca yacu ladopi, Jabín shuti runata huañuchishcashnallata 
huañuchipairi. 
10Paicunaca, Endor pueblopimi huañurca. Paicunaca, pambapi shitashca 
huanushnami tucurca. 
11Paicunapaj soldadocunata mandajcunataca, Oreb shuti, Zeeb shuti 
runacunatashna huañuchipairi. Zeba shuti, Zalmuna shuti runacunatashna, 
paicunata mandajcunataca, tucuillata tucuchipairi. 
12Paicunaca: “Taita Dios causajuj pushtucunataca, ñucanchipaj cachun 
japishunchi” ninajushcami carca. 
13Ñuca Taita Dioslla, paicunataca jatun acapanatashna cachapairi. Huaira 
pundapi rijuj fangacunatashna cachapairi. 
14Paicunataca, sachata rupachij ninashna, bosqueta ninanda rupajuj ninashna 
tucuchipairi. 

15Cambaj ninan huaira tamiahuan catiriashpa, chashna llaquichipairi. Cambaj 
jatun acapanahuan manllachipairi. 
16Mandaj Dioslla, can Diosta mascanajuchun paicunapaj ñavitaca, pingaihuan 
quilpanshna saquipairi. 
17Causaita causaicaman pingaichi tucushpa, musparishpa pandanajuchun. 
Alicachi tucushcata huaglichi tucushpa tucurinajuchun. 
18Cambaj shutica, Mandaj Dios shuti cajta, jahua pachapi causajuj can Dioslla, 
tucui cai pachata mandajujta yachanajuchun, chashna rurapangui. 

Salmo 84 

Taita Diospaj huasiman tigrangapajmi munashca 

Gitit nishca tonopi, candajcunata mandaj candachijuchun, Coré shuti runapaj miraicunaman 
rurashca Salmomi. 

1¡Tucuita Mandaj Dioslla, can causajuj huasicunaca, causanayai 
juyaillagumari! 
2Ñuca almapica, Mandaj Diospaj huasi patiocunapi puringapajmi, 
ninandapacha munajuni. Tucui shunguhuan, tucui ushaihuanmi, causaj Taita 
Diostaca candajuni. 
3Gorrión nishca alasyu animalpashmari, chai huasipi causan. Golondrinapash, 
cambaj altar ladocunapimi tazinda rurashpa, huahuacunata churan. Tucuita 
Mandaj Dioslla, canga ñucata Jatun Mandaj, ñuca Taita Diosmi cangui. 
4Cambaj huasipi causajcunaca, ninandami cushijun. Causaita causaimanmi, 
canda alicachinajunga. Selah 
5Canhuan cashpa ushaita charij runaca, ninandami cushijun. Paipaj 
shungupipash, cambaj ñangunapi purinatami yarinajun. 
6Huacana pugru pambata chimbashpami, ashtaca yacu llujshijuj pugyutaca 
ruran. Tamiashpa jatun utujucunapi jundajpimi, chashna ruran. 
7Ashtahuan ashtahuanmi, ushaita japishpa rinajunga. Taita Diostaca, Sion 
urcupimi ricunajunga. 

8Tucuita Mandaj Taita Dioslla, ñuca mañajujtaca uyahuayari. Jacobopaj Taita 
Dioslla, uyahuayari. Selah 
9Ñucanchi jarcarina escudoshna Taita Dioslla, ricuhuayari. Aceiteta talishpa 
javishca cambaj jatun mandajtapash ricupairi. 
10Huaranga punllacunata, canllapi canapaj randica, shuj punllatallapash, 
cambaj huasi patiocunapi purijunami ashtahuan ali. Nalicuna causanajuj 
huasicunapi causangapaj randica, ñuca Taita Diospaj huasi pungupi canatami 
agllaiman. 
11Mandaj Taita Diosca, indishnapash, jarcarina escudoshnapashmi. Mandaj 
Diosca ninanda juyanata, juyailla canatami cunga. Ima nalitapash na 
rurajcunataca, ima alitapash na quichungachu. 
12Tucuita Mandaj Dioslla, canda yariashpa causaj runaca ninandami cushijun. 

Salmo 85 

Israelcunata llaquipai nishpami, Taita Diosta mañashca 

Candajcunata mandaj candachijuchun, Coré shuti runapaj miraicunaman rurashca Salmomi. 

1Mandaj Dioslla, cambaj llactapi causajcunahuanga alimi carcangui. Jacobopaj 
miraicuna prezu apai tucushcataca tigrachimurcanguimi. 
2Can agllashcacuna nalita rurashcataca cungaparcanguimi. Paicunapaj tucui 
juchacunataca, quilpanshnami anchuchircangui. Selah 
3Tucui can fiñarishcatami saquircangui. Nina japirinshna can ninanda 
fiñarishcataca, anchuchircanguimi. 
4Ñucanchita quishpichij Taita Dioslla, ñucanchitaca punda ali 
causashcashnalla tigrachihuayari. Can fiñashpa ñucanchita 
llaquichijushcataca, chaillapi jarcapairi. 
5¿Causaita causaicaman ñucanchitaca, fiñashcallachu cagringui? ¿Mirai 
miraicamanllu, canga fiñashpa catigringui? 
6¿Nachu can agllashcacuna canhuan cushijuchunga, causaita cutin 
caragripangui? 

7Mandaj Dioslla, can llaquij cajtaca ñucanchiman ricuchihuayari. 
Quishpirinatapash, ñucanchiman carahuayari. 
8Mandaj Taita Dios rimanataca uyapashami. Casilla ali causaita, paipajlla 
cachun agllashca gentecunaman caranatami villanga. Lococunashna ama 
maitapash ruranajuchunmi, chashna villanga. 
9Paita manllajcunapaca, quishpirinaca ladollapachami. Paipaj 
punchapambaguca, ñucanchi llactapi causachunmi, chashna shuyajun. 
10Llaquij canahuan, na llullaj canahuanga tuparircami. Imatapash 
cashcatapacha ruranahuan, casilla ali causanahuanga ugllarircami. 
11Na llullaj shimica, alpamandami llujshijunga. Imatapash cashcatapacha 
ruranaca, jahua pachamandapachami ricujunga. 
12Mandaj Diosllatami, ima alicunatapash caranga. Ñucanchi alpacunapash, ali 
granotami fucunga. 
13Imatapash cashcatapacha ruranami, paitaca ñaupashpa rijunga. Pai sarushpa 
rishcami, ñucanchipaj ñan canga. 

Salmo 86 

Ashtahuan llaquishpa catichunmi, Taita Diosta mañashca 

Diosta David mañashcami. 

1Mandaj Dioslla, aliguta uyahuayari. Ninan llaquihuan, imagupash illajmari 
cani. 
2Canda yariashpa causashcamandaca, ñuca almaguta huacaichihuayari. Ñuca 
Taita Dioslla, canda yariashpa causaj canda servijtaca quishpichihuayari. 
3Mandaj Dioslla, ñucataca llaquihuayari. Candami, tucui punlla caparishpa 
mañajupani. 
4Jatun Dioslla, tucui almahuan canda mañashcamandaca, canda servijpaj 
almaguta cushichihuayari. 
5Can Jatun Diosca, aligupachami capangui, nalita rurashcatapash cungajmi 
capangui. Tucui canda mañajcunataca, ninandapacha llaquijmi capangui. 

6Mandaj Dioslla, ñuca mañajujtaca uyahuayari. Ninandapacha ñuca 
mañajushca shimicunataca, aliguta uyahuayari. 
7Canga, ñuca mañashcata tigrachij cajpimi, ninan llaqui punllapica, canda 
cayapasha. 
8Jatun Dioslla, dioscuna purapica, canshnalla Diosca pipash na tianllu. Can 
rurashcacunashnaca, ima rurashcacunapash na tianllu. 
9Can rurashca tucui llactacunami, can Jatun Diospaj ñaupajman shamushpa, 
ninanda alicachinajunga. Cambaj shutitaca, punchapambami ninajungami. 
10Canga, jatumbachami capangui. Canllami, imapash juyaillacunata rurangui, 
canllami Taita Dios cangui. 
11Mandaj Dioslla, cambaj ñanguta rijsichihuayari. Cambaj na llullaj ñambimi, 
ñucaca purijusha. Can Diosta manllashpa causajuchunga, ñuca shunguta 
shinllichihuayari. 
12Ñucata Mandaj Taita Dioslla, ñuca tucui shunguhuanmi, candaca 
alicachijusha. Tucui causaipimi, cambaj shutigutaca, punchapambami nijusha. 
13Can llaquinaca, ñucapaca jatumbachami. Seol ucucunamandami, ñuca 
almataca cacharichircangui. 
14Taita Dioslla, jariyashpa jatun tucujcunaca ñucata llaquichingapajmi 
jatarinajurca. Llaquichijcuna pacalla tandanajushpami, ñucata huañuchingapaj 
mascanajushca. Paicunaca, candaca na yarinajushcachu. 
15Ashtahuangarin can Jatun Diosca, ninanda llaquij Taita Diosmi capangui. Na 
ñapash fiñarij, ninanda llaquij, na llullajpashmi capangui. 
16Ñucata ricushpa llaquihuayari. Canda servij cashcamanda, cambaj ushaita 
carahuayari. Canda servij huarmipaj churitaca huacaichihuayari. 
17Ñucapaj ali cachunga, imagutapash rurashpa ricuchihuayari. Ñucata 
millanayachijcuna ricushpa pingai tucunajuchun, chashna ricuchihuayari. 
Ñucataca, can Mandaj Diosmi, ayudashpa cushichihuarcangui. 

Salmo 87 

Sion shuti pueblopi causanaca aligupachami 

Coré shuti runapaj miraicuna candanajuchun rurashca candana Salmomi. 

1Sion shuti puebloca, Diospajlla urcupi callari rumicunata churashpa 
shayachishcami. 
2Mandaj Diosca, Sion pueblo pungucunataca, Jacobopaj miraicuna causanajuj 
tucui pueblocunatapash yalimi juyajun. 
3Taita Diospaj pueblolla, canmandaca juyailla shimicunatami 
parlanajushca: Selah 
4“Ñucata rijsijcunamandaca, Rahab shuti llactatapash, Babilonia 
llactatapashmi yarisha. Ricui, Filistea, Tiro, Etiopía shuti llactacunapi 
causajcunapash, chaipillatami huacharishca” nishcami. 
5Sion pueblomandaca cashnami ninga: “Caipash, chaipash chai pueblopimi 
huacharishca” ningami. Jahua pachapi causajuj Diosllatami, chai pueblotaca 
shinlli cachun ruranga. 
6Mandaj Diosca, gentecunapaj shuticunata escribishpaca: “Caica, Sion shuti 
pueblopimi huacharirca” nishpami cuentanga. Selah 
7Shinallata chaipi candajcunapash, tocajcunapash: “Ñucanchipaca, tucui 
imapash cambimi tian” ninajungami. 

Salmo 88 

Huañunamanda cacharichihuai nishpa mañashcami 

Coré shuti runapaj miraicuna candanajuchun rurashca candana Salmomi. Llaquilla tonopi, 
candajcunata mandaj candachijuchun, yachachingapaj ezraíta nishca Hemán rurashca Salmomi. 

1Ñucata quishpichij Mandaj Taita Dioslla, punllapash tutapashmi cambaj 
ñaupajpi caparishpa mañajupani. 
2Ñuca mañajushca shimicunaca, cambaj ñaupajman chayapachun. Ñuca 
caparishpa mañajujtaca, aliguta uyapairi. 
3Ñuca almaca, imapash nalicunataca amishcamari. Ñuca causaipash, Seolman 
rinallamari. 

4Ñucaca, pambana utujuman urai rijcunahuan, cuentai tucushcami cani. Ushai 
illaj runashnamari cani. 
5Huañushca puracunapi jichui tucushcashnamari cani. Espadahuan huañuchi 
tucushcacuna, utujupi pambai tucushca sirinajunshnami cani. Canga, 
paicunataca na ashtahuan yaringuichu. Paicunaca, cambaj maquimandami 
anchuchi tucushca. 
6Ucu ucu jatun utujupimi shitahuarcangui. Yana yana tutapi, ucu ucu 
pushtucunapimi churahuarcangui. 
7Can fiñarishcapash, ñuca jahuapimi tiajun. Yacu jatarijunshna, tucui 
llaquicunahuanmi llaquichihuarcangui. Selah 
8Ñuca rijsishcacunatapash, ñucamanda anchuchircanguimi. Paicunapaj 
ñavipica, millanayachi tucunatami rurahuarcangui. Vichai tucushcami cani, na 
llujshi ushanica. 
9Ninan llaquihuan cashpa huacajujpillatami, ñuca ñavipash huaglirca. Mandaj 
Dioslla, candaca tucui punllacunami cayajuparcani. Maquita vichai 
churashpami mañajuparcani. 
10Juyaillacunata can rurashcataca, ¿huañushcacunamanllu ricuchigringui? 
Huañushcacunaca, ¿canda alicachingapaj jataringachu? Selah 
11¿Can llaquij cajtaca, pambana utujupi tiajcunachu parlanajunga? Na 
cashpaca, ¿cambaj na llullaj shimitapash, Abadón nishcapi tiajcunachu 
parlanajunga? 
12Juyaillacunata can rurashcataca, ¿yana yana tutapi tiajcunachu yarinajunga? 
¿Tucuita cungana pachapi tiajcunachu, imatapash cashcatapacha can rurajtaca 
yarinajunga? 
13Mandaj Dioslla, ashtahuangarin ñucaca candami caparishpa mañajuparcani. 
Tutamandapash ucha jatarishpami, cambaj ñaupajpi mañangapaj ricurisha. 
14Mandaj Dioslla, ¿imamandata ñuca almataca jichungui? ¿Imamandata 
ñucamanda, cambaj ñavita pacangui? 

15Ñucaca, ninan llaqui, imagupash illajmi cani. Ñucaca, chairalla 
viñaimandapachami can cachamushca llaquicunata apashpa, manllaihuan 
causajuni. 
16Can ninanda fiñashcapash, ñuca jahuatami yalijun. Can cachamushca 
manllaicunapash, ninanda llaquichishpami charihuan. 
17Ñucataca, jatun yacucunashnami na saquishpa muyundi quilpahuashca. 
Tucuilla tandanajushpami, chaupipi churahuashca. 
18Ñuca ali rijsijtapash, cumbatapashmi ñucamanda caruyachishcangui. Ñuca 
rijsishcacunatapash, yana yana tutapimi churashcangui. 

Salmo 89 

Taita Diosca, Davidhuanmi ari nishca 

Yachachingapaj ezraíta nishca Etán shuti runa rurashca Salmomi. 

1Ninanda llaquij Mandaj Diostaca, tucui causaicamanmi candajusha. Can imata 
rurasha nishcata pactachishcataca, mirai miraicunacamanmi, ñuca shimihuan 
villajusha. 
2Ñucaca cashnami nijurcani: “Can llaquinaca, causaita causaicaman 
shayachinami canga. Can na llullaj canatapash, jahua pachapillatami 
shinllitapacha churangui” nircanimi. 
3Canga cashnami nishcangui: “Ñuca agllashpa churashca mandajhuanmi ari 
nijurcani. Ñucata servij Davidmanmi, cashna nishpa juramenturcani: 
4‘Cambaj miraicunataca, tucui causaipajmi shinllitapacha churasha. Can 
mandangapaj tiarinatapash, tucui miraipajmi churasha’ nircanimi” 
nishcanguimi. Selah 
5Mandaj Dioslla, juyaillacunata can rurashcamandaca, jahua pachapash 
cushijungami. Can na llullanapash, jucha illajcunapaj tandanajuipimi canga. 
6Jahua pachapica, ¿pita Mandaj Dioshuanga chimbapurangayari? Diospaj 
churi puracunapica, Mandaj Dioshuan chimbapurangapaca, ¿pita tiangayari? 

7Jucha illajcuna tandanajushcapi, manllana Taita Diosmi. Paipaj muyundipi 
tucui ima tiajcunapash, ninanda manllana Diosmi. 
8Tucuita Mandaj Taita Dioslla, ¿pita canshnaca tiangayari? Ninan ushaita 
charij Mandaj Diosmi cangui. Can imatalla rurasha nishcata 
pactachishcacunaca, cambaj muyundipimi tiajun. 
9Mama cucha ninanda fiñarishcataca, canmi mandai ushangui. Yacucuna 
jatarijujtapash, canga casilla saquichinguillami. 
10Canmi, Rahab shuti llactatapash huañunatashna chugrichishpa 
llaquichircangui. Canda fiñajcunataca, ninan ushaita charij cambaj 
rigrahuanmi caiman chaiman cacharcangui. 
11Jahua pachaca cambajmi, cai pachapash cambajmi. Cai pachatapash, chaipi 
tucui imalla tiajcunatapash, can churashpami callarichircangui. 
12Vichai ladotapash, urai ladotapash canmi rurarcangui. Tabor shuti, Hermón 
shuti urcucunapash, cambaj shutipimi candanajunga. 
13Cambaj rigrami, ninan ushaita charin. Cambaj maquipash shinllipachami. 
Cambaj ali lado maquica, alicachi tucushcami. 
14Can mandangapaj tiarinaca, imatapash cashcatapacha rurashpa, aliguta 
ricushpa mandanami, callari rumishna shinllipacha tiajun. Llaquij canapash, 
na llullaj canapash, cambaj ñaupajpimi. 
15Canda caparishpa mañanajuj gentecunaca, ninandami cushijun. Mandaj 
Dioslla, cambaj ñavi punchayachijpimi purinajunga. 
16Cambaj shutipimi, tucui punllacuna cushijunajunga. Imatapash 
cashcatapacha can rurajpimi, jatunyachi tucunga. 
17Canmi, paicunapaj tucui ushaitaca punchayachijungui. Cambaj ali 
juyaihuanmi, ñucanchi mandanataca mirachingui. 
18Mandaj Diosca, ñucanchi jarcarina escudoshnami. Ñucanchipaj Jatun Diosca, 
israelcunapaj jucha illaj Diosmi. 

19Shina cashpami cambajlla runamambash, muscuipishna cashna nishpa 
villarcangui: “Shuj ninan ushaita charijpaj jahuapimi, ayudanataca churarcani. 
Ñuca agllashca puramandaca, shuj runatami agllashpa jatumbi churarcani. 
20Ñucata servij Davidtami tarircani. Paitami, ñucapajlla aceiteta talishpa 
javircani. 
21Ushaita charij ñuca maquipash, tucui causaipimi paihuan canga. Ñuca 
rigrapash, paitami shinllichinga. 
22Paita fiñajpash, na cungashcapi japi ushangachu. Nalita ruraj runapash, na 
mishangachu. 
23Ashtahuangarin paipaj ñaupajpimi, paita fiñajcunataca llaquichisha. Paita 
millanayachij runacunataca chugrichishami. 
24Ñuca na llullanapash, ñuca llaquinapash paihuanmi canga. Ñuca shutipimi, 
paipaj ushaica jatumbi churai tucunga. 
25Shinallata mama cuchatapash, paipaj maquipimi churasha. Jatun 
yacucunatapash, paipaj ali lado maquihuanmi mandanga. 
26Paica cashna nishpami, caparishpa mañahuanga: ‘Canga, ñuca Taitami 
cangui, ñuca Taita Diosmi cangui. Ñucata pacashpa quishpichij jatun 
Rumishnami cangui’ nihuangami. 
27Ñucapash paitaca, punda churishna cachunmi churasha. Cai pachapi tiaj 
jatun mandajcunatapash, yali jatun cachunmi rurasha. 
28Paitaca, paipaj tucui causaipimi juyashpa charisha. Ñuca paihuan ari 
nishcapash, shinllipachami canga. 
29Paipaj miraitapash, causaita causaicamanmi mandanapi churasha. Pai 
mandangapaj tiarinapash, jahua pachashnami causaita causana 
punllacunashna canga. 
30Ashtahuangarin paipaj churicuna ñuca mandashcata saquishpaca, ñuca 
yachachishcashnaca na causangachu. 

31Pactachinajuchun ñuca cushca shimicunata yangapi churashpami, ñuca 
mandashcacunatapash na cazunga. 
32Paicuna chashna na cazushcamandami, varahuan llaquichisha. Nalita 
rurashcamandaca, astishpami llaquichisha. 
33Ashtahuangarin Davidta llaquinataca, napacha saquishachu. Ñuca na 
llullashpa villashcataca, na huaglichishachu. 
34Ñuca ari nishcataca, na cungashachu. Ñuca shimihuan villashcacunatapash, 
napacha shujman tigrachishachu. 
35Ñucaca jucha illaj cashpami, shuj viajella juramenturcani. Davidtaca, 
napacha llullashachu. 
36Paipaj miraicunapash, causaita causaicamanmi causanga. Paicuna 
mandangapaj tiarinapash, ñuca ñaupajpica indishna causajungallami. 
37Lunashnami, tucui causaicaman shinllipacha tiajunga. Jahua pachapica, na 
llullashpa villaj runashnami tiajunga” nircanguimi. Selah 
38Ashtahuangarin canllatami, aceiteta talishpa javishca cambaj jatun 
mandajtaca, yangapi churashpa shitashcangui. Canllatami paihuanga 
fiñarishcangui. 
39Canda servijhuan ari nijushcataca faquishcanguimi. Paipaj coronataca, alpapi 
shitanshnami yangapi churashcangui. 
40Tucui pueblo muyundi pircacunatami t'unishcangui. Shinlli 
torrecunatapashmi urmachishcangui. 
41Ñanda yalijcunaca, tucuicunami shuhuashpandi yalinajun. Ladollapi 
causajcunapash, nalicachishpami rimanajun. 
42Ashtahuangarin paita fiñajcunapaj ali lado maquitarami, ashtahuan 
shinllichishcangui. Paita tucui na ricunayachij runacunatarami 
cushichishcangui. 

43Paipaj espadataca, filo illajtami rurashcangui. Jatun macanajuipipash, na 
ayudashcanguichu. 
44Pai juyailla cajtaca tucuchircanguimi. Pai mandangapaj tiarinataca, alpapimi 
shitarcangui. 
45Chairalla viñai cashpa, pai causajushca punllacunatapashmi 
quichijiyachishcangui. Rimashpa pingaichishcahuanmi, quilpashcatashna 
saquishcangui. Selah 
46Mandaj Dioslla, ¿ima punllacamanda ñucanchimanda pacajushcalla 
cagringui? ¿Ñucanchihuanga, nina rupajunshnachu fiña cagringui? 
47Ñuca causai huatacuna ñapash yalijujtaca yaripairi. Huañuna aichayu tucui 
runacunataca, ¿imashpashi yanga rurarcangui? 
48¿Maijan runashi, huañuita na ricushpa causajungalla? Seolpaj ushaimandaca, 
¿pita cacharichingayari? Selah 
49Jatun Dioslla, ¿ñaupa punllacunashna can ninanda llaquinaca maipitayari? 
Can llaquinataca can na llullaj cashpami, Davidman juramenturcangui. 
50Jatun Dioslla, canda servijcunata nalicachishpa rimanajushcataca yaripairi. 
Ashtaca gentecuna nalicachishpa rimashcatami, ñuca shungupi charini. 
51Mandaj Dioslla, canda fiñajcunaca, pai alicachi tucushcatami 
huaglichinajurca. Canda fiñajcunaca, aceiteta talishpa javishca cambaj jatun 
mandaj alicachi tucushpa purijujtami huaglichinajurca. 
52Mandaj Diosca, causaita causaicaman alicachi tucushca cachun. Shina 
cachun. Shina cachun. 

Salmo 90 

LIBRO IV [90-106] 
Taita Diosca causaitami causajun, runaca ashacamanllami causan 

Diosta servij Moisés mañashca shimicunami 

1Jatun Dioslla, canmi mirai miraicunacaman ñucanchi pacajuna cangui. 

2Urcucunatapash nara rurashpallata, cai pacha llactacunatapash nara 
churashpallatami, canga ña tiashcangui. Na tucurina causaita 
causaicamambash, canmi Taita Dios cangui. 
3Runacunataca, rucuyangacaman charishpami: “Huañuna aichayu runacunaca, 
alpallata tigraichi” nishpa, alpamanllata tigrachingui. 
4Cambaj ricuipica, huaranga huatacunaca caina punlla yalishcashnami, asha 
horas tutashnallami. 
5Runacunataca, ninanda jatarijuj yacuhuan apanshnami tucuchingui. 
Paicunaca muscuipishna, tutamandata viñaj jihuashnami tucurinajun. 
6Jihuaca, tutamanda viñashpa sisashpaca, chishipaca fitijpi chaquinllami. 
7Can ninandapacha fiñarishpami, ñucanchitaca tucuchingui. Can ninanda 
fiñarijpimi, ñucanchica musparinchi. 
8Ñucanchi nalita rurashcataca, cambaj ñaupajpimi churashcangui. Ñucanchi 
pandashcatapash, cambaj ñavi ricunallapimi churashcangui. 
9Can ninanda fiñarishcamandami, ñucanchi causaica tucurishpa catijun. 
Ñucanchi huatacunaca, imatapash yarishcashnami tucurin. 
10Ñucanchi causana punllacunaca, canchis chunga huatacamanllami. 
Ashtahuangarin ninan shinllicunallami, pusaj chunga huatata causanga. 
Ashtahuangarin ninan shinlli cashpapash, llaquita apashpa, llaquinayaita 
causangapajllami. Huatacunaca ñapash yalijpimi, calpanshna rinchi. 
11Cambaj ushaihuan ninanda fiñarishcataca, ¿pita rijsin? Manllana 
cashcashnallata can ninanda fiñarishcataca, ¿pita rijsin? 
12Shina cashcamanda ñucanchi shungupi alipacha yachajushca cangapaca, 
ñucanchi causana punllacunata cuentanata yachachihuayari. 
13Mandaj Dioslla, tigramupairi. ¿Ima horata tigramugripangui? Canda 
servijcunahuanga, ali tucupairi. 

14Tutamandata, can llaquishcahuan ayudahuayari. Tucui ñucanchi causaipimi, 
ñucanchipash cushijushpa candapashun. 
15Ñucanchitaca, mashna punllacunata llaquichishcashnallata cushichihuayari. 
Chai tucui huatacunatamari, nalita ricushpa causarcanchi. 
16Canda servijcunaca, can rurashcacunata ricuchun. Paicunapaj 
huahuacunaca, can punchapamba cajta ricuchun. 
17Ñucanchita Mandaj Taita Dioslla, cambaj michaguca ñucanchita 
punchayachijuchun. Ñucanchi maquihuan imatalla ruranataca, ñucanchipica 
shinllitapacha churapailla. Ari, ñucanchi maquihuan imatalla ruranataca, 
shinllitapacha churapailla. 

Salmo 91 

Tucuita Rurai Ushaj Dios llandunshna cuidajpi causanatami villajun 

1Jahua pachapi causajuj Dios cuidajpi causajca, Tucuita Rurai Ushaj Dios 
llandunshna cuidajpimi causajunga. 
2Ñucaca, Mandaj Diostaca cashnami nijusha: “Ñuca shuyanami cangui, ñuca 
shinlli jatun huasishnami cangui. Ñuca Taita Dioslla, candallami yariajusha” 
nijushami. 
3Paimi, candaca lazuhuan japingapaj pacalla chapaj runamandapash 
cacharichinga. Huañuchishpa tucuchij ung:uimandapashmi cacharichinga. 
4Paipaj plumahuanmi candaca quilpanga. Paipaj alas ucupimi, imatapash na 
manllashpa aliguta causangui. Paipaj na llullaj Shimica, jarcarina escudoshna, 
jirru churajunashnami. 
5Tutapi ninan manllai japinatapash, punllapi flechacuna jahuata yalijujta 
ricushpapash, na manllanguichu. 
6Yana tutapi jatun ung:ui shamujtapash, chaupi punlla huañuchishpa 
tucuchijtapash, na manllanguichu. 

7Cambaj ladopica, huarangacunami huañushpa urmanajunga. Ali ladopica, 
chunga huarangacunami huañushpa urmanajunga. Ashtahuangarin cambica, 
na chayangachu. 
8Canga, Diosta na manllajcuna imata rurashcamanda, llaquita apajtaca cambaj 
ñavihuambachami ricungui. 
9Ñuca shuyana Mandaj Diostami, can pacajunata rurashcangui. Jahua pachapi 
causajuj Diostami, cambaj huasita rurashcangui. 
10Candaca, ima llaquipash na japingachu. Ima ung:uillapash, can causana 
huasitaca, na tacaringachu. 
11Can maijan ñanda rijpipash, canda cuidachunga, paipaj angelcunatami 
cachamunga. 
12Rumipi cambaj chaqui ama nitijachunga, paicunapaj maquipimi candaca 
apanajunga. 
13Leonbipash, millai culebrapipash sarunguillami. Maltun leondapash, dragón 
nishca animaltapash sarunguillami. 
14“Ñucata juyashcamandami, ñucapash paitaca cacharichisha. Paitaca, ñuca 
shutita rijsishcamandami, alicachi tucunapi churasha. 
15Paica ñucatami mañanga. Ñucapash tigrachishallami. Ninan llaquipi 
cajpipash, ñucami paihuan casha. Paitaca, cacharichishpami alicachisha. 
16Pai causachumbash, unai huatacunata carashpami, ñuca quishpichishcata 
ricuchisha”. 

Salmo 92 

Taita Dios llaquishcamanda, paita alicachishpa candashcami 

Samana punllapi candana Salmomi. 

1Mandaj Dioslla, canda alicachinaca juyaillagumari. Jahua pachapi causajuj 
Dioslla, cambaj shutiguta Salmocunahuan candanapash juyaillagumari. 
2Can llaquijujta tutamandata villanapash, tucuita can pactachijujta, tutandi 
villanapash juyaillagumari. 

3Chunga cuerdayu tocanata, salteriota tocashpami candajuni. Arpatapash 
juyailla tonoguta tocashpami candajuni. 
4Mandaj Dioslla, can tucuita rurashpa ñucata cushichishcamandami, cambaj 
maquihuan rurashcata ricushpa ninanda cushijuni. 
5¡Mandaj Dioslla, can rurashcacunaca ninan jatun alicunamari! Cambaj 
yuyaicunaca, pipash na yachai ushanallacunamari. 
6Shinlli shungu runaca, na yachanllu. Juizu illaj runapash, chaitaca na yuyaipi 
japinllu. 
7Diosta na manllajcunaca, jihuagushna viñashca cashpapash, nalita tucui 
rurajcunaca sisajunshna cashpapash, causaita causaicaman chingachi 
tucungapajllami shina tucunajun. 
8Ashtahuangarin Mandaj Dioslla, canga causaita causaicaman jahua pachapi 
causajuj Diosmi capangui. 
9Mandaj Dioslla, canda fiñajcunataca ricupailla. Ricui, canda fiñajcunaca 
tucuringapachami. Nalita rurajcunaca, tucuicunami caiman chaiman cachai 
tucunga. 
10Ashtahuangarin canga, búfalo nishca huagratashnami ashtahuan 
shinllitapacha rurahuangui. Mushuj aceiteta talishpami javi tucusha. 
11Ñucata fiñajcunataca, ñuca ñavihuanmi ricujusha. Nalita rurajcuna ñucata 
fiñashpa jatarijtaca, ñuca rinrihuanmi uyasha. 
12Imatapash cashcatapacha ruraj runaca, palmera quirushnami sisajunga. 
Líbano urcupi tiaj cedro quirushnami viñanga. 
13Paicunaca, Mandaj Diospaj huasipi tarpushcashnami canga. Ñucanchi Taita 
Diospaj huasi patiocunapi sisanshnami canga. 
14Ña rucugu cashpapash, fucujlla yuracunashnami canga. Paicunaca 
shinllicunapacha, verdella yuracunashnami canga. 

15Chashna cashpami paicunaca, cashna nishpa villanajunga: “Ñucanchi shinlli 
torreshna Mandaj Diosca, aligutalla rurajmi. Paipica, ima juchachinapash na 
tianllu” ninajungami. 

Salmo 93 

Mandaj Diosmi mandana ushaita charin 

1Mandaj Diosmi mandajun. Paica, juyaillagutapacha churajushcami tiajun. 
Mandaj Dios churajushpaca, ninan ushaitami chumbilirirca. Paillatami, cai 
pachatapash shinllitapacha churarca. Pai churashcamandaca, na 
cuyuringachu. 
2Chai punllamandapachami, mandangapaj can tiajunaca, shinllipacha tiajun. 
Canga causaitami causajungui. 
3Jatun yacucunaca, jahuatami jatarinajurca, Mandaj Dioslla. Jatun yacucunaca 
manllanayaitami ninanda huacashpa, jahuata jatarinajurca. 
4Jahua pachapi tiajuj Mandaj Diosmi, jatun yacucuna culun nishpa 
jatarishcatapash ashtahuan yali ushaita charin. Mama cucha ninanda 
jatarishcataca, yali ushaitami charin. 
5Mandaj Dioslla, imashna causanata can yachachishcacunaca shinllipachami. 
Cambaj huasica, causaita causaicaman jucha illajmi. 

Salmo 94 

Llaquichijcunataca, chashnallata llaquichipai nishpami mañashca 

1Mandaj Dioslla, imashna llaquichishcashnallata llaquichij Taita Diosmi 
cangui. Imashna llaquichishcashnallata llaquichij Taita Dioslla, ricuripairi. 
2Cai pachapi causajcunapaj Juezlla. Canga jatumbachamari capangui. 
Jariyashpa jatun tucushcacunaman, imata cunatallata cupairi. 
3Mandaj Dioslla, canda na manllajcunataca, ¿ima punllacamanda 
saquigripangui? Canda na manllajcunaca, ¿ima punllacamanda 
cushijunajungalla? 

4¿Ima punllacamanda shinlli shimicunata rimashpa parlanajungalla? Nalita 
tucui rurajcunaca, ¿ima punllacamanda cushijunajunga? 
5Mandaj Dioslla, chai gentecunaca can agllashcacunatami llaquichinajun. 
Cambajlla cachun agllashcacunatami llaquichinajun. 
6Sapalla huarmigutapash, shuj llactamanda runatapashmi huañuchinajun. 
Taita mama illaj huahuatapashmi, causaita quichunajun. 
7Shina rurashpaca, cashnami ninajurca: “Mandaj Diosca, na ricungachu. 
Jacobopaj Taita Diosca, na yachangachu” ninajurcami. 
8Tucui gente puracunapi shinlli shungu runacuna, aliguta yarichiyari. Muspa 
runacuna cangunapash, ¿ima punllashi alipacha yachajushca canguichi? 
9Rinrita ruraj Diosca, ¿nachu uyanga? Ñavita ruraj Diosca, ¿nachu ricunga? 
10Llactacunata llaquichijca, ¿nachu jarcashpa rimanga? Runacunaman 
yachaita cujca, ¿nachu yachanga? 
11Runacunapaj yuyaicunataca, yangalla cajtami Mandaj Diosca ricujun. 
12Mandaj Dioslla, can jarcashpa rimajpi, can mandashcata yachachijpi causaj 
runaca, ninandami cushijun. 
13Canga, llaqui punllacunapi samachingapajmi chashna rurajungui. 
Ashtahuangarin canda na manllaj runapaca, utujutami allangui. 
14Mandaj Diosca, pai agllashcacunataca na jichungachu. Paipajlla cachun 
agllashcacunataca, napacha saquingachu. 
15Ashtahuangarin llaquichinaca, imatapash cashcatapacha ruranamanmi 
tigranga. Shungupi alitalla tucui yarijcunami, chaitaca catinajunga. 
16Nalita rurajcunahuanga, ¿pita ñucamanda shayaringa? Nalita rurajcunahuan 
ñucamanda shayaringapaca, ¿pita tiangayari? 
17Mandaj Dios ñucata na ayudajpica, ñuca almaca ñapashmi chulunllapi 
causajunman carca. 

18“Mandaj Dioslla, ñuca chaqui lluchajunmi” nishpa villajpica, can 
llaquishpami charihuarcangui. 
19Ñuca shungu ucupi ashtaca yuyaicunahuan musparijujpica, can 
cushichishcacunami, ñuca almatapash cushichihuarca. 
20¿Jatun nalita rurashpa mandajcunaca, canhuan tandanajungachu? 
Mandashcata ruraj tucushpallami, ashtahuan nalita ruranajun. 
21Paicunaca, imatapash cashcatapacha ruraj runatarami tandanajushpa 
huañuchinajun. Ima nalita ruranatapash, na yachajtarami huañuchi 
tucunapachami ninajun. 
22Ashtahuangarin ñucataca, Mandaj Diosmi pacahuashca. Ñuca Taita Diosca, 
ñuca yariashpa causana jatun Rumishnami. 
23Paicuna nalita rurashcataca, paillatami paicunapaj jahuapillata 
tigrachimunga. Paicuna nalita rurashcahuanllatami tucuchinga. Ñucanchita 
Mandaj Taita Diosca tucuchingapachami. 

Salmo 95 

Alicachishpa candanapash, ninanda alicachishpa mañanapashmi 

1Mandaj Diostaca, cushijuihuan caparishpa candaj shamuichi. Ñucanchi 
quishpirina jatun Rumishna Diostaca, ninan cushijuihuan candashunchi. 
2Paipaj ñaupajman chayashpa alicachishunchi. Juyailla candanacunahuan 
caparishpa candashunchi. 
3Mandaj Taita Diosca jatun Diosmi, tucui dioscunatapash yali Jatun Mandajmi. 
4Alpa ucucunapash, paipaj maquipimi. Jatun urcucunapash paipajmi. 
5Mama cuchapash, pai rurashcamandaca paipajmi. Chaquishca alpatapash, 
paipaj maquihuanmi rurarca. 
6Shamuichi, paipaj ñaupajpi urai cumurishpa, ninanda alicachishunchi. 
Ñucanchita ruraj, Mandaj Diospaj ñaupajpi cungurishunchi. 

7Paimi, ñucanchi Taita Dios. Ñucanchica, pai michina pambacunapi causaj 
gentecunami canchi. Paipaj maquihuan cuidajpi causaj llamagucunashnami 
canchi. Cunan, pai rimashcata uyashpaca, 
8Meriba shuti pambapishnallataca, na shinlli shungu tucunachu canguichi. 
Masah shuti jichushca pambapi purinajushca punllapishnallataca, na 
tucunachu canguichi. 
9Chaipimi, cangunapaj ñaupa taitacunaca, paicuna munashcata rurachun 
mañashpa fiñachihuarca. Shinallata imata rurajta ricungapaj munashpami, 
ñuca imata rurashcacunatapash ricunajurca. 
10Chaimandami chuscu chunga huatacunata, paicunahuanga fiñarishca 
carcani. Shinamandami paicunataca, cashna nircani: “Cai gentecunaca, 
paicunapaj shungupi pandarishpami anchurinajun. Ñuca 
mandashcacunatapash, na rijsinllu” nircanimi. 
11Chaimandami ninanda fiñarishpa, cashna nishpa juramenturcani: “Ñuca 
samachina llactapica, napacha yaicungachu” nircanimi. 

Salmo 96 

Diosta alicachishpa candanami 
(1 Crón. 16:23-33) 

1Mandaj Diostaca, mushuj candanahuan candaichi. Mandaj Diostaca, tucui cai 
pachapi causajcuna, candaichi. 
2Mandaj Diosta candaichi. Paipaj shutitaca, alimari cangui nichi. Pai 
quishpichij cajtaca, punllandi villaichi. 
3Pai punchapamba cajtaca, tucui llactacunapi villaichi. Juyaillacunata pai 
rurashcataca, tucui gentecunaman villaichi. 
4Mandaj Diosca jatunmari. Paica, tucuita yalishpa alicachi tucunamari. Tucui 
dioscunatapash ashtahuan yali manllana Diosmari. 
5Shuj gentecunapaj tucui dioscunaca, yanga dioscunami. Ashtahuangarin 
Mandaj Diosmi, jahua pachataca rurarca. 

6Paipaj ñaupajpica alicachinajuipash, juyaillagupacha canapashmi tian. 
Paipajlla huasipica, ninan ushaipash, punchapambapashmi tian. 
7Gentecunamanda mirai familiacuna, Mandaj Diosman cunataca cuichiyari. 
Mandaj Diostaca, punchapambagumi cangui, ninan ushaita charijmi cangui 
nichiyari. 
8Mandaj Diostaca, paipaj shutita alicachina cashcamandallata alicachinajuichi. 
Paiman imata caranacunatapash, paipaj huasi patiocunaman apashpa 
shamuichi. 
9Mandaj Diostaca, jucha illaj, juyaillagu cashcamanda alicachinajuichi. Paipaj 
ñaupajpica, tucui cai pachapi causajcuna, manllaichi. 
10“Mandaj Diosca mandajunmi” nishpa, llacta puracunapi villaichi. Paica, cai 
pachatapash shinllitapachami churarca. Chaimandami pipash na cuyuchinga. 
Paica tucui gentecunatami, imatapash cashcatapacha rurashpa mandanga. 
11Jahua pachapipash, cushijuichi. Cai pachapi causajcunapash, ninanda 
ninanda huacaichi. Mama cuchapash, chaipi ima tiajcunapash, ninanda 
huacaichi. 
12Pambapash, tucui ima chaipi tiajcunapash, cushijuichi. Shina rurajpica, 
bosquepi shayanajuj tucui quirucunapash, cushijuimandami fanga junda 
shayanajunga. 
13Cai pachata mandangapaj shamushcamandami, Mandaj Diospaj ñaupajpi 
cushijunajunga. Cai pachapica, imatapash cashcatapacha rurashpami 
mandanga. Gentecunatapash paica, na llullaj shimihuanmi mandanga. 

Salmo 97 

Mandaj Diosmi, paipaj ushaihuan mandashpa charijun 

1Mandaj Diosmi mandajun. Cai pachapi causajcuna, ninanda cushijuichi. 
Mama cucha manñacunapi tiaj ashtaca llactacuna, cushijuichi. 

2Paipaj muyundipica fuyupash, yana tutapashmi tian. Pai mandangapaj 
tiarinaca, imatapash cashcatapacha rurashpa, aliguta ricushpa mandanami, 
callari rumishna shinllipacha tiajun. 
3Ninami, paita ñaupashpa ringa. Chai ninami, paita fiñajcunataca, muyundi 
tucuchinga. 
4Pai punchapambata shitamushpami, cai pachataca punchayachirca. Chaita 
ricushpami cai pachaca, manllashpa chujchurca. 
5Urcucunapash virashnami, Mandaj Diospaj ñaupajpica yacuyarca. Tucui cai 
pachata mandajuj Jatun Diospaj ñaupajpimi, chashna tucurca. 
6Paica, imatapash cashcatapacha ruraj cajtami jahua pachaca villajurca. Pai 
punchapamba cajtapash, tucui gentecunami ricunajurca. 
7Labrashpa rurashca imamambash rijchaj dioscunata tucui servijcuna, yanga 
dioscunahuan cushijujcuna, pingai tucuichiyari. Tucuilla dioscuna, paita 
cungurichiyari. 
8Sionbi causajcunaca, chaita uyashpami cushijurca. Mandaj Dioslla, Judá llacta 
pueblocunapi causajcunapash, can chashna llaquichijujpimi ninanda 
cushijunajurca. 
9Can Mandaj Diosmi, tucui cai pachapica, tucuita yali mandaj cangui. Tucui 
dioscunata yali jatumbi churai tucushcami capangui. 
10Mandaj Diosta juyajcunaca, nalita ruranataca millanayachinami canguichi. 
Paimi, paipajlla causajcunapaj almataca cuidajun. Paita na manllajcunapaj 
maquimandapashmi cacharichin. 
11Imatapash cashcatapacha rurajcunapaca, punchapamba michami 
tarpushcashna tiajun. Shungupi alitalla yarijcunapaca, cushijuimi tiajun. 
12Imatapash cashcatapacha rurajcunaca, Mandaj Dioshuan cushijuichiyari. 
Paitaca, jucha illaj cajta yarishpa alicachinajuichi. 

Salmo 98 

Imatapash cashcatapacha rurashcamandami, Taita Diosta alicachishca 

Caica Salmomi. 

1Mandaj Diostaca, mushuj candanahuan candaichi. Paica, juyaillacunatami 
rurashca. Paipaj ali lado maquihuambash, jucha illaj paipaj rigrahuambashmi 
quishpichirca. 
2Mandaj Diosca, pai quishpichij cajtaca ricunallatami rurashca. Shuj llactapi 
causajcuna ricujtami, pai imatapash cashcatapacha ruraj cajtaca ricuchishca. 
3Israelcunata llaquinatapash, na llullashpa pai villashcatapashmi yarishca. 
Tucui cai pacha manñacunapi causajcunami, ñucanchi Taita Dios 
quishpichishcataca ricushca. 
4Mandaj Diostaca, tucui cai pachapi causajcuna, cushijushpa candaichi. 
Shinllita caparishpa, maquitapash huactashpa, Salmocunata candaichi. 
5Mandaj Diostaca, arpata tocashpa, Salmocunata candaichi. Arpata 
tocashpapash, caparishpa candaichi. 
6Trompetacunata, bocinacunata huacachishpapash, Jatun Mandaj Diospaj 
ñaupajpi caparishpa candaichi. 
7Mama cuchapash, chaipi ima tiajcunapash, ninanda huacaichi. Cai pachapash, 
caipi causajcunapash, ninanda caparichi. 
8Jatun yacucunapash, maquita huactarinshna cushijuichi. Urcucunapash, 
tucuilla cushijuichi. 
9Cai pachata mandangapaj shamushcamanda, Mandaj Diospaj ñaupajpi 
cushijuichi. Cai pachapica, imatapash cashcatapacha rurashpa, aliguta 
ricushpami mandanga. Aligutalla rurashpami, gentecunatapash mandanga. 

Salmo 99 

Mandaj Diosca, israelcunahuanga tucuitami pactachijushca 

1Mandaj Diosmi mandajun, gentecunaca chujchunajungami. Paica, querubín 
nishcacunapaj jahuapimi tiajun. Tucui cai pachami cuyuringa. 
2Mandaj Diosca, Sion pueblopica jatunmari. Tucui gentecunata yali jatunyachi 
tucushcamari. 

3Manllana cambaj jatun shutitaca alicachinajuchun. Paica jucha illajmi. 
4Punchapamba tiajuj Jatun Mandajca, aliguta ricushpa mandanatami juyan. 
Canmi, aliguta ruranataca shinllitapacha churangui. Canmi Jacobopaj 
miraipica, aliguta ricushpa mandashpa, imatapash cashcatapacha rurarcangui. 
5Ñucanchita Mandaj Taita Diostami, jatumbi churana canguichi. Pai tiajuj 
chaqui ñaupajpi cungurichi. Paica jucha illajmi. 
6Moiseshuan, Aaronhuanga, paipaj cura purami carca. Samuelca, paipaj shutipi 
mañaj puracunami carca. Mandaj Diosta mañajpica, paica tigrachinllami carca. 
7Pilarshna shayajuj fuyumandami, paicunahuanga parlajurca. Paicunaca, 
imashna causanata pai yachachishcatapash pactachinajuchun cushca 
shimicunatapash, pactachishpami causanajurca. 
8Ñucanchita Mandaj Taita Dioslla, canmi paicuna mañashcataca tigrachinlla 
carcangui. Paicuna nalita rurashcata cungajlla Taita Diosmi carcangui. 
Shinallata paicuna imatalla rurashcacunamandaca, chashnallata cujllami 
carcangui. 
9Ñucanchita Mandaj Taita Diosta jatumbi churaichiyari. Ñucanchita Mandaj 
Diosca, jucha illaj Taita Dios cashcamanda, paipajlla urcu ñaupajpi 
cungurichiyari. 

Salmo 100 

Diosta pashi ninajuchun yachachishcami 

Diosta alicachina Salmomi. 

1Taita Diostaca, tucui cai pachapi causajcuna, cushijushpa candaichi. 
2Mandaj Diostaca, cushijuihuan servishpa causaichi. Ninan cushijuihuan paipaj 
ñaupajman shamuichi. 
3Mandaj Diostaca, Taita Diospacha cajta rijsichiyari. Paimi ñucanchitaca 
rurarca. Ñucanchica, na ñucanchimandallata rurarishcachu canchi. Pai 
agllashca gentecunacunami canchi. Pai michina pambamanda llamagushnami 
canchi. 



1808 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

4Paipaj huasiman punguta yaicushpaca, pashi nishpa yaicuichiyari. Paipaj 
huasi patiocunaman yaicujushpapash, paita alicachishpandi yaicuichiyari. 
Paipaj shutitaca, aligumari cangui nishpami alicachina canguichi. 
5Mandaj Diosca aligumari. Pai llaquinaca, causaita causaicamanmi. Pai na 
llullaj canapash, mirai miraicamanmi. 

Salmo 101 

Aligutalla rurashpami causasha nishcami 

David rurashca Salmomi. 

1Llaquij cashcamanda, aliguta ricushpa mandaj cashcamandami candajusha. 
Mandaj Dioslla, canmanmi candasha. 
2Can ñucapajman shamujpimi, ima pandatapash na rurashpa causanataca 
yachasha. Ñuca huasipi cashpapash, ñuca shungupica imapash alitalla ruranata 
yariashpami purijusha. 
3Imatapash nalita ruranataca, tigrashpapash na ricushachu. Diosmanda 
anchurishpa nalita rurajcunataca millanayachinimi. Paicuna puramandaca, 
pipash ñucapajman na quimirimungachu. 
4Jatun nali shungu runaca, ñucamanda anchuringami. Nalita ruraj runataca, 
rijsitapash na rijsishachu. 
5Paipaj cumbata, maijambash huashalla nalicachishpa parlajtaca, ñucami 
tucuchisha. Jariyashpa ricuj, nali shungu runataca, na ricujushallachu. 
6Ñuca ladopi causachunga, cai pachapi ali cazushpa causajcunatami ricusha. 
Ima pandatapash na rurashpa causajmi, ñucataca servinga. 
7Umachishpa quichuj runaca, ñuca huasi ucupica napacha causangachu. 
Llullashpa parlaj runaca, ñuca ñaupajpi causaitaca napacha ushangachu. 
8Diosta na manllaj, cai llactapi causajcunataca, tutamandatami tucuchisha. 
Nalita tucui rurajcunata, Mandaj Diospaj pueblomanda tucuchingapajmi, 
chashna rurasha. 

Salmo 102 

Llaquihuan cashpa Diosta mañashcami 

Llaquita apashpa causaj runa ninan llaquipi cashpa, Mandaj Diospaj ñaupajpi huacashpa 
mañashcami. 

1Mandaj Dioslla, ñuca mañajujtaca uyahuayari. Ñuca caparishpa 
mañashcapash, cambajman chayapachun. 
2Ñucata llaqui japijui punllapica, ama ñucamanda cambaj ñavita 
anchuchipaichu, ñucataca aliguta uyahuayari. Ñuca mañajui punllapica, ucha 
tigrachihuayari. 
3Ñuca causana punllacunaca, cushnishnami tucurishca. Ñuca tullucunapash, 
yamda caspi nali rupashpa puchushcashnami tucushca. 
4Ñuca shungupash chugrishcami, chaquishca jihuashnami. Chaimandami, ñuca 
micunatapash cungani. 
5Aij nishpa huacajujpillatami, ñuca aichapash tullucunapi llutarishca. 
6Jichushca pambapi tiaj pelícano nishca animalshnami cani. Chulunlla 
pushtucunapi tiaj chushijshnami cani. 
7Na puñushpami pacarini. Huasi jahuapi pailla shayajuj alasyu animalshnami 
cani. 
8Punllandimi ñucataca, rimashpa pingaichihuan. Ñucata ninandapacha 
fiñajcunaca, ñucata llaquichingapajmi, tandanajushpa yarinajun. 
9Chaimandami uchufataca, tandatashna micuni. Ñuca ufiana yacutapash, ñuca 
viquihuanllatami chapuni. 
10Can ninanda fiñarishpami ñucataca, jahuaman huandushpa shitahuarcangui. 
11Ñuca causana punllacunaca, llandu yalinshnami. Shinamandami jihuashna 
chaquishcani. 
12Ashtahuangarin can Mandaj Diosca, causaita causaicamanmi causajupangui. 
Candaca, mirai miraicamanmi yarinajunga. 
13Can jatarishpami, Sion pueblotaca llaquipangui. Sion pueblota llaquina 
punllacunami capan. Ayudashami nishca huatami chayamupashca. 

14Canda servijcunaca, pueblo urmashca rumicunatami juyanajun. Chai pueblo 
ñutu alpagutapashmi llaquinajun. 
15Mandaj Diospaj shutitaca, tucui llactacunapi causajcunami manllanajunga. 
Can punchapamba cajtaca, tucui cai pachapi tiaj jatun mandajcunapashmi 
manllanajunga. 
16Mandaj Diosmi, Siondaca shayachishca canga. Paipaj punchapambapimi 
ricuringa. Shinamandami chashna manllanajunga. 
17Imatapash na rurai ushajcuna mañanajujtaca uyangami. Paicuna ninanda 
mañanajujtaca, na yanga saquingachu. 
18Chaitaca, jipa miraicunamambashmi escribinga. Ña huacharinalla 
gentecunapashmi, Mandaj Diostaca alicachinajunga. 
19Mandaj Diosca, jahuapi tiajuj paipajlla huasimandami ricujurca. Jahua 
pachamandami, cai pachataca ricujurca. 
20Prezu tiajcuna aij nishpa huacanajujta uyangapaj, huañuchi tucunapacha 
nishcacunata cacharichingapajmi, chashna ricujurca. 
21Paicunata ña cacharichijpica, Mandaj Diospaj shutita Sionbi villanajuchun, 
Jerusalenbi paita alicachinajuchunmi ricujurca. 
22Tucui gentecuna, llactacunata mandajcuna, Mandaj Diosta servingapaj 
shujllashnalla tandanajushcapi villanajuchun cachangapajmi ricujurca. 
23Paimi, ñucataca chaupi ñambilla ushai illajta saquihuarca. Ñuca causana 
punllacunatapashmi quichijiyachirca. 
24Chaimandami ñucaca, cashna nircani: “Ñuca Taita Dioslla, ñucataca ama 
chaupi causaipilla apahuaichu. Canga, causaita causaicaman causajmari 
capangui. 
25Cai pachataca, canmi callarimandapacha rurarcangui. Jahua pachapash, 
cambaj maquihuan rurashcami. 

26Paicunaca tucuringami, ashtahuangarin canga causajunguillami. Chaicunaca, 
tucuillami churajunashna maucayanga. Mushuj churajunatashnami 
churachingui. Shina churachijpimi mushujyanga. 
27Ashtahuangarin canga, canllatami capangui. Cambaj huatacunaca, napacha 
tucuringachu. 
28Canda servijcunapaj miraicunaca, cambaj maquipimi ima manllaipash illaj 
causanajunga. Chai miraicunapaj miraicunapash, cambaj ñaupajpimi 
shinllipacha canga” nircanimi. 

Salmo 103 

Taita Dios bendiciashcamanda alicachishcami 

David rurashca Salmomi. 

1Ñuca almalla, Mandaj Diosta alicachiyari. Paipaj jucha illaj shutitaca, ñuca 
tucui yuyaipash alicachiyari. 
2Ñuca almalla, Mandaj Diosta alicachiyari. Ima alicunata pai rurashcataca, 
shujllatapash ama cungaichu. 
3Tucui ima nalicunata can rurashcataca, paimi cungan. Paimi, cambaj tucui 
nanaicunatapash jambin. 
4Paimi, can pambai tucuna utujuman rinamandapash quishpichin. Paimi 
ashtaca alicunatapash, juyanatapash, coronata churachinshna canman caran. 
5Paimi, na munangacaman can micuchumbash alicunata caran. Jatun 
angashna mushujyachunmi, chashna caran. 
6Mandaj Diosmi, imatapash cashcatapacha ruran. Ninandapacha llaquichi 
tucushpa tucui causajcunamambash, pai japina cashcatallata cun. 
7Pai imata rurangapaj munashcataca, Moisesmanmi villajurca. Pai imatalla 
rurashcacunataca, israelcunamanmi villajurca. 
8Mandaj Diosca ninanda llaquij, ali shungu, na ñapash fiñarij, ninanda juyajmi. 
9Fiñarishpapash, na unaicaman fiñangachu. Fiñarishcataca, na causaita 
causaicaman charijungallachu. 

10Ñucanchi nalita rurashcamandaca, na chashnallata llaquichishcachu. 
Ñucanchi juchacunata rurashcashnallatapash na cushcachu. 
11Imashnami, cai pachamanda jahua pachacaman jatun, chashnallatami paita 
manllajcunataca, jatunyachishpa ninanda llaquin. 
12Indi llujshimuj ladoca, indi huashajuj ladomandaca carupimi. 
Chashnallatami ñucanchi na cazushcacunatapash, ñucanchimanda 
caruyachirca. 
13Huahuacunata taita llaquinshnallatami, Mandaj Diosca paita 
manllajcunataca llaquin. 
14Paica, ñucanchi imashna cajtami rijsin. Ñucanchitaca, ñutu alpa cajtami 
yarin. 
15Runapaj causai punllacunaca, jihuashnami. Pambapi viñashca sisashnami 
sisan. 
16Jihua jahuata huaira yalijpica, chaquishpa tucurinllami. Chai jihua maipi 
tiashca pushtutaca, pipash na yachangachu. 
17Ashtahuangarin Diosta manllajcunapaca, Mandaj Dios llaquinaca, causaita 
causaicaman na tucurinami. Imatapash cashcatapacha pai ruranapash, mirai 
miraicamanmi. 
18Chaitaca, paihuan ari ninajushcata pactachijcunaman pai mandashcacunata 
yariashpa pactachijcunamanmi rurajun. 
19Mandaj Diosmi, jahua pachapica pai mandashpa tiarinata churarca. Paica, 
tucuicunatami mandajun. 
20Paipaj ángel cangunapash, Mandaj Diostaca, aligumari cangui nichiyari. 
Cangunaca, ninan jatun ushaita charijcunami canguichi. Pai ima nishcata 
rurajcunami canguichi. Imata rurachun nishca shimita cazujcunami canguichi. 
21Tucui paipaj soldadocuna, Mandaj Diostaca alicachinguichiyari. Cangunaca, 
paipajta rurajcuna pai munashcata rurajcunami canguichi. 

22Mandaj Dios rurashcacuna, cangunapash tucuicuna paita alicachinguichiyari. 
Pai mandajuj tucui pushtucunapi, paita alicachinguichiyari. Ñuca almalla, 
Mandaj Diosta alicachiyari. 

Salmo 104 

Taita Diosmi, pai rurashcataca cuidajun 

1Ñuca almalla, Mandaj Diosta alicachiyari. Ñucata Mandaj Taita Dioslla, canga 
ninanda jatunyachi tucushcamari capangui. Canga punchapamba, 
juyaillagutapacha churajushcami tiajungui. 
2Paica michahuanmi, churajunahuanshna quilparishca. Jahua pachataca, 
telatashnami mandashca. 
3Pai causana ucucunataca, yacu chaupipimi churashca. Paica fuyutami, paipaj 
carreta cachun ruran. Paica, huairapaj alaspimi purijun. 
4Paica, huairatami paimanda villajuchun churan. Nina rupajujtami, paipajta 
rurachun churan. 
5Paimi, cai pachataca callari rumicunapaj jahuapi churarca. Shinamandami, 
ima horapash na anchuringa. 
6Cai pachataca, manllanayai ucu ucu yacuhuanmi, churajunahuanshna 
quilparcangui. Urcu jahuacunapimi, yacucunaca tiajurca. 
7Can rimajpica anchurircallami. Can culun nijta uyashpaca, uchami 
anchurinajurca. 
8Lomacunata yalishpami, pugru pambacunaman urai rijurca. Can churashca 
pushtumanllatami rijurca. 
9Maicamanlla tiachun can churashcamandaca, na yalingachu. Na cutinga, 
alpatapash quilpangachu. 
10Canmi, pugyucunamanda yacutapash, jatun larca yacucunaman cachajungui. 
Chai yacucunaca, urcu chaupicunatami rijun. 

11Chai yacucunatami, pambapi tiaj tucui animalcuna ufianajun. Sacha 
burrocuna yacunayachishpaca, chai yacuta ufiashpami yacunayaita 
yalichinajun. 
12Chai yacu manñacunapica, jahuata rij alasyu animalcunami causanajun. Yura 
malqui ucucunapimi candanajun. 
13Paimi, urcucunapica pai causaj ucucunamandapacha yacuta jichajun. Cai 
pachapi causajcunaca, can fucuchishcacunatami na munangacaman 
micunajun. 
14Paimi, animalcunamambash jihuata viñachin. Gentecunapaj ali cachun 
jihuatapashmi, alpapica viñachin. Chaicunamandami, cai alpapi micunataca 
llujchin. 
15Gentecunapaj shungupi cushichij vinotapash, ñavita punchayachij 
aceitetapash, runa micushpa causana micunatapashmi llujchin. 
16Líbano shuti urcupi tarpushca, Mandaj Diospaj cedro quirucunaca, yacusapa 
verde verde quirucunami. 
17Chai quirucunapimi, alasyu animalcunaca tazinda rurashpa causan. Haya 
nishca quirucunapica, cig:ueña nishca animalmi, tazinda rurashpa causan. 
18Jatun urcucunaca, sacha chivocuna causanami. Rumi jaca utujucunaca, 
conejocuna causanami. 
19Lunataca, quillacunata ricuchijuchun rurashcami. Inditaca, ima horas 
huashajunata rijsinatami rurashca. 
20Yana yana tutata can churajpimi, tutapash tucun. Tutayashcapimi, tucuilla 
sacha animalcunaca calparianajun. 
21Maltun leongunaca, imatapash japishpa micungapajmi, huacashpa catinajun. 
Paicunaman Taita Dios micunata carachunmi mascagrin. 
22Indi llujshijpica, tandanajushpami paicuna causaj jatun utujucunapi 
siririgrin. 

23Shinallata runacunaca, imatallapash rurangapaj, chishangacaman alpapi 
trabajangapajmi llujshin. 
24¡Mandaj Dioslla, can rurashcacunaca, na cuentai ushanallamari! Tucui 
chaicunataca, cambaj ali yachaihuanmi rurashcangui. Cai pachaca, can 
carashca alicunahuan jundami. 
25Ricui, cai jatun mama cuchapipash, na cuentai ushanalla animalcunami 
causan. Uchilla animalcunapash, jatun animalcunapashmi chaipi causan. 
26Chai yacupimi, jatun barcocunapash purinajun. Chai yacupi pugllachun, can 
rurashca leviatán nishca animalpash, chaipimi causan. 
27Chai animalcunaca, micuna horaspi micunata can carachunmi, tucuilla 
shuyanajun. 
28Can paicunaman carajpimi tandachinajun. Can maquita pascashpa carajpimi, 
ima alicunatapash na ushangacaman micunajun. 
29Cambaj ñavita pacajpica, musparishpa pandarinllami. Can samaita 
anchuchijpica, huañushpa alpallata tigranllami. 
30Cambaj Espirituta cachamujpica, cutin miranllami. Shina rurashpami, alpapi 
tiajtaca mushujyachingui. 
31Mandaj Diospaj punchapambaguca, causaita causaicaman cachun. Mandaj 
Diosca, pai rurashcacunahuanga cushijupachun. 
32Pai ricurijpica, alpaca chujchunmi. Urcucunapi tacarijpica, cushninllami. 
33Mandaj Diostami, ñuca causaipica candajusha. Ñuca Taita Diosmanmi, 
Salmocunata ñuca causajushcacaman candajusha. 
34Paita ñuca alipacha yarijunaca, aligupachami. Ñucaca, Mandaj Dioshuanmi 
ninandapacha cushijusha. 
35Juchata rurajcunaca, cai pachamanda chingachi tucushca cachun. Jatun 
nalita rurajcunaca, tucurishca cachun. Ñuca almalla, Mandaj Diosta 
alicachiyari. Mandaj Diostami alicachina canguichi. 

Salmo 105 

Mandaj Diosca, israelcunapaj alipajmi juyaillacunata rurashca 
(1 Crón. 16:7-22) 

1Mandaj Diostaca alicachinguichi. Paipaj shutipi mañaichi. Pai imatalla 
rurashcataca, shuj gentecunaman villaichi. 
2Paiman candaichi, Salmocunata paiman candaichi. Tucui juyaillacunata pai 
rurashcataca parlaichi. 
3Jucha illaj paipaj shutipi cushijuichi. Mandaj Diosta mascajcunaca, tucui 
shunguhuan cushijuichi. 
4Mandaj Diostapash, paipaj ushaitapash mascaichi. Paipaj ñavitaca, tucui 
causaipi mascaichi. 
5Ima juyaillacunata, pai rurashcataca yarichi. Jatun manllarinacunata 
rurashcatapash, paipaj shimihuan rimashpa llaquichinatapash yarichi. 
6Diosta servij Abrahambaj mirai cangunaca, yarichiyari. Pai agllashca 
Jacobopaj miraicunalla, yarichiyari. 
7Paimi, ñucanchita Mandaj Taita Dios. Pai llaquichishcacunaca, tucui cai 
pachapimi ricurin. 
8Pai ari nishcataca, causaita causaicaman yariajurcallami. Huaranga huaranga 
miraicaman, pai mandashca shimicunatapash yariajurcallami. 
9Chaitaca, Abrahamhuanmi ari nirca, Isaacmambashmi juramenturca. 
10Chaitaca, Jacobomanmi mandashpa curca. Israelcunamanmi, causaita 
causaicaman ari nirca. 
11Paica cashnami nirca: “Canaán llactatami, canman carasha. Cangunapaj 
japinataca, cangunapaj cachunmi carasha” nircami. 
12Shuj llactamanda shamushpa chai llactapi huaquinlla purinajujpimi, chashna 
nirca. 
13Paicunaca, llactan llactanmi purinajurca. Shuj llactamandaca, shuj 
gentecunapajman yalishpami causanajurca. 

14Paicunata llaquichinajuchunga, na saquircachu. Ashtahuangarin 
paicunamandami, jatun mandajcunataca llaquichijurca. 
15“Aceiteta talishpa javishca ñuca mandajcunataca, na tacarinachu canguichi. 
Ñuca ima nishcata villajcunataca, na llaquichinachu canguichi” ninmi carca. 
16Paicunapaj llactapica, jatun yarjaitami cachamurca. Micushpa shinlli tucuna 
tucui granocunatapashmi chingachirca. 
17Paicunata ñaupachishpaca, shuj runatami cacharca. Paica, Josemi carca. 
Paitaca, gañan cachunmi jatushca carca. 
18Paipaj chaquipica, grillocunata churachishpami llaquichirca. Paica, prezuna 
huasipimi vichai tucushca carca. 
19Pai villashca shimi pactangacamanmi, chaipi carca. Mandaj Dios rimashcami 
Josetaca, ali cajta nali cajta ricuchijurca. 
20Jatun mandaj cachajpimi cacharirca. Gentecunata mandaj cachajpimi, richun 
saquirca. 
21Josetaca, jatun mandajpaj huasipi mandaj cachunmi churarca. Chai 
mandajpaj tucui ima tiashcacunata ricushpa mandachumbashmi churarca. 
22Pai churashca mandajcunatapash, pai munashcashna cazuchijuchun, mandaj 
rucucunatapash ali yachaita yachachijuchunmi churarca. 
23Chai jipami, Israel nishca taita Jacobopash, Cam shuti chai Egipto llactaman 
yaicushpa, chai llactapi causajurca. 
24Chai llactapimi, pai agllashcacunataca, ashtacatapacha mirachijurca. 
Paicunata llaquichijcunataca, ashtahuan yali ninan shinllicunatami rurarca. 
25Chaipi causanajuj runacunapaj shungutapash, pai agllashcacunata na 
ricunayachina yuyaimanmi tigrachirca. Paita servijcunata fiñashpa 
nalicachishpa ricuna yuyaimanmi tigrachirca. 
26Chai jipaca, paita servij Moisestami, pai agllashca Aarondi cacharca. 

27Paicunapica, imatalla rurashpa ricuchinatami churarca. Cam shuti llactapica, 
jatun manllarinacunatami rurachirca. 
28Yana yana tutata cachajpimi, chai llactapica tucuilla amsayarca. Paipaj 
Shimita na cazujcunaca, na carcachu. 
29Chai llactapi yacucunataca, yahuarman tigrachishpami, pijicunatapash 
huañuchirca. 
30Chai llactapica, sapocunatami jundachirca. Jatun mandajcunapaj huasi 
ucucamanmi jundagrirca. 
31Dios mandajpimi chuspicunapash, usacunapash fuyushna shamushpa, 
tucuilla llactapi jundarca. 
32Yacuta tamiachinapaj randica, rundu tamiatami curca. Paicunapaj llactapica, 
rupajuj ninatami cacharca. 
33Uvas chagracunatapash, jigos yuracunatapashmi tucuchirca. Paicunapaj 
llactapica, quirucunatapashmi faquishpa tucuchirca. 
34Pai mandajpi, langostacuna fahuashpa purij jurucuna ninanda jundashpami, 
35chai llactapica tucuilla jihuacunata micurca. Chai llactapi 
fucushcacunatapashmi tucuchirca. 
36Chai llactapi huacharishca, tucuilla punda churicunatapashmi huañuchirca. 
Shinlli runacuna cashpa, paicuna charishca punda churicunatami huañuchirca. 
37Pai agllashcacunataca culquindi, orondimi llujchirca. Paicunapaj 
aillucunapica, shujllapash ung:uihuanga na tiarcachu. 
38Egiptopi causajcunaca, israelcuna llujshijpica, ninandami cushijurca. 
Paicunaca, ninan manllaihuanmi causanajushca carca. 
39Paicunata quilpachunga, jatun fuyutami churarca. Ninatapash, tutata 
punchayachijuchunmi churarca. 
40Paicuna mañajpica, codorniz nishcacunatami cachamurca. Shinallata jahua 
pachamanda tandatami, na ushangacaman cararca. 

41Jatun rumita chaupijpimi, yacucunapash llujshirca. Chaquishca 
pambacunatami, jatun yacucunashnami calpanajurca. 
42Paita servij Abrahamman, paipaj jucha illaj Shimihuan nishcata yarishpami 
pactachijurca. 
43Paipaj gentecunataca, cushijuihuanmi llujchirca. Pai agllashcacunataca, 
ninan cushijuihuanmi llujchirca. 
44Shuj llactacunapi causajcunapaj alpacunatami, paicunaman cararca. Chaipi 
runacuna tarpushcacunatapashmi cararca. 
45Pactachinajuchun pai cushca shimicunatapash cazunajuchun, mandashca 
shimicunatapash pactachinajuchunmi, chashna curca. Mandaj Diostami 
alicachina canguichi. 

Salmo 106 

Israelcunami Diosta na cazushca 

1Mandaj Diostami alicachina canguichi. Mandaj Diosta alicachinguichi, paica 
aligumari. Pai llaquinaca, causaita causaicamanmi. 
2Ninan ushaihuan Mandaj Dios rurashcacunataca, ¿pita villanga? Paita 
alicachinataca, ¿pita parlanga? 
3Imatapash aliguta rurashpa pactachishpa, paicunapaj tucui causaipi 
imatapash cashcatapacha rurajcunaca, ninandami cushijun. 
4Mandaj Dioslla, can agllashcacunaman alita ruranshnallata, ñucatapash 
yarihuayari. Ñucata quishpichingapaj ricuj shamuhuayari. 
5Can quishpichijpimi, can agllashcacunaman alita rurashcata ricusha. Cambaj 
gentecuna cushijujpimi cushijusha. Can carashcahuanmi cushijusha. 
6Ñucanchica, ñucanchi ñaupa taitacunashnallatami, juchata rurashcanchi. 
Canda na manllashpami, jatun nalita rurashcanchi. 

7Egiptopi jatun manllarinacunata can rurajpipash, ñucanchi ñaupa taitacunaca 
na yuyaita japircachu. Can ninanda llaquishcataca, na yarinajurcachu. 
Ashtahuangarin Puca Cucha manñapica, canda na cazushpami jariyanajurca. 
8Shina cajpipash Diosca, paipaj shutita juyaimandami quishpichirca. Pai ninan 
ushaita charishcata ricuchingapajmi, chashna rurarca. 
9Puca Cuchataca, rimashpallami chaquichirca. Chai chaquishca ucu ucutami, 
jichushca pambatashna chimbachirca. 
10Paicunata fiñajcunapaj maquimandami quishpichirca. Huañuchingapaj 
munajcunapaj maquimandapashmi quishpichirca. 
11Paicunata fiñajcunataca, yacucuna quilpajpimi, paicuna puramandaca 
shujllapash na puchurca. 
12Shina rurajpimi, pai rimashca shimicunatapash crishpa, paita alicachishpa 
candanajurca. 
13Ashtahuangarin pai rurashcacunataca, ñapashmi cunganajurca. Ali yuyaita 
pai cuchunga, na shuyanajurcachu. 
14Paicunaca, jichushca pambapimi, paicuna munashcata maitapash 
ruranajurca. Chulunlla pushtucunapipash, paicuna munashcata carachun 
mañashpami, Taita Diosta fiñachinajurca. 
15Diosca, paicuna imata mañashcatami cararca. Ashtahuangarin huañuchij 
ung:uitapashmi, paicunapaj jahuapi cachamurca. 
16Carpacunapi causanajushpaca, Moisesta fiñashpami nalita yarinajurca. 
Shinallata Mandaj Diospajlla causaj Aarondapashmi fiñashpa rimanajurca. 
17Chaimandami Datán shuti runataca, alpa pascarishpa langarca. Abiram shuti 
runahuan tandanajushca gentecunatapashmi quilparca. 
18Paicuna tandanajushcapica, nina japirishpami, Diosta na manllajcunataca 
tucuillata rupachirca. 

19Horeb shuti urcupica, yacuyachishpa rurashca shicuman rijchajpaj 
ñaupajpimi cungurinajurca. 
20Chashnami, paicunapaj punchapamba Diosta yaringapaj randica, jihuata 
micuj huagraman rijchajta yarinajurca. 
21Egiptopi jatun manllarinacunata ruraj, paicunata quishpichij Taita Diostaca 
cungarcami. 
22Cam nishca llactapi manllarinacunata rurashcatapash, Puca Cuchapi pipash 
na ricushcata rurashcatapashmi cunganajurca. 
23Chaimandami Diosca, tucuchingapaj munarca. Pai agllashca Moisés, paipaj 
ñaupajpi paita mañashpa na jarcajpica, tucuchinmanmi carca. Fiñarishcata 
yalichishpa, ama tucuchijuchunmi mañashpa jarcarca. 
24Ashtahuangarin paicunaca, Dios carashapacha nishcata na crishpami, 
munanayai llactataca na munarca. 
25Ashtahuangarin paicunapaj carpacunapipash, fiñashpa nalicachishpami, 
Mandaj Dios rimashca Shimicunatapash na uyanajurca. 
26Chaimandami jichushca pambapi, paicunata llaquichingapaj maquita 
alsarca. 
27Pai agllashcacunataca, shuj llactacunaman caita chaita cachashpa 
pingaichingapajmi, chashna rurarca. 
28Paicunaca, paicunapaj munaillatami Baal-peor shuti diosta yaringapaj 
tandanajurca. Huañushcacunaman animalcunata carashpa huañuchishpami, 
chai aichata micunajurca. 
29Paicuna chashna nalita rurashpami, Taita Diostaca fiñachinajurca. 
Chaimandami paicuna purapica, huañuica ashtahuan mirarca. 
30Chaimandami Finees runa jatarishpaca, nalita rurajtaca huañuchirca. 
Chashna huañuchijpimi, chai huañuchijuj llaquica jarcarirca. 

31Shinamandami, imatapash cashcatapacha pai rurashcamandaca, mirai 
miraicunacaman tucui causaipi alicachi tucunajurca. 
32Meriba yacu manñacunapipashmi, Diosta fiñachinajurca. Paicunamandami, 
Moisespash llaquichi tucurca. 
33Paipaj yuyaita ninanda fiñachijpimi, Moisesca imapash cachun rimajurca. 
34Tucuchinajuchun nishpa, Mandaj Dios mandashca gentecunataca na 
tucuchircachu. 
35Ashtahuangarin shuj llactapi causajcunahuan tandanajushpami, paicuna 
imatalla rurashcata yachajushpa yachajushpa ruranajurca. 
36Chai runacunapaj yanga dioscunatami servinajurca. Chai dioscunami, 
llaquipi churarca. 
37Paicunapaj churicunata, ushicunataca, ayacunaman carashpami 
huañuchinajurca. 
38Imatapash nara yachaj paicunapaj churicunapaj, ushicunapaj yahuartami 
jichanajurca. Paicunatami, Canaán llactapi tiaj yanga dioscunaman carashpa 
huañuchinajurca. Chai yahuarhuanmi, llactaca mapayarca. 
39Chashnami, paicuna nalicunata rurashcacunahuan mapayarca. Paicuna 
rurashcacunahuanmi huainayanajurca. 
40Chaimandami Mandaj Diosca, pai agllashcacunahuanga nina japirinshna 
ninandapacha fiñarirca. Paipajlla cashcataca millanayachircami. 
41Shuj llactapi causajcuna mandachunmi curca. Paicunata millanayachij 
runacunami, paicunataca mandanajurca. 
42Paicunata fiñajcunami llaquichinajurca. Paicunapaj maquipimi, ninanda 
llaquichi tucunajurca. 
43Cutin cutinmi, paicunataca cacharichirca. Ashtahuangarin paicunaca, ali 
yuyaita cujpipash na cazunajurcachu. Paicuna nalita rurashcamandallatami, 
pingai tucunajurca. 

44Shina cajpipash paicuna ninan llaquipi causanajujtaca, Diosca ricujurcami. 
Paicuna caparishpa mañanajujtapash uyarcami. 
45Paicunahuan ari ninajushcatapash yarircami. Paica, ninanda llaquij 
cashcashnallatami, ninanda llaquirirca. 
46Shinallata paicunata prezushpa tucui charijujcunamambash, chai prezu 
tiajcunata llaquina yuyaitami curca. 
47Ñucanchita Mandaj Taita Dioslla, ñucanchitaca quishpichiyari. Llacta 
chaupicunamanda tandachiyari. Cambaj jucha illaj shutita alicachingapaj, 
canda alicachishpa cushijungapaj chashna rurapairi. 
48Israelcunata Mandaj Taita Diosca, na tucurina causaita causaicaman alicachi 
tucuchun. Chaitaca tucuicuna: “Shina cachun” ninajuchun. Mandaj Diostami 
alicachina canguichi. 

Salmo 107 

LIBRO V (107-150) 
Taita Diosmi llaquimanda cacharichin 

1Mandaj Diosta alicachinguichi, paica aligumari. Pai llaquinaca, causaita 
causaicamanmi. 
2Mandaj Dios quishpichishcacunaca, fiñaj runapaj maquimanda cacharichi 
tucushcacunami canguichi. Shinamandami, paita alicachina canguichi. 
3Tucui cai pachamandami tandachimurca. Indi llujshimuj ladomanda, indi 
huashajuj ladomanda, jahua ladomanda, urai ladomandami tandachimurca. 
4Ñambash illaj, jichushca pambapi, chulunlla pushtupimi, chingashca 
purinajurca. Maipi causana pueblopash na taririjpimi purinajurca. 
5Yarjaimanda, yacunayaimanda ña huañunallacunami purinajurca. 
6Chashna ninan llaquipi cashpami, Mandaj Diostaca caparishpa mañanajurca. 
Paimi, chai llaquicunamandaca llujchirca. 
7Ali ñandami, paicunataca pushamurca. Causanalla pueblopi causaj 
shamuchunmi pushamurca. 

8Mandaj Dios ninanda llaquishcamandaca alicachinguichi. Huañuna aichayu 
runacunaman, jatun manllarinacunata rurashcamandapash alicachinguichi. 
9Imagupash illajmambash, na munangacamanmi caran. Yarjachijmambash, 
ashtaca alicunatami caran. 
10Huaquingunaca, yana yana tutapi, huañui japinalla llandupimi causanajurca. 
Llaquichi tucushpa, cadenacunahuan huatai tucushpami tianajurca. 
11Mandaj Dios rimashca shimicunata, paicunallata na cazushcamandami, 
chashna tianajurca. Jahua pachapi causajuj Dios ali yuyaiguta cushcatapash, 
na uyanayachircachu. 
12Chaimandami shinlli ruranacunapi churajpi, paicunaca shungu faquirinshna 
llaquita apanajurca. Paicuna urmajpi jatarichingapaca, pipash na tiarcachu. 
13Shina ninan llaquipi cashpami, Mandaj Diostaca caparishpa mañanajurca. 
Paimi, chai llaquicunamandaca llujchirca. 
14Yana yana tutamandapash, huañui japinalla llandumandapashmi llujchirca. 
Imahuan huatashcatapash fitircami. 
15Mandaj Dios ninanda llaquishcamandaca alicachinguichi. Huañuna aichayu 
runacunaman, jatun manllarinacunata rurashcamandapash alicachinguichi. 
16Paica, bronce pungucunataca faquircallami, jirru aldabacunatapash 
ñuturcallami. 
17Juizu illajcunaca, paicunallata na cazushpa causashcamandami, llaquichi 
tucunajurca. 
18Paicunapaj shungupica, tucui micunatami millanayachirca. Shina cashpami, 
huañuna punguman ña chayanajurca. 
19Shina llaquipi cashpami, Mandaj Diosta caparishpa mañanajurca. Paimi, chai 
llaquicunamandaca llujchirca. 
20Paipaj shimihuan rimashpa alichishpami, jatun llaquimandaca llujchirca. 

21Mandaj Dios ninanda llaquishcamandaca alicachinguichi. Huañuna aichayu 
runacunaman, jatun manllarinacunata rurashcamandapash alicachinguichi. 
22Paiman animalcunata cushpa huañuchishpa alicachinguichi. Pai ima 
alicunata rurashcataca, cushijushpa villaichi. 
23Mama cuchata jatun barcocunapi urai shamushpa, randishpa jatujcunaca, 
24paicunami Mandaj Dios imatalla rurashcacunataca ricunajurca. Shinallata 
yacu ucucunapi jatun manllarinacunata rurashcatapashmi ricunajurca. 
25Pai rimashpami, ninan huairata jatarichirca. Chai huairami, caiman chaiman 
cuyurijuj yacutapash ashtahuan jatarichirca. 
26Jahua pachacaman vichai rinshnapash, manllanayai ucu ucu yacucunaman 
huashajunshnapashmi tucunajun. Paicunapaj shunguca, jatun llaquipimi 
yacuyanshna tucun. 
27Manllaimanda chujchushpami, machashcashna cuandranajun. Paicuna 
tucuita ali yachajushcapash yangallatami. 
28Chashna llaquipi cashpami, Mandaj Diosta caparishpa mañanajun. Paimi, 
chai llaquicunamandaca llujchin. 
29Paimi, ninanda huairajujtaca saquichishpa, caiman chaiman cuyurijuj 
yacutapash, casilla cachun ruran. 
30Yacu casilla tucujpimi cushijunajun. Chashnami Diosca, barcocuna shayarina 
paicuna munashca pushtuman chayachin. 
31Mandaj Dios ninanda llaquishcamandaca alicachinguichi. Huañuna aichayu 
runacunaman, jatun manllarinacunata rurashcamandapash alicachinguichi. 
32Tucui gentecuna tandanajushcapi jatunyachinguichi. Mandaj rucucuna 
tandanajushcapipash alicachinguichi. 
33Diosca, jatun yacutapash, jichushca pambata ruranllami. Yacucuna 
llujshijujtapash chaquichinllami. 

34Grano fucuj ali alpacunatapash, na fucuj alpaman tigrachinllami. Chai alpapi 
causajcuna jatun nalita rurashcamandami, chashna ruran. 
35Jichushca pambapipash, yacu cuchata ruranllami. Chaquishca pambapipash, 
yacu llujshijujta ruranllami. 
36Chaipimi, yarjachijcunata causachun churan. Paicunami, causana pueblota 
rurashpa callarichin. 
37Pambacunapi tarpushpami, uvascunata tarpunajun. Chaicunaca, ashtaca 
granocunatami fucunajun. 
38Chaicunaca, Dios bendiciajpimi, ashtacapacha miranajun. Paicunapaj 
animalcunapash, na tucurinllu. 
39Chai jipaca, yangapi churai tucushpa, pingaichi tucushpami causanajun. 
Jatun millai nali runacuna jatun llaquicunahuan ninanda llaquichijpimi, 
chashna causanajun. 
40Yangapi churai tucunataca, Diosllatami tsirapachinshna, mandajcunapaj 
jahuapi cachamun. Shinami paicunataca chingashca, ñambash illaj, yanga 
purinajuchun saquin. 
41Paillatami imagutapash na charij runataca, llaqui causaimanda jatarichin. 
Familiacunatapash, corralpi llamatashnami mirachin. 
42Ima nalitapash na rurajcunaca, chaita ricushpa cushijuichi. Nalita tucui 
rurajcunaca, shimita vichaichi. 
43Caicunata pactachingapaca, ¿pipash ali yachajushca tianllu? Shina tiashpaca, 
Mandaj Dios ninanda llaquij cajta yachangami. 

Salmo 108 

Fiñajta mishachihuai nishpa mañashcami 
(Sal. 57:7-11; 60:5-12) 

David rurashca candana Salmomi. 

1Taita Dioslla, ñuca shunguca canda candangapaj shuyajunmi. Salmocunatami 
tonochishpa candasha. Chaimi, ñuca juyailla cushijuna. 

2Salteriopash, arpapash, rijcharichiyari. Tutamandatami rijcharisha. 
3Mandaj Dioslla, candaca gentecunapaj chaupipimi alicachijusha. Llactacunapi 
causajcunapaj chaupipimi, candaca Salmocunahuan candajusha. 
4Can llaquinaca, jahua pachatapash yali jatumbachami. Can na llullaj 
canapash, jahua pachacamanmi. 
5Taita Dioslla, jahua pachapipash jatunyachi tucushca capailla. Cambaj 
punchapambatapash, tucui cai pachapi jatunyachinajuchun. 
6Can juyashcacuna cacharichi tucuchunga, cambaj ali lado maquihuan 
quishpichipairi. Ñuca mañajujta uyashpa tigrachihuayari. 
7Taita Diosca, paipajlla huasipica cashnami nijurca: “Ñucaca ninandami 
cushijusha. Siquem shuti pueblotaca chaupishami. Sucot shuti pugru 
pambatapash medishami. 
8Galaad llactaca ñucapajmi, Manasés llactapash ñucapajmi. Efraín llactaca, 
ñuca umapi churajuna jirrumi. Judá llactaca, ñuca churashca mandajmi. 
9Moab llactaca, yacuta japishpa ñuca maillarinami. Ñuca chaquipi 
churajunataca, Edom llactapimi shitasha. Filistea llactata mishashpaca 
cushijushami” nijurcami. 
10Muyundi jatun pircahuan pueblomambash, ¿pita pushahuangayari? Edom 
llactacamambash, ¿pita pushahuangayari? 
11Taita Dioslla, ¿nachu ñucanchita jichushpa saquij Diosllata pushana cangui? 
Taita Dioslla, ¿nachu ñucanchi soldadocunahuan llujshin carcangui? 
12Ñucanchita fiñajcunata mishangapaj ayudahuayari. Runacunalla 
ayudashcapash, yanga yangami. 
13Taita Dioshuanga, jatun manllarinacunatami rurashun. Paimi, ñucanchita 
fiñajcunataca sarunga. 

Salmo 109 

Imashna llaquichishcashnallata llaquichipai nishpami mañashca 

Candajcunata mandaj candachijuchun, David rurashca Salmomi. 

1Ñuca alicachina Taita Dioslla, ama upalla capaichu. 
2Canda na manllaj runapash, umachij runapashmi ñucata fiñashpa 
rimanajurca. Ñucamandaca, llulla jalluhuanmi parlanajurca. 
3Ñucata na ricunayachishpami, nali shimicunahuan muyundi rimanajurca. 
Shinallata yangamandami, ñucahuan macanajunajurca. 
4Paicunata ñuca juyashcamandaca, ñucata fiñajcunami tucunajurca. 
Ashtahuangarin ñucaca, candami mañajurcani. 
5Paicunaman alita rurashcamandaca, nalitami tigrachihuan. Paicunata 
juyashcamandaca, ninandami na ricunayachihuan. 
6Paita llaquichijuchunga, canda na manllaj runata churapai. Paipaj ali 
ladopica, Satanás shayajuchun. 
7Juezpaj ñaupajpi tapuchijpica, llaquitaca apanallata llujshichun. Pai canda 
mañashcapash, juchallata ricurishca cachun. 
8Pai causana punllacunapash, ashalla cachun. Pai ruranataca, shuj runa 
japichun. 
9Paipaj huahuacunaca, taita mama illaj tucuchun. Paipaj huarmipash, sapalla 
tucuchun. 
10Paipaj huahuacunaca, maipipash purishpa mañanajuchun. Llaquinayaita 
tucuchi tucushca paicunapaj huasicunamandaca, caruman llujshishpa 
micunata mascanajuchun. 
11Tucui imata charishcataca, culquita paiman mañachij runa apachun. Pai 
imatalla rurashpa imata charishcacunatapash, na rijsishcacuna apanajuchun. 
12Paita llaquichunga, pitapash ama charichun. Taita mama illaj tucushca paipaj 
huahuacunata llaquijpash, ama tiachun. 
13Paipaj jipa miraicunaca, tucurishca cachun. Cati miraipica, paipaj shutipash 
anchuchi tucushca cachun. 

14Paipaj taitacuna jatun nalita rurashcataca, Mandaj Diospash yariajuchunlla. 
Paipaj mamapaj juchatapash, ama anchuchishca cachun. 
15Chai juchacunaca, tucui causaipi Mandaj Diospaj ñaupajpi tiachun. Cai 
pachapi paita ama ashtahuan yarinajuchunga, Diosllata anchuchijuchun. 
16Llaquinataca, yaritapash na yarishcamandami chashna tucunga. 
Ashtahuangarin llaquilla causaj, imagupash illaj runagutami catiriashpa 
llaquichijurca. Llaquilla shunguhuan causaj runataca, huañuchingapajmi 
catiriajurca. 
17Pitapash llaqui japichun munashpallami purirca. Chai llaquica, paipaj 
jahuapillatami shamurca. Bendiciachunga na munarcachu. Chaimandami 
bendiciai tucunaca, paimandapash anchurirca. 
18Ninanda nalicachi tucushca canataca, churajunata churajunshnami 
churajurca. Paipaj vijsa ucumambash, yacushnami yaicurca. Tullucunapipash, 
aceiteshnami yaicurca. 
19Shinallata pai churajushpa quilparinashna cachun. Chumbipaj randica, tucui 
causaipi chaihuan chumbilirinshna causachun. 
20Ñucata fiñashpa rimajcunataca, Mandaj Diosca chashna llaquichijuchun. 
Ñucata nalicachishpa rimajcunatapash, chashnallata llaquichijuchun. 
21Ñucata Mandaj Jatun Dioslla. Canga, cambaj shutita juyaimanda ñucata 
ayudahuayari. Cambaj llaquinaca aligumari, cacharichihuayari. 
22Ñucaca, llaquilla causaj imagupash illajmari cani. Ñuca shungupash, 
chugrishcamari cani. 
23Llandu yalijunshnami, ñucaca tucurijuni. Langosta jurushnami, caiman 
chaiman apai tucujuni. 
24Na micushcamanda, ñuca cunguricunapash chujchujunmari. Ñuca aichapash, 
vira illajpimi jamziyashpa tucurijun. 
25Ñucaca, paicunapaca nalicachishpa rimai tucunapajllami carcani. Ñucata 
ricushpaca, umata cuyuchishpami asishpa ricunajurca. 

26Ñucata Mandaj Taita Dioslla, ayudahuayari. Can llaquij cashcashnallata 
quishpichihuayari. 
27Chashna rurajpimi, cambaj maquihuan rurashcata yachanajunga. Can 
Mandaj Diosllata, chashna rurashcatami yachanajunga. 
28Paicunaca, llaqui japishpami ali canman nijpipash, canga bendiciapanguilla. 
Llaquichingapaj jatarijcunaca, pingai tucushca cachun. Ashtahuangarin canda 
servijca, cushijushca cachun. 
29Ñucata yangata juchachijcunaca, ninanda pingai tucunahuan 
churajushcashna cachun. Pandachi tucunahuanga, jahualla churajunahuan 
quilpachi tucushcashna cachun. 
30Ñucapash, ñuca shimihuanga, Mandaj Diostami ninandapacha alicachisha. 
Ashtaca gentecunapaj chaupipimi alicachisha. 
31Paica, imagutapash na charij runapaj ali ladomanmi shayaringa. 
Juchachishpa llaquichij runacunamanda, paipaj almata quishpichingapajmi 
shayaringa. 

Salmo 110 

Mandaj Diosca, jatun mandajmanmi mandanata cun 

David rurashca Salmomi. 

1Mandaj Diosmi, ñucata Mandajtaca cashna nirca: “Canda fiñajcunata cambaj 
chaqui ucupi ñuca churangacaman, ñuca ali ladopi tiari” nircami. 
2Mandaj Diosca, can mandana varataca, Sion pueblomandami cachamunga. 
Canda fiñajcunapaj chaupipi mandangui. 
3Jucha illaj, juyaillagu cai horasmi, can agllashcacunaca, can mandajui 
punllacunapi paicunapaj munaillata canda cazunajunga. Tutamanda pacari 
horasmandapachami, jamzi paramuhuan mushujyanshna, can huambralla 
canataca charingui. 

4Mandaj Diosca, cashna nishpami juramenturca: “Canga, causaita 
causaicamanmi Melquisedec curashna curapacha cangui” nircami. Shina 
nishcataca, na llaquiringachu. 
5Cambaj ali ladopica, Jatun Diosmi tiajun. Pai ninanda fiñai punllapica, paimi 
jatun mandajcunataca tucuchinga. 
6Llactacunapi causajcuna imatalla rurashcatami ricuchinga. Llactacunapica, 
huañushcacunatami jundachinga. Ashtaca llactacunapi umashna 
mandajcunatami tucuchinga. 
7Ñambica, jatun larca yacuta ufiashpami, umata alsanshna cutin shinlli 
tucunga. 

Salmo 111 

Taita Diosmi, pai agllashcacunataca cuidajun 

Mandaj Diosta alicachinguichi. 

1Mandaj Diostaca, tucui shunguhuanmi alicachisha. Alitalla rurajcuna 
tandanajushcapipash, jatun tandanajuipipashmi alicachisha. 
2Mandaj Dios rurashcacunaca, jatumbachami. Chai runacunaca, maijan 
munajcunahuanga ninanda mascai tucushcami. 
3Pai rurashcacunaca, punchapamba juyaillagupachami. Imatapash 
cashcatapacha pai rurashcapash, causaita causaicamanmi tiajun. 
4Mandaj Diosca llaquij, juyaj cashpami, yarinalla jatun alicunata rurashca. 
5Micunatapash, paita manllajcunamanmi cararca. Paihuan ari nishcatapash, 
causaita causaicamanmi yarijunga. 
6Llactacunata paicunapaj cachun cushpami, ninan ushaihuan pai 
rurashcacunataca, pai agllashcacunaman ricuchirca. 
7Paipaj maquihuan rurashcacunaca, na llullaj, aligupachami. Tucui pai 
mandashcacunaca pactambachami. 

8Chai mandashcacunataca, causaita causaicamambash, tucui 
causaicamambash shinllipacha cachunmi churashca. Na llullaj canahuan, 
aligutalla ruraj canahuanmi churashca. 
9Quishpirinatami, pai agllashcacunaman cachamushca. Paihuan ari 
nishcatapash, causaita causaicaman cachunmi mandarca. Paipaj shutica jucha 
illaj, manllana shutimi. 
10Alipacha yachajushpa callaringapaca, Mandaj Diostami manllashpa causana. 
Pai mandashcacunata rurashpa causajcunaca, tucuicunami ali yuyaicunata 
charin. Paita alicachinaca, causaita causaicamanmi. 

Salmo 112 

Mandaj Diosta manllajcunaca, tucuipimi ali llujshin 

Mandaj Diosta alicachinguichi. 

1Mandaj Diosta manllaj runaca, ninandami cushijun. Dios 
mandashcacunahuanmi, ninandapacha cushijun. 
2Cai pachapica, paipaj miraicunami ninan ushaita charinga. Alita rurashpa 
causajcunapaj miraicunami, bendiciai tucushpa causanga. 
3Paipaj huasipica, juyailla ashtaca charishcacunami tian. Imatapash 
cashcatapacha pai rurashcapash, causaita causaicamanmi. 
4Aligutalla rurajcunatami, yana yana tutapipash micha punchayachirca. Paica 
juyaj, llaquij, imatapash cashcatapacha rurajmi. 
5Ali shungu runaca, llaquishpa imatapash mañachinllami. Paipaj ima 
ruranacunatapash, aliguta yarishpami mandajun. 
6Shinamandami paica, ima horapash na lluchanga. Imatapash cashcatapacha 
ruraj runatami, causaita causaicaman yarinajunga. 
7Ima llaquicunata villajpipash, na manllangachu. Paipaj shunguhuanga, 
Mandaj Diostami ninandapacha yariajun. 
8Paipaj shungupica, imatapash napacha manllangachu. Paita fiñajcunata, pai 
munashcashna tucungacamanmi, chashna causanga. 

9Imagutapash na charijcunamanmi, chaupishpa caran. Imatapash 
cashcatapacha pai rurashcacunapash, causaita causaicamanmi. Paipaj ushaica, 
juyaillagutami jatumbi churai tucushca canga. 
10Diosta na manllaj runa chashnata ricushpaca, ninandami fiñaringa. Quiruta 
canirishpami, huañungashna tucunga. Diosta na manllajcuna imata 
munashcacunaca, na pactangachu. 

Salmo 113 

Taita Diosmi, imagutapash na charijtaca jatarichin 

Mandaj Diosta alicachinguichi. 

1Mandaj Diosta servijcuna, paita alicachinguichi. Mandaj Diospaj shutitami 
alicachina canguichi. 
2Mandaj Diospaj shutica cunanmandapacha, causaita causaicaman alicachi 
tucushca cachun. 
3Mandaj Diospaj shutica, indi llujshimuj ladomanda, indi huashajuj ladocaman 
alicachi tucushca cachun. 
4Mandaj Diosca, tucui llactacunapi alicachi tucushcami. Paipaj 
punchapambapash, jahua pachapimi tiajun. 
5Jahua pachapi tiajuj ñucanchita Mandaj Taita Dioshuan chimbapurangapaca, 
¿pita tiangayari? 
6Paimi jahua pachatapash, cai pachatapash urai ricujun. 
7Paimi, imagutapash na charijtaca, ñutu alpamanda jatarichin. Imagupash illaj 
runagutapash, mapata shitana pushtumandami llujchin. 
8Paicunataca, mandajcunahuan tiachingapaj, pai agllashca gentecunata 
mandajcunahuan tiachingapajmi, shina ruran. 
9Huahuata na tarij huarmitapash, paimi familiata charichun saquin. 
Shinamandami, huahuacunapaj mama cashpa cushijun. Mandaj Diosta 
alicachinguichi. 

Salmo 114 

Diosca, Egiptomanda llujchishpami, juyaillacunata rurashca 

1Jacobopaj mirai israelcuna Egiptomanda llujshishpa, na rijsishca chai 
gentecunamanda shicanyamujpica, 
2Judá aillumi, Dios causana huasi tucurca. Israelcunaca, pai mandana llactami 
tucurca. 
3Israelcunata mama cucha ricushpaca, calpashpami pacajurca. Jordán 
yacupash, huashamanmi tigrarca. 
4Urcucunapash, jari llamacunashnami fahuanajurca. Lomacunapash, maltun 
llamagucunashnami fahuanajurca. 
5Mama cuchalla, ¿imashpata calparcangui? Jordán yaculla, cambash 
¿imashpata huashaman tigrarcangui? 
6Urcucunalla, ¿imashpata jari llamacunashna fahuarcanguichi? Lomacunalla, 
cangunapash ¿imashpata maltun llamacunashna fahuarcanguichi? 
7Mandaj Diospaj ñaupajpimi, alpapash chujchun. Jacobopaj Taita Diospaj 
ñaupajpimi, chashna chujchun. 
8Paica, rumi jacacunatapash, cucha yacucunamanmi tigrachirca. Jatun 
rumitapash, yacu tugyajuj pugyutami rurarca. 

Salmo 115 

Taita Diosmandapash, yanga dioscunamandapashmi villajun 

1Mandaj Dioslla, na ñucanchitaca alicachinachu cangui, ama ñucanchita 
alicachinguichu. Ashtahuangarin cambaj punchapamba shutita alicachipai. 
Can llaquij, na llullaj cashcamanda chashna rurapai. 
2¿Imashpata gentecunaca: “¿Cunanga, paipaj Taita Diosca maipitayari?” 
ninajunga? 
3Ñucanchi Taita Diosca, jahua pachapimi. Paica, tucui ima munashcatami 
rurashca. 

4Paicunapaj yanga dioscunaca orota, culquita, runacunapaj maquihuan 
rurashcacunami. 
5Shimita charishpapash, na parlanajunllu. Ñavita charishpapash, na 
ricunajunllu. 
6Rinrita charishpapash, na uyanajunllu. Singata charishpapash, na 
ashnachinajunllu. 
7Maquita charishpapash, na tacanajunllu. Chaquita charishpapash, na 
purinajunllu. Cungata charishpapash, na rimanajunllu. 
8Chai dioscunata rurajcunaca, paicunaman rijchajcunami. Pipash chai 
dioscunata yariashpa causajpash, chaicunashnallatami. 
9Israelcunalla, Mandaj Diosta yariashpa causaichi. Paimi, cangunata ayudaj, 
canguna jarcarina escudo. 
10Aaronbaj miraicuna, Mandaj Diosta yariashpa causaichi. Paimi, cangunata 
ayudaj, canguna jarcarina escudo. 
11Mandaj Diosta manllajcunaca, Mandaj Diosta yariashpa causaichi. Paimi, 
cangunata ayudaj, canguna jarcarina escudo. 
12Mandaj Diosca, ñucanchita yarircami, ñucanchitaca bendiciangami. Taita 
Israelpaj miraicunataca bendiciangami. Aaronbaj miraicunatapash 
bendiciangami. 
13Mandaj Diosca, paita manllajcunataca, uchillacunatapash, jatungunatapash 
bendiciangami. 
14Mandaj Diosca cangunataca, ashtahuan ashtahuanmi bendicianga. 
Cangunatapash, cangunapaj miraicunatapashmi bendicianga. 
15Cangunaca jahua pachata, cai pachata ruraj Mandaj Dios bendiciashcami 
canguichi. 
16Jahua pachaca, Mandaj Diospaj jahua pachami. Cai pachataca, huañuna 
aichayu runacunamanmi cushca. 

17Huañushcacunaca, Mandaj Diostaca na alicachingachu. Chulunllaman urai 
rijcunaca, na alicachingachu. 
18Ashtahuangarin ñucanchica, Mandaj Diostami cunanmanda causaita 
causaicaman alicachishun. Mandaj Diosta alicachinguichi. 

Salmo 116 

Huañuimanda cacharichijpi, Diosta pashi nishpa mañashcami 

1Mandaj Diostami juyajuni. Paimi, ninandapacha ñuca mañajujtaca 
uyahuashca. 
2Paica, ñucataca aligutami uyahuarca. Chaimandami, tucui ñuca causajui 
punllacunapi mañajusha. 
3Huañuica, huatashpami muyundi charijuhuarca. Seolmanda ninan 
llaquicunami ñucata tuparimurca. Ninan llaquita, nanaitallami tarircani. 
4Chaimandami, Mandaj Diospaj shutipi mañashpa, cashna nircani: “Mandaj 
Dioslla, cunanga ñuca almata quishpichihuayari” nircanimi. 
5Mandaj Diosca, ninanda juyaj, imatapash cashcatapacha rurajmi. Ari, 
ñucanchi Taita Diosca llaquijpachami. 
6Mandaj Diosca, na jariyajcunatami huacaichijun. Ñucataca, huañunalla 
sirijujtami quishpichihuarca. 
7Ñuca almalla, cambaj samanaman tigramupailla. Mandaj Diosca, alitami 
rurashca. 
8Canmi, ñuca almataca huañuimanda cacharichircangui. Ñuca ñavimanda 
viquitapash, ñuca chaqui lluchanatapashmi charihuarcangui. 
9Runacuna causanajuj cai pachapica, Mandaj Diospaj ñaupajpimi purijusha. 
10Manllanayai llaquihuan cashpami, crishpa cashna rimarcani. 
11Llaquihuan musparijushpami: “Tucui runacunami llullacuna” nircani. 
12Mandaj Dios ñucaman tucui alicunata rurashcamandaca, ¿imatata paiman 
cupashayari? 

13Quishpichishcata ricuchijuj copata japishpami, Mandaj Diospaj shutipi 
mañajushalla. 
14Cunanga, Mandaj Diosman carashapachami nishcataca, tucui pai 
agllashcacunapaj ñaupajpimi cusha. 
15Mandaj Diospaj ricuipica, paipajllacuna huañushpaca, ninan valishcami. 
16Mandaj Dioslla, ñucaca canda servijpachami capani. Canda servij huarmipaj 
churi, canda servijmi capani. Canmi, ñuca huatai tucushcataca fitishcangui. 
17Candaca alicachishpami, animalta canman carashpa huañuchishpa, Mandaj 
Dios cambaj shutipi mañasha. 
18Cunanga, Mandaj Diosman carashapachami nishcataca, tucui pai 
agllashcacunapaj ñaupajpimi cusha. 
19Mandaj Diospaj huasi patiocunapimi cusha. Jerusalenlla, cambaj chaupipimi 
cusha. Mandaj Diosta alicachinguichi. 

Salmo 117 

Mandaj Diostaca, llaquij cajpimi alicachishca 

1Tucuilla llactacuna, Mandaj Diosta alicachinguichi. Tucuilla gentecuna, paita 
alicachinguichi. 
2Pai llaquinataca, ashtahuanmi ñucanchiman mirachishca. Mandaj Diosca, 
causaita causaicaman imata cashpapash pactachijungallami. Mandaj Diosta 
alicachinguichi. 

Salmo 118 

Mandaj Diosmanda quishpirinata chasquishpami, pashi nishpa mañashca 

1Mandaj Diosta alicachinguichi, paica aligumi. Pai llaquinaca, causaita 
causaipajmi. 
2Cunanga, israelcuna: “Dios llaquinaca, causaita causaipajmi” nichiyari. 
3Cunanga, Aaronbaj miraicunapash: “Dios llaquinaca, causaita causaipajmi” 
nichiyari. 

4Cunanga, Mandaj Diosta manllajcunapash: “Dios llaquinaca, causaita 
causaipajmi” nichiyari. 
5Ninan llaquihuan cashpaca, Mandaj Diostami mañajurcani. Mandaj Diosca 
ñucata uyashpami, ali pushtupi churahuarca. 
6Mandaj Diosca ñucahuan cajpimi, maijan runa ñucata llaquichinatapash na 
manllasha. 
7Mandaj Diosca, ñucahuanmi. Ñucata ayudaj puracunapaj chaupipimi. 
Chashna cajpimi, ñucata na ricunayachij runacunataca, ñuca munashcashna 
llaquita apanajujta ricujusha. 
8Runata yariashpa causangapaj randica, Mandaj Diosta yariashpa causanami 
ashtahuan ali. 
9Mandajcunata yariashpa causangapaj randica, Mandaj Diosta yariashpa 
causanami ashtahuan ali. 
10Tucui llactacunapi causajcunami, ñuca muyundipi shayarimurca. 
Ashtahuangarin ñucarami, Mandaj Diospaj shutipi tucuchisha. 
11Muyundi shayarishpami, ñucataca chapanajurca. Ashtahuangarin ñucarami, 
Mandaj Diospaj shutipi tucuchisha. 
12Balun chuspicunashnami chaupipi churahuarca. Casha rupajunshnami, 
ninanda fiñanajuhuarca. Ashtahuangarin ñucarami, Mandaj Diospaj shutipi 
tucuchisha. 
13Ñuca urmachunmi, shinllita t'angahuarcangui. Ashtahuangarin Mandaj 
Diosmi ayudahuarca. 
14Ñucata shinllichij, ñuca candana Mandaj Diosmi. Paimi ñucata quishpichin. 
15Imatapash cashcatapacha rurajcunapaj carpacunapica, ninanda cushijushpa 
caparinajujpash, quishpichishcamanda candanajujpashmi uyarin. Mandaj 
Diospaj ali lado maquica, jatun alicunatami ruran. 

16Mandaj Diospaj ali lado maquica, jatun ushaitami charin. Mandaj Diospaj ali 
lado maquica, ninan shinllicunatami ruran. 
17Na huañushachu, ashtahuangarin causashami. Mandaj Dios imatalla 
rurashcacunatapash parlashami. 
18Mandaj Diosca, shinllitapachami llaquichihuarca. Shina cashpapash 
huañuchunga, na saquihuarcachu. 
19Imatapash cashcatapacha rurangapaj yaicuna punguta pascapaichi. Chaita 
yaicushpami, Mandaj Diosta alicachijusha. 
20Cai punguca, Mandaj Diospajmi. Cai pungutami, imatapash cashcatapacha 
rurajcunaca yaicunajunga. 
21Ñucata uyashcamandami, candapash alicachijusha. Canmi ñucataca 
quishpichihuarcangui. 
22Huasichijcuna nalicachishpa shitashca rumillatami, huasichi callaringapaj 
huasi pirca tigranapi churana jatun rumi tucushca. 
23Mandaj Diosmi cashnataca rurashca. Cashna rurashcata ricushpaca 
manllarinchimi. 
24Cunanga, Mandaj Dios alicunata rurashca punllami. Paihuanmi, ninanda 
cushijushunchi. 
25Mandaj Dioslla, cunanda quishpichihuayari nishpami ninanda mañapani. 
Mandaj Dioslla, cunanda ñucanchitaca tucuipi alipi llujchihuayari nishpami 
ninanda mañapani. 
26Mandaj Diospaj shutipi shamujca, bendiciai tucushca cachun. Mandaj Diospaj 
huasimandapachami, cangunataca bendicianchi. 
27Mandaj Diosmi, Taita Diospacha. Paimi, ñucanchiman michaguta curca. 
Paiman carashca huañuchina animalcunataca, altar cachucunapi cabiahuan 
huataichi. 

28Canga, ñuca Taita Diosmi cangui, candami alicachijusha. Ñuca Taita Dioslla, 
candallami jatunyachijusha. 
29Mandaj Diosta alicachinguichi, paica aligumi. Pai llaquinaca, causaita 
causaipajmi. 

Salmo 119 

Taita Dios mandashcacunaca aligupachami 
Alef 

1Mandaj Dios mandashcata catishpa, ima pandatapash na rurashpa 
causajcunaca, ninandami cushijun. 
2Imashna causanata yachachishcata pactachishpa, tucui shunguhuan paita 
mascajcunaca ninandami cushijun. 
3Pai yachachishcashna causajcunaca, ima nalitapash na ruranllu. 
4Can mandashcacunata aliguta pactachinajuchunga, canllatami mingarcangui. 
5¡Pactachinajuchun can cushca shimicunata pactachishpa causangapaca, ñuca 
causaitara alichishca cashpami ali caiman! 
6Shina rurajpica, can mandashcacunata tucuita pactachijushpaca, napacha 
pingai tucuimanllu. 
7Imatapash cashcatapacha rurashpa, aliguta ricushpa can mandashcacunata 
yachajushpami, ñuca shungupica, alitalla yarishpa alicachisha. 
8Pactachinajuchun can cushca shimicunataca pactachishami. Ñucataca, ama 
saquitapacha saquihuaichu. 

Bet 

9Chairalla viñai huambraguca, ¿imahuanshi paipaj causaipica, mapa illaj 
canga? Cambaj Shimita cazushpallami, mapa illaj canga. 
10Ñuca tucui shunguhuanmi, candaca mascarcani. Can mandashcacunamanda 
anchurichunga, ama saquihuaichu. 
11Juchata rurashpa canda ama fiñachingapaca, can rimashcacunatami ñuca 
shungupi alichircani. 

12Mandaj Dioslla, canga alicachi tucushcami cangui. Pactachinajuchun can 
cushca shimicunataca yachachihuayari. 
13Aliguta ricushpa, cambaj shimihuan mandashcacunataca, ñuca shimihuanmi 
villarcani. 
14Imashna causanata can yachachishcata catishpami, tucui imata 
charinacunahuan cushijunatapash yali cushijurcani. 
15Can mandashcacunatami, aligutapacha yariajusha. Cambaj ñambimi 
purijusha. 
16Pactachinajuchun can cushca shimicunahuanga cushijushami. Cambaj 
Shimicunataca na cungashachu. 

Guímel 

17Canda servij causaita charichun, cambaj Shimita pactachijuchunga alita 
rurapairi. 
18Can mandashca juyailla Shimita ricungapaca, ñuca ñavita pascapairi. 
19Cai pachapica, caru llactamanda shamushca runashnami cani. Can 
mandashcacunataca, ñuca ñaupajmanda ama pacapaichu. 
20Ñuca almaca, aliguta ricushpa can mandashcacunata, punllandi yachangapaj 
munashpami ninanda llaquirijun. 
21Can mandashcacunamanda anchurishpa jariyashpa, ninanda nalicachi 
tucushcacunataca jarcashpami rimarcangui. 
22Nalicachishpa rimai tucunatapash, yangapi churai tucunatapash, ñucamanda 
anchuchipairi. Ñucaca, imashna causachun can yachachishcacunatami 
cazurcani. 
23Mandajcunapashmi paicunapura tiarishpa, ñucataca nalicachishpa 
rimanajurca. Ashtahuangarin canda servij ñucaca, pactachinajuchun can 
cushca shimicunatami, aligutapacha yariajurcani. 

24Imashna causanata can yachachishcacunami, ninanda cushichihuan. 
Chaicunaca, ali yuyaitapashmi cuhuan. 

Dálet 

25Ñuca almaca, ñutu alpaman chayajta cumurishcami, llaquita apajun. Cambaj 
Shimipi nijunshnallata, causaita carahuayari. 
26Ñuca imashna causajushcataca, canmanmi villarcani. Canga 
tigrachihuarcanguimi. Pactachinajuchun can cushca shimicunataca 
yachachihuayari. 
27Juyaillacunata can rurashcata yaringapaca, can mandashcacunapi imashna 
causanata yachachihuayari. 
28Ñuca almaca, llaquihuanmi tucurijun. Cambaj Shimipi nijunshnallata 
shinllichihuayari. 
29Llullashpa causanataca, ñucamanda anchuchihuayari. Can llaquij 
cashcamanda, can mandashcata cuhuayari. 
30Na llullashpa causanatami agllarcani. Aliguta ricushpa can 
mandashcacunatami, ñuca ñaupajpi charini. 
31Imashna causanata can yachachishcacunapimi quimirircani. Mandaj Dioslla, 
ama pingaichihuaichu. 
32Ñuca shunguta can ninanda cushichijui punllapica, can mandashcacunata 
ricuchijuj ñambimi calpajusha. 

He 

33Mandaj Dioslla, pactachinajuchun can cushca shimicunata cazushpa 
causanata yachachihuayari. Chaitaca, ñuca tucui causaipimi alichisha. 
34Ali yuyaita cuhuayari. Can mandashcataca cazushallami. Chaitaca, tucui 
shunguhuanmi pactachijusha. 
35Can mandashcacunapi nijunshnallata pushahuayari. Chaicunahuanmi 
cushijuni. 

36Ñuca shungutaca, imashna causanata can yachachishcata cazujta rurapairi. 
Charijyanatalla munashpa causachunga, ama saquihuaichu. 
37Ñuca ñavitapash, imapash yangacunatara ricunamandaca anchuchihuayari. 
Cambaj ñambi ali catingapaj shinllichihuayari. 
38Manllaihuan canda servijtaca, shinllitapacha cambaj Shimita pactachipairi. 
39Nalicachishpa rimai tucunata ñuca manllashcataca anchuchipairi. Aliguta 
ricushpa can mandashcacunaca, alipachami capan. 
40Ricui, ñucaca can mandashcacunatami yachangapaj munarcani. Canga, 
imatapash cashcatapacha ruraj canahuan causaita cuhuayari. 

Vau 

41Mandaj Dioslla, can llaquinatapash, can quishpichinatapash, can 
nijunshnallata cachamupairi. 
42Shina rurajpimi, ñucata pingaichijmanga, cambaj Shimita yariashpa 
causashcata villai ushasha. 
43Cambaj na llullaj Shimitaca, ima horapash ñuca shimimandaca, ama 
anchuchipaichu. Ñucaca, aliguta ricushpa can mandashcacunata catingapajmi 
shuyajuni. 
44Ñuca tucui causaipi, causaita causaicamanmi can mandashcataca 
pactachijusha. 
45Can mandashcacunata mascashcamandaca, pipash na llaquichijpimi 
purijusha. 
46Imashna causanata can yachachishcataca, jatun mandajcunapaj ñaupajpi 
parlajushpapash, na pingai tucushachu. 
47Can mandashcacunapimi cushijusha. Chai mandashcacunatami juyarcani. 
48Shinallata ñuca juyashca, can mandashcacunata pactachingapajmi, ñuca 
maquita alsashpa mañasha. Pactachinajuchun can cushca shimicunatami, 
aligutapacha yarijusha. 

Zain 

49Canda servij ñucaman cushca cambaj Shimipi nijujtaca yaripairi. Chaita 
yariashpa causachun, ñucata can shuyachishcataca yaripairi. 
50Ñuca llaquihuan cajpica, chai Shimimi cushichihuan. Can rimashca Shimimi, 
ñucaman causaita cuhuan. 
51Jariyashcacunaca, ñucata ninandami nalicachishpa asinajurca. 
Ashtahuangarin can mandashcamandaca, na anchurishcanichu. 
52Mandaj Dioslla, aliguta ricushpa ñaupa huatacunapi can mandashcacunata 
yarishpami cushijurcani. 
53Can mandashcamanda anchurishpa nalicuna tucujta ricushpami, ninan 
manllai japihuarca. 
54Caru llacta huasipi ñuca mingarishca tiajujpipash, pactachinajuchun can 
cushca shimicunaca ñucapaca candanami carca. 
55Mandaj Dioslla, cambaj shutitaca, tutacunapash yariashpami, can 
mandashcataca pactachijurcani. 
56Can mandashcacunata pactachishcamandami, cashna bendiciai tucurcani. 

Chet 

57Mandaj Diosmi, tucui imatapash ñucaman carahuan. Cambaj Shimipi 
nijujtaca pactachishami niparcanimi. 
58Can ñucaman ricurichunga, tucui shunguhuanmi mañajurcani. Cambaj 
Shimipi nijunshnallata llaquihuayari. 
59Ñuca imashna causajushcataca, aligutapacha yarishpami, imashna causanata 
can yachachishcata catingapaj tigrarircani. 
60Can mandashcacunataca, na unayashpami ucha pactachijurcani. 
61Canda na manllajcunami tandanajushpa, ñuca muyundipi carca. 
Ashtahuangarin can mandashcataca, na cungarcanichu. 
62Imatapash cashcatapacha rurashpa, aliguta ricushpa can mandashca 
shimicunamandami, chaupi tuta jatarishpa canda alicachijuni. 

63Ñucaca, canda tucui manllajcunapaj, can mandashcacunata pactachijcunapaj 
cumbami cani. 
64Mandaj Dioslla, cai pachaca cambaj juyaihuan jundami. Pactachinajuchun 
can cushca shimicunataca yachachihuailla. 

Tet 

65Mandaj Dioslla, canda servij ñucahuanga, cambaj Shimipi nijunshnallatami 
aliguta rurashcangui. 
66Ali yuyaita, ali yachaita carahuayari. Can mandashcacunataca, crishpami 
causajurcani. 
67Ñuca nara pingai tucushpa, urai cumurishpaca, chingashcami purijurcani. 
Ashtahuangarin cunanga, cambaj Shimita pactachishpami causajuni. 
68Canga alimi cangui, imatapash alita rurajmi cangui. Pactachinajuchun can 
cushca shimicunataca yachachihuailla. 
69Jariyashca runacunami ñucata fiñashpa, llullashpa juchachinatalla 
yarinajurca. Ashtahuangarin ñucaca, tucui shunguhuanmi can 
mandashcacunataca pactachijusha. 
70Paicunapaj shunguca, virayashpa racuyanshnami shinlliyashca. 
Ashtahuangarin ñucaca, can mandashcahuanmi cushijushcani. 
71Alipajmi pingaichishpa, urai cumuchihuashcangui. Pactachinajuchun can 
cushca shimicunata yachajuchunmi, chashna rurahuashcangui. 
72Ñucapaca, cambaj shimihuan mandashcacunaca, mashna huaranga huaranga 
orota, culquitapash yali aligumari. 

Yod 

73Cambaj maquihuan rurashpami churahuarcangui. Can mandashcacunata 
yachachihuayari, yachajushallami. 
74Canda manllajcuna ñucata ricushpaca, cushijunajungami. Cambaj Shimipi 
nijujtami shuyajurcani. 

75Mandaj Dioslla, imatapash cashcatapacha rurashpa, aliguta ricushpa can 
mandashcacunataca rijsipanimi. Imashna can imatapash 
pactachijunshnallatami llaquichihuarcangui. 
76Cunanga, canda servij ñucaman imashna nijunshnallata, llaquishpa 
cushichihuayari. 
77Ñuca causai ushangapaca, can llaquishpa ayudahuayari. Ñucataca, can 
mandashcami ninanda cushichihuan. 
78Jariyashcacunaca pingai tucuchunlla. Paicunaca, yangamandami ñucataca 
nalicachinajurca. Ashtahuangarin ñucaca, can mandashcacunata aligutapacha 
yarishpami causasha. 
79Canda manllajcunapash, imashna causanata can yachachishcata 
rijsijcunapash, ñucahuan tandanajuchun. 
80Ñuca ama pingai tucungapaca, pactachinajuchun can cushca shimicunapi 
nijunshnallata, ñuca shungupica ima pandapash illaj cashpami ali caiman. 

Caf 

81Can quishpichinata shuyashpami, ñuca almaca ña huañunashna tucushca. 
Shina cashpapash, cambaj Shimipi nijujta yariashpami shuyajuni. 
82Cambaj Shimipi nijujtaca, ñavipash amsayangacaman chapajushpami: “¿Ima 
horata ñucataca cushichigrihuanguiyari?” nijurcani. 
83Cushnipi huarcushca cara muchilashnami cani. Shina cashpapash 
pactachinajuchun can cushca shimicunataca, na cungashcanichu. 
84Canda servij ñucataca, ¿mashna punllacunatata shuyachigringui? Ñucata 
catiriashpa llaquichijcunataca, ¿ima horashi llaquichingui? 
85Jariyashcacunaca, utujucunatami ñucaman allashca. Ashtahuangarin can 
mandashcapi imashna nijujtaca na ruranajunllu. 
86Can tucui mandashcacunaca, na llullaj shimicunami. Ñucataca, 
yangamandami catiriashpa llaquichinajun, ayudahuayari. 

87Ñucataca, ashamandami na alpapi shitahuarca. Shina cajpipash, can 
mandashcacunataca na saquishcanichu. 
88Canga, imashna llaquinshnallata, causaita cuhuayari. Imashna causanata 
cambaj shimihuan yachachishcataca pactachishami. 

Lámed 

89Mandaj Dioslla, cambaj Shimica causaita causaicamanmi jahua pachapi 
tiajun. 
90Mirai miraicunacamanmi, canga tucuita pactachijungui. Cai pachatapash, 
shinllitapacha can churajpimi tiajun. 
91Can mandashcamandami, tucui imapash cunangaman tiajun. Tucui 
chaicunaca, candami servinajun. 
92Can mandashca Shimipash ñucata na cushichishca cajpica, ñucaca llaquipimi 
huañuiman carcani. 
93Can mandashcacunataca, ima horapash na cungashachu. Chaicunahuanmi, 
ñucaman causaita cuhuarcangui. 
94Ñucaca cambajmari cani, quishpichihuayari. Can mandashcacunatami 
mascajurcani. 
95Canda na manllajcunaca, ñucata tucuchingapajmi chaparianajun. 
Ashtahuangarin ñucaca, imashna causanata can yachachishcatami yarijusha. 
96Imalla alipacha tiashcacunapash, tucurijlla cajtami ricuni. Can mandashca 
Shimica, ima horapash na tucurij Shimimi. 

Mem 

97¡Can mandashcataca, ninandami juyani! Tucui punllami, chaitaca 
aligutapacha yariajuni. 
98Can mandashcacunahuanmi, ñucata fiñajcunata yali yachajta 
rurahuashcangui. Chai mandashcacunaca, tucui causaipimi ñucahuan. 

99Imashna causachun can yachachishcacunaca, ñuca aligutapacha yarishpa 
causangapajmi. Chaimandami, ñucata tucui yachachijcunatapash yali yuyaita 
japircani. 
100Can mandashcacunata cazushpa causashpami, rucucunatapash yali yuyaita 
japircani. 
101Cambaj Shimipi nijujta pactachingapajmi, tucui naliman ñuca chaqui 
rinatapash jarcarircani. 
102Ñucataca can yachachijpimi, aliguta ricushpa can mandashcacunamandaca 
na anchurircani. Chaicunataca canmi yachachihuarcangui. 
103¡Cambaj Shimicunaca, ñuca shimipica, mishqui mishquimari! Ñuca 
shimipica, balun mishquitapash yali mishquimi. 
104Can mandashcacunamandami, ali yuyaitaca japircani. Chaimandami llulla 
causaitaca, tucuita millanayachircani. 

Nun 

105Cambaj Shimica, ñuca chaqui sarunata punchayachijuj lamparagushnami, 
ñuca ñanda punchayachijuj michagushnami. 
106Imatapash cashcatapacha rurashpa, aliguta ricushpa can 
mandashcacunataca pactachishapacha nishpami juramenturcani. 
107Mandaj Dioslla, ninan llaquihuanmi cani. Cambaj Shimipi nijunshnallata, 
causaita cuhuayari. 
108Mandaj Dioslla, ñuca munai ñuca shimihuan carashami nishpa, 
animalcunata cushpa huañuchishcataca alicachishpa chasquipairi nipanimi. 
Aliguta ricushpa can mandashcacunatapash yachachihuayari. 
109Ñuca causaitaca, ima horapash llaqui japinallami. Ashtahuangarin can 
mandashcataca, na cungarcanichu. 
110Canda na manllajcuna ñucata lazungapaj munajpipash, ñucaca can 
mandashcacunamandaca na anchurircanichu. 

111Imashna causanata can yachachishcataca, tucui causaipi ñucapaj cachunmi 
japircani. Chai shimicunami, ñuca shungutaca cushichin. 
112Ñuca shungupica, pactachinajuchun can cushca shimicunata pactachishpa 
tucuchingacamanmi, tucui causaipi ashtahuan ashtahuan yarijurcanilla. 

Sámec 

113Mishqui shimi, jayaj shungucunataca na ricunayanllu. Ashtahuangarin can 
mandashcatami juyani. 
114Ñucata pacaj, ñuca jarcarina escudoshnami cangui. Cambaj Shimipi 
nijujtami, yariashpa shuyajurcani. 
115Nalita ruraj runacuna, ñucamanda anchurichi. Ñuca Taita Dios 
mandashcacunatami pactachisha. 
116Ñuca shuyajushcamanda ama pingai tucungapaca, cambaj Shimipi 
nijunshnallata charihuayari. Shina ayudajpica causashami. 
117Can charijpimi, ñucaca quishpirisha. Pactachinajuchun can cushca 
shimicunahuanmi, tucui ñuca causaipi cushijusha. 
118Pactachinajuchun can cushca shimicunamanda anchurijcunataca, 
tucuicunatami sarurcangui. Paicuna umachinata alipacha yachashcapash 
yanga cajpimi, chashna sarurcangui. 
119Canda na manllajcunataca, mapatashnami tucui llactamanda 
tucuchircangui. Chaimandami, imashna causachun can yachachishcataca 
juyarcani. 
120Canda manllashpami, ñucaca chujchurcani. Aliguta ricushpa can 
mandashcacunataca manllanimi. 

Ayin 

121Aliguta rurashpami, imatapash cashcatapacha rurashpa causarcani. Ñucata 
llaquichijcunapaj maquipica, ama cushpa saquihuaichu. 
122Canda servij ñucataca, canllata aliguta ricushpa pushahuayari. 
Jariyashcacuna ñucata llaquichishpa charichunga, ama saquihuaichu. 

123Can quishpichinata chapajushpallatami, ñuca ñavipash amsayarca. Cambaj 
Shimipi nijunshnallata, imatapash cashcatapacha ruranatapashmi 
shuyajurcani. 
124Canda servijhuanga, imashna can llaquinshnallata alita rurapairi. 
Pactachinajuchun can cushca shimicunataca yachachihuayari. 
125Ñucaca, canda servijmi cani. Imashna causanata can yachachishcacunata ali 
rijsingapaj, ali yuyaita cuhuayari. 
126Can mandashcata yangapi churashcamandaca, Mandaj Dioslla, ñami 
imatallapash rurana capangui. 
127Shinamandami can mandashcacunataca, orotapash yali, ashtahuan ali 
orotapash yali juyajurcani. 
128Shinamandami, tucui imacunamandapash yalica, can mandashcacunata 
tucuillata ashtahuan alicachircani. Llulla causaitaca, tucuitami na 
ricunayachircani. 

Pe 

129Imashna causanata can yachachishcacunaca, juyaillagumi. Chaimandami, 
ñuca tucui almahuan chaicunataca pactachijurcani. 
130Cambaj Shimicunata yachachishcami punchayachijun. Imatapash na 
yachajcunamambash, ali yuyaitami cun. 
131Can mandashcacunata ninanda munaimandami, shimita pascashpa, aij 
nishpa llaquirircani. 
132Cambaj shutita juyajcunata llaquinshnallata, ñucatapash ricushpa 
llaquihuayari. 
133Ñuca purinapica, cambaj Shimihuan mandashpa pushahuayari. Ñucataca, 
ima nalipash ama mandashpa charihuachun. 
134Ninandapacha llaquichij runacunamandaca cacharichihuayari. Shina 
rurajpica, can mandashcacunata pactachishami. 

135Canda servij ñucataca, cambaj ñavihuan punchayachihuayari. 
Pactachinajuchun can cushca shimicunataca yachachihuayari. 
136Can mandashcacunata na cazujcunamandami, ñuca ñavimandaca jatun 
yacushna viquica jicharirca. 

Tsade 

137Mandaj Dioslla, canga imatapash cashcatapacha rurajmi cangui. Aliguta 
ricushpa can mandashcacunapash aligupachami. 
138Imashna causanata can yachachishcacunaca, aligutalla yachachij, pactachij 
shimicunami. 
139Ñucata fiñajcuna cambaj Shimicunata cungajpimi, paicunata ninanda 
fiñashpa huañujuni. 
140Cambaj Shimica, mapa illajpacha cajpimi, canda servij ñucaca juyani. 
141Ñucaca, yangalla runa jichui tucushcami cani. Ashtahuangarin can 
mandashcacunataca, na cungarcanichu. 
142Imatapash cashcatapacha can ruranaca, na tucurij causaita causaicaman 
imatapash cashcatapacha ruranami. Can mandashcacunapash, na llullajmi. 
143Ñucataca ninan llaquipash, manllaipashmi japihuarca. Ashtahuangarin can 
mandashcacunami, ninanda cushichihuarca. 
144Imashna causanata can yachachishcacunaca, na tucurij causaita 
causaicaman imatapash cashcatapacha yachachijmi. Shina causachun ali 
yuyaita carahuayari, causajushallami. 

Cof 

145Mandaj Dioslla, tucui ñuca shunguhuanmi caparishpa mañajurcani. Ñucata 
uyahuayari. Pactachinajuchun can cushca shimicunataca pactachishami. 
146Candami caparishpa mañarcani, quishpichihuayari. Imashna causanata can 
yachachishcacunataca pactachishami. 
147Nara pacarijpillata jatarishpami, caparishpa mañajurcani. Cambaj Shimipi 
nijujtami shuyajurcani. 

148Can mandashcacunata yaringapaca, tuta cuidangapaj yaicuna 
horaspillatami, ñuca ñavica pascarirca. 
149Ñuca mañajujtaca, imashna can llaquijunshnallata uyahuayari. Mandaj 
Dioslla, aliguta ricushpa can mandajunshnallata, causaita cuhuayari. 
150Ñucata catiriashpa llaquichijcunaca, jatun nalicunata ashtahuan 
ruranajushpami, can mandashcacunamanda anchurinajurca. 
151Mandaj Dioslla, canga ladollapimi cangui. Can tucui mandashcacunapash, 
na llullachu. 
152Imashna causanata can yachachishcacunataca, ña unaitami yacharcani. 
Chaitaca, causaita causaicamanmi churashcangui. 

Resh 

153Ñuca llaquita ricushpa cacharichihuayari. Can mandashcacunataca, na 
cungapashcanichu. 
154Ñucamanda shayarishpa mitsashpa quishpichihuayari. Cambaj Shimi 
rimashcahuan causaita cuhuayari. 
155Pactachinajuchun can cushca shimicunata na mascashcamandaca, canda na 
manllajcunapaca, quishpirinapash carupimi. 
156Mandaj Dioslla, can llaquinaca jatumbachami. Aliguta ricushpa can 
mandajunshnallata, causaita cuhuayari. 
157Ñucata catiriashpa llaquichijcunapash, ñucata fiñajcunapash 
ashtacapachami. Ashtahuangarin imashna causanata can 
yachachishcacunamandaca, na anchurishcanichu. 
158Yachashpata na cazujcunataca, cambaj Shimicunata na cazunajujta 
ricushpami manllarircani. 
159Mandaj Dioslla, can mandashcacunata ñuca juyajujtaca ricuhuayari. Can 
imashna llaquinshnallata, causaita cuhuayari. 

160Tucui cambaj Shimicunaca, napacha llullachu. Imatapash cashcatapacha 
rurashpa, aliguta ricushpa mandashcacunaca, na tucurij causaita 
causaicamanmi. 

Sin 

161Ñucataca, mandajcunami yangamanda catiriashpa llaquichinajurca. 
Ashtahuangarin ñuca shungupica, cambaj Shimicunata manllashpami 
causajurcani. 
162Ñucaca, macanajushpa ashtacata quichumushcashnami, cambaj 
Shimihuanga cushijuni. 
163Llullanataca fiñanimi, ninandami millanayachini. Can mandashcatami 
juyani. 
164Imatapash cashcatapacha rurashpa, aliguta ricushpa can mandashca 
shimicunamandami, punllapi canchiscaman candaca alicachijuni. 
165Can mandashcata juyajcunaca, casilla ali causaitami charin. Paicunapaca, 
imapi nitijanapash na tianllu. 
166Mandaj Dioslla, can quishpichinatami shuyajurcani. Can mandashcacunata 
rurashpami causajurcani. 
167Ñuca tucui almahuanmi, imashna causanata can yachachishcacunataca 
pactachijurcani. Chaicunataca ninandapachami juyarcani. 
168Can mandashcacunatapash, imashna causanata can 
yachachishcacunatapash cazujurcanimi. Ñuca tucui causaica cambaj ñaupajpi 
cashcamandami, chashna cazujurcani. 

Tau 

169Mandaj Dioslla, ñuca caparishpa mañashcapash, cambaj ñaupajman 
chayapachun. Cambaj Shimipi nijunshnallata ali yuyaita cuhuayari. 
170Ñuca mañashcapash, cambaj ñaupajman chayapachun. Can nijunshnallata 
cacharichihuayari. 



1854 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

171Pactachinajuchun can cushca shimicunata, canllata ñucaman yachachijpimi, 
ñuca shimihuanga ninanda alicachijusha. 
172Tucui can mandashcacunaca, imatapash cashcatapacha rurana 
cashcamandami, ñuca jalluca can rimashca shimicunata rimajunga. 
173Cambaj maquica, ayudangapaj ucha shuyajupachunlla. Can 
mandashcacunatami agllarcani. 
174Mandaj Dioslla, can quishpichinatami ninanda munarcani. Can 
mandashcacunami, ñucataca ninanda cushichin. 
175Ñuca almaca, canda alicachingapaj causajuchun. Aliguta ricushpa can 
mandashcacunaca ayudahuachunlla. 
176Ñucaca, chingashca llamagushnami maitapash purijurcani. Can 
mandashcacunata na cungashcamandaca, canda servij ñucata mascahuayari. 

Salmo 120 

Umachij jallu llaquipi churagrijujpi mañashcami 

Vichai rinajushpa candanami. 

1Ninan llaquihuan cashpaca, Mandaj Diostami caparishpa mañajurcani. Paica 
ñucaman tigrachihuarcallami. 
2Mandaj Dioslla, llulla shimimandapash, quichungapaj, umachij 
jallumandapash, ñuca almataca cacharichihuayari. 
3Llullashpa umachij jalluca, ¿imatashi cunga, imapajshi ali canga? 
4Ninan shinlli runapaj filo filo flechashnami. Enebro nishca caspi 
ninayashcashnami. 
5¡Aij ñucalla, Mesec shuti llactapimi causajuni! ¡Cedar shuti llactapi 
causajcunapaj carpa chaupicunapimi causajuni! 
6Casilla ali causaita millanayachij gentecunahuanga, llaquilla almahuanmi ña 
unaita causajushcani. 

7Ñucaca, casilla ali causaita munajmi cani. Ashtahuangarin paicunaca, ñuca 
parlai callarijhuanmi, macanajuita callarin. 

Salmo 121 

Mandaj Diosmi, candaca huacaichijun 

Vichai rinajushpa candanami. 

1Jahua urcucunatami vichai ricusha. ¿Maimandashi ñucata ayudanaca 
shamunga? 
2Ñucata ayudanaca, Mandaj Diosmandami shamun. Paimi, jahua pachatapash, 
cai pachatapash rurarca. 
3Cambaj chaqui lluchachumbash na saquingachu. Canda cuidajca, puñuitapash 
na puñungachu. 
4Ricui, israelcunata cuidajca, ñavitallapash na vichangachu, puñuitapash na 
puñungachu. 
5Mandaj Diosmi, candaca huacaichijun. Mandaj Diosmi, cambaj ali lado 
maquitaca llandujun. 
6Punllapica, indipash na shaijuchingachu. Tutapash, lunaca na imatapash 
rurangachu. 
7Mandaj Diosmi, tucui nalimanda huacaichinga. Paimi, cambaj almataca 
huacaichinga. 
8Mandaj Diosmi, candaca maiman llujshijpipash, tigramujpipash huacaichinga. 
Cunanmandapacha, causaita causaicamanmi huacaichinga. 

Salmo 122 

Jerusalenbi casilla causai tiachun Diosta mañashcami 

Vichai rinajushpa candanami. David rurashca Salmomi. 

1Ñucaca: “Mandaj Diospaj huasiman rishunchi” nijcunahuanmi cushijurcani. 
2Jerusalenlla, ñucanchica cambaj pungucunata yaicushpami, ucupi 
shayanajurcanchi. 
3Jerusalendaca, alipacha paipura huatarishca pueblotashnami shayachishca. 

4Cai pueblomanmi, Mandaj Dios agllashca Israel aillucunaca vichai rinajurca. 
Imashna causanata yachachishpa, israelcunaman cushcashnallatami, Mandaj 
Diospaj shutita alicachingapaj rinajurca. 
5Aliguta ricushpa mandangapaj tiarinacunaca chaipimi. Davidpaj miraicuna 
mandangapaj tiarinacunapash chaipimi. 
6Jerusalenbi casilla ali causai tiachunga, cashna nishpa mañaichiyari: “Canda 
juyajcunaca, tucuipi ali llujshishca cachun. 
7Cambaj muyundi jatun pirca ucupica, casilla ali causai tiapachun. Mandashpa 
tiajuna cambaj huasicunapica, samana tiashca cachun” nichiyari. 
8Ñuca huauquicunata, ñuca cumbacunata juyaimandami ñucaca: “Casilla ali 
causaica, canhuan tiapachun” nisha. 
9Ñucanchita Mandaj Taita Diospaj huasita juyaimandami, canman alita 
rurangapaj mascasha. 

Salmo 123 

Llaquichun Diosta mañashcami 

Vichai rinajushpa candanami. 

1Jahua pachapi causajuj Dioslla, candallami vichai ricushpa mañajurcani. 
2Ricui, servij runa paipaj amopaj maquita chaparianshna, servij huarmi, paita 
mandaj huarmipaj maquita chaparianshnami mañajurcani. Chashnallatami, 
ñucanchita Mandaj Taita Dios llaquingacaman, paitalla chaparianajunchi. 
3Ñucanchitaca llaquihuayari Mandaj Dioslla, ñucanchita llaquihuayari. 
Yangapi churai tucushpa causanataca, yapa shaijushcamari canchi. 
4Ima llaquitapash na apajcunaca, asishpami ricunajun. Jariyashpa jatun 
tucushcacunaca, yangapimi churanajun. Chaimandami, ñucanchi almaca yapa 
shaijushca. 

Salmo 124 

Fiñajcunapaj maquimanda cacharichijpimi, Diosta alicachishca 

Vichai rinajushpa candanami. David rurashca Salmomi. 

1Mandaj Dios na ñucanchihuan cashca cajpica, israelcuna cunanga, cashna 
nichiyari: 
2“Mandaj Dios na ñucanchihuan cashca cajpica, shuj runacuna ñucanchihuan 
macanajungapaj jatarishpaca, 
3causajtami langanman carca. Paicunaca nina japirinshnami, ñucanchihuanga 
fiñarirca. 
4Chaimandami ñucanchitaca, yacushna quilpanman carca. Ninanda jatarij 
huaicu yacushnami, ñucanchi jahuata yalinman carca. 
5Chai manllanayai yacu jatarishpa shamushpaca, ñucanchi jahuatami yalinman 
carca” nichiyari. 
6Mandaj Diosca, alicachi tucushca cachun. Paicunapaj quirucunahuan 
micuchunga, ñucanchita na saquircachu. 
7Animalcunata japijcunapaj lazumanda, alasyu animalcuna calpanshnami, 
ñucanchi almaca quishpirirca. Lazu fitirijpimi, ñucanchica calparcanchi. 
8Ñucanchita ayudanaca, jahua pachatapash, cai pachatapash ruraj Mandaj 
Diospaj shutipimi tian. 

Salmo 125 

Taita Diosmi, pai agllashcacunataca cuidajun 

Vichai rinajushpa candanami. 

1Mandaj Diostalla yariajcunapaca, cuyuritapash na cuyurij, tucui causaipaj 
tiajuj Sion shuti urcushnami. 
2Imashnami Jerusalenga, paipaj muyundipi urcucunata charin, chashnallatami 
Mandaj Diospash paipaj agllashcacunataca cunambash, causaita 
causaicamambash muyundipi cuidajun. 
3Imatapash cashcatapacha rurajcunaman Dios carashca llactapica, nalita 
rurajcunaca na unaita mandangachu. Paicuna unaita mandajpica, imatapash 
cashcatapacha rurajcunapash, paicunapaj maquihuan nalita rurangami. 

4Mandaj Dioslla, aligutalla rurajcunaman, shungupi aligutalla 
yarijcunamambash alita rurapairi. 
5Ashtahuangarin Mandaj Diosmanda anchurishpa, jatun nalita rurajcunataca 
nalita rurajcunahuanllatami cachanga. Israel llactapica, casilla ali causai 
tiapachun. 

Salmo 126 

Prezu apai tucushcacunata tigrachijuchun, Diosta mañashcami 

Vichai rinajushpa candanami. 

1Sion shuti pueblomanda prezu apai tucushcacunata, Mandaj Dios cutin 
tigrachimujpica, muscuipishnami ricushun. 
2Chaipimi, ñucanchi shimihuanga ninanda asinajushun. Ñucanchi 
jalluhuambash, Diostami ninanda alicachinajushun. Shinata ricushpami, shuj 
llactapi causajcunaca: “Caicunahuanga, jatun manllarinacunatami Mandaj 
Diosca rurashca” ninajunga. 
3Mandaj Diosca, ñucanchihuanga jatun manllarinacunatami rurashca. 
Cushijushcami ñucanchica causashunchi. 
4Mandaj Dioslla, ñucanchitaca Neguev shuti pambapi jatun larca 
yacucunatashna, prezu causanajujmandaca cutin tigrachimupairi. 
5Huacashpa tarpujcunaca, cushijushpami cozechanajunga. 
6Juyailla muyuta apaj runaca, huacashpandimi rijunga. Ashtahuangarin grano 
gavillacunahuanga, cushijushpami tigramunga. 

Salmo 127 

Mandaj Dios carajpillami, ima alicunapash tian 

Vichai rinajushpa candanami. Salomonman rurashca Salmomi. 

1Mandaj Dios na huasichijpica, yangallatami huasichij runacunaca 
huasichinajunman. Mandaj Dios pueblota na cuidajujpica, yangallatami 
cuidajcunaca na puñushpa cuidanajunman. 

2Yangallatami cangunaca tutamandata jatarishpa, samangapaca chishi 
tigranguichiman. Yangallatami, ninandapacha ninan llaquita apashpa 
micunguichiman. Ashtahuangarin Taita Diosca, paipaj juyashcamanmi, 
samashpa puñuchun caranga. 
3Ricuichi, huahuacunataca Mandaj Dios carashcami. Vijsamanda llujshishca 
huahuacunaca, tucuimanda yali valishcami. 
4Chairalla runacuna cashpa charishca churicunaca, ninan shinlli runa paipaj 
maquipi charijuj flechacunashnami. 
5Flechacunata alichinapi flechacunata jundachinshna, churicunata charij 
runaca ninandami cushijun. Paica, fiñajcunahuan pungupi parlajushpapash, na 
pingai tucungachu. 

Salmo 128 

Mandaj Diosta manllashpa causajca, ninandami cushijun 

Vichai rinajushpa candanami. 

1Mandaj Diosta manllashpa, pai yachachishcashna causajcunaca, tucuicunami 
ninanda cushijun. 
2Cambaj maquihuambacha imatalla rurashcamanda micushpaca, ninandami 
cushijungui. Shinallata imapipash alimi llujshinga. 
3Cambaj huarmiguca, cambaj huasi muyundipi uvas yura fucujunshnami 
canga. Cambaj huahuacunaca, cambaj meza muyundipi olivos yuragucuna 
viñajunshnami canga. 
4Ricui, Mandaj Diosta manllaj runaca, shinami bendiciai tucunga. 
5Mandaj Diosca, Sion shuti urcumandapacha bendiciapachun. Cambaj tucui 
causaipimi, Jerusalén ali tiajtapash ricungui. 
6Cambaj huahuacunapaj huahuacunatapash, ricungacamanmi causangui. 
Israel llactapica, casilla ali causai tiapachun. 

Salmo 129 

Sion shuti pueblota fiñajcunata tucuchijuchunmi, Diosta mañashca 

Vichai rinajushpa candanami. 

1Ñucataca, chairalla viñaimandapachami, ninanda llaquichinajurca. Cunanga, 
israelcunaca cashna nita ushanmi: 
2“Ñucataca, chairalla viñaimandapachami, ninanda llaquichinajurca. 
Ashtahuangarin na mishai ushanajurcachu. 
3Yapuj runacunaca, ñuca huashatami yapushcatashna saquinajurca. Jatun 
huachucunatashnami rurahuarca. 
4Mandaj Diosca, imatapash cashcatapacha rurajmi. Paita na manllajcuna 
ñucanchita huatashcashna charinajujtaca fitircallami. 
5Sion shuti pueblota millanayachij runacunaca, tucuicunami pingai tucushpa 
huashaman tigranajunga. 
6Huasi jahuapi jihua, narapash viñashpallata chaquinshnami tucunajunga. 
7Chaitaca, cozechaj runaca maqui jundatallapash na tandachircachu. Gavillata 
rurajpash, na paipaj rigra jundata aparcachu” ni ushanmi. 
8Ñanda yalijcunapash: “Mandaj Diosca, cangunapaj jahuapi bendiciamuchun” 
nitallapash, na ninajurcachu. Ñucanchica, Mandaj Diospaj shutipimi 
bendicianchi. 

Salmo 130 

Mandaj Dios quishpichinata shuyashcami 

Vichai rinajushpa candanami. 

1Mandaj Dioslla, candaca jundu jundu utujumandapachami caparijuni. 
2Jatun Dioslla, ñuca mañajujtaca uyahuayari. Ñuca ninanda mañajujtaca, 
aligutapacha uyahuayari. 
3Mandaj Jatun Dioslla, juchacunata can ricujujpica, ¿pita causajuitalla 
ushangayari? 
4Ashtahuangarin manllaihuan cambaj ñaupajpi cumurichunga, nalita 
rurashcata cunganaca, cambillami tiapan. 

5Ñucaca, Mandaj Diostallami shuyajurcani. Tucui almahuanmi shuyajurcani. 
Cambaj Shimipi nijujtami shuyajurcani. 
6Ñuca almaca, cuidashpa pacarijcuna punllayachun shuyanajujta yalimi, 
Mandaj Diostaca shuyajun. 
7Israelcuna, Mandaj Diosta shuyaichiyari. Mandaj Diospimi, llaquinaca tian. 
Paipica, quishpirinapash ashtacapachami tian. 
8Paimi, israelcunataca tucui juchacunamanda quishpichinga. 

Salmo 131 

Taita Diostaca, huahuashnami yariashpa causana 

Vichai rinajushpa candanami. David rurashca Salmomi. 

1Mandaj Dioslla, ñucaca shungupillapash na yangata jatun tucushcanichu. 
Ñuca ñavihuambash, na jariyashpa ricushcanichu. Jatumbi canatapash na 
mascashpa purishcanichu. Ñucapaj imapash yapa ali canataca, na 
mascashcanichu. 
2Napacha llullanichu, ñuca almaca chashna ali cajpimi, upalla causajun. 
Mamapaj chuchumanda anchuchishca huahuashnami cani. Ñuca almaca, 
chuchumanda anchuchishca huahuagushnami. 
3Israelcunalla, cunanmandapacha causaita causaicaman, Mandaj Diostalla 
shuyaichiyari. 

Salmo 132 

Diospaj huasita bendiciachunmi mañashca 

Vichai rinajushpa candanami. 

1Mandaj Dioslla, Davidtapash, pai llaquichi tucushcatapash yaripairi. 
2Can Mandaj Diosman, pai juramentushcatapash yaripairi. Jacoboman shinlli 
canata cuj Diosmanmi, cashna nishpa ari nijurca: 
3“Ñuca causajuj huasi ucumambash, na yaicushachu. Ñuca camapi siririshpa 
samangapajpash, na vitsiashachu. 

4Ñuca ñavitapash, napacha puñuchun saquishachu. Ñavitallapash na 
vichashachu. 
5Mandaj Diospaj causana pushtuta taringacaman, Jacoboman ushaita cuj Dios 
causana huasita taringacaman, napacha samashachu” nijurcami. 
6Uyaichi, Efrata shuti pueblopi cashpami, cashnata uyarcanchi. Bosque 
pambacunapimi tarircanchi. 
7Pai tiajuj jatun carpaman yaicushpami, paipaj chaqui saruna ñaupajpi 
cungurishunchi. 
8Mandaj Dioslla, jatarishpa can samana pushtuman ripashunyari. Cambash, 
cambaj ninan ushaita charij arcapash ripashunyari. 
9Cambaj curacunaca, imatapash cashcatapacha ruranahuan churajushcashna 
cachun. Cambajlla causajcunaca, ninanda cushijuchun. 
10Canda servij Davidta juyaimandaca, aceiteta talishpa javishca cambaj jatun 
mandajmandapash, cambaj ñavitaca ama shujman churapaichu. 
11Mandaj Diosca, na llullashpa pactachingapajmi, juramentushpa Davidman 
cashna nijurca: “Can mandashpa tiajushcapica, cambaj miraicunatami 
churasha. 
12Cambaj churicuna ñucahuan ari ninajushcatapash, imashna causanata ñuca 
yachachishcatapash pactachishpaca, paicunapaj churicunapashmi, can 
mandashpa tiarinapica, tucui causaipi tiarinajunga” nijurcami. 
13Mandaj Diosmi, Sion shuti pueblota agllarca. Pai chaipi causangapaj 
munashpami, cashna nijurca: 
14“Caimi, causaita causaicaman ñuca samana pushtu. Caipi causangapaj 
munashcamandami, caipi causagrini. 
15Ashtaca alicuna tiachunmi, ninanda bendiciasha. Imagutapash na 
charijcunamambash, na ushangacamanmi micunata carasha. 

16Shinallata paicunapaj curacunamambash, churajunata churachinshnami 
quishpirinata churachisha. Diospajlla causajcunaca, ninan cushijuihuanmi 
caparinajunga. 
17Chaipimi, David mandajushcataca, retoñachinshna cutin churasha. Aceiteta 
talishpa javishca ñuca jatun mandajmanmi, lamparagutashna alichishca 
charijuni. 
18Paita fiñajcunataca, pandarinatami churajunatashna churachisha. 
Ashtahuangarin paipaj umapica, juyailla coronami sisashna ricuringa” 
nijurcami. 

Salmo 133 

Juyarinajushpa causajcunaca, ninandami cushijun 

Vichai rinajushpa candanami. David rurashca Salmomi. 

1¡Ricuichi, huauquipura juyarinajushpa tandanajushpa causanaca, alipacha 
juyaillagumari! 
2Chashna causanaca, mishquillagu ashnajuj aceiteta umapi churashcashnami. 
Chai aceiteca, barbasta urai rijunshnami. Aaronbaj barbasta urai talirishpa, 
paipaj churajuna pundacaman urai rijunshnami. 
3Hermón shuti urcupi jamzi paramu urmashpa, Sion shuti urcuta urai 
rijunshnami. Mandaj Diosca, chaipimi bendiciamujun, na tucurij 
causaitapashmi caramujun. 

Salmo 134 

Diospaj huasita cuidajcunatami, aliguta yarichishpa rimashca 

Vichai rinajushpa candanami. 

1Ricuichi, Mandaj Diosta servij tucui cangunaca, Mandaj Diostaca aligumari 
cangui nichiyari. Mandaj Diospaj huasipi tuta pacarijcunapash, shinallata 
nichiyari. 
2Cangunapaj maquita, paipaj huasi ladoman alsashpa, Mandaj Diostaca 
aligumari cangui nichiyari. 



1864 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

3Mandaj Diosca, Sion shuti pueblomandapacha candaca bendiciapachun. 
Paimi, jahua pachatapash, cai pachatapash rurarca. 

Salmo 135 

Ninan ushaita charij Jatun Diosmandapash, rurashcalla yanga 
dioscunamandapashmi villajun 

Mandaj Diosta alicachinguichi. 

1Mandaj Diospaj shutita alicachinguichi. Mandaj Diosta servijcuna, paita 
alicachinguichi. 
2Mandaj Diospaj huasipi tiajcuna, ñucanchi Taita Diospaj huasi patiocunapi 
tiajcuna, paita alicachinguichi. 
3Mandaj Diosta alicachinguichi, paica aligupachami. Paipaj shutitaca, 
Salmocunahuan candaichi. Paica, ali shungutami charin. 
4Mandaj Diosmi Jacobotaca, paipajlla cachun agllarca. Paimi israelcunataca, 
paipajlla cachun shicanyachirca. 
5Mandaj Diosca jatunmi, chaitaca yachanimi. Ñucanchi Jatun Diosca, tucui 
dioscunatapash yalimi. 
6Mandaj Diosca, jahua pachapipash, cai pachapipash, mama cuchapipash, 
manllanayai ucu ucu chai tucui yacucunapipash, pai imata rurangapaj 
munashcatami rurajun. 
7Paimi, cai pacha tucurij manñacunamanda fuyutaca vichai apan. 
Tamiachumbash, paimi punchapambata shitamun. Paimi, huairatapash 
alichishca pushtucunamanda llujchimun. 
8Paimi, Egiptopi causajcunapaj punda huacharishcataca, gentecunamanda 
callarishpa, animalcunacaman huañuchirca. 
9Egiptopi causajcunalla, cangunapaj chaupipimi ima ricuchinacunata, jatun 
manllarinacunata rurashpa ricuchirca. Faraondapash, tucui paita 
servijcunandimi llaquichirca. 

10Ashtaca llactacunatami tucuchirca. Ninan ushaita charij, jatun 
mandajcunatapashmi huañuchirca. 
11Amorreocunata jatun mandaj Sehón shuti runatapash, Basán llactata jatun 
mandaj Og shuti runatapashmi huañuchirca. Canaán llactata jatun 
mandajcunatapash, tucuillatami huañuchirca. 
12Paicunapaj llactacunataca, pai agllashca israelcunapaj cachunmi, 
paicunaman curca. 
13Mandaj Dioslla, cambaj shutica na tucurij causaita causaicamanmi. Mandaj 
Dioslla, canda yarinapash mirai miraicamanmi. 
14Mandaj Diosmi, pai agllashcacuna imatalla rurashcataca ricunga. Paita 
servijcunataca llaquingami. 
15Shuj llactapi causajcunapaj yanga dioscunaca culquita, orota rurashcallami. 
Runacunapaj maquihuanlla rurashcacunami. 
16Shimita charishpapash, na rimanllu. Ñavita charishpapash, na ricunllu. 
17Rinrita charishpapash, na uyanllu. Paicunapaj shimimandaca, samaipash na 
llujshinllu. 
18Chaicunata tucui rurajcunapash, chaicunata tucui yarijcunapash, 
chaicunamanllata rijchajcunami. 
19Israelcunalla, Mandaj Diostaca aligumi cangui nichiyari. Aaronbaj 
miraicunalla, Mandaj Diostaca aligumi cangui nichiyari. 
20Levipaj miraicunalla, Mandaj Diostaca aligumi cangui nichiyari. Mandaj 
Diosta manllashpa causajcunapash, Mandaj Diostaca aligumi cangui nichiyari. 
21Jerusalenbi causajuj Mandaj Diosca, Sion shuti pueblomandapacha alicachi 
tucushca cachun. Mandaj Diostaca, aligumi cangui nichiyari. 

Salmo 136 

Mandaj Diostaca, causaita causaicaman llaquij cajpimi alicachishca 

1Mandaj Diosta alicachinguichi, paica aligumari. Pai llaquinaca, causaita 
causaicamanmi. 
2Dioscunapaj Taita Diosta alicachinguichi. Pai llaquinaca, causaita 
causaicamanmi. 
3Mandajcunata Jatun Mandajta alicachinguichi. Pai llaquinaca, causaita 
causaicamanmi. 
4Jatun manllarinacunata, pailla rurajujtaca alicachinguichi. Pai llaquinaca, 
causaita causaicamanmi. 
5Alipacha yachaihuan jahua pachata ruraj Diostaca alicachinguichi. Pai 
llaquinaca, causaita causaicamanmi. 
6Cai pacha alpata, telata chutanshna yacu jahuacunapi churaj Diostaca 
alicachinguichi. Pai llaquinaca, causaita causaicamanmi. 
7Jatun punchayachijcunata ruraj Diostaca alicachinguichi. Pai llaquinaca, 
causaita causaicamanmi. 
8Inditaca, punllata mandachunmi churarca. Pai llaquinaca, causaita 
causaicamanmi. 
9Lunata, luzerocunataca, tutata mandachunmi churarca. Pai llaquinaca, 
causaita causaicamanmi. 
10Egiptopi causajcunapaj punda churicunata chugrichishpa huañuchij Diostaca 
alicachinguichi. Pai llaquinaca, causaita causaicamanmi. 
11Paicunapaj chaupimanda, israelcunata llujchimuj Diostaca alicachinguichi. 
Pai llaquinaca, causaita causaicamanmi. 
12Ninan ushaita charij rigrata chutashpami, paipaj maquihuan llujchimurca. 
Pai llaquinaca, causaita causaicamanmi. 
13Puca Cuchata ishcaipi chaupij Diostaca alicachinguichi. Pai llaquinaca, 
causaita causaicamanmi. 

14Paimi israelcunataca, chai cucha chaupita yalichirca. Pai llaquinaca, causaita 
causaicamanmi. 
15Faraondaca, paipaj soldadocunandimi, Puca Cuchapi shitarca. Pai llaquinaca, 
causaita causaicamanmi. 
16Pai agllashcacunata, jichushca pambata michishpa pushamuj Diostaca 
alicachinguichi. Pai llaquinaca, causaita causaicamanmi. 
17Alicachi tucushca jatun mandajcunata chugrichishpa huañuchij Diostaca 
alicachinguichi. Pai llaquinaca, causaita causaicamanmi. 
18Ninan ushaita charij, jatun mandajcunatapashmi huañuchirca. Pai 
llaquinaca, causaita causaicamanmi. 
19Amorreocunata jatun mandaj Sehón shuti runatapashmi huañuchirca. Pai 
llaquinaca, causaita causaicamanmi. 
20Basán shuti llactata jatun mandaj Og shuti runatapashmi huañuchirca. Pai 
llaquinaca, causaita causaicamanmi. 
21Paicunapaj llactacunatapash chaupishpami cararca. Pai llaquinaca, causaita 
causaicamanmi. 
22Paita servij israelcunamanmi, chai llactataca paicunapaj cachun cararca. Pai 
llaquinaca, causaita causaicamanmi. 
23Ñucanchi urai cumurishpa llaquilla cajpica, paimi ñucanchita yarirca. Pai 
llaquinaca, causaita causaicamanmi. 
24Ñucanchitaca, fiñaj runacunapaj maquimandapashmi cacharichirca. Pai 
llaquinaca, causaita causaicamanmi. 
25Paimi, causaita charijcunamambash, tucuillaman micunata caran. Pai 
llaquinaca, causaita causaicamanmi. 
26Jahua pachapi causajuj Taita Diostami alicachina canguichi. Pai llaquinaca, 
causaita causaicamanmi. 

Salmo 137 

Babilonia llactaman prezu apai tucushcacuna huacashcami 

1Babilonia llacta jatun yacu manñacunapi tiarishpami, Sion shuti pueblota 
yarishpa huacanajurcanchi. 
2Ñucanchi arpacunataca, sauce yura chaupicunapimi huarcurcanchi. 
3Ñucanchita prezu apajcunaca, ñucanchi candachunmi mañan carca. 
Ñucanchita llaquinayaita tucuchijcunapash, paicunata cushichinajuchunmi, 
cashna nishpa mañan carca: “Sion shuti pueblopi candana huaquin 
candanacunata, ñucanchiman candaichi” ninajunmi carca. 
4Mandaj Diospaj candanataca, ¿imashnata na rijsishca llactapica 
candashunyari? 
5Jerusalenlla, ñuca canda cungajpica, ñuca ali lado maqui shinlli canapash, 
chingashca cachunlla. 
6Canda na yarijpica, ñuca jalluca shimi jahuaman llutarichunlla. Ñuca 
cushijunatapash yalishpa, Jerusalenda na jatunyachijpica, chai llaquica 
japihuachunlla. 
7Mandaj Dioslla, Jerusalenda llaquichijui punllapimi, edomitacunaca cashna 
ninajurca: “Callaripi churashca rumicunacaman tucuchinguichilla, 
tucuchinguichilla” ninajurcami. Shina ninajushcamanda, paicunata 
llaquichingapaj yaripairi. 
8Llaquinayaita tucuchi tucuna Babiloniapi causajcunalla. Ñucanchita 
llaquichishcamanda candapash llaquichij runaca, ninanda cushijuchun. 
9Cambaj huahuacunata japishpa, jatun rumipi huactashpa huañuchij runaca, 
ninanda cushijuchun. 

Salmo 138 

Mandaj Dios alita rurajpi, pashi nishpa mañashcami 

David rurashca Salmomi. 

1Ñuca tucui shunguhuanmi, candaca alicachisha. Shuj dioscunapaj ñaupajpimi, 
candaca Salmocunahuan candasha. 

2Cambajlla huasi ladomanmi cungurisha. Can llaquij cashpa imatapash 
pactachijlla cajpimi, cambaj shutitaca alicachisha. Canmi, cambaj shutitapash, 
cambaj Shimitapash tucuita yali jatunyachishcangui. 
3Caparishpa ñuca mañajui punllapica tigrachircanguimi. Ñuca almaman 
ushaita cushpami shinllichihuarcangui. 
4Mandaj Dioslla, candaca cai pachapi tucui jatun mandajcunami 
alicachinajunga. Cambaj shimihuan nishcacunata uyashcamandami 
alicachinajunga. 
5Mandaj Dios imatalla rurashcatami candanajunga. Mandaj Diospaj 
punchapambaguca jatumbachami. 
6Mandaj Diosca, tucuita yali jatunyachi tucushca cashpapash, na jariyashpa 
mañajujtami uyan. Ashtahuangarin jariyajtaca, carumandallami ricujun. 
7Ninan llaqui chaupicunapi ñuca purijujpipash, canmi causaita cuhuangui. 
Ñucata fiñajcuna fiñarijpipash, cambaj maquita chutashpami, ali lado 
maquihuan quishpichihuangui. 
8Mandaj Diosca, ñucaman imata rurangapaj munashcataca pactachingami. 
Mandaj Dioslla, can llaquinaca causaita causaicamanmi. Cambaj maquihuan 
rurashcataca, ama jichushpa saquipaichu. 

Salmo 139 

Taita Diosca tucuita ricuj, tucuita yachajmi 

Candajcunata mandaj candachijuchun, David rurashca Salmomi. 

1Mandaj Dioslla, ñuca imashna cajta ricushpami, tucuita rijsihuashcangui. 
2Ñuca tiarijtapash, jatarijtapashmi ricuhuashcangui. Ñuca imatalla 
yarijujtacarin, carumandallatami yachashcangui. 
3Ñuca maipi purijujpipash, samajujpipash aligutapachami ricuhuashcangui. 
Ñuca imashna causajujtapash, tucuitami rijsihuashcangui. 
4Ricui Mandaj Dioslla, canga ñuca jalluhuan imatapash nara rimajpillatami, 
ñapash tucuita yachangui. 

5Huashatapash, ñaupajtapashmi muyuhuarcangui. Cambaj maquitapash, ñuca 
jahuapimi churahuarcangui. 
6Chashnapacha cambaj yachaica, ñucapaca ninanda manllarinami. Ninan 
jatumbacha cajpimi, na yachai ushapani. 
7Cambaj Espiritumandaca, ¿maimanshi risha? Cambaj ñaupajmandaca, 
¿maipita pacajugrisha? 
8Jahua pachaman vichai rijpipash, canga chaipimi cangui. Ñuca samanata 
Seolpi churajpipash, canga chaipimi cangui. 
9Tutamandata alascunahuan calpanshna rishpa, mama cucha tucuri manñapi 
causagrijpipash, 
10chaipipashmi cambaj maquihuan pushahuangui. Cambaj ali lado 
maquihuanmi charihuangui. 
11“Yana yana tutaca pacahuangapachami” nijujpipash, chai tutapashmi ñuca 
muyundipica punchayachinga. 
12Cambaj ñavimandaca, yana yana tutapash na pacai ushanllu. Tutapash 
punllashnallatami punchayachijun. Yana yanapash, punchapambapash, 
cambaj ñavipica chashnallatami. 
13Canmi, ñuca vijsa ucupi tucui tiajcunataca rurarcangui. Ñuca mamapaj 
vijsapipash, canmi viñachishcangui. 
14Ninanda manllarina, juyaillagucunata rurashcamandami, candaca 
alicachisha. Ñucaca, ninandapacha manllarishcami cani. Chaitaca, ñuca 
almapash alipachami yachan. 
15Ari, pacallapi ñuca viñajushpapash, cambaj ñaupajpica na pacalla cai 
usharcanichu. Alpa ucu ucupi ahuarinshna viñajushpapash, na pacajui 
usharcanichu. 
16Muyushna chaira viñai callarijujpipash, canga ricujushcanguimi. Tucui 
chaicunataca, cambaj libropimi escribishca carca. Chai jipaca chaicunataca, 
shujllatapash na illajtami viñachishcangui. 

17¡Taita Dioslla, cambaj jatun yuyaica, ñucapaca juyaillagupachamari! ¡Na 
yachai ushanalla jatun yuyaicunatamari charingui! 
18Chaicunata ñuca cuentangapaj munajpica, t'iyu alpashnami ashtahuan miran. 
Puñujushpa rijcharishpapash, canhuanllatami cani. 
19Taita Dioslla, canda na manllaj runataca, causaita quichunguipachami. 
Huañuchij runacuna, ñuca ladomanda anchurichi. 
20Paicunaca, nali shimicunahuanmi candaca rimanajun. Canda fiñajcunaca, 
cambaj shutitaca yangatami rimanajun. 
21Mandaj Dioslla, canda millanayachij runacunataca, ¿nachu na ricunayachini? 
Canda fiñajcunataca, ¿nachu ninandapacha fiñani? 
22Paicunataca ricuitapachami na ricunayan. Paicunataca, ñucata fiñajcunami 
yashpami ricuni. 
23Taita Dioslla, ñuca shungutaca imashna cajta ricushpa rijsihuayari. Ñuca 
yuyaicunatapash, imashna cajta ricushpa rijsihuayari. 
24Ñuca causaipica, jatun nalita rurarcanipashchari, ricuhuayari. Causaita 
causana ñangupi pushahuayari. 

Salmo 140 

Catiriashpa llaquichijcunamanda cuidachun, Diosta mañashcami 

Candajcunata mandaj candachijuchun, David rurashca Salmomi. 

1Mandaj Dioslla, nali runamandaca cacharichihuayari. Llaquichij 
runacunamandaca huacaichihuayari. 
2Paicunapaj shungupica, llaquichinatallami yarianajun. Paicunaca, 
punllandimi fiñanajunatalla yarianajun. 
3Paicunapaj jallutaca, culebrapaj jallu pundatashnami ruranajurca. Paicunapaj 
shimi ucucunapipash, millai culebrapaj venenoshnami tian. Selah 
4Mandaj Dioslla, canda na manllaj runapaj maquimanda huacaichihuayari. 
Nalicachishpa rimaj runacunamandapash cacharichihuayari. Paicunaca, ñuca 
causaita pandachingapajmi yarinajun. 

5Jariyashca runacunaca, lazutapash, huascacunatapash, pacallapimi 
churashca. Ñan ladopimi, linllitapash mandashca, lazucunatapash 
churashca. Selah 
6Mandaj Diostaca, cashnami nircani: “Canga, ñuca Taita Diosmi cangui. 
Mandaj Dioslla, ñuca ninanda mañajujtaca uyahuayari. 
7Ninan ushaihuan ñucata quishpichij, Mandaj Jatun Dioslla. Canmi, jatun 
macanajui punllapica, ñuca umata quilparcangui. 
8Mandaj Dioslla, canda na manllaj runa ima munashcata pactachijuchunga, 
ama saquipaichu. Pai jariyashpa ama jatun tucuchunga, pai imata yarishcata 
rurashpa pactachijuchumbash, ama ayudapaichu” nircanimi. Selah 
9Ñuca muyundipi shayarishpa chaupipi churaj runacunapaca, paicuna nalita 
rimashcallatami, paicunapaj uma jahuapi urmamunga. 
10Paicunapaj jahuapica, carbón ninayashcacunami urmamunga. Ninapimi 
shitai tucunga. Maitapash na llujshinalla, manllanayai ucu ucucunamanmi 
shitai tucunga. 
11Jallu cacharishcata rimaj runaca, cai pachapica na unaita causangachu. Jatun 
llaquica, imatapash cashcatapacha na ruraj runata japishpami tucuchinga. 
12Mandaj Dioslla, llaquichi tucushpa causajujta can ricushpa mitsanatapash 
yachanimi. Imagupash illajcuna japinatallata cunatapash yachanimi. 
13Imatapash cashcatapacha rurajcunaca, cambaj shutita alicachingapachami. 
Aligutalla rurajcunaca, cambaj ñaupajpimi causanajunga. 

Salmo 141 

Nalimanda huacaichijuchun, Diosta mañashcami 

David rurashca Salmomi. 

1Mandaj Dioslla, candami caparijurcani, ucha ayudahuayari. Canda ñuca 
mañajujtaca uyahuayari. 

2Ñuca mañajuj shimicunaca, inciensota cushnichijpishna cambaj ñaupajman 
vichai ripachun. Ñuca maquita vichai churashcapash, chishipi imatalla canman 
carashcashna cachun. 
3Mandaj Dioslla, ñuca shimipica, cuidajta churapairi. Ñuca shimitaca, pungupi 
cuidanshna cuidahuayari. 
4Ñuca shungupi nalicunatalla ashtahuan yarijuchumbash, ama saquihuaichu. 
Jatun nalita rurajcunahuan canda na manllashpa, imatalla rurachumbash, ama 
saquihuaichu. Paicunapaj jatun micuipi cushijuchumbash, ama saquihuaichu. 
5Imatapash cashcatapacha ruraj runa ñucata llaquichishpaca, alichari canman. 
Pai ñucata jarcashpa rimashcapash, bálsamo nishca yuramanda juyailla 
aceiteshnami canman. Paica, ñuca umataca na chugrichinmanllu. 
Ashtahuangarin chai runacuna nalita rurashcata fiñashpami, candaca 
mañajushalla. 
6Paicunapaj juezcunaca, jatun rumicunapimi jahuamanda shitai tucunga. Na 
llullashpa rimashca ñuca shimitami uyanajunga. 
7Yapushpa alpata chaupijpishnami, ñucanchi tullucunaca Seol punguman, 
caita chaita shitai tucushca. 
8Mandaj Jatun Dioslla. Chaimandami ñuca ñavihuanga, candalla chapariajuni. 
Canda yariashpami causajurcani. Ñuca almataca, ama jichushpa saquipaichu. 
9Paicuna churashca lazucunapi urmanamandaca huacaichihuayari. Jatun 
nalita rurajcunapaj tugllapi japi tucunamandapash huacaichihuayari. 
10Canda na manllajcunaca, paicuna churashca linllicunapillata, tucuilla 
urmangachu. Ñucaca yalishpa rishallami. 

Salmo 142 

Llaquipi cajpi ayudachun, Diosta mañashcami 

Yachachingapaj David rurashca Salmomi. Jatun utujupi cashpa, Diosta mañashca shimicunami. 

1Mandaj Diostaca, caparishpami mañajusha. Ñucata llaquichunmi, Mandaj 
Diostaca caparishpa mañasha. 

2Ñuca llaquitaca, paipaj ñaupajpimi ricuchisha. Ñuca ninan llaquitaca, paipaj 
ñaupajpimi villasha. 
3Ñuca espíritu ñucapillata ninanda llaquirijujpica, canmi ñuca causaitaca 
ricuhuarcangui. Ñuca maita purijuj ñambimi, lazuta pacalla churanajurca. 
4Ricuhuayari, ñuca ali ladopica ñucata rijsingapaj munajca, pipash na tianga. 
Ñucata pacajtapash, na charinichu. Ñuca causaita cuidajllapash, pipash na 
tianllu. 
5Mandaj Dioslla, candaca cashna nishpami caparircani: “Canmari ñuca 
shuyana Dios cangui. Causaita charijcunapaj cai pachapi, ñucaman imatalla 
carajpashmari capangui” nircanimi. 
6Ñuca caparijujtaca uyahuayari. Ninan llaquihuanmari cani. Ñucata 
llaquichijcunamanda cacharichihuayari. Paicunaca, ñucata yali 
shinllicunamari. 
7Cambaj shutita alicachingapaj, cai prezumanda ñuca almataca llujchihuayari. 
Can ñucaman alita rurajpimi, imatapash cashcatapacha rurajcunaca, ñuca 
muyundipi tiarinajunga. 

Salmo 143 

Llaquimanda cacharichishpa ali pushachun mañashcami 

David rurashca Salmomi. 

1Mandaj Dioslla, ñuca mañajujta uyahuayari. Ninanda ñuca mañajujtaca 
uyahuayari. Canga, na llullaj imatapash cashcatapacha rurajmi cangui. Shina 
cashcamanda, ñuca mañajujta tigrachihuayari. 
2Canda servijtaca, ama imatalla rurashcata ricungapaj shayaripaichu. Cambaj 
ñaupajpica maijan runapash, ñucaca imatapash cashcatapachami rurani nitaca 
na ushangachu. 
3Ñucata fiñajca, catiriashpami ñuca almata llaquichishca. Ñuca causaitaca, 
alpapimari shitashca. Ñucataca, ña huañushcatashnami, yana yana tutapi 
causachun churashca. 

4Ñuca espirituca, ñucapillatami ninanda llaquirijurca. Ñuca shunguca, 
llaquihuanmi tucurijun. 
5Punda punllacunatami yarijurcani. Tucui imata can rurashcacunatami, 
aligutapacha yarijurcani. Cambaj maquihuan imatalla rurashcatami, ninanda 
yarijurcani. 
6Ñuca maquitaca, cambaj ñaupajmanmi vichai churarcani. Ñuca almaca, 
chaquishca alpashnami candaca shuyajurca. Selah 
7Mandaj Dioslla, ñuca mañajujta ucha tigrachihuayari. Ñuca espirituca, ñamari 
huañugrijunshna tucujun. Ama cambaj ñavita shujman churapaichu. Can na 
ricujpica, huañushcacuna pambai tucugrijunshnami casha. 
8Can llaquijujtaca, tutamandata villachishpa uyachihuayari. Ñucaca, canda 
yariashpami causajuni. Ñuca imashna causanata yachachihuayari. Ñuca 
almataca, canmanmi mingarcani. 
9Mandaj Dioslla, ñucata fiñajcunamanda cacharichihuayari. Ñucaca 
cambillami pacajuni. 
10Cambaj munaita ruranata yachachihuayari. Canmi, ñuca Taita Dios cangui. 
Cambaj ali Espirituca, aligutalla rurana llactaman pushahuachun. 
11Mandaj Dioslla, cambaj shutita juyaimandami, causaita cuhuangui. Canga, 
imatapash cashcatapacha ruraj cashpami, ñuca almataca ninan llaquimanda 
llujchihuangui. 
12Ñucaca, canda servijmari cani. Canga llaquij cashpami, ñucata fiñajcunataca 
tucuchingui. Ñuca almata na ricunayachij runacunataca, tucuillatami 
tucuchingui. 

Salmo 144 

Ayudachumbash, ali causaita carachumbashmi, Diosta mañashca 

David rurashca Salmomi. 

1Ñuca pacajuna jatun Rumishna Mandaj Diosca, alicachi tucushca cachun. 
Paimi, ñuca rigratapash, ñuca maquitapash, jatun macanajuipaj yachachin. 

2Ñucata llaquij, ñucapaj shinlli jatun huasishnami. Ñuca pacajuna, shinlli 
torreshna ñucata quishpichijmi. Ñuca jarcarina escudoshna cajpimi, paitalla 
yariajuni. Paimi, ñuca mandajuj gentecunataca, ñucata cazuchun churan. 
3Mandaj Dioslla, ¿runaca ima cajpita paitaca yarijupanguiyari? Na cashpaca, 
¿imamandata huañuna aichayu runataca, ninan valishcatashna charinguiyari? 
4Runaca imapash yangashnami. Paipaj causajui punllacunaca, llandushpa 
yalijunshnami. 
5Mandaj Dioslla, cambaj jahua pachata pascashpa uriajumupairi. Urcucunapi 
tacarishpa cushnichipairi. 
6Punchapamba shitamushpa calpachipairi. Cambaj flechacunata cachashpa 
manllachipairi. 
7Jahua pachamanda cambaj maquita chutashpa, jatun yacumanda llujchishpa 
quishpichihuayari. Na rijsishca runacunapaj maquimanda quishpichihuayari. 
8Paicunapaj shimica, yangacunatallami riman. Ali lado maquipash 
llullangapajllami. 
9Taita Dioslla, canmanmi mushuj candanata candasha. Chunga cuerdayu 
tocanata, salteriota tocashpami candasha. 
10Canmi, jatun mandajcunamambash, macanajuita mishachij cangui. Canmi, 
canda servij Davidtaca, llaquichij espadamanda quishpichircangui. 
11Na rijsishca runacunapaj maquimanda cacharichishpa quishpichihuayari. 
Paicunapaj shimica, yangacunatallami riman. Ali lado maquipash 
llullangapajllami. 
12Ñucanchi churicunaca, chairalla viñanajuj yuracunashna cachun. Ñucanchi 
ushicunapash, mandashpa tiajuna huasipi juyailla labrashca huasi 
tigranacunashna cachun. 
13Ñucanchi granocunata alichishcacunapash, shuj shuj granocunahuan junda 
cachun. Ñucanchi animalcunapash michina pambacunapica, huaranga 
huarangacunapi, chunga huarangacunapi mirachun. 

14Yapungapajpash ñucanchi huagracunaca, shinllicuna cachun. Ñucanchita 
macashpa quichungapajpash ama shamuchun. Macanajuiman llujshinapash 
ama tiachun. Ñucanchi plazacunaman llujshishpa caparishpa huacanapash, 
ama tiachun. 
15Shina ali causaita charij gentecunaca, ninandami cushijun. Gentecunaca, 
paicunapaj Taita Diosca Mandaj Dios cajpimi, ninanda cushijun. 

Salmo 145 

Taita Diostaca, ninan ushaita charijpi, juyaj cajpimi alicachishca 

Diosta alicachingapaj, David rurashca Salmomi. 

1Ñuca Taita Dioslla, ñucata Jatun Mandajlla, candami jatunyachijusha. Cambaj 
shutitaca, causaita causaicamanmi, tucui causaipi alicachijusha. 
2Punllandimi, candaca alicachijusha. Cambaj shutitaca, causaita 
causaicamanmi, tucui causaipi alicachijusha. 
3Mandaj Diosca jatumbachami, ninandapacha alicachi tucunatami charin. Pai 
jatun cajtapash, na yachai ushanallami. 
4Imatalla can rurashcacunataca, mirai miraicunami yarishpa cushijunajunga. 
Cambaj ninan ushaihuan rurashcacunatami villanajunga. 
5Juyailla, punchapamba cambaj ushaitapash, juyaillagucunata can 
rurashcatapashmi, aligutapacha yarijusha. 
6Runacunaca, ninan ushaihuan jatun manllarinacunata can rurashcatami 
villanajunga. Ñucapash, can jatun cajtami villajusha. 
7Cambaj ninan juyaita yarishpami villanajunga. Imatapash cashcatapacha ruraj 
cajpimi candanajunga. 
8Mandaj Diosca llaquij, ali shungumari. Na ñapash fiñarij, ninanda llaquijmari. 
9Mandaj Diosca tucuicunapajmi aligumari. Tucui pai rurashcacunataca, 
llaquishpami charin. 
10Mandaj Dioslla, tucui can rurashcacunaca canda alicachinajuchun. Cambajlla 
causajcunapash, canda alicachinajuchun. 

11Can mandajuj llactaca, punchapamba cajta villanajuchun. Cambaj ninan 
ushaimandapash parlanajuchun. 
12Shina parlajpimi, huañuna aichayu runacunaca, ninan ushaihuan can 
rurashcacunataca yachanajunga. Can mandajuj llactapash, punchapamba 
juyaillagupacha cajtapashmi yachanajunga. 
13Can mandajuj llactaca, causaita causaicaman mandajuna llactami. Can 
mandashpa causanaca, tucui mirai miraicunacaman mandanami. 
14Mandaj Diosca, tucui urmanajujcunatami charijun. Llaquichi tucushpa 
causajcunatapashmi, tucuicunata jatarichijun. 
15Tucuicunami candalla chaparianajun. Paicuna micuchumbash, carana 
horaspimi carangui. 
16Cambaj maquita pascashpami, causaita charijcunatapash, tucuicunata 
ninanda bendiciajungui. 
17Mandaj Diosca, tucui imata rurashpapash, imatapash cashcatapachami ruran. 
Tucui imata rurashpapash, llaquijujlla cashpami ruran. 
18Mandaj Diosca, tucui yuyaihuan paita mañajcunata ayudangapaca ladopimi. 
19Paita manllajcuna, imata munashcataca pactachingami. Shinallata paicuna 
caparishpa mañashcatapash, uyashpa quishpichingami. 
20Mandaj Diosca, paita juyajcunataca tucuitami cuidan. Ashtahuangarin paita 
na manllajcunataca, tucuillatami tucuchinga. 
21Ñuca shimica, Mandaj Diosta alicachinatami villajunga. Paipaj jucha illaj 
shutitaca tucui causaipi, causaita causaicaman tucuicuna alicachinajuchun. 

Salmo 146 

Diosta imatapash cashcatapacha rurashcamandami alicachishca 

Mandaj Diosta alicachinguichi. 

1Ñuca almalla, Mandaj Diosta alicachiyari. 

2Ñuca causaipica, Mandaj Diostami alicachisha. Ñuca Taita Diostaca, ñuca 
causajushpallata Salmocunahuanmi candajusha. 
3Mandajcunatapash, huañuna aichayu runatapash, na yariashpa causanachu 
canguichi. Paicunaca, na quishpichi ushanllu. 
4Paicunapaj samai anchurijpica, alpallatami tigran. Imata yarijushcapash, chai 
punllallatami tucurin. 
5Jacobopaj Taita Dios ayudajpi causaj runaca, ninandami cushijun. Paica, paita 
Mandaj Taita Diostallami shuyashpa causan. 
6Diosca, jahua pachatapash, cai pachatapash, mama cuchatapash, chaicunapi 
tucui ima tiajcunatapash rurajmi. Pai ima nishcatapash na llullashpa, causaita 
causaicaman pactachijmi. 
7Llaquichijpi causajcunamambash, imagutapash cashcatapacha rurajmi. 
Yarjachijcunamambash micunata carajmi. Mandaj Diosca, llaquipi 
causajcunata cacharichijmi. 
8Mandaj Diosca, ñausacunapaj ñavitapash pascajmi. Mandaj Diosca, 
urmashcacunatapash jatarichijmi. Mandaj Diosca, imatapash cashcatapacha 
rurajcunata juyajmi. 
9Mandaj Diosca, shuj llactamanda shamujcunatapash cuidajmi. Taita mama 
illaj huahuamambash, sapalla mamagumambash imagutapash carashpami 
charin. Ashtahuangarin paita na manllajcunapaj causaitaca tucuchingami. 
10Mandaj Diosca, causaita causaicamanmi mandanga. Sionbi causajcunalla, 
cangunapaj Taita Diosca, mirai miraicunatami mandajunga. Mandaj Diosta 
alicachinguichi. 

Salmo 147 

Taita Diostaca, Jerusalenman alita rurashcamandami alicachishca 

1Mandaj Diosta alicachinguichi. Ñucanchi Taita Diosman Salmocunata 
candanaca, alimari. Paita alicachinaca ali, juyaillagumari. 

2Mandaj Diosmi, Jerusalendaca shayachijun. Israel llactamanda llujchi 
tucushcacunatapash tandachimungami. 
3Shungu faquirishcacunataca, paimi alichin. Chugricunatapash 
huatachishpami alichin. 
4Paica, luzerocuna mashna tiajtapash, cuentashcallami charin. Tucui 
chaicunataca, shutipimi cayan. 
5Ñucanchi Jatun Diosca jatumbacha, ninan ushaita charij Diosmi. Paipaj 
yachaica, na tucurinllu. 
6Mandaj Diosca, na jariyashcacunataca jatumbimi churan. Paita na 
manllajcunataca, ninanda pingaichishpami alpacaman cumuchin. 
7Mandaj Diostaca, candashpa alicachinguichi. Ñucanchi Taita Diostaca, arpata 
tocashpa candaichi. 
8Paimi, jahua pachataca fuyuhuan quilpan. Paimi, alpamambash 
tamiachingapaj alichin. Paimi, urcucunapi jihuacunata viñachin. 
9Paimi, animalcuna micushpa causachumbash caran. Cuervo nishca 
animalcunapaj huahuacuna ninanda caparinajujpipash, paimi caran. 
10Paica, caballopaj ushaimandaca na cushijunllu. Ninan shinlli 
runamandapash, na cushijunllu. 
11Mandaj Diosca, paita manllajcunahuanmi cushijun. Pai llaquichun 
shuyajcunahuanmi cushijun. 
12Jerusalén, Mandaj Diosta alicachiyari. Sion shuti pueblolla, cambaj Taita 
Diosta alicachiyari. 
13Cambaj pungucunapaj aldabacunata ashtahuan shinllita churashcamanda 
alicachiyari. Cambaj ucupi causanajuj cambaj huahuacunataca bendiciarcami. 
14Paimi, cambaj llactapica casilla causaita caran. Micuchumbash ashtahuan ali 
trigotami, na munangacaman caranga. 

15Paimi, paipaj Shimita cai pachaman cachamun. Paipaj Shimica, ñapash 
rinllami. 
16Paimi rasutapash, milmatashna urmachin. Casatapash, uchufatashnami 
talimun. 
17Paimi, rasutaca asha asha shitamun. Chai chiripica, ¿pita puri ushangayari? 
18Chaicunataca, paipaj Shimihuan rimashpami yacuyachinga. Chai 
yacucunaca, paipaj huaira fucujpimi jicharinga. 
19Jacobopaj mirai israelcunamanmi, paipaj Shimicunataca villarca. 
Pactachinajuchun pai cushca shimicunatapash, pai yachachishca 
shimicunatapashmi curca. 
20Maijan llactacunahuambash, chashnataca na rurarcachu. Pai 
yachachishcacunatacarin, paicunaca na rijsinajurcachu. Mandaj Diosta 
alicachinguichi. 

Salmo 148 

Mandaj Dios rurashca tucui ima tiajcunaca, paita alicachinajuchun yarichishpa 
rimashcami 

Mandaj Diosta alicachinguichi. 

1Jahua pachapi tiajcuna, Mandaj Diosta alicachinguichi. Jahua pachapi 
alicachinguichi. 
2Tucui paipaj angelcuna, alicachinguichi. Tucui paipaj soldadocunapash, 
alicachinguichi. 
3Indipash, lunapash, alicachinguichi. Punchapamba tucui luzerocunapash, 
alicachinguichi. 
4Tucuita yali jahuaman tianajuj jahua pachapash, paita alicachinguichi. Jahua 
pachapi tiaj yacucunapash, alicachinguichi. 
5Mandaj Diospaj shutita alicachinguichi. Pai mandajpimi, tucui imapash 
tiarirca. 

6Chaicunataca, causaita causaicaman tucui causaipajmi rurarca. Na yangapi 
churai ushanalla mandashcatami curca. 
7Cai pachapi tiajcuna, Mandaj Diosta alicachinguichi. Mama cuchapi causaj 
manllanayai jatun animalcunapash, manllanayai ucu ucu yacucunapash, 
alicachinguichi. 
8Ninapash, rundupash, rasupash, fuyupash, pai mandashcata pactachij jatun 
acapanapash, alicachinguichi. 
9Urcucunapash, tucui lomacunapash, imalla fucuj quirucunapash, tucui cedro 
quirucunapash, alicachinguichi. 
10Huasipi charina animalcunapash, tucui animalcunapash, llucashpa purij 
animalcunapash, alasyu animalcunapash, alicachinguichi. 
11Cai pachapi jatun mandajcunapash, tucui gentecunapash, tucui 
mandajcunapash, tucui cai pacha juezcunapash, alicachinguichi. 
12Chairalla viñai jaricunapash, jarihuan nara tacarishca cuitsacunapash, 
rucucunapash, huahuacunapash, alicachinguchi. 
13Mandaj Diospaj shutita alicachinguichi. Paipaj shutillami jatunyachi 
tucushca. Paica cai pachapipash, jahua pachapipash, punchapambami tiajun. 
14Pai agllashcacuna mandanataca, paimi jatumbi churashca. Paipajlla 
causanajuj tucui israelcuna, paipaj ladopi causanajuj pai agllashcacuna, paita 
alicachinguichi. Mandaj Diosta alicachinguichi. 

Salmo 149 

Israelcunataca, Mandaj Diosta alicachinajuchun yarichishpa rimashcami 

Mandaj Diosta alicachinguichi. 

1Mandaj Diostaca, mushuj candanahuan candaichi. Paitaca, paipajlla 
causajcuna tandanajushcapi candashpa alicachinguichi. 
2Israelcunaca, cangunata Ruraj Dioshuan cushijuichi. Sion shuti pueblopi 
causajcunaca, cangunata Jatun Mandajhuan cushijuichi. 

3Paipaj shutitaca, danzashpa alicachinguichi. Paitaca, panderota, arpata 
tocashpa candaichi. 
4Mandaj Diosca, pai agllashcacunahuanmi cushijun. Na jariyashcacunatami, 
quishpichishpa juyaillaguta ruranga. 
5Paipajlla causajcuna, paica punchapamba cajpi cushijuichi. Cangunapaj 
camamanda nara jatarishpallata, paita candaichi. 
6Taita Diostaca, cangunapaj cungahuan candashpa, jatumbi churaichi. 
Cangunapaj maquipica, ishcai filohuan espadata charinajuichi. 
7Shuj llactacunapi causajcuna llaquichishcashnallata llaquichingapaj, chashna 
charinajuichi. Gente puracunapi llaquichingapaj, chashna charinajuichi. 
8Paicunata jatun mandajcunataca, grillo nishca jirrucunahuan churachishpa 
prezuichi. Paicunapaj alicachi tucushca runacunatapash, jirru cadenacunahuan 
huatashpa prezuichi. 
9Paicunata llaquichina nishpa villashcashnallata llaquichingapaj, chashna 
prezuichi. Chashna rurashpaca, Diospajlla tucui causajcunapaj ninan 
cushijunami canga. Mandaj Diosta alicachinguichi. 

Salmo 150 

Tocanacunahuan Taita Diosta alicachinajuchun, yarichishpa rimashcami 

Mandaj Diosta alicachinguichi. 

1Taita Diostaca, paipajlla huasipi alicachinguichi. Juyaillagutapacha pai 
churashca jahua pachapi alicachinguichi. 
2Jatun manllarinacunata rurashcamanda alicachinguichi. Paitaca, ashtaca 
ashtaca jatungunata rurashcashnallata alicachinguichi. 
3Bocinata tocashpa alicachinguichi. Salteriota, arpata tocashpa 
alicachinguichi. 
4Panderota huactashpa, danzashpa alicachinguichi. Cuerdayu tocanacunata, 
gaitacunata tocashpa alicachinguichi. 

5Tsilin nij platillocunata huactashpa alicachinguichi. Platillocunata 
huactashpa, ninan cushijuihuan alicachinguichi. 
6Samaita charijcunaca tucuicuna, Mandaj Diosta alicachinguichi. Mandaj 
Diosta alicachinguichi. 

Proverbios 

Proverbios 1 

Yarichij cai shimicunaca, imashna ali causanatami yachachijun 

1Yarichij cai shimicunataca, Davidpaj churi, israelcunata jatun mandaj 
Salomón escribishcami. 
2Cai shimicunaca ali yachaitapash, yachachishcatapash yachangapajmi. 
Aligutapacha yarishpa purina ali yuyaicunata rijsingapajmi. 
3Aligutapacha yarishpa puringapaj, ali yuyaita cushcata chasquingapajmi. 
Imatapash cashcatapacha ruranata, ali yuyaita charinata, tucuipaj ali cachun 
ruranata yachachingapajmi. 
4Nara yachajushcacunaman ali yachaita cungapajmi. Shinallata chairalla 
viñaicunamambash, ali yuyaita, aliguta yarishpa causanata yachachingapajmi. 
5Alipacha yachajushca runa uyashpaca, ashtahuanmi yachajunga. Shinallata 
ali yuyaita charij runapash, ali yuyaita cushcataca chasquingami. 
6Yarichij shimicunata yachachishca shimicunata yachangapajmi. Alipacha 
yachajushcacuna yachachishca shimicunata, na yachai ushanalla shimicunata 
yachangapajmi. 
7Alipacha yachajushpa callarinaca, Mandaj Diostami manllashpa causana. 
Ashtahuangarin juizu illajcunaca, ali yachaita yachachishcatapash yangapimi 
churan. 

Ali yachajushca cachun yachachishca shimicunami 

8Ñuca huahualla, ali causachun cambaj taita yachachishcataca, aliguta 
uyangui. Ali causachun cambaj mama yachachishcatapash, ama yangapi 
churanguichu. 
9Cai yachachishcacunaca, juyailla coronata cambaj umapi churachishcashnami 
canga. Juyaillaguta cungapi huatachishcashnami canga. 
10Ñuca huahualla, juchata rurajcuna umachingapaj munajpica, ama 
uyanguichu. 

11Candaca cashna ninajungapashchari: “Jacu ñucanchihuan. Huañuchishpa 
yahuarta jichangapaj, pacalla chapagrishun. Ima nalitapash na ruraj runata 
pacalla japishpaca, yangamanda huañuchishunllami. 
12Seolshnami causajta langashun. Manllanayai ucu ucu yacucunapi 
huashajuchinshnami, tucuillata langashun. 
13Tucui ima tiashcacunatami tarishun. Ima charishcacunata quichushpami, 
ñucanchi huasicunapipash jundachishun. 
14Cambash ñucanchipura tucushpa ricuilla. Ñucanchica, shuj muchilapillami 
tucuillata tandachishun” ninajungapashchari. 
15Ñuca huahualla, paicunahuanga na purinachu cangui. Paicuna purina 
ñanmandaca, anchurinami cangui. 
16Nalita rurangapaca, calpashpami rinajun. Huañuchishpa yahuarta 
jichangapajpash, uchami rinajun. 
17Alasyu tucui animalcuna ricujtaca, yangallatami linllita churanga. 
18Ashtahuangarin chai runacunaca, paicunapaj llaquipajllatami, pacalla 
chapariashpa llaquichinajun. Paicunapaj llaquipajllatami lazuta churanajun. 
19Ñapash charijyangapaj ninandapacha munajcunapaj causaica, chashnami 
tucujun. Chai charishcallatami, chai charijcunataca causaita quichun. 
20Ali yachaica, ñangunapi caparishpami cayajun. Plazacunapimi ninanda 
caparijun. 
21Jatun tandanajuicunapimi, caparishpa villajun. Puebloman yaicuna 
pungucunapimi, paipaj yuyaicunataca cashna nishpa villajun: 
22“Nara yachajushcacuna, ¿ima horascamanda na yachajushpa causangapaj 
munanguichi? Asishpa ricujcuna, ¿ima horascamanda asishpa 
ricunajungapajlla munanguichi? Juizu illajcuna, ¿ima horascamanda ali 
yachaitaca fiñajunalla canguichi? 

23Ñuca jarcashpa rimashcata uyashpa tigrarimuichiyari. Ricuichi, cangunapaj 
jahuapica, ñuca Espiritutami talinshna cachamusha. Ñuca shimicunatapash 
yachachunmi villajusha. 
24Cangunaca mashnata cayajpipash, na uyangapaj munashpami 
causarcanguichi. Maquita chutashpa cayajpipash, pipash na uyangapaj 
munarcachu. 
25Ashtahuangarin ali yuyaita ñuca cujpipash, yangapimi churarcanguichi. 
Jarcashpa ñuca rimashcatapash na uyangapaj munashpami causarcanguichi. 
26Cangunata jatun llaqui japijpica, ñucapash asishami. Canguna manllashca 
llaquicuna japijpipash, asishpami ricusha. 
27Canguna manllashca llaquicunaca, tucuchinashnami shamunga. Jatun 
llaquicunaca, jatun acapanashnami chayamunga. Ninanda llaquichi tucuna, 
ninan llaquicunami cangunataca japinga. 
28Chai llaquicuna japijpimi, ñucata cayanajunga. Shina cayanajujpica, 
ñucapash na tigrachishachu. Ñucataca, tutamandatami mascanajunga. Shina 
mascashpapash, ñucataca na tarihuangachu. 
29Ali yachaita millanayachishpami, Mandaj Diosta manllanataca na 
munanajurca. 
30Ali yuyaita ñuca cushcata uyangapajpash, na munanajurcachu. Jarcashpa 
rimajpipash, yangapimi churanajurca. 
31Paicunapaj causaipi ima nalita rurashpa, tarpushcatallatami micunshna 
causanajunga. Paicuna yarishcata ruranajushpallatami millanayachinajunga. 
32Imatapash na yachajcunataca, paicunapaj panda causaillatami huañuchinga. 
Shinlli shungucuna cushijushpa causashcapash, chingaimanmi apanga. 
33Ashtahuangarin ñucata uyashpaca, imatallapash na manllashpami causanga. 
Ima llaqui japinatapash na manllashpa, aligutami causanga” nishpami villajun. 

Proverbios 2 

Ali yachaica juyaillagupachami 

1Ñuca huahualla, ñuca yachachishca shimicunataca chasquilla. Ñuca 
mandashcacunatapash, cambaj shungupi alichingui. 
2Ali yachaitaca, aliguta uyangui. Aliguta yarishpa purinatapash, tucui 
shunguhuan munangui. 
3Ali yachaitaca, caparishpa mañangui. Aliguta yarishpa purinataca, shinlli 
mañangui. 
4Culquita mascanshna mascangui. Imapash ninan valishcacunata ninanda 
mascanshna mascangui. 
5Shina rurashpami, Mandaj Diosta manllanataca yachajungui. Taita Diospaj ali 
yachaitapashmi taringui. 
6Mandaj Diosmi, ali yachaitaca caramujun. Paipaj shimimandami ali 
yachajushca canapash, ali yuyaita charinapash shamun. 
7Paimi, alita rurajcunamambash, na pandachij ali yachaita caramujun. 
Aligutalla rurashpa causajcunapaca, jarcarina escudoshnami. 
8Alita rurashpa purina ñangunataca cuidanmi. Paipajlla causajcunapaj 
ñandapash cuidanmi. 
9Shina cuidajpimi, imatapash cashcatapacha ruranata, ali yuyaita charinata, 
tucuipaj ali cachun ruranata, tucuipi ali causanatapash yachangui. 
10Cai ali yachaicuna cambaj shunguman chayajpi, cambaj yachaipash, cambaj 
almapaj aligu cajpica, 
11cai ali shimicunaca, canda alichingami. Cai ali yuyaicunaca, imamandapash 
cuidangami. 
12Nali causanamandapash, jatun nalita rimaj runacunamandapash 
cacharichingapajmi, chashna cuidanga. 
13Chai runacunaca, amsa ñangunata puringapajmi, ali ñangunataca 
saquinajun. 

14Paicunaca, nalita rurashpami cushijunajun. Paicuna yacharishca jatun 
nalicunatalla rurashpami, ninanda asinajun. 
15Paicuna purina ñangunaca, quingu ñangunami. Paicunapaj ñangunaca, 
quingu ñangunami. 
16Na rijsishca huarmimandaca, cacharichi tucunguimi. Juyailla rimashpa, 
shujpaj huarmi urmachinamandapash cacharichi tucunguimi. 
17Chai huarmica, chairalla viñai cashpa cazarashca cusata jichushpami, paipaj 
Taita Dioshuan ari ninajushcatapash cungan. 
18Chaimandami chai huarmipaj huasica, huañuiman ashtahuan apajun. Pai 
purina ñangunaca, huañushcacunapajmanmi chayachijun. 
19Chai huarmipi tucui chayajcunaca, na tigrangachu. Causaiman rina ñandaca, 
cutinga na catingachu. 
20Shinami canga, alitalla rurajcunapaj ñanda purina cangui. Imatapash 
cashcatapacha rurajcuna purina ñangunatami, catina cangui. 
21Aligutalla rurajcunallami, llactapica causanajunga. Ima pandatapash na 
rurajcunallami, llactapica causashpa catinga. 
22Ashtahuangarin Diosta na manllajcunaca, llactamanda anchuchi tucungami. 
Yachashpata na cazujcunapash, sapimanda llujchinshnami shitai tucunga. 

Proverbios 3 

Diosta cazuchunmi, aliguta yarichishca 

1Ñuca huahualla, ñuca mandashca shimicunataca ama cunganguichu. Ñuca 
mandashcacunataca, cambaj shungupi alichingui. 
2Shina rurashpami, unai punllacunata, unai huatacunata causangui. Shinallata 
casilla ali causaitapashmi, ashtahuan charingui. 
3Pitapash llaquinata, na llullashpa causanataca, ima horallapash ama 
saquinguichu. Chaitaca, cungapi huatarishcashna, shungupi escribishcashna 
charingui. 

4Shina rurashpami Taita Diospaj ñaupajpipash, runacunapaj ñaupajpipash, ali 
ricurishpa alicachi tucungui. 
5Mandaj Diostaca, cambaj tucui shunguhuan yariangui. Aligutapacha 
yarishpami purini yashpaca, ama jariyanguichu. 
6Imata rurangapajpash, Diostara yaringui. Paimi, can purina ñangunapipash 
aliguta pushanga. 
7Ama canllata alipacha yachajushcami cani yanguichu. Ashtahuangarin 
Mandaj Diosta manllashpa, tucui nalimandapash anchuringui. 
8Shina rurajpica, cambaj cuerpopajpash jambimi canga. Cambaj 
tullucunatapash samachingami. 
9Can charishca imalla alicunata carashpa, Mandaj Diosta alicachingui. Punda 
fucushca tucui granocunatapash cushpa alicachingui. 
10Shina rurajpimi, granocunata alichina ucucunapipash ninanda jundachinga. 
Uvasta cutana pushtucunapipashmi, llullu vino jundashpami talirijunga. 
11Ñuca huahualla, Mandaj Dios llaquichijpica, ama yangapi churanguichu. Ali 
tucuchun llaquichijpipash, ama fiñaringuichu. 
12Churita juyashpa taita llaquichinshnallatami, Mandaj Diospash pai 
juyashcacunata llaquichin. 
13Cai ali yachaita tarishpa, ali yuyaita charij runaca ninandami cushijun. 
14Cai ali yachaica, culquita tarishcatapash yali alimi. Cai ali yachaimanda 
japinaca, ashtahuan ali orotapash yali alimi. 
15Juyailla ninan valishca rumicunatapash ashtahuan yali ninan valishcami. Cai 
ali yachaihuanga, tucui ima munashcahuambash na chimbapuranallami. 
16Ali lado maquipica, unai causaitami charin. Lluqui lado maquipica, charij 
tucunata, alicachi tucunatami charin. 
17Paipaj ñangunaca, cushijushpa purina ñangunami. Pai purina tucui 
ñangunaca, casilla ali causaiman pushaj ñangunami. 

18Cai yachajunapi maquihuan charirijcunapaca, causaita cuj yurashnami. Cai 
ali yachaita chaririajcunaca, ninandami cushijun. 
19Mandaj Diosca, ali yachaihuanmi, cai pachataca rurarca. Ali yuyaihuanmi, 
jahua pachatapash shinllitapacha churarca. 
20Tucuita yachaj cashpami, manllanayai ucu ucu yacucunatapash 
shicanyachirca. Jamzi paramupash, jahua pachamandami urmamun. 
21Ñuca huahualla, caicunataca ricuriajunallami cangui. Mandashcatapash, ali 
yuyaita cushcatapashmi alichina cangui. 
22Chaicunami, cambaj almaman causaita cunga. Cambaj cungapi juyaillaguta 
huatarishcashnami canga. 
23Shina cajpimi ñanda rijushpapash, imatapash na manllashpa ringui. Cambaj 
chaquipash, na nitijangachu. 
24Samangapaj siririshpapash, na manllanguichu. Ashtahuangarin 
siririshcandimi, aliguta puñungui. 
25Cungashcapi ima llaqui japinatapash, na manllanguichu. Diosta na 
manllajcunata llaqui japijpipash, canga na manllanguichu. 
26Mandaj Diostalla yariashpa causashpami, chashna cangui. Cambaj chaqui, 
ima llaquipi japi tucushpa quedanamandapash, paimi huacaichinga. 
27Maijanman cashpapash ayudanapacha cajpi, ayudai ushashpaca, ama na 
ninguichu. 
28Shuj runagu imata mañajpipash, maquipi charijushpataca ama: “Caya 
cushallami, tigramugri” nishpa cachanguichu. 
29Imatapash na manllashpa cambaj ladollapi causajuj cumba runagutaca, ama 
paita fiñashpa llaquichinata yaringuichu. 
30Ama pihuambash, yangamanda fiñanajushpa rimaringuichu. Imatapash na 
llaquichijpitaca, na fiñanajunachu cangui. 

31Imatapash cashcatapacha na ruraj runata ricushpapash, ama chashna 
cashcaiman yanguichu. Pai imata rurashpa causajujtapash, ama catinguichu. 
32Mandaj Diosca, jatun nalita rurajtaca millanayachinmi. Ashtahuangarin 
imatapash cashcatapacha rurajcunapaca, ali cumbagumi. 
33Mandaj Dios cachamushca imapash llaquicunaca, paita na manllajpaj 
huasipimi. Ashtahuangarin imatapash cashcatapacha rurajcuna causana 
huasipica bendiciangami. 
34Na cazushpa asijcunataca, Mandaj Diospash asingapachami. Ashtahuangarin 
na jariyashpa causajcunatami alicachinga. 
35Alipacha yachajushcacunami, alicachi tucunata japinga. Ashtahuangarin 
shinlli shungucunaca, ninanda pingai tucunatami japinga. 

Proverbios 4 

Ali yachaimi alicunata caramun 

1Huahuacuna, taita yachachishcata uyaichi. Aliguta yarishpa causanata 
rijsingapajmi, aligutapacha uyana canguichi. 
2Ñucaca, alitami cangunaman yachachijuni. Ñuca mandashcataca, na 
jichushpa saquinachu canguichi. 
3Ñucapash, ñuca taitapaj juyashca churillatami carcani. Ñuca mamapaca, 
shujlla huahuashna, ninanda juyai tucushcami carcani. 
4Ñuca taitaca, cashna nishpami yachachin carca: “Ñuca cushca yuyaicunataca, 
cambaj shungupi charingui. Ñuca mandashcacunata cazushpaca causanguimi. 
5Ali yachaita japingui, ali yuyaitapash japingui. Ñuca shimihuan yachachishca 
yuyaicunataca, ama cunganguichu, ama saquinguichu. 
6Can na saquijpica, cai ali yachaimi candapash huacaichinga. Can juyajpica, 
candapash cuidangami. 
7Tucuimanda yalica, ali yachaimi ashtahuan ali. Ali yachaitami japina cangui. 
Tucui ima charinacunamanda yalica, ali yuyaitami japina cangui. 

8Cai ali yachaita can jatunyachijpica, candapash jatunyachingami. Paita can 
ugllarijpica, candapash alicachingami. 
9Cambaj umapipash, juyaillagu ricurijujtami churachinga. Juyailla ricurijuj 
coronatami caranga” nishpami yachachin carca. 
10Ñuca huahualla, ñuca yachachishca yuyaicunata uyashpa chasquiyari. Shina 
causajpimi, can causana huatacunapash ashtahuan miranga. 
11Candaca, aliguta yachajuna ñambimi pushashcani. Alitalla rurashpa purina 
ñangunapimi pushashcani. 
12Chai ñambi can purijujpica, imapash na jarcangachu. Calpashpa 
rijushpapash, na nitijanguichu. 
13Ali yuyaita ñuca cushcataca, chaririashpa ama saquinguichu. Chai yachaitaca 
alichingui. Chaimari cambaj causai canga. 
14Diosta na manllajcuna purina ñambica, ama yaicunguichu. Nalicunapaj 
ñandapash, ama ringuichu. 
15Chai ñandaca, ama rishpa saquilla. Chaimanda anchurishpa yalinguilla. 
16Paicunaca, imapash nalita na rurashpaca, na puñui ushanllu. Pitapash na 
urmachishpaca, puñuitapash chingachinmi. 
17Nalita rurashcahuanllami micunajun, vinotapash shuhuashcatallami 
ufianajun. 
18Ashtahuangarin imatapash cashcatapacha rurashpa causajcunapaj ñanga, 
yurajlla punllayamujuj michashnami. Ashtahuan ashtahuan punllayamushpa, 
alipacha punllayanshnami. 
19Diosta na manllajcunapaj ñanga, yana tutashnami. Paicunaca, imapi 
nitijarijtapash na yachanajunllu. 
20Ñuca huahualla, ñuca yachachishca shimicunataca aligutapacha uyahuangui. 
Ñuca cushca yuyaicunataca, aliguta uyahuangui. 

21Cai yachachishcacunaca, cambaj ñaupajmandapash ama anchurichun. 
Cambaj shungu ucupipash, alichishpa charingui. 
22Cai yachachishcacunata tarijcunapaca, causaita cuj cashcamanda, tucuilla 
cuerpopaj jambi cashcamanda chashna charingui. 
23Tucui imatalla alichishcamanda yalica, cambaj shungutara alichingui. 
Shungumandami causaica llujshijun. 
24Cambaj shimihuan jatun nalita rimanataca saquingui. Cambaj shimihuan 
nalita rimanatapash jarcaringui. 
25Cambaj ñavihuambash, aligutalla ricungui. Imata cashpapash, ñaupajman 
ricushpa catingui. 
26Can saruna chaqui ñandapash, imashna cajta ali ricungui. Tucui imata 
rurashpapash, aligutalla rurangui. 
27Ali ladomambash, lluqui ladomambash ama anchuringuichu. Cambaj 
chaquitaca, ima nalimandapash anchuchingui. 

Proverbios 5 

Mapacunata ama rurachunmi, shinlli tacurishca 

1Ñuca huahualla, ali yachaita ñuca yachachishcataca, aligutapacha 
uyahuangui. 
2Ali yuyaita ñuca cushcata alichingapaj, cambaj shimihuambash, ali 
yachajushcatalla rimangapajmi, chashna uyana cangui. 
3Na rijsishca huarmipaj shimimandaca, balun mishqui shutujunshnami. Pai 
imata rimashcapash, aceiteta yali llambullami. 
4Ashtahuangarin pai tucurinaca, ajenjoshna jayajmi. Ishcandi ladoman ninan 
filo filo espadashnami. 
5Paipaj chaquica, huañuimanmi urai rijun. Pai purijushcapash, Seolmanmi 
pushajun. 



1895 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

6Paipaj ñangunaca, maimambash pushajlla ñangunami. Chai ñangunataca, na 
rijsinguichu. Causaiman rina ñanda aliguta yariashpa na ricushcamandami, na 
rijsingui. 
7Huahuacuna, cunanga ñucata uyahuaichi. Ñuca shimihuan yachachishca 
yuyaicunataca, na saquinachu canguichi. 
8Chai huarmipajman rinamandaca caruyangui. Paipaj huasi pungumanllapash, 
ama quimiringuichu. 
9Can alicachi tucushcataca, na rijsishcacunaman ama cungapajmi, na rina 
cangui. Tauca huatata can trabajashcataca, llaquitapash na llaquij runaman 
ama cunguichu. 
10Cambaj ushaihuan trabajashcataca, na rijsishcacunara na munangacaman 
micunman. Can trabajashpa charishcacunaca, na rijsishca runapaj huasipira 
jundanman. 
11Na uyashpaca, jipaman cambaj cuerpo rucuyajpirami, ninanda llaquirishpa 
aij nijungui. 
12Chaipira cashna nijunguiman: “Ali yuyaita cushcataca, ¿imashpata 
millanayachircaniyari? Jarcashpa rimashcatapash ñuca shungupica, 
yangapimari churarcani. 
13Ñucata yachachijcuna yachachinajujpipash, na uyanayachircanichu. Ñucata 
yachachijcunataca, na aligutapacha uyanayachircanichu. 
14Ñuca llactapi causajcunapaj chaupipi, tandanajushcacunapaj chaupipica, 
ñamari jatun llaquita japigrijurcani” nijunguiman. 
15Yacuta tandachingapaj rurashca jatun utujumanda, cambaj yacutallata 
ufiangui. Yacuta llujchingapaj allashca jatun utujumanda llujshijuj cambaj 
yacutallata ufiangui. 
16¿Cambaj pugyucunamanda yacuca, ñangunapi jicharijungachu? ¿Ninanda 
rijuj cambaj yacucunapash, plazacunapi jicharijungachu? 

17Chai yacucunaca cambajlla cachun, na rijsishca runacunahuanga ama 
ufianguichu. 
18Cambaj pugyumanda llujshijuj yacupash, bendiciai tucushca cachun. 
Huambrara cashpa cazarashca cambaj huarmihuanlla cushijungui. 
19Paica juyashca tarugagushna, ninanda cushijuj gacela nishca juyailla 
animalgushnami. Pai juyachishcacunaca, cambaj tucui causaipi 
cushichijuchun. Paipaj juyaihuanga, tucui causaipimi ninandapacha 
cushijungui. 
20Ñuca huahualla, ¿imamandata shujpaj huarmihuan ñausashna puringuiyari? 
¿Imamandata na rijsishca huarmipaj chuchupi ugllaringuiyari? 
21Runapaj causaitaca, Mandaj Dios ricujujpimi, chaitaca na rurana cangui. 
Tucui imata rurashpa purijujtapash, paica ricuriajunmi. 
22Diosta na manllaj runataca, nalita pai rurashcallatami llaquipi urmachinga. 
Juchata pai rurashcapillatami, huascahuan huatai tucushcashna quedanga. 
23Jarcashpa rimajujpipash, na cazushcamandami huañunga. Yuyai illanshna 
imatapash rurashcamandami chinganga. 

Proverbios 6 

Ama quillanayachishpa, ama llullashpa causachunmi shinlli tacurishca 

1Ñuca huahualla, cambaj cumba runagupaj cashpa, na rijsishca runapaj 
cashpapash, garante tucurcanguichari. 
2Chaita ari nishca cashpaca, cambaj shimi rimashcahuanllatami, lazupishna 
japi tucushcangui. Cambaj shimi rimashcahuanllatami, prezu japi 
tucushcashna quedashcangui. 
3Ñuca huahualla, cunanga cashna rurashpa cachariri: Chashna rurashpa 
cambaj cumba runagupaj maquipi urmashcallata cashpaca, cambaj 
cumbapajman rishpa, paipaj ñaupajpi cumurishpa, chaitaca paillata 
alichijuchun parlajuilla. 



1897 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

4Ashatallapash ama puñuichu. Cambaj ñavi puñunayachijpipash, ama 
saquichu. 
5Huañuchij runapaj maquimanda taruga cacharirinshna, lazumanda urpi 
llujshishpa calpanshna ucha cachaririyari. 
6Imata ruranatapash na munaj runalla, añangucunata ricuyari. Paicuna imata 
ruranajujta ricushpa yachajuyari. 
7Paicunaca ñaupashpa pushajtapash, mandajtapash, amotapash na charinllu. 
8Paicuna micushpa causangapaca, cozechana rupai punllacunapimi micunata 
tandachishpa alichinajun. 
9Imata ruranatapash na munaj runalla, ¿ima horascamanda puñujugringuilla? 
¿Ima horasta rijcharishpa jatarigringui? 
10Ashata samashpa, ashata puñushpa, ashata samangapaj maquita cruzashpami 
sirijungui. 
11Chashna sirijujpillatami, imapash illaj tucunaca, purij runashna chayamunga. 
Imagutapash na charij canaca, macanajunacunahuan alichirishca runashnami 
chayamunga. 
12Nali shungu, huagli runaca, jatun nalitalla parlashpami purin. 
13Ñavita capitsishpa, chaquita cuyuchishpa, maqui dedohuan ricuchishpami, 
señasta ruran. 
14Paipaj shungupica, jatun nalitallami yarijun. Tucui causaipimi, ima 
llaquitapash ruranatalla yariashpa purijun. Fiñanajuicunapi churashpami 
purijun. 
15Chashna nalita ruraj runataca, cungashcapimi ninan llaqui japinga. Ñapash 
chingachi tucujpimi, pipash na ayudai ushanga. 
16Mandaj Diosca nalita rurashcataca, cai suctatami ninanda fiñan, 
canchistacarin paipaj shungupica ninandapachami millanayachin: 

17Jariyashpa purijta, llullashpa parlaj jalluta, ima nalitapash na ruraj runata 
huañuchishpa yahuarta jichajtami ninanda millanayachin. 
18Nalita ruranatalla yarishpa purijta, nalita rurangapaj calpajta, 
19ricurcanimi nishpa llullashpa villajta, huauqui puratallata fiñanajuipi 
churajtapashmi, ninanda millanayachin. 

Cazarashca jahua shujcunahuan causajcunatami shinllita tacurishca 

20Ñuca huahualla, cambaj taita mandashcataca cazungui. Cambaj mama 
yachachishcatapash, ama cunganguichu. 
21Chaicunataca, cambaj shungupi huatashcashna tucui causaipi charingui. 
Cungapi huatarishcashna puringui. 
22Chaicunaca, can maita purijpipash, aligutami pushanga. Can puñujujpipash 
huacaichingami. Ña rijcharijpipash, cambaj yuyaipimi rimanajunga. 
23Mandashcapash micha lamparashna cashcamanda, yachachishcapash 
michashna cashcamandami, chashna canga. Jarcashpa rimashpa 
yachachishcacunapash, causaiman apaj ñanmi canga. 
24Nalita ruraj huarmimanda jarcangapajmi ali canga. Na rijsishca huarmi, 
mishquilla shimicunahuan rimashcamandapash jarcangami. 
25Chai huarmitaca juyailla cajpilla, pactara shungupillapash munanguiman. 
Paipaj ñavihuan ricunman quedashpa, prezunshna canda japichumbash ama 
saquinguichu. 
26Culquimanda huainayaj huarmihuan purij runaca, faqui tandashnami 
quedan. Cusayu huarmicarin, jaripaj ninan valishca almagutapash huañuiman 
chayachinllami. 
27Runaca, ninata migllashpaca, ¿pai churajushca na rupajpi 
charijunmanllachu? 
28Runaca, carbón ninayashca jahuataca, ¿chaquita na rupachishpa 
purinmanllachu? 

29Cumba runagujpaj huarmipi chayashpaca, chashnallatami tucun. 
Maijambash chashna chayashpaca, llaquita apangapachami. 
30Maijambash yarjachijushpa micunata shuhuashpa micujpica, na fiñanllu. 
31Ashtahuangarin shuhuajushpa japi tucushpaca, canchiscaman 
mirachishpami tigrachinga. Paipaj huasipi tucui charishcatapashmi cuna 
tucunga. 
32Ashtahuangarin cazarashca jahua shujcunahuan causajcunaca, ali yuyaita na 
charinllu. Chaita rurashpaca, paipaj almatamari chingachin. 
33Chugrichi tucunata, pingai tucunatallami taringa. Rimashpa pingaichi 
tucushcapash, napacha chingangachu. 
34Cusaca, huarmita juyaimandami ñapash fiñaringa. Paita 
llaquichishcashnallata llaquichijui punllapica, napacha cungashpa 
saquingachu. 
35Ali tucungapaj munashpa imata cujujpipash, napacha japingachu. 
Caranacunata ashtahuan mirachijpipash, napacha cungashpa saquingachu. 

Proverbios 7 

Culquimanda huainayaj huarmi imashna umachijtami villajun 

1Ñuca huahualla, ñuca yachachishca yuyaicunataca, aliguta huacaichingui. 
Imapash ninan valishcatashna alichingui. 
2Ñuca mandashcacunatapash, aliguta huacaichingui. Chaita rurashpami 
causangui. Ñuca mandashca shimitapash, ricujuj cambaj ñavitashna cuidangui. 
3Caicunataca, maquipi huatashcashna, tablapi escribishcashna shungupi 
charingui. 
4Cai ali yachaitaca: “Canmi ñuca pani cangui” niyari. Ali yuyaitaca: “Ñuca 
familia purami cangui” niyari. 

5Shujpaj huarmimanda cuidachunmi, chashna nina cangui. Na rijsishca huarmi 
mishquilla shimicunahuan parlashcamanda cuidachunmi, chashna nina 
cangui. 
6Ashtahuangarin ñucaca, ñuca huasi ventanamanda, ventanapi churashca caspi 
huashamandami ricujurcani. 
7Na yachajushca purapi ricushpaca, chairalla viñai purata ricushpami 
yarijurcani. Chaipica, na yachajushca huambratami ricurcani. 
8Chai huambrami ñanda chimbashpa, ñan tigrana ladota rishpa, chai 
huarmipaj huasiman rijurca. 
9Paica, ña chishashpa amsayajujpimi rijurca. Ña yanayashcapi, yana yana 
tutapimi rijurca. 
10Chai huarmica, culquimanda huainayaj huarmishnallata churajushcami, 
umachinata alipacha yachaj shunguhuan tuparingapaj ñapash llujshirca. 
11Chai huarmica, imatapash nirijushpa fiñachij, shimi cacharishca cashpami, 
huasipi tiaitaca na ushan. 
12Huaquimbica ñangunapi, huaquimbica plazacunapimi, ñan tigranacunapi 
pacalla chapajun. 
13Chai huarmica, chai huambrata japishpami mucharca. Shinallata 
imatallapash na pingashpami, cashna nijurca: 
14“Dioshuan ali cangapajmi, animalta huañuchishpa carashapachami nijurcani. 
Diosman carashapachami nishcataca, cunanmari pactachircani. 
15Chaimandami, canda tuparingapaj llujshimurcani. Cambaj ñavita 
ricunayaimanda ucha mascaj shamushpami, cunanga tuparini. 
16Ñuca camataca, Egiptomanda caupushca puchahuan juyailla bordashca 
fachacunahuanmi juyaillaguta alichircani. 
17Ñuca puñuna ucupipash, mirra nishcata, áloe nishcata churashpa, 
canelatapash churashpami, mishquillagu ashnajuchun alichircani. 

18Shamuilla, pacaringacaman ninandapacha juyarinajushun. Ninanda 
juyarishpa cushijunajungapaj shamuilla. 
19Ñuca cusaca na huasipichu, caru llactatamari puringapaj rirca. Chaimandami 
chashna cushijushun. 
20Muchila culquita apashpami rirca. Pai shamusha nishca punllapimi 
shamunga” nijurcami. 
21Mishquilla shimicunahuan ninandapacha parlajushpallatami misharca. 
Juyailla shimicunahuan parlajushpallatami, na uyajujpita ari nichirca. 
22Paica, ñapash catishpa rircallami. Huagrata huañuchingapaj apajpishnami 
rijurca. Shinlli shungu runata llaquichingapaj, prezu apajpishnami rijurca. 
23Alasyu animal linllipi japi tucungapaj ucha rinshnami rijurca. Paillata 
huañuipi yaicujushcataca, paipaj shunguta flecha chaupingacaman na 
yacharcachu. 
24Cunanga huahuacuna, uyahuaichi. Ñuca cushca yuyaicunataca, aliguta 
uyahuaichi. 
25Chai huarmi purijuj ñangunata catinataca, cambaj shungupica na yarinachu 
cangui. Chai huarmi purina ñangunata catishpa, na pandanachu cangui. 
26Paica, ashtacacunatami chugrichinshna urmachishca. Paica, ashtahuan ninan 
shinlli runacunatapashmi huañuchishca. 
27Chai huarmipaj huasica, Seolman apaj ñanmi. Chai ñanga, huañui tiaj 
ucucunamanmi chayachin. 

Proverbios 8 

Ali Yachaica, causaita causaicaman juyaillagupachami 

1¿Nachu ali yachaica caparijun? ¿Nachu ali yuyaipash, shinllita caparijun? 
2Ñan lado pata jahuacunapi, purina ñan cruzarijuj esquinacunapimi shayarin. 
3Pungu ladocunapi, puebloman yaicunacunapi pungu yaicunacunapimi, 
cashna nishpa shinllita caparijun: 

4“Gentecuna, cangunatami caparijuni. Huañuna aichayu runacunamanmi, 
shinllitapacha villajuni. 
5Nara yachajushcacuna, aliguta yarishpa purinata yachajuichi. Shinlli 
shungucuna cangunapash, aliguta yarishpa causaichi. 
6Uyahuaichi, juyailla ali shimicunatami rimagrini. Ñuca shimihuanga, 
aligutallami yachachigrini. 
7Ñuca shimihuanga, na llullashpami yachachigrini. Diosta na manllashpa, ñuca 
shimihuan rimanataca millanayachinimi. 
8Ñuca shimihuan yachachishca tucui yuyaicunaca chashnapachami. Cai 
shimicunapica, ima nalipash, ima pandapash na tianllu. 
9Tucui cai shimicunaca, entendij runapaca, aligutalla ruranami. Ali yachaita 
tarishcacunapaca, yuyaita japinalla shimicunami. 
10Culquipaj randica, ñuca yachachishcata chasquichi. Ashtahuan ali oropaj 
randica, yachajunata japichi. 
11Ali yachaica, ninan valishca juyailla rumicunatapash yalimi. Chaitaca, tucui 
imatalla munashcahuambash, na chimbapurai ushanallachu. 
12Ali yachai ñucaca, aliguta yarishpa purijcunahuanmi causajuni. 
Chaimandami, ali yuyaicunata cushca ali yachaita tarini. 
13Mandaj Diosta manllanaca, nalita ruranata millanayachinami. Jariyashpa 
jatun tucunapash, ninanda jariyanapash, nalita ruranaman apajuj ñanmi. Jatun 
nalita rimanajujtaca millanayachinimi. 
14Aliguta yarichinapash, aligutapacha ricushpa mandanapash ñucahuanmi. 
Ñucami ali yachai cani. Ninan ushaipash ñucapajmi. 
15Ñucamandami, jatun mandajcunapash mandanajun. Ñucamandami 
mandajcunapash, imatapash cashcatapacha rurachun mandanajun. 
16Ñucamandami, mandajcunaca mandashpa charin. Tucui mandajcunapashmi, 
aliguta ricushpa llactata mandanajun. 

17Ñucata juyajcunataca, ñucapash juyanimi. Tutamandata ñucata 
mascajcunaca tarihuanmi. 
18Charijyanapash, alicachi tucunapash ñucahuanmi. Na tucurinalla 
charinacunapash, imatapash cashcatapacha ruranapash ñucahuanmi. 
19Ñuca yachachishcapash, orota yali ashtahuan alimi. Mapata anchuchishpa 
punchayachishca orotapash yali alimi. Ñuca caranacunaca, ashtahuan ali 
culquitapash yalimi. 
20Imatapash cashcatapacha rurana ñandami pushasha. Aligutapacha ricushpa 
mandanamanmi, chaqui ñan chaupita pushasha. 
21Ñucata juyajcunataca, paicuna japinatallata japinajuchunmi, chashna 
pushasha. Juyailla alicunatapashmi, alichinacunapi jundachisha. 
22Mandaj Diosca callarimandapachami, imata ruraitapash nara 
callarishpallata, punda huatacunamandapacha ña charihuarca. 
23Callarimandapacha causaita causaicamanmi, cai pacha nara tiajpillata, 
mandanataca ña charircani. 
24Manllanayai ucu ucu yacucunapash nara tiajpillatami, ña churahuarca. 
Ashtaca yacucuna tugyajuj pugyucunapash nara tiajpillatami, ña churahuarca. 
25Urcucunatapash, lomacunatapash nara rurashpallatami, ñucataca ña 
churahuarca. 
26Cai pachatapash, pambacunatapash nara rurashcachu carca. Cai pachapi 
ñutu alpatapash nara rurai callarishcachu carca. 
27Jahua pachata rurajujpica, ñucapash chaipimi carcani. Manllanayai ucu ucu 
yacucunata, jahua muyundita señalajujpipash, chaipimi carcani. 
28Jahuapi, jahua pachata shinllita churajujpipash, manllanayai ucu ucumanda 
yacu tugyajuj pugyucunata shinllita churajpipash, chaipimi carcani. 

29Pai mandashpa saquishcamanda, mama cucha yacu maimambash ama 
llujshichun mandajujpi, cai pacha callari rumicunata churajujpi chaipimi 
carcani. 
30Tucui chaicunatami, Dioshuan alichijurcani. Maimambash na 
anchurishpami, paitaca punllandi cushichijurcani. Paipaj ñaupajpimi, 
cushijushca causajurcani. 
31Gentecuna causana cai pachata rurashcamandami cushijuni. Huañuna 
aichayu runacunahuanmi cushijuni. 
32Cunanga huahuacuna, uyahuaichi. Ñuca yachachishcacunata catijcunaca, 
ninandami cushijun. 
33Ali yuyaita ñuca cushcata ali uyashpa, yachajushcacuna caichi. Chaitaca, na 
yangapi churanachu canguichi. 
34Ñuca yachachishcata uyangapaj, ñuca huasi pungupi punllandi shuyajuj 
runaca, ninandami cushijun. Paica, ñuca huasi pilar ladocunapimi shuyajun. 
35Ñucata tarijca, causaita taringami. Mandaj Diospaj juyaitapashmi taringa. 
36Ashtahuangarin juchata rurashpa ñucata fiñachijca, paipaj almatami llaquipi 
churan. Ñucata tucui fiñajcunaca, huañuitami juyanajun” nishpami caparijun. 

Proverbios 9 

Ali Yachaimandapash, juizu illaj huarmimandapashmi villajun 

1Ali yachaica paipaj huasitaca, pai labrashca canchis pilarcunahuanmi 
shayachirca. 
2Jatun micuipaca, animalcunata huañuchishpami, vinotapash chapurca. Chai 
jipami, mezatapash aliguta alichirca. 
3Chai jipaca, paita servij huarmicunatami cacharca. Paicunami, pueblo 
muyundi ashtahuan jahuamanda caparinajurca. 
4Maijan nara yachajushcacunataca: “Caiman shamuichi” nijunmi. Na aliguta 
yarishpa causajcunataca, cashnami nijun: 

5“Ñuca micunata micuj shamuichi. Ñuca chapushca ali vinota ufiaj shamuichi. 
6Na yachajushca causanata saquishpaca, causanguichimi. Ali yuyaihuan purina 
ñambi purichi” nijunmi. 
7Na cazushpa asij runata ali tucuchun rimajca, rimashpa pingaichi 
tucunatallami japin. Diosta na manllaj runata jarcashpa rimajca, nalicachi 
tucungapajllami riman. 
8Canda ama millanayachishpa ricuchunga, na cazushpa asij runataca, na 
jarcashpa rimanachu cangui. Ashtahuangarin alipacha yachajushca runata, ali 
tucuchun rimangui. Paica canda juyangami. 
9Alipacha yachajushca runaman yuyaita cungui, paica ashtahuan 
yachajushcami tucunga. Imatapash cashcatapacha ruraj runaman 
yachachingui, paica ashtahuanmi yachajunga. 
10Alipacha yachajushpa callaringapaca, Mandaj Diostami manllashpa causana. 
Ima juchapash illaj Diosta rijsinaca, ali yuyaita charinami. 
11Ñucamandami, can causana punllacunaca ashtahuan miranga. Can causana 
huatacunapash, ashtahuanmi miranga. 
12Can, alipacha yachajushca cashpaca, cambajllatami ali canga. Na cazushpa 
asijuj cashpapash, canllatami llaquichi tucungui. 
13Juizu illaj huarmica, shimi cacharishca huarmimi. Paica imatapash na 
yachaj, yangalla huarmimi. 
14Paipaj huasica, pueblopi tiaj ashtahuan jahuapimi shayajun. Chai huasi 
pungupimi, shuj tiarinapi tiajun. 
15Paica, ñanda yalijcunata cayangapajmi, chashna tiajun. Paica, ali ñanda 
yalijcunatami cayajun. 
16Maijambash nara yachajushcataca: “Caiman shamui” nijunmi. Na aliguta 
yarishpa causajcunatapash, cashnami nijurca: 

17“Shuhuashca yacuca mishquimari, tandata pacalla micunaca gushtumari” 
nijurcami. 
18Ashtahuangarin huañushcacuna chaipi tiajtaca na yachanllu. Pai 
cayashcacuna Seol ucu ucupi cajtapash, na yachanllu. 

Proverbios 10 

Imatapash cashcatapacha rurajpash, nalita rurajpash shujpachami 

1Salomón yarichishca shimicunami. Alipacha yachajushca churica, taitata 
cushichinmi. Ashtahuangarin shinlli shungu churica, mamata llaquichinmi. 
2Nalita rurashpa imatalla charishcacunaca, ima alipajpash na cangachu. 
Ashtahuangarin imatapash cashcatapacha ruranaca, huañuimanda 
cacharichinmi. 
3Mandaj Diosca, imatapash cashcatapacha rurajtaca, yarjaimanda llaquita 
apachunga na saquingachu. Ashtahuangarin Diosta na manllajcunataca, nalita 
rurashcallatami llaquichinga. 
4Imata ruranatapash na munajcunapaj maquica, imagutapash na charijta 
ruranllami. Ashtahuangarin imata cashpapash ucha rurajcunapaj maquica, 
charijyachinmi. 
5Rupai punllacunapi granota tandachij runaca, alipacha yachajushcami. 
Ashtahuangarin cozechana punllacunapash puñujujlla churica, pingaichij 
churimi. 
6Imatapash cashcatapacha ruraj runaca, ninadami bendiciai tucunga. 
Ashtahuangarin Diosta na manllajcunataca, paicuna ninanda 
llaquichishcallatami, shimita quilpanga. 
7Imatapash cashcatapacha rurajtaca, ali cashcamandami, yariashpa 
alicachinajunga. Ashtahuangarin Diosta na manllajcunapaj shutica, 
ismunshnami chinganga. 
8Alipacha yachajushcapaj shungupillami, mandashcacunataca chasquin. 
Ashtahuangarin nali shimicunata rimaj, shinlli shungu runaca urmangallami. 

9Ima nalitapash na ruraj runaca, imatapash na manllanllu. Ashtahuangarin 
nalita rurashpa purij runaca, ninandami llaquichi tucunga. 
10Nalita rurangapaj ñavita capitsij runaca, llaquitami apamun. Nali 
shimicunata rimaj, shinlli shungu runaca llaquichi tucungami. 
11Imatapash cashcatapacha ruraj runapaj shimica, causaita cuj yacu 
llujshijunshnami. Ashtahuangarin Diosta na manllajcunataca, paicuna ninanda 
llaquichishcashnallatami shimita quilpanga. 
12Na ricunayachishpalla purinaca, fiñanajuitami jatarichin. Ashtahuangarin 
juyaica tucui nalitapash, quilpanshnami cungachin. 
13Aligutapacha yarishpa purij runapaj shimipica, ali yachaimi tian. 
Ashtahuangarin vara caspica, na aliguta yarishpa causajcunapaj huashapi 
astingapajmi. 
14Alipacha yachajushcacunaca, ali yachaita alichinmi. Ashtahuangarin shinlli 
shungu runapaj shimica, ñapash llaquipi churanllami. 
15Charij runapaca, ashtacata charishcapash jatun pircahuan muyundi jarcashca 
puebloshnami. Imagutapash na charijcunaca, imagupash illashcamandami, 
shaijushcashna causanajun. 
16Imatapash cashcatapacha ruraj runaca, causaipajmi imatapash ruran. 
Ashtahuangarin Diosta na manllaj runaca, imata rurashpapash juchatallami 
mirachin. 
17Yachachishcata cazunaca, causaiman pushaj ñanmi. Ashtahuangarin 
jarcashpa rimashcata yangapi churaj runaca, pandarinllami. 
18Shungu ucupilla fiñaj runaca, llullashpallami parlajun. Pitapash yanga 
juchachishpa parlashpa purij runaca, shinlli shungu runami. 
19Imatapash ninandapacha parlanajujpica, juchapash na illanllu. 
Ashtahuangarin ima parlotapash jarcarij runaca, aligutapacha yarishpami 
purinajun. 

20Imatapash cashcatapacha ruraj runapaj shimica, ali culquita 
agllashcashnami. Ashtahuangarin Diosta na manllajcunapaj shunguca, 
imapash illanshnallatami. 
21Imatapash cashcatapacha rurajcunapaj shimihuanga, ashtacunata 
michinshnami yachachijun. Ashtahuangarin shinlli shungu runacunaca, 
yuyaita na japimandami huañunajun. 
22Mandaj Dios bendiciamushcami charijyachin. Chaihuanga, ima llaquitapash 
na mirachinllu. 
23Juizu illaj runapaca nalita ruranaca, pugllashpa cushijunashnami. 
Ashtahuangarin yuyaita charij runataca, ali yachaimi cushichijun. 
24Diosta na manllaj runa imata manllashcapash, chaillatami shamunga. 
Ashtahuangarin imatapash cashcatapacha rurajcunamanmi, paicuna 
munashcata caramunga. 
25Nalita ruraj runaca, jatun acapana yalinshna ñapash chinganllami. 
Ashtahuangarin imatapash cashcatapacha ruraj runaca, causaita 
causajunllami. 
26Imata rurangapajpash na munaj runata imata rurachun cachajcunapaca, 
quirupi vinagre chayanshna, ñavipi cushni yaicunshnami. 
27Mandaj Diosta manllanami, causana punllacunata mirachimunga. 
Ashtahuangarin paita na manllajcuna causana huatacunaca, ñapashmi 
tucurimunga. 
28Imatapash cashcatapacha ruraj runacuna shuyanaca, cushijunami. 
Ashtahuangarin Diosta na manllajcuna shuyanaca, chingangallami. 
29Mandaj Diospaj ñanga, ima pandatapash na rurajcunataca, shinlli 
torreshnami jarcan. Ashtahuangarin nalita rurajcunapaca, chingaiman apana 
ñanmi. 

30Imatapash cashcatapacha ruraj runaca, ima horapash na cuyuchi tucungachu. 
Ashtahuangarin Diosta na manllajcunaca, cai pachapica na 
causanajungallachu. 
31Imatapash cashcatapacha ruraj runapaj shimica, ali yachaitami mirachinga. 
Ashtahuangarin jatun nalita rimaj runataca, jallutami fitinga. 
32Imatapash cashcatapacha ruraj runaca, cushijunatami parlanata yachan. 
Ashtahuangarin Diosta na manllajcunapaj shimica, jatun nalitallami riman. 

Proverbios 11 

1Nali pezaj balanzatami, Mandaj Diosca millanayachin. Ashtahuangarin ali 
pezashcataca cushijunmi. 
2Jariyashpa jatun tucujcunaca, alicachi tucushcatapash huaglichi tucunllami. 
Ashtahuangarin ali yachaica, na jariyashcacunahuanmi. 
3Ima nalitapash na rurashpa, aligutalla rurajcunataca, ali ñandami pushanga. 
Ashtahuangarin juchata rurajcunataca, paicuna jatun nalita rurashcallatami 
tucuchinga. 
4Dios fiñashpa llaquichijui punllapica, imata charishcapash yangallatami 
canga. Ashtahuangarin imatapash cashcatapacha rurashcami, huañuimanda 
cacharichinga. 
5Ima pandatapash na ruraj runa imatapash cashcatapacha rurashcami, pai 
purina ñandaca derechanga. Ashtahuangarin Diosta na manllaj runaca, paillata 
na manllashcamandami urmanga. 
6Aliguta rurajcunataca, imatapash cashcatapacha rurashcallatami 
cacharichinga. Ashtahuangarin juchata rurajcunaca, paicunapaj juchapillatami 
japi tucunga. 
7Diosta na manllaj runa huañujpica, pai shuyajushcapash tucurinmi. Nalita 
ruraj runacuna imatalla yarinajushcapashmi tucuringa. 

8Imatapash cashcatapacha ruraj runaca, ninan llaquimandapash cacharichi 
tucunmi. Ashtahuangarin paipaj randica, paita na manllaj runatami llaquipi 
churan. 
9Mishqui shimi jayaj shungu runaca, paipaj shimi rimashcahuanmi, cumba 
runaguta llaquipi churan. Ashtahuangarin imatapash cashcatapacha 
rurajcunaca, alipacha yachajushcahuanmi cacharichi tucun. 
10Imatapash cashcatapacha rurajcuna ali cajpica, pueblopi causajcunapash 
cushijunmi. Ashtahuangarin Diosta na manllajcuna huañujpica, fiestatami 
ruranajun. 
11Aliguta rurajcunata bendiciajpimi, pueblopash jatunyachi tucushca canga. 
Ashtahuangarin Diosta na manllajcunapaj shimica, chingachi tucungami. 
12Ali yuyaita na charij runaca, paipaj cumba runagutallata yangapi 
churanllami. Ashtahuangarin aligutapacha yarishpa purij runaca, jarcarishpa 
upalla quedanllami. 
13Parlashpalla purij runaca, na parlanallatapash parlanllami. Ashtahuangarin 
ali yuyaita charij runaca, tucuita pacalla alichinllami. 
14Alipacha yachajushca mandaj na tiajpica, llactapash llaquipimi urman. 
Ashtahuangarin ali yuyaita cujcuna taucacuna tiajpica, ima llaquipash na 
japinllu. 
15Na rijsishca runapaj garante tucuj runaca, ninan llaquipachami tucun. 
Ashtahuangarin divi tucunata na ricunayachij runaca, manllai illajmi 
causajunga. 
16Aliguta yarij huarmica, alicachi tucushcami canga. Shinllitapacha imatapash 
rurajcunaca, charijyangami. 
17Pitapash llaquij runaca, paipaj almapajmi alita ruran. Ashtahuangarin 
pitapash na llaquishpa ninanda llaquichij runaca, paillatami llaquipi yaicun. 

18Diosta na manllaj runaca, imapash umachinatallami ruran. Ashtahuangarin 
tarpunshna imatapash cashcatapacha ruraj runaca, na tucurinalla alicunatami 
japinga. 
19Imashnami imatapash cashcatapacha ruranaca causaiman pushan, 
shinallatami nalita rurashpa catijpash, paillata huañuiman ringapaj chashna 
rurajun. 
20Mandaj Diosca, jatun nali shungu runacunataca millanayachinmi. 
Ashtahuangarin ima pandatapash na rurashpa causajcunami, paipaj ñaupajpi 
juyaillagu ricurin. 
21Nalita ruraj runaca cunan cashpa, jipaman cashpapash llaquichi 
tucungapachami. Ashtahuangarin imatapash cashcatapacha ruraj runacunapaj 
miraicunaca, cacharichi tucungami. 
22Juyailla ñavi cashpapash, ali yuyaita na charij huarmica, cuchipaj singapi 
oro sarcillota churachishcashnami. 
23Imatapash cashcatapacha rurajcunaca, alita ruranatallami munan. 
Ashtahuangarin Diosta na manllajcunaca, fiñanajuitallami shuyanajun. 
24Imatapash na mitsashpa carajcunaca, ashtahuanmi charijyanajun. 
Huaquingunaca, paipajlla cachun ninandapacha mitsashpa charishpami, 
imapash illaj tucunajun. 
25Shujcunaman imagutapash carana yuyaita charij runaca, tucuipimi ali 
llujshin. Shujcunaman na munangacaman caraj runaca, paipashmi na 
munangacaman micunga. 
26Granocunata pacashpa ninanda alichij runataca, tucui gentecunami ima 
llaquipash japishpami ali canman ninajunga. Ashtahuangarin na alichishpa 
jatuj runapaj jahuapica, bendiciangami. 
27Shujcunaman alita rurangapaj munaj runaca, paitapash ayudachun 
munanmi. Ashtahuangarin llaquichingapaj munaj runataca, chai llaquillatami 
japinga. 

28Ima charishcacunatalla yariashpa causaj runaca urmangami. Ashtahuangarin 
imatapash cashcatapacha rurajcunaca, quiru malquicuna verdeyanshnami 
canga. 
29Paipaj huasi ucu puratapash na cuidaj runaca, yanga huairatalla japinshnami 
japinga. Shinlli shungu runaca, shungupi aliguta yachajushca runata 
servishpami causanga. 
30Imatapash cashcatapacha ruraj runa imaguta rurashcapash, causaita cuj 
yurashnami. Alma quishpirichun villaj runaca, alipacha yachajushcami. 
31Imatapash cashcatapacha ruraj runapaca, cai pachapi japina tiangapachami. 
¡Diosta na manllashpa juchata ruraj runacarin, llaquita japingapachami! 

Proverbios 12 

1Yachachishcata juyaj runaca, ali yachaitami juyan. Ashtahuangarin jarcashpa 
rimashcata millanayachij runaca, imatapash na yachaj runami. 
2Ali shungu runaca, Mandaj Diospaj juyaitami taringa. Ashtahuangarin nali 
yuyaicunata charij runataca, ninanda llaquichi tucunapachami ningami. 
3Runaca, Diosta na manllashcahuanga, na shinlli tucui ushangachu. 
Ashtahuangarin imatapash cashcatapacha rurajcunaca, ali sapiyashcashna, na 
cuyuchi tucungachu. 
4Tucuipi ali huarmiguca, paipaj cusapaj coronagushnami. Ashtahuangarin nali 
huarmica, paipaj cusapaj tullucunata ismuchij ung:uishnami. 
5Imatapash cashcatapacha rurajcunaca, aligutalla ruranatami yarianajun. 
Ashtahuangarin Diosta na manllajcuna yuyaicunata cushcapash, 
umachinllami. 
6Diosta na manllajcunaca, pacalla chapashpa huañuchishpa yahuarta 
jichanatallami parlanajun. Ashtahuangarin aliguta rurajcunapaj shimica, 
huañuimanda cacharichingami. 

7Diosta na manllajcunata Taita Diosllata chingachijpimi, ña na causanajunga. 
Ashtahuangarin imatapash cashcatapacha rurajcunapaj huasi ucu puracunaca, 
shinllipachami canga. 
8Runaca, imashna yachajushcashnallatami, alicachi tucun. Ashtahuangarin 
jatun nali shungu runaca, yangapimi churai tucunga. 
9Micunapash na tiajpita, jariyashca purij runapaj randica, yangapi churai 
tucushca cashpapash servijcunata charij runarami ashtahuan ali. 
10Imatapash cashcatapacha ruraj runaca, paipaj animaltapash aligutami 
charin. Ashtahuangarin Diosta na manllaj runapaj shungupica, llaquitapash na 
llaquinllu. 
11Pambapi imagutapash ruraj runaca, na munangacamanmi micunga. 
Ashtahuangarin yanga purijcunata catij runaca, juizu illaj runami. 
12Diosta na manllaj runaca, nali runacunapaj linllihuan imata japinajushcatami 
ninandapacha munan. Ashtahuangarin imatapash cashcatapacha rurajcunaca, 
ali fucuj yurashnami canga. 
13Diosta na manllaj runaca, yachashpata na cazushpa rimashcahuanmi, 
huatarishcashna quedan. Ashtahuangarin imatapash cashcatapacha ruraj 
runaca, llaquichi tucunamanda llujshingami. 
14Runaca, paipaj shimi rimashcamandallatami, imata cashpapash na 
munangacaman japinga. Paipaj maquihuan imata rurashcashnallatami, pai 
japinata cunga. 
15Shinlli shungu runaca, paipaj yuyaipica, ali ñandami purijuni yajunmi. 
Ashtahuangarin ali yuyaita cushcata cazuj runami, alipacha yachajushca. 
16Shinlli shungu runaca, ninanda fiñarishcataca ñapash ricuchinllami. 
Ashtahuangarin nalicachishpa rimajpijpash, na fiñarij runaca, aligutapacha 
yarishpami causan. 
17Na llullaj runaca, chashna cashcatapachami villan. Ashtahuangarin llullashpa 
villaj runaca, umachinllami. 

18Huaquingunaca, imata rimashpapash, espadahuan chugrichinshnami 
saquinajun. Ashtahuangarin alipacha yachajushcacunapaj shimica, 
jambigushnami. 
19Shina cashcatapacha villaj runaca, causaitami causanga. Ashtahuangarin 
llulla jallucunaca, ashacamanllami canga. 
20Nalicunata yariashpa causajcunapaj shungupica, umachina yuyaillami tian. 
Ashtahuangarin alitalla rurangapaj yarijcunapaj shungupica, cushijuimi tian. 
21Imatapash cashcatapacha ruraj runataca, ima llaquipash na japingachu. 
Ashtahuangarin Diosta na manllajcunataca, ima llaquipash cati cati 
japijunllami. 
22Llulla shimicunataca, Mandaj Diosca millanayachinmi. Ashtahuangarin na 
llullashpa rimajcunahuanmi cushijun. 
23Alipacha yachajushca runaca, pai yachajushcatapash shungupimi alichijun. 
Ashtahuangarin shinlli shungu runacunapaj shunguca, shinlli shungu cajtami 
ricuchijun. 
24Imatapash ucha rurajcunaca, mandashpami causanga. Ashtahuangarin 
imatapash na ucha rurajcunaca, impuestota cushpami causanga. 
25Runapaj shungupi llaquilla canami, ñavita urai cumuchin. Ashtahuangarin 
alita rimashca shimicunaca, cushichinllami. 
26Imatapash cashcatapacha ruraj runaca, cumba runagu catichun aligutami 
causan. Ashtahuangarin Diosta na manllajcunapaj ñanga pandachinllami. 
27Imata rurangapajpash na munaj runaca, animalta japishpapash na 
cusangachu. Ashtahuangarin imagutapash ucha ruraj runaca, imagutapash 
juyaillami charin. 
28Imatapash cashcatapacha ruranaca, causaiman pushaj ñanmi. Chai ñambica, 
huañuipash na tianllu. 

Proverbios 13 

1Alipacha yachajushca churica, ali yuyaita taita cushcataca chasquinmi. 
Ashtahuangarin asishpa ricuj churica, jarcashpa rimashcacunataca napacha 
uyanllu. 
2Runacunaca alita rimashpaca, alitallatami japinga. Ashtahuangarin 
yachashpata na cazujcunapaj almaca, llaquitami japinga. 
3Cacharishcata rimanata jarcarij runaca, paipaj almatami huacaichin. 
Ashtahuangarin shimi cacharishca runataca, ninan llaquimi japinga. 
4Imata rurangapajpash na munaj runapaj shungupi imata munashpapash, 
napacha japinllu. Ashtahuangarin imata cashpapash ucha rurajcunapaj 
shungupi imata munashcapash, tucuimi ali llujshinga. 
5Imatapash cashcatapacha ruraj runaca, llulla shimitaca fiñanmi. 
Ashtahuangarin Diosta na manllaj runaca, paillatami fiñai tucushpa pingaichi 
tucunga. 
6Ima pandatapash na rurashpa causaj runataca, imatapash cashcatapacha 
rurashcami huacaichin. Ashtahuangarin juchata ruraj runataca, Diosta na 
manllashcallatami urmachinga. 
7Huaquingunaca imata na charishpapash, charij runashnalla tucunllami. 
Huaquingunaca charij cashpapash, imagupash illaj runashnallami purin. 
8Charij runaca, imamanda huañuchingapaj munajpipash, culquihuanmi 
quishpirin. Ashtahuangarin imagutapash na charij runaca, huañuchisha nishpa 
manllachijpipash, na manllanllu. 
9Imatapash cashcatapacha rurajcunaca, micha rupajunshnami cushijuita 
charinga. Ashtahuangarin Diosta na manllajcunaca, lámpara micha 
huañunshnami tucunga. 
10Jariyashpa jatun tucujcunaca, fiñanajuitami jatarichinga. Ashtahuangarin ali 
yachaica, ali yuyaita cushcata chasquijcunahuanmi. 
11Yangalla charishcacunaca, tucurishpa catingallami. Ashtahuangarin 
imagutapash ucha ruraj runaca, ashtahuanmi mirachin. 

12Imata shuyajushcapash na ucha pactajpica, shungupimi ninanda llaquirin. 
Ashtahuangarin imata munajushcapash pactajpica, causaita cuj yurashnami. 
13Imata rurachun mandashcata yangapi churaj runaca, chaimandallatami jatun 
llaquita apanga. Ashtahuangarin mandashcata manllashpa cazuj runaca, 
alitami japinga. 
14Alipacha yachajushca runa mandashca shimicunaca, causaita cuj yacu 
llujshijunshnami. Chai shimicunaca, huañuna lazucunapi urmanamanda 
caruyachingapajmi ali. 
15Ali yuyaitacunaca, cushijuipimi churan. Ashtahuangarin na cazujcunapaj 
causaica, llaquilla causaimi. 
16Aligutapacha yarishpa purij tucui runacunaca, ali yachaihuanmi imatapash 
ruranajun. Ashtahuangarin shinlli shungu runaca, shinlli shungu 
cashcatallatami ricuchinga. 
17Imata villachun cachajpipash, nali villaj runaca llaquitami apamun. 
Ashtahuangarin cashcatapacha villaj runaca, jambishna cushichinatami 
apamun. 
18Ali yuyaita cushcata yangapi churaj runaca, pingai tucunata, imagupash illaj 
canatallami japinga. Ashtahuangarin ali tucuchun rimashcata chasquij runaca, 
alicachi tucungami. 
19Imaguta munashcapash pactajpica, shungupash cushijunmi. Ashtahuangarin 
shinlli shungu runacunaca, jatun nalita ruranata saquingapaca 
millanayachinmi. 
20Alipacha yachajushca runacunahuan tandanajuj runaca, alipacha 
yachajushcami canga. Ashtahuangarin shinlli shungu runacunahuan 
tandanajuj runaca, ninandami llaquichi tucunga. 
21Juchata rurajcunataca, llaquicunallami catiriajun. Ashtahuangarin 
imatapash cashcatapacha rurajcunaca, imapash alicunatami japinajunga. 

22Alita ruraj runaca, imata charishcatapash, paipaj huahuacunapaj 
huahuacunamanmi saquinga. Ashtahuangarin juchata ruraj runa imata 
charishcapash, imatapash cashcatapacha ruraj runapajmi alichishca tiajun. 
23Imagutapash na charijcunapaj pambapica, ashtacatapachami fucun. 
Ashtahuangarin aliguta ricushpa mandajcuna illajpimi, imaguta 
tandachinatapash na charin. 
24Na llaquichishpa charij taitaca, paipaj churitallatami millanayachin. 
Ashtahuangarin juyashpaca, uchillamandapachami llaquichishpa yachachijun. 
25Imatapash cashcatapacha ruraj runaca, paipaj shungupash cushijujtami 
micun. Ashtahuangarin Diosta na manllajcunaca, yarjaimi purin. 

Proverbios 14 

1Alipacha yachajushca huarmica, paipaj huasi ucu purataca, aliguta 
huasichinshnami charin. Ashtahuangarin shinlli shungu huarmica, paipaj 
maquihuan urmachinshnami charin. 
2Aligutalla rurashpa causaj runaca, Mandaj Diosta manllanmi. Ashtahuangarin 
jatun nalita ruraj runaca, yangapimi churan. 
3Shinlli shungu runapaj shimimandaca, jariyashpa jatun tucunami, varahuan 
llaquichinshna llujshin. Ashtahuangarin alipacha yachajushcacunapaj shimica, 
imamandapash huacaichingami. 
4Yapungapaj huagracuna illajpica, granota alichinapash chushajmi. 
Ashtahuangarin shinlli huagracuna tiajpimi, granocunataca llashajta 
tandachin. 
5Shinapacha cashcata villaj runaca, na llullangachu. Ashtahuangarin llulla 
runaca, llullacunatallami villanga. 
6Na cazushpa asij runaca, ali yachaita mascashpapash, napacha tarinllu. 
Ashtahuangarin ali yachajushca runapaca, ali yachaita yachajunaca 
fangallami. 

7Shinlli shungu runapaj ñaupajmandaca anchuringuilla. Paipica, ali 
yachajuchun rimashcataca na taringuichu. 
8Aligutapacha yarishpa purij runapaj yachajushcahuanga, pai imashna 
causajushcatami aliguta yarijun. Ashtahuangarin shinlli shungu runacunaca, 
nalicuna cashpami umachishpalla causanajun. 
9Shinlli shungu runacunaca, ima juchata rurashpapash asinllami. 
Ashtahuangarin aliguta ruraj purapica, alita ruranatami munan. 
10Alma llaquilla cajpipash, paipaj shungupillami yachan. Cushijui tiajpipash, 
na rijsishcacunaca na yachai ushangachu. 
11Diosta na manllajcunapaj huasica, llaquinayaitami tucuchi tucunga. 
Ashtahuangarin aliguta rurajcunapaj carpaca, sisajunshnami ricuringa. 
12Runapaj causaipica, ali ñanshnallami ricurin. Ashtahuangarin tucuripica, 
huañuiman apaj ñanmi. 
13Asijushpapash shungupica, llaquitallatami charinga. Cushijushca jipaca, 
llaquillami quedanga. 
14Shinlli shungu runaca, paipaj nali causaitallatami millanayachinga. 
Ashtahuangarin ali runaguca, paipaj causaimandaca cushijungami. 
15Na yachajushca runaca, imata nijpipash tucuita crinllami. Ashtahuangarin ali 
yachajushca runaca, imata rurangapajpash aliguta yarinrami. 
16Alipacha yachajushca runaca, nalita ruranata manllashpa caruyanmi. 
Ashtahuangarin juizu illaj runaca, yapata jariyashpami purin. 
17Ñapash fiñarij runaca, juizu illaj runashna imapash cachun rurangallami. 
Jatun nalita ruraj runaca, millanayachi tucungami. 
18Na yachajushcacunaca, shinlli shungu canatallami japinga. Ashtahuangarin 
aligutapacha yarishpa purijcunaca, ali yachaitami coronata churajunshna 
japinga. 

19Nalita ruraj runacunaca, ali shungu runacunapaj ñaupajpimi cumurinajunga. 
Diosta na manllajcunaca, imatapash cashcatapacha rurajpaj huasi pungupimi 
cumurinajunga. 
20Imagutapash na charij runagutaca, paipaj cumbapashmi na ricunayachin. 
Ashtahuangarin charij runataca, taucacunami juyan. 
21Paipaj cumba runaguta yangapi churashpaca, juchatami ruran. 
Ashtahuangarin imagutapash na charijcunata llaquij runaca, ninandami 
cushijun. 
22Nalita yarijcunaca, ¿nachu pandarinajun? Alita yarijcunaca, juyai tucunata, 
na llullaj canatami japinga. 
23Tucui imata rurashcamandapash, japina tianmi. Ashtahuangarin yanga 
parlotalla parlashpa causajcunaca, imapash illajmi tucunajun. 
24Alipacha yachajushca runacunapaca, imata charishcapash coronashnami. 
Ashtahuangarin juizu illaj runacunaca, shinlli shungu cashpami 
muspayanajun. 
25Na llullashpa villaj runaca, almata quishpichinmi. Ashtahuangarin umachij 
runaca, llullacunatami villajun. 
26Mandaj Diosta manllajcunaca, paita ninandapacha yariashpami causanajun. 
Paicunapaj churicunapash, imaguta shuyanatapash charingami. 
27Mandaj Diosta manllanaca, causaita cuj yacu llujshijunshnami. Shina 
manllanaca, huañuchij lazucunamanda caruyachingapajmi ali. 
28Jatun mandajca, ashtaca gentecunata mandajushpami cushijun. 
Ashtahuangarin huaquinlla gentecuna tiajpica, mandajca ushaita na charinllu. 
29Na ñapash fiñarij runaca, ali yuyaitapachami charin. Ashtahuangarin 
shungupi ñapash fiñarij runaca, shinlli shungu cajtami ñapash ricuchijun. 
30Cushilla shunguca, cuerpomambash causaita cunmi. Ashtahuangarin 
imatapash ñucapaj cashcanman yashpa ricunaca, tullucunata ismuchinshnami. 

31Imagutapash na charijcunata llaquichishpa charij runaca, paita Ruraj 
Diostami llaquichijun. Ashtahuangarin imagutapash na charijcunata llaquij 
runaca, Diostami alicachijun. 
32Diosta na manllaj runaca, paillata jatun nalita rurashcamandami, llaquiman 
shitai tucunga. Ashtahuangarin imatapash cashcatapacha ruraj runaca, 
huañushpapash alita japinatami shuyan. 
33Ali yachaica, aligutapacha yarishpa purij runapaj shungupimi tian. 
Ashtahuangarin shinlli shungu runacunaca, na rijsinllu. 
34Imatapash cashcatapacha rurajcunami, llactataca jatunyachin. 
Ashtahuangarin juchaca, llactacunataca pingaipimi churan. 
35Jatun mandajca, paita servij runa ali yuyaita charijpica juyanmi. 
Ashtahuangarin paita pingaichij runataca fiñashpami llaquichin. 

Proverbios 15 

1Aliguta parlashpa tigrachij shimica, ninanda fiñarishcatapash anchuchinmi. 
Ashtahuangarin shinllita rimashca shimica, ñapashmi ashtahuan fiñachin. 
2Alipacha yachajushcacunapaj jalluca, ali yachaitaca juyaillaguta 
alicachishpami rimanga. Ashtahuangarin shinlli shungu runacunaca, napash 
rimanacunatami rimanga. 
3Mandaj Diospaj ñavihuanga, tucui maipipashmi ricujun. Alicunatapash, 
nalicunatapashmi ricujun. 
4Fiñarishcatapash alichij jalluca, causaita cuj yurashnami. Ashtahuangarin 
jatun nali jalluca, shunguta llaquichingapajllami. 
5Shinlli shungu churica, ali yuyaita taita cushcatapash yangapimi churan. 
Ashtahuangarin jarcashpa rimajta cazuj churica, aligutapacha yarishpami 
causanga. 
6Imatapash cashcatapacha ruraj runapaj huasipica, ima cashpapash 
ashtacapachami tian. Ashtahuangarin Diosta na manllaj runa imata 
charishcapash, chaillatami pandachijun. 

7Alipacha yachajushcacunapaj shimica, ali muyuta jichanshnami, ali yachaita 
rimanajun. Ashtahuangarin shinlli shungu runacunapaj shunguca, na 
chashnachu. 
8Mandaj Diosca, nalita rurajcuna animalta carashpa huañuchishcataca 
millanayachinmi. Ashtahuangarin alita rurajcuna mañajpica cushijunmi. 
9Mandaj Diosca, paita na manllaj runa imatalla rurashcataca millanayachinmi. 
Ashtahuangarin imatapash cashcatapacha rurashpa causajtaca, paica juyanmi. 
10Ali ñanda saquij runata, ali tucuchun rimashcapash, paipica llaquichishcami 
ricurin. Ali tucuchun rimashcata millanayachij runaca, huañungami. 
11Seolpash, Abadonbash, Mandaj Diospaj ñaupajpimi. Runacunapaj 
shungutacarin, ¿imashpata na yachangayari? 
12Na cazushpa asij runaca, paita jarcashpa rimajtaca fiñanmi. Alipacha 
yachajushca runacunahuambash, na tandanajunllu. 
13Cushilla shunguta charij runaca, ñavipash cushillami. Ashtahuangarin 
shungupi llaquilla cajpimi, yuyaipash llaquilla. 
14Shungupi ali yuyaita charij runami, ali yachaita mascan. Ashtahuangarin 
shinlli shungu runacunapaj shimica, shinlli shungu canatallami micunshna 
causan. 
15Llaquilla causajuj runapaj causaipica, punllandimi ashtahuan llaqui shamun. 
Ashtahuangarin cushilla causajuj runapaj shungupica, punllandi jatun micuita 
ruranshnami causanajun. 
16Ashtaca charishcacunahuan pandarijungapaj randica, ashagutalla 
charishpapash, Mandaj Diosta manllashpa causanami ashtahuan ali. 
17Virayashca huagra aichata micushpapash, fiñanajushpalla causangapaj 
randica, aicha illaj caldogutalla micushpapash, juyarishpa causanami 
ashtahuan ali. 
18Ñapash ninanda fiñarij runaca, fiñanajushpa rimaringapajllami jatarin. 
Ashtahuangarin na ñapash fiñarij runaca, fiñanajuitapash alichinmi. 

19Imata rurangapajpash na munaj runapaj ñanga, cashahuan jarcashcashnami. 
Ashtahuangarin aligutalla rurajcuna purina ñanga, rumihuan llambullaguta 
rurashcashnami. 
20Alipacha yachajushca churica, paipaj taitatami cushichin. Ashtahuangarin 
shinlli shungu runaca, paipaj mamatami yangapi churan. 
21Ali yuyaita na charij runapaca, shinlli shungu causanaca cushijuimi. 
Ashtahuangarin ali yuyaita charij runaca, paipaj causaitami alichirin. 
22Ali yuyaita pipash na cujpica, yuyaicunaca llaquimi tucun. Ashtahuangarin 
ali yuyaita taucacuna cujpimi, shinllipacha tucun. 
23Runaca, ali shimicunata tigrachishpami cushijun. ¡Ali shimicunata parlachun 
munashca horaspi parlashpacarin alipachamari! 
24Ali yuyaita charij runapaj ñanga, causaiman apajuj vichaiman rina ñanmi. 
Seolman urai apajuj ñanmanda anchuringapajmi, chashna rijun. 
25Jariyashca runacunapaj huasitaca, Mandaj Diosmi llaquinayaita tucuchinga. 
Ashtahuangarin sapalla mamagu charishca alpataca, paillatami shinllitapacha 
cuidanga. 
26Nali runa yarijushcacunaca, Mandaj Diospaca millanayaimi. Ashtahuangarin 
ima nali yuyaitapash na charijcuna rimashcacunaca, mapa illajmi. 
27Imatapash ninandapacha munaj runaca, paipaj huasi ucu puramanllatami 
llaquita apamun. Ashtahuangarin culquita pacalla cujpi japingapaj na munaj 
runaca causangami. 
28Imatapash cashcatapacha ruraj runaca, imata tigrachingapajpash, shungupi 
aliguta yarinrami. Ashtahuangarin Diosta na manllajcunaca, shimi 
cacharishcata ninanda rimanllami. 
29Mandaj Diosca, paita na manllajcunamandaca carupimi. Ashtahuangarin 
imatapash cashcatapacha rurajcuna mañajtaca uyanmi. 
30Cushilla ñavihuan ricujpica, shungupash cushijunmi. Ali villaicunata 
villashcacunaca, tullucunatapash shinllichinmi. 

31Causanata yachajuchun shinlli tacurishcata chasquij runaca, alipacha 
yachajushca runacunahuanmi causanga. 
32Cazuchun rimashcata yangapi churaj runaca, quiquin almatallatami yangapi 
churan. Ashtahuangarin ali tucuchun rimashcata cazuj runaca, ali yuyaitami 
charin. 
33Mandaj Diosta manllashpa causanaca, ali yachaitami yachachijun. Alicachi 
tucushpa causangapaca, na jariyashpa causanachu. 

Proverbios 16 

Ali causanata charichun yarichij shimicunami 

1Imatalla ruranataca, gentecunami shungupi yarinajun. Shina cajpipash, 
Mandaj Diosmi imata rimachumbash mandajun. 
2Runaca, paipaj tucui causaipi imata rurashpapash, aligutallami rurajuni 
yajunmi. Ashtahuangarin Mandaj Diosmi yuyaicunataca, pezanshna ricujun. 
3Can imatalla ruranatapash, Mandaj Diospaj maquipi mingangui. Chashnami, 
can imata yarijushcapash ali llujshinga. 
4Mandaj Diosca, tucuitami paipajllata cachun rurashca. Diosta na manllaj 
runatapashmi, llaqui punllapaj charijun. 
5Mandaj Diosca, jariyashca shunguta charijcunataca, tucuicunatami 
millanayachin. Paicunataca llaquichingapachami. 
6Juchata rurajtaca llaquishpa, na llullashpami jarcashpa rimana. Runacunaca, 
Mandaj Diosta manllashpami, nalita ruranamanda anchurin. 
7Mandaj Diosta cushichishpa causaj runataca, paita fiñajcunamambashmi, 
paihuan casilla ali causaita charina yuyaita cun. 
8Ashtahuangarin imatapash cashcatapacha na rurashpata, imatapash ashtacata 
charingapaj randica, imatapash cashcatapacha rurashpa ashagutalla japinami 
ashtahuan ali. 

9Imatalla ruranataca, gentecunami shungupi yarinajun. Shina cajpipash 
Mandaj Diosmi, paicunapaj ñandaca alichijun. 
10Jatun mandajca, Dios yarichishcatami riman. Fiñanajuita alichinapipash, 
yachashpata na cazuj runashnaca na rimajungachu. 
11Pezanapash, balanzapash, na umashpa pezanaca, Mandaj Diospajmi. 
Muchilapi alichina pezana rumicunatapash, paillatami rurashca. 
12Jatun mandajcuna, jatun nalita ruranaca millanayaimi. Ashtahuangarin 
imatapash cashcatapacha rurashpami mandangapaj tiarinapica, shinllitapacha 
tianajunga. 
13Imatapash cashcatapacha rimashca shimicunaca, jatun mandajcunapaca 
cushijuimi. Paicunami, aligutapacha rimajtaca juyan. 
14Jatun mandaj ninanda fiñarishcapash, huañuchinatami villajun. 
Ashtahuangarin aliguta yachajushca runaca, huañuchinata jarcangami. 
15Jatun mandaj cushilla ñavihuan cajpica, causaimi tian. Pai ali cashcapash, 
jipa tamia fuyushnami. 
16Ali yachaita japinaca, ashtahuan ali orotapash yalimi. Ali yuyaita japinaca, 
culquitapash yali ashtahuan alimi. 
17Aligutalla rurajcunaca, nalimanda anchurinmi. Nalita ruranamanda 
jarcarijcunami, quiquin causaita alichinajun. 
18Nara llaqui japijpillami, jariyashpa causanajun. Nara urmashpallami, yuyaipi 
jariyashpa causanajun. 
19Macanajushpa quichushcacunata jariyashcacunahuan chaupirinajunapaj 
randica, na jariyashcacunahuan tandanajushpa, na jariyashca shunguta 
charinami ashtahuan ali. 
20Yachachishca shimicunata ali yachajushca runami, alita taringa. Mandaj 
Diosta yariashpa causaj runaca, ninandami cushijun. 

21Paipaj shungupi aliguta yachajushca runataca, aligutapacha yarishpami 
purin ninajunmi. Mishqui shimicunata rimashcacunaca, ali yachaitami 
ashtahuan mirachin. 
22Ali yuyaita japij runapaca, causaita cuj yacu llujshijunshnami. 
Ashtahuangarin shinlli shungu runacuna yachajushpaca, shinlli shungu 
canatallami yachajun. 
23Aliguta yachajushca runapaj shunguca, aligutapacha yarichishpami 
rimachin. Ashtahuan ali shimicunatallami rimachin. 
24Juyailla rimashcacunaca, balun mishquishnami. Almatapash cushichinmi, 
tullucunapajpash jambimi. 
25Runapaj causaipica, ali ñanshnallami ricurin. Ashtahuangarin tucurimuipica, 
huañuiman apaj ñanmi. 
26Imatalla rurangapaj ninanda munaj runaca, paipajllatami ruran. Pai 
micungapaj munashpallatami, imatallapash ruran. 
27Jatun nalita ruraj runaca, nalita ruranataca allanshnami mascan. Paipaj 
shimipipash, nina rupajunshnami tian. 
28Jatun nalita ruraj runaca, fiñanajuitami callarichin. Imatapash parlajlla 
runaca, ali cumbacunatapash shicanyachinllami. 
29Nalita ruraj runaca, paipaj cumbamanllatami uyanayaita llullashpa parlan. 
Shina llullashpami, nali ñambi churan. 
30Ñavita vichashpami, jatun nalita ruranataca yarijun. Shimihuan 
rimashpallata, nalita ruranllami. 
31Imatapash cashcatapacha rurashpa causajcunaca, rucu cashpapash ali cajta 
ricuchijuj coronata churajushcashnami. 
32Ninan shinlli runapaj randica, na ñapash fiñarij runami ashtahuan ali. Paipaj 
munaita jarcarij runaca, shuj pueblota japij runatapash ashtahuan yali alimi. 

33Migllapimi suertetaca ruranajun. Ashtahuangarin Mandaj Diosmi, imata 
ruranataca ricuchijun. 

Proverbios 17 

1Huasipi micunacuna ashtaca tiajpipash, fiñanajushpa rimarishpalla 
causangapaj randica, ashalla micunaguta micushpa casilla aliguta causanami 
ashtahuan ali. 
2Aligutapacha yarishpa servij runaca, taita alicachi tucushcata huaglichij 
churitapash mandangallami. Chai servijca, amo imatalla charishcatapash, chai 
churipaj huauquicunahuanmi chaupiringa. 
3Culquitapash, orotapash, pailapi churashpa jornopi rupachijpimi ali ricurin. 
Ashtahuangarin runacunapaj shungutaca, Mandaj Diosmi ricujun. 
4Nali runaca, nalitalla rimaj runatami alipacha uyan. Llulla runapash, 
juchachishpa rimaj jallutallami uyan. 
5Imagutapash na charij runata asishpa ricuj runaca, paita Ruraj Diostami 
fiñachin. Shujcunata llaqui japijpi cushijuj runaca, paipash llaquita 
apangapachami. 
6Nietocunaca, rucucunapaca juyailla coronashnami. Shinallata 
huahuacunapash, taita mamamandami cushijunajun. 
7Shinlli shungu runa juyailla shimicunata rimashcacunaca, nali ricurinllu. 
¡Mandaj runa llulla shimicunata rimanacarin, ashtahuan nalichu! 
8Culquita pacalla caraj runapaca, pai carashcapash, ninan valishca juyailla 
rumita carashcashnami. Pacalla carashpaca, maiman rishpapash tucuipimi ali 
llujshin. 
9Ima nalita rurajpipash, quilpanshna cungaj runaca, ali tucunatami mascan. 
Ashtahuangarin pimambash parlashpa purij runaca, paipaj cumbatapash 
caruyachinmi. 
10Ali yuyaita charij runata jarcashpa rimashca shimicunaca, shinlli shungu 
runata patsajcaman astishcatapash ashtahuan yali alimi. 

11Na cazuj runaca, nalita ruranatallami mascan. Paita llaquichingapaca, 
llaquitapash na llaquij villajtami cachamunga. 
12Shinlli shungu, muspa runa ima nalita rurajujpi tuparingapaj randica, 
huahuacunata quichujpi fiñarishca purijuj huarmi osohuan tuparishpachari, 
ashtahuan ali canman. 
13Alita rurashcamanda nalita tigrachij runapaj huasimandaca, ima 
nalicunapash napacha anchuringachu. 
14Fiñanajuita callarichij runaca, jatun yacuta cacharinshnami. Narapash 
fiñanajushpa rimari callarijpillata anchuringuilla. 
15Diosta na manllaj runatara, imatapash cashcatapacha rurashcatashna ricuj 
runatapash, imatapash cashcatapacha ruraj runatara llaquichij runatapash, 
ishcanditallatami Mandaj Diosca millanayachin. 
16Shinlli shungu runa ali yuyaita na charishpata, ali yachaita randingapaj 
culquita maquipi charijushcapash, ¿imapajta ali? 
17Ali cumbaguca paipaj cumbataca, tucui causaipimi juyajun. Llaqui 
punllacuna japijpipash, quiquin huauquitashnami llaquin. 
18Ali yuyaita na charij runaca, paipaj cumba cashcamandalla garante 
tucunllami. 
19Fiñanajuitalla juyaj runaca, imatapash na cazunatallami munan. Punguta 
yapata pascanshna ninanda rimajuj runaca, paipajllatami llaquita mascan. 
20Jatun nali shunguta charij runaca, napacha ali causaita japingachu. Shimi 
cacharishca runapash, jatun llaquipimi urmanga. 
21Juizu illaj churita charij taitaca, paipaj llaquipajllatami charin. Shinlli 
shungu churipaj taitaca, na cushijuita japinllu. 
22Cushilla shunguhuan causanaca, cuerpopajpash ali jambigumi. 
Ashtahuangarin llaquilla shunguhuan causashpaca, tullucamanmi 
chaquichijun. 

23Diosta na manllaj runaca, imatapash cashcatapacha ruranata 
huaglichingapajmi, quinllulimanda imata pacalla cujpipash japinlla. 
24Ali yuyaita charij runa alipacha yachajushca cajtaca, ñavipimi ricurin. 
Ashtahuangarin shinlli shungu runapaj ñavica, tucui cai pachata 
muyujunshnami ricujun. 
25Shinlli shungu churica, taitapaca llasha quipishnami. Mamatapash 
huacachishpallami causan. 
26Imatapash cashcatapacha ruraj runatara llaquichi tucunapipacha churanaca, 
napacha alichu. Aligutalla ruraj, alicachi tucushca runacunata llaquichinapash 
nalichu. 
27Ashagutalla parlaj runaca, alipacha yachajushcami. Ali yuyaita charij runaca, 
aliguta yarichij espiritutami charin. 
28Uyashpalla tiajujpica, shinlli shungu runatapash alipacha yachajushcami 
yanllami. Ali yuyaita charij runaca, na shimi cacharishcachu. 

Proverbios 18 

1Pandashpa causaj runaca, paipaj munaitalla rurangapajmi mascan. Tucui 
imapipash satirishpallami purin. 
2Shinlli shungu runaca, ali yuyaita cujpipash, na cushijunllu. Ashtahuangarin 
paipaj shungu yarijushcata villashpami cushijun. 
3Diosta na manllaj runa shamujpica, yangapi churai tucunapashmi chayamun. 
Paihuanga alicachi tucushcata huaglichij runapash, pingai tucunapashmi 
chayamun. 
4Runapaj shimihuan rimashcacunaca, ucu ucucaman yacucunashnami. Ali 
yachaica, pugyu yacu jundashpa larcata rijunshnami. 
5Imatapash cashcatapacha ruraj runata llaquichinamandalla, Diosta na manllaj 
runatara alicachinaca, napacha alichu. 

6Shinlli shungu runapaj shimica, fiñanajuitami apamun. Paipaj 
shimihuanllatami, asti tucunata cayan. 
7Shinlli shungu runaca, paipaj shimimandallatami llaquichi tucun. Paipaj 
shimica, paipaj almatallatami lazujun. 
8Imatapash parlajlla runapaca, mishquilla micuna ucu chunllulicaman 
rinshnami. 
9Imatapash na ucha rurangapaj munaj runaca, imatapash tucuchijlla 
runahuanga, huauqui purashnami. 
10Mandaj Diospaj shutica, shinlli torreshnami. Imatapash cashcatapacha ruraj 
runa paipajman calpajpica, ayudangallami. 
11Charij runa imata charishcacunaca, muyundi jatun pircahuan puebloshnami. 
Paipaj yuyaipica, jahua jahuacaman jatun pircashnami. 
12Nara llaqui japijpillami, runapaj shungupica jariyan. Narapash alicachi 
tucushpallatami, ñavita urai cumuchi tucunga. 
13Narapash uyashpata imatapash tigrachijlla runaca, muspa runashnami 
nalicachishpa rimai tucun. 
14Cushijushpa causaj runaca, ung:uitapash mishanmi. Ashtahuangarin llaquirij 
runataca, ¿pita ayudai ushangayari? 
15Ali yuyaita charij runaca, ashtahuanmi ali yuyaita japin. Alipacha 
yachajushcacunapaj rinrihuanga, ali yachaitallami uyangapaj munan. 
16Imatapash carangapaj apajpica, punguta pascanllami. Alicachi 
tucushcacunapaj ñaupajmambash chayachinllami. 
17Ali llujshingapaj punda villaj runaca, imatapash cashcatapacha ruraj 
runashnami ricurin. Ashtahuangarin paita na ricunayachij runa shamushpaca, 
llullajushcatami ricuchin. 
18Suerteta rurajpica, fiñanajushpa rimarinaca tucurinmi. Ushaita charij 
puracunami, imata ruranatapash yarianajun. 

19Llaquichi tucuj huauquica, muyundi jatun pircahuan pueblotapash yalimi. 
Huauquipura fiñanajushcacunaca, jirru aldabahuan vichashca jatun 
pungushnami. 
20Shimihuan imata rimajushca cashpapash, chaitallatami vijsa pactajta 
micunshna causanga. Paipaj shimi rimashcamanda ima llujshishcatallatami, 
vijsa pactajta micunshna causanga. 
21Jallullatami huañuipajpash, causaipajpash ushaita charin. Pai rimashcata 
juyaj runaca, chaitallatami micushpa causanga. 
22Huarmiyu tucuj runaca, imapash aligutami tarin. Mandaj Dios juyashpa 
carashcatami chasquin. 
23Imagutapash na charij runagu aliguman parlajujpipash, charij runaca shinlli 
rimashpami tigrachin. 
24Cumbacunata charij runaca, ali cumba cajtami ricuchin. Huaquin 
cumbacunaca, huauquitapash yali alicunami tian. 

Proverbios 19 

1Muspa runashna, jatun nalita rimashpa llaquichij runapaj randica, imaguta na 
charishpapash ima nalitapash na rurashpa causanami ashtahuan ali. 
2Ali yachaita na charij runapaj shunguca nalichu. Maimambash ucha calpaj 
runaca, juchata ruranllami. 
3Juizu illaj runaca, paipaj causaipimi pandarijun. Chai jipaca, paipaj 
shungupica, Mandaj Diostami ninanda fiñan. 
4Charij cajpica, cumbacunapash ashtacami tian. Ashtahuangarin imagutapash 
na charij runataca, paipaj cumbapash cunganllami. 
5Yangamanda juchachishpa villagrij runaca, llaquichi tucungapachami. 
Llullacunata parlaj runaca, napacha pacajui ushangachu. 
6Imatapash na mitsashpa caraj runagu ayudachunga, taucacunami mascan. 
Shina caraj runahuanga, cumba tucunllami. 

7Imagutapash na charij runagutaca, tucui paipaj huauquicunapashmi 
millanayachin. ¡Paipaj cumbacunacarin, paimandaca caruyangallami! Paica 
parlangapaj mascashpapash, na taringachu. 
8Ali yuyaita charij runaca, paipaj almata juyanmi. Ali yuyaita huacaichij 
runaca, alita taringami. 
9Yangamanda juchachishpa villagrij runaca, llaquichi tucungapachami. 
Llullacunata parlaj runaca huañungapachami. 
10Shinlli shungu runa juyailla charishcacunaca nalichu. ¡Shinallata servij 
runara, mandajcunapaj mandaj tucunacarin napacha alichu! 
11Aliguta yarishpa causaj runaca, ñapash fiñarishpapash jarcarinmi. 
Fiñachijpipash upalla yalij runami, alicachi tucun. 
12Jatun mandaj fiñarishpaca, león huacanshnami manllachin. Pai ali 
rurashcapash, jihua jahuapi jamzi paramu urmashcashnami. 
13Shinlli shungu churica, taitata llaquichishpallami causan. Fiñarishpa 
rimajujlla huarmipash, cati cati tamia yacu shutujunshnami. 
14Taitamandaca huasita, imatalla charinacunatami chasquinchi. 
Ashtahuangarin Mandaj Diosca, aligutapacha yarishpa causaj huarmigutami 
caran. 
15Imata ruranatapash na munaj runaca, huañushcashna puñujunllami. 
Imatapash na ucha rurangapaj munaj runapaj causaica, yarjaimi causanga. 
16Mandashcata pactachij runaca, paipaj almatami huacaichin. Ashtahuangarin 
paipaj causaita yangapi churaj runaca, huañungami. 
17Imagutapash na charij runaguman imagutapash caraj runaca, Mandaj 
Diosman mañachishcashnami charin. Chashna alita rurashcamandaca, 
paimambash tigrachingami. 
18Cambaj churitaca uchilla cajpillatami, llaquichina cangui. Ashtahuangarin 
cambaj shungupica, ama huañuchina yuyaihuan llaquichinguichu. 

19Yapata fiñarij runaca, llaquichi tucungami. Ninandapacha llaquichij runaca, 
ashtahuan nalicunatami mirachijunga. 
20Rucuyashpapash alipacha yachajushca cangapaca, ali yuyaita cushcatapash 
uyangui, ali tucuchun rimashcatapash chasquingui. 
21Runapaj shungupica, caita chaitami yarijun. Ashtahuangarin Mandaj Dios ali 
yuyaita cushcami pactanga. 
22Llaquishpa imagutapash ruraj runacunaca cushijunmi. Ashtahuangarin llulla 
runapaj randica, imagutapash na charij runagumi ashtahuan ali. 
23Mandaj Diosta manllanaca, causaita charingapajmi. Paita manllashpaca, 
ninanda cushijushpa samashpami causanga. Shina causajujpica, ima llaquipash 
na japingachu. 
24Imata ruranatapash na munaj runaca, micuna platopi maquita 
satijushpapash, paipaj shimimanllapash na churangachu. 
25Na cazushpa asij runata chugrichijta ricushpaca, na yachajushca runapash 
cazunata yachajungami. Ali yuyaita charij runacarin ali tucuchun rimajpillata, 
ali yachaita japingallami. 
26Taitapajta imata shuhuajpash, mamata huasimanda llujchishpa cachajpash, 
pingaichi tucunata, nalicachishpa rimai tucunatalla apamuj churimi. 
27Ñuca huahualla, nali yuyaicunata yachachishcata uyanataca saqui. Chai 
yuyaicunami, alipacha yachajushca cachun yachachij yuyaicunataca jarcan. 
28Yangamanda juchachij jatun nalita ruraj runaca, llaquichinajujpipash 
asishpami ricunga. Diosta na manllajcunaca, nalita rurashcata pacashpa na 
villanllu. 
29Na cazushpa asijcunata ninanda llaquichinaca, alichishcami tiajun. Shinlli 
shungu runacunapaj huashapi, astinacunapash alichishcami tiajun. 

Proverbios 20 

1Vinoca, na cazushpa asichunmi ruran. Sidrapash, ninanda caparishpa 
rimachunmi ruran. Chaicunahuan machashpa pandarij runaca, na alipacha 
yachajushcachu. 
2Jatun mandaj ninanda fiñarishpaca, león huacanshnami manllachin. Ñapash 
fiñarishpaca, paillatami juchata ruran. 
3Fiñanajunata saquij runaca, alicachi tucunmi. Ashtahuangarin juizu 
illajcunaca, tucuicunami chai fiñanajuipi yaicun. 
4Imata ruranatapash na munaj runaca, tamiajunmi nishpami na yapun. Chai 
runaca, cozechana punllapi mañashpapash, imatapash na taringachu. 
5Shungupi charishca yuyaicunaca, ucu ucucaman yacushnami. Ashtahuangarin 
ali yachajushca runallami, chaitaca taringa. 
6Taucacunami, alitami ruranchi nirinajun. Ashtahuangarin na llullaj runataca, 
¿pita taringayari? 
7Imatapash cashcatapacha ruraj runaca, ima nalitapash na ruranllu. Paipaj 
jipaca, huahuacunapash cushijushcami causan. 
8Aliguta ricushpa mandangapaj tiarinapi tiarij jatun mandajca, tucui nalita 
rurashcataca ñavi ricuihuanllatami llujchishpa cachanga. 
9¿Pita: “Ñuca shungupica, mapa illajmi cani. Ñami jucha illaj cani” ni 
ushangayari? 
10Nali pezanatapash, nali medinatapash, ishcanditallatami Mandaj Diosca 
millanayachin. 
11Alita rurajtapash, na mapata rurashpa, aligutalla rurajtapash huambrara 
cajpillata ricunallami. 
12Ricuj ñavitapash, uyaj rinritapash, ishcanditallatami Mandaj Dios churashca. 
13Ama imagupash illaj causangapaca, puñuitaca na juyanachu cangui. Puñuita 
saquishpa ñavita pascashpaca, na ushajtami micungui. 

14Randij runaca: “Nalichu, nalichu” ninllami. Ashtahuangarin ña ricushpaca, 
alicachirishpami cushijun. 
15Oropash, punchapamba juyailla ashtaca rumicunapashmi tian. 
Ashtahuangarin aligutapacha yarishpa parlajcunapaj shimica, juyaillaguta 
rurashca oroshnami. 
16Na rijsishca runapaj garante tucuj runapaj churajunata japinguilla. Na 
rijsishcacunapaj garante tucuj runapajtaca, imatallapash prenda japingui. 
17Umachishpalla micunata japij runapaca, mishquillagumi. Ashtahuangarin 
chai jipaca, cascajo rumicunata shimipi jundachishcashnami canga. 
18Imata yarijushcapash, aliguta yarichishcahuanmi ali llujshin. Alipacha 
yachajushca yuyaihuan mandashpami, jatun macanajuitapash ruran. 
19Imatapash parlajlla runaca, na parlanallatapash parlanllami. Shina jallu 
cacharishca runahuanga, ama tandanajunguichu. 
20Paipaj taitata, na cashpaca paipaj mamata, ima llaquipash japishpami ali 
canman nij runaca, manllanayai yana yana tutapi lámpara micha 
huañunshnami tucunga. 
21Callaripi ñapash muspaita japishpa charishcacunaca, jipamanmi na bendiciai 
tucunga. 
22Ama: “Ñucapash llaquichishapachami” ninguichu. Ashtahuangarin Mandaj 
Diostalla shuyangui, paimi quishpichinga. 
23Nali pezanacunataca, Mandaj Diosca millanayachinmi. Nali pezaj balanzaca, 
napacha alichu. 
24Gentecunapaj causaica, Mandaj Diospajmi. Runaca, paipaj causaitaca, 
¿imashnata yachangayari? 
25Diosman imagutapash carashami nishpa, ñapash ari nishca jipara aliguta 
yarinaca, runapaca lazupi japi tucunashnami. 

26Alipacha yachajushca jatun mandajca, Diosta na manllajcunataca 
huairachinshna, ruedacunahuan llapichinshnami llaquichin. 
27Runapaj espirituca, Mandaj Dios cushca lamparashnami. Chaimandami, 
ñucanchi shungu ucupi ima yuyai tiajtapash, callarishpa ricujun. 
28Jatun mandajtaca llaquij canapash, na llullaj canapashmi huacaichin. Juyaj 
cashpallami, pai mandangapaj tiarinataca shinllipacha charin. 
29Chairalla viñaicunaca, shinllicuna cashpami alicachirishpa purinajun. 
Rucucunaca, ña rucuyashpami juyailla ricurinajun. 
30Ninanda astishpa chugrichishcapash, nalita ruraj runapaca jambimi. Shinllita 
llaquichishcapash, shungumanda mapa yuyaita anchuchinmi. 

Proverbios 21 

1Jatun mandajpaj shunguca, Mandaj Diospaj maquipica, uchilla larca yacucuna 
chaupirishpa rijunshnami. Paica, pai maiman munashcamanmi cachajun. 
2Runaca, tucui causaipi imatalla rurashpapash, aligutallami rurajuni yajunmi. 
Ashtahuangarin Mandaj Diosmi, shungutaca pezanshna ricujun. 
3Imatapash cashcatapacha rurashpa, aligutapacha ricushpa mandashcami, 
Mandaj Diospaca animalta carashpa huañuchishcatapash yali ashtahuan aligu 
ricurin. 
4Jariyashpa ricunapash, shungupi ninanda jariyanapash, Diosta na 
manllajcunashna yarijunapash juchami. 
5Imatapash ucha rurajcuna aliguta yarishcahuanga, ashtacatapachami 
charinga. Ashtahuangarin yapata musparishpa, imatapash ruraj tucui 
runacunaca, imagupash illajmi tucunga. 
6Imapash ninan valishcacunata alichinshna, llulla jalluhuan ninanda 
mirachishpa huañuita mascajcunapaca, ñapash chingajlla samaishnami. 
7Diosta na manllajcunataca, paicuna shuhuashcallatami tucuchinga. Aliguta 
ricushpa mandangapaj na munashcamandami, chashna tucuchinga. 

8Jatun nalita ruraj runapaj causaica, pandanalla na rijsishca ñanshnami. 
Ashtahuangarin aligutalla ruraj runapaj causaica, imatalla rurashcapash 
aligumi. 
9Jatun huasi ucupi causashpapash, imatapash nirijushpa ninandapacha 
fiñachijujlla huarmihuan causangapaj randica, huasi jahua uchilla ucugupi 
causanami ashtahuan ali. 
10Diosta na manllaj runapaj shungupica, pitapash llaqui japichunllami munan. 
Pitapash na llaquishpa ricunllu. 
11Na cazushpa asij runata llaquichijta ricushpaca, na yachajushca runapash 
alipacha yachajushcami tucunga. Alipacha yachajushca runacarin, shinlli 
tacurijpillata, ali yachaita japingallami. 
12Imatapash cashcatapacha ruraj runaca, Diosta na manllaj runapaj huasi ucu 
purataca ricujunmi. Diosta na manllajcuna nalita rurashcamanda imashna 
tucuchi tucunajujtapashmi ricujun. 
13Imagutapash na charij runagu caparishpa mañajpi na uyaj runataca, jipaman 
pai caparijujpipash, pipash na uyangachu. 
14Imatapash pacalla carashpaca, ninandapacha fiñarishcatapash alichinmi. 
Imatapash pacalla japishpa quinllulishcapash, shinllipacha fiñarishcata 
alichinmi. 
15Aliguta ricushpa mandanaca, imatapash cashcatapacha ruraj runapaca 
cushijuimi. Ashtahuangarin nalita rurajcunapaca, tucuchij llaquimi. 
16Ali yachaita saquishpa causaj runaca, huañushcacunahuanmi 
tandanajugringa. 
17Ima nalicunatapash rurashpa cushijuj runaca, imapash illajmi causanga. 
Vinotapash, mishquilla ashnajuj jambicunatapash munaj runaca, napacha 
charijyangachu. 

18Imatapash cashcatapacha ruraj runataca, Diosta na manllaj runata cushpami 
quishpichin. Aligutalla ruraj runacunataca, yachashpata na cazuj runata 
cushpami, randishna quishpichin. 
19Imatapash nirijushpa, ninandapacha fiñachijujlla huarmihuan causangapaj 
randica, jichushca pambapi causanami ashtahuan ali. 
20Alipacha yachajushca runapaj huasipica, imalla ninan valishcacunapash, 
aceitepashmi tian. Ashtahuangarin juizu illaj runaca, tucuillata tucuchinllami. 
21Imatapash cashcatapacha ruranata pitapash llaquishpa causanata na 
saquishpa catij runaca, causaitapash, imatapash cashcatapacha ruranatapash, 
alicachi tucunatapashmi japinga. 
22Alipacha yachajushca runaca, ninan shinllicunapaj pueblotaca 
quichurcallami. Na urmachingachu yashpa chaita yariajlla causanajushca jatun 
pircatapash urmachircallami. 
23Imatapash cacharishcata rimanamanda jalluta jarcarij runaca, paipaj alma 
llaquipi yaicunatami huacaichijun. 
24Jariyashpa jatun tucuj, na cazuj runataca, na cazushpa asij runami 
ninajunmi. Yapata jariyashpa na cazushpami, imatapash ruran. 
25Imata ruranatapash na munaj runaca, paipaj maquihuan imata 
rurangapajpash na munashcamandami, imatalla charingapaj ninanda 
munashpa huañujun. 
26Huaquingunaca, punllandi imatapash munashpallami causan. 
Ashtahuangarin imatapash cashcatapacha ruraj runaca, na mitsashpa imaguta 
carangapajpash charinmi. 
27Diosta na manllajcuna, animalta Diosman carashpa huañuchishcapash 
millanayainmi. ¡Nali shunguhuan carashcacarin, ashtahuanmmi millanayaimi! 
28Llullashpa villaj runaca, huañungami. Ashtahuangarin uyashcatapacha villaj 
runaca, alimi llujshinga. 

29Diosta na manllaj runapaj ñavipica, imatapash na rurashcatashnami ricuchin. 
Ashtahuangarin aligutalla ruraj runaca, paipaj causaipica aligutami purin. 
30Ima yachaipash, ima yuyaipash, ima yuyaita cushcapash, Mandaj Diostaca 
na mishai ushanllu. 
31Macanajui punllapaca, caballocunahuanmi ninanda alichirinajun. 
Ashtahuangarin Mandaj Dios mishachijpillami mishanajun. 

Proverbios 22 

1Alicachi tucunaca, ninan charij canatapash ashtahuan yali alimari. Tucuicuna 
rijsishca canaca, culquitapash, orotapash ashtahuan yali alimari. 
2Charij runapash, imaguta na charij runapashmi tuparinajun. Shina cajpipash 
ishcanditallatami, Mandaj Dios rurashca. 
3Ali yuyaita charij runaca, ima llaqui japinata ricushpaca pacajunmi. 
Ashtahuangarin na yachajushca runacunaca, yangata rishpa llaquichi 
tucunllami. 
4Mandaj Diosta manllashpa, na jariyashpa causashcamandaca, 
charijyanatapash, alicachi tucunatapash, causaitapashmi japinajun. 
5Jatun nalita ruraj runapaj ñambica cashacunapash, lazucunapashmi tian. 
Paipaj almata huacaichijca, chai ñangunamanda anchuringami. 
6Huahuataca, ali causaita yachachingui. Shina yachachijpica rucuyashpapash, 
napacha cungangachu. 
7Charij runami, imagutapash na charijcunata mandajun. Culquita mañashpa 
japij runapash, culquita mañachij runapaj servijmi tucun. 
8Ima nalitapash tarpunshna nalita ruraj runaca, nalitallatami tandachinga. 
Yapata jariyashpa, mandajushca vara caspipash faquiringami. 
9Llaquishpa imagutapash caraj runaca, bendiciai tucungami. Imagutapash na 
charijcunaman micunata carashcamandami, chashna canga. 

10Na cazushpa asij runata llujchishpa cachajpica, fiñanajushpa rimarinapash 
illangami. Fiñanajushpa rimarinapash, pingai tucunapash tucuringami. 
11Shungupi mapa illaj canata ninanda munaj runaca, paipaj shimihuan 
juyaillaguta parlashcamandami, jatun mandajpaj ali cumba tucunga. 
12Mandaj Diosca, ali yachaita charijcunatami cuidariajun. Ashtahuangarin 
yachashpata na cazujcuna imata ruranajujpipash, paica pandachishpami 
tucuchin. 
13Imata ruranatapash na munaj runaca: “Leonmari canllapi, chapajun, ñambi 
huañuchi tucushamari” nijunmi. 
14Na rijsishca huarmi rimashca shimicunaca, ucu ucuta allashca utujushnami. 
Mandaj Dios fiñashca runaca, chaipimi urmanga. 
15Chairalla viñai huambrapaj shungupica, shinlli shungu canaca 
huatarishcashnami. Ashtahuangarin jamzi varahuan astishpa yachachijpica, 
chai yuyaicunaca anchuringami. 
16Ashtahuan charijyangapaj, imagutapash na charij runata llaquichishpa 
charishpapash, na cashpaca charijman carashpapash, imatapash na charijmi 
tucunga. 

Imatalla rurachun nishpami, shinllita tacurishca 

17Alipacha yachajushcacuna yachachishca shimicunataca, rinrira mañachishpa 
uyangui. Ñuca cushca ali yachaitapash, tucui shunguhuan pactachingui. 
18Cai shimicunata cambaj shungupi alichijpica, mishquillagumi canga. 
Chashnami cambaj shimipipash, shinllitapacha charingui. 
19Cai shimicunataca, Mandaj Diosta yariashpa causachunmi, cunanga 
canmambash yachachijurcani. 
20Ali yuyaita cushpapash, aliguta yachajuchumbash, ¿nachu quimsacaman 
escribircani? 
21Cai na llullaj shimicunataca, chashnapacha cajta can yachashpa, na llullaj 
shimitaca, canda cachamujcunaman apashpa cutin tigrachunmi escribircani. 

22Imagutapash na charij runataca, imagutapash na charishcamanda, ama 
imagutapash shuhuanguichu. Llaquita apaj runatapash, pueblo pungupi 
mandajcunaman cushpa, ama llaquichinguichu. 
23Mandaj Diosmi, paicunamandaca shayaringa. Paicunata quichujcunataca, 
paillatami causaita quichunga. 
24Ñapash fiñarijlla runahuanga, ama tandanajunguichu. Fiñarijlla runahuanga, 
ama cumba tucunguichu. 
25Pactarallapash paicunashna yachajushpara, cambaj almapajllata lazuta 
churarinshna tucunguiman. 
26Ari nirinajushpa maqui japirinajuj gentecunashnaca, ama canguichu. 
Paicunapaj umapi culquita llujchishpa, shujcunaman mañachishpa divi tucuj 
gentecunashnapash, ama canguichu. 
27Culquita na tigrachi ushajpica, ¿imashpata can puñujuj cambaj camatara 
quichungayari? 
28Cambaj alpacunapi cambaj ñaupa taitacuna churashca mujungunataca, ama 
suchuchinguichu. 
29¿Imata ruranatapash ali yachaj runata ricushcanguichu? Paica, jatun 
mandajcunapaj ñaupajpimi servijunga. Yanga runacunataca, na servijungachu. 

Proverbios 23 

1Maijan amohuan micungapaj tiarishpapash, pipaj ñaupajpi tiajushcatapash 
aliguta yaringui. 
2Ninanda micunayachijushpapash, cuchillota cungapi churanshna jarcaringui. 
3Chai munanayai micunacunataca, ama ninandapacha munanguichu. 
Chaicunaca, umachina micunami. 
4Ama charij tucunatalla ninanda munashpa puringuichu. Chai munaita 
saquishpa, aligutapacha yarishpa puringui. 

5¿Charij tucunaca yangallata cajpitachu, chaita ricuriajlla causagringui? 
Chaicunaca, alas viñajpi jatun anga jatarishpa, jahuata rinshna ñapash 
chingangallami. 
6Mitsa runahuanga, ama micungapaj tiaringuichu. Paipaj munanayai 
micunatapash, ama ninandapacha munanguichu. 
7Paipaj shungupi imashna yarijushpapash, paipash chashnallata: “Micuilla, 
ufiailla” nijushpapash, tucui shungumandaca na ningachu. 
8Chai micushcataca, shungu tigrachinguimi. Can aliguta pashi nishcapash, 
yangami canga. 
9Shinlli shungu runa uyajtaca, ama imatapash ninguichu. Aligutapacha 
yarishpa ali yuyaita can cushcataca, yangapimi churanga. 
10Cambaj ñaupa taitacuna churashca mujundaca, ama suchuchinguichu. Taita 
mama illaj huahuacunapaj alpacunamambash, ama suchuchishpa 
yaicunguichu. 
11Paicunamanda shayarishpa mitsaj Diosca, ninan shinllipachami. Paimi, 
paicunamanda shayarishpa candaca llaquichinga. 
12Yachachishca shimicunataca, tucui shunguhuan pactachingui. Ali yachajta 
ruraj cai shimicunataca, rinrita mañachishpa uyangui. 
13Huahuata llaquichinataca, ama saquinguichu. Jamzi varahuan astijllapica, na 
huañungachu. 
14Jamzi varahuan llaquichishpami paipaj alma, Seolman rinamandaca 
cacharichingui. 
15Ñuca huahualla, cambaj shungupi alipacha yachajushca cajpica, ñuca 
shungupash cushijungami. 
16Cambaj shimihuanga, imatapash aligutalla rimajpica, ñuca shungupash 
cushijungami. 

17Juchasapacunata ricushpaca, ama ñucapash chashna cashcaiman yanguichu. 
Ashtahuangarin tucui cambaj causaipi, Mandaj Diostalla manllashpa 
causangui. 
18Tucurimui punlla tianapacha cashcamandami, chashna causana cangui. 
Shinallata can shuyajushca punllacunaca, na tucuringachu. 
19Ñuca huahualla, ñucata uyashpa ali yachajushpaca alimi canguiman. Ali 
ñanda catingapaj, cambaj shunguta alichiringui. 
20Vinota ufiajcunahuanga, ama tandanajunguichu. Aichatalla 
micujcunahuambash, ama tandanajunguichu. 
21Machaj runapash, yapata micuj runapash, imatapash na charijmi tucunga. 
Yapata puñuj runaca, liqui churajunatami churajunga. 
22Cambaj huachaj taitataca, ali uyangui. Cambaj mama ña payayajpipash, ama 
yangapi churanguichu. 
23Na llullaj shimita, ali yachaita, ali yuyaita yachachishcatapash randishpaca, 
ama cutinga jatunguichu. 
24Imatapash cashcatapacha ruraj runapaj taitaca ninandami cushijunga. 
Alipacha yachajushca churipaj huachaj taitapash, paihuanga cushijungami. 
25Cambaj taitapash, cambaj mamapash cushijushca cachun. Canda unguj 
mamaca, ninanda cushijuchun. 
26Ñuca huahualla, cambaj shungutaca ñucaman cuhuayari. Cambaj 
ñavihuanga, ñuca imashna causajujta ricuhuayari. 
27Culquimanda huainayaj huarmica, manllanayai ucu ucu yacushnami. Na 
rijsishca huarmipash, yacuta llujchingapaj allashca quichiji quichiji jatun 
utujushnami. 
28Chai huarmipash, shuhua runashnami pacalla chapajun. Paimandami, 
yachashpata na cazuj runacunapash, ashtaca miranajun. 

29¿Aij nishpa purinaca pipajta? ¿Nanaihuan purinaca pipajta? ¿Fiñanajushpa 
purinaca pipajta? ¿Aij nishpa huacanaca pipajta? ¿Yangamanda chugrichi 
tucushpa purinaca pipajta? ¿Ñavi verdeyashca purinaca pipajta? 
30Chai llaquicunaca, yapata machashpa purijcunapaj, chapushca ufianacunata 
mascashpa purijcunapajmi. 
31Copapi punchapamba pucalla vino tiajujpipash, ama ricunguichu. Cungataca 
mishquillami langaringa. 
32Ashtahuangarin chai jipaca, culebrashnami caninga. Millai culebra 
canishcashnami nanachinga. 
33Cambaj ñavipica, na ricushcacunami ricuringa. Cambaj shungumandapash, 
jatun nali shimicunami llujshinga. 
34Mama cucha chaupipi sirijunshnami cangui. Jatun barco chaupipi shayajuj 
caspi pundapi tiajunshnapashmi cangui. 
35Cashnapashmi ningui: “Chugrichi tucushpapash, napacha nanarcachu. Macai 
tucushcatapash na yarinichu. Rijcharishpaca, ufianata mascagrisharami” 
ninguimi. 

Proverbios 24 

1Nalita rurajcunata ricushpaca, ama ñucapash chashna cashcaiman yanguichu. 
Paicunahuan tandanajunatapash, ama munanguichu. 
2Paicunapaj shungupica, shuhuanatallami yarinajun. Shimihuambash 
nalitallami rimanajun. 
3Alipacha yachajushcahuanmi, huasi ucu purataca huasichinshna shayachinga. 
Aligutapacha yarishpami, shinllitapacha shayachinga. 
4Ali yachajushcahuanmi huasi ucucunapipash, tucui imalla munanayai, 
juyailla charinacunatapash jundachinga. 
5Alipacha yachajushca runaca, ninan shinlli runami. Ali yachajushca runapaca, 
imapash na llashachu. 



1944 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

6Jatun macanajuitapash, ali yachajushcahuanmi rurana. Ali yachajcuna 
yuyaita cushcami, jatun macanajuitaca mishachin. 
7Juizu illaj runapaca, ali yachaica na pactai ushanalla jahuamanmi tiajun. 
Puebloman yaicuna pungu ladopi tandanajuipica, paipaj shimita pascaitapash 
na pascangachu. 
8Pitapash llaquichingapaj yariajlla causaj runataca: “Caica, nali shungu 
runami” ninajunmi. 
9Shinlli shungu runaca, juchatallami yarijun. Na cazushpa asij runaca, 
runacunapaj ñaupajpica millanayaimi ricurin. 
10Imatalla rurana punllapi imata ruranatapash na munashpaca, ushai illajmi 
tucungui. 
11Huañuchingapaj apai tucushcacunataca cacharichingui. Huañuchi 
tucunallapi purijcunatapash quishpichingui. 
12Chaitaca, napacha yachashpami causashcanchi ninajujpipash, tucuicunapaj 
shunguta pezanshna ricujuj Diosca, ¿nachu yachanga? Cambaj causaita ricujuj 
Diosmi, chaitaca yachan. Shina cashcamandami, runacuna imata 
rurashcashnallata cunga. 
13Ñuca huahualla, balun mishquita japishpa micuilla, aligumari. Balun mishqui 
shinlliyashcapash, cambaj shimipica mishquillagumi canga. 
14Ali yachaita japinapash, cambaj almapaca, chashnallatami canga. Chaita 
tarishpaca, can japina cashcatapash japinguimi. Shinallata tucuripica, can 
shuyajushcapash na tucuringachu. 
15Diosta na manllaj runalla. Imatapash cashcatapacha ruraj runapaj carpataca, 
ama pacalla chapajuichu. Paipaj huasi ucucunapi ima tiashcatapash, ama 
llujchishpa apaichu. 
16Imatapash cashcatapacha ruraj runaca, canchiscaman urmashpapash, cutin 
jatarinllami. Ashtahuangarin Diosta na manllajcunaca, jatun llaquipimi 
urmanga. 

17Canda fiñaj runa llaquipi urmajpica, ama cushijunguichu. Nitijanshna 
pandarijpipash, shungupillapash ama cushijunguichu. 
18Mandaj Diosca, chaita ricushpara candapash nalicachinman. Paita fiñarishpa 
llaquichijushcatapash, paimanda anchuchinman. 
19Nalita rurajcunahuanga, ama tandanajunguichu. Diosta na manllaj 
runacunata ricushpapash, ama ñucapash chashna cashcaiman yanguichu. 
20Nali runapaca, jipaman cushijuica na tiana cashcamandami, na chashna 
yarina cangui. Diosta na manllajcunapaj lámpara michata huañuchinshnami 
tucuchinga. 
21Ñuca huahualla, Mandaj Diostapash, jatun mandajtapash cazungui. 
Imatapash nalicunata yarishpa purijcunahuanga, ama tandanajunguichu. 
22Paicunataca, cungashcapi llaqui japina cashcamandami, na tandanajuna 
cangui. Chai ishcandi llaquichinataca, ¿pita yachangayari? 
23Caicunapash, ali yachajushcacuna rimashca shimicunami: Imata alichina 
cajpipash, ñavita ricushpalla chasquinaca nalichu. 
24Nalita ruraj runatara: “Canga, imatapash cashcatapacha rurajmi cangui” 
nijtaca, tucui gentecunami ima llaquipash japishpami ali canman ninajunga. 
Shuj llactacunapi causajcunapashmi millayanachinga. 
25Ashtahuangarin jarcashpa rimajcunaca, cushijuita charingami. Paicunaca, 
ninandami bendiciai tucunga. 
26Ali shimicunatalla rimashpa tigrachij runapaj shimitaca muchanshnami 
alicachinga. 
27Llujshirishpa imata ruranatapash mascagringui. Cambaj pambacunapi 
imatallapash ruranata yaringui. Chashna rurashca jipami, cambaj huasita 
shayachingui. 
28Ama pitapash, yangata llullashpa chashnapachami nishpa villanguichu. 
Cambaj shimihuambash, ama uyanayaita llullashpa parlanguichu. 

29Ama: “Paitapash shinallatami rurasha, pai imashna llaquichishcashnallatami 
paimambash tigrachisha” ninguichu. 
30Imata ruranatapash na munaj runapaj alpa ladotami yalijurcani. Shinallata 
na yachajushca runapaj uvas chagratapashmi yalijurcani. 
31Ricui, tucui chai pambapimi, cashacuna viñashca carca. Shinallata tucui chai 
pambapimi, tsinicuna jundashca carca. Chai pamba muyundipi 
jarcashcacunapash, urmashpa tucurishcami carca. 
32Chaita ricushpami, ñuca shungupi yarijurcani. Chaita ricushpaca, cashnami 
yarijurcani: 
33Ashata puñushpa, umata caiman chaiman cuyuchishpa, ashata puñungapaj 
maquita cruzashpami sirijushcangui. 
34Chashna sirijujpillatami, imapash illaj tucunaca, yanga purij runashna 
chayamun. Imatapash na charij canaca, macanajunacunahuan alichirishca 
runashnami chayamunga yajurcanimi. 

Proverbios 25 

Aliguta causachun chimbapurashpa yachachishca shimicunami 

1Caicunapash, Salomón rurashca, yarichij shimicunami. Cai shimicunataca, 
Judá llactata jatun mandaj Ezequiaspaj escribijcunami cutin escribinajurca. 
2Imata pacalla charinaca, Taita Diospaca cushijuimi. Shina cajpipash 
aligutapacha callarishpa ricunaca, jatun mandajpaca aligupachami. 
3Jahua pacha maicaman cajtapash, cai pacha maicaman ucu cajtapash, jatun 
mandajcunapaj shungupi imata yarinajujtapash, pipash na yachai ushanllu. 
4Culquita yacuyachishpa, mapata anchuchingui. Chashna rurajpimi, culquita 
yacuyachishpa imata ruranata yachaj, imata rurashcapash juyaillagu 
llujshinga. 
5Diosta na manllaj runataca, jatun mandajpaj ñaupajmanda anchuchingui. 
Shina anchuchijpimi, mandangapaj tiarinapipash imatapash cashcatapacha 
rurashpa shinllitapacha mandajunga. 

6Jatun mandajpaj ñaupajpica, ama canllata alicachiringuichu. Jatungunalla 
tiarina pushtupipash, ama tiaringuichu. 
7Can ricushca mandajpaj ñaupajpi pingai tucushpa urai cumuringapaj randica: 
“Caiman vichai shamui” ningacaman shuyanami ashtahuan ali. 
8Ama imamandapash ñapash fiñanajuipi yaicunguichu. Caishuj runa canda 
pingaichijpira, imata ruraitapash na ushanguiman. 
9Canda pi imata nijpipash, chaitaca paihuanlla alichingui. Imatapash canlla 
yachashcataca, ama pimambash villanguichu. 
10Pactarallapash can parlajujta maijambash uyashpara, can alicachi tucushcata 
huaglichinman. Canda juchachishpa pingaichishcapash, na alichi ushanallara 
tucunman. 
11Aliguta yarishpa rimashca shimicunaca, oro manzanapi culquita churashpa, 
juyaillaguta rurashcashnami. 
12Aliguta uyaj, alipacha yachajushca runata jarcashpa rimaj runaca, oro 
zarcilloshna, ashtahuan ali oromanda rurashca juyailla huatarinacunashnami. 
13Imata villachun cachajpipash, ali pactachij runaca, chai cachaj 
runacunapaca, cozechai punllacunapi chirilla rasu yacuta caranshnami. Chai 
runaca, paipaj amopaj almatami samachijun. 
14Imagutapash carashapachami nishpa jariyashpapash, na pactachij runaca, 
huairahuan fuyu shamushpapash, na tamianshnami. 
15Mandaj fiñarishca cajpica, na ñapash fiñarishpami alichin. Amujlla 
shimicunaca, tulluta faquinshnami amujyachin. 
16¿Balun mishquitachu tarircangui? Tarishpaca, usharishcagutalla micungui. 
Yapata micushpara millanayachishpa, shunguta tigrachinguiman. 
17Cambaj ladollapi causajpajmambash, ama yapa chayanguichu, 
pactarallapash canda na ricunayachishpa millanayachinman. 

18Pitapash yanga juchachishpa villagrij runaca, martilloshna, cuchilloshna, filo 
filo flechashnami. 
19Ninan llaqui punllacunapi cashpa, yachashpata na cazuj runa ayudachun 
shuyanaca, quiru faquirishcashna, chaqui quivishcashnami. 
20Llaquilla shunguhuan tiajujpi candajuj runaca, chiri punllacunapi 
churajunata quichunshnami. Na cashpaca, jabón jahuapi vinagreta 
talinshnami. 
21Canda na ricunayachij runa yarjachijujpica, micunata carangui. 
Yacunayachijujpipash, yacuta ufiachun carangui. 
22Shina rurajpica, nina carbonda umapi churajpishnami, pingai tucunga. 
Mandaj Diospash, alicunatami canman caranga. 
23Janaj ladota huaira shamushpaca, tamiata calpachinllami. Fiña ñavihuan 
ricushpaca, llullashpa parlaj runapash shinallatami calpachin. 
24Jatun huasi ucupi causashpapash, imatapash nirishpa fiñachijujlla 
huarmihuan causanapaj randica, huasi jahua uchilla ucugupi causanami 
ashtahuan ali. 
25Caru llactamanda ali villaita villaj shamushpaca, ninanda yacunayachijuj 
shungupi chirilla yacu chayanshnami. 
26Imatapash cashcatapacha ruraj runa, Diosta na manllaj runapaj ñaupajpi 
urmashpaca, pugyu yacu turuyashcashna, llujshijuj yacu mapayashcashnami. 
27Balun mishquita yapata micunaca nalichu. Quiquinllata juyailla tucunata 
mascanapash, na juyaillata ruranllu. 
28Ñapash fiñarina yuyaita na jarcarij runaca, muyundi pirca urmashca jatun 
pirca illaj puebloshnami. 

Proverbios 26 

1Tamia pascarishca punllacunapi rasujpica nalichu. Cozechana punllacunapi 
tamiashpapash nalichu. Shinallata shinlli shungu runata alicachinapash 
nalichu. 
2Tazinda chingachishca gorrionshna, huairata purijuj golondrinashnami. 
Shinallata ninanda nalicachi tucunapash, ima horapash na yangamanda 
shamungachu. 
3Azialca, caballota astingapajmi. Huascapash burrota aisangapajmi. Shinallata 
vara caspica, shinlli shungu runapaj huashapi astingapajmi. 
4Shinlli shungu runa rimajpica, ima horallapash ama paishnallataca 
tigrachinguichu. Ama paishnallata ricuringapami, na chashna rurana cangui. 
5Shinlli shungu runataca, imashna pai shinlli shungu cashcata tigrachishpa 
rimangui. Ama paipaj yuyaillapi alicachirijuchunmi, chashna nina cangui. 
6Shinlli shungu runata imata villachun cachaj runaca, paillata chaquita 
faquirinshnami llaquipi yaicun. 
7Suchu runapaj chaquica, faquirishcami yanga huarcuriajun. Shinlli shungu 
runa yarichij shimicunata rimashcapash chashnallata yangami. 
8Shinlli shungu runata alicachij runaca, rumita huaracapi churashpa 
shitanshnami. 
9Machashca runaca, cashapi taunarishpapash, na nanachinllu. Shinlli shungu 
runacuna yarichij shimicunata rimashcapash chashnallatami. 
10Juizu illaj, yanga purij runacuna imatapash rurachun, culquipaj chasquij 
runaca, flechata cacharishpa tucuicunata chugrichinshnami. 
11Alcuca, shunguta tigrachishpapash, cutin tigrashpa micunllami. Shinallata 
shinlli shungu runapash, paipaj shinlli shungupi yarijushcataca, cutin tigrashpa 
rurajunllami. 
12¿Paipaj yuyaipi alipacha yachajushcami cani yajuj runata ricushcanguichu? 
Chaipaj randica, shinlli shungu runarapashmi imatallapash shuyanata charin. 

13Imata ruranatapash na munaj runaca: “Leonmari ñambi chapajun, canllapica 
leonmari shayajun” nijunmi. 
14Bisagrapi pungu muyujunshnami, imata ruranatapash na munaj runapash 
camapica, caiman chaiman tigrarijun. 
15Imata ruranatapash na munaj runaca, micuna platomanda maquihuan 
japishpa, shimipi churanatapash quillanayachinmi. 
16Imata ruranatapash na munaj runaca, paipaj shungupica, ali yuyaita cuj, 
canchis runacunatapash yali alipacha yachajushcami cani yajunmi. 
17Ñanda yalijushpa shujcunapaj fiñanajuipi yaicuj runaca, alcuta rinripi 
japinshnami. 
18Loco tucushpa ninata japichishpa, flechata cacharishpa huañuchinshnami, 
19paipaj cumbatallata imatapash nishpa umachin. Chai jipaca: “Asingapajllami 
chashna rurarcani” nijunmi. 
20Yamda illajpica, ninapash huañunllami. Imatapash parlajlla runa na tiajpica, 
fiñanajushpa rimarinajuipash tucurinmi. 
21Carbonga ninayachingapajmi, yamdaca rupachingapajmi. Chashnallatami 
fiñarishpa rimaj runaca, fiñanajushpa rimarinatalla jatarichin. 
22Imatapash parlajlla runa parlashca shimicunaca, mishquilla micunashnami 
ucu vijsacaman rinlla. 
23Nali shunguhuan uyanayaita llullashpa parlashca shimicunaca, culquita 
yacuyachishpa mapata llujchishpa, alpa mangapi saquishcashnami. 
24Na ricunayachij runaca, mishqui shimihuan parlashpami umachin. 
Ashtahuangarin shungu ucupica, umachinata yariajllami purijun. 
25Ali cumba tucushpa rimajpilla, ama alimi canga yanguichu. Paipaj 
shungupica, canchis jatun millanayai yuyaicunahuan jundami. 
26Pai na ricunayachishcata shimihuanga pacajujpipash, pai nalita 
rurashcacunaca tandanajuipimi ricuringa. 

27Utujuta allaj runaca, chaipillatami urmanga. Jatun rumita vichai 
t'angajujpipash, paipajmanllatami tigranga. 
28Llulla jalluca, llaquichi tucushca runatallatami ashtahuan llaquichijun. 
Uyanayaita llullashpa parlashca shimicunapash, paitallatami lluchashpa 
urmachin. 

Proverbios 27 

1Caya punlla caita chaita rurashami nishpaca, ama jariyanguichu. Caya ima 
tucunatapash na yachashcamandami, na chashna jariyana cangui. 
2Ama cambaj shimihuanllata alicachiringuichu, na rijsishcacuna 
alicachinajuchun shuyangui. Quiquin shimihuan alicachirinapaj randica, 
shujcuna canda alicachinajuchun shuyangui. 
3Rumipash llashami, t'iyu alpapash llashallatami. Shinlli shungu runa ninanda 
fiñarishcacarin, chai ishcanditapash ashtahuan yali llashami. 
4Ninandapacha fiñarishca runaca, llaquitapash na llaquinllu. Ñapash 
fiñarinacarin, yacu ninanda jatarinshnami. Imatapash ñucapajlla cashcanman 
yashpa ricuj runapaj ñaupajpicarin, ¿pita shayari ushangayari? 
5Juyaimandalla na imatapash ningapaj randica, imata jarcana cashpapash 
rimashpa jarcanami ashtahuan ali. 
6Juyaj runa rimashpa chugrichinshna saquishcacunami ashtahuan ali. 
Ashtahuangarin na ricunayachishpata muchashcacunaca, nalichu. 
7Na munangacaman micushca runaca, balun mishqui shinlliyashcatapash na 
micunayachinllu. Ashtahuangarin yarjachijuj runapaca, ima jayajpash 
mishquillagumi. 
8Quiquin huasita saquishpa rijuj runaca, tazinda shitashpa rijuj urpishnami. 
9Aceitepash, mishquillagu ashnajuj jambipash, shungutami cushichin. Ali 
cumbagu ali yuyaita cushcacarin, caishuj cumba runagutami cushichin. 

10Cambaj cumbatapash, cambaj taitapaj cumbatapash ama cunganguichu. 
Cambaj llaqui punllapipash, ama cambaj huauquipaj huasiman ringuichu. 
Carupi causaj huauquipaj randica, cambaj ladollapi causajcunami ashtahuan 
ali. 
11Ñuca huahualla, aliguta yachajushca cashpa, ñuca shungupi cushichihuayari. 
Shina cashpami, ñucata fiñashpa rimaj runamambash tigrachi ushasha. 
12Ali yuyaita charij runaca, ima llaqui japinata ricushpaca anchurinmi. 
Ashtahuangarin nara yachajushca runacunaca, yangata rishpa llaquichi 
tucunllami. 
13Na rijsishca runapaj, na cashpaca na rijsishca huarmipaj garante tucujtaca, 
culquita cungacaman churajunatapash, ashtahuan imatapash quichushpa 
saquichingui. 
14Punllayajujpi tutamandata paipaj cumbata caparishpa alillachu cangui 
nishcapash, ima llaquipash japishpami ali canman nishcashnallatami. 
15Tamia punllacunapi yacu shutujujlla huasipi causanapash, imatapash 
nirijushpa fiñachijujlla huarmihuan causanapash, chashnallatami llaquichin. 
16Shina huarmita jarcangapaj munanaca, huairata jarcangapaj 
munashcashnami. Na cashpaca, aceiteta ali lado maquihuan japishpa, maqui 
ucupi charingapaj munashcashnami. 
17Jirrutaca, jirruhuanllatami filoyachirin. Shinallatami runapash, paipaj 
cumbaman ali yuyaita cun. 
18Jigos yurata ali cuidashpa causaj runaca, chai yurapi fucushcatami micunga. 
Amopaj ali cachun imagutapash ricuriaj runaca, alicachi tucungami. 
19Imashnami yacupi ñucanchi ñavi ricurin, shinallatami shuj runapaj 
shungupash, caishuj runapaj shungupi ricurijun. 
20Seolpash, Abadonbash napacha shaijunllu. Shinallata runacunapaj ñavipash, 
napacha shaijunllu. 

21Culquitaca pailapi churashpa, orotaca jornopi rupachishpami, ali cajta ricun. 
Runa ali cajtaca, shujcuna alicachijpimi yacharin. 
22Shinlli shungu runaca, cutana rumipi trigota cutanshna, cutin cutin 
cutajpipash, shinlli shungu canataca na saquingachu. 
23Cambaj llamacuna imashnalla purinajujta ricuriangui. Cambaj ashtaca 
llamacunataca, aliguta ricuriashpa michingui. 
24Imatalla charishcacunaca, na causaita causaicaman cashcamandami, chashna 
ricuna cangui. ¿Coronapash, mirai mirai jipa huahuacunapajchu canga? 
25Pambacunapica llullu jihuacuna, ashtahuan shuj jihuacunami jundanga. Urcu 
jihuacunatami tandachinga. 
26Maltun llamacunaca, cambaj churajunata randingapajmi canga. Cambaj 
maltun chivocunaca, alpata randingapajmi canga. 
27Huarmi chivocunapash, can micuchunga ashtaca lechetami cunga. Cambaj 
huasi ucu purapajpash, canda servij huarmicunapajpash pactanami tianga. 

Proverbios 28 

Alihuan, nalihuan chimbapurashpa yarichij shimicunami 

1Diosta na manllaj runaca, pipash na catijujpitami pacajungapaj calpajun. 
Ashtahuangarin imatapash cashcatapacha ruraj runaca, leonshna imatapash na 
manllanllu. 
2Llactapi causajcuna na cazushcamandami, mandajcunaca shuj shuj 
yaicunajun. Ashtahuangarin ali yuyaita charij, alipacha yachajushca mandajca, 
shinlli tucushpa mandajunllami. 
3Imagutapash na charij runallata, imagutapash na charij caishuj runacunapajta 
shuhuaj runaca, ninanda tamiashpa ima micunapash illajta saquinshnami. 
4Mandashcata saquijcunaca, Diosta na manllajcunatarami alicachinajun. 
Ashtahuangarin mandashcata pactachijcunaca, paicunahuan fiñanajushpa 
rimarinshnami causanajun. 

5Nali runacunaca, Dios aliguta ricushpa llaquichinataca na yachanllu. 
Ashtahuangarin Mandaj Diosta mascajcunaca, tucuitami yachan. 
6Charij cashpapash, jatun nalita rurashpa causangapaj randica, imaguta na 
charishpapash, ima nalitapash na rurashpa causanami ashtahuan ali. 
7Mandashcata huacaichij runaca, aligutapacha yarishpa purij churimi. 
Ashtahuangarin micushpalla causaj runacunahuan tandanajuj churica, taitapaj 
pingaimi. 
8Culquita mañachishpa mama culqui mirashcamanda yalishpa japishpa, 
ninanda mirachishpa charijyaj runaca, imagutapash na charij runacunata 
llaquij runa japichunllami alichijun. 
9Mandashcata na uyanayachij runataca, pai mañajujtapash Diosca 
millanayachinmi. 
10Aligutalla rurajcunata pandachishpa nali ñambi churaj runaca, paillata 
allashca utujupimi urmanga. Ashtahuangarin ima pandatapash na rurajcunaca, 
alitallami japinga. 
11Charij runaca, paipaj yuyaipica, ninanda yachajushcami cani yajunmi. 
Ashtahuangarin imagutapash na charij cashpapash, ali yachajushca cashpaca, 
imatapash aligutapachami ricujun. 
12Imatapash cashcatapacha rurajcuna cushijujpica, jatun cushijuimi tian. 
Ashtahuangarin Diosta na manllajcuna jatarijpica, runacunaca pacajunatami 
charin. 
13Maijan cashpapash paipaj juchacunata pacaj runaca, ali causaitaca na 
ushangachu. Ashtahuangarin juchacunata villashpa, tucuita saquij runataca, 
Diosmi llaquinga. 
14Tucui causaipi Taita Diosta manllashpa causaj runaca, ninandami cushijun. 
Ashtahuangarin paipaj shunguta shinlliyachij runaca, ninan llaquipimi 
urmanga. 

15Imagutapash na charij gentecunata, Diosta na manllaj runa mandajushpaca, 
manllanayaita huacajuj leonshna, ninanda yarjachijuj ososhnami. 
16Na yachajushca mandajca, ashtahuan ashtahuanmi llaquichishpa charin. 
Ashtahuangarin charijyanata na munaj mandajca, unaitami mandajunga. 
17Pitapash huañuchishpa yahuarta jichaj runaca, huañuna punllacamanmi 
pacajushpa purijun. Pai huañunataca, pipash na jarcangachu. 
18Ima nalitapash na ruraj runaca, ima llaquimandapash quishpiringami. 
Ashtahuangarin jatun nalita rurashpa causaj runaca, ima llaquipipash 
urmangallatami. 
19Paipaj alpata allashpa tarpunshna causaj runaca, na munangacamanmi 
micunga. Ashtahuangarin yanga yanga causaj runacunata catij runaca, 
imagupash illajpachami causanga. 
20Na llullaj runaguca, ninandami bendiciai tucunga. Ashtahuangarin ucha 
charijyangapaj munaj runaca, llaquichi tucungapachami. 
21Ñavita ricushpalla chasquinaca nalichu. Ashtahuangarin runaca, asha 
micunamandalla yachashpata na cazunllami. 
22Mitsa runaca, ucha charijyangapajllami munashpa causan. Ashtahuangarin 
imagupash illaj tucuna punlla shamunataca, na yachanllu. 
23Pandata rurajujpi jarcashpa rimaj runaca, uyanayaita llullashpa parlaj 
runatapash ashtahuan yalimi, jipamanga alicachi tucunga. 
24Taita mamapajta imata shuhuashpapash: “Ima nalipash na canllu” nij 
churica, imatapash tucuchij runapaj cumballatami. 
25Shungupi ninanda jariyashpa purij runaca, fiñanajuitallami jatarichin. 
Ashtahuangarin Mandaj Diosta yariashpa causaj runaca, imapipash alimi 
llujshinga. 
26Paipaj shungupi yarijushcatalla yariashpa causaj runaca, shinlli shungu 
runami. Ashtahuangarin alipacha yachajushpa causaj runaca, ima 
llaquimandapash cachari tucungami. 

27Imagutapash na charij runaman imagutapash caraj runaca, imagutapash 
charingami. Ashtahuangarin ñavita shujman churaj runaca, ninandami 
nalicachi tucunga. 
28Diosta na manllajcuna mandangapaj jatarijpica, gentecunaca pacajunmi. 
Ashtahuangarin paicuna ña tucurijpica, imatapash cashcatapacha rurajcunami 
miran. 

Proverbios 29 

1Jarcashpa rimajujpipash, shinllipacha tucuj runataca, cungashcapi ñapash 
llaqui japingallami. Paipaca, jambipash na tiangachu. 
2Imatapash cashcatapacha rurajcuna mandashpa charijpica, gentecunaca 
cushijunmi. Ashtahuangarin Diosta na manllaj runa mandashpa charijpica, 
gentecunaca aij ninajunmi. 
3Alipacha yachajunata juyaj churica, taitatami cushichin. Ashtahuangarin 
culquimanda huainayaj huarmicunapajman rijujlla runaca, tucui 
charishcatami tucuchinga. 
4Jatun mandajca, aliguta ricushpa mandashpami llactataca shinllita mandajun. 
Ashtahuangarin imatapash cuchun yapata mañashpaca, llactatami tucuchijun. 
5Paipaj cumbamanllata uyanayaita llullashpa parlaj runaca, chai runapaj 
ñaupajpi linllita churanshnami. 
6Nalita ruraj runa na cazushcapash lazushnami. Ashtahuangarin imatapash 
cashcatapacha ruraj runaca, cushijushpami candanga. 
7Imatapash cashcatapacha ruraj runaca, imagutapash na charijcunatapash 
llaquinmi. Ashtahuangarin Diosta na manllaj runaca, ali yachai imashna 
cajtapash na yachanllu. 
8Na cazushpa asijcunaca, pueblota ninahuan tucuillata japichinshnami. 
Ashtahuangarin alipacha yachajushcacunaca, ninanda fiñarishcatapash 
anchuchinllami. 

9Alipacha yachajushca runa, shinlli shungu runahuan fiñanajushpa 
rimarishpaca, fiñarishpapash, asishpapash, casilla ali causaitaca na japingachu. 
10Pitapash na llaquishpa huañuchijcunaca, ima pandatapash na ruraj runataca 
millanayachinmi. Ashtahuangarin aligutalla ruraj runacunaca, paita 
cushichinatami mascan. 
11Shinlli shungu runa fiñarishpaca, pai imata munashcata ruranllami. 
Ashtahuangarin alipacha yachajushca runaca jarcarinmi. 
12Llullashpa villashca shimicunata mandajllata uyajujpica, tucuilla paita 
servijcunami, Diosta na manllajcuna tucunga. 
13Imagutapash na charij runapash, culquita mañachij runapashmi tuparin. 
Mandaj Diosca, ishcandimanllatami punchayachaij ñavita cushca. 
14Imagutapash na charijcunata aliguta ricushpa, na llullashpa mandajuj jatun 
mandajpaj tiarinaca, causaita causaicamanmi shinllipacha canga. 
15Varahuan astishpa yachachijpimi, huahuacunaca aliguta yachajun. 
Ashtahuangarin imata rurachumbash saquijllapica, mamatami pingaichinga. 
16Diosta na manllajcunalla ashtaca tiashpami, ashtahuan na cazunajun. 
Ashtahuangarin imatapash cashcatapacha rurajcunaca, paicuna llaquita 
apanajujtami ricunga. 
17Cambaj churitaca, aliguta yachachingui. Shina yachachijpimi, candaca 
samachinga. Shinallata cambaj almamambash, cushijuitami cunga. 
18Dios villashcata pipash na villajpica, tucuicunami cacharishcacuna tucun. 
Ashtahuangarin mandashca shimicunata pactachij runaca, ninandami 
cushijun. 
19Servij runataca, na rimashpalla alichi ushanallachu. Rimajpi ali 
yachashpapash, na cazunllu. 
20¿Napash ali yarishpata ñapash rimaj runata ricushcanguichu? Paipaj randica, 
shinlli shungu runarapashmi, imagutallapash shuyanata charin. 

21Uchillamandapacha amo ninanda juyashpa viñachishca runaca, jipa 
punllapica, amo imata charishcatapash paimi japinga. 
22Ñapash fiñarijlla runaca, fiñanajushpa rimarinatallami jatarichin. Ñapash 
fiñarijlla runaca, juchata rurajunllami. 
23Jariyashpa jatun tucuj runataca, chaillatami ñavita urai cumuchin. 
Ashtahuangarin shungupi na jariyaj runaca, ninanda alicachi tucushpami 
causan. 
24Shuhuashcata chasquij runaca, paipaj almatami fiñan. Chaimandami, imata 
shuhuashcata uyashpapash na villan. 
25Runata manllanaca, lazuta churashcashnami canga. Ashtahuangarin Mandaj 
Diosta yariashpa causaj runami, jatumbi churai tucunga. 
26Taucacunami alita rurashcanman yashpa, mandajta mascanajun. 
Ashtahuangarin Mandaj Diosmi, aligutapacha ricushpa tucuicunata mandajun. 
27Imatapash cashcatapacha rurajcunaca, nalita ruraj runataca 
millanayachinmi. Shinallata Diosta na manllaj runapash, aligutalla rurashpa 
causajcunataca millanayachinmi. 

Proverbios 30 

Agur shuti runa rimashca shimicunami 

1Jaqué shuti runapaj churi Agur shuti runa rimashca shimicunami. Chai 
runaca, Dios villashcatami Itiel shuti runaman villashca. Itiel shuti, Ucal shuti 
runacunamanmi, cashna nishpa villajurca: 
2Ñucaca, tucuicunata yali juizu illajmi cani, runacunapaj ali yuyaitaca na 
charinichu. 
3Ali yachaitapash, na yachajurcanichu. Jucha illaj Diosmanda yachajunatapash 
na rijsinichu. 
4¿Pita jahua pachaman rishpa, cutin uriajumushcayari? ¿Pita huairata 
japishpa, maqui ucupi chari ushangayari? ¿Pita yacuta japishpa shuj baitapi 
huatashcayari? ¿Pita tucui cai alpa maicamanlla canatapash, shinllitapacha 

churashcayari? ¿Paica ima shutitayari? ¿Paipaj churijpaj shutitapash 
rijsinguichu? 
5Mandaj Dios rimashca shimicunaca, jucha illajmi. Diosca, paita 
shuyajcunapaca, jarcarina escudoshnami. 
6Canda jarcashpa ama rimachunga, Dios rimashca shimicunataca ama 
mirachinguichu. Pactarallapash canra llulla ricuringuiman. 
7Taita Dioslla, ishcaigutallami mañashcani. Chaitaca ñuca causajujpillata, na 
mitsashpa carahuayari: 
8Imapash yangacunata, llulla shimicunataca ñucamanda anchuchihuayari. 
Shinallata imagutapash na charij canatapash, ninan charij canatapash ama 
cuhuaichu. Micungapaj pactanagutalla carahuayari. 
9Na ushajta micushpara, canda cungashpa: “¿Mandaj Diosca pitayari?” 
nijupaiman. Na cashpaca, imagutapash na charishpara shuhuashpa, ñuca Taita 
Diospaj shutigutara, nali shimicunata rimapaiman. 
10Servij runataca, ama juchachishpa paipaj amoman villanguichu. 
Pactarallapash ima llaquipash japishpachari ali canman nijpira, llaquita 
apanguiman. 
11Paicunapaj taitatallata ima llaquipash japishpachari ali canman nishpa 
nalicachinajuj miraicunapash tianmi. Paicunaca, paipaj mamatapash na 
alicachinllu. 
12Mapa illajcunami canchi nishpa causanajuj miraicunapash tianmi. 
Paicunapaj juchata nara maillarishca cashpapash, chashna ninllami. 
13Jariyashpa, shujcunata fiña ñavihuan ricushpa, ñavi alsashca purinajuj 
miraicunapash tianmi. 
14Pungu quirupipash espadatashna, juchu quirupipash cuchillotashna charij 
miraicunapash tianmi. Paicunaca, llactapi causaj, imagutapash na charij 
runacunata, runa purapi imagupash illajcunata langanshna tucuchingapajmi, 
chashna causanajun. 

15Sanguijuela nishca juruca na sajsashpa: “¡Carahuaira, carahuaira!” nishpa 
mañajujlla, ishcai ushicunatami charin. Shinallata ima horapash napacha vijsa 
pactajcunaca, quimsami tian. Ima horallapash: “¡Chaillata!” ninata na 
yachajhuangarin, chuscumi tian. 
16Paicunaca: Seolmi, huahuata na tarij huarmimi, mashnata tamiajpipash 
chaquijujlla alpami. Ninaca rupajushpapash, ima horallapash napacha: 
“¡Chaillata!” ninllu. 
17Taitata na cazushpa ricuj churica, mama yachachishcatapash yangapimi 
churan. Chai ñavitaca, huaicu yacu ladopi causaj angacuna surcushpa 
saquichun. Paitaca, jatun angacunapaj huahuacuna micuchun. 
18Ñucapaca, quimsami na ricunalla tiajun. Chuscutacarin, napacha yachai 
ushanichu: 
19Huairapi jatun anga purijushcatapash, jaca rumi patacunapi culebra 
purijushcatapash, mama cucha chaupipi jatun barco huambujushcatapash, 
jarihuan nara tacarishca cuitsapi jari tacarishcatapash, na yachai ushanichu. 
20Cazarashca jahua shujcunahuan causaj huarmica, cashnami ruran: 
Micushpalla shimita ficharishpaca: “Ima nalitapash na rurashcanichu” nijunmi. 
21Quimsamandami cai pachapi causajcunaca, ninanda caparinajun. 
Chuscupicarin, paicunapaca llaquita na apai ushanallami: 
22Servij runara llactata mandajujpipash, shinlli shungu runara na ushajta 
micupipashmi, chashna caparinajun. 
23Tucuicuna na ricunayachishca huarmi cazarajpipash, servishpa causaj 
huarmica, paita mandaj huarmi tucui charishcata quichujpipashmi, chashna 
caparinajun. 
24Cai pachapica, chuscu uchilla animalcunami tian. Chaicunaca, ninan 
alipacha yachajushca runacunatapash yali yachajushcacunami: 
25Añangucunaca, na shinllicuna cashpapash, rupai punllacunapimi micunata 
tandachinajun. 

26Conejocunaca, na shinllicuna cashpapash, jatun rumi ucucunapimi 
huasichishpa causanajun. 
27Langostacunaca, jatun mandajta na charishpapash, tucuicunami 
tandanajushpa llujshinajun. 
28Maquihuan llapinalla arañacunapash, jatun mandaj mandana ucupimi 
tianajun. 
29Aliguta purijcunaca quimsami tian. Chuscucarin, juyaillagutami purin: 
30Tucui animal purapica, leonmi ashtahuan shinlli. Paica imata ricushpapash, 
na huashaman tigranllu. 
31Chumbilirishcashna animalpash, jari chivopash, pipash na jariyai ushanalla 
jatun mandajpashmi tian. 
32Shinlli shungu runashna jariyangapaj yarijushca cashpa, na cashpaca 
pitapash llaquichingapaj yarijushca cashpaca, shimipi maquita churashpa 
jarcaringui. 
33Lecheta maijambash ninanda cuyuchishpaca, leche viratapachami llujchinga. 
Singata shinlli jacurishpaca, yahuartami llujchinga. Pitapash ninanda 
fiñachishpaca, fiñanajuipimi churanga. 

Proverbios 31 

Jatun mandajman aliguta yarichishcami 

1Jatun mandaj Lemuel shuti runa rimashca shimicunami. Dios villashcata 
paipaj mama paiman yachachishca shimicunami. 
2Ñuca huahualla, ñuca vijsamanda llujshishca ñuca huahualla. Ñuca ninanda 
munashca huahualla, ¿imatata rurajungui? 
3Ama cambaj ushaita, huarmicunahuan tucuchinguichu. Jatun mandajcunata 
tucuchij ñambica, ama causanguichu. 
4Lemuel, machanaca na jatun mandajcunapajchu. Vinoca, na jatun 
mandajcunapajchu. Mandajcunaca, sidrataca na ufianllu. 



1962 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

5Chaicunata ufiashpara, mandashca shimicunata cunganajunman. Llaquichi 
tucushpa causajcunaman alita ruranatara huaglichinajunman. 
6Sidrataca, ña huañugrijunshna causaj runa ufiachun cuichilla. Vinotapash, 
llaquirishpalla causajcuna ufiachun cuichilla. 
7Chaita ufiashpami imagupash illaj cashcatapash, llaquita apanajushcatapash 
na ashtahuan yaringa. 
8Na rimai ushajcunamandapash rimapairi. Imatapash na rurai ushajcunata 
juchachishpa llaquichigrinajujpipash mitsapairi. 
9Cambaj shimihuanga, imatapash cashcatapacha rimashpa mandapairi. 
Imagutapash na charij, imagupash illaj runacunamanda shayarishpa 
mitsapairi. 

Tucuipi ali huarmiguta alicachij shimicunami 

10Tucuipi ali huarmigutaca, ¿pita tari ushangayari? Shina ali huarmiguca, 
punchapamba juyailla rumicunatapash yalipachami. 
11Paipaj cusapash, tucui shungumi paita yariashpa causan. Paihuanga, 
imagupash na illaj causanllu. 
12Chai huarmiguca, llaquichingapaj randica, alitallami paipaj tucui causaipi 
rurashpa causan. 
13Milmata, linota mascashpa randishpami, paipaj maquihuanga tucui 
munaihuan imagutapash ruran. 
14Jatun barco jatunahuan shamunshnami, micunaguta apamushpa carumanda 
chayamun. 
15Narapash pacarijpillata ucha jatarishpami, paipaj tucuilla familiaman 
micunaguta caran. Shinallata paita servij huarmicuna micuchumbashmi caran. 
16Ali alpaguta ricushpa randishpami, chai alpapica paipaj maquihuambacha 
uvasta tarpushpa, ali chagraguta ruran. 

17Paica, shinlli chumbilishcami purijun. Paipaj rigrahuambash, shinllipachami 
imagutapash ruran. 
18Randishcapash, jatunapash ali llujshichunmi ricuriajun. Paipaj lamparapash, 
tutacaman rupajunllami. 
19Shuj maquihuanga puchata, caishuj maquihuanga tornota muyuchishpa 
puchajunllami. 
20Imagutapash na charij, imagupash illajcunamambash, maquita chutashpami, 
imagutapash caran. 
21Rasujujpi, paipaj familiacuna chirichinatapash na manllanllu. Paipaj tucui 
familiacunapash, racu churajunata churajushca purinajujpimi na manllan. 
22Jatanacunatapash, paillatami ahuan. Paipaj churajunapash, ashtahuan ali 
linota ahuashca, yana puca churajunami. 
23Llactata mandaj rucucunahuan, pueblo pungupi tandanajushpa paipaj cusa 
tiarijpica, tucuicunami rijsin. 
24Baitacunata ahuashpami jatujun. Jatushpa randishpa purijcunamambash, 
chumbicunatami jatujun. 
25Paipaca ushaita charinapash, alicachi tucunapash juyailla churajunaguta 
churajushcashnami. Jipa punlla ima tucunatapash, asinshna na manllanllu. 
26Paica, alipacha yachajushca cashpami, imagutapash riman. Llaquishpa 
causanatami yachachishpa mandan. 
27Huasipica, imagupash ali cachunmi ricuriajun. Paica, na yanga micushpalla 
causanllu. 
28Paipaj huahuacuna jatarishpapash, cushijushcami cangui ninajunmi. 
Cusapash, cashna nishpami alicachijun: 
29“Tauca huarmicunami, alita ruranajun. Ashtahuangarin canmi, tucui 
paicunata yali cangui” nijunmi. 

30Juyailla ñavi cashpapash umachinllami. Juyaillagu cashpapash yangallami. 
Ashtahuangarin Mandaj Diosta manllaj huarmimari, alicachi tucunga. 
31Paipaj maquihuan imatalla rurashcamandaca, paimambash ima aligutapash 
cunguichiyari. Pai imatalla rurashcamandaca, pueblo pungupipash 
alicachinguichiyari. 

Eclesiastés 

Eclesiastés 1 

Cai pachapica, imapash yangallami 

1Villaj villashca shimicunami. Davidbaj churica, Jerusalenbi jatun mandajmi 
carca. 
2Yanga yangapachami nircami chai villaj runaca. Yanga yangapachami. Tucui 
imapash yanga yangami. 
3Indi punllayachijuj cai pachapi tucui imatapash ninandapacha rurashpa 
trabajaj runaca, ¿ima alitata japin? 
4Shuj miraicunaca chinganmi, shuj miraicunami huacharin. Ashtahuangarin 
cai pachaca, causaita causaicaman tiajunllami. 
5Indi llujshimushpaca, cutin huashajunllami. Llujshimushca 
pushtumanllatami, ucha tigran. 
6Huairapash uraiman huairajushpata, vichaiman muyushpa rinllami. Chashna 
muyushpa muyushpa rijushpallatami, chai pushtumanllata chayan. 
7Tucui jatun yacucunami, mama cuchaman chayan. Shina cashpapash mama 
cuchaca, na jundanllu. Jatun yacucunaca, maimanda llujshishpa 
shamushcamanllatami, cutin shamungapaj tigran. 
8Runa parlai ushashcatalla parlashcatapash yalimi, tucui imapash shaijuchin. 
Ñavica ricunataca, ima horapash na shaijunllu. Rinripash, uyanataca na 
shaijunllu. 
9¿Imata pundaca tiarca? Jipaman imapash tianallatami tiarca. ¿Imatata 
rurashca cashca? Jipaman imata ruranatallatami rurashca. Indi punllayachijuj 
cai pachapica, imapash na mushuj tianllu. 
10“Ricui, caica mushujmi” ningapaca, ¿imapash tianllu? Cunambi tucui ima 
tiashcapash, punda huatacunallatami ña tiashca. 
11Punda ima tiashcata yarinaca, na tianllu. Jipaman ima tucunataca, chai 
jipaman causajcunapash na yaringachu. 

Villaj runaca, tucuita alipachami yachashca 

12Villaj ñucami, Israel llactapaj jatun mandaj cashpaca, Jerusalenbi 
mandajurcani. 
13Cai pachapi tucui imatalla ruranajushcata yachangapaca, tucui shunguhuan, 
alipacha yachaihuanmi callarishpa ricujurcani. Chai shinlli ruranata rurashpa 
causachunga, Taita Diosmi huañuna aichayu runacunaman curca. 
14Indi punllayachijuj cai pachapi imatalla ruranajujtaca, tucuitami ricurcani. 
Ricuichi, tucui chaicunapash yangallami, yuyaita shaijuchingapajllami. 
15Vishtuyashcataca, na alichi usharinllu, ashalla illajtapash na cuentai 
usharinllu. 
16Ñuca shungupica, cashnami yajurcani: “Ricui, ñucaca Jerusalenbi punda 
mandajcunata yalimi jatunyachi tucushcani, ashtahuan yachajushcapashmi 
tucushcani. Ñuca shungupipash alipacha yachajuita japishpami yachajushcani. 
17Ali yachaita rijsingapajmi, tucui shunguhuan chaitalla yariajurcani. 
Shinallata juizu illaj canatapash, imapash yangacunata ruraj canatapashmi 
yachajurcani. Tucui chaicunapash yuyaita shaijuchingapajllami” yajurcanimi. 
18Ninandapacha yachajushca cajpica, imapash ashtahuanmi fiñachin. Pipash 
ashtahuan yachajushpa catijushpaca, llaquitami mirachin. 

Eclesiastés 2 

1Ñuca shungupica, cashnami yajurcani: “Cunanga, aliguta causashpa, ima 
charishcacunahuambash ninanda cushijushpami, imashna cajta ricusha” 
yajurcanimi. Ricuichi, ashtahuangarin chaipash yangallami. 
2Asinataca: “Locomi tucungui” nircanimi. Cushijuitapash: “Chaica, ¿imapajta 
ali?” nircanimi. 
3Shinallata vinota ufiashpa, ñuca cuerpota cushichingapajmi, ñuca shungupica 
munarcani. Shina rurashpami, ñuca shungupica alipacha yachajushca cashpa, 
juizu illaj canataca jarcarishpa purisha yajurcani. ¿Huañuna aichayu 
runacunapaca, paicuna causanajuj tucui punllacunapi, indi punllayachijuj cai 



1967 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

pachapi imatalla paicuna rurashcapica, ima ali canata yachangacamnmi, chaita 
rurajurcani. 
4Ñucaca, ashtahuanmi imatapash rurachijurcani. Huasicunatapash ñucapaj 
cachunmi rurachircani. Uvas chagracunatapash, ñucapaj cachunmi 
tarpuchircani. 
5Huertacunatapash, jardingunatapashmi rurachircani. Chaicunapica, shuj shuj 
granocunata fucuj yuracunatami tarpurcani. 
6Yuracuna viñanajuj bosquepi yacuta jichangapaca, yacu tanquecunatami 
rurachircani. 
7Servij jaricunatapash, huarmicunatapashmi randircani. Ñuca huasipi 
huacharishca servijcunatapashmi charircani. Shinallata huarmi huagracunata, 
llamacunataca, Jerusalenbi ñucapaj punda tucui causajcuna charishcatapash 
yali ashtacatapachami charircani. 
8Shuj jatun mandajcuna, shuj llactacunapi causajcuna culquita, orota imatalla 
paicuna charishcacunatami tandachishpa mundunarcani. Candaj 
jaricunatapash, candaj huarmicunatapashmi charircani. Tocanacunatapash 
shuj, shujtami charircani. Shinami ñucaca, huañuna aichayu runacuna 
cushijunshnallata, ninandapacha cushijurcani. 
9Jerusalenbi ñucapaj punda causajcunataca, tucuita yali alicachi tucushcapash, 
ashtahuan charijpashmi tucurcani. Chai jahuapash, alipacha yachajushcataca 
ñucapi alichishca charijurcanillami. 
10Ñuca ñavihuan imata ricushpa munashpapash, na jarcarircanichu. Ñuca 
shungupi imahuanlla cushijunamandapash, na anchurircanichu. Ñuca 
shunguca, imatapash rurashcahuanmi ninanda cushijurca. Ñuca imatalla 
rurashcamandaca, chaitami japircani. 
11Chai jipami, ñuca maquihuan rurashcacunataca, tucuita ricujurcani. 
Shinallata chaicunata rurashpa, ninanda shaijujtapashmi ricujurcani. Ricuichi, 

tucui chaicunapash yangallami, yuyaita shaijuchingapajllami. Indi 
punllayachijuj cai pachapica, imapajpash na alichu. 
12Chai jipaca, ali yachaita, musparinata, juizu illaj canata ricungapajmi 
tigrarircani. “Jatun mandajpaj jipa shuj jatun mandaj runaca, ¿imatashi 
mushujta rurai ushanga? Ña rurashca tiajtallatami ruranga” yajurcanimi. 
13Imashnami michaca yana yana tuta yalin, chashnallatami juizu illaj 
canatapash, alipacha yachajushca canaca yali cajta ricurcani. 
14Alipacha yachajushca runaca, aliguta ricushpami purin. Ashtahuangarin 
shinlli shungu runaca, yana yana tutapishnami purin. Shinallata 
caishujpajpash, chaishujpajpash ima cashpapash chashnallata tucunatami 
ricurcani. 
15Chaita ricushpami, ñuca shungupica cashna yajurcani: “Shinlli shungu runa 
ima tucujpipash, chashnallatami ñucapash tucusha. Shina cashpaca, ¿imapajta 
alipacha yachajushca cangapaj, cunangaman trabajashcani? Ñuca shungupica, 
chaicunapash yangallatami yajurcanimi. 
16Alipacha yachajushca runatapash, shinlli shungu runatapash pipash na 
causaita causaicaman yarinajunllachu. Shamui punllacunapica, tucuitami ña 
cunganga. Alipacha yachajushca runapash, shinlli shungu runapash 
huañunllatami” yajurcanimi. 
17Indi punllayachijuj cai pachapi tucui imatalla rurashcapash 
fiñachingapajllami. Chaimandami, ñuca causaitapash millanayachircani. 
Tucuita ali yarijpica, chaicunapash yangallami, yuyaita shaijuchingapajllami. 
18Shinallata, indi punllayachijuj cai pachapi tucui imatalla ñuca 
rurashcacunataca millanayachircanimi. Chaicunataca, ñucapaj jipa yaicuj 
mandajmanmi saquina cani. 
19Ashtahuangarin ñuca alipacha yachajushca cashpa, indi punllayachijuj cai 
pachapi imatapash ninandapacha ñuca rurashcata japishpa mandashpa charij 

runaca, alipacha yachajushca runa canatapash, na cashpaca shinlli shungu 
runa canatapash, ¿pita yachan? Chaicunapash yangallami. 
20Indi punllayachijuj cai pachapi ñuca ali yachajushcahuan imatapash 
ninandapacha rurashpa trabajashcapash, yangalla cajta yarishpami, ñuca 
shungupica imata yaritapash na ushajurcani. 
21Runaca, alipacha yachajushca cashcahuan ali yachajushcahuan, aliguta 
ricushpami, imatapash ruran. Pai imatalla charishcataca, napash trabajashpa 
na ayudaj runamanmi saquin. Chaipash yangallami, chaica ninan nalipachami. 
22Ashtahuangarin indi punllayachijuj cai pachapica, paipaj shungupash 
shaijujta imatapash ninanda ruraj runaca, pai imatalla rurashcamandaca, 
¿imatata japin? 
23Paicunapaj tucui causai punllacunapimi, imapash llaquitalla, nanaitalla 
apanajun. Paicuna imata rurashcapash fiñachingapajllami. Paicunapaj yuyaica, 
tutapash na samanllu. Chaicunapash yangallami. 
24Runapaca, imapash ashtahuan alica na tianllu. Ashtahuangarin micushpa, 
ufiashpa cushijunami ali. Shinallata pai trabajashcamandami, paipaj 
shungupipash cushijun. Shina cushijunatapash, Taita Diosllata carajtami 
ricurcani. 
25¿Pita ñucata yali alicunata micunyari? ¿Pita ñucata yali ali causanyari? 
26Taita Diosca, paipaj ñaupajpi aliguta causaj runamanllami ali yuyaita, ali 
yachajunata, cushijuita caramujun. Ashtahuangarin juchata ruraj runataca, 
ashtacata charishca jahuapash jahuan jahuan tandachishpa alichijuchunmi 
saquin. Chai tandachishcacunataca, Taita Diospaj ñaupajpi aliguta causaj 
runaman carangapajmi, chashna saquinlla. Chaicunapash yangallami, yuyaita 
shaijuchingapajllami. 

Eclesiastés 3 

Tucui imapajpash chai punllacunami chayamun 

1Tucui imapajpash, chai punllacunami chayamun. Cai pachapi tucui imata 
rurangapaj munajpipash, chai horasmi chayamun. 
2Huacharingapajpash, huañungapajpash, chai punllacunami chayamun. 
Tarpungapajpash, tarpushcata llujchingapajpash, chai punllacunami 
chayamun. 
3Huañuchingapajpash, jambingapajpash chai punllacunami chayamun. Imata 
tucuchingapajpash, imata shayachingapajpash, chai punllacunami chayamun. 
4Huacangapajpash, asingapajpash, chai punllacunami chayamun. Yarishpa 
yarishpa huacangapajpash, bailangapajpash, chai punllacunami chayamun. 
5Rumicunata shitangapajpash, rumicunata tandachingapajpash, chai 
punllacunami chayamun. Ugllaringapajpash, na ugllarishpa jarcaringapajpash, 
chai punllacunami chayamun. 
6Imata mascangapajpash, imata chingachingapajpash, chai punllacunami 
chayamun. Imata alichingapajpash, imata shitangapajpash, chai punllacunami 
chayamun. 
7Liquingapajpash, sirangapajpash, chai punllacunami chayamun. Upalla 
cangapajpash, rimangapajpash, chai punllacunami chayamun. 
8Juyangapajpash, millanayachingapajpash, chai punllacunami chayamun. 
Jatun macanajuipajpash, casilla ali causangapajpash, chai punllacunami 
chayamun. 
9Ninanda shaijushpa imatalla rurashcamandaca, ¿imatata japin? 
10Taita Diosca, huañuna aichayu runacunaman imatalla ruranacunata 
cushpaca, chaicunata rurashpa causachun cushcatami, ñucaca ricuni. 
11Diosca, tucui imatapash rurana punllacunapillatami, juyaillaguta churarca. 
Cai pachapi causajcunapaj shungupica, causaita causachunmi churarca. 
Ashtahuangarin gentecunaca, callarimanda tucuringacaman Taita Dios 
imatalla rurashcataca na yachanllu. 

12Paicunapaj causaipica, cushijushpa alita rurashpa causana ashtahuan ali 
cajtami yacharcani. 
13Shinallata tucui runacuna imatalla rurashcamandaca micushpa, ufiashpa, 
cushijushpa causachun Taita Dios cushcatami yacharcani. 
14Tucui imatalla Taita Dios rurashcapash, tucui causaipaj canatami yacharcani. 
Chaicunapica, imata mirachinapash na tianllu. Chaicunamanda imata 
anchuchinapash na tianllu. Taita Diosca, paipaj ñaupajpi tucuicuna manllashpa 
causachunmi, chashna ruran. 
15Imalla punda tiashcapash ñami tiarca. Jipalla ima tianapash ñami tiarca. 
Taita Diosca, punda tiashcatami cutin mushujyachijun. 

Causaipica nalicunapashmi tian 

16Indi punllayachijuj cai pachapica, ashtahuan cashnatapashmi ricurcani. Alita 
rurangapaj randica, chaipica Diostami na manllanajun. Imatapash 
cashcatapacha rurangapaj randica, chaipica nalitallami ruranajun. 
17Chaimandami ñuca shungupica, cashna yajurcani: “Tucui imata 
munangapajpash, tucui imata rurangapajpash, shuj punllami chayamun. Shina 
cajpipash imatapash cashcatapacha rurajcuna, paita na manllajcuna imatalla 
rurashcataca, Taita Diosmi ricuchinga” yajurcanimi. 
18Ñuca shungupica, cashnatapashmi yajurcani: “Huañuna aichayu runacunapaj 
jahuami, chashna tucun. Gentecuna imashna cajtaca, Taita Diosmi ricuchijun. 
Chaitaca, animalcunashna cashcata paicunallata ricunajuchunmi, chashna 
tucun” yajurcanimi. 
19“Huañuna aichayu runacunapash, animalcunapash, chashna llaquitallatami 
apanajun. Caishujcuna imashna huañujpipash, chashnallatami shujcunapash 
huañun. Chai samaitallatami, tucuicuna charin. Gentecunaca, animalcunata 
ashtahuan yalica na canllu. Tucui chaicunapash yangallami” yajurcanimi. 
20Tucuicunallatami, chai pushtumanllata rin. Tucuicunallatami, ñutu 
alpamanda rurashca. Tucuicunallatami, ñutu alpaman tigranga. 

21Huañuna aichayu runacunapaj espirituca jahua pachaman, animalcunapaj 
espirituca alpa ucuman rijtaca, ¿pita yachan? 
22Chashnami runapaca, pai trabajashcamandaca aliguta cushijushpa causana 
cajta ricushcani. Paipaj japinaca chaimi. Pai huañushca jipa ima tucunata pai 
ricuchunga, ¿pita pushai ushanga? 

Eclesiastés 4 

1Ñuca tigrarishpami, indi punllayachijuj cai pachapica, ninandapacha 
llaquichinajujta ricurcani. Ricuichi, llaquita apajcuna huacanajujpi 
cushichingapaca, pipash na tianllu. Ushaitapash, paicunata llaquichijcunallami 
charirca. Paicunata cushichij runaca, na tiarcachu. 
2Ñucaca huañushcacunatami, ashtahuan alicachircani. ña huañushcacunatami, 
nara huañushpa causanajujcunatapash yali alicachircani. 
3Shinallata indi punllayachijuj cai pachapi nalita ruranajujta nara 
ricushcacuna, nara huacharishcacunami, causajcunatapash, 
huañushcacunatapash yali ashtahuan cushijushca canga yajurcanimi. 
4Shinallata ninanda trabajashpa, tucui imatalla aliguta charishcapash, runapaj 
yuyaipica, ñucapaj cashcanman yashpa munashpa paipaj cumbatallata fiñana 
yuyaitalla cun cashcatapashmi ricurcani. Chaicunapash yangallami, yuyaita 
shaijuchingapajllami. 
5Maquita marcashca tiajuj shinlli shungu runaca, paillatami micunshna 
tucuchirijun. 
6Ishcai maqui jundata ninanda trabajashpa, yuyaita shaijuchingapaj randica, 
shuj maqui jundatalla trabajashpa, ashaguta samanami ashtahuan ali. 
7Ñuca tigrashpa cutin ricushpaca, indi punllayachijuj cai pachapica, imapash 
yangalla cajtami ricujurcani: 
8Shuj runaca pailla causashpami, paipaj jipa maijan mandanatapash na charin. 
Shinallata churicunata, huauquitapash na charinllu. Shina cashpapash na 
samashpami trabajan. Paipaj ñavica, pai ashtaca charishcacunata 



1973 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

ricujushpapash, na chaihuanlla cushijunllu. Shinallata: “¿Pimanda ñucaca 
cashna trabajajunilla, imamandata ñuca almataca ninanda shaijuchini?” 
nishpapash, na tapurinllu. Chaipash yangallami, shinlli trabajopachami. 
9Shujlla causangapaj randica, ishcaipura causanami ashtahuan ali. Shina 
causashpami, imata rurashcamandapash ashtahuan japinata charin. 
10Shuj urmajpipash, shujca paipaj cumbata jatarichingami. Ashtahuangarin, 
¡aij shujlla causaj runalla! Pai urmajpi ashtahuan shuj jatarichij runaca, na 
tiangachu. 
11Shinallata ishcandi parejo puñushpaca, ishcandimandami cunujlla 
puñunajunga. Ashtahuangarin shujlla cashpaca, ¿imashnata cunujlla puñunga? 
12Shujlla cajpi, pipash macashpa mishajpica, ishcai tucushpami shinlli tucun. 
Shinallata quimsata caupushca racu puchapash, na ucha fitirinllu. 
13Rucu jatun mandaj runaca, shinlli shungu cashpami, ali yuyaita cujpipash, 
ña na chasquingapaj munan. Chaipaj randica, imagutapash na charij 
huambragu alipacha yachajushca cashpami, ashtahuan ali. 
14Chai jatun mandaj runa ca, imagutapash na charij huacharishca cashpapash, 
prezuna huasimanda llujshishpami, mandanata japirca. 
15Indi punchayachijuj cai pachapi tucui causajcunataca, chai jatun mandajpaj 
randi, mandana huambraguhuan purinajujtami ricurcani. 
16Paita catijcunaca, na tucurinalla ashtaca ashtaca gentecunami carca. Shina 
cashpapash paicunapaj jipa miraicunaca, paihuanga na cushijunajungachu. 
Chaipash yangallami, yuyaita shaijuchingapajllami. 

Eclesiastés 5 

Imatapash ñapash ari ninaca, juizu illaj canami 

1Taita Diospaj huasiman rishpaca, aliguta yarishpa ringui. Shinlli shungu 
runacunashna, Diosman animalta carashpa huañuchingapaj randica, chaipi 
yachachishcata uyangapajmi ashtahuan quimirina cangui. Paicuna nalita 
ruranajushcataca, na yachanllu. 

2Taita Diospaj ñaupajpica, cambaj shimihuambash, cambaj shunguhuambash 
ama musparishpa: “Imatapash rurashapachami” ninguichu. Taita Diosca, jahua 
pachapimi tiajun, canga alpapillami cangui. Shina cashcamanda, can 
imatapash rurai ushanagutalla ari ningui. 
3Yapata imatapash yarijujpica, puñunayai japimunllami. Shinallata yapata 
parlajushpaca, shinlli shungu runashna imatapash yangata rimanllami. 
4Taita Diosman imagutapash rurashapachami nishpaca, ama unayashpa ucha 
pactachingui. Paica, juizu illaj runacunahuanga na cushijunllu. Imagutapash 
rurashami nishcataca, pactachinapachami cangui. 
5Imatapash rurashapachami nishca jahua na pactachingapaj randica, 
imatapash na nishpami ashtahuan ali. 
6Cambaj shimillata juchata rurachijuchunga, ama saquinguichu. Diosmanda 
villajpaj ñaupajpipash: “Na yachaimandami shina rurashcani” nishpaca, ama 
ninguichu. ¿Imashpata can rimashcahuan, Taita Diosta fiñachigringui? Pai 
fiñarishpaca, can rurashcacunataca tucuillatami tucuchinga. 
7Yapata puñushpalla causajpica, imatapash yangacunata ninanda 
parlajunallami tian. Ashtahuangarin canga, Taita Diostami manllana cangui. 

Cai causaipica, imapash yangallami 

8Llactapica, imagutapash na charijcunata jatun llaquita rurashpa, paicuna 
japina cashcata na cushpa, paicunaman imatapash cashcatapacha na 
ruranajujta ricushpaca, ama manllaringuichu. Shuj mandajtaca, paitapash yali 
mandajmi ricujun. Chai mandajcunatapash ashtahuan yali jatun mandajmi 
ricujun. 
9Ashtahuangarin alpapi fucushcapash tucuicunapajllatami. Jatun 
mandajpashmi, chagracunata yariajlla causajun. 
10Culquita ninanda juyaj runaca, culquita mashnata charishpapash na 
cushijunllu. Imatapash charinacunata ninanda juyaj runapash chai 
charishcahuanga, ima alitapash na japinllu. Chaipash yangallami. 

11Ima alicunapash ashtaca mirajpica, chaicunata tucuchingapajpash 
ashtahuanmi miran. Chaimanda chai charij runaca, ¿ima alicunatapash 
japingachu? ¿Nachu ñavi ricushcahuanlla quedanga? 
12Trabajaj runaca, ashatalla micushpapash, vijsa pactajta micushpapash, 
aligutapacha puñunllami. Ashtahuangarin ashtacata charij runataca, chai 
charishcacunallatami na puñuchin. 
13Indi punllayachijuj cai pachapica, shungu faquirishpa llaquilla causana shuj 
nali tiajtami ricurcani. Imapash alicunata chai charij runa alichishpaca, paipaj 
llaquipajllatami alichin. 
14Chai charishcacunataca, imapash nalicunapilla tucuchishpami, paicuna 
charishca huahuacunamanra imatapash na carashpa saquin. 
15Imashnami mamapaj vijsamandaca lluchulla huacharin, chashnallatami 
tigran. Cai pachaman imashna shamushcashnallatami tigran. Pai imatalla 
rurashcamanda apangapaca, imatapash na charinllu. 
16Cai pachaman imashna shamushcashnallata tigranaca, chaipash jatun 
nalimari. Yangallata ninanda imatapash rurajushcamandaca, ¿ima alitapash 
japinllu? 
17Chai jahuapash, paipaj tucui causai punllacunapimi llaquihuan, nanaihuan 
llaquirishpalla ninanda imatapash rurashpa, yana yana tutapishna causan. 
18Ricuichi, ñucaca indi punllayachijuj cai pachapi shaijungacaman, tucui 
imatalla rurashcamandaca micushpa, ufiashpa cushijushpa causana ali cajtami 
ricurcani. Tucui causai punllacunata Taita Dios cushca punllacunapica, 
chashna causana ali cajtami ricurcani. Ashtahuangarin chaitami paica japinga. 
19Shinallata tucui runacunaman Taita Dios ashtaca charinacunata ima 
alicunata cushpaca, chaimandallata micushpa causachunmi cun. Paicuna 
imatalla rurashcamanda, shuj ashata cushijunaca, Taita Dios carashcami. 
20Taita Diosllata, paipaj shungupi ninan cushijuita cujpimi, paipaj causai 
punllacunataca, na yapa yarishpa causanga. 

Eclesiastés 6 

1Cai pachapica, runa puracunapi alipacha rijsishca shuj llaquipash tiajtami 
ricurcani: 
2Taita Diosca, runapaj shungupi imata munashcata carashpami, imatalla 
charijtapash alicachi tucushca causanatapash ruran. Ashtahuangarin Taita 
Diosca, chai tucuita charishcacunamanda cushijuchunga, na saquinllu. Shina 
cajpipash na rijsishcacuna cushijuchunmi caran. Chaipash yangami, nali jatun 
llaquimi. 
3Shuj runaca, patsaj churicunata charishca cashpapash, tauca huatacunata, 
ashtaca punllacunata causashca cashpapash, ima alicunahuambash na 
cushijushcangachu. Shinallata pai huañujpi pambangapajpash, na 
tiashcangachu. Shinamandami ñucaca, shullushca huahuarami chai runataca 
yali ali cashca nini. 
4Chai shullushca huahuaca, yangami cai pachaman shamun. Yana yana 
tutamanmi rin. Paipaj shutipash, yana yana tutahuanmi quilpashca. 
5Ashtahuangarin chai jahuaca, inditaca na ricushcachu, rijsitapash na 
rijsishcachu. Shina cashpapash chai huahuarami, chai runatapash yali 
samanata charin. 
6Shuj runaca, ishcai huaranga huatata causajushca cashpapash, pai imatalla 
charishcacunahuanga, na cushijushca cangachu. ¿Nachu tucuicuna chai 
pushtumanllata rinajun? 
7Tucui imatalla runa rurashcapash micungapajllami. Shina cashpapash paicuna 
munashcataca, na pactachinllu. 
8Ashtahuangarin alipacha yachajushca runaca, shinlli shungu runataca, 
¿imapipash yalinllu? Imagutapash na charij runaca, causaj puracunapi 
causajushpaca, ¿imatata ashtahuan charin? 

9Ñapash chinganallacuna munangapaj randica, imata ricushpa charishcahuan 
cushijunami ashtahuan ali. Chaipash yangallami, yuyaita 
shaijuchingapajllami. 
10Imapash cunambi tiashcapash, ña pundallatami quiquin shutihuan tiarca. 
Runa imashna cajtapash yachanchimi. Runaca, paitapash yali ushaita charij 
Dioshuanga, na chimbapura shayari ushanllu. 
11Yapatapacha rimarijushpaca, imapash yangalla shimicunatami ashtahuan 
riman. Runaca, ¿imatata ashtahuanga charin? 
12Runapaj causaipi ali canataca, ¿pita yachan? Tucui cai yangalla causai 
punllacunapica, imapash llandushnami ñapash yalinajun. Ashtahuangarin indi 
punllayachijuj cai pachapi runa huañushca jipa, pai ima tucunataca, 
¿maijanshi villai ushanga? 

Eclesiastés 7 

Alipacha yachajushca canapash, juizu illaj canapash shicanmi 

1Mishquillagu ashnajujta javirinapaj randica, tucuicuna alicachishca canami 
ashtahuan ali. Huacharina punllapaj randica, huañuna punllami ashtahuan ali. 
2Jatun micuita ruranajuj huasiman rinapaj randica, huañui tiaj huasiman 
rinami ashtahuan ali. Chai punllami, tucui runacunapaj causaica tucurin. 
Causaj runaca chaita ricushpami, shungupi yaringa. 
3Asingapaj randica, llaquilla canami ashtahuan ali. Chashna llaquilla ñavi 
tucushpami, shunguca ali tucun. 
4Alipacha yachajushca runacunaca, huañui tiaj huasiman rinatami yarianajun. 
Ashtahuangarin juizu illaj runacunaca, cushijui tiaj huasiman rinatallami 
yarinajun. 
5Shinlli shungu runacuna candajujta uyanapaj randica, alipacha yachajushca 
runa jarcashpa rimashcata uyanami ashtahuan ali. 
6Shinlli shungu runa asishcapash, mangapi yanujushpa cashata rupachijpi 
tugyajunshnami. Chaipash yangallami. 

7Llaquichishpa charijpica, alipacha yachajushca runapash, juizu illajpachami 
tucun. Imatapash pacalla carashcacunaca, shunguta huaglichinllami. 
8Chairalla callaringapaj randica, imata ruranatapash ña tucuchinami 
ashtahuan ali. Jariyashca yuyaihuan canapaj randica, na ñapash fiñarij yuyaita 
charinami ashtahuan ali. 
9Cambaj yuyaipica, ama ñapash fiñaringuichu. Shinlli shungu runacunapaj 
yuyaipimi, chashna fiñarinaca tiajun. 
10Ima horasllapash ama: “¿Imashpashi punda huatacunaca, cunan huatacunata 
yali ali carca?” ninguichu. Shina nishpaca, ima horallapash na ali yachaihuan 
tapunguichu. 
11Ali yachaita charinaca, taitamanda imaguta chasquishcahuanmi ali. Chaica, 
indita ricushpa causajcunapaca aligumari. 
12Ali yachajushca canaca, jarcarina jirrushnami, culquipash jarcarina 
jirrushnallatami. Ashtahuangarin ali yachaica, alipacha yachajushcacunaman 
causaita cuj cashcamandami ashtahuan ali. 
13Taita Dios rurashcata ricungui. Paillata vishtuta rurashcataca, ¿pita alichi 
ushangayari? 
14Ali punlla chayamujpica, chai punllapi cushijunguilla. Nali punlla 
chayamujpica, aliguta yaringui. Cushijuitapash, llaquitapash Taita Diosmi 
churarca. Chaitaca, caya punllacuna ima canatapash runa ama yachachunmi, 
shina churarca. 
15Tucui caicunatami, ñuca causajui yangalla punllacunapica ricushcani: 
Imatapash cashcatapacha ruraj runataca, alipacha cashca jahua huañui 
japinllami. Diosta na manllaj runarami, nalita rurashcahuanga ashtahuan 
unaita causajun. 
16Ama yapa imatapash cashcatapacha ruraj caichu. Ama tucuita alipacha yapa 
yachajushcapash caichu. ¿Imashnata canllataca tucuchiringuiyari? 



1979 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

17Ama yapa nalita ruranguichu, juizu illajpash ama canguichu. ¿Imashpata 
narapash huañuna punlla pactajpillata huañunguiyari? 
18Caita charinapash alimi, chaitapash cambaj maquimandaca ama 
cacharinguichu. Taita Diosta manllaj runa cajpica, tucuimi ali llujshinga. 
19Ali yachaimi, alipacha yachajushca runataca, shuj pueblopi causaj chunga 
mandajcunatapash yali shinllichin. 
20Cai pachapica, imatapash cashcatapacha ruraj, alitalla ruraj ima horapash 
juchata na ruraj runaca, shujllapash napacha tianllu. 
21Ima parlotapash, ama tucui shungu uyanayachinguichu. Shina na 
uyanayachijpimi, cambaj rinripica canda servij runa canda nalicachishpa 
rimashcapash na uyaringa. 
22Cambash tauca viajetami, shujcunata huashalla nalicachishpa rimashcangui. 
Chaitaca canllata yachanguimi. 
23Tucui chaicunatami, ali yachaihuan callarishpa ricujurcani. Ñucaca: 
“Alipacha yachajushcami casha” yajurcanimi. Ashtahuangarin ali yachaica, 
ñucamanda anchurircami. 
24Imamanda shina tucujta yachanaca, caru caru ucumanmi tiajun. Chaitaca, 
¿pita taringayari? 
25Chaimandami, ñucaca tucui shunguhuambacha ali yachangapajpash, 
imashna cajta ricungapajpash, alipacha yachajushca cangapajpash, yuyaita 
charingapajpash, cutin tigrashpa ricujurcani. Shinallata juizu illaj 
cashcamanda nalita rurajushcatapash, yuyai chingashcamanda pandarishpa 
causanajushcatapash yachangapajmi, chashna ricujurcani. 
26Tugllashna, linllishna shunguta charij, huatana huascashna maquita charij 
huarmica, huañuitapash yali jayaj cajtami ricurcani. Taita Diosta cushichij 
runallami, chai huarmimandaca quishpiringa. Ashtahuangarin juchata ruraj 
runaca, chai huarmipajpi prezushnami quedanga. 

27Ricuichi, villaj runaca caitami ricurcani ninmi. Yuyaita japingapaca, shujgu 
shujgu pezanshnami ricujurcani: 
28Shina cashpapash tucui almahuan mascajushcataca, na tarinichu. Huaranga 
jari puramandaca, shujtallami alita tarircani. Ashtahuangarin cai tucui huarmi 
puramandaca, alitaca ima horapash na tarircanichu. 
29Ricuichi, ñucaca caitallami ricujurcani: Taita Diosca, runataca alitapachami 
rurashca. Ashtahuangarin paicunallatami, ashtaca jatun nalicunata 
mascanajurca. 

Eclesiastés 8 

1Alipacha yachajushca runashnaca, ¿pita tiangayari? Ima tucunatapash 
paishna villaj runaca, ¿pita tiangayari? Runapaj ali yachaica, paipaj ñavita 
punchayachinmi, fiña ñavitapash aliman tigrachinllami. 
2Candaca, jatun mandaj mandashcata cazuchun, Taita Diospaj ñaupajpi 
juramentushcata pactachijuchunmi, aliguta yarichini: 
3Jatun mandajpaj ñaupajmandaca, ama ucha llujshishpa ringapaj 
munanguichu. Ima nalitapash, ama chaitallata rurashpa catinguichu. Paica, 
tucui ima munashcata rurangallami. 
4Jatun mandaj mandashca shimica, ushaita charinmi. “¿Imatata rurajungui?” 
nitaca, ¿pita ushangayari? 
5Mandashcata pactachij runaca, ima llaquitapash na japingachu. Alipacha 
yachajushcapaj shungupica, ima punllacuna cajtapash, imatalla rurashcata 
Dios ricuchinatapash yachanmi. 
6Tucui ima munashcata rurangapajpash, shuj punllami chayan. Tucui 
chaicunata ricuchina punllapash chayamungami. Runa nalita rurashcapash, 
paipajllata jatun llaquimi. 
7Paicunaca, ima tucunatapash na yachanllu. Ima horas ima tucunatapash, ¿pita 
villangayari? 

8Espíritu ama llujshichun jarcashpa, paipaj espirituta mandaj runaca na tianllu. 
Huañuna punlla chayamujpipash, na jarcai ushanllu. Chai punlla 
chayamujpica, ima macanajunahuambash na mishai ushanllu. Diosta na 
manllajtaca, chai na manllashcapash na quishpichingachu. 
9Tucui caicunatami, indi punchayachijuj cai pachapi tucui imatalla 
ruranajushcataca, tucui shunguhuambacha ricujurcani. Runaca, paipaj 
llaquipajllata caishuj runata llaquichishpa charina punllami chayan. 

Ali runapash, nali runapash chashnallatami tucun 

10Shinallata nalita rurajcuna huañujpi alicachishpa pambanajujtami ricurcani. 
Ashtahuangarin Diospaj huasiman na cungashpa shamuj runagutaca, alita 
rurashpa pai causajushca pueblopica cunganllami. Chaipash yangallami. 
11Nalita rurajpi na ucha llaquipi churajpica, huañuna aichayu runacunaca 
ashtahuanmi nalita ruranata shungupi yarianajun. 
12Juchata ruraj runaca, patsajcaman nalita rurajushpapash, unaita 
causajunllami. Shina cajpipash Taita Diosta manllashpa causajcunapaca, tucui 
ali llujshinatami ñucaca yachani. Paipaj ñaupajpi manllajcunapajmi, chashna 
ali llujshinga. 
13Ashtahuangarin Diosta na manllaj runapaca, imapash nali llujshinata, paipaj 
causai punllacunapash na unaicaman cashpa, llandushna ñapash chinganatami 
yachani. Taita Diospaj ñaupajpi na manllashcamandami, chashna tucunga. 
14Cai pachapica, imapash yangacunata rurarinllami. Imatapash cashcatapacha 
rurajcunapash, Diosta na manllajcunashnami llaquita apanajun. Diosta na 
manllajcunarami, imatapash cashcatapacha rurajcunashna aliguta causanajun. 
Chaipash yangallami. 
15Chaimandami ñucaca, cushijunata alicachijurcani. Indi punchayachijuj cai 
pachapica, runaca imatapash ashtahuan alitaca na charinllu. Ashtahuangarin 
micushpa, ufiashpa cushijunatallami charin. Indi punchayachijuj cai pachapi 
Taita Dios causaita carashcacamanga, pai imatalla rurashcamandaca, chaitami 
japi ushan. 

16Ñucaca, ali yachaita yachangapajpash, cai pachapi causajcuna imatalla 
ruranajujta ricungapajpash, tucui shunguhuanmi yachajurcani. 
(Huaquingunaca tutapash, punllapash na samajcunami tian). 
17Tucui imatalla Taita Dios rurashcatapashmi ricujurcani. Indi punllayachijuj 
cai pachapi imatalla rurashcataca, runaca na entendi ushanllu. Runaca, caita 
alipacha entendingapaj munashpa imata rurajushpapash, napacha entendi 
ushangachu. Alipacha yachajushca runa yachanimi nijushpapash, chashna 
yachajushca cashpalla na entendi ushangachu. 

Eclesiastés 9 

1Tucui caicunata villangapaca, tucui shunguhuambachami entendijurcani: 
Imatapash cashcatapacha rurajcunapash, alipacha yachajushca runacunapash, 
paicuna imatalla rurashcacunandimi, Taita Diospaj maquipi. Runacunaca 
juyaimanda, na cashpaca fiñaimanda cajtapash, na yachanllu. Tucui imapash 
paicunapaj ñaupajpimi. 
2Ima tucushpapash, tucuicunapajmi chashnallata tucun. Imatapash 
cashcatapacha ruraj runapash, Diosta na manllaj runapash, ali shungu 
runapash, Diospaj ñaupajpi mapa illaj runapash, mapa runapash, Diosman 
animalta cushpa huañuchij runapash, chaita na ruraj runapash, ali runapash, 
juchata rurajpash, juramentuj runapash, juramentunata manllaj runapash 
chashnallatami tucun. 
3Indi punllayachijuj cai pachapi tucui imacunatalla ruranamandaca, caicunami 
nali ricurin: Tucuicunami chashnallata tucun. Huañuna aichayu runacunapaj 
shungupica, tucui causaipimi nalita rurana yuyaihuan, juizu illaj 
yuyaicunahuan junda causanajun. Chai jipaca, huañushcacunahuanmi 
tandanajugrin. 
4Causaj puracunapi tucui causajcunapaca, imata shuyanapash tianrami. 
Huañushca leonbaj randica, causajuj alcumi ashtahuan ali. 

5Causajcunaca, paicuna huañunataca yachanmi. Ashtahuangarin 
huañushcacunaca, imatapash na yachanllu. Imata ashtahuan japinatapash na 
charinllu. Paicunataca, pipash ashtahuanga na yarinllu. 
6Paicunapaj juyaipash, fiñaipash, imata cashpapash ñucapaj cashcanman 
yashpa munajushcapash, ñami tucurirca. Indi punllayachijuj cai pachapi tucui 
imatalla ruranatapash, ña na charingachu. 
7Cunanga, cushijushpa cambaj micunata micugrilla, cushilla shunguhuan 
cambaj vinotapash ufiailla. Can imatalla rurashcamandapash, Taita Diosca 
cushijushcamari. 
8Churajunatapash, punllandi yurajta churajunguilla. Cambaj umapipash, 
mishquillagu ashnajuj jambica ama illachun. 
9Indi punchayachijuj cai pachapi causachun Dios cushca cambaj yanga 
causaipica, tucui causaipimi cambaj juyashca huarmihuan cushijuna cangui. 
Tucui cambaj yanga causaipimi, chashna causana cangui. Indi punllayachijuj 
cai pachapi ninanda trabajashcamandaca, shina cushijunatami charingui. 
10Tucui imata rurana cambaj maquiman shamujpipash, chaitaca cambaj ushai 
tianshnallata rurailla. Can rina Seolpica, imata ruranapash, imata 
yarijunapash, imata yachajunapash, ali yachaipash na tianllu. 
11Ñuca tigrarishpa ricushpami, indi punchayachijuj cai pachapica, calpashpa 
mishanaca, na alipacha calpajcunapajlla cajta ricurcani. Jatun 
macanajuipipash, na ninan shinllicunalla mishanajunllu. Micunatapash, na 
alipacha yachajushca runacunalla micunllu. Charij tucunapash, na aliguta 
yarishpa causajcunapajllachu. Cushijushpa chasquinapash, na juyaillaguta 
rimaj runacunapajllachu. Ashtahuangarin ima punlla tucuicuna ima tucuna 
cashpapash, shina tucunllami. 
12Ashtahuangarin runapash, ima punlla ima tucunataca na yachanllu. 
Imashnami pijicunaca linllipi ñapash japi tucun, imashnami alasyu 
animalcunapash tugllapi huatarishpa japi tucun, shinallatami runacunapash 
nali punllacunapica, ima llaquipipash lazupishna ñapash japi tucun. 



1984 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

13Shinallata indi punllayachijuj cai pachapica, cai ali yachaitapashmi ricurcani. 
Chaica, ñucapaca jatumbachami ricurirca: 
14Shuj uchilla pueblomi tian. Chaipica, huaquinlla gentecunami causan. Chai 
pueblopi causajcunahuan macanajungapajmi, ninan ushaita charij shuj jatun 
mandaj shamun. Chai pueblota muyundi chaupipi churashpami, jatun baluarte 
nishcacunata shayachin. 
15Chai pueblopica alipacha yachajushca, imagutapash na charij runagumi 
causan. Chai runaguca, alipacha yachajushca cashpami, chai pueblotaca 
quishpichin. Imagutapash na charij chai runagutaca, pipash na yarircachu. 
16Chaimandami, cashna yajurcani: “Ninan shinlli canapaj randica, alipacha 
yachajushca canami ashtahuan ali. Imagutapash na charij runagutaca, alipacha 
yachajushca cajpipash yangapi churashpami, pai ali yuyaita cushcatapash na 
uyanayachinajun” yajurcanimi. 
17Shuj mandaj shinlli shungu runa puracunata caparishpa rimajujta uyangapaj 
randica, alipacha yachajushca runa rimashcata aliguta casilla uyanami 
ashtahuan ali. 
18Ali yachaica, macanajunacunata charishcatapash ashtahuan yali alimari. 
Ashtahuangarin juchata ruraj shuj runaca, ashtaca ali tiashcatapashmi 
tucuchin. 

Eclesiastés 10 

Ali yachaica, tucuitapash yali alimi 

1Chuspi huañushcacunaca, mishquillagu ashnajuj jambita ruraj runa rurashca 
jambitaca, millanayaitami ashnayachin. Alipacha yachajushca, ninanda 
alicachi tucushca runa, juizu illanshna imapi ashata pandashcapash, 
shinallatami yapa nali ricurin. 
2Alipacha yachajushca runapaj shunguca, ali ladotami yarin. Ashtahuangarin 
shinlli shungu runapaj shunguca, lluqui ladotami yarin. 

3Shinlli shungu runaca, ñanda purijushpapash, aliguta yarishpa causaj 
runashnaca na purinllu. Shinami shinlli shungu cashcataca, tucuicunaman 
ricuchijun. 
4Mandajpaj yuyaipi ninanda fiñashpa canda llaquichijpipash, can imata 
rurashpa causajushcataca, ama saquishpa llujshinguichu. Ali shunguhuan 
causajcunaca, ninanda llaquichinatapash cungachingami. 
5Ñucaca, indi punllayachijuj cai pachapica, shuj panda tiajtami ricurcani: Chai 
pandataca, mandajllata rurashpa callarichinshnami. 
6Shinlli shungucunarami, ashtahuan alipi tianajun. Ashtahuangarin 
charijcunarami, yangallacunapi tianajun. 
7Servijcunaca, caballopi tiarishpa purinajujta mandajcunaca, servijcunashna 
chaquilla purinajujtami ricurcani. 
8Utujuta ruraj runaca, chai utujupillatami urmanga. Jarcashca pircata 
urmachijuj runataca, culebra llujshishpami caninga. 
9Rumicunata faquishpa alichijuj runaca, chaicunahuanllata chugrinllami. 
Yamdata chijtajuj runapash, chaihuanllata imapash tucunallami. 
10Jirru filo tucurijpi na cutin afilashca cajpica, imata cashpapash ashtahuan 
shinlli tucushpami rurana tucun. Ashtahuangarin ali yachaica, aliguta 
pushangapajmi ali. 
11Nara muspayachijpillata culebra canijpica, muspayachij yumbupash 
yangami. 
12Alipacha yachajushca runa rimashca shimicunaca, ali shimicunami. 
Ashtahuangarin shinlli shungu runa rimashca shimicunaca, paitallatami 
llaquipi churan. 
13Paipaj shimihuan rimai callarishcallatami, shinlli shungu cajtaca ricuchin. 
Tucuchingapacarin musparishpa, ninan nalicunata rimashpami tucuchin. 

14Jipa punllacuna ima tucunataca, pipash na yachajpitami, shinlli shungu 
runaca ninanda rimajunlla. Pai huañushca jipa ima tucunatacarin, ¿pita 
paiman villangayari? 
15Shinlli shungu runacuna imatalla rurashcacunaca, shaijuchinllami. 
Puebloman maita rinatapash na yachaimandami, chashna tucun. 
16Huambrara jatun mandaj mandajuj llactalla, ¡aij imachari tucungui! Can 
churashca mandajcunaca, tutamandallatami jatun micuihuan callarinajun. 
17¡Alicachi tucushcacunapaj churi, jatun mandaj tucushpa mandajuj llactalla, 
ninanda cushijuyari! Can churashca mandajcunapash machangapaj randica, 
yarjai purinajushpa shinlli tucungapajllami micunajun. 
18Imata rurangapajpash na munashpami, huasi tejacuna urmachumbash 
saquinlla. Chashna imata rurangapajpash na munaj cajpimi, tamiapash huasi 
ucuman yalin. 
19Cushijuimandami, jatun micuitapash ruranajun. Causaj runacunataca, 
vinomi cushichin. Culquica tucuipajmi ali. 
20Jatun mandajtaca yuyaipillapash, ama ima nalita rimanguichu. Charij 
runatapash, can puñuna ucupi canlla tiajushpapash, ama nalicachinguichu. 
Jahuata rij, alasyu animalcunami chai rimashca shimicunataca villagringa. 

Eclesiastés 11 

1Cambaj tandataca, yacupi cacharilla. Tauca punllacuna yalijpica, cutin 
japinguillami. 
2Canchis puraman cashpa, pusaj puraman cashpapash caranguilla. Llactapaj 
ima llaqui shamunataca, na yachanguichu. 
3Fuyuca, yacuhuan junda cashpaca, alpapi jichamungallami. Quirupash, urai 
ladoman urmashca cashpa, janaj ladoman urmashca cashpapash, urmashca 
pushtupillata quedangallami. 
4Huairata chapaj runaca, na tarpungachu. Fuyuta ricuriajlla causaj runapash, 
na cozechangachu. 

5Huaira maiman rijujtapash, vijsayu huarmipaj vijsapi huahuapaj tullucuna 
imashna viñajtapash, canga na yachanguichu. Shinallatami tucuita ruraj Taita 
Dios, tucui caicunata imashna rurashcatapash na yachangui. 
6Tutamanda muyuta tarpushpaca, chishimambash na samashpa tarpunguilla. 
Punda tarpushca, jipa tarpushca, maijan ali canatapash na yachanguichu. Na 
cashpaca, ishcandillata alimi canman. 
7Punchapamba michaguca juyaillagumari, indita ricunapash aligupachami. 
8Maijan runacunapash, unai huatata causashpa, chai tucuilla huatacunapi 
cushijushca cashpapash, yana yana tutapica ashtahuan unai huatacunata 
causanata yarinajuchun. Jipaman tucui ima tucunapash, yangallami canga. 

Chairalla viñaicunata aliguta yarichishcami 

9Chairalla viñai cashpallata cushijuilla. Chairalla viñai cashpallata, cambaj 
shungu cushijuchun saquilla. Cambaj shungu munashcata rurailla, cambaj ñavi 
ricushcata rurailla. Ashtahuangarin tucui chaicunataca, Taita Dios 
ricuchinatami yachana cangui. 
10Cambaj shungumandaca, fiñarina yuyaita anchuchingui, cambaj cuerpohuan 
ima nalita ruranamandapash anchuringui. Chaira viñaicuna chairalla cashpa 
cushijuna punllacunaca, ñapash tucurinalla yangapachami. 

Eclesiastés 12 

1Canda Ruraj Diostaca, chairalla viñai cashpallata yaringui. Narapash llaqui 
punllacuna chayamujpillata, yaringui. Chai llaqui huatacuna chayamujpica: 
“Cai causaihuanga, na cushijushcachu cani” ninguimi. 
2Tamiashca jipaca indipash, punchalla shitajujpash, lunapash, luzerocunapash, 
fuyupi nara huashajujpillata, Diostaca yaringui. 
3Huasita cuidajcunapash chujchungami, ninan shinlli runacunapash 
curcuyangami. Juchu quirucunapash huaquinlla quedajpimi, ña na acui 
ushanajunga. Ventanacunamanda ricujcunapash, amsatallami ricunajunga. 

4Juchu quirucunahuanga, na acui ushajpimi, shimi pungucunapash vicharinga. 
Alasyu animalcuna candana horaspica, tucui candaj huarmicunami ñavita urai 
cumuchi tucunga. 
5Vichai rinatapash ninanda manllajpimi, ñambipash llaquicunalla tianga. 
Almendro yura sisanshnami tucunga. Langosta jurupash, llasha quipishnami 
tucunga. Micuna munaipash chingangami. Runaca, causaita causana huasipi 
causangapajmi ringa. Yarishpa yarishpa huacajcunami, ñan muyundita 
purinajunga. 
6Culqui cadena nara fitirijpillata, oro plato nara faquirishpa ñuturijpillata, 
pugyu ladopi fundu nara faquirijpillata, allashca jatun utujumanda yacuta 
aisana poleapash nara faquirishpa ucuman urmajpillatami, Diostaca yarina 
cangui. 
7Alpamanda rurashca aichaca, imashna cashcashnallata alpamanllatami 
tigranga. Espirituca, espirituta cuj Taita Diospajmanllatami tigranga. 
8Villaj runaca, imapash yanga yangami cashca. Tucui imapash yangallatami 
nircami. 

Tucui caicunata tucuchishpaca, runacuna caita rurachunmi mandashca 

9Villaj runaca, ashtahuan alipacha yachajushca cashpami, gentecunamambash 
ashtahuan ali yachaita yachachijurca. Paica, aliguta uyashpa imashna cajta 
ricunajuchunmi, yarichij shimicunataca, ashtacata escribijurca. 
10Villaj runaca, juyailla shimicunatami taringapaj munajurca. Shinallata na 
llullaj shimicunata chashna cashcatapacha escribingapajmi munajurca. 
11Aligutapacha yachajushca runacuna rimashca shimicunaca aujahuan 
tujsishcashnami. Tandanajuicunapi yachachijcuna yachachishca shimicunaca, 
ali tacashca clavocunashnami. Chai shimicunataca, shujlla jatun Michijmi 
paicunaman curca. 
12Ñuca huahualla, cai yuyaitaca canmanmi cuni: Librocunata ruranaca, na 
tucuringachu. Ninanda yachajunaca, cuerpota shaijuchingapajllami. 

13Cai tucui yachachishcata uyashcacunami, cashna tucurin: Taita Diosta 
manllangui, pai mandashcacunatapash pactachingui. Runacunapaca, chaita 
ruranami tucuita yali ashtahuan ali. 
14Taita Diosca, ñucanchi tucui imatalla ruranajushcataca ricuchingami. 
Imatapash pacalla rurashcacunandimi ali cajpipash, nali cajpipash ricuchinga. 

Cantares 

Cantares 1 

Cazarashca huarmipash, Jerusalenbi causaj cuitsacunapash candashcami 

1Cai candanaca, tucui candanacunamanda ashtahuan yali juyaillaguta Salomón 
rurashca candanami. 
2¡Aij, paipaj shimihuan ñucata muchahuashcanman! Cambaj juyaicunaca, 
mishquilla vinotapash yali ashtahuan aligumari. 
3Mishquillagu ashnajuj jambicunahuan can javirishca jahuapash, cambaj 
shutica mishquillagu ashnajuj jambi jicharishcashnami. Chaimandami jarihuan 
nara tacarishca cuitsacunaca, candaca juyan. 
4Ñucata pushahuai, canda catishpa rishunllami. Jatun mandajmi, paipaj huasi 
ucucunaman pushahuarca. Canhuanmi ninanda cushijushun. Cambaj 
juyaicunataca, mishquilla vinotapash yalitami yarishun. Candaca, juyana 
cajpillatami juyanajun. 
5Jerusalenbi causaj cuitsacunalla, ñucaca yanagu cashpapash, Cedar llactapi 
tiaj carpacunashna, Salomonbaj telacunashna munanayaigumari cani. 
6Yanagu cajllapica, na ricujunallachu cahuanguichi. Ñucataca, indimi 
yanayachihuarca. Ñuca mamapaj churicunami ñucata fiñashpa, uvas chagrata 
cuidachun churahuarca. Chaimandami, ñucapaj uvas chagrataca, ñucapaj 
cajpipash na cuidarcani. 
7Ñuca tucui almahuan juyashcagulla, ¿maipita llamacunataca michingui? 
¿Chaupi punlla tucujpica, maipita samachingui? ¿Imashpata cambaj 
cumbacunapaj llamacunahuanra chingashcashna tandanajugrina caniyari? 
Chaita yachangapaj villahuayari. 
8Tucui huarmicunamanda yali juyailla huarmigulla. Can na yachashpaca, 
llama sarushcacunata ricushpa catilla. Cambaj malta huarmi chivogucunataca, 
michijcunapaj chuglla ladocunapi michigrilla. Cusapash huarmiman, 
huarmipash cusaman candashcami 

9Ñuca cumba huarmigulla, candaca Faraonbaj carretacunata aisashpa purij, 
huarmi caballohuanmi chimbapurarcani. 
10Cambaj ñavi ladocunaca, can churajushca zarcillocunapaj chaupipica, 
juyaillagumi ricurin. Cambaj cungagupash, juyaillata huatarishcahuanga 
juyaillagumi ricurin. 
11Oro zarcillocunatami, culqui botongunata churashcata canman rurachishun. 
12Marcarishpa tiarinapi jatun mandaj tiajujpica, nardo nishca ñuca jambiguca, 
mishquillagumi ashnajurca. 
13Ñuca juyashcaguca, ashalla mirra jambiguta ñuca chuchu chaupicunapi 
alichishcashnami ñucapaca. 
14Ñuca juyashcaguca, En-gadi shuti pueblopi tiaj, uvas chagra chaupicunapi 
viñajuj alheña nishca racimo sisagushnami ñucapaca. 
15Ricui, ñuca cumba huarmigulla, canga juyaillagumi cangui. Ricui, 
juyaillagupachami cangui. Cambaj ñavigucunapash, palomagushnami 
ricujungui. 
16Ricui, ñuca juyashcagulla, canga juyailla mishquillagumi cangui. Ñucanchi 
camaca, sisacunahuan mandashcami. 
17Ñucanchi huasipaj vigascunaca, cedro caspicunami. Ciprés caspicunahuan 
juyaillaguta rurashcami. 

Cantares 2 

1Ñucaca, Sarón shuti pambapi tiaj rosas sisashnami cani. Pugru pambacunapi 
tiaj lirio sisashnami cani. 
2Imashnami casha yura chaupicunapi lirio sisagu ricurin, shinallatami ñuca 
cumba huarmigupash, jarihuan nara tacarishca cuitsacunapaj chaupipica 
ricurin. 
3Imashnami sacha yura chaupicunapi manzana yuragu ricurin, shinallatami 
ñuca juyashcaguca, chairalla viñai puracunapica ricurin. Ñuca munashcagupaj 

llandupimi tiarircani. Paipi fucushcaguca, ñuca shimipica mishquillagumi 
carca. 
4Paica, jatun micuita ruranajuj huasimanmi pushahuarca. Paipaj juyaica, 
ñucapaca banderashnami carca. 
5Chaquichishca, uvasta carashpa charihuaichiyari. Manzanata carashpa 
shinllichihuaichiyari, paita juyaimandaca huañujunimari. 
6Paipaj lluqui lado rigrataca saunachishpa, paipaj ali lado rigrahuanga, 
ugllashpami ali cahuanman. 
7Jerusalenbi causaj, jarihuan nara tacarishca cuitsacunalla, corzo nishca 
animalcunamandapash, sacha tarugacunamandapashmi cangunataca, cashna 
nishpa ari nichini: Juyaitaca, pai munashcacaman puñujuchun, na 
rijchachinachu canguichi. 
8¡Ñuca juyashcagu rimashcami uyarin! Ricuichi, paimi shamujun. Paica 
urcucunata, lomacunata jahuata jahuata fahuashpami shamujun. 
9Ñuca juyashcaguca, corzo nishca animalshna, na cashpaca maltun 
tarugashnami capan. Ricuichi, paica ñami ñucanchi pata huashapi. 
Ventanacunamandami ricujun, ventanapi churashca caspi 
huashacunamandami chapajun. 
10Ñuca juyashcaguca, cashnami nihuarca: “Ñuca cumba huarmigulla, ñuca 
juyashcagulla, jatarishpa shamuyari. 
11Ricui, ñamari tamia punllacunaca tucurishca. Tamia punllacuna yalijpica, 
juyailla punllacunami tucushca. 
12Pambapica, sisacunami ricurin. Candana punllacunami chayamushca. 
Ñucanchi llactapica, urpicuna huacanajuimi uyarijushca. 
13Jigospash, yurapica ñami fucujun. Uvas sisacunapash, juyaillagumi 
ashnanajun. Ñuca cumba huarmigulla, ñuca juyashcagulla, jatarishpa 
shamuyari. 

14Jaca rumi utujucunapi, jahua urcu pacalla pushtucunapi causaj ñuca 
palomagulla, cambaj ñaviguta ricuchihuayari. Can rimashcaguta 
uyachihuayari. Can rimashca shimicunaca, mishquillagumi uyarin. Cambaj 
ñavipash, juyaillagumi ricurin” nihuarcami. 
15Añascunata japigripaichi. Uvas chagracunata tucuchinajuj uchilla añascunata 
japigripaichi. Ñucanchi uvas chagracunaca, chaira sisajunllami. 
16Ñuca juyashcaguca ñucapajmi, ñucaca paipajmi cani. Paica, lirio sisa 
chaupicunapimi michin. 
17Ñuca juyashcagulla, nara pacarijpillata, nara punllayajpillata, ucha 
tigramuyari. Beter shuti urcu jahuacunataca, corzo nishca animalshna, na 
cashpaca maltun tarugashna calpamuyari. 

Cantares 3 

Cazarashca huarmi muscushcami 

1Ñuca tucui almahuan juyashcagutaca, tutacunami ñuca camapi mascarcani. 
Mascashpapash, na tarircanichu. 
2Chaimandami cashna yajurcani: “Cunanga jatarishpa, cai pueblo muyundita 
mascagrishalla. Ñuca tucui almahuan juyashcagutaca ñangunapi, plazacunapi 
mascagrishalla” yajurcanimi. Paitaca mascashpapash, na tarircanichu. 
3Ashtahuangarin pueblota muyushpa cuidajcunarami tuparihuarca. 
Paicunatami: “Ñuca tucui almahuan juyashcagutaca, ¿nachu 
ricuparcanguichi?” nishpa tapurcani. 
4Paicunata ashaguta yalishpa rishpallami, ñuca tucui almahuan 
juyashcagutaca tuparircani. Paita tuparishpaca, na cacharircanichu. 
Ashtahuangarin paitaca, ñuca mamapaj huasiman pushashpami, ñucata 
ungushca ucuman pusharcani. 
5Jerusalenbi causaj, jarihuan nara tacarishca cuitsacunalla, corzo nishca 
animalcunamandapash, sacha tarugacunamandapashmi cangunataca, cashna 

nishpa ari nichini: Juyaitaca, pai munashcacaman puñujuchun, na 
rijchachinachu canguichi. Boda huasiman cumbashpa rijcunami candashca 
6Jichushca pambamandaca, ¿maijan huarmita pilarshna shayajuj cushnishna 
vichai rijun? Inciensota, mirrata, mishquillagu ashnajuj ashtahuan tucui shuj 
jambicunata churashpa cushnichijpishnami, vichai rijun. 
7Ricui, chaica Salomonda huanduna litera nishcami. Chaitaca, Israel 
puramanda ninan shinlli, sucta chunga runacunami, muyundi huandushpa 
shamunajun. 
8Paicunaca, tucuicunami espadata charinajun, macanajunatapash ali 
yachajcunami. Paicunaca, tutayajpi manllashpami, racu changa ladoman 
espadata huatarishca tucuicuna shamunajun. 
9Jatun mandaj Salomonga, Líbano shuti urcumanda caspicunahuanmi, paipaj 
carretata rurachirca. 
10Chai carretapica, culqui pilarcunatami rurachirca. Paipaj huasha 
marcarinatapash, orohuanmi rurachirca. Pai tiarinatapash, pucalla telahuanmi 
quilpachirca. Jerusalenbi causaj, jarihuan nara tacarishca cuitsacunami pai 
tiarinataca, tucui juyaihuan juyaillaguta bordanajurca. 
11Sionbi causaj, jarihuan nara tacarishca cuitsacunalla, jatun mandaj 
Salomonda ricungapaj llujshimuichiyari. Pai cazarajushpa, paipaj shungupash 
cushijushca punllapi, paipaj mama churachishca coronata churajushcami 
shamujun. 

Cantares 4 

Huarmita cusa alicachishcami 

1Ricui, ñuca cumba huarmigulla, canga juyaillagumi cangui. Ricui, canga 
juyaillagupachami cangui. Cambaj ñavigupash, ajcha cacharishca ucupica, 
palomagupaj ñavigushnami. Cambaj ajchapash, Galaad shuti llacta lomacunapi 
sirinajuj ashtaca chivocunashnami. 

2Cambaj quirucunaca, rutushca ashtaca llamacuna, ishcaita huachashca 
huahuacunandi, armachina pushtumanda llujshinajunshnami ricurin. Paicuna 
purapica, huachanata na yachaj llamacunaca, shujllapash na tianllu. 
3Cambaj shimica, pucalla puchagushnami. Cambaj rimashcapash, 
juyaillagumi. Cambaj ñavi ladocunapash, telahuan quilparishca ucupica, 
chaupirishca granadillagushnami ricurin. 
4Cambaj cungaca, Davidpaj macanajunacunata alichingapaj rurashca 
torreshnami. Chai torrepica, huaranga jarcarina escudocunami huarcushca 
tianajun. Chai tucuilla jarcarina escudocunaca, ninan shinlli 
soldadocunapajmi. 
5Cambaj ishcandi chuchucunaca, ishcai huacharishca tarugacuna, lirio sisa 
chaupicunapi micunajunshnami ricurin. 
6Nara pacarijpillata, nara punllayajpillatami, mirra tiaj urcuman, incienso tiaj 
lomaman risha. 
7Ñuca cumba huarmigulla, canga chaquimanda umacamanmi juyaillagu 
cangui. Cambica, imapash nalica na tianllu. 
8Líbano shuti urcumandaca ñucahuan jaculla, ñuca juyashca huarmigulla. 
Líbano urcumandaca, ñucahuan jaculla. Amana, Senir, Hermón shuti urcu 
pundacunamanda, leonguna causaj utujucunamanda, leopardocuna causaj 
urcucunamanda ricuyari. 
9Ñuca panigulla, ñuca juyashca huarmigulla, ñuca shungutaca 
japircanguimari. Shuj ricuillami, ñuca shungutaca japircangui. Cambaj cungapi 
huatarinahuan huatanshnami japircangui. 
10¡Ñuca panigulla, ñuca juyashca huarmigulla! ¡Cambaj juyaicunaca, tucuita 
yali juyaillagumari! ¡Cambaj juyaicunaca, mishquilla vinotapash yali 
ashtahuan aligumari! Can javirishca mishquillagu ashnajuj jambicunapash, 
tucui jambicunata yali mishquillagumi ashnajun. 

11Ñuca juyashca huarmigulla, cambaj shimimandaca balun mishquishnami 
llujshijun. Cambaj jallupica, balun mishquipash, lechepashmi tian. Can 
churajushcacunapash, Líbano shuti urcushnami, mishquillagu ashnajun. 
12Ñuca panigulla, ñuca juyashca huarmigulla, huertata vichashcashnami 
cangui. Pugyu yacuta quilpashcashna, pugyu yacuta sellashcashnami cangui. 
13Cambaj retoñocunaca, mishqui mishqui granadillata fucujuj, paraíso nishca 
huertashnami. Alheña nishca, nardo nishca sisacunashnami. 
14Canga, nardoshna, azafrán nishcashna, mishquillagu ashnajuj virushna, 
canelashna, incienso yuracunashna, mirrashna, áloe nishcashna, mishquillagu 
ashnajuj, shican shican tucui jambicunashnami cangui. 
15Huertacunapi tiaj pugyushna, yacuta llujchingapaj allashca jatun 
utujumanda llujshishpa, Líbano shuti urcuta rijuj yacushnami cangui. 
16Urai ladomanda shamuj huairalla, jatariyari. Vichai ladomanda huairapash, 
shamuyari. Ñuca huertapi huairamupaichiyari. Mishquillagu ashnajuchun 
chafsipaichiyari. Ñuca juyashcaguca, paipaj huertaman shamupachunlla, 
mishqui frutacunata micupachunlla. 

Cantares 5 

1Ñuca panigulla, ñuca huarmigulla, ñuca huertamanmi shamurcani. Ñuca 
mirratapash, mishquillagu ashnajuj ñuca jambicunatapash ñami japircani. 
Balun mishquitapash, chai mishqui shinlliyashcatapash ñami tandachircani. 
Ñuca vinotapash, ñuca lechetapash ñami ufiarcani. Ñuca cumbacunalla, 
micupaichilla. Ñuca juyashcacunalla, mashna munashcata ufiapaichilla. 
Shicanyarishcamandaca ninan llaquimi tucushca 
2Ñuca puñujujpipash, ñuca shunguca rijchariajurcallami. Ñuca juyashcami, 
caparishpa cashna cayajun: “Ima pandatapash na ruraj ñuca panigulla, ñuca 
cumba huarmigulla, ñuca palomagulla, punguta pascapai. Ñuca umaca, 
paramuhuan mutiyashcamari. Ñuca ajchamandapash, tuta paramu yacu 
shutujunmari” nishpami cayajun. 

3Ashtahuangarin ñucaca, cashnami nircani: “Ñamari churajunata llujchircani. 
¿Imashnata cutinga churajushayari? Ñamari chaquitapash maillarcani. 
¿Imashnata cutinga mapayashayari?” nircanimi. 
4Chaimandami ñuca juyashcaguca, pungu utujuta maquita yalichishpa 
pascangapaj munarca. Chaita ricushpami, ñuca shungupica llaquinayarca. 
5Ñucaca, ñuca juyashcagu yaicumuchun, punguta pascangapajmi jatarircani. 
Ñuca maquimanda, ñuca dedomandaca, mishquillagu ashnajuj mirra nishca 
jambimi, punguta pascangapaj japinapi shutushpa urai rijurca. 
6Ñuca juyashcagu yaicumuchun punguta pascajpica, ñuca juyashcaguca ñami 
rishca carca, ñami yalishca carca. Pai rimashcata uyashpami, ñuca almaca 
llujshinshna tucurca. Ñuca juyashcagutaca mascashpapash, na tarircanichu. 
Cayajpipash, na tigrachihuarcachu. 
7Ashtahuangarin pueblota muyushpa cuidajcunami, ñucataca tuparihuarca. 
Paicunami, macashpa chugrichihuarca. Jatun pircacunapi cuidaj 
soldadocunami, jahualla churajunata quichuhuarca. 
8Jerusalenbi causaj, jarihuan nara tacarishca cuitsacunalla, ñuca juyashcaguta 
tuparishpaca: “Canda juyaimandaca huañujunmari” nishpa villapanguichi 
nishpami ari nichini. Huarmimi cusata alicachishca 
9Cambaj juyashcaguca, caishuj juyashcacunataca, ¿ashtahuan yali alichu? 
Tucui huarmicunata yali juyailla huarmigulla. ¿Cambaj juyashcaguca, caishuj 
juyashcata ashtahuan yali ali cajpichu, ñucanchitaca shina ari nichingui? 
10Ñuca juyashcaguca, yurajlla pucallagumari. Chunga huaranga runacunapaj 
chaupipi cashpapash, rijsinallamari. 
11Paipaj umapash, juyailla ali oroshnamari. Paipaj ajchapash, alasyu cuervo 
animalshna yana, chivilu ajchagumari. 
12Paipaj ñavicunaca, lechepi armashca yuraj palomacuna, yacu manñapi 
tiajunshnamari. Aligutapacha churashcashnamari ricujun. 

13Paipaj ñavi ladocunapash, mishquillagu ashnajuj jambicunata, trillana 
pambashnami. Sisacunashna mishquillagu ashnajujmi. Paipaj shimimandaca, 
lirio sisamanda mirra nishca mishquillagu ashnajuj llujshijunshnami. 
14Paipaj maquica, oro surtijascunapi jacinto nishca rumita churashcashnami. 
Paipaj cuerpoca, punchalla marfilta, zafiro nishca rumicunahuan 
quilpashcashnami. 
15Paipaj changacunaca, juyailla ali orohuan rurashca baza nishca jahuapi 
shayachishca mármol nishca pilarcunashnami. Paica, Líbano shuti urcushna 
jatunmi, cedro quirucunashna agllai tucushcami. 
16Paica, mishqui shimigumari. Paica umamanda, chaqui pundacaman 
munanayaigumari. Jerusalenbi causaj, jarihuan nara tacarishca cuitsacunalla, 
ñuca juyashcaguca chashnami capan. Ñuca cumba huarmiguca, 
chashnapachami capan. 

Cantares 6 

Cusandi, huarmindimi randimanda juyarinajushca 

1Tucui huarmicunamanda yali juyailla huarmigulla. Cambaj juyashcaguca, 
¿maimanda rishca? Cambaj juyashcaguca, ¿maimanda saquishpa rircayari? 
Paitaca, ¿canhuan mascagrishunllu? 
2Ñuca juyashcaguca, paipaj huertamanmi urai rirca. Mishquillagu ashnajuj 
muyucunata trillana pambacunamanmi rirca. Huertacunapi michingapajmi 
rirca. Lirio sisacunata tandachingapajmi rirca. 
3Ñucaca, ñuca juyashcagupajmi cani. Ñuca juyashcaguca, ñucapajmi capan. 
Paica, lirio sisa chaupicunapimi michin. 
4Ñuca cumba huarmigulla, canga Tirsa shuti puebloshna juyaillagumi cangui, 
Jerusalenshna munanayaimi cangui. Macanajushpa mishaj soldadocuna 
llujshimunshnamari cangui. 

5Ama ricujuhuaillachu. Ñucataca, chai ñavicunami ricujushpallata 
mishahuarca. Cambaj ajchapash, Galaad llacta lomacunapi sirinajuj ashtaca 
chivocunashnami. 
6Cambaj quirucunaca, ashtaca llamacuna, ishcaita huachashca huahuacunandi, 
armachina pushtumanda vichai llujshinajunshnami ricurin. Paicuna purapica, 
huachanata na yachaj llamaca, shujllapash na tianllu. 
7Cambaj ñavi ladocunapash, telahuan quilparishca ucupica, chaupirishca 
granadillagushnami ricurin. 
8Sucta chunga jatun mandaj huarmicunami tian. Pusaj chunga caishuj 
huarmicunami tian. Jarihuan nara tacarishca cuitsacunacarin, na cuentai 
ushanallami tian. 
9Ashtahuangarin ima pandatapash na ruraj, ñuca palomaguca, shujllami tian. 
Paipaj mamapaca paillamari. Paita unguj mamapaca, ashtahuan juyashcamari 
cashca. Jarihuan nara tacarishca shuj cuitsacuna paita ricushpaca: “Ninandami 
cushijushca cangui” ninajurcami. Jatun mandaj huarmicunapash, caishuj 
huarmicunapash, paitaca alicachinajurcami. 
10Tutamanda punllayamuj ricurinshna, juyailla lunashna, indi 
punchapambashna, macanajushpa mishaj soldadocunashna llujshimuj cai 
huarmica, ¿maijandayari? 
11Tucti yuracunata tarpushca huertamanmi urai rircani. Pugru pambapi imalla 
fucushcacunata ricungapajmi rircani. Uvascunaca, ¿ñachu viñajun imashi? 
Granadillacunaca, ¿ñachu sisanajun imashi? yashpa ricungapajmi rircani. 
12Cungashcapimi ñucataca, Aminadab shuti runapaj carreta puracunapi ñuca 
yuyailla vitsiachihuarca. 
13Sulamita nishca huarmilla, tigramuilla, tigramuilla. Candaca ricungapajmi 
munanchi. Tigramuilla, tigramuilla. Sulamita nishca huarmipica, ¿imatashi 
ricunguichi? Ishcaipi tandanajushca carpacunatashnami, ricungapaj 
munanchi. 

Cantares 7 

1¡Mandajpaj ushigulla, cambaj chaquiguca, sandaliata churajushcaguca, 
juyaillagumi ricurin! Cambaj cinturas muyundicunaca, imatapash 
juyaillagucunata ruranata yachaj runa rurashcashna, juyaillagumi ricurin. 
2Cambaj pupuca, yacuhuanlla tiajuj redondo tastagushnami. Cambaj vijsaca, 
mundunashca trigota, lirio sisacuna muyushcashnami. 
3Cambaj ishcandi chuchucunaca, ishcai huacharishca tarugacunashnami. 
4Cambaj cungaca, marfilta churashpa shayachishca torreshnami. Cambaj 
ñavicunaca, Hesbón pueblopi, Bat-rabim shuti pungu ladopi tiaj yacu 
tanquecunashnami ricujun. Cambaj singaca, Líbano shuti urcupi tiaj torre, 
Damasco pueblota ricujunshnami. 
5Cambaj umapash, Carmelo shuti urcushnami. Cambaj uma ajchaca, jatun 
mandajpaj yana puca churajunata corredorcunapi huarcushcashnami. 
6¡Ñucata cushichij, ñuca juyashcagulla! ¡Canga, juyailla amujllagumi cangui! 
7Canga, palmera yuragushnami viñashcangui. Cambaj chuchucunataca, 
racimocunashnami ricurin. 
8Ñucaca: “Palmera yuraman vitsiashpami, malquicunapi charirisha” nircanimi. 
Cambaj chuchucunataca, uvas racimoshna cachun saquilla. Cambaj shimica, 
manzanashna mishquillagu ashnajuchun saquilla. 
9Cambaj shimica, ali vinoshnami, can ñuca juyashcagu amujlla 
ufiashcashnami. Vinoca, rucucunatapash rimachinllami. 
10Ñucaca, ñuca juyashcapajmi cani, paica ñucahuanmi cushijuita charin. 
11Shamui, ñuca juyashcagulla, pambacunaman llujshishunlla. Pueblo muyundi 
uchilla llactacunapi causangapaj jaculla. 
12Tutamandata jatarishpa uvas pambaman jaculla. Uvaspash, 
granadillacunapash, ¿ñachu viñajun, ñachu granujun imashi? Jacu ricushun. 
Chaipimi ñuca juyaitaca, canman cusha. 

13Mandrágora nishca yuracunami ashnajun. Ñucanchi huasi pungu 
ladopillami, mishqui shican shican tucui frutacunapash tian. Ñuca 
juyashcagulla, canmanmi cunan pallashca frutacunatapash, punda pallashca 
frutacunatapash alichircani. 

Cantares 8 

1¡Canga, ñuca mamapaj chuchunatallata chuchushca ñuca turishna 
cashcanguiman! Shina cajpica, canllapi tuparishpapash muchaimanllami. 
Chashna cajpica, ñucataca na yangapi churanajunmanllu. 
2Canda pushashpaca, ñuca mamapaj huasimanmi apaiman. Canmi ñucataca, 
imata cashpapash yachachihuanguiman, ñucaca vinotami canman ufiachiman. 
Shinallata granadillacunata capishpami, llullu vinotapash ufiachiman. 
3Paipaj lluqui lado rigrata saunachishpa, paipaj ali lado rigrahuanga, 
ugllashpami ali cahuanman. 
4Jerusalenbi causaj, jarihuan nara tacarishca cuitsacunalla, cashna nishpami 
ari nichini: Juyaitaca, pai munashcacaman puñujuchun, na rijchachinachu 
canguichi. Juyaica, ninan ushaitami charin 
5Paipaj juyashcapaj rigra jahuapi siririshpa, ¿jichushca pambamanda vichai 
rijuj huarmica maijandayari? Manzana yura ucupimi, candaca rijchachircani. 
Chaipimi cambaj mamataca, unguna nanai japirca. Chaipimi, canda unguj 
mamataca nanai japirca. 
6Cambaj shungupica, sellashcashna charihuayari. Cambaj rigrapica, 
señaltashna charihuayari. Juyaica, huañuishnallata ushaitami charin. Paipajlla 
cachun munaicunaca, Seol na cacharinshnami. Ninayashca paipaj 
carbongunaca, ninandapacha rupajuj carbonshnami. 
7Juyaitaca, ashtaca yacucunapash napacha huañuchi ushangachu. Jatun 
yacucunapash na quilpai ushangachu. Chai juyaimandaca, huasipi tucui 
imatalla charishcacunata shuj runa cungapaj munajpipash, chaitaca 
yangapipachami churanman. 

8Chuchucunapash nara viñashca, uchilla ñañagutami charinchi. Maijambash 
paita cazarangapaj munashpa parlajpica ñucanchi ñañataca, ¿imatashi 
rurashun? 
9Pai jatun pirca cajpica, paipaj jahuapimi, mandashpa tiajuna huasita, culquita 
churashpa ruranchiman. Pungu cajpica, cedro caspicunahuanmi juyaillaguta 
churanchiman. 
10Ñucaca, jatun pircashnami cani. Ñuca chuchucunaca, torrecunashnami. 
Chaimandami paipaj ñaupajpica, casilla ali causaita tarircani. 
11Salomonga, Baal-hamón shuti pushtupica, uvas chagratami charirca. 
Chaitaca, cuidajcunamanmi cuidachun mingarca. Paicunaca, tucuicunami 
fucushca uvasmandaca, huaranga culquita apamuna carca. 
12Ñuca uvas chagraguca, ñucapaj cashpami ñuca ñaupajpi tiajun. Salomonlla, 
huaranga culquica cambajmi canga. Ishcai patsaj culquica, uvas fucushcata 
cuidajcunapajmi canga. 
13Huertacunapi causaj huarmilla. Can rimashcataca, cambaj cumbacunami 
uyanajun. Can rimashcataca, ñucamambash uyachihuayari. 
14Ñuca juyashcagulla, ucha shamupailla. Canga, corzo nishca animalshna, 
maltun tarugashna, mishquilla ashnajuj jambicuna viñashca urcucunata ucha 
shamupailla. 

Isaías 

Isaías 1 

Juchatalla rurashpa causaj llactatami villajun 

1Amoz shuti runapaj churi Isaiasca, muscuipishna ricushca. Paica, Judá 
llactapash, Jerusalenbash imalla tucunatami Uzías, Jotam, Acaz, Ezequías shuti 
jatun mandajcuna, Judá llactata mandajui huatacunapi cashna ricushpa 
villarca. 
2Jahua pachapash, cai pachapash ali uyaichi. Mandaj Diosca, cashnami nin: 
“Cai huahuacunataca, ñucami viñachishpa jatunyachircani. Ashtahuangarin 
paicunaca, ñucata fiñashpami na cazunajurca. 
3Huagrapash, paipaj dueñota rijsinmi, burropash paipaj dueño rurashca 
corraltaca rijsinmi. Ashtahuangarin israelcunaca, na yuyaita japinllu. Ñuca 
agllashcacunaca, ñucataca na rijsinllu” ninmi. 
4¡Aij, juchasapa gentecunalla! Cangunaca, nalitalla aparishca gentecuna, nali 
taitacunamanda miraicuna, cacharishca huahuacunami canguichi. Mandaj 
Diosta saquishpa, huashaman tigrashpami, israelcunapaj jucha illaj Diostaca 
ninanda fiñachinguichi. 
5¿Imashpata ashtahuan llaquichi tucungapaj munanguichi? ¿Cangunaca, 
cunangamanllu na cazushpa catinajunguichilla? Umacamanmi chugrishca 
canguichi. Shungupipash, nanailla jundami canguichi. 
6Cangunaca, chaqui pundamanda umacaman maipi ima alipash illajmi 
canguichi. Ashtahuangarin chugrishpa, punguishca, carachayashcami 
ismunajunguichi. Cangunataca, pipash na jambishcachu, huatachitallapash na 
huatachishcachu. Ashata amujyachunllapash na aceiteta churashcachu. 
7Cangunapaj llactatapash tucuchishcami, pueblocunatapash rupachishcami. 
Cangunapaj pambacunapi fucushcatapash, shuj llactamanda shamujcunami, 
cangunapaj ñaupajpillata micushca. Na rijsishca runacunami, llaquinayaita 
jichushcata saquishca. 

8Sion shuti pueblollami, uvas chagra chaupipi shayachishca chugllashna 
shayajun. Melonguna fucuj yura chaupicunapi churashca chugllashnami 
quedashca, jichushca puebloshnami tucushca. 
9Tucuita Mandaj Dios huaquinllatapash ñucanchita na saquishca cajpica, 
Sodoma puebloshna, Gomorra puebloshnami canchiman carca. 

Tucui shunguhuan llaquirishpa, Diospajman tigrarichunmi cayashca 

10Sodoma pueblota mandajcuna, Mandaj Dios rimashcata uyaichiyari. 
Gomorra pueblopi causajcuna, ñucanchi Taita Dios mandashcata ali 
uyaichiyari. 
11Mandaj Diosca, cashnami nin: “Ashtaca animalcunata ñucaman cushpa 
canguna huañuchishcapash, ¿ñucapaca imapajta ali? Jari llamacunata cushpa 
tucuillata rupachishcatapash, virayashca huagracunapaj virata cushpa 
rupachishcatapash ña millanayachinimi. Huagracunata, jari llamacunata, 
chivocunata huañuchishpa cushca yahuartapash na munanichu. 
12¿Pita cangunataca, ñuca ñaupajman chaicunata apashpa shamushpa, ñuca 
huasi patiocunapi saruchun mandajunyari? 
13Imata ñucaman caranatapash, yangallataca na ashtahuan apamunachu 
canguichi. Inciensota cushnichishcatapash millanayanmi. Luna llullu 
punllacunapi, samana punllacunapi, canguna cayashpa tandanajushcatapash, 
napacha ricunayanllu. Cangunapaj jatun fiestacunapipash, jatun nalicunallami 
ricurin. 
14Luna llullu punllacunapi, jatun fiestacunapi tandanajuita canguna 
rurashcatapash, tucui shunguhuanmi fiñani. Chai tandanajuicunaca, ñucataca 
llashanmi. Chaicunataca ricujushpallatami shaijuni. 
15Cangunapaj maquica, huañuchishcamandami yahuarsapa. Shina 
cashcamandami, cangunapaj maquita vichai churanajujpi ama ricungapaca, 
ñuca ñavita ladoman churasha. Ninanda mañanajujpipash, napacha 
uyashachu. 

16Maillarinshna mapa illaj tucuichi. Jatun nalita canguna ruranajushcataca, 
ñuca ñaupajmanda anchuchichi. Nalita ruranataca, ña saquichi. 
17Alita ruranata yachajuichi. Aliguta ricushpa mandanata yachajunata 
mascaichi. Pita imata quichushpa llaquichishca cashpapash, tigrachinami 
canguichi. Taita mama illaj huahuagumambash, imatapash cashcatapacha 
ruraichi. Sapalla huarmigutapash ayudaichi” ninmi. 
18Mandaj Diosca, cashnatapashmi nin: “Cunanga, randimanda ricunajungapaj 
shamuichi. Cangunapaj juchacuna puca telashna cajpipash, rasutashna 
yurajllagumanmi tigrachisha. Yanalla puca telashna cajpica, cangunataca yuraj 
yuraj milmagumanshnami tigrachisha. 
19Ñuca rimashcata canguna uyangapaj munashpa uyashpaca, llactapi juyailla 
fucushcacunatami micunguichi. 
20Ashtahuangarin jariyashpa napacha cazungapaj munashpaca, espadahuanmi 
tucuchi tucunguichi” nishpami, Mandaj Diosca paipaj shimihuambacha 
villarca. 

Jerusalendaca, llaquichishpapash cutin alichingami 

21Diosta ali cazuj pueblolla, ¿imashpata culquimanda huainayaj huarmishna 
tigrarcanguiyari? Chaipica, tucuicunami imatapash cashcatapacha ruran carca. 
Imatapash aliguta rurajcunallami causarca. Ashtahuangarin cunanga, 
huañuchij runacunallami causanajun. 
22Cambaj juyailla culquipash, jirru ismushcamanmi tigrashca. Cambaj 
vinopash, yacuhuan chapushcami tucushca. 
23Cambi causanajuj mandajcunaca, napacha cazujcunachu, shuhuacunapaj 
cumbacunami tucushca. Paicunaca, culquita pacalla japinatallami tucuicuna 
munan, imatapash pacalla cuchunllami purinajun. Taita mama illaj 
huahuamambash, na imatapash cashcatapacha ruranllu. Sapalla huarmigu 
imata villagrijpipash, na uyanayachinllu. 

24Shinamandami israelcunaman ushaita cuj, tucuita Mandaj Jatun Diosca, 
cashna nin: “Jajai cunanga, ñucata fiñajcunataca llaquichishpapachami 
cushijusha. Ñucata na ricunayachij runacuna nalita rurashcashnallatami, 
paicunamambash tigrachisha. 
25Ñuca maquihuan canda llaquichishpami, cambaj mapacunataca 
tucuillapacha maillashpa, cambaj tucui mapacunataca anchuchisha. 
26Cambica, pundashnallatami ali juezcunata cutin churasha. 
Pundashnallatami, ali yuyaita cujcunatapash cutin churasha. Shina rurajpimi, 
candaca cutinllata cashna ninajunga: ‘Imatapash cashcatapacha ruraj Pueblo, 
Diosta ali cazuj Pueblo’ ninajungami. 
27Sion shuti pueblotaca llaquichishpami, ñucapajman cutin tigrachisha. Chaipi 
causajcuna ñucapajman tigrarishcacunataca, imatapash cashcatapacha 
rurashpami quishpichisha. 
28Ashtahuangarin jariyashpa na cazuj, juchasapacunataca tandachishpami 
tucuchisha. Mandaj Dios ñucata cungajcunaca, tucuillami tucuchi tucunga. 
29Chashna rurajpimi, canguna juyashca encina nishca quirucunapash 
pingaichinga. Canguna agllashca huertacunapash, rimashpami pingaichinga. 
30Cangunaca, fanga chaquishpa urmashca encina quirushnami tucunguichi. 
Yacu illaj huertashnami tucunguichi. 
31Ninan shinlli runapash, jupashnami canga. Pai imata rurashcapash, nina 
rupashpa zimbrajunshnami canga. Ishcandimi, tandachishpa rupachi tucunga. 
Chai ninataca, pipash na huañuchi ushangachu” ninmi. 

Isaías 2 

Tucuilla llactacunatami, Mandaj Dios mandanga 
(Mi. 4:1-3) 

1Judá llactapash, Jerusalenbash imalla tucunatami, Amoz shuti runapaj churi 
Isaiasca, muscuipishnalla ricushpa, cashna villajurca: 

2Tucurimui punllacunapica, cashnami tucunga: Mandaj Diospaj huasipi 
shayajuj urcuca, shuj urcucunapaj umashna cangapajmi, shinllipacha shayachi 
tucunga. Tucui urcucunata yali jatunyachi tucushcami canga. Tucui 
llactacunamandami, chai urcuman calpamunajunga. 
3Ashtaca gentecunami, cashna nishpa shamunajunga: “Shamuichi, Mandaj 
Diospaj urcuman vichai rishunchi. Jacobopaj Taita Diospaj huasiman jacuchi. 
Chaipimi, pai munashcashna causanaguta yachachinga. Chaita yachajushpami, 
paipaj ali ñangunata cati ushashun” ninajungami. Sion pueblomandami, 
mandashca shimicuna llujshinga. Jerusalenmandami, Mandaj Diospaj Shimica 
llujshinga. 
4Llacta puracunapica, Diosmi aliguta ricushpa mandajunga. Ashtaca 
gentecunatami, jarcashpa rimanga. Chashna rurajpimi, paicunapaj 
espadacunataca, yapuna rejacunaman tigrachinga. Lanzacunatapash, 
hocescunamanmi tigrachinga. Llacta puracunapash, na ashtahuan 
macanajungapaj espadacunahuan llujshingachu. Macanajuita yachachinapash, 
na ashtahuan tiangachu. 

Mandaj Diosca, paita jariyajcunataca llaquichingami 

5Jacobopaj huasi ucu puracunalla, shamuichi. Mandaj Diospaj michagupimi 
purishunchi. 
6Mandaj Dioslla, can agllashca Jacobopaj huasi ucu purataca 
saquishcanguipachami. Paicunaca, indi llujshimuj lado llactapi causajcuna 
imashna rurashcatami rurashpa causanajun. Filisteo brujocuna 
rurashcashnallatami ruranajun. Shuj llacta runacunahuanmi, imata rurashpa 
pactachingapajpash, ari ninajun. 
7Paicunapaj llactaca culquilla, orolla jundami. Paicuna imata juyailla 
charishcacunapash, na cuentai ushanallami. Paicunapaj llactapica 
caballocunapash, carretacunapash na cuentai ushanalla ashtacapachami. 
8Chai jahuapash paicunapaj llactapica, yanga dioscunahuan jundami. 
Paicunapaj maquihuan, dedohuan rurashca dioscunatami cungurinajun. 

9Paicunaca, chaicunatami cungurishpa urai cumurinajun. Chai juchataca, ama 
cungashpa saquipaichu. 
10Jatun manllana Mandaj Dios ricushpa, ninan ushaihuan 
punchayachijujmandaca, ñutu alpa ucucunapi satirichi. 
11Jariyashca purijcunapaj ñavitaca, urai cumuchingami. Jariyashpa jatun 
tucushcacunatapash, pingaichichishpami urai cumuchinga. Chai punllapica, 
Mandaj Diosllami jatunyachi tucushca canga. 
12Tucuita Mandaj Dios llaquichina punllami chayamugrin. Ñavi alsashca 
purijcunata, jariyashcacunata, jatun tucushcacunata llaquichina punllami 
chayamugrin. Chaipimi, paicunapaj ñavitaca, urai cumuchinga. 
13Líbano shuti urcupi tiaj tucui cedro quirucunata, Basán llactapi tiaj tucui 
encina quirucunata, 
14tucui jatun urcucunata, tucui jatun lomacunata, 
15tucui jatun torrecunata, pipash na urmachi ushanalla tucui pircacunata, 
16Tarsis pueblomanda jatun barcocunata, juyailla pintashcacunatapash 
tucuchina punllami chayamugrin. 
17Jariyashca purijcunapaj ñavitaca, urai cumuchingami. Jariyashpa jatun 
tucushcacunatapash, pingaichishpami urai cumuchinga. Chai punllapica, 
Mandaj Diosllami jatunyachi tucushca canga. 
18Yanga dioscunatapash, tucuillatapachami anchuchinga. 
19Jatun manllana Mandaj Dios ricurishpa ninan ushaihuan 
punchayachijujmandaca, jaca utujucunapi, alpa chijtarishca ucucunapimi 
satirinajunga. Cai pachapi causajcunata llaquichingapaj jatarijpimi, chashna 
tucunga. 
20Chai punllapica, runacunaca paicunallata cunguringapaj culquita, orota 
rurashca yanga dioscunataca, perecoteshnallacuna, murcielagocuna causaj 
pushtumanmi shitanajunga. 

21Chashna shitashpami, jatun manllana Mandaj Dios ricurishpa 
punchayachijujmandaca, jaca huaicucunapi, jatun rumi utujucunapi 
satirinajunga. Cai pachapi causajcunata Dios llaquichingapaj shayarijpimi, 
chashna tucunga. 
22Runacunata yariajlla causanataca saquichi. Paipaj samaica, singapillami tian. 
Runataca, ¿imapaj ali cajpita yarinajunguichi? 

Isaías 3 

Mandaj Diosmi, Judá llactatapash, Jerusalendapash llaquichinga 

1Ricuichi, tucuita Mandaj Jatun Diosca Jerusalenmanda, Judá llactamandaca 
shinllichijtapash, ninan shinllitapash anchuchingami. Tucui imatalla micushpa 
shinlli tucunatapash, yacunayaita yalichij ufiana tucui yacutapashmi 
anchuchinga. 
2Ali macanajuj ninan shinlli runatapash, jueztapash, Dios ima nishcata 
villajtapash, yachajtapash, mandaj rucutapash, 
3picha chunga soldadocunata mandajtapash, alicachi tucushca runatapash, ali 
yuyaita cuj runatapash, imatapash juyailla ruranata yachaj runatapash, juyailla 
shimicunata rimaj runatapashmi anchuchinga. 
4“Chai jipaca, chairalla viñai huambracunatami paicunata mandachun 
churasha. Huambracunami, paicunataca mandanga”. 
5Shina rurajpimi gentecunaca, ladollapi causaj puracunallata caishuj chaishuj 
macanajunajunga. Huambracuna jatarishpami, rucucunata llaquichinga. 
Yanga purij runacunami, alicachi tucushcacunata llaquichinga. 
6Chashna llaqui tiajpimi, paipaj taitapaj familiapura runata maijambash 
japishpa, cashna ninajunga: “Canga, churajunatallapash charinguimi. 
Ñucanchipaj mandaj tucushpa, cai jatun llaquitaca alichipai” ninajungami. 
7Shina nijpimi chai runaca, chai punllapica cashna nishpa juramentunga: 
“Ñuca huasipica ima churajunata, ima micunatapash na charinichu. Cai 

llaquicunata alichingapaca, napacha japishachu. Ñucataca, gentecunata 
mandachunga, na churanachu cahuanguichi” ningami. 
8Jerusalenga, tucuilla tucurishca, Judá llactapash urmashcami. Paicunaca, 
Mandaj Jatun Diosta nalicachishpa rimashpa, nalita rurashpami 
fiñachinajushca. 
9Paicunapaj juchataca, paicunapaj ñavillatami ricuchijun. Sodoma pueblopi 
causashcacunashnami, tucuicuna ricujta juchata ruranajun. Imatallapash na 
pinganllu. ¡Aij, paicunapaj almalla, imachari tucunga! Paicunapajllatami, jatun 
llaquitaca ninandapacha mirachishca. 
10Imatapash cashcatapacha rurajtaca, aligutapachami causangui nichi. Paica, 
aliguta rurashcamandaca, alitallatami japinga. 
11¡Aij, Diosta na manllaj runalla! Jatun llaquimi tucunga. Paimanga, paipaj 
maquihuan imashna rurashcashnallatami cunga. 
12Ñuca llactata llaquichijcunaca huambracunami, paicunataca huarmicunami 
mandanajun. Ñuca llactapi causajcunalla, cangunata pushajcunaca 
umachishpalla yachachishpami, panda ñanda pushanajun. 
13Mandaj Diosmi, tucui gentecuna imatalla rurashcata ricuchishpa 
llaquichingapaj shayajun. 
14Mandaj Diosca, pai agllashcacunata mandanajuj rucucunatapash, 
mandajcunatapash llaquichingapajmi shamunga. Cangunami, uvas 
chagracunata quichushpa micurcanguichi. Imagutapash na charijcunata 
imatalla quichushcatapash, cangunapaj huasicunapimi charinguichi. 
15Tucuita Mandaj Jatun Diosmi, cashna nin: “¿Ima yashpata ñuca 
agllashcacunataca, chashna llaquichinguichi? ¿Imamandata imagutapash na 
charijcunataca, ñavipi sarunguichi?” ninmi. 

Sion shuti pueblopi causaj huarmicunatapash llaquichingami 

16Mandaj Diosca, cashnatapashmi nin: “Sion shuti pueblopi causanajuj 
huarmicunaca, jariyashpa jatun tucushpa ñavitapash alsashca, pingai illajmi 

purinajun. Bailarinman bailarinman purishpami, chaquipi 
churajushcacunatapash tsilin nichishpa rinajun” ninmi. 
17Shinamandami Mandaj Jatun Diosca, Sionbi causaj huarmicunataca, ajchata 
tucuilla rutushpa saquinga. Paicunapaj pinganayai lluchullatapashmi 
ricuchinga. 
18Chai punllapica, Jatun Diosca paicuna juyailla ricuringapaj, chaquipi 
churajushcacunata, ajchata pilluna uchilla linllicunata, uchilla lunacunataca 
anchuchingami. 
19Hualcacunata, orejerascunata, maqui huatanacunata, 
20umata quilparishca telacunata, juyaillagu ricurichun changapi 
huatarinacunata, ajchata chaupina ñajchacunata, mishquillagu ashnajuj 
jambicunahuan uchilla botellacunata, zarcillocunata, 
21surtijascunata, singapi churajunacunatapashmi anchuchinga. 
22Juyailla churajunacunatapash, jahualla fachalishcacunatapash, ñavita 
quilparina telacunatapash, aisana muchilacunatapash, 
23espejocunatapash, juyailla lino churajunacunatapash, ñañulla 
churajunacunatapash, umata huatarina telacunatapashmi anchuchinga. 
24Mishquilla ashnajuj aceitella ashnana randica, millanayaitami ashnanajunga. 
Chumbipaj randica, huascahuanmi huatanga. Ajchata juyailla alichirishca 
puringapaj randica, ajcha illaj huarmicunami tucunga. Juyailla churajunapaj 
randica, cañamutami chumbilichinga. Juyailla ñavipaj randica, rupashca 
ñavimi tucunga. 
25Cangunapaj cusacunaca, espadahuanmi huañuchi tucunga. Cangunapaj 
shinlli runacunapash, jatun macanajuipimi huañunga. 
26Pueblo pungucunapipash, ninan llaqui tiajpimi, yanata churajushca 
tianajunga. Jichushca cashcamandami, ninanda llaquirishpa alpapilla 
tiarinajunga. 

Isaías 4 



2012 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

1Chai huatacunapica, canchis huarmicunami shuj jarihuanlla causangapaj 
munashpa, cashna ninajunga: “Ñucanchitaca, cambaj huarmicuna cachun 
chasquilla. Churajunatapash, micunatapash ñucanchillatami randishun. Ama 
nalicachi tucushpa rimai tucunajungapaca, ñucanchi cusa tucupailla” 
ninajungami. 

Jipa punllacunapica, juyailla causaimi Jerusalenbica tianga 

2Chai huatacunapica, Mandaj Diospaj retoño yuraguca, juyaillagu, 
punchapambagumi canga. Chai llactapi fucushca granocunaca, huaquinlla 
puchushca israelcunapaca, jatunyachi tucuchun, alicachi tucuchumbashmi 
canga. 
3Shinallata cashnami tucunga: Sion nishca Jerusalenbi huaquinlla 
puchushcacunaca: “Diospajlla shicanyachishcacuna” ni tucushcami canga. 
Jerusalenbi huaquinlla puchushcapura shuticunata tucui 
escribichishcacunami, chashna canga. 
4Sion shuti pueblopi causanajuj huarmicunapaj tucui mapata Jatun Dios 
maillajpi, shinallata Jerusalenbi causajcuna huañuchishca yahuartapash 
maillajpimi, chashna canga. Llaquichina Espirituhuan, tucuchina Espirituhuan 
chashna maillanga. 
5Chai jipami Mandaj Diosca, Sion urcupi causana tucui huasicunapaj jahuapi, 
chaipi tucui tandanajushcacunapaj jahuapi, punllapica yana fuyuta churanga. 
Tutaca, rupashpa punchayachij ninatami churanga. Punchapamba Diosca 
paicunataca, juyailla carpashnami quilpanga. 
6Paimi punllapash, indi rupachinamandaca llandunga. Ninan 
acapanamandapash, ninan tamiamandapash, paimi huacaichishpa pacanga. 

Isaías 5 

Uvas chagrahuan chimbapurashpami parlashca 

1Cunanga, ñuca juyashca cumbagumandami candagrini. Ñuca juyashca 
cumbagu tarpushca uvas chagragumandapashmi candagrini: Ñuca juyashca 
cumbaguca, urcu vichai ali alpapimi, uvas chagrata charirca. 

2Chai alpataca, jatun pircahuan jarcashpami, muyundi rumicunata tucuillata 
anchuchishpa, ashtahuan ali fucuj uvascunata agllashpa tarpushca carca. Chai 
chagra chaupipica, jatun torretapashmi shayachishca carca. Uvasta cutana 
pushtupipashmi rurashca carca. Chai chagramandaca, ali uvasta japisha 
yashpa shuyajujpica, sacha uvascunarami fucushca carca. 
3Shina cashcamanda cunanga, Jerusalén ladollapi causajcuna, Judá llactapi 
causaj runacuna ñucatapash, ñuca uvas chagratapash, cangunallata ricushpa 
aliguta yarichi. 
4¿Ñuca uvas chagrapica, imata ashtahuan rurana carcani? ¿Imatata na 
rurashpa saquishcani? Ñucaca, ali uvas fucushcanman yashpami shuyajurcani. 
¿Imashpata sacha uvascunara fucushca? 
5Cunanga, ñuca uvas chagrata imatalla ruranatami ricuchigrini: Muyundi 
pircata urmachishpami, tucuchi tucuchun saquigrini. Pipash yaicushpa 
saruchunmi, pircatapash t'unigrini. 
6Jichushca pamba cachunmi saquigrini. Na fucuj yurapaj malquicunatapash, 
pipash na fitingachu, pipash na jalmangachu. Ashtahuangarin cashacuna, nali 
jihuacunami jundanga. Fuyutapash, cai chagra jahuapica, ama 
tamiachijuchunmi mandagrini. 
7Israelcunaca, tucuita Mandaj Diospaj uvas chagragupachami. Judá llactapi 
causaj runacunaca, cushijushpa pai tarpushca juyailla yuracunami. Diosca, 
aliguta ricushpa mandachunmi munarca, ashtahuangarin yangacunami 
tucushca. Imatapash cashcatapacha ruranajuchunmi munarca, ashtahuangarin 
ninanda caparinajuillami tian. 

Nalicunataca llaquichingami 

8Huasicunatapash shujta shujta huasichijcuna, alpacunatapash, tucuita 
cangunalla japishpa mirachijcuna, ¡aij imachari tucunguichi! ¿Tucui 
llactapichu, cangunalla causagringuichi? 

9Tucuita Mandaj Diosca, ñuca rinripimi cashna nihuarca: “Chai ashtaca, 
juyailla jatun huasicunapica, pipash na causangachu. Chaicunaca, 
llaquinayaitami tucuchi tucunga. 
10Quimsa hectaria uvas chagramandaca, quimsa chunga canchis litro vinollami 
llujshinga. Chunga quintal chaupi muyumandaca, chaupi quintal granollami 
fucunga” nihuarcami. 
11Machangapaj tutamandata jatarijcunalla, ¡aij imachari tucunguichi! 
Paicunaca, nina japirinshna machangacamanmi, amsayangacaman ufianajun. 
12Jatun micuicunata rurashpa, vinota ufiashpami arpacunata, salteriocunata, 
tamborcunata, gaitacunata tocashpa, Mandaj Dios imatalla rurashcataca, 
ricuitallapash na ricushpa, yaritapash napacha yarishpa cushijunajun. 
13Chashna causashpa, ñucata na rijsishcamandami, ñuca agllashcacunaca 
prezu apai tucurca. Chaipimi, paicuna juyailla cashca cashpapash, yarjaimanda 
huañurca. Shinallata ashtacacunami, yacunayaimanda chaquishpa huañurca. 
14Seolpash, chai ucupi tiajta langangapaca, ninandami shimita pascashca. 
Chaimanmi, paicuna juyailla cashcapash, ashtaca gentecunapash paicunahuan 
ninanda cushijushpa causashcacunapash, urai rinajunga. 
15Chaipimi runacunaca, pingai tucushpa urai cumurinajunga, ñavita urai 
cumuchi tucunajunga. Ñavi alsashca purijcunapaj ñavitapashmi, urai 
cumuchinga. 
16Ashtahuangarin tucuita Mandaj Diosca, aliguta ricushpa mandashpami, 
jatunyachi tucunga. Jucha illaj Taita Diosca, imatapash cashcatapacha 
rurashpami, jucha illaj Diosmi cangui ni tucujunga. 
17Maltun llamagucunataca, paicuna michin cashcashnallatami michinajunga. 
Charijcuna jichushpa saquishca pambacunapi fucushcataca, na rijsishca 
runacuna shamushpami, micushpa tucuchinga. 

18Nalita ruranataca, huascahuan aisamunshna yangata rurajcunapash, juchata 
ruranataca carretata aisachina angucunahuan aisamunshna rurashpa 
causajcunapash, ¡aij imachari tucunga! 
19Paicunaca, cashnami ninajun: “Ñucanchi ricuchun, Taita Dios rurangapaj 
munashcataca, ucha rurashpachari ali canman. Israelcunapaj jucha illaj Diosca, 
ñucanchi yachachun pai yarijushcataca, ña rurashpachari ali canman” 
ninajunmi. 
20Nalitara alimi nishpa, alitara nalichu nijcunaca, ¡aij imachari tucunga! 
Paicunaca, michataca yana yana nishpami, yana yana tutatara michami 
ninajun. Jayajtaca mishquimi nishpami, mishquitaca jayajmi ninajun. 
21Paicunallata, alipacha yachajushcami canchi, aligutapacha yarishpa 
purijcunami canchi yashpa causajcunaca, ¡aij imachari tucunga! 
22Vinota ufiangapajpash jariyashcacuna, ufianacunata chapushpa 
alichingapajpash, alipacha tucushcacunaca, ¡aij imachari tucunga! 
23Paicunaca, imatapash pacalla cujpi japishpami, Diosta na manllaj runatara 
alipi llujchinajun. Chashna rurashpami, imatapash cashcatapacha ruraj runa 
japinataca quichunajun. 
24Shinamandami paicunaca, nina rupashpa ujshata tucuchijpishna, jupata 
ninapi rupachijpishna tucurinajunga. Sapi ismushca yurashnami canga. 
Juyailla sisacunashna cashpapash, ñutu alpata huaira apashcashnami canga. 
Paicunallatami, tucuita Mandaj Dios mandashcata fiñashpa, israelcunapaj 
jucha illaj Diospaj Shimitaca, millanayachishpa saquinajurca. 
25Shinamandami Mandaj Diosca, pai agllashcacunahuanga nina japirinshna 
ninandapacha fiñarirca. Chashna fiñarishpami, paipaj maquita chutashpa 
paicunata chugrichirca. Urcucunapash chujchujpimi, huañushcacunapash 
chaupi ñangunapi shitai tucunajurca. Chashna rurashpapash, ninandapacha 
pai fiñarishcamandaca, nara ali tucunllu. Ashtahuangarin llaquichingapaj, 
paipaj maquita chutashcarami shuyajun. 

26Caru llactapi causajcunataca, banderata alsashpami Diosca cayanga. Cai 
pacha tucuri manñacunapi causajcunataca, silbashpami cayanga. Ricuichi, pai 
cayajta uyashpami, ucha shamushpa ñapash chayamunajunga. 
27Paicuna purapica, pipash na shaijungachu. Nitijaitallapash, pipash na 
nitijangachu. Pipash na puñungachu, puñuillapash na japingachu. Paicuna 
chumbilirishcatapash, pitapash na pascachi ushangachu. Chaquipi 
churajushcata huatarishcallapash, na fitiringachu. 
28Paicunapaj flechacunapash, filo filota rurashcami canga. Tucui 
arcocunatapash, ña chutashcallami charinajunga. Caballocunapaj 
sillucunapash, yacu rumishna shinllipachami canga. Carretacunapaj 
ruedacunapash, acapanashnami calpanga. 
29Paicuna caparishcapash, león huacajunshnami canga. Huahua león 
huacanshna caparishpa, quiruta canirishpami, imatapash japishpa apanajunga. 
Chashna apanajujpica, pipash na quichui ushangachu. 
30Chai punllapica, mama cucha huacashpa jatarinshnami, ninanda 
caparinajunga. Shina caparinajujpimi, chai llactata ricujpica, yana yana tutapi 
jatun llaqui ricuringa. Jahua pachapi punchayachijujpash yanayangami. 

Isaías 6 

Muscuipishna ricurishpami, Isaiasta cayashca 

1Jatun mandaj Uzías shuti runa huañushca huatapimi, ñucaca Jatun Diostaca 
shuj jatun tiarinapi tiajujta ricurcani. Chaipi tiajujpimi, paipaj jahualla 
churajunapash, Diospaj huasi ucu junda mandarishca carca. 
2Paipaj vichaipica, sucta alasyu serafín nishca angelcunami tiarca. Chai 
angelcunaca, ishcai alascunahuanga, paicunapaj ñavitami quilparinajurca. 
Caishuj ishcai alascunahuanga, paicunapaj chaquitami quilparinajurca. 
Shinallata caishuj ishcai alascunahuanga, jahuatami rinajurca. 

3Chai angelcunaca, caishuj chaishujmi cashna ninajurca: “Jucha illaj, jucha 
illaj, jucha illaj, tucuita Mandaj Diosmi. Tucui cai pachaca, paipaj 
punchapambahuan jundami” ninajurcami. 
4Chashna caparinajujpica, Diospaj huasi pungucunata charijuj pungucunapash 
chujchurcami. Huasi ucupica, cushnimi jundarca. 
5Chaita ricushpami, cashna yajurcani: “¡Aij ñucalla, huañugrinimi! Ñucaca, 
mapa shimicunata rimaj runami cani. Mapa shimicunata rimaj runacunapaj 
chaupipimi causani. ¿Chashna runa cashpatachu, tucuita Jatun Mandaj 
Diostaca, ñuca ñavihuambacha ricujuni?” yajurcanimi. 
6Shina yajujpimi, serafín nishca ángel puramanda shujca, ñucapajman huairapi 
shamurca. Paica, altar jahuapi tiajuj ninata shuj tenazahuan japishpami, 
7ñuca shimiman chai ninata tacachishpa cashna nihuarca: “Ricui, cambaj 
shimica cai ninapi tacarircami. Chaimandami, can ima nalita rurashcapash ña 
anchurishca. Cambaj juchacunapash fichashcami” nihuarcami. 
8Chai jipami, Jatun Diosca: “¿Pitata cachashayari, maijanshi ñucanchi imatalla 
nishcataca villagringa?” nijujta uyarcani. Chaita uyashpami: “Ñucami caipi 
capani, ñucata cachahuailla” nircani. 
9Shina nijpimi, paica cashna nihuarca: “Shina cashpaca rilla. Chai 
gentecunaman, cashna nigri: ‘Ali uyashpapash, na yuyaita japishpami 
causanguichi. Ali ricushpapash, ima cajta na yachashpami causanguichi’ nigri. 
10Chai jipaca, cai gentecunapaj shunguta shinlliyachingui. Paicunapaj 
rinritapash, ñavitapash vichangui. Paicunapaj ñavihuambash ama ricuchun, 
rinrihuambash ama uyachun, shungupipash yuyaita ama japichun, 
ñucapajmambash ama tigrarichun, chashna rurangui. Shinamandami 
paicunapaca, ali tucunapash na tianga” nihuarcami. 
11Shina nijpimi ñucaca, cashna nircani: “Jatun Dioslla, ¿ima horascamanda 
chashna cangayari?” nircanimi. Shina nijpimi paica, cashna nihuarca: “Tucui 
pueblocunapi llaquinayaita tucuchi tucungacaman, pi causangapajpash illaj 

quedangacaman, huasicunapipash, shuj runallapash na tiangacaman, 
alpacunapash shitashca quedangacamanmi, chashna canga. 
12Caipi causajcunataca, Mandaj Diosca tucuillata shuj llactaman prezu 
cachashpa, cai llacta chaupipica, jichushca pushtucunata mirachingacamanmi, 
chashna canga. 
13Patsajmanda chungapuralla cai llactapi puchushca cashpapash, chaicunaca 
tucuchi tucushcami canga. Ashtahuangarin roble nishca, encina nishca 
quirucunata urmachijpica, tronco puchunrami. Chai troncoshnami, paicuna 
puramanda puchushcacunaca, Diospajlla canga” nihuarcami. 

Isaías 7 

Jatun mandaj Acaz shuti runaman, Isaías villashcami 

1Jotam shuti runapaj churi, Judá llactata jatun mandaj Acaz shuti runa 
mandajui punllacunapimi, cashna tucurca: Remalías shuti runapaj churi, jatun 
mandaj Peka shuti runami, Israel llactata mandajurca. Paimi, Siria llactata 
jatun mandaj Rezín shuti runahuan cumba tucushpa, Jerusalenbi 
causajcunahuan macanajungapaj vichai shamurca. Chashna shamushpapash, 
Jerusalendaca na japi usharcachu. Jotam shuti runapaj taitaca, Uzías shutimi 
carca. 
2Chaitami, Davidpaj miraipura jatun mandaj Acaz shuti runaman, cashna villaj 
shamunajurca: “Siria llactapi causajcunaca, Efraín llactapi causajcunahuan 
cumba tucushpami, canhuan macanajungapaj shamushca” ninajurcami. Chaita 
villajpimi, jatun mandaj Acaz shuti runapaj shungupi, Jerusalenbi 
causajcunapaj shungupica, huaira shamujpi urcu quirucuna caiman chaiman 
cuyurinshna, manllashpa chujchunajurca. 
3Shinamandami Mandaj Diosca, Isaiastaca cashna nirca: “Cunanga cambash, 
Sear-jasub shuti cambaj churipash richi. Janajpi tiajuj tanqueman shamuj larca 
manñapi, Acaz shuti runahuan tuparinguichi. Chai tanqueca, Tajshajcunapaj 
alpaman rina ñan ladopimi tiajun. 

4Acaz runataca, cashna ningui: ‘Siria llactamanda Rezín runahuan, Remalías 
runapaj churihuanga, nina chiriyashpa cushnijuj ishcai caspicunashnami, 
ninandapacha fiñarishca shamunajun. Ashtahuangarin canga, ama manllashpa 
samashpa shuyajuilla. Cambaj shungupipash, ama musparijuichu. 
5Siria llactamanda runacunahuan, Efraín ailluhuan, Remaliaspaj churihuan 
cumba tucushcacunaca, canda llaquichingapaj nalita yarishpami, cashna 
ninajun: 
6Judá llactapi causajcunahuan macanajungapaj rishpa manllachishunchi. Chai 
llactata japishpa, ñucanchipura chaupirishunchi. Chai llactapi jatun mandaj 
cachunga, Tabeel shuti runapaj churita churashunchi ninajunmi. 
7Chaimandami Mandaj Jatun Diosca, cashna nin: Napacha chashna 
tucungachu. Chashnaca na cangachu. 
8Siria llactapaj jatun puebloca, Damascomi. Damasco pueblopaca, Rezín shuti 
runami jatun mandaj. Sucta chunga picha huatapica, Efraín llactaca, llacta 
canata saquingacamanmi, llaquichi tucunga. 
9Efraín llactapaj jatun puebloca, Samariami. Samaria pueblopaca, Remalías 
shuti runapaj churimi jatun mandaj. Cangunapash, ñucata na yariashpa 
causanajushpaca, tucuringuichimi’ ninmi nishpa villai” nihuarcami. 
10Mandaj Diosca, Acaz shuti runataca cashnatapashmi nirca: 
11“Canda Mandaj Taita Dios ñucataca, imata rurashpa canman ricuchijuchun 
nishpapash, mañahuailla. Alpa ucumanda cashpapash, jahua pachamanda 
cashpapash, ricuchishallami” nircami. 
12Shina nijpimi, Acaz shuti runaca: “Na chaitaca mañapanichu. Mandaj 
Diostaca, na ñuca munashcata rurai nishpa fiñachishachu” nirca. 
13Shinamandami Isaiasca, cashna nirca: “Davidpaj miraicuna, cunanga caita 
uyahuaichi: ¿Runacunata fiñachijushcapash, imapash na canllu yashpachu, 
ashtahuangarin cunanga ñuca Taita Diostapash fiñachinguichi? 

14Cunanga, Jatun Diosllatami juyaillata rurashpa, cangunaman ricuchigrin: 
Ricuichi, jarihuan nara tacarishca cuitsagumi, vijsayu tucushpa shuj jari 
huahuaguta ungunga. Chai huahuagutaca, Emanuel shutitami shutichinga. 
15Chai huahuaguca, ima ali cajtapash, ima nali cajtapash yachangacamanmi, 
leche virallata, balun mishquitalla micunga. 
16Ima ali cajtapash, ima nali cajtapash, chai huahuagu nara yachajpillatami, 
can manllashca ishcai jatun mandajcunapaj llactaca, jichui tucunga. 
17Mandaj Diosca candapash, can mandajuj llactapi causajcunatapash, cambaj 
huasi ucu puracunatapashmi, ninanda llaquichijunga. Efraín aillu, Judá 
aillumanda shicanyashca punllamandapacha, cunangaman na ricushca 
llaquicunami shamunga. Asiria llactata jatun mandajmi, chashna 
llaquichijunga. 
18Chai punllapica, cashnami tucunga: Mandaj Diosca, Egipto llactamanda 
carupi tiaj jatun yacu manñacunapi causajcunatami, chuspicunata silbachishpa 
cachamunshna cachamunga. Asiria llactapi causajcunataca, balun 
chuspicunatashnami cachamunga. 
19Tucui paicuna shamushpami, pugru pambacunapi, jichushca pambacunapi, 
jatun rumi ucucunapi, tucui casha yuracunapi, tucui ima yuracunapipash 
jundanajunga. 
20Chai punllapica Jatun Diosca, Eufrates yacu chai lado llactamanda culquipaj 
mañashca navajahuanmi cangunataca, uma ajchatapash, barbastapash, chaqui 
milmatapash cuchushpa anchuchinga. Chaica, Asiria llactata jatun mandajmi 
canga. 
21Chai huatapica, cashnami tucunga: Shuj runaca shujlla huarmi huagrata, 
ishcai llamatallami viñachijunga. 
22Chai animalcuna ashtaca lecheta cujpimi, leche viratalla micushpa causanga. 
Cai llactapi quedajcunaca leche virata, balun mishquita micushpami causanga. 
Chaitapachami micushpa causanga. 

23Chai huatapica, cashnapashmi tucunga: Chunga shuj kilo chaupi yalita pezaj 
culquipaj huaranga uvas yuracuna viñaj pushtucunapica, cashacuna, imapash 
nali shuj yuracunallami viñanga. 
24Tucui llactapimi, cashacuna, imapash nali shuj yuracunalla viñanga. 
Shinamandami, chaimanga flechacunahuan, arcocunahuan yaicunajunga. 
25Azadongunahuan tulashpa tarpuj tucui lomacunapica, cashacuna, imapash 
nali shuj yuracunalla junda cajpimi, manllashpa pipash na yaicui ushanajunga. 
Ashtahuangarin chaicunapica, huagracuna micuna, animalcuna sarunami 
canga” nircami. 

Isaías 8 

Mandaj Diostalla manllaichi nishcami 

1Mandaj Diosca, cashnami nihuarca: “Shuj jatun tablata japi. Chaipica: ‘Maher-
salal-hasbaz’ nishca shimicunata, aliguta leyi ushanallata escribi” nihuarcami. 
2Chai jipaca, imashna cashcatapash ricushpa chashnatapacha villachunmi, 
Urías shuti curata, Jeberequías shuti runapaj churi Zacarías runata, ñucahuan 
tandanajuchun cayarcani. 
3Chai jipami, Dios ima nishcata villaj ñuca huarmipi chayarcani. 
Shinamandami, paica vijsayu tucushpa, shuj jari huahuaguta ungurca. Shina 
ña ungujpimi, Mandaj Diosca ñucataca cashna nihuarca: “Cai huahuagutaca, 
Maher-salal-hasbaz shutita shutichi. 
4Cai huahuaguca: ‘Ñuca taiticu’, ‘Ñuca mamita’ nita nara yachajujpillatami, 
Damasco pueblopi, Samaria pueblopi causajcuna, imatalla charishcacunata 
quichushpa, Asiria llactata jatun mandajpaj ñaupajman apanga” nihuarcami. 
5Mandaj Diosca, cutinmi cashna nihuarca: 
6“Cai gentecunaca, casilla rijuj Siloé shuti yacutaca yangapi churashpami, 
Rezín shuti runahuan, Remalías shuti runapaj churihuan cushijunajurca. 
7Shina cashcamanda ricui, Jatun Dios ñucaca, manllanayai chai Eufrates jatun 
yacutami, cai llactaman vichai cachamugrini. Chaica, Asiria llactata jatun 

mandajmi. Paimi, chai jatun yacu jundashpa, tucui lado pambacunaman 
talirinshna, yacu chaupicunata, chai yacu manñacunata shamushpa, cai 
llactacunataca tucui ushaihuan llaquichinga. 
8Chai jatun yacuca, Judá llactacaman yalishpa jundashpami, caipi 
causajcunataca cungacaman pambanga. Emanuel shuti runalla, paicunapaj 
alasta pascashpaca, tucuilla cambaj llactapimi jundanga” nihuarcami. 
9Llactacunapi causajcuna, tandanajuichilla. Tucuchi tucunguichillami, caru 
llactacunapi causajcunapash, tucuicuna caita uyaichi: Alipacha chumbilirishpa 
shayarichilla, llaquichi tucunguichillami. Alichirishcalla shuyaichilla, llaquichi 
tucunguichillami. 
10Imatapash yarinajuichilla, chaipash yangallatami canga. Ali parlanajuichilla, 
chaipash na chashnapacha pactangachu. Ashtahuangarin Taita Diosmi 
ñucanchihuan. 
11Mandaj Diosmi, ñucataca ushaita charij paipaj maquihuan charishpa, nalita 
ruraj gentecunata ama catichun yachachishpa, cashna nihuarca: 
12“Cai gentecunaca tucui imata uyashpapash, ñucanchita tucuchingapajmi 
pacalla yarinajun ninajunmi. Cangunaca, na chashna ninachu canguichi. 
Cangunaca, paicuna manllashcatapash, na manllanachu canguichi. 
13Tucuita Mandaj Dios ñucatallami: ‘Jucha illajmi cangui’ nina canguichi. 
Ñucatallami manllana canguichi. Ñucatallami chujchuna canguichi. 
14Shina causajpimi, pacajuna huasishna casha. Shina cashpapash 
israelcunapaca, ishcandi llactapi causajcunapajmi, nitijana rumishna casha. 
Ñucapillata nitijashpami urmanajunga. Jerusalenbi causajcunapaca, lazushna 
linllishnami casha. 
15Taucacunami, paicunapura tsagnarishpa urmashpa, llaquichi tucunajunga. 
Tsagnarishpa urmashpami, prezu japi tucunajunga. 
16Imashna causanata ñuca yachachishcata, mandashca shimicunata ñuca 
cushcata, ñucata catij puracuna ricuchun, sellashpa alichingui” nihuarcami. 

17Ñucaca, Mandaj Diostami shuyajusha. Paica, Jacobopaj miraicunamandaca, 
ñavita shujmanmi churarca. Shina cajpipash, paitami yariashpa causajusha. 
18Ricuichi ñucapash, Mandaj Dios ñucaman cushca ñuca churicunapash, 
israelcuna ima tucunata yarichishpa ricuchijcunami canchi. Sion urcupi causaj, 
tucuita Mandaj Diosmi ñucataca, chaipaj churahuarca. 
19Maijan cashpapash cangunataca, cashnami ninga: “Muspachij yumbucunata, 
alimandalla rimaj yachajcunata tapuichiyari” ningami. Shina nijpica, cashna 
tigrachinguichi: “Cai runacunaca, ¿nachu paicunapaj Taita Diosta tapuna, 
imatayari? ¿Causajcunamandaca, huañushcacunatachu tapuna imatayari?” 
ninguichi. 
20¡Dios mandashca shimicunata, imashna causachun yachachishcata ricuichi! 
Chaipi nijujtashna na villashpaca, amsa yuyairami canga. 
21Paicunaca ninanda shaijushca yarjachishcami, cai pachapica purinajun. 
Chashna yarjachishpa purinajushpami, cashna tucunga: Paicunaca fiñarishpa, 
jahuata vichai ricushpami, paicunata jatun mandajtapash, paicunapaj Taita 
Diostapash ninanda nalicachinajunga. 
22Shinallata cai pachata urai ricushpapash, yana yana tutata, jatun 
llaquitallami ricunajunga. Yana yana tutaca, ninan llaquimi canga. Paicunaca, 
yana yana ucumanmi huashajuchi tucunajunga. 

Isaías 9 

Mesías huacharishpa mandanatami villajun 

1Ashtahuangarin chai ninan llaquipi cunan causajcunaca, na ima horapash 
chashna yana yanapi causanajungallachu. Zabulonbaj, Neftalipaj 
llactacunataca, fangallami punda huatacunapica quichushpa llaquichirca. 
Shina cajpipash, na israelcuna causanajuj Galilea llactapica, mama cucha 
manñapipash, Jordán yacu chimba ladopipash, punchapambatami 
jundachisha. 

2Yana yana tutapi purijcunaca, punchapamba jatun michatami ricunajurca. 
Huañui japinalla llandupi causajcunataca, michami punchayachijurca. 
3Can Diosllatami, paicunataca ashtacata mirachishpa, jatun cushijuitapash 
cararcangui. Chagracunapi cozechashpa cushijunshna, macanajuipi 
quichushcacunata chaupirishpa cushijunshnami, cambaj ñaupajpica ninanda 
cushijunajunga. 
4Canmi, paicunata llashachijuj yugotaca faquircangui. Paicunapaj rigrapi 
apanajuj caspitapash, paicunata llaquichijuj runacunapaj vara caspitapash 
faquircangui. Madián llacta runacunata tucuchi punllapishnami 
tucuchircangui. 
5Jatun macanajuipi macanajuj soldadocuna chaquipi churajushcacunapash, 
yahuarpi javirishca tucui churajunacunapash, ninahuanmi rupachishca canga, 
jupashnami rupanga. 
6Ñucanchipaca, shuj jari huahuagumi huacharimushca, churigutami 
ñucanchiman caramushca. Mandanataca, paipaj maquipimi churashca. Paipaj 
shutica, cashnami canga: “Manllarinayai, ali Yuyaita Cuj, tucui ushaita charij 
Taita Dios, causaita causajujlla Taita, casilla ali causanata caraj Mandaj 
shutimi” canga. 
7Paica, David mandashpa tiajushcapimi tiaringa. Pai mandanapi mandajujpica, 
casilla ali causanapash na tucuringachu. Paitaca, callarimandapacha pipash na 
cuyuchingachu. Tucuicunapaj alita rurashpa, tucui imatapash cashcatapacha 
rurashpami mandajunga. Pai mandai callari punllamanda, causaita 
causaicamanmi chashnallata canga. Tucuita Mandaj Diosca, ninanda 
juyashpami chaitaca pactachinga. 

Mandaj Diosca, ninanda fiñarishpami israelcunataca llaquichinga 

8Jatun Diosca, llaquita cachamunataca, Jacobopaj miraicunaman villachunmi 
cachamushca. Chai llaquica, ñami israelcunapaj jahuapi urmamushca. 

9Chai llaquitaca, tucui gentecunapash, Samaria llactapi causanajuj Efrainbaj 
miraicunapashmi ricunajunga. Paicunaca jariyashca, jatun tucushca shunguta 
charishpami, cashna ninajun: 
10“Ladrillohuan shayachishcataca urmachircami. Chaitaca, labrashca 
rumicunahuan shayachishunllami. Sacha jigos caspicunahuan 
shayachishcatapash urmachircami. Chaitaca, cedro caspicunahuan 
huasichishunllami” ninajunmi. 
11Ashtahuangarin Mandaj Diosca, Rezín runata fiñajcunatami, paita 
llaquichinajuchun pushamunga. Paita fiñajcunatami tandachimunga. 
12Indi llujshimuj ladomandaca, Siria llactamanda soldadocunata, indi 
huashajuj ladomandaca, filisteo soldadocunatami apamunga. Paicunami 
israelcunataca, shimi junda micushpa langanshna tucuchinajunga. Chashna 
llaquichishpapash, Diosca ninanda fiñarishcamandaca, nara ali tucungachu. 
Ashtahuangarin llaquichingapaj, paipaj maquita chutashcarami canga. 
13Shina llaquichijpipash israelcunaca, llaquichijpajmanga napacha 
tigrarircachu. Tucuita Mandaj Diostaca, napacha mascanajurcachu. 
14Chaimandami Mandaj Diosca, israelcunataca animalta umandi, chupandi 
fitinshna, shuj yurata caspindi, malquicunandi fitinshna, shuj punllapilla 
anchuchinga. 
15Umaca, ñavipi ricushpalla alicachi tucushca mandaj rucucunami. Chupaca, 
llullashpa yachachij villajcunami. 
16Cai gentecunata mandajcunaca, umachijcunami. Chai mandajcuna mandajpi 
causajcunaca, pandashpami chinganajun. 
17Tucuicunami juizu illaj nalicuna. Tucuicunami nalitalla rimanajun. 
Chaimandami Jatun Diosca, chaira viñai huambracunata llaquichishpapash, na 
cushijuita japinga. Taita mama illajcunatapash, sapalla mamagucunatapash na 
llaquingachu. Chashna rurashpapash, Mandaj Dios ninanda 

fiñarishcamandaca, nara ali tucungachu. Ashtahuangarin llaquichingapaj, 
paipaj maquita chutashcarami canga. 
18Paicuna jatun nalita rurashcapash, nina rupashpa nali jihuacunata, casha 
yuracunata rupachinshnami tucuchinga. Jatun sacha chaupipi nina rupajpi, 
cushni yanayashpa, huairapi vichai rinshnami apai tucunajunga. 
19Tucuita Mandaj Dios ninanda fiñarijpimi, cai pachaca yana yana tucurca. Cai 
gentecunataca, nina rupashpami tucuchinga. Huauqui purapash, pipash na 
llaquiringachu. 
20Tucuicunami, ali lado maquihuan shuhuashpa micushpapash, yarjaillata 
cashcamandaca, lluqui lado maquihuambash japishpa micunajunga. Shina 
cashpapash, na vijsa pactachingachu. Tucuicunami, paicunapaj rigra 
aichatallata micunajunga. 
21Manasés ailluca Efraín ailluta, Efraín ailluca Manasés aillutami tucuchinga. 
Shinallata ishcai tucushpami, Judá aillutaca tucuchigringa. Chashna 
llaquichishpapash, Dios ninandapacha fiñarishcamandaca, nara ali 
tucungachu. Ashtahuangarin llaquichingapaj, paipaj maquita chutashcarami 
canga. 

Isaías 10 

1Napash mandashca shimicunata churashpa mandajcunalla, ¡aij imachari 
tucunguichi! Cangunaca, llaquichinajuchunllami mandanguichi. 
2Imagutapash na charijcunata llaquipi churangapaj, llaquipi causaj ñuca 
agllashcacuna japina cashcata quichungapajmi, chashna ruranguichi. Sapalla 
mamagucuna imatalla charishcatapash quichungapaj, taita mama illaj 
huahuacunapaj imalla tiashcatapash shuhuangapajmi, chashna ruranguichi. 
3Llaquichina punlla chayamujpica, ¿imatashi ruranguichi? Llaquinayaita 
cangunata tucuchingapaj caru llactamanda shamujpi ayudachunga, ¿pitashi 
agllanguichi? Imatapash juyailla canguna charishcataca, ¿maipishi 
saquinguichi? 



2027 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

4Cangunaca, ñuca illajpica, prezu apai tucuj puracunahuanmi ringuichi. 
Huaquingunaca huañuchi tucunguichimi. Chashna llaquichishpapash Mandaj 
Diosca, ninanda fiñarishcamandaca, nara ali tucungachu. Ashtahuangarin 
llaquichingapaj, paipaj maquita chutashcarami canga. 

Taita Diosca, Asiria llacta runacunahuanmi llaquichinga 

5“Asiria llactalla, ñuca ninanda fiñarishpa, macana varashna, astina 
angushnami cangui. Ñuca fiñarishcataca, cambaj maquipimi churani. 
6Nalita rurajcuna causanajuj llactata llaquichijuchun, ñuca ninanda fiñashca 
gentecunata llaquichijuchunga, Asiria llactatami cachasha. Paimi, tucui 
imatalla charishcatapash quichushpa, tucuilla apashpa, ñambi sirij turutashna 
sarujunga. 
7Paica, chashna rurajujtaca na yangachu. Paipaj shungupipash chashnataca, 
yaritallapash na yaringachu. Paica, ashtaca llactacunata tucuchishpa 
chingachinatallami yarijunga. 
8Paica cashnami nijun: ‘Ñuca churashca mandajcunaca, ¿nachu tucuicuna 
jatun mandajcuna? 
9Ñucapaca, Calno shuti puebloca, Carquemis shuti puebloshnallatami. Hamat 
shuti pueblopash, Arfad shuti puebloshnallatami. Samaria pueblopash, 
Damasco puebloshnallatami. 
10Ñucaca, Jerusalenbi, Samariapi tiashca yanga dioscunatapash yali ashtaca 
dioscunata jundachishca llactacunatami japircani. 
11Samaria pueblotaca, chaipi tiaj paipaj yanga dioscunandimi tucuchircani. 
¿Nachu chashnallata Jerusalendapash, chaipi tiaj paipaj yanga dioscunandi 
tucuchisha?’ nijunmi” nihuarcami. 
12Shina cajpipash, Sion urcupi Jerusalén pueblota, imatalla ruranata Jatun Dios 
rurashca jipami, cashna tucunga: Asiria llactata jatun mandajtaca, imata 
cashpapash, paipaj shungupi jariyashpa rurashcamandami llaquichinga. 
Shinallata ñavitapash alsashpa cushijushcamandami llaquichinga. 

13Asiria llactata jatun mandajca, cashnami nijurca: “Ñuca ushaihuan, ñuca ali 
yachaihuanmi caitaca rurani. Ñucaca, alipacha yachajushcami cashcani. Cai 
tucui gentecunapaj llactacunatapash, paicuna imatalla charishcatapashmi 
quichurcani. Mandashpa tiajuj jatun mandajcunatapash, ninan shinlli 
runacunashnami, fangalla misharcani. 
14Chai gentecuna imatalla charishcacunataca, shuj tazindashnami tarircani. 
Tucui chai llactacunataca, jichushpa saquishca lulungunata tandachinshnami 
japircani. Chashna japijujpipash, ima animalpash na alascunahuan huactashpa, 
huacashpa mitsarcachu” nijurcami. 
15¿Jachaca, chai jachahuan chijtajuj runata yalishpa jariyai ushanllu? 
¿Sierrapash, chai sierrahuan cuchuj runata yalishpa jariyai ushanllu? Shina 
cashpaca, tauna caspipash, paita apajuj runatarami apai ushanman. Shinallata 
yamda varapash, napash yamda cajpita apai ushanmanllami. 
16Shinamandami, tucuita Mandaj Jatun Diosca, alipacha racu runacunataca, 
imatapash na rurai ushajcunata saquinga. Paicuna punchapamba cajtapash, 
ucumanda ninata japichishpami tucuchinga. 
17Israelcunapaj michaca, ninami canga. Paicunapaj jucha illaj Diosca, rupajuj 
ninami canga. Chai ninami, nali jihuacunata, cashacunata rupachishpa, shuj 
punllapilla tucuchinga. 
18Paicunapaj juyailla bosquecunapash, ali fucuj pambacunapash, almandi, 
cuerpondimi tucuilla chinganga. Banderata apaj runa, jatun macanajuipi 
mishai tucushcashnami canga. 
19Bosquepi huaquinlla puchushca quirucunataca, uchilla huahuapash cuentai 
ushangallami. 
20Chai huatacunapica, cashnami tucunga: Israel puramanda puchushcacuna, 
Jacobopaj huasi ucu puramanda puchushcacunaca, na ashtahuan paicunata 
llaquichijcunata yariashpa causanajungachu. Ashtahuangarin israelcunata 
Mandaj, jucha illaj Diostallami, tucui shunguhuan yariashpa causanajunga. 

21Jacobopaj mirai puramanda huaquinlla puchushcacunaca, ninan ushaita 
charij, Taita Diospajmanmi tigraringa. 
22Israel llactalla, cambaj gentecunaca mama cucha manñapi tiaj t'iyu alpashna 
cashpapash, huaquinllami tigramunga. Cangunata llaquichingapaj Dios 
yarijushca llaquita cachamushpaca, imatapash cashcatapachami ruranga. 
23Tucui cai llactapi causajcunata llaquichingapaj, tucuita Mandaj Jatun Dios 
yarishcataca rurangapachami. 
24Tucuita Mandaj Jatun Diosca, cashnami nin: “Sion shuti pueblopi causanajuj 
ñuca agllashca gentecunalla, Asiria llacta soldadocunataca, na manllanachu 
canguichi. Paicunaca, Egiptopi causajcunashnallatami varahuan 
chugrichishpa, caspihuan macashpa llaquichinajunga. 
25Ashtahuangarin cunanmanda asha punlla jipaca, ninanda ñuca 
fiñarishcapash tucuringami. Chai jipaca, paicunatami tucuchisha. 
26Tucuita Mandaj Dios ñucaca, Oreb shuti jatun rumi jaca ladopi, madianita 
runacunata huañuchishcashnami, paicunataca huañuchisha. Egipto llacta 
runacunata, ñuca varata alsashpa jatun yacupi pambashcashnallatami, 
paicunatapash tucuchisha. 
27Chai punllacunapica, cashnami tucunga: Cangunapaj rigrapi apachishcashna 
llashachijuj llaquitaca anchuchishami. Cangunapaj cunga tullupi paicuna 
apachishca llashaj yugotapashmi anchuchisha. Ñuca aceiteta umapi 
talishcamandami, chai yugoca ñuturinga” ninmi. 
28Ajat shuti pueblocaman chayamushpami, Migrón shuti puebloman yalishpa 
rirca. Micmas shuti pueblopimi, soldadocunataca cuentanga. 
29Chimbai ushanalla huaicuta chimbashpami, Geba shuti pueblopi pacarirca. 
Ramá shuti pueblopi causajcunaca chujchunajurcami. Saúl runapaj Gabaa 
shuti pueblomandapash, pacajushpami calpanajurca. 

30Galim shuti pueblopi causaj huarmicunalla, Lais shuti puebloman uyarijta 
ninanda caparichiyari. Anatot shuti pueblopi causajcunapash, llaquinayaimari 
canguichi. 
31Madmena shuti pueblopi causajcunapash, manllarishpami caparinajun. 
Gebim shuti pueblopi causajcunapash, pacajungapajmi calpanajun. 
32Nob shuti puebloman shamushpa, samana punlla chayamungarami. Chai 
pueblomandami, Jerusalenbi tiaj Sion urcupi causajcunapaj loma ladoman 
maquita vichai churanajunga. 
33Ricuichi, tucuita Mandaj Jatun Diosca fiñarishpami, jatun quiru 
malquicunataca ñapash fitinga. Jatun quirucunapash, fiti tucungami. Jatun 
tucushcacunaca, pingaichi tucungami. 
34Jatun quirucuna junda bosqueman jachahuan yaicushpami urmachinga. 
Líbano shuti urcu quirucunaca, culun nishpami urmanga. 

Isaías 11 

Mesías shuti jatun mandajca, imatapash cashcatapachami mandanga 

1Taita Isaimandaca, shuj troncomanda jamzi caspi llujshinshnami, shuj 
huahuagu llujshinga. Chai tronco sapicunamandaca, mushuj yurami viñanga. 
2Paipimi, Mandaj Diospaj Espirituca causanga. Chai Espiritumi, ali 
yachaitapash, alipacha yachajushca causanatapash, ali yuyaita cunatapash, 
ninan ushaitapash paiman cunga. Chai Espiritumi, Mandaj Diosta rijsishpa, 
manllashpa causana yuyaitapash cunga. 
3Mandaj Diosta manllashpa causanatapash, aligutapachami yachachijunga. 
Paica, na ñavita ricushpalla llaquichijungachu. Imata rurana cajpipash, na 
shujcuna nishcata uyashpalla rurajungachu. 
4Ashtahuangarin imagutapash na charijcunataca, imatapash cashcatapacha 
rurashpami mandajunga. Llactapi causanajuj na jariyajcunataca, aliguta 
ricushpami mandajunga. Cai pachapi causajcunataca, paipaj shimihuanmi 

caspihuanshna llaquichijunga. Paipaj shimimanda samaihuanmi, paita na 
manllajtaca huañuchinga. 
5Imatapash cashcatapacha ruranahuanmi, chumbilishcashna canga. Tucui 
imatapash pactachij cangapajpash, chumbilishcashnami canga. 
6Shinamandami atujpash, huahua llamahuanllata causanga. Leopardopash, 
huahua chivohuanllatami sirijunga. Shicuhuan, leonhuan, huasipi charina 
animalhuanga tandanajushpami purinajunga. Paicunataca, uchilla 
huambragumi michijunga. 
7Huarmi huagrapash, huarmi osohuanmi purinajunga. Paicunapaj 
huahuacunapashmi sirinajunga. Leonbash, huagrashnami ujshata micushpa 
causanga. 
8Chuchujuj huahuapash, huañuchij culebra causaj utuju ladopi 
pugllajungallami. Chairalla chuchumanda anchuchishca huahuapash, millai 
culebra causaj utujupi maquita satingallami. 
9Ñucapajlla shicanyachishca tucui urcupica, ima nalitapash, ima llaquitapash 
na ruranajungachu. Imashnami mama cuchaca yacu jundashca tiajun, 
chashnallatami tucui cai pachaca, Mandaj Diosta rijsina yuyaihuan junda 
canga. 
10Chai huatacunapica, cashnami tucunga: Taita Isaipaj sapimanda 
viñashcataca, tucui gentecuna ricuchunmi, shuj banderata shayachinga. 
Gentecunaca paitami mascanajunga. Pai causajuj huasica, punchapambagumi 
canga. 
11Chai huatacunapica, cashnapashmi tucunga: Mandaj Diosca, paipaj maquita 
alsashpami, prezu apai tucushcamanda huaquin puchushcacunataca, cutin 
tigrachimunga. Paicunataca, Asiria, Egipto, Patros, Etiopía, Elam, Sinar shuti 
llactacunamanda, Hamat shuti pueblomanda, mama cucha manñacunapi tiaj 
llactacunamandami tigrachimunga. 

12Tucui shuj llactacunapi causajcuna ricuchun, shuj banderata 
shayachishpami, llactamanda llujchishpa cachai tucushca israelcunataca cutin 
tandachimunga. Judá ailluta, caiman chaiman llujchishpa cachashcatapash, cai 
pacha chuscundi ladomandami, cutin tandachimunga. 
13Chaipica, ñucapajlla cashcanman yashpa ricunapash, Efraín aillumandaca 
chingangami. Judá ailluta fiñajcunaca, tucuchi tucushcami canga. Efraín 
ailluca, Judá aillu imata charishcatapash, na ashtahuan ñucapaj cashcanman 
yashpa ricungachu. Judá aillupash, Efraín aillutaca na ashtahuan 
llaquichingachu. 
14Ashtahuangarin ishcai tucushpami, indi huashajuj ladopi causanajuj 
filisteocunataca urmachinga. Indi llujshimuj ladopi causajcuna, imatalla 
charishcatapashmi quichunajunga. Edom shuti, Moab shuti llactacunapi 
causajcunaca, paicunatami servinajunga. Amonitacunapash, paicuna 
mandashcatami cazushpa causanajunga. 
15Mandaj Diosca, Egiptopi tiaj mama cuchamanda asha llujshirishca 
cuchatapashmi chaquichinga. Paipaj Espiritupaj ushaihuanmi, Eufrates shuti 
jatun yacu jahuapi paipaj maquita chutashpa, chai jatun yacumanda llujshijuj 
canchis yacucunataca chaquichinga. Shina rurashpami israelcunataca, 
chaquipi churajunacunata churajushcacunandi yalichimunga. 
16Dios agllashca puracunamanda huaquinlla puchushcacunataca, Egipto 
llactamanda ñanda pascashpa, vichai pushamushcashnami Asiria 
llactamandaca pushamunga. Israelcunapaca, chai punllashnallatami ñan 
tianga. 

Isaías 12 

Diosta pashi nishpami candanga 

1Chai punllapica, cashnami ninajunguichi: “Mandaj Dioslla, candami 
candashun. Canga, ñucanchihuan fiñarishca cashpapash, chai 
fiñarishcamandaca ña ali tucushpami cushichishcangui. 

2Ricuichi, Taita Diosmi ñucata quishpichij. Paita yariashpa causashpami, 
imatapash na manllasha. Mandaj Diosca, ñucata shinllichij, ñuca candana 
Mandaj Diosmi. Paimi ñucataca quishpichirca” ninguichimi. 
3Cangunaca cushijushpami, quishpichij pugyucunamandaca yacuta 
llujchinguichi. 
4Chai punllapica, cashnami ninajunguichi: “Mandaj Diostaca, paipaj shutita 
caparishpa, pashi nishpa candaichiyari. Pai imatalla rurashcataca, tucui 
gentecuna uyachun, jatunyachishpa villaichiyari. Paipaj shutitaca, jatunyachi 
tucushca cajta yarichiyari. 
5Mandaj Diostaca, Salmocunahuan candaichiyari. Paica, jatun 
juyaillacunatami rurashca. Chaicunataca, tucui cai pachapimi yachana. 
6Sionbi causajcunalla, cangunaca ninanda cushijushpa candaichiyari. 
Cangunapaj chaupipi causajuj, israelcunapaj jucha illaj Diosca jatunmari” 
ninajunguichimi. 

Isaías 13 

Babilonia llactata llaquichinatami villashca 

1Babilonia llactata llaquichinata Dios villashpami, Amoz shuti runapaj churi 
Isaiasman ricuchishpa, cashna nirca: 
2“Shuj jatun urcupi banderata shayachichiyari. Mandajcuna yaicuna punguta 
yaicuchun, maquita alsashpa paicunata shinlli caparichiyari. 
3Ñucaca, ñuca agllashca soldadocunatami ña cacharcani. Ñuca fiñarishpa 
llaquichingapajmi, macanajunata ali yachaj soldadocunata cayarcani. 
Paicunaca, ñuca punchapamba cajpimi cushijun” nircami. 
4Urcucunapica, ashtaca gentecuna caparinshnami, ashtaca gentecunaca culun 
ninajun. Mandajuj llactacunamanda shuj llactamanda tandanajushcacunami, 
culun ninajun. Jatun macanajuipaca, tucuita Mandaj Diosmi, soldadocuna 
alichirishcata ricushpa yalijun. 

5Jahua pacha manña caru llactacunamandami shamunajun. Mandaj Diosmi 
ninanda fiñarishpa, tucui cai pachata tucuchingapaj, paita servij 
soldadocunahuan shamujun. 
6Ninandapacha caparishpa huacaichiyari. Mandaj Dios llaquichina punllami ña 
chayamujun. Chaica, Tucui Ushaita Charij Dios llaquinayaita tucuchina 
punllashnami shamunga. 
7Chaimandami tucuicunapaj maquica, ushai illaj quedanga. Tucuicunapaj 
shungupimi, ña huañugrijunshna tucunajunga. 
8Ninandapachami manllarinajunga. Jatun llaquicuna, nanaicunami 
paicunataca japinga. Huarmicuna huahuata ungugrijunshnami 
nanachinajunga. Tucuicunami, paicunapaj cumbatallata ricushpa, 
manllarishpa ñavicunapash ninashna pucayanajunga. 
9Ricuichi, Mandaj Dios manllanayaita llaquichina punllami chayamujun. Pai 
ninanda fiñarishca cashpami, nina rupajunshna canga. Cai pachataca, 
chulunllatami saquinga. Chaipi causanajuj juchata rurajcunataca, tucuillatami 
tucuchinga. 
10Shinamandami jahua pacha luzerocunapash, asha asha tandanajushca 
luzerocunapash na ashtahuan punchayachinga. Indipash llujshishcandimi 
amsayanga, lunapash na punchayachingachu. 
11“Cai pachapi causajcunataca, jatun nalita rurashcamandami llaquichisha. 
Ñucata na manllajcunataca, paicunallata nalita rurashcamandami tucuchisha. 
Jariyashpa cushijushca purinajujtapash tucuchishami. Ninan shinllicuna 
jariyashpa jatun tucushcatapash, yangapimi churasha. 
12Gentecunataca, Ofir shuti llactamanda ashtahuan ali juyailla orotashnami, 
huaquindalla saquisha. 
13Jahua pachatapash chujchuchishami. Cai pachapash pai tiajujmandaca, shuj 
ladomanmi cuyuringa. Tucuita Mandaj Dios ñuca, nina rupajunshna ninanda 
fiñarishca punllami chashna tucunga. 

14Manllarishca tarugashna, michij illaj llamacunashnami, paicunapaj 
pueblocunaman, paicunapaj llactacunaman pacajushpa tucuicuna 
tigranajunga. 
15Maijandapash ricushpaca, lanzahuanmi huañuchinga. Maijanda maipi 
japishpapash, espadahuanmi huañuchinga. 
16Paicunapaj huahuacunatapash, paicunapaj ñaupajpillatami, maipipash 
cachun shitashpa huañuchinga. Huasicunamandapash, tucuillatami 
quichushpa apanajunga. Paicunapaj huarmicunatapash japishpami, munai na 
munai nalita ruranajunga. 
17Ricuichi, paicunata llaquichigrichunga, Media shuti llactamanda 
soldadocunamanmi, llaquichigrina yuyaita cugrini. Paicunaca, na culquitalla, 
orotalla munashpa puringachu. 
18Huahuacunatapash, arcohuanmi huañuchinga, huacharishcalla llullu 
huahuacunatapash na llaquingachu. Huahuacunata, paicunapaj ñavihuan 
ricushpaca, japishpa huañuchingallami. 
19Babilonia puebloca, mandajuj llactacunapaj chaupipi juyaillagu cashpapash, 
chaipi causaj caldeocunapaj ninanda cushijushpa jariyana cashpapash, Taita 
Dios ñucallata tucuchishca Sodoma shuti, Gomorra shuti pueblocunashnami, 
ñucallata tucuchijpi tucuringa. 
20Chaipica, pipash na ashtahuan causangachu. Chaipi causangapaca, cati cati 
miraicunapash na tigrangachu. Chaipica, arabecunapash na carpacunata 
shayachingachu. Michijcunapash, animalcunapaj corralta na ashtahuan chaipi 
charingachu. 
21Ashtahuangarin chaipica, jichushca pambapi tiaj millai animalcunami 
causanga, huasicunapipash chushijcunallami jundanga. Avestruz nishca 
animalcunami, chaipica causanga. Sacha chivocunami, chaipica fahuanajunga. 
22Mandana huasicunapipash, paicuna cushijuna huasicunapipash hiena nishca, 
chacal nishca animalcunallami huacanajunga. Babilonia pueblo chashna 

tucuna huatacunaca, ñami chayamujun. Chai huatacunaca, na unayangachu” 
nircami. 

Isaías 14 

Babilonia llactata jatun mandajta fiñashpami, na cazushpa asishca 

1Mandaj Diosca, Jacobopaj miraicunataca llaquingami. Israelcunataca, 
paipajlla cachun cutinllata agllangarami. Shina rurashpami, paicunapaj 
llactamanllata tigrachimushpa samachinga. Shuj llactacunamanda 
shamushcacunapash, Jacobopaj miraicunahuan tandanajushpami paipura 
tucunajunga. 
2Shuj llacta gentecuna japishpami paicunataca, Israel llactapi saquij shamunga. 
Chai shamuj jaricunata, huarmicunataca israelcunami, Mandaj Diospaj llactapi 
paicunata servishpa causachun japinga. Paicunata prezu charishcacunataca, 
paicunapashmi prezu japinga. Paicunata punda llaquichishpa 
charishcacunataca, paicunami mandanga. 
3Canguna llaquichi tucujushcamandapash, manllashpa causashcamandapash, 
ninanda servichishpa charishcamandapash, Mandaj Diosca chai punllapimi 
llujchishpa samachinga. 
4Chai punllapimi, Babilonia llactata jatun mandajtaca, yarichij cai 
shimicunahuan cashna rimana canguichi: “¡Cai llaquichij nali runaca, 
llaquinayaitamari tucurishca! ¡Orotalla munashpa causajcunapaj puebloca, 
llaquinayaitamari tucurishca! 
5Mandaj Diosmi, paita na manllajcunapaj tauna caspitaca faquishca. 
Mandajcuna mandana varatapashmi faquishca. 
6Paica, manllanayaita fiñashpami, chugrichishpa llaquichijujlla carca. Shuj 
llactacunapi causajcunatapash, ninanda fiñashpami mandashpa charin carca. 
Paicunataca, llaquitapash na llaquishpami catiriashpa llaquichin carca. 
7Cunanga, tucui cai pachapi causajcunaca, ima manllaipash illaj, casilla 
aligutami causanajun. Diosta alicachishpami candanajurca. 

8Can chashna tucushcamandaca, Líbano shuti urcupi tiaj ciprés quirucunapash, 
cedro quirucunapash, ninanda cushijushpami cashna ninajurca: ‘Can 
huañushcamandapacha, pipash ñucanchitaca na fitingapaj vichai shamunllu’ 
ninajurcami. 
9Seol ucupi tiajujcunapash canda ricushpami, ninanda manllarinajurca. Can 
chayajpica huañushcacunapash rijcharishpami, canhuan tuparingapaj 
llujshinajurca. Cai pachapi tucui mandajcunatapash, llactacunapi tucui jatun 
mandajcunatapash, paicuna tiarinapi tianajushcamandami jatarichirca. 
10Tucui paicunami candaca, caparishpa cashna ninajunga: ‘¿Cambashchu 
ñucanchishnallata irquiyarcangui? ¿Cambash ñucanchishnallatachu 
tucurcangui? 
11Arpacunata tocachishpa jariyashpa causashpapash cunanga, cambashmi 
Seolman urai shamushcangui. Caipica, jurucunami cambaj camashna, cambaj 
jatanashna canga’ ninajungami. 
12¡Tutamanda pacarichij Luzerolla, jahua pachamandami urmarcangui! Canga, 
llactacunata mandashpa llaquichij cashpapash, alpamanmi shitai tucurcangui. 
13Cambaj shungupica, cashnami yajurcangui: ‘Jahua pachamanmi vichai risha. 
Chaipica, Taita Diospaj luzerocuna tianajuj ladopimi, ñuca mandashpa 
tiajunataca churasha. Dioshuan tandanajuna urcupimi, jahua ladoman tiarisha. 
14Fuyuta yalishpa, ashtahuan jahuamanmi vichai risha. Chaipi tiarishpaca, 
jahua pachapi causajuj Diosman rijchajmi casha’ yajurcanguimi. 
15Ashtahuangarin canga Seolmanmi, manllanayai ucu ucu ladoman shitai 
tucurcangui. 
16Canda ricujcunaca, cambaj ladoman cumurishpa ali ricushpami, cashna 
ninajunga: ‘¿Paichu, cai pachapi causajcunata chujchuchishpa, llactacunata 
mandajcunata tucuchij runa carca? 

17Paica, tucui llactacunatami jichushca pambatashna saquirca. Tucui 
pueblocunatami tucuchin carca, prezu tianajujcunatapash napacha cacharinllu 
carca’ ninajungami. 
18Llactacunata tucui jatun mandajcunami, paicuna pambai tucuna utujupillata 
pambashca, alicachi tucushca sirinajun. 
19Ashtahuangarin canga, canda pambashca utujumandapash, millanayai 
retoñoshnami shitai tucushcangui. Espadahuan huañuchi tucushpa, pambana 
utuju ucuman rishcacunapaj mapa churajunashnami cangui. Huañushpa sarui 
tucushcashnami cangui. 
20Canga, cambaj llactapi causajcunatallatami tucuchircangui. Cambaj 
gentecunatapashmi huañuchircangui. Chaimandami candaca, caishuj jatun 
mandajcunatashna na pambanga. Ashtahuangarin nalita rurajcunapaj 
miraicunataca, ima horallapash na yarinajungachu. 
21Taitacuna jatun nalita rurashcamanda huañuchingapaca, paicunapaj 
huahuacunata ña alichishcalla caichi. Ama cutin macanajungapaj jatarishpa 
llactacunata japichun, cai pachapi tiaj pueblocunapi ama ashtahuan 
jundachunga, paicunata huañuchichi” ninami canguichi. 
22Tucuita Mandaj Diosmi, cashna nin: “Ñuca jatarishpami, Babiloniataca 
chingachisha. Huaquinlla huahuacunapajpash, nietocunapajpash shuti ama 
ashtahuan tiachunmi tucuilla tucuchisha” ninmi Mandaj Diosca. 
23“Chai pueblopica, erizo nishca animalcuna causachunmi saquisha, yacu 
cuchacunatami churasha. Tucuillata tucuchij fichanacunahuanmi, fichashpa 
tucuchisha” ninmi tucuita Mandaj Diosca. 

Asiria llactaca tucuchi tucungami 

24Tucuita Mandaj Diosca, cashna nishpami juramenturca: “Ñuca yarijushcataca 
rurashapachami. Imatalla rurangapaj yarijushcataca pactachishapachami. 

25Asiriocunataca, ñuca llactapimi huañuchisha, ñuca urcucunapimi sarushpa 
tucuchisha. Shina rurashpami, ñuca gentecunapaj yugotaca anchuchisha. 
Paicunapaj huashapi apachishca quipitapashmi uriajuchisha” nircami. 
26Tucui cai pachataca, chashna ruranatami yarishca. Tucui llactacunata 
llaquichingapajmi, maquita chutashca shuyajun. 
27Tucuita Mandaj Diosmi chashnatapacha rurangapaj yarishca. Paita 
jarcaitaca, ¿pita ushangayari? Paipaj maquita chutashcataca, ¿pita jarcai 
ushangayari? 

Filistea llactata llaquichinatami villashca 

28Jatun mandaj Acaz shuti huañushca huatapimi Isaiasca, Dios villashcata 
cashna villajurca: 
29Tucui Filistea llactapi causajcuna, cangunata llaquichijushca vara 
faquirishcamandaca, na cushijunachu canguichi. Culebrapaj miraimandaca, 
shuj millai culebrami cutin llujshinga. Chai culebramandacarin, alasta charij 
culebrami llujshinga. 
30Tucuita yali imagutapash na charijcunaca, michijpimi causanajunga. 
Imagupash illajcunapash, imatapash na manllashpami sirinajunga. 
Ashtahuangarin cangunapaj miraitaca, yarjaihuanmi huañuchisha. Huaquin 
puchushcacunatapash tucuchishami. 
31Filistea llactapi tiaj pueblocunapaj pungupi cuidajcuna, huacaichiyari. Chai 
pueblocunapi causajcunapash, ninanda caparichiyari. Cangunaca tucuicunami, 
yacuyanshna tucuringuichi. Jahua lado llactamandaca, yana cushnishnami 
shamunga. Chai shamuj puramandaca, paicuna tandanajushcapica, shujllapash 
na puchungachu. 
32Llactacunamanda villaj shamujcunataca, ¿imatashi nina canga? “Mandaj 
Diosmi, Sion urcutaca churarca. Pai agllashcacuna llaquita apanajushpaca, 
caipimi aligutapacha pacajunga” ninami canga. 

Isaías 15 

Moab llactata llaquichinatami villashca 

1Moab llactata llaquichinata Dios villashcatami, cashna villajurca: Shuj tutami, 
Moab llactapi tiaj Ar shuti puebloca tucuchi tucushpa, chulunlla quedarca. Shuj 
tutami, Moab llactapi tiaj Kir shuti puebloca tucuchi tucushpa, chulunlla 
quedarca. 
2Bayit shuti, Dibón shuti pueblocunapaj lomacunapi tiaj altarcunamanmi, 
huacangapaj vichai rijurca. Nebo shuti, Medeba shuti pueblocunata 
tucuchishcamandami, Moab llactapi causajcunaca ninanda caparishpa 
huacanajunga. Tucuicunami ajchata rutui tucunga, barbastapash cuchui 
tucunga. 
3Cañamuta chumbilirishpami, ñangunapi purinajunga. Huasi jahuapi tiaj 
patiocunapi, plazacunapimi, ninanda llaquirishpa tucuicuna huacanajunga. 
4Hesbón, Eleale shuti pueblocunapi causajcuna, ninanda caparinajujca, Jahaza 
pueblocamanmi uyaringa. Chaimandami, macanajunata ali yachaj, Moab llacta 
soldadocunaca, ninanda manllarishpa tucui almahuan llaquirishpa 
huacanajunga. 
5Ñucaca, Moab llactapi causajcunamandami caparishpa, tucui shungu 
huacajusha. Chai llactamanda pacajushpa rijcunaca, quimsa huatata charij 
shicushnami, Zoar shuti puebloman calpanajunga. Luhit shuti vichaitami, 
huacai huacai vichai rinajunga. Horonaim shuti puebloman rina ñandami, 
llaquinayaita caparishpa rinajunga. 
6Nimrim shuti yacucunapashmi tucuringa. Jihuacunapash, chaquingami, 
retoñajuj yuracunapash anguyangami. Tucui verde yuracunami chaquinga. 
7Shinamandami, imatalla charishcacunata alichishcatapash tandachishpa, 
sauce yuracuna tiaj jatun yacu ladoman apashpa rinajunga. 
8Moab llacta muyundi linderocamanmi, chai llaquihuan caparinajujca 
uyarirca. Eglaim shuti, Beer-elim shuti pueblocunamambashmi, jatun 
llaquihuan ninanda caparinajujca uyarirca. 

9Dimón shuti pueblopaj yacucunapipash, yahuarmi jundanga. “Ñucaca, Dimón 
pueblomanmi ashtahuan jatun llaquicunata cachamusha. Moab llactamanda 
huaquinguna pacajungapaj rishpa, chai llactapi causaihuan 
puchushcacunataca, leongunami tucuchinga”. 

Isaías 16 

1Llactata mandajman carangapaj maltun jari llamaguta cachamuichiyari. 
Jichushca pambapi tiaj Sela shuti pueblomandaca, Sion shuti urcupi tiaj 
puebloman cachamuichiyari. 
2Moab llactapi causajcunaca, alasyu animal manllarishpa, tazinda jichushpa 
rinshnami, Arnón shuti yacuta chimbai ushanalla ladocunaman rishpa 
tianajunga. 
3Tandanajushpa ali yuyaita japichiyari, ali ricushpa mandaichiyari. 
Cangunapaj llanduhuambash chaupi punlla cajpipash, yana tutatashna 
ruraichiyari. Llactamanda llujshishpa cachai tucushcacunataca pacaichiyari. 
Mingarishpalla purijcunatapash, paicunata fiñajcunapaj maquipi na 
churanachu canguichi. 
4Moab llactapi causajcunalla, llactamanda llujchishpa cachai tucushcunataca, 
cangunahuan causachun saquichilla. Paicunataca, huañuchishpa 
tucuchijmanda pacajcuna caichiyari. Chai llaquichijca chingangami. 
Huañuchishpa tucuchijpash tucuringami. Sarushpa llaquichijca, cai 
pachamanda chingachi tucungami. 
5Chai jipami, Davidpaj miraipura shuj mandajca, David shayachishca carpa 
huasipi alipacha tiarishpa juyaihuan mandanga. Paimi, fiñajcunataca 
llaquichishpa, aliguta mandanga. Imatapash cashcatapachami ucha ruranga. 
6Moab llactapi causajcuna ninandapacha jariyanajujtami uyarcanchi. Paicuna 
jariyashpa, jatun tucushpa, ñavitapash alsashca purinajushcapash 
yapapachami. Ashtahuangarin paicuna llullashcacunapash, na unaicaman 
cangachu. 

7Shina cashcamanda Moab llactapi causajcunaca, tucuicunami ninanda 
caparishpa huacanajunga. Kir-hareset shuti pueblopi tiaj uvasta chaquichishpa 
rurashca mishqui tandata yarishpami, llaquirishpa ninandapacha aij 
ninajunguichi. 
8Hesbón shuti pambapi, Sibma shuti pambapi tiaj uvas yuracunaca cuchushpa 
shitai tucushcami carca. Llactacunata mandajcuna shamushpami, juyailla 
yuracunapaj malquicunataca sarunajurca. Chai yuracunaca, Jazer shuti 
pueblocaman viñashpami, jichushca pambacaman mirashca carca. Shina 
mirashpa rishpami, jatun cuchatapash chimbashca carca. 
9Shinamandami, Sibma shuti pambapi tiaj uvas chagramandaca, Jazer shuti 
pueblopi causajcunashna huacajusha. Hesbón shuti, Eleale shuti 
pueblocunalla, cangunamandami ñuca viquita jichasha. Canguna ña 
cozechanalla pambacunapi, granocunata tandachina pambacunapimi, jatun 
macanajuita callaringapaj ninanda caparinajunga. 
10Aliguta fucuj pambacunapi cushijushpa caparinaca, ñami tucurishca. Uvas 
chagracunapipash, na ashtahuan cushijushpa candanajungachu. Uvasta cutana 
pushtucunapipash, uvasta cutashpa, vinota rurajcunapash na cutangachu. 
Uvasta cutashpa caparinataca tucuchircanimi. 
11Shinamandami, Moab llactapi causajcunamandaca, arpata tocanshna ñuca 
vijsaca huacanga. Kir-hareset shuti pueblopi causajcunamandaca, tucui 
shunguhuanmi huacasha. 
12Moab llactapi causajcunaca lomacunapi tiaj altarcunaman rishpa, paicunapaj 
dioscunapaj huasiman rishpami, chai dioscunata shaijujta mañanajunga. 
Chashna mañanajushcapash, yangami canga. 
13Moab llactata chashna llaquichina cai shimicunataca, punda 
huatacunallatami Mandaj Diosca villarca. 
14Ashtahuangarin cunanga, Mandaj Diosca cashnami nin: “Caimanda quimsa 
huatacamanmi, chai juyailla Moab llactaca chaipi ashtaca causajcunandi urai 
cumuchi tucunga. Chai huatacunaca, caipi chaipi trabajashpa purij runapaj 

huatacunashnami, ñapash chayanga. Causaihuan puchushcacunaca, 
uchillacuna imatapash na rurai ushajcunami, huaquinlla puchunga” ninmi. 

Isaías 17 

Damasco pueblota llaquichinatami villashca 

1Damasco pueblota llaquichinata Dios villashcatami, cashna villajurca: 
“Ricuichi, Damasco puebloca, ña na pueblo cangachu. Chai puebloca, rumi 
mundunllami tucunga. 
2Aroer shuti pueblo ladollapi pueblocunaca, jichui tucushcami. Chaicunaca, 
animalcuna shayana pushtumi tucunga. Chaipi puñunajujpipash, pipash na 
manllachingachu. 
3Efraín llactata, Damasco pueblota jatun mandajta ayudajcunaca tucuringami. 
Siria llactapi causajcuna huaquinlla puchushcacunaca, israelcunashna 
juyaillagumi canga” ninmi tucuita Mandaj Diosca. 

Israelcunata llaquichinatami villajun 

4Chai punllacunaca, Jacobopaj miraicuna juyailla cashpapash, asha ashami 
tucurishpa catinga. Paicunapaj cuerpo racuyashca cashpapash, jamziyangami. 
5Grano fucushcata cozechaj runa tandachijpishnami tucunga. Trigota 
maquihuan cuchujpishnami tucunga. Refaim shuti pambapi granota 
tandachishca jipa, tucuilla pallajujpishnami tucunga. 
6Chai llactapica, olivos yurapi fucushcata cuyuchishpa pallajpi, pallajuna 
puchushcashnami israelcunaca puchunga. Ishcai grano, na cashpaca quimsa 
granolla, malqui pundacunapi puchunshnami puchunga. Ashtahuan ali 
granushca malquicunapi chusculla, na cashpaca pichalla puchunshnami 
puchunga. Tucuita Mandaj Diosmi, chashna nin. 
7Chai punllami runacunaca, paicunata Ruraj Diosta ricunajunga. Paicunapaj 
ñavihuanmi, israelcunapaj jucha illaj Diostaca ricunajunga. 

8Paicunapaj maquihuan rurashca altarcunataca, na ricunajungachu. Asera 
shuti huarmiman rijchajta, paicunapaj maquihuan rurashca dioscunatapash, 
indiman rijchajta rurashca dioscunatapash, na ashtahuan ricunajungachu. 
9Chai punllapica, jatun pircahuan jarcashca paicunapaj pueblocunapash, 
retoñashca quiru malquicunapi huaquinlla grano puchushcashnami canga. 
Paicunaca, israelcunapaj juchamandami, huaquinlla puchushca canga. 
Llaquinayaita tucuchi tucunallami tianga. 
10Cangunata quishpichij Taita Diostami cungarcanguichi. Jatun rumishna 
pacaj Diostami, na yarircanguichi. Chaimandami cangunaca, juyailla 
yuracunata tarpunguichi. Shuj llactamanda retoño yuracunatami tarpunguichi. 
11Tarpushca punllallata viñachishpami, chai pambapi tarpushcataca, cayandi 
punllallata jatunyachingui. Ashtahuangarin cozechana granocunaca, jatun 
llaqui punllapimi tucuringa. Imatapash na rurai ushanalla, ninan llaquimi 
tucuchinga. 
12¡Aij, ashtaca tandanajushca gentecunalla, mama cucha yacu jatarishpa 
culunlla huacanshnami, ninandapacha caparinajunga! Ashtaca jatun yacucuna, 
ninanda huacashpa shamunshnami, shuj llactacunamanda runacunaca ninanda 
caparishpa shamunajunga. 
13Chai gentecunaca, ashtaca jatun yacucuna huacanshnami ninanda 
caparinajunga. Shina cajpipash, Taita Dios rimashpa jarcajpimi, caruman 
pacajungapaj rinajunga. Urcupi viñashca ujsha jupata huaira apanshnami, 
maitapash cachanga. Ñutu alpata acapana jatarichijpishnami chinganga. 
14Chishi horaspica, musparina llaquimi tianga. Ashtahuangarin nara 
pacarijpillatami, fiñajcunaca tucuringa. Ñucanchita llapinshna llaquichishpa 
imatapash quichushpa apajcunaca, chashnami tucunga. 

Isaías 18 

Etiopía llactata llaquichinatami villashca 

1Etiopía llactapi tiaj jatun yacu huashacunapi, alascunahuan llandujuj llactalla, 
¡aij imachari tucunga! 
2Paicunaca, mama cucha jahuatami villajcunata cachanajun. Sucusta rurashca 
canoacunapimi, yacu jahuata cachanajun. Ninanda calpashpa villagrijcuna, 
ñavi punchapamba ricunajuj manllanayai jatun runacunapajman richilla. 
Paicunaca, pundapash cunambash tucuicunata manllachij runacunami. 
Llactacunata mishashpa quichuj, shinllipacha runacunami. Paicunapaj 
llactacunaca, jatun yacucuna muyushca llactami. 
3Cai pachapi tucui causajcuna, cai llactapi causajcuna, caita uyaichi. 
Urcucunapica, banderacunami ricuringa. Chaitaca, ali ricunguichi. Trompetata 
huacachij runapashmi uyaringa, chaitaca ali uyanguichi. 
4Mandaj Diosca, cashnami nihuarca: “Casilla tiarishpami, ñuca causajuj 
huasimandaca ricusha. Tamiashca jipa, indi juyailla punchayachinshnami 
ricujusha. Cozechai punllacuna ninanda rupajujpi, punllapi paramu 
fuyushnami ricujusha. 
5Cozechai punllacuna nara chayajpillata, sisai punllacuna ña yalijpi, granocuna 
chaira llujshi callarijujpillatami, malquicunata fitina cuchillocunahuan fitinga. 
Chai malquicunataca, fitishpami anchuchinga. 
6Chai tucui malquicunataca, sachapi tiaj alasyu animalcuna, cai pachapi tiaj 
animalcuna micuchunmi saquinga. Alasyu animalcunaca, tamia pascarishca 
punllacunapimi micunga. Cai pachapi tiaj millai animalcunaca, tamia 
punllacunapimi micunga. 
7Chai punllacunapica, ñavi punchapamba ricunajuj manllanayai jatun 
runacunaca, tucuita Mandaj Diosman carangapajmi imagutapash 
apamunajunga. Paicunaca, pundapash cunambash tucuicunata manllachishpa, 
llactacunata mishashpa quichuj, shinllipacha runacunami. Paicunapaj llactaca, 
jatun yacucuna muyushca llactami. Chai llactamandami, tucuita Mandaj 
Diospaj shutipi mañangapaj, Sion urcuman shamunajunga” nihuarcami. 

Isaías 19 

Egipto llactata llaquichinatami villashca 

1Egipto llactata llaquichinata Dios villashcatami, cashna villajurca: Ricuichi, 
Mandaj Diosca ñapash shamujuj fuyupi tiarishpami, Egipto llactaman 
yaicunga. Shina yaicujpimi, chai llactapi tiaj yanga dioscunaca, paipaj 
ñaupajpi chujchunga. Chai Egipto llacta runacunapash, paicunapaj shungupi 
ninanda manllarishpami, imatapash na rurai ushanajunga. 
2“Egipto llactapi causajcunataca, pai purallata macanajuchunmi, yuyaita 
cusha. Huauqui purallatami, tucuicuna macanajunga. Cumba puracunami 
macanajunga. Shuj pueblopi causajcunaca, caishuj pueblopi causajcunahuan, 
shuj llactata mandajpash, caishuj llactata mandajhuanmi macanajunga. 
3Shinamandami, Egiptopi causajcunapaj yuyaipash, yangalla tucushpa, 
paicunapillata tucuringa. Paicuna parlarishcatapash tucuchishami. Shina 
rurajpica, paicunapaj rurashcalla dioscunata, yumbucunata, 
huañushcacunahuan rimajcunata, yachajcunatami tapunajunga. 
4Egiptopi causajcunataca, millai amopaj maquipimi churasha. Ninanda 
llaquichij jatun mandajmi, paicunataca shinllitapacha mandanga” ninmi 
tucuita Mandaj Jatun Diosca. 
5Mama cucha yacucunapash ucuyangami. Jatun yacupash, chaquishpami 
tucuringa. 
6Tucui jatun yacucunami chaquinga. Pugyucunamanda llujshishpa rijuj 
yacucunapashmi chaquinga. Chaipica sucuscunapash, totoracunapash cuchui 
tucungami. 
7Jatun yacu manñapi tiaj michina pambacunapash, chai yacu manñapi 
tarpushca chagracunapash, tucuilla chaquishpa tucurishpami, ashtahuanga na 
tianga. 
8Pijita japijcunapash, llaquillami tucunga. Jatun yacucunapi anzuelohuan 
pijita japijcunapash, ninandami llaquirinajunga. Linllicunahuan japijcunapash, 
ninandami llaquirinajunga. 

9Ali lino puchata puchajcunapash, linllicunata rurajcunapash, imata 
ruraitapash na ushanajungachu. 
10Paicunapaj linllicunaca, tucuillami liquiringa. Pijicunata viñachingapaj 
rurajcunapash, tucuillami llaquirinajunga. 
11Zoán shuti pueblota mandajcunaca, juizu illajcunapachami. Alipacha 
yachajushcacuna, Faraonman ali yuyaita cujcuna yuyaita cushcapash, 
yangallami tucushca. ¿Imashnashi cangunaca, Faraonmanga: “Ñucanchica, 
ninan yachajushcacunapaj churicunami canchi. Punda jatun mandajcunapaj 
miraicunami canchi” ninguichi? 
12Egipto llactata imatalla ruranatami, Mandaj Diosca yarijushca. Chaita cunan 
canman villashpa, yachaj chayachingapaca, cambaj ninan yachajushca 
runacunaca, ¿cunanga maipitayari? 
13Zoán shuti pueblota mandajcunaca, yangallami tucushca. Menfis shuti 
pueblota mandajcunaca, paicunallatami umachirishca. Paicunaca, paicunapaj 
familiacunapaca, huasipaj callari rumishna cashpapash, Egipto llactataca 
umachishpami, llaquipi churanajushca. 
14Mandaj Diosca, paicunapaj chaupipica, muspayachij espiritutami chapushca. 
Chaimandami Egiptopi causajcunataca, machashca runa shungu tigrachishpa 
urmagrijujtanshna, paicuna imatalla ruranapi pandachinajurca. 
15Egiptopi causajcunaca umashna cashpapash, chupashna cashpapash, palmera 
yura malquishna cashpapash, sucus yurashna cashpapash, imatapash na rurai 
ushangachu. 
16Tucuita Mandaj Diosca, Egiptopi causajcunata fiñashpa llaquichingapajmi, 
paipaj jatun maquita chutanga. Paicunaca chai punllapica, huarmicunashnami 
ninandapacha manllarishpa, paipaj ñaupajpica chujchunga. 
17Judá llactapi causajcunaca, Egiptopi causajcunapaca, ninan manllarinami 
canga. Maijan cashpapash Judá llactapi causajcunata yarishpaca, tucuita 

Mandaj Dios paicunapaj llactata imatalla rurashapacha nishcata yarishpami 
manllarinajunga. 
18Chai punllacunaca, Egipto llactapica, picha pueblocunapi causajcunami, 
Canaán llacta rimaita rimajcuna tianga. Paicunaca, tucuita Mandaj Diosta 
catingapajmi, ari nishpa juramentunajunga. Chai pueblocunamanda shujca, 
Herez shutimi canga. 
19Chai punllacunapica, Egipto llacta chaupipica, Mandaj Diospaj shuj altarmi 
tianga. Egipto llactapaj lindero ladopica, Mandaj Diosta yarichij shuj rumi 
pircami tianga. 
20Chaica, Egipto llactapi causajcunapaca, tucuita Mandaj Diosta yarichij shuj 
ricuchinami canga. Paicunata llaquichijcuna llaquichinajujpimi, Mandaj 
Diostaca caparishpa mañanajunga. Shina mañanajujpimi, chai llaquimanda 
llujchishpa quishpichij mandajta paica cachanga. 
21Shinamandami Mandaj Diosca, Egiptopica rijsishca tucunga. Chai punllami, 
Egiptopi causajcunaca, Mandaj Diosta rijsinajunga. Shina rijsishpami, paiman 
animalcunata carashpa huañuchinajunga. Ima shuj caranacunatapashmi 
caranajunga. Mandaj Diosman imata rurangapaj, ari nishcataca 
pactachinajungami. 
22Mandaj Diosca, Egiptopi causajcunataca chugrichingami. Shina 
chugrichishpapash, paillatami alichinga. Mandaj Diospajman paicuna 
tigrarijpica, Diospash paicunata llaquishpami alichinga. 
23Chai punllacunapica, Egipto llactamandaca Asiria llactacamanmi, shuj ñan 
tianga. Asiriocunaca, Egiptomanmi yaicunajunga. Egiptopi causajcunaca, 
Asiria llactamanmi yaicunajunga. Egiptopi causajcunaca, asiriocunahuanmi 
Mandaj Diosta servinajunga. 
24Chai punllacunapimi israelcunaca, Egiptopi causajcunahuan, Asiria llactapi 
causajcunahuan quimsa tucunga. Cai pachapi causajcuna bendiciai 
tucuchunmi, chashna canga. 

25Tucuita Mandaj Diosmi, paicunataca cashna nishpa bendicianga: “Egiptopi 
causaj gentecunaca ñucapajmi, asiriocunapash ñuca maquihuan 
rurashcacunami. Israelcunacarin, ñucapajlla shicanyachishcami. Paicunatami 
bendiciani” ningami. 

Isaías 20 

Egipto, Etiopía shuti llactacunata asiriocuna japinatami villashca 

1Asiria llactata jatun mandaj Sargón shuti runaca, paipaj soldadocunata 
mandaj Tartán nishca runatami, Asdod shuti puebloman cacharca. Chai 
huatapi pai shamushpami, Asdod shuti pueblopi causajcunahuan 
macanajushpa, chai pueblota japirca. 
2Chai punllacunami Mandaj Diosca, Amoz shuti runapaj churi Isaiastaca, 
cashna nishpa rimarca: “Caimanda rishpa, can churajushca cañamu 
churajunata llujchi, cambaj chaquipi churajushcacunatapash llujchi” nircami. 
Shina nijpimi churajunapash illaj, chaquipash lluchulla purijurca. 
3Chai jipami Mandaj Diosca, cashna nirca: “Ñucata servij Isaiasca, quimsa 
huatatami churajunapash illaj, chaquipash lluchulla purijurca. Shina 
purijushpaca, Egipto llactapi, Etiopía llactapi causajcuna llaquichi tucunatami 
ricuchijurca. 
4Chashnami, Asiria llactata jatun mandajca, Egipto llactapi, Etiopía llactapi 
causajcunataca, chairalla viñaicunatapash, rucucunatapash, churajunapash 
illaj, chaquipash lluchullata prezu apanga. Egiptopi causajcuna pingai 
tucuchunmi, changapash lluchullacunata apanga. 
5Shina rurajpimi, Etiopía llacta runacunata yariashpa causajcunapash, Egipto 
llacta runacunahuan cushijushpa causajcunapash, pingai tucushpa 
musparinajunga. 
6Chai punllacunapica, chai mama cucha manñacunapi causajcunaca, cashnami 
ninajunga: ‘Ricuichi, ñucanchica paicunatami yariashpa causarcanchi. Asiria 
llactata jatun mandajpaj ñaupajmanda ñucanchita cacharichijuchunga, 

paicunapajmanmi rin carcanchi. ¿Cunanga, imashnashi ñucanchica 
quishpirishun?’ ninajungami” nircami. 

Isaías 21 

Mama cucha ladollapi jichushca pambata llaquichinatami villashca 

1Mama cucha ladopi tiaj jichushca pambata llaquichinata Dios villashcatami 
villashca. Neguev shuti jichushca pambamanda, jatun acapana shamunshnami, 
chai manllachij llactapi tiaj jichushca pambamandaca shamun. 
2Muscuipishnami manllanayaita ricuchihuarca. Yachashca jahua na cazuj 
runaca, ashtahuanmi na cazushpa catin. Huañuchishpa tucuchij runapash 
huañuchishpami, tucuchishpa catin. “Elam llactapi causajcunalla, vichai 
richiyari. Media shuti llactapi causajcunalla, pueblota chaupipi churaichiyari. 
Paicuna ninanda caparinajujcunataca, tucuilla upallayachircanimi” 
nihuarcami. 
3Shinamandami, ñuca cinturaspica nanailla jundashca. Ungunalla huarmita 
ninan llaqui japijpishnami, ñucataca ninan llaqui japihuarca. Chai llaquicunata 
uyashpami irquiyarcani. Chaita ricushpaca, ninandami manllarircani. 
4Ñuca shunguca chaupirinshna tucushpami, casilla quedarca. Ñuca munashca 
cushijuna tutapash manllanayaimi tucushca. 
5Jatun micuipica, mezata churashpa, juyailla telacunatapash jahualla 
churashpami, micushpa, ufiashpa tianajun. ¡Mandaj soldadocuna jatarichi, 
jarcarina escudocunata aceitehuan javichi! 
6Jatun Diosmi, ñucataca cashna nihuarca: “Tucui ima ricurijpipash villachun, 
shuj chapajta churangapaj ri” nihuarcami. 
7Chai chapaj runami burrocunapi, camellocunapi, ishcai ishcai tiarishca 
runacuna shamujujta ricurca. Chaita ricushpaca, ashtahuan ali ricushpami, 
8chai chapaj runaca, león huacanshna cashna caparirca: “Jatun Dioslla, ñucaca 
tucui punlla tucui tutami caipi chapashpa shayajuni. 

9Shina chapajushpami, caballocunapica, ishcai ishcai tiarishca runacuna 
shamujujta ñapash ricuni” nircami. Shina nishca jipami, cashna nirca: 
“Babilonia puebloca urmarcami, urmarcami. Rurashcalla paicunapaj yanga 
tucui dioscunapash, alpaman urmashpami faquirirca” nircami. 
10Ñuca llactapi causajcunalla, cangunaca trigota huactashpa 
huairachishcashnami canguichi. Tucuita Mandaj, israelcunapaj Taita Dios ima 
nishcata uyashcatami, cangunaman villani. 

Duma nishca Edom shuti llactata llaquichinatami villashca 

11Duma shuti llactata llaquichinata Dios villashcatami, cashna villajurca: Seir 
llactamandami: “Chapaj runa, ¿ñachu pacarigrin? Chapaj runa, ¿ñachu 
pacarigrin?” nishpa caparihuarca. 
12Chapaj runaca, cashnami nirca: “Ñami pacarigrin, pacarishpapash ñapash 
tutayangallami. Tapungapaj munashpaca, cutin tapungapaj tigramunguichilla, 
shamunguichilla” nircami. 

Arabia llactata llaquichinatami villashca 

13Arabia llactata llaquichinata Dios villashcatami, cashna villajurca: Dedán 
shuti llactamanda shamujcunalla, tutacunapash Arabia llacta sacha 
chaupicunapimi, pacajushpa pacaringuichi. 
14Tema shuti llactapi causajcuna, cangunaca yacunayaimanda huañujujcunata, 
yacuhuan tuparingapaj llujshichiyari. Pacajushpa purijcunata tuparishpa, 
micunata carashpa ayudaichiyari. 
15Paicunaca, espadacunata alichinamanda llujchishpa catinajujpimi 
calpanajun. Arcocunahuan shitangapaj catinajujmanda, jatun 
macanajuimandami pacajunajun. 
16Mandaj Diosca, ñucataca cashnami nihuarca: “Caimanda huata jipaca, Cedar 
shuti aillupaj miraicuna juyailla cashcapash, caipi chaipi trabajashpa purij 
runapaj huata yalinshnami, ñapash chingachi tucunga. 

17Shinallata Cedar shuti runapaj miraicuna, arcohuan macanajujcuna ninan 
shinllicuna cashpapash, ashallami puchunga” nircami. Israelcunata Mandaj 
Diosmi, chashna nirca. 

Isaías 22 

Muscuipishna ricurij pugru pambata llaquichinatami villashca 

1Muscuipishna ricurij pugru pambata llaquichinata Dios villashcatami 
villashca. ¿Imashpata cunanga, cangunapaj llacta puracunandi, huasi 
jahuaman llujshinguichi? 
2Cai pueblopi causajcunaca, tucuicuna manllanayaita caparishpami 
llujshinguichi. Imashnallapash cushijushpami caparinajunguichi. Caipi 
causajcunaca, na espadahuan huañuchi tucurcachu, na jatun macanajuipi 
huañunajurcachu. 
3Cangunata mandajcunapashmi, arcocunahuan huañuchinamandaca, 
paicunahuan pacajushpa calpanajurca. Shina calpanajujpimi, japishpa 
huatanajurca. Caipi causajcunaca, pacajungapaj llujshishpa, caruman rishca 
cashpapash, tucuillami japi tucushpa huatai tucunajurca. 
4Chaimandami cashna nircani: “Ñuca llacta puracuna llaquichi 
tucushcamandaca, ninandapacha huacajuchun saquihuaichilla. Ñucataca, 
chaillata huacai nishpa cushichinataca, na yarinachu canguichi. 
5Ninanda caparishpa, manllarishpa musparina punllatami, tucuita Mandaj 
Jatun Diosca cachamushca. Pueblo muyundi jatun pircata urmachingapajmi, 
muscuipishnalla ricurij pugru pambapi shayanajun. Lomaman uyarijtami, 
ninanda caparinajun” nircanimi. 
6Elam llactamandaca, flechacunata alichinata apashpami, carretacunandi, 
caballopi tiarishca soldadocunandi rinajurca. Kir shuti llactamanda 
soldadocunaca, jarcarina escudocunatami llujchinajurca. 

7Cangunapaj juyailla pugru pambacunapica, carretacunallami jundarca. 
Cangunapaj pueblo pungu ñaupajpica, caballocunapi tiarij soldadocunami, 
carpacunata shayachishpa tianajurca. 
8Judá llactapi causajcunata jatanashna jarcajujtaca, ña anchuchircami. Chai 
punllapica, urcu caspicunahuan shayachishca huasipi macanajunacunatami, 
alichishca tiajuj ricurcanguichi. 
9Davidpaj pueblo pircacunatapash, caipi chaipi ashtahuan chijtarishcatami 
ricurcanguichi. Uraman tiajuj tanquepimi, yacutapash tandachircanguichi. 
10Jerusalén pueblo huasicunatapash callarishpa cuentashpami 
urmachircanguichi. Chai huasicunataca, muyundi jatun pircata ashtahuan 
shinllita rurangapajmi urmachircanguichi. 
11Mauca tanquemanda yacuta tandachingapajpash, jatun pircacuna 
chimbapurashca chaupipimi allarcanguichi. Chaita ruraj Diostaca, na 
cazurcanguichica. Chaita rurajtaca, ashatallapash na yarircanguichica. 
12Shinamandami tucuita Mandaj Jatun Diosca, chai punllapica ninanda 
llaquirichun, yarishpa yarishpa huacachun, ajchata ruturichun, cañamuta 
churajuchun cayarca. 
13Ricuichi, ninanda cushijushpami huagracunata, llamacunata huañuchishpa, 
aichata micushpa, vinota ufiashpa, cashna ninajunguichi: “Micushunchi, 
ufiashunchi. Cayapaca huañuringami” ninajunguichimi. 
14Chaicunata rurashcamandami, tucuita Mandaj Diosca, ñuca rinripi cashna 
nihuarca: “Cai juchata rurashcataca, canguna huañungacamambash, napacha 
cungashachu” nircami tucuita Mandaj Jatun Diosca. 

Sebna shuti runapaj randica, Eliaquim shuti runatami churanga 

15Tucuita Mandaj Diosca, cashnami nin: “Culquita alichij Sebna shuti 
mayordomopajman rishpa, cashna nigri: 
16‘¿Canga, caipica imatata charingui? Caipica, ¿pitata charingui? Shina 
cashpaca, ¿imashpata lomapi utujuta rurachijcunashna, can huañujpi pambana 

utujuta caipi rurachircangui? Paillata causangapaj jaca rumipi juyailla utujuta 
rurachinshnami rurachishcangui. 
17Ricui, candaca shuj llactaman apai tucushpa shinllita llaquichi tucushpa 
prezu causachunmi, Mandaj Diosca cachanga. Chaipica, cambaj ñavi 
quilpashna pingaichingapachami. 
18Candaca, jatun pambapi pelotata shinllita urai cachanshnami, caruta 
cachanga. Canga chaipimi huañungui. Chaipimi, can jariyashpa purina 
carretacunapash tucuringa. Cambaj amopaj huasitapash, canmi jatun pingaipi 
churangui. 
19Can tiajuj pushtumandaca, anchuchishpami shitasha. Can tiajushcamandaca, 
t'angashpami anchuchisha. 
20Chai punllapica, Hilcías shuti runapaj churi, ñucata servij Eliaquim shuti 
runatami cayasha. 
21Cambaj churajunacunataca, paimanmi churachisha. Cambaj cinturaspi 
huatarina caratapash, paimanmi huatachisha. Cambaj ushaitapash, paimanmi 
cusha. Paica, Jerusalenbi causajcunapajpash, Judá aillupajpash, taitashnami 
canga. 
22Davidpaj huasi llavetaca, paipaj maquipimi churasha. Pai pascashcataca 
pipash na vichangachu, pai vichashcataca pipash na pascangachu. 
23Paitaca, shinlli shinlli pushtupi clavota tacashcashnami, shinllita churasha. 
Chaipi paita tiachijpimi, paipaj taitapaj huasi ucu purapash alicachi tucunga. 
24Paipaj taitapaj huasi ucu purapash, paicunapaj churicunapash, 
nietocunapash ima alicachi tucushcataca, tucuitami paiman cunga. Uchilla 
tazacunamanda, vasocunamanda callarishpa, jatun jarrocunacamanmi, 
tucuillata paipi huarcunajunga’ nigri” ninmi. 
25Tucuita Mandaj Diosca, cashnatapashmi nin: “Chai punllapica, shinlli caspipi 
tacashca tiajuj clavoca, anchuchi tucungallami. Paipi huarcushca tiajuj chai 
charishcacunaca, urmashpa tucuillami ñuturinga” ninmi Mandaj Diosca. 

Isaías 23 

Tiro shuti pueblota llaquichinatami villashca 

1Tiro shuti pueblota llaquichinata Dios villashcatami villashca: Tarsis shuti 
pueblomanda jatun barcocunalla, huacaichiyari. Tiro shuti puebloca, maipi 
yaicungapaj shuj huasillapash na quedangacamanmi, tucuilla tucuchi 
tucushca. Quitim shuti llactamandapachami, chaitaca villanajurca. 
2Mama cucha manñapi causajcunapash, Sidón shuti pueblopi jatushpa 
randishpa causajcunapash, upalla caichiyari. Cangunamanga, paicunaca mama 
cuchata yalimushpami, imatapash jatunajun carca. 
3Paicunaca, Nilo shuti ashtaca yacuta jichashpa fucuchishca granocunatami 
apamun carca. Shinamandami, shuj llactacunamanda randishpa jatuj 
gentecunapash, chaiman shamun carca. 
4Sidón shuti pueblopi causajcuna, pingai tucuichiyari. Mama cucha manñapi 
tiaj, jatun pircahuan muyundi jarcashca puebloca, cashnami nirca: “Ñucaca, 
ima horallapash unguna nanaitaca na rijsinichu, shuj huahuatallapash na 
ungushcanichu. Shuj churitallapash na viñachishcanichu, jarihuan nara 
tacarishca shuj ushitallapash na charishcanichu” nircami. 
5Tiro shuti pueblota llaquichishcata, Egiptopi causajcuna yachashpaca, 
ninandami llaquirinajunga. 
6Tarsis shuti pueblopipash villagrichi. Mama cucha manñapi causajcunalla, 
tucuicuna huacaichiyari. 
7Cai puebloca, ¿nachu punda huatacunamandapacha cangunapaj ninanda 
cushijuna pueblo carca? Paicunapaj chaquihuan llujshishpa rishpami, 
carucunapi causagrinajunga. 
8Coronacunata churachij cai juyailla Tiro shuti pueblotaca, ¿pita cashna 
llaquichinajuchun mandarca? Cai pueblopi jatushpa, randishpa purijcunaca 
mandajcunami carca. Llactacunapi jatungapaj, randingapaj rijcunaca, tucui 
llactapi alicachi tucushcacunami carca. 

9Paicunata tucuchinajuchunga, Mandaj Diosmi mandarca. Ninanda alicachi 
tucushpa jariyajcunata yangapi churangapaj, cai llactapi jatun tucushcacunata 
pingaichingapajmi, chashna mandarca. 
10Tarsis shuti pueblopi causajcunalla, jatun yacushna cangunapaj llactaman 
tigraichilla. Cangunaca, na ashtahuan ushaita chari ushanachu canguichi. 
11Mandaj Diosca, paipaj maquita mama cucha jahuata chutashpami, 
llactacunataca chujchuchirca. Canaán llactapi tiaj, jatun pircahuan muyundi 
jarcashca pueblocunata tucuchinajuchunga, paimi mandarca. 
12Paica cashnami nirca: “Sidón shuti pueblopi llaquichi tucushca causajcunalla, 
cangunaca jarihuan nara tacarishca cuitsashna cashpapash, na ashtahuan 
cushijunachu canguichi. Quitim shuti llactaman chimbangapaj jatarichiyari. 
Chaipipash aliguta samashpa causaitaca, napacha ushanachu canguichi” 
nircami. 
13Caldeocunapaj llactata ricuichiyari, chai llactaca na tiarcachu. Chai 
llactataca, jichushca pambacunapi causajcunamanmi, Asiria llacta runacuna 
callarichirca. Shinlli torrecunata, mandana huasicunatami shayachinajurca. 
Ashtahuangarin Diosmi, tucuillata urmachirca. 
14Tarsis shuti pueblomanda shamuj jatun barcocunalla, caparishpa 
huacaichiyari. Cangunapaj shinlli torrecunaca tucurishcamari. 
15Chai punllapica, cashnami tucunga: Tiro shuti puebloca, jatun mandaj 
causana huatacunatashnami, canchis chunga huatata cungai tucushca canga. 
Chai canchis chunga huata jipami, Tiro shuti pueblopi causajcunaca, 
culquimanda huainayaj huarmishna candanajunga. 
16Culquimanda huainayaj huarmilla, candaca tucuicunami cungashca. 
Cunanga, canda yarichunga cambaj arpata japishpa juyailla tonoguta tocashpa, 
cutin cutin candashpa tucui pueblota puriyari. 
17Canchis chunga huata jipaca, cashnami tucunga: Mandaj Diosmi, Tiro shuti 
pueblotaca ricuj shamunga. Shinamandami, cutin randishpa, jatushpa 

causanajunga. Shina causashpami, cai pachapi tiaj tucui llactacunahuan 
cutinllata huainayanajunga. 
18Shina cashpapash paicuna jatushpa, randishpa charijyashcacunaca, Mandaj 
Diospajlla shicanyachishcami canga. Paicuna jatushpa, randishpa 
charishcacunataca na alichinajungachu, na mirachinajungachu. 
Ashtahuangarin chaicunaca, Mandaj Diospaj ñaupajpi alita rurashpa 
causajcunapajmi canga. Chai alita rurajcuna imata cashpapash na munajta 
micuchun, juyailla churajunacunata churajuchunmi canga. 

Isaías 24 

Tucui cai pachataca, Mandaj Diosmi llaquichinga 

1Ricuichi, Mandaj Diosca tucui cai pachataca, imapash illaj chushajtami 
saquigrin. Cai pachataca, shujmanmi tigrachinga. Cai pachapi 
causajcunatapash, caita chaitami cachanga. 
2Chai llaquica llactapi causajcunapaj, curapaj, amopaj, paita servijpajpash, 
amopaj huarmipaj, paita servij huarmipajpash, randijpajpash, jatujpajpash, 
culquita mañachijpajpash, divi tucujpajpash, imata mañachijpajpash, imata 
mañajpajpash chashnallatami canga. 
3Cai pachaca, tucuillapachami chushaj quedanga. Tucui imapash illajtami 
saquinga. Mandaj Diosmi, cai shimicunataca villashca. 
4Cai pachaca, urmashpami tucurirca. Cai pachaca, ña huañujunshnami 
urmarca. Ashtahuan ali gentecunapashmi, huañugrinshna tucunajurca. 
5Cai pachaca, chaipi causajcunapaj juchahuanmi mapayarca. Paicunaca, Dios 
mandashcacunatami na cazunajurca. Pai mandashcacunataca, shujmanmi 
tigrachinajurca. Causaita causaicaman Dioshuan ari ninajushcatapashmi 
faquinshna na cazunajurca. 
6Chaimandami cai pachaca, ninanda nalicachishpa llaquichijpi tucurirca. Cai 
pachapi causajcunapashmi, jichui tucunajurca. Shinamandami cai pachapi 
causajcunaca, tucuchi tucushpa, huaquinlla gentecuna puchurca. 

7Uvas chagracunapipash ung:ui yaicujpimi, vinopash chingarca. Shungupi 
ninanda cushijushpa tucui causajcunaca, llaquirishpami huacanajurca. 
8Panderota huactashpa cushijunapash tucurircami. Ninanda cushijushpa 
caparinajuipash tucurircami. Arpata tocashpa cushijunapash tucurircami. 
9Vinotapash, na ufiashpa candanajungachu. Ufiajcunapaca, sidrapash jayajmi 
tucunga. 
10Yangacunatalla rurashpa causashcamandami, pueblocunapash llaquichi 
tucushca. Pipash ama yaicuchunmi, huasi pungucunatapash tucuilla vichashca. 
11Vino illashcamandami, ñangunapica huacashpa purinajun. Tucui 
cushijunami tucurishca. Cushijunaca, cai pachamandaca shujmanmi rishca. 
12Pueblocunaca, llaquinayaitami tucuchi tucushca. Pungucunapash, tucuilla 
faquirishpami, urmashca sirinajun. 
13Cai pachapi causaj gentecunapaj chaupipica, olivos yurata cuyuchishpa, 
granocunata pallajpi huaquinlla pallajuna puchushcashnami quedanajunga. 
14Paicunami, Mandaj Dios jatun cajta ricushpaca, ninanda cushijushpa 
candanajunga. Yacu chaupipi tiaj llactacunapi causajcunapashmi 
alicachinajunga. 
15Shina cashcamandaca, pugru pambacunapipash, Mandaj Diosta 
alicachipaichiyari. Mama cucha manñacunapipash, israelcunata Mandaj 
Diostaca, jatunyachishca cachun. 
16Cai pacha manña llactacunapi causajcunapash: “Imatapash cashcatapacha 
rurajta alicachipaichi” nishpa candanajujtami uyarcanchi. Chaita uyashpami, 
ñucaca cashna nircani: ¡Aij ñucalla llaquipimari cani, llaquipimari cani! 
Yachashca jahua na cazujcunami, ashtahuan na cazunajun. Napacha 
cazujcunashnami, yachashca jahua na cazunajun. 
17Cai pachapi causajcunalla, cangunapaj jahuapica manllanayai llaquimi 
shamugrin. Utujupi urmashpa, linllipi tsagnarishpami japi tucunguichi. 

18Chaipica, cashnami tucunga: Manllanayai llaquimanda pacajushpa calpaj 
runaca, utujupimi urmanga. Utujumanda llujshishpa calpaj runaca, linllipimi 
japi tucunga. Jahua pachamandami ventanacunata pascashpa, chai llaquitaca 
cachamunga. Cai pacha callari ucucunacamanmi cuyuringa. 
19Cai pachaca tucuillami chaupiringa. Cai pachaca, tucuillami ñutui tucunga. 
Tucui cai pachami, ninandapacha chujchunga. 
20Cai pachaca, machashca runashnami chujchujunga. Chuglla huasishnami, 
ninanda cuyurijunga. Cai pacha jahuapica, jucha ninandapacha mirajpimi, 
tucuilla urmashpa cutinga napacha jataringa. 
21Chai punllapica, cashnami tucunga: Jahua pachapi tucui tiashcacunatami, 
Mandaj Diosca llaquichinga. Cai pacha jahuapica, cai pachapi tiaj jatun 
mandajcunatapashmi llaquichinga. 
22Alpata utujushcapi prezucunata mundunanshnami, tandachishpa charinga. 
Paicunaca prezullatami causanga. Ña unaita prezu charishca jipami, 
paicunataca ninanda llaquichinga. 
23Lunapash pingai tucungami, indipash musparingami. Tucuita Mandaj Dios, 
Sion shuti urcupi tiaj Jerusalenbi mandajujpimi, chashna canga. Pai agllashca 
mandaj rucucunapaj ñaupajpimi, paica punchapamba tiajunga. 

Isaías 25 

Mandaj Dios alita rurajpi candashcami 

1Mandaj Dioslla, canmi ñuca Taita Dios cangui. Cambaj shutita 
jatunyachishpami alicachisha. Canga, ninan juyaillagucunatamari 
rurashcangui. Imata rurangapajpash, punda can nijushcataca na llullashpami, 
chashnatapacha pactachishcangui. 
2Pueblocunataca, rumi mundundallami saquircangui. Jatun pircahuan 
muyundi jarcashca pueblocunataca, tucuillatami urmachircangui. Shuj 
llactacunapaj jatun torrecunataca, cutinga ama pipash alichinajuchunmi, 
tucuillata ñuturcangui. 

3Chaimandami ninan shinlli runacunapash, candaca alicachinajunga. 
Pueblocunapi causanajuj ninan ushaita charij gentecunapashmi, candaca 
manllanajunga. 
4Imagutapash na charijcunapash, imagupash illajcunapash jatun llaquipi 
cajpica, canmi jatun torreshna pacarcangui. Shinlli huairahuan 
tamiamandapash, canmi pacarcangui. Indi rupaimandapashmi llandurcangui. 
Nalicunapaj samaica, shinlli huairahuan tamia shamushpa, patapi 
huactarinshnami tucun. 
5Chaquishca pambapi indi rupachijunshnami, shuj llactacunapi causaj 
jariyashcacunataca, urai cumuchingui. Shinlli runacunapaj miraitaca, fuyu 
ucupi rupachinshnami anguyachingui. 
6Tucuita Mandaj Diosca, cai urcupimi tucui gentecunaman jatun micuita 
ruranga. Chaipica, mishqui mishqui micunacunatami caranga. Alipacha 
vinotapash, racuta fitishca aichatapash, tullu ñutujucunandi, imahuambash na 
chapushca juyailla vinotapashmi caranga. 
7Mandaj Diosca, cai urcupimi tucuicunata jahualla quilpashca tiajujtaca 
tucuchinga. Tucui llactacunapi causajcunapaj ñavita quilpashca telatapashmi 
tucuchinga. 
8Huañuitapash, causaita causaicamanmi tucuchinga. Mandaj Jatun Diosca, 
tucuicunapaj ñavimandami viquita fichanga. Pai agllashcacuna, tucui cai 
pachapi pingaichi tucushpa catinatapashmi anchuchinga. Chaitaca, Mandaj 
Diosmi chashna villarca. 
9Chai punllapica, cashnami ninajunga: “Ricuichi, paimi ñucanchi Taita Dios, 
paitami shuyarcanchi. Paimi, ñucanchitaca quishpichirca. Pai Mandaj 
Diostami, ñucanchica shuyashcanchi. Pai quishpichijpimi, ninanda 
cushijushunchi” ninajungami. 
10Cai urcupimi, Mandaj Diosca paipaj maquihuan cuidashpa mandanga. 
Ashtahuangarin Moab shuti llactapi causajcunataca, mapata shitana pambapi 
jupata sarunshnami, chai pushtupillata sarunga. 

11Chashna rurajujpipash, Moab shuti llactapi causajcunaca, yacupi huambuj 
runa huambungapaj maquita chutanshnami chutanajunga. Chaipimi, paicuna 
jariyashpa causashcataca urai cumuchinga. Imatapash ñapash rurai ushajlla 
paicunapaj maquitapash, imatapash na rurai ushajtami ruranga. 
12Shinallata paicunapaj pueblocunapi muyundi jatun shinlli pircacunatapash, 
tucuillami urmachinga. Paicunataca, alpaman urai cumuchishpami, ñutu 
alpapi shitanga. 

Isaías 26 

Mandaj Dios cuidajujta yariashpa candanami 

1Chai punllami, Judá llactapica cai candanacunata candanajunga: “Jatun 
pircahuan jarcashca pueblotami charinchi. Taita Diosmi ñucanchita 
quishpichingapaca, jatun pircacunata muyundi shayachirca. 
2Diosta cazushpa, imatapash cashcatapacha rurashpa causajcuna 
yaicumuchunga, pueblo pungucunata pascaichi. 
3Mandaj Dioslla, canda na cungashpa yariajlla causajcunataca, canmi 
cuidashpa casilla ali causaipi charingui. Paicunaca, candami yariajlla 
causanajun. 
4Mandaj Diostaca, tucui causaipi yariajlla causaichiyari. Mandaj Jatun Diosca, 
causaita causaicamanmi ushaita cunga. 
5Paimi, ali pushtupi tianajujcunataca urmachirca. Jatumbi churai tucushca 
paicunapaj pueblotapashmi, urai cumuchirca. Paicunataca, pingaichishpa 
alpaman urai cumuchishpami, ñutu alpapi shitarca. 
6Chaitaca, llaquilla causajcuna, imagupash illajcunami cutin cutin sarushpa 
purinajunga. Paicunapaj chaquihuanmi sarunajunga” nishpami candanajunga. 
7Imatapash cashcatapacha rurajpaj causaipica, imata juchachinapash na 
tianllu. Can Diosca, imatapash cashcatapacha ruraj cashpami, imatapash 
cashcatapacha rurajpaj causaitaca ricujungui. 

8Mandaj Dioslla, candaca imatapash cashcatapacha rurachunmi, shuyashpa 
causarcanchi. Cambaj shutita na cungashpa causangapajmi, ñucanchica tucui 
almahuan munanchi. 
9Tutapash candallami, tucui shunguhuan yariajurcani. Ñucapi causai 
tiashcacamanga, tutamandata jatarishpami candaca mañajusha. Cai pachataca 
can llaquichijpimi, cai pachapi causajcunaca imatapash cashcatapacha 
rurashpa causanata yachajun. 
10Nalita ruraj runaca, paita llaquishpa na llaquichijpica, imatapash 
cashcatapacha rurashpa causanataca na yachajungachu. Aliguta rurajcunapaj 
llactapi causashpapash, nalitaca rurajungallami. Can Mandaj Dios mandana 
ushaita charijtaca, na rijsingachu. 
11Mandaj Dioslla, llaquichingapaca cambaj maquita chutashcallami 
shuyajungui. Shina cajpipash, paicunaca na ricunllu. Can agllashcacunata 
ricushpa paicunashna cangapaj munajcunaca, jipalla ricushpami, pingai 
tucunajunga. Canda fiñajcunataca, ninami tucuchinga. 
12Mandaj Dioslla, casilla ali causaitaca, canmi ñucanchiman cungui. Tucui 
imatalla ñucanchi rurashcatapash, canmi rurachircangui. 
13Ñucanchita Mandaj Taita Dioslla, shuj mandajcunarami can Diospaj randi 
ñucanchita mandashpa charin. Shina cajpipash candallami, cambaj shutipi 
yariashpa causashun. 
14Paicunaca huañushcami, ña na causangachu. Huañushcamandaca, na cutin 
causaringachu. Paicunataca ninanda llaquichishpami tucuchircangui. Ima 
yarinatallapash na saquishpami, tucuillata tucuchircangui. 
15Mandaj Dioslla, can agllashcacunataca ashtahuanmi mirachircangui. 
Ashtahuanmi paicunata mirachircangui. Shinamandami, ninanda alicachi 
tucurcangui. Cai pacha tucui manñacunacamanmi jundachircangui. 
16Mandaj Dioslla, jatun llaquihuan cashpami, canda mascanajurca. Can 
llaquichijpica, ninandapachami mañanajurca. 

17Vijsayu huarmita unguna nanai japijpi nanachishpaca, aij nishpami ninanda 
caparin. Mandaj Dioslla, ñucanchica chashnami cambaj ñaupajpica cashcanchi. 
18Ñucanchica, vijsayu tucushpa, unguna nanai japijpishnami, huairatalla 
ungunshna tucurcanchi. Cai llacta quishpirichunga, imatallapash na 
rurashcanchica. Cai pachapi causajcunaca, huacharinshna nara 
miranajurcachu. 
19Cambaj huañushcacunaca, cutin causangami. Huañushca cuerpocunaca 
causaringami. ¡Ñutu alpa ucupi samajcunalla, rijcharishpa candaichiyari! 
Huañushcacunaca, paramuhuan granocuna viñanshnami, alpamanda 
llujshinajunga. Cai pachaca, huañushcacunata tigrachimungami. 
20Ñuca llactapi causajcunalla, cangunaca ucucunaman yaicushpa, punguta 
vicharichi. Dios fiñarishcata yalichingacaman, shuj ashaguta pacajuichi. 
21Ricuichi, Mandaj Diosca cai pachapi causajcuna paita fiñashpa, nalita 
rurashcamandami, pai mandashpa tiajushcamanda jatarishpa llaquichinga. 
Alpapash, paipaj jahuapi huañuchishpa yahuarta jichashcataca ricuchingami. 
Huañuchishcacunataca, na ashtahuan pacangachu. 

Isaías 27 

Israelcunata llaquimanda llujchishpa tigrachimunatami villajun 

1Chai punllami Mandaj Diosca, pillurij leviatán nishca jatun culebratapash, 
ñapash purij leviatán shuti jatun culebratapash, paipaj manllanayai jatun 
shinlli espadahuan huañuchinga. Mama cuchapi tiaj jatun dragondapashmi 
huañuchinga. 
2Chai punllapica, puca juyailla vinota rurana uvas chagratami, candana 
canguichi. 
3“Chai chagrataca, Mandaj Dios ñucami cuidashpa, yacutapash punllandi 
churasha. Pipash ama yaicushpa huaglichinajuchunmi punllapash, tutapash 
cuidajusha. 

4Chai chagrataca, na fiñashachu. ¿Pita ñucata fiñashpa, ñucahuan 
macanajungapaj shayaringa? ¿Casha yuracuna, nali jihuacunachu shayaringa? 
Ñucami chaicunataca sarushpa, tucuillata rupachisha. 
5Na cashpaca ñuca shayachishca torretaca, ¿maijambash t'uni ushangachu? 
Ashtahuangarin fiñajcunaca, ñucahuan casilla ali causaita charingapaj ari 
nichunlla. Ari, ñucahuan casilla ali causaita charingapaj ari nichunlla”. 
6Jacobopaj miraicunapaca, shinllipacha sapiyana punllacunami chayamunga. 
Israelcunamandaca, mushuj yuracuna retoñashpami sisanga. Tucui cai 
pachami, paicuna fucushca granocunahuan jundanga. 
7Diosca paicunataca, ¿fiñaj runacunatashnachu llaquichishca? Na cashpaca, 
¿paicunata huañuchij runacunatashnachu huañuchishca? 
8Paicunapaj jipa miraicunataca, llaquita apai ushanata ricushpallami, jipa 
miraicunataca llaquichinga. Paimi rupajlla, shinlli huairata cachamushpa, 
yuracunata anguyachishpa urmachinshna anchuchinga. 
9Chashnami, Jacobopaj miraicuna jatun nalita rurashcataca cunganga. 
Rumihuan paicuna rurashca altarcunataca, cal rumicunatashna tucuillatami 
ñutunga. Asera shuti huarmi diosman rijchaj caspicunatapash, indiman 
rijchajta rurashca dioscunatapash tucuillata urmachishpami, paicunapi jucha 
tiashcataca, tucuillata anchuchinga. 
10Jatun pircahuan muyundi jarcashca puebloca, llaquinayaitami tucuchi 
tucunga. Ashtacacuna causanajuj puebloca, jichushca pambashnami shitashca 
siringa. Chaipimi, shicucunata michinajunga. Corraltapash chaipimi charinga. 
Paicunami, yuracunapaj malquicunata micushpa tucuchinga. 
11Chai malquicuna chaquijpica, faquishpami saquinga. Chaitaca, 
huarmicunami yamdashpa rupachinajunga. Cai gentecunaca, napacha yuyaita 
japijcunachu. Chaimandami, paicunata ruraj Diosca napacha llaquinga. 
Paicunata ruraj Diosca, na llaquishpami llaquichinga. 

12Chai punllacunapica, cashnami tucunga: Eufrates shuti jatun yacu 
ladomandaca, Egipto llacta jatun yacu ladocamanmi, Mandaj Diosca 
trillanshna tandachijunga. Chaipimi can israelcunaca, shuj shuj tandachi 
tucunguichi. 
13Chai punllapica, cashnapashmi tucunga: Jatun trompetatami huacachinga. 
Shina huacachijpimi, Asiria llactaman caita chaita cachai tucushcacunapash, 
Egiptoman apai tucushcacunapash shamunajunga. Paicuna tigramushpami, 
Mandaj Diostaca paipajlla urcupi tiaj Jerusalenbi mañanajunga. 

Isaías 28 

Efraín ailluca llaquichi tucungami 

1Machashpalla causaj Efraín aillupaj jariyashca coronalla, ¡aij imachari 
tucunga! Paicunaca, juyailla chagracunapaj pugru pamba uma quinrai 
coronashnami tiajun. Vinota ufiashpa muspayashcacunaca, anguyajlla sisa 
coronashnami. 
2Ricuichi, Mandaj Diosca chaita tucuchingapajmi, manllanayai rundutashna, 
jatun acapanatashna, pipash na jarcai ushanalla jatun yacutashna, imatapash 
tucuchijlla ninan ushaita charij shinlli runatashna charijun. Paimi, chai 
pueblotaca alpaman urmachinga. 
3Machashpalla causaj jariyashca Efraín aillupaj coronataca, paipaj 
chaquihuanmi sarunga. 
4Pugru pamba uma quinrai lomapi tiajuj chai juyailla chagrapash, anguyajlla 
sisashna coronapash, punda fucushca jigos granoshnami canga. Rupai callari 
punllacunapi punda fucushca jigosta, pipash ricushcandi japishpa 
micunshnami, chai pueblotaca tucuchinga. 
5Chai punllapica, tucuita Mandaj Diosca, pai agllashca puramanda huaquin 
puchushcacunapaca, punchapamba coronagushna, umapi churana juyailla 
diadema nishcagushnami canga. 

6Aliguta ricushpa mandangapaj tiarijmambash, imatapash cashcatapacha 
rurana yuyaitami cunga. Macanajuita cutin rurajpipash, pueblo pungupi cuidaj 
soldadocunamambash ushaitami cunga. 
7Shina cajpipash paicunapashmi, vinota ufiashpa pandanajurca. Sidrata 
ufiashpami, yuyai illajcuna tucurca. Curapash, Dios ima nishcata villajpash, 
sidrahuan, vinohuan machashpami musparinajurca. Sidrata ufiashpa 
muspayashpami, imatapash muscuipishnalla ricushpa, Dios ricuchishcatashna 
panda villanajurca. Aliguta ricushpa mandanapipashmi pandanajurca. 
8Tucuilla mezacunapimi, shungu tigrachishpa mapayachishca. Maijan 
pushtupillapash, mapa illajca na tianllu. 
9Paicunaca cashnami ninajun: “Ali yachaitaca, ¿pimanshi yachachinga? Na 
cashpaca, imatalla yachajushcataca, ¿pimanshi entendichinga? Chuchumanda 
chairalla anchuchishca huahuacunaman, chuchuta chairalla quichushca 
huahuacunamanmi yachachijun. 
10Chai mandashcatallata, chai shimicunatallata, chai yachajunatallata, shuj 
jilapi escribishcatallatami, cutin cutin yachachijun. Ashataca shujmanda 
ashata, caishujmandami yachachijun” ninajunmi. 
11Cai gentecunataca, jarcarishpa jarcarishpa rimaj runashna, na rijsishca 
rimaipimi yachachinga. 
12Paicunatami Diosca, cashna nirca: “Caimi cangunapaj samanaca, 
shaijushcataca samachinguichi. Caihuanmi samanata charinguichi” nircami. 
Ashtahuangarin paicunaca, na uyanayachircachu. 
13Shinamandami Mandaj Diosca, chai mandashcatallata, chai shimicunatallata, 
chai yachajunatallata, shuj jilapi escribishcatallata, cutin cutin yachachinga. 
Ashataca shujmanda, ashata caishujmandami paicuna urmashpa jatun llaqui 
tucungacaman, prezu japi tucushpa huatai tucungacaman rimajungalla. 

Jerusalenbi causajcunatami, Diosca shinlli tacurishca 

14Cai Jerusalenbi causaj gentecunata asishpa ricushpa mandaj runacuna, 
Mandaj Dios ima nishcata uyaichiyari. 
15Cangunaca, cashnami ninajurcanguichi: “Ñucanchica, tucuita 
pactachingapajmi, huañuihuambash ña ari nishcalla canchi. Seolhuambash, 
chashnallatami ari ninajurcanchi. Yacu jatarinshna shamushpapash, 
ñucanchitaca na llaquichingachu. Ñucanchica, llullashpa pacajunatami 
charinchi. Umachinapimi pacajushun” nircanguichimi. 
16Shina ninajushcamandami Mandaj Jatun Diosca, cashna nin: “Ricuichi, Sion 
pueblopica huasichina esquinapi ñuca agllashca, juyailla shinlli rumigutami, 
huasichi callarina ucuman churarcani. Chai rumita yariajlla causaj runaca, na 
manllashpa calpajunachu. 
17Ñucami, aliguta ricushpa mandanataca, cordelhuan medisha. Imatapash 
cashcatapacha ruranataca, nivelashpami ricusha” ninmi. Canguna llullashpa 
pacajuna huasitaca, rundumi tucuchinga. Canguna pacajuna patacunataca, 
yacumi apanga. 
18Huañuihuan ari ninajushcapash, yangami quedanga. Seolhuan ari 
ninajushcapash, na shinlli cangachu. Ninandapacha huaira astishpa yalishpaca, 
cangunataca sarushpami yalinga. 
19Chai huaira yali callarishpami, cangunataca apanga. Pacarin pacarinmi, 
punllandi, tutandi yalinga. Pai yalimujta uyashpaca, imamanda chashnapacha 
yalijujta na yachashpami, manllarishpa urmanguichi. 
20Chutarishpa sirijungapaca, camapash na pactangachu, jatanapash 
pilluringapaca na pactangachu. 
21Mandaj Diosca, Perazim shuti urcupishnami shayaringa. Gabaón shuti 
pambapishnami, ninanda fiñaringa. Paica, canguna na yachai ushanallata 
rurangapaj, ima horapash na ricushca manllanayaita rurangapajmi, chashna 
fiñaringa. 

22Cangunata huatashcacuna ama ashtahuan sipichunga, cunanga na asishpa 
ricunachu canguichi. Cai tucui llactata tucuchinataca, tucuita Mandaj 
Diospacha yarishcatami ñucaca uyarcani. 
23Ñuca nishcata aliguta uyahuaichi. Ñuca imata nijujtapash, callarishpa 
uyahuaichi. 
24Tarpungapaj yapuj runaca, ¿tucui punllachu yapujungalla? ¿Pambapi 
curpacunata faquishpa, ñutushpallachu chishanga? 
25Alpata ñutushpa aliguta rurashca jipaca, ¿nachu eneldo muyuta cashpa, 
comino muyuta cashpapash tarpunlla? Trigotapash huachupimi tarpun. 
Cebadatapash, avenatapash, maipi tarpunapillatami tarpun. 
26Tarpuj runataca, paipaj Taita Diosmi chashna aliguta ricuchishpa 
yachachijun. 
27Eneldo nishca granotaca, na trillanahuan trillanllu. Comino granotapash, na 
carretahuan saruchishpa trillanllu. Ashtahuangarin eneldotaca, caspihuanllami 
chafsin. Cominotaca, uchilla varahuanllami huactan. 
28Trillashpaca, grano urmangacamanllami trillan. Carreta ruedacunahuanga, 
na saruchishpa ñutuchinllu. Trillana rueda quirucunahuambash, granotaca na 
ñutuchinllu. 
29Chaitapash, tucuita Mandaj Diosllatami rurarca. Paica, imata rurangapaj 
yarijushcatapash juyailla rurashpa ricuchingapaj, paipaj yachaipash jatun cajta 
ricuchingapajmi, chashna rurarca. 

Isaías 29 

Ariel nishca Jerusalendaca fiñajcunami llaquichinga 

1Ariel nishca pueblolla, Ariel nishca pueblolla, ¡aij imachari tucungui! 
Chaipica, Davidmi causajurca. Huatapi huatapi cati cati jatun micuicunata 
rurashpa, chashna huata pactaichilla. 

2Ashtahuangarin Ariel nishca pueblotaca, musparina llaquipimi churasha. 
Shinamandami, pipash na cushichijpi llaquilla canga. Chai puebloca ñucapaca, 
Ariel nishcashnami tucunga. 
3Ñucami, cangunapaj muyundipica, carpacunata shayachishpa chapasha. 
Ashtaca soldadocunahuanmi, muyundi chapasha. Baluarte 
nishcacunatapashmi shayachisha. 
4Chashna rurajpimi, pingai tucushpa alpapi urmashpa parlajungui. Can 
rimashcapash, ñutu alpamandami uyaringa. Alpa ucumanda, alma rimashca 
uyarijunshnami, ñutu alpamandaca chingajlla uyaringa. 
5Canda fiñaj ashtaca runacunaca, ñutu alpashnami tucunga. Ninan shinlli 
ashtaca runacunapash huairapi yalinshnami canga. Napash yashca 
cungashcapimi, ñapash chashna tucunga. 
6Tucuita Mandaj Diosmi, ninanda culun nishpa ricuj shamunga. Ninanda alpa 
mama chujchushpa, manllanayaita culun nishpa, ninanda rundushpa tamiajuj 
huairahuan, tucuchij rupajuj ninahuanmi ricuj shamunga. 
7Ariel nishca pueblopi causajcunahuan macanajujcunaca, tucui llactacunami 
tuta puñushpa muscuipi ricurinshna chinganga. Cai pueblopi causajcunahuan 
macanajushpa, jatun torretapash urmachishpa, muspachij runaca chashnami 
chinganga. 
8Cashnapashmi tucunga: Yarjachijuj runaca micujushpa muscushpaca, 
micujunimi yanmi. Ashtahuangarin rijcharishpaca, yarjaillatami rijcharin. 
Yacunayachijuj runapash yacuta ufiajushpa muscushpaca, yacuta ufianimi 
yanmi. Ashtahuangarin rijcharishpaca, shaijushca yacunayaihuanllatami 
rijcharin. Sion shuti urcupi causajcunahuan macanajungapaj, tucui 
llactacunamanda shamuj ashtaca soldadocunaca, chashnami canga. 

Israelcunaca, ñausashna tucushpami yanga nij tucushpalla purinajushca 

9Cangunaca shayarishpa manllarichiyari. Yuyai illanshna musparishpa, 
ñausashna caichiyari. Vinota, sidrata na ufiashca cashpapash, machashcashna 
caiman chaiman urmanajuichiyari. 

10Mandaj Diosmi, puñuchij espirituta cangunaman cachamurca. Shina 
cachamushpami, cangunaman villajcunapaj ñavitaca vicharca. Imatalla 
ricushcata cangunaman villajcunapaj umatapash, telahuanmi quilparca. 
11Muscuipishnalla tucuita ricushcapash, escribishca librota pillushpa 
sellashcashnami canga. Chashna sellashcata maijambash leyinata yachajman: 
“Caita leyishpa uyachi” nijpica: “Sellashcamari, na leyi ushanica” ninmanmi. 
12Na cashpaca, na leyinata yachajman librota cushpa: “Caita leyishpa uyachi” 
nijpica: “Na leyinata yachanichu” ninmanmi. 
13Chaimandami Jatun Diosca, cashna nin: “Cai gentecunaca, shimihuanllami 
ñucataca mañanajun. Shimi jahuallami ñucataca alicachinajun. 
Ashtahuangarin paicunapaj shunguca, ñucamandaca carupimi. Ñucata 
manllanatapash runacuna mandashpa yachachijpillami ruranajun. 
14Shina cashcamanda ricuichi, cutin jatun manllarinayaicunata rurashpa 
ricuchishpami, cai gentecunapaj yuyaita rijchachishpa yarichisha. Ali 
yachajushcacunapaj ima yachajushcapash chingangami. Ali yuyaita 
charijcunapaj chai ali yuyaipash, yangami tucunga” ninmi. 
15Nalita yarinajushcata, Mandaj Diosmanda pacalla rurajcunaca, ¡aij imachari 
tucunga! Paicunaca, imata rurashpapash yana yana tutapi rurashpami: 
“Ñucanchitaca pipash na ricunllu, pipash na yachanllu” ninajun. 
16Canguna yachashca jahua na cazushcacunaca, mangata rurana turushnami, 
tucuicuna rijsishca tucunga. ¿Ña rurashca tiajuj mangaca, paita ruraj runataca: 
“¿Canllu ñucataca rurarcangui?” nishpa tapunllu? ¿Manga rurarijuj alpapash, 
mangata rurajuj runataca: “Imata rurajushcatapash na yachanguichu” ninllu? 

Israelcunataca llaquimanda quishpichingami 

17Cunanmanda asha huatacuna jipaca, Líbano quirucuna tiaj pambapica, ali 
fucuj alpacunami tucunga. Ali fucuj alpacunaca, sachami tucunga. ¿Chaitaca 
nachu yachanguichi? 

18Chai huatacunapica, rinri na uyajcunapash libropi escribishcata leyijtaca 
uyanajungami. Ñausacunapaj ñavica, tutayashca cajpipash, yana yana tuta 
cajpipash ricungallami. 
19Shinamandami na jariyaj shunguta charijcunaca, Mandaj Diospi ashtahuan 
cushijunga. Tucui runacunata ashtahuan yali imagutapash na 
charijcunapashmi, israelcunapaj jucha illaj Diospi ninanda cushijunajunga. 
20Ñapash fiñarij runaca, tucuchi tucungami. Na cazushpa asijpash, chingachi 
tucungami. Nalita rurangapajlla puñuitapash na puñujcunaca, tucuillami 
tucuringa. 
21Nalita rimachishpa, shujcunata juchata rurachijcunapash, pueblo pungupi 
cangunatara rimajman japichingapaj lazuta churajcunapash, imatapash 
cashcatapacha ruraj runata yangamanda juchachishpa llaquipi 
churajcunapash, tucuchi tucungami. 
22Chaimandami, Abrahamda quishpichij Mandaj Diosca, Jacobopaj 
miraicunataca cashna nin: “Cunanga, Jacoboca na ashtahuan pingai tucushpa, 
ñavipash quillu quillu tucungachu. 
23Paipaj miraicunaca, paicunapaj chaupipi ima alitapash ñuca rurashcata 
ricushpami, ñuca shutitaca jucha illaj shutimi ninajunga. Jacobopaj jucha illaj 
Dios ñucatami, jucha illajmi cangui ninajunga. Israelpaj Taita Dios ñucatami, 
manllashpa causanajunga. 
24Panda yuyaita charijcunapash, ali yuyaita japinajungami. Nalicachishpalla 
parlajcunapash, yachachijpi yachajungami” ninmi. 

Isaías 30 

Egiptopi causajcunata yariajlla causashcapash yangami cashca 

1Mandaj Diosca, cashnami nin: “Ali yuyaita ñuca cushcata na chasquingapaj, 
ñucamanda anchurij huahuacunaca, ¡aij imachari tucunga! Paicunaca, na ñuca 
Espíritu yarichijujpitami, jatanshna pacajunajun. Chashnami, ashtahuan 
ashtahuan juchata rurashpa mirachinajun. 



2072 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

2Egiptoman urai ringapajmi, ñucamanda anchurinajun. Ñucataca, imatallapash 
na tapushcachu. Faraonbaj ushaihuan shinlli tucungapaj, Egiptopi causajcuna 
llandunshna pacajpi, paicunata yariashpa causangapajmi, chashna 
ruranajurca. 
3Ashtahuangarin Faraonga, shinllichinapaj randica, pingaipimi churanga. 
Paicunata llandunshna pacachun, Egiptopi causajcunata shuyashcamandaca, 
musparina llaquimi japinga. 
4Mandajcunaca, Zoán shuti pueblopi cajpipash, jatun mandajpaj randi 
parlajcuna Hanes shuti puebloman chayashpapash, 
5tucuicunami imatallapash alitaca na rurai ushaj chai gentecunamandaca, 
pingai tucunajunga. Paicunaca, ayudaitallapash na ushangachu, imatallapash 
alitaca na rurai ushangachu. Ashtahuangarin pingai tucunapi, nalicachishpa 
rimai tucunapimi churanajunga” ninmi. 
6Neguev shuti jichushca pambapi tiaj animalcunata Dios llaquichinatami, 
cashna nishpa villan: “Jichushca pambaca llaqui japinalla, manllanayai 
pambami. Leonguna, culebracuna, alasyu manllanayai jatun culebracunami 
causan. Chai pambatami, paicuna ima charishcacunata, juyailla alichishpa 
charishcacunataca, burrocunapaj, camellocunapaj huashacunapi apachishpa, 
napash ayudai ushana yanga runacunaman carangapaj apanajun” ninmi. 
7Egiptopi causaj runacunaca, imapajpash na valij, yangallatami ayudaj 
shamunga. Chaimandami paicunataca: “Casilla saquishpachari, ushaita 
japinman” nishpa caparircani. 
8Cunanga, muscuipishnalla ñuca ricuchishcataca, paicunapaj ñaupajpillata 
shuj tablapi, shuj libropi escribigri. Chashnami jipa punllapajpash, causaita 
causaicamambash tianga. 
9Cai gentecunaca na cazuj, llulla huahuacunami. Mandaj Dios ñuca 
mandashcatapash, na uyangapaj munaj huahuacunami carca. 

10Paicunaca, Dios ricuchishcata villajcunataca, cashnami ninajun: “Na 
ashtahuan ricunachu canguichi” ninajunmi. Dios ima nishcata 
villajcunatapash, cashnami ninajun: “Imapash alitaca na villanachu canguichi. 
Ashtahuangarin llullashpa, imapash juyailla shimicunata villaichiyari. 
11Ali ñanmanda, ali yachaimandaca anchurichiyari. Israelcunapaj jucha illaj 
Diosmandaca, na ashtahuan ñucanchi ñaupajpi rimanachu canguichi” 
ninajunmi. 
12Chaimandami, israelcunapaj jucha illaj Diosca, cashna nin: “Cangunaca, ñuca 
jarcashpa rimashcata na cazushpami, jatun nalita rurashpa, pitapash 
ninandapacha llaquichinatalla yariaj causanajunguichi. Chaicunahuanmi, 
shinlli tucushpa causanguichi. 
13Shinamandami, chai juchaca cangunapaca, jatun pata chaupirishpa ña 
urmashpa tucurinashna tiajun. Ashtacacuna chaupirishpa catinshnami, 
cungashcapi ñapash urmashpa llapinga. 
14Cangunataca, alpa platota faquinshnami, na llaquishpa ñutu saquinga. Plato 
ñuturishpaca, tulpamanda ninata surcungapajllapash na puchunllu. Na 
cashpaca, pugyumanda asha yacuta surcungapajpash na puchunllu” ninmi. 
15Israelcunata Mandaj, jucha illaj Jatun Diosca, cashnami nirca: “Ñuca 
quishpichishpa casilla causaita cujpimi samanguichi. Ñucata yariajlla 
causashpa casilla shuyashpami, shinlli tucunguichi nircanimi. Shina nijpipash, 
na munashpami causanajunguichi. 
16Ashtahuangarin cangunaca: ‘Caballocunapi calpashpa quishpirishunllami’ 
nircanguichimi. Canguna nishcashnallata, pacajushpapash calpanguichimi. 
Shinallata: ‘Ninanda calpaj caballocunapimi calpashun’ nircanguichipashmi. 
Ashtahuangarin cangunata catijcunaca, ali calpaj caballocunapimi catinajunga. 
17Shuj runallami canguna purataca, huaranga runacunata manllachishpa 
calpachinga. Tucui cangunaca, picha runacunalla manllachijpimi, 
calpanguichi. Urcu pundapi shujlla caspi shayajunshna, lomapi bandera 
shayajunshna tucungacamanmi, chashna calpanguichi” nircami. 

Israelcunata Taita Dios llaquinatami villashca 

18Mandaj Diosca, cangunata llaquingapaca shuyangarami. Shinamandami, 
cangunata llaquishcamandaca, jatumbi churai tucunga. Mandaj Diosca, 
imatapash cashcatapacha ruraj Taita Diosmi. Paita yariashpa causajcunaca, 
tucuicunami ninanda cushijun. 
19Gentecunaca, Sion nishca Jerusalenbimi causanga. Chaipica, na ashtahuan 
huacai tiangachu. Cangunata llaquij Diosca juyangami. Diosca, canguna 
huacashpa caparinajujta uyashcandimi tigrachinga. 
20Jatun Diosca, micunapaj randica ninan llaquita, yacupaj randica huacaita 
carashpapash, alipajmi chashnaca ruranga. Chashna llaquichishpapash, 
cangunata yachachijcunataca, ima horallapash na ashtahuan anchuchingachu. 
Ashtahuangarin yachachijcunataca, cangunapaj ñavihuambachami 
ricunguichi. 
21Shinamandami, cangunapaj huashamanda, cashna nijtaca cangunapaj 
rinrihuambacha uyanguichi: “Ñanga caitamari, cai ñanda purichi. 
Caimandaca, ali ladomambash, lluqui ladomambash na llujshinachu 
canguichi” nijtami uyanguichi. 
22Shinamandami, labrashpa rurashca cangunapaj culqui dioscunata jahualla 
quilpashcatapash, orota yacuyachishpa imamambash rijchajta rurashca 
dioscunapaj churajunatapash yangapi churanguichi. Shina rurashpami, 
millanayai mapa findutashna: “¡Caimanda llujshi!” nishpa, caruta shitanguichi. 
23Shina rurajpimi Jatun Diosca, canguna tarpujpipash, chai tarpushca 
pambaman tamiata cachamunga. Chai tamiahuanmi alpacunapica, juyailla 
granocuna fucunga. Chai granocunaca, juyailla racu racu, ashtacapachami 
fucunga. Chai huatacunapica, cangunapaj animalcunatapash, jihua junda 
pambacunapimi michinajunguichi. 
24Pambapi yapuj cangunapaj huagracunapash, burrocunapash, palahuan 
huairachishca, jarnerohuan shushushca mapa illaj granotami micunajunga. 

25Ninanda huañuchinajui punllapi torrecunata urmachijujpica, tucui urcu 
pundacunamanda, tucui jatun lomacunamandami, jatun yacucuna, larca 
yacucuna llujshishpa urai ringa. 
26Lunapash, indishnami punchayachijunga. Indipash, canchis punllata 
punchayachijujtaca, canchis viaje yalimi punchayachijunga. Mandaj Dios 
agllashca gentecunata huatachishpa jambijui punlla, pai cachamushca 
carachata jambijui punllami, chashna tucunga. 

Asiria llactataca, Mandaj Diosmi llaquichinga 

27Ricuichi, Mandaj Diospaj shutica, carumandami shamujun. Paipaj ñavipash, 
rupachishpa tucuchij nina japirishcashnami. Paipaj jallupash, tucuchij 
ninashnami. Paipaj shimipash, ninanda fiñarishpa rimangapajmi shamujun. 
28Paipaj samaica, jatun yacu jatarishpa jundamunshnami cungacaman 
quilpanga. Paica, tucui llactacunapi causajcunatami, jarnerohuan shushushpa 
tucuchinshna, shushuj shamunga. Llactacunapi causajcunata 
pandachingapajmi, frenota quijadaspi churachinga. 
29Ashtahuangarin cangunaca, pascua tutapi fiestata rurashpa candanshnami 
cushijushpa candanguichi. Israelcunaman Ushaita cuj Mandaj Diospaj urcuman 
vichai rishpa, gaitata tocanshnami, cushi shunguhuan canguichi. 
30Mandaj Diosca, shinllitapacha rimashcatami uyachinga. Ninan ushaita charij, 
paipaj rigratapashmi, urai ricuchinga. Paica, manllanayaita fiñarishca 
ñavihuan, imatapash tucuchij ninahuan, jatun acapanahuan, shinlli 
tamiahuan, jatun rumishna runducunahuanmi tucuchinga. 
31Caspihuan macashpa llaquichij Asiria llacta runacunaca, Mandaj Dios 
rimashcata uyashpallami ninanda manllarinajunga. 
32Llaquichina caspihuan Mandaj Dios huactajpica, cada huactashcatami 
tamborcunata, arpacunata tocanga. Ninanda caparinajui jatun macanajuipimi, 
Diosca paicunahuan macanajunga. 

33Asiria llactata jatun mandajta llaquichingapaca, pundamandapachami Tofet 
nishca jatun jornota alichishpa charijun. Chai jatun jornopica, ashtaca yamdata 
rupachishpami rupajyachijun. Mandaj Dios fucushpami chai jornotaca, jatun 
yacushna, azufreta rupachishpa shuyajun. 

Isaías 31 

Egiptopi causajcunaca runacunallami, na dioscunachu 

1Egiptopi causajcunata, ayudahuai ningapaj urai rijcunaca, ¡aij imachari 
tucunga! Paicunapaj caballocunatallami, yariaj causanajun. Ashtaca 
carretacunata charijpi, caballopi tiarij soldadocunapash shinllicuna cajpimi, 
chaitalla yariaj shuyanajun. Ashtahuangarin israelcunapaj jucha illaj Diostaca, 
na yarinajunllu. Mandaj Diostaca, na mascanajunllu. 
2Shina cajpipash Diospash, alipacha yachajushcami. Shinamandami, llaquita 
cachamunga. Pai llaquichisha nishcataca, na saquingachu. Jatun nalita 
rurajcunatapash, chai nalita rurajcunata ayudajcunatapash fiñashpami 
llaquichingapaj jataringa. 
3Egiptopi causajcunaca runacunallami, na Taita Dioschu. Paicunapaj 
caballocunapash aichallami, na espirituchu. Chaimandami, Mandaj Dios paipaj 
maquita chutajpica, ayudajcunapash, ayudai tucujcunapash urmashpa, tucuilla 
paicunaca tucuringa. 
4Mandaj Diosmi, cashna nihuarca: “Shuj leonga llamata japishpa, paipaj 
huahuacunahuan huacashpa micujushpaca, tauca michijcuna tandanajushpa, 
caparishpa manllachijpipash na manllarinllu. Tandanajushpa shamunajujta 
ricushpapash, na manllarinllu. Chashnallatami tucuita Mandaj Diospash, 
paipaj Sion urcupi macanajungapaj urai shamunga. 
5Tucuita Mandaj Diosca, alasyu animalcuna jahuata rishpa cuidashnami, 
Jerusalendaca cuidashpa, llaquimanda llujchishpa, huacaichishpa 
quishpichinga. 
6Israelcunalla, ninanda jariyashpa canguna na cazushca Diospajman 
tigrarichiyari. 

7Chai punllapimi gentecunaca, culquimanda rurashca yanga dioscunatapash, 
oromanda rurashca yanga dioscunatapash shitanga. Chaicunataca, cangunapaj 
juchayu maquihuanmi, cangunapajllata rurarcanguichi. 
8Chai punllapimi, Asiria llacta runacunaca, huañushpa urmanajunga. 
Runacunapaj espadahuanga, na huañuchi tucungachu. Na runacunapaj 
espadahuan tucuchi tucungachu. Chai espadatami, pacajushpa calpanajunga. 
Paicunapaj chairalla viñai huambracunapash, shujcunata servishpami 
causanajunga. 
9Paicunaca, manllaimandami shinlli tucunapash illaj canga. Mandajcunapash 
ninanda manllarishpami, paicunapaj banderacunata saquishpa calpanajunga” 
ninmi Mandaj Diosca. Paica, Sion urcupimi ninata japichishca charijun. 
Jerusalenbimi, jornota rupajyachishpa shuyajun. 

Isaías 32 

Imatapash cashcatapacha ruraj Jatun Mandajmandami villajun 

1Ricuichi, jipa punllacunapica, imatapash cashcatapacha ruraj jatun mandajmi 
mandanga. Tucuita ali ricushpa mandajcunapashmi, mandashpa tianajunga. 
2Chai jatun mandajca, ninan huairata pacajunashnami canga. Jatun acapanata 
pacajunashnami canga. Chaquishca pambapi yacu llujshishpa rijunshnami 
canga. Ninan rupai pambapi, jatun rumi llandushnami canga. 
3Shinamandami ricujcunapaj ñavipash, na ashtahuan amsayanga. 
Uyajcunapash, yuyaita japishpapachami uyanajunga. 
4Shinlli shungucunapash, yuyaita japishpami imata cashpapash yachanajunga. 
Jarcarishpa jarcarishpa rimajcunapash na pandashpallami, aliguta ñapash 
rimanajunga. 
5Mitsa runataca, ña na caica alimi ninajungachu. Llulla runatapash, ña na 
alipachami ninajungachu. 
6Mitsa runaca, nalitallami parlanga. Paipaj shungupipash, jatun nalita 
ruranatalla yarishpami, nalitalla ruran. Mandaj Diostapash, na cazushpami 

asin. Shinami yarjaihuan purijtapash, chushaj maquita saquin. Ninanda 
yacunayachishpa purijcuna ufianatapash, quichushpami saquin. 
7Llullashpa urmachinatalla yarij runaca nalipachami. Imapipash umachingapaj 
pacalla yarishpami, na yachajushca runacunataca, llulla shimicunahuan 
llaquichin. Imagutapash na charij runataca, mandajcunapaj ñaupajpi 
llullashpami mishan. 
8Ashtahuangarin imagutapash na mitsashpa caraj runaca, na mitsashpa 
caranatami yarin. Shinamandami, paica alicachi tucunga. 

Jerusalenbi causaj huarmicunatami rimashca 

9Imata ruranatapash na yarij huarmicuna jatarishpa, ñuca rimashcata 
uyaichiyari. Ima llaqui shamunatapash, na yarishpa causaj huarmicuna, ñuca 
imatalla yarishpa villashcata uyaichiyari. 
10Ima llaqui shamunatapash na yarishpa causaj huarmicuna. Caimanda huata 
jipaca, jatun manllarinami shamunga. Uvasta pallanaca, na ashtahuan 
tiangachu. Imata cozechanapash illangami. 
11Imata ruranatapash na yarijcuna, chujchurichiyari. Ima llaqui 
shamunatapash na yarishpa causanajuj huarmicuna, ninanda llaquirishpa, 
cangunapaj churajunata llujchishpa, cañamuta cinturaspi huatarichiyari. 
12Cangunaca, juyailla fucuj pambacunamanda, ali uvas chagracunamandami, 
pechota huactarishpa huacanguichi. 
13Ñuca agllashcacunapaj llactapi, cushijuna tucui huasi jahuacunapi, cushijuna 
pueblopica cashacuna, nali jihuacunami viñashpa jundanga. 
14Mandashpa tiajuna huasicunapash, jichushcami siringa. Pueblopi causanajuj 
ashtaca gentecunapash tucuringangami. Shinlli pircahuan huasicunapash, 
torrecunapash, sacha burrocuna causana jatun utujucuna tucushpami, causaita 
causaicaman chashna canga. Huagracuna shayana pushtucunami tucunga. 

15Jahua pachamanda Espirituta, ñucanchi jahuapi cachamungacaman, 
jichushca pambapash, ali fucuj pamba tucungacaman, shinallata chai fucushca 
chagracunaca, bosqueshna ricuringacamanmi, chashna canga. 
16Jichushca pambapica, ima llaquichinapash na tiangachu. Ali fucuj 
chagrapipash, imatapash cashcatapachami ruranajunga. 
17Imatapash cashcatapacha rurashcamandaca, casilla ali causaimi tianga. 
Imatapash cashcatapacha rurashpa chashna causashcamandaca samanapash, 
imata na manllashpa causanapash, causaita causaicamanmi tianga. 
18Ñuca agllashca gentecunaca, casilla aliguta causana llactapimi causanajunga. 
Ima llaquipash illaj, cushilla samana huasicunapimi causanajunga. 
19Rundu urmashpapash, urcucunapillami urmanga. Pueblopica, ninanda pingai 
tucushpami cumuringa. 
20Tucui yacu manñacunapi tarpujcuna, huagrata, burrota cacharishpa 
saquijcuna, cushijuichiyari. 

Isaías 33 

Mandaj Diosmi quishpichinga 

1Imatapash quichushpa apaj runalla, ¡aij imachari tucungui! Candaca, ima 
horapash na quichushcachu. Shujcunata umachishpa llaquichijpipash candaca, 
nara chashna llaquichinllu. Imatapash quichushpa, can apashpa tucuchishca 
jipaca, candapash chashnallatami ruranga. Shujcunata na cazushpa, can 
llaquichishpa tucuchishca jipaca, candapashmi chashnallata ruranga. 
2Mandaj Dioslla, ñucanchita llaquihuayari, candallami shuyarcanchi. 
Tutamandaca, paicunata cambaj rigrahuan ayudapairi. Jatun llaquipi ñucanchi 
cajpipash, quishpichihuayari. 
3Can parlashpa culun nijpica, gentecunaca pacajungapajmi calpanajurca. Can 
jatarijpica, llactacunapi causajcunaca caita chaitami calpanajurca. 

4Imatalla paicuna charishcacunataca, oruga nishca jurucunatashnami 
tandachinajunga. Langosta jurucuna shujman fahuashpa yalinshnami, chai 
charishcacunataca tandachinajunga. 
5Jahua pachapi causajuj Mandaj Diosca, jatunyachi tucushcami canga. Paimi, 
Sion pueblopica aliguta ricushpa mandachumbash, imatapash cashcatapacha 
rurachumbash jundachirca. 
6Can mandajui punllacunapica, ali yachaipash, ali yuyaipash, quishpirinapash 
ashtacami tianga. Mandaj Diosta cazunami, imapash ninan valishcata 
alichishcashna canga. 
7Ricuichi, jatun mandajpaj randi parlajcunaca, canllapimi caparinajunga. 
Casilla ali causanata villajcunaca, ninandami huacanajunga. 
8Ñangunapash jichushca quedajpimi, chai ñandaca pipash ña na purinajun. 
Imata pactachingapaj ari ninajushcatapash na pactachishpami, 
pueblocunatapash millanayachishpa, runacunatapash yangapi churanajun. 
9Alpapash, yanata churajunshna ungushcashnami tucushca. Líbano shuti urcu 
quirucunapash pingai tucunshna, cumurishpami cuchui tucushca. Sarón shuti 
pambapash, jichushca pambashnami tucushca. Basán shuti, Carmelo shuti 
urcucunapashmi chafsi tucushca. 
10Mandaj Diosca, cashnami nin: “Cunanmi jatarigrini, cunanmi jatumbi churai 
tucusha, cunanmi jatunyachi tucusha. 
11Cangunaca, chaquishca fangacunata vijsayu tucushcashnami carcanguichi. 
Shinamandami, ujsha jupata ungunshna tucunguichi. Canguna fucushca 
samaillatami, ninashna tucuchinga. 
12Gentecunaca, cal rupashcashnami canga. Cuchushca cashacunashnami, 
ninapi rupachi tucunga. 
13Caru llactapi causajcunaca, ñuca rurashcata ricuichi. Ladolla llactapi 
causajcuna, ñuca ushaita rijsichi” ninmi. 

14Juchasapacunaca, Sion pueblopimi manllarirca. Mishqui shimi jayaj 
shungucunatapash, ninan manllarina japijpimi, cashna ninajun: “Tucuchij 
ninapica, ¿maijanda ñucanchi puramandaca, causai ushangayari? Causaita 
causaicaman rupajuj ninapica, ¿maijanda ñucanchi puramandaca causai 
ushangayari?” ninajunmi. 
15Imatapash cashcatapacha rurashpa purij, na llullashpa parlaj, pitapash 
quichushpa charijyanataca na ricunayachij, imatapash nalita rurangapaj 
imatapash pacalla cujpi na japijllami, chaipica causai ushanga. Shinallata 
pitapash huañuchinajuchun, culquita cusha nijpi na uyanayachij, ima nalita 
ama ricungapaj ñavita vichajllami, chaipica causai ushanga. 
16Paimi, jahua pachapi causagringa. Jatun rumicunahuan rurashca 
torrecunami, pai pacajuna pushtu canga. Paimanga, micunatapashmi caranga. 
Paipaca, yacupash na illangachu. 
17Cambaj ñavihuambachami, jatun mandajtaca juyailla tiajujta ricungui. 
Carupi tiajuj llactatapashmi ricungui. 
18Manllai tiashcata cambaj shungupilla yarishpami, cashna ningui: “Escribij 
runaca, ¿imata tucushca? Impuestota pezashpa japij runapash, ¿imata 
tucushca? Ashtahuan ali huasicuna maipi tiajta cuentashpa escribij runaca, 
¿imata tucushca?” ninguimi. 
19Chai jariyashca gentecunataca, na ricunguichu. Ima nijushcatapash, na 
entendi ushanalla, na yachai ushanalla, jarcarishpa jarcarishpa rimaj 
gentecunataca, na ashtahuan ricunguichu. 
20Jatun fiestacunata ruraj ñucanchi Sion shuti pueblota ricuichi. Chai 
Jerusalenbica, imatapash na manllashpa aliguta causanajunga. Shayachishca 
carpatapash, pipash na pascai ushangachu. Carpata charijuj estacacunatapash, 
pipash na llujchishpa shitai ushangachu. Chaipi huatashca huascacunatapash, 
shujllatapash na fiti ushangachu. Chaicunatami, cambaj ñavihuambacha 
ricungui. 

21Chaipica Mandaj Diosca, ñucanchitaca shinllichingapachami. Chaipica, yacu 
rijuj jatun huaicu yacucunapashmi tianga. Chai yacutaca, caspihuan purichina 
barcocunapash, jatun barcocunapash na puringachu. 
22Mandaj Diosmi, ñucanchipaj juez. Mandaj Diosllatami, mandashcacunataca 
ñucanchiman cun. Mandaj Diosmi, ñucanchita Jatun Mandaj, paillatami 
ñucanchitaca quishpichinga. 
23Barcota purichij telata charij caspita huatashca huascacunapash 
chushajyarcami. Chai telata vichaiman shinlli huataitaca, na ashtahuan 
usharcachu. Chaimandami, paicunata fiñajcunata imatalla 
quichumushcacunataca, suchu runacuna quichushpa chaupirinajunga. 
24Chaipi causajcunaca, pipash na: “Ñucaca huañujunimi” ninajungachu. Sion 
shuti urcupi causanajuj gentecuna nalita rurashcataca cungangami. 

Isaías 34 

Llactacunapi causajcunahuanmi, Mandaj Diosca ninanda fiñarishca 

1Tucui llactacunapi causajcuna, tandanajushpa uyangapaj quimirimuichiyari. 
Tucui gentecunapash, aliguta uyaichiyari. Alpa pachapash, chaipi imalla 
tiajcunapash, cai pachapash, chaipi imalla tiajcunapash, uyaichiyari. 
2Mandaj Diosca, tucui llactacunapi causajcunahuan, chai llactapaj tucui 
soldadocunahuanmi, ninanda fiñarishca. Paicunataca, huañuchijpaj maquipi 
churashpami tucuchinga. 
3Chai huañushcacunataca, shitashpami saquinga. Chai huañushca 
cuerpocunaca, ninandami ashnanga. Paicunapaj yahuarhuanmi, urcucunaca 
yacuyanga. 
4Jahua pachapi tucui tiashcacunami, yacuyashpa tucuringa. Jahua pachaca, 
librota pillujpishnami pilluringa. Chaipi tucui punchayachijcunapash, uvas 
yuramanda, jigos yuramanda fangacuna urmanshnami urmamunga. 

5Ñuca espadaca, jahua pachapimi yahuarsapa tucunga. Ricui chai jipaca, Edom 
llactata llaquichingapaj urai shamushpami, ñuca tucuchingapaj 
shicanyachishca gentecunatapash llaquichinga. 
6Mandaj Diospaj espadaca, yahuarsapami. Maltun llamacunapaj, jari 
chivocunapaj virahuan, ninanda javirishcami. Maltun llamacunapaj riñon 
virapashmi javirishca. Mandaj Diosca, animalcunata cushpa huañuchinshna 
ninandapacha huañuchinatami, Bosra shuti pueblopipash, Edom shuti 
llactapipash charin. 
7Paicunahuanga, búfalo nishca animalcunapash, huagracunapash, 
shicucunapashmi, huañuchi tucunajunga. Chaimandami paicunapaj llactaca, 
yahuarsapa tucunga. Paicunapaj ñutu alpapash, virahuanmi sanguringa. 
8Mandaj Dios paicunata llaquichina punllami chayamugrin. Sionbi 
causajcunata llaquichishcamanda, paicunatapash chashnallata llaquichina 
huatami chayamugrin. 
9Jatun larca yacucunapash, brea nishcamanmi tigranga. Ñutu alpaca, 
azufremanmi tigranga. Tucui alpami, ninayashca brea tucunga. 
10Tutapash, punllapash na huañushpa rupajujpimi, cushnica causaita 
causaicaman vichai rijunga. Mirai miraicunacamanmi, jichushca siringa. 
Chaitaca, napacha pipash ashtahuan yalingachu. 
11Pelícano, erizo nishca animalcunami, chai llactataca doñoyanga. 
Chushijpash, cuervo nishca animalpashmi chaipica causanga. Tucuchij 
cordelta, llaquinayaita tucuchij nivelcunata chutashpami, chai llactataca 
tucuchinga. 
12Paicunata mandajcunatapash, mandana llacta illaj mandajcuna ninajungami. 
Jatungunapash, yangallami tucunga. 
13Paicuna mandanajushca huasicunapipash, cashacunami jundanga. 
Torrecunapica tsinicuna, sacha jihuacunami viñanga. Chai ucucunaca, chacal 

nishca animalcuna causanami canga. Canlla patiocunaca, avestruz nishca 
animalcunapaj huahuacunapajmi canga. 
14Jichushca pambacunapi causaj animalcunami, hiena shuti animalcunahuan 
chapurishca purinajunga. Sachapi causaj huarmi chivopash, paipaj cumbata 
cayashpami, huacashpa purijunga. Chushijpash, chaipillatami causajunga. 
Chaipica, casilla aligutami causanajunga. 
15Chaipimi chushijpash tazinda rurashpa, lulunda huachashpa huahuacunata 
llujchinga. Chai huahuacunataca, alas ucupimi charinga. Cundurcunapash, 
chaipimi paicunapaj huarmi cundurcunahuan tucuilla causanajunga. 
16Mandaj Diospaj librota ali ricuichi. ¿Chaipi imapash illanllu? Aliguta leyichi. 
Tucui animal puracunamandaca, shujllapash na illarcachu. Paipaj shimihuan 
rimashpami, paipaj Espirituhuanllata chaiman tandachirca. 
17Paillatami, suertecunata rurashpa maipi churana cajpipash, cordelhuan 
medishpa paicunaman alpacunata curca. Chaipica, mirai miraicamanmi 
causanajungalla. 

Isaías 35 

Jipa punllacunapica, israelcunaca Sion shuti puebloman tigrangami 

1Jichushca chulunlla sirij pambaca, cushillami tucunga. Chaquishca 
yuracunapash cushijushpami, juyailla rosas sisashna sisanga. 
2Pamba junda sisashpami, ninan cushijuihuan candanga. Líbano shuti 
urcutashna, juyaillagutami ruranga. Carmelo shuti urcutashna, Sarón shuti 
pambatashnami, juyaillaguta ruranga. Paicunaca, Mandaj Diostaca 
punchapamba cajtami ricunajunga. Ñucanchi Taita Diostaca, juyailla cajtami 
ricunajunga. 
3Shaijushca maquita shinlliyachichi. Ushai illaj cunguricunata, ali shayachichi. 
4Paicunapaj shungupi ninan manllaihuan causajcunataca, cashna ninguichi: 
“Shinlli tucushpa, imatapash na manllanachu canguichi. Ricuichi, cangunapaj 

Taita Dios shamushpami, imata cuna cashcatallata cunga. Taita Diosllatami, 
quishpichingapaj shamunga” ninguichi. 
5Pai shamujpica, ñausacunapaj ñavipash pascaringami. Na uyajcunapaj 
rinripash pascaringami. 
6Chaipica, suchucunapash tarugashnami fahuanajunga. Upacunapash 
juyaillami candanajunga. Jichushca pambacunapica, allashpami yacuta 
llujchinga. Pipash na causaj pambapipash, yacuca urai calpajungami. 
7Chaquishca pushtupica, yacumi cuchayanga. Chaquishca alpacunapica, yacu 
cuchacuna jundami tucunga. Chacal nishca animalcuna causaj huaicucunapica, 
sucuscuna, juncocunami viñanga. 
8Chaipica, chaqui ñambash, jatun ñambashmi tianga. Chai ñandaca, jucha illaj 
Ñan ningami. Chai ñandaca, mapa runacunaca na puringachu. Chai ñanda 
purijcunaca, imata na yachajushca cashpapash, na pandangachu. Diosllatami, 
paicunahuan canga. 
9Chaipica, leonbash na tiangachu. Shuj millai animalpash, chaitaca na vichai 
shamungachu. Chaipica, imapash na tuparingachu. Chaitaca, 
quishpirishcacunallami puringa. 
10Mandaj Dios quishpichishcacunaca tigramunajungami. Cushijushpami Sion 
puebloman shamunajunga. Paicunaca, causaita causaicamanmi cushijuita 
charinga. Ninan cushijuita charijpimi, paicunapaca ima llaquipash, huacaipash 
illanga. 

Isaías 36 

Judá llactamanmi, Senaquerib shuti runaca yaicushca 
(2 Rey. 18:13-37; 2 Crón. 32:1-19) 

1Jatun mandaj Ezequías shuti runaca, chuscu chunga huatata ña mandajujpimi, 
cashna tucurca: Asiria llactata jatun mandaj Senaquerib runaca, jatun 
pircacunahuan jarcashca Judá llactapi tiaj pueblocunapi causajcunahuan 
macanajungapaj vichai shamushpami, chai pueblocunataca japirca. 

2Asiria llactata jatun mandajca, paipaj cati mandaj Rabsaces nishca runatami, 
ashtaca soldadocunahuan Laquis pueblomandaca, Jerusalenbi jatun mandaj 
Ezequías runahuan macanajuchun cachamurca. Paicuna shamushpaca, janaj 
ladopi tiaj tanqueman shamuj yacu larca ladopimi, carpacunata shayachishpa 
tianajurca. Chaica, Tajshajcunapaj alpaman rina ñambimi carca. 
3Chaipi cajpimi, jatun mandaj Ezequías runapash, mayordomo Eliaquim shuti 
runapash, escribij Sebna shuti runapash, jatun mandajpaj randi rimaj Joa shuti 
runapash, chai mandajta tuparingapaj llujshinajurca. Eliaquim runaca, Hilcías 
shuti runapaj churimi carca. Joa shuti runaca, Asaf shuti runapaj churimi carca. 
4Paicunatami Rabsaces nishca mandajca, cashna nijurca: —Cunanga, 
Ezequiastaca cashna nigrichi: Asiria llactata alipacha jatun mandajca, 
cashnami nin: ‘¿Imata yarishpata shinlli taunarinshna tucungui? 
5Ñucaca cashnami nini: Jatun macanajuita rurangapaj ushaita charinimi 
yashpa can parlajushcapash, yanga shimicunallami. ¿Canga, maijanda 
yariashpa causashpata, ñucata na manllashpa jariyangui? 
6Ricui, canga cai tucurinalla sucus taunashna Egipto llactatami yariashpa 
causangui. Maijambash caipi taunarijpica, jamzi caspi maquipi yalijta 
yaicushpa chugrichinllami. Egipto llactata jatun mandaj Faraonga, tucui paita 
yariashpa causajcunapaca, chai taunashnami. 
7Cangunaca: Ñucanchita Mandaj Taita Diostami yariashpa causanajunchi 
ninguichipashchari. ¿Nachu cai lomacunapi tiaj huasicunata, altarcunataca 
Ezequiasllata anchuchirca? Chaicunata anchuchishpaca, ¿nachu Judá llactapi, 
Jerusalenbi causajcunataca, cai altar ñaupajpimi Diostaca ninanda alicachina 
canguichi nishpa mandarca? 
8Cunanga, Asiria llactata jatun mandaj ñuca amoman soldadocunata cupairi 
nipanimi. Caballopi tiarij soldadocunata can cui ushajpica, ñucapash ishcai 
huaranga caballotami canman cusha. 

9Egiptomanda carretacunata, caballopi tiarij soldadocunata yariashpa 
causajushpapash, ñuca amopaj soldadocunata mandaj puramanda ashtahuan 
cati mandajhuambash, ¿imashnashi shinlli tucushpa macanajui ushangui? 
10¿Cai llactata tucuchingapaca, Mandaj Dios na mandajpitachu shamushcani? 
Mandaj Diosllatami, ñucataca: Chai llactaman vichai rishpa tucuchigri 
nihuarca’ ninmi nigrichi— nijurcami. 
11Shina nijpimi Eliaquim, Sebna, Joa shuti runacunaca, Rabsaces nishca 
mandajtaca cashna ninajurca: —Canda servij ñucanchitaca, arameo shimipi 
rimapai nipanchimi. Ñucanchica, chai shimitaca yachapanchimi. 
Ashtahuangarin ama cai Judá llactapi causajcunapaj shimipi rimapaichu. Can 
imatalla nijtaca, pirca jahuapi tianajuj gentecunaca uyanajunmi— 
ninajurcami. 
12Shina nijpimi Rabsaces nishca mandajca, cashna nirca: —¿Ñuca amoca, cai 
shimicunataca canman, cambaj amomanlla villachunlla cachamuhuashca? 
¿Nachu cai jatun pirca jahuapi shayanajuj gentecunamambash villachun 
cachamuhuashca? Paicunapash, cangunahuanllata paicuna mapayachishcata 
micungapaj, paicuna yacu ishpashcata ufiangapajmi shuyanajun— nircami. 
13Shina nishca jipami, Rabsaces nishca mandajca ali shayarishpa, Judá llacta 
rimaipi shinllita caparishpa, cashna nijurca: —Alipacha jatun mandaj 
rimashcata uyaichi. Paica, Asiria llactata jatun mandajmi. 
14Pai jatun mandajca, cashnami nin: ‘Cangunaca, Ezequías umachijuchunga, 
na saquinachu canguichi. Paica, na cacharichi ushangachu. 
15Ezequías runaca, Mandaj Diosta canguna yariashpa causanajuchunga, 
cashnami nijunga: Mandaj Diosca, ñucanchitaca quishpichingapachami. Cai 
pueblotaca, Asiria llactata jatun mandajpaj maquipica, na churangachu 
nijungami. 
16Ezequiastaca na uyanachu canguichi. Asiria llactata jatun mandajca, 
cashnami nin: Casilla ali causai tiachun ñucahuan parlashpa, ñucapajman 
llujshimuichi. Shina rurashpaca, tucuicunami cangunapaj uvas chagramanda, 

olivos chagramanda micunguichi. Yacutapash, cangunapaj pugyumandami 
tucuicuna ufianguichi. 
17Cangunapaj cai llactapishnallata, ali granocunapash, vinopash, tandapash, 
uvas chagracunapash tiaj llactaman ñuca pushaj shamungacamanmi, chashna 
causanguichi. 
18Ricuichi: Mandaj Diosca cacharichingallami nishpa, cangunata Ezequías 
umachijuchunga, na saquinachu canguichi. Caishuj llactacunapaj dioscunaca, 
¿maijan diospash paipaj llactataca, Asiria llactata jatun mandajpaj 
maquimanda cacharichi usharcachu? 
19¿Hamat, Arfad, Sefarvaim shuti pueblocunapi causajcunapaj dioscunaca 
maipita? ¿Chai dioscunaca, Samaria pueblotaca ñuca maquimanda cacharichi 
usharcachu? 
20Cai llactacunapi tiaj dios puracunamandaca, paipaj llactata ñuca 
maquimanda quishpichi ushaj diosca, ¿maijan diospash tianllu? ¿Mandaj 
Diosrachu Jerusalendaca, ñuca maquimanda quishpichi ushanga?’ ninmi— 
nijurcami. 
21Chashna nijujpipash paicunaca, imatapash na nishpa upalla uyanajurcallami. 
Jatun mandaj Ezequiasmi, paicunataca: “Imatapash na tigrachinachu 
canguichi” nishca carca. 
22Chai jipaca, mayordomo Eliaquim shuti runapash, escribij Sebna shuti 
runapash, jatun mandajpaj randi rimaj Joa shuti runapash, paicunapaj 
churajushcata liquishpami, Ezequías runapajman shamurca. Shina 
shamushpami, Rabsaces nishca mandaj imatalla nishcata villanajurca. 
Eliaquim runaca, Hilcías shuti runapaj churimi carca. Joa shuti runaca, Asaf 
shuti runapaj churimi carca. 

Isaías 37 

Judá llactataca, Senaquerib shuti runa llaquichinamandami cacharichishca 
(2 Rey. 19:1-37; 2 Crón. 32:20-23) 

1Chashna villajta uyashca jipami, cashna tucurca: Jatun mandaj Ezequías shuti 
runaca, pai churajushcata liquishpami, cañamuhuan quilparishpa, Mandaj 
Diospaj huasiman shamurca. 
2Chai jipami, mayordomo Eliaquim shuti runatapash, escribij Sebna shuti 
runatapash, curacunata mandaj rucucunatapash, cañamuta churajushcata, 
Dios ima nishcata villaj Isaiaspajman cachamurca. Isaiasca, Amoz shuti runapaj 
churimi carca. 
3Paicunaca cashnami ninajurca: “Ezequías runaca, cashnami nin: ‘Cunanmari 
jarcashpa rimai tucuna, nali shimicunahuan rimai tucuna, ninan llaqui punllapi 
canchi. Huahuata unguna punlla pactajpi, huahuata unguj huarmi, ushai 
illanshnami canchi. 
4Rabsaces nishca mandaj rimashcataca, canda Mandaj Taita Diosca 
uyangapashchari. Asiria llactata jatun mandaj, paipaj amomi paitaca, causajuj 
Taita Diosta nali shimicunahuan ninanda nalicachishpa rimachun 
cachamushca. Chashna rimashcataca, canda Mandaj Taita Diosllata 
uyapashcami. Shina cashcamanda cunanga, caipi huaquin 
puchushcacunamanda, Diosta mañajupailla’ ninmi” nichunmi cachamurca. 
5Chaita villangapajmi, Ezequiasta servijcunaca, Isaiaspajman shamurca. 
6Isaiasca, paicunataca cashnami nirca: “Cangunapaj amotaca, cashna 
ninguichi: Mandaj Diosca, cashnami nin: ‘Asiria llactata jatun mandajta 
servijcuna, nali shimicunahuan ñucata ninanda rimashcamandaca, ama 
manllaichu. 
7Ricui, ñucami paipica shuj espirituta churasha. Shinamandami paica, ninan 
manllanayaita uyashpa, paipaj llactaman tigranga. Paipaj llactapimi paitaca, 
espadahuan huañuchi tucuchun saquisha’ ninmi ninguichi” nijurcami. 
8Rabsaces nishca mandaj tigrashpaca, Asiria llactata jatun mandajtaca, Libna 
shuti pueblopi causajcunahuan macanajujujtami tuparigrirca. Laquis shuti 
pueblomanda ña rishcata yachashpami, paica tigrarca. 

9Ashtahuangarin Asiria llactata jatun mandajca, Etiopia llactata Tirhaca shuti 
jatun mandaj, paihuan macanajungapaj shamujun nijtami uyarca. Chaita 
uyashpami, paipaj randi parlajcunataca, Ezequiasman cashna nichun 
cachamurca: 
10“Judá llactata jatun mandaj Ezequiastaca, cashna ninguichi: ‘Can yariashpa 
causajungui, chai cambaj Taita Dios umachijuchunga, na saquinachu cangui. 
Paica Jerusalendaca, Asiria llactata jatun mandajpaj maquipica na 
churashachu ningami. 
11Ricui, Asiria llactata jatun mandajcuna imatalla rurashpa, tucui llactacunata 
tucuchishcataca canllata uyaranguimi. Shina cajpipash, ¿canrachu 
quishpirigringui? 
12Ñuca ñaupa taitacuna tucuchishca llactacunataca, ¿maijan dioscunallapash 
cacharichi usharcachu? Chai taitacunaca, Gozán, Harán, Resef shuti 
pueblocunapi causajcunatapash, Edén shuti llactapi tiajuj Telasar shuti 
pueblopi causajcunatapashmi tucuchirca. 
13¿Hamat, Arfad, Sefarvaim, Hena, Iva shuti pueblocunata jatun mandajcunaca 
maipita?’ ninguichi” nichunmi cachamurca. 
14Ezequías runaca, jatun mandajpaj randi parlajcuna apamushca cartacunata, 
paicunapaj maquimanda japishpami leyirca. Chai jipami, Mandaj Diospaj 
huasiman vichai rirca. Chaipimi chai cartacunataca, Mandaj Diospaj ñaupajpi 
pascarca. 
15Shina ricuchishpami Ezequiasca, cashna nishpa Mandaj Diosta mañarca: 
16“Tucuita Mandaj, israelcunapaj Taita Dioslla, canga querubín nishcacunapaj 
chaupipimi causajungui. Canllami, tucui cai pachapi mandajuj llactacunapaj 
Taita Dios cangui. Jahua pachatapash, cai pachatapash canmi rurarcangui. 
17Mandaj Dioslla, aliguta uyapairi. Mandaj Dioslla, cambaj ñavita pascashpa 
ricupairi. Senaquerib rimachun cachamushcatapash uyapairi. Paica, causaj 
Taita Diosta nali shimicunahuan rimachunmi cachamushca. 

18Mandaj Dioslla, Asiria llactata jatun mandajcunaca, shuj llactacunataca 
paicunapaj alpacunandi tucuchircapachami. 
19Paicunapaj dioscunatapashmi rupachinajurca. Chaicunaca, na dioscunachu 
carca. Ashtahuangarin runacunapaj maquihuan rurashca caspicuna, 
rumicunallami carca. Chaimandami, chashna tucuchinajurca. 
20Cunanga, ñucanchita Mandaj Taita Dioslla, chai jatun mandajpaj 
maquimanda ñucanchita cacharichiyari nipanimi. Cai pachapi mandajuj 
llactacunapica, Mandaj Diosca canlla tiajta yachachun, chashna rurapairi” 
nishpami mañarca. 
21Chaimandami, Amoz shuti runapaj churi Isaiasca, Ezequiasman cashna 
nichun cacharca: “Israelcunata Mandaj Taita Diosca, cashnami nin: ‘Asiria 
llactata jatun mandaj Senaquerib llaquichishcamanda imatalla ñucata 
mañashcataca uyarcanimi’ ninmi. 
22Mandaj Diosca, chai jatun mandajtaca cai shimicunatami rimarca: ‘Sionbi 
causajcunaca, jarihuan nara tacarishca cuitsagu asijunshnami, candaca 
yangapi churashpa na cazushpa asinajun. Jerusalenbi causajcunaca, can 
tigrashpa rijpica umata cuyuchishpami asinajun. 
23¿Pitata ninanda nalicachijurcangui? ¿Pitata nali shimicunahuan 
rimajurcangui? ¿Pitata shinlli rimashpa jariyashpa ricujurcangui? 
Israelcunapaj jucha illaj Diostamari chashna rimajurcangui. 
24Canda servijcunahuanmi, Jatun Diostaca ninanda nalicachishpa rimashpa, 
cashna nijurcangui: Ñucapaj ashtaca carretacunahuanmi, urcu pundacunaman, 
Líbano shuti urcu jahuacunaman vichai risha. Chaipimi, jatun cedro 
quirucunata, ashtahuan ali ciprés quirucunata urmachisha. Chaipica, 
ashtahuan jatun urcu pundacamanmi risha. Juyailla jihua junda bosque 
pambacunamanmi risha. 
25Ñucami, pugyuta allashpa yacuta ufiarcani. Egiptopi tiaj jatun yacucunataca, 
ñuca chaquihuan sarushpami chaquichisha nijurcanguimi. 

26Chashnataca, punda huatacunallata ñuca rurashcataca, ¿nachu uyashcangui? 
Chaitaca, punda punllacunallata ñuca ruranata yarijushcataca, ¿nachu 
yachashcangui? Cunanga, ñucami candaca pushamurcani. Canmi, jatun 
pircahuan jarcashca pueblocunataca urmachishpa, rumi mundungunatalla 
saquingui. 
27Chai pueblocunapi causajcunaca, na shinllicunachu carca. Paicunaca 
manllashpami musparinajurca. Paicunaca, pambapi jihuacunashna micuna 
llullu jihuacunashna, huasi jahuapi jihuacuna nara ali viñashpallata 
chaquishcashnami. 
28Candaca, imashna cajtapash tucuitami yacharcani. Can maiman 
llujshijtapash, cutin tigramujtapash, can ñucahuan ninanda fiñarishcatapash 
yacharcanimi. 
29Canga, ñucahuan ninanda fiñarishpa ninanda jariyashpami, ñuca rinriman 
uyarimujta rimarcangui. Chaimandami candaca, ñuca garfio jirruta cambaj 
singapi churachishpa, caballopaj shimipi churachina jirruta cambaj shimipi 
churachishpa, can maita shamushca ñandallata tigrachisha’ ninmi. 
30Chashna tucunata can yachachunga, cashnatami ricuchisha: Cunan 
huatapash, cati huatapash, paimanda viñashpa fucushca granotami 
micunguichi. Ña quimsa huata tucujpica, canguna tarpushpa fucujpimi 
cozechanguichi. Uvastapash tarpushpami, chaipi fucushcata micunguichi. 
31Judá llactapi causanajuj puramanda pacajushpa, huaquin puchushcacunaca, 
alpa ucupi sapi puchushcamanda sapiyashpa yura vichai viñamushpa cutin 
fucunshnami miranajunga. 
32Jerusalenmandami, huaquin puchushcacuna llujshinga. Sion urcumandami, 
quishpirishcacuna llujshinga. Tucuita Mandaj Diosllata ninandapacha 
juyashcamandami, chaitaca pactachinga. 
33Shinamandami Mandaj Dios ñucaca, Asiria llactata jatun mandajmandaca 
cashna nini: Cai puebloman yaicuitaca, na ushangachu. Cai pueblopica, shuj 
flechatallapash na cacharingachu. Jarcarina escudota apashpa, cai pueblo 

ñaupajpi shayarimuitapash, na ushangachu. Baluarte nishcata shayachitapash, 
na ushangachu. 
34Paica, maita shamushca ñandallatami tigranga. Cai puebloman 
yaicumuitaca, na ushangachu. Mandaj Dios ñucami, chashna nini. 
35Cai pueblopi causajcunata ayudashpami quishpichisha. Ñucallata 
juyarimanda, ñucata servij Davidtapash juyaimandami, chashna rurasha” 
ninmi nichunmi cacharca. 
36Chai tutallatami, Mandaj Diospaj angelca, asiriocunapaj carpacunaman 
rishpa, patsaj pusaj chunga picha huaranga soldadocunata huañuchirca. 
Cayandi tutamandata jatarishpaca, tucuilla huañushca sirinajujtami 
ricunajurca. 
37Chaimandami, Asiria llactata jatun mandaj Senaquerib shuti runaca, Nínive 
shuti puebloman rishpa chaipi causagrirca. 
38Chaipica cashnami tucurca: Senaquerib shuti runaca, Nisroc shuti paipaj 
diospaj huasipi chai diosta ninanda alicachijujpimi, Adramelec shuti, Sarezer 
shuti paipaj churicunallata espadahuan huañuchirca. Shina huañuchishpaca, 
Ararat shuti llactamanmi pacajushpa rinajurca. Paipaj randica, Esar-hadón 
shuti paipaj churimi mandai callarirca. 

Isaías 38 

Ezequías runami, ung:uihuan cashca 
(2 Rey. 20:1-11; 2 Crón. 32:24-26) 

1Chai punllacunallatami Ezequías shuti runaca, ung:uihuan huañunalla 
sirijurca. Shinamandami Amoz shuti runapaj churi, Dios ima nishcata villaj 
Isaiasca, Ezequías runapajman shamushpa cashna nirca: —Mandaj Diosca, 
cashnami nin: ‘Cambaj huasi ucu purataca, imata nina cashpapash uchalla 
ningui. Canga na causanguichu, huañugringuimi’ ninmi— nircami. 
2Shina nijpimi Ezequías runaca, pirca ladoman tigrarishpa, Mandaj Diosta 
mañashpa, 

3cashna nirca: “Mandaj Dioslla, cunanga cambaj ñaupajpi na llullashpa tucui 
shunguhuan canda cazushpa causashcata yaripairi. Imata cashpapash, cambaj 
ñaupajpi ali canatalla rurashpa causashcatapash yaripairi” nishpami Ezequías 
runaca, ninandapacha huacajurca. 
4Chaimandami Mandaj Diosca, Isaiasta cashna nirca: 
5“Ezequiaspajman rishpa, cashna nigri: Cambaj ñaupa taita Davidta Mandaj 
Taita Diosca, cashnami nin: ‘Can mañajujtaca uyarcanimi. Cambaj viquitapash 
ricurcanimi. Ricui, can causana punllacunataca, chunga picha huatatami 
mirachini. 
6Shinallata candapash, cai pueblopi causajcunatapashmi, Asiria llactata jatun 
mandajpaj maquimanda cacharichisha. Ñucami, cai pueblopi causajcunataca 
huacaichisha’ ninmi. 
7Mandaj Diosca, chashna nishcata pactachinataca, cashnata rurashpami 
ricuchinga. Chaita ricuchingapaca, Mandaj Diosca cashnami nin: 
8‘Ricui, Acaz shuti runa rurashca relojopi, indihuan ña chunga gradasta urai 
yalishca cajpipash, ñucaca cutinmi huashaman tigrachisha’ ninmi nigri” 
nircami. Chai jipaca indica, chunga gradasta yalishca cashpapash, cutin 
huashaman tigrarcallami. 
9Judá llactata jatun mandaj Ezequías runaca, pai huañunalla cashcata cutin ali 
tucushcata villashpaca, cai shimicunatami escribirca: 
10Ñucaca cashnami yajurcani: “Chaupi causaipillami, Seol pungucunaman 
rigrini. Shuj chaupita causana huatacunataca, quichui tucushcanini” 
yajurcanimi. 
11Cashnatapashmi yajurcani: “Ñucaca, Mandaj Diostaca na ashtahuan 
ricushachu. Runacuna causanajuj cai pachapica, Mandaj Diostaca na 
ashtahuan ricushachu. Runacunataca, cai pachapi causaj puracunahuanga na 
ashtahuan ricushachu. 

12Ñuca causajushca huasipash, llama michijpaj carpashnami shuj ladoman 
anchuchi tucugrin. Ahuaj runa ahuashcata fitinshnami, cai ung:uihuanga ñuca 
causaitaca fitigrin. Punlla cashpa, tuta cashpapash tucuchigrihuanguimi” 
yajurcanimi. 
13Punllayangacamanmi huacashpa villajurcanilla. Shuj león micushpa, tucuilla 
tullucunata faquinshnami, nanaihuan charihuangui. Punllapash, tutapashmi 
chai nanaihuan tucuchijuhuangui. 
14Grulla nishca, golondrina nishca alasyu animalcuna huacanshnami, aij 
nijurcani. Palomashnami llaquirishpa huacajurcani. Ñuca ñavihuanga, vichai 
ricujurcanillami. Mandaj Dioslla, jatun llaquitami apajuni. Shina cashcamanda 
shinllichihuayari. 
15Paillata chashna llaquichisha nishpa llaquichishcamandaca, ¿imatata nina 
cani? Ñuca alma chashna jatun llaquihuan cashcamandaca, ñuca causajui tucui 
huatacunapi, na jariyashpa purijunatallami charini. 
16Jatun Dioslla, runacunaca tucui chaicunatami ricushpa causana canchi. Ñuca 
espiritupash, tucui chaicunapimi causaita charin. Can Diosllatami, cai 
ung:uimandaca aliyachishpa causaita cuhuangui. 
17Ricui, casilla aliguta causajujpimi, jatun llaqui japihuarca. Shina cajpipash 
can juyashpami, utujupi ñuca ismugrinamandaca quishpichihuarcangui. Ñuca 
tucui juchacunataca, huashaman shitanshna cungashpami, chashna 
quishpichihuarcangui. 
18Seolman ña rishcacunaca, candaca na ashtahuan jatumbi churai ushangachu. 
Huañushcacunapash, candaca na ashtahuan alicachi ushangachu. Pambana 
utujuman huañushpa rijcunapash, can na llullashpa pactachinacunataca na 
shuyangachu. 
19Maijan cashpapash causajushpallami, candaca alicachinga. 
Causajushpallami, imashna cunan ñuca alicachijuni, chashnallata alicachinga. 
Causashpallami taitaca, na llullashpa can pactachinatapash, paipaj 
huahuacunaman villanga. 

20Mandaj Diosmi, ñucataca quishpichihuanga. Shina cashcamandaca tucui 
ñucanchi causaipi, Mandaj Diospaj huasipica, punllandi paiman 
candanajushunchilla nishpami escribirca. 
21Isaiasca, Ezequías huañunalla cajpimi cashna nishca carca: “Ñutushca jigosta 
japishpa, nanachijuj pushtupi churaichi, aliyangallami” nishcami carca. 
22Shinallata Ezequiaspashmi, Isaiastaca cashna nishca carca: “Mandaj Diospaj 
huasiman vichai rinataca, ¿imata ricushpashi yachasha?” nishcami carca. 

Isaías 39 

Babilonia shuti llactamanda cachamushcacunatami, Ezequías shuti runaca 
chasquishca 

(2 Rey. 20:12-19; 2 Crón. 32:27-31) 

1Chai huatacunallatami, Babilonia llactata jatun mandaj Baladán shuti runapaj 
churi Merodac-baladán shuti runaca, Ezequías shuti runa nanaihuan 
huañunalla cashcamanda, ña ali tucushcata yacharca. Chaita yachashpami 
cartacunatapash, ashtahuan shuj caranacunatapash cachamurca. 
2Chai saquij shamujcunahuanmi Ezequías shuti runaca, ninanda cushijujurca. 
Chai jipami, ninan valishcacunata alichina paipaj huasipi tiashcata, culquita, 
orota, mishquilla ashnajuj jambicunata, ninan valishca aceitecunatapash 
ricuchijurca. Shinallata macanajunacunata alichishca huasitapash, ima 
juyaillacunata alichishca ucucunatapashmi ricuchijurca. Ezequiasca 
imatallapash na pacashpami, paipaj huasipi pai mandajuj tucui llactacunapi 
tucui imalla tiashcata ricuchijurca. 
3Chai jipami, Dios ima nishcata villaj Isaiasca, jatun mandaj Ezequiaspajman 
shamushpa cashna nirca: —Cai runacunaca, ¿imatata nirca? ¿Paicunaca, 
maimandata cambajman shamushca?— nircami. Shina nijpimi, Ezequías 
runaca: —Paicunaca, Babilonia caru llactamandami ñucapajman shamushca— 
nirca. 
4Shina nijpimi, Isaiasca: —¿Cambaj huasipica, imatallata ricurca?— nirca. 
Shina nijpimi Ezequías runaca, cashna nirca: —Ñuca huasipi tucui imalla 

tiashcatami ricunajurca. Ima tiashcacunata alichishca huasipica, imatallapash 
na pacashpami ricuchircani— nircami. 
5Shina nijpimi Isaiasca, Ezequiastaca cashna nirca: —Tucuita Mandaj Dios 
rimashcata uyai: 
6‘Ricui, cambaj huasipi tucui ima tiashcatapash, cambaj ñaupa taitacuna tucui 
imatalla alichishcacuna cunangaman tiashcatapash, Babilonia llactaman apana 
punllacunami chayamujun. Imatallapash na saquishpami apanga’ ninmi 
Mandaj Diosca. 
7‘Can charishca cambaj churicunatapashmi apanajunga. Paicunaca, Babilonia 
llactata jatun mandaj mandashpa tiajuna huasipi, eunuco nishca runacuna 
tucushpami causanajunga’ ninmi— nircami. 
8Shina nijpimi Ezequiasca, Isaiastaca cashna nirca: —Mandaj Dios rimashca 
shimicunata, ñucaman can villashcapash alimi capan— nircami. Shinallata 
cashnatapashmi nirca: —Ñuca causajui punllacunallapash, ima llaquipash na 
japishpa, casilla ali causaigu tiapachun— nircami. 

Isaías 40 

Sion shuti pueblopi causajcunatami, Mandaj Diosca cushichishca 

1Cangunapaj Taita Diosca, cashnami nin: “Cushijuichi, ñuca agllashca 
gentecuna, cushijuichi. 
2Jerusalenbi causajcunaman caparishpa, paicunapaj shunguman chayajta 
cashna nishpa villaichi: ‘Cangunapaj juchacunata cungana huatacunaca, ñami 
pactamushca. Cangunapaj tucui juchacunamandaca, ñami chaupi yalita, 
Mandaj Diospaj maquimandaca llaquita japircanguichi’ nishpa villaichi” 
ninmi. 
3Jichushca pambapi caparij runaca, cashnami nin: “Mandaj Diosman ñanda 
alichipaichi. Chulunlla pambapi quingu ñandapash, ñucanchi Taita Diosman 
derechapaichi. 

4Tucui pugru pambacunapica, alpata jundachichi. Jatun lomacunata, uchillalla 
lomacunata allaichi. Vishtu ñangunapash, huaicuyashca pambacunapash ali 
ñan tucuchun, allashpa alichipaichi. 
5Chaipimi Mandaj Diosca, punchapamba ricuringa. Chaitaca, tucui 
gentecunami tandanajushpa ricunajunga” ninmi. Caitaca, Mandaj Diospaj 
shimihuambachami chashna nirca. 
6“Capariyari” nishpa caparijuj uyarijpimi, ñucaca: “¿Imatata caparishpa villana 
caniyari?” nishpa tapurcani. Shina tapujpimi, cashna nirca: “Tucui 
gentecunami jihuashnalla. Paicuna juyailla cashcapash, pambapi tiaj 
sisashnallami. 
7Mandaj Diospaj huaira fucujpica, jihuapash chaquinllami, sisapash 
anguyashpa urmanllami. Na llullashpami cashna nini, gentecunaca 
jihuashnallami. 
8Jihuaca ña chaquichunlla, sisapash anguyashpa urmachunlla. Ashtahuangarin 
ñucanchi Taita Diospaj Shimica, causaita causaicaman causajunllami” nircami. 
9Sion shuti urcupi villashpa causajlla, jatun lomaman vichai riyari. Jerusalenbi 
villashpa causajlla, shinlli caparishpa villayari. Judá llacta pueblocunapi 
causajcunamambash, na manllashpa cashna nishpa capariyari: “¡Cangunapaj 
Taita Diosta ricuichi, paica caipimari! 
10Ricuichi, Mandaj Jatun Diosca, ninan ushaihuan shamushpami, paipaj 
maquihuan mandanga. Ricuichi, imata pai cuna cashcataca apashpami 
shamunga. Imata pai cunataca, paipaj ñaupajpimi apashpa shamunga. 
11Paica, llamata michinshnami, paipaj llamagucunata michijunga. Huahua 
llamagucunatapash, paipaj rigrapi churashpami, marcashpa apanga. Chairalla 
huachashca llamagucunataca, aliguta cuidariashpami michijunga” niyari. 

Israelcunapaj Taita Diosca, imahuambash na chimbapurai ushanallami 

12¿Pita mama cuchataca, paipaj maqui tablahuan, jahua pachataca paipaj 
maqui dedohuan medirca? ¿Pita cai pachapi ñutu alpataca, paipaj quimsa 

dedohuan tandachirca? ¿Pita urcucunatapash, lomacunatapash, balanzahuan 
pezashpa churarca? 
13Mandaj Diospaj Espiritutaca, ¿pita yachachirca? Na cashpaca, ¿pita ali 
yuyaita cushpa yachachirca? 
14Ali yachajushca cangapaca, ¿pitata paica ali yuyaita cuchun mañarca? 
Paitaca, ¿pita imatapash cashcatapacha rurashpa mandanata yachachirca? Na 
cashpaca, ¿pita ali yachaj canata cushpa, aliguta yarishpa purina ñambi 
churarca? 
15Ricuichi, paipaca gentecunaca, asha paramupi tejamanda yacu 
shutujunshnami. Ñutu ñutu alpata pezangapaj, balanzapi churashcashnami. 
Ricuichi, yacu chaupipi tiaj llactacunatapash, ñutu alpatashnami chingachin. 
16Chashnata ruraj Diosman animalta carashpa rupachingapaca, Líbano shuti 
urcupi tiaj yamdacunapash, chaillapita tiaj animalcunapash, na pactangachu. 
17Paipaj ñaupajpica, tucui shuj llactacunapash, imapash illashcashnallatami. 
Paihuan chimbapurangapajpash, imapash na canllu. Imapash 
illashcashnallatami. 
18¿Imatashi Taita Diosman rijchajtaca, rurai ushanguichi? Na cashpaca, 
¿imaman rijchajtashi ruranguichi? 
19Jirruta tacashpa, imatapash ruranata yachajca, jirrutami diosta ruran. 
Culquita imatapash ruranata yachajca, orota yacuyachishpa jahualla 
churashpami, culqui cadenacunata ruran. 
20Imagutapash na charij runaca, imata carangapajpash, na polillaj caspitami 
mascan. Chai jipaca, imamambash rijchajta rurachunmi, ali yachaj runata 
mascashpa, na cuyurij diosta rurachin. 
21Cangunaca, ¿nachu yachashcanguichi, nachu uyashcanguichi? 
Callarimandapacha ima horallapash, ¿pipash nachu villarca? Cai pachata 
rurashca punllamandapacha, ¿nachu pipash yachachirca? 

22Diosca, cai pacha tucui muyundipimi tiajun. Chaipi causajcunaca, langosta 
jurucunashnami. Paimi, jahua pachataca, telata mandanshna churarca. Chaipi 
causana carpatashnami shayachirca. 
23Paica, ninan ushaita charijcunatapash, yangacunatami ruran. Cai pachapi 
jatun mandajcunatapash, yangapimi churan. 
24Ima horallapash malquimanda na tarpushcatashna, ima horallapash na 
muyuta tarpushcatashna, ima horallapash alpa ucuman sapita na charishca 
yuratashnami ruran. Shinamandami huaira fucujpica, ñapash chaquin. 
Chaquijpica, acapana shamushpami, jupatashna apan. 
25Jucha illaj Diosca, cashnami nin: “¿Imatata ñucaman rijchajta rurai 
ushanguichiyari? Na cashpaca, ¿imahuanda ñucataca chimbapurai 
ushanguichiyari?” ninmi. 
26Cai tucuita pi rurashcataca, cangunapaj ñavihuan vichai alsarishpa ricuichi. 
Paimi, tucui ima tiashcatapash cuentashpa llujchin. Paimi, tucuita shutipi 
cayan. Pai cayajpica, shujllapash na illangachu. Paica, chashna tucuita rurai 
ushaj, tucuita mandai ushajmi. 
27Jacobopaj mirai israelcunalla, ¿imashpata cangunaca, cashna 
ninajunguichi?: “Mandaj Diosca, ñucanchi imata rurajtapash na yachanllu. 
Ñucanchi Taita Diosca, ñucanchiman alita ruranataca, yaritapash na yarinllu” 
ninajunguichimi. 
28Causaita causajuj Taita Dios, Mandaj Dios cajtaca, ¿nachu yachashcanguichi, 
nachu uyashcanguichi? Paimi, tucui cai pachataca rurarca. Paica na ushai 
illanshna tucunllu, na shaijunllu. Paipaj jatun yachaitaca, pipash na yachai 
ushanllu. 
29Shaijushcacunamambash, paimi ushaita cun. Ima ushai illajcunamambash, 
ashtaca ushaitami cun. 
30Huambracunaca shaijushpa, na ushanllami. Chairalla viñaicunapash, 
shaijushpa urmanllami. 

31Ashtahuangarin Mandaj Diostalla shuyashpa causajcunaca, mushuj ushaitami 
japinga. Jahuata rij jatun angashna jatarishpa calpashpapash, na shaijungachu. 
Mashnata purishpapash, na shaijungachu. 

Isaías 41 

Israelcunataca, ima llaquipash ama japichunmi Diosca cuidan 

1“Mama cucha manñacunapi causajcuna, uyahuaichi. Tucui gentecuna shinlli 
tucushpa, ñucapajman shamuichi. Imatalla rurashcacunata ricuchishpa, 
ñucahuan parlashunchi. 
2Imatapash cashcatapacha rurajtaca, ¿pita indi llujshimuj ladomanda 
pushamurca? ¿Pita paitaca, tucuicuna catichun cayarca? Llactacunatapash, 
¿pita paipaj ñaupajpi churarca? Jatun mandajcunatapash, ¿pita pai 
mandachun curca? Espadahuanga ñutu alpatashna rurachun, arcohuanga 
chaquishca fangacunatashna, caita chaita fitichunga, ¿pita curca? 
3Paica, llaquichingapaj catijushpapash, shuj viajellapash pai na yaicushca 
llactaman chayashpaca, casilla aligutami yalijurca. 
4Caitaca, ¿pita chashna rurashcanga? Callarimandapacha imashnalla canataca, 
¿pita churashcanga? Mandaj Dios ñucami, callarimandapacha ricujuni. Jipa 
miraicaman imata ruranatapash, ñucallatami ricusha” ninmi. 
5Mama cucha manñacunapi causajcunaca, chaicunata ricushpami 
manllarinajurca. Cai pacha tucuri manñacunapi causajcunapashmi, 
ninandapacha manllarinajurca. Chaimandami tandanajushpa shamunajurca. 
6Tucuicunami, paicunapaj ladolla causajcunataca ayudanajurca. Paicunapaj 
huauquicunatapash: “Shinlli tucuichi” ninajurcami. 
7Caspita llagllashpa imatalla ruraj runaca, culquita imamambash tigrachij 
runatami cushichirca. Martillohuan tacashpa, imatapash llambullata ruraj 
runaca, yunque nishca jahuapi jirrucunata tacajtami: “Cai jirruca, alimi 
llujshishca” nishpa cushichirca. Chai jipaca ama cuyurichunmi, clavocunata 
tacashpa alipacha shayachijurca. 

8“Israelcunalla, cangunaca ñucata servijcunami canguichi. Jacobopaj mirai 
cangunalla, cangunaca ñucapaj ali cumba Abrahambaj miraicunami canguichi. 
9Ñucaca, cangunataca cai pacha tucuri manñacunamandami pushamurcani. 
Caru llactacunapi cajpimi, cayarcani. ‘Ñucata servijcunamari canguichi’ 
nircanimi. Canda agllashpaca, napacha shitarcanichu. 
10Na manllanachu canguichi, ñucami cangunahuan cani. Na shaijunachu 
canguichi, ñucami cangunaman ushaita cuj Taita Dios cani. Imatapash 
cashcatapacha ruraj, ñuca ali lado maquihuanmi, cangunapaj tucui causaipi 
ayudajushalla, imatapash carajushalla. 
11Ricuichi, cangunata tucui fiñajcunami pingaichi tucushpa musparinajunga. 
Cangunahuan fiñanajushpa rimarijcunaca tucuringami. Imapash na 
tiashcashnami tucunga. 
12Cangunahuan fiñanajushpa rimarijcunataca mascashpapash, na 
taringuichica. Cangunahuan macanajujcunaca, imapash na tiashcashnami 
canga. 
13Ashtahuangarin cangunata Mandaj Taita Dios ñucami, cangunapaj ali lado 
maquimanda pushaj cani. Ñucami cangunataca: ‘Na manllanachu canguichi, 
ñucami ayudasha’ nini. 
14Israelcunapaj jucha illaj, cangunata Quishpichij Mandaj Diosmi, caitapash 
nini: ‘Jacobopaj mirai israelcuna, cangunaca jurushnalla cashpapash, 
huaquinlla cashpapash, na manllanachu canguichi. Ñucami, cangunata ayudaj 
Dios cani. 
15Ricuichi, cangunataca trillana mushuj jirrutashnami churarcani. Quiru junda 
jirrutashnami churarcani. Urcucunashna, lomacunashna cajpipash, cangunami 
jupata trillanshna ñutunguichi. 
16Canguna huairachijpica, huairami apanga. Jatun acapanami, caita chaita 
apanga. Ashtahuangarin cangunaca, Mandaj Diospimi cushijunguichi. 
Israelcunapaj jucha illaj Diospimi cushiyanguichi. 

17Imagupash illaj, llaquilla causajcunaca, yacuta mascanajunmi, yacuca na 
tianllu. Shinamandami yacunayachishpa, paicunapaj jalluca chaquishca. 
Ñucami, paicuna mañashcata uyasha. Israelcunapaj Taita Dios ñucaca, 
paicunataca napacha jichushpa saquishachu. 
18Urcucunamandami, jatun yacucunata llujchisha. Pugru pambacunapimi, 
pugyucunata rurasha. Jichushca pambacunapimi, yacu cuchacunata rurasha. 
Chaquishca pambacunapipash, yacucuna llujshijujtami rurasha. 
19Jichushca pambacunapica, cedro, acacia, arrayán, olivos nishca 
quirucunatami viñachisha. Chulunlla pambacunapica, ciprés, pino, boje nishca 
quirucunatami, tandachishpa viñachisha. 
20Chaicunataca, israelcunapaj jucha illaj Mandaj Dios, ñuca maquihuan 
rurajujta, tucuicuna ricushpa yachanajuchun, entendinajuchunmi chashna 
rurasha ninimi’ ninmi” nijurcami. 

Mandaj Diosca, rurashcalla dioscunatami rimashca 

21Jacobopaj miraicunata Jatun Mandaj Diosca, cashnami nin: “Canguna 
imatallapash rurashpa ricuchichiyari. Cangunaca imatalla ricuchishcatapash 
villaichiyari. 
22Jipa punlla ima tucunatapash villaichiyari. Yalishca huatacunapi 
callarimandapacha ima tucushcatapash villachiyari. Chashna villajpica, tucui 
shunguhuanmi ñucanchica yarishun. Jipa punllacuna ima tucunatapash, 
aligutapacha ñucanchi uyachun villaichiyari. 
23Canguna diospacha cashcata ñucanchi yachangapaca, jipa punllacuna ima 
tucunatapash villaichiyari. Na cashpaca, ñucanchi tucuilla manllarishpa 
parlanajungapaj ima alitapash, na cashpaca ima nalitallapash rurashpa 
ricuchichiyari. 
24Ricuichi, cangunaca imapash na canguichica. Canguna maipi imata 
rurashcapash, na ricurinllu. Cangunata agllashpa charijtaca millanayachinimi. 

25Jahua lado llactamandami, shuj runata pushamugrini. Indi llujshimuj lado 
llactamanda shamushpami, ñuca shutipi mañanga. Paica mandajcunataca, 
turutashnami sarunga. Mangata ruraj runa turuta sarujunshnami sarunga. 
26Chaita ñucanchi yachachunga, ¿pita pundallata villashcanga? ¿Na cashpaca, 
nara imapash tucujpillatachu, ña villarcangui? Villashca cajpica: ‘Chashna 
tucunatapachami villanajushca’ ninchimanmi. Pipash na imata 
villashcanguichica, pipash na imata parlashcanguichica. Cangunapaj 
shimimandaca, ima villashcatapash napacha pipash uyashcachu. 
27Ñucami, Sionbi causajcunamanga pundallata cai tucuita villajurcani. 
Ñucallatami, cai Jerusalenbi causajcunaman cushijunata villachun, shuj 
villajta cachamusha. 
28Ñuca ricujpica, pipash na ricurircachu. Ñucaca, tucui chaicunatami 
tapurcani. Chaita tapujpica, ima yuyaita cujllapash na tiarcachu. Paicunata 
tapujpica, shuj shimitallapash na tigrachinajurcachu. 
29Ricuichi, tucui paicunaca yangacunami. Paicuna maipi imata rurashcapash, 
na ricurinllu. Imatapash yacuyachishpa rurashca paicunapaj dioscunaca, 
huairashna yangacunami. 

Isaías 42 

Mandaj Diosta Servij Runagumandami villajun 

1Ricuichi ñucata servij, ñuca agllashca runataca ñucami cuidasha. Paipimi, 
ñuca almaca ninanda cushijun. Ñuca Espiritutaca, paipimi churarcani. Paimi, 
imatapash cashcatapacha ruranataca, llactacunaman apamunga. 
2Paica, na caparijungachu, na shinllita rimajungachu. Pai rimashcapash, na 
ñangunapi uyaringachu. 
3Chijtarishca sucustapash, na faquingachu. Huañunalla rupajuj lamparatapash, 
na huañuchingachu. Ashtahuangarin na llullashpa, imatapash cashcatapacha 
rurashpami ricuchinga. 

4Paica, imatapash cashcatapacha rurana, cai pachapi tiangacamanmi na 
shaijunga, na samanga. Mama cucha manñacunapi causajcunapash, pai 
mandachunmi shuyanajunga” ninmi. 
5Mandaj Taita Diosca, jahua pachata rurashpaca, telata mandanshnami 
churarca. Paimi, cai pachatapash, caipi tucui imalla tiajcunatapash rurarca. Cai 
pachapi causajcunamambash, paimi samaita cun. Tucui cai alpapi 
purijcunamanmi, espirituta cun. Paimi cashna nin: 
6“Mandaj Dios ñucami, candaca imatapash cashcatapacha rurachun cayarcani. 
Ñucallatami, candaca cuidashpa, cambaj maquimanda pushasha. Candami, 
ñuca agllashcacunahuan ñuca ari ninajushcata rurachun, shuj llactapi 
causajcunapaca, michashna punchayachijuchun churasha. 
7Ñausacunapaj ñavita pascachun, prezu tianajujcunatapash, yana yana 
ucucunapi vichai tucushcacunatapash llujchijuchunmi churasha. 
8Ñucaca, Mandaj Dios shutimi cani. Ñuca ninanda alicachi tucunataca, 
pimambash na cushachu. Labrashpa rurashca dioscunata, ñucapaj randi 
alicachinajuchumbash, na saquishachu. 
9Ricuichi, punda ñuca villashcacunaca, ñami pactamurca. Cunanga, nara 
rurashca mushujta jipaman ruranatami villani. Chaitapash rurashpa 
ricuchishapachami” ninmi. 

Mandaj Diostaca, ninan ushaihuan quishpichij cajpimi alicachishca 

10Mandaj Diostaca, mushuj candanahuan candaichiyari. Cai pacha tucuri 
manñacunapi causajcuna, alicachpaichiyari. Mama cuchaman urai 
rijcunapash, chaipi imalla tiajcunapash, mama cucha chaupipi tiaj 
llactacunapash, chaipi tucui causajcunapash, alicachipaichiyari. 
11Jichushca pambacunapash, chaipi tiaj pueblocunapi causajcunapash, chai 
muyundi ladocunapi causaj Cedar shuti aillu runacunapash, candaichiyari. Sela 
shuti pueblopi causajcunapash, ninan cushijuihuan urcu pundacunamanda 
caparishpa candaichiyari. 

12Mandaj Diostaca, ninanda alicachipaichiyari. Pai alicachi tucushcataca, 
mama cucha manñacunapi causajcunaman villaichiyari. 
13Mandaj Diosca, manllanayai jatun runashnami llujshinga. Macanajunata ali 
yachaj soldadoshnami, juyaimanda ninanda fiñarishpa shayaringa. Paica, 
ninanda caparishpa shinlli tucushpami, paita fiñajcunahuanga macanajunga. 
Shinlli tucushpami shayaringa. 
14“Ñucaca, unai huatacunatami imatallapash na nijurcani. Imatapash na 
ricujunshna, na uyajunshna casilla tiajurcanillami. Ungugrijuj huarmi 
nanachishpa caparinshnami, shinllita caparisha. Llaquinayaita 
huañuchishpami, tandachishpa micunshna tucuchisha. 
15Urcucunapi, lomacunapi tiaj tucui jihuacunata chaquichishpami, jichushcata 
saquisha. Jatun yacu rijuj huaicucunatapash, chaquishca alpatami saquisha. 
Cuchayashca yacucunatapashmi chaquichisha. 
16Ñausacunataca, paicuna na purishca ñandami pushasha. Paicuna na rijsishca 
chaqui ñangunatami, aliguta pushasha. Paicunapaj ñaupajpica, yana yana 
tutatapash, punchapamba michamanmi tigrachisha. Na puri 
ushanallacunatapash, llambu pambacunatami rurasha. Caicunata rurashpami, 
napacha jichushpa saquisha. 
17Yanga dioscunata yariajlla causajcunaca, ninandapacha pingaichi 
tucushpami, huashaman tigrachi tucunajunga. Paicunaca, yacuyachishpa 
imamambash rijchajcunata rurashcatami: ‘Cangunami, ñucanchi dioscuna 
canguichi’ ninajun. 

Israelcunaca, Dios llaquichijpipash na yachajunllu 

18Rinri na uyajcuna, ali uyaichiyari. Ñausacunapash, ñavita pascashpa aliguta 
ricuichiyari. 
19¿Pita ñausacuna tucushca? Ñucata servijcunami ñausa tucushca. ¿Pita rinri 
na uyajcuna? Ñuca cachashca villajcunami rinri na uyajcuna tucushca. Ñuca 
agllashcacunashna, Mandaj Dios ñucata servijcunashna ñausaca, ¿pipash 
tianllu? 

20Paicunaca, imata ashtacata ricushpapash na yuyaita japinllu. Rinrita 
pascashpapash, imatallapash na uyanllu. 
21Mandaj Diosca, imatapash cashcatapacha ruranata juyaimandami, pai 
mandashca shimicunataca juyailla cajta, jatun cajta ricuchinajuchun curca. 
22Ashtahuangarin cai gentecunaca, tucuicunami imatapash quichui tucushpa, 
sarui tucushpa causanajun. Utujucunapi japi tucushpa, prezuna utujucunapi 
pacai tucushcami tianajun. Paicunataca, imatapash quichui tucushca 
causachunmi churashca. Paicunata cacharichijca, pipash na tianllu. Paicunata 
quichushpa apashcatapash, pipash na: ‘Tigrachichi’ ninllu” nijurcami. 
23Cai tucuitaca canguna purapica, ¿pita uyashpa cazugringuichi? Jipa punlla 
ima tucunata villajujtaca, ¿maijanda aligutapacha rinrita mañachishpa 
uyagringuichi? 
24Jacobopaj mirai israelcunataca, ¿pita prezu apai tucuchun saquishcanga? 
¿Pita shuhuacunapaj maquipi churashcanga? Mandaj Diosta na cazushpa 
juchata rurashcataca, ¿nachu yaringuichi? Paipaj ñambimi, na puringapaj 
munanajurca. Pai mandashcatami, na uyanajurca. 
25Chaimandami paica, israelcunapaj jahuapica nina japirinshna fiñarishcata, 
ninan ushaihuan jatun macanajuita talinshna cachamurca. Tucui 
muyundipimi, ninata japichirca. Shina rurajpipash, napacha yachajurcachu. 
Nina rupashpa tucuchijujpipash, cazuitallapash na cazunajurcachu. 

Isaías 43 

Mandaj Diosllami quishpichij 

1Jacobopaj mirai israelcunalla, cangunata Ruraj, cangunata Callarichij Mandaj 
Diosca, cunanga cashnami nin: “Na manllanachu canguichi, ñucami 
cangunataca quishpichircani. Cangunapica, ñuca shutitami churarcani, 
ñucapajmi canguichi. 

2Yacuta yalinajujpipash, cangunahuanmi casha. Jatun yacuta 
yalinajushpapash, na huashajunguichica. Nina jahuata purinajushpapash, na 
rupanguichica. Nina rupajushpapash, cangunataca na rupachingachu. 
3Ñucami, cangunata Mandaj Taita Dios cani. Cangunata Quishpichij, 
israelcunapaj jucha illaj Diosmi cani. Egiptopi causajcunataca, cangunapaj 
randimi curcani. Etiopía shuti, Seba shuti llactacunapi causajcunatami, 
cangunapaj randi curcani. 
4Cangunaca, ñuca ricuipica ninan valishcami carcanguichi. Ñucapi alicachi 
tucushcacuna cajpimi, cangunata juyani. Cunambash cangunapaj randica, shuj 
llactacunapi causanajuj runacunatami cusha. 
5Na manllanachu canguichi, ñucami cangunahuan cani. Cangunapaj 
huahuacunataca, indi llujshimuj ladomandapash apamushallami, indi 
huashajuj ladomandapash tandachimushallami. 
6Jahua lado llactatapash, ura lado llactatapash cashnami nisha: ‘Ñuca 
churicunata, ñuca ushicunataca caiman cachamuichi. Ñuca huahuacunataca, 
na charinachu canguichi. Caru llactacunapi cajpipash, cai pacha tucuri 
manñacunapi cajpipash, caiman cachamuichilla. 
7Ñuca shutihuan shutichi tucushcacunataca, tucuicunata cachamuichi. 
Paicunataca, ñucata ninanda alicachijcuna cachunmi rurarcani. Chaipajmi 
callarichishpa churarcani’ nishami. 
8Ñuca agllashcacunaca, ñavita charishpapash ñausacunami. Rinrita 
charishpapash, na uyajcunami. Paicunataca llujchimuichiyari. 
9Tucui llactacunapi causajcuna shujllashnalla tandanajuichi. Tucui 
gentecunapash tandanajuichi. Canguna puramandaca, ¿maijangunata cai tucui 
mushujcunataca, punda imalla tucushcatapash villanajurcanguichi? 
Villashcata maijan uyashca cajpica, chai uyajcunata apamuichi. Paicuna 
uyashca cashpaca, chashnatapachami villanajurca nishpa ricuchinajuchun” 
ninmi. 

10Mandaj Diosca, cashnatapashmi nin: “Cangunami, ñucamanda villajcuna 
canguichi. Ñucata servij, ñuca agllashcacunami canguichi. Ñucaca, 
cangunataca ñucata rijsishpa crinajuchun, ñuca pi cajta yachashpa 
causanajuchunmi agllarcani. Ñucapaj pundaca, pi diospash na tiarcachu, 
ñucapaj jipallapash na tiangachu. 
11Ñucallami, Mandaj Dios cani. Ñucamanda ashtahuan shuj quishpichijca, na 
tianllu” ninmi. 
12Mandaj Diosca, cashnatapashmi nin: “Ñucami villachircani, ñucami 
quishpichircani, canguna uyachunmi villachircani. Canguna purapica, shuj 
diosca na tiarcachu. Ñucallami, Taita Dios cani. Cangunami, ñucamanda 
villajcuna canguichi. 
13Ñucaca, punlla nara tiajpillatami, ña tiarcani. Ñuca maquimandaca, pipash 
na quishpichi ushanllu. Ñuca imata rurangapaj munashcataca, pipash na jarcai 
ushanllu” ninmi. 
14Cangunata Quishpichij, israelcunapaj jucha illaj Mandaj Diosca, cashnami 
nin: “Cangunata quishpichingapajmi, Babilonia llactapi causajcunata 
llaquichinajuchun cacharcani. Paicunataca, pacajushpa purij 
runacunatashnami calpachircani. Barcocunahuan jariyanajuj caldeocunataca, 
chai barcocunapillatami cacharca. 
15Mandaj Dios ñucami, cangunapaj jucha illaj Dios cani. Israelcunata Ruraj, 
cangunata Jatun Mandajmi cani. 
16Mama cucha chaupita ñanda pascaj, ninanda jatarijuj yacu chaupita ñanda 
surcuj Mandaj Diosca, cashnami nini: 
17Caballocunandi, carretacunandi, ninan shinlli soldadocunandi llujchijcunaca, 
cutinga ama jataringapajmi tandanajushpa urman. Lamparata 
huañuchijpishnami, huañushpa chingan. 
18Punda chashna tucushcataca, na yarinachu canguichi. Ñaupa huatacuna 
chashna tucushcataca, na ashtahuan yuyaipi charinachu canguichi. 

19Ricuichi, ñucaca mushujtami rurasha. Canguna na ricushcatami rurasha. 
Chaitaca, ñallami ricuchigrini. Cutinmi, jichushca pambapi shuj ñanda 
ruragrini, chaquishca pambapimi jatun yacucunata surcugrini. 
20Ñuca agllashca gentecuna ufiachunmi, jichushca pambapi yacucunata 
surcugrini. Chaquishca pambacunapimi, jatun yacucunata cugrini. Shina 
rurashcamandami, sacha animalcunapash ñucataca alicachinga. Chacal nishca 
animalcunapash, avestruz nishca alasyu animalcunapaj huahuacunapash 
alicachinajungami. 
21Cai gentecunataca, ñucapajllami rurarcani. Tucuicunami, ñucata 
alicachishpa villanajunga. 
22Jacobopaj huahuacunalla, ñucata na mañashpami causarcanguichi. 
Ashtahuangarin can israelcunaca, ñucapajlla causanataca shaijurcanguichimi. 
23Cangunapaj animalcunamandaca, ñucaman cushpa tucuillata 
rupachingapaca, na apamushpami causarcanguichi. Ñucata alicachishpa, 
animalcunata carashpa na huañuchishpami causarcanguichi. Ñucaman imata 
carachumbash, ñucapash na mañarcanichu. Inciensota carachun nishpapash, 
na fiñachircanichu. 
24Mishquillagu ashnajuj viru yacutapash, ñucaman na randishpami 
causarcanguichi. Cangunapaj virayashca maltun llamacunata 
huañuchishpapash, chai virataca na ñucaman carashpa rupachishpami 
causarcanguichi. Ashtahuangarin cangunapaj juchacunatami, quipitashna 
ñucaman apachircanguichi. Nalitalla rurashpa causashpami, ñucata 
shaijuchircanguichi. 
25Ñuca, ñucami canguna jariyashpa rurashca juchacunataca, ñucallata 
juyarimanda fichasha. Shina rurashpaca, cutinga napacha yarishachu. 
26Ñucataca yarichihuaichilla. Imata cashpapash, aliguta ricushpa 
chimbapurashunchilla. Imatapash cashcatapacha rurashca ricuringapaca, 
cangunara rimaichilla. 

27Cangunapaj punda taitapash, juchata rurarcami. Cangunata 
yachachijcunapash, yachashpata na cazushpami ñucata fiñachinajurca. 
28Chaimandami ñucapash, ñucapajlla huasipi mandajcunataca, yangapi 
churarcani. Jacobopaj mirai tucui israelcunatapash, ñuca tucuchingapaj 
shicanyachi tucushca cachun, nalicachishpa rimai tucushca cachunmi 
saquircani. 

Isaías 44 

Mandaj Diosmi shujlla Taita Dios 

1Cunanga, ñucata servij Jacobopaj mirai, ñuca agllashca israelcunalla 
uyahuaichi. 
2Cangunata Ruraj, cangunapaj mamapaj vijsapi cajpi viñachij Mandaj Diosca, 
cangunataca ayudangami. Paica, cashnami nin: Ñucata servij Jacobopaj 
miraicunalla, na manllanachu canguichi. Jesurún, cambash na manllanachu 
cangui. Candapash ñucami agllarcani. 
3Ñucami, yacu illaj pambapica yacuta talimusha. Chaquishca pambapica, jatun 
yacucunatami rurasha. Cangunapaj miraicunapimi, ñuca Espirituta 
cachamusha. Cangunapaj miraicunatami, chashna bendiciasha. 
4Paicunaca, yacu manñapi jihua chaupipi, sauce yura viñanshnami llujshinga. 
5Pai puramanda shujca: ‘Ñucaca, Mandaj Diospajmi cani’ ningami. Caishujca: 
‘Jacobopaj miraimi cani’ nijungami. Shujca: ‘Mandaj Diospajllami cani’ 
nishpami, paipaj maquihuan shutita escribijunga. Cati shutitaca: ‘Israel’ 
nishpami escribijunga” ninmi. 
6Israelcunata Jatun Mandajca, Mandaj Diosmi. Paicunata Quishpichijca, 
tucuita Mandaj Diosmi. Paica, cashnami nin: “Ñucami callaripash, tucuripash 
cani. Ñucamanda ashtahuan shuj Diosca, na tianllu. 
7¿Maijanshi, jipa punlla ima tucunata villashpa, ñuca ñaupajpi callarishpa 
aliguta yachachinga? Punda gentecunata churai callarishcamandapacha ñuca 



2112 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

villajunshnaca, ¿maijanshi villashpa catimun? Pipash shuj tiashpaca, ñalla ima 
tucugrijujtapash, jipa punllacuna ima tucunatapash villaichilla. 
8Na manllanachu canguichi, chujchuitapash na chujchunachu canguichi. 
¿Nachu pundallata cangunaman ña villarcani? Cangunami, ñucamanda 
villajcuna canguichi nircanimi. Ñucamanda ashtahuan shuj Taita Diosca na 
tianllu. Ñucallami Dios cani. Ñucashna ninan Ushaita Charij, shuj tiajtaca, na 
rijsinichu” ninmi. 

Rurashcalla dioscunata mañajcunaca, juizu illajcunami 

9Caspita imamambash rijchajta rurajcunaca, tucuilla paicunapash yangami. 
Paicuna rurashca chai dioscuna juyailla cashpapash, imapajpash na alichu. 
Chai yanga dioscuna na ricuj cajta, na yuyaita charij cajta, paicuna pingai 
tucungapajllata cajtaca paicunallata yachanmi. 
10¿Pita shuj diosta rurarca? Na cashpaca imatapash yacuyachishpa, 
imamambash rijchajta rurashca, imapajpash na valij diostaca, ¿pita rurarca? 
11Ricuichi, chaicunata catijcunaca, tucuicunami pingai tucunajunga. Chai 
dioscunata rurajcunaca, yanga runacunallami. Tucui paicuna tandanajushpa, 
Diospaj ñaupajpi ricurishpaca, manllarishpami pingai tucunajunga. 
12Jirruta tacashpa trabajaj runaca, jirruta rupachishpa, tenazahuan japishpami, 
paipaj rigra ushaihuan juyaillata ruran. Chai jipaca, yarjachishpa ushai illaj 
tucushpa, yacuta na ufiashpaca, nimata na rurai ushanllu. 
13Caspita imatapash ruraj runaca, caspi jahuapi shuj reglata churashpami, 
lapizhuan señalan. Chai jipaca, cepillohuan llagllashpa llambullata 
rurashpami, compasta japishpaca señalashpa, juyailla runaman rijchajta 
rurashpa huasipi churan. 
14Bosquepi viñashca quirucunamandaca cedro, ciprés, encina nishca 
quirucunatami cuchun. Chai jipaca tamiahuan viñachunmi, pino yurata 
tarpun. 

15Chai quirucunatallata, yamdata rurashpami rupachishpa cunun. Shinallata 
jornopi rupachishpami, tandata cusan. Chai caspitallatami, shuj diosta 
rurashpa alichin. Chashnami shuj yanga diosta rurashpa, paipaj ñaupajpi 
cungurishpa mañan. 
16Chai puchushca caspicunataca, rupachishpa aichata cusashpami, vijsa 
pactajta micun. Chai jipaca, chai ninapi cunushpami: “¡Aij cunushcanimari, 
ninata ricushcanimari!” nijun. 
17Chai puchushca caspicunataca, yanga, rurashcalla paipaj shuj diosta 
rurashpami, chai ñaupajpi cungurishpa mañan. Chai jipaca: “Quishpichihuai 
nipanimi, canmari ñuca dios cangui” nishpami mañan. 
18Chashna rurajcunaca, imatapash na yachanllu, yuyaitapash na japinllu. Imata 
ricungapajpash, ñavi vichashcacunami. Shungupash, yuyaita na japi 
ushajcunami. 
19Chaimandami imata rurajushcatapash, na yuyaipi japin. Imata 
rurajushcatapash, ali yarishpacarin: “Cai caspimandaca, ashataca 
rupachishpami, chai carbón ninayashcapica tandata, aichata cusashpa 
micurcani. ¿Chai puchu caspitachu, millanayai shuj diosta rurasha? ¿Chai 
quiru putu ñaupajpichu cungurisha?” yanmanmi. 
20Uchufata micunshnami, paipaj alma ama cachariri ushachunga, paipaj 
shungullata umachishpa pandachin. Ali yuyaita japishpacarin: “Ñuca ali lado 
maquipica, ¿nachu yanga caspitalla charijuni?” yanmanmi. 

Israelcunataca, Mandaj Diosmi quishpichin 

21“Jacobopaj mirai israelcunalla, tucui chaicunataca aliguta yarichiyari. 
Cangunaca, ñucata servijcunami canguichi. Cangunataca, ñucami rurarcani. 
Ñucata servijcunami canguichi. Israelcunalla, ñucataca na cunganachu 
canguichi. 
22Ñucata na cazushpa nalita rurashcataca, fuyutashnami chingachircani. 
Cangunapaj juchacunataca, yuraj fuyutashnami anchuchircani. Ñucapajman 
tigrarimuichi, ñucami cangunataca quishpichircani” ninmi. 

23Jahua pachapash, juyailla candanacunahuan candaichiyari. Mandaj Dios 
ñucami, tucuita rurarcani. Cai pacha alpa ucucunapash, cushijushpa 
caparichiyari. Lomacunapash, ninanda alicachichiyari. Bosquecunapash, 
chaipi tiaj tucui quirucunapash, alicachichiyari. Mandaj Dios ñucami, 
Jacobopaj miraicunataca quishpichircani. Chaimandami, israelcunapash 
ninanda alicachinajunga. 
24Mamapaj vijsapillata cajpi cuidaj, cangunata Quishpichij, Mandaj Diosca 
cashnami nin: “Ñucami, tucuita ruraj Mandaj Dios cani. Ñucallami, jahua 
pachatapash, cai pachatapash telata mandanshna churarcani. Ñucallami 
rurarcani. 
25Yachajcuna imata rurashpa ricuchishcatapash, ñucami yangapi churani. 
Brujocunatapash, ñucami muspachini. Alipacha yachajushca runacunatapash, 
paicuna imatalla yachajushcatapash, ñucami huashaman tigrachishpa, yangapi 
churani. 
26Ñucata servijcuna villachunga, ñucami yarichini. Ñuca cachajpi villangapaj 
rijcuna villashca pactachunmi rurani. Jerusalendaca: ‘Cambi causajcunaca, 
cutinmi causaj shamunga’ ninimi. Judá llactapi tiaj pueblocunatapash, 
cashnami nini: ‘Cutinmi ali shayachi tucushca canguichi. Tucuilla urmashca 
sirijcunatapash, cutinmi shayachishpa alichisha’ ninimi. 
27Ucu ucupi tiaj yacucunatapash: ‘Chaquirichi’ ninimi. Cambi tiaj jatun 
yacucunatapash: ‘Chaquichishami’ ninimi. 
28Ciro shuti mandajmandapash, cashnami nini: ‘Paimi, ñuca llamacunata 
michij canga. Tucui imatalla ñuca rurachun munashcatami ruranga. 
Jerusalendaca cutin alichi tucunguimi nijpi, shinallata ñuca huasitapash, 
shayachi tucunguimi’ nijpimi, chashna canga” ninmi. 

Isaías 45 

Taita Diosca paipajta rurachunga, mandaj Ciro shuti runatami mingashca 

1Mandaj Diosca, aceitehuan talishpa javishca Ciro shuti paipaj mandajtaca, 
cashnami nin: “Paitaca, paipaj ali lado maquimanda aisashpami, shuj 

llactacunapi causajcunata, paipaj ñaupajpi cazuchijuchun, jatun mandajcuna 
chumbilirishcatapash anchuchijuchun apamurcani. Paipaj ñaupajpimi, pueblo 
pungucunatapash pascanajunga. Chai pungucunaca, na ashtahuan 
vicharingachu. 
2Ñucami, canda ñaupashpa risha. Shina rishpami, quingu ñangunata alichisha. 
Bronce pungucunatapash faquishpami, jirru aldabacunataca ñutushpa 
saquisha. 
3Chaipi imalla pacashca tiajcunatapash, pipash na yachanallapi alipacha 
alichishcacunatapash, canmanmi cusha. Ñucaca, israelcunata Mandaj Taita 
Dios cajta, candapash cambaj shutipi cayashcata yachachunmi, chashna 
rurasha. 
4Ñucata servij Jacobotapash, ñuca agllashca israelcunatapash juyaimandami, 
candaca cambaj shutipi cayarcani. Ñucata can na rijsijpipash, candaca 
tucuicuna rijsishca cachunmi churarcani. 
5Ñucallami, Mandaj Dios cani. Pipash ashtahuanga na tianllu. Ñucamanda 
ashtahuan shuj Diosca, na tianllu. Ñucata can na rijsishca cajpipash, ñucami 
ali chumbilichishpa pushasha. 
6Chashna rurajpimi, indi llujshij ladomanda, indi huashajuj ladocaman tucui 
causajcunaca, ñucamanda ashtahuan shuj Diosca, pipash na tiajta yachanga. 
Ñucallami, Mandaj Dios cani. Pipash ashtahuanga na tianllu. 
7Ñucami michatapash, yana yana tutatapash rurani. Ñucallatami, casilla ali 
causaitapash, na ricunayachishpa llaquichijpi causanatapash churani. Mandaj 
Dios ñucallatami, tucui chaicunata rurani. 

Mandaj Diosmi, tucuita rurashca 

8Jahua pachalla, jahuamanda jamzi paramuta cachamuiyari. Fuyupash, 
imatapash cashcatapacha ruraj paramuta cachamuiyari. Quishpirinapash, 
imatapash cashcatapacha ruranapash, tarpujpi viñamunshna llujshichunga, 
alpa mamapash pascarichunlla. Ishcandita tandachishpa llujchimuchunlla. 
Mandaj Dios ñucallatami, chaicunatapash rurarcani. 

9Paicunata Ruraj Dioshuan fiñanajushpa rimarijcunaca, ¡aij imachari tucunga! 
Alpa callanaca, maijan callanacunapash chashnallatami. Callanata rurana chai 
alpaca, ¿paita ruraj runataca: ‘¿Imatata rurajungui?’ ningachu? Na cashpaca, 
¿imata can rurashcapash: ‘Canga, maqui illajmi cangui’ ningachu? 
10Paipaj taitata: ‘¿Imapajta charihuarcangui?’ nijpash, paipaj mamata: 
‘¿Imapajta unguhuarcangui?’ nijpash: ¡aij imachari tucunga!” ninmi. 
11Israelcunata Ruraj, jucha illaj Mandaj Diosca, cashnami nin: “Jipa punlla ima 
tucunatapash tapuhuaichiyari. Ñuca maquihuan rurashca, ñuca huahuacunata 
imatalla ruranatapash mandahuaichiyari. 
12Alpataca ñucami rurarcani. Chai alpapica, runatapash rurashpami, 
causachun churarcani. Ñucami, ñuca maquihuan jahua pachatapash 
chutanshna churashpa, chaipi tucui imalla tiachumbash mandarcani. 
13Ñucami, Ciro shuti mandajtaca imatapash cashcatapacha rurachun 
yarichircani. Paitaca, tucui imapipash alimi pushasha. Paimi, ñuca pueblotaca 
cutin shayachinga. Ñuca agllashcacuna prezu causanajujmandapash, paimi 
cacharichinga. Paica, ima culquita, ima caranacunatapash, na 
mañashpallatami cacharichinga” ninmi tucuita Mandaj Diosca. 
14Mandaj Diosca, cashnatapashmi nin: “Egiptopi causajcuna imatalla 
charishcacunapash, Etiopía llactapi imatalla randinacunapash, Sabá shuti 
llactapi causanajuj jatun runacunapash, cambajman yalishpami, cambaj 
tucunga. Cadenacunahuan huatashcami, cambaj huashata catinajunga. 
Cangunapaj ñaupajpi manllaihuan cumurishpami: ‘Taita Diosca, 
cangunahuambachamari. Cangunapaj Taita Diosmanda shican shuj Diosca, na 
tianllu’ ninajunga” ninmi. 
15Can Taita Diosca, na ricurij Dios cashpapash, israelcunata quishpichij Taita 
Diospachami cangui. 
16Tucui paicunaca, muspachi tucushca, pingaichi tucushcami canga. 
Imamambash rijchaj dioscunata rurajcunaca, rimashpa pingaichijpimi, 
tucuicuna rinajunga. 

17Ashtahuangarin israelcunaca, Mandaj Dios quishpichijpimi, causaita 
causaicaman quishpiringa. Cangunaca, causaita causaipaj pipash na rimashpa 
pingaichijpimi, na pingai tucushpa causanguichi. 
18Jahua pachatapash, cai pachatapash ruraj Taita Diosca, tucuita juyailla 
alichishpami churarca. Na yanga tiachunga rurarcachu, ashtahuangarin chaipi 
causanajuchunmi rurarca. Pai Mandaj Diosmi, cashna nin: “Ñucallami Mandaj 
Dios cani, ashtahuan shujca na tianllu. 
19Ñucaca cai pachapica, na pacalla maipipash yana yana pushtumanda 
rimarcanichu. Jacobopaj miraicunataca: ‘Ñucataca, yangami mascanguichi’ 
nitapash, na nircanichu. Ñucaca, imatapash cashcatapacha rimaj Mandaj 
Diosmi cani. Na llullashpami, aliguta villani. 

Mandaj Diosca, Babilonia llactapi yanga dioscunatami rimashca 

20Llacta puracunapi causaihuan puchushcacunaca, tucuicuna tandanajushpa 
shamuichi. Caspita rurashca yanga diosta shayachishpa, napash quishpichi 
ushaj, rurashcalla diosta ninanda mañajcunaca, imatapash na yachanllu. 
21Cayachishpa tandachimuichiyari. Chai jipaca, tucuicuna imatapash 
tapurinajuichiyari. ¿Pita caicunataca callarimandapacha villashcanga? ¿Pita 
pundamandapacha ña villashca cashcanga? Mandaj Dios ñucallami villarcani. 
Ñucamanda ashtahuan shuj Taita Diosca na tianllu. Imatapash cashcatapacha 
ruraj, Quishpichij Taita Diosca ñucallami cani. Ñucamanda ashtahuan shujca, 
pipash na tianllu. 
22Tucui cai pachapi tiaj llactacunapi causajcuna, ñucata catihuaichi, 
quishpiringuichimi. Ñucami Taita Dios cani, ashtahuan shujca na tianllu. 
23Caitaca, ñucamandallatami juramenturcani. Ñuca shimimandami, imatapash 
cashcatapacha rimanaca llujshirca. Chaitaca, na shujman tigrachishachu. 
Ñucaca, cashnami nini: Tucuicunami, ñuca ñaupajpi cungurinajunga. 
Tucuicunami ñucataca alicachinajunga. 

24Ñucamandaca, cashnami ninajunga: ‘Imatapash cashcatapacha ruranapash, 
tucui ushaipash Mandaj Dioshuanmi’ ninajungami. Pai Diospajmanmi 
shamunajunga. Paita ninanda fiñajcunaca, tucuicunami pingaichi tucunajunga. 
25Mandaj Dioshuanga, imatapash cashcatapacha rurajcunami canga. 
Shinamandami, Israelpaj tucui miraicunaca ninanda cushijunajunga. 

Isaías 46 

1Bel shuti diosca, alpaman urmashpami, chaipi sirijun. Nebo shuti diospashmi, 
alpaman urmashca. Imamambash rijchaj paicunapaj dioscunataca, aparij 
animalcunamanmi apachirca. Canguna apashpa purishca chai dioscunataca, 
shaijushca animalcunamanmi apachishpa purin. 
2Chai dioscunahuan tandachishcami, pingai tucushpa urai cumurinajurca. Chai 
llashachij llaquicunamandaca, na quishpiri usharcachu. Ashtahuangarin 
paicunallatami, prezu rinajurca. 
3Jacobopaj miraicunalla, uyahuaichi. Huaquin puchushca israelcunalla, 
tucuicuna uyahuaichi. Ñucami, mamapaj vijsapi canguna 
tiajushcamandapacha cuidashpa charini. Mamapaj vijsapi canguna 
tiajushcamandapachami, tucuimanda huacaichishpa pushamurcani. 
4Rucuyangacamambash, ñucallatami cuidashpa charini. Ñucaca, imata 
rurashpa fiñachijujpipash, yuraj ajcha tucungacamanmi na fiñarishpa 
cuidasha. Ñucami cangunataca rurarcani, ñucallatami cuidasha. Imata 
rurashpa fiñachijujpipash, ñucallatami na fiñarishpa huacaichishpa charisha. 
5Ñucataca, ¿pihuanda chimbapuranguichi? ¿Piman rijchajmi yanguichita? 
Ñucataca, ¿piman rijchaj cajpita chimbapuranguichi? 
6Orota, culquita muchilamanda llujchishpami, balanzacunapi pezan. Chai 
jipaca, culquita ruraj runaman culquita cushpami, paicunapaj shuj diosta 
rurachin. Chai diostami, cungurishpa mañan. 
7Chai diostaca, rigra jahuapi churashpa apashpami, shuj pushtupi churan. Chai 
pushtupica tiajunllami, chai pushtumandaca maimambash na cuyurinllu. 

Caparishpa mañajpipash, na tigrachinllu. Jatun llaquimandapash, na 
quishpichinllu. 
8Chaita rurashcata yarishpa pingai tucuichiyari. Yachashpata na cazujcuna, ali 
tucuichiyari. 
9Yalishca punda huatacunapi, ñuca imata rurashcacunatapash yarichiyari. 
Ñucami Taita Dios cani, ñucamanda shuj Taita Diosca na tianllu. Ñucaman 
rijchajca, imapash na tianllu. 
10Jipa punllacuna ima tucunatapash, ñucami callarimandapacha villani. Nara 
imapash tiajpillatami, pundamandapacha villarcani. Ñuca yuyaita 
cushcacunaca, tucui causaipajmi canga. Ñuca munashcataca, tucuilla 
rurashapachami ninimi. 
11Ñucami, indi llujshimuj ladomanda, alasyu animalta cayanshna, caru 
llactamanda ñuca yarishca shuj runata cayarcani. Ñucami cayarcani, paitaca 
pushamushami. Ñuca yarijushcataca, pactachishapachami. 
12Shinlli shungucuna, uyahuaichi. Cangunaca, imatapash cashcatapacha 
ruranamanda, carupimi causanguichi. 
13Imatapash cashcatapacha ruranataca ñami pactachigrini. Chaita ruranaca, na 
caruyangachu. Ñuca quishpichinaca, na jarcaringachu. Sion shuti pueblopimi 
quishpirinataca churasha. Ñuca punchapambatapash, Israel llactapimi 
churasha. 

Isaías 47 

Babilonia pueblota llaquichinatami villajun 

1Babilonia pueblopi causajcunalla, jarihuan nara tacarishca cuitsashna 
cashpapash, uriajushpa ñutu alpapi tiarilla. Caldeocunapaj ushilla, mandanapi 
tiajushcamanda uriajushpa, alpapi tiarilla. Candaca, na cutinga: ‘Llambulla, 
juyailla huarmigu’ ninajungachu. 

2Cutana rumita japishpa, jacuta cutailla. Umata quilparishcatapash, ña 
anchuchilla. Chaquipi churajushcata llujchishpa, changapash lluchulla 
tucushpa, jatun yacucunata chimbailla. 
3Cambaj pinganayai, lluchullapashmi shutilla ricuringa. Can 
rurashcashnallatami tigrachisha. Maijan runapash, na quishpichi ushangachu” 
ninmi. 
4Ñucanchita Quishpichijca, tucuita Mandaj Dios shutimi. Israelcunapaj jucha 
illaj Diosmi, cashna nin: 
5“Caldeocunapaj ushilla, yana yana tutaman yaicushpa upalla tiarilla. 
Candaca, na ashtahuan: ‘Llactacunata mandaj huarmi’ ninajungachu. 
6Ñuca agllashcacunahuan fiñarishpami, ñucapajlla cachun agllashca llactataca, 
yangapi churarcani. Chaimandami, cambaj maquipi churarcani. Na 
llaquishpami, rucu runatapash cambaj llashaj yugota apachinshna 
llaquichircangui. 
7Canga: ‘Tucui causaicamanmi, mandaj huarmi casha’ yarcanguimi. Jipa punlla 
cashna llaquichi tucunataca, yaritapash na yarircanguichu. 
8Juyailla churajunata churajushca, ima llaqui shamunatapash na yarishpa 
causaj huarmilla, cunanga caita ali uyai. Canga, cambaj shungupica: 
‘Ñucallami mandaj cani, ñucamanda ashtahuan shujca, pipash na tianllu. Cusa 
illajpash, huahuacuna illajpash na tucushachu’ yajurcanguimi. 
9Shinamandami, cai ishcai llaquicunaca, cungashcapi shuj punllapilla japij 
shamunga: Chai punllami, cusa illaj, huahuacuna illaj tucungui. Chai llaqui 
ama japichun, yachajcunahuan, muspachij yumbucunahuan ninanda 
alichirijujpipash, chai llaquicunaca shinllitapachami japinga. 
10Ñucataca: ‘Pipash na ricujunllu’ yashpami, jatun nalita ruranata yariajlla 
causarcangui. Can yachajushca, cambaj ali yuyaita charishcallatami, candaca 
umachirca. Chaimandami, cambaj shungupica: ‘Ñucallami cani, ñucamanda 
ashtahuan shujca, pipash na tianllu’ yajurcangui. 

11Cambaj jahuapica, jatun llaquimi shamunga. Chai llaqui maimanda 
shamujtapash, na yachanguichu. Chai llaquica, cambaj jahuapimi urmamunga. 
Chaitaca, imatallapash na rurai ushanguichu. Can na yachashca chai tucuchij 
llaquica cungashcapimi, cambaj jahuapi shamunga. 
12Cunanga yachajcunahuan, yumbucunahuan ninanda brujurishpa causailla. 
Canga, chairalla viñaimandapachami, shaijujta chaita rurashpa causarcangui. 
Chaita rurashpaca, ashtahuan ali tucushpa, shinlli tucunguipashchari. 
13Ashtaca yuyaicunata cushcata uyashpaca, ñami shaijushcangui. Cunanga, 
jahua pachata ricujcuna, luzerocunamanda yachajcuna, quillacunata 
cuentajcuna, cambaj jahuapi llaqui shamunata villachunyari. Canda 
juyashpaca, jarcachunyari. 
14Ricui, paicunaca ujsha jupashnami canga, paicunataca ninami rupachinga. 
Chai ninamandaca, na quishpiri ushangachu. Chaipi cunungapaca, ninayashca 
carbonllapash illangami. Chai ladopi tiarishpa cunungapajllapash, na 
ashtahuan rupangachu. 
15Can chairalla viñai cashcamandapacha, randishpa jatushpa shaijujta canhuan 
causashcacunapash chingangami. Paicunaca, tucuicunami paicunapaj ñanda 
japishpa ringa. Candaca, pipash na quishpichi ushangachu. 

Isaías 48 

Israelcuna na cazujpimi, Taita Diosca jarcashpa rimashca 

1Jacobopaj huahuacuna, Israel shutita apajcuna, caita uyaichi: Cangunaca, 
Judapaj mirai huahuacunami canguichi. Imata cashpapash, Mandaj Diospaj 
shutipi juramentujcunami canguichi. Israelcunapaj Taita Diostaca, yarishpami 
causanguichi. Shina cashpapash, tucui shungumanda imatapash cashcatapacha 
rurashpa causanataca, na yarishpami causanguichi. 
2Cangunaca, jucha illaj pueblopimi shutichi tucunguichi, shinallata 
israelcunapaj Taita Diosta yariajllami causanguichi. Paipaj shutica, tucuita 
Mandaj Diosmi. 

3Cunambi ima tucushcataca, ñucami pundata ña villarcani. Ñuca shimihuanmi 
villarcani. Tucuicunaman villashpami, ucha rurashpa ricuchircani. 
Chaicunaca, chashnapachami tucurca. 
4Canguna shinlli shungucuna cajtaca yachanimi. Cangunapaj cunga tullupash 
barra jirrushna, cangunapaj frenteca bronceshnami. 
5Cangunaca: ‘Ñuca diosmi chashna rurashca. Imamambash rijchajta rurashca 
ñucapaj caspi dioscuna, imatapash yacuyachishpa rurashca dioscunami, 
caitaca cachamushca’ ninguichimanmi carca. Chaimandami, punda 
huatacunallata ña villarcani. Imatalla ñuca villashcapash nara pactajpillatami 
villajurcani. 
6Chai tucuitami, cangunaca uyarcanguichi, ricurcanguichi. ¿Nachu chaitaca 
villai ushanguichi? Cunanga, caicunataca pacalla tiajuj can na yachashca 
mushujtami villarcani. 
7Cunanmi caicunataca rurani. Punda punllacunaca, na rurarcanichu. ‘Ricui, 
caita ruranataca ñami yacharcanchi’ ninajungamandami, na cainani 
punllacunallata rurarcani. 
8Caicunataca cangunaca, ima horallapash na uyashpa, ima horallapash na 
rijsishpami causarcanguichi. Cangunapaj rinrica, napacha ali pascarishcachu 
carca. Ñucaca, canguna na uyangapaj munashpa, na cazujcuna canataca 
yacharcanimi. Shinamandami, mamapaj vijsapi cajpillata, na cazuj 
huahuacuna nircani. 
9Ñuca shutita juyashpami, fiñarishca cashpapash jarcarisha. Ñucata 
alicachinajuchunmi, cangunataca na tucuchishpa saquircani. 
10Ricuichi, cangunataca mapa illajtami rurani. Shinapash culquitashnaca, na 
ruranichu. Jornopi rupachishpa ricunshna, llaquichishpami agllarcani. 
11Ñucamandallata, ñucallata ninanda juyarishpa, ñuca shutita ama 
mapayachinajuchunmi, chashna rurani. Ñucata ninanda alicachinataca, 
napacha shujman cuchun saquishachu. 

12Jacobopaj mirai israelcuna, uyaichi. Cangunataca, ñucapajmi cayarcani. 
Ñucami Dios cani. Ñucami callarichijpash, tucuchijpash cani. 
13Cai pachatapash, ñuca maquihuan rurashpami churashpa callarichircani. 
Ñuca ali lado maqui tablahuan medishpami, jahua pachatapash churarcani. 
Ñuca cayajpica, tucuicunami tandanajurca. 
14Tucui canguna tandanajushpa uyaichi. Paicuna purapica, ¿maijanda tucui 
caicunata villajca tian? Mandaj Dios ñuca juyashca runami, Babilonia 
llactataca, ñuca imata nishcata ruranga. Paipaj maquihuanmi, caldeocunataca 
mandanga. 
15Ñuca, ñucami paitaca rimashpa, cayashpa caiman pushamurcani. 
Chaimandami, tucui pai imata ruranapipash ali llujshinga. 
16Ñucapajman quimirimushpa, caita uyaichi. Ñucaca, callarimandapacha 
maipipash na pacallapica villarcanichu. Tucuita rurai callarishcamandapacha, 
ñucaca chaipimi carcani” ninmi. Cunanga Mandaj Jatun Diosmi, paipaj 
Espirituhuan cachamuhuarca. 
17Cangunata Quishpichij, israelcunapaj jucha illaj, Mandaj Diosca, cashnami 
nin: “Ñucami, cangunata Mandaj Taita Dios cani. Ñucami, cangunapaj ali 
cachun cangunata yachachini. Canguna maijan ñanda rinatapash, ñucami 
ricuchishpa pushani. 
18¡Ñuca mandashcacunata canguna cazushca cajpica, jatun yacushnamari 
casilla aliguta causanaca, na tucurinman carca! Imatapash cashcatapacha 
ruranapash, mama cucha yacu caiman chaiman cuyurinshnami canman carca. 
19Cangunapaj miraicunapash, t'iyu alpashnami canman carca. Cambaj 
vijsamanda llujshishca, ashtahuan jipa miraicunapash, ñutu alpa 
murucunashnami canman carca. Cangunapaj shutitaca, ima horallapash na 
chingachimanllu carcani. Ñuca ñaupamandapash, na anchuchimanllu carcani” 
ninmi. 

20Babilonia llactamandaca llujshichi, caldeocunamandaca pacajushpa richi. 
Cai mushujtaca, cushijushpa caparishpa villaichi. Tucui cai pacha tucuricaman, 
cashna nishpa villaichi: “Mandaj Diosca, paita servij Jacobopaj 
huahuacunataca quishpichircamari” nichi. 
21Jichushca pambata pushajujpipash, na yacunayachinajurcachu. 
Rumimandami yacutaca llujchirca. Jatun jaca rumita faquijpimi, yacuca 
calpajurca. 
22Mandaj Diosca: “Ñucata na manllajcunapaca, casilla ali causaica na tianllu” 
nircami. 

Isaías 49 

Israelcunami, Mandaj Diosta servijcuna 

1Mama cucha manñapi causajcunapash, caru llactacunapi causajcunapash, 
aliguta uyahuaichi: Mandaj Diosca, mamapaj vijsapi cajpillatami, ñucataca 
cayahuarca. Ñucata nara ungujpillatami, ñuca shutitaca ña yacharca. 
2Ñuca shimitaca, filo filo espadatashnami rurarca. Paipaj maquihuanmi, 
ñucataca llanduhuarca. Ñucataca, filo filo flechatashna rurashpami, flechata 
alichina carapishna alichihuarca. 
3Chai jipami paica, cashna nihuarca: “Israel, canga ñucata servijmi cangui. 
Cambimi ñucaca, ninanda cushijusha” nihuarcami. 
4Ashtahuangarin ñucaca, cashnami yajurcani: “Yangallatami, ninanda 
trabajashpa causashcani. Imatapash na japingapajtami, ñuca ushaitaca 
tucuchishcani” yajurcanimi. Shina cajpipash imatalla ñuca rurashcacunataca, 
Mandaj Diosmi ricujuhuashca. Imatalla ñuca rurashcamandaca, ñuca Taita 
Diosmi carahuanga. 
5Mandaj Diosca, ñuca mamapaj vijsapi cajpillatami, paita servichun 
agllahuarca. Jacobopaj mirai israelcunataca, paipajman tigrachishpa 
tandachijuchunmi agllahuarca. (Shinamandami, Mandaj Diospaj ñaupajpica, 
ninanda alicachi tucushca casha. Ñuca Taita Diosmi, ushaita carahuanga). 

6Cunanga, paimi cashna nin: “Jacobopaj aillucunata jatarichishpa, huaquin 
puchushca israelcunata cutin alichishpa, ñucata can servinaca ñucapaca 
ashallami. Shinamandami, llactacunapi causajcunapaj micha cachumbash, 
candaca churarcani. Tucui cai pachapi causajcunata ñuca quishpichijuchun, 
ñuca agllashcami cangui” ninmi. 
7Israelcunata Quishpichij, paicunapaj jucha illaj Diosca, na ricunayachi 
tucushca, llactacunapi causajcuna millanayachishca, millai mandajcunata 
servij Mandaj Diosca, cashnami nin: “Cangunata agllaj Mandaj Dios ñucaca, 
imata cashpapash pactachij, jucha illaj Diosmi cani. Shinamandami jatun 
mandajcunapash ricushpa, paicuna churashca mandajcunapash jatarishpa, 
ninanda mañanajunga” ninmi. 

Diosca, Sion pueblota cutin alichishapacha nishcami 

8Mandaj Diosca, cashnami nirca: “Mañashcata chasquina punllacunami, 
candaca uyarcani. Quishpirina punllami, candaca ayudarcani. Candaca 
huacaichishami. Israelcunahuan ari nishcata pactachingapajmi, candaca cai 
pachata cutin alichijuchun cachasha. Jichushca alpacunata cutin japichunmi, 
candaca cachasha. 
9Prezu causajcunataca: ‘Llujshichi’ nichun. Yana yana tutapi causajcunatapash: 
‘Llujshishpa ricurichi’ nichunmi, candaca cachasha. Paicunaca, maita 
rinajushca ñangunapi michijpimi micunajunga. Tucui loma jahuacunapimi, 
jihuacunata charinga. 
10Paicunataca yarjaipash, yacunayaipash na japingachu. Indipash na 
rupachishpa, na llaquichingachu. Paicunata llaquishpa charij Diosmi 
pushanga. Yacu llujshijuj pushtucunamanmi pushanga. 
11Tucui ñuca lomacunatami, ñanda rurasha. Ñuca chaqui ñangunatapashmi, 
cutin alichisha. 
12Ricuichi, caicunaca caru llactacunamandami shamunga. Caicunaca jahua 
ladomanda, indi huashajuj ladomanda, huaquingunaca Sinim shuti 
llactamandami shamunga. 

13Jahua pachapash, candashpa alicachiyari. Cai pachapash cushijuyari, 
urcucunapash caparishpa candaichiyari. Mandaj Diosca, pai agllashcacunataca 
cushichishcami. Imagutapash na charij paipaj runacunatapash llaquingami. 
14Shina cajpipash Sionbi causajcunaca, cashnami nirca: ‘Mandaj Diosca 
saquihuashcami. Jatun Diosca, ñucataca cungahuashcami’ nijurcami. 
15¿Shuj mamaca, pai ungushca huahuataca cungangachu? ¿Paipaj vijsamanda 
llujshishca churitaca, fiñangachu? Chai mama cungajpipash, candaca ima 
horallapash ñucaca na cungashachu. 
16Ricui, candaca ñuca maqui tablapimi rurashca charijuni. Muyundi cambaj 
pircacunatapash, ñucami ricujuni. 
17Canda cutin shayachijcunaca, calpashpami shamunajunga. Canda 
tucuchijcuna canda jichushpa saquijcunaca, llujshishpami rinajunga. 
18Cambaj ñavita vichai alsashpa, muyundita ricuyari. Tucui paicunami 
tandanajushpa, cambajman shamushca. Causaj Mandaj Dios ñucami, cashna 
nini: Canga, chai tucui shamujcunahuanga, valishca juyailla, ima nalipash illaj 
cajta ricuchij churajunata churajushcashnami cangui. Chaitaca, cazaranalla 
cuitsagushnami, juyaillaguta cinturaspi huataringui. 
19Cambaj llactaca, tucuilla chingachi tucushca, tucuchi tucushca, jichushca 
cashpapash, cunanga ashtaca gentecunahuan jundami canga. Canda 
tucuchijcunaca, carumanmi cachai tucunajunga. 
20Taita mama illaj cambaj huahuacunaca, can uyajtami cashna ninajunga: ‘Cai 
llactapi ñucanchi causangapaca, yapa quichijimari. Caimanda llujshichi’ 
ninajungami. 
21Chaita uyashpaca, cambaj shungupillami cashna ningui: ‘¿Pita cai 
huahuacunataca, ñucaman ungurca? Ñucaca, huahuacuna illaj ñucallamari 
carcani. Pipash illaj ñucalla cashpami, caita chaita purishpa, llactamanda 
llujchi tucurcani. ¿Pita cai huahuacunataca viñachirca? Ricuichi, ñucatalla 

saquijpimari, ñucalla causajurcani. Cai huahuacunaca, ¿maipita carcayari?’ 
ninguimi” ninmi. 
22Mandaj Jatun Diosca, cashnatapashmi nin: “Ricui, llactacunapi 
causajcunataca, ñuca maquihuambachami mandagrini. Tucui 
gentecunamanmi, ñuca banderata vichai ricuchigrini. Chashna mandajpica, 
cambaj churicunataca rigrapi marcashpami apamunajunga. Cambaj 
ushicunataca, rigra jahuapimi pushamunajunga. 
23Jatun mandajcunami, cambaca viñachij taitacunashna canga. Jatun mandaj 
huarmicunami, viñachij mamacunashna canga. Candaca, alpaman chayajta 
cumurishpami alicachinajunga. Cambaj chaquipi ñutu alpatapashmi 
lambinajunga. Chashna rurajpimi ñucataca, Mandaj Diospacha cajtapash, 
ñucatalla shuyajcunaca, napacha pingai tucuna cajtapash yachangui” ninmi. 
24Ninan shinlli runa macanajuipi quichushcataca, ¿cutin quichui 
ushangallachu? Ninan millai mandajpajpi prezu tiajujtaca, ¿llujchishpa 
apangallachu? 
25Ashtahuangarin Mandaj Diosca, cashnami nin: “Ninan shinlli runapaj prezu 
causajujtaca, llujchishpa apangallami. Millai mandaj mishashpa imata 
japishcatapash quichungallami. Canda llaquichijhuanga, ñucami chimbapura 
shayarisha. Cambaj huahuacunataca, ñucami llaquimanda llujchisha. 
26Imatalla quichushpa canda llaquichijcunataca, pai purallata 
micurinajuchunmi saquisha. Paicunapaj yahuarhuanllatami, vinohuanshna 
machanajunga. Chashna rurajpimi, Mandaj Dios ñucataca, canda Quishpichij, 
llaquimanda canda Llujchij, Jacoboman ushaita cuj Dios cajta, tucui gentecuna 
yachanga” ninmi. 

Isaías 50 

Mandaj Diosca, paita yariajlla causajcunataca ayudanmi 

1Mandaj Diosca, cashnami nirca: “¿Ñucachu cangunapaj mama Israel 
llactataca, jichushpa saquina cartata cushpa, jichushpa saquircani? Na 
cashpaca, ¿pipash ñucaman tigrachina culquimandachu jatushpa saquircani? 

Ricuichi, canguna nalicunata rurashcamandami, jatui tucushcanguichi. 
Cangunallata na cazushcamandami, cangunapaj mama llactaca jichui 
tucushca? 
2¿Imashpata ñuca shamushpaca, pitapash na tuparircani? ¿Imashpata ñuca 
cayajpipash, pipash na tigrachihuarca? Cangunata quishpichingapaca, ¿nachu 
maquita charini? Cangunata quishpichingapaca, ¿nachu ushaita charini? 
Ricuichi, ñucaca mama cucha yacutapash rimashpallami chaquichini. Jatun 
yacucunatapash, jichushca pambatami rurani. Chaipi tiaj pijicunapash, yacu 
illajpi yacunayachishpami, huañushpa ismun. 
3Jahua pachatapash ñucami, yana tutahuan quilpani. Cañamuta 
churachinshnami quilpani” ninmi. 
4Mandaj Jatun Diosmi, shaijushca causajcunaman villai ushachun, alipacha 
yachajushca shimicunata, ñucaman cuhuarca. Pai yachachishcacunataca 
alipacha yachajushcacunashna, uyachunmi pacarin pacarin uyana yuyaita 
carahuanga. 
5Mandaj Jatun Diosmi, rinrita pascahuarca. Chaimandami ñucaca, 
huashamambash na tigrashpa, paita uyashpa cazurcani. 
6Astishpa chugrichinajujpipash ricuchijurcanillami. Ñuca barbasmanda 
chutachumbash ricuchijurcanillami. Ñucata t'ucashpa nalicachishpa 
rimanajujpipash, ñuca ñavitaca na pacarcanichu. 
7Mandaj Jatun Diomi ayudahuanga. Chaimandami, na pingai tucurcani. 
Chaimandami ñuca ñavitaca, shinlli rumitashna rurashpa, llaquita aparcani. 
Ñuca na pingai tucunataca yachanipachami. 
8Ñuca llaquicunamanda quishpichijca, ñuca ladopimi. ¿Pita ñucahuan 
fiñanajushpa rimaringapaj munan? Tandanajushunchilla. ¿Pita ñucata na 
ricunayachishpa, juchachishpa rimangapaj munan? Ñucapajman 
quimirimuichilla. 

9Ricuichi, ñucataca Mandaj Jatun Diosmi ayudahuanga. ¿Pita ñucata 
juchachishpa, llaquipi churangapaj munajcunaca tianga? Uyaichi, paicunaca 
churajunashnami maucayashpa tucuilla tucuringa. Polilla jurumi, micushpa 
tucuchinga. 
10Canguna puramandaca, ¿maijanda Mandaj Diosta manllashpa, paita servij 
villashcatapash, uyajcuna tianguichi? Shina cashpaca, yana yana tutapi purij 
cashpapash, punchallagupi puringapaj munashpaca, Mandaj Diospaj shutita 
yariajlla causaichi. Taita Diospi marcarichi. 
11Ricuichi, cangunaca tucuicunami ninata japichijcuna canguichi. Chai nina 
japichishca muyundipimi, tianajujta yachanguichi. Cangunaca, chai ninata 
japichishca punchayachijujpillata purinajuichilla. Ñuca maquimandami, 
chaicunaca shamunga. Cangunaca, llaquinayaita huañushpami, pambai 
tucunguichi. 

Isaías 51 

Sion shuti pueblopi causajcuna cushijuchun rimashca shimicunami 

1“Imatapash cashcatapacha rurashpa causanata munashpa, Mandaj Dios ñucata 
mascajcuna, uyahuaichi: Jatun rumimanda faquishpa, cangunata anchuchishca 
rumita ricuichiyari. Cangunata llujchishca chai rumi utujuta ricuichiyari. 
2Cangunapaj ñaupa taita Abrahamdapash, cangunata unguj mama Saratapash 
yarichiyari. Ashtahuangarin pailla cajpi, ñuca cayashpami bendiciashpa, 
ashtacata mirachircani. 
3Mandaj Dios ñucaca, Sion shuti pueblopi causajcunataca cushichishapachami. 
Imapash illaj chulunlla sirijujtaca cushichishapachami. Jichushca sirij 
pambacunataca, paraíso nishca juyailla jardinmanmi tigrachisha. Chaquishca 
pambacunataca, Mandaj Diospaj huertatashnami rurasha. Chaipica, ninanda 
cushijushpami, ñucata alicachishpa candanajunga. 
4Ñuca agllashcacunalla, ñucata uyahuaichi. Ñuca llactalla, ñucata uyahuaichi. 
Shuj llactacunapi causajcunapaca, ñucamandami mandashcapash, imatapash 
cashcatapacha ruranapash, gentecunata punchayachingapaj llujshinga. 

5Imatapash cashcatapacha rurashpa quishpichinaca, ñami chayamugrin. Ñuca 
rigrahuanmi, aliguta ricushpa tucui llactacunata mandasha. Mama cucha 
manñapi tiaj llactacunapi causajcunapash, ñuca mandachunmi shuyanajun. 
Ñuca rigrahuan, paicunata mitsanatami yariajlla causanajun. 
6Cangunapaj ñavihuan, jahua pachata vichai ricuichiyari. Cai pachatapash, 
urai ricuichiyari. Jahua pachaca, cushnishnami chinganga. Alpapash, 
churajuna maucayanshnami tucuringa. Cai pachapi causajcunapash, 
chashnallatami tucurinajunga. Ashtahuangarin ñucaca, causaita causachunmi 
quishpichisha. Imatapash cashcatapacha ñuca ruranaca, napacha 
tucuringachu. 
7Imatapash cashcatapacha ruranata yachajcuna, ñucata uyaichiyari. Ñuca 
mandashcataca, cangunapaj shungupimi charinguichi. Shuj gentecuna 
rimashpa pingaichinataca, na manllanachu canguichi. Paicuna nalicachishpa 
rimajpipash, na huañunalla tucunachu canguichi. 
8Paicunaca, churajunata polilla micujpishnami, tucurinajunga. Milmata juru 
micujpishnami, chinganajunga. Ashtahuangarin ñuca imatapash 
cashcatapacha ruranaca causajungallami. Shinallata quishpirinapash, causaita 
causaicamanmi canga” ninmi. 
9Mandaj Dioslla, rijcharinshna jatarishpa cambaj rigrapi ushaita japiyari. 
Ñaupa huatacunashnallata, ushaita japishpa shayariyari. Ñaupa 
punllacunapica Rahab nishcataca, ¿nachu can huañuchircangui? ¿Nachu chai 
jatun dragondaca, can ñuturcangui? 
10Yana yana jundu mama cuchataca, ¿nachu can chaquichircangui? 
Quishpirishcacuna yalichunga, ¿nachu can jundu jundu mama cuchata 
chaquichishpa, ñanda rurarcangui? 
11Mandaj Dios quishpichishcacunaca, Sion shuti puebloman cutin 
tigramungapachami. Cushijuihuan candashpami, Sion shuti puebloman 
tigranajunga. Paicunapaj jahuapica, causaita causaicaman cushijuimi tianga. 

Paicunaca, ninan cushijuitami charinga. Nanaipash, aij nishpa huacanapash 
tucuringami. 
12“Ñuca, ñucapachami, cangunata cushichij cani. ¿Cangunaca, ima cashpata 
jupashna chingajlla huañuna aichayu runatara manllanguichi? 
13Cangunata Ruraj Mandaj Dios ñucami, jahua pachatapash telata chutanshna 
churashpa, cai pachatapash rurarcani. Shina tucuita ruraj Diostaca, ¿ñachari 
cungarcanguichi? Cangunata llaquichijcuna ninanda fiñarishpa tucuchingapaj 
shayarinajujpica, punllandimi ninanda manllanajurcanguichi. Ashtahuangarin 
cangunata ninanda fiñashpa llaquichijca, ¿maipitayari? 
14Llaquihuan shaijushca prezu causajcunaca, uchami prezumanda llujchi 
tucunga. Prezu causanajuj alpa ucuman utuju ucupica na huañungachu. 
Paicunapaca, micunapash na illangachu. 
15Mama cuchata ninanda cuyuchishpa jatarichij, shinallata manllanayaita 
huacaj, Mandaj Dios ñucami, cangunapaj Taita Dios cani. Ñuca shutica, tucuita 
Mandaj Dios shutimi. 
16Cangunapaj shimipimi, ñuca rimashca shimicunata churarcani. Jahua 
pachataca, telata chutanshna churashpami, cangunataca ñuca maquihuan 
llandunshna cuidani. Cai pachatapash, alipacha shinllitami churarcani. 
Chaimandami, Sion shuti pueblopi causajcunataca: ‘Cangunaca, ñuca 
agllashcacunami canguichi’ nini” ninmi. 
17Rijchari Jerusalenlla, rijcharishpa jatariyari. Canga, Mandaj Dios fiñarishpa 
paipaj maquihuan cushca copamanda tucurijta ufiashpami, muspayashca 
cangui. 
18Canman ungushca tucuilla churicunamandaca, shujllapash canda 
pushangapaca, na tianllu. Can viñachishca, tucuilla churicunamandaca, 
shujllapash, maquimanda aisashpa pushangapaca, na tianllu. 

19Cai ishcai jatun llaquicunami, candaca japirca: Jatun llaquita rurashpa, 
llaquinayaita tucuchina, yarjaimandapash, espadahuambash huañuchi 
tucunami japirca. ¿Pita candaca llaquingayari? ¿Pita candaca cushichingayari? 
20Cambaj churicunaca, linllipi tsagnarishca tarugashnami, tucui ñan 
tigranacunapi shaijushca, huañunalla sirinajurca. Canda Mandaj Taita Dios 
ninanda fiñarishpa llaquichijpimi, chashna tucurca. 
21Llaquilla causajuj huarmilla, cunanga caita uyai: Vinota na ufiashca 
cashpapash, machashcami cangui. 
22Canda Mandaj Jatun Diosca, paipaj agllashcacunamanda randi shayarij, 
cambaj Taita Diosmi. Paica, cashnami nin: “Ricui, ñuca ninanda fiñarishca 
copamanda can ufiashpa machanataca, cambaj maquimanda ñami 
quichurcani. Ñuca ninanda fiñarishca chai copamandaca, na ashtahuan 
ufianguichu. 
23Chaitaca, canda ninanda llaquichijcunapaj maquipimi churagrini. Paicunaca, 
candaca: ‘Ñucanchi sarushpa yalingapaj cumuri’ ninajurcami. Shina nijpimi, 
canga ñan alpashna tucushpa, cambaj jahuata yalichun saquircangui” ninmi. 

Isaías 52 

Sion shuti pueblotaca, Taita Diosmi prezumanda llujchinga 

1Sion shuti pueblolla rijchariyari, rijchariyari. Jatun ushaita japiyari. Diospajlla 
pueblo Jerusalenlla, juyailla churajunata churajuyari. Circuncisión nishcata na 
rurashca runapash, mapa runapash, napacha chaiman cutin yaicungachu. 
2Jerusalén pueblolla, jatarishpa alpata chaspirishpa tiariyari. Sion shuti 
pueblomanda prezu japi tucushpa causajcunalla, cangunapaj cungapi 
huatashcataca pascarichiyari. 
3Mandaj Diosca, cashnami nin: “Cangunaca, ima culquitapash na cujpitami, na 
jatui tucushcashna causanguichi. Chaimandami ñucapash, ima culquitapash na 
cushpa, cangunataca quishpichigrini” ninmi. 

4Mandaj Jatun Diosca, cashnatapashmi nin: “Ñuca agllashcacunaca, yalishca 
huatacunapica, Egiptopi causangapajmi urai rinajurca. Chaimanda rinajujpica, 
asiriocunapash yangamandami prezu aparca. 
5Ñuca agllashcacunata yangamanda prezu apashca cajpica cunanga, ¿imatata 
caipica rurajuni? ninmi Mandaj Diosca. Paicunata apajcunaca, llaquinayaita 
mandashpami, huacachishpa charinajun. Ñuca shutitapash, punllandimi 
ninanda nalicachishpa, yangapi churanajun ninmi Mandaj Diosca. 
6Shinamandami ñuca agllashcacunaca, chai punllapica ñuca shutita 
rijsinajunga. Ñuca shimihuanmi, caitaca nini: Ricuichi, ñucallatami chaita 
rurangapaca, chaipi casha” ninmi. 
7¡Cushijuna ali villaita villangapaj, jahua urcuta calpashpa shamuj runaca, 
juyaillamari! Paica, casilla ali causaimandapash, quishpirinamandapash, 
imapash shuj alicunatallami villan. Sionbi causajcunamambash: “¡Cangunapaj 
Taita Diosmi mandagrin!” nishpami villan. 
8¡Uyaichiyari, cangunata cuidashpa chapaj runacunaca, ninanda 
cushijushpami, tandanajushpa caparinajunga! Sion puebloman, Mandaj Dios 
cutin pushamujtaca, tucuicunami ñavi ñavi ricunajunga. 
9Chulunlla sirij Jerusalén pueblolla, Diostaca tandanajushpa cushijuihuan 
candashpa alicachichiyari. Mandaj Diosca, pai agllashcacunaman cushijuita 
cushcamari. Jerusalenmanda apai tucushcacunataca quishpichishcamari. 
10Mandaj Diosca, tucui llactacunapi causajcunapaj ñaupajpimi, paipaj jucha 
illaj rigrata llujchishpa ricuchirca. Ñucanchi Taita Dios quishpichijtaca, tucui 
cai pacha manñacunapi tiaj llactacunapi causajcunami ricunga. 
11Babilonia llactamanda anchurichi, anchurichi. Chaimanda llujshichi. 
Imapash mapataca, na tacarinachu canguichi. Chai llacta chaupimanda 
llujshichi. Mandaj Diospaj imatalla charishcacunata apajcunapash, mapa illaj 
tucuichi. 

12Chai llactamandaca, na calpashpa llujshinachu canguichi, na pacalla rinachu 
canguichi. Mandaj Diosmi, cangunata ñaupashpa ringa. Can israelcunapaj 
Taita Diosmi, cangunataca tandachinga. 

Mandaj Diosta Servij Runagumi, llaquicunata apashca 

13“Ricuichi, ñucata servij runaguca, tucuipimari ali llujshinga. Jatunyachi 
tucushca, jatumbi churai tucushcami canga. Tucuita yali ashtahuan alipimi 
churai tucunga. 
14Shuj runacunahuan ricujpica, paitaca shujpacha cajtami ricunajurca. 
Shinamandami, tucuicuna ninanda manllarinajurca. Huañuna aichayu 
runacunata ashtahuan yali juyaillagumi carca. 
15Chashnallatami, jipaman paita ricushpaca, ashtaca llactacunapi causajcuna 
ninanda manllarinajunga. Jatun mandajcunapash paipaj ñaupajpica, shimita 
vichashpa na imatapash ni ushanajungachu. Paicunaca, ima horallapash pipash 
na villashcatami ricunajunga. Ima horallapash na uyashcatami yachanajunga”. 

Isaías 53 

1Ñucanchi villashcataca, ¿pita crishcayari? Mandaj Diospaj rigrataca, 
¿pimanda ricuchishcayari? 
2Paita servijca, paipaj ñaupajpica, chaquishca alpapi tiaj sapimanda shuj yura 
viñanshnami llujshinga. Paica, juyailla ñavi runaca na canllu. Shina cajpipash 
paita ricushpaca, na juyailla cajpipash, juyashunllami. 
3Gente purapica, na ricunayachi tucushca, yangapi churai tucushcami carca. 
Ninan nanaicunata, llaquita apanata yacharishcami carca. Ñavita shujman 
churanshna, na ricunayachishpami fiñarcanchi. Paitaca, yangapi churashpami 
na ricunayachircanchi. 
4Paica, ñucanchi ung:uicunata aparcapachami. Ñucanchi nanaicunahuanmi, 
llaquita aparca. Ashtahuangarin ñucanchica, paitaca Taita Dios astishpa, 
chugrichishpa llaquichishcatami yarcanchi. 

5Ashtahuangarin Diosta ñucanchi na cazushcamandami, paica chugrichi 
tucurca. Ñucanchi juchacunamandami, cutai tucunshna llaquichi tucurca. 
Casilla ali causaita ñucanchi charichunmi, paipaj cuerpopi ninan llaquita 
aparca. Pai chugrichi tucushcamandami, ñucanchica jambi tucurcanchi. 
6Ñucanchica, tucuicunami chingashca llamacunashna, caita chaita rircanchi. 
Tucuicunami, ñucanchi ñanda japishpa rircanchi. Ashtahuangarin Mandaj 
Diosca, paimanmi tucui ñucanchipaj juchata apachirca. 
7Paica ninanda llaquichi tucushpa llaquihuan cashpapash, imatapash na 
nircachu. Maltun jari llamashnami, huañuchina pushtuman apai tucurca. 
Paica, rutujcunapaj ñaupajpi llama upalla sirijunshna, imata ningapajllapash 
na shimita pascarcachu. 
8Prezu japi tucushpa, juchachi tucushpami, huañuchi tucurca. Paita 
catijcunataca, ¿pita cuentai ushanga? Paica, cai pachapi causaj 
puracunamandami anchuchi tucurca. Ñuca agllashcacuna na 
cazushcamandami, chugrichi tucurca. 
9Paica, Diosta na manllajcunahuan tandanajushpa pambai tucungapajmi 
alichirirca. Ashtahuangarin paica, ima nalitapash na rurashca cashpapash, 
pitapash na umachishca cashpapash, charijcunahuanmi huañushpa pambai 
tucurca. 
10Shina cajpipash Mandaj Diosca, paita ashtahuan llaquichingapaj 
munashpami, ninanda llaquichishpa charirca. Ñucanchi juchamanda paipaj 
causaita cushcamandaca, paita catijcuna tiajta ricungami. Ashtaca 
punllacunatami causanga. Paihuanmi Mandaj Diosca, pai munashcata rurashpa 
imapipash ali llujshinga. 
11“Paipaj alma llaquita apashca jipaca, na yanga apashcata ricushpami, 
ninanda cushijunga. Imatapash alipacha ruranata yachaj cashpami, imatapash 
cashcatapacha ruraj ñucata servij runaguca, taucacunata ima juchachinapash 
illajta ruranga. Paicuna nalicunata rurashcataca apangami. 

12Chaimandami paitaca, jatungunahuan japinata charichun tiachisha. Pai 
japinataca, ninan shinlli runacunahuanmi chaupirinajunga. Paica, huañuchi 
tucungacamanmi llaquichi tucurca. Paica, ashtacacunapaj juchata apashpa, na 
cazujcunamandapash Diosta mañashpami, juchayucunashnallata tucurca. 

Isaías 54 

Mandaj Diosca, israelcunataca causaita causaicamanmi juyan 

1Vijsayu tucunatapash, huahuata ungunatapash na yachaj huarmilla, 
cushijuyari. Ima horallapash huahuata na unguj huarmilla, jatun cushijuihuan 
caparishpa candayari. Cusa jichushca huarmirami, cusayu huarmitapash yali 
ashtahuan huahuacunata charigrin” ninmi Mandaj Diosca. 
2Cambaj carpataca, ashtahuan jatunda shayachiyari. Can causana ucu muyundi 
telacunatapash, ashtahuan caruta churayari. Ama chashna quichijipi 
causaichu. Huascacunatapash, ashtahuan largota churayari. Carpa 
estacacunatapash, ashtahuan shinllita pambayari. 
3Cambaj miraicunaca ali ladomambash, lluqui ladomambashmi jundanga. 
Paicunami, ashtaca llactacunata japishpa, llaquinayaita tucuchishca sirijuj 
pueblocunapipash causanajunga. 
4Ama manllaichu, na pandachi tucunguichu. Ama pingai tucuichu, candaca na 
rimashpa pingaichingachu. Ashtahuangarin chairalla viñai huarmi cajpillata, 
cusa jichushcamanda pingai tucushcataca cunganguimi. Cusa illaj 
cashcamanda, rimajpi pingai tucushpa causajushcatapash, na ashtahuan 
yaringuichu. 
5Canman causaita cuj Diosmi, cambaj cusa. Paica, tucuita Mandaj Dios shutimi. 
Canda Quishpichijca, israelcunapaj jucha illaj Diosmi. Paica, tucui cai pachapi 
causajcunapaj Taita Dios ni tucushcami canga. 
6Candaca, cusa jichujpi, shungupi llaquilla causajuj huarmitashnami, Mandaj 
Diosca cayarca. Chairalla viñai huarmi cajpillata, cusa jichushca 
huarmitashnami, cambaj Taita Diosca cashna nijurca: 

7“Huaquin punllatallami, candaca jichurcani. Shinamandami ninandapacha 
llaquishpa, candaca cutin pushamugrini. 
8Ñucaca, ashata fiñarishca cashpami, canda ama ricungapaj asha 
punllacunacamanlla ñuca ñavita pacarcani. Shina cashpapash, causaita 
causaicaman llaquishpami, candaca juyasha. Canda Quishpichij Mandaj Dios 
ñucami, chashna nini. 
9Noé shuti runa causajui punllacunapica: ‘Cai pachataca, napacha cutinga 
yacuhuan chingachishachu’ nishpami juramenturcani. Chashnallatami 
canhuambash: ‘Cutinga na fiñarishachu. Cutinga candaca, na rimashachu’ 
nishpa juramentuni. 
10Urcucunaca cuyuringami, lomacunapash chujchungami. Shina cajpipash, 
canda llaquinaca napacha ñucamanda anchuringachu. Canman casilla ali 
causaita carashapacha nishcatapash, napacha yangapi churashachu. Canda 
llaquij, Mandaj Dios ñucami chashna nini. 
11Canga, huairahuan tamia llaquichijpishnami, pipash na cushichijpi, 
llaquinayaita causajungui. Ricui, shina cajpipash ñucami candaca, ucuman 
callari rumicunata churashpa, carbunclo nishca rumicunata churashpa 
shayachigrini. Pircai callaringapaca, zafiro nishca rumicunatami churasha. 
12Cambaj ventanacunataca, juyailla rumicunahuanmi rurasha. Cambaj 
pungucunatapash, carbunclo rumicunahuanmi rurasha. Cambaj muyundi 
tucuilla jatun pircataca, juyailla rumicunahuanmi shayachisha. 
13Tucuilla cambaj huahuacunataca, Mandaj Dios ñucami yachachisha. Cambaj 
churicunaca, ashtahuan ashtahuanmi casilla ali causaita japinajunga. 
14Imatapash cashcatapacha rurashpami, juyailla charijushcashna cangui. 
Canga, llaquichishpa churajcunamandapash carupimi cangui. Ima llaqui japina 
manllaipash illajmi causangui. Pipash na candaca, llaquichingapaj 
quimiringachu. 

15Canda llaquichingapaj maijambash pacalla parlarishpa jatarijcunaca, na ñuca 
mandajpi chashna rurangachu. Canda llaquichingapaj pacalla jatarijcunaca, 
cambaj ñaupajpimi urmanga. 
16Ricui, ninata fucuchishpa jirruta rupajyachishpa, imamambash tigrachij 
runataca, ñucami rurarcani. Chaimandami, imata rurangapajpash 
jerramentacunata ruranlla. Imata tucuchijuchumbash ñucallatami, tucuchij 
runataca rurarcani. 
17Maijan shinlli macanajunacunahuan shayarishpapash, candaca pipash na 
mishangachu. Canda llaquichingapaj juchachijtapash, canrami llaquipi 
churangui. Mandaj Dios ñucata servijcuna japinaca, chashnami canga. 
Paicunapaj quishpirinaca, ñucapajmandami shamunga” nijurcami Mandaj 
Diosca. 

Isaías 55 

Diosca tucuicunatami llaquin 

1Yacunayachishpa tucui causajcunatami cashna nin: Yacuta ufiangapaj 
shamuichi. Culquita na charijcunapash, japishpa micuj shamuichi. Ima 
culquitapash na cushpa vinota, lecheta japij shamuichi. 
2Cangunaca, ¿imashpata culquitapash, napash micunatara randishpa 
tucuchinguichi? Canguna trabajashcatapash, ¿imashpata napash vijsa 
pactachinapi tucuchinguichi? Ñuca rimashcata aliguta uyahuaichi: Ali 
micunaguta micuichi. Chaita micushpaca racuyashpami, tucui shunguhuan 
cushijunguichi. 
3Cangunapaj rinrita mañachishpa, ñucapajman quimirishpa, aliguta 
uyahuaichi. Chashna rurajpica, cangunapaj almaca causangami. 
Cangunahuanga causaita causaicaman llaquisha nishpami, ari nircani. Davidta 
juyaimandami, chaitapacha rurasha. 
4Ricuichi, paitaca ñucami gentecunaman ñucamanda villachun churarcani. 
Llactacunapi causajcunata mandaj cachumbash, yachachij cachumbashmi 
churarcani. 

5Ricui, canga na rijsishca runacunatami cayangui. Shinallata canda na rijsishca 
runacunallatami, cambajman calpamunajunga. Israelcunapaj jucha illaj, 
cangunata Mandaj Taita Dios cangunata alicachishcamandami, shina 
shamunajunga. 
6Mandaj Diostaca, tari ushanalla cajpillata, mascaichiyari. Cangunapaj 
ladollapi cajpillata, cayaichiyari. 
7Paita na manllajpash, nali causaitaca saquichun. Nalita ruraj runapash, nali 
yuyaicunata saquichun. Chaita saquishpa, Mandaj Diospajman tigrarichunlla, 
paica llaquingami. Ñucanchi Taita Diospajman tigrarichunlla. Paimi, ashtaca 
ima nalicunata rurashcatapash anchuchinga. 
8Mandaj Diosca, cashnami nin: “Ñuca yuyaicunaca, na cangunapaj 
yuyaicunashnachu. Ñuca imata rurashpapash, na cangunashna rurashpa 
causanichu. 
9Imashnami jahua pachaca, cai pachamandaca jahuaman tiajun, 
chashnallatami ñuca imata ruranapash yali jatun. Shinallata ñuca 
yuyaicunapash, cangunapaj yuyaicunataca yali jatunmi. 
10Tamiapash, rasupash jahua pachamanda urmashpaca, na chaimanllata cutin 
tigranllu. Ashtahuangarin alpapi jicharishpami, granocunata fucuchin. Tarpuj 
runaca, paimandami muyuta charin. Paimandami, micungapajpash charin. 
11Ñuca shimimanda llujshij shimicunapash, chashnallatami ñucapajmanga, na 
chushaj tigramunga. Ashtahuangarin ñuca munashcataca rurangapachami. 
Ñuca imapaj cachajpipash, tucuimi ali llujshinga. 
12Huasimandaca, cushijushpami llujshinguichi, shinallata imapash na tucushpa 
aligutami tigranguichi. Urcucunapash, lomacunapash, cangunapaj ñaupajpimi 
candanajunga. Sachacunapi tiaj tucui quirucunapash cushijushpami, maquita 
huactarinajunga. 

13Zarza cashapaj randica, ciprés quirumi viñanga. Tsinipaj randica, arrayán 
yurami viñanga. Chaicunami, Mandaj Diospaj shuti jatun cajtaca ricuchinga. 
Ima horasllapash na tucurij, causaita causaicaman ricuchijmi canga” ninmi. 

Isaías 56 

Dioshuan ari nishcata pactachijcuna japinatami villajun 

1Mandaj Diosca, cashnami nirca: “Pimambash aliguta rurashpa pactachishpa, 
imatapash cashcatapacha ruraichiyari. Cangunata quishpichinaca, ñami 
chayamugrin. Ñuca imatapash cashcatapacha rurashpa ricuchinapash, ñami 
chayamugrin. 
2Chaita ruraj runaca, ninandami cushijun. Ugllarishcashna chaita yariajlla 
causajuj huañuna aichayu runaca, ninandami cushijun. Samana punllatapash, 
na yangapi churashpami alichin. Tucui nalita ruranamandapash jarcarishpa 
causashpami cushijun” nircami. 
3Shuj llactamanda cashpapash, Mandaj Diosta catij cashpaca, ama cashna 
nichun: “Mandaj Diosca, pai agllashca puracunamandaca, ñucata 
shitahuangapachami” nitaca, ama nichun. Shinallata eunuco nishca runapash: 
“Ricuichi, ñucaca chaquishca yurashnami cani” nitapash, ama nichun. 
4Mandaj Diosca, cashnami nin: “Eunuco runacunapash, ñuca shicanyachishca 
samana punllacunata huacaichishpa, ñuca munashcashna causanajuchun. 
Ñucahuan ari ninajushcatapash, ugllarinshna chaita yariajlla causanajuchun. 
5Shina causajpica, pircahuan rurashca ñuca huasipimi causachun saquisha. 
Churicunata, ushicunatapash yali aligutami carasha. Paicunapaj shutitaca, ima 
horasllapash na tucurij tucui causaipaj cachunmi cusha. 
6Caru llactamanda runacunapaj churicunapash, Mandaj Dios ñucata 
servingapaj catichunlla. Shinallata Mandaj Dios ñuca shutita tucui shunguhuan 
juyashpa ñucata servij tucuchunlla. Samana punllatapash na yangapi 
churashpa, tucuicuna huacaichinajuchunlla. Ñucahuan ari ninajushcatapash 
ugllarinshna, chaita yariajlla causanajuchunlla. 

7Chashna causajpica, ñucapajlla urcumanmi pushasha. Ñucata mañana 
huasipimi samachisha. Animalcunata huañuchishpa, ñuca altarpi churashpa 
tucuillata rupachishpa carashcatapash chasquishami. Ñuca huasica, tucui 
gentecuna Diosta mañana huasi ni tucushcami canga” ninmi. 
8Caita, chaita rishca israelcunata tandachij Mandaj Jatun Diosca, cashnami 
nirca: “Ñucapaj tucushpa tandanajujcunatapash, caiman cutin 
pushamusharami” nircami. 
9Sachacunapi causanajuj tucui animalcuna, bosquepi causanajuj millai 
animalcuna micushpa tucuchingapaj shamuichiyari. 
10Paicunapaj chapaj runacunaca tucuilla ñausacunami, imatallapash na 
yachajcunami. Tucui paicunami, upa alcucunashna na huacashpa sirinajun. 
Puñushpa sirinatallami, juyashpa causan. 
11Paicunaca, mashnata micushpapash, napacha sajsaj alcucunashnami. 
Michijcunallatapash, imatallapash na entendinllu. Tucui paicunami, paicuna 
munashcata rurashpa causanajun. Paicunapaj alitallami, tucuicuna 
mascanajun. Imata rurangapajpash, paicuna munashcatallami ruranajun. 
12Paicunaca, cashnami ninajun: “Shamuichi, vinota, sidrata ufiashpa 
machashunchi. Cayapash, cunan punllashnallatami canga. Na cashpaca, 
ashtahuan alipachami canga” ninajunmi. 

Isaías 57 

Yanga dioscunata mañaj israelcunaca, llaquichi tucungapachami 

1“Imatapash cashcatapacha ruraj runa huañujpica, pipash paitaca na yarinllu. 
Pitapash llaquij, ali runacunapash huañunmi. Shina huañujpipash, imatapash 
cashcatapacha ruraj chai runagutaca llaquimanda anchuchishcataca, pipash na 
yuyaita japinllu. 
2Paicuna huañushpaca, casilla aliguta causangapajmi rin. Taita Diospaj 
ñaupajpi ali causajcunaca tucuicunami, paicuna sirijunapi samanajunga. 

3Ashtahuangarin cangunaca, ñucapajman quimirimuichi. Cangunaca, bruja 
huarmipaj huahuacunami canguichi. Cazarashca jahua shujcunahuan causaj 
runapaj, huainayashpa causaj huarmipaj miraicunami canguichi. 
4¿Pitata cangunaca, asishpa ricurcanguichi? ¿Pitata shimita ninanda 
pascashpa, jalluta llujchishpa nalicachircanguichi? Cangunaca, ñucata na cazuj 
runacunapaj huahuacuna, llulla runacunapaj miraicunami canguichi. 
5Cangunaca, fangasapa tucui quiru ucucunapimi, yanga dioscunahuan nalita 
ruranatalla ninanda munashpa puringuichi. Cangunapaj huahuacunatapash, 
pugru pambacunapi, jaca rumicunapimi chai dioscunaman cushpa 
huañuchinguichi. 
6Canga, pugru pambapi tiaj llambu rumicunamandami, ima japinatapash 
charingui. Chaicunami, can japinataca ricuchinga. Chai rumicunamanmi, 
vinota talishpa ashtahuan imatapash cararcangui. Chai tucui nalita 
rurashcamandaca, ¿nachu llaquichina cani? 
7Jatun urcu jahuapimi, cambaj camataca churarcangui. Chaiman vichai 
rishpami, chai dioscunaman animalcunata carashpa huañuchircangui. 
8Chai diosta can yaringapaca, cambaj huasi pungu huashapimi churarcangui. 
Canga, ñucaman ricurina randica, shujmanmi churajushcata llujchishpa 
ricurircangui. Cambaj camata ashtahuan jatunyachishpami, chaiman 
vitsiashpa sirirircangui. Paicunapajlla causangapajmi ari nircangui. Chai 
dioscunahuan huainayana cama maipi ricurijpipash, chaipi siririjllami 
carcangui. 
9Jatun mandajpajmambash, jambicunata javirishpa, mishquilla ashnajuj 
jambicunahuan ninanda churarishpami rircangui. Cambaj randi parlajcunata 
caru llactacunaman cachashpami, Seol ucucaman chayajta cumurinshna pingai 
tucurcangui. 
10Chai tucui nalita rurashpa causashcamandami shaijurcangui. Shina 
cashpapash: ‘Imatapash na ashtahuan rurai ushanichu’ nitallapash na 

nircanguica. Cambaj maquipi ushaita japishpami shaijushpapash, na saquishpa 
ashtahuan catijurcanguilla. 
11¿Pi manllachijpi manllarishpata, ñucata crishpa causajunataca saquircangui? 
¿Pi manllachijpita, ñucata na crishpa yaritallapash na yaringui? ¿Nachu 
chaitaca, pundamandapacha imatapash na nishpa, imatapash na yachanshna 
upalla saquijpilla ima horallapash, ñucataca na manllashpa causangui? 
12Imatapash cashcatapacha can rurashcatapash, imata rurashcatapash, ñucami 
tucuicunaman ricuchigrini. Chai rurashcacunaca, cambaca imapajpash na 
alichu canga. 
13Cacharichihuayari nishpa, cambaj yanga dioscunata caparijujpipash, na 
cacharichi ushangachu. Tucui paicunataca, huairami shujta fucushpalla, 
tucuillata vichai apanga. Ashtahuangarin ñucata yariashpa causajmi, llactata 
japishpa chaipi causanga. Ñucapajlla urcupimi, causanata charinga” ninmi. 
14Chaipica, cashnami ninga: “Ñanda alichishpa, llambullaguta rurashpa 
fichaichiyari. Ima nitijana tiajpipash, ñuca agllashcacunapaj ñanmanda 
anchuchichiyari” ningami. 
15Paica, causaita causaicaman jahua pachapi causajmi, tucuita yali Jatun 
Diosmi. Paica, jucha illaj Dios shutimi. Paimi, cashna nin: “Ñucaca, ima 
juchapash illaj, jahua pachapimi causani. Llaquilla causajcunata, shungupi na 
jariyashpa causajcunata ayudashpami causani. Na jariyashpa causajcunaman, 
llaquilla shunguta charijcunaman causaita cungapajmi, chaipi causani. 
16Ñucaca, na tucui causaipi fiñanajushpa rimarijushachu. Na fiñarishcalla 
causajushallachu. Chashna cajpica ñuca ñaupajpillatami, espirituta charij ñuca 
rurashca almayu runacunaca, ushai illaj tucunajunman. 
17Israelcunataca, imatapash yapata munashpa nalita rurashcamandami, 
ninanda fiñarishpa llaquichircani. Ninanda fiñarishpa llaquichishpami, 
tigrashpallapash na ricurcani. Shina cajpipash paicunaca na cazushpami, 
paicunapaj shungu munashcata rurashpa catinajurca. 

18Chashna ruranajujtaca ricurcanimi. Shina cajpipash, paicunataca ñucami 
alichisha, ñucallatami paicunataca michisha. Paicunatapash, paicunahuan 
llaquilla causajcunatapash cushichishami. 
19Paicunapaj shimihuanga: ‘Casilla ali causaimi tian, casilla ali causaimi tian’ 
nishpa alicachinajuchunmi, carupi causajcunaman, ladollapi causajcunaman 
ali causaita carasha. Ñucami paicunataca alichisha” ninmi Mandaj Diosca. 
20Ashtahuangarin Diosta na manllajcunaca, mama cucha jatarishpa, na casilla 
tiajui ushanshnami canga. Chai yacucuna mapata, turuta manñaman 
shitajunshnami canga. 
21“Ñucata na manllajcunapaca, casilla ali causaica na tianllu” nircami ñuca 
Taita Diosca. 

Isaías 58 

Dios mandashcashna na micushpa mañanatami villajun 

1“Na ashtahuan shuyashpa, cunga pactarishcata caparishpa ucha villagri. 
Trompetata huacachinshna, caparishpa rimagri. Ñuca agllashcacunaca, ñucata 
napacha cazushcata villagri. Jacobopaj huahuacuna juchata rurashcataca 
villagri. 
2Paicunaca, punllandimi ñucataca mascanajun. Imatapash cashcatapacha 
rurashpa causanajunshnami, ñucamanda yachajushpa catingapaj munanajun. 
Paicunapaj Taita Dios mandashcatapash na saquishpa causashcashnami, 
aliguta ricushpa imatapash cashcatapacha paicunaman rurachun mañanajun. 
Taita Dios ñucapajman, ashtahuan quimiringapajmi munanajun. 
3Cangunaca, ¿imashpata cashna ninguichi?: ‘Na micushpa, ñucanchi 
mañajpipash, canga na uyanguichu. Tucui shunguhuan llaquirishpa 
mañajpipash, imatapash na ricunshnami tucungui’ ninguichimi. Ricuichi, na 
micushpa mañana punllapica, cangunapaj shungu munashcatarami 
ruranguichi. Cangunapaj trabajajcunatapash, tucuicunatami llaquichishpa 
charinguichi. 

4Ricuichi, cangunaca fiñanajushpa, caishuj chaishuj rimaringapajllami, na 
micushpa tianajunguichi. Maquihuan huactashpa chugrichingapajllami, 
chashna tianajunguichi. Canguna mañanajujta, jahua pachamanda ñuca 
uyachunga, cunanshnallata rurashpa catinachu canguichi. 
5¿Junco nishca yurashna umata urai cumuchishpa, tucui shunguhuan llaquilla 
chishachunllu mandarcani? ¿Tutapash cañamuta churajushpa, uchufapi 
siririchunllu mandarcani? ¿Shina rurashpa, na micushpa mañanatachu 
agllarcani? ¿Chaitachu cangunaca: ‘Na micushpa mañana punlla, Mandaj Dios 
cushijuna punlla’ ninguichi? 
6Ashtahuangarin ñucaca, ¿nachu caicunatara rurashpa na micushpa mañachun 
mandarcani? Huatashcashna charijuj jatun nalita ruranamanda cacharirichun. 
Imatapash apachinshna, shujcunata llaquichishpa charinata saquichun. 
Llaquichi tucushpa causajcunata cacharishpa saquichun. Yugota faquinshna 
tucui chaicunata saquichunmi mandarcani. 
7¿Nachu yarjachishpa causajcunaman micunata carachun, maitapash purinajuj 
imagutapash na charijcunata huasipi mingachijuchun mandarcani? ¿Nachu 
lluchulla purijcunata ricushpapash churachijuchun, cambaj huauquita na 
ricungapaj, ñavita ama shujman churachun mandarcani? 
8Chaita rurajpica, pacarij indishnami, candaca punchayachinga. Cambaca, 
quishpirinapash uchami chayamunga. Imatapash cashcatapacha can 
rurashcallatami, candaca ñaupashpa pushanga. Cambaj huashataca, 
punchapamba Mandaj Dios ñucami cuidashpa catisha. 
9Shinallata canga, ñucatami mañangui. Shina mañajpimi, Mandaj Dios 
ñucapash candaca uyasha. Can caparijpica: ‘Caipimi cani’ nishami. Chashna 
canda uyachunga, yugoshna shujcunata llaquichinatapash, maquita 
ricuchishpa manllachinatapash, yanga juchachinatapash saquinami cangui. 
10Yarjachishpa causajmambash, micunaguta carashpa, shungupi llaquilla 
causajtapash ayudashpa, llaquimanda llujchijpica, yana yana tutapi cajpipash, 

candaca punchayachingami. Cambaj yana tutapash, chaupi punllashnami 
canga. 
11Mandaj Diosmi, candaca tucui causaipi michijunga. Chaquishca pambapi 
cajpipash, cambaj shungu cushijujtami caranga. Cambaj tullucunatapash 
shinlliyachingami. Canga, larca yacu jicharijuj huertashnami tucungui. Ima 
horallapash na chaquishpa llujshijuj yacushnami cangui. 
12Jerusalendaca, unai huatacunata rumi mundunlla sirijujtami, cambaj 
gentecunaca alichinga. Ashtaca huatacunata urmashca sirijujtami, callari 
rumicunata churashpa cutin shayachingui. Chaita rurajpica, cangunataca: 
‘T'unirishca pircacunata alichijcuna chaipi causagringapaj, ñangunata 
alichijcuna’ ninajungami. 

Samana punllata huacaichinatami villajun 

13Ñucapajlla shicanyachishca samana punllapica, imatapash can munashcata 
rurangapaca, na llujshinachu cangui. Ashtahuangarin chai punllataca: ‘Jucha 
illaj, Mandaj Dios shicanyachishca cushijuna punllami’ ninami canguichi. Chai 
punllata alicachishpa, ama can yarishcatalla cambaj munaita ruranguichu. 
Shinallata can yarishca shimicunatapash na parlashpaca, 
14Mandaj Dios ñucamanda cushijuita japinguimi. Candaca, llacta 
urcucunamanmi, cutin vichai pushamusha. Cambaj taita Jacoboman carashca 
alpacunapi fucushca micunatami carasha” nishpami, Mandaj Diosca paipaj 
shimihuan villarca. 

Isaías 59 

Israelcunapaj juchacunataca, Diosmanmi villashca 

1Ricuichi, cangunata na quishpichi ushangapaca, Mandaj Diospaj maquica na 
faquirishcachu. Canguna mañashcata na uyangapaca, paipaj rinripash na 
uyajca, na canllu. 
2Ashtahuangarin canguna nalicunata rurashcallatami, cangunahuambash, 
cangunapaj Taita Dioshuambash shicanyachishca. Cangunapaj 
juchacunallatami, canguna mañashcata ama uyachun, paipaj ñavita pacashca. 

3Cangunapaj maquica, huañuchishcamandami yahuarpi mapayarca. 
Cangunapaj dedocunapash, nalita rurashcamandami mapayarca. Cangunapaj 
shimicunapash, llullashpallami riman. Cangunapaj jallupash, nalitallami 
parlan. 
4Imatapash cashcatapacha ruranajuchun caparishpa mañangapaca, pipash na 
tianllu. Llullashcamanda ricushpa llaquichij runapash, pipash na tianllu. 
Ashtahuangarin imapash yangacunata yariajlla causashpami, imatapash 
yangacunata rimanajun. Nali yuyaicunata vijsayu tucushpa, ungunshnami 
imatapash nalitalla ruranajun. 
5Paicunaca, culebra lulungunata ugllanshna, araña telata ahuanshnami 
causanajun. Maijambash chai lulungunata micushpaca, huañungallami. Chai 
lulungunata tugyachijpica, culebracunami llujshinga. 
6Paicuna ahuashca telacunaca churajungapajpash, na alichu canga. Paicuna 
imatalla rurashcahuanga, quilparitapash na ushangachu. Imata rurashpapash, 
nalitallami ruranajun. Paicunapaj maquica, imatapash llaquitallami ruranajun. 
7Paicunapaj chaquihuanga, nalita rurangapajllami calpanajun. Ima nalitapash 
na rurajcunata huañuchishpa yahuarta jichangapajllami, ucha rinajun. 
Paicunapaj yuyaipipash, nalita ruranatallami yarinajun. Maipipash 
llaquichishpa, tucuchishpallami purinajun. 
8Casilla aliguta causanataca, na yachanllu. Paicunapaj causaipica, imatapash 
cashcatapacha ruranapash na tianllu. Paicuna purina ñangunapash vishtumi. 
Maijambash chai ñangunata catishpaca, casilla ali causaitaca na rijsingachu. 
9Chaimandami, imatapash cashcatapacha ruranapash, ñucanchimandaca 
caruyashca. Aliguta ruranapash, na ñucanchipajman chayamurcachu. 
Punchapamba punllata shuyanajushpapash, yana yana tutapishnami 
causanchi. Pacarichun shuyanajushpapash, tutapishnami purinajunchi. 
10Ñavi illaj ñausacunashnami, patacunapi maquihuan taunarishpalla 
purinajunchi. Chaupi punllapash, tutapishnami nitijanajunchi. 
Huañushcacunashnami, yana ucucunapi causanajunchi. 

11Ñucanchica tucuicunami, osocunashna huacanajunchi. Palomacuna 
huacanshnami, aij nishpa llaquilla huacanajunchi. Imatapash cashcatapacha 
rurachun shuyanajujpipash, na tiarcachu. Quishpirinata shuyanajujpipash, 
ñucanchimandaca caruyarcami. 
12Ñucanchi canda na cazushcacunatami, cambaj ñaupajpica mirachishcanchi. 
Ñucanchi nalicuna cajtaca, ñucanchi juchacunallatami villanajun. Ñucanchi 
ima nalita rurashcapash, ñucanchipillatami tiajun. Chaimandami, ñucanchi 
juchacunataca rijsinchi. 
13Yachashpata na cazushpa, Mandaj Diosta fiñachishcata, ñucanchi Taita 
Diosmanda anchurishcatapashmi yacharcanchi. Shinallata pitapash 
nalicachinata, Diosta na cazunata, umachishpa llaquipi churanatalla ñucanchi 
shungupica yarinajushcatami yacharcanchi. 
14Chaimandami japina cashcata japinapash, imatapash cashcatapacha 
ruranapash, ñucanchimandaca caruyarca. Na llullanapash, plazapimi 
nitijashpa urmashna tucurirca. Chaimandami, aliguta ruranapash na shamui 
usharca. 
15Na llullashpa villanaca jarcarircami. Imatapash nalita ruranamanda 
anchurijpash, prezumi churai tucujurca. Aliguta ruranata saquijta ricushpami, 
Mandaj Diosca ninanda fiñarirca. 
16Shina nalicuna cajpipash, pi jarcajpash na tiajpimi, Mandaj Diosca ninanda 
llaquirirca. Chaimandami, paipaj rigrahuanllata quishpichirca. Shinami paica, 
imatapash cashcatapacha ruraj cajtaca ricuchirca. 
17Imatapash cashcatapacha ruranatami, jirru churajunatashna churajurca. 
Quishpirinataca, umapi churajuna jirruta churajushcashnami shayarirca. Paita 
na cazushcamanda randi llaquichinatami, churajunata churajushcashna 
churajurca. Ninandapacha juyaihuanmi, jahualla churanahuanshna 
quilparirca. 
18Paita fiñajcunataca, llaquichina cashcashnallata llaquichingapaj, paita na 
ricunayachijcuna japinatapash ninanda fiñarishpa paicunaman cungapajmi, 

chashna shayaringa. Mama cucha manñacunapi causajcunamambashmi, paita 
fiñashcamandaca cuna cashcatapachata cunga. 
19Shina rurajpimi, Mandaj Diospaj shuti punchapamba cajtaca, indi llujshimuj 
ladomanda, indi huashajuj ladocaman manllanajunga. Fiñaj runaca, jatun 
yacushnami shamunga. Ashtahuangarin paita jarcangapaca, Mandaj Diospaj 
Espiritumi, banderata ricuchinshna jarcanga. 
20“Quishpichijca, Jacobopaj miraicuna nalita ruranajushcata saquijpimi, 
quishpichingapaj Sion shuti puebloman shamunga” ninmi Mandaj Diosca. 
21Mandaj Diosca, cashnatapashmi nin: “Paicunahuanga, caita 
pactachingapajmi ari nigrini: Ñuca Espirituca, cangunapimi tiajun. Cangunapaj 
shimipi ñuca churashca shimicunaca cangunapajpash, cangunapaj 
huahuacunapajpash, paicunapaj huahuacunapajpash, cunanmandapacha 
causaita causaicaman napacha illangachu” ninmi Mandaj Diosca. 

Isaías 60 

Jipa punllacunaca, Sion shuti puebloca juyaillami canga 

1“Sion shuti pueblolla, jatarishpa punchapamba ricuriyari. Canda punchayachij 
michaca, ñami shamushca. Cambaj jahuapica, Mandaj Diosmi punchapamba 
ricurijun. 
2Ricuichi, cai pachataca, yana yana tutami quilpanga. Llactacunapica 
amsayangami. Ashtahuangarin candaca, Mandaj Diosmi pacarichinga. Cambaj 
jahuapimi, paica punchapamba ricuringa. 
3Shuj llactacunapi causajcunaca, can punchayachijuj michapimi purinajunga. 
Jatun mandajcunapash, can punchayachijpimi purinajunga. 
4Cambaj ñavita alsashpa muyundi ricuyari. Tucui caicunami tandanajumushca. 
Cambaj churicunami carumanda shamunajunga, cambaj ushicunataca, 
marcashpami saquij shamunajunga. 
5Chaita ricushpami cambaj ñavica, punchapamba punllayanshna ricunga. 
Mama cucha chaupipi tiaj llactacunamandapash, ashtacacunami cambajman 

shamunajunga. Shuj llactacunapi causajcunapaj imatalla charishcacunatami, 
canman caranajunga. Chaipimi, cambaj shunguca ninanda cushijunga. 
6Ashtaca camellocunami, canda muyundi quilpashca shayanajunga. Madián 
shuti, Efa shuti llactacunamandami dromedario nishca animalcunapi 
shamunajunga. Sabá shuti llactamandapash, tucuicunami shamunajunga. 
Orota, inciensota apamushpami, Mandaj Diosta alicachishpa villanajunga. 
7Cedar shuti llactamandaca, tucui animalcunata tandachishpami, cambajman 
apamunajunga. Nebaiot shuti llactamandaca, jari llamacunatami canman 
caranajunga. Chaicunataca cushijushpami, ñuca altarpi rupachinajunga. 
Shinamandami punchapamba ñuca causana huasitaca, ninanda alicachisha. 
8¿Picunata fuyushna shamunajun? ¿Picunata palomacuna, paicunapaj 
ventanaman yaicunshna yaicumunajun? 
9Mama cucha manñacunapi causajcunaca, ñucatapachami shuyanajunga. 
Tarsis pueblopi pundamandapacha tiaj jatun barcocunapash, cambaj 
huahuacunatami, chai caru llactamandaca, paicunapaj culquindi, orondi 
pushamunajunga. Cangunata Mandaj Taita Dios, israelcunapaj jucha illaj 
Diospaj shutita jatunyachingapajmi shamunajunga. Pai Diosmi, cangunataca 
juyaillaguta rurarca. 
10Cambaj muyundi pircacunataca, shuj llactacunamanda shamuj runacunami 
shayachinajunga. Paicunata jatun mandajcunami, candaca servinajunga. Ñuca 
fiñarishca cashpami llaquichircani. Ashtahuangarin cunanga, alita rurangapaj 
munashpami, cangunataca llaquisha. 
11Cambaj pungucunaca pascarinajungallami. Tutapash, punllapash na 
vichangachu. Shuj llactacunamanda imatalla charishcacunata apashpa 
yaicumuchun, chai llactacunata jatun mandajcunatapash cambajman 
pushashpa yaicumuchunmi, chashna pascariajunga. 
12Maijan llactamanda runacuna cashpapash, maijan llactata mandajcuna 
cashpapash, canda na servishpaca, tucuillami llaquinayaita tucuchi tucunga. 

13Líbano shuti urcumandami, ciprés, pino, boje nishca juyailla quirucunata 
tandachishpa apamunajunga. Chaicunahuanmi, ñuca chaqui saruna huasitaca, 
juyailla rurashpa alicachisha. 
14Canda llaquichijcunapaj churicunaca, cambaj ñaupajman shamushpami, 
pingai tucushpa urai cumurinajunga. Canda nalicachishpa tucui asijcunami, 
can purijpica cambaj chaqui ñaupajpi cungurinajunga. Paicunami candaca: 
‘Mandaj Dios causana Pueblo’, ‘Israelcunapaj jucha illaj Dios causana Sion 
Pueblo’ ninajunga. 
15Jichushca, pipash na ricunayachishca, cambaj ladotaca pipash na yalingapaj 
munashpa canapaj randica, ñucami candaca causaita causaicaman alicachi 
tucuchun rurasha. Tucui huatacunata cushijushpa causanatami rurasha. 
16Shuj llactacunamanda, imagutapash chasquishpami, lecheta ufianshna 
causangui. Jatun mandajcunami, mama chuchuchijunshna imatapash 
caranajunga. Shina rurajpimi Mandaj Dios ñucataca, canda Quishpichij, canda 
llaquimanda Llujchij, Jacoboman ushaita cuj cajtapash yachahuangui. 
17Broncepaj randica orota, jirrupaj randica culquita, caspipaj randica bronceta, 
rumicunapaj randica jirrutami apamusha. Impuestopaj randica, casilla ali 
causaitami cusha. Llaquichijcunata apamungapaj randica, imatapash 
cashcatapacha ruranatami apamusha. 
18Cambaj llactapica, ninanda llaquichinajuipash, tucuchi tucunapash, 
faquinshna llaquichi tucunapash cutinga na tiangachu. Ashtahuangarin cambaj 
pueblo muyundi jatun pircacunataca: ‘Quishpirinami’ ninguimi. Cambaj 
pueblo pungucunataca: ‘Diosta alicachinami’ ninguimi. 
19Punllapi indi punchayachishcapash, imapajpash na valingachu. Tutapash, 
lunaca na punchayachingachu. Ashtahuangarin Mandaj Diosmi, causaita 
causaicaman canda punchayachij micha canga. Cambaj Taita Diosmi cambaca, 
juyailla punchapamba canga. 

20Cambaj indica, napacha tutayangachu, cambaj lunapash, napacha 
yanayangachu. Mandaj Diosmi, causaita causaicaman canda punchayachij 
micha canga. Cambaj llaqui punllacunapash tucuringami. 
21Cambi causajcunaca, tucuicunami imatapash cashcatapacha rurajcuna canga. 
Paicunaca llactatami, paicunapaj cachun causaita causaipaj japinajunga. 
Paicunaca, ñuca tarpushca yuracunapaj sapimanda viñashca yuracunashnami 
canga. Ñucata ninanda alicachingapaca, ñuca maquihuan rurashca 
chagrashnami canga. 
22Shuj uchillagumandaca, huaranga huarangashnami tucunga. Ashtahuan 
ashallagumandaca, ninan shinlli llactashnami tucunga. Mandaj Dios 
ñucallatami, caicuna chashna tucuna punllacunataca, ucha pactachisha” 
nijurcami. 

Isaías 61 

Sion shuti pueblopi causajcunata quishpichina ali villaimi 

1Mandaj Jatun Diospaj Espiritumi, ñucapica causajun. Mandaj Diosmi 
ñucataca, aceiteta talishpa javihuarca. Ñucataca, llaquilla causajcunaman ali 
villaita villachun, shungu faquirinshna llaquirijcunata ayudachun, prezu 
causajcuna cacharichi tucuna cashcata villachun, prezuna huasipi 
tianajujcunamambash, paicuna ña llujshina chayamushcata villachunmi 
cachamuhuarca. 
2Mandaj Dios quishpichina huata chayamushcata, ñucanchi Taita Dios 
llaquichina punlla chayamushcata villachumbash, llaquilla tucui causajcunata 
cushichijuchumbashmi cachamuhuarca. 
3Sion shuti pueblopi llaquilla causajcuna, uchufata shitarichun mandanapaj 
randica, ninanda alicachi tucunata carachun, yanata churajunapaj randica, 
mishquillagu ashnajuj aceitetashna cushijuita carachun, llaquilla shunguhuan 
causanapaj randica, jahualla churajunaguta churachinshna, cushijuita 
carachunmi cachamuhuarca. Paicunaca: “Mandaj Dios tarpushca, imatapash 

cashcatapacha ruraj quirucuna” ni tucunajungami. Dios ninanda alicachi 
tucujuchunmi, chashna ninajunga. 
4Punda huatacunamanda urmashca sirijushcatami, cutin shayachinajunga. 
Callari huatacunamanda llaquinayaita tucuchi tucushca sirijushcatami, cutin 
alichinajunga. Urmashca sirijushca pueblocunatami, cutin alichinajunga. 
Ashtaca miraicunacaman rumi mundungunalla sirijushcatami, cutin 
shayachinajunga. 
5Shuj llactacunamanda runacunami, cangunapaj llamacunataca michinajunga. 
Na rijsishca runacunami, cangunapaj pambacunatapash yapunajunga, uvas 
yuracunatapash tarpunajunga. 
6Cangunaca: “Mandaj Diospaj curacuna, ñucanchi Taita Diosta servijcuna” ni 
tucunguichimi. Shuj llactacunapi causajcuna, imatalla charishcacunatami 
micunguichi. Paicuna juyailla imatapash charishcamandami, jatunyachi 
tucunguichi. 
7Ninanda pingaichi tucushpa, nalicachi tucushpa causangapaj randica, quiquin 
llacta alpacunapillatami, cangunataca alicachinajunga. Shinamandami, 
cangunapaj llactacunapica chaitapash yali alicachi tucushpa, causaita 
causaicaman cushijunguichi. 
8Mandaj Dios ñucaca, imatapash aliguta ruranatami juyani. Shuhuashpa 
ñucaman cushpa tucuillata rupachijcunataca, na ricunayanllu. Shinamandami, 
alita rurajcuna imata rurashcatapash, na llullajpacha cachun churasha. 
Paicunahuanga, causaita causaicamanmi ari ninajushun. 
9Paicunapaj miraicunaca, tucui llacta puracunapi rijsishcami canga. Retoño 
llujshishcashna paicunapaj huahuacunaca, gentecunapaj chaupipi rijsishcami 
canga. Chaita tucui ricujcunami, Mandaj Dios bendiciashca miraicuna cajta 
rijsinajunga. 
10Mandaj Diospimi, ninandapacha cushijusha. Ñuca Taita Diospimi, tucui 
almahuan cushijusha. Paica, churajunata churachinshnami quishpichihuarca. 
Jahualla churajunata churachinshnami, imatapash cashcatapacha rurarca. 

Cazaragrijuj huambraman juyaillaguta churachinshnami churachihuarca. 
Cazaragrijuj cuitsaman, juyailla orota churachinshnami churachihuarca. 
11Alpapimi retoñocuna viñan. Huertapimi, muyu viñashpa vichai llujshin. 
Shinallatami Mandaj Jatun Diosca, imatapash cashcatapacha ruranatapash, 
alicachi tucunatapash, tucui shuj llactacunapaj ñaupajpi ricuchinga. 

Isaías 62 

1Sion shuti pueblota juyaimandaca, napacha upallayashachu. Jerusalenda 
juyaimandaca, napacha samashachu. Imatapash cashcatapacha pai ruranapash 
punchapamba ricuringacaman, quishpirinapash michumbi michata 
japichishcashna ricuringacamanmi, chashna casha. 
2Chashna cajpimi shuj gentecunaca, imatapash cashcatapacha can rurashcata 
ricunajunga. Shinallata tucui jatun mandajcunami, can juyailla rurashcataca 
ricunajunga. Chaipimi Mandaj Diosca, paipaj shimihuambacha candaca 
mushuj shutita shutichinga. 
3Mandaj Diospaj maquipica, punchapamba coronagushnami cangui. Cambaj 
Taita Diospaj maquipica, jatun mandajpaj umapi churana diadema 
nishcagushnami cangui. 
4Canga cutinga napacha: “Jichushca pueblo” ni tucunguichu. Cambaj 
llactatapash napacha: “Llaquichi tucushca llacta” ninajungachu. 
Ashtahuangarin canga: “Ñuca munashca huarmi” ni tucunguimi. Cambaj 
llactapash: “Ñucahuan cazarashca huarmi” ni tucungami. Mandaj Diospaj 
juyaica canhuanmi canga. Chaimandami cambaj llactaca, paihuan 
cazarashcashna canga. 
5Jarihuan nara tacarishca cuitsahuan, chairalla viñai huambra 
cazarashcashnami, cambi causajcunapash, canhuan cazarashcashna 
causanajunga. Shuj cusa paipaj huarmihuan cushijunshnami, cambaj Taita 
Diospash canhuanga cushijunga. 

6Jerusalenlla, cambaj muyundi pircacunapica, cuidajcunatami churarcani. 
Paicunaca, tucui tuta, tucui punlla napacha upalla cangachu. Mandaj Diosta 
yariashpa causajcunaca, napacha samanachu canguichi. 
7Jerusalenda pai cutin alichingacaman, cai pachapi causajcuna Jerusalenda 
alicachi tucushca cachun churangacamanmi samachunga, na saquina 
canguichi. 
8Mandaj Diosca, ninan ushaita charij, paipaj ali lado maquita alsashpami, 
cashna nishpa juramenturca: “Cangunata fiñajcuna, cangunapaj trigota 
apashpa micuchunga, napacha saquishachu. Canguna tarpujpi fucushca 
uvasmanda vinota, na rijsishca runacuna ufiachumbash, napacha saquishachu. 
9Ashtahuangarin cangunallata cozechashpa micushpami, Mandaj Dios 
ñucataca alicachinguichi. Uvasta tandachijcunami, ñucapajlla huasi 
patiocunapi vinota ufianajunga” ninmi. 
10Pueblo pungucunataca yalimuichiyari, yalimuichiyari. Ñuca agllashcacuna 
yaicuchun, ñanda fichaichiyari. Ñandapash, rumicunata anchuchishpa ali 
llambullaguta alichichiyari. Tucui shuj gentecuna ricuchun, banderata 
shayachichiyari. 
11Ricuichi, Mandaj Diosca tucui cai pacha manñacunapi causajcunatami, 
cashna nirca: “Sion urcupi causajcunataca, cashna nichi: ‘Ricuichi, cangunata 
Quishpichijca ñami shamujun. Pai caranacunatami apamujun. Paica 
rurashcacunatami ñaupachimujun’ nichiyari” nircami. 
12Paicunataca: “Mandaj Dios quishpichishca, jucha illaj gentecuna” 
ninajungami. Can Jerusalendapash: “Dios juyashpa na jichushca Pueblo” 
ninajungami. 

Isaías 63 

Mandaj Dios llaquichina punllatami villajun 

1¿Pita chai Edom llactapi tiaj Bosra shuti pueblomandaca, puca churajunata 
churajushca shamujun? ¿Juyailla churajunata churajushca, ninan ushaihuan 

shamujujca pitayari? “Quishpichingapaj ninan ushaita charij, imatapash 
cashcatapacha rimaj ñucami shamujuni” ninmi. 
2¿Imamandata cambaj churajunaca, uvasta cutana pushtupi uvasta saruj 
runapaj churajunashna pucayashcayari? 
3“Ñucallami, uvasta cutana pushtupica uvasta sarujurcani. Gente 
puramandaca, pipash illarcami. Ninandapacha fiñarishpami sarujurcani. 
Ninanda fiñarishpa sarujujpimi, ñuca churajunacunaman paicunapaj yahuar 
zimbrashpa, pucapamba tucurca. 
4Paicunatapash randi llaquichina punlla chayamunatami, ñuca shungupi 
yarijuni. Ñuca quishpichishcacunapaj juyailla huatami chayamushca. 
5Ñucata maijambash ayudangapashchari yashpami ricujurcani. Ñucata 
shinllichijca, pipash na tiajpimi, ninanda llaquirircani. Chaimandami, ñuca 
rigrahuanllata macanajushpa misharcani. Ñuca ninanda fiñarishcami 
shinllichihuarca. 
6Ñuca ninanda fiñarishpami, gentecunataca sarurcani. Ninandapacha 
fiñarishpa machashcatashna saquishpami, paicunapaj yahuartaca alpapi 
jicharcani” ninmi. 

Mandaj Diosca, israelcunahuanga tucuipimi ali cashca 

7Mandaj Diosca, ninanda llaquij cajtami yarichisha. Mandaj Diostaca, 
ñucanchipaj jatun alicunata rurashcamanda, alicachinata yarichingapajmi 
munani. Pai Mandaj Diosmi, israelcunataca ninanda llaquij, ali shungu 
cashcashnallata, cai tucui alicunata rurashca. 
8Diosca cashnami nirca: “Paicunaca, ñuca agllashca, na llullaj ñuca 
huahuacunapachami” nircami. Shina nishpami, paicunataca Quishpichij carca. 
9Paicunata ninan llaqui japijpica, tucuipimi paipash ninanda llaquirijurca. 
Chaimandami, paipaj ñaupamanda paipaj angelta cachamushpa, llaquimanda 
llujchirca. Pai juyashpa llaquishpami, quishpichishpa pushamurca. Shinami 
punda huata tucui punllacunapipash, urmajpipash jatarichishpa pushamurca. 

10Ashtahuangarin paicunaca na cazujcuna cashpami, paipaj jucha illaj 
Espirituta fiñachinajurca. Chaimandami Diosca, paicunata fiñashpa, paillata 
paicunahuan macanajurca. 
11Shina cajpipash, ñaupa punllacuna israelcunata Moisés llujchimushcata 
yarishpami, cashna ninajurca: “Paipaj llamacunata michijhuan mama cuchata 
chimbachimushpa vichai pushamujca, ¿maipitayari? Paicunapaj chaupipi 
paipaj jucha illaj Espirituta churajca, ¿maipitayari? 
12Paica Moisestaca, ninan ushaita charij, paipaj rigrahuan ayudashpami, ali 
lado maquimanda pushamurca. Paimi, paicunapaj ñaupajpi jatun cucha yacuta 
chaupirca. Shina rurashpami, causaita causaicaman yarina shuti tucurca. 
13Manllanayai ucu ucu yacu chaupicunatami pushamurca. Jichushca pambapi, 
caballotashna na nitijachishpami pushamurca. 
14Mandaj Diospaj Espiritumi paicunataca, pugru pambaman urai rinajuj 
animalcunatashna michishpa pushamurca” ninajurcami. Chashnami cambaj 
shuti tucuicuna rijsishca cachunga, can agllashcacunataca michijurcangui. 

Llaquishpa ayudachun Diosta mañashcami 

15Jahua pachamanda ñucanchita ricuyari. Can causana jucha illaj, 
punchapamba huasimanda aliguta chapayari. Cambaj jatun juyaipash, ninan 
ushaipash, ñucanchita tucui shunguhuan llaquinapash, ¿cunanga maipitayari? 
¿Ña nachu llaquinayan? 
16Ashtahuangarin canmi, ñucanchi taita cangui. Abrahamga, ñucanchita na 
yarijpipash, taita Israel ñucanchita cungajpipash, can Mandaj Diosmi, 
ñucanchipaj taita cangui. Cambaj shutica, causaita causaicaman ñucanchita 
Quishpichijmi. 
17Mandaj Dioslla, ¿imashpata ñucanchitaca cambaj ñanmanda anchurichun 
pandachircangui? ¿Imashpata canda ama manllachun, ñucanchi shunguta 
shinlliyachircangui? Canda servijcunata, can carashca alpacunapi causaj 
aillucunata juyashcamandaca, ali tucupairi. 

18Cambajlla shicanyachishca gentecunaca, asha huatacunatallami chaipi 
causarcanchi. Cambajlla huasitapash, ñucanchita fiñajcunami sarunajurca. 
19Ima horallapash can mandashcata na cazujcunashnami, llaquichi 
tucushcanchi. Ima horallapash, cambaj shutita na cayashcacunashnami 
tucushcanchi. 

Isaías 64 

1¡Jahua pachataca telatashna liquishpa uriajumushpaca, alichari canguiman! 
Can ricurijpica, urcucunapash chujchushpami ali canman. 
2Jirruta yacuyachij ninashna, yacuta timbuchij ninashna shamushpa, cambaj 
shutita canda fiñajcunaman rijsichishpami ali canguiman. ¡Llactacunapi 
causajcunapash, cambaj ñaupajpi chujchushpami ali canman! 
3Ima horapash ñucanchi na shuyashca ninan manllarinacunata rurangapaj, can 
uriajumujpica, urcucunapash cambaj ñaupajpi yacuyarcami. 
4Canda yariashpa causajcunaman imata rurashcataca, ima horallapash pipash 
na uyashcachu. Pipaj rinrimambash na uyarishcachu. Can Taita Diosmanda 
ashtahuan shuj Diostaca, pipaj ñavipash na ricushcachu. 
5Canda yariashpa causashpa, cushijuihuan imatapash cashcatapacha rurashpa, 
canda catijcunataca tuparingapaj llujshircanguimi. Ricui, ñucanchillata 
juchata rurashcamandami, ñucanchihuanga fiñarishcangui. Cai tucui 
huatacunatami, juchatalla rurashpa catinajurcanchi. Chashna cashcamandaca, 
¿quishpichi tucunallachu canchi imashi? 
6Ñucanchica tucuicunami, shitana mapacunashna canchi. Imatapash 
cashcatapacha ñucanchi tucui rurashcapash, mapa findushnami. Ñucanchica, 
tucuicunami chaquishca fangashna urmarcanchi. Ñucanchi nalita 
rurashcallatami, huairashna aparca. 
7Cambaj shutipi mañajca, pipash na tianllu. Canhuan shinlli tucungapaj, canda 
yariashpa causajca pipash na tianllu. Chaimandami cambaj ñavitaca, 

ñucanchimanda pacarcangui. Ñucanchi nalicunata rurashcacunallata 
mandajpi, anguyanshna llaquita apanajuchunmi saquircangui. 
8Cunanga Mandaj Dioslla, canmi ñucanchi taita cangui. Ñucanchica, 
alpamanda rurashcacunallami canchi, canmi ñucanchita rurarcangui. 
Ñucanchica, tucuicunami cambaj maquihuan rurashca canchi. 
9Mandaj Dioslla, ama yapa fiñaripaichu. Ñucanchi jatun nalita rurashcatapash, 
ama causaita causaicaman yarijupaichu. Ricui, cunanga tucui ñucanchimi can 
agllashcacuna canchi. 
10Cambajlla pueblocunaca, jichushcami sirin. Sion shuti urcupi tiaj 
Jerusalenbash, jichushcami chulunlla sirin. 
11Ñucanchi taitacunaca, cambaj huasipimi can Diosta alicachinajun carca. 
Punchapamba chai ñucanchi huasica, ninahuan rupachijpimi tucurishca. 
Imapash juyaillacunata ñucanchi charishcacunapash, tucuillami tucuchi 
tucushca. 
12Mandaj Dioslla, cai tucuita ricushpapash, ¿nachu imatapash ruragripangui? 
¿Upalla saquishpachu, ñucanchitaca ashtahuan llaquichishpa catigringui? 

Isaías 65 

Na cazujcunata llaquichinatami villajun 

1“Napash ñucata tapujcunarami, ñucata mascanajurca. Napash ñucata 
mascajcunarami, ñucataca tarihuarca. Napash ñuca shutipi mañaj 
gentecunatami: ‘Caipimi cani, caipimi cani’ nircani. 
2Ñucata na cazuj gentecunatami maquita chutashpa, tucui punlla cayarcani. 
Paicunaca, paicuna yarishcata catishpami, nali ñanda catinajun. 
3Chai gentecunaca, ñuca ñaupajpi nalita rurashpami, fiñachishpalla 
causanajun. Huertacunapimi, animalcunata cushpa huañuchinajun. Ladrillo 
jahuacunapimi, inciensota cushnichinajun. 

4Shinallata huañushcacunata pambashca utujucunapi, maipipash pacalla 
ladocunapimi pacarinajun. Cuchi aichatami micunajun, na micunachu nishca 
mapa animalcunata yanushca caldomi, paicunapaj mangacunapica tiajun. 
5Paicunaca, pita cashpapash: ‘Chaipilla shuyai, ama ñucapajman 
quimirimuichu. Ñucaca, canda yali Diospajlla shicanyachishcami cani’ 
ninajunmi. Chashna nijcunaca, tucui punlla nina rupashpa cushnijunshnami, 
ñucataca fiñachinajun. 
6Ricuichi, cashnacunaca escribishcami ñuca ñaupajpi tiajun. Chaimandami na 
upalla saquishpa, paicunaman cuna cashcataca quinllulichisha. 
7Canguna nalita rurashcamandapash, cangunapaj taitacuna nalita 
rurashcamandapash tandachishpami, cangunataca llaquichigrini. Paicunaca 
urcucunapi, lomacunapi, inciensota cushpa cushnichishpami, ñucataca 
ninanda rimashpa fiñachinajurca. Chaimandami, imata punda 
rurashcamandapash medishpa quinllulichisha” ninmi Mandaj Diosca. 
8Mandaj Diosca, cashnatapashmi nin: “Maijambash shuj racimo uvasmanda 
llullu vinota rurajushpaca: ‘Chaitaca, ama yanga shitanguichu. Chai 
uvasmandaca, ali vinomi llujshinga’ ninmi. Ñucapash, ñucata 
servijcunahuanga chashna rurashpami, na tucuilla tucuchisha. 
9Jacobopaj miraicuna tiachunmi saquigrini. Ñuca urcucunata japichumbash, 
Judapaj miraicunatami tigrachimusha. Ñuca agllashcacunami, llactataca 
paicunapaj cachun japinajunga. Ñucata servijcunami, chaipica causanajunga. 
10Sarón shuti pambami, paicunapaj llamacunata michina pamba tucunga. Acor 
shuti pugru pambaca, paicunapaj huagra corralmi tucunga. Chai 
pambacunami, ñucata mascaj ñuca agllashcacunapaj canga. 
11Ashtahuangarin cangunapaca, na chai tiangachu. Cangunaca, Mandaj Dios 
ñucatami saquircanguichi. Ñucapajlla urcutapashmi cungarcanguichi. 
‘Suerteta Cuj’ nishca diosman carangapajmi, mezata mandanguichi. ‘Causaipi 
ali Mandaj’ nishca diosmanmi, vinota carashpa talinguichi. 

12Ñucapash cangunataca, espadahuan huañuchi tucuchunmi churagrini. Tucui 
cangunami, cungata muchushpa huañuchijpica, huañuchijpaj ñaupajpi 
cungurishpa huañunguichi. Cangunaca, ñuca cayajpipash, na 
tigrachircanguichica. Ñuca rimajujpipash, cangunaca na uyarcanguichica. 
Ashtahuangarin ñuca ñaupajpica, nalitarami rurarcanguichi. Shina 
rurashpami, ñuca na ricunayachishcatara agllarcanguichi” ninmi. 
13Chaimandami Mandaj Jatun Diosca, cashna nin: “Ricuichi, ñucata 
servijcunaca, micunata charingami, ashtahuangarin cangunataca, yarjaimi 
japinga. Ñucata servijcunaca, ufiangapaj yacuta charingami, ashtahuangarin 
cangunataca, yacunayaimi japinga. Ñucata servijcunaca cushijungami, 
ashtahuangarin cangunaca, pingaichi tucunguichimi. 
14Ricuichi, ñucata servijcunaca, tucui shunguhuan ninanda cushijushpami 
candanajunga. Ashtahuangarin cangunaca, shungu nanaihuanmi, ninanda 
caparinguichi. Cangunapaj espiritupi llaquilla cashpami, caparishpa 
huacanguichi. 
15Llaqui japishpami ali canman nichunmi, cangunapaj shutitaca ñuca 
agllashcacunaman saquinguichi. Mandaj Jatun Dios ñucami, cangunataca 
huañuchisha. Ashtahuangarin ñucata servijcunataca, shuj shutipimi cayasha. 
16Maijambash cai pachapi, bendiciahuai nishpa Diosta mañashpaca, na llullaj 
Taita Diosmandami bendiciai tucunga. Maijambash cai pachapi 
juramentushpaca, na llullaj Taita Diosmandami juramentunga. Punda 
llaquicunataca, cungashcami canga. Ñuca ñaupajpica, na ashtahuan 
ricuringachu. 

Jahua pachapash, cai pachapash mushujmi canga 

17Ricuichi, ñucami jahua pachatapash, cai pachatapash mushujta rurasha. 
Punda ima tucushcataca, cungashcami canga. Yuyaimanllapash na 
shamungachu. 

18Ashtahuangarin mushujta ñuca rurashcapimi, causaita causaicaman 
cushijushpa, juyailla causanguichi. Ricuichi, ñucami Jerusalenman cushijuita 
apamusha. Chaipi causajcunamambashmi, cushijuita apamusha. 
19Ñucapash, Jerusalenhuanmi cushijusha, ñuca agllashcacunahuanmi ninanda 
cushijusha. Jerusalenbica, ima llaquimanda huacaipash na ashtahuan 
uyaringachu, llaquihuan caparinapash na uyaringachu. 
20Chaipica shuj huahuallapash, na huaquin punllacunatalla causashpa 
huañungachu. Rucucunapash, huañuna punllapash nara pactajpillataca na 
huañungachu. Patsaj huatata charij huañushpaca, huahuarami huañunga. 
Patsaj huatapilla shuj runa huañushpaca, juchayu cajpi Dios ninanda 
nalicachishcamandami huañunga. 
21Huasicunata shayachishpami, chaipi causanajunga. Uvas chagrata 
tarpushpami, chaipi fucushcata micushpa causanajunga. 
22Shujcuna causanajuchunga, na huasichinajungachu. Shujcuna 
micuchumbash, na tarpunajungachu. Ñuca agllashcacunaca, quirucunashna 
unaitami causanajunga. Ñuca agllashcacunaca, paicunapaj maquihuan 
imatalla rurashcahuanmi cushijushpa causanajunga. 
23Na yanga trabajanajungachu, paicuna ungushca huahuacunapash, na cutin 
llaquichi tucungapaj mirangachu. Paicunaca, Mandaj Dios 
bendiciashcamandami, paicunapaj miraicunahuan tandanajushpa 
causanajunga. 
24Paicuna nara cayajpillatami ñucaca tigrachisha. Paicuna nara rimajpillatami, 
ñucaca uyasha. 
25Atujca, maltun jari llamahuan, ishcandi micushpa purinajungallami. 
Leonbash, huagrashnami jihuata micunga, culebrapash alpatami micunga. 
Ñucapajlla tucui urcupica, llaquichishpa charijpash, nalita rurajpash na 
tiangachu” ninmi Mandaj Diosca. 

Isaías 66 

Mandaj Diosca, Sion shuti pueblota llaquichishca jipaca cutin alichingami 

1Mandaj Diosca, cashnami nin: “Jahua pachaca, ñuca mandashpa tianami. Cai 
pachaca, ñuca chaqui sarunami. ¿Maipishi ñuca huasitaca shayachinguichi? 
¿Maipishi ñuca samanataca ruranguichi?” ninmi. 
2Mandaj Diosca, cashnatapashmi nin: “Tucui caicunataca, ñuca maquihuanmi 
rurarcani. Chaimandami, tucui caicunaca tian. Ashtahuangarin ñucaca 
imagutapash na charijta, shungupi na jariyajta, ñuca mandashcata 
manllaihuan cazujtami cuidasha. 
3Huagrata huañuchishpa ñucaman cushcapash, shuj runata huañuchishpa 
cushcashnami. Llamata huañuchishpa cushcapash, alcuta huañuchishpa 
cushcashnami. Imaguta ñucaman cushcapash, cuchi yahuarta cushpa 
talishcashnami. Inciensota rupachishcapash, yanga diosta mañashcashnami. 
Paicuna munashcata agllashpa catishpami, millanayaicunata ruranatara tucui 
shunguhuan juyanajurca. 
4Chaimandami ñucapash paicunataca, nalicachi tucuchun agllasha. Paicuna 
manllashca jatun llaquitami cachamusha. Paicunaca ñuca cayajpipash, pipash 
na tigrachircachu. Ñuca rimajpipash, na uyarcachu. Ashtahuangarin ñuca na 
munashcacunata agllashpami, ñuca ñaupajpillata nalita ruranajurca” ninmi. 
5Mandaj Dios mandashcata manllaihuan cazujcuna, pai rimashcata 
uyaichiyari. Paica, cashnami nin: “Cangunata na ricunayachijcunara, ñuca 
shutipi mañajpi, llujchishpa cachaj cangunapaj huauquicunarami cashna 
ninajun: ‘Mandaj Diosca, pai punchapamba cajta ricuchishpami ali canman’ 
ninajunmi. Ashtahuangarin Diosca, cangunata cushichingapajmi ricuringa, 
paicunaca pingai tucungami. 
6Jerusalén pueblopica, jatun caparinajuimi uyarijun, Diospaj huasipi 
rimashcami uyarijun. Paita fiñajcunata, Mandaj Dios rimashpa llaquichijujmi 
uyarijun. 
7Nara unguna punlla pactajpillatami ungurca. Unguna nanai nara 
japijpillatami, jari huahuata ungurca. 

8¿Maijanshi chashna tucunataca uyarca? ¿Maijanshi chashna tucunataca 
ricurca? ¿Shuj punllapillachu, cai pachaca ungushca? ¿Shuj viajepillachu, shuj 
llactaca ungushca? Sion shuti urcupi causajcunaca, unguna nanai japijpimi, 
huahuacunata ungurca. 
9Ñucallata unguchij cashpaca, ¿nachu unguchinalla cani? Pai huacharinataca, 
¿imapajta jarcana cani? Cangunata Mandaj Taita Dios ñucami, chashna nini. 
10Jerusalenda juyajcunaca, tucuicuna paihuan ninanda cushijuichiyari. 
Paimanda yanata churajushpa llaquirijcunaca, tucuicuna cushijuihuan junda 
caichiyari. 
11Llaquimanda paita samachijpica, paipaj chuchuta na munajta chuchushpami 
cushijunguichi. Pai juyailla punchapamba cajpimi, paipaj lecheta ufiashpa 
cushijunguichi” ninmi. 
12Mandaj Diosca, cashnami nin: “Ricuichi, ñucaca paipica casilla ali 
causaitami, jatun yacutashna churani. Llactacunapi causajcuna imaguta 
charishcacunapash, tucuilla t'unishpa yacu shamunshnami shamunga. 
Paicunami, cangunataca chuchuchinga, rigrapi marcashpami pushamunga, 
cunguri jahuapi churashpami juyanajunga. 
13Shuj mama paipaj huahuata cushichinshnami, ñucapash cangunataca 
cushichisha. Jerusalenbimi, cushijuita japinguichi” ninmi. 
14Cangunaca chaita ricushpami, tucui shunguhuan cushijunguichi. Cangunapaj 
tullucunapash, jihua verdeyanshnami mushujyanga. Mandaj Diospaj maquica, 
paita servijcunapaca rijsishcami canga. Ashtahuangarin paita fiñajcunataca 
fiñangami. 
15Ricuichi, Mandaj Diosca nina chaupipimi shamunga. Jatun acapanashna 
calpaj carretacunahuanmi chayamunga. Shina shamushpaca, pai 
ninandapacha fiñarishcata chaipi saquingapajmi, rupajuj ninahuan jarcashpa 
llaquichingapaj shamunga. 

16Mandaj Diosca, tucui gentecunatami, ninahuan, paipaj espadahuan 
llaquichinga. Mandaj Dios huañuchishcacunaca, ashtacapachami canga. 
17Mandaj Diosca, cashnami nin: “Ima mapa illaj cangapaj alichirijcunaca, 
huerta chaupicunaman huashan huashan rishpami, cuchi aichata, ucucha 
aichata, ima shuj millanayai animalcunapaj aichata micunajun. 
Chashnacunaca, tandachishpami tucuchi tucunga. 
18Ñucaca, paicuna imata ruranajujtapash, imata yarinajujtapash yachanimi. 
Tucui llactacunamanda shican shican rimaita rimaj, tucui runacunata 
tandachina punllacunami chayamunga. Paicuna shamushpami, ñuca 
punchapamba cajtaca ricunajunga. 
19Ñucaca paicuna purapica, shuj ricuchinatami churasha. Chai jipami, 
pacajushpa quishpirishcacunataca, shuj llactacunaman cachasha. Tarsis shuti 
puebloman, arcocunahuan macanajuj Fut shuti, Lud shuti llactacunaman, 
Tubal shuti, Javán shuti llactacunamanmi cachasha. Shinallata ñuca pi cajta 
nara uyaj, ñuca punchapamba cajta nara ricuj mama cucha manñapi tiaj caru 
llactacunamanmi cachasha. Paicunami, ñuca punchapamba cajtaca, shuj 
llactacunapi causajcunaman villanajunga. 
20Paicunami tucui cangunapaj huauquicunataca, tucui llactacunapi causanajuj 
puramanda pushamunajunga. Mandaj Diosman cungapajmi caballocunapi, 
carretacunapi, toldushca huandunacunapi, mulacunapi, camellocunapi 
tiachishpa, ñucapajlla urcupi tiaj Jerusalenman pushamunajunga. Israelcuna 
ñucaman cuna cashcata, mapa illaj imapash charinacunapi, Mandaj Diospaj 
huasiman apamushpa cunshnami, ñuca ñaupajpi churanajunga. Caitaca, 
Mandaj Dios ñucami, chashna nini. 
21Paicuna puramandaca curacuna cachun, levitacuna cachunmi, maijandapash 
agllasha” ninmi Mandaj Diosca. 
22Mandaj Diosca, cashnatapashmi nin: “Ñuca rurashca mushuj jahua 
pachapash, mushuj cai pachapash, causaita causaicamanmi ñuca ñaupajpi 

canga. Shinallatami cangunapaj miraicunapash, causaita causaicaman 
causanga, cangunapaj shutipash causaita causaicaman na chingangachu. 
23Cada quilla, cada samana punllapimi, tucuicuna ñuca ñaupajman shamushpa, 
ñucata ninanda alicachinajunga. Mandaj Dios ñucami, chashna nini. 
24Ñuca ñaupajmanda llujshishpaca, ñucata na cazushpa jariyajcuna, huañushca 
sirinajujtami ricunga. Paicunata micuj jurucunaca, napacha huañuj jurucunami 
canga. Paicunata rupachij ninapash, napacha huañuj ninami canga. Paicunaca, 
tucui gentecunapaj ñaupajpimi, millanayachi tucushca canga” ninmi. 

Jeremías 

Jeremías 1 

Jeremiastaca, villachunmi Diosca cayashca 

1Cai shimicunaca, Hilcías shuti curapaj churi Jeremías villashca shimicunami. 
Hilcías shuti runaca, Benjamín aillupaj llactapi tiaj, Anatot shuti pueblopi 
causanajushca cura purami carca. 
2Amón shuti runapaj churi jatun mandaj Josiasca, Judá llactataca chunga 
quimsa huatatami mandajurca. Chai punllacunapimi Mandaj Diosca, 
Jeremiasman cai shimicunata villarca. 
3Josías shuti runapaj churi, Judá llactata jatun mandaj Joacim shuti runa 
mandajui huatacunapipash, Josías runapajllata churi, Judá llactata jatun 
mandaj Sedequías shuti runa mandajui chunga shuj huatacamanmi, 
Jeremiasman rimajurca. Chai huatapaj picha quillapi, Jerusalenbi causajcunata 
prezu apai tucungacamanmi rimajurca. 
4Mandaj Diosca, cai shimicunatami cashna nishpa villahuarca: 
5“Candaca, cambaj mamapaj vijsapi nara tiajpillatami, ña rijsircani. Nara 
huacharijpillatami candaca, ñucapajlla causachun shicanyachircani. Candaca, 
ñuca ima nishcata llactacunapai villachunmi churarcani” nihuarcami. 
6Shina nijpimi, cashna nircani: “¡Aij, aij, Mandaj Jatun Dioslla! Ricui, ñucaca 
chairalla huambrami capani, rimanatapash nara ali yachanichu” nircanimi. 
7Shina nijpimi Mandaj Diosca, cashna nihuarca: “Canga ama: ‘Chairalla 
huambrami capani’ nijuichu. Maiman ñuca cachajpipash, rinallami cangui. 
Ñuca imata villagrichun mandajpipash, villagrinallami cangui. 
8Paicunapaj ñaupajpi shayarinataca, na manllanachu cangui. Ñucami candaca, 
ima llaquimanda quishpichingapajpash, canhuan cani” nishpami, Mandaj 
Diosca villahuarca. 

9Shina nishpallami Mandaj Diosca, paipaj maquita chutashpa, ñuca shimipi 
tacarishpa, Mandaj Diosca cashna nihuarca: “Ricui, ñuca shimicunata 
villachunmi, cambaj shimipi churani. 
10Ricui, cunan punllamandami candaca, shuj llactacunapi causajcuna, 
llactacunata jatun mandajcuna ima tucunata villachun churani. Shinallata 
sapimanda llujchishpa tucuchijuchun, llaquichishpa urmachijuchun, cutin 
shayachijuchun, tarpunshna alichijuchumbashmi churani” nihuarcami. 
11Mandaj Diosca cai shimicunatami, cashna nishpa tapuhuarca: “Jeremías, 
canga ¿imatata ricujungui?” nijpimi: “Almendro nishca shuj yura malquitami 
ricujuni” nircani. 
12Shina nijpimi Mandaj Diosca: “Alipachami ricushcangui. Ñuca imata 
villashcataca, uchami pactachigrini” nihuarca. 
13Mandaj Diosca, cutinllatami cai shimicunata cashna nishpa tapuhuarca: 
“¿Imatata canga ricujungui?” nijpimi: “Shuj manga timbushpa, jahua 
ladomanda talirimujujtami ricujuni” nircani. 
14Shina nijpimi Mandaj Diosca, cashna nihuarca: “Jahua lado llactamandami, 
tucui cai llactapi causajcunapajman, jatun llaqui talirimugrin. 
15Ricui, Mandaj Dios ñucami, jahua lado llactacunapi causanajuj tucui 
familiacunata jatun mandajcuna tandanajuchun cayagrini. Paicuna 
shamushpami, Jerusalenman yaicuna pungu ñaupajpi, tucui pirca 
muyundicunapipash, carpacunata shayachinajunga. Shinallata Judá llactapi 
tiaj tucui pueblo muyundicunapipashmi shayachinajunga. 
16Chai tucui nalicunata rurashpa, paicunallata ñucata saquishcamandami, 
ninanda llaquichigrini. Paicunaca, na rijsishca shuj dioscunamanmi, inciensota 
carashpa cushnichinajurca. Paicunapaj maquihuanllata rurashca dioscunatami, 
ninanda alicachinajurca. 
17Canga, alipacha chumbilishpa shayari. Chai jipaca, paicunaman tucuita ñuca 
imata rimachun mandashcata rimagrilla. Paicunapaj ñaupajpi shayarinataca, 

ama manllanguichu. Paicunapaj ñaupajpi candalla saquishpa, ñucapash ama 
llaquichijuchunmi, chashna shayarina cangui. 
18Ricui, cunan punllallatami, candaca muyundi jatun pircata charij 
puebloshna, jirru pilarshna, bronce patashna cachun churani. Shinallata Judá 
llactapi causajcunapaj, jatun mandajcunapaj, caishuj mandajcunapaj, 
curacunapaj, cai llactapi causajcunapajpash, chashnallata cachunmi churani. 
19Canhuan macanajushpapash, candaca napacha paicunaca mishangachu. 
Canda quishpichingapaca, ñucami canhuan cani” nihuarcami Mandaj Diosca. 

Jeremías 2 

Israelcuna Mandaj Diosta saquishcatami villajun 

1Mandaj Diosca, cai shimicunatami cashna nishpa villahuarca: 
2“Ri, Jerusalenbi causajcuna uyajta, cashna nishpa caparigri: Mandaj Diosca, 
cashnami nin: ‘Ñucaca canda yarinimi. Canga, huambrara cashpaca, ñucataca 
aligutami cazujurcangui. Ñucahuan chairalla cazarashshpaca, ñucata 
juyarcanguimi. Chaimandami, ima tarpushcapash na tiaj, jichushca 
pambapipash, ñucata catishpa purircangui. 
3Israelcunaca, Mandaj Dios ñucapajlla shicanyachishcami carca. Chagrapi 
punda fucushca granocunata tandachishcashnami carca. Paicunata 
tucuchijcunaca, tucuicunami llaquita apanapacha carca. Jatun llaquicunami, 
paicunataca japina carca’ ninmi Mandaj Diosca nigri” nihuarcami. 
4Jacobopaj mirai tucui Israel familiacunalla, Mandaj Dios imata nijushcatapash 
uyaichiyari. 
5Mandaj Diosca, cashnami nirca: “Cangunapaj ñaupa taitacuna ñucamanda 
anchuringapaca, ¿ñucapica ima nalitata tarishcanga? Paicunaca, imatapash na 
rurai ushaj, yanga dioscunata catishpami, yangacuna tucunajurca. 
6Paicunaca: ‘¿Egipto llactamanda ñucanchita llujchimuj Mandaj Diosca, 
maipitayari? Paica, jichushca, pipash na causaj pambacunata, huañui japinalla 

llandu, chaquishca pambacunata, pipash na purishca, chaipica pipash na 
causashca llactatami, ñucanchitaca pushamurca’ nitallapash na ninajurcachu. 
7Ñucami cangunataca, ima alicunatapash charichun, chagracunapi fucuj 
juyailla granocunata micushpa causanajuchun, tucuipash tiaj cai llactaman 
pushamurcani. Ashtahuangarin canguna yaicushpami, ñuca llactataca 
mapayachircanguichi. Ñuca carashca alpatapash, millanayaitami 
rurarcanguichi. 
8Curacunapash: ‘¿Mandaj Diosca maipitayari?’ nitallapash, na ninajurcachu. 
Ñuca mandashca shimita charijcunapash, ñucataca na rijsihuarcachu. 
Michijcunapash ñucataca fiñarcami. Ñucamanda villajcunapash, Baal shuti 
diospaj shutipimi villanajurca. Chashnashpami, imatapash na ayudaj 
dioscunatara catinajurca” nircami. 
9Mandaj Diosca, cashnatapashmi nin: “Chaimandami, cangunahuanga 
fiñarishpa rimagrini. Cangunapaj miraicunapaj huahuacunahuambashmi 
rimarisha. 
10Yacu manñapi tiaj Quitim shuti llactaman cangunallata rishpa ricuichiyari. 
Cedar shuti llactamambash, aliguta ricushpa tigramuchun cachaichiyari. 
Maipipash canguna rurashcashna ruranajunllu, ali ricuichiyari. 
11Shuj llactapi causajcunaca, paicuna rurashca dioscunata, na dios cajpipash, 
¿chai dioscunata saquishpa, shuj dioscunatara catinajujta ricushcanguichichu? 
Ashtahuangarin ñuca agllashcacunaca, paicunata juyaillata ruraj Diosta 
saquishpami, imatapash na ayudaj dioscunapajman tigranajurca. 
12Caita ricushpaca, jahua pachapash manllarishpa chujchuilla, llaquinayaita 
tucurilla. Mandaj Dios ñucallatami, chashna nini. 
13Ñuca agllashcacunaca, ishcai jatun nalitami ruranajurca: Pundaca, causaita 
cuj yacu llujshijuj pugyushnalla, ñucatami jichuhuarca. Chai jipaca, yacupash 
na tandanajunalla, chijtarishca utujucunatami, yacu tandanajuchun 
allanajurca. 

14Israelcunaca, ¿servijcunachu, na cashpaca gañangunachu? Shina cashpaca, 
¿imamandashi prezu apai tucungapaj shamurca? 
15Maltun leongunami, huacashpa shamunajurca. Paicunata llaquichingapaca 
shinllita huacashpami, llaquinayaita tucuchishpa chushaj llactata 
saquinajurca. Paicunapaj pueblopash rupashca cajpimi, pillapash chaipica na 
causanajun. 
16Menfis shuti, Tafnes shuti pueblocunapi causajcunapashmi, cangunapaj 
umata faquinajurca. 
17¿Nachu cai llaquicunaca, cangunata Mandaj Taita Dios ñanda pushamujujpi, 
canguna saquishpa anchurishcamanda, chashna japin? 
18Cunanga, Nilo shuti jatun huaicumanda yacuta ufiangapaca, Egiptoman rina 
ñambica, ¿imatata charinguichi? Shinallata Asiria llactaman rishpapash, 
¿imashpata Eufrates jatun yacumandara yacuta ufianguichi? 
19Cangunapaj juchallatami llaquichinga. Ñucata na cazushca juchallatami, 
cangunataca ninanda llaquichinga. Aliguta yarishpa ricuichi. Cangunata 
Mandaj Taita Dios ñucamanda anchurinaca, ñucata na manllanaca, jatun 
llaquimari. Chaitapash, tucuita Mandaj Jatun Dios ñucallatami, chashna nini. 
20Cangunaca, pundamandapachami cangunapaj yugota faquircanguichi. 
Cangunata huatashcacunatapashmi fitircanguichi. Shina rurashpami: 
‘Candaca, napacha servishachu’ nircanguichi. Shina rurashca jahuami tucui 
loma jahuacunapi, fanga junda tucui quiru ucucunapi, culquimanda huainayaj 
huarmishna sirirircanguichi. 
21Ñucaca cangunataca, alipacha agllashca uvas muyumanda viñashca 
yuratashnami, tucuillata tarpurcani. ¿Imashpata sachacunapi viñashca, na 
rijsishca uvas yurashna tucurcanguichi? 
22Lejía nishcahuan armajpipash, ashtaca jabongunahuan armajpipash, 
cangunapaj jucha mapaca, ñuca ñaupajmandaca napacha anchuringachu. Ñuca 
ñavipica ricurijungallami. Mandaj Jatun Dios ñucallatami, chashna nini. 

23¿Imashpata cangunaca, cashna ninguichi? Cangunaca: ‘Imahuambash na 
mapayashcachu canchi. Baal shuti dioscunatapash, ima horapash na 
catishcanchichu’ ninguichimi. Pugru pambapi canguna imatalla 
rurashcatapash ricuichiyari. Imatallami rurashcanguichi, ali rijsichiyari. 
Cangunaca, ñanmanda llujshishpa maitapash calpaj dromedaria nishca huarmi 
animalshnami canguichi. 
24Jichushca urcupilla causajuj huarmi burro, jarita mascashpa, huairata 
mutijishpa maitapash calpanshnami canguichi. Chai huarmi burro 
ruparijujtaca, ¿pita chari ushangayari? Tucui paita mascaj jari burrocunapash 
napacha shaijushpa, ima horapash ruparijujtallami taringa. 
25“Lluchu chaquilla purinatapash, yacunayachishca cunga chaquishca 
purinatapash cuidarinami canguichi’ nircanimi. Ashtahuangarin cangunaca: 
‘Imamandallapash na saqui ushashunllu. Ñucanchica shujcunatami juyanchi. 
Paicunatami catishpa rishun’ nircanguichimi. 
26Chai juchamandaca, israelcunaca imashnami shuhua japi tucushpa pingai 
tucun, chashnallatami pingai tucunga. Paicunapash, paicunata jatun 
mandajcunapash, paicuna churashca mandajcunapash, curacunapash, 
villajcunapashmi pingai tucunajunga. 
27Paicunaca yamda caspitarami: ‘Canmi, ñucanchi taita cangui’ ninajun. 
Shinallata rumitarami: ‘Canmi, ñucanchita unguj mama cangui’ ninajun. 
Paicunaca, ñucaman ñavita ricuchinapaj randica, huashatami ricuchinajun. 
Jatun llaqui japijpillami, ñucataca: ‘Quishpichingapaj jataripairi’ ninajuhuan. 
28¿Canguna rurashca dioscunaca maipitayari? Judá llactapi causajcunalla. 
Cangunapaj pueblocuna tiashcashnallatami, cangunapaj dioscunapash tian. 
Llaqui punllacuna cangunata japijpica, paicuna quishpichi ushashpaca, 
quishpichingapaj jatarichunlla. 
29¿Imashnata ñucataca, caita chaita nishpa juchachihuanguichi? Cangunaca, 
tucuicunami yachashpata na cazushpa, ñucata fiñarcanguichi. Mandaj Dios 
ñucallatami, chashna nini. 

30Cangunapaj huahuacunataca, yangallatami astishpapash llaquichishcani. 
Chashna astijpipash, napacha ali tucunajurcachu. Cangunapaj 
espadacunahuanmi, ñuca ima nishcata cangunaman villajcunatapash, millai 
leonshna tucuchircanguichi. 
31¡Cunan miraicunalla! Cangunaca, Mandaj Dios ñuca rimashcata ali uyaichi: 
¿Ñucaca, israelcunapaca jichushca pambashna, na cashpaca yana yana tutapi 
llactashnachu carcani? ¿Imamandata ñuca agllashcacuna cashpapash, cashna 
nircanguichi? Cangunaca: ‘Cunanga cacharirishcami canchi. Ima horallapash 
cutinga na cambajman tigrashunllu’ nircanguichimi. 
32¿Jarihuan nara tacarishca cuitsaca, juyaillaguta churajunacunataca 
cunganllu? ¿Cazarangapaj ña ari nishca cuitsapash, juyaillaguta alichirinataca 
cunganllu? Ashtahuangarin ñuca agllashcacunaca, na cuentai ushanalla 
punllacunatami ñucata cungashpa causanajun. 
33Cangunapaj juyashcata mascagringapaca, ¿imashpata cangunapaj ñandaca 
juyaillaguta alichinguichi? Cangunaca, nalita ruraj huarmicunamambashmi, 
canguna nalita rurashpa causashcataca yachachishcanguichi. 
34Cangunapaj churajunacunaca, imagutapash na charijcunapaj yahuarhuan, 
ima nalitapash na rurajcunapaj yahuarhuan javirishcami. Shina cajpipash 
paicunataca, ima nalita rurashcatapash na tarircanguichichu. Shina 
cashpapash, cashnami ninguichi: 
35‘Ñucanchica, ima nalitapash na rurajcunami canchi. Na llullashpami cashna 
ninchi: Diosca, ñucanchihuanga na fiñarircachu’ ninguichimi. Ricuichi: ‘Ima 
juchatapash, na rurashpami causarcanchi’ nijujpipash, ñucami canguna imata 
rurashcataca ricuchigrini. 
36¿Imapajta cangunaca, ñandapash caiman chaiman calparianajunguichi? 
Cangunataca, imashnami Asiria llactata jatun mandaj runa pingaichirca, 
chashnallatami Egipto llactata jatun mandajpash pingaichinga. 
37Egiptomandapash, maquihuan umata llapirishpami tigramunguichi. Mandaj 
Dios ñucallatami, canguna maijandalla yariajlla causashca runacunataca 

fiñashpa jichurcani. Chaimandami paicunamandaca, ima alitapash na 
japinguichi. 

Jeremías 3 

1Cashnami ninajun: ‘Maijambash paipaj huarmita jichujpica, chai huarmica 
paipaj ladomanda rishpami, shuj jarihuan tandanajun. Shina rurajpica, ¿punda 
cusaca chai huarmihuan cutin tandanajui ushanllu? Cutin tandanajujpica, 
¿nachu tucui llactaca mapayanman’ ninajunmi? Cangunacarin, ashtaca 
jaricunahuanmi huainayashpa causanajunguichi. Chashna cajpipash 
cangunataca, Mandaj Dios ñucaca, ñucapajman tigrarimui nijunimi. 
2Ñavita vichai alsashpa ricuyari. ¿Maijan pushtupita na huainayarcangui? 
Cambaj juyashcacunahuan tuparingapajmi, jichushca pambapi árabe nishca 
runa chapanshna, ñangunapi chapashpa tiajurcangui. Chashna huainayashpa, 
jatun nalita rurashpami, tucui llactata mapayachircangui. 
3Chashna rurashcamandami, punda tamia punllacunapash, jipa tamia 
punllacunapash na tamiarca. Canga, culquimanda huainayaj huarmishnami, 
napacha pingai tucungapaj munarcangui. 
4¿Nachu cunanmandallapash ñucataca: ‘Ñuca Taitalla, chairalla huambra 
cajpica, canmi ñucata pushashpa purircangui’ nihuanguiman? 
5Ashtahuangarin: ‘Diosca, ¿causaita causaicaman fiña cangallachu? Ricui, ali 
tucungallami’ nishpami, ima nalitapash usharishcata rurashpa causajungui” 
ninmi. 

Mandaj Diosca israelcunata, Judá llactapi causajcunatapash paipajman 
tigrarichunmi aliguta yarichishca 

6Mandaj Diosca, jatun mandaj Josías mandajui punllacunapimi, cashna 
nihuarca: “¿Chai na cazuj Israel imatalla rurajta ricunguichu? Paica, tucui loma 
jahuacunapi, fanga junda tucui quiru ucucunapimi huainayan. 
7Chashna cashpami ñucaca: ‘Chai tucuita rurashca jipaca, ñucapajman cutin 
tigramungami’ nircani. Ashtahuangarin napacha ñucapajman tigramurcachu. 
Chaitaca, na cazuj paipaj ñaña Judapash ricurcami. 

8Chai na cazuj Israel, jaricunahuanlla causashcamanda, jichushpa saquingapaj 
cartata escribishpa cushcatapash, paica ricurcami. Chaita ricushpapash, na 
cazuj, paipaj ñaña Judaca na manllarcachu. Ashtahuangarin paipashmi, 
jaricunahuanlla causangapaj rirca. 
9Chaimandami cashna tucurca: Paica, shuj dioscunahuan chashna nalita 
rurashpapash, imapash na canllu yajurcami. Rumi dioscunahuan, caspi 
dioscunahuan huainayashpami, tucui llactata mapayachirca. 
10Tucui chashna nalita rurashpapash, Israelpaj ñaña na cazuj Judaca, na tucui 
shunguhuan ñucapajman tigrarircachu. Ashtahuangarin jahua shungullami 
tigrarij tucurca” nihuarcami Mandaj Diosca. 
11Mandaj Diosca, cashnatapashmi nihuarca: “Chai na cazuj Judá llactahuan 
chimbapurashpa ricujpica, na cazuj chai Israel llactaca, ima nalitapash na 
rurashcami ricurirca. 
12Shina cashcamanda, jahua lado llactaman ricushpa, cai shimicunata 
caparishpa villagri: Mandaj Diosca, cashnami nin: ‘Na cazuj israelcuna, 
ñucapajman tigrarimuichi. Ñucaca, na ashtahuan fiñarishpa llaquichishachu. 
Ñucaca, llaquijmari cani, na causaita causaicaman fiñashachu’ ninmi Mandaj 
Diosca. 
13Mandaj Diosca, cashnatapashmi nin: ‘Canda Mandaj Taita Dios ñucatami, 
yachashpata na cazuhuarcangui. Chai nalita rurashcata yarishpa llaquiriyari. 
Fanga junda tucui yura ucucunapimi, na rijsishcacunahuan huainayarcangui. 
Ñuca cayajujpica, napacha uyahuarcanguichu’ ninmi” nihuarcami. 
14Mandaj Diosca, cashnatapashmi nin: “Na cazuj huahuacuna, ñucapajman 
tigrarimuichiyari. Ñucami, cangunapaj cusa cani. Ñucaca, cangunataca tucui 
pueblomanda shujguta, tucui familiamanda ishcaita japishpami, Sion shuti 
pueblopi causanajuchun churasha. 
15Chaipi cangunata michinajuchunga, ñuca shungu munashcashna 
michijcunatami churasha. Paicunami ali yuyaihuan, ali yachaihuan 
michinajunga” ninmi. 

16Mandaj Diosca, cashnatapashmi nin: “Canguna mirashpa, cai llactapi ashtaca 
jundanajui punllacunapica, cashnami tucunga: Chaipica: ‘Mandaj Dioshuan ari 
ninajushpa alichishca arcami’ nishpa parlanajunapash na tiangachu. Chai arca 
tiashcanman ningapajllapash, na yarinajungachu. Chai arcataca, yaritallapash 
na yaringachu, llaquitallapash na llaquingachu. Chai arcashnalla, shujtapashna 
rurangachu. 
17Ashtahuangarin chai huatacunapica, Jerusalendami: ‘Mandaj Dios 
mandangapaj tiarina pueblomi’ ninajunga. Tucui llactacunamanda 
Jerusalenman shamushpami, Mandaj Dios ñuca shutipi mañanajunga. 
Paicunaca, na ashtahuan paicunapaj shinlli shungu munashcata 
ruranajungachu. 
18Chai huatacunapica, Judá aillupash, Israel aillucunahuanmi tandanajunga. 
Shina tandanajushpami, jahua lado llactamandaca, cangunapaj ñaupa 
taitacunaman ñuca carashca llactaman tandanajushpa shamunajunga. 
19Ñucaca cashnami yapujurcani: ‘¿Imashnata cangunataca, ñuca huahuacuna 
cachun rurashpa, tucui llactacunata yali juyailla, munanayai llactata 
carashayari?’ yajurcanimi. Chashna rurajpica: ‘Ñucataca: Ñucanchi Taitalla 
nishpa ñucamandaca, na anchuringachu’ yajurcanimi. 
20Ashtahuangarin cusata na juyashpa jichuj huarmishnami, can israelcunaca 
ñucataca yachashpata na cazushpa jichuhuarcanguichi. Mandaj Dios ñucami, 
chashna nini. 
21Lomacunapica, caparinajujmi uyarirca. Israelcunami, ali ñanmanda 
llujshishpa, paicunata Mandaj Taita Dios ñucata cunganajushca. 
Shinamandami huacashpa, llaquihuayari nishpa ninanda mañanajun. 
22Na cazuj huahuacuna, ñucapajman tigrarimuichiyari. Canguna 
tigrarimujpica, canguna na cazushpa, nalita rurashcataca alichishallami” 
ninmi. Shina nijpimi, cashna ninajurca: “Ricui, canga ñucanchita Mandaj Taita 
Diosmi cangui. Chaimandami cunanga, cambajman tigramupanchi. 

23Na llullashpami nipani: Lomacunapi, urcucunapi ninanda caparishpa 
mañagrinaca yangapachami cashca. Ashtahuangarin ñucanchi israelcunataca, 
ñucanchita Mandaj Taita Diosllami quishpichi ushan. 
24Ñucanchi taitacuna imata rurashpa charishcatapash, chairalla viñaicuna 
cashcamandapacha pandashpa causashpami, tucuillata tucuchishcanchi. 
Paicunapaj llamacuna, huagracuna, shinallata churicuna, ushicunapashmi 
tucurishca. 
25Ñucanchi pandashpami, urmashca sirinajunchi. Ñucanchi rimashpa 
pingaichishca shimicunallatami, quilpashcashna charijun. Ashtahuangarin 
Mandaj Taita Diostaca, na cazushpami juchata rurashcanchi. Ñucanchipash, 
ñucanchi taitacunapash, ñucanchi chairalla viñaimandapachami, cai 
punllacaman fiñachishcanchi. Shinallata ñucanchita Mandaj Taita Dios 
rimashcatapash, na uyashpami causashcanchi” ninajurcami. 

Jeremías 4 

1Mandaj Diosca, cashnami nin: “Israelcunalla, ñucapajman tigrarimushpaca, 
tucui shunguhuambacha tigrarimuichi. Ñuca ñaupajmandaca, cangunallata 
rurashca millanayai dioscunataca anchuchinami canguichi. Chai dioscunataca, 
na ashtahuan caiman chaiman apashpa purinachu canguichi. 
2Shinallata na llullashpalla, ali yuyaihuan imatapash cashnatapacha rurashpa: 
‘Mandaj Diosca causajumbachami’ nishpa juramentuichi. Chashna rurajpica, 
shuj llactacunapi causajcunapash, ñucamandami bendiciai tucunajunga. 
Ñucahuanmi cushijunajunga” ninmi. 
3Mandaj Diosca, Judá llactapi tucui causajcunatapash, Jerusalenbi 
causajcunatapash cashnami nin: “Alpataca cangunapajllata yapuichi. Casha 
chaupicunapica, na tarpunachu canguichi. 
4Judá llactapi, Jerusalenbi causanajuj runacunalla. Canguna charishca asha 
aicha carata fitinshna, Mandaj Diospaj ñaupajpi cangunapaj shungutaca 
circuncisión nishcata ruraichi. Canguna nalita rurashcamanda, nina 

japirinshna ñuca ama fiñarichunmi, chashna rurana canguichi. Chai ninataca, 
pipash na huañuchi ushangachu. 

Judá llactataca, shuj llactamanda shamushpami llaquichinga nishcami 

5Judá llactapipash, Jerusalenbipash caparishpa cashna nishpa villaichi: 
‘Trompetata huacachishpa, tucui llactapi tandachishpa shinllitapacha 
caparishpa cashna nichi: Tucuicuna tandanajushpa, jatun pircacunata charij 
pueblocunaman yaicushunchi nigrichiyari’ nishpa villaichi. 
6Sion shuti pueblopica, banderata alsaichiyari. Pacajungapaca na shayarishpa 
calpaichiyari. Jahua lado llactamandami, ninan llaquita cachamugrini. Chaica, 
jatun llaquimi canga. 
7Ninanda sachayashca ucumandaca, leonmari vichai shamujun. Llactacunata 
tucuchijmari, caiman shamungapaj ñanman llujshishca. Cangunapaj llactata 
tucuchingapajmi, pai tiajushcamandaca ña llujshimushca. Cangunapaj 
pueblocunaca, shuj gentellapash illaj, llaquinayaita tucuchi tucushcami canga” 
ninmi. 
8Shina cashcamanda cañamuta churajushpa, aij nishpa yarishpa yarishpa 
huacaichiyari. Mandaj Dios ñucanchihuan fiñarishcamandaca, nara ali 
tucunllu. 
9Mandaj Diosca, cashnatapashmi nin: “Chai llaqui punllacunapica, jatun 
mandajpaj shungupash, pai churashca mandajcunapaj shungupash, ña 
huañugrijunshnami tucunga. Curacunapash, manllarishpami musparinajunga. 
Villajcunapash, manllarishpami ricunajunga” ninmi. 
10Shina nijpimi, cashna nircani: “¡Aij, aij, Mandaj Taita Dioslla! Judá llactapi, 
Jerusalenbi causanajuj cai gentecunataca: ‘Casilla ali causaita charinguichimi’ 
nishpaca, umachitamari ninanda umachishcangui. Cunanga ñucanchitaca, 
espadahuan ña huañuchinallamari shuyanajun” nircanimi. 
11Chai huatacunapica, Judá llacta cai gentecunatapash, Jerusalenbi 
causajcunatapash, cashnami ninga: “Ñuca agllashca llactapi causanajuj 
gentecunapaca, jichushca pamba lomacunata purij, chaquichij huairami 

shamurca. Chai huaira shamushpaca, huairachishpa mapa illaj granotalla 
saquingapaca, na shamurcachu. 
12Chai huairatapash yali ashtahuan shinlli huairami ñucapajman shamunga. 
Cunanga, ñucami paicunataca shinllita llaquichigrini” ningami. 
13Ricui fiñaj runacunaca, acapanashna calpaj carretacunapimi, fuyu 
yanayashpa shamunshna, vichai chayamunajunga. Paicunapaj 
caballocunapash, jatun angatapash yalimi ninanda calpanajun. ¡Aij 
ñucanchilla, macanajuipi mishai tucushpa, ima charishcatapash quichui 
tucuchunmi ñucanchitaca, paicunapaj maquipi churashca! 
14Jerusalenbi causajcunalla, quishpirishca cangapaca, cangunapaj shungu 
mapayashcata maillarichiyari. Cangunaca, ¿ima horascamanda jatun nalita 
ruranata yariashpa causagringuichi? 
15Dan shuti llactamandapachami llaqui tiashcataca caparishpa villangapaj 
shamujun. Shinallata ninan llaqui tiashcataca, Efraín urcumandapachami 
uyarimujta caparinajun. 
16Shuj llactacunapipash, cashna villaichi: “Ricuichi, caita uyachunga, 
Jerusalenbipash villaichi: ‘Chapaj soldadocunami, caru llactamanda 
shamunajun. Judá llacta pueblocunapi causajcunata, ninanda caparishpa 
rimangapajmi shamunajun’ ninmi” nichiyari. 
17Mandaj Diosca, cashnatapashmi nin: “Chai soldadocunaca, cangunallata 
ñucata na cazushcamandami, chagrata cuidaj runacunashna, pueblo 
muyundipi chapanajun. 
18Canguna nalita rurashpa causashcallatami, cangunataca cai llaquipi 
churarca. Jatun nalita rurashca chai jayajllatami, shunguman chayanga” 
ninmi. 
19¡Aij ñuca shungulla, ñuca shungulla! Ñuca shungu angucunaca, nanaihuan 
fitirigrinmari. Ñuca shunguca, manllanayaitami fahuajun. Jatun macanajuipaj 

trompetata huacachishcapash, ninanda caparishcapash uyarijpica, ñuca 
almaca imashnamanda upalla cangayari. 
20Chai jahuan, chai jahuan ninan llaquicuna shamunatamari villanajun. Tucui 
llactacunamari, tucuchi tucushca. Ñuca carpacunataca, telacunatapash ñapash 
liquishpami urmachinajun. 
21¿Ima horascamanda banderata alsashcata ricushayari, trompeta 
huacachishcatapash uyashayari? 
22“Ñuca agllashcacunaca, ñucata na rijsij shinlli shungucunami. Ñuca 
huahuacunaca, na imatapash yachaj ali yuyaitapash na charijcunami. Nalita 
rurangapaca, alipacha yachajushcacunami. Ashtahuangarin alita ruranataca, 
na yachanachu” ningami. 
23Cai pachata ricujpica, llaquinayaita tucuchishca imapash illajmi ricurirca. 
Jahua pachata ricujpipash, ima punchayachijpash illajmi ricurirca. 
24Urcucunata ricujpipash, chujchunajujllami ricurirca. Lomacunapash, 
tucuillami tucuchi tucushca carca. 
25Tucui muyundita ricujpipash, shuj runallapash na ricurircachu. Jahuata rij 
alasyu animalcunapash, tucuicunami rishca carca. 
26Ali fucuj pambacunata ricujpipash, jichushca pambacunallami ricurirca. 
Mandaj Diosca, ninandapacha fiñashpami, tucuilla pueblocunatapash paipaj 
ñaupajpica llaquinayaita tucuchishca carca. 
27Mandaj Diosca, cashnami nirca: “Tucui llactacunami, llaquinayaita tucuchi 
tucunga. Shina cashpapash tucuillataca, na tucuchishachu. 
28Chai llaqui shamujpimi, cai pachaca yana churajunata churajushcashna 
tucunga. Jahua pachapashmi yanayanga. Chaitaca, ñucallatami chashna 
rurashapacha nishpa yarijurcani. Chaita ruranataca, napacha llaquirishpa 
saquishachu” nircami. 
29Caballopi tiarishca soldadocunapash, flechata shitaj soldadocunapash 
manllanayaita culun nishpami shamunajurca. Chaita uyashpami, pueblopi 

causajcunaca tucuicuna llujshishpa jatun sachacunapi, jaca rumi huashacunapi 
pacajugrinajurca. Tucui pueblocunatami, jichushpa saquinajurca. 
Shinamandami chaicunapica, shujllapash na causanajurca. 
30Canga, chashna tucuchi tucushpaca, ¿imatashi rurangui? Juyailla pucalla 
churajunata churajushca cashpapash, juyailla orocunata huatarishca 
cashpapash, cambaj ñavi milmacunata yanallaguta rurashca cashpapash, 
imatapash na rurai ushanguichu. Yangallatami juyaillaguta alichiringui. Canda 
juyajcunaca canda fiñashpami, huañuchingapaj mascanajunga. 
31Punda huahuata ungugrijuj huarmishna, ninan llaquinayaita caparinajujtami 
uyarcani. Sion shuti pueblopi causajcunami ninanda caparishpa huacanajun. 
Maquita chutashpami, cashna ninajun: “¡Aij ñucalla, cunanga imachari 
tucusha! Ñuca almaguca shaijunmari. Cai huañuchij runacunami 
huañuchigrin” nishpami caparinajun. 

Jeremías 5 

Jerusalenbi, Judá llactapi causajcunaca Diostami na cazushca 

1“Cunanga, Jerusalén ñangunapi purishpa, ali ricuichi. ¿Shuj runallapash, 
imatapash cashcatapacha ruraj, na llullaj shimita mascaj tianllu? Plazacunapi 
callarishpa mascashpa, tapushpa ricuichi. Shuj runallapash chashna ali ruraj 
tiajpica, Jerusalendaca quishpichishami. 
2Maijan cashpapash: ‘Mandaj Diosca causajumbachami’ nishpa 
juramentushpapash, yangami chashna nijun” ninmi. 
3Mandaj Dioslla, canga na llullaj cachunmi munangui. Paicunaca, can 
astijpipash na nanachircachu. Tucuita tucuchijpipash, napacha ali tucungapaj 
munanllu. Rumitapash yali shinlli shungu tucushpami, cambajman 
tigraringapaca napacha munarca. 
4Ashtahuangarin ñucaca, cashnami yarijurcani: “Imagutapash na charijcunami, 
yuyai chingashcashna causan. Paicunami, paicunata Mandaj Dios 
mandashcatapash, paicunapaj Taita Dios llaquichinatapash, na yachan. 

5Jatungunapajman rishpami, paicunahuan parlasha. Paicunaca, paicunata 
Mandaj Dios mandashcatapash, paicunapaj Taita Dios llaquichinatapash 
yachangami” yajurcanimi. Ashtahuangarin paicunapashmi yugota 
faquinajurca, yugota huatashcatapashmi fitinajurca. 
6Shinamandami paicunataca, sachapi causaj león huañuchinga. Jichushca 
pambapi causaj atuj shamushpami tucuchinga. Leopardomi, paicunapaj pueblo 
muyundicunapica, llaquichingapaj pacalla chapanga. Maijambash chai 
pueblomanda llujshijtaca, japishcandimi micunga. Paicunallata, Diosta na 
cazushpa, ashtahuan ashtahuan caruyashcamandami, chai llaquica japinga. 
7“Paicunapaj huahuacunapash, ñucata saquishpami, yanga dioscunapira 
juramenturca. Paicunaman imagutapash na munajta ñuca carashpa 
charijpitami, paicunaca cazarashca jahua shujcunahuan causanajurca. 
Taucapura tandanajushpami, culquimanda huainayaj huarmicunapaj 
huasiman rinajurca. Chai juchamandaca, ¿imashnata na llaquichishpa 
saquishayari? 
8Virayashca caballocuna huacashpa catinajunshnami, tucuicuna shujcunapaj 
huarmicunata catinajurca. 
9Chashna juchamandaca, ¿nachu astishpa llaquichina cani? Chashna nalita 
ruraj llactataca, ¿nachu paicuna nalita rurashcashnallata tucui shunguhuan 
llaquichina cani? Mandaj Dios ñucallatami, chashna nini. 
10Cai pueblo muyundi pircacunaman vitsiashpa, chai pircacunata t'unichi. Chai 
pircacunaca, Mandaj Dios ñucapaca na canllu. Jahuamanda chapangapaj 
rurashca patacunamanda callarishpami urmachina canguichi. Ashtahuangarin 
na tucuillata tucuchinachu canguichi. 
11Israel aillucunapash, Judá aillucunapash, ishcandillatami ñucataca na 
cazunajurca” ninmi Mandaj Diosca. 
12Mandaj Diosca na tianllu nishpami, cashna ninajun: “Diosca, na tianllu. 
Ñucanchitaca, ima llaquipash na japingachu. Pipash na espadahuan 
huañuchingapaj shamungachu, ima yarjaipash na tiangachu. 

13Ashtahuangarin profetacunarami, huairashna chinganajunga. Paicunaca, 
Diospaj shimitaca napacha villanajunllu. Chaimandami, paicuna 
villashcashnallata tucurinajunga” ninajunmi. 
14Shinamandami, tucuita Mandaj Taita Diosca, cashna nin: “Ricui, paicuna 
chashna nishcamandami cunanga, ñuca villashca shimicunataca, ninatashna 
cambaj shimipi churani. Chai gentecunataca, yamdatashnami rurani. Cai 
shimicunami, paicunataca tucuchinga” ninmi. 
15Mandaj Diosca, cashnatapashmi nin: “Ricuichi, israelcunalla. Cangunata 
llaquichinajuchunga, caru llactamanda runacunatami pushamugrini. 
Paicunaca, pundamandapacha causanajuj, ninan shinlli runacunami. Canguna 
na uyashca rimaita rimajcunami. Chaimandami, paicuna imata rimajtapash na 
yachai ushanguichi. 
16Paicunaca, tucuicunami ninan shinllicuna. Paicunapaj flechacunata 
alichinacunaca, huañushcata pambana utujushnami. 
17Paicunami, canguna cozechashca granocunata, llamacunata, huagracunata, 
uvascunata, jigoscunata micushpa tucuchinajunga. Shinallata cangunapaj 
churicunatapash, ushicunatapashmi micunajunga. Chashna rurashpami, 
canguna chaitalla yariashpa causashca jatun pircacunahuan pueblocunatapash, 
espadahuan tucuchishpa, chushajta saquinajunga” ninmi. 
18Mandaj Diosca, cashnatapashmi nirca: “Chai punllacuna chayamujpipash, 
tucuillataca na tucuchishachu. 
19Chai punllacunapica: ‘Ñucanchita Mandaj Taita Diosca, ¿imamandata 
ñucanchitaca cashna llaquichin?’ ninajungami. Shina nijpica, cashna ningui: 
‘Cangunallatami Mandaj Diosta saquishpa, cangunaman pai carashca llactapi 
shuj dioscunata servircanguichi. Chashnallatami cangunaca, na rijsishca 
runacunata servishpa, na rijsishca llactapi causagringuichi’ ningui” nircami. 
20“Caitaca, Jacobopaj miraicunaman villaichiyari, Judá llactapi causajcuna 
uyachun, cashna nichiyari: 

21‘Juizu illaj, shungu illaj gentecuna. Cunanga, caita uyaichi: Cangunaca, 
ñavita charishpapash na ricuj, rinrita charishpapash na uyajcunami 
canguichica. Cunanga, caita uyaichiyari: 
22Mandaj Diosca, cashnami nin: Ñucataca, ¿nachu manllanguichi? Ñuca 
ñaupajpica, ¿nachu chujchunguichi? Ñucami t'iyu alpataca, causaita 
causaicaman tiachun mandashpa, mama cucha manñapi churarcani. Ñuca 
mandashcamandaca, na yalinllu. Ninan huairahuan yacu jatarishpapash, na 
maitapash ringachu. Chai t'iyu alpamandaca, na yalingachu. 
23Ashtahuangarin cai gentecunaca, na cazuj nali shungucuna cashpami, 
ñucamanda anchurishpa maitapash rinajurca. 
24Cangunapaj shungupica, cashnatallapash na yarishpami causarcanguichi: 
Cunanga, ñucanchita Mandaj Taita Diosta manllashpa causashunchi. Paimi, 
punda tamiatapash, jipa tamiatapash tamiana punllacunapillata cachamun. 
Cozecha tiachumbash, paillatami rupai punllacunata cachamun nishpallapash 
na yarishpami causarcanguichi. 
25Chashna nalicunata canguna rurashcami, chai alicuna shamunataca jarcarca. 
Cangunapaj juchallatami, chai alicunataca cangunamanda anchuchirca’ 
nichiyari. 
26Ñuca agllashca purapillatami, ñucata na manllajcuna tiarca. Lazuta 
churanshnami, llaquichingapaj pacalla chapanajurca. Runacunata 
japingapajmi, tugllacunata churanajurca. 
27Jaulapi alasyu animalcunata jundachishcashnami, paicunapaj huasipica 
umachina munailla jundashca tiajun. Chashnami, ninan charijcuna 
tucunajurca. 
28Carucaman punchapamba ricurijtami virayanajurca. Paicunaca, 
yapatapachami nalita ruranajurca. Taita mama illaj huahuacunamambash, ima 
alitapash na ruranajurcachu. Imagutapash na charijcunata 
llaquichinajujpipash, na mitsanajurcachu. Ashtahuangarin paicunata 
quichushpami charijyanajurca. 

29Shina rurashcamandaca, ¿nachu llaquichina cani? Chashna gentecunataca, 
¿nachu paicuna nalita rurashcashnallata, tucui shunguhuan llaquichina cani? 
Mandaj Dios ñucallatami, chashna nini. 
30Cai llactapica, ninan manllarina, na ricunayai nalitami ruranajurca. 
31Diosmanda villajcunapash, llullashpallami villanajurca. Curacunapash, 
paicuna munashcatami mandanajurca. Ñuca agllashcacunapash, chaitami 
munanajurca. Shina cashcamandaca, llaqui chayamui punllapica, ¿imatashi 
ruranguichi?” ninmi. 

Jeremías 6 

Jerusalenbi, Judá llactapi causajcunataca llaquichingami 

1Benjaminbaj miraicunalla, Jerusalenmanda llujshishpa calpaichiyari. Jahua 
lado llactamandaca, cangunata tucuchij jatun llaquica ñami shamujun. Tecoa 
shuti pueblopica, bocinatami huacachina canguichi. Bet-haquerem shuti 
pueblo ladopica, cushnichishpami ricuchina canguichi. 
2Ñucami, Sion shuti urcupi tiaj juyailla ricunayai pueblotaca tucuchigrini. 
3Paita llaquichingapajmi michijcunaca, paicunapaj llamacunandi 
shamunajunga. Paicunaca, paicunapaj muyundipi carpacunata 
shayachishpami tianajunga. Paicunaca, maipi tiarishcapimi tucuicuna 
michinajunga. 
4Paicunaca cashnami ninajunga: “Chai pueblopi causajcunahuan jatun 
macanajui tianata villaichiyari. Jatarishpa, chai puebloman chaupi punlla 
yaicushunchi. ¡Aij ñucanchilla! Ñamari punlla tucurimugrin, ñamari 
chishashpa tutayamushca. 
5Mandana huasicunataca, tuta jatarishpa yaicushpa tucuchishunchilla” 
ninajungami. 
6Tucuita Mandaj Diosca, cashnami nirca: “Quirucunata cuchushpa, Jerusalén 
muyundipi torrecunata shayachishpa macanajuichi. Tucui cai pueblo ucupica, 

yapa nalitalla rurana jundami. Chaimandami paicunaca, ninandapacha 
llaquichi tucunata charin. 
7Imashnami pugyu yacuca na tucurin, chashnallatami chai pueblopi 
causajcunapash, jatun nalita ruranataca, ima horapash na tucuchin. Chaipica, 
shujcunata llaquichishpa, shuhuashpa causanajuillami uyarin. Punllandimi 
ñuca ñaupajpica ung:uicunapash, chugrichi tucunapash tian. 
8Jerusalenbi causajcunalla, cangunamanda ñuca shungu ama anchurichunga, 
nalita ruranata saquishpa, ali tucuichiyari. Canguna causanajuj cai llactapash, 
ama jichushca pambashna, pipash na causajuj llacta tucuchunmi, ali tucuna 
canguichi” nircami. 
9Tucuita Mandaj Diosca, cashnatapashmi nirca: “Huaquinlla puchushca 
israelcunataca, uvasta tandachishca jipa, pallajunshnami cutin mascanajunga. 
Malquicunapi uvasta pallajunshna, cambaj maquihuan pallayari” nijpimi, 
ñucaca cashna nircani: 
10“Caita uyachunga, ¿pitata shinlli tacurishpa rimashayari? Ricui, cai 
gentecunaca, circuncisión nishcata na rurashcacunashna rinri vicharishcashna 
cashpa, na uyanga. Ricui, can Mandaj Diospaj Shimica, paicunapaca imapash 
pinganayai shimicunashnami. Chai shimicunataca, paicunaca na juyanllu” 
nircanimi. 
11Shina nijpimi, cashnata nihuarca: “Chashna na cazushcamandami, Mandaj 
Dios ñucaca, ninandapacha fiñarishca cani. Chaita ricushpa, casilla 
saquijushpapash, ña shaijunimi. Cunanga, ñangunapi purinajuj huahuacunapaj 
jahuapipash, chairalla viñaicuna tandanajushcapaj jahuapipash, ninan 
llaquitami talimusha. Cusatapash, huarmitapash, rucugutapash, ashtahuan 
rucutapash, chashnallatami rurasha. 
12Paicunapaj huasicunatapash, ñuca carashca alpacunatapash, 
huarmicunatapash, shujcunami quichushpa japinajunga. Ñucami, cai llactapi 
causajcunataca, ñuca maquita chutashpa llaquichisha. Mandaj Dios 
ñucallatami, chashna nini. 

13Paicuna purapica, ashtahuan uchillamanda callarishpa, ashtahuan 
jatungamanmi, charijyanatalla tucuicuna munanajun. Villaj runamanda 
callarishpa, curacunacaman tucuicuna umachijcunallami. 
14Ñuca agllashcacuna chugrishcataca, yangalla ali parlocunahuanmi: ‘Casilla 
ali causaimi tian, casilla ali causaimi tian’ nishpa, nanaita jambinajun. 
Ashtahuangarin casilla ali causaica, na tianllu. 
15¿Millanayaita rurashcamandaca pinganayachinajunllu? Paicunaca, napacha 
pinganayachinllu. Imashna pinganayachinatapash, na yachanllu. 
Shinamandami ñuca llaquichijpica, llaquipi urmaj puracunandi paicunapash 
urmanajunga” ninmi Mandaj Diosca. 
16Mandaj Diosca, cashnatapashmi nirca: “Ñangunapi shayarishpa, 
cangunallata ali ricuichiyari. Punda ñangunata tapushpa, maijan ali ñan 
cajpipash, chai ñanda purichiyari. Chai ñanda purishpaca, cangunapaj alma 
samanatami taringuichi” nircami. Ashtahuangarin cangunaca: “Punda 
ñandaca, napacha purishunllu” nircanguichimi. 
17Shinallata: “Trompetata huacachijtapash uyanguichi” nishpami, cuidashpa 
chapajcunatapash churarcani. Chashna nijpipash: “Na uyashunllu” nircami. 
18Shina cashcamanda cai llactapi causajcuna, uyaichi: “Tandanajushca 
gentecunapash ima tucunata uyashpa, yuyaita japichiyari. 
19Cai pachapi causajcunapash, uyaichi: Ricuichi, ñucaca ninan llaquitami cai 
gentecunaman apamugrini. Paicunallata, nalita yarinajushcamandami, 
chashna llaquichigrini. Ñuca rimashcata na uyashpa, ñuca mandashca 
shimitapash millanayachishcamandami, chashna llaquichigrini. 
20¿Imapajta Sabá shuti llactamanda inciensota cushpa, ñucaman 
cushnichinguichi? Caru llactamanda apamushca mishquillagu ashnajuj, 
juyailla virutapash, ¿imapajta cuhuanguichi? Cangunapaj animalcunata 
cushpa tucuillata rupachishcatapash na chasquinichu. Animalcunata carashpa 
huañuchishcatapash na munanichu” ninmi. 

21Shinamandami Mandaj Diosca, cashnatapash nin: “Ricuichi, ñucaca cai 
gentecunaman nitijanatami churagrini. Chaicunapi nitijashpami 
taitacunapash, churicunapash urmanajunga. Ladolla causajpash, paipaj 
cumbapashmi huañunga” ninmi. 
22Mandaj Diosca, cashnatapashmi nirca: “Ricuichi, jahua lado llactamanda 
gentecunami shamugrin. Cai pacha tucuri manñacunamandapash, ashtaca 
gentecunami shamugrin. 
23Chai gentecunaca arcotapash, lanzatapash aisashcami shamunajunga. 
Paicunaca, llaquitapash na llaquij, pitapash na llaquijcunami. Paicuna 
shamushpaca, mama cucha yacu manllanayaita jatarinshnami uyarimunga. 
Sion pueblopi causajcunalla, paicunaca cangunahuan macanajungapajmi, 
caballocunapi tiarishpa, alichirishca shamunajunga” nircami. 
24Chai runacunata uyashpami, ñucanchi maquipash chujchushpa huarcurirca. 
Ñucanchitaca, ninan llaquimi japirca. Huahuata ungugrijuj huarmitashnami, 
jatun nanai japirca. 
25Pambamambash ama llujshinguichu, ñandapash ama puringuichu. 
Fiñajcunaca, espadahuan maipipash chapariashpami manllachinajun. 
26Ñuca llactapi causajcunalla, cañamuta huatarishpa, uchufapi sirichiyari. 
Shujlla churi huañushcapishna, yanata churajushpa, ninanda caparishpa 
huacaichiyari. Ñucanchita tucuchij runaca, ñallami shamunga. 
27“Candaca, ñuca agllashcacuna pacajuna pircashcashna cachumbash, 
torreshna cachumbashmi churarcani. Paicuna imashna cajtaca, canllatami 
yachangui. Imashna causajtaca, callarishpami ricungui. 
28Tucuicunallata ñucata na cazujcuna, huashalla parlashpa purijcunami. 
Tucuicunallatami bronceshnalla, jirrushnalla tucushca. Tucui paicunaca, jatun 
nalita rurashpa, shujcunatapash llaquipi churajcunami. 
29Nina yapata rupashcamandami, ninata fucuchinapash rupashca. Plomo 
nishca jirrupash, tucuillami yacuyashca. Culquimanda plomo jirruta tucuilla 

anchuchingapaj rupachij runaca, yangallatami chashna rurarca. Yacuyajta 
rupachijujpipash, chai mapaca napacha anchurircachu. 
30Caicunataca, Mandaj Dios na munashpami jichushpa saquirca. 
Shinamandami: ‘Caica, shitashca culquimi’ ninajunga” nijurcami. 

Jeremías 7 

Cangunapaj causaita alichishpa alita ruraichi nijunmi 

1Mandaj Diosca, cai shimicunatami Jeremiasman cashna nishpa villajurca: 
2“Mandaj Dios ñucapaj huasi pungupi shayarishpa, cai shimicunata cashna 
nishpa villagri: Tucui Judá llactapi causajcuna, cai punguta yaicushpa, Mandaj 
Diosta ninanda alicachijcuna cunanga, Mandaj Diospaj Shimita uyaichi. 
3Tucuita Mandaj, israelcunapaj Taita Diosca, cashnami nin: ‘Cangunapaj 
causaita alichishpa, alita ruraichiyari. Shina rurajpica cangunataca, cai llactapi 
causanajuchunmi saquisha. 
4Caica, Mandaj Diospaj huasimi. Caica, Mandaj Diospaj huasimi. Caica, Mandaj 
Diospaj huasimi nishpa llullashpa villashcataca, na yariashpa causanachu 
canguichi. 
5Ashtahuangarin cangunapaj causaita alichishpa, alita ruraichi. Canguna 
purapica, shuj runacunamambash, na llullashpa, imatapash cashcatapacha 
ruraichi. 
6Shuj llactamanda shamushca runatapash, taita mama illaj huahuatapash, 
sapalla mamagutapash, na ninanda llaquichishpa charinachu canguichi. Cai 
llactapica, napash ima nalita ruraj runapaj yahuartaca, na jichanachu 
canguichi. Shuj dioscunatapash, na catinachu canguichi. Chaicunata 
rurashpaca, cangunapaj llaquipajllatami canga. 
7Chaicunata na rurajpica, cangunapaj ñaupa taitacunaman causaita 
causaicaman carashca cai llactapimi causanajuchun saquisha. 
8Ricuichi, cangunaca imapajpash na ali llulla shimicunatarami yariashpa 
causanajunguichi. 

9Shinamandami shuhuashpa, huañuchishpa, cazarashca jahua shujcunahuan 
causashpa, llullata juramentushpa causanguichi. Baal shuti diosman inciensota 
carashpa cushnichishpami, canguna na rijsishca, shuj dioscunata 
catinajunguichi. 
10¿Chashna rurashca jahuachu, ñuca shutipi mañanajuj cai huasiman 
shamushpa: Ashtahuan millanayaicunata rurashpa catingapaj, ima 
llaquimandapash llujchishcami canchi ninajunguichi? 
11¿Ñuca shutipi mañanajuj cai huasica, canguna ricuipica, shuhuacuna 
pacajuna utujuchu imata? Ricuichi, canguna imata ruranajujtaca, ñucapash 
ricujunimi. Mandaj Dios ñucallatami, chashna nini. 
12Cunanga, Silo shuti puebloman ñuca causajushca pushtuman richi. 
Callaripica, chaipi ñuca shuti causajuchunmi saquircani. Chaipica, ñuca 
agllashca israelcuna nalita rurashcamanda, paicunata chaipi imatalla 
rurashcata ricuichiyari. 
13Cunanga, cangunapash cai tucui nalitami rurashpa causanajunguichi. Shina 
cajpipash ñucaca, punda huatacunamandapachami cangunataca, na shaijushpa 
rimajurcani. Ashtahuangarin cangunaca, napacha uyashpami causarcanguichi. 
Cayajpipash na tigrachishpami causarcanguichi’ ninmi Mandaj Diosca nishpa 
villagri” nijurcami. 
14“Chashna rurashcamandaca, ñuca shutipi mañana cai huasitapash, Silo shuti 
pueblotashnami ruragrini. Cangunamambash, cangunapaj ñaupa 
taitacunamambash carashcata yariashpa, canguna causashca cai huasitaca 
urmachishapachami. 
15Imashnami cangunapaj huauqui Efrainbaj miraicunataca, tucuicunata ñuca 
ñaupajmanda llujchishpa cacharcani, chashnallatami cangunatapash ñuca 
ñaupajmanda llujchishpa cachasha” ninmi. 
16“Canga, cai gentecunamandaca ama mañahuaichu. Paicunamandaca, ama 
caparishpa ñucataca mañaichu, ama cutin cutin mañahuaichu. Paicunamanda 
mañashcataca, napacha uyashachu. 

17Judá llactapi tiaj pueblocunapi, Jerusalén ñangunapi ima nalicunata paicuna 
ruranajujtaca, ¿nachu ricungui? 
18Huahuacunaca yamdatami tandachinajun. Taitacunaca ninatami 
japichinajun. Huarmicunaca, jahua pachata jatun mandaj nishca huarmi 
diosman carangapaj, shuj dioscunaman carangapajmi, jacuta masashpa 
mishqui tandata ruranajun. Chashna rurashpami, ñucataca ninandapacha 
fiñachinajun. 
19Paicuna ñucata fiñachishpaca, ¿nachu paicunallata pandachi tucungapaj, 
chashna ruranajun?” ninmi Mandaj Diosca. 
20Shinamandami Mandaj jatun Diosca, cashnatapash nirca: “Ricuichi cunanga, 
ninandapacha fiñarishpami, cai llactapica ninan llaquita talinshna 
cachamugrini. Runacunapaj jahuapi, animalcunapaj jahuapi, pambapi 
shayanajuj quiru jahuacunapi, pambapi fucushca grano jahuacunapimi, na 
huañushpa rupajuj ninata cachamugrini” nircami. 

Judá llactapi causajcunataca, na cazujpimi llaquichishca 

21Tucuita Mandaj, israelcunapaj Taita Diosca, cashnami nirca: “Cangunaca, 
animalcunata cushpa huañuchishca jahuapash, ashtahuan mirachishpa cushpa, 
tucuillata rupachinajuichilla. Chai aichacunatapash micunajuichilla. 
22Ñucaca, cangunapaj ñaupa taitacunata Egipto llactamanda llujchimujui 
punllapica: ‘Animalcunata ñucaman cushpa huañuchinguichi, tucuillata 
rupachinguichi’ nishpaca, pitallapash na mandashcanichu. 
23Ashtahuangarin caitami, cashna nishpa mandarcani: ‘Cangunaca, ñuca ima 
nishcata cazunguichi. Canguna cazujpica, cangunapaj Taita Diosmi casha. 
Cangunapash, ñuca agllashcacunami canguichi. Ñuca imata mandashcata 
tucuita rurashpaca, tucuipimi ali causanguichi’ nircanimi. 
24Shina mandajpipash napacha rinrita mañachishpa uyanajurcachu. 
Ashtahuangarin paicunaca shinlli shungu tucushpami, nalitalla yarishpa 
paicuna munashcata ruranajurca. Chashna cashpami ñaupajman ringapaj 
randica, huashamanra rinshna rinajurca. 

25Cangunapaj ñaupa taitacunata Egipto llactamanda llujchimushca 
punllamandapacha cunangamanmi, ñucata servij ñuca ima nishcata tucui 
villajcunata huashan huashan cachamushpa, na shaijushpa villachijurcani. 
26Ashtahuangarin napacha rinrita mañachishpa uyanajurcachu. Ashtahuan 
shinlliyashpami, paicunapaj taitacunatapash yali nalita ruranajurca. 
27Can tucui cai shimicunata cunan villajujpipash, na uyanayachingachu. 
Cayajpipash na tigrachingachu. 
28Chashna cashcamandaca, cashna ningui: ‘Cai llactapi causajcunaca, 
paicunata Mandaj Taita Diostaca, na cazunajurcachu. Ali tucuchun rimashpa 
yachachishcatapash, na chasquinajurcachu. Paicunapaj shimimandaca, na 
llullaj shimicunaca, tucuillami chingarca’ ningui” nijurcami. 
29Jerusalenbi causajcuna, Mandaj Diosca cangunataca, paita na ricunayachij 
miraicuna cajpimi, ninanda fiñashpa jichurca. Shina cashcamanda cambaj uma 
ajchata rutushpa, pambapi shitai. Lomacunaman vichai rishpa, caparishpa 
huacai. 
30Mandaj Diosca, cashnami nin: “Judá llactapi causajcunaca, ñucapaj 
ñaupajpimi nalita ruranajun. Ñuca shutipi mañana huasitaca, millanayai 
dioscunata chai ucupi churashpami mapayachinajun. 
31Hinom shuti runapaj churipaj pugru pambapi tiaj, Tofet shuti huaicupipash, 
altarcunata rurashpami, paicunapaj churicunata, ushicunata rupachinajun. 
Chaitaca napacha mandarcanichu. Chaita ruranataca, yaitapash ñuca 
shungupica na yarcanichu. 
32Shinamandami Mandaj Dios ñucallata, cashna nini: Ricuichi, ninan llaqui 
punllacunami chayamugrin. Chai punllacunapica, chai pambaca na ashtahuan 
Tofet ni tucungachu. Hinom shuti runapaj churipaj pugru pamba ni 
tucushcapash, na cangachu. Ashtahuangarin Huañuchina Pamba ni tucungami. 
Huañushcacunatapash, maipi pambana illajpimi, chai Tofet shuti pushtupillata 
pambanajunga. 

33Cai huañushca gentecunapaj cuerpotaca, jahuata rij alasyu animalcuna, 
sachapi causaj animalcunami micunajunga. Chai animalcunata manllachijca, 
pillapash na tiangachu. 
34Shinamandami, Judá llactapi tiaj pueblocunamandapash, Jerusalén 
ñangunamandapash asishpa cushijuihuan candanataca tucuchisha. Shinallata 
cusayu, huarmiyu tucushca punllapi candanatapashmi tucuchisha. Tucui 
llactatami, llaquinayaita tucuchisha” ninmi. 

Jeremías 8 

1Mandaj Diosca, cashnatapashmi nin: “Chai punllacunapica, Judá llactata jatun 
mandajcunapaj tullucunata, caishuj mandajcunapaj tullucunata, curacunapaj 
tullucunata, villajcunapaj tullucunata, Jerusalenbi causajcuna huañushcapaj 
tullucunatapashmi, pambashca utujucunamanda llujchinajunga. 
2Chai tullucunataca indiman, lunaman, jahua pachapi tiaj tucui 
luzerocunamanmi, tsirapashpa shitanajunga. Paicuna causashpaca, 
chaicunatami juyashpa, servishpa catinajurca. Chaicunatami, cungurishpa 
imatapash tapunajurca. Tullucunataca, pipash na tandachishpa 
pambanajungachu. Ashtahuangarin mapa huanushnami, alpa jahuapi siringa. 
3Chai nalita ruraj miraicunamanda puchushcacunataca, caita chaitami 
cachasha. Paicunaca, maipi cashpapash causanata munangapaj randica, 
huañungapajmi munanajunga” ninmi tucuita Mandaj Diosca. 
4“Cashnatapash ningui: Mandaj Diosca, cashnami nin: ‘Maijambash 
urmashpaca, ¿nachu cutin jatarin? Ñanda chingachijpash, ¿nachu ñanda 
mascashpa cutin tigran? 
5¿Imashpata Jerusalenbi causanajuj cai gentecunaca ñucataca, paicunapaj 
tucui causaipi napacha cazunajun? Umachishpalla causanata ugllanshna 
juyashpami, ñucapajman tigrangapaca na munan. 
6Ñucaca, tucuitami ali uyajuni. Aliguta rimajca, pipash na tianllu. Nalita 
rurashcamanda llaquirijpash, shujllapash na tianllu. ¿Imatata rurajuniyari? 

nishpa tapurijllapash, na tianllu. Tucuicunami, paicunapaj ñandaca, caballopaj 
shimi huatashcata cacharijpi, macanajuiman calpashpa yaicunshna purinajun. 
7Cig:ueña nishca animalpash, jahua pachata ricushpaca, ima quillapi shuj 
ladoman rinata yachanmi. Urpipash, grulla nishca animalpash, golondrinapash 
ima quillapi quiquin llactaman tigranataca yachanmi. Ashtahuangarin ñuca 
agllashca gentecunaca, Mandaj Dios ñuca aliguta ricushpa mandashcataca, na 
rijsishpami causanajun. 
8Shina cashpapash, ¿imashpata cangunaca: Ñucanchica, alipacha 
yachajushcami canchi. Mandaj Dios mandashca shimitaca, ñucanchimi 
charinchi ninajunguichi? Chai mandashcacunataca, llullashpa escribijcunami 
llullaman tigrachishpa escribinajurca. 
9Ricuichi, alipacha yachajushcacunapash ninanda pingai tucushpa 
manllarishpami, imatapash na yachajushcashna tucunajun. Mandaj Diospaj 
Shimita na ricunayachij gentecunacarin, ¿imatata ashtahuan ali yachajushca 
cangayari? 
10Chaimandami paicunapaj huarmicunatapash, chagracunatapash cai llactata 
quichungapaj shamujcunaman cugrini. Paicunaca, ashtahuan uchillamanda 
callarishpa, ashtahuan jatungamanmi, imashnamambash charijyanatalla 
tucuicuna yarinajun. Villaj runamanda callarishpa curacunacamanmi 
tucuicuna umachinajun. 
11Ñuca agllashcacuna chugrishcataca, yangalla parlocunahuanmi: ‘Casilla ali 
causaimi tian, casilla ali causaimi tian’ nishpa, nanaita jambinajun. 
Ashtahuangarin, casilla ali causaica na tianllu. 
12Millanayaita ruranajushcamandaca, ¿pingai tucunajunllu? Paicunaca, 
ashallatapash na pinganayachinllu. Paicunaca, imashna pingai tucunatapash 
na yacharcachu. Shinamandami ñuca llaquichijpica, caishuj urmaj 
puracunandi paicunapash urmanajunga’ ninmi ningui” nijurcami Mandaj 
Diosca. 

13Mandaj Diosca, cashnatapashmi nin: “Ñucaca tucuillatami tucuchigrini. Uvas 
chagrapica, shuj uvasllapash na puchungachu. Jigos yurapipash, shuj 
granollapash na puchungachu, yuramanda fangacunapashmi chaquishpa 
urmanga. Imatalla ñuca carashcacunaca, shujcunapajmi tucunga” ninmi. 
14Ñucanchica, ¿imapajta caipi tianajunchilla? Cunanga tandanajushpa, 
muyundi jatun pircacunahuan rurashca pueblocunaman yaicushpa 
huañushunchilla. Ñucanchita Mandaj Taita Diosca, ñucanchitaca huañuchi 
tucuchunllatami saquishca. Mandaj Diosta fiñashpa juchata rurashcamandami 
paica, jayajhuan chapushca yacuta ufiachishca. 
15Casilla ali causaitami shuyanajujpipash, ima alipash na tiarcachu. 
Nanaimanda jambirina punllatami shuyanajurcanchi. Ricuichi, ashtahuangarin 
musparinallami tian. 
16Fiñajcunapaj caballocuna fucushcapash, Dan pueblomandapachami 
uyarimurca. Chai caballocunaca, tucuilla llacta chujchujtami huacashpa 
calpamunajurca. Paicuna chayamushpaca, alpapi imalla ashtacapacha tiajtami 
tucuchirca. Pueblotapash, chaipi causajcunatapashmi tucuchirca. 
17Mandaj Diosca, cashnami nin: “Ricuichi, cangunata llaquichijuchunga, 
ñucami huañuchij culebracunata cachamuni. Chaicunataca, imahuan 
muspayachitapash na usharinllu. Chaicunami, cangunataca canishpa 
tucuchinga” ninmi. 

Judá llactamanda, Jerusalenmandami huacashca 

18Cai ninan shinlli nanaimandami, ñuca shungupipash huañugrijunshna 
tucujuni. 
19Ricuichi, ñuca llactapi causajcuna aij nishpa, ninanda caparishcapash, caru 
llactamandapachami uyarimujun. “Mandaj Diosca, ¿nachu Sion shuti pueblopi 
imatayari? Sion pueblota jatun Mandajca, ¿nachu chaipi imatayari?” 
ninajunmi. Diosca: “¿Imashpata labrashpa rurashca, imamambash rijchaj 
dioscunahuan, yanga shuj dioscunahuan fiñachihuarca?” ninmi. 

20Granocunata cozechana rupai punllacunaca, ñami yalirca. Ashtahuangarin 
ñucanchitaca, nara quishpichishca. 
21Ñuca llactapi causajcuna ninanda llaquichi tucunajujpimi, ñucapash jatun 
llaquihuan cani. Jatun llaqui, jatun manllai japijpimi, yana yana tutapi apai 
tucunajunshna cani. 
22Galaad shuti llactapica, ¿nachu bálsamo nishca aceite tian? ¿Nachu maijan 
jambijllapash tian? ¿Imamandata ñuca llactapi causajcunata jambingapaca, 
ima jambillapash na tian? 

Jeremías 9 

1¡Ñuca umaca, yacushna tucushpachari ali canman. Ñuca ñavimandapash, 
pugyu yacushna viqui llujshijushpachari ali canman. Shina cajpica, ñuca 
llactapi causajcuna huañushcamandaca, tutapash punllapash 
huacajuimanllami! 
2¡Na cashpaca ñanda purijcuna, jichushca pambapi llandunatallapash ñucaman 
cushpachari ali canman! Ñuca llactapi causajcunata saquishpa rishpaca, 
paicunamanda caruyaimanmi. Paicunaca tucuicunami, cazarashca jahuapash 
shujcunahuan causanajun. Yachashpata na cazuj puralla tandanajushca 
gentecunami. 
3Mandaj Diosca, cashnami nin: “Paicunapaj jalluhuanga, flechata arcohuan 
shitanshnami llullanajun. Chaimandami cai llactapica, shinlli canata, na 
llullashpa causanataca na usharca. Ashtahuangarin nalicuna tucushpami, 
ashtahuan ashtahuan ñucataca na rijsinajurca. 
4Tucuicuna cuidarishpa, paipaj cumbahuanga ama cungashca purichun. 
Maijan cashpapash, ama huauquitalla yariashpa causachun. Tucui 
huauquicunallata, llullashpa umachinllami. Cumbacunapash tucuicunami 
yangata juchachishpa parlashpa purinajun. 

5Tucuicunami, paicunapaj cumbatallata umachishpa, llullashpalla parlanajun. 
Paicunapaj jalluca, llullashpa parlanata yacharishca cashpami, jatun nalitalla 
ruranajun. 
6Paicunaca, umachijcunapaj chaupipimi causanajun. Chashna yapata 
umachinajuj cashpami, ñucata rijsinataca na munarca” ninmi Mandaj Diosca. 
7Chashnacuna cajpimi tucuita Mandaj Diosca, cashna nin: “Ricui, imashna 
cajta ricungapaca ninapi churashpami, tucuilla mapata anchuchigrini. Ñuca 
agllashcacunataca, ¿imatata ashtahuan rurasha? 
8Paicunapaj jalluca, filo filota rurashca flechashnami. Shimihuanga, 
umachingapajllami cumba purapash, casilla aliguta causashun ninajun. 
Ashtahuangarin shungu ucupica, imashnamambash pacalla llaquichinatami 
yarinajun. 
9Chashna ruranajushcamandaca, ¿nachu llaquichina cani? Chashna 
llactacunataca, ¿nachu ñucapash chashnallata tigrachina cani?” ninmi Mandaj 
Diosca. 
10Cunanga chai llactacunataca, maijanllapash na yalijuj ricurinllu. Huagra 
huacajllapash, na uyarinllu. Sacha animalcunapash, jahuata rij alasyu 
animalcunapashmi, llaquinayaita pacajushpa maimambash rishca. 
Chaimandami urcucunamandapash huacagrisha, jichushca pambacunapi tiaj 
michina pambacunamandapashmi ninanda huacasha. 
11Jerusalendaca, tucuillata urmachishpa rumi mundundallami saquisha, chacal 
nishca animalcuna causanamanmi tigrachisha. Judá llacta pueblocunatapash, 
llaquinayaita tucuchishpami, shuj runallapash na causana puchunata saquisha. 

Tucuilla urmachishpa, prezu apanata villachishcami 

12¿Imashpata cai llactapi ima tiashcacunapash, tucuilla llaquinayaita 
tucurirca? ¿Imashpata jichushca pambashna tucurca? Cunanga, maijan 
yalijpash, na ricurinllu. Tucui cai imashpa chashna tucushcata yachangapaca, 
¿pita alipacha yachajushca canga? Mandaj Diosca, shujcunaman villachunga, 
¿maijanmambash imatallapash villarcachu? 

13Mandaj Diosca, cashnatapashmi nirca: “Ñucaca, paicunapaj maquipimi ñuca 
mandashca shimitaca curcani. Chaitaca napacha cazushpa saquishpami, chai 
mandashcapi nijunshnaca na catinajurca. 
14Ashtahuangarin paicunapaj shungupi yanga yarishcatallami ruranajurca. 
Paicunapaj taitacuna yachachishcashnallatami, Baal shuti dioscunata 
catinajurca” nircami. 
15Chaimandami cunanga, tucuita Mandaj, israelcunapaj Taita Diosca, cashna 
nin: “Ricuichi, cai gentecunamanga, ajenjotami micuchigrini. Shinallata 
jayajhuan chapushca yacutami ufiachigrini. 
16Paicunapash, paicunapaj taitacunatapash na rijsishca llactacunamanmi, caita 
chaita cachagrini. Paicunataca catishpa, tucuchingacaman espadahuan 
huañuchinajuchunmi cachasha” ninmi. 
17Tucuita Mandaj Diosca, cashnatapashmi nin: “Caita aliguta yarichi. 
Huacanata yachaj huarmicuna shamuchun cayaichi. Huacanata alipacha 
yachajcunata mascaichi” ninmi. 
18Ñucanchimanda huacangapaj ucha jatarishpa shamuichi. Ñucanchi 
ñavimanda viquipash, yacushnami llujshinga. Ñucanchi ñavi 
milmamandapash, viquica yacushnami shutujunga. 
19Sion shuti pueblomandaca cashna nishpami, yarishpa yarishpa huacanajuj 
uyarirca: “Ñucanchi alpacunata shitashpamari rigrinchi. Ñucanchi 
huasicunatapashmi urmachinajurca. ¡Llaquinayaitamari tucuchi tucurcanchi! 
Ninandapachami pingaichi tucushcanchi” nishcami uyarirca. 
20Huarmicunapash, Mandaj Diospaj Shimi imatalla nishcataca rinrita 
pascashpa, uyashpa chasquichiyari. Paipaj shimihuanmi cashna nin: 
“Cangunapaj ushicunatarami yarishpa yarishpa huacanataca, yachachina 
canguichi. Cangunapaj cumba huarmicunamambash, tucuicunallatami 
chashna llaquirishpa huacanata yachachina canguichi. 



2199 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

21‘Huañuica, ñucanchi ventanacunata vichai yaicumushpami, mandashpa 
tiajuna ñucanchi huasicunamambash yaicumushca. Shinallata ñangunapi 
purinajuj huahuacunatapash, plazacunapi purinajuj chaira viñaicunatapashmi 
tucuchishca’ ninmi ningui. 
22Cashnatapash ningui: Mandaj Diosca, cashnami nin: ‘Huañushcacunaca, 
pambapi huanuta shitashcashnami sirinajunga. Trigota cuchushpa, 
tandachinajujpi urmashpa puchushcashnami, pipash na tandachijpi 
sirinajunga’ ninmi ningui” nircami. 

Taita Diosta rijsishpami, runaca juyailla causan 

23Mandaj Diosca, cashnami nin: “Alipacha yachajushca runapash, alipacha 
yachashcamandalla ama alicachirichun. Ninan shinlli runapash, ninan shinlli 
cashcamandalla ama alicachirichun. Charij runapash, charij cashcamandalla 
ama alicachirichun. 
24Ashtahuangarin maijan alicachiringapaj munashpaca, ñucata 
yarishcamanda, ñucata rijsishcamanda alicachirichun. Mandaj Dios ñucaca, cai 
pachapica llaquijpash, aliguta ricushpa mandajpash, imatapash cashcatapacha 
rurajpashmi cani. Ñucaca, chashna rurashpa causachunmi munani” ninmi 
Mandaj Diosca. 
25Mandaj Diosca, cashnatapashmi nin: “Ricuichi, circuncisión nishcata tucui 
rurashcacunatapash, chaita na rurashcacunatapash, ñuca llaquichina 
punllacunami chayamujun. 
26Egipto, Judá, Edom, Amón, Moab shuti llactacunapi causajcunata, shinallata 
jichushca pamba ashtahuan juchucunaman causajcunatapashmi, tucuicunata 
llaquichisha. Chai tucui llacta runacunaca, circuncisionda na rurashcacunami. 
Tucuilla israelcunacarin, circuncisionda na rurashcashnallatami, nali 
shunguhuan causanajun” ninmi. 

Jeremías 10 

Yanga dioscunamandapash, na llullaj Diosmandapashmi villajun 

1Israelcunalla, Mandaj Dios imatalla cangunaman rimashcata uyaichi. 

2Mandaj Diosca, cashnami nin: “Shuj llactapi causajcuna rurashcataca, na 
yachajunachu canguichi. Jahua pachapi imatapash rurashpa ricuchijpi, shuj 
llactacunapi causajcuna manllarinajujpipash, cangunaca na manllarinachu 
canguichi. 
3Chai gentecunaca, chashnallata rurashpa causajcuna cashpami, yangacunata 
rurashpa causanajun. Bosquemanda quiruta cuchushpami, ali yachajushca 
runapaj maquihuan, shuj escopulohuan shuj diosta rurachinajun. 
4Chai jipaca, aliguta ricurichunmi culquihuan, orohuan jahualla quilpanajun. 
Ama cuyurichumbash clavohuan, martillohuanmi ali shinllitapacha 
shayachinajun. 
5Maipi churajpipash, palmera quirushna na rimashpa upalla shayajunllami. Na 
purij ushajpimi, maiman cashpapash huandushpa apanajun. Chaicunataca, na 
manllanachu canguichi. Chaicunaca, ima llaquita ruraitapash na ushanllu. 
Alita rurangapajpash, na ushaita charinllu” ninmi. 
6Mandaj Dioslla, canshnalla shujca pipash na tianllu. Canllami jatun cangui, 
ninan ushaita charij shutimi cangui. 
7Tucui llactacunata Jatun Mandajlla, ¿candaca pita na manllangayari? 
Candallami manllanata charinchi. Tucui llactacunapi causanajuj alipacha 
yachajushca purapipash, tucui jatun mandaj purapipash, canshnalla jatun 
Diosca na tianllu. 
8Tucui paicunami, imatapash na rurai ushashpa muspa tucunajunga. 
Paicunapaj chai yamda caspica, imapajpash nali yangacunatallami 
yachachijun. 
9Paicunaca, Tarsis shuti pueblomandaca tacashca culquita, Ufaz shuti 
llactamandaca, orotami apamunga. Shina apamujpimi, ali yachajushca 
runapash, yacuyachishpa imatalla ruraj runapash, paipaj maquihuan shuj 
diosta ruranga. Chaicunamanmi azul, yana puca churajunacunata 
churachinajunga. Tucui chaicunaca, ali yachajushca runacuna rurashcallami. 

10Ashtahuangarin Mandaj Diosca, na llullaj Taita Diosmi. Paica, causajuj Taita 
Diosmi, causaita causaicaman Jatun Mandajmi. Ninanda pai fiñarijpica, 
alpapash chujchunllami, shuj llactacunapi causajcunapash, na causai ushanllu. 
11Paicunataca, cashnami nina canguichi: “Jahua pachata, cai pachata na ruraj 
dioscunaca, cai pacha llactacunamanda chingachun” ninami canguichi. 
12Cai pachataca Diosmi, paipaj ushaihuan rurarca. Cai pachataca, alipacha 
yachaihuanmi aliguta jilapi churarca. Alipacha yachaihuanmi, jahua 
pachatapash churarca. 
13Pai rimajpillami, jahua pachamandaca ashtaca tamia urmamun. Paillatami, 
fuyutapash cai pacha juchucunamanda vichai apan. Paica, punchapamba 
shitamushpami tamiachin. Paillatami huairatapash, huaira tiaj 
pushtucunamanda llujchin. 
14Tucui gentecunami, yuyai illaj yachai illajcuna tucun. Shuj yanga diosta 
rurangapaj culquita yacuyachij tucui runacunapash, pingai tucunmi. 
Imatapash yacuyachishpa paicuna rurashca dioscunaca yangalla llullacunami. 
Paipica, samaipash na tianllu. 
15Chaicunaca, imapajpash na valij yangallatami. Dios llaquichijui 
punllacunapica tucuringallami. 
16Ashtahuangarin tucui imatapash Jacoboman caraj Diosca, na chashnachu. 
Paica, tucui ima tiajtapash Ruraj Diosmi. Israelcunaca, paipajlla varashna 
cachun agllashcacunami. Paipaj shutica, tucuita Mandaj Diosmi. 

Judá llactaca, llaquinayaitami tucuringa 

17—Muyundita pircashca pueblopi causajcuna, cai llactapi randishpa jatujcuna 
imatalla charishcacunata tandachishpa llujshichilla. 
18Mandaj Diosmi, cashna nin: ‘Ricuichi, cunanga, cai llactapi causajcunataca, 
huaracahuan caruta shitanshnami, ninanda llaquichigrini’ ninmi— nircanimi. 



2202 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

19—¡Aij ñucalla, ninan llaquihuanmi cani. Ñuca chugritaca, ninandapachami 
nanajun. Ashtahuangarin ñucaca: ‘Cai ung:uica, ñucataca japinallatami 
cashcanga. Cai ung:uitaca, apanallami cani’ yajurcanimi. 
20Ñuca carpapash, tucuilla urmashcami sirijun. Ñuca huascacunapash, 
tucuillami fitirishca. Ñuca huahuacunapashmi jichuhuarca, paicunaca ñami 
huañushpa tucurirca. Ñuca carpata cutin shayachingapaca, pipash na tianllu. 
Cortinacunata huarcungapajpash, pipash na tianllu. 
21Michij runacunapash, juizu illaj tucushpami, Mandaj Diostaca na 
mascanajurca. Chaimandami, ima alita ruraitapash na usharca. Paicunapaj 
tucui animalcunapash, caita chaitami rinajurca. 
22Ricuichi, Judá llactapi tiaj tucui pueblocunata jichushcata saquingapajmi, 
jahua lado llactamandaca manllanayaita, ninanda caparishpa shamunajun. 
Chai pueblocunataca, chunlunlla pushtucunapi causanajuj chacal nishca 
animalcuna causachunllami saquinajunga— nircanimi. 
23Mandaj Dioslla, runapaj causaica na paipajchu. Pipash quiquin causaitaca, na 
mandai ushanllu. Chaitaca yachapanimi. 
24Shina cashcamandaca Mandaj Dioslla, llaquichihuailla. Ashtahuangarin ama 
tucuilla tucuchingapaca, ama ninandapacha fiñarishpa, ricushpalla 
llaquichihuangui. 
25Canda na rijsij gentecunata, cambaj shutipi na mañaj llactacunataca, can 
fiñashcata talimunshna llaquichipairi. Paicunami, Jacobopaj miraicunataca 
micushpa, langashpa huañuchishpa tucuchinajun. Paicuna causana 
huasitapash, llaquinayaita tucuchishpami saquinajun. 

Jeremías 11 

Dioshuan ari ninajushcatami huaglichishca 

1Mandaj Diosca, cai shimicunatami Jeremiasman cashna nishpa villarca: 

2“Ñucahuan ari ninajushca shimicunata uyaichi. Cai shimicunataca, Judá 
llactapi tucui causajcunamambash, Jerusalenbi tucui causajcunamambash 
villaichi. 
3Can Jeremiasca, cashna ni: Israelcunata Mandaj Taita Diosca, cashnami nin: 
‘Ñucahuan ari ninajushca cai shimicunata na cazuj runaca, ninanda nalicachi 
tucushcami canga. 
4Cangunapaj ñaupa taitacunata Egipto llactamanda llujchimujui punllami, cai 
shimicunataca mandarcani. Jirruta yacuyachina jornomandashna 
llujchimushpami, paicunataca cashna nircani: Ñuca rimashcacunata 
uyanguichi. Tucui imatalla ñuca mandashca shimicunataca, ñuca 
mandashcashnallata pactachishpa causanguichi. Shina causashpaca, ñuca 
agllashcacunami canguichi, ñucapash cangunapaj Taita Diosmi casha. 
5Lechepash, balun mishquipash, ashtacapacha tiaj llactata carashami nishpa, 
cangunapaj ñaupa taitacunaman juramentushcataca pactachishapachami 
nircanimi. Cunan punllacunaca, chai llactapimi causanajunguichi’ nishpa 
villai” nihuarcami. Shina nijpica: “Mandaj Dioslla, chashna cachun” nircanimi. 
6Shina nijpimi Mandaj Diosca, cashna nihuarca: “Cai tucui shimicunataca, Judá 
llactapi tiaj pueblocunapipash, Jerusalén ñangunapipash, cashna villagri: 
‘Dioshuan ari ninajushca cai shimicunata uyashpa, chaita rurashpa causaichi. 
7Cangunapaj ñaupa taitacunata, Egipto llactamanda vichai pushamushca 
punllamandapachami: Ñuca mandashcata uyaichi nishpa, shinlli tacurishpa 
yarichijurcanilla. Cai tucui huatacunata na upalla saquishpami, cunangaman 
chashnallata yarichijunilla. 
8Shina yarichijujpipash, rinrita mañachishpallapash na uyarcachu. 
Ashtahuangarin paicunapaj shungupi nalita yarishcatallami tucuicuna 
catinajurca. Chaimandami, ñucahuan ari ninajushca shimicunapi tiajuj tucui 
llaquicunataca, paicunapaj jahuapi cachamurcani. Chai shimicunataca 
pactachinajuchun mandajpipash, na pactachircachu’ nishpa villai” nihuarcami. 

9Mandaj Diosca, cashnatapashmi nihuarca: “Judá llactapi, Jerusalenbi 
causajcunaca ñucata llaquichingapaj, pacalla parlarinajujtami ricurcani. 
10Ashtahuangarin paicunapaj ñaupa taitacuna nalita rurashcashnallatami, ñuca 
rimashcata na cazushpa, shuj dioscunatara catishpa servinajurca. 
Shinamandami israelcunapash, Judá llactapi causajcunapash, paicunapaj 
ñaupa taitacunahuan ari ninajushcata yangapi churanajurca” nihuarcami. 
11Chaimandami Mandaj Diosca, cashnatapash nin: “Ricuichi, na llujshi 
ushanalla ninan llaquitami, paicunaman apamugrini. Chai llaquita 
apanajushpa ñucata caparishpa mañanajujpipash, napacha uyashachu. 
12Chaipimi, Judá llacta pueblocunapi causajcunapash, Jerusalenbi 
causajcunapash, paicunapaj dioscunata caparishpa mañagrinajunga. Chai 
dioscunamanmi, inciensota carashpa cushnichinajun. Chai dioscunaca, 
paicuna llaquita apajui punllapica, na quishpichi ushangachu. 
13Judá llactapi mashna pueblocuna tiashcashnallatami, cangunapaj 
dioscunatapash charinguichi. Jerusalenbi mashna ñanguna tiashcashnallami, 
Baal shuti dioscunaman inciensota carashpa cushnichingapaj, chai millanayai 
altarcunata shayachircanguichi. 
14Canga, cai gentecunamandaca ama mañahuaichu. Paicunamandaca, ama 
caparishpa ñucata mañahuaichu. Ñucaca, paicuna llaquipi cashpa caparishpa, 
ñucata mañanajui punllapica, na uyashachu. 
15Cai tucui millanayaicunata rurashca jahuapash, ñuca juyashca huarmica, 
¿ñuca huasipica ima japinatata charingui? ¿Diosman animalcunata carashpa 
huañuchijpi, Diospajlla cachun animalcunapaj aichacunata shicanyachijpica, 
chai llaquimandaca quishpichingallami yanguichu? ¿Chaita carashpaca, 
cushijushami yajunguichu? 
16Mandaj Dios ñucaca, candaca: ‘Juyailla fucuj, juyaillaguta ricurijuj olivos 
yuragumi cangui’ nijmi carcani. Shina cashpapash, shinllita culun nichishpa 
ninata japichishpa fangacunata rupachijpimi, yura malquicunaca faquirirca. 

17Canda tarpuj tucuita Mandaj Diosmi, candaca llaquichishapacha nini. 
Israelcunapash, Judá llactapi causajcunapash, Baal shuti diosman inciensota 
carashpa cushnichishpa, nalita ruranajushpa ñucata fiñachishcamandami, 
chashna ruragrini” ninmi. 

Jeremiastaca huañuchingapajmi munashca 

18Ñucata huañuchingapaj yarinajushcataca, Mandaj Dios ricuchijpimi 
yacharcani. Canmi, paicuna imata rurangapaj munanajushcataca 
ricuchihuarcangui. 
19Ñucaca, cungata muchungapaj apajpi, imatapash na yachaj llamagushnami 
carcani. Chaimandami, ñucata huañuchingapaj nalita yarinajujtaca, na 
yacharcani. Ñucataca, cashnami ninajushca carca: “Ali fucuj yurataca, 
cuchushpa tucuchishpa, cai pachapi causanajuj puramanda anchuchishunchi. 
Paipaj shutitaca, paitaca pipash ama ashtahuan yarinajuchun, chashna 
rurashunchi” ninajushcami carca. 
20Shina cajpipash, tucuita Mandaj Dioslla. Canga, imatapash cashcatapacha 
rurashpa llaquichijmi cangui. Tucui gentecunapaj yuyaita, shungupi imatalla 
yarijujta callarishpa aligutapacha ricujujmi cangui. Ñucata cashna 
llaquichingapaj munanajushcamandami, cambaj maquipi mingarircani. 
Ñucamanda paicunata can llaquichishcatami ricungapaj munapani. 
21Chaimandami, Mandaj Diosca cashna nin: “Canda huañuchingapaj munaj, 
Anatot shuti pueblopi causanajuj runacunamandami rimarcani. Paicunaca 
cashnami ninajurca: ‘Mandaj Diospaj shutipica ama ashtahuan villaichu, na 
cashpaca ñucanchi maquipimi huañungui’ ninajurcami” ninmi. 
22Chaimandami tucuita Mandaj Diosca, cashnatapash nirca: “Ricui ñucami, 
paicunataca llaquichigrini. Chairalla viñaicunaca, espadapimi huañunga. 
Paicunapaj churicunapash, ushicunapash, yarjaimandami huañunajunga. 
23Paicuna puramandaca, huaquinllapash na causaj puchungachu. Anatot shuti 
pueblopi causanajuj runacunamanmi, ninanda llaquichina huatata ñucallata 
apamugrini” nircami. 

Jeremías 12 

Jeremías aij nishpa llaquirijujpimi, Taita Diosca tigrachishca 

1Mandaj Dioslla, canga ñuca imata nijujpipash, cashcatapachami tigrachingui. 
Ashtahuangarin caigutallami tapungapaj munapani: ¿Imashpata canda na 
manllajcuna cashpapash, tucuipi ali llujshinlla? Canda na cazujcunapash, 
tucuicunami aliguta causanajun. 
2Can tarpujpica, ucuman sapiyashpa viñashpami granoca fucurca. Candaca, 
shimi jahuallami charin. Ashtahuangarin paicunapaj shungumandaca, 
carupimi cangui. 
3Mandaj Dioslla, ashtahuangarin ñucataca rijsihuanguimi. Cambaj ñaupajpi 
ñuca shungu ali cajtapash, canllata ricushpa yachahuanguimi. Paicunataca, 
llamacunata cungata muchungapaj apanshna llaquiman apairi. Paicunata 
huañuchina punllata ricuchiyari. 
4¿Ima punllacamanshi ñucanchi llactapash jichushca pambashna, tucuilla 
pambacunapi jihuacunapash chaquishca siringa? Cai llactapi causajcuna nalita 
rurashcamandami animalcunapash, alasyu animalcunapash huañushpa 
tucurirca. Paicunaca: “Taita Diosca, ñucanchi causaitaca na ricungachu” 
nishpami, chashna ruranajurca. 
5“Candaca, chaquilla calpajcunahuan calpajpillatami, yapata shaijuchirca. 
Caballopi tiarishpa calpajcunahuangarin, ¿maitashi ushangui? Cai llactapi 
casilla ali causai tiajpipash, manllashpami purijurcangui. Jordán yacu manña 
sachapi cashpacarin, ¿imatashi rurangui? 
6Cambaj huauquicunallata, cambaj taitapaj huasi ucu purallatami, canda 
huañuchingapaj jatarinajurca. Paicunallatami, canda japingapaj caparishpa 
catinajurca. Imata cashpapash, paicuna aliguta rimajpilla ama 
chasquinguillachu. 
7Ñuca huasi ucu purashna gentecunataca saquircanimi. Ñucapaj cachun ñuca 
agllashcacunatapash jichurcanimi. Tucui almahuan ñuca juyashcacunataca, 
paicunata fiñajcunapaj maquipimi churarcani. 

8Ñucapaj cachun ñuca agllashcacunaca, sachapi causajuj leonshnami, ñucataca 
jariyanajun. Ñucata fiñashpami, leonshna huacanajurca. Chaimandami, 
paicunataca na millanayachini. 
9Ñucapaj cachun ñuca agllashcacunaca ñucapaca, tauca color plumata charij 
millai angashnami. ¿Nachu paita huañuchishpa micuj millai angacunaca 
muyunajun? Sachapi causaj millai animalcunaca, paicunata langanshna 
tucuchingapaj, tucuilla tandanajushpa shamuichi. 
10Ashtaca michijcunami, ñucapaj uvas chagrataca tucuchishca. Ñucapaj 
alpatapashmi, sarushpa saquinajurca. Ñucapaj juyailla alpacunatapashmi, 
llaquinayaita tucuilla tucuchishpa, chunlunlla pushtutashna saquinajurca. 
11Aliguta rurashpa causanataca shuj runallapash na yarijpimi, tucui llactata 
llaquinayaita tucuchircani. Llaquinayaita tucuchinajuchun saquijpimi, ñuca 
jichushcacunaca huacanajurca. 
12Jichushca pambapi tiaj tucui lomacunamandami, tucuchij runacunaca 
shamunajurca. Mandaj Dios ñucami, cai llactapi causajcunataca, caishuj 
ladomanda callarishpa, chaishuj ladocaman ñuca espadahuan langanshna 
tucuchigrini. Chaipica, pipajpash casilla ali causaica na tiangachu. 
13Trigota tarpushpapash, cashatallami tandachinajurca. Paicunaman carashca 
ali alpagupi causanajushpapash, ima alitapash na japinajurcachu. Mandaj Dios 
ñuca ninandapacha fiñarijpica, paicuna ima nalita rurashcamandami, pingai 
tucunajunga. 
14Ñuca agllashca israelcunaman carashca llactatami, ñuca ladolla llactacunapi 
causanajuj, nalita ruraj runacunaca quichunajun. Chaimandami Mandaj Dios 
ñucaca, paicunataca cashna nini: Ricuichi, paicunapaj llactamandaca 
llujchishpami cachasha. Shinallata Judá llactapi causajcunatapash, paicunapaj 
chaupimandami llujchisha. 
15Paicunata llujchishpa cachashca jipami, ñucallata cutin paicunataca 
llaquisha. Shina llaquishpami paicunapaj alpaman, paicunapaj llactaman 
tigrachimusha. 



2208 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

16Ñuca agllashca gentecuna imatalla rurashpa causashcata aliguta 
yachajushpaca: ‘Mandaj Diosca causajumbachami’ nishpa, ñuca shutipi 
juramentunatami yachajunga. Ñuca agllashca gentecunaman, Baal shuti 
diospaj shutipi juramentuchun yachachishcashnallatami yachajunga. 
Chashnami paicunaca, ñuca agllashca gentecunapaj chaupipica, tucuipi ali 
llujshinga. 
17Ashtahuangarin ñucata na cazujpica, chai gentecunataca sapimanda 
llujchinshnami tucuchisha” ninmi Mandaj Diosca. 

Jeremías 13 

Ismushca chumbishna cajtami ricuchishca 

1Mandaj Diosca, cashnami nihuarca: “Lino puchata rurashca huatarina 
chumbita randingapaj rishpa, cinturaspi chumbilingui. Chai chumbitaca, ama 
yacupi satinguichu” nihuarcami. 
2Shina nijpica, Mandaj Dios mandashcashnallatami, shuj chumbita randishpa, 
cinturaspi chumbilircani. 
3Mandaj Diosca, cutinllatami ñucataca cashna nihuarca: 
4“Cunanga, can randishca chumbita japishpa, cambaj cinturasmanda pascari. 
Shinallata Eufrates jatun yacuman jatarishpa ri. Chaiman chayashpaca, rumi 
jaca utujupi pacangui” nihuarcami. 
5Shina nijpimi, Mandaj Dios mandashcashnallata, Eufrates yacu manñaman 
rishpa pacarcani. 
6Ña tauca punllacuna yalijpimi, Mandaj Diosca cashna nihuarca: “Jatarishpa, 
Eufrates yacu manñaman ri. Ñuca chaipi pacachun mandashca chumbita 
apamugri” nihuarcami. 
7Shina nijpimi, Eufrates yacu manñaman rishpa, pacashca pushtuta allashpa, 
chai chumbita japircani. Chai chumbica ña ismushca, imapajpash na valijmi 
carca. 
8Shinamandami Mandaj Diosca, cashna nihuarca: 

9“Mandaj Dios ñucami, cashna nini: ‘Judá llactapi causajcuna jariyashpa jatun 
tucushcatapash, Jerusalenbi causajcuna ninanda jariyashcatapash, cai 
chumbita ismuchinshnallatami tucuchigrini. 
10Cai nali gentecunaca, ñuca yachachishca shimicunata na uyangapaj 
munanllu. Paicunapaj shungu yarishcatallami rurashpa causanajun. Shuj 
dioscunata servishpa, paicunapaj ñaupajpi cunguringapajllami catinajun. 
Chaimandami, cai ismushca chumbishna, imapajpash na valij tucunga. 
11Imashnami runaca, chumbita paipaj cinturaspica shinllita huatarin, 
chashnallatami tucui israelcunatapash, Judá llactapi tucui causajcunatapash, 
ñucapajman tandachircani. Ñuca agllashcacuna cachun, ñuca jatun Dios cajta 
rijsichinajuchun, ñucata alicachinajuchun, ñucata jatunyachinajuchunmi 
tandachircani. Ashtahuangarin paicunaca, na cazurcachu’ ninmi Mandaj 
Diosca. 

Vino junda funducunata ñutushpami ricuchishca 

12Cai shimicunataca, cashna nishpa villangui: Israelcunata Mandaj Taita 
Diosca, cashnami nin: ‘Tucuilla fundupimi, vino junda canga’ ninmi ningui. 
Shina nijpimi paicunaca: ‘Tucuilla fundupi vino jundanataca, ¿nachu 
yachanchi?’ ninajunga. 
13Shina ninajujpica, cashna ningui: Mandaj Diosca, cashnatapashmi nin: 
‘Ricuichi, ñucaca cai llactapi tucui causajcunatami ninanda machachigrini. 
David tiarinapi tiarishpa mandajuj, paipaj mirai jatun mandajcunamanda 
callarishpa curacunatapash, villajcunatapash, Jerusalenbi tucui 
causajcunatapashmi machachigrini. 
14Paicunataca, pai purallata macanajuchishpami llaquichigrini. Taitacunapash, 
churicunahuanmi randimanda llaquichirinajunga. Paicuna nalita rurashcataca 
na cungashpa, na llaquishpa, na juyashpami, tucuillata tucuchisha’ ninmi 
Mandaj Diosca, nishpa villai” nihuarcami. 

Judá llactapi causajcunaca, prezu apai tucungami 

15Na jariyashpa, aligutapacha uyaichiyari. Mandaj Diosmi, cangunataca 
rimajun. 
16Cangunaca, nara yana yana tutata rurajpillata, cangunapaj chaquipash nara 
yana yana urcucunapi nitijashpallata, cangunata Mandaj Taita Diostaca, 
punchapambagumi cangui nichiyari. Cangunaca, punchapamba michatami 
shuyanajunguichi. Chaita ruranapaj randica, huañui japinalla yana yana 
tutapimi churanga. 
17Ashtahuangarin canguna caita na uyajpica, canguna jariyashpa jatun 
tucushcamandaca, ñuca shungu ucupillami pacalla huacasha. Mandaj Diospaj 
llamacunata prezu apashcamandami, jatun llaquihuan ñuca ñavimanda 
viquipash ninanda shutungacaman huacajusha. 
18“Jatun mandajtapash, jatun mandajpaj mamatapash cashna ni: ‘Canguna 
juyailla cajta ricuchij coronaca, cangunapaj umamanda urmashcami. Chashna 
cashcamandaca pingai tucushpa, alpapi tiarichiyari’ ni. 
19Neguev shuti pambapi tiaj pueblocunata vichashpa saquijpimi, chaicunata 
pascangapaca pipash na tiarca. Judá llactapi causajcunapash, tucuicunami 
prezu apai tucurca. Paicunataca, shujllatapash na saquishpami apanajurca. 
20Jahua lado llactamanda shamujcunata vichai ricuichiyari. Juyailla llama 
canllatami, canman curcani. ¿Chai llamacunaca maipitayari? 
21Canda umashna mandachunga, can yachachijushca cambaj 
cumbacunatallata churajpica, ¿imatashi ninguiman? ¿Nachu candaca, 
huahuata ungugrijuj huarmitashna nanai japinman? 
22Cambaj shungupica: ‘¿Imamandata cai tucui llaquicunaca japihuanyari?’ 
yanguipashchari. Can yapa nalicunata rurajushcamandami, can 
churajushcacunapash na quilparca. Chaqui talonbashmi, lluchulla 
purijurcangui. 
23¿Etiopía shuti llactamanda yana runaca, yurajyai ushangachu? ¿Leopardo 
animalpash, muru cara cashcamanda shujman tigrai ushangachu? 

Chashnallatami cangunapash, nalita rurashpa yacharishca cashcamandaca 
alita ruraitaca, napacha ushanguichi. 
24Shinamandami paicunataca, jichushca pambamanda huairapi shamuj 
jupatashna, caiman chaiman cachagrini” ninmi. 
25Mandaj Diosca, cashnatapashmi nin: “Ñucaca, chai llaquitami, canman 
alichishca charijuni. Can ñucata cungashpa, llullatara yariashpa 
causajushcamandaca, can japina cashcataca chaitallatami cusha. 
26Ñucami, cambaj ninan pinganayai ricurichunga, cambaj ñaupaj lado 
churajunata llatanagrini. Chaipimi, ninan pinganayaita can purijushcapash 
ricuringa. 
27Canga, cazarashca jahua shujcunahuan causashpami, huarmita munaj 
caballoshna, lomacunapi jarihuanlla causashpa jatun nalita rurarcangui. 
Pambacunapipash, jatun millanayaicunata rurajtami candaca ricurcani. ¡Aij, 
can Jerusalenlla! ¿Nachu mapa illaj tucugringui? ¿Ima horascamanda mapa 
illaj tucugringui?” ninmi. 

Jeremías 14 

Imashpa na tamiashcatami villajun 

1Na tamiajpimi Mandaj Diosca, cai shimicunata cashna nishpa Jeremiasman 
villajurca: 
2“Judá llactaca, yanata churajushcashnami tucurca. Pueblo pungucunapica, 
maijan gentellapash na ricurijpimi, chaipi causajcunaca ninanda llaquirishpa 
alpapi tiarinajurca. Jerusalenmanda paicuna caparishcapash, jahuacamanmi 
uyarirca. 
3Alicachi tucushcacunaca, paicunata servijcunatami yacuman cachanajurca. 
Paicunaca, cuchaman shamushpapash yacutaca na tarishpami, chushaj 
funducunahuan tigranajurca. Shinamandami, ninanda pingai tucushpa, 
musparishpa umata quilparinajurca. 

4Chai llactapi na tamiajpi, alpa chijtarijta chaquijpimi, alpata trabajajcunaca 
ninanda musparishpa, umata quilparishpa purinajurca. 
5Jihua chaquishcamandami tarugacunapash, pambapi huahuata 
huachashpaca, chai pushtupillata saquishpa rinajurca. 
6Sacha burrocunapash, jichushca pamba lomacunaman vichai rishpami, chacal 
nishca animalcunashna, huairatalla japinajurca. Jihua illajpimi, ñavipash 
amsajyashpa urmanajurca” nijurcami. 
7Mandaj Dioslla, ñucanchi juchacunallatami ñucanchi nali cajtaca ricuchijun. 
Shina cajpipash cambaj shutita juyaimandalla quishpichihuayari. Ñucanchi na 
cazushpa juchata rurashcacunaca, ashtahuanmi mirarca. Canda fiñashpami, 
juchatalla rurashcanchi. 
8Israelcuna yariajlla causana Dioslla. Paicunata llaqui japijpipash, canmi 
huacaichin carcangui. ¿Imashpata cunanga, caru llactamanda shamuj 
runashna, shuj tutalla pacarishpa llujshijlla runashna tucurcangui? 
9¿Imashpata manllarishpa musparij runashna cangui? ¿Imashpata ninan shinlli 
runa cashpapash, na mitsai ushanshna cangui? Shina cashpapash Mandaj 
Dioslla, canga ñucanchihuanmi cangui. Ñucanchimandami, cambaj 
shutigupica mañapan. Ñucanchitaca, ama jichushpa saquihuaichu. 
10Mandaj Diosca, cai gentecunamandaca cashnami nirca: “Paicunaca caiman, 
chaiman yanga purinatallami munan. Paicunapaj chaquitapash, na 
samachircachu. Chaimandami Mandaj Dios ñucaca, paicunahuanga na 
cushijuni. Cunanga, paicuna rurashca juchacunata yarishpami llaquichigrini” 
nircami. 
11Mandaj Diosca, cashnatapashmi nihuarca: “Ñucataca, cai gentecunaman alita 
rurapai nishpaca, ama mañajuhuaillachu. 
12Paicuna na micushpa caparishpa mañanajujpipash, ñucaca napacha 
uyashachu. Ñucaman animalcunata cushpa tucuillata rupachijpipash, imata 

carajpipash napacha chasquishachu. Ashtahuangarin espadahuan, yarjaihuan, 
jatun ung:uihuanmi tucuchisha” nihuarcami. 
13Shina nijpimi, ñucaca cashna nircani: “¡Aij, aij, Mandaj Jatun Dioslla! Ricui, 
canmanda villajcunaca, cashnami ninajun: ‘Espadahuan huañuchi tucunapash, 
na tiangachu. Canguna purapica, yarjaipash na tiangachu. Ashtahuangarin cai 
llactapica, na llullashpami casilla ali causaita Diosca caranga’ nishpami 
villanajun” nircanimi. 
14Shina nijpimi, Mandaj Diosca cashna nihuarca: “Chai villajcunaca 
llullashpallami, ñuca shutipi villanajun. Paicunataca, imatallapash na nishpa 
cacharcanichu. Muscuipishnapash na ricushpatami, llullashpalla paicunapaj 
shungupi yanga yarishcatalla umachishpa villanajun. 
15Ñuca na cachamujpitami: ‘Cai llactapica, espadahuan huañuchi tucunapash, 
yarjaipash na tiangachu’ nishpa, llullashpalla ñuca shutipi villanajun. 
Shinamandami Mandaj Dios ñucaca, paicunataca cashna nini: Chai 
villajcunaca espadahuan, yarjaihuanllatami huañushpa tucurinajunga. 
16Paicuna villashcata uyajcunapash, Jerusalén ñangunapimi shitai 
tucunajunga. Yarjaimanda huañushca cajpipash, espadahuan huañuchi 
tucushca cajpipash, paicunataca pipash na pambangachu. Shinallata 
paicunapaj huarmicuna, churicuna, ushicuna huañujpipash, pipash na 
pambangachu. Paicuna nalita rurashcamandami, paicunapaj jahuapillata 
llaquita talinshna cachamusha. 
17Paicunataca, cashna nigri: ‘Ñuca llactapi causajcunapaca, jarihuan nara 
tacarishca cuitsashna cajpipash, ninan llaquimi chayamurca. Yapa jatun 
nanaimi japirca. Cunanga tutapash, punllapash huacajushallami. Ñuca 
ñavimanda viquica talirijungallami. 
18Pambaman llujshishpapash, espadahuan huañuchi tucushcacunatallami 
ricuni. Puebloman yaicushpapash, yarjaimanda ungushcacunatallami ricuni. 
Villajcunapash, curacunapashmi, ima tucunatapash na yachashpa, cai 
llactapica yangata purinajurca’ nishpa villai” nihuarcami. 

19Judá llactapi causajcunataca, ¿tucuicunatachu jichurcangui? ¿Sion shuti 
pueblotapash, tucui almahuanllu millanayachircangui? ¿Imashpata 
imahuambash na jambiri ushanallata ñucanchitaca chugrichircangui? Casilla 
ali causaita shuyanajujpipash, ima alipash na tiarcachu. Nanaimanda jambirina 
punllacunatami shuyanajurcanchi. Ricuichi, ashtahuangarin musparinallami 
tian. 
20Mandaj Dioslla, ñucanchipash, ñucanchi taitacunapash, canda na manllashpa 
jatun nalita rurashcamandaca, ninandami llaquiripanchi. Canda fiñashpami, 
juchata rurapashcanchi. 
21Cambaj shutita juyaimanda, ñucanchitaca ama jichuichu. Can mandashpa 
tiajuj, punchapamba tiarinatapash ama nalicachipaichu. Ñucanchihuan ari 
ninajushcatapash yaripairi. Chaitaca, ama yangapi churapaichu. 
22¿Shuj llactapi causajcunapaj yanga dios puracunapica, pipash tamiachi 
ushanllu imashi? ¿Jahua pachapash, tamiataca caramui ushangachu? ¿Nachu 
canga, ñucanchita Mandaj Taita Dios cangui? Cai tucui imalla tiajcunataca, 
canmi rurarcangui. Shinamandami candalla shuyanajunchi. 

Jeremías 15 

Taita Diosca, Judá llacta gentecunahuanga ninandapachami fiñarishca 

1Mandaj Diosca, cashnami nihuarca: “Moiseshuan, Samuelhuan ñuca ñaupajpi 
shayarijpipash, cai gentecunahuanga ñuca shungupica, napacha ali cai 
ushaimanllu. Ñuca ñaupajmanda can llujshishpa cachajpica, paicunaca 
richunlla. 
2‘¿Maimanda rishunyari?’ nijpica, cashna ningui: Mandaj Diosca, cashnami 
nin: ‘Huañunapachami nishcacunaca huañugrichunlla. Espadahuan huañuchi 
tucuna nishcapash, espadapi huañuchi tucuchunlla. Yarjaimanda huañuna 
nishcapash, yarjaimanda huañuchunlla. Prezu apai tucuna nishcapash, prezu 
apai tucuchunlla’ ninmi ningui” nihuarcami. 
3Mandaj Diosca, cashnatapashmi nin: “Chuscu jatun llaquicunatami, 
paicunaman cachamugrini. Espadataca huañuchijuchun, alcucunataca caiman 

chaiman fitishpa micuchunmi cachamusha. Shinallata jahuata rij alasyu 
animalcunata, sacha animalcunatapashmi langashpa tucuchinajuchun 
cachamusha. 
4Shinallata tucui shuj llactacunapi mandajcuna ricushpa manllarinajuchunmi, 
jatun llaquipi churagrini. Paicunaca, Ezequías shuti runapaj churi Manasés 
shuti runa, Judá llactata jatun mandaj cashpa, Jerusalenbi nalita rurashpa 
causashcamandami, chashna tucunga. 
5Jerusalenbi causajcunalla, ¿pita cangunataca llaquingayari? Llaquita canguna 
apajujpica, ¿pita ninanda llaquiringayari, na cashpaca alillachu canguichi 
ningapajllapash, pita shamungayari?” ninmi. 
6Mandaj Diosca, cashnatapashmi nin: “Cangunami, ñucata jichushpa, 
huashaman tigrarcanguichi. Chaimandami, ñuca maquita chutashpa 
tucuchigrini. Na llaquichishpa charijushpapash, ña shaijunimi. 
7Ñuca agllashcacunaca, huairachinahuan huairachishpa llactamanda llujshijta 
caita chaita cachajpipash, huahuacuna illajta saquijpipash, tucuillata 
tucuchijpipash, nalita ruranataca napacha saquinllu. 
8Mama cucha manñapi tiaj t'iyu alpatapash yalimi ashtaca huarmicuna, cusa 
illaj tucunajurca. Huañuchij runacunataca, chaupi punllapi apamushpami, 
mamacunatapash, huahuacunatapash huañuchinajuchun mandarcani. Chai 
pueblopica, cungashcapi jatun manllarinacuna urmachunmi saquircani. 
9Canchis churicunata charij huarmipash, tucui almahuan llaquirishpami, 
huañungashna tucurca. Indica, jahuapi cajpillatami, paipica ña tutayashcashna 
carca. Pingai tucushpami, ninanda pandarijurca. Paipaj huahuacunamanda 
huaquin puchushcacunatapash, paicunata fiñajcunapaj ñaupajpi espadahuan 
huañuchi tucunajuchunmi saquisha” ninmi Mandaj Diosca. 
10¡Aij, ñucalla, ñuca mamitalla! Ñucataca, tucui cai llactapi causajcunahuan 
fiñanajuchun, rimanajuchunllami unguhuashcangui. Ñucaca, pimanllapash 
culquitaca na mañachircanichu. Mañaitapash na pitapash mañarcanichu. 

Ashtahuangarin ñucataca tucuicunami, ima llaquipash japishpachari ali 
canman ninajuhuan. 
11¡Mandaj Dioslla, ñucata fiñajcunata llaqui japijpi, paicuna ninan llaqui 
purijui huatacunapimi, paicunata ayudachun canda mañarcani! 
¡Paicunamanda na chashna mañashca cajpica, paicuna ñucata llaqui japichun 
nishcashna pactachunlla! 
12“Jahua lado llactapi tiaj jirruta, broncetaca, ¿pipash faqui ushangachu? 
13Cangunapaj tucui juchacunamandaca, cangunapaj tucui llactapi imalla 
tiashcacunata, ima juyailla charishcacunataca, shuhuacunapaj maquipimi, 
paicuna imata na cujpipash, yanga apachun saquisha. 
14Cangunataca, na rijsishca llactapi cangunata fiñajcunata servishpa 
causanajuchunmi cachagrini. Cangunahuanga, nina japirinshnami 
ninandapacha fiñarircani. Chai ninami, cangunataca tucuchinga” ninmi. 

Mandaj Diosca, Jeremiasta cushichishcami 

15Mandaj Dioslla, ñucataca yarishpa ricuj shamuhuayari. Ñucaca canda 
juyaimandami, llaquinayaita pingai tucushca causajuni. Chaitaca, canllata 
yachanguimi. Ñucata fiñajcunataca, ñucata llaquichishcashnallata 
llaquichipairi. Ama ashtahuan ashtahuan fiñashpa jichuhuaichu. 
16Cambaj Shimita ñucaman cujpica, ñucaca micurcanimi. Cambaj Shimica, 
ñuca shungupi ninandapacha cushichingapajmi carca. Tucuita Mandaj Dioslla, 
cambaj shutita ñucamanda alicachinajujpi, chashna carca. 
17Asishpa ricujcunahuanga, na tandanajushpa tiarinllu carcani. Can ima 
nishcata villaj cashcamandapash, na jariyarcanichu. Can fiñashcata ñuca 
shungupi jundachijpimi, ñucalla tiajurcani. 
18¿Imashpata ñuca nanaica, ñuca tucui causaipi tiarca? ¿Imamandata na ali 
tucunalla ñuca chugrica, ima jambihuambash na ali tucun? ¿Ñucapaca, 
imapash ricurishcandi chinganshna, llujshishcandi chaquijlla yacushnachu 
cagringui? nircanimi. 

19Shina nijpimi Mandaj Diosca, cashna nihuarca: “Can ñucapajman tigrarijpica, 
ñucaca candaca cutin alichishami. Shina rurajpica, ñuca ñaupajpimi causangui. 
Imapajpash na valij parlocunata saquishpa, ali shimicunatalla parlashpaca, 
ñuca ima nishcatapash cutin villanguimi. Canga, na paicunapajman 
tigrarinachu cangui. Ashtahuangarin paicunami, cambajman tigraringa. 
20Shina rurajpica, cai gentecunapaj ñaupajpica, jatun bronce patatashnami 
candaca churasha. Canhuan macanajungapaj shayarishpapash, napacha mishai 
ushangachu. Canda cuidangapaj, mitsangapaca ñucallatami canhuan casha. 
Mandaj Dios ñucallatami, chashna nini. 
21Ninan shinlli, nalita ruraj runacunapaj maquimandapash quishpichishpa 
huacaichishallami” nihuarcami. 

Jeremías 16 

Mandaj Diosca, Judá llactata llaquichingami 

1Mandaj Diosca, cai shimicunatami cashna nishpa villahuarca: 
2“Canga, cai llactapica ama cazaranguichu. Churicunata, ushicunatapash ama 
charinguichu. 
3Cai llactapi huacharishca churicunamanda, ushicunamanda, paicunata unguj 
mamacunamanda, cai llactapi paicunapaj taitacunamandaca, Mandaj Dios 
ñucami, cashna nini: 
4Ninanda nanachij ung:uicunahuanmi huañunajunga. Paicunamandaca, pipash 
na caparishpa huacangachu. Paicunataca, pipash na pambangachu, 
huanushnami alpapi sirinajunga. Paicunaca espadahuan, yarjaihuanmi tucuchi 
tucunga. Paicunapaj cuerpocunaca, jahuata rij alasyu animalcunapaj, sacha 
animalcunapaj micunami canga” nihuarcami. 
5Mandaj Diosca, cashnatapashmi nihuarca: “Huañushca cajpi, yanata 
churajushca tianajuj huasipica, ama yaicunguichu. Chaipi huacangapajpash, 
huacanajujpi cushichingapajpash ama yaicunguichu. Cai gentecunamandaca, 

ñuca cushca casilla ali causaitapash, llaquinatapash, juyanatapash ñucallatami 
anchuchircani. Mandaj Dios ñucami, cashna nini. 
6Cai llactapica jatungunapash, uchillacunapashmi huañunga. Paicunataca, 
pipash na pambangachu, paicunamandaca pipash na caparishpa huacaj 
shamungachu. Paicunamandaca, pipash na churajunata liquingachu, uma 
ajchatapash na ruturingachu. 
7Huañushcamanda llaquilla cajpi cushichingapaca, ima micunatallapash 
pipash na carangachu. Taita huañujpi, na cashpaca mama huañujpi 
cushichingapaca, pipash na ima ufianatallapash carangachu. 
8Shinallata maijan huasipi jatun micui tiajpipash, chaiman paicunahuan 
tiarishpa micungapaj, ufiangapaca ama yaicunguichu” nihuarcami. 
9Tucuita Mandaj, israelcunapaj Taita Diosllatami, cashnatapash nin: “Ricuichi, 
canguna causajui punllacunapica, cai llactamandaca tucui cushijuihuan 
candanatapash, ninan cushijuihuan caparinatapash, cusayu tucushpa, 
huarmiyu tucushpa, cushijushpa tucui candanatapash, cangunapaj 
ñaupajmandaca chingachishami. 
10Cai gentecunaman tucui caicunata can villajpica, cashnami ninajunga: 
‘Mandaj Diosca, ¿imashpata ñucanchitaca, chashna jatun llaquihuan 
llaquichisha nishpa villachijunyari? Ñucanchica, ¿ima nalitata 
rurashcanchiyari? Na cashpaca, ¿ima juchata rurashpata, ñucanchita Mandaj 
Taita Diostaca fiñachishcanchiyari?’ ninajungami. 
11Shina nijpica, cashna ningui: Mandaj Diosca, cashnami nin: ‘Cangunapaj 
taitacunami, ñucata saquishpa, shuj dioscunatara catishpa servinajurca. 
Paicunapaj ñaupajpi cungurishpami, ñucata saquishpa, ñuca mandashcataca 
na pactachinajurca. 
12Cangunacarin, cangunapaj ñaupa taitacunatapash ashtahuan yali 
nalicunatami rurarcanguichi. Ricuichi cangunaca, ñucata na 
uyanayachishpami, cangunapaj nali shungu munashcata rurashpa, tucuicuna 
causanajunguichi. 

13Shinamandami ñucaca, cangunapash, cangunapaj ñaupa taitacunapash na 
rijsishca llactaman llujchishpa cachagrini. Chai llactapimi tutapash, punllapash 
shuj dioscunata servishpa causanguichi. Cangunataca napacha llaquishachu’ 
ninmi ningui” nihuarcami. 
14Mandaj Diosllatami, cashnatapash nin: “Ricuichi, ashtahuangarin: 
‘Israelcunata, Egipto llactamanda llujchimuj Mandaj Diosca causajumbachami’ 
ninatami yachanguichi. Shina cajpipash, chashna nina punllacunaca na 
ashtahuan chayamungachu. 
15Ashtahuangarin cangunapaj ñaupa taitacunaman carashca llactaman ñuca 
tigrachimujpica, cashnami ninajunga: ‘Jahua lado llactamandapash, tucui shuj 
llactacunaman cachashcamanda, israelcunata cutin tigrachimuj Mandaj Diosca 
causajumbachami’ ninajungami” ninmi. 
16Mandaj Diosca, cashnatapashmi nin: “Ricuichi, pijita japinshna japichunmi, 
ashtaca runacunata cachamugrini. Chai jipaca, tucui urcucunamanda, tucui 
lomacunamanda, jaca ucu utujucunamandapash, sacha animalcunatashna, 
ashtaca runacunata japinga. 
17Ñucaca, paicuna imatalla rurashpa causanajujtapash, tucuitami ricujuni. 
Ñucamandaca, imallapash na pacalla tiai ushanllu. Paicuna nalita 
rurashcacunapash, ñuca ñavimandaca napacha pacalla tiai ushanllu. 
18Ashtahuangarin pundaca, paicuna jatun nali juchata ruranajushcamandaca, 
chai rurashcatapash ashtahuan yalitami cusha. Paicunapaj huañushca, yanga 
dioscunahuanmi, ñuca alpataca mapayachinajurca. Ñuca carashca llactapimi, 
chai millanayaicunata jundachinajurca” ninmi. 
19Mandaj Dioslla, canmi ñucapaj shinlli torreshna ñucaman ushaita caraj 
cangui. Llaqui japijui huatacunapipash, canmi ñucata pacaj cangui. Cai pacha 
tucuri manña llactacunamandami cambajman shamushpa, cashna ninajunga: 
“Ñucanchi taitacunaca, imapash llullacunata, yanga dioscunatallami charishca. 
Chaicunaca, yangallatami. Paicunamandaca, ima alipash na shamushcachu. 

20¿Runaca, paipaj dioscuna cachun rurai ushangachu? Ashtahuangarin 
chaicunaca, na dioscunachu” ninajungami. 
21“Ricuichi, shinamandaca cunanmi, ñuca maquitapash, ñuca ushaitapash, 
paicunaman rijsichigrini. Shina rurajpimi ñucataca, Mandaj Dios shuti cajta 
yachanajunga” ninmi. 

Jeremías 17 

Judá llactapaj juchaca, shungupi escribishcashnami tiajushca 

1“Judá llactapi causajcunapaj juchaca, cincel nishca jirruhuan, diamante 
nishca rumi pundahuan escribishcashnami tiajun. Cangunapaj shungupica, 
tablapi labrashpa escribishcashnami tiajun. Cangunapaj altar 
cachucunapipash, chashnallatami tiajun. 
2Cangunapaj huahuacunapash, fanga junda quiru ladocunapi, jatun 
lomacunapi canguna churashca altarcunata, Asera shuti huarmi diosman 
rijchajcunatami yarinajun. 
3Chai altarcunaca, urcu jahuacunapi, pambacunapimi shayanajun. Cangunapaj 
tucui llacta urcu jahuacunapi altarcunata shayachishpa, juchata canguna 
ruranajushcamandami, cangunapaj tucui imalla ninan valishcacunatapash, 
shuhuacuna apachun cusha. 
4Ñuca carashca cai llactatapash jichushpami, canguna na rijsishca llactaman 
ringuichi. Chaipimi, cangunata fiñajcunata servichishpa causachun churasha. 
Cangunaca, ninata japichinshnami ñucataca fiñachihuarcanguichi. Chai 
ninaca, causaita causaicaman rupajungallami” ninmi. 
5Mandaj Diosca, cashnami nin: “Mandaj Dios ñucamanda anchurishpa, 
huañuna runatara paipaj rigratashna yariaj causaj runaca, llaquichi 
tucungapachami. Paipaj shungupash, Mandaj Dios ñucamandaca 
anchurijunmi. 

6Paica, jichushca pambapi viñashca retama yurashnami causajunga. Ima ali 
shamujtapash, paica na ricungachu. Chaquishca alpalla tiaj, gentepash na 
causaj, jichushca pambacunapillami causajunga. 
7Ashtahuangarin Mandaj Dios ñucata yariajlla causashpa, shinallata Mandaj 
Dios ñucata shuyaj runaca, bendiciai tucungapachami. 
8Paica, yacu manñapi tarpushca quirushnami canga. Ninanda rijuj yacupi 
sapiyashca quirushnami canga. Ninan indi rupajpipash, na anguyashpa, verde 
verde fanga shayajungallami. Tamia na tiaj huatapipash na chaquishpa, 
granota fucungallami. 
9Runapaj shunguca, tucui imatapash yali umachijlla, jatun nalimi. ¿Chaitaca 
pipash rijsingachu? 
10Mandaj Dios ñucami, aligutapacha rurashpa, tucuicunapaj yuyaitapash, 
shungutapash callarimanda ricujushpa yachani. Paicuna imashna 
causashcamandapash, imatalla rurashcamandapash cungapajmi, chashna 
ricujuni” ninmi. 
11Imatapash cashcatapacha na rurashpata ninanda charijyaj runaca, sacha 
atalpa napash pai huachashca lulunda ugllajunshnami. Paica, chaupi 
causaipillami saquishpa huañunga. Jipa punllacunapica, juizu illajmi canga. 
12Dios mandashpa tiajuj punchapamba tiarinaca, callarimandapacha tucuita 
yali jahuamanmi tiajun. Chaica, ñucanchi Diospajlla huasimi. 
13¡Mandaj Dioslla, canga israelcuna canda yariajlla shuyana Diosmi cangui! 
Canda saquijcunaca, tucuicunami pingai tucunajunga. Causaita cuj yacu 
llujshijunshna Mandaj Dios ñucata saquishpa ñucamanda anchurijcunaca, ñutu 
alpapi escribishcashnami canga. 
14Mandaj Dioslla, canmi ñuca alicachina Dios cangui. Canllata alichihuayari. 
Can alichijpica, ali tucushapachami. Quishpichihuayari. Can quishpichijpica, 
quishpirishapachami. 

15Ricui, paicunaca ñucataca cashnami ninajun: “¿Mandaj Dios rimashca 
shimicunaca, maipitayari? ¡Cunanda pactachijta ricungapajmi munanchi!” 
ninajunmi. 
16Ashtahuangarin ñucaca, paicunata can llaquichijuchunga, na catiriashpa 
mañajurcanichu. Paicunapaj jatun llaqui punlla chayamuchumbash, na 
munarcanichu. Chaitaca, canllata yachanguimi. Cambaj ñaupajpillatami, ñuca 
shimihuan imatalla rimashcapash llujshiparca. 
17Canga, llaqui punllacunapipash, ñucata pacajmari cangui. Shina 
cashcamandaca, ama manllachihuaichu. 
18Ñucata pingaichingapaj randica, ñucata catiriashpa llaquichijcunata 
pingaichipairi. Ñuca manllarina randica, paicuna manllarichun. Jatun llaqui 
punllataca, paicunaman cachamupairi. Llaquichishca cashpapash, ashtahuan 
llaquichipairi. 

Samana punllataca yarinami canguichi nishcami 

19Mandaj Diosca, cashnami nihuarca: “Chai pueblopi causaj gentecuna yaicuna 
punguman rishpa shayarigri. Chaitaca, Judá llactata jatun mandajcunami 
yaicunajun, llujshinajun. Shinallata Jerusalenbi tiaj, tucui pungucunapipash 
shayarigringui. 
20Chaipi shayarishpaca, cashna ningui: Cai pungucunata yaicuj, Judá llactata 
jatun mandajcuna, Judá llactapi tucui causajcuna, Jerusalenbi tucui 
causajcunapash, Mandaj Dios rimashcata uyaichi. 
21Mandaj Diosca, cashnami nin: ‘Cangunapaj causaitaca, llaquinami canguichi. 
Samana punllapica, Jerusalén pungucunataca, imatallapash na apashpa 
yaicumunachu canguichi. 
22Samana punllapica, cangunapaj huasimandaca, imatallapash na llujchinachu 
canguichi. Ima ruranatapash, na ruranachu canguichi. Ashtahuangarin samana 
punllataca, cangunapaj ñaupa taitacunata ñuca mandashcashna, ñucapajlla 
cachunmi shicanyachina canguichi. 

23Shina mandajpipash, paicunaca na rinrita mañachishpa uyarcachu. 
Ashtahuangarin ninandapacha shinlliyashpami, napacha uyarca. Jarcashpa 
rimashcatapash, napacha chasquinajurcachu’ ninmi ningui” nihuarcami. 
24Shina cajpipash Mandaj Diosca, cashnami nin: “Canguna ñucata cazushpaca, 
samana punllapica cai pueblo pungucunataca, imatallapash na apashpa 
yaicumunachu canguichi. Ashtahuangarin samana punllataca, ñucapajlla 
cachun shicanyachishpami, ima ruranatallapash na rurana canguichi. 
25Shina rurashpaca, Davidpaj tiarinapi tiarij jatun mandajcunapash, caishuj 
mandajcunapash caballocunapi, carretacunapimi, cai pueblo pungucunataca 
yaicumunajunga. Shuj mandajcunapash, Judá llactapi causaj runacunapash, 
Jerusalenbi causanajujcunapashmi, paicunahuan yaicumunajunga. Chashnami 
cai pueblopica, causaita causanajunga. 
26Shinallata Judá llactapi tiaj tucui pueblocunamanda, Jerusalén muyundi 
ladocunamanda, Benjamín llactamanda, Sefela shuti pambamanda, Neguev 
urcucunamandapashmi caiman shamunajunga. Ñucaman animalta cushpa 
tucuillata rupachingapajpash, ñucaman imatalla caranatapash, inciensotapash, 
ñucata alicachingapaj huañuchishpa carana animaltapash apamushpami, 
Mandaj Dios ñucapaj huasiman shamunajunga. 
27Ashtahuangarin samana punllata shicanyachinajuchun ñuca mandashcata na 
uyajpica, chai samana punllapi imatallapash apashpa, Jerusalén pungucunata 
yaicushpa ucuman churamujpica, chai pungucunaman ninata cachamushpami 
rupachisha. Chai ninaca, Jerusalenbi tiaj mandana huasicunandimi 
rupachinga. Chai ninaca rupajungallami” ninmi. 

Jeremías 18 

Mangata rurajmanda, mangata rurana turumandapashmi villajun 

1Mandaj Diosca, cai shimicunatami Jeremiasman cashna nishpa villarca: 
2“Alpa mangata ruraj runapaj huasiman, jatarishpa ri. Chaipimi, ñuca imata 
canman villana cashcatapash villasha” nircami. 

3Shina nijpimi, ñucaca alpa mangata ruraj runapaj huasiman urai rircani. 
Chaiman chayajpica, chai runaca shuj rueda jahuapi churashpami, mangata 
rurajushca carca. 
4Pai rurajushca alpa mangaca, paipaj maquipillatami huaglirca. Chaimandami 
paica, pai munashcashna shuj mangata cutin rurajurca. 
5Shinamandami Mandaj Diosca, cai shimicunata cashna nishpa villahuarca: 
6“Israel aillucunalla, ¿nachu cangunatapash, alpa mangata ruraj cai runashna 
rurai ushani? Ricuichi, mangata ruraj runajpaj maquipi turushnami, can 
israelcunapash ñuca maquipi canguichi. Mandaj Dios ñucallatami, chashna 
nini. 
7Ñucaca cungashcapimi, gentecunatapash, llactacunatapash fiñashpa, 
sapimanda llujchishpa urmachinata, tucuchillata tucuchinata villagrini. 
8Ashtahuangarin tucuchishami nishpa villashca chai gentecuna nalita ruranata 
saquishpa ñucapajman tigrarijpica, paicunata llaquichingapaj 
munajushcamandaca llaquirishami. 
9Ashtahuangarin maijan gentecunatapash, maijan llactapi mandajcunatapash 
tarpunshna, ñapash shayachinatami villachisha. 
10Shinallata ñuca rimashcata na cazushpa, ñuca ñaupajpi nalita rurajpica, 
paicunaman alita ruranata yarijushcamandaca llaquirishami. 
11Shina cashcamanda cunanga, Judá llactamanda tucui runacunatapash, 
Jerusalenbi causajcunatapash cashna ni: Mandaj Diosca, cashnami nin: 
‘Ricuichi, cangunata fiñashpa llaquichinatami yarijuni. Jatun nali llaquihuan 
imashna llaquichinatapash, ñami yarishcalla charini. Ama chai llaquita 
apangapaca, cunanga tucuicuna nali causaita saquishpa tigrarimuichi. 
Cangunapaj causaipipash, canguna imatalla ruranapipash, alita rurai callarichi’ 
nishpa villagri” nihuarcami. 

12Ashtahuangarin paicunaca, cashnami ninajurca: “Yangallatami chashna 
nijungui. Ñucanchica, ñucanchipaj yanga dioscunatami catishun. Tucuillami, 
jatun nalita ñucanchi shungupi yarichishcatallata ruranajushun” ninajurcami. 
13Shinamandami Mandaj Diosca, cashna nirca: “Cunanga, shuj llactapi 
causajcunata tapuichiyari. ¿Maipipash chashna nalicuna tiajta pipash 
uyashcachu? Israelcunaca, jarihuan nara tacarishca cuitsashna cashpapash, 
manllanayai jatun nalitallami rurarca. 
14Líbano shuti urcu jatun rumi jahuacunamandaca, ¿ima horapash rasu 
anchuringachu? Caru llactamanda shamujuj chirilla yacucunaca, ¿ima 
horapash chaquingachu? 
15Ñuca agllashcacunaca, yanga dioscunaman inciensota carashpa 
cushnichishpami, ñucataca cunganajurca. Punda ñangunaman yaicushpami, 
chai ñangunapi nitijashpa pandarinajurca. Chaimandami, chaqui ñangunatalla 
purishpa, ancho ñangunataca na purinajun. 
16Chashnamandami, paicunapaj llactaca llaquinayaita tucuchi tucunga. Tucui 
causaipi ninanda asishpa ricuna llactami tucunga. Maijambash cai llactata 
yalijushpaca, ninanda manllarishpa umata cuyuchishpami yalinga. 
17Paicunataca, indi llujshimuj ladomanda huairashnami, paicunata 
fiñajcunapaj ñaupamandaca, caita chaita cachasha. Jatun llaqui chayamui 
punllapica, paicunaman ñavita ricuchingapaj randica, huashatami ricuchisha” 
ninmi. 

Huañuchingapaj pacalla parlanajujpimi, Jeremiasca Diosta mañashca 

18Jeremías villashcata uyashpaca, cashnami ninajurca: “Shamuichi, Jeremiasta 
imashna llaquichinata yarishunchi. Mandashca shimita yachachij curapash, 
yuyaita cuj, alipacha yachajushca runapash, profetapash, na illangachu. Pai 
villajushcata juchachishpa llaquichingapaj shamuichi. Pai villashcataca, 
imatallapash na uyanachi canchi” ninajurcami. 
19Mandaj Dioslla, ñucata ricuhuayari. Ñucata fiñashpa imatalla rimanajujta 
uyapairi. 

20Alita rurashcamanda nalita tigrachina cajpica, ¿imapajta ñucata pambana 
utujuta allashca? Cambaj ñaupajpi shayarishpa, paicunapaj alipaj ñuca 
mañajujtaca, canllata yaripairi. Paicunahuan ama ashtahuan can fiña 
cachunmi mañajurcani. 
21Chaimanda cunanga, paicunapaj huahuacunataca, yarjaimanda huañuchun 
saquipailla. Shinallata espadahuan manllachishpa, caita chaita cachapailla. 
Huarmicunatapash huahua illajta, cusa illajta saquipailla. Paicunapaj 
cusacunapash, espadahuan huañuchi tucunajuchun saquipalla. Chairalla viñai, 
paicunapaj churicunatapash, jatun macanajuipi espadahuan chugrichi 
tucuchun saquipailla. 
22Paicunata fiñaj soldadocunata cungashcapi can cachamujpica, paicunapaj 
huasicunapi ninanda caparinajujpash uyarijuchunlla. Paicunaca, ñucata 
japingapajmi, utujuta allanajushca. Ñuca chaqui sarunapimi, tsagnarina lazuta 
pacalla churanajushca. 
23Mandaj Dioslla, paicuna ñucata fiñashpa huañuchingapaj imashna 
yarinajujtaca yachapanguimi. Paicunapaj juchataca, ama cungapaichu. Cambaj 
ñaupajpi chashna nalita rurashcataca, ama anchuchipaichu. Paicunaca cambaj 
ñaupajpi nitijanshna urmachunlla. Paicunataca, can fiñai punllacunapica 
chashnatapacha rurapanguilla. 

Jeremías 19 

Alpa mangata faquishpami ricuchishca 

1Mandaj Diosca, cashnami nihuarca: “Alpa mangata rurajpajman rishpa, shuj 
mangata randigri. Shinallata Jerusalenbi causaj mandaj rucucunatapash, 
curacunata mandaj rucucunatapash pushangui. 
2Chai jipaca, indi llujshimuj ladopi tiaj pungu yaicuna ladoman, Hinom shuti 
runapaj churipaj pugru pambaman pushangui. Chaipica, ñuca imatalla 
villachun mandashcacunata caparishpa villangui. 
3Paicunata cashna ningui: ‘Judá llactata jatun mandajcunapash, Jerusalenbi 
causajcunapash, Mandaj Dios rimashcata uyaichi. Tucuita Mandaj, 

israelcunapaj Taita Diosca, cashnami nin: Ricuichi, ñucami cai llactaman ninan 
llaquita apamugrini. Chai llaqui shamunata uyajcunaca, rinritami 
nanachinajunga. 
4Paicunaca, ñucamanda anchurishpami, cai llactatapash shujpaj maquipi 
churanajurca. Paicunapash, paicunapaj taitacunapash, Judá llactata jatun 
mandajcunapash na rijsishca, shuj dioscunamanmi inciensota carashpa 
cushnichinajurca. Shinallata ima nalita rurashcapash na ricurij runacunata 
huañuchishpami, caipica yahuarta jichanajurca. 
5Shinallata Baal shuti dioscunaman, paicunapaj churicunata cushpa, tucuillata 
rupachingapaj altarcunata ruranajurca. Chaicunata rurachunga, na 
mandarcanichu, imatallapash na nircanichu. Chaitaca, yaritallapash na 
yarircanichu. 
6Chaimandami Mandaj Diosca, cashna nin: Cai pushtutaca, Tofet shuti pugru 
pamba, Hinom shuti runapaj churipaj pugru pamba nishpallapash, na rimana 
punllacunami chayamunga. Ashtahuangarin Huañuchina Pambami 
ninajungami. 
7Judá llactapi causajcuna, Jerusalenbi causajcuna, cai pambapi imata 
yarinajushcatapash yangapimi churasha. Paicunata huañuchingapaj munaj 
runacunapaj maquipi churashpami, chai fiñajcunapaj ñaupajpi espadahuan 
huañuchi tucunajuchun saquisha. Chai huañushcacunataca, jahuata rij alasyu 
animalcunaman, sachapi causaj animalcunamanmi carasha. 
8Cai pueblotaca, tucuicuna manllarichun, asishpa ricuchunmi rurasha. Pipash 
caita yalijushpa, cai pueblo tucuchi tucushcata ricushpaca manllarishpa, 
asishpami ricunga. 
9Caipi causajcunataca, paicunapaj churicunapaj, ushicunapaj aichatallatami 
micuchisha. Paicunata huañuchingapaj munaj, paicunata fiñaj runacuna 
shamushpa, cai pueblo muyundipi chapashpa quichijimujpimi, imatapash na 
rurai ushanajushpa, paicunapaj cumbacunatallata micunajunga. 
10Chai jipaca, canhuan rishca rucucuna ricujta chai mangataca faquinguilla. 

11Shinallata paicunataca cashna ningui: Tucuita Mandaj Diosca, cashnami nin: 
Caipi causajcunatapash, cai pueblotapash, chashnallatami yapushpa ñutugrini. 
Alpa mangata maijambash faquijpi, cutinga na alichita ushanatashnami 
saquigrini. Huañushcacunatapash maipi pambana pushtullapash na tiajpimi, 
chai Tofet shuti pambapillata pambanajunga. 
12Ñucaca cai pueblotaca, Tofet shuti pambatashna rurashpami, caipi 
causajcunataca chashna llaquichigrini. 
13Jerusalenbi tiaj huasi jahua patiocunapipash, Judá llactata jatun 
mandajcunapaj huasi jahua patiocunapipashmi, jahua pachapi tiaj tucui 
luzerocunaman inciensota carashpa cushnichinajurca. Chashnallata shuj 
dioscunamambash, vinota carashpami talinajurca. Chaimandami chai tucui 
huasicunaca, ñuca ñaupajpica, Tofet shuti pambashnallata mapayashca’ ninmi 
ningui” nihuarcami. 
14Dios villashcata, Tofet shuti pambapi villachun, Mandaj Dios mandashcata 
villashca jipaca Jeremiasca, Mandaj Diospaj huasimanmi tigrarca. Chai huasi 
canlla patiopi shayarishpami, chaipi tucui tandanajushcacunataca cashna 
nirca: 
15“Tucuita Mandaj, israelcunapaj Taita Diosca cashnami nin: ‘Ricuichi ñucaca, 
cai pueblopajpash, uchilla pueblocunapajpash, tucui jatun llaquitami 
apamusha nishcataca, ñami apamugrini. Paicuna ninanda 
shinlliyashcacunapacha tucushpa, ñuca rimashca shimicunata napacha 
uyashcamandami, chashna llaquichigrini’ ninmi” nircami. 

Jeremías 20 

Pasur shuti curata llaquichinatami villashca 

1Imer shuti runapaj churi Pasur shuti curami, Mandaj Diospaj huasipica, 
tucuita ricushpa mandajurca. Paipashmi, Dios ima nishcata Jeremías 
villajushca chai shimicunata uyarca. 
2Chaita uyashpami Pasur shuti runaca, profeta Jeremiastaca astichirca. Chai 
jipami, Benjamín llacta ladoman llujshina jahua lado pungupi tiaj shuj caspi 

utujucunapi chaquita canichishpa, prezu churarca. Chai pungutallata 
yaicushpami, Mandaj Diospaj huasimambash rina carca. 
3Chai cayandi punllami Pasur shuti runaca, chai caspipi Jeremiaspaj chaquita 
canichishcamandaca llujchirca. Chaimanda llujchijpimi Jeremiasca, Pasur 
shuti runataca cashna nirca: “Mandaj Diosca candaca, na Pasur nishcachu, 
Magor-misabib nishcami. 
4Mandaj Diosca, cashnami nin: ‘Ricui canllatapash, cambaj tucuilla ali 
cumbacunapash, jatun manllarinatami ruragrini. Paicunata fiñajcuna, 
espadahuan huañuchinajujtaca, cambaj ñavihuambachami ricungui. Judá 
llactapi tucui causajcunatapash, Babilonia llactata jatun mandajpaj maquipimi 
churagrini. Paimi, Babilonia llactaman prezu apashpa, espadahuan 
huañuchinga. 
5Shinallata cai pueblopi causajcuna tucui imatalla charishca juyaillacunata, 
imapash ninan valishcacunata, ima juyailla tucui charishcacunatapash, Judá 
llactata jatun mandajcuna tucui imapash ninan charishcacunatapashmi, 
paicunata fiñajcunaman cusha. Paicunami quichushpa, Babilonia llactaman 
apanajunga. 
6Can Pasurpash, cambaj huasipi tucui causajcunapashmi, Babilonia llactaman 
prezu ringuichi. Cambash, can llullashpa villashcata uyaj cambaj tucui 
cumbacunapash chaipi huañushpami, chaipillata pambai tucunguichi’ ninmi” 
nircami. Jeremiasca, ninandami llaquirijushca 
7Mandaj Dioslla, ñucataca umachihuashcanguimi. Ñucaca, canhuan umachi 
tucushcami causani. Ñucata yali shinlli cashpami, mishahuashcangui. 
Punllandimi na cazushpa, asishpa ricunajun. 
8Shina cajpipash tauca viajetami: “Ninandapacha llaquichinipash, 
tucurinapash shamungami” nishpa caparishpa villajunilla. Ashtahuangarin 
Mandaj Dios, cambaj Shimita villashcamandaca punllandimi rimashpa, 
pingaichishpa, asishpa ricunajuhuan. 

9Shinamandami: “Diostaca, na ashtahuan yarishachu. Paipaj shutipipash, na 
ashtahuan villashachu” nijurcani. Shina yarijujpipash, ucu tullucamanmi 
cambaj Shimica, nina rupajunshna ñucapica tiajurca. Ñuca shungupilla 
charisha yajushpapash, napacha usharcanichu. 
10Tucui ladocunapimi ñucataca, fiñashpa nalicachishpa parlanajujta uyani. 
Paicunaca: “Villagrichi, jacuchi villashunchi” ninajunmi. Imapi pandajtapash 
tucui ñuca cumbacunallatami chapanajun. Paicunaca cashnami ninajun: 
“Imashnapash umachita ushashpaca, japishpami huañuchishpa mishashun. 
Ñucanchita imashna llaquichishcashnallata llaquichishun” ninajunmi. 
11Ashtahuangarin Mandaj Diosca, ninan shinlli, manllanayai jatun 
soldadoshnami ñucataca cuidajuhuan. Catiriashpa ñucata llaquichijcunaca, 
nitijanshna pandarishpami, na mishai ushanajunga. Imapash na ali 
llujshijpimi, ninandapacha pingai tucunajunga. Tucui causaipi paicuna pingai 
tucushcataca, ima horapash na cunganajungachu. 
12Tucuita Mandaj Dioslla, canga imatapash cashcatapacha rurajcunataca 
ricuriajunguimi. Yuyaicunatapash, shungutapash callarishpami ricujungui. 
Shinamandami ñucata mitsachunga, canman mingarini. Ñucata 
llaquichishcamandaca paicunatapash, ñuca ricujta llaquichipairi. 
13Mandaj Diosman candaichiyari, Mandaj Diostaca ninanda 
alicachinguichiyari. Paimi, imagutapash na charij runagupaj almagutaca, 
nalita ruraj runacunapaj maquimanda quishpichirca. 
14Ñuca huacharishca punllapash, nalicachi tucushca cachun. Ñuca mama 
ñucata ungushca punllapash, ama alicachi tucushca cachun. 
15“Canmanga, jari huahuagutami ungushca” nishpa, ñuca taitata ninanda 
cushichij runataca, ima llaquipash japishpami ali canman. 
16Chai runaca, Mandaj Dios llaquinayaita tucuchishca pueblocunashna cachun. 
Chai pueblocunata llaquichishpaca, na llaquirircachu. Tutamandapash, ninan 
llaquihuan caparishca uyarichun. Chaupi punllapash, caparishca uyarichunlla. 

17¿Imashpashi ñuca mamapaj vijsapillata na huañuchihuarca? Chaipi 
huañushca cashpaca, paipaj vijsapillatami pambashca caiman carcani. Ñucaca, 
paipaj vijsamandaca ima horapash na llujshimanllu carcani. 
18Paipaj vijsamandaca, ¿imapajta llujshircani? Nalicachi tucushpa, rimajpi 
pingai tucushpa, llaquinayaita causangapajllami huacharishcani. 

Jeremías 21 

Jerusalenda tucuchinatami villajun 

1Judá llactata jatun mandaj Sedequías shuti runaca, Malquías shuti runapaj 
churi Pasur shuti runatapash, Maasías shuti runapaj churi Sofonías shuti 
curatapashmi, Jeremiaspajman cachamurca. Shina cachamujpi Jeremiasman, 
Mandaj Dios villashca shimicunami, caipica tiajun. Paicunataca, cashna 
nichunmi cachamurca: 
2“Babilonia llactata jatun mandaj Nabucodonosor runami, ñucanchihuan 
macanajungapaj shamushca. Shina cashcamanda Mandaj Diosta 
ñucanchimanda tapupairi. Paica, ninan ushaita charishcamanda, imashpapash 
jatun manllarinacunata rurangapashchari. Chashna rurajpimi, chai jatun 
mandaj runaca, ñucanchimandaca anchuringa” ninajurcami. 
3Shina ninajujpimi Jeremiasca, paicunataca cashna nirca: “Sedequías shuti 
runaman, cashna villagrichi: 
4Israelcunata Mandaj Taita Diosca, cashnami nin: ‘Ricui, Babilonia llactata 
jatun mandajhuan macanajungapaj, cangunapaj maquipi charijuj 
macanajunacunataca, cangunapajmanllatami tigrachisha. Jatun pirca huasha 
muyundipi cangunata chapashpa tianajuj chai caldeo soldadocunataca, 
ñucallatami cai pueblo chaupiman tandachimusha. 
5Ñucaca nina japirinshna fiñarishcami cani. Shinamandami cangunahuanga, 
ninandapacha fiñarishpa, ninan ushaita charij, ñuca shinlli maquita alsashpa 
macanajusha. 

6Cai pueblopi causajcunataca, ninandami llaquichigrini. Gentecunapash, 
animalcunapash, ninan jatun ung:uihuanmi huañunajunga. 
7Chai jipaca, Judá llactata jatun mandaj Sedequías shuti runatapash, paita 
servijcunatapash, shuj gentecunatapash, jatun ung:uipi, espadapi, yarjaipi na 
huañushpa, cai pueblopi puchujcunatapash, Babilonia llactata jatun mandaj 
Nabucodonosor runapaj maquipimi churasha. Paicunata huañuchingapaj 
mascanajuj, paicunata fiñajcunapaj maquipi churajpica, espadahuanmi 
huañuchinga. Paicunataca, shujtallapash na causajta saquingachu. Paica, 
pimandapash na nanaringachu, pitapash na llaquingachu’ ninmi Mandaj 
Diosca nigrichi” nircami. 
8Caipi gentecunataca, cashna ningui: Mandaj Diosca, cashnami nin: “Ricuichi, 
cangunapaj ñaupajpica causana ñanda, na cashpaca huañuna ñandami churani. 
9Cai pueblopi puchushca gentecunaca, espadapi cashpa, yarjaihuan cashpa, 
jatun ung:uihuan cashpapash huañungapachami. Ashtahuangarin caimanda 
llujshishpa, cangunapaj muyundipi chapanajuj caldeo soldadocunapajman 
maijambash rishpaca, causangami. Paicunapaj maquipi yaicugrishpaca, 
huañunamanda quishpiringami. 
10Ñucaca, cai pueblotaca llaquichingapajmi ricujuni. Alita carangapaca, na 
ricujunichu. Babilonia llactata jatun mandajpaj maquipimi churagrini. Paimi 
rupachishpa tucuchinga” ninmi Mandaj Diosca ningui. 
11Judá llactata jatun mandajpaj huasi ucu puracunatapash, cashna ningui: 
Mandaj Dios rimashcata uyaichi: 
12Davidpaj huasi ucu purataca, Mandaj Diosca cashnami nin: “Ima llaquita 
cashpapash, tucui tutamandacuna alichinguchi. Shinallata llaquichi tucuj 
runataca, llaquichij runapaj maquimanda cacharichishpa, alita ruranguichi. 
Canguna nalita rurashcamanda nina japirinshna ñuca ama fiñarichunmi, 
chashna rurana canguichi. Chai ninataca, pipash na huañuchi ushangachu” 
ninmi. 

13Mandaj Diosca, cashnatapashmi nin: “Pugru pamba chaupipi tiaj jatun rumi 
jahuacunapi causajcunalla, ricuichi. Ñucallatami, cangunata llaquichingapaj 
shayarini. Cangunaca cashnami ninajunguichi: ‘¿Pita ñucanchihuan 
macanajungapaj, vichai shamui ushanga? Ñucanchi causanajuj pushtupica, 
¿pita yaicui ushanga?’ ninajunguichimi. 
14Ñucami, cangunata llaquichigrini. Canguna nalita rurashcashnallatami, 
chashna ruragrini. Ñucami, paipaj bosquepi yuracunataca, ninata japichishpa 
rupachisha. Chai ninaca, paipaj muyundipi tucui tiajcunatapashmi tucuchinga” 
ninmi Mandaj Diosca. 

Jeremías 22 

Judá llactata jatun mandajcunata llaquichinatami villashca 

1Mandaj Diosca, ñucataca cashnami nihuarca: “Judá llactata jatun mandajpaj 
huasiman urai rishpa, cai shimita parlagri. 
2Chaipica, cashna nigri: ‘Davidpaj jatun tiarinapi tiarishpa, Judá llactata 
mandajuj jatun mandajlla. Cambash, canda servijcunapash, cai pungucunata 
yaicunajuj gentecunapash, Mandaj Dios rimashcata uyaichi. 
3Mandaj Diosca, cashnami nin: Aliguta ricushpa, imatapash cashcatapacha 
rurashpa mandaichi. Llaquichi tucuj runataca, llaquichij runapaj maquimanda 
cacharichinguichi. Shuj llactamanda shamujtapash, taita mama illaj 
huahuagutapash, sapalla mamagutapash, na umashpa imatapash shuhuanachu 
canguichi. Cai pushtupica, ima nalita rurashcapash na ricurij runapaj 
yahuartaca, na jichanachu canguichi. 
4Cashna ñuca mandashca shimita alipacha cazujpica, David tiarinapi paipaj 
randi tiarij jatun mandajcunaca, cai huasiman yaicuna pungucunatami 
carretacunapi, caballocunapi tiarishpa yaicumunajunga. Paicunapash, 
paicunata servijcunapash, paipaj gentecunapashmi yaicumunajunga. 
5Ashtahuangarin cai shimicunata na uyajpica: Cai huasitaca, jichushcatami 
saquisha nishpa, ñucamandallata juramentushcataca rurashapachami’ ninmi 
Mandaj Diosca” nijurcami. 

6Mandaj Diosca, Judá llactata jatun mandajpaj huasi ucu purataca, cashnami 
nin: “Canga ñucapaca, Galaad shuti urcushnami cangui. Líbano shuti jatun 
urcu pundashnami cangui. Shina cajpipash chulunlla pushtumanmi 
tigrachigrini, pipash na causaj pueblocunatashnami saquigrini. 
7Canda llaquichinajuchunga, tucuchij runacunatami, paicunapaj 
macanajunacunata charij tucuilla runacunata tandachisha. Paicunami, cambaj 
ashtahuan ali cedro quirucunataca, fitishpa rupachinajunga. 
8Ashtaca gentecunami, cai pueblotaca tandanajushca yalinajunga. Paicunaca, 
tucuicunami paicunapaj cumbataca: ‘Cai jatun pueblotaca, ¿imashpashi 
Mandaj Diosca, cashna llaquichirca?’ ninajunga. 
9Shina nijpica, cashna nishpami tigrachinajunga: ‘Caipi causajcunami, 
paicunata Mandaj Taita Dioshuan ari ninajushcata saquinajurca. Chai jipaca, 
shuj dioscunata ninanda alicachishpami servinajurca’ ninajungami” ninmi. 
10Huañushca mandajmandaca, na huacanachu canguichi, llaquiritallapash na 
llaquirinachu canguichi. Ashtahuangarin shuj llactaman prezu apai 
tucujmandami, ninanda llaquirishpa huacana canguichi. Paimi, ima horapash 
cutinga na tigramunga. Pai huacharishca llactatallapash, cutinga na 
ricungachu. 
11Josías runapaj churi, Judá llactata mandaj Salum shuti runaca, paipaj taita 
Josías huañujpimi, paipaj randi mandajurca. Mandaj Diosca, cai llactamanda 
apai tucuj Salum shuti runamandaca, cashnami nin: “Paica, caimanga na cutin 
tigramungachu. 
12Ashtahuangarin pai prezu apai tucushca llactapimi huañunga. Chaimandami 
cai llactataca, cutinga na ricunga. 
13Imatapash cashcatapacha na rurashpa, ima alitapash na rurashpa, juyailla 
ucucunata charij huasita shayachij runaca, ¡aij imachari tucunga! Paica, paipaj 
cumba runaguta yanga trabajachishpami, trabajashcamandapash imatallapash 
na cushpa chashna ruran. 

14Paica, cashnami nijun: ‘Ñucapaca, jatun ucucunata charij juyailla huasita 
shayachishpami, jatun ventanacunata churachisha. Ucucunatapash, cedro 
tablacunahuan rurachishpami, pucallaguta rurachisha’ nijunmi. 
15¿Cedro caspicunahuan huasita rurachishpaca, mandajushallami yanguichu? 
Cambaj taitapash ali micushpa, ali ufiashpami causajurca. ¿Nachu aliguta 
ricushpa mandashpa, imatapash cashcatapacha rurajushpa, tucuipi ali 
llujshijurca? 
16Paica, llaquichi tucuj runagumandapash, imagupash illaj runagumandapash 
shayarishpa aliguta mandajushpami, aliguta causajurca. ¿Nachu ñucata 
rijsishpaca, chashna causana?” ninmi Mandaj Diosca. 
17“Ashtahuangarin cambaj ñavipash, cambaj shungupash ninanda 
charijyangapajllami munanajun. Shinallata ima nalita rurashcapash na ricurij 
runagupaj yahuarta jichashpa, pitapash llaquichishpalla charingapajmi 
munanajun” ninmi. 
18Shinamandami Josías runapaj churi, Judá llactata jatun mandaj Joacim shuti 
runamandaca, Mandaj Diosca cashna nin: “Pai huañujpica: ‘¡Aij ñuca 
huauquigulla, aij ñuca panigulla!’ nishpaca, na pipash huacangachu. ‘¡Aij ñuca 
taitalla! ¡Aij, ñuca jatun mandajlla!’ nishpallapash, na llaquiringachu. 
19Aisashpa apashpami, Jerusalén pungucunamandaca canllaman shitanajunga. 
Burro huañushcata shitana utujupimi pambanajunga” ninmi. 
20“Cunanga, Líbano shuti urcuman vichai rishpa, Basán shuti urcuman 
llujshishpa, tucui ladota ricushpa ninanda capari. Shina caparijpipash, pipash 
na uyangachu. Cambaj tucui juyashcacunapash tucurircami. 
21Ñucaca, can tucuipi ali causajujpillatami rimarcani. Ashtahuangarin canga: 
‘Napacha uyashachu’ nircanguimi. Canga, chashnami chaira viñaimandapacha 
ñuca rimashcata napacha uyanayachishpa causarcangui. 

22Canda tucui michijcunataca, huairami michijunga. Canda juyashcacunapash, 
prezumi apai tucunajunga. Shina tucujpimi, can tucui nalita rurashpa 
causashcamandaca, ninanda pingai tucushpa pandaringui. 
23Líbano shuti urcu caspicunahuan shayachishca huasipimi, cedro caspicunapi 
tazinda rurashcashna causajurcangui. ¡Ungungapaj nanachijuj huarmitashna, 
ninan llaqui japijpica, llaquinayaitami caparijungui!” ninmi. 
24Mandaj Dios ñucaca, causajunipachami ninmi. Paimi cashna nin: “Joacim 
shuti runapaj churi, Judá llactata jatun mandaj Conías shuti runaca candaca, 
ñuca ali lado maquipi surtijas cajpipash, chaimandapash llujchishpami 
shitaiman. 
25Candaca, huañuchingapaj munajcunapaj maquipimi churagrini. Paicuna 
japijpimi, paicunapaj ñaupajpi manllashpa chujchujungui. Babilonia llactata 
jatun mandaj Nabucodonosor runapaj maquipi, caldeo soldadocunapaj 
maquipipachami, candaca churagrini. 
26Candapash, canda unguj mamatapash, canguna na huacharishca shuj 
llactaman runacuna prezu apachunmi saquisha. Cangunaca chaipimi 
huañunguichi. 
27Paicunaca, quiquin llactaman tigranataca, tucui almahuanmi munanajunga. 
Shina cashpapash, napacha tigramui ushangachu” ninmi. 
28Cai Conías shuti runachu, ¿pipash na munashca, faquirishca alpa 
mangashna? ¿Pipash na munashca platoshnachu? ¿Imamandata paipash, 
paipaj miraicunapash, na rijsishca llactaman llujchishpa cachai tucurca? 
29¡Cai pachalla, cai pachalla, cai pachalla, Mandaj Diospaj Shimita uyayari! 
30Mandaj Diosca, cashnami nin: “Cai runa imashna tucunata escribichi. Paica, 
paipaj tucui causaipica shuj huahuatallapash na charingachu. Paica, imapipash 
na ali llujshingachu. Paipaj miraicunaca, David mandashpa tiajushca 
tiarinapica, pipash na tiaringachu. Judá llactatapash, na mandangachu” ninmi. 

Jeremías 23 

Huaquin puchushca israelcunaca tigrangami 

1Mandaj Diosca, cashnami nin: “Ñuca llamacunata, caita chaita cachashpa 
chingachij michijcunalla, ¡aij imachari tucunga!” ninmi. 
2Shinamandami israelcunata Mandaj Taita Diosca, ñuca llactapura gentecunata 
michijcunataca, cashna nin: “Ñuca llamacunata cuidangapaj randica, 
manllachishpami caita chaita cacharcanguichi. Uyaichi, canguna nalita 
rurashcamandami llaquichigrini. Mandaj Dios ñucami, chashna nini. 
3Shuj llactacunaman ñucallata cachashca llamacunamanda huaquin 
puchushcacunataca, ñucallatami cutin tandachisha. Shina tandachishpami, 
paicuna causanajushca pushtumanllata tigrachimusha. Chaipimi, ashtacacuna 
mirashpa ninandapacha jundanajunga. 
4Paicunata michinajuchunga, michijcunatami churasha. Shina churajpica, na 
ashtahuan manllanajungachu. Na ninanda chujchunajungachu, na yangapi 
churai tucungachu” ninmi Mandaj Diosca. 
5Mandaj Diosca, cashnatapashmi nin: “Ricuichi, shamui punllacunapica, 
Davidpaj mirai puramandami, imatapash cashcatapacha ruraj mandajta 
churasha. Paica, Jatun Mandanshnallatami mandajunga. Paica cushijushpami, 
cai pachapica imatapash aliguta ricushpa, imatapash cashcatapacha rurashpa 
mandajunga. 
6Pai mandajui punllacunapimi, Judá llactapi causajcunaca, quishpichi tucunga. 
Israelcunapash, imatapash na manllashpami Diosta yariashpa causanajunga. 
Paipaj shutica, caimi canga. Chai shutipimi paitaca: ‘Ñucanchiman imatapash 
cashcatapacha ruraj Mandaj Diosmi’ ninajunga” ninmi. 
7Mandaj Diosca, cashnatapashmi nin: “Ricuichi, cangunaca: ‘Israelcunata 
Egipto llactamanda vichai pushamuj Mandaj Diosca causajumbachami’ 
ninatami yachanguichi. Shina cajpipash, na ashtahuan chashna parlana 
punllacunami chayamugrin. 
8Ashtahuangarin: ‘Israelcunapaj miraicunataca, jahua lado llactamanda 
llujchishpa cachai tucushca tucui llactacunamanda tigrachimuj Mandaj Diosca, 

causajumbachami’ ninajungami. Shina tigrachimujpimi, paicunapaj 
llactapillata causanajunga” ninmi. 

Llulla villajcunata rimashcatami villajun 

9Llulla villajcunamandaca, shungu faquirishpami ninanda llaquirishpa, tucui 
ñuca tullucunacaman chujchujuni. Jucha illaj Mandaj Diospaj shimicunata 
uyashpaca, paipaj ñaupajpica yuyaipash chingajta shuj runa vinohuan 
machashcashnami tucuni. 
10Cai llactapica, cazarashca jahuapash shujcunahuan causajcunalla jundami. 
Chashna cajpimi Dios nalicachijpi, alpapash jichushca pambashna chaquishca, 
michina pambacunapash tucuilla chaquishca. Paicunaca, imatapash nalitalla 
rurangapajmi calpanajurca. Shujcunata llaquichingapajllami, shinllicuna 
carca. 
11Mandaj Diosca, cashnatapashmi nin: “Ñucamanda villaj runapash, 
curapashmi ñucata na manllajcuna. Paicunatacarin ñuca huasipillatami, nalita 
rurajta ricurcani. 
12Chaimandami paicunaca, lluchashpa urmanalla ñanda yana tutapi 
purinajunshna canga. Chaipica t'angashpa shitajpishnami, llaquipi 
urmanajunga. Ñucallatami, ninan llaqui huatata paicunaman apamusha” ninmi 
Mandaj Diosca. 
13“Samaria llactapi villaj runacunataca, maitapash villanajujtami ricurcani. 
Paicunaca, Baal shuti diospaj shutipi villashpami, ñuca agllashca 
israelcunataca pandachinajurca. 
14Shinallata Jerusalenbi villajcunatapash, na ricunayaicunata ruranajujtami 
ricurcani. Paicunaca, cazarashca jahuapash shujcunahuan causashpami, 
imatapash llullashpalla purinajurca. Chaimandami, ñucapajman pipash ama 
tigrarichun, nali causanatara ashtahuan shinllichinajurca. Tucui paicunapash, 
Jerusalenbi causajcunapash ñuca ñaupajpica, Sodoma shuti, Gomorra shuti 
pueblocunapi causajcunashnami” ninmi. 

15Shinamandami tucuita Mandaj Diosca, chai villajcunata fiñashpa, cashna nin: 
“Ricuichi, paicunamanmi jayaj ajenjota micuchishpa, jayaj yacuta ufiachigrini. 
Jerusalenbi villaj runacunamandami, mishqui shimi jayaj shungu canaca, tucui 
llactaman llujshishca” ninmi. 
16Tucuita Mandaj Diosca, cashnatapashmi nin: “Chai villajcuna villashca 
shimicunataca, na uyanachu canguichi. Canguna yanga shuyachunllami, 
micuchinshna villanajun. Paicunapaj shungu yarishcatallami, muscuipi 
ricushcatashna villanajun. Mandaj Dios villashcataca, na villanajunllu. 
17Paicunaca jariyashpallami, ñucata fiñajcunataca cashna ninajun: Mandaj 
Diosca, cashnami nin: ‘Cangunapaca, casilla ali causaimi tianga ninmi’ 
ninajunmi. Shinallata paicunapaj shungu munashcata rurashpa purij 
runacunamambashmi: ‘Cangunapaca, ima llaquipash na shamungachu’ ninmi 
ninajun. 
18Shina ningapaca, ¿pita Mandaj Dios imatalla rurangapaj munajujtaca 
yacharca? ¿Pita paipaj Shimitapash uyarca? ¿Pita pai ima nijtapash ali 
uyariajurca? 
19Ricuichi, Mandaj Dios cachamushca ninan huairahuan tamiashna llaquica, 
ninandapacha fiñarishpami llujshimunga. Pai alichishpa charijuj ninan 
huairahuan tamiashna llaquica, nalicunapaj jahuapimi urmamunga. 
20Mandaj Dios ñuca ninandapacha fiñarishpa llaquichinataca, paipaj shungupi 
imashna yarijushcata rurashpa pactachingacaman napacha ali tucungachu. 
Jipa punllacunami, chaicunataca alipacha yachanguichi. 
21Chai villajcunataca, na ñuca cacharcanichu. Paicunallatami calpanajurca. 
Paicunamanga, imatallapash na nircanichu. Ashtahuangarin llullashpallami 
villanajurca. 
22Ñuca imata rurangapaj munajushcata yachashca cashpaca, ñuca villashca 
shimicunatami, ñuca agllashcacunaman villanman carca. Shina villashpaca 
nali causajcunatapash, nalita rurajcunatapash, aliman tigrachinmanmi carca. 

23Ñucaca, ¿ladollapi cashpalla ricuj Taita Dioschu cani? ¿Nachu caru carupi 
cashpapash, tucuita ricuj Taita Dios cani?” ninmi Mandaj Diosca. 
24Mandaj Diosca, cashnatapashmi nin: “¿Pipash ñuca na ricunallapi pacajui 
ushangachu? ¿Nachu ñucaca, tucui jahua pachapipash, cai pachapipash junda 
cani? Mandaj Dios ñucami, chashna nini. 
25Ñucaca, chai villajcunataca: ‘Muscurcanimari, muscurcanimari’ nishpa, 
llullashpalla ñuca shutipi villanajujtami uyarcani. 
26Chai villajcunaca, ¿ima horascamanshi paicunapaj shungu yarishcatalla 
llullashpa villanajunga? Chai villajcunaca, paicunapaj shungu yarishcatallami 
umachishpa villanajun. 
27Paicuna muscushcataca tucuicunami, paicunapaj cumbacunamanllata 
parlashpa purinajun. Ñuca agllashcacuna ñuca shutita cungachun, chashna 
parlanajushcataca na yarinajunllu. Paicunapaj ñaupa taitacuna ñuca shutita 
cungashpa, Baal shuti diostara catishcashnami cunganajun. 
28Villaj runapash muscushpaca, chai muscushcatalla parlachun. Ñuca 
shimicunata chasquishpa villaj runapash, ñuca Shimi cashcatapacha na 
llullashpa villachun. Jupahuan trigohuanga, na chashnallatachu” ninmi 
Mandaj Diosca. 
29Mandaj Diosca, cashnatapashmi nin: “Ñuca villashca shimicunaca, ¿nachu 
ninashna? Shinallata ¿nachu rumita faquij martilloshna? 
30Shina cashcamandaca ricuichi, caishuj chaishuj shuhuashpa, ñuca shimita 
villanajunshna llulla villajcunataca, ñucami llaquichigrini” ninmi Mandaj 
Diosca. 
31Mandaj Diosca, cashnatapashmi nin: “Ricuichi: ‘Diosmi villachun 
cachamuhuan’ nishpa, paicunapaj jallumanda llujchishpalla mishquilla 
villajcunataca, ñucami fiñashpa llaquichigrini” ninmi. 
32Mandaj Diosca, cashnatapashmi nin: “Ricuichi, llulla muscuicunatalla 
villashpa parlajcunahuanmi fiñarishca cani. Paicunaca, yanga llullacunata, 



2241 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

uyanayai llulla shimicunata parlashpami, ñuca agllashcacunataca 
pandachinajurca. Ñucaca, na paicunata villachun cacharcanichu. 
Shinamandami cai gentecunapaca, ima alitapash na ruranajurca” ninmi 
Mandaj Diosca. 
33“Candaca, maijambash caipi causaj gentecunamanda cashpa, na cashpaca 
shuj villaj, na cashpaca shuj cura cashpapash: ‘¿Mandaj Diosca, imatata villan?’ 
nishpa tapujpica, cashna ningui: Mandaj Diosca, caitami villachun 
cachamuhuan: ‘Ñucaca, cangunataca jichugrinimi’ ninmi ningui. 
34Shinallata maijan villajpash, maijan curapash, na cashpaca caipi causaj 
gentecunamanda maijan cashpapash: ‘Mandaj Diosmi, cashna villan’ nijpica, 
paimambash, paipaj huasi ucu puramambashmi, ninan llaquita cachamusha. 
35Cangunaca, cangunapaj cumbata cashpa, cangunapaj huauquita cashpapash, 
cashna ninguichi: ‘¿Mandaj Diosca imatata tigrachirca, Mandaj Diosca imatata 
nirca?’ ninguichi. 
36Cunanga, ima horallapash: ‘Mandaj Dios villashcami’ ningapaca, na 
yarinachu canguichi. Tucuicuna villashca shimillatami, Dios villashcashna 
tucunga. Causaj Taita Diospaj, tucuita Mandaj, ñucanchi Taita Diospaj Shimita 
naliman tigrachishcamandami, chashna tucunga. 
37Chai villajtaca: ‘Mandaj Diosca, ¿imatata tigrachirca? Mandaj Diosca, 
¿imatata nirca?’ nishpa tapungui. 
38Ashtahuangarin: ‘Mandaj Dios villashcami’ nijpimi, Mandaj Diosca cashna 
nin: Cai shimicunaca: ‘Mandaj Dios villashcami’ nircanguichimi. ‘Mandaj Dios 
villashcami’ nishpaca, na villanachu canguichi nichun cachashca jahuami, 
chashna nircanguichi. 
39‘Chaimandami, cangunataca cungashpa saquisha. Ricuichi. Shinamandami, 
cangunatapash ñuca ñaupajmanda anchuchisha. Shinallata cangunaman, 
cangunapaj ñaupa taitacunaman carashca pueblotapashmi, tucuillata 
urmachisha. 

40Shina rurashpami, cangunata umashpa pingaichijpi, causaita causaicaman 
pingai tucushpa causachun saquisha. Ima horapash na cunganalla, jatun 
pingaipimi causaita causaicaman saquisha’ nishpa villangui” nijurcami. 

Jeremías 24 

Ali jigosmandapash, nali jigosmandapashmi ricuchishca 

1Babilonia llactata jatun mandaj Nabucodonosor runaca, Joacim shuti runapaj 
churi, Judá llactata jatun mandaj Jeconías shuti runatapash, Judá llactata 
caishuj mandajcunatapash, imacunatalla rurajcunatapash, jirruta 
tacajcunatapash Jerusalenmandaca, ñami Babilonia llactaman prezu apashca 
carca. Chai jipami Mandaj Diosca, Mandaj Diospaj huasi ñaupajpillata tiajuj, 
ishcai canasta jigosta ricuchihuarca. 
2Shuj canastapica, punda fucushca juyailla jigoscunami tiajurca. Caishuj 
canastapica, yapata ismushca cajpi na micui ushanalla, jigoscunami tiajurca. 
3Chaita ricuchishpami, Mandaj Diosca: “Jeremías, canga ¿imatata ricungui?” 
nihuarca. Shina nijpimi ñucaca: “Jigoscunatami ricujuni. Ali jigoscunaca, 
juyailla jigoscunami. Ismushca jigoscunaca, na micui ushanalla, yapata 
ismushcami” nircani. 
4Shina nijpimi Mandaj Diosca, cashna nihuarca: 
5“Israelcunata Mandaj Taita Diosmi, cashna nini: Cai Judá llactamanda ñuca 
llujchishpa cachajpi, caldeocunapaj llactaman apai tucushcacunataca, cai ali 
jigoscunatashnami ricusha. Paicunataca alipajmi cacharcani. 
6Paicunata alita rurangapaca, ñuca ñavihuanga ricujushallami. Cutin cai 
llactaman tigrachimushpami, cutin shayachisha. Shina shayachishpaca, 
cutinga na tucuchishachu. Ñuca tarpushca yurataca, na cutinga sapimanda 
llujchishachu. 
7Ñucataca, Mandaj Dios cajta rijsichunmi, paicunaman ali shunguta cusha. 
Paicunaca, ñuca agllashcacunami canga. Ñucapash, paicunapaj Taita Diosmi 

casha. Paicunaca, tucui shunguhuan ñucapajman tigrarijpimi, chashna 
rurasha” nihuarcami. 
8Mandaj Diosca, cashnatapashmi nijurca: “Ashtahuangarin cai Judá llactapi 
puchujcunataca, cai llactata jatun mandaj Sedequías shuti runatapash, pai 
churashca mandajcunatapash, Jerusalenbi causaj puracunamanda 
quedashcacunatapash, Egipto llactapi causajcunatapash, na micunalla, cai 
ismushca jigoscunatashnami ruragrini. 
9Tucui cai pachapi tiaj llactacunapi causajcunapash asishpa parlanajuchun, 
shujcunatapash paicunashna tucushpami, ali canman nishpa nalicachijpi, 
pingai tucunatami ruragrini. Shinallata yarichij shimicunata paicunamanda 
surcunajuchun, ima llaquipash japishpaca alichari canman ni tucunajuchunmi 
ruragrini. Maijan llactacunaman ñuca cachajpipash, chashnallatami canga. 
10Paicunapajmanmi jatun macanajuita, yarjaita, jatun ung:uita cachamusha. 
Paicunamambash, paicunapaj ñaupa taitacunamambash carashca llactamanda 
tucuringacamanmi, chashna llaquichisha” nijurcami. 

Jeremías 25 

Canchis chunga huatatami, llaquinayaita causanga 

1Josías shuti runapaj churi Joacim runa, Judá llactata ña chuscu huatata 
mandajujpimi, jatun mandaj Nabucodonosor runaca, Babilonia llactata mandai 
callarirca. Chai huatapimi Mandaj Diosca, Judá llactapi tucui causajcuna 
imalla tucunataca, Jeremiasman villarca. 
2Chai shimicunataca, profeta Jeremiasca, Judá llactapi causanajuj tucui 
gentecunamambash, Jerusalenbi tucui causajcunamambashmi, cashna nishpa 
villajurca: 
3“Amón shuti runapaj churi Josías shuti runa, Judá llactata ña chunga quimsa 
huatata mandajui punllamandapacha cunan punllacamanmi, Mandaj Diosca 
cai shimicunata villajuhuarca. Ñami chaica, ishcai chunga quimsa huata tucun. 
Chai shimicunataca, pundamandapachami na shaijushpa villajurcanilla. 
Ashtahuangarin cangunaca, na uyanayachishpami causarcanguichi. 

4Mandaj Diosca, pai ima nishcata villashpa paita tucui servijcunataca, 
pundamandapachami cangunapajman na shaijushpa cachamujurcalla. 
Ashtahuangarin cangunaca na uyashpami causarcanguichi. Chaita 
uyangapaca, cangunapaj rinritapash na mañachishpami causarcanguichi. 
5Paicunaca cashnami villanajun carca: ‘Cunanga, nali causaita, nalita 
ruranacunata saquishpa, Diospajman tigrarichi. Shina tigrarishpaca, 
cangunamambash, cangunapaj ñaupa taitacunamambash, Mandaj Dios 
carashca cai llactapica causaitami causanguichi. 
6Shuj dioscunataca, na catinachu canguichi. Chai dioscunataca, na servishpa 
alicachinachu canguichi. Cangunapaj maquihuanllata rurashca 
dioscunahuambash, na ninanda fiñachinachu cahuanguichi. Na fiñachijpica, 
ñucapash cangunataca na ima llaquita rurashachu’ ninmi nishpami, villanajun 
carca. 
7‘Shina villajpipash, na uyangapaj munashpami causarcanguichi. 
Ashtahuangarin cangunallata llaquichi tucungapajmi, cangunapaj maquihuan 
rurashca dioscunahuan, ñucata ninanda fiñachircanguichi’ ninmi Mandaj 
Diosca. 
8Shinamandami tucuita Mandaj Diosca, cashnatapash nin: ‘Ñuca rimashcataca, 
na uyanayachishpami causarcanguichi. 
9Ricuichi cunanga, jahua lado llactapi causanajuj, tucui aillucunatapash, 
Babilonia llactata jatun mandaj, ñucata servij Nabucodonosor shuti runatapash 
pushamuchunmi cachagrini. Paicunataca, cai llactatapash, caipi tucui 
causajcunatapash, cai muyundi tucui llactacunatapash, llaquichinajuchunmi 
pushamusha. Shina tucuchishpami, na cazushpa asi tucuchun, asishpa ricui 
tucuchun, tucui causaipi llaquinayaita tucuchi tucushca causachun saquisha. 
Mandaj Dios ñucami, chashna nini. 
10Paicuna puramandaca, ninanda cushijushpa candanatapash, cushijuihuan 
caparinatapash, cazarajcuna candanatapashmi chingachisha. Shinallata cutana 

rumi huacashcapash, na uyaringachu. Maipi micha punchayachijllapash, na 
ricuringachu. 
11Tucui cai llactami, manllanayaita tucuchi tucunga. Cai llactapi causajcunaca, 
canchis chunga huatatami, Babilonia llactata jatun mandajtaca servishpa 
causanajunga. 
12Mandaj Dios ñucallatami, cashnatapash nini: Chai canchis chunga huata 
pactajpimi, Babilonia llactata jatun mandajtaca llaquichisha. Paicuna nalita 
rurashcamandami, chai llactapi causajcunatapash llaquichisha. Caldeocunapaj 
llactataca, causaita causaicaman jichushca tiachunmi saquisha. 
13Chai llactaman llaquicunata cachanata tucuita villashcashnallatami, chai 
llactaman llaquita cachamusha. Tucui shuj llactacunatapash, ñuca 
llaquichinata Jeremías villashcata cai libropi tucuita escribishca 
tiajushcashnallatami cachamusha. 
14Paicunatapash, shuj ashtaca llactacuna ashtaca jatun mandajcunami 
mishashpa mandanajunga. Shinami paicunataca, paicuna nalita 
rurashcashnallata, paicunapaj maquihuan imatalla rurashcashnallata, cuna 
cashcataca cushpa llaquichisha’ ninmi” nijurcami. 

Ninanda fiñarishpami, copamanda talinshna shuj llactacunapi causajcunata 
llaquichinga 

15Israelcunata Mandaj Taita Diosca, cashnami nihuarca: “Ñuca ninandapacha 
fiñarishca vino copata ñuca maquimanda japi. Chai vinotaca, canda ñuca 
cachashca tucui llactacunapi causajcuna ufiachun cungui. 
16Chaita ufiashpaca, espadahuan llaquichi tucunata, paicunapaj llactaman 
ñuca cachajpimi, chujchushpa loco tucunajunga” nihuarcami. 
17Shina nijpimi, Mandaj Diospaj maquimanda chai copata japishpa, Mandaj 
Dios cachashca tucui llactacunapi ufiachun curcani. 
18Jerusalenbipash, Judá llactapi tiaj tucui caishuj pueblocunapipash, jatun 
mandajcunaman, caishuj mandajcunamambashmi ufiachun curcani. 
Cunambishnallata, na cazushpa asi tucunapi, asishpa ricui tucunapi, ima 

llaquipash japishpaca alichari canman ni tucunapi churangapajmi chashna 
curcani. 
19Shinallata Egipto llactata jatun mandaj Faraón runamambash, pai churashca 
mandajcunamambash, paita servijcunamambash, paipaj tucui 
gentecunamambashmi ufiachun curcani. 
20Shuj llactacunamanda chapurishca gentecunamambash, Uz shuti llactata 
tucui jatun mandajcunamambash, Filistea llactapi tiaj Ascalón, Gaza, Ecrón 
shuti pueblocunata tucui jatun mandajcunamambash, Asdod shuti pueblopi 
huaquin puchushca gentecunamambashmi ufiachun curcani. 
21Shinallata Edom, Moab, Amón shuti llactacunapi causajcunamambashmi 
ufiachircani. 
22Tiro shuti, Sidón shuti pueblocunata tucui jatun mandajcunamambash, 
mama cucha chai lado manñacunapi tiaj tucui llactacunata jatun 
mandajcunamambashmi ufiachun curcani. 
23Dedán, Tema, Buz shuti aillucunamambash, ñavi pata milmacunata ruturij 
runacunamambashmi ufiachun curcani. 
24Arabia llactata tucui jatun mandajcunamambash, jichushca pambapi 
causanajuj shican shican aillu runacunata tucui jatun mandajcunamambashmi 
ufiachun curcani. 
25Zimri, Elam, Media shuti llactacunata tucui jatun mandajcunamambashmi 
ufiachircani. 
26Jahua ladoman tiaj tucui llactacunata jatun mandajcunamambash, chai 
ladollapi causajcunamambash, carupi causajcunamambashmi ufiachun 
curcani. Tucui cai pacha llactacunapimi, caishujman chaishujman ufiachun 
curcani. Paicunapaj jipaca, Babilonia llactata jatun mandajmi ufianga. 
27“Paicunataca cashna ningui: Tucuita Mandaj, israelcunapaj Taita Diosca 
cashnami nin: ‘Caita ufiashpa machashpa, shungu tigrachishpa urmaichi. 

Canguna purata espadahuan llaquichinajuchun, ñuca cachashcamandami, na 
jataringuichi’ ninmi ningui. 
28Cambaj maquipi charijuj chai copamanda ufiangapaj na japingapaj 
munajpica, canga cashna ningui: Tucuita Mandaj Diosca, cashnami nin: 
‘Ufianapachami canguichi. 
29Ricuichi, ñuca shutipi mañajuj pueblotarami, llaquichi callarircani. 
¿Cangunarachu na llaquichi tucuna canguichi? Cai llaquimandaca, na quishpiri 
ushanachu canguichi. Tucui cai pachapi causajcunatami, espadahuan 
huañuchigrini’ ninmi tucuita Mandaj Diosca ningui. 
30Canga, ñuca tucui ima nishca shimitami cashna nishpa, paicunaman villana 
cangui: ‘Mandaj Diosca, jahuamandami leonshna huacamunga. Pai causajuj 
jucha illaj huasimandami shinllitapacha rimamunga. Pai causana huasita 
fiñashpami, ninandapacha leonshna huacamunga. Cai pachapi tucui 
causajcunatami, uvasta sarujcuna candanshna candashpa llaquichinga. 
31Culun nijujca, cai pacha tucuri manñacunacamanmi uyaringa. Mandaj 
Diosca, tucui cai pachapi causajcunapaj Juez cashpami, tucui llactacunapi 
causajcuna imatalla rurashcata ricushpa llaquichinga. Paita na 
manllajcunataca, espadahuan huañuchijcunamanmi cunga’ ninmi Mandaj 
Diosca nishpami villana cangui” nihuarcami. 
32Tucuita Mandaj Diosca, cashnatapashmi nihuarca: “Ricuichi, llactan, 
llactanmi ninanda llaquichishpa ringa. Cai pacha tucuri manñacunamandami, 
ninan huairahuan tamia jataringa. 
33Chai punllapica, Mandaj Dios ñuca huañuchishcacunaca, tucui cai pachapimi 
shuj lado manñamanda caishuj ladocaman, shitashca sirinajunga. Chai 
huañushcacunamandaca, pipash na yarishpa yarishpa huacangachu. 
Paicunataca, pipash na tandachingachu, pipash na pambangachu. 
Huanushnami, alpa jahuapi shitashca sirinajunga. 
34Michijcunaca, ninanda caparishpa huacaichiyari. Llamagucunashna ashtaca 
gentecunata shinllita mandajcuna, llaquirishpa ñutu alpapi urmaichiyari. 

Cunan punllami, cangunapaj cungata muchuna punllapash, caita chaita 
cachana punlla pactamushca. Juyailla vasota faquishcashnami urmanguichi. 
35Chai punllapica, michij runacunapash na pacajui ushangachu. 
Llamagucunashna ashtaca gentecunata shinllita mandajcunaca, pipash na 
quishpiri ushangachu. 
36Mandaj Diosca, michina pambacunatapashmi tucuchinga. ¡Shinamandami 
michijcunaca, ninanda caparishpa huacanajunga! ¡Llamagucunashna ashtaca 
gentecunata shinllita mandajcunapashmi, ninanda huacanajunga! 
37Mandaj Diosca, ninandapacha fiñarishpami, michina juyailla pambacunataca 
tucuchinga. 
38Huahua león paipaj utujuta saquishpa rinshnami saquirca. Paicunata 
llaquichishpa charijcuna ninanda fiñarishpa shamushpami, paicunapaj 
llactataca llaquinayaita tucuchirca. Ninandapacha fiñarishpami tucuchirca” 
nijurcami. 

Jeremías 26 

Jeremiastaca huañuchingapajmi munashca 

1Josías shuti runapaj churi jatun mandaj Joacim shuti runa, Judá llactata 
mandai callari huatapimi Mandaj Diosca, cai shimicunata Jeremiasman cashna 
nishpa villajurca: 
2“Mandaj Dios ñucami, cashna nini: Judá llactapi tiaj tucui 
pueblocunamandami, Mandaj Dios ñuca huasipi ninanda alicachingapaj 
shamunajun. Paicunaman ñuca imatalla villagri nishcata, Mandaj Dios ñuca 
huasi patiopi shayarishpa, tucuita villai. Shuj shimitallapash ama saquishpa, 
tucuita villangui. 
3Can villashcata cazushpaca, tucuicuna paicunapaj nali causaita 
saquingapashchari. Paicuna uyajpica, paicuna nalita rurashcamanda imashna 
llaquichingapaj munajushcamandaca, ñucapash llaquirishpami jarcarisha. 

4Shina cashcamanda, cashna villangui: Mandaj Diosca, cashnami nin: ‘Ñuca 
rimashcata uyaichi. Ñuca mandashcataca, cangunapaj ñaupajpimi churarcani. 
Chai mandashcatami cazuna canguichi. 
5Ñaupa huatamandapachami, ñuca ima nishcata villaj, ñucata servijcunataca, 
na shaijushpa cangunaman villachun cachamurcani. Paicuna villajpipash, na 
uyanayachishpami causarcanguichi. 
6Chashnalla catinajujpica, imashnami Silo shuti pueblota tucuchircani, 
chashnallatami cai huasitapash rurasha. Cai pachapi tiaj tucui llactacunapi 
causajcunaca, cai pueblotaca ima llaquipash japishpachari ali canman 
ninajuchunmi churasha’ ninmi” nijurcami. 
7Mandaj Diospaj huasipi, Jeremías cai shimicunata villajujtaca, curacunapash, 
villajcunapash, tucui gentecunapashmi uyanajurca. 
8Tucui gentecunaman villachun, Mandaj Dios mandashcatami, Jeremiasca 
villai tucuchirca. Chaita villajpimi curacunapash, villajcunapash, tucui 
gentecunapash, Jeremiasta japishpa cashna ninajurca: “Huañunapachami 
cangui. 
9¿Imamandata canga: ‘Cai huasica, Silo shuti pueblopi tiashca huasishnami 
tucunga. Cai pueblopash, llaquinayaitami tucuchi tucunga. Shujllapash 
causajca, na puchungachu’ nishpa, Mandaj Diospaj shutipi villangui?” 
ninajurcami. Shina ninajushpami, Jeremiasta llaquichingapaca, tucuicuna 
Mandaj Diospaj huasipi tandanajurca. 
10Judá llactata mandajcuna chaita uyashpami, jatun mandaj mandashpa 
tiajuna huasimandaca, Mandaj Diospaj huasiman vichai rinajurca. Shina vichai 
rishpaca, Mandaj Diospaj huasiman yaicuna mushuj pungu ladopimi 
tiarinajurca. 
11Chaipi tianajujpimi curacunahuan, villajcunahuanga, chai 
mandajcunatapash, chai tucui gentecunatapash cashna ninajurca: “Cai runaca, 
huañuchi tucunapachami. Paica, cai pueblota fiñashpami, cai puebloca 

llaquichi tucungami nishpa villajun. Cangunallata cangunapaj 
rinrihuambachami uyarcanguichi” ninajurcami. 
12Shina ninajujpimi Jeremiasca, tucui mandajcunatapash, tucui 
gentecunatapash, cashna nijurca: “Mandaj Diosmi, cai huasitapash, cai 
pueblotapash fiñashpa chashna villachun cachamuhuarca. Canguna 
uyanajushca shimicunaca, pai villachun cachamushca shimicunami carca. 
13Shina cashcamanda cunanga, nalita rurashpa causanajushcamanda 
alichirishpa, cangunata Mandaj Taita Dios rimashcata cazuichi. Shina 
rurajpimi Mandaj Diosca, cangunata llaquichingapaj munashpa 
villajushcamandaca, llaquirishpa jarcaringa. 
14Ricuichi, ñucamanda parlashpaca ñucaca, cangunapaj maquipimi cani. 
Ñucataca, cangunapi ima ashtahuan ali cajpipash, chaita rurahuaichilla. 
15Ashtahuangarin cangunaca, caitami yachana canguichi. Ima nalitapash na 
ruraj ñucata huañuchijpica, ñuca yahuarca cangunapaj, cai pueblopaj, cai 
pueblopi causajcunapaj jahuallatami canga. Ñucataca, Mandaj Diospachami 
chai tucui shimicunata, na llullashpa canguna uyajta villachun 
cachamuhuarca” nijurcami. 
16Shina nijpimi mandajcunapash, tucui gentecunapash, curacunata, 
villajcunataca cashna ninajurca: “Cai runaca, ñucanchita Mandaj Taita Diospaj 
shutipimi villashca. Shinamanda, imamanda huañuchi tucunatapash na 
charinllu” ninajurcami. 
17Paicuna shina nijpimi, Judá llactapi mandaj rucucunamanda huaquinguna 
jatarishpa, chaipi tucui tandanajushca gentecunataca, cashna ninajurca: 
18“Judá llactata jatun mandaj Ezequías mandajui huatacunapica, Moreset shuti 
pueblomanda Miqueas shuti villaj runagumi, Judá llactapi tucui 
causajcunaman, Dios villashcata villajurca: Tucuita Mandaj Diosca, cashnami 
nin: ‘Sion shuti urcuca, tarpuna alpashnami yapui tucunga. Jerusalén 
pueblopash, rumi mundungunallami tucunga. Ñuca huasi shayajuj lomapash, 
sachayashca urcushnallami tucunga’ ninmi nijurcami. 

19Shina villajpipash Miqueastaca, ¿Judá llactata mandaj Ezequías shuti 
runapash, Judá llactapi tucui causajcunapash huañuchircachu? ¿Nachu 
Mandaj Diosta manllashpa, Mandaj Diospaj ñaupajpi mañarca? Shina 
mañajpica, ¿nachu Mandaj Diosca, paicunata llaquichingapaj 
munajushcamanda llaquirishpa jarcarirca? Shina cashpaca, ¿imamandata cai 
runata huañuchishpa, ñucanchillata jatun llaquipi yaicushun?” ninajurcami. 
20Quiriat-jearim shuti pueblomanda Urías shuti shuj runapashmi, Mandaj 
Diospaj shutipi villan carca. Paica, Semaías shuti runapaj churimi carca. Paica 
cai pueblopash, cai llactapash llaquichi tucunataca, Jeremías 
villashcashnallatami villajurca. 
21Jatun mandaj Joacim shuti runapash, pai churashca mandajcunapash, tucui 
caishuj mandajcunapashmi, pai villashcataca uyanajurca. Shinamandami jatun 
mandajca, Urías shuti runata huañuchingapaj munajurca. Chaita Urías runa 
yachashpami manllashpa, pacajushpa Egiptoman rirca. 
22Chaimandami jatun mandaj Joacim shuti runaca, Acbor shuti runapaj churi 
Elnatán shuti runataca, shuj runacunandi Egiptoman cacharca. 
23Paicunaca, Urías shuti runata Egiptomanda llujchimushpami, jatun mandaj 
Joacim shuti runapajman pushamurca. Paitaca, espadahuan huañuchishpami, 
imagutapash na charijcuna huañujpi pambana utujupi shitarca. 
24Ashtahuangarin Safán shuti runapaj churi Ahicam shuti mandajca, 
Jeremiasta ama huañuchinajuchunmi, chaipi tandanajushcacunapaj maquipi 
churachun na saquirca. 

Jeremías 27 

Jeremiasca, yugocunatami ricuchishca 

1Josías shuti runapaj churi jatun mandaj Joacim shuti runa, Judá llactata 
mandai callari huatami Mandaj Diosca, cai shimicunata cashna nishpa 
villachun, Jeremiasta mandarca: 

2“Mandaj Diosca, cashnami nihuarca: ‘Huatana huascacunatapash, 
yugocunatapash rurashpa, cambaj cunga tullupi apari. 
3Chaicunataca, Edom, Moab, Amón shuti llactacunata jatun mandajcuna, Tiro 
shuti, Sidón shuti pueblocunata jatun mandajcuna, Judá llactata jatun mandaj 
Sedequías shuti runahuan parlachun, Jerusalenman cachamushcacunaman 
villagrichun ricuchingui. 
4Chaicunata ricuchishpaca, paicunata jatun mandajcunaman, cashna nichun 
cachangui: Tucuita Mandaj, israelcunapaj Taita Diosca, cashnami nin: Cashna 
nishpami, cangunata mandajcunaman villanguichi. 
5Ñucami, cai pachatapash, runacunatapash, animalcunatapash, alpapi tucui 
imalla tiajtapash, ñuca ninan ushaihuan, ñuca rigrata chutashpa rurarcani. 
Shinamandami, piman carangapaj munashpapash cararcanilla. 
6Cunanga, tucui cai llactacunataca, Babilonia llactata jatun mandaj, ñucata 
servij Nabucodonosor shuti runapaj maquipimi churarcani. Sacha 
animalcunatapashmi, paita servichun, paipaj maquipi churarcani. 
7Tucui llactacunapi causajcunami, paitapash, paipaj churitapash, chai churipaj 
churitapash servishpa causanajunga. Paicunapaj llactapajpash, jatun llaqui 
huatacuna chayangacamanmi, chashna causanajunga. Paicunatapash, ashtaca 
shuj llactacuna tucuicunata mishaj jatun mandajcuna mishashpami, 
servichishpa charinga. 
8Maijan llacta cashpapash, maijan jatun mandaj cashpapash, chai Babilonia 
llactata jatun mandaj Nabucodonosor shuti runapaj yugota cunga tullupi 
aparinshna servingapaj na munajpica, ninandami llaquichisha. Espadahuan, 
yarjaihuan, jatun ung:uihuan llaquichishpami, paipaj maquihuan llaquichishpa 
tucuchingacaman chashna rurasha. Mandaj Dios ñucami, chashna nini. 
9Shinallata cangunapaj villajcunata, yachajcunata, muscuipi ricujcunata, 
brujocunata, muspachij yumbucunataca, na uyanachu canguichi. Babilonia 
llactata jatun mandajta servijcunaca na tucunachu canguichi nishpa, paicuna 
llullashcataca na uyanachu canguichi. 

10Paicunaca, cangunapaj llactamanda cangunata llujchishpa cachangapajllami, 
llullashpa villanajun. Cangunata ñuca llujchishpa cachajpi, canguna 
huañuchunmi chashna ninajun. 
11Ashtahuangarin Babilonia llactata jatun mandajpaj yugota apachinajuchun 
cunga tulluta ricuchishpa, paita servij runacunataca, paicunapaj llactapillata 
causachun saquishallami. Paicunapaj alpapillata, tarpushpa 
causanajungallami’ ninmi Mandaj Diosca nichun cachangui” nijurcami. 
12Judá llactata jatun mandaj Sedequías shuti runamambash, tucui chai 
shimicunata nishcashnallatami, cashna nishpa villarcani: Babilonia llactata 
jatun mandajpaj yugota apachinajuchun, cunga tulluta ricuchishpa paitapash, 
paipaj gentecunatapash servishpa causaichilla. Shina rurashpaca, 
causanguichimi. 
13Mandaj Diosca: “Babilonia llactata jatun mandajta servingapaj na munaj 
gentecunaca espadahuan, yarjaihuan, jatun ung:uihuanmi huañunga” nircami. 
¿Imashpata cambash, cambaj runacunapash, chashna nishcashna huañungapaj 
munanguichi? 
14“Babilonia llactata jatun mandajtaca, na servinachu canguichi” nishpa 
villajcunataca, na uyanachu canguichi. Paicunaca llullashpami villanajun. 
15Paicunaca, napash ñuca cachajpitami, llullashpa ñuca shutipi villanajun. 
Cangunatapash, cangunaman villanajuj villajcunatapash, caimanda ñuca 
llujchishpa cachajpi, huañushpa tucurichunllami chashna ninajun ninmi 
Mandaj Diosca nircanimi. 
16Shinallata curacunatapash, tucui cai gentecunatapash cashnami nircani: 
Mandaj Diosca, cashnami nin: “Ricuichi, Mandaj Diospaj huasipi ima 
charishcacunata apashcataca, Babilonia llactamanda ñami tigrachimunga 
nishpa, cangunaman villajcunataca, na uyanachu canguichi. Paicunaca 
llullashpami villanajun. 

17Paicunataca, na cazunachu canguichi. Babilonia llactata jatun mandajta 
servishpa causaichilla. Shina rurashpaca causanguichimi. ¿Imashpata cai 
puebloca, llaquinayaita shitai tucunga? 
18Paicuna profetacuna cashpaca, Mandaj Dios rimashcata villanajushpaca, 
tucuita Mandaj Diosta cunanllata mañachunlla. Chashna mañajpica, Mandaj 
Diospaj huasipi, Judá llactata jatun mandajpaj huasipi, Jerusalenbi ima 
charishcacuna puchushcataca, Babiloniaman na apangachu ninmi” nircanimi. 
19Tucuita Mandaj Diosca, cai pueblopi puchushca jatun pilarcunamandapash, 
yacuta cuchayachina jatun pilonmanda, caishuj uchilla tanquemanda, chai 
tanqueta churana carretamanda, ima charishcacuna puchushcamandapashmi 
chashna nin. 
20Chaicunataca, Babilonia llactata jatun mandaj Nabucodonosor shuti runaca, 
Joacim shuti runapaj churi, Judá llactata jatun mandaj Jeconías shuti 
runatapash, cai Judá llactapi tiaj Jerusalenbi tucui mandajcunatapash, 
Babiloniaman prezu apai punllapica, na apashpami saquirca. 
21Mandaj Diospaj huasipi, Judá llactata jatun mandajpaj huasipi, Jerusalenbi 
ima charishcacuna puchushcamandaca, tucuita Mandaj, israelcunapaj Taita 
Diosca, cashnami nin: 
22“Babilonia llactamanmi apai tucunajunga. Ñucallata ricungapaj rishpa 
tigrachimuna punllacamanmi, chaipi causanajunga. Chai jipaca, ñucallata 
apamushpami, cai pushtupillata cutin churasha” ninmi Mandaj Diosca. 

Jeremías 28 

Hananías shuti runaca, llullashpami villajushca 

1Judá llactata jatun mandaj Sedequías shuti runa mandai callari huatapimi, 
cashna tucurca: Paica, chuscu huata picha quillata mandajujpimi, Gabaón shuti 
pueblopi causajuj Azur shuti runapaj churi Hananías shuti villaj runaca, ñucata 
rimahuarca. Paimi, Mandaj Diospaj huasipi, curacunapaj ñaupajpi, tucui 
gentecunapaj ñaupajpi, cashna nihuarca: 



2255 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

2—Tucuita Mandaj, israelcunapaj Taita Diosca, cashna nishpami rimarca: 
‘Babilonia llactata jatun mandajpaj yugotaca faquircanimi. 
3Mandaj Dios ñuca huasipi tucui ima charishcacunata, Babilonia llactata jatun 
mandaj Nabucodonosor runa, Babilonia llactaman japishpa apashcacunataca, 
cunanmanda ishcai huatapimi, cai pushtumanllata tigrachimugrini. 
4Shinallata Judá llactata jatun mandaj, Joacim shuti runapaj churi Jeconías 
shuti runatapash, Judá llactamanda Babilonia llactaman prezu apai tucushca 
caishujcunatapashmi, cai pushtumanllata tigrachimugrini. Ñucallatami, 
Babilonia llactata jatun mandaj churashca yugota faquisha’ ninmi Mandaj 
Diosca— nihuarcami. 
5Shina nijpimi, profeta Jeremiasca, Mandaj Diospaj huasipi tandanajushca 
curacunapaj ñaupajpi, tucui gentecunapaj ñaupajpi, villaj Hananías shuti 
runata rimarca. 
6Profeta Jeremiasca, cashnami nijurca: —Chashna cachun. Mandaj Diosca, 
chashna rurachunlla. ‘Mandaj Diospaj huasipi imalla tiashcacunata 
apashcatapash, tucui prezu apai tucushcacunatapash, Babilonia llactamandaca 
cai pushtumanllata tigrachimungami’ nishpami villarcangui. Shina nishpa can 
villashcata, Mandaj Dios pactachishpaca alimi canga. 
7Shina cajpipash cunanga, cambash uyajta, tucui gentecunapash uyajta, ñuca 
rimashcataca ali uyahuai. 
8Punda huatacunapica, cambash, ñucapash nara tiajpillatami, shuj villajcuna 
tiashca. Paicunaca, ashtaca llactacunapi, jatun llactacunapi jatun 
macanajuicuna, ninan llaquicuna, jatun ung:uicuna tianatami villanajushca. 
9Maijan villajpash, casilla ali causai tianata villajpica, pai nishcashna 
pactajpillami, Mandaj Dios na llullashpa villachun cachamushca cajtaca 
ricunguichi— nijurcami. 
10Shina nijpimi, Hananías shuti villaj runaca, profeta Jeremiaspaj cunga 
tullumandaca, yugota quichushpa faquirca. 

11Chai jipaca Hananías shuti runaca, tucui gentecunapaj ñaupajpimi, cashna 
nirca: —Mandaj Diosca, cashnami nin: ‘Babilonia llactata jatun mandaj 
Nabucodonosor runa, tucui llactacunapi causajcunapaj cunga tullupi churashca 
yugotaca, cunanmanda ishcai huatapica, chashnallatami faquigrini’ ninmi— 
nijpica, Jeremiasca catishpa rircallami. 
12Profeta Jeremiaspaj cunga tullumanda yugota japishpa, villaj Hananías shuti 
runa faquishca jipallami, Mandaj Diosca Jeremiastaca cashna nijurca: 
13“Hananiastaca, cashna ningapaj ri: Mandaj Diosca, cashnami nin: ‘Caspi 
yugocunataca faquircanguimi. Cunanga, chaicunapaj randica jirru yugocunata 
rurangui’ ninmi. 
14Tucuita Mandaj, israelcunapaj Taita Diosca, cashnatapashmi nin: ‘Babilonia 
llactata jatun mandaj Nabucodonosor runata servishpa causanajuchunga, tucui 
cai llactacunapaj cunga tullupimi, jirru yugota churarcani. Tucuicunami, paita 
servishpa causanajunga. Sacha animalcunatapashmi, pai munashcata rurachun 
paipaj maquipi churarcani’ ninmi nigri” nijurcami. 
15Shinamandami profeta Jeremiasca, villaj Hananías runataca cashna nijurca: 
—Cunanga uyai, Hananías. Candaca, Mandaj Diosca na villachun 
cachamushcachu. Canga, cai gentecunataca, canda yariajlla 
causanajuchunllami, yangata llullarcangui. 
16Shinamandami Mandaj Diosca, cashna nin: ‘Ricui, canga Mandaj Dios ñucata 
na cazushpa jariyanajuchunmi, paicunaman parlajurcangui. Shinamandami 
candaca, cai pachamandaca anchuchigrini. Cai huatallatami huañungui’ 
ninmi— nijurcami. 
17Villaj Hananías runaca, chai huatallatami chai huatapaj canchis quillapi 
huañurca. 

Jeremías 29 

Prezucunaman Jeremías cartata cachashcami 

1Nabucodonosor shuti runaca, mandaj rucucunata, curacunata, profetacunata, 
tucui shuj gentecunatapashmi, Jerusalenmandaca Babiloniaman prezu aparca. 
Chai apai tucushcamanda puchushcacunamanmi, profeta Jeremiasca, 
Jerusalenmanda shuj cartata cacharca. Chai cartapi escribishca shimicunami, 
caipica tiajun. 
2(Shinallata jatun mandaj Jeconías shuti runatapash, paipaj mama jatun 
mandajtapash, mandana huasipi causajcunatapash, Judá llactapi, Jerusalenbi 
mandajcunatapashmi prezu aparca. Shinallata ima juyaillacunata ruranata 
yachajcunatapash, imatalla ruranatapash alipacha yachajushca, 
Jerusalenmanda runacunatapashmi, prezu aparca). 
3Chai cartataca, Safán shuti runapaj churi Elasa shuti runaman, Hilcías shuti 
runapaj churi Gemarías shuti runamanmi cushpa cacharca. Paicunatami, Judá 
llactata jatun mandaj Sedequías shuti runaca, Babilonia llactata jatun mandaj 
Nabucodonosor runapajman cacharca. Chai cartapica, cashnami nijurca: 
4Tucuita Mandaj, israelcunapaj Taita Diosca, cashnami nin: “Jerusalenmanda 
Babiloniaman ñuca prezu cachashcacunataca, tucuicunatami cashna nini: 
5‘Huasicunata shayachishpa, chaipi causai callarichilla. Huertacunapi 
tarpushpa, chaipi fucushcacunatapash micuichilla. 
6Cangunaca cazarashpa, churicunata, ushicunata charichilla. Cangunapaj 
churicunatapash, ushicunatapash, chaipi cazarachinallami canguichi. Chashna 
cazarachijpimi, paicunapash huahuacunata charinga. Tucuringapaj randica, 
chai llactapica ashtahuan miraichilla. 
7Cangunata ñuca prezu cachashca pueblopaca, casilla ali causaita mascaichi. 
Shinallata chai pueblota alita rurachunga, Mandaj Dios ñucata mañahuaichi. 
Chai puebloman ima llaquipash na shamujpimi, cangunapash casilla aliguta 
causanajunguichi’ ninimi” nircami. 
8Tucuita Mandaj, israelcunapaj Taita Diosca, cashnatapashmi nin: 
“Cangunahuan causanajuj villajcuna, yachajcuna cangunata 

umachinajuchunga, na saquinachu canguichi. Cangunallata 
muscushcacunatapash, na yarinachu canguichi. 
9Paicuna villachungaga, na cachamurcanichu. Llullashpami, ñuca shutipi 
villanajun” ninmi Mandaj Diosca. 
10Mandaj Diosca, cashnatapashmi nin: “Babilonia llactapi canguna 
causanajushca ña canchis chunga huata pactajpica, cangunataca ricuj 
shamushami. Chaipica, cangunata cai llactaman tigrachimungapajmi, 
cangunaman rijchachinshna ñuca alita villashca shimicunataca pactachisha. 
11Cangunaman ñuca imatalla ruranata yarijushcataca, ñucami yachani. Casilla 
ali causaita caranatami yarijuni, llaquicunataca na cachashachu. Canguna 
shuyanajushcatami caragrini” ninmi Mandaj Diosca. 
12“Shina rurajpimi, ñucata mañanguichi. Ñucapajman shamushpa mañajtaca, 
ñucapash uyajushami. 
13Cangunaca, tucui shunguhuanmi ñucataca mascahuanguichi. Shina 
mascashpaca taringuichillami” ninmi. 
14Mandaj Diosca, cashnatapashmi nin: “Cangunahuanga, tari tucushcami 
casha. Prezu apai tucushcacunataca tigrachimushpami, tucui llactacunamanda, 
maimanlla ñuca llujchishpa cachashca tucui pushtucunamanda 
tandachimusha. Maimanda ñuca llujchishpa cachashca cashpapash, chai 
pushtumanllatami tigrachimusha” ninmi Mandaj Diosca. 
15Ashtahuangarin cangunaca: “Mandaj Diosca, Babilonia llactapipashmi, pai 
ima nishcata villajcunataca, ñucanchiman cushca” ninajunguichimi. 
16Shina cajpipash Mandaj Diosca, David mandashpa tiarinapi tiajuj jatun 
mandajmandapash, cangunahuan na prezu apai tucushpa, cai pueblopi 
puchushca causanajuj tucui canguna puramandapash, cashnami nin. 
17Tucuita Mandaj Diosmi, cashna nin: “Ricuichi, paicunata fiñashpami 
espadata, yarjaita, jatun ung:uita cachamugrini. Micuitapash na ushanalla, 
yapata ismushca jigoscunatashnami ruragrini. 

18Espadahuan, yarjaihuan, jatun ung:uihuanmi catiriashpa llaquichigrini. 
Tucui cai pachapi tiaj llactacunapica, na cazushpa asi tucuna, ima llaquipash 
japishpami ali canman ni tucuna, manllarina, asishpa ricui tucuna, rimajpi 
pingai tucuna cachunmi saquigrini. Shinallata maijan llactaman cashpapash, 
ñuca llujchishpa cachajpica tucuicunami, ima llaquipash japishpaca alichari 
canman ninajunga” ninmi. 
19Mandaj Diosca, cashnatapashmi nin: “Cangunallatami, ñucata servij, ñuca 
ima nishcata villajcunahuan villachishca ñuca shimicunataca, na uyangapaj 
munarcanguichi. Pundamandapacha na shayajushpa villachijujpipash, na 
cazushpami causarcanguichi. Mandaj Dios ñucami, chashna nini. 
20Jerusalenmanda Babilonia llactaman ñuca prezu cachamushcacunaca, 
cangunata Mandaj Dios ñuca rimashcata uyaichi” ninmi. 
21Tucuita Mandaj, israelcunapaj Taita Diosca, Colaías shuti runapaj churi Acab 
shuti runamandapash, Maasías shuti runapaj churi Sedequías shuti 
runamandapash cashnami nin: “Ricuichi, paicunaca llullashpallami, ñuca 
shutipi cangunaman villanajun. Paicunataca ñucaca, Babilonia llactata jatun 
mandaj Nabucodonosor runapaj maquipimi churani. Paicunataca, cangunapaj 
ñaupajpillatami huañuchinga. 
22Shina rurajpimi, Judá llactamanda Babilonia llactaman prezu apai 
tucushcacunaca, ima llaquipash japishpami ali canman nishpa, cashna 
ninajunga: ‘Mandaj Diosca candapash, Sedequías shuti runatashna, Acab shuti 
runatashna rurashpami ali canman. Babilonia llactata jatun mandajca, chai 
ishcai runacunataca, ninapimi cusarca’ ninajungami. 
23Paicunaca, Israel puracunapica, jatun nalitami ruranajurca. Paicunaca, 
cazarashca jahuami paicunapaj cumbacunapaj huarmicunahuanllata 
causanajurca. Shina cashpapash napash ñuca villachun cachamujpitami, 
llullashpalla ñuca shutipi villanajurca. Chaitaca, tucuitami yachani, ñucami 
chaitaca ricuchigrini” ninmi Mandaj Diosca nishpami, escribishpa cacharca. 

24Diosmi, Jeremiastaca cashna nijurca: “Nehelam shuti pueblomanda Semaías 
shuti runaman, cashna rimashpa escribi: 
25Tucuita Mandaj, israelcunapaj Taita Diosca, cashnami nin: ‘Canga, tucui cai 
Jerusalenbi causajcunaman, Maasías shuti runapaj churi Sofonías shuti 
curaman, tucui caishuj curacunamanmi, cambaj shutipi escribishca 
cartacunata cachamurcangui. Chai cartacunapica, cashnami nircangui: 
26Mandaj Diosmi candaca, Joiada shuti curapaj randi, paipaj huasipi tucuita 
ricuj cura cachun churarca. Maijan muspa runa, profeta tucushpa, imata villai 
callarijpica japishpami, caspita utushcapi chaquita canichishpa, prezu churana 
cangui. 
27Shina cashcamanda cunanga, ¿imamandata Anatot shuti pueblomanda 
Jeremías cangunaman imatalla villajujpica, rimashpa na jarcanguiyari? 
28Ashtahuangarin paimi, Babiloniapi causanajujpi ñucanchiman, cashna 
nishpa cachamurca: Chai llactapica, unai huatacunatami prezu 
causagringuichi. Huasicunata shayachishpa tiarichilla. Huertacunata rurashpa, 
chaipi fucushcacunatapash micuichilla nishpami cachamurca’ nishpa escribi” 
nijurcami. 
29Sofonías shuti curapash, profeta Jeremías uyajujpillatami, chai cartataca 
leyishca carca. 
30Chaimandami Mandaj Diosca, Jeremiastaca cashna nijurca: 
31“Tucui chaiman prezu apai tucushcacunaman, cashna nishpa escribi: Mandaj 
Diosca, Nehelam shuti pueblomanda Semaías shuti runataca, cashnami nin: 
‘Semaías shuti runataca, na ñuca villachun cachamurcanichu. Llullashpami, 
cangunaman ñuca shutipi villajurca. Pai llullashcata canguna yariajlla 
causanajuchunmi, chashna villajurca. 
32Chashna rurashcamandami Mandaj Dios ñucaca, cashna nini: Ricuichi, 
Nehela shuti runamanda Semaías shuti runataca, paipaj miraicunandimi 
llaquichigrini. Paica, cai gente puracunapica, paipaj maijan churipash na 



2261 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

causangachu. Ñuca agllashcacunaman ñuca ima alita rurajtaca, paipash na 
ricungachu. Paimi, Mandaj Dios ñucata na cazunajuchun villajurca’ ninmi 
Mandaj Diosca, nishpa escribi” nijurcami. 

Jeremías 30 

Taita Diosca, prezu causajcunaca tigrangapachami nishcami 

1Mandaj Diosca, cai shimicunatami Jeremiasman cashna nishpa villarca: 
2Israelcunata Mandaj Taita Diosca, cashna nishpami rimarca: “Ñuca canman 
rimashca tucui shimicunataca, tucuillata shuj libropi escribi. 
3Mandaj Dios ñucami, cashna nini: Ricui, ñuca agllashca Israel puramanda, 
Judá llactapi causaj puramanda, prezu apai tucushcacunata tigrachimuna 
punllami chayamujun. Paicunapaj ñaupa taitacunaman ñuca carashca cai 
llactamanmi pushamusha. Caipimi aligutapacha causanajunga” nircami 
Mandaj Diosca. 
4Caicunami Israel llactapi, Judá llactapi causajcunamanda, Mandaj Dios 
rimashca shimicuna. 
5Mandaj Diosca, cashnami nijurca: “Paicunaca: ‘Casilla ali causaimi tianga 
nishpa caparijtaca na uyashpami, ninanda manllarishpa chujchushpa 
caparinajujta uyarcanchi’ ninajunmi. 
6¿Shuj jari runaca, huahuata ungunllachu? Cunanga, chaita tapushpa 
yachaichi. Ñucaca, tucui jaricunatami unguna nanaihuan huarmishna, 
cinturasta llapirinajujta ricurcani. Tucuicunami, ñavipash quillu quillu 
tucunajurca. 
7¡Aij chai punllacunapica, jatun llaquimari cagrin! Ima horapash na tiashca, 
ninan llaqui punllami chayamugrin. Jacobopaj miraicunapaca, ninan llaqui 
huatacunami canga. Ashtahuangarin paicunaca, chai llaquimandaca cacharichi 
tucungami. 
8Tucuita Mandaj Diosca, cashnatapashmi nin: Chai punllapica, ñucami 
cangunapaj cunga tullupi tiajuj yugota faquisha. Cangunata yugushpa 

huatashcatapashmi fitisha. Chashna rurajpimi, shuj llactapi causajcunaca, na 
ashtahuan gañanda rurashpa charinga. 
9Ashtahuangarin paicunata Mandaj Taita Diosta, paicunata jatun mandaj 
Davidtapashmi servinajunga. Paitami, mandaj cachun churasha” nijurcami. 
10Mandaj Diosca, cashnatapashmi nin: “Ñucata servij Jacobopaj miraicunalla, 
na manllanachu canguichi. Can israelcunaca, ashallatapash na manllarinachu 
canguichi. Ricuichi, ñucami cangunataca cangunapaj miraicunandi, prezu 
causanajuj caru llactamanda quishpichimusha. Shinami Jacobopaj 
miraicunaca, aliguta samashpa causanga. Paicunataca, pipash na 
manllachingachu. 
11Ñucaca, cangunata quishpichingapaca cangunahuanmi cani. Ñucami 
cangunataca, caiman chaiman shuj llactacunaman cacharcani. Chai tucui 
llactacunatami tucuchisha. Ashtahuangarin cangunataca, na tucuchishachu. 
Imashna llaquichina cashcatallami llaquichisha. Cangunata llaquichinataca, 
napacha saquishachu” ninmi Mandaj Diosca. 
12Mandaj Diosca, cashnatapashmi nin: “Cambaj jatun llaquica, na alichi 
ushanallami. Cambaj chugrica, ninanda nanachij chugrimi. 
13Cambaj llaquita ricushpa alichingapaj mandajca, pipash na tianllu. Cambaca, 
ima jambi chayanapash na tianllu. 
14Canda tucui juyajcunapash cungarcami. Candaca, pipash na mascanllu. 
Candaca, fiñaj runashnami chugrichircani. Canllata, yapa jatun nalita 
rurashcamanda, ashtaca juchacunata rurashcamandami, na llaquishpa ninanda 
fiñaj runashna astircani. 
15Canda ninanda llaquichishcamandaca, ¿imashpata ninanda caparijungui? 
Cambaj nanaica, na jambinallachu. Canllata yapa jatun nalita rurashcamanda, 
ashtaca juchacunata rurashcamandami, chashna llaquichircani. 
16Shina cajpipash canda tucuchijcunaca, tucuillami tucuchi tucunga. Canda 
tucui fiñajcunami, tucuilla prezu rinajunga. Canda sarujcunapashmi, sarui 

tucunajunga. Imatalla can charishcacunata tucui quichujcunatapash, shujcuna 
quichunajuchunmi saquisha. 
17Ashtahuangarin can ali tucunata ñucallata cachamushpami, cambaj 
chugricunataca alichisha. Candaca, shitashcami sirin nishpami: ‘Cai Sion shuti 
pueblotaca, pipash na yarinllu’ ninajun” ninmi Mandaj Diosca. 
18Mandaj Diosca, cashnatapashmi nin: “Ricuichi, Jacobopaj carpacunamanda 
prezu apai tucushcacunataca tigrachimushpami, paicunapaj carpacunataca 
llaquisha. Lomapi tiashca pueblopash, chai lomapillatami shayachi tucunga. 
Ñuca huasipash, punda imashna cashcashnallatami shayachi tucunga. 
19Paicuna pashi ninajushcapash, ninanda cushijushca gentecuna caparinajujmi 
uyaringa. Paicunataca, ashtacatami mirachisha. Shinamandami, 
huaquinllapash na huañuchi tucunga. Paicunataca, ñuca mirachishcamanda na 
yangapi churai tucungachu. 
20Paicunapaj huahuacunaca, pundashnallatami canga. Paicuna 
tandanajushcapash, ñuca ñaupajpica shinllipachami canga. Paicunata 
llaquichishpa charijcunataca, tucuillatami llaquichisha” ninmi. 
21Mandaj Diosca, cashnatapashmi nin: “Paicuna puramandallatami, paicunata 
mandajca llujshinga. Paicunata mandajca, paicunapaj chaupimandallatami 
llujshinga. Paitaca, ñucapajman quimirichun saquijpimi, ñucapajman 
quimirimunga. Ñucapajman quimirimuitaca, pipash na ushanllu. 
22Cangunaca, ñuca agllashcacunami canguichi. Ñucapash, cangunapaj Taita 
Diosmi casha” ninmi. 
23Ricuichi, Mandaj Dios cachamushca ninan huairahuan tamiashna llaquica, 
ninanda fiñarishpami llujshimunga. Pai alichishca charijuj ninan huairahuan 
tamiashna llaquica, paita na manllajcunapaj jahuapimi urmamunga. 
24Mandaj Dios ninanda fiñarishpa llaquichinataca, paipaj shungupi imashna 
yarijushcata rurashpa pactachingacaman, napacha ali tucungachu. Tucurimui 
punllacunapimi, chaitaca yachanguichi. 

Jeremías 31 

1Mandaj Diosca, cashnami nin: “Chai huatacunapica, ñucaca tucui Israel 
familiacunapaj Taita Diosmi casha. Paicunaca, ñuca agllashca gentecunami 
canga. 
2Espadapi huañunamanda pacajushpa calpaj gentecunaca, jichushca 
pambapimi cushijuita tarirca. Israelcunaca, samanata mascangapaj 
rinajushpami, chashna tarirca” ninmi Mandaj Diosca. 
3Mandaj Diosca, punda huatacunallatami, cashna nishpa villahuarca: 
“Candaca, causaita causana juyaihuanmi juyajuni. Chaimandami candaca, 
ashtahuan llaquijunilla. 
4Jarihuan nara tacarishca cuitsashna israelcunalla, cangunataca llactata 
rurashpa cutin shayachisharami. Cangunaca, cutin juyaillaguta alichirishpami, 
panderota huactashpa, cushijushpa danzashpa llujshinguichi. 
5Samaria urcu sachacunapipash, uvas yuracunata tarpunguichirami. Tarpunata 
yachajcuna tarpushpami, chaipi fucushcacunata micushpa cushijunajunga. 
6Efraín urcupi cuidajcunapash: ‘Ñucanchita Mandaj Taita Diospajman, 
jatarishpa jacuchi. Sion shuti urcuman vichai rishunchi’ nishpa, ninanda 
caparina punllapash chayangami” nihuarcami. 
7Mandaj Diosca, cashnami nin: “Jacobopaj miraicunamandaca, ninanda 
cushijushpa caparichiyari. Tucui llactacunapaj umashna llactataca, jatun 
cushijuihuan candaichiyari. Tucuicuna uyajta alicachishpa, cashna nichiyari: 
‘Mandaj Dioslla, can agllashca puramanda huaquin puchushca israelcunata 
quishpichipairi’ nichiyari. 
8Ricuichi, ñucami paicunataca, jahua lado llactamandaca tigrachimusha. Cai 
pacha tucuri llactacunamandami tandachimusha. Paicuna purapica, 
ñausacuna, suchucuna, vijsayu huarmicuna, huahuata ungushca 
huarmicunapash, ashtacapacha tandanajushcacunami caiman tigramunga. 

9Paicunaca, huacashpami rinajunga. Ashtahuangarin, ninanda llaquishpami 
tigrachimusha. Jatun larca yacu ladocunata pushamushpami, ima nitijanapash 
illaj, ali ñanda pushamusha. Ñucami, israelcunapaca taita cani. Efrainga, ñuca 
punda churimi” ninmi. 
10Llactacunapi causajcunalla, Mandaj Dios rimashcata uyaichi. Chaita 
uyashpaca, mama cucha manñacunapi tiaj, ashtahuan caru llactacunapipash, 
cashna nishpa villaichiyari: “Israelcunata llujchishpa, caita chaita cachaj 
Diosca, cutinmi tandachimunga. Shina tandachimushpaca, llamata michij 
runa, paipaj llamacunata cuidanshnami cuidanga” nichiyari. 
11Mandaj Diosmi, Jacobopaj huahuacunata quishpichirca. Paicunata yali, 
ninan shinlli runapaj maquimandami llujchirca. 
12“Paicunaca, ninanda cushijushpa caparishpa candashpami, Sion shuti 
urcuman vichai shamunajunga. Mandaj Dios carashca alicunata japingapajmi 
calpanajunga. Micunata, vinota, aceiteta, llamacunata, huagracunatami 
japinajunga. Punllandi yacuta jichashca huertashnami, paicunapaj shungupica 
cushilla causanajunga. Ima horapash ima llaquitapash, cutinga na charingachu. 
13Shinamandami, jarihuan nara tacarishca cuitsaca, danzashpa cushijunga. 
Chairalla viñaicunapash, rucucunapash tandanajushpami cushijunajunga. 
Paicuna huacanajushcataca, cushijuimanmi tigrachisha. Jatun llaquihuan 
causashcamandaca, samachishpami cushichisha. 
14Ashtahuan ali micunacunata carashpami, curapaj shungutapash cushichisha. 
Chashna carajpimi ñuca agllashcacunaca, ñuca carashca alicunataca na 
munajta micunajunga” ninmi Mandaj Diosca. 
15Mandaj Diosca, cashnatapashmi nin: “Ramá shuti pueblopica, ninanda 
caparishpa, ninan llaquihuan huacajushcami uyarirca. Raquel shuti 
huarmiguca, paipaj huahuacunamandami huacajun. Ama yapa huacaichu 
nijpipash, paipaj huahuacuna huañushcamandaca huacajurcallami” ninmi. 
16Mandaj Diosllatami, paitaca cashna nin: “Ama ashtahuan huacaichu. Cambaj 
ñavimanda, viquitaca ficharilla. Cashna llaquita can apajushcamandaca, 

alitami cusha. Fiñaj runapaj llactamandaca tigramungami” ninmi Mandaj 
Diosca. 
17Mandaj Diosca, cashnatapashmi nin: “Cambaca, jipa punllata shuyana 
tianrami. Cambaj huahuacunaca, quiquin llactamambachami tigramunga. 
18Efraín llactataca, cashna caparishpa huacajtami uyarcani: ‘Canmi, ñucataca 
astihuarcangui. Millai huagrashna cashcamandami, llaquichi tucurcani. 
Cambajman cutin tigrachihuayari, ñucaca cambajman tigrarishallami. Canmi, 
ñucata Mandaj Taita Dios cangui. 
19Canmanda anchurishca jipami, ninanda llaquirircani. Ñucallata nalita 
rurashcata yarishpami, ñuca changatapash chugrirircani. Napacha 
cunganallatami, ninanda pingai tucurcani. Chairalla viñajushpa juchata 
rurashcamandami, chashna pingai tucushpa musparijurcani’ nijujtami 
uyarcani. 
20Efraín llactaca, ¿ñucapaca nachu juyailla huahuagushna capan? ¿Nachu ñuca 
cushijuna huahua capan? Ima hora paimanda rimashcamandapacha, paitaca 
yarijurcanillami. Ñuca paita yarijushpaca, vijsa ucutapash nanajtami 
llaquirircani. Paitaca llaquishapachami, ninmi Mandaj Diosca. 
21Can maita rishpapash, ricuchina jatun rumicunata churashpa ringui. Maijan 
ñanda rijushpapash, aliguta yariangui. Jarihuan nara tacarishca cuitsashna 
israelcunalla, canguna maita rishca ñandallatami, cangunapaj cai 
pueblocunamanllata cutin tigramunguichi. 
22Shinlli shungupacha tucushca ushilla, ¿ima horascamanda urai, vichai 
chashna purijugringuilla? Mandaj Dios ñucami cai llactapica, mushujta 
rurasha. Huarmica, cusapaj ladopimi canga” ninmi. 
23Tucuita Mandaj, israelcunapaj Taita Diosmi, cashna nin: “Prezu apai 
tucushcacunata ñuca tigrachimujpica, Judá llactapipash, chai llactapi tiaj 
pueblocunapipash, cashnatapash ninajungarami: ‘Imatapash cashcatapacha 
rurashpa causana pueblolla, Diospajlla urculla, candaca Mandaj Dios 
bendiciachun’ ninajungarami. 

24Chaipica, Judá llacta gentecunami causanajunga. Tucui chai pueblocunapica 
tarpujcuna, michijcunapashmi causanajunga. 
25Shaijushcacunapaj shungutapash samachishami. Llaquilla causajcunapaj 
almatapashmi cushichisha” ninmi. 
26Shina nijta uyashpaca, rijcharishpa ricurcanillami. Ñuca puñushcapash, 
aligupachami carca. 

Shuj mushujtami ari ninajushca 

27Mandaj Diosca, cashnami nin: “Ricuichi, shamui punllacunapica, Israel 
llactapipash, Judá llactapipash gentecunata, animalcunata mirachishpami 
jundachisha. 
28Imashnami paicunataca, fitishpa shitanata, tucuilla urmachinata, ninan 
llaquita ruranata, tucui ima tiajta chingachinata, llaquichinata yariajlla 
carcani, chashnallatami, cutin shayachishpa tarpunatapash yariajlla casha” 
ninmi Mandaj Diosca. 
29“Chai punllacunapica: ‘Jayaj uvasta taitacuna micushcamandami, 
huahuacunaca quirucunata nanachinshna canga’ nitaca, na ashtahuan 
ushangachu. 
30Ashtahuangarin juchata pai rurashcamandaca, paillatami huañunga. 
Maijambash jayaj uvasta micushpaca, paicunallatami quirucunataca 
nanachinshna canga” ninmi. 
31Mandaj Diosca, cashnatapashmi nin: “Ricuichi, Israel llactapi, Judá llactapi 
causajcunahuan mushujta rurangapaj, ari ninajuna punllacunami 
chayamugrin. 
32Paicunapaj taitacunata maquimanda japishpa, Egipto llactamanda llujchimui 
punllapi, ari ninajushcashnaca, na rurashachu. Ñuca, paicunapaj cusa 
cajpipash, ñucahuan ari ninajushcataca, yangapi churashpami, na 
cazunajurca” ninmi Mandaj Diosca. 

33Mandaj Diosca, cashnatapashmi nin: “Shamui punllacunapica, 
israelcunahuan imatalla rurangapaj ari ninajushpaca, cashnami rurasha: Ñuca 
mandashcataca, paicunapaj yuyaipimi churasha. Shinallata paicunapaj 
shungupimi escribinshna churasha. Shina rurashpami ñucaca, paicunapaj Taita 
Dios casha, paicunapash ñucapajlla gentecunami canga. 
34Chaipica, paicunapaj cumbacunata cashpapash, paicunapaj huauquicunata 
cashpapash: ‘Mandaj Diosta rijsinami cangui’ nishpaca, pipash na 
yachachijungachu. Ñucataca, tucuicunami uchillamandapacha callarishpa, 
rurucunacaman rijsihuanga. Ñucallatami, paicuna nalita rurashcataca 
cungasha. Paicunapaj juchataca, napacha cutinga yarishachu” ninmi Mandaj 
Diosca. 
35Mandaj Diosca, punllata punchayachijuchun indita churajmi. Tutata, 
punchayachijuchun lunata, luzerocunata mandajmi, mama cucha yacutapash 
jatarichishpa manllanayaita huacachijmi. Paica, tucuita Mandaj Dios shutimi. 
Paimi cashna nin: 
36“Tucui chaicunata ñuca mandashca jahua, ñuca ñaupajpi imapash nali 
llujshijpica, chashnallatami israelcunapaj miraicunapash ñuca ñaupajpica, 
causaita causaicaman llacta caitaca na ushanga. 
37Mandaj Diosca, cashnatapashmi nin: Maijambash jahua pachata medi 
ushajpi, cai pacha ucumambash maicaman cashcata medi ushajpica, ñucapash 
israelcunataca, paicuna tucui nalita rurashcamandaca shitashallami” ninmi 
Mandaj Diosca. 
38Mandaj Diosca, caitapashmi nin: “Ricuichi, shamui punllacunapica, 
Jerusalén puebloca Hananeel shuti torremandaca, Esquinapi tiaj 
pungucamanmi, Mandaj Dios ñucapajlla cachun shayachi tucunga. 
39Chai pungumandaca, Gareb shuti lomacamanmi, cordelhuan medi tucunga. 
Chai lomamandami, Goa shuti pambaman muyunga. 
40Huañushcacunata pambana pugru pambapash, uchufata shitana pambapash, 
chai tucui pugru pambacunapash, Cedrón shuti jatun larca yacucaman, indi 

llujshimuj ladoman tiaj, caballocuna yaicuna pungu esquinacamanmi, Mandaj 
Dios ñucapajlla shicanyachishca pueblo canga. Shinamandami, paicuna na 
cutinga llujchishpa cachai tucunga. Napacha causaita causaicaman tucuchi 
tucungachu” ninmi. 

Jeremías 32 

Hanameel shuti runapaj alpataca, Jeremiasmi randishca 

1Nabucodonosor shuti runaca, Babilonia llactata chunga pusaj huatata ña 
mandajujpimi, jatun mandaj Sedequías shuti runaca, Judá llactataca chunga 
huatata ña mandajurca. Chai huatacunapimi, Mandaj Diosca cai shimicunata 
Jeremiasman villarca. 
2Chai huatapica, Babilonia llactata jatun mandajpaj soldadocunaca, Jerusalén 
pueblotaca, chaupipi churashpami muyundi chapanajurca. Chai 
punllacunapica, profeta Jeremiasca, Judá llactata jatun mandajpaj huasi 
ñaupajpi tiajuj prezuna huasipimi, prezu tiajurca. 
3Paitaca, Judá llactata jatun mandaj Sedequías runami, cashna nishpa prezu 
churashca carca: “¿Imashpata canga, cashna nishpa villangui?: Mandaj Diosca, 
cashnami nin: ‘Ricui, ñucami, cai pueblotaca Babilonia llactata jatun 
mandajpaj maquipi churani. Paimi, cai pueblotaca japinga. 
4Judá llactata jatun mandaj Sedequías runaca, caldeo soldadocunapaj 
maquimandaca napacha pacajushpa calpangachu. Paica, Babilonia llactata 
jatun mandajpaj maquipi churai tucungapachami. Chai mandajhuanga, chimba 
purapacha shayarishpami parlanga. Paitaca, ñavi ñavimi ricunga. 
5Sedequías shuti runataca, Babiloniamanmi apachun mandanga. Ñucallata 
cutin ricugringacamanmi, chaipi causajunga. Caldeocunahuan 
macanajushpaca, ashtahuanmi llaquichi tucunguichi ninmi Mandaj Diosca’ 
nishpami villajungui” nijurcami. 
6Jeremiasca cashnami nirca: Mandaj Diosmi, ñucataca cashna nihuarca: 

7“Ricui, cambaj taitapaj huauqui Salum shuti runapaj churi Hanameel shuti 
runami, cambajman shamunga. Paica: ‘Anatot shuti pueblopi ñuca alpata 
randihuai. Chai alpataca, canmi randi ushangui’ ningapajmi shamunga” 
nihuarcami. 
8Mandaj Dios villashcashnallatami, ñuca tiopaj churi Hanameel shuti runaca, 
prezuna huasi patioman shamushpa, cashna nihuarca: “Cunanga, Benjamín 
llactapi tiaj Anatot shuti pueblopi ñuca charishca alpataca, can randilla. Ñuca 
taita carashca alpataca, canmi randina cangui. Chai alpa ama shujcunapaj 
tucuchunga, canmi randina cangui. Cambaj cachun chai alpata randihuailla” 
nihuarcami. Shina nijpimi, chaita randichunga, Mandaj Diosllata mandashcata 
yacharcani. 
9Chaimandami, ñuca tiopaj churi Hanameel shuti runa, Anatot shuti pueblopi 
charishca alpataca randircani. Chai alpamandaca, patsaj iscun chunga chuscu 
gramo culquitami pezarcani. 
10Chai jipaca, randishcata ricuchij cartata escribishpami sellarcani. Ñuca 
randijta chaipi ricuj runacunatapash shutita churachishpami, culquitaca 
balanzapi pezashpa curcani. 
11Chai jipami, jatushcata ricuchij cartataca, imashna mandashcashnallata, 
imashna ruran cashcashnallata, sellashcata japircani. Shujman yalichishpa 
escribishca, pascashca cartatapashmi japircani. 
12Jatushcata ricuchij cartataca, ñuca tiopaj churi Hanameel shuti runapash, 
ñuca randijta ricushpa, shutita churashca runacunapash, prezuna huasi patiopi 
shayanajuj, Judá llacta tucui runacunapash ricujtami, Maasías shuti runapaj 
churi Nerías shuti runapaj churi Baruc shuti runaman curcani. 
13Tucuilla paicunapaj ñaupajpimi, Baruc shuti runataca cashna nishpa 
mandarcani: 
14“Tucuita Mandaj, israelcunapaj Taita Diosca, cashnami nin: ‘Jatushcata 
ricuchijuj cai sellashca cartatapash, cai pascashca cartatapash japi. 
Chaicunataca, ashtaca punllacunata tiachun, alpa mangapi churai. 

15Cai llactapica, huasicunatapash, alpacunatapash, uvas chagracunatapash, 
paicunapaj cachun japinajushca alpata randina tiangarami’ ninmi. Tucuita 
Mandaj, israelcunapaj Taita Diosmi, chashna nin” nircanimi. 
16Jatushcata ricuchij cartataca, Nerías runapaj churi Baruc shuti runaman 
cushca jipami, Mandaj Diostaca cashna nishpa mañarcani: 
17“¡Jatun Mandaj Dioslla. Ricui, jahua pachatapash, cai pachatapash, cambaj 
rigraguta chutashpami, cambaj ninan ushaihuan rurarcangui! Can Diospaca, 
imata ruranapash na shinllichu. 
18Canga, huaranga huaranga gentecunatapash llaquijmi cangui. Taitacuna 
jatun nalita rurashcamandaca, jipa huahuacunatami llaquichingui. Jatun ninan 
ushaita charij Taita Dioslla, cambaj shutica tucuita Mandaj Diosmi. 
19Shinallata aligutapacha yarichijpash, juyaillacunata rurajpashmi cangui. 
Huañuna aichayu runacuna imashna causanajujtaca, tucuitami ricujungui. 
Imashna causashcamanda, imatalla rurashcamanda, tucuicunaman 
chashnatallata cungapajmi ricujungui. 
20Canmi, Egipto llactapica, pipash na rurai ushanalla juyaillacunata rurashpa 
ricuchircangui. Cunangamanmi Israel llactapipash, tucui runa purapipash, 
chaicunataca rurajunguira. Cunan punllacunapipash ricushcashnallatami, 
canga tucuipi rijsishca cangui. 
21Can agllashca israelcunataca, pipash na rurai ushanalla juyaillacunata 
ricuchishpami, Egipto llactamandaca llujchimurcangui. Ninan ushaita charij 
cambaj maquihuan cambaj rigrata chutashpami, ninan manllaita cushpa 
llujchimurcangui. 
22Chai jipaca, paicunapaj ñaupa taitacunaman carashapachami nishpa 
juramentushca cai llactatami cararcangui. Cai llactaca lechepash, balun 
mishquipash ashtacapacha tiaj llactami. 
23Paicunaca, cai llactaman yaicumushpami, ninanda cushijunajurca. 
Ashtahuangarin can rimashcataca, na uyanajurcachu, can mandashcatapash na 

pactachinajurcachu. Imatalla rurachun can mandashcataca, imatapash na 
pactachircachu. Shinamandami, cai tucui llaquicunata paicunapaj jahuapi 
cachamurcangui. 
24Ricui, caldeocunaca cai pueblota mishashpa japingapajmi, tucui muyundipi 
ariete nishcacunata shayachinajurca. Cai puebloca, paicunahuan 
macanajungapaj shamuj caldeocunapaj maquipimi churai tucugrin. 
Espadahuan, yarjaihuan, jatun ung:uihuan llaquichi tucunajushcamandami 
chashna tucunga. Can villashcacunaca, ñami pactajun. Ricui, chaitaca can 
Diosllata ricunguimi. 
25¡Mandaj Jatun Dioslla! ¿Cai llactataca, caldeocunapaj maquipi churana 
cashpatachu ñucataca: ‘Alpata culquipaj randi. Chai randishcata ricuchunga, 
shuj ricujcunata churai’ nihuarcangui?” nishpami, Diosta mañarcani. 
26Chai jipami Mandaj Diosca, Jeremiastaca cashna nijurca: 
27“Ricui, ñucaca tucui cai pachapi causajcunata Mandaj Taita Diosmi cani. 
Ñucapaca, ¿imatapash na rurai ushanalla tianllu? 
28Shinamandami Mandaj Dios ñucaca, cashna nini: Ricui, cai pueblotaca 
caldeocunapaj maquipi, Babilonia llactata jatun mandaj Nabucodonosor 
runapaj maquipi, ñucallata churajpimi, cai pueblotaca japinga. 
29Cai pueblota llaquichinajuj caldeocuna yaicumushpami, ninata japichishpa 
tucuillata rupachinga. Chai huasicunatapashmi rupachinga. Chai huasi jahuapi 
tiaj patiocunapimi, Baal shuti diosman inciensota carashpa cushnichinajun 
carca. Shuj dioscunamambash, vinota carashpami talinajun carca. 
Chaimandami, ñucataca ninanda fiñachirca. 
30Israelcunapash, Judá llactapi causajcunapash, ñuca ñaupajpi imatapash alita 
rurangapaj randica, chairalla viñaimandapacha nalitalla rurashpami 
causanajurca. Israelcunaca, paicunapaj maquihuan rurashca dioscunahuan 
ñucata fiñachishpallami causanajurca. Mandaj Dios ñucami, chashna nini. 

31Cai puebloca, ñuca ñaupajmanda anchuchi tucungapajmi, shayachishca 
punllamandapacha cunangaman ñucata llaquichishpa fiñachingapajlla 
causanajun. 
32Israelcunapash, Judá llactapi causajcunapash, paicunata jatun 
mandajcunandi, caishuj mandajcunandi, paicunapaj curacunandi, paicunaman 
villajcunandi, tucui nalita rurashpa ñucata fiñachishpa causashcamandami 
anchuchigrini. Judá llacta runacunapash, Jerusalenbi causajcunapashmi, 
ñucata fiñachihuarca. 
33Paicunaca, ñucaman ñavita ricuchingapaj randica, huashatami 
ricuchihuarca. Ñucaca, pundamandapacha na shaijushpa 
yachachijurcanillami. Ashtahuangarin canga, nalitami rurajungui nijpica, 
uyangapajpash na munarcachu. 
34Ashtahuangarin ñuca shutipi mañana huasitapash, paicuna rurashca 
millanayai dioscunata churashpami mapayachinajurca. 
35Hinom shuti runapaj churipaj pugru pambapipash, Baal shuti diospaj 
altarcunata rurashpami, Judá llactapi causajcunataca, juchata rurachinajurca. 
Paicunapaj churicunata, ushicunatapash, Moloc shuti diosman carashpa 
rupachingapajmi, chashna ruranajurca. Chaita ruranajuchunga, shuj 
shimitallapash na mandarcanichu. Chashna millanayaita paicuna ruranataca, 
yaritallapash na yarircanichu” nijurcami. 
36Tucuita shina nishpapash, israelcunata Mandaj Taita Diosca, cunanga 
cashnami nin: “Cangunaca, cai pueblotaca: ‘Jatun macanajuihuan, yarjaihuan, 
jatun ung:uihuan tucuchijuchunmi, Babilonia llactata jatun mandajpaj maquipi 
churagrin’ ninguichimi. 
37Ashtahuangarin ñucaca, ninandapacha fiñarishpa, napacha ashtahuan 
charingapaj munashpa llujchishpa cachashcacunataca, tucui cai 
pachamandami cutin tandachimusha. Shina tandachimushpami, imatapash na 
manllashpa, caipi causanajuchun churasha. 

38Paicunaca, ñucapajlla gentecunami canga. Ñucapash, paicunapaj Taita 
Diosmi casha. 
39Shinallata ima hora punllacamambash ñucata manllashpa causachunmi, 
paicunamanda shuj shunguta, shuj causaita cusha. Paicunapash, paicunapaj 
jipa miraicunapash, ali causaita charichunmi chashna rurasha. 
40Shinami paicunaman alita ruranataca, napacha saquingapaj causaita 
causaicaman ari ninajushun. Paicuna ñucamanda ama anchurichunga, ñucata 
manllana yuyaitami, paicunapaj shungupi churasha. 
41Ñucaca, paicunaman alita rurashpami, paicunahuan cushijusha. Cai 
llactataca, cutinga na shitangapajmi, na llullashpa ñuca tucui shunguhuan, 
tucui almahuan tarpunshna churasha” ninmi. 
42Mandaj Diosca, cashnatapashmi nin: “Cai llactapi causajcunaman, tucui cai 
llaquita apamushcashnallatami, paicunaman tucui alicunata apamushami 
nishcataca pactachisha. 
43Cangunaca: ‘Cai llactaca gentecunapash, animalcunapash illaj, jichushcami 
tucun. Cunanga, caldeocunapaj maquipimi’ ninajunguichimi. Canguna 
chashna ninajushca llactapillatami japinajunga. 
44Ashtahuangarin caimanda prezu apai tucushcacunataca, ñucami 
tigrachimusha. Paicunami, alpacunataca culquipaj randinajunga. Randishcata 
ricuchij cartacunatapashmi ruranajunga. Chaicunataca, randijta ricujcunata 
escribichishpami sellanajunga. Benjamín llactapi, Jerusalén muyundi 
llactacunapi, Judá llactapillata tiaj caishuj pueblocunapi, urcucunapi tiaj 
pueblocunapi, Sefela shuti pamba pueblocunapi, Neguev pamba 
pueblocunapipashmi, alpacunata randinajunga” ninmi Mandaj Diosca. 

Jeremías 33 

Jipa punllacunapi, Jerusalenda Dios alichinatami villajun 

1Jeremiasca, prezuna huasi patiopi tiajujpillatami, Mandaj Diosca cai 
shimicunata cutinllata Jeremiasman cashna nishpa villajurca: 

2“Mandaj Dios ñucami, cai pachataca rurarcani. Ñucami, tucuita rurashpa 
shinllitapacha churarcani. Ñuca shutica, Mandaj Dios shutimi. Ñucami, cashna 
nini: 
3‘Ñucata caparihuailla, ñucaca tigrachishallami. Can na yachashca, pacalla 
tiajuj jatun yachajunacunatami yachachishalla’ ninmi” nijurcami. 
4Israelcunata Mandaj Taita Diosca, ariete nishcacunahuan, jachacunahuan 
urmachi tucushca cai Jerusalén pueblo huasicunamandapash, Judá llactata 
jatun mandajcunapaj huasicunamandapash, cashnami nin: 
5(“Caipi causajcunaca, caldeocunahuan macanajungapajmi shamunajurca. 
Shinamandami caicunapica, huañushcacunata jundachinajurca. Paicunallata, 
yapa nalita rurashpa causashcamandami, ninandapacha fiñarishpa cai 
pueblopi causajcunamandaca, ñuca ñavita shujman churarcani. Chashna 
ninandapacha fiñarishpami, ñucallata llaquichircani). 
6Ricuichi, ñucami ali tucunatapash, jambitapash apamushpa jambisha. Chai 
jipaca, tucui llaquimanda alichishpami, na tucurij, na llullaj, casilla ali causaita 
carasha. 
7Judá llactamanda prezu apai tucushcacunata, shinallata Israel llactamanda 
prezu apai tucushcacunatapash tigrachimushami. Chashna tigrachimushpami 
callaripishnallata, cutin alichisha. 
8Ñucata fiñashpa juchata rurashca tucui nalicunamandapashmi fichasha. 
Ñucata fiñashpa tucui juchata rurashcatapash, jariyashpa juchacunata 
rurashcatapashmi cungasha. 
9Paicunaca, cai pachapi tiaj tucui llacta purapica, ninanda cushijuna, 
alicachina juyailla shutimi ñucapaca canga. Israelcunaman tucui alicunata 
rurashcatami, paicunaca uyanga. Manllarinayai alicunata rurashpa, casilla ali 
causaita carajta ricushpami, manllashpa chujchunajunga” ninmi. 
10Mandaj Diosca, cashnatapashmi nin: “Cangunaca, Judá llactapi tiaj 
pueblocunata, Jerusalén ñangunataca: ‘Cai pushtuca, shuj runallapash, 

animalcunallapash illaj, jichushcami siringa’ ninajunguichimi. Chashnallatami 
runacunapash, animalcunapash illaj, llaquinayaita tucuchi tucushca siringa. 
11Shina cajpipash jatun cushijuihuan candanajuj uyaringarami. Cusayu 
tucushpa, huarmiyu tucushpa candanajujpashmi uyaringa. ‘Tucuita Mandaj 
Diostami alicachinguichi. Mandaj Diosca aligupachami. Paica, causaita 
causaicaman llaquijunllamari’ nishpa candajpashmi uyaringa. Ñucaman 
caranacunata apamushpa, Mandaj Dios ñucapaj huasiman shamujcuna, pashi 
nishpa candajpashmi uyaringa. Prezu apai tucushcacunata tigrachimushpami, 
callaripishnallata cai llactapi causachun churasha” ninmi Mandaj Diosca. 
12Tucuita Mandaj Diosca, cashnatapashmi nin: “Cai pushtucunaca, 
runacunapash, animalcunapash illaj, jichushca pambashnami canga. Shina 
cashpapash, ashtaca animalcunata michijcunami, chugllacunata rurashpa 
cuidanajunga. 
13Urcucunapi tiaj pueblocunapi, Sefela shuti pamba pueblocunapi, Neguev 
pamba pueblocunapi, Benjamín llactapi, Jerusalén muyundi pambacunapi, 
Judá llactapi tiaj tucui caishuj pueblocunapipashmi, michijcunaca paicunapaj 
animalcunata cuentanajunga” ninmi Mandaj Diosca. 
14Mandaj Diosca, cashnatapashmi nin: “Ricuichi, israelcunaman, Judá llactapi 
causajcunaman, ñuca imalla ali shimicunata pactachishapachami nishcata 
shinllitapacha churana punllacunaca chayamugrinmi. 
15Chai punllacunapi, chai huatacunapica, Davidpaj mirai puracunamandami, 
imatapash cashcatapacha ruraj Retoñota llujchisha. Paimi, cai llactapica, 
imatapash cashcatapacha ricushpa aliguta mandajunga. 
16Chai punllacunapimi, Judá llactaca quishpichi tucunga. Jerusalenbi 
causajcunaca, imatapash na manllashpami, aliguta causanajunga. Paicunaca: 
‘Mandaj Diosmi ñucanchiman imagutapash cashcatapacha ruran’ ninajungami. 
17Mandaj Diosca, cashnatapashmi nirca: Davidpaj mirai puracunamandaca, 
israelcunata mandangapaj tiarinapi tiarijca, napacha illangachu. 



2277 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

18Shinallata curacunapash, levitacunapash, animalcunata cushpa ñuca 
ñaupajpi tucuillata rupachij runapash, granocunata ñucaman cushpa 
rupachijpash, animalta ñucaman cushpa punllandi huañuchijpash, napacha 
illangachu” ninmi. 
19Mandaj Diosca, cai shimicunatami Jeremiasman cashna nishpa villarca: 
20“Mandaj Dios ñucami, cashna nini: Ñucaca, punlla canapica punlla cachun, 
tuta canapica tuta cachunmi mandashpa churarcani. Chaita canguna yangapi 
churashpa, tutapash, punllapash illachun ni ushanalla cajpica, 
21ñucapash ñucata servij Davidman ari nishcataca, yangapi churaimanllami. 
Mandashpa pai tiarinapi pipash ama tiarishpa mandachunga, na ashtahuan 
huahuacunata charichun saquimanllu. Shinallata ñucata servij levitacunahuan, 
curacunahuan ari ninajushcatapash, yangapi churaimanllami. 
22Jahua pachapi punchayachijcunatapash, mama cucha manñapi tiaj t'iyu 
alpatapash, pipash na cuentai ushanllu. Ñucata servij Davidpaj 
miraicunatapash, ñucata servij levitacunapaj miraicunatapash, chashnallatami 
pipash na cuentai ushanallata mirachisha” nircami. 
23Mandaj Diosca, cai shimicunatami Jeremiasman cashna nishpa villarca: 
24“Mandaj Diosca, ishcai aillucunatami agllarca. Ashtahuangarin, cunanga 
ñami jichurca nishpa, chai runacuna rimanajujtaca, ¿nachu uyarcangui? Shina 
nishpami paicunaca, ñuca agllashca gentecuna cashcataca na yashpa, yangapi 
churanajurca. 
25Shina cajpipash Mandaj Dios ñucaca, cashnami nini: Punllapash, tutapash 
paicunahuan ñuca ari nishcashnallata na tiajpi, jahua pachapash, cai 
pachapash imashna tiachun ñuca mandashcashna na tiajpica, 
26ñucapash Jacobopaj miraicunataca jichuimanllami. Ñucata servij Davidpaj 
miraicunatapash cungaimanllami. Shamui punllapica Abrahambaj, Isaacpaj, 
Jacobopaj miraicunata mandachunga, Davidpaj mirai puramandaca napacha 



2278 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

churaimanllu. Ashtahuangarin ñucaca, caimanda prezu apai tucushcacunataca 
llaquishpami tigrachimusha” nijurcami. 

Jeremías 34 

Jeremiasmi, Sedequías shuti runata shinlli tacurishca 

1Babilonia llactata jatun mandaj Nabucodonosor shuti runaca, paipaj tucui 
soldadocunandi, pai mandajpi causanajuj tucui cai pachapi tiaj llactacunata 
mandajcunandimi shamurca. Chai tucui gentecunandi shamushpami, 
Jerusalenbi causajcunahuan, tucui caishuj pueblocunapi causajcunahuambash 
macanajurca. Chai punllacunapimi Mandaj Diosca, cai shimicunata 
Jeremiasman cashna nishpa villarca: 
2“Israelcunata Mandaj Taita Dios ñucami, cashna nini: ‘Judá llactata jatun 
mandaj Sedequías shuti runapajman ucha rishpa, cashna nigri: Mandaj Diosca, 
cashnami nin: Ricui, cai pueblotaca, ñucami Babilonia llactata jatun 
mandajman cugrini. Paica, ninata japichishpami, tucuillata rupachigrin. 
3Paipaj maquimandaca, cambash napacha quishpiringuichu. Ashtahuangarin 
prezu japi tucushpami, paipaj maquipipacha churai tucungui. Babilonia 
llactata jatun mandajtaca, ñavi ñavi ricunguipachami. Paica, canhuan chimba 
purami parlanga. Babilonia llactaman yaicunguipachami ninmi. 
4Shina cajpipash, Judá llactata jatun mandaj Sedequías shuti runa, Mandaj Dios 
rimashcata uyairi. Mandaj Diosca, candaca cashnami nin: Canga, na 
espadahuan huañuchi tucunguichu. 
5Casilla ali huañuitami charingui. Cambaj ñaupa taitacunaca, cambaj punda 
jatun mandajcunami carca. Paicuna huañujpica, mishquillagu ashnajuj 
jambicunatami rupachirca. Chashnashnallatami canmandapash rupachinga. 
Shinallata: ¡Aij, ñucanchi mandajlla! nishpami, yarishpa yarishpa 
huacanajunga. Ñuca villashca shimica, chashnapachami pactanga ninimi’ 
ninmi Mandaj Diosca” nihuarcami. 
6Profeta Jeremiasca, Jerusalenbimi Judá llactata jatun mandaj Sedequías shuti 
runaman, tucui cai shimicunata villajurca. 

7Babilonia llactata jatun mandajpaj soldadocunaca, Jerusalenbi 
causajcunahuan, Judá llactapi puchushca tucui pueblocunapi causajcunahuan, 
Laquis shuti, Azeca shuti pueblocunapi causajcunahuanmi macanajurca. Judá 
llactapica, muyundi jatun pircahuan jarcashca pueblocunamandaca, chai 
pueblocunallami puchushca carca. 

Servijcunata cacharingapaj ari ninajushcataca, na pactachishcachu 

8Jatun mandaj Sedequías shuti runaca, tucuicunata cacharingapajmi, 
Jerusalenbi causaj tucui gentecunahuan ari nijurca. Chai jipami Mandaj 
Diosca, cai shimicunata Jeremiasman villarca. 
9Paicunata servij jaricuna cajpi, huarmicuna cajpipash, hebreo puracunataca, 
tucuicunata cacharichunlla. Cangunata servishpa causachunga, Judá llactapi 
causanajuj cangunapaj huauquicunatallataca, pipash na charinachu canguichi 
nishpami, ari nichirca. 
10Paicunata servij jaricunata, huarmicunata cacharinami canguichi nishpa ari 
nichishcatami, tucui mandajcunapash, tucui shuj gentecunapash uyanajurca. 
Pitapash na ashtahuan servij cachun charinachu canguichi nishcata 
cazushpami cacharinajurca. 
11Shina cacharishca jipaca, yangallatami cacharishcanchi nishpami, paicunata 
servijcunataca jaricunatapash, huarmicunatapash cacharishpa 
cachashcacunataca, cutinllata servichun tigrachinajurca. 
12Mandaj Diosca, cai shimicunatami Jeremiasman cashna nishpa villarca: 
13“Israelcunata Mandaj Taita Diosca, cashnami nin: ‘Ñucaca, cangunapaj ñaupa 
taitacunahuanga, Egipto llactapi causajcunata servishpa, gañan 
causanajushcamanda llujchimui punllapimi, cashna nishpa ari nircanchi: 
14Hebreopura cangunapaj huauquicunatallata, cangunaman jatujpica, sucta 
huatatalla servichishpa charinguichi. Chai huata pactajpica, cachanguichilla 
nircanimi. Ashtahuangarin cangunapaj ñaupa taitacunaca, na rinrita 
mañachishpa uyarcachu. 



2280 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

15Cangunaca, tucuicunallatami cangunata servijcunata cacharishun nishpa, 
ñuca ñaupajpi aliguta rurashpa ñucapajman tigrarircanguichi. Chaita 
rurangapaca, ñuca shutipi mañana ñuca huasipimi, ari nircanguichi. 
16Ashtahuangarin ñuca shutita yangapi churashpami, cangunata servij 
huarmicunata, jaricunata, paicuna munashcashna rurashpa causachun 
cachashpapash, cutin japircanguichi. Shina japishpami, cutinllata cangunata 
servijcuna cachun churarcanguichi’ ninmi” nijurcami. 
17Chashna rurashcamandami, Mandaj Diosca cashna nin: “Cangunaca, 
cangunapaj huauquicunata, cumbacunata servichishpa charinamandaca, 
tucuicuna cacharinami canguichi nishpa villashcatami na cazurcanguichi. 
Ricuichi, chaimandami espadaman, jatun ung:uiman, yarjaiman ñucallata 
villashpa cacharigrini. Chai jatun llaquihuanmi cangunataca, cai pachapi tiaj 
tucui llactacuna rimajpi pingai tucuchun saquigrini. Mandaj Dios ñucami, 
chashna nini. 
18Shicuta huañuchishpa ishcaipi chaupishpa, chai chaupita yalishpami, ñuca 
ñaupajpi cushijushpa ari ninajurca. Chashna yalishpa, ñucahuan ari nishcata 
saquishpa, na pactachij runacunatami, llaquipi churagrini. 
19Judá llactata mandajcuna, Jerusalén pueblota mandajcuna, shuj mandajcuna, 
curacuna, cai llactapi causaj tucui gentecunapashmi, shicuta huañuchishpa 
ishcaipi shicanyachishca chaupita yalinajurca. Paicunatapashmi, chashnallata 
llaquichigrini. 
20Paicunata fiñashpa huañuchingapaj munajcunapaj maquipimi churagrini. 
Paicuna huañushcataca, jahuata rij alasyu animalcuna, sacha animalcunami 
micunga. 
21Cai Judá llactata jatun mandaj Sedequías shuti runatapash, pai churashca 
mandajcunatapash, paita fiñashpa huañuchingapaj munajujcunapaj maquipimi 
churasha. Cangunapajmanda llujshishpa rishca, Babilonia llactata jatun 
mandajpaj soldadocunapaj maquipimi churasha. 

22Ricuichi, paicunataca cutinmi cai puebloman tigrachimusha. Paicunami, 
cangunataca macanajushpa mishanga. Cai pueblotaca ninahuan rupachijpimi, 
Judá llactapi tiaj pueblocunapica, shuj runatallapash na causachun 
saquingacaman, chulunlla pushtuman tigrachisha” ninmi Mandaj Diosca. 

Jeremías 35 

Recab shuti runapaj miraicunaca, ali cazujcunami cashca 

1Josías shuti runapaj churi jatun mandaj Joacim shuti runa, Judá llactata 
mandajui punllacunapimi, Mandaj Diosca cai shimicunata Jeremiasman 
cashna nishpa villarca: 
2“Recab shuti runapaj miraicunapajman rishpa, paicunahuan parlagri. Chai 
jipaca, Mandaj Dios ñuca huasipi tiaj maijan ucumambash pushamushpa, 
vinota ufiachun carai” nircami. 
3Shina nijpimi Jeremías ñucaca, shuj Jeremiaspaj churi Jaazaniasta 
pusharcani. Chai Jeremiaspaj taitaca, Habasinías shuti runami carca. Jaazanías 
shuti runataca, paipaj huauquicunandi, paipaj tucui churicunandi, recabita 
nishca tucui familiacunandi, 
4Mandaj Diospaj huasiman pusharcani. Chaimandaca, Taita Diosta servij 
Hanán shuti runapaj churicunapaj jahua ucumanmi pusharcani. Hanán shuti 
runaca, Igdalías shuti runapaj churimi. Chai ucuca, mandajcunapaj huasi 
ladopimi carca. Chai ucuca, Diospaj huasi pungupi cuidaj Maasías shuti 
runapaj huasi jahua altibajopimi carca. Maasías shuti runaca, Salum shuti 
runapaj churimi. 
5Chaipimi, vinota jundachishca tastacuna, vasocunataca, recabita 
familiacunapaj ñaupajpi churarcani. Shina churashpami: “Cai vinota ufiaichi” 
nircani. 
6Shina nijpica, paicunaca cashnami ninajurca: “Ñucanchica, vinotaca na 
ufiashunllu. Recab shuti runapaj churi Jonadab shuti ñucanchi ñaupa taitami, 
ñucanchitaca cashna nishpa mandashca: ‘Cangunapash, cangunapaj 
miraicunapash, vinotaca ima horallapash na ufianachu canguichi. 

7Huasicunatapash, na shayachinachu canguichi. Chagracunatapash, na 
tarpunachu canguichi. Uvas yuracunatapash, na tarpunachu canguichi. 
Imatapash na charinachu canguichi. Ashtahuangarin tucui cangunapaj 
causaipimi, carpacunapilla causana canguichi. Shinami, canguna causanajuj 
cai llactapica, unai huatacunata causanguichi’ nishcami. 
8Ñucanchica, Recab shuti runapaj churi, ñucanchi ñaupa taita Jonadab shuti 
taita mandashcatami tucuita pactachishpa causanajunchi. Ñucanchitaca, 
huarmicunatapash, churicunatapash, ñucanchi ushicunapash tucui ñucanchi 
causaipi, vinota ufiachunga na mandarcachu. 
9Shinallata ñucanchi causana huasicunata shayachichumbash, na 
mandarcachu. Uvas yuracunata, tarpuchumbash alpacunata charichumbash na 
mandarcachu. 
10Ñucanchi ñaupa taita Jonadab imatalla mandashcataca, tucuitami 
pactachishpa causanajunchi. Shinamandami carpacunapilla causanajunchi. 
11Shina cajpipash, cashnami tucurca: Babilonia llactata jatun mandaj 
Nabucodonosor runa, cai llactaman vichai shamujpimi ñucanchica: ‘Chai 
caldeo soldadocunamanda, Siria llacta soldadocunamanda, Jerusalenbi 
pacajungapaj shamuichi’ ningapaj shamurcanchi. Shina shamushpami, 
Jerusalenbi quedashca causanajunchi” ninajurcami. 
12Mandaj Diosca, cai shimicunata Jeremiasman cashna nishpa villarca: 
13“Tucuita Mandaj, israelcunapaj Taita Dios ñucami, cashna nini: Judá llacta 
runacunapajman, Jerusalenbi causajcunapajman rishpa, cashna nigri: 
‘Cangunaca, ñuca mandashcacunata cazunataca, ¿nachu yachajuna canguichi?’ 
ninmi Mandaj Diosca nigri. 
14Vinota ama ufiachun, Recab shuti runapaj churi Jonadab shuti runa 
mandashcataca, paipaj miraicunapash shinllitapachami pactachinajun. 
Paicunapaj punda taita mandashcata cazushpami, vinota cunangaman na 
ufiashpa causanajun. Ñucacarin cangunataca, pundamandapachami na 

shaijushpa rimajurcanilla. Ashtahuangarin napacha uyashpami 
causarcanguichi. 
15Cangunaman villachunga, ñucata servij, ñuca ima nishcata tucui 
villajcunahuanmi, pundamandapacha na shaijushpa, cashna villachijurcanilla: 
‘Cunanga, tucuicuna cangunapaj nali causaita saquishpa, ñucapajman 
tigrarichi. Nalita ruranataca saquishpa, alita ruraichi. Shuj dioscunatapash na 
servishpa catinachu canguichi. Tucui chaicunata saquishpaca, 
cangunamambash, cangunapaj taitacunamambash, ñuca carashca cai 
llactapillatami causanguichi’ nishpami villachijurcani. Ashtahuangarin 
cangunaca, rinrita mañachishpa uyangapaj na munashpami causarcanguichi. 
16Recab shuti runapaj churi Jonadab shuti runapaj miraicunaca, paicunapaj 
ñaupa taita mandashcataca, shinllitapachami pactachinajurca. Ashtahuangarin 
cai gentecunaca, ñucataca na cazuhuarcachu ninimi” nijurcami. 
17Shinamandami tucuita Mandaj Taita Dios, israelcunapaj Taita Diosca, cashna 
nin: “Ricuichi, ñuca rimashcataca, Judá llactapi causajcunapash, Jerusalenbi 
tucui causajcunapash, napacha uyarcachu. Ñuca rimajpipash na uyarcachu, 
cayajpipash na tigrachihuarcachu. Chaimandami paicunaman ima llaquicunata 
ñuca apamusha nishcataca, tucuita apamugrini” ninmi. 
18Jeremiasca, Recab shuti runapaj mirai familiacunataca, cashnami nijurca: 
“Tucuita Mandaj Taita Dios, israelcunapaj Taita Diosca, cashnami nin: 
‘Cangunaca, cangunapaj taita Jonadab shuti runa mandashcataca, tucuitami 
cazushcanguichi. Tucui imatalla mandashcacunata cazushpami, pai 
mandashcashnallata chashnatapacha rurashpa causashcanguichi’ ninmi. 
19Shinamandami tucuita Mandaj, israelcunapaj Taita Diosca, cashnatapash nin: 
‘Recab shuti runapaj churi Jonadab shuti runapaj mirai puramandaca, 
punllandi ñuca ñaupajpi servishpa causajca, shuj runallapash na illangachu’ 
ninmi” nijurcami. 

Jeremías 36 

Escribishpa pillushca caratami, jatun mandajca rupachishca 

1Josías shuti runapaj churi, jatun mandaj Joacim shuti runa, Judá llactata ña 
chuscu huatata mandajujpimi, cashna tucurca: Mandaj Diosca, cai 
shimicunatami Jeremiasman cashna nishpa villarca: 
2“Escribina cara pillushcata japi. Chaipica israelcunata, Judá llactapi 
causajcunata, tucui shuj llactapi causajcunata imashna llaquichinata, Josías 
shuti runa causajui punllacunamanda cunangaman ñuca villashca shimicunata 
tucuita escribi. 
3Judá llactapi causajcunaca, cai tucui llaquicunahuan ñuca llaquichinata 
uyashpaca, tucuilla paicuna nalita rurashpa causanajushcamanda 
llaquiringapashchari. Chashna llaquirijpica, paicuna nalita rurashca juchataca, 
ñucapash cungashami” nircami. 
4Shina nijpimi Jeremiasca, Nerías shuti runapaj churi Baruc shuti runata 
cayarca. Mandaj Dios tucui imatalla villashcata Jeremías villajpimi Baruc shuti 
runaca, shuj pillushca carapi escribirca. 
5Chai jipami Jeremiasca, Baruc shuti runataca cashna nishpa cacharca: 
“Ñucaca, Mandaj Diospaj huasiman ama yaicuchun jarcai tucushcami cani. 
6Shina cashcamanda na micushpa Diosta mañangapaj tandanajui punllapica, 
Mandaj Diospaj huasiman can yaicungui. Chaipica, Mandaj Diospaj 
Shimicunata ñuca rimajujpi, cai carapi can escribishcataca gentecuna uyajta 
leyingui. Judá llactapi tiaj tucui pueblocunamanda shamushcacunamambash, 
leyishpa uyachingui. 
7Chaita uyashpaca, paicuna nali causanajushcata saquishpa 
tigraringapashchari. Paicuna mañashcapash, Mandaj Diospaj ñaupajman 
chayangapashchari. Mandaj Diosca, cai gentecunahuanga ninandapacha 
fiñarishpa, llaquichinatami villajurca” nijurcami. 
8Shina nijpica, Nerías shuti runapaj churi Baruc shuti runaca, profeta Jeremías 
mandashcashnallatami, tucuita rurarca. Mandaj Diospaj Shimicunata carapi 
escribishcataca, Mandaj Diospaj huasipimi leyishpa uyachirca. 

9Josías shuti runapaj churi, jatun mandaj Joacim shuti runa, Judá llactata picha 
huata iscun quillata ña mandajujpimi, cashna tucurca: Jerusalenbi tucui 
causajcunapash, Judá llactapi tiaj pueblocunamanda Jerusalenman tucui 
shamujcunapash, Mandaj Diospaj ñaupajpi na micushpa mañangapaj 
shamuchun nishpami villanajurca. 
10Chaipimi Baruc shuti runaca, Jeremías rimashca shimicunata escribishca 
librotaca, tucui gentecuna uyajta, Mandaj Diospaj huasipi leyirca. Chaitaca, 
Safán shuti runapaj churi Gemarías shuti escribijpaj huasi ucumandami leyirca. 
Chai ucuca, Mandaj Diospaj huasiman yaicuna mushuj pungu, janaj lado 
patiomanmi carca. 
11Safán shuti runapaj churi Gemarías shuti runapaj churi Micaías shuti runaca, 
Mandaj Diospaj Shimicunata chai carapi leyijujtaca, tucuitami uyarca. 
12Chaita uyashpami, jatun mandajpaj huasiman urai rishpa, escribij runa tiajuj 
ucuman yaicurca. Cai mandajcunami, chaipica tianajurca: Escribij Elisama 
shuti runapash, Semaías shuti runapaj churi Delaía shuti runapash, Acbor shuti 
runapaj churi Elnatán shuti runapash, Safán shuti runapaj churi Gemarías shuti 
runapash, Ananías shuti runapaj churi Sedequías shuti runapashmi, chaipi 
tiajunajurca. 
13Paicunamanmi Micaías shuti runaca, carapi escribishcata gentecuna uyajta 
Baruc shuti runa leyijujpi, pai uyashcataca tucuita villajurca. 
14Chaita villajpimi, chai tucui mandajcunaca, Nerías shuti runapaj churi Baruc 
shuti runata cashna nishpa cayachun, Netanías shuti runapaj churi Jehudí shuti 
runata cachanajurca: “Tandanajushcapi leyishpa uyachishca pillushca carata 
apashpa shamui” nigrichunmi cachanajurca. Shina nijpimi Baruc shuti runaca, 
chai pillushca carata apamushpa, chai mandajcunapajman shamurca. Netanías 
shuti runapaj taitaca, Selemías shutimi. Selemías shuti runapaj taitaca, Cusi 
shutimi. 
15Paicunaca, Baruc runataca: —Cunanga tiarishpa, ñucanchimambash leyishpa 
uyachi— nijpimi Baruc runaca, leyishpa uyachirca. 

16Chai tucui shimicunata uyashpaca, tucuicunami manllarishpa, caishuj 
chaishuj ñavitalla ricurinajurca. Chai jipami, Baruc runataca: —Cai 
shimicunataca, na cungashpami jatun mandajman villashun— ninajurca. 
17Chai jipami, Baruc runataca: —Cunanga villayari. Jeremías villashca cai 
tucui shimicunataca, ¿imashnata escribircangui?— ninajurca. 
18Shina ninajujpimi Baruc runaca, cashna nirca: —Jeremiasmi, tucui cai 
shimicunataca paipacha rimajurca. Chaitami ñucaca, cai carapica tintahuan 
escribishpa catijurcani— nircami. 
19Shina nijpimi mandajcunaca, Baruc runataca cashna ninajurca: —Canguna 
maipi cashcata pipash ama yachachunga cambash, Jeremiaspash 
pacajugrichi— ninajurcami. 
20Shina nishpaca, Baruc runa charijushca pillushca carataca, escribij Elisama 
shuti runapaj ucupi saquishpami, jatun mandaj tiajuj ucu patioman 
yaicunajurca. Chaipimi, tucui chai shimicunata uyashcataca, jatun mandajman 
villanajurca. 
21Chaita villajpimi jatun mandajca, Jehudí shuti runataca, pillushca chai carata 
apachun cacharca. Paimi, escribij Elisama shuti runapaj ucumanda apashpa, 
jatun mandajpash, paihuan tianajuj tucui mandajcunapash uyajta leyijurca. 
22Huatapaj iscun quillapica, tamia punllacuna cashcamandami jatun mandajca, 
tamia punllacunapi causana huasipi causajurca. Paipaj ñaupajpica, ninayashca 
carbonda churana jahuapimi nina rupajurca. 
23Jehudí shuti runaca, ñami quimsa pillushcatachu, chuscu pillushcatachu 
imachari leyishpa uyachirca. Shinamandami jatun mandajca, chai 
escribishcata quichushpa, escribina plumata fitinahuan caita chaita liquishpa, 
ninayashca carbonda churana jahuapi rupajuj ninapi shitarca. Chaipi 
shitashpami, pillushca chai carapi escribishcataca, paipaj ñaupajpi rupajuj 
ninapi tucuillata rupachirca. 

24Jatun mandajhuan, paita servij tucui mandajcunahuanga, chai tucui 
shimicunata uyashpapash, na manllanajurcachu. Paicunapaj 
churajushcatallapash, na liquinajurcachu. 
25Elnatán, Delaía, Gemarías shuti runacuna ama rupachipaichu ninajujpipash, 
jatun mandajca na uyashpami rupachirca. 
26Jatun mandajca, escribij Baruc shuti runatapash, profeta Jeremiastapash 
japichunmi, Hamelec shuti runapaj churi Jerameel shuti runata, Azriel shuti 
runapaj churi Seraiasta, Abdeel shuti runapaj churi Selemías shuti runata 
cacharca. Ashtahuangarin Mandaj Diosmi pacarca. 
27Jeremías villashpa Baruc runata escribichishpa pillushca carata, jatun 
mandaj rupachishca jipami, Mandaj Diosca cai shimicunata Jeremiasman 
cashna nishpa villarca: 
28“Pillushca carata cutin shujta japi. Chaipica, Judá llactata jatun mandaj 
Joacim shuti runa rupachishca carapi punda tiajushca tucui shimicunatallata 
escribi. 
29Chai jipaca, Judá llactata jatun mandaj Joacim runataca, cashna nigringui: 
Mandaj Diosca, cashnami nin: ‘Punda escribishpa pillushca carataca, canmi 
rupachishpa cashna nijurcangui: Cai pillushca carapica, ¿imamandata cashna 
nishpa escribircangui? Babilonia llactata jatun mandajca shamungapachami. 
Paimi, cai llactataca tucuchinga. Paica gentecunatapash, animalcunatapash na 
saquishpami tucuchinga’ nijurcanguimi ninmi. 
30Shinamandami Mandaj Diosca, Judá llactata jatun mandaj Joacim shuti 
runataca, cashna nin: ‘Paica, David mandashpa tiajushcapi tiarishpa 
mandachunga, shuj churitallapash na charingachu. Pai huañujpipash, 
punllapica rupaipi, tutapica chiri rasupimi shitai tucunga. 
31Nalita rurashpa causashcamandaca paitapash, paipaj miraicunatapash, paita 
servijcunatapashmi llaquichisha. Llaquichishami nishpa ñuca villajpipash, 
paicunaca na cazurcachu. Tucui chai llaquicunatami, paicunapaj jahuapi, 



2288 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

Jerusalenbi causajcunapaj jahuapi, Judá llacta runacunapaj jahuapi 
cachamusha’ ninmi nigringui” nijurcami. 
32Shina nijpimi Jeremiasca, pillushca shuj carata japishpa, Nerías shuti runapaj 
churi escribij Baruc shuti runaman curca. Chai carapimi Baruc shuti runaca, 
Judá llactata jatun mandaj Joacim runa rupachishca carapi tucui escribishca 
shimicunatallata, Jeremías cutin villajujpi escribijurca. Chai carapica, shuj 
shimicunatapash ashtahuan mirachircarami. 

Jeremías 37 

Jeremiasta prezushcatami villajun 

1Joacim shuti runapaj churi Conías shuti runapaj randica, Josías shuti runapaj 
churi jatun mandaj Sedequías shuti runami mandajurca. Paitaca, Babilonia 
llactata jatun mandaj Nabucodonosor shuti runami, Judá llactapi jatun mandaj 
cachun churarca. 
2Mandaj Diosca, Jeremias runahuanmi paipaj Shimicunata villachirca. 
Ashtahuangarin chai shimicunataca, Sedequías runapash, paita servijcunapash, 
chai llactapi tucui gentecunapash na cazurcachu. 
3Jatun mandaj Sedequías runaca: “Ñucanchita Mandaj Taita Diosta 
ñucanchimanda ninanda mañapai” nichunmi, Selemías shuti runapaj churi 
Jucal shuti runata, Maasías shuti runapaj churi Sofonías shuti curata, profeta 
Jeremiaspajman cachamurca. 
4Jeremiastaca, nara prezu churashcachu carca. Chaimandami paica, 
gentecunahuan yaicujurca, llujshijurca. 
5Faraonbaj soldadocuna Egiptomanda llujshimujujtami, Jerusalén muyundipi 
chapanajuj caldeo soldadocunaca yacharca. Chaita yachashpami, 
Jerusalenmandaca anchurishpa rinajurca. 
6Chaimandami Mandaj Diosca, cai shimicunata Jeremiasman cashna nishpa 
villarca: 

7“Israelcunata Mandaj Taita Diosca, cashnami nin: ‘Ñucata tapuchun 
cangunata cachamuj, cai Judá llactata jatun mandajtaca, cashna nigrichi: 
Ricuichi, cangunata ayudangapaj llujshimuj Faraonbaj soldadocunaca, ñami 
paicunapaj Egipto llactamanllata cutin tigrarca. 
8Shinamandami caldeocunaca, cutin tigramugrin. Paicunaca, macanajushpa 
mishashpa japishpami, cai pueblotaca rupachinajunga’ ninmi. 
9Mandaj Diosca, cashnatapashmi nin: ‘Caldeocunaca, anchurishpa 
rishcapachami nishpaca, na umachirinachu canguichi. Paicunaca, napacha 
anchuringachu. 
10Cangunahuan macanajujuj caldeo soldadocunataca, tucuillacunata 
chugrichijpi chugrishca soldadocunalla puchushpapash, paicunapaj 
carpacunamanda tucuilla jatarishpami, cai pueblotaca rupachinga’ ninmi 
nigrichi” nijurcami. 
11Chai jipaca, cashnami tucurca: Faraonbaj soldadocuna shamunajujta 
yachashpami, caldeo soldadocunaca Jerusalén ladomanda anchurinajurca. 
12Shina anchurijpimi Jeremiasca, Jerusalenbi causanajuj gentecunapaj 
chaupimanda anchurishpa, Benjamín llactaman ringapaj llujshijurca. 
13Paica, Benjamín shuti pungutami llujshigrijurca. Chaipica, soldadocunata 
mandaj Irías shuti soldadomi cuidajurca. Paimi, profeta Jeremiastaca: —
Canga, caldeocunapajmanmi rijungui— nishpa prezu japirca. Irías shuti 
runaca, Selemías shuti runapaj churimi. Selemías shuti runaca, Hananías shuti 
runapaj churimi. 
14Irías japijpimi, Jeremiasca: —Pandatami nijungui, na caldeocunapajman 
rijunichu— nirca. Shina nijpipash na uyashpami Irías shuti runaca, Jeremiasta 
japishpa, mandajcunapaj ñaupajman pusharca. 
15Mandajcunaca ninanda fiñarishpami, Jeremiastaca astishpa, Jonatán shuti 
escribij runapaj huasipi, prezu churanajurca. Chai huasitaca, prezuna 
huasitami rurashca carca. 

16Chai huasipica Jeremiastaca, ucuman allashpa utujushca, quinraimambash 
utujushcacunapimi churarca. Chaipimi paica, tauca punllacunata tiajurca. 
17Jatun mandaj Sedequías runaca, Jeremiasta chai ucumanda llujchimuchunmi 
cacharca. Chaimanda llujshimujpimi: —¿Mandaj Diosca, imatapash 
villanllu?— nishpa, paipaj huasipi pacalla tapurca. Shina tapujpimi 
Jeremiasca, cashna nirca: —Ari, pai villashcataca charinimi. Babilonia llactata 
jatun mandajpaj maquipimi, churai tucugringui— nircami. 
18Jeremiasca, jatun mandaj Sedequías shuti runataca, cashnatapashmi nijurca: 
—Ñucata prezu churangapaca candapash, canda servijcunatapash, cai 
gentecunatapash, ¿imata rurashpata juchata rurarcani? 
19Cunanga, cangunaman villajcunaca, ¿maipita? Paicunaca: ‘Babilonia llactata 
jatun mandajca cangunatapash, cai llactatapash na llaquichingapaj 
shamungachu’ nishpami villanajurca. 
20Jatun mandaj ñuca amolla, cunanga caigutallami mañagripani. Ñuca 
mañashcata ari nihuailla: Ñucaca, escribij Jonatán runapaj huasipi 
huañungapaca, na munapanichu. Ama chaiman cutin cachahuanguichu— 
nijurcami. 
21Shina nijujpimi, jatun mandaj Sedequías shuti runa mandajpi, Jeremiastaca 
prezuna huasi patiopilla churashpa cuidanajurca. Paimanga, Tandata 
Rurajcunapaj chaquishca mishqui tandata ñanmanda apamushpami, punllandi 
caranajurca. Chai pueblopi tucuilla tanda tucuringacamanmi caranajurca. 
Shinami Jeremiasca, prezuna huasi patiopilla tiajurca. 

Jeremías 38 

Jeremiastaca, yacuta tandachij jatun utujupimi churashca 

1Matán shuti runapaj churi Sefatías shuti runapash, Pasur shuti runapaj churi 
Gedalías shuti runapash, Selemías shuti runapaj churi Jucal shuti runapash, 
Malquías shuti runapaj churi Pasur shuti runapashmi, tucui gentecunapaj 
ñaupajpi cashna nishpa, Jeremías villajujtaca uyanajurca: 

2“Mandaj Diosca, cashnami nirca: ‘Maijambash cai pueblopi quedashpaca, 
jatun macanajuipi cashpa, yarjaihuan cashpa, jatun ung:uihuan cashpapash 
huañungapachami. Ashtahuangarin caimanda llujshishpa, caldeocunapaj 
maquipi yaicugrishpaca, macanajushpa quichushcashnami causanga. Chashna 
rurashpaca, causangapachami’ nircami. 
3Mandaj Diosca, cashnatapashmi nirca: ‘Cai puebloca, Babilonia llactata jatun 
mandajpaj soldadocunapaj maquipi churai tucungapachami. Paimi, cai 
pueblotaca japinga’ nircami” nishpami villajurca. 
4Shina villajujta uyashpami mandajcunaca, jatun mandajtaca cashna 
ninajurca: —Cai runaca, cunanda huañunapachami. Paica, chashna 
villashpami cai pueblopi puchushca, macanajunata ali yachaj runacunapaj 
maquitaca shayajuchinshna saquijun. Shinallata chai shimicunata rimashpami, 
tucui gentecunapaj maquitapash shayajuchinshna saquijun. Cai runaca, 
gentecunapaj casilla ali causaitaca na mascanllu, ashtahuangarin nalitallami 
mascan— ninajurcami. 
5Shina ninajujpimi, jatun mandaj Sedequías shuti runaca, cashna nirca: —
Ricuichi, Jeremiasca cangunapaj maquipimi. Jatun mandaj cashpapash, 
ñucaca cangunata imata jarcaitapash na ushanichu— nircami. 
6Shina nijpimi paicuna Jeremiasta japishpaca, Hamelec shuti runapaj churi 
Malquías rurachishca yacuta tandachina jatun utujupi huascacunahuan urai 
cacharinajurca. Chai utujuca, prezuna huasi patiopimi carca. Chai jatun 
utujupi yacu na tiashpapash, turumi tiarca. Jeremiasca, chai turupimi 
pambarirca. 
7Etiopía llactamanda Ebed-melec shuti eunuco nishca runami, mandana 
huasipi jatun mandajta servin carca. Paimi, yacuta tandachina jatun utujupi 
Jeremiasta shitashcataca yacharca. Jatun mandajca, Benjamín shuti 
pungupimi, mandajcunahuan tandanajushca tiajurca. 
8Ebed-melec shuti runaca, mandana huasimanda llujshishpa rishpami, jatun 
mandajtaca cashna nijurca: 

9—Jatun mandaj ñuca amolla. Can churashca mandajcunaca, profeta 
Jeremiasta, yacuta tandachina jatun utujupi shitachun mandashpaca, nalitami 
rurashca. Chai utujupica, yarjaimanda huañungami. Cai pueblopica, 
tandallapash na ashtahuan tianllu— nircami. 
10Shina nijpimi jatun mandajca, Etiopía llactamanda Ebed-melec shuti 
runatallata, cashna nishpa cacharca: —Shina cashpaca, quimsa chunga 
runacunata caimanda pushashpa rilla. Paicunata pushashpaca, profeta 
Jeremiastaca, nara huañujpillata chai jatun utujumanda llujchichun 
mandagri— nircami. 
11Shina nijpimi Ebed-melec shuti runaca, chai runacunata pushashpa, jatun 
mandajpaj huasipi imatapash ninan valishcacunata alichina ucumandaca, 
ashtahuan ucuman yaicurca. Chai ucumandami, mauca finducunata, liqui 
churajunacunata apashpa, Jeremías japichun huascacunapi huatashpa, chai 
jatun utujuman shitanajurca. 
12Chashna rurashpami, Etiopía llactamanda Ebed-melec runaca, Jeremiastaca 
cashna nirca: —Cunanga, chai mauca finducunatapash, liqui 
churajunacunatapash, cambaj ishcandi rigra ucupi churashpa, cabiatapash 
rigra ucupi churajui— nircami. Jeremiasca, pai nishcashnami rurarca. 
13Shinami Jeremiastaca, chai yacuta tandachina jatun utujumandaca 
huascacunahuan llujchinajurca. Chai jipaca Jeremiastaca, prezuna huasi 
patiopimi saquirca. 

Jatun mandaj Sedequías shuti runaca, Jeremiastami pacalla tapushca 

14Utujumanda llujchishca jipami, jatun mandaj Sedequías shuti runaca, profeta 
Jeremiastaca, paipaj ñaupajman pushamuchun cacharca. Paica, Mandaj 
Diospaj huasiman yaicuna ishcaipaj cati pungu huashapimi tiajurca. Chaipimi 
jatun mandajca, Jeremiastaca cashna nirca: —Shuj tapunatami tapugrini, 
imatapash ama pacashpa, tucuita villahuangui— nircami. 

15Shina nijpimi Jeremiasca, Sedequías runataca cashna nirca: —Can tapushcata 
ñuca villajpica, ñucataca huañuchinguipachami. Ali yuyaita cujpipash, na 
uyahuanguichu— nircami. 
16Shina nijpimi jatun mandaj Sedequías runaca, Jeremiastaca cashna nishpa, 
pacalla juramenturca: —Ñucanchiman cai almata cuj Mandaj Diosca, 
causajumbachami. Candaca, napacha huañuchishachu. Canda huañuchingapaj 
munanajuj chai runacunapaj maquipipash, napacha churashachu— nircami. 
17Shina nijpimi Jeremiasca, Sedequías runataca cashna nijurca: —Tucuita 
Mandaj Dios, israelcunapaj Taita Diosca, cashnami nin: ‘Babilonia llactata 
jatun mandaj churashca mandajcunapajman canllata ucha rishpa japi 
tucushpaca causanguimi. Shinallata cai pueblopash, na rupachi tucungachu. 
Cambash, cambaj huasi ucu purapash causanguichimi. 
18Ashtahuangarin Babilonia llactata jatun mandaj churashca 
mandajcunapajman, canllata japi tucungapaj na llujshijpica, cai puebloca 
caldeocunapaj maquipimi, churai tucunga. Paicunami, cai pueblotaca 
rupachinga. Cambash, paicunapaj maquimandaca, napacha pacajui 
ushanguichu’ ninmi— nijurcami. 
19Shina nijpimi, jatun mandaj Sedequías runaca, Jeremiastaca cashna nirca: —
Caldeocunapajman rishca, Judá llacta runacunatami manllani. Paicunapaj 
maquipi ñucata churajpica, na cazushpa asishpami llaquichihuanga— nircami. 
20Shina nijpimi Jeremiasca, cashna nijurca: —Na paicunapaj maquipi 
churangachu. Cunanga, Mandaj Dios rimashcata ñuca villajta ali uyai. Chaita 
uyashpaca, na imapash tucunguichu, alimi causangui. 
21Ashtahuangarin canllata na paicunapaj maquipi japi tucujpica, cashna 
tucunatami villahuarca: 
22‘Ricui, Judá llactata jatun mandajpaj huasipi puchushca tucui huarmicunami, 
Babilonia llactata jatun mandaj churashca mandajcunapajman llujchishpa apai 
tucunga. Chai huarmicunallatami, cashna ninajunga: Cambaj 
cumbacunallatami, candaca umachishpa mishashca. Paicunaca, cambaj 

chaquita turupi pambanshna saquishpaca, huashaman tigrarcallami 
ninajungami. 
23Cambaj tucui huarmicunata, huahuacunatami, caldeocunaca caimanda 
llujchishpa apanga. Cambash, paicunapaj maquimandaca napacha pacajui 
ushanguichu. Ashtahuangarin Babilonia llactata jatun mandajpaj maquipimi, 
prezu japi tucungui. Cai pueblopash, rupachi tucungami’ nishpami 
villahuarca— nijurcami. 
24Shina villajpimi Sedequías runaca, Jeremiastaca cashna nijurca: —Cai 
shimicunataca, pipash ama yachachun. Pipash na yachajpica, na 
huañunguichu. 
25Imashpapash ñuca canhuan parlanajushcata mandajcuna yachashpa, 
cambajman shamushpaca, cashnami tapunga: ¿Cunanga, imatapash ama 
pacashpa villai. Jatun mandajhuanga, ¿imatata parlajurcangui, jatun mandajca 
candaca imata nirca? Chaita villajpica, na huañuchishunllu’ ninajungami. 
26Shina nijpica, cashna ningui: ‘Ama Jonatanbaj huasiman tigrachihuaichu. 
Chaipi huañungapaca, na munanichu nishpallami, jatun mandajtaca 
mañajurcani’ ningui— nijurcami. 
27Chai jipaca, tucuilla mandajcuna shamushpami Jeremiastaca, imata 
parlanajushcata tapuchinajurca. Paicuna tapuchijpica, Jeremiasca jatun 
mandaj yachachishcashnami tigrachirca. Chaita tigrachijpimi, Jeremiastaca 
saquishpa rinajurca. Jatun mandajhuan Jeremías imata parlanajushcataca, 
pipash na yacharcachu. 
28Shinami Jeremiasca, Jerusalén pueblota caldeocuna japingacaman, chai 
prezuna huasi patiopi tiajurca. Jerusalenda mishashpa japinajushca punllapica, 
chaipimi carca. 

Jeremías 39 

Jerusalenbi causajcunatami mishashca 
(2 Rey. 24:20—25:21; 2 Crón. 36:17-21; Jer. 52:3-30) 

1Judá llactata jatun mandaj Sedequías shuti runaca, ñami iscun huatata 
mandajurca. Chai huatapaj chunga quillapimi, Babilonia llactata jatun mandaj 
Nabucodonosor runaca, paipaj tucui soldadocunahuan shamushpa, 
Jerusalendaca chaupipi churarca. 
2Chai punllacunami, Sedequías runa mandajushcapash, chunga shuj huata 
tucurca. Chai huatapaj chuscu quilla iscun punllapimi, Jerusalén pueblo 
muyundi jatun pircata utujunajurca. 
3Shina utujushpami, Babilonia llactata jatun mandaj churashca mandajcunaca, 
tucuicuna Jerusalenman yaicunajurca. Chashna yaicushpaca, chaupipi 
shayajuj pungu ladocunapimi, carpacunata shayachishpa tianajurca. Chai 
mandajcunaca: Nergal-sarezer shuti, Samgar-nebo shuti mandajcunapash, 
Rabsaris nishca Sarsequim shuti mandajpashmi carca. Shinallata Rabmag 
nishca Nergal-sarezer shuti mandajpash, shinallata Babilonia llactata jatun 
mandaj churashca tucuilla mandajcunapashmi carca. 
4Chaita ricushpami, Judá llactata jatun mandaj Sedequías runapash, macanajuj 
paipaj tucui soldadocunapash, pueblomanda tuta llujshishpa pacajushpa 
rinajurca. Jatun mandajpaj huerta chaupita yalishpami, ishcai jatun pirca 
chaupipi tiaj punguta llujshinajurca. Chaita llujshishpaca, Arabá nishca jatun 
pambamanmi, jatun mandajca rijurca. 
5Ashtahuangarin caldeo soldadocuna catishpaca, Sedequías runataca, Jericó 
shuti jatun pambapimi japirca. Chaipi japishpaca, Hamat shuti llactapi tiaj 
Ribla shuti pueblomanmi, Babilonia llactata jatun mandaj Nabucodonosor 
runapajman vichai pushanajurca. Chaipimi, paita llaquichingapaj churarca. 
6Babilonia llactata jatun mandajca, Sedequías runapaj churicunataca, pai 
ricujujpillatami cungata fitichirca. Shinallata Judá llactapi alicachi 
tucushcacunatapash, tucuicunatami Babilonia llactata jatun mandajca, cungata 
muchurca. 

7Jatun mandaj Sedequías shuti runataca, ishcandi ñavita llujchishpami, 
Babilonia llactaman apangapaj, grillo nishcacunahuan chaquipi, maquipi 
huatanajurca. 
8Caldeo soldadocunaca, mandana huasitapash, Jerusalén pueblopi tiaj 
huasicunatapashmi rupachirca. Muyundi jatun pircacunatapashmi 
urmachinajurca. 
9Cuidaj soldadocunata mandaj Nabuzaradán shuti runaca, Jerusalenbi huaquin 
puchushcacunatapash, paipaj maquipi paicunallata japi tucushcacunatapash, 
chaipi puchushcacunahuan tucuillata tandachishpami, Babilonia llactaman 
aparca. 
10Shina cashpapash, cuidaj soldadocunata mandaj Nabuzaradán shuti runaca, 
imagutapash na charijcunataca, Judá llactapillatami saquirca. Paicunamanga 
alpacunata, uvas chagracunatami paicunapaj cachun carashpa saquirca. 

Nabucodonosor shuti runami, Jeremiasta cuidashca 

11Nabucodonosor runaca, cuidaj soldadocunata mandaj Nabuzaradán shuti 
runataca, Jeremiasta ricuchun nishpami, cashna mandashca carca: 
12“Jeremiastaca, can japishpa cuidangui. Paitaca, imatapash nalita rurashpara 
llaquichinguiman. Ashtahuangarin imata mañashcata ruranguilla” nishcami 
carca. 
13Shinamandami, cuidaj soldadocunata mandaj Nabuzaradán shuti runaca, cai 
runacunata cacharca: Rabsaris nishca Nabusazbán shuti mandajta, Rabmag 
nishca Nergal-sarezer shuti mandajta, Babilonia llactata jatun mandaj 
churashca tucui mandajcunatami, 
14prezuna huasi patiomanda Jeremiasta llujchinajuchun cacharca. Chaimanda 
llujchishpaca, Ahicam shuti runapaj churi Gedalías shuti runamanmi 
cunajurca. Ahicam shuti runaca, Safán shuti runapaj churimi. Jeremiastaca, 
Gedalías shuti runapaj huasipi causachun pushachunmi, paiman cunajurca. 
Shinami Jeremiasca, Judá llacta gentecunapaj chaupipi causajurca. 

Taita Diosca, Ebed-melec shuti runataca cacharichishami nishcami 

15Prezuna huasi patiopi prezu tiajujpimi, Mandaj Diosca Jeremiastaca, cashna 
nishpa mandarca: 
16“Ebed-melec shuti runapajman rishpa, cashna nigri: Tucuita Mandaj, 
israelcunapaj Taita Diosca, cashnami nin: ‘Ricuichi, ñucaca cai pueblopaj 
jahuapica, ima alitapash na rurashachu. Ashtahuangarin tucui llaquicunata 
cachamushami nishpa, ñuca villashcatami pactachigrini. Chai llaqui 
punllacuna chayamujtaca, cambaj ñavihuambachami ricugringui. 
17Ashtahuangarin chai punllapica ñucami, candaca quishpichisha. Canga, can 
manllajushca runacunapaj maquipica, na churai tucunguichu’ ninmi Mandaj 
Diosca. 
18Shinallata: ‘Candaca quishpichishapachami, napacha espadahuan huañuchi 
tucunguichu. Ashtahuangarin ñucallatami candaca, ima charishcacunata 
quichunshna quishpichisha. Ñucata yariajlla causajushcamandami, candaca 
quishpichisha’ ninmi Mandaj Diosca nigri” nijurcami. 

Jeremías 40 

Jeremiasmandapash, Gedalías runahuan huaquin puchushcacunamandapashmi 
villajun 

1Jerusalenbi causajcunata, Judá llactapi causajcunata, Babilonia llactaman 
prezu apanajushpami, Jeremiastapash cadenacunahuan huatashpa apanajurca. 
Shina apanajujpimi, soldadocunata mandaj Nabuzaradán shuti runaca, 
Jeremiastaca Ramá shuti pueblomanda cutin cacharimurca. Chai jipami 
Mandaj Diosca, Jeremiasman cai shimicunata villarca. 
2Cuidaj soldadocunata mandaj Nabuzaradán runaca, Jeremiasta japishpami 
cashna nirca: “Canda Mandaj Taita Diosca, cai pushtupi cashna llaquichinatami 
villarca. 
3Mandaj Diosca, pai nishcashnallatami, cai llaquita apamushpa pactachishca. 
Cangunallata juchata rurashpa, Mandaj Diosta na cazushcamanda, pai 
rimashca shimicunata na uyashcamandami, cai tucui llaquicunaca 
cangunapajman shamushca. 

4Cunanga, cambaj maquipi cadenacunahuan huatashcataca, ñucami 
cacharichircani. Babiloniaman ñucahuan rina cambi ali cajpica, ñucahuan 
jaculla. Candaca, ñucami cuidasha. Babilonia llactaman ñucahuan rina cambi 
nali cana cajpica, caipi shuyailla. Ricui, cai tucui llactatami ricujungui. Maipi 
cambi ashtahuan ali cana cajpipash, chaiman rilla. 
5Caipillata cangapaj munashpaca, Ahicam shuti runapaj churi Gedalías 
runapajman tigrailla. Ahicam shuti runaca, Safán shuti runapaj churimi. 
Gedalías shuti runataca, Babilonia llactata jatun mandajmi, tucui Judá llactapi 
tiaj pueblocunapi causajcunata mandachun churarca. Judá llactapi quedashca 
cambaj llacta puracunapaj chaupipi, paihuan causagrilla. Na cashpaca, maipi 
ashtahuan ali causanata ricushpa rilla” nijurcami. Shina nishpaca, cuidaj 
soldadocunata mandajca micunatapash, ashtahuan shuj caranatapash 
Jeremiasman carashpami, cayacaman nishpa cacharca. 
6Jeremiasca, Ahicam shuti runapaj churi Gedalías shuti runapajmanmi, Mizpa 
shuti puebloman tigrarca. Chaipimi, Judá llactapi puchushca puracunapaj 
chaupipi paihuan causajurca. 
7Babilonia llactata jatun mandajca, Ahicam runapaj churi Gedalías runatami, 
Judá llactatapash, chaipi puchushca jaricunata, huarmicunata, huahuacunata, 
imagutapash na charijcunatapash cuidashpa mandachun churashca carca. 
Babilonia llactaman na apai tucushcacunata mandachun paita saquishcataca, 
urcucunapi pacajushpa puchushca mandaj tucui soldadocunapash, chaishuj 
soldadocunapashmi yacharca. 
8Shinamandami paicunaca Gedalías runapajman, Mizpa shuti puebloman 
shamunajurca. Paicunaca: Netanías shuti runapaj churi Ismael shuti runapash, 
Carea shuti runapaj Johanán shuti, Jonatán shuti churicunapash, Tanhumet 
shuti runapaj churi Seraías shuti runapash, netofatitapura Efai shuti runapaj 
churicunapash, maacateopura shuj runapaj churi Jezanías shuti runapashmi 
carca. Paicunaca, tucuilla paicunapaj soldadocunandimi shamunajurca. 

9Paicunatapash, paicunapaj soldadocunatapashmi, Safán shuti runapaj churi 
Ahicam shuti runapaj churi Gedalías runaca, cashna nishpa juramenturca: 
“Caldeocunata servishpa causanataca, na manllanachu canguichi. Chai 
llactapillata causashpa, Babilonia llactata jatun mandajta servishpa 
causaichilla. Chashna causashpaca, alimi causanguichi. 
10Ricuichi, caldeocuna cangunapajman shamujpica, cangunapaj randica 
ñucami shayaringapaj, cai Mizpa pueblopi causajuni. Ashtahuangarin 
cangunaca, canguna japinajushca pueblocunapillata shuyaichilla. Vinotapash, 
aceitetapash, fucushca granocunatapash tandachishpa, rupai punllacunapi 
alichina huasicunapi alichigrichilla” nijurcami. 
11Judá llactamanda rishpa Moab, Amón, Edom shuti llactacunapi tucui 
causajcunapash, caishuj llactacunapi tucui causajcunapashmi, Babilonia 
llactata jatun mandajca, huaquingunataca Judá llactapillata saquishcata 
yacharca. Chaipi saquishcacunata mandachunga, Safán shuti runapaj churi 
Ahicam shuti runapaj churi Gedaliasta saquishcatapashmi yacharca. 
12Chaita yachashpami, tucui cai runacunaca Judá llactamanda paicunata 
llujchishpa cachajpi rishca pushtumanllata tigramunajurca. Paicunaca, Judá 
llactapi Mizpa shuti pueblopi tiaj Gedalías runapajmanmi shamunajurca. 
Chaipimi vinotapash, ima shuj granocunatapash, ashtacata tandachinajurca. 

Ismael shuti runaca, Gedalías shuti runata llujchingapajmi pacalla yarijushca 

13Carea shuti runapaj churi Johanán shuti runapash, pambacunapi pacajushpa 
quedashca mandaj soldadocunapash, Gedalías shuti runapajman Mizpa shuti 
pueblomanmi shamunajurca. 
14Paicunami, Gedalías runataca cashna ninajurca: —Amonitacunata jatun 
mandaj Baalis shuti runaca, Netanías shuti runapaj churi Ismael shuti 
runatami, canda huañuchijuchun cachamushca. ¿Chaitaca, nachu 
yachangui?— ninajurcami. Shina ninajujpipash, Ahicam shuti runapaj churi 
Gedalías runaca na cazurcachu. 

15Shinamandami, Carea shuti runapaj churi Johanán shuti runaca, Mizpa shuti 
pueblopillata Gedalías runataca, pacalla cashna nirca: —Netanías runapaj 
churi Ismael shuti runataca, cunanda rishpami ñucara huañuchigrisha. 
Chaitaca, pipash na yachangachu. ¿Imashpata candaca huañuchinga? Canhuan 
tandanajushca, Judá llactapi causajcunapash, ¿imashpata caita chaita ringa? 
Chai huaquinlla puchushca, Judá llactapi causajcunapash, ¿imashpata 
tucuringa?— nircami. 
16Shina nijpipash, Ahicam shuti runapaj churi Gedalías runaca, Carea shuti 
runapaj churi Johanán shuti runataca cashnami nirca: —Ama chaita 
ruragrichu. Ismael runataca, napash chashna rurangapaj munajujpitami, 
yangata juchachijungui— nircami. 

Jeremías 41 

1Chai huatapaj canchis quillapimi, cashna tucurca: Jatun mandajpaj miraipura 
Netanías shuti runapaj churi Ismael shuti runami, jatun mandajpaj huaquin 
mandajcunandi, chungapura runacunandi, Gedalías shuti runapajman, Mizpa 
shuti puebloman shamurca. Netanías runaca, Elisama shuti runapaj churimi. 
Ismael shuti runaca, Ahicam shuti runapaj churi Gedalías runapajman 
shamushpami, chai Mizpa shuti pueblopi tandanajushpa micunajurca. 
2Ña micushpa jatarishpami, Netanías shuti runapaj churi Ismael shuti runaca, 
paihuan tianajushca chungapura runacunandi, Safán shuti runapaj churi 
Ahicam shuti runapaj churi Gedalías runataca, espadahuan chugrichishpa 
huañuchirca. Shinami chai llactata mandachun, Babilonia llactata jatun 
mandaj churashca mandajtaca huañuchirca. 
3Mizpa shuti pueblopi Gedalías runahuan causanajuj, Judá llacta tucui 
runacunatapash, chaillapita causanajuj caldeo soldadocunatapashmi, Ismael 
shuti runaca huañuchirca. 
4Shinallata shuj punlla jipaca, Gedalías runatapashmi huañuchirca. Paita 
huañuchishcataca, pipash nara yacharcachu. Chai huañuchishca punlla jipami, 
cashna tucurca: 

5Siquem, Silo, Samaria shuti pueblocunamandami, pusaj chunga runacuna 
Mizpa shuti puebloman shamunajurca. Paicunaca, barbastapash cuchushca, 
churajunacunapash liquishca, tucui cuerpopipash aspirishcami, Diosman 
caranata, inciensota, Mandaj Diospaj huasiman apashpa shamunajurca. 
6Netanías shuti runapaj churi Ismael shuti runaca, Mizpa shuti pueblomandami 
paicunata tuparingapaj, huacashpa llujshirca. Ña tuparishpaca: —Ahicam shuti 
runapaj churi Gedaliaspajman shamuichi— nircami. 
7Ashtahuangarin pueblo ucuman ña yaicujpica, Netanías runapaj churi 
Ismaelpash, paihuan chaipi tandanajushca runacunapash japishpami, cungata 
muchushpa huañuchishpa, yacuta tandachina shuj jatun utujupi shitanajurca. 
8Shina huañuchijpipash, pai puracunamandaca chungapura runacuna 
tiashcarami carca. Paicunami, Ismael runataca cashna ninajurca: —
Ñucanchitaca, ama huañuchihuaichu. Ñucanchi pambacunapica, juyailla trigo 
chagracunata, cebada chagracunata, aceiteta, balun mishquitapashmi pacalla 
charipanchi— ninajurcami. Shina ninajujpimi, paicunapaj huauqui purata 
huañuchishcashnaca, na huañuchirca. 
9Gedalías runata ricungapaj shamujpi huañuchishca runacunapaj 
cuerpocunataca, yacuta tandachina shuj jatun utujupimi Ismael shuti runaca, 
tucuillata shitarca. Chai jatun utujutaca, Israel llactata jatun mandaj Baasa 
shuti runa macanajungapaj shamujpimi, Judá llactata jatun mandaj Asa shuti 
runaca rurachishca carca. Chai jatun utujupimi, Netanías runapaj churi Ismael 
runaca, huañushcacunata jundachirca. 
10Chai jipaca Ismael shuti runaca, Mizpa shuti pueblopi puchushca 
gentecunatapash, jatun mandajpaj ushicunatapash tandachishpami, Mizpa 
shuti pueblopi puchushca tucuilla gentecunataca prezu aparca. Paicunataca, 
cuidaj soldadocunata mandaj Nabuzaradán shuti runami, Ahicam shuti runapaj 
churi Gedalías runaman mingashpa saquishca carca. Netanías shuti runapaj 
churi Ismaelca, tucuillata prezu apashpami, amonitacunapajman rirca. 

11Chai tucui llaquicunata Netanías runapaj churi Ismael rurashcataca, Carea 
shuti runapaj churi Johanán shuti runapash, paihuan tandanajushca 
soldadocunata mandajcunapashmi yacharca. 
12Chaimandami, tucuilla soldadocunata tandachishpa, Netanías runapaj churi 
Ismael shuti runahuan macanajungapaj rinajurca. Ismael runataca, Gabaón 
shuti pueblo ladopi tiaj jatun cuchuyashca yacu ladopimi tuparigrirca. 
13Chaipica, cashnami tucurca: Ismael runahuan tandanajushca, macanajunata 
ali yachaj tucui gentecunaca, Carea shuti runapaj churi Johanán shuti 
runatapash, soldadocunata tucui mandajcunatapash ricushpaca, ninandami 
cushijunajurca. 
14Mizpa shuti pueblomanda Ismael runa llujchishpa, prezu apajushca tucui 
gentecunami, Carea shuti runapaj churi Johanán shuti runahuan tigrashpa 
rinajurca. 
15Ashtahuangarin Netanías runapaj churi Ismaelca, pusajpura runacunandimi, 
Johanán shuti runapaj ñaupajmanda pacajushpa, Amón shuti llactapi 
causajcunapajman rirca. 
16Carea shuti runapaj churi Johanán runaca, paihuan purij soldadocunata tucui 
mandajcunahuanmi, Netanías runapaj churi Ismael runa, Mizpa shuti 
pueblomanda apashca tucui gentecunataca, cutinllata japinajushca carca. 
Ismael runaca, Ahicam shuti runapaj churi Gedalías runata huañuchishca 
jipami soldadocunata, huarmicunata, huahuacunata, eunuco nishca 
runacunata japishpa charijushca carca. Paicunataca Johananmi, Gabaón shuti 
pueblomanda Mizpa shuti puebloman pushashpa tigrashca carca. 
17Chaimandaca, Belén pueblo ladollapi tiaj Gerut-quimam shuti pueblopi 
causangapajmi rinajurca. Egiptoman yaicushpa pacajuna yuyaihuanmi, chaipi 
causanajurca. 
18Caldeocuna shamushpa huañuchingamandami, chaipi causanajurca. Ahicam 
shuti runapaj churi Gedalías runata, Netanías runapaj churi Ismael 

huañuchishcamandami, paicunaca manllanajurca. Gedalías runataca, 
Babilonia llactata jatun mandajmi, chai llactata mandachun churashca carca. 

Jeremías 42 

Johanán shuti runaman villashcami 

1Soldadocunata tucui mandajcunapash, Carea shuti runapaj churi Johanán 
shuti runapash, Osaías shuti runapaj churi Jezanías shuti runapash, tucui 
gentecunapashmi uchillacunamanda callarishpa, rucucunacaman 
shamunajurca. 
2Paicunaca, profeta Jeremiastaca, cashnami ninajurca: —Cunanga, imata 
ninanda cambaj ñaupajpi, ñucanchi mañashcatapash chasquipairi. Shinallata 
ñucanchimandapash, huaquinlla puchushca tucui cai gentecunamandapash, 
canda Mandaj Taita Diosta mañapairi. (Ñucanchica ashtacapacha 
cashcamandaca, cai huaquinllami puchushcanchi. Chaitaca, cambaj 
ñavihuanmi ricujungui). 
3Canda Mandaj Taita Diosca, maijan ñanda ñucanchi catinatapash, imata 
ruranatapash yachachijuchun, chashna mañapairi— ninajurcami. 
4Shina nijpimi, profeta Jeremiasca, cashna nirca: —Canguna mañashcataca ña 
uyanimi. Ricuichi, cangunata Mandaj Taita Diostaca, canguna 
nishcashnallatami mañagrini. Tucui imatalla Mandaj Dios tigrachijpipash, 
imatapash na pacashpami cangunaman villasha— nircami. 
5Shina nijpimi paicunaca, Jeremiastaca cashna ninajurca: —Canda Mandaj 
Taita Dios, ñucanchiman imata chashnapachami nishpa villachun canda 
cachamujpipash, chaitapachami rurashun. Ñucanchi nishcashna imatapash na 
pactachishpa na rurajpica, na llullaj, imatapash pactachij Mandaj Diosllata 
ñucanchita ricuchun. 
6Ali cajpipash, nali cajpipash, ñucanchimandaca can mañachunmi 
cachapanchi. Chai Mandaj Diostami cazushun. Mandaj Taita Dios rimashca 
shimicunata cazushpami, ali causaitaca japishun— ninajurcami. 

7Chunga punlla jipami, cashna tucurca: Mandaj Diosca, cai shimicunatami 
Jeremiasman villarca. 
8Shinamandami Jeremiasca, Carea shuti runapaj churi Johanán shuti runata, 
paihuan tandanajushca soldadocunata tucui mandajcunata, tucuilla 
gentecunata, uchillacunamanda callarishpa rucucunacaman cayashpa, 
9cashna nijurca: “Ñucataca, israelcunata Mandaj Taita Diospaj ñaupajpi 
canguna mañashcata villachunmi cachahuarcanguichi. Mandaj Diosca, 
cashnami nirca: 
10‘Cai llactapillata casilla tucujpica, llacta cachun cutin shayachishami. Cutinga 
na tucuchishachu. Ñuca tarpushcataca, na fitishpa shitashachu. Cangunata 
ñuca chashna llaquichishcamandaca llaquirinimi. 
11Babilonia llactata jatun mandajpaj ñaupajpi ricurinataca, na manllanachu 
canguichi. Paitami cangunaca, ninanda manllanguichi. Paipaj maquimanda 
quishpichingapaj, cacharichingapaca ñucami cangunahuan cani. Paipaj 
ñaupajpi ricurinataca, na manllanachu canguichi. Mandaj Dios ñucami, 
chashna nini. 
12Ñucaca, cangunataca llaquishami, cangunataca chai mandajpash 
llaquingami. Shina llaquishpami, cangunapaj llactaman cutin tigrachinga’ 
nircami. 
13Ashtahuangarin cangunaca, cangunata Mandaj Taita Dios mandashcata na 
cazushpa: ‘Cai llactapica, na causashunllu’ ninguichipashchari. 
14Cashnatapash ninguichipashchari: ‘Ashtahuangarin Egipto llactamanmi 
yaicugrishun. Chaipica, jatun macanajuitapash na ricushunllu, trompetata 
huacachishcatapash na uyashunllu. Chaipica, yarjaipash na tiangachu. 
Chaipimi aliguta causashun’ ninguichipashchari. 
15Shina cashcamanda cunanga, huaquinlla puchushca Judá llactapi 
causajcunalla, Mandaj Dios rimashcata uyaichi: Tucuita Mandaj, israelcunapaj 

Taita Diosca, cashnami nin: ‘Egiptopi causagringapaj munashpa, chai llactapi 
causangapaj yaicushpaca, 
16canguna manllashca espadahuanllatami, Egipto llactapi japijpi huañuchi 
tucunguichi. Yarjai japinata canguna manllashcapash, Egiptopimi yarjai 
japinga. Chaipillatami huañunguichi. 
17Egiptoman tigrashpa ringapaj munashpa chaipi causagrijcunaca, 
tucuicunami espadahuan, yarjaihuan, jatun ung:uihuan huañunguichi. 
Shujllapash na causaj puchunguichica. Ñuca cangunaman cachamushca 
llaquimandaca, shujllapash napacha quishpiringuichica’ ninmi. 
18Tucuita Mandaj Dios, israelcunapaj Taita Diosca, cashnatapashmi nin: 
‘Imashnami ñuca ninanda fiñarishcata Jerusalenbi causajcunapaj jahuapi 
talinshna cachamurcani, chashnallatami Egipto llactaman canguna yaicujpica, 
ñuca ninanda fiñarishcata cangunapaj jahuapi talinshna cachamusha. Chaipimi 
cangunaca, ninanda millanayachi tucushcapash, manllaihuambash, ima 
llaquipash japishpaca alichari canman ni tucushcapash, rimashpa pingaichi 
tucushcapash causanguichi. Cai llactataca, cutinga napacha ricushpami 
causanguichi’ ninmi. 
19Judá llactapi huaquin puchushca cangunataca, Mandaj Diosca: ‘Na 
Egiptoman cutin rinachu canguichi’ nircami. Caitaca aliguta yachaichi, 
cunanmi cangunaman alipacha villajuni. 
20Cangunaca, ¿imamandata cangunapaj almatallata, cashna pandachinguichi? 
Cangunallatami, cangunata Mandaj Taita Diosta cashna nishpa tapuchun 
cachahuarcanguichi: ‘Ñucanchita Mandaj Taita Diosta ñucanchimanda 
mañapai. Ñucanchita Mandaj Taita Dios imata mandajpipash, chaitapacha 
yachangapaj villanguilla. Ñucanchica, pai mandashcatami rurapashun’ 
nihuarcanguichimi. 
21Shina nishcamandami, cangunata Mandaj Taita Dios cangunaman imatalla 
villachun mandashcataca, cunanga tucuita villarcani. Ashtahuangarin pai 
imatalla rimashcataca, na cazushpami tianajunguichi. 

22Chaimanda cunanga, caita alipacha yachaichi: Canguna causagringapaj 
munashca pushtupica, espadahuan, yarjaihuan, jatun ung:uihuanmi 
huañunguichi” nijurcami. 

Jeremías 43 

Jeremiastaca, Egiptomanmi apashca 

1Paicunata Mandaj Taita Diosca, tucui cai shimicunata villachunmi, 
paicunapajmanllata cachamushca carca. Mandaj Taita Dios rimashca tucui cai 
shimicunata tucui gentecunaman, Jeremías villashpa tucuchishca jipami, 
cashna tucurca: 
2Osaías shuti runapaj churi Azarías shuti runapash, Carea shuti runapaj churi 
Johanán shuti runapash, tucui caishuj jariyashca runacunapash Jeremiastaca, 
cashnami ninajurca: “Canga, llullashpallami nijungui. Ñucanchita Mandaj 
Taita Diosca: ‘Na Egiptopi causagrinachu canguichi’ nigri nishpaca, maita 
cachamushcangayari. 
3Ashtahuangarin Nerías shuti runapaj churi Baruc shutimi, caldeocunapaj 
maquipi churashpa huañuchingapaj, na cashpaca Babilonia llactaman 
ñucanchita prezu cachangapaj, chashna nichun yuyaita cushcanga” 
ninajurcami. 
4Shina nishpami, Carea shuti runapaj churi Johanán shuti runapash, 
soldadocunata tucui mandajcunapash, tucui gentecunapash, Mandaj Dios 
rimashcata na cazushpa, Judá llactapillata causangapaca na munanajurca. 
5Ashtahuangarin Carea shuti runapaj churi Johanán shuti runahuan, 
soldadocunata tucui mandajcunahuanga, Judá llactapi huaquin puchushca 
gentecunatami tandachinajurca. Paicunaca, tucui caishuj llactacunamanda 
llujchishpa cachamujpi cutin tigramushpami, Judá llactapillata causanajurca. 
6Jaricunatapash, huarmicunatapash, huahuacunatapash, jatun mandajpaj 
ushicunatapash, cuidaj soldadocunata mandaj Nabuzaradán shuti runa, 
Ahicam shuti runapaj churi Gedalías runahuan saquishca tucui 
gentecunatapashmi pushanajurca. Ahicam shuti runaca, Safán shuti runapaj 

churimi carca. Profeta Jeremiastapash, Nerías shuti runapaj churi Baruc shuti 
runatapashmi pushanajurca. 
7Mandaj Dios rimashcata na cazushpami, Egipto llactaman yaicugrirca. Shina 
rishpaca, Tafnes shuti pueblomanmi chayanajurca. 
8Tafnes shuti pueblopi cajpimi Mandaj Diosca, Jeremiastaca cashna nirca: 
9“Jatun rumicunata, cambaj maquihuan japi. Chai rumicunataca, Judá llacta 
runacuna ricujta Tafnes shuti pueblopi Faraonbaj huasiman yaicuna chimba 
purapi tiaj ladrillota rurana turupi pambai. 
10Shina rurashpaca, cashna ningui: Tucuita Mandaj, israelcunapaj Taita Diosca, 
cashnami nin: ‘Ricuichi, ñucata servij, Babilonia llactata jatun mandaj 
Nabucodonosor runatami, caiman cachamugrini. Shina cachamushpami, pai 
mandangapaj tiarinataca, cai rumicunapaj jahuapi churasha. Chai jahuapimi, 
paita llanduna carpatapash shayachinga. 
11Pai shamushpami, Egipto llactataca llaquinayaita tucuchinga. Cai llactapi 
causajcunaca, huañuchi tucunacunaca, huañuchi tucunajungami. Prezu apai 
tucunaca, prezumi apai tucunajunga. Espadapi huañunacunaca, espadapimi 
huañunajunga. 
12Egiptopi tiaj dioscunapaj huasicunataca, ninata japichishpami rupachinga. 
Shina rurashpami chaipi causajcunataca, prezu apanga. Shinami Egipto 
llactataca, jahualla churajunata michij runa chafsinshna, imapash illajta 
saquinga. Shina rurashpapash, paica imapash na tucushpami, casilla paipaj 
llactamanllata tigranga. 
13Shinallata Egipto llactapi tiaj Bet-semes shuti pueblopi rumi 
dioscunatapashmi faquinga. Egiptopi tiaj dioscunapaj huasicunataca, 
rupachishpami saquinga’ ninmi ningui” nircami. 

Jeremías 44 

Jeremiasca, Judá llacta runacunamanmi Egiptopi villashca 

1Judá llacta runacuna, Egipto llactapi causanajushpaca, Migdol, Tafnes, Menfis 
shuti pueblocunapipash, Patros shuti llactapipashmi causajunajurca. 
Paicunamandami Mandaj Diosca, Jeremiasman villajurca. Chaitami 
Jeremiasca, cashna villajurca: 
2“Tucuita Mandaj, israelcunapaj Taita Diosca, cashnami nin: ‘Jerusalenbi 
causajcunatapash, Judá llactapi tiaj pueblocunapi causajcunatapash, tucui 
llaquicunahuan ñuca llaquichijtaca, cangunallata ricurcanguichimi. Ricuichi, 
chai pueblocunaca, cunangamanmi llaquinayaita tucuchishca sirin. Chaicunapi 
causangapaca, pipash na tianllu. 
3Paicunapash, cangunapash, cangunapaj ñaupa taitacunapash na rijsishca, shuj 
dioscunamanra inciensota carashpa alicachingapaj rishpami, ñucataca 
fiñachinajurca. Chashna nalita rurashcamandami, chai jatun llaquicunataca 
cachamurcani. 
4Chashna cajpipash ñuca ima nishcata villaj, ñucata servijcunahuanmi, 
pundamandapacha na shaijushpa cashna nishpa villachijurcani: Cangunaca, 
ñuca na ricunayachishca cashna millanayaicunataca na ruranachu canguichi 
nishpa villachunmi cachamurca. 
5Ashtahuangarin paicuna nalita rurashpa causanajushcata saquishpa 
ñucapajman tigraringapaca, paicunapaj rinrita mañachishpa uyangapajllapash 
na munarcachu. Chaimandami, shuj dioscunaman inciensota carashpa 
cushnichinatapash na saquirca. 
6Shinamandami, ñuca ninandapacha fiñarishcapash talirimurca. Chashna 
talirishpami, Judá llactapi tiaj pueblocunapipash, Jerusalén ñangunapipash 
nina japirirca. Chulunlla pushtuman tigrachishcamandami, cunan 
punllacaman llaquinayaita tucuchi tucushca sirin’ ninmi” nishpami villajurca. 
7Cunanga, tucuita Mandaj, israelcunapaj Taita Diosca, cangunataca cashnami 
nin: “¿Imashpata cangunapaj llaquipajllata, cai jatun nalitaca ruranguichi? 
Caita rurashcamandaca jaripash, huarmipash, huambrapash, chuchujuj 

huahuapash huañushpami, Judá llactapica huaquinllapash na puchushpa, 
tucuilla tucuringuichi. 
8Cangunaca, cai Egipto llactapi causangapaj yaicumushpaca, cangunapaj 
maquihuan rurashcacunaman, shuj dioscunaman inciensota carashpa 
cushnichishpa, ninandapacha fiñachishcamandami, cangunallata 
tucuringuichi. Shinamandami cangunaca, tucui shuj llactacunapica, ima 
llaquipash japishpaca alicachari canman ni tucushpa, nalicachishpa tucushpa 
causanguichi. 
9Cangunapaj ñaupa taitacunapash, Judá llactata jatun mandajcunapash, 
paicunapaj huarmicunapash, cangunapash, cangunapaj huarmicunapash, Judá 
llactapi, Jerusalén ñangunapica, jatun nalita rurashpami causarcanguichi. 
Chashna jatun nalita rurashcataca, ¿ñachari cungarcanguichi? 
10Chashna cashpapash pingai tucushpa na urai cumurishpami, cunangaman 
napacha manllanguichi. Cangunapaj taitacunapash, cangunapash ñuca cushca 
mandashca shimicunata, pactachinajuchun cushca shimicunataca, napacha 
pactachishpami causarcanguichi” ninmi. 
11Shinamandami tucuita Mandaj, israelcunapaj Taita Diosca, cashnatapash nin: 
“Ricuichi, cangunatapash ninanda llaquichingapaj Judá llactapi tucui 
causajcunatapash tucuchingapajmi, ninanda fiñashpa tigrarishpa ricujuni. 
12Huaquinlla puchushca Judá llacta runacunaca, Egipto llactaman rishpa 
chaipi causangapajmi, chai llactata tigrashpa ricunajurca. Chai Egipto 
llactapillatami, tucuilla tucuchi tucunga. Paicunaca, espadahuan 
huañuchijpimi urmanajunga. Yarjaimanda huañushpami tucurinajunga. 
Espadahuan, yarjaihuanga, uchillamanda callarishpa runacunacamanmi 
tucurinajunga. Huaquin puchushcacunaca, ninanda millanayachi tucushca, 
manllachi tucushca, ima llaquipash japishpaca alichari canman ni tucushca, 
nalicachishpa rimai tucushcami causanga. 

13Egipto llactapi causangapaj shamujcunataca, Jerusalenbi 
llaquichishcashnallatami espadahuan, yarjaihuan, jatun ung:uihuan 
llaquichisha. 
14Huaquinlla puchushca, Judá llacta runacuna Egipto llactaman rishpa, chaipi 
causajcunaca pillapash na quishpiringachu. Judá llactaman tigrangapaca, 
shujllapash na causaj puchungachu. Paicunaca, chai llactaman tigrashpa chaipi 
causangapaj munashpami, ninanda llaquirishpa causanajun. Chaimanga, na 
tigrangachu. Ashtahuangarin pacajushpa huaquin llujshijcunallami tigranga” 
ninmi. 
15Chaita villajpimi, paicunapaj huarmicuna shuj dioscunaman, inciensota 
carashpa cushnichishcata yachaj runacunapash, chaipi tandanajushca tucui 
huarmicunapash, ashtaca gentecunapash, Egipto llactapillata causaj tucui 
gentecunapash, Patros shuti llactapi causajcunapash, chaipi tandanajushca 
carca. Paicunami, Jeremiastaca cashna ninajurca: 
16—Mandaj Diospaj shutipi can villashcataca, napacha uyashunllu. 
17Ashtahuangarin ñucanchi shimihuambacha tucui imatalla rimashcatami 
rurashpa causashun. Ñucanchi ñaupa taitacunapash, ñucanchita jatun 
mandajcunapash, ñucanchita mandajcunapash, Judá llactapi tiaj 
pueblocunapi, Jerusalén plazacunapica, jahua pachata jatun mandaj nishca 
huarmi diosmanmi, inciensota carashpa cushnichin carcanchi. Talina 
vinotapash carashpami, talin carcanchi. Chashna rurashpami, ashtaca 
granocunata charircanchi. Ima llaquipash na ricushpami, cushijushpa 
causanajurcanchi. 
18Ashtahuangarin jahua pachata mandaj nishca huarmi diosman inciensota 
carashpa cushnichinatapash, talina vinota carashpa talinatapash saquishca 
punllamandapachami, tucui imapash illaj causanajunchi. Chaimandami 
espadahuan, yarjaihuan huañushpa tucurinajunchi. 
19Jahua pachata mandaj nishca huarmi diosman inciensota cushnichishpa, 
talina vinotapash talishpa carashpaca, ¿nachu ñucanchi cusacunamambash 

imatallapash na pacashpa tucuita villashpa, tortillacunatapash rurashpa, talina 
vinotapash caranchi?— ninajurcami. 
20Chaimandami Jeremiasca, tucui gentecunata, jaricunata, huarmicunata, 
paita tapuj tucui gentecunataca cashna nijurca: 
21—Cangunapaj ñaupa taitacunapash, cangunata jatun mandajcunapash, 
cangunata mandajcunapash, Judá llactapi causajcunapash, Judá llacta 
pueblocunapi, Jerusalén ñangunapi, shuj dioscunaman inciensota carashpa 
cushnichishcataca, Mandaj Diospaj yuyaipica, ¿nachu yariajun? 
22Shina yarijushpami Mandaj Diosca, cangunataca nalicunata rurashpa, 
millanayaicunatalla rurashpa causanajujpi, ricujuitallapash na usharca. 
Shinamandami, cangunapaj llactaca llaquinayaita tucuchi tucushca, manllachi 
tucushca, ima llaquipash japishpaca alichari canman ni tucushca, chaipi 
causangapajpash shuj gentellapash illaj, cunan punllacunacaman chashna 
sirin. 
23Cangunallatami, Mandaj Diosta fiñashpa, shuj dioscunamanra inciensota 
carashpa, juchata rurarcanguichi. Mandaj Dios rimashpa mandashcatapash, 
pactachinajuchun cushca shimicunatapash, imashna causanata 
yachachishcatapash, na pactachishpami causarcanguichi. Shinamandami 
cangunapaj jahuapica, cunangaman cai jatun llaquicuna shamushca— 
nijurcami. 
24Jeremiasca, tucui gentecunata, tucui huarmicunatami cashna nijurca: —
Egipto llactapi causanajuj, Judá llactamanda tucui gentecuna, Mandaj Dios 
rimashcata uyaichi. 
25Tucuita Mandaj, israelcunapaj Taita Diosca, cashnami nin: ‘Cangunaca, 
cangunapaj huarmicuna, cangunapaj shimihuan rimashcataca, cangunapaj 
maquihuambachami ruranajunguichi. Cangunaca: Jahua pachata mandaj 
nishca huarmi diosman inciensota carashpami cushnichishun. Talina 
vinotapashmi carashpa talishun nishcataca pactachishumbachami 

ninajurcanguichimi. Cangunaca, chaitapachami ruranajunguichi. Paiman 
imatalla carashun nishcatapashmi ruranajunguichi’ ninmi. 
26Shina cashcamandaca, Egipto llactapi causanajuj, Judá llactamanda tucui 
gentecuna, Mandaj Diospaj Shimita uyaichi: ‘Ricuichi, Mandaj Dios ñucami, 
ñuca jatun shutipi cashna nishpa juramenturcani: Tucui Egipto llactapi 
causanajuj, Judá llactamanda maijan runa cashpapash, ñuca shutipi na 
mañanajungachu. Mandaj jatun Diosca causajumbachami nishpaca, na 
ashtahuan rimanajungachu. 
27Ricuichi, paicunaman ima alita rurangapaj randica, jatun llaquita 
rurangapajmi ricuriajuni. Egipto llactapi causanajuj Judá llactamanda 
runacunaca, tucuilla tucuringacamanmi, espadahuan, yarjaihuan 
huañunajunga. 
28Espadahuan huañunamanda quishpirij huaquin runacunallami, Egipto 
llactamandaca, Judá llactaman tigranajunga. Judá llactamanda Egiptoman 
shamushpa, chaipi causanajuj huaquin gentecunami yachanajunga. Paicunaca, 
ñuca rimashca shimi, na cashpaca paicuna rimashca shimi pactashcatami 
yachanajunga. 
29Cangunata llaquichishami nishcataca pactachishapachami. Ñucaca, cai 
llactapillatami cangunataca llaquichigrini. Chashna rurajta ricushpaca, 
ñucataca imata nishpapash, chaitaca pactachijpacha cashcatami yachanguichi’ 
ninmi Mandaj Diosca. 
30Mandaj Diosca, cashnatapashmi nin: ‘Ricuichi, Judá llactata jatun mandaj 
Sedequías shuti runataca, paita fiñashpa huañuchingapaj munajuj, Babilonia 
llactata jatun mandaj Nabucodonosor runapaj maquipimi churarcani. 
Shinallatami Egipto llactata jatun mandaj Hofra shuti Faraondaca, paita 
fiñashpa huañuchingapaj munajcunapaj maquipi churani’ ninmi— nijurcami. 

Jeremías 45 

Escribij Baruc shuti runaman Jeremías villashcami 

1Josías shuti runapaj churi, Judá llactata jatun mandaj Joacim shuti runaca, 
ñami chuscu huatata mandajurca. Chai huatapimi, profeta Jeremiasca, Nerías 
shuti runapaj churi escribij Baruc shuti runaman Dios villachun mandashcata 
villajurca. Jeremiasca, Dios villashca shimicunataca, pillushca carapi Baruc 
runa escribijujpimi, cashna nishpa villajurca: 
2“Baruc runalla, israelcunata Mandaj Taita Diosca, candaca cashnami nin: 
3‘Canga cashnami nijurcangui: ¡Aij ñucalla, cunanga imachari tucusha! Mandaj 
Diosca, cai jatun llaquihuan cajpillatami, ashtahuan llaquichihuan. 
Huacaitapash na ushanichu, ashatallapash na samai ushanica’ nijurcanguimi. 
4Chaimanda paitaca, cashna ningui nihuarcami: Mandaj Diosca, cashnami nin: 
‘Ricui, ñuca shayachishcacunatami urmachijuni, ñuca tarpushcacunatami 
fitishpa shitajuni. Tucui cai llactapi causajcunatami, chashna rurasha. 
5¿Shina rurajujta ricushca jahuachu, canllata jatun tucungapaj mascangui? 
Chaitaca, ama mascaichu. Ricui ñucaca, tucuicunamanmi llaquita apamuni. 
Ashtahuangarin can maiman rijujpipash, macanajushpa imatapash quichushpa 
apamushcatashnami, canman causaita cusha’ ninmi Mandaj Diosca ningui 
nihuarcami” nishpami villajurca. 

Jeremías 46 

Egipto llactata llaquichinatami villashca 

1Shuj llactacunata fiñashpa llaquichinata, Mandaj Dios Jeremiasman villashca 
shimicunami, caipica tiajun. 
2Egipto llactata llaquichinatami, caipica villajun: Josías shuti runapaj churi, 
Judá llactata jatun mandaj Joacim shuti runaca, ñami chuscu huatata 
mandajurca. Chai huatapimi, Egipto llactata jatun mandaj Necao shuti 
Faraondaca, Babilonia llactata jatun mandaj Nabucodonosor runaca, Eufrates 
yacu ladollapi tiaj Carquemis shuti pueblopi macanajushpa misharca. Chai 
Necao shuti runapaj soldadocunata llaquichinatami, cashna villajurca: 

3“Jarcarina uchilla escudota, jatun escudota japishpa, jatun macanajuiman 
shamuichi. 
4Caballopi tiarinacunata alichishpa tiarichi. Umapi churajuna jirruta 
churajuichi, lanzacunata ali fichashpa punchayachichi, jirru churajunatapash 
churajuichi. 
5Mandaj Diosca, cashnami nin: ¿Imashpata manllarishpa huashaman 
tigranajujta ricujuni? Paicunapaj ninan shinlli soldadocunaca, tucui ladopi 
manllai tiajpimi, tigrashpapash na ricushpa, caita chaita pacajushpa 
calpanajurca. 
6Ninanda calpaj runapash, na calpanachu, ninan shinlli runapash, na 
pacanachu. Eufrates yacu manñapi tiaj jahua lado llactapimi, nitijashpa 
urmanajurca. 
7¿Pita jatun yacushna chaitaca vichai shamujun? Chai yacuca, jatun 
yacucunashnami cuyurimunajun. 
8Egipto llacta runacunaca, jatun yacushnami jundamunajun. Chai runacunaca, 
jatun yacushnami cuyurinajun. Paicunaca: ‘Ñucanchi vichai rishpaca, tucui 
llactapimi jundashun. Pueblotapash, chaipi causajcunatapashmi tucuchishun’ 
ninajunmi. 
9Caballopi tiarijcuna, vichai richi. Carretapi purijcuna, caparishpa ñaupashpa 
calpaichi. Ninan shinlli soldadocuna, jarcarina escudota apanata ali yachaj, 
Etiopía shuti llacta, Put shuti llacta soldadocunapash, llujshichi. Arcohuan 
macanajunata yachaj, Lud shuti llactamanda soldadocunapash, llujshichi. 
10Ashtahuangarin chai punllapica, tucuita Mandaj Taita Dios llaquichina 
punllami canga. Paita fiñajcunataca, paita llaquichishcashnallata llaquichina 
punllami canga. Chai espadaca, langashna tucuchishpami cushijunga. Na 
munangacaman micushcashnami, paicunapaj yahuarhuanga machashcashna 
tucunga. Paicunaca, tucuita Mandaj Taita Diosman animalta cushpa 
huañuchishcami canga. Eufrates yacu manñapi tiaj jahua lado llactapimi, 
chashna tucunga. 

11Egiptopi causajcunalla, jarihuan nara tacarishca cuitsashna cashpapash, 
Galaad shuti llactaman vichai rishpa, bálsamo nishca jambita apagrichi. 
Ashtahuanmi jambicunataca, mirachishpa charina cangui. Chashna 
charijpipash, can ali tucunaca na tiangachu. 
12Canguna rimai tucushpa pingai tucushcataca, caishuj llactacunapipashmi 
uyarirca. Canguna caparinajushcapash, tucui cai pacha jundami uyarirca. 
Ninan shinlli soldadoca, caishuj shinlli soldadohuan huactarishpami, 
ishcandimanda urmanajurca” nishpami villajurca. 
13Mandaj Diosca, pai ima nishcata villaj Jeremiastami, Babilonia llactata jatun 
mandaj Nabucodonosor runa shamushpa, Egipto llactata llaquinayaita 
tucuchinata cashna villachun mandarca: 
14“Egipto llactapi villaichi. Migdol shuti pueblopipash yachachun villaichi. 
Menfis, Tafnes shuti pueblocunapipash yachachun, cashna nishpa villaichi: 
‘Alichirishpa shayarichi. Canguna causanajuj muyunditaca, espadahuanmi 
langanshna tucuchinga’ nishpa villaichi. 
15Shinlli torretashna rurashca cangunapaj jatun pircapash, ¿imashpata urmachi 
tucushca? Mandaj Dios t'angashpa shitajpimi, na shinlli shayai ushashpa 
urmarca. 
16Ashtahuan ashtacapachami urmanajurca. Tucuicunami, paicunapaj 
cumbacunapaj jahuapillata urmanajurca. Shinamandami cashna ninajurca: 
‘Jatariyari, ñucanchi puebloman, ñucanchi huacharishca llactaman, 
ñucanchita espadahuan nara mishajpillata, pacajushpa tigrashunchiyari’ 
ninajurcami. 
17Chaipica: ‘Egipto llactata jatun mandaj Faraonga, macanajushpa mishana 
punllatami yanga yalichun saquishca’ nishpami caparinajurca. 
18‘Jatun Mandaj ñucaca causajunipachami’ ninmi. Paipaj shutica, tucuita 
Mandaj Dios shutimi. Paimi, cashna nin: ‘Tucui urcucunata yali Tabor shuti 
urcushna, jatunmi shamunga. Mama cucha manñapi ricurijuj, Carmelo shuti 
urcushna jatunmi chayamunga. 

19Egiptopi causajcunalla, cangunaca prezu rishpa, imatalla apanatapash ña 
alichinajuichilla. Menfis shuti puebloca, llaquinayaita tucuchi tucushcami 
canga. Chaipi causangapaca, shuj runallapash na tiangachu. 
20Egiptoca, juyailla malta shicushnami. Shina cajpipash jahua lado 
llactamandami, tucuchij shamunajun. 
21Culquipaj macanajuj soldadocunapash, virayashca shicucunashnami 
paicunahuan causanajurca. Paicunapashmi, huashaman tigranajurca. 
Tucuicunallatami, tigrashpapash na ricushpa calpanajurca. Paicunataca 
llaquichina punllacuna, llaquichi tucuna huatacuna chayajpimi, chashna 
calpanajurca. 
22Paicunata fiñajcunaca, quiruta urmachijcunashna jachacunahuan 
shamujpimi, culebrashna silbashpa calpanajunga’ ninmi. 
23Mandaj Diosca, cashnatapashmi nin: ‘Chai llaquichij runacunaca, 
langostacunatapash yali maitapash na cuentai ushanalla, ashtacapachami 
shamunga. Paicunami, na yaicui ushanalla jatun sachacunaman yaicushpa, 
quirucunata urmachinajunga. 
24Chashnami Egiptopi causajcunaca, pingai tucunajunga. Jahua lado 
llactamanda gentecunapaj maquipimi, churai tucunajunga’ ninmi. 
25Tucuita Mandaj, israelcunapaj Taita Diosca, cashnami nin: ‘Ricuichi, ñucaca 
Tebas shuti pueblopi tiaj Amón shuti diostaca llaquichigrinimi. Faraondapash, 
pai mandajuj Egipto llactatapash, chaipi causajcunapaj dioscunatapash, 
paicunapaj jatun mandajcunatapashmi llaquichigrini. Shinami Faraondaca, 
paita yariajlla causajcunandi llaquichisha. 
26Paicunata huañuchingapaj mascajcunapaj maquipimi churasha. Babilonia 
llactata jatun mandaj Nabucodonosor runapaj maquipi, chai jatun mandajta 
servijcunapaj maquipimi churasha. Shina cajpipash chai jipaca, punda 
punllacunashnallatami Egiptopillata causanajunga’ ninmi Mandaj Diosca. 

27‘Jacobopaj mirai ñuca servijcunalla, na manllanachu canguichi. Israelcunalla, 
shaijushcashnaca na tucunachu canguichi. Ricuichi, ñucami cangunataca, 
carupi cajpipash quishpichisha. Cangunapaj miraicunatapash, prezu apai 
tucushca causanajuj llactacunamandaca tigrachimushami. Shina 
tigrachimujpimi, Jacobopaj miraicunaca samanajunga. Paicunaca, imapipash 
alimi llujshinajunga. Paicunataca, pipash na manllachijpimi causanga. 
28Jacobopaj mirai ñuca servijcunalla, na manllanachu canguichi. Ñucami, 
cangunahuan cani. Cangunata, ñuca llujchishpa caita chaita cachashca tucui 
llactacunataca tucuchigrinimi. Shina tucuchishpapash cangunataca, na tucuilla 
tucuchishachu. Ashtahuangarin cangunataca, llaquichina cashcatapachallami 
llaquichisha. Cangunataca, na llaquichishpaca na saquishachu’ ninmi Mandaj 
Diosca” nishpa villachunmi mandarca. 

Jeremías 47 

Filisteocunata llaquichinatami villashca 

1Gaza shuti pueblopi causaj filisteocunata Faraón nara llaquichijpillatami, 
Mandaj Diosca, filisteocunata llaquichinamandaca, pai ima nishcata villaj 
Jeremiasman villarca: 
2Mandaj Diosca, cashnami nirca: “Ricuichi, jahua lado llactamanda yacu 
jundashpa vichai rishpami jicharimunga. Chai yacumi, ninanda jatarimushpa 
chai llactapi jundashpa, imalla tiashcatapash, chaipi tiaj pueblocunatapash, 
chaipi causajcunandi pambanga. Runacunapash ninandami caparinajunga. 
Tucui chai llactapi causajcunapashmi huacanajunga. 
3Caballocuna calpamujta uyashpa, carretacuna huacamujta uyashpa, 
ruedacunapash culunlla shamunajujpimi, taitacunaca paicunapaj 
maquihuanga imata ruraitapash na ushashpa, huahuacunataca jichushpa 
saquinajurca. 
4Tucuilla filisteocunata tucuchina punllami chayamujun. Paicunata ayudanajuj 
Tiro shuti, Sidón shuti pueblocunapash tucuringami. Mama cucha chaupipi tiaj 

Caftor shuti llactapi huaquin puchushca filisteocunatapash, Mandaj Dios 
ñucami tucuchisha. 
5Gaza shuti pueblopi causajcunaca, ajchatami rutui tucunajurca. Ascalón shuti 
pueblopi causajcunacarin tucurircami. Chai pueblo pugru pambapi huaquin 
puchushcacunaca, ¿ima punllacamanshi quiquin aichatallata 
chugririnajunguichi? 
6Mandaj Diospaj espadalla, ¿ima horasta samagripangui? Canda alichinapillata 
cutin yaicushpa, casilla samapairi. 
7¿Imashnata samanguiyari? Mandaj Dios ñucallatamari candaca, Ascalón shuti 
pueblopi causajcunata huañuchijuchun cachamurcani. Mama cucha manñapi 
tiaj llactapi causajcunata huañuchijuchunmi, chaipi churarcani” nircami. 

Jeremías 48 

Moab shuti llactata llaquichinatami villashca 

1Tucuita Mandaj, israelcunapaj Taita Diosca, Moab shuti llactata 
llaquichinamandaca, cashnami nijurca: “¡Aij Nebo shuti pueblolla, tucuchi 
tucushca, pingaichi tucushcamari! Quiriataim shuti pueblotapash 
quichushcamari. Misgab shuti pueblopi causajcunapash, yapata 
musparishpami ninanda shaijushca. 
2Moabitacunaca, na cutin paicunallata alicachirinajungachu. Hesbón shuti 
pueblopi causajcunami, paicunata fiñashpa: ‘Jacuchi, chai llactataca llacta 
puracunamanda chingachishunchi’ nishpa, nalitalla yarinajushca. Madmena 
shuti pueblolla, cambashmi fitijpishna tucuringui. Candaca, espadami 
catiriashpa llaquichinga. 
3¡Horonaim shuti pueblotapash, faquinshnami ninanda llaquichishpa 
tucuchinajun nishpa, ninanda caparishpa huacashcami uyarijun! 
4Moab llactaca, ninandami llaquichi tucurca. Uchilla huahuacuna ninanda 
caparishpa huacashcapash, uyarijtami llaquichirca. 

5Luhit shuti pueblo vichaitaca, ninanda caparishpa huacashpami, vichai 
rinajunga. Horonaim shuti pueblo uraitapash, fiñajcunapash uyajtami ninanda 
caparishpa huacashpa, urai rinajurca. 
6Pacajungapaj calpaichiyari, cangunapaj causaitaca quishpichichiyari. 
Jichushca pambapi tiaj retama yurashna causagrichiyari. 
7Cangunaca, imatalla canguna charishcata, imapash ninan valishcacunata 
charishcata yariajllami causarcanguichi. Chaimandami cangunapash, apai 
tucunguichi. Cangunapaj Quemos shuti diospash paipaj curacunandi, paipaj 
mandajcunandimi prezu apai tucunga. 
8Chai tucuchijca, tucuilla pueblocunaman shamushpami, shuj pueblotallapash, 
na quishpichinga. Pugru pambapash, loma jahua pambapashmi, tucuchi 
tucunga. Mandaj Diosllatami, chashna nirca. 
9Jahuata richunga, Moab llactaman alasta cuichiyari. Chaipi tiaj 
pueblocunapica, pillapash causangapaj illajpimi, jichushca pambashna canga. 
10Imatalla rurachun Mandaj Dios mingashcata, na aliguta pactachij runaca, 
ninanda llaquichi tucuchun. Paipaj espadahuan na huañuchigrij runapash, 
ninanda llaquichi tucuchun. 
11Moab llactapi causajcunaca, chairalla viñaimandapachami casilla aliguta 
causanajurca. Vinoca, chai fundupilla unaita tiashpapash, mishquillagu 
carcallami, mishquillagu ashnaipash na anchurircachu. Vinota shuj 
fundumanda caishuj funduman na yalichishcashnami paicunaca, maijan 
llactamambash na prezu apai tucurca” nijurcami. 
12Mandaj Diosca, cashnatapashmi nijurca: “Chashna causashcamandami, shuj 
fundumanda shujman yalichijcunata cachamuna punlla chayamujun. Chai 
punllapi paicuna shamushpami, chai vinotaca shuj funducunaman 
yalichinajunga. Funducunamanda talishpami, chushajta saquinga. Cara 
muchilacunatapashmi liquinajunga. 

13Shina rurajpimi moabitacunaca, Quemos shuti diosta yangallata 
charishcamanda, pingai tucunajunga. Bet-el shuti pueblota yariajlla 
causashcamanda, israelcuna pingai tucushcashnallatami, pingai tucunajunga. 
14¿Imashnata cangunaca: ‘Ñucanchica, ninan shinlli runacunami canchi, ali 
macanajuj jaricunami canchi’ nigringuichi? 
15Moab shuti llactaca, ñami tucuchi tucushca. Pueblocunapash, 
llaquinayaitami tucuchi tucushca. Chairalla viñai, agllai tucushca 
runacunapash, cungata muchui tucungapajmi urai rinajushca” nijurcami Jatun 
Mandajca. Paica, tucuita Mandaj Dios shutimi. 
16“Moab llactapaj llaquicuna shamuna punllapash, ñami chayamugrin. Jatun 
llaquica, ñapashmi shamujun. 
17Paipaj muyundipi causajcunaca, tucuicunallata llaquirichiyari. Paipaj shutita 
rijsijcunaca, tucuicuna: ‘Shinllipacha, juyailla vara caspimari carca. 
¿Imashnata faquirircayari?’ nichi. 
18Dibón shuti pueblopi causajcunalla, juyailla tiajushcamanda uriajushpa, 
chaquishca alpapi tiarichiyari. Moab llactata tucuchijmari, cangunahuan 
macanajungapaj shamushpa, cangunapaj jatun pircacunatapash urmachirca. 
19Aroer shuti pueblopi causajcunalla, ñambi shayarishpa ricuichiyari. 
Quishpiringapaj pacajushpa calpajcunataca: ‘¿Imata tucurcayari?’ nishpa 
tapuichi. 
20Moab llactaca llaquichi tucushcamandami, pingai tucurca. Shina 
cashcamandaca, ninanda caparishpa huacaichiyari. Moab llacta tucuchi 
tucushcataca, Arnón shuti yacu manñapi causajcunamambash villaichiyari. 
21Pugru pambapi tiaj pueblocunamanmi, jatun llaqui shamurca. Holón, Jahaza, 
Mefaat, 
22Dibón, Nebo, Bet-diblataim, 
23Quiriataim, Bet-gamul, Bet-meón, 

24Queriot, Bosra shuti pueblocunamanmi, jatun llaqui shamurca. Moab 
llactapica, ladollapi tiaj, carupi tiaj tucui pueblocunamanmi, jatun llaquica 
shamurca. 
25Ninan ushaita charij Moab llactaca tucurircami, paipaj rigrapash 
faquirishcashnami tucurca” ninmi Mandaj Diosca. 
26Moabitacunataca machashcatashna saquichi. Paicunaca, Mandaj Diostami 
jariyanajurca. Moabitacunaca, paicuna shunguta tigrachishca jahuapillatami 
urmanajunga. Paicunataca, na cazushpa asishpa ricui tucushcapash cachun. 
27Cangunaca, ¿nachu israelcunataca shuhuanajujta japishpashna na cazushpa 
asinajurcanguichi? Paicunata yarishpa parlanajushpaca, ninandami 
asinajurcanguichi. 
28Moab llactapi causajcunalla, pueblocunamanda llujshishpa, rumi jacacunapi 
causagrichi. Jatun huaicu patapi, paloma tazinda rurashpa tiarinshna 
causagrichilla. 
29Moab llactapi causajcuna jariyashpa jatun tucushcataca uyarcanchimi. 
Paicunaca, ninanda jariyashca, jatun tucushca, ninan shinlli tucushca, pitapash 
na manllaj, pitapash na cazuj shungucunami. 
30Mandaj Diosca, cashnami nin: “Ñucaca, manllanayaita paicuna 
fiñarishcatapash rijsinimi. Ashtahuangarin imatapash na rurai 
ushanajungachu. Paicuna na cazushpa jariyashcapash, yangallatami canga” 
ninmi. 
31Shinamandami ñucaca, Moab llactamandaca ninanda caparishpa huacagrini. 
Tucui moabitacunamanda, Kir-hares shuti pueblopi causajcunamandaca, aij 
nishpami huacagrini. 
32Sibma shuti pambapi tiaj uvas chagralla, canmandaca Jazer shuti pueblopi 
causajcunamanda huacashcashnallatami, ninanda caparishpa huacasha. 
Cambaj malqui yuracunaca, mama cucha chimbacamanmi jatunyarca. Jazer 

shuti cuchacamanmi, ñaviyashpa viñarcangui. Shina juyailla viñashpa 
fucushcata tandachinalla cajpimi, chai tucuchijca chayamushpa tucuchirca. 
33Moab llactapi ali fucuj pambacunapi ninanda cushijunapash, na tiangachu. 
Uvasta cutana pushtucunapipash, vinoca illangami. Candashpandi uvasta 
sarunapash tucuringami, ima candanapash na tiangachu. 
34Hesbón shuti pueblopi causajcunaca, Eleale shuti pueblocaman uyarijtami, 
ninanda caparishpa huacanajurca. Jahaza shuti pueblocamambashmi uyarirca. 
Nimrim shuti yacucunapashmi, tucuchi tucunga. Chaimandami Zoar shuti 
pueblomandaca, Horonaim shuti puebloman uyarijta, quimsa huatata charij 
shicucunashna huacanajurca. 
35Mandaj Diosca, cashnami nin: “Moabita puramandaca, paicunapaj 
dioscunaman lomacunapi animalta carashpa huañuchijcunata, inciensota 
carashpa cushnichijcunataca tucuchishami” ninmi. 
36Shinamandami ñuca shunguca, gaitacuna huacanshna Moab llactamandaca 
huacanga. Kir-hares shuti pueblomandapashmi, gaitacuna huacanshnallata 
huacanga. Paicuna charingapaj imatalla mirachishcacunaca, tucuillami 
tucurirca. 
37Tucuicunapaj uma ajchatapashmi rutunga, tucuicunapaj barbastapashmi 
anchuchinga. Tucuicunapaj maquipipashmi, aspishpa chugrichi tucunajunga. 
Tucuicunami cañamuta churajunajunga. 
38Mandaj Diosca, cashnami nin: “Ñucami, Moab llactataca maucayashca 
funduta na munashpa, ñutunshna llaquichircani. Shinamandami 
moabitacunaca, tucui huasi jahuacunapipash, ñangunapipash ninanda 
caparishpa huacanajunga” ninmi. 
39¡Ninanda llaquirishpa huacaichiyari! ¡Moabitacunaca, ninandamari llaquichi 
tucushca! ¡Moab llactaca, huashaman tigrashpa calpashpamari, na cazushpa 
asi tucurca! Paipaj muyundipi tucui causajcunapaca, ninanda nalicachi 
tucushca, ninan manllai japi tucushcami causanajunga. 

40Mandaj Diosca, cashnami nin: “Ricuichi, Moab llactata llaquichingapaca, 
alasta pascashpa jatun anga shamunshnami shamunga. 
41Shina shamushpami, pueblocunataca mishanga, jatun pircahuan jarcashca 
pueblocunatapashmi mishashpa japinga. Chai punllapica, Moab llactapi causaj 
shinlli runacunapaj shunguca, huahuata unguna nanaihuan huarmipajshnami 
canga. 
42Moab llactapi causajcunaca, Mandaj Dios ñucatami fiñashpa ninanda 
jariyanajurca. Shinamandami paicunapaj llactapash chingangacaman tucuchi 
tucunajunga” ninmi. 
43Mandaj Diosca, cashnatapashmi nin: “Moabitacunalla, cangunapaca ninan 
manllaipash, urmana utujupash, japina lazupashmi tianga. 
44Manllarishpa pacajungapaj calpashpapash, utujupimi urmanguichi. 
Utujumanda llujshishpapash, lazupimi japi tucunguichi. Ñucami, Moab llactapi 
causajcunaman jatun llaqui huatata apamugrini” ninmi Mandaj Diosca. 
45“Pacajushpa calpajcunaca, Hesbón shuti pueblo llandupimi, na ushashpa 
shayarinajurca. Ashtahuangarin Hesbón shuti pueblomandapash, Sehón shuti 
pueblo chaupimandapash, rupajuj nina llujshishpami, Moab llacta manña 
ladotapash rupachijurca. Ninanda caparinajuj gentecunaca, umacamanmi 
rupanajurca. 
46¡Aij moabitacunalla! Quemos shuti diosta yarij gentecunaca tucurircami. 
Cangunapaj churicunapash, ushicunapash shuj llactamanmi prezu apai 
tucunajurca. 
47Ashtahuangarin jipa punllacunapica, Moab llactamanda prezu apai 
tucushcacunataca cutinmi tigrachimusha” ninmi Mandaj Diosca. Moab llacta 
llaquichi tucunata villashca shimicunaca, caicamanmi. 

Jeremías 49 

Amonitacunata llaquichinatami villashca 

1Mandaj Diosca, amonitacunata llaquichinamandaca, cashnami nin: 
“Israelcunaca, ¿nachu huahuacunata charin? Paicuna taitamanda imaguta 
charishcacunata chaupiringapaca, ¿nachu pipash tian? ¿Imashpata Milcom 
shuti diosca, Gad shuti aillupaj llactataca quichushca? ¿Imashpata paipaj 
gentecunara, chai pueblocunapi causanajun?” ninmi. 
2Shinamandami Mandaj Diosca, cashnatapash nin: “Amonitacunapaj Rabá 
shuti pueblopica, jatun macanajui callaringapaj caparinajujta uyana 
punllacunami chayamujun. Chai puebloca, tucuillami urmachi tucunga. Chaipi 
tiaj tucui caishuj pueblocunapash rupachi tucungami. Israelcunaca, paicunata 
quichushca pueblocunataca, cutinmi japinajunga” ninmi Mandaj Diosca. 
3“Hesbón shuti pueblopi causajcunalla, huacaichiyari. Hai shuti puebloca, 
ñamari tucuchi tucushca. Rabá shuti pueblopi causajcunalla, ninanda 
caparishpa huacaichiyari. Cañamuta churajushpa, yarishpa yarishpa 
huacashpa, pirca huashacunata muyuichiyari. Cangunapaj Milcom diosca, 
paipaj curacunandi, paipaj mandajcunandimi, prezu apai tucushca. 
4Shinlli shungupacha tucushca huarmishna causajcunalla, ¿imashpata 
cangunapaj pugru pambacunahuan jariyanguichi? Cangunapaj pugru 
pambacunaca, tucuchi tucurcamari. Canguna imapash ninan valishcacunata 
charishcacunatalla yariajlla causashpami: ‘¿Pita ñucanchitaca, llaquichingapaj 
shamungayari?’ ninajunguichi” ninmi. 
5Tucuita Mandaj, Jatun Diosca cashnatapashmi nin: “Ricuichi, ñucami 
cangunapaj tucui muyundi llactacunamanda jatun manllaita apamugrini. 
Shinamandami tigrashpapash, na ricushpa ñaupajman calpanguichi. Shina 
calpashpa pacajushca purinajujta cutin tandachij runaca, pipash na tiangachu. 
6Ashtahuangarin chai jipaca, amonitacuna prezu apai tucushcataca, 
ñucallatami tigrachimusha” ninmi Mandaj Diosca. 

Edom shuti llactata llaquichinatami villashca 

7Tucuita Mandaj Taita Diosca, Edom llactata llaquichinataca, cashnami nin: 
“Temán shuti llactapica, ali yachaica, ¿ñachu illan imatayari? Alipacha 

yachajushcacunaca ali yuyaita cunapash, ¿ñachu tucurishca imatayari? 
Paicuna yachajushcapash, ¿yangachu tucushca imatayari? 
8Dedán shuti pueblopi causajcunalla, calpashpa huashaman tigrashpa utuju 
ucucunapi causagrichiyari. Esaupaj miraicuna llaquichi tucuna 
punllapillatami, jatun llaquita cachamugrini. 
9Uvasta pallajcuna, canda fiñashpa pallaj shamushpaca, ¿nachu asha 
pallajunata saquinman carca? Shuhuacuna tuta shamushpapash, ¿nachu apai 
ushanatalla apanman carca? 
10Ashtahuangarin Esaupaj miraicunataca, lluchullatashnami saquisha. Paicuna 
maipi pacajushcapash ricuringallatami. Shinamandami, maipi pacajuitapash 
na ushanajunga. Chashnami Esaupaj miraicunapash, paipaj huauquicunapash, 
ladolla llactacunapash, tucuchi tucunajunga. Paicunaca tucuringapachami. 
11Taita mama illaj, huahuacunataca saquichilla, ñucami viñachisha. 
Cangunapaj sapalla huarmicunapash, ñucatami yariajlla causanajunga” ninmi. 
12Mandaj Diosca, cashnatapashmi nin: “Ricuichi, ñuca llaquichina copamanda 
na ufiana nishcacunapash ufiangapachami. Shina cashpaca, ¿canrachu 
napacha ufiana cangui? Ashtahuangarin na chashnachu. Canga ufianapachami 
cangui. 
13Bosra shuti puebloca, llaquinayaitami tucuchi tucushca. Nalicachishpami 
rimai tucushca. Chulunlla pushtumanmi tigrachishca, ima llaquipash 
japishpachari ali canman ni tucushcami canga. Chai muyundi tucui caishuj 
pueblocunaca, tucui causaipi llaquinayaita jichui tucushcami canga. Chaitaca 
ñucamandallatami juramenturcani” ninmi Mandaj Diosca. 
14Mandaj Diosca, shuj llactacunapi cashna nishpa villachun, shuj villajta 
cachamushcatami uyarcani: “Edom llactapi causajcunahuan macanajungapaj 
tandanajushpa vichai shamuichi. 
15Ricuichi, cangunataca tucui uchilla llactacunamanda yali uchilla cachunmi 
ruragrini. Tucui gentecuna nalicachishcami canguichi. 

16Jaca rumi jatun utujucunapi, jatun urcu lomacunapi causajcunalla, canguna 
na cazushcallata, cangunapaj shungupi jariyashcallatami, cangunataca 
umachirca. Jatun angashna jahuacunapi tazinda rurashpa tiajujpipash, 
chaimandaca uriajuchishami ninmi Mandaj Diosca” nishpa villajtami uyarcani. 
17“Edom llactaca, llaquinayaita tucuchi tucushcami canga. Shinamandami, 
chaita tucui yalijcunaca, manllarishpa ricunajunga. Tucuita chashna 
llaquichishcata ricushpami asinajunga. 
18Chai llactaca, Sodoma shuti, Gomorra shuti pueblocunata, chai muyundi 
pueblocunandi tucuchi tucushcashnami canga. Pipash na chaipica 
causangachu, huañuna aichayu shuj runallapash na causangachu. Mandaj Dios 
ñucami, chashna nini. 
19Uyaichi, virayashca juyailla animalta japingapaj, Jordán yacu manña 
sachamanda león llujshinshnami, paicunataca llaquichingapaj vichai risha. 
Ñallapachami chaimandaca calpachisha. Ñuca agllashca runatami, chashna 
rurachunga mingasha. ¿Pita ñucashna cangayari? Ñucahuanga, ¿pita 
chimbapurai ushangayari? Ñuca llaquichijujpica, ¿maijan michijta shayari 
ushangayari?” ninmi. 
20Shina cashcamanda Edom llactapi causajcunata, Temán shuti llactapi 
causajcunata, Mandaj Dios imashna llaquichingapaj yarijushcata uyaichiyari: 
“Paicunapaj llamacunataca, ashtahuan uchilla llamacunatapash aisashpa 
apangapachami. Paicuna shayana pushtucunataca, paicunandimi tucuchinga. 
21Edom llacta culunlla urmajpica, alpapash chujchungami. Ninanda 
caparinajushcapash, Puca Cuchacamanmi uyaringa. 
22Ricuichi, Bosra shuti pueblopi causajcunata llaquichingapaca, alasta 
pascashpa jatun anga shamunshnami, vichai shamunga. Chai punllapica, Edom 
llactapi causaj ninan shinlli runacunapaj shungupash, huahuata unguna 
nanaihuan huarmipaj shungushnami canga” ninmi. 

Damasco shuti pueblota llaquichinatami villashca 

23Damasco pueblopi causajcunamandaca, cashnami nijurca: “Hamat shuti, 
Arfad shuti pueblocunapi causajcunaca, paicunata jatun llaqui japigrin nijta 
uyashpami musparinajurca. Yacuyashpa tucurijunshnami, shaijushpa na 
ushanajurca. 
24Damasco pueblopi causajcunaca huañunalla tucushpami, pacajushpa 
calpangapaj tigrarinajurca. Paicunataca manllashpa chujchunapash, ninan 
llaquipashmi japirca. Huahuata unguna nanaihuan huarmitashnami, 
nanaicuna japirca. 
25¡Ricuichi, alicachi tucushca jatun pueblota, ñuca cushijuna pueblotaca 
chashnamari tucuchishca! 
26Shinamandami, chai pueblocunapi causaj chairalla viñaicunapash, 
plazacunapi huañushpa urmanajunga. Tucui soldadocunapashmi, chai 
punllapica huañunajunga. Tucuita Mandaj Dios ñucami, chashna nini. 
27Damasco shuti pueblo muyundi jatun pircapica, ninata japichinajuchunmi 
mandasha. Ben-adad shuti runapaj huasicunapashmi tucuringa” nijurcami. 

Cedar shuti llactatapash, Hazor shuti pueblotapash llaquichinatami villashca 

28Cedar shuti llactata, Hazor shuti pueblota mandajcunatapash, Babilonia 
llactata jatun mandaj Nabucodonosor shuti runami tucuchirca. 
Paicunamandami Mandaj Diosca, cashna nijurca: “Cedar nishcacunahuan 
macanajungapaj tandanajushpa vichai shamuichi. Indi llujshimuj lado llactapi 
causajcunataca tucuchichi. 
29Paicunapaj carpacunatapash, animalcunatapashmi japinajunga. Paicuna 
quilpana telacunatapash, tucui imalla tiashcacunatapash, 
camellocunatapashmi, paicunapaj cachun apanajunga. Paicunata fiñashpami: 
‘Tucui muyundipimi manllai japirca’ nishpa caparinajunga” ninmi. 
30Mandaj Diosca, cashnatapashmi nin: “Hazor shuti pueblopi causajcunalla, 
caruman pacajushpa rishpa, jatun utujucunapi causagrichilla. Babilonia 
llactata jatun mandaj Nabucodonosor runaca, cangunata llaquichinatami 
yarijushca. Imashna japinatami, ali ali yarijushca. 

31Imatapash na yashpa, ima manllaipash illaj, paicunalla causajcunataca 
llaquichigrichilla. Paicunaca pungucunapash, aldabacunapash illaj 
pueblocunapimi causanajun” ninmi Mandaj Diosca. 
32Mandaj Diosca, cashnatapashmi nin: “Paicunapaj camellocunata, 
ashtacapacha animalcunataca quichushpa apanguichilla. Paicunatapash, cai 
pacha manñacunamanmi, caita chaita llujchishpa cachasha. Paicunata 
llaquichijcunataca, tucui muyundimandami apamusha. 
33Hazor shuti puebloca, causaita causaicamanmi chulunlla pushtupi causaj 
chacal nishca animalcunallami causanajunga. Pipash na chaipica causangachu, 
huañuna aichayu shuj runallapash na causangachu” ninmi. 

Elam shuti llactata llaquichinatami villashca 

34Judá llactata jatun mandaj Sedequías shuti runa mandai callari huatapimi 
Mandaj Diosca, Elam shuti llactata llaquichinamandaca, pai ima nishcata villaj 
Jeremiasman cashna villachun mandarca: 
35“Tucuita Mandaj Diosca, cashnami nin: ‘Uyaichi, Elam shuti llacta 
runacunapaj arcocunataca faquigrinimi. Paicuna ashtahuan shinlli tucunatami 
faquigrini. 
36Cai pacha chuscundi ladomanda, jahua pacha chuscundi ladomandapashmi, 
jatun huairata apamugrini. Elam shuti llactapi causajcunataca, chai 
huairahuanmi caita chaita cachasha. Elam shuti llactapi causajcunaca, tucui 
llactacunamanmi pacajushpa rinajunga’ ninmi. 
37Mandaj Diosca, cashnatapashmi nin: ‘Ñucaca, ninandapacha fiñarishpami, 
Elam llactapi causajcunataca, paicunata fiñajcunapaj ñaupajpi, paicunata 
huañuchingapaj mascajcunapaj ñaupajpica, ninanda manllanajuchun saquisha. 
Espadahuan huañuchishpa tucuillata tucuchinajuchunmi, paicunapajman 
cachamushpa jatun llaquita rurasha’ ninmi. 
38Mandaj Diosca, cashnatapashmi nin: ‘Elam shuti llactapica, ñuca mandashpa 
tiarinata churashpami, chaipi jatun mandajtapash, shuj mandajcunatapash 
tucuchisha. 

39Ashtahuangarin tucuri punllacunapica, cashnami tucunga: Elam shuti 
llactamanda prezu apai tucushcacunataca, cutinmi tigrachisha’ ninmi Mandaj 
Diosca” nishpa villachunmi mandarca. 

Jeremías 50 

Babilonia llactata llaquichinatami villashca 

1Caldeocuna causanajuj Babilonia llacta llaquichi tucunataca, Mandaj Diosmi 
pai ima nishcata villaj Jeremiashuan, cashna nishpa villachirca: 
2“Llactacunapi yachachun villaichiyari. Banderacunatapash, ricunallapi 
shayachishpa, imatapash na pacashpa cashna villaichiyari: ‘Babilonia 
puebloca, shujpaj maquipi urmashcamari. Bel shuti diosca, pingai 
tucushcamari. Merodac shuti diospash, ñutui tucushcamari. Rumi 
dioscunapash, paicunapaj yanga dioscunapash, ñutui tucushcamari. 
3Jahua lado llactamanda gentecunami, chai llactata llaquichingapaj vichai 
rirca. Paicunami chai llactataca, llaquinayaita tucuchishpa saquinga. Chaipi 
causangapaca, runacunapash, animalcunapash na tiangachu. Tucuicunami 
pacajushpa rinajurca’ nichiyari” nircami. 
4Mandaj Diosca, cashnatapashmi nin: “Chai punllacunapica, chai 
huatacunapica israelcunapash, Judá llactamanda runacunapash 
tandanajushpami shamunga. Paicunaca, paicunata Mandaj Taita Diosta 
mascashpami, huacashpa purinajunga. 
5Sion shuti puebloman tigrangapaj munashpami, maita rina ñanda 
tapunajunga. Paicunaca: Tandanajushpa jacuchi. Cunanga, causaita 
causaicaman shujlla yuyai tucushpa, ima horapash ama cungangapaj, Mandaj 
Dioshuan tandanajugrishunchi ninajungami. 
6Ñuca agllashcacunaca, llama chingashcashnami. Paicunataca, 
michijcunallatami pandachinajurca. Paicunataca, urcucunapimi jichushpa 
saquirca. Shinamandami, shuj urcumanda caishuj lomaman yalishpa 
purinajushpallata, paicunapaj corraltapash cungarca. 

7Tucui paicunata tuparijcunami langanshna tucuchinajurca. Paicunata 
fiñajcunaca, cashnami ninajurca: Paicunata huañuchishcamandaca, na juchayu 
tucushunllu. Paicunallatami, juchata rurashpa imatapash cashcatapacha ruraj 
Mandaj Diostaca na cazunajurca. Paicunapaj ñaupa taitacunata yariajlla 
causanajushpami, Mandaj Diostaca fiñachinajurca ninajurcami. 
8Babilonia llacta chaupimandaca pacajushpa richiyari, caldeocunapaj 
llactamandaca llujshichiyari. Llamacunapaj ñaupajpi jatun jari chivo rijunshna 
caichiyari. 
9Ñucami, jahua ladomandaca, Babilonia llactamanda ashtaca tandanajushca 
gentecunata vichai pushamugrini. Jahua lado llactamanda alichirishpa 
shamushpami, macanajushpa mishanga. Paicunapaj flechacunataca, 
macanajunata ali yachaj, ninan shinlli runashnami, shujllatapash na yanga 
shitanajunga” ninmi. 
10Mandaj Diosca, cashnatapashmi nin: “Caldea shuti llactapi causajcunataca, 
tucui imatalla charishcatami macanajushpa quichunajunga. Paicunata tucui 
quichujcunaca, na munajtami micunajunga. 
11Cangunaca, ñuca llactata tucuchishpaca, ninandami cushijurcanguichi. Llullu 
jihuaman huagra yaicushcashnami yaicurcanguichi. Caballocuna 
huacanajunshnami caparircanguichi. 
12Shinamandami cangunapaj mamaca, ninanda pingai tucurca. Shinallata 
cangunata unguj mamapash, ninandami rimai tucushpa pingai tucurca. 
Ricuichi, chai llactaca, tucui llactacunamanda yali yangallami canga. Imapash 
illaj, chaquishca, jichushca urcu pambami tucunga. 
13Mandaj Dios ninanda fiñarishpa llaquichijpimi, chaipica pillapash na 
causanga. Ashtahuangarin tucui chai llactaca, llaquinayaita tucuchi tucunga. 
Shinamandami Babilonia llactata tucui yalijcunaca, manllarishpa ricunajunga. 
Llaquichishcata ricushpaca asinajungami” ninmi. 
14Babilonia llactahuan macanajungapaj shamujcuna alichirishpa, muyundi 
shayarichilla. Arcohuan tucui shitajcuna, flechacunata ama llaquishpa 

shitaichilla. Chai gentecunaca, Mandaj Diosta fiñachishpami, juchata 
ruranajurca. 
15Muyundi shayarishpa, macanajui callaringapaca tucuicuna ninanda 
caparichi. Paicunaca, mishai tucurcami. Babilonia pueblo muyundi jatun 
pircapash, ucumanda callari rumicunandimi t'unirishpa urmashca. Mandaj 
Dios paicunata llaquichina punllami chayashca, paicunataca llaquichichilla. 
Shujcunata paicuna llaquichishcashnallata llaquichichilla. 
16Babiloniapica tarpuj runatapash, cozechana punllapi hoceshuan 
cozechajtapash tucuchichilla. Tucuchij espadapaj ñaupajmandaca, 
tucuicunami paicunapaj puebloman tigranajunga. Tucuicunami, paicunapaj 
llactaman pacajushpa calpanajunga. 
17Israelcunaca, llama chingashcashnami. Paicunataca, leongunami caita chaita 
calpachirca. Pundaca, Asiria llactata jatun mandajmi langarca. Pai 
saquishcataca, Babilonia llactata jatun mandaj Nabucodonosor shuti runami, 
tucuilla tullucunata ñutushpa micurca. 
18Shinamandami tucuita Mandaj, israelcunapaj Taita Diosca, cashna nin: 
“Babilonia llactata jatun mandajtaca, paipaj llactandimi, Asiria llactata jatun 
mandajtashnallata llaquichigrini. 
19Paita llaquichishpami, israelcunataca paicuna causashca pushtumanllata 
tigrachimusha. Shina tigrachimujpimi, ñuca llamacunaca Carmelo shuti 
urcupi, Basán, Efraín, Galaad shuti urcucunapipash, paicunapaj shungu na 
munajta micunajunga. 
20Shinamandami chai punllacunapi, chai huatacunapica israelcuna jatun nalita 
rurashcata mascajpipash, na ricuringa. Judá llactapi causajcuna juchata 
rurashcapash, na tariringachu. Ñucallata saquishcacunapaj juchacunata 
cungajpimi, chashna canga” ninmi Mandaj Diosca. 
21Mandaj Diosca, cashnatapashmi nin: “Merataim shuti llactapi 
causajcunahuan macanajungapaj vichai shamuyari. Pecod shuti llactapi 

causajcunata catiriashpa huañuchishpa tucuchiyari. Imashna ñuca tucuita 
mandashcashnallata, tucuchishpa saquiyari. 
22Cai pachapica, jatun macanajuipi caparinajuimi tian. Ninandami 
tucuchinajun. 
23¡Tucui cai pachapi tiaj llactacunata, martillohuan tacashpa faquishcashna 
llactaca, llaquinayaitamari tucurishca! ¡Babilonia llactaca, chashnamari tucui 
shuj llactacunapaj manllarina, llaquinayaita tucurishca! 
24Babilonia llactalla, ñucallatami tsagnarina huascata churarcani. 
Chaimandami japi tucurcangui. Chaitaca, canga na yacharcanguichu. Chaipi 
urmashpami, prezu japi tucurcangui. Mandaj Dios ñucata na 
cazushcamandami, chashna tucurcangui. 
25Mandaj Dios ñucami, ima valishcacunata alichishcata pascarcani. Ninanda 
fiñarishca cashpami, ñuca macanajunacunataca llujchircani. Tucuita Mandaj 
Taita Dios ñucami, caldeocunapaj llactapi imatalla rurana cashcataca ruragrini. 
26Cai pacha tucuri manñacunamanda shamushpa, paihuan macanajuichi. Pai 
imatalla charishcacunata alichishcamanda, tucuillata llujchishpa apaichi. 
Tucui imalla tiashcata tucuchishpa, rumi mundundalla saquichi. 
27Huañuchina pushtuman cachashpa, maltun shicunatashna tucuillata 
huañuchichi. ¡Aij, paicunalla! Paicunata ninanda llaquichina punllacuna, 
huatacunami chayamushca” ninmi. 
28Babilonia llactamanda pacajushpa shamujcunaca: “Ñucanchita Mandaj Taita 
Diospaj huasita urmachishcamandaca, Diosllatami Babilonia llactapi 
causajcunataca ninanda llaquichirca” nishpa cushijushpa, Sion shuti pueblopi 
villanajujtami uyani. 
29“Babilonia llactapi causajcunahuan macanajuchun, arcota chutashpa flechata 
shitanata ali yachajcunata tucuillata tandachimuichi. Paipaj muyundipi 
carpacunata shayachishpa shuyaichi. Pacajushpa richunga, shujllatapash na 
saquinachu canguichi. Paicuna rurashcashnallatami, tigrachina canguichi. 

Tucui imatalla pai rurashcashnallatami, paitapash rurana canguichi. 
Paicunaca, israelcunapaj jucha illaj Mandaj Diosta jariyashpami 
fiñachinajurca. 
30Shinamandami paicuna puramandaca, chaira viñaicunapash plazacunapi 
huañuchijpi huañushpa urmanajunga. Chai punllapica, paicunapaj tucui 
soldadocunapashmi, tucuchi tucunajunga” ninmi Mandaj Diosca. 
31Tucuita Mandaj, jatun Diosca cashnatapashmi nin: “Ricuichi, jariyashca 
llactalla, ñucami fiñarcani. Canda, llaquichina punlla, tucuchina huatami 
chayamurca. 
32Jariyaj runaca, nitijashpa urmangami. Paitaca, pipash na jatarichingachu. 
Paipaj pueblocunapipash, ninatami japichisha. Tucui muyundi 
llactacunatapashmi rupachisha” ninmi. 
33Tucuita Mandaj Diosca, cashnatapashmi nin: “Israelcunapash, Judá llactapi 
causajcunapash, tandanajushcami llaquichi tucushca causanajurca. Paicunata 
tucui prezu apajcunaca, na cacharingapaj munashpami charinajurca. 
34Ashtahuangarin paicunata quishpichij, ninan ushaita charij, tucuita Mandaj 
Dios shutimi cani. Paicuna llaquichi tucushpa causanajushcamanda 
quishpichishpa chai llactata samachingapajpash, Babilonia llactapi 
causajcunata muspachingapajpash shayarishapachami” ninmi. 
35Mandaj Diosca, cashnatapashmi nin: “Babilonia llactapi causaj 
caldeocunapajmanga, huañuchij espadami shamunga. Paicunata 
mandajcunapajmambash, paicunapaj ninanda yachajushca 
runacunapajmambashmi chashnallata shamunga. 
36Espada shamushpaca, paicunapaj yachaj runacunatapash, imatapash na 
yachashcatashnami ruranga. Espada shamushpaca, paicunapaj ninan shinlli 
runacunatapashmi faquishpa tucuchinga. 
37Espada shamushpaca, paicunapaj caballocunatapash, carretacunatapashmi 
tucuchinga. Espada shamushpaca, paicunapaj chaupipi causanajuj 

gentecunatapashmi llaquichinga. Paicunaca, huarmicunashnami 
manllanajunga. Espadahuan yaicushpami, paicuna tucui ima ninan 
valishcacunata charishcatapash llujchishpa apanajunga. 
38Yacucunata chaquichijpimi, tucuilla chaquinga. Chai llactapica, yangalla 
dioscuna junda cashcamandami, chashna tucunga. Shinallata imamambash 
rijchajcunata ricushpallatami, juizu chingashcashna tucunajunga. 
39Shinamandami Babilonia pueblopica, jichushca pambapi causaj manllanayai 
chacal nishca animalcunalla causanajunga. Avestruz nishca animalcunapaj 
huahuacunallami, chaipica causanajunga. Ashtahuangarin chaipica, mirai 
miraicaman pipash na cutinga causangachu” ninmi. 
40Mandaj Diosca, cashnami nin: “Taita Dios ñucaca, imashnami Sodoma shuti, 
Gomorra shuti pueblocunataca, ladollapi tiaj caishuj pueblocunandi 
tucuchircani, chashnallatami Babilonia pueblopica, pillapash na causanga. 
Huañuna aichayu shuj runallapash, na causangachu. 
41Ricuichi, jahua lado llactamanda gentecunami shamunajun. Cai pacha manña 
llactacunamandaca, ashtaca gentecuna ashtaca jatun mandajcunandimi 
jatarimunga. 
42Paicunaca, arcohuambash, lanzahuambash macanajunata alipacha 
yachajcuna cashpami, pitapash na llaquishpa huañuchingalla. Paicuna 
caparishcapash, mama cucha yacu jatarishcashnami, manllanayaita uyaringa. 
Babiloniapi causajcunalla, chai runacunami cangunahuan macanajungapaca 
alichirishpa, caballocunapi tiarishpa shamunajunga. 
43Chai villashcata Babilonia llactata jatun mandaj uyashpaca, paipaj 
maquipash shaijushcashnami tucurca. Ninanda llaquirijujpimi, ungunalla 
huarmitashna nanai japirca. 
44Ricuichi, jatun pircahuan jarcashca pueblota llaquichingapaca, Jordán 
huaicu manñaman sachamanda león llujshinshnami, vichai shamunga. Ñallami 
chaimandaca calpachigrini. Ñuca agllashca runatami, chashna rurachun 

mingasha. ¿Pita ñucashnaca canga? Ñucahuanga, ¿pita chimbapurai ushanga? 
Ñuca llaquichijujpica, ¿maijan michij runata shayari ushanga?” ninmi. 
45Shina cashcamanda Babilonia llactata fiñashpa, Mandaj Dios imata 
rurangapaj munashcata, caldeocunata fiñashpa imashna llaquichingapaj 
yarijushcata uyaichiyari. Paicunapaj llamacunataca, ashtahuan uchilla 
llamacunatapashmi aisashpa apangapachami. Paicuna shayana 
pushtucunataca, paicunandimi tucuchinga. 
46Babilonia llactata japishpa caparinajujpica, alpapashmi chujchurca. Chai 
caparinajushcapash, tucui llactacunacamanmi uyarirca. 

Jeremías 51 

Babilonia llactataca, Mandaj Diosmi llaquichinga 

1Mandaj Diosca, cashnami nijurca: “Ricuichi, Babilonia llactatapash, chaipi 
causanajuj, ñucata fiñashpa jatarij runacunatapash llaquichingapaca ñucami, 
tucuchij jatun huairata cachagrini. 
2Huairachinshna tucuchijcunata Babilonia llactaman cachamujpimi, chai 
llactataca chushajta saquinga. Paipaj jatun llaqui chayamui punllapica, tucui 
ladomandami paita llaquichingapaca jatarinajunga. 
3Arcota chutashpa flechata shitajtapash, jirru churajunata churajushpa 
ninanda jariyajtapash, cashnami nishca: Chairalla viñaicunatapash na 
llaquishpa, tucuilla soldadocunata huañuchilla nishami. 
4Caldeocunapaj llactapimi, huañushpa urmanajunga. Ñangunapillata, 
lanzacunahuan chugrichi tucushpami urmanajunga. 
5Israelcunapash, Judá llactapi causajcunapash, tucuita Mandaj, paicunapaj 
Taita Diosmandaca, na sapalla huarmishna quedashcachu. Paicunapaj llactapi 
juchahuan junda cashpa, jucha illaj Taita Diosta fiñachishca cashpapash, na 
jichushpa saqui tucushcachu. 
6Paicunapaj juchamanda, cangunapash ama huañushpa tucuringapaca, 
Babilonia llacta chaupimanda ucha llujshishpa tucuicuna calpaichi. Paicuna 

llaquichishcashnallata Mandaj Dios llaquichina punllacunami chayamushca. 
Paicunaman cuna cashcatami cugrin. 
7Babilonia llactaca, oro copashnami, Mandaj Diospaj maquipica carca. Chai 
copamanda vinomi, tucui llactata machachirca. Chai vinotami, gentecunaca 
ufianajurca. Tucui llactacunapi causajcunami, juizu chinganshna tucunajurca. 
8Babilonia llactaca, ñapashmi urmashpa ñuturirca. Paimandaca aij nichiyari. 
Paipaj nanaita alichingapashchari, paipaca bálsamo nishca jambita 
churaichiyari. 
9Babilonia llactataca jambijpipash, na ali tucurcachu. Saquishpa, ñucanchi 
llactacunaman tucuicunallata jacuchilla. Paicunapaj juchamanda 
llaquichinaca, jahua pachamambash, fuyucamambashmi vichai chayamurca. 
10Mandaj Diosca, ñucanchi imatapash cashcatapacha rurashcataca, michaman 
surcushpami ricuchishca. Ñucanchita Mandaj Taita Dios imatalla rurashcataca, 
Sion shuti pueblopi parlangapaj jacuchi. 
11Flechacuna mapayashcata fichaichi, jarcarina escudocunatapash rigrapi 
aparichi. Mandaj Diosca, Babilonia llactata tucuchingapaj yarishpami, Media 
shuti llactata jatun mandajcunapaj shungupi yarichishca. Mandaj Diosca, 
paipaj huasita paicuna urmachishcamandaca, chashnallatami llaquichinga. 
12Babilonia pueblopaj muyundi jatun pircacunapica, banderata shayachichi. 
Chaipica, ali cuidaj soldadocunata ashtahuan churaichiyari. Ali alichirishpa 
chapaichi. Mandaj Diosmi, pai munashcashna llaquichinata yarijurca. 
Babiloniapi causajcunata llaquichishami nishcataca pactachingapachami. 
13Ashtaca yacu chaupicunapi causajcunalla, cangunaca imapash ninan 
valishcacunatami juyailla charinguichi. Imatapash charingapajlla ninanda 
munashcashnallatami, canguna tucurinapash chayamushca. 
14Tucuita Mandaj Diosca, paimandallatami cashna nishpa juramenturca: 
Ñucaca, canda fiñajcunataca, langosta jurucunatashna ashtacacunatami 

apamugrini. Paicunami, ninanda caparishpa canhuan macanajungapaj 
jatarinajunga” nijurcami. 
15Diosmi, paipaj ninan ushaihuan cai pachataca rurarca. Paipaj ali 
yachaihuanmi, cai pachataca shinllitapacha churarca. Ali yuyaita charishpami, 
jahua pachatapash telata mandanshna churarca. 
16Pai mandajpimi, yacucunapash jahua pachapica, culun nij uyarin. 
Fuyutapash, cai pacha tucuri manñacunamandami vichai apan. Paimi, 
punchapamba shitamunacunahuan tamiachishpa huairatapash, alichishca 
pushtumanda llujchin. 
17Tucui gentecunami, imatapash na yachajcuna tucunajun, ima ali 
yachaitapash na charinllu. Labrashca dioscunata rurajcunapash, paicunapaj 
yanga dioscunaca, yangacuna cashcamandami pingai tucunajun. Chai 
dioscunaca, samaitapash na charinllu. 
18Chai rurashcacunaca, asishpa ricui tucuna yanga dioscunallami. Jatun llaqui 
chayamui huatacunapica tucuringallami. 
19Tucui imatapash Jacoboman caraj Diosca, napacha paicunashnachu. Paica, 
tucuita Ruraj Diosmi. Paica, tucuita Mandaj Dios shutimi. Israelcunaca, pai 
mandana varashna cachun agllashcacunami. 
20“Babilonia llactapi causajcunalla, cangunaca martilloshna, ima shuj 
macanajunacunashnami ñucapaca canguichi. Cangunahuanmi, shuj llactapi 
causajcunataca tucuchisha. Cangunahuanmi, llactacunata tucuchisha. 
21Cangunahuanmi, caballocunatapash, chai caballocunapi tiarijcunatapash 
tucuchisha. Cangunahuanmi, carretacunatapash, chai carretacunapi 
purijcunandi tucuchisha. 
22Shinallata cangunahuanmi jaricunatapash, huarmicunatapash tucuchisha. 
Cangunahuanmi rucucunatapash, chairalla viñaicunatapash tucuchisha. 
Cangunahuanmi chairalla viñaicunatapash, jarihuan nara tacarishca 
cuitsacunatapash tucuchisha. 

23Cangunahuanllatami michijtapash, llamacunandi tucuchisha. 
Cangunahuanllatami, pambata yapujcunatapash, paicuna yapunajuj 
huagracunandi tucuchisha. Cangunahuanllatami trabajachijcunatapash, 
mandajcunatapash tucuchisha” nijurcami. 
24Mandaj Diosca, cashnatapashmi nin: “Babilonia pueblopi causajcunatapash, 
tucui Caldea llactapi causajcunatapash, tucui llaquita Sion pueblopi 
rurashcamandami, canguna ricunajujpillata chashnallata tigrachigrini” ninmi. 
25Mandaj Diosca, cashnatapashmi nin: “Ricui, tucuillata tucuchij urculla. 
Candami ninanda fiñani. Canmi, tucui llactacunata tucuchircangui. Ñuca 
maquihuan t'angashpami, candaca rumi jaca ucuman urmachisha. Rupashca 
uchilla urcutami saquisha. 
26Cambi imalla tiashcataca, huasi tigranapi churana shuj rumitallapash, pipash 
na japingachu. Huasi callarina ucuman churana rumitallapash, pipash na 
japingachu. Tucui causaicamanmi, llaquinayaita tucuchi tucungui” ninmi 
Mandaj Diosca. 
27Cai pachapica, banderata alsaichiyari. Chai pueblopi causajcunahuan 
macanajungapaj, trompetata huacachishpa llactacunamanda 
tandanajuichiyari. Paicunahuan macanajungapaca, Ararat, Mini, Askenaz shuti 
llactacunamanda runacunapash, tandanajuichiyari. Chai pueblopi 
causajcunahuan macanajuipi ali pushachunga, ali mandajta churaichiyari. 
Caballocunataca, ninan millai langostacunatashna vichai pushamuichiyari. 
28Media shuti llactata jatun mandajcuna, cangunapaj soldadocunata 
mandajcunandi, canguna churashca tucui mandajcunandi, canguna 
mandanajuj llactacunapi tucui causajcunandi, alichirichiyari. 
29Babilonia llactata llaquichingapaj, Mandaj Dios yarijushcataca 
pactachigrinmi. Chai Babilonia llactapica, pipash ama causachunmi, chulunlla 
pushtuman tigrachinga. Chashna rurajpimi, cai pachapash chujchushpa 
llaquilla quedanga. 

30Babilonia llactamanda ninan shinlli soldadocunaca, macanajuita 
saquishpami pacajungapaj shinlli torrecunapi vicharinajurca. Paicunaca, 
ushaipash illaj tucushpami, huarmicunashna tucunajurca. Paicunapaj 
huasicunaca rupajunmari, pueblo pungu aldabacunapash faquirishcamari. 
31Paicunapaj llactata japingapaj tucui ladota yaicunajujta, Babilonia llactata 
jatun mandajpajman villangapaca, cartacunata apajcunapash, cati catimi 
cartacunataca chayachinajunga. Villajcunapash, cati catimi chayamunajunga. 
32Fiñajcunaca, jatun yacuta chimbanalla pushtucunatapashmi japinajurca. 
Baluarte nishcacunatapashmi rupachinajurca. Soldadocunaca, ninanda 
manllashpami chujchunajurca. 
33Tucuita Mandaj, israelcunapaj Taita Diosca, cashnatapashmi nin: “Babilonia 
llactapi causajcunaca, granota ña trillanashnami. Caimanda asha punlla jipami, 
cozechana punllacuna chayamugrin” ninmi. 
34“Babilonia llactata jatun mandaj Nabucodonosor runami, ñutushpa 
micuhuarca. Shina rurashpami, chushaj vasotashna saquihuarca. Ñucataca, 
dragón nishca animalshnami alitalla agllashpa, sajsajta micuhuarca. Shina 
micushpaca, llujchishpami shitahuarca. 
35Ñucatapash, ñuca familia puracunatapash chashna llaquichishcamandaca, 
Babilonia llacta jahuapica, ninan llaqui urmachun. Ñuca yahuarmandaca, 
Caldea llactapi causajcunaca, ninan llaquita apanajuchun” ninajungami. Sion 
shuti urcupi tiaj Jerusalenbi causajcunami, chashna ninajunga. 
36Shinamandami Mandaj Diosca, cashna nin: “Ricui, ñucami canmandaca 
shayarisha. Canda llaquichishcamandami, paicunatapash chashnallata 
llaquichisha. Paicunapaj mama cuchatapash, ninanda rijuj yacucunatapashmi 
chaquichisha. 
37Babilonia llactaca, rumi mundunllami tucunga. Chaipica, chacal nishca 
animalcunallami causanga. Manllarina, asishpa ricunallami tucunga. Chaipica, 
pipash na causangachu. 

38Leonguna huacanshnami, tucuicuna caparinajunga. Huahua leonguna 
huacanajunga. 
39Paicunaca, cunujlla chaupipi tianajujpimi, ñucaca jatun micuita rurashpa 
machachisha. Shina machashpa cushijushpami, causaita causaicaman ama 
rijcharingapaj puñunajunga. Mandaj Dios ñucami, chashna nini. 
40Paicunataca, maltun llamacunatashna, jari llamacunatashna, jari 
chivocunatashnami, huañuchina pushtuman apamuchun mandasha. 
41¡Tucui cai pachapi causajcuna ninanda alicachishca Babilonia llactaca, 
llaquinayaitamari prezu japi tucushca! Babilonia llactaca, ¡llaquinayaitamari 
llacta puracunapica, ninanda manllarina tucushca! 
42Mama cucha yacumi, Babilonia jahuata shamushca. Manllanayaita mama 
cucha yacu jatarishpami, tucuita quilpashca. 
43Chai llactapaj pueblocunaca, llaquinayaitami tucuchi tucushca. Alpapash 
chaquishca, jichushcami tucushca. Chai jichushca alpapica, pipash na 
causangachu. Chaitaca, huañuna aichayu shuj runallapash na yalingachu. 
44Babilonia llactapaj Bel shuti diostaca, ñucami llaquichisha. Imata micushpa 
langashcatapash, cutinmi vijsamanda llujchisha. Cutinga, na ashtahuan shuj 
llactacunamanda paipajman shamunajungachu. Babilonia pueblo muyundi 
jatun pircapash urmangami. 
45Ñuca agllashcacunalla, paicunapaj chaupimanda llujshichiyari. Mandaj Dios 
ñuca, nina japirinshna fiñarishpa llaquichinamandaca, tucuicuna cangunapaj 
causaita quishpichichiyari. 
46Cangunapaj shungupica, na shaijunachu canguichi. Chai llactapi jatun 
llaquicuna tianata uyashpapash, na manllanachu canguichi. Chai llaquicunaca, 
huatan huatan uyarijungallami. Llactacunata mandashpa llaquichij 
puracunapashmi macanajunga. 



2341 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

47Ricuichi, chaimandami Babilonia llactapi tiaj yanga dioscunataca ñuca 
tucuchina punllacuna chayamujun. Tucui chai llactami, pingai tucunga. 
Tucuicuna huañushpami, chaipillata urmanajunga” ninmi. 
48Mandaj Diosmi, cashnatapash nin: “Jahua lado llactamandami, Babilonia 
llactata tucuchingapaj shamunajunga. Paicuna shamushpa urmachijpica, jahua 
pachapash, cai pachapash, tucui chaipi imalla tiajcunapashmi, jatun 
cushijuihuan candanajunga. 
49Babilonia llactamandami tucui cai pachapi causajcunaca, huañushpa 
urmanajurca. Babilonia llactapi causajcunaca, israelcuna huañushcamandaca, 
chashnallatami huañushpa urmanajunga” ninmi. 
50Espadapi huañunamanda quishpirishcacunaca, ama shuyashpa, ucha 
calpaichiyari. Mandaj Diostaca, cangunapaj tucui causai punllapi yarishpa 
causanguichi. Jerusalendapash, chashnallata yaringuichi. 
51Cangunaca, cashnami ninajunguichi: “Ñucanchitaca, nalicachishpa rimajta 
uyashpami, pingai tucurcanchi. Caru llactamanda runacuna shamushpami, 
Mandaj Diospajlla huasi ucucunaman yaicunajurca. Shinamandami, ninanda 
musparishpa maita ricuitapash na ushanajunchi” ninguichimi. 
52Chaimandami Mandaj Diosca, cashna nin: “Shamui punllacunapica, 
Babilonia llactapi causajcunapaj yanga dioscunatami tucuchisha. Tucui chai 
llactapimi, chugrichi tucushca runacunaca aij ninajunga. 
53Babilonia llactapi causajcuna jahua pachaman vichai rijpipash, chaipi jatun 
pircacunata rurajpipash, paicunata tucuchijcunataca cachanallatami cani” 
ninmi Mandaj Diosca. 
54¡Caldeocuna causanajuj Babilonia llactapica, jatun llaquihuan ninanda 
caparinajuj uyarichunlla! 
55Mandaj Diosmi, chai Babilonia llactataca tucuchinga. Chaipi causajcuna 
ninanda jariyashcataca anchuchingami. Paicunata fiñajcunaca, mama cucha 

yacushnami jataringa. Manllanayaita, ashtaca yacu huacanshnami 
caparinajunga. 
56Fiñashpa tucuchijcuna Babilonia llactaman shamujpimi, paipaj ninan shinlli 
soldadocunapash prezu japi tucunajurca. Paicunapaj arcopash faquirircami. 
Mandaj Diosca, imata cashpapash tigrachij Taita Dios cashpami, cuna 
cashcatallata cunga. 
57Tucuita Mandaj Dios shuti jatun Mandajca, cashnami nin: “Paicunata 
mandajcunata, ninanda yachajushcacunata, mandaj soldadocunata, charij 
runacunata, ninan shinllicunatapashmi machachisha. Chashna machachijpimi, 
causaita causaicaman na rijcharishpa puñushpa muscunajunga” ninmi. 
58Tucuita Mandaj Diosca, cashnatapashmi nin: “Babilonia pueblo muyundipi 
shayajuj jatun ancho pircapash, tucuillami t'unichi tucunga. Chai pircapi tiaj 
jatun pungucunapash, uchufallami quedanga. Gentecunaca, yangallatami 
trabajanajurca. Ninapi rupachunllami, shuj llactacunapi causajcunapash 
shaijujta trabajanajurca” ninmi. 
59Judá llactata jatun mandaj Sedequías shuti runahuan Babilonia llactaman 
rijujpimi, profeta Jeremiasca, Nerías shuti runapaj churi Seraías shuti runaman 
shuj villanata mingashpa cacharca. Sedequías shuti runaca, ñami chuscu 
huatata mandajurca. Sedequías runa puñuna pushtutaca, Seraías shuti runami 
ashtahuambacha alicachijurca. 
60Babilonia llactaman tucui ima llaquicuna shamunatami Jeremiasca, pillushca 
shuj carapi escribirca. Babilonia llactata llaquichinata villajuj tucui 
shimicunami, caipica tiajun. 
61Chai jipaca Jeremiasca, Seraías shuti runataca cashnami nijurca: “Babilonia 
llactaman chayashpaca, tucui cai shimicunata ricushpa leyingui. 
62Ña leyijushpaca, cashna ningui: ‘Mandaj Dioslla, canmi cai Babilonia llactata 
fiñashpa chaipi causachunga, gentecunatapash, animalcunatapash na 
saquishpa tucuchisha nircangui. Ashtahuangarin causaita causaicamanmi, 
llaquinayaita tucuchi tucushca canga nircanguimi’ ningui. 

63Cai librota tucuilla ña leyishca jipaca, shuj rumita huatashpa, Eufrates yacu 
chaupiman shitangui. 
64Chaiman shitajushpaca, cashna ningui: ‘Cai Babilonia llactaca, chashnami 
huashajunga. Paipaj jahuapi ñuca cachamushca chai llaquimandaca, cutinga 
na jataringachu. Tucuillami chinganga’ ningui” nijurcami. Jeremías villashca 
shimicunaca, caicamanmi. 

Jeremías 52 

Judá llactataca, Sedequías shuti runami mandajushca 
(2 Rey. 24:18-20; 2 Crón. 36:11-16) 

1Sedequías shuti runaca, ishcai chunga shuj huatata charishpami, mandai 
callarirca. Paica, chunga shuj huatatami, Jerusalenbi mandajurca. Paipaj 
mamaca, Libna shuti pueblomanda Jeremiaspaj ushi Hamutal shutimi carca. 
2Sedequías runaca, Mandaj Diospaj ñaupajpica, Joacim shuti runashnallatami 
tucui nalitalla rurashpa causajurca. 
3Shinamandami, Mandaj Diosca ninanda fiñarishpa, Jerusalenbi 
causajcunatapash, Judá llactapi causajcunatapash, paipaj ñaupajmanda 
llujchishpa cacharca. Chai jipaca Sedequías runaca, Babilonia llactata jatun 
mandajta na cazushpami jariyarca. 

Jerusalenda llaquichishcatami villajun 
(2 Rey. 24:20-25:7; Jer. 39:1-7) 

4Sedequías shuti runa ña iscun huatata mandajujpimi, cashna tucurca: Chai 
huatapaj chunga quilla, chunga punllapimi, Babilonia llactata jatun mandaj 
Nabucodonosor runaca, paipaj tucui soldadocunandi, Jerusalenda fiñashpa 
shamurca. Paicunaca, chai pueblo ladollapi carpacunata shayachishpami, 
chaipi causajcunahuan macanajungapaj, baluarte nishcacunata tucui ladopi 
shayachinajurca. 
5Sedequías runa, Judá llactata chunga shuj huatata mandajungacamanmi, 
Jerusalén muyundipi chashna chapashpa causanajurca. 

6Chai huatapaj chuscu quilla iscun punllapimi, Jerusalenbica jatun yarjai 
tiarca. Chaipi causajcunapaca, ima micunapash na tiarcachu. 
7Shinamandami, pueblo muyundi jatun pircapica, shuj utujuta ruranajurca. 
Chai utujuta llujshishpami, tucui soldadocuna pacajushpa calpanajurca. Chai 
pueblomandaca tuta llujshishpami, jatun mandajpaj huerta ladopi tiaj ishcai 
pirca chaupipi punguta llujshishpa calpanajurca. Caldeo soldadocuna muyundi 
chapanajujpillatami, Arabá shuti pambaman rina ñanda calpanajurca. 
8Ashtahuangarin caldeo soldadocuna catishpami, jatun mandaj Sedequías 
runataca, Jericó shuti pambapi japinajurca. Paita japijpica, paipaj tucui 
soldadocunaca jichushpami rirca. 
9Shinamandami jatun mandajtaca, Hamat shuti llactapi tiaj Ribla shuti 
puebloman, Babilonia llactata jatun mandajpajman apanajurca. Chaipimi 
paitaca, imashna llaquichijuchumbash mandarca. 
10Babilonia llactata jatun mandajca, Sedequías runapaj churicunataca, pai 
ricujujpillatami cungata muchurca. Judá llactata mandajcunatapash, Ribla 
shuti pueblopimi, tucuillacunata cungata muchurca. 
11Ashtahuangarin Babilonia llactata jatun mandajca, Sedequías runataca ñavita 
surcuchishpami, cadenacunahuan huatashpa, Babiloniaman prezu aparca. Chai 
llactapimi, huañuna punlla chayangacaman, prezuna huasipi churarca. 

Judá llactapi causajcunata prezu apashcatami villajun 
(2 Rey. 25:8-21; 2 Crón. 36:17-21; Jer. 39:8-10) 

12Jatun mandaj Nabucodonosor runaca, Babilonia llactataca, chunga iscun 
huatatami ña mandajurca. Chai huatapaj picha quilla chunga punllapimi, 
Babilonia llactata jatun mandajta cuidaj soldadocunata mandaj Nabuzaradán 
shuti runaca, Jerusalenman shamurca. Paica, chai jatun mandajpaj ñaupajpimi 
causan carca. 
13Pai shamushpaca, Mandaj Diospaj huasitapash, jatun mandajpaj huasitapash, 
Jerusalenbi tiaj tucui caishuj huasicunatapashmi tucuillata rupachirca. Jatun 
huasicunataca, chashnami tucuillata ninahuan rupachishpa tucuchirca. 

14Tucui caldeo soldadocunaca, cuidaj soldadocunata mandaj soldadohuan 
shamushpami, Jerusalén muyundi jatun pircacunataca tucuilla 
urmachinajurca. 
15Soldadocunata mandaj Nabuzaradán shuti runaca, Jerusalenbi causanajuj 
imagutapash na charijcunatapash, chai pueblomanda na llujshishca tucui 
gentecunatapashmi apachun mandarca. Babilonia llactata jatun mandajpaj 
maquiman paicunallata yaicugrijcunatapash, chai pueblopi puchushca ashtaca 
gentecunatapashmi, tucuillata apachun mandarca. 
16Ashtahuangarin cuidaj soldadocunata mandaj Nabuzaradán shuti runaca, 
chai llactapi causanajuj imagutapash na charij puracunatallami, uvastapash, 
shuj granocunatapash tarpunajuchun saquirca. 
17Caldeo soldadocunaca, Mandaj Diospaj huasi ñaupajpi shayanajuj, ishcai 
bronce pilarcunatapashmi faquinajurca. Shinallata broncetallata rurashca, 
mama cucha nishcatapash, uchilla tanquecunatapashmi faquinajurca. Shina 
faquishpami chaicunataca, Mandaj Diospaj huasimanda Babiloniaman 
tucuillata apanajurca. 
18Diospajta rurangapaj imalla tiashcacunataca, jatun mangacunata, 
palacunata, rupashca pavizacunata anchuchinacunata, jatun tastacunata, 
cucharacunata, bronceta rurashca imalla charishcacunatapashmi apanajurca. 
19Cuidaj soldadocunata mandajca, inciensota rupachinacunata, jatun 
tastacunata, copacunata, uchilla mangacunata, candelerocunata, uchilla 
platocunata, uchilla tastacunatapashmi apanajurca. Orota rurashcataca oro 
puralla, culquita rurashcataca culqui puralla tandachishpami aparca. 
20Ishcai pilarcunata, yacuta churana jatun tanqueta, mama cucha nishca ucupi 
shayanajuj chunga ishcai bronce huagracunataca, jatun mandaj Salomonmi, 
Mandaj Diospaj huasipi broncemanda rurachishca carca. Tucui chai 
broncecuna mashna pezashcatapash, na yachai ushanallami carca. 
21Jatun pilarcunaca, ishcandillatami pusaj metro, chunga centimetrota 
charirca. Chaipica, racuta caupushca picha metro, chuscu chunga centimetrota 

charij puchahuan caupushcami carca. Chai pilar bronceca, canchis centímetro 
racumi carca. Chai ucuca, utuju chushajmi carca. 
22Chai pilar jahuacunapi umatashna churashca capitel nishca ishcai jatun 
bolacunaca, ishcai metro yali altomi carca. Chaicunapash, tucuilla bronceta 
rurashcallami carca. Chai uma muyundipica, linllihuan pilluchishpami, 
granadillas nishcacunata rurashpa, muyundipi huarcushca carca. Chaishuj 
pilarpash, chashnallatami granadillas muyucunata huarcushca carca. 
23Cada jilapimi, iscun chunga sucta granadillas nishcacunata linllipi 
huarcushca carca. Shinallata tucuilla uma muyundipica, patsaj granadillastami 
churashca carca. 
24Cuidaj soldadocunata mandajca, curacunata mandaj Seraías shuti 
curatapash, paipaj jipa tucui imapipash ricuj Sofonías shuti curatapash, Diospaj 
huasi patiopi cuidaj quimsa soldadocunatapashmi japirca. 
25Shinallata Jerusalenbi causaj puracunamandaca, soldadocunata 
mandajtapash, jatun mandajman ali yuyaita cuj, chai pueblopi causaj canchis 
ali cumba rucucunatapash, macanajuita yachachingapaj tandachishpa 
shuticunata escribijtapashmi japirca. Chai llactamanda soldadocunataca, paimi 
macanajuipaj alichirishca cachun ricushpa yalin carca. Jerusalenbillata causaj 
sucta chunga runacunatapashmi japirca. 
26Cuidaj soldadocunata mandaj Nabuzaradán shuti runaca paicunata 
japishpami, Babilonia llactata jatun mandajpajman, Ribla shuti puebloman 
aparca. 
27Hamat shuti llactapi tiaj Ribla shuti pueblopimi, Babilonia llactata jatun 
mandajca chugrichishpa huañuchirca. Chashnami, Judá llactapi causajcunaca, 
paicunapaj llactamanda prezu apai tucunajurca. 
28Nabucodonosor runaca, Judá llactamandaca, tucui caicunatami prezu aparca: 
Pai mandajui canchis huatapica, quimsa huaranga ishcai chunga quimsa 
runacunatami aparca. 

29Nabucodonosor runallatami, pai mandajui chunga pusaj huatapica, pusaj 
patsaj quimsa chunga ishcai Jerusalenmanda runacunata prezu aparca. 
30Nabucodonosor runa mandajui ishcai chunga quimsa huatapica, cuidaj 
soldadocunata mandaj Nabuzaradán shuti runami, Judá llactamanda 
runacunamandaca, canchis patsaj chuscu chunga picha runacunatami prezu 
aparca. Tucuimandaca, chuscu huaranga sucta patsaj runacunatami prezu 
aparca. 

Babilonia llactapica, Joaquín shuti runata prezumanda llujchishpami alipi 
churashca 

(2 Rey. 25:27-30) 

31Judá llactata jatun mandaj Joaquín shuti runaca, quimsa chunga canchis 
huatata Babilonia llactapi prezu causajujpimi, cashna tucurca: Chai huatapimi, 
Evil-merodac shuti jatun mandajca, Babilonia llactata mandai callarirca. Pai 
mandai callarishpaca, chai huatapaj chunga ishcai quillapaj ishcai chunga 
picha punllapimi, Judá llactata jatun mandaj Joaquín shuti runataca, prezuna 
huasimanda llujchirca. Chaimanda llujchishpaca, alicachi tucunapimi cutin 
churarca. 
32Paihuanga, ali cumba tucushpami, alitalla parlanajun carca. Shinallata 
Babilonia llactaman, shuj llactacunamanda apashca tucui jatun mandajcunata 
yali alipimi churarca. 
33Prezu churai tucushca tiajushpa churajushca churajunata llujchishpa, shuj 
churajunata churajuchumbashmi mandarca. Joaquín shuti runaca, paipaj tucui 
causai punllacunapimi, jatun mandajpaj mezapi punllandi micushpa 
causajurca. 
34Shinallata Babilonia llactata jatun mandajca, Joaquín shuti runapaj tucui 
causaipimi, imata cashpapash punllandi carashpa aliguta charirca. Joaquín 
shuti runa huañungacamanmi, chashna charirca. 

Lamentaciones 

Lamentaciones 1 

Sion pueblomanda prezu apajpi llaquirishca shimicunami 

1¡Ashtacacuna causanajushca puebloca, llaquinayaitamari jichushca 
quedashca! Llacta puracunamanda ashtahuan jatun puebloca, sapalla 
huarmishnamari quedashca. Mandaj huarmishna llactacunata mandaj 
puebloca, impuestota cujmari tucushca. 
2Tutapica, ninanda llaquirishpami huacan. Ñavimanda jicharijuj viquipash na 
chaquinllu. Paita tucui juyajcunamanda cushichijca, pipash na tianllu. Paipaj 
tucui cumbacunami, paita na llaquishpa fiñajcuna tucushca. 
3Judá llactapi causajcunaca, shinlli ruranacunata rurashpa, llaquichi tucushca 
jahuami, prezu apai tucurca. Paicunaca, shuj llactacunapaj chaupipi 
causanajushpami, samanataca na tarirca. Paicunata llaquichingapaj tucui 
catijcunaca, quichijicunapimi japigrirca. 
4Sion puebloman shamuna ñangunaca, jatun fiestacunaman pipash na 
shamujpimi, yanata churajushcashna quedashca. Puebloman yaicuna 
paicunapaj tucui pungucunapash, llaquinayaitami tucurishca. Paipaj 
curacunapash, aij nishpami huacanajun. Jarihuan nara tacarishca 
cuitsacunapash, ninandami llaquirinajun. Sion puebloca, jatun llaquitami 
charin. 
5Paita fiñajcunarami, mandajcuna tucurca. Paita millanayachij runacunarami, 
tucuipi ali llujshirca. Paillata ninandapacha, na cazushcamandami Mandaj 
Diosca llaquichirca. Paipaj huahuacunapash, paicunata fiñajcunapaj 
ñaupajpimi, prezu rinajurca. 
6Sion pueblopi causajcunapaca juyaillagu cashcapash, tucuillami chingarca. 
Paicunata mandajcunapash, jihuata na tarishpa purij tarugacunashnami 
rinajurca. Paicunata catiriashpa llaquichijcunapaj ñaupajpica, ushai illajmi 
purinajurca. 

7Jerusalenbi causajcuna, paicunata fiñajcunapaj maquipi japi tucujpica, 
paicunata ayudangapaca, pipash na tiarcachu. Shinamandami, llaquita 
apanajushca punllacunatapash, paicunallata na cazushcatapash, ñaupa 
huatacunamandapacha tucui ima juyailla charishcacunatapash yarinajurca. 
Paicunata fiñajcunaca chaita ricushpami, paicuna urmashcamandaca asishpa 
ricunajurca. 
8Jerusalenga, juchatami rurarca. Chaimandami, paica anchuchi tucurca. Paita 
tucui alicachijcunapash, paipaj pinganayai lluchullata ricushpami, yangapi 
churanajurca. Chaimandami jatunda llaquirishpa, huashaman tigrarca. 
9Nalita rurashcamandami, paipaj churajunapash mapayarca. Pai tucurinataca, 
na yarircachu. Shinamandami, paica cungashcapi urmarca. Paita 
cushichingapaca, pipash na tianllu. Mandaj Dioslla, ñuca llaquilla cajtaca 
ricuhuayari. Ñucata fiñajcunaca, ninan jatungunami tucushca. 
10Fiñajcunaca, paicunapaj maquihuanmi, tucui imata juyailla paicuna 
charishcacunatapash, quichushpa aparca. Paimi, shuj llactamanda runacuna 
Diospajlla huasiman yaicunajujtaca ricurca. Chai cambaj tandanajuimanmi, 
can Diosca pipash ama yaicuchun mandarcangui. 
11Jerusalenbi causajcunaca, tucuicunami micunata mascashpa, jatunda 
llaquirishpa purinajurca. Yarjaimanda ama huañungapaca, paicuna tucui imata 
juyailla charishcacunatami, micunamanda cunajurca. Mandaj Dioslla, ñuca 
ñavita urai cumuchi tucushcataca ricuhuayari. 
12Ñanda maijanlla yalijcuna ñucata ricushpaca, ¿nachu llaquinayan? Ricuichi, 
ñucata cashna jatun llaquicuna japishcashnaca, maipipash japircachu imashi, 
ricupaichiyari. Mandaj Diosca, nina japirinshna ñapash fiñarishca punllapimi, 
cashna llaquichihuashca. 
13Paica, jahuamandami ninata cachamurca. Chai ninami, ñucataca 
tullucunacaman tucuchijun. Ñuca purina ñambi linllita churashpami, 
huashaman tigrachihuarca. Ñucataca, llaquinayaita tucuchi tucushcatami, 
punllandi jatun nanaihuan cachun saquihuarca. 

14Ñuca na cazushcacunahuanmi, yugotashna paipaj maquihuan huatahuashca. 
Chai huatashcacuna ñuca huashapi cajpimi, ushai illaj, irquilla cani. Jatun 
Diosmari, ñucataca shinlli runacunapaj maquipi saquihuashca. Chai 
runacunata fiñashpa shayaritaca, na ushashachu. 
15Jatun Diosca, ñucapaj shinlli runacunataca, ñuca chaupipillatami sarushpa 
tucuchirca. Paica, ashtaca soldadocunata cayashpami, chairalla viñai ñuca 
huambracunataca tucuchirca. Judá llactapi causaj huarmicunataca, jarihuan 
nara tacarishca cuitsashna cajpipash, Jatun Diosllatami uvasta cutana 
pushtushna ñuturca. 
16Chaimandami, ñuca ñavica huacan. Ñuca ñavimandaca, yacushnami viquica 
llujshijun. Ñucata cushichishpa, ñuca almata samachijca caruyarcamari. Ñuca 
huahuacunapash, fiñajcuna mishashpa huañuchijpimi tucurirca. 
17Sion pueblopi causajcunaca, maquita chutanajujpipash, paicunata 
cushichijca pipash na tianllu. Jacobota fiñajcuna cachunga, paipaj ladopi 
causajcunatallatami, Mandaj Diosca mandarca. Jerusalenbi causajcunaca, 
paicuna purapillatami na ricunayachi tucunajurca. 
18Mandaj Diosca, imatapash cashcatapachami ruran. Ñucami, pai mandashca 
shimicunata na cazurcani. Cunanga, tucui gentecuna, uyahuaichi. Ñuca 
llaquitaca ricuichiyari. Jarihuan nara tacarishca ñuca cuitsacunapash, ñuca 
huambracunapashmi, prezu apai tucurca. 
19Ñucapaj juyashcacunatami caparijurcani. Ashtahuangarin paicunaca 
umachihuashcami. Ñuca curacunapash, ñucata mandaj rucucunapash, 
pueblopillatami huañurca. Yarjaimanda ama huañungapaj, micunata 
mascanajushpallatami huañunajurca. 
20Ricui Mandaj Dioslla, jatun llaquipimari cani. Canda ninandapacha na 
cazushcamandami, ñuca vijsa ucutapash rupajshna, ñuca shungutaca nanan. 
Canllapica, espadahuanmi tucuchinajurca. Ucupica, huañuimi mandashpa 
tucuchijurca. 

21Aij nishpa huacajujta uyashpapash, ñucata cushichijca, pipash na tianllu. 
Ñucata tucui fiñajcunami, cashna llaquita apajujtaca uyarca. Can chashna 
rurashcamandami cushijunajun. Cachamusha nishca llaquichina punllataca, 
paicunamambash cachamupairi. Shina cachamujpimi, paicunapash 
ñucashnallata canga. 
22Paicuna tucui nalita rurashcapash, cambaj ñaupajman shamuchunlla. Tucuita 
ñuca na cazushcamanda, ñucata llaquichishcashnallata, paicunatapash 
llaquichipangui. Ñucaca, ninandapachami jatunda llaquirini. Shinamandami, 
ñuca shungutapash nanajun. 

Lamentaciones 2 

Sionbi causajcunapaj llaquicunaca, Mandaj Diosmandami shamun 

1¡Jatun Dios ñapash fiñarishpaca, Sion pueblotaca llaquinayaitamari 
yanayachirca! Israelcuna juyaillagu cashcataca, jahua pachamandami alpaman 
urmachimurca. Pai ñapash fiñari punllapica, paipaj chaqui saruna Siondaca, 
na yarircachu. 
2Jatun Diosca, juchata na cungashpami tucuillata tucuchirca. Ñapash 
fiñarishpami, Jacobopaj tucuilla carpacunataca tucuchirca. Judá llactapi 
causajcunapaj shinlli torrecunataca, alpamanmi shitarca. Mandajuj 
llactatapash, mandajtapashmi, pingaichishpa urai cumuchirca. 
3Nina japirinshna fiñarishpami, israelcuna ninan ushaita charishcatapash, 
tucuillata tucuchirca. Fiñajcunapaj ñaupajpipash, paipaj ali lado maquitaca, na 
mañachircachu. Ninata japirishpa rupajunshnami, Jacobopaj tucui 
muyunditaca tucuchijurca. 
4Paipaj arcotaca, fiñaj runashnami ali chutarca. Ima juyailla tiashcataca, paipaj 
ali lado maquihuanmi, na ricunayachij runashna tucuillata tucuchirca. Pai 
fiñarishcataca, ninata talinshnami Sionbi causajcunapaj carpacunapi 
talimurca. 
5Jatun Diosca, fiñaj runashna tucushpami, israelcunataca tucuchirca. 
Mandashpa tiajuna paicunapaj tucui huasicunatapashmi tucuchirca. 

Paicunapaj shinlli torrecunatapashmi urmachirca. Shina rurashpami, Judá 
llactapi causajcunapaj llaquicunatapash, huacaicunatapash ashtahuan 
mirachirca. 
6Paicunapaj carpataca, huerta chaupipi chugllatashnami anchuchirca. Paicuna 
tandanajuj pushtutapashmi tucuchirca. Sionbi causajcunataca, jatun 
fiestacunatapash, samana punllacunatapashmi Mandaj Diosca cungachirca. 
Nina japirinshna fiñarishpami, jatun mandajtapash, curatapash llujchishpa 
shitarca. 
7Jatun Diosca, paipaj altartapashmi shitarca. Paipaj huasitapash yangapimi 
churarca. Chaimandami, mandashpa tiajuna paicunapaj huasi jatun 
pircacunata urmachinajuchunga, fiñajcunapaj maquipi churarca. Paicunaca 
fiesta punllapishnami, Mandaj Diospaj huasipica caparinajurca. 
8Mandaj Diosca, Sionbi causajcunapaj jatun pircataca, urmachinatapachami 
yarijurca. Cordelta chutashpaca, na shuyashpami tucuillata tucuchirca. Canlla 
lado jatun pircatapash, ucu lado jatun pircatapash, ishcandita llaquinayaita 
rurashpamari, ninandapacha huacananayaita saquirca. 
9Chai pueblopaj pungucunatapash, alpapimari shitarca. Jirru 
aldabacunatapash, faquishpamari tucuchirca. Paipaj jatun mandajpash, 
paicunapaj mandajcunapash, mandashcacuna na tiaj shuj llacta purapimari 
causanajun. Dios ima nishcata paicunaman villajcunapash, Mandaj Dios 
muscuipishnalla ricuchijpi, villanataca na tarircachu. 
10Sionbi causajcunata mandaj rucucunapash, alpapimari upalla tiarinajurca. 
Umapipash alpata churarishpami, cinturaspipash cañamuta huatarinajurca. 
Jerusalenbi causaj jarihuan nara tacarishca cuitsacunapash, paicunapaj uma 
alpaman chayajtami, urai cumurinajurca. 
11Ñuca llacta puracunaca, huahuacunapash, chuchujuj huahuacunapash 
pueblo plazacunapimi yarjaimanda huañunajurca. Shinamandami, ñuca vijsa 
ucucunapash cuyurirca. Ñuca shungupash, alpaman urmangatashna ninanda 
llaquirishpa huacajpimi, ñuca ñavipash amsayarca. 

12Paicunapaj mamacunataca: “¿Tandapash, vinopash maipita tian?” nishpami, 
chugrishcacunashna pueblo ñangunapi huañunalla tucushpa urmanajurca. 
Mamacunapaj rigrapimi, samai tucurishpa huañunajurca. 
13Jerusalenbi causajcunalla, ¿pitata chashna llaquicunata ricushcataca 
apamushayari? ¿Na cashpaca, piman rijchaj cangui nishatayari? Jarihuan nara 
tacariashca cuitsashna Sionbi causajcunalla. Cangunata cushichingapaca, 
¿pihuanda chimbapurashayari? Cambaj llaquica, mama cuchashna jatunmari. 
¿Pita candaca alichi ushangayari? 
14Cangunaman villajcunaca, yangacunata, musparinacunatami ricunajurca. 
Chaimandami, canguna prezu apai tucunamanda na jarcangapaca, juchata 
rurashcatapash na ricuchinajurca. Ashtahuangarin yanga villanacunata, 
chinganacunatami villanajurca. 
15Ñanda tucui yalijcuna ricushpaca, canmandami maquita huactarinajurca. 
Silbashpa, umata cuyuchishpami, Jerusalendaca cashna ninajurca: “¿Cai 
pueblotachu, ima pandatapash na ruraj juyaillagu, tucui cai pachapi 
causajcuna cushijuna pueblo ninajun carca?” ninajurcami. 
16Canda tucui fiñajcunami, paicunapaj shimita pascashpa, canda rimanajurca. 
Asishpa ricushpa, quirucunatapash canirishpami, cashna ninajurca: 
“Langanshna tucuchishunchi, cunanga ñucanchi shuyajushca punllapachamari 
chayamushca. Ña tarinchimari, ña ricunchimari” ninajurcami. 
17Mandaj Diosllatami, pai rurashapachami nishcataca rurarca. Ñaupa 
huatacunamandapacha pai villachun cachamushcatami pactachirca. Paica, 
juchacunata na cungashpami, tucuillata tucuchirca. Canda fiñajcuna canda 
ricushpa cushijuchunmi, chashna rurarca. Canda fiñajcunapaj ushaitapashmi, 
ashtahuan jatunyachirca. 
18Paicunapaj shungupica, Jatun Diostami caparinajurca. Sionbi causajcunalla, 
larca yacu rijunshna, tutapash punllapash viquita jichaichiyari. Cangunapaj 
ñavitaca, ama samachishpa huacanajuichilla. 

19Jatarishpa tutapash, cuidangapaj yaicuna horascunapi ninanda caparichiyari. 
Taita Diospaj ñaupajpi yacuta talinshna, tucui shungu llaquirichiyari. 
Cangunapaj huahuacunaca, tucui ñan pungucunapimi, yarjaimanda 
huañunalla tucunajun. Paicunaman causaita cuchun, maquita vichai 
churashpa, Diosta mañaichiyari. 
20Ricui, Mandaj Dioslla. Pita cashna llaquichijushcatapash yaripairi. 
Huarmicunaca, ¿paicuna ungushpa, juyaihuan viñachishca huahuacunatachu 
micunga? ¿Curapash, can ima nishcata villajpash, can Jatun Diospaj 
huasipillatachu huañuchi tucunga? 
21Huahuacunapash, rucucunapash pueblo ñangunapimi huañushca sirinajurca. 
Jarihuan nara tacarishca ñuca cuitsacunapash, ñuca huambragucunapash 
espadahuan huañuchijpimi urmanajurca. Can ñapash fiñari punllapica, na 
llaquishpamari, cungata fitircangui. 
22Ñuca manllarinacunataca, jatun fiesta punllapishnamari, tucui ladomanda 
cayamurcangui. Can Mandaj Dios, ñapash fiñari punllapica, pipash na 
pacajushpa causaj quedarcachu. Ñuca viñachishpa charishca huahuacunataca, 
ñucata fiñajcunami huañuchirca. 

Lamentaciones 3 

Taita Dios llaquishpa cacharichinatami shuyajushca 

1Ñucami, Dios fiñashpa astinshna llaquichijpi, llaquita ricushca runa cani. 
2Ñucataca, yana yana tutapimi pushahuarca, michapica na pushahuarcachu. 
3Ñucataca fiñashpapachami, cutin cutin tigrashpa, paipaj maquihuan cada 
punlla macahuarca. 
4Shinami, ñuca cuerpotapash, ñuca caratapash rucuyachirca. Ñuca 
tullucunatapashmi faquirca. 
5Ñuca muyundipipash, baluarte nishcacunata shayachijpimari, jatun 
llaquicunalla shinlli ruranacunalla muyuhuarca. 
6Ña unai huatacunata huañushcacunatashnami, yana yanapi saquihuarca. 

7Ñuca tucui muyundita jarcajpimari, llujshitapash na ushani. Ashtahuan 
llashachij cadenacunahuanmi huatahuarca. 
8Ninanda caparishpa ñuca mañajujpipash, ñuca mañashcata ama uyangapaca, 
rinritami quilparirca. 
9Ñuca rina ñangunatapash, labrashca rumicunahuan jarcashpami, quingu 
ñandara pushahuarca. 
10Paica ososhnami chapariajuhuarca. León pacalla chaparianshnami carca. 
11Shuj ñanda pushashpami, asha asha ñutushpa, llaquinayaita tucuchirca. 
12Paipaj arcota chutashpa cacharingapajmi, ñucataca flechata cacharina yuraj 
señaltashna churahuarca. 
13Alichina carapi charijushca flechacunataca, ñuca vijsa ucucaman yalijtami 
shitarca. 
14Ñuca llactapi causajcunapaca, na cazushpa asi tucuna, punllandi asishpa ricui 
tucunami carcani. 
15Jatun llaquicunataca, ñucapi jundachishpami, jayaj ajenjohuan 
machachinshna saquihuarca. 
16Cascajo rumicunahuanmi, ñuca quirucunaca faquirirca. Ñucataca, 
uchufahuanmi quilpahuarca. 
17Ñuca almapash, casilla ali causaimandaca caruyashcami. Ima ali 
tiashcatapash, ña cungashcanimi. 
18Chashna cashpami, ñucaca: “Ñuca ushaipash tucurircami. Mandaj Diosta 
shuyashpa causanapash tucurircami” yajurcani. 
19Llaquita ñuca apajushcatapash, ñavita urai cumuchi tucushcatapash, 
ajenjota, jayaj hielta ufiachinshna llaquichishcatapash yaripairi. 
20Ñuca almapi ninan llaquita apajushcamandami, chaitaca yarijushalla. 
21Caita ñuca shungupi yariajushpallami, ñucaca Diosta shuyashpa causasha. 

22Mandaj Dios llaquijpillami, na tucuchi tucushcanchi. Paica, ñucanchita 
llaquinataca, ima horaspash na saquishcachu. 
23Chai llaquinaca, cada tutamanda mushujmi. Can imata pactachinapash 
jatunmari. 
24Ñuca tucui almahuanmi: “Tucui imata ñuca charinapash, Mandaj Diosmari” 
nircani. Chaimandami, paitalla shuyasha. 
25Mandaj Diosca, paitalla shuyashpa, tucui almahuan paita mascajcunapaca 
alimari. 
26Mandaj Dios quishpichinata upalla shuyanaca aligumari. 
27Huambramandapacha yugota apanaca, pipajpash alimari. 
28Runaca, pailla upalla tiajuchunlla, Taita Diosllatami, chashna tucuchun 
churarca. 
29Quishpirinata shuyana tiaipajpash, ñutu alpapi shimihuan chayajta 
cumurichunlla. 
30Chugrichij runamambash, lado ñavita ricuchijuchunlla, ninanda pingaichi 
tucujuchunlla. 
31Jatun Diosca, causaita causaicaman shitashpaca na saquinllu. 
32Llaquichishpapash, ashtahuangarin pai ninanda juyan cashcashnallatami 
llaquin. 
33Paica, huañuna aichayu runacunataca, na paipaj munai llaquichinllu. 
34Llactapi tucui prezu tianajujcunata sarushpa ñutuchun, 
35jahua pachapi causajuj Diospaj ñaupajpi, nalicunatara alipi churachun, 
36napash llaquichina runata llaquichijuchunga, napacha Jatun Diosca 
munanllu. 
37¿Pita: “Jatun Dios na mandajpillatami imapash tucurca” nitaca ushangayari? 

38¿Nachu jahua pachapi causajuj Diospaj shimihuan rimajpi, alipash, 
llaquipash shamun? 
39Causaj quedashca runaca, ¿imamandata huacan? Runaca, pai juchata 
rurashcamandami huacanata charin. 
40Ñucanchi imashna causanajushcata aliguta yarishunchi. Mascashpa, Mandaj 
Diospajman tigrarishunchi. 
41Jahua pachapi tiajuj Taita Diostaca, ñucanchi shungutapash, maquitapash, 
vichai churashpa mañashunchi. 
42Ñucanchimari, candaca na cazuparcanchi. Ñucanchimari, canmandaca 
anchurircanchi. Chaimandamari ñucanchi juchataca, na cungarcangui. 
43Ninanda fiñarishpami, ñucanchitaca catiriashpa llaquichircangui. Na 
llaquishpami huañuchircangui. 
44Ñucanchi mañanajushca ama uyarichunga, fuyuhuanmi quilparircangui. 
45Ñucanchitaca, shuj gentecunapaj chaupipi nalicachishpa, rimai tucushpa, na 
ricunayachi tucushpa causachunmi saquircangui. 
46Ñucanchita tucui fiñajcunamari, nalicachishpa rimangapaj shimita 
pascanajurca. 
47Ñucanchitaca ninan manllaipash, lazui tucunapash, llaquinayaita tucuchi 
tucunapash, jatun llaquipashmi japirca. 
48Ñuca llactapi causajcuna ninan llaquita apanajushcamandami, ñuca 
ñavicunamandaca jatun yacushna, viquica jicharijun. 
49Ashatallapash cushijuica na tiajpimi, na upallayashpa huacajunilla. 
50Mandaj Dios jahua pachamanda ricungacamanmi huacajushalla. 
51Ñuca pueblopi causanajuj tucui huarmicunamandami, ñuca ñavipash, ñuca 
almapash, shaijujta huacarcani. 
52Ñucata fiñajcunaca, yanga yangamandami alasyu animaltashna 
huañuchingapaj catiriahuarca. 

53Ñuca causaitaca, yacuta tandachingapaj rurashca jatun utujupi churashpami, 
rumihuan quilpanajuhuarca. 
54Yacupash ñuca umacaman quilpajpimi: “Cunanga huañunimi” yajurcani. 
55Mandaj Dioslla, prezuna utuju ucumandapachami, cambaj shutipi 
mañarcani. 
56Ñuca mañashcataca uyaparcanguimi. Jatunda llaquirishpa ñuca caparijujta, 
ama uyangapaca cambaj rinrita ama quilparipaichu. 
57Canda ñuca mañajui punllapi, ñucapajman quimirimushpami: “Ama 
manllaichu” nihuarcangui. 
58Jatun Dioslla, ñuca alma llaquipi cajpica, canmari shayarircangui. Canmari, 
ñuca causaitaca quishpichircangui. 
59Mandaj Dioslla, ñuca llaquitaca canllata ricushcanguimi, ñucataca 
mitsahuayari. 
60Ñucata ninanda llaquichinajujtapash, ñucata fiñashpa imatalla 
yarinajujtapash, tucuitami ricuparcangui. 
61Mandaj Dioslla, ñucata nalicachishpa rimanajujtapash, ñucata fiñashpa tucui 
nalita yarinajujtapash uyarcanguimi. 
62Paicuna ñucata fiñashpa parlanajujtapash, ñucata llaquichingapaj punllandi 
yarinajujtapash uyarcanguimi. 
63Paicuna tiarijta, jatarijtapash ricupairi. Ñucataca, nalicachishpami 
candanajun. 
64Mandaj Dioslla, paicunapaj maquihuan rurashcashnallata, paicuna 
japinataca cupairi. 
65Paicunapaj shungu shinlliyachumbash saquipailla. Can ninanda 
nalicachinaca, paicunapaj jahuapillata urmachun. 
66Mandaj Dioslla, ñapash fiñarishpa catiriashpa, cai pachamanda 
anchuchipairi. 

Lamentaciones 4 

Siondaca llaquichishpami tucuchishca 

1¡Oropash llaquinayaitamari yanayashca! ¡Ali oropaj punchapambapash, 
llaquinayaitamari chingashca! Diospaj huasi rumicunapash, tucui ñan 
cruzarijuj tigranacunapimi, caita chaita shitashca sirinajun. 
2Sionbi causajcunaca, ashtahuan ali orotapash yali munashca, juyashcamari 
carca. Shina cashpapash, ¡llaquinayaitamari mangata ruraj runa rurashca alpa 
mangashna tucushca! 
3Chacal nishca animalcunapashmi, paicunapaj huahuacunaman 
chuchuchinajun. Ashtahuangarin ñuca llacta huarmicunaca, jichushca 
pambapi causaj avestruz nishca animalcunashnami, paicunapaj 
huahuacunataca na llaquin. 
4Chuchujuj huahuapaj jalluca, yacunayachishpa chaquishpami, shimi ucu 
jahuaman llutarirca. Huahuacuna micunata mañanajujpi, paicunaman 
chaupishpa carangapaca, pipash na tiarcachu. 
5Ali micunatalla micujcunapash ñangunapimi, llaquinayaita yarjaimanda 
huañunajurca. Juyailla churajunata churajushpa viñashcacunapash, huanuta 
shitanacunapimi siririnajurca. 
6Ñuca llactapi causajcuna nalita rurashcacunaca, Sodoma pueblopi 
causajcunapaj juchatapash yalimi ashtahuan mirarca. Chai puebloca, napash 
pipash macanajungapaj shayarijpitami, ñapash tucuchi tucurca. 
7Alicachi tucushca paita mandajcunaca, imahuambash na mapayashca 
rasushnami carca. Lechetapash yali yurajcuna, coral nishcatapash yali 
pucacunami carca. Paicunaca, zafiro nishca rumita yali juyaillagumi carca. 
8Cunanga, tutatapash yali yanacunami ricurinajun. Ñangunapi 
purinajujpipash, paicunataca pipash na rijsinllu. Paicunapaj carapash tullupi 
llutarishpami, caspishna chaquishca. 

9Espadahuan huañuchi tucushcacunami, yarjaimanda huañushcacunahuan 
ricujpica, ashtahuan ali carca. Paicunaca, alpapi ima granocunapash na 
fucujpimi, yarjaimanda asha asha huañunajurca. 
10Ninanda llaquij huarmicunapash, paicunapaj huahuacunatallatami quiquin 
maquihuan yanunajurca. Ñuca llactapi causajcunata ninanda llaquichijui 
punllapica, quiquin huahuacunatallatami micunajurca. 
11Mandaj Diosca, pai fiñarishcataca pactachircami. Nina japirinshna pai 
fiñarishcataca, talinshnami cachamurca. Chashna cachamushpa, Sionbi ninata 
japichishpami, callari rumicunacaman rupachirca. 
12Cai pachapi jatun mandajcuna, tucui cai pachapi causajcunapash, Jerusalén 
pueblo pungucunata fiñashpa na ricunayachijcuna yaicumunataca, 
yaritallapash na yarinajurcachu. 
13Paicunaman villajcuna juchacunata rurashcamanda, paicunapaj 
curacunapash ninan nalicunata rurashcamandami, chashna tucunga. 
Paicunaca, imatapash cashcatapacha rurajcunatami, Jerusalén chaupipillata 
huañuchishpa, yahuarta jichanajurca. 
14Ñangunapipash, ñausacunashnami maitapash purinajurca. Yahuarhuan 
mapayashcacuna cajpimi, paicunapaj churajunacunataca pipash na tacari 
ushanajurca. 
15Paicunataca: “¡Anchurichi, mapa runacuna anchurichi! ¡Anchurichi, na 
tacarinachu canguichi!” nishpami caparinajurca. Paicunaca pacajushpa 
rishpami, caita chaita rinajurca. Shuj llacta puracunapica: “Ima horapash na 
ashtahuan caipi causanajungachu” ninajurcami. 
16Mandaj Diosmi, fiñashpa anchuchirca. Paicunataca, na ashtahuan 
ricungachu. Curacunapaj ñaupajpipash na cazunajurcachu, rucugucunatapash 
na llaquinajurcachu. 

17Ñucanchita ayudaj shamuchun, yangamanda chaparianajujpimi, ñucanchi 
ñavicunapash shaijurca. Napash quishpichi ushaj llactatarami, ñucanchica 
yariashpa shuyanajurcanchi. 
18Ñucanchi ñangunata ama purichunga, ñucanchi yalinapi chapashpami 
japinajurca. Ñucanchi tucurinaca chayamujunmi. Ñucanchi tucurina 
chayamujpimi, ñucanchi tucurina punllacunaca pactarca. 
19Ñucanchita japingapaj catijcunaca, jahuata rij jatun angacunatapash yali 
ñapash calpajcunami carca. Urcucunata catishpa rishpami, jichushca pambapi 
pacalla chapanajurca. 
20Ñucanchiman causaita cuj samaica, Mandaj Dios agllashca jatun mandajmi. 
Ñucanchica: “Shuj llactacunapaj chaupipi cashpapash, pai llandujpimi 
causashun” nijmi carcanchi. Ashtahuangarin paipashmi, lazuhuan japi tucurca. 
21Uz shuti llactapi causaj Edom runacunalla, cushijushpa asinajuichilla. 
Cangunapajpash, copamanda ufianaca chayangami. Cangunapash 
machashpami, shungu tigrachinguichi. 
22Sion pueblopi causajcunalla, cangunata llaquichinaca ña pactamushcami. 
Cangunataca, ima horapash na ashtahuan prezu cachangachu. Edom llactapi 
causajcunalla, canguna nalita rurashcallatami llaquichinga, cambaj 
juchacunaca ricuringami. 

Lamentaciones 5 

Llaquita apaj gentecunami, Diosta mañashca 

1Mandaj Dioslla, ñucanchi llaquichi tucushcataca yaripairi. Ñucanchita 
nalicachishpa rimanajujtaca ricupairi. 
2Ñucanchi alpacunaca, na rijsishca gentecunapajmanmi yalishca. Ñucanchi 
huasicunapash, shuj llactamanda shamushca gentecunapajmanmi yalishca. 
3Taita illaj, jichushca huahuacunamari canchi. Ñucanchi mamacunapash, 
sapalla huarmicunashnami. 

4Ñucanchi yacutallatami, culquipaj ufianchi. Ñucanchi yamdatallatami 
randinchi. 
5Ñucanchitaca catiriashpami, ninanda llaquichinajun. Samanatapash na 
charishpami, shaijushpalla causanajunchi. 
6Micushpa vijsa pactangapajpash, Egipto llactamanda, Asiria llactamanda 
gentecunatami, maquita vichai churashpa mañanajunchi. 
7Juchata ruraj ñucanchi taitacunaca, ñamari huañushca. Paicunamandaca, 
ñucanchimari llaquita apanajunchi. 
8Servijcunarami ñucanchitaca mandanajurca. Paicunapaj maquimanda 
cacharichijca, pipash na tiarcachu. 
9Ñucanchi micunataca, jichushca pambapi espadahuan huañuchi tucunalla 
cashpapashmi, apamun carcanchi. 
10Ñucanchi aicha carapash, yarjaimanda rupajunshna tucushpami, jornoshna 
yanayarca. 
11Sion pueblopi causaj huarmicunata, Judá llactapi tiaj pueblocunapi causaj, 
jarihuan nara tacarishca cuitsacunataca, munai na munaimi llaquichinajurca. 
12Mandajcunataca, maquipi huatashpami huarcunajurca. Rucu 
taitacunatapash na cazushpami, ñavi ñavi rimanajurca. 
13Chairalla viñaicunataca, cutachunmi apanajurca. Huambracunapash 
yamdata apachijpimi, shaijushpa ña huañungashna tucunajurca. 
14Pueblo pungucunapica mandaj rucucunapash, ña na ricurinllu. Chairalla 
viñaicunapash, paicuna candanajushcataca saquircami. 
15Ñucanchi shungupi cushijunaca tucurircami. Ñucanchi danzanaca, ninan 
llaquimanmi tigrarca. 
16Ñucanchi umamanda coronapashmi urmarca. ¡Cunanga, aij ñucanchilla! 
Juchata rurashcamandami, cashna llaquipi canchi. 

17Chaimandami ñucanchi shungupica, llaquilla causanajunchi. Chaimandami 
ñucanchi ñavicunaca, amsayashcashna causanajunchi. 
18Sion urcuta llaquinayaita tucuchishcamandami, chashna causanajunchi. 
Añascunallami chaitaca purinajun. 
19Mandaj Dioslla, ashtahuangarin canga, causaita causaicamanmi causajungui. 
Can mandashpa tiajunaca, mirai miraicamanmi canga. 
20¿Imamandata ñucanchitaca, cungaitapacha cungarcangui? ¿Imamandata cai 
tucui huatacunata jichushpa saquingui? 
21Mandaj Dioslla, ñucanchitaca cambajman tigrachihuayari, ñucanchica 
tigraripashunllamari. Ñucanchi punllacunataca, callaripishnallata 
mushujyachipairi. 
22Ñucanchitaca shitashpami saquishcangui. Ñucanchihuanga ninandapachami 
fiñarishcangui. 

Ezequiel 

Ezequiel 1 

Diosca punchapamba cajtami, Ezequielca muscuipishna ricushca 

1Quimsa chunga huata, chuscu quilla, picha punllapimi ñucaca, prezu apai 
tucushca puracunahuan, Quebar shuti jatun yacu manñapi carcani. Chaipimi 
cashna tucurca: Jahua pacha pascarijpimi, muscuicunapishna Taita Dios 
imatalla ricuchishcata ricujurcani. 
2Jatun mandaj Joaquín shuti runata prezu apamushcamandaca, picha huata 
picha punllami tucurca. 
3Chai huatapimi Mandaj Diosca, Buzi shuti runapaj churi, Ezequiel curaman, 
caldeocunapaj llactapi tiaj Quebar shuti jatun yacu manñapi, cai shimicunata 
rimarca. Chaipimi Mandaj Diosca, ñuca jahuapi paipaj maquita churahuarca. 
4Ñucaca, jahua ladomanda ninan huairahuan tamia shamujujtapash, ashtaca 
fuyupi nina pillurimujujtapashmi ñapash ricurcani. Chai fuyu muyundipica, 
punchapambami ricurirca. Shinallata nina chaupipica, bronceshnalla rijchaj 
punchapambami ricurirca. 
5Chai fuyu chaupipica, causaita charijcunami chuscu ricurirca. Paicunaca 
cashnami ricurirca: Paicunaca, runaman rijchajcunami carca. 
6Tucuillami chuscu ñavita, chuscu alasta charirca. 
7Paicunapaj chaquica, na vishtuchu carca. Paicunapaj chaqui ucucunapash, 
shicupaj chaquishna, llambulla bronceshnami punchapamba carca. 
8Paicunapaj alas ucupica, chuscundi ladomanmi, gente maquita charirca. 
Ñavitapash, alastapash, chuscundi ladomanmi charirca. 
9Caishujpaj, chaishujpaj alascunahuanmi tuparinajurca. Paicunaca, puritapash 
maimambash na tigrarishpami purinajurca. Paicunaca tucuillami, na 
quingushpa ñaupajmanlla purinajurca. 
10Paicunapaj ñavica, runapaj ñavishnami carca. Chai chuscundipaj ali 
ladopica, leonbaj ñavishnami carca. Chai chuscundipaj lluqui ladopica, 

huagrapaj ñavishnami carca. Shinallata chai chuscundipillatami, jatun angapaj 
ñavishnapash carca. 
11Paicunapaj ñavica, chashnami carca. Paicunapaj ishcandi alastaca, jahuata 
chutashcami carca. Chai alashuanmi, caishujhuan chaishujhuan tuparinajurca. 
Caishuj ishcai alascunahuanga, paicunapaj cuerpotami quilpashca carca. 
12Tucuicunallatami na quingushpa ñaupajmanlla ricushpa purinajurca. 
Paicunaca, maijan ladoman espíritu pushajpi purinajushpapash, na 
tigrarishpami purinajurca. 
13Causaita charijcunaca, carbonda japichishca ninashna rijchajmi ricurijurca. 
Michunda japichishca rupajunshnami, causaita charij puracunahuanga, caiman 
chaiman purinajurca. Chai ninaca, ninandami punchayachijurca. Chai 
ninamandaca, punchalla shitajujmi ricurijurca. 
14Causaita charijcunaca, punchapamba shitamunshnami calpashpa, cutin 
tigranajurca. 
15Causaita charijcunata ñuca ricujujpillatami, chai causaita charijcunapaj 
ladopica, ruedacuna alpa jahuapi chuscundi ladoman ñapash ricurirca. 
16Chai ruedacunaca, crisólito nishca rumi colorman rijchajta rurashcami 
ricurijurca. Chai ruedacunaca, chuscundimi chashnallata carca. Chai 
ruedacunaca, chaupi ruedapi shuj ruedata quinraiman churashpa 
rurashcashnami ricurijurca. 
17Chai ruedacuna purishpaca, chuscundi ladomanmi purinajurca. Shina 
purijushpapash, na tigrarishpami purinajurca. 
18Chai rueda arocunaca, jatunguna, manllanayaicunami carca. Chuscundi 
ruedamanmi, muyundipi ñavicuna junda carca. 
19Causaita charijcuna purijpica, ruedacunapash paicunahuanmi purinajurca. 
Causaita charijcuna alpamanda jahuata jatarijpica, chai ruedacunapashmi 
jahuata jatarinajurca. 

20Maiman richun espíritu pushajpipash rircallami. Maiman richun espíritu 
pushajpipash, chai ruedacunapash catishpa rircallami. Causaita charijcunapi 
tiaj espiritullatami, ruedacunapipash carca. 
21Chaimandami causaita charijcuna purijpica, ruedacunapash purinajurca. 
Paicuna shayarijpica, ruedacunapashmi shayarirca. Shinallata paicuna 
alpamanda jahuata jatarijpica, ruedacunapash paicunata catishpa 
jatarircallami. Causaita charijcunapi tiaj espiritullatami, ruedacunapipash 
carca. 
22Causaita charijcunapaj umapica, juyailla cristalshnalla rijchaj 
shicanyachijujmi ricurirca. Chaica, paicunapaj uma jahuapimi chutashca 
tiajurca. 
23Chai shicanyachijuj ucupica, paicunapaj alastaca caishujhuan chaishujhuan 
tuparingacamanmi ali chutashca carca. Shinallata tucuicunallatami, ishcai 
alascunahuan paicunapaj cuerpota quilpashca carca. 
24Paicuna purijpica, paicunapaj alascuna huacashcapash, ashtaca yacu 
huacajunshna, Tucuita Rurai Ushaj Dios rimajunshna, ashtaca runacuna 
purinajunshna, soldadocuna purinajunshnami uyarijurca. Paicuna 
shayarishpaca, uraimanmi alascunataca huarcunajurca. 
25Paicuna shayarishpa alasta urai huarcujpica, paicunapaj uma jahuapi 
shicanyachijujmanda rimashca uyarircallami. 
26Chai shicanyachijuj jahuapica, mandangapaj tiarinatami, zafiro nishca 
rumitashna rurashca tiajujta ricurcani. Chai tiarinapica, runaman rijchaj 
tiajujmi ricurirca. 
27Chai runaman rijchajca, punchapamba bronceshnami ricurirca. Paipaj 
chaupipipash, paipaj muyundipipash, punchapamba ninashnami rupajurca. 
Cinturasmanda vichaimambash, cinturasmanda uraimambash, ninashna 
muyundi punchapamba cajtami ricurcani. 

28Imashnami tamia punllacuna, fuyupi cuichij ricurin, chashnami chai 
punchapambapash muyundi ricurirca. Mandaj Diospaj punchapambaguman 
rijchajta, muscuipishna ñuca ricushcacunaca, chaipachami carca. Chaita 
ricushpami, cungurishpa alpaman chayajta cumurircani. Chaipimi, shuj 
rimashpa parlajta uyarcani. 

Ezequiel 2 

Taita Diosca, Ezequieltami cayashca 

1Cashnami nihuarca: “Huañuna aichayu runa, jatarishpa shayari. Canhuanmi 
parlangapaj munani” nihuarcami. 
2Shina nishca jipami, Diospaj Espirituca ñuca shunguman shamushpa, 
shinllitapacha shayachihuarca. Chaipimi, ñucaman parlajta uyarcani. 
3Cashnatapashmi nihuarca: “Huañuna aichayu runa. Ñucami candaca, 
israelcunapajman cachani. Paicunaca, ñucata na cazushpami jariyanajurca. 
Paicunapash, paicunapaj taitacunapash, cunan punllacunacamanmi na 
cazushpa causanajun. 
4Ñucami, candaca fiña ñavi, shinlli shungu runacunapajman cachajuni. 
‘Mandaj Jatun Diosca, cashnami nin’ nishpa, paicunaman villangui. 
5Paicunaca napash uyangapaj munangachu. Na cazuj miraicuna cashcamanda 
na uyanayachishpaca, paicuna purapi ñucamanda shuj villaj tiashcataca, tucui 
causaipimi yachanga. 
6Huañuna aichayu runa, paicunataca ama manllanguichu. Paicuna 
rimajpipash, ama manllanguichu. Zarza casha yura chaupicunapi cashpapash, 
shuj casha chaupicunapi cashpapash, alacrangunapaj chaupipi 
causajushpapash, ama manllanguichu. Paicuna rimajpipash, paicunapaj 
ñaupajpi cashpapash na manllanachu cangui. Paicunaca na cazujcunami. 
7Paicuna uyachun, ama uyachumbash ñuca shimicunataca villajunguilla. 
Paicunaca, yapa na cazujcunami. 

8Huañuna aichayu runa, ashtahuangarin canga ñuca ima nishcata uyahuai. 
Cambash, chai na cazujcunashnaca ama caichu. Ñuca imata carashcatapash, 
shimita pascashpa micuilla” nihuarcami. 
9Shina nishpaca, ñuca ñaupajman maquita ñapash chutamujtami ricurcani. 
Chai maquipica, carapi escribishpa pillushcatami charijurca. 
10Chai carataca, ñuca ñaupajpimi pascarca. Chaipica ñaupajmambash, 
huashamambash escribishcami carca. Chaipica, yarishpa yarishpa huacana 
shimicunata, llaquihuan cashpa candanacunata, aij nishca shimicunatami 
escribishca carca. 

Ezequiel 3 

1Chaipica, cashnami nihuarca: “Huañuna aichayu runa. Canga, ima tiarishcata 
micunguilla, cai pillushca caratapash micuilla. Chai jipaca, israelcunapajman 
rishpa villagri” nihuarcami. 
2Shina nijpi ñuca shimita pascajpimi, chai pillushca carata micuchihuarca. 
3Chai jipaca, cashnami nihuarca: “Huañuna aichayu runa. Canman ñuca 
carashca cai pillushca carata micushpa, cambaj vijsapipash, 
chunllulicunapipash jundachi” nijpimi micurcani. Chaita micujpica, ñuca 
shimipica, balun mishquishna mishqui mishquigumi carca. 
4Chai jipaca, cashnami nihuarca: “Huañuna aichayu runa. Israelcunapajman 
rishpa ñuca imatalla nishcata villagri. 
5Candaca, na entendi ushanalla rimaita rimajcunapajman, na parlai 
ushanallata parlajcunapajmanga na cachajunichu. Ashtahuangarin 
israelcunapajmanmi cachajuni. 
6Na entendi ushanalla rimaita rimaj, ashtaca gentecunapajman, na parlai 
ushanallata parlajcunapajmanga, na cachajunichu. Paicunapajman 
cachajpirapash, paicunaca can rimashcata uyanmanmi. 



2369 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

7Ashtahuangarin israelcunaca, can villashcataca, na uyangapaj munangachu. 
Paicunaca, ñucata uyangapaca na munajcunami. Tucui israelcunami shinlli 
umacuna, shungupi yuyai illajcuna. 
8Ricui, ñucami candaca paicunahuan ñavi ñavi rimachun shinllichircani. 
Paicunahuan chimbapura rimachunmi shinllichircani. 
9Cambaj umataca, shinlli rumitapash yali diamantetashnami rurarcani. 
Paicunataca ama manllanguichu. Paicunapaj ñaupajpi cashpapash, ama 
manllaringuichu. Paicunaca na cazujcunami” nihuarcami. 
10Shina nishca jipaca, cashnatapashmi nihuarca: “Huañuna aichayu runa. Ñuca 
imatalla villashca tucui shimicunataca, cambaj shungupi chasquingui. Cambaj 
rinrihuambash, aliguta uyangui. 
11Chai jipaca uyachun, ama uyachumbash, prezu tianajuj cambaj llacta 
purapajman yaicushpa: ‘Mandaj Jatun Diosca, cashnami nin’ nishpa villangui” 
nihuarcami. 
12Chai jipami Diospaj Espirituca, ñucata jatarichihuarca. Shina jatarichijpimi 
ñuca huashaman ninanda culun ninshna shinllita rimashpa, cashna nijuj 
uyarirca: “Mandaj Diospaj punchapambaguca, pai tiajushca pushtupillata 
alicachi tucushca cachun” nishpa rimashcami uyarirca. 
13Shinallata chai causaita charijcunapaj alaspash caishujhuan, chaishujhuan 
huactarishpa huacajtami uyarcani. Paicunapaj ñaupajpica, ruedacunapashmi 
huacanajurca. Shinllita culun nijpashmi uyarirca. 
14Diospaj Espiritumi, ñucataca jatarichishpa japihuarca. Ñucaca, ñuca 
shungupica jatunda llaquirishpami rircani. Ashtahuangarin Mandaj Diospaj 
maquica, ñucapaca shinllipachami carca. 
15Chai jipaca, Quebar shuti jatun yacu manñapi tiaj Tel-abib shuti pueblopi 
causanajuj prezucunapajmanmi chayarcani. Paicuna tiarishca pushtupillatami, 
ñucapash tiarircani. Chaipica, canchis punllatami, imatapash na rimai 
ushashpa, manllarishpa ricunman tiajurcani. 

Chapariashpa, israelcunata cuidachunmi churashca 
(Ez. 33:1-9) 

16Ña canchis punlla tucujpimi, cashna tucurca: Mandaj Diosca cai 
shimicunatami, cashna nishpa villahuarca: 
17“Huañuna aichayu runa. Candaca, israelcunata chapariashpa cuidachunmi 
churarcani. Ñuca shimihuan rimashcataca, aligutapacha uyangui. Paicuna ali 
tucuchun, ñucapaj randi shinllita tacuringui. 
18Ñucaca, ñucata na manllaj runataca: ‘Huañunapachami cangui’ nijpipash, 
ñucata na manllaj runa nalita ruranata saquishpa causaita charichun, can na 
shinlli tacurijpica, nalita rurashcamandami huañunga. Ashtahuangarin paipaj 
yahuarca, cambaj jahuami canga. 
19Ashtahuangarin ñucata na manllaj runa ali tucuchun shinllita can tacurishca 
jahua, nalita ruranamanda na anchurishpa, nali causaitapash na saquishpa, 
ñucapajman na tigrarishpaca, nalita rurashcamandami huañunga. 
Ashtahuangarin canga, cambaj almataca quishpichinguimi. 
20Shinallata imatapash cashcatapacha ruraj runa, imatapash cashcatapacha 
ruranata saquishpa nalita rurajpi, nitijanshna pandashpa pai urmanata ñuca 
churajpica, paica huañungami. Pai ali tucuchun can na shinllita 
tacurishcamandami, pai juchata rurashcamanda huañunga. Imatapash 
cashcatapacha pai rurashcatapash, napacha yarishachu. Ashtahuangarin paipaj 
yahuarca, cambaj jahuami canga. 
21Shina cashpapash, imatapash cashcatapacha ruraj runa ama juchata rurachun 
shinllita can tacurijpi, juchata na rurashpaca paica causangapachami. Ali 
tucuchun can shinllita tacurishcamandami causanga. Cambash, cambaj 
almataca cacharichi tucunguimi” nihuarcami. 

Profeta Ezequielca, upami tucushca 

22Chaipi cajpimi Mandaj Diosca, paipaj maquita ñuca jahuapi churashpa, 
cashna nihuarca: “Jatarishpa pambaman llujshi. Chaipimi canhuan parlasha” 
nihuarcami. 

23Shina nijpimi ñucaca, jatarishpa pambaman llujshircani. Chaipimi, Quebar 
shuti jatun yacu manñapi punchapambaguta ricushcashnallata, Mandaj 
Diospaj punchapambaguta cutin ricurcani. Chashna ricushpami, cungurishpa 
alpaman chayajta cumurijurcani. 
24Chai jipami, Diospaj Espíritu ñucapajman shamushpa, shinllitapacha 
shayachihuarca. Chaipimi, ñucaman parlashpa cashna nihuarca: “Cambaj 
huasi ucuman yaicushpa vicharigri. 
25Huañuna aichayu runa. Ricui, candaca cabiacunahuan japishpami, 
chaicunahuan huatanajunga. Shinamandami paicuna purapica, na llujshi 
ushangui. 
26Cambaj jallutaca, shimi ucu jahuaman llutajpimi, canga na rimai ushangui. 
Paicunata jarcashpa rimaitapash, na ushanguichu. Paicunaca, na cazujcunami. 
27Ashtahuangarin cambaj shimitaca, rimashpallami cutin pascasha. Chaipica 
canga, cashna ningui: Mandaj Jatun Diosca, cashnami nin: ‘Maijambash 
uyangapaj munajcunaca uyachun. Na uyangapaj munajcunaca, ama uyachun’ 
ninmi ningui. Paicunaca na cazujcunami. 

Ezequiel 4 

Jerusalenda chaupipi churanatami villashca 

1Huañuna aichayu runa. Canga, shuj adobeta japishpa, cambaj ñaupajpi 
churai. Chaipica, Jerusalén pueblo imashna canata rurangui. 
2Chaipica, chai pueblota muyundi chaupipi churashpa shayanajujta rurangui. 
Shinallata paicunahuan macanajungapaj shinlli torretapash rurangui, baluarte 
nishcatapash llujchishpa churangui. Chai ñaupajpica, soldadocunapaj 
carpacunatapash rurangui. Caspicunahuan rurashca ariete nishcacunatapash, 
muyundi churangui. 
3Shinallata shuj jirru tablata japishpa pircapaj randica, chai pueblohuan, 
canhuan shicanyachijuchun pircatashna churangui. Chai jipaca, chai 
pueblotaca chimbapura ricuriajunguilla. Chaica, muyundi jatun pircapaj 

randimi canga. Shinallata cambash, chai puebloman ashtahuan quimirishpa, 
chaupipi churangui. Chaica, israelcunaman shuj ricuchinata ricuchijujmi 
canga. 
4Shinallata canga, lluqui ladoman siriringui. Israelcunapaj juchataca, chai 
jahuapi churangui. Lluqui ladoman mashna punllata puñushpapash, canllatami 
paicunapaj juchataca, apana cangui. 
5Paicuna juchata rurashca huatacunataca, quimsa patsaj iscun chunga 
punllacunatallami, canman ricuchircani. Chashnallatami canga, israelcunapaj 
juchataca, apana cangui. 
6Ña chai punllacunata pactachishca jipaca, ali ladomanmi cutin siririna cangui. 
Shinallata Judá llactapi causajcunapaj juchataca, chuscu chunga 
punllacunatami, apana cangui. Shuj huatamandaca, shuj punlla shuj punllami 
canman curcani. 
7Jerusalenda muyundi chaupipi churashpa shayajujtaca, cambaj 
ñavihuambacha ricushpami, cambaj rigratapash pascashpa, ñuca ima nishcata 
villangui. 
8Ricui, candaca huatashpami saquircani. Chaimandami caishuj ladomambash, 
chaishuj ladomambash na tigrari ushangui. Can llaquichi tucuna punllacuna 
pactangacamanmi, chashna sirijungui. 
9Canga trigota, cebadata, jabasta, lentejasta, millo nishca granota, avenata 
tandachishpa, shuj fundupi churangui. Chaicunataca, shuj ladomanlla can 
sirijushca punllacunapimi, quimsa patsaj iscun chunga punllacaman, punllandi 
tandata rurashpa micujuna cangui. 
10Chai micunataca, micuna horaspillami ishcai patsaj ishcai chunga pusaj 
gramota punllandi micuna cangui. 
11Shinallata yacutapash, shuj litrota medishpami, ufiana horaspilla ufiana 
cangui. 



2373 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

12Shinallata runa mapayachishca huanuta rupachishca uchufapimi, cebada 
tandata cusashpa, micuna cangui. Chai tandataca, paicuna ricujta cusangui” 
nihuarcami. 
13Mandaj Diosca, cashnatapashami nihuarca: “Israelcunata maijan 
llactacunaman ñuca llujchishpa cachajpipash, paicunaca cashna mapa 
micunatallami micunajunga” nihuarcami. 
14Shina nijpimi ñucaca, cashna nircani: “¡Aij, Mandaj Jatun Dioslla! Ricui, ñuca 
shunguca na mapachu capani. Ñucaca, chaira viñaimandapacha cunan cai 
huatacaman paimandallata huañushca aichata, sacha animal huañuchishca 
aichata, ima shuj mapa aichataca, ima horallapash na micushcanichu. Ima 
horallapash na ñuca shimipi churashcanichu” nircanimi. 
15Shina nijpica, cashna nishpami tigrachihuarca: “Ricui, cambaj tandataca 
runapaj huanuhuan cusangapaj randica, huagrapaj huanuhuan cusachunmi 
saquini” nihuarcami. 
16Chai jipaca, cashnami nihuarca: “Huañuna aichayu runa. Ricui, 
Jerusalenbica micushpa shinlli tucunatapash tucuchishami, pezashcatallami 
llaquilla micunajunga. Yacutapash, medishpallami manllai manllailla 
ufianajunga. 
17Micunapash, yacupash tucurijpica manllarishpami, caishuj chaishuj ñavitalla 
ricurinajunga. Paicunallata nalita rurashcamanda tucurinajuchunmi, chashna 
rurasha. 

Ezequiel 5 

1Huañuna aichayu runa. Canga, filo filo cuchillota, barbasta anchuchina 
navajata japishpa, uma ajchatapash barbastapash anchuchingui. Chai jipaca, 
balanzata japishpa, chai ajchata pezashpa chaupingui. 
2Macanajuna punllacuna ña pactajpica, quimsapi shicanyachishca asha 
ajchataca, pueblo chaupipillata ninahuan rupachingui. Caishuj ashataca, 
pueblo muyundipi espadahuan fitingui. Caishuj asha ajchataca chafsishpa, 

huairapi cachangui. Ñucami, paicunataca espadata alichinamanda espadata 
llujchishpa, catishpa risha. 
3Shinallata asha ajchata japishpa, jahualla cambaj churajunapi huatangui. 
4Shinallata shuj asha ajchata cutin japishpaca, nina chaupipi shitashpa 
rupachingui. Chaimanda ashtahuan nina llujshishpami, tucui israelcunata 
rupachinga. 
5Mandaj Jatun Dios ñucallatami, cashna nini: Cai Jerusalendami, shuj 
llactacunapaj chaupipipash, muyundi llactacunapaj chaupipipash churarcani. 
6Paica, shuj llactacunata, paipaj muyundi llactacunata yalimi, ñuca imata 
rurachun villachishcacunata, jatun naliman tigrachijurca. Chashnami ñuca 
imata rurachun villachishcacunata, ñuca mandashcacunataca, yangapi 
churanajurca. 
7Shinamandami, Mandaj Dios ñucallata, cashna nini: Cangunapaj muyundi 
llactacunapi causajcunatapash yali jatun nalicunata rurashpami, ñuca 
mandashcacunataca na cazurcanguichi. Ñuca mandashca shimicunata, na 
huacaichishpami causarcanguichi. Cangunapaj muyundi llactacunapaj 
mandashcacunapi nijunshnallapash, na rurashpami causarcanguichi. 
8Chaimandami, Mandaj Jatun Dios ñucallata, cashna nini: Ricuichi, ñucaca 
cangunahuan fiñarishcami cani. Ari ñucallatami, cangunataca tucui 
llactacunapi causajcunapash ricunajujta llaquichisha. 
9Tucui chai millanayaicunata rurashcamandami, cambaj causajcunataca ima 
horapash na llaquichishcata llaquichisha. Cutinga, na chashnaca 
llaquichishachu. 
10Chaimandami cambi causajcunaca, taitacunallata huahuacunata micunga. 
Shinallata huahuacunapash, paicunapaj taitacunatallatami micunga. 
Chashnami, cambi causajcunataca llaquichisha. Chai huaquin 
puchushcacunataca, huairapi cachanshnami caita chaita cachasha. 

11Mandaj Jatun Dios ñucaca causajunipachami. Chaimandami canguna yapa 
millanayaita rurashpa, ñucapajlla huasita yangapi churashcamandaca, 
ñucapash llaquichisha. Ñuca ñaupajmandaca, napacha quishpichishachu. 
Paicunataca napacha llaquishachu. 
12Cambi causajcunamanda quimsapi shicanyachishca ashaca, jatun 
ung:uihuan, yarjaihuanmi, cangunapaj chaupipillata huañushpa tucuringa. 
Shuj quimsapi shicanyachishca ashaca, cambaj muyundipillatami, espadahuan 
huañuchi tucushpa urmanga. Chaishuj quimsapi shicanyachishca ashataca, 
huairapi cachanshnami caita chaita cachasha. Paicunataca, espadata 
alichinamanda espadata llujchishpami catisha. 
13Ninandapacha ñuca fiñarishcata pactachingapaca, paicunata llaquichishpami 
ñuca fiñashcamanda ali tucushpa cushijusha. Chashna llaquichishpami, 
cushijushpa samasha. Chashna rurashpa ñuca fiñashcata pactachijpimi, 
Mandaj Dios ñucapajlla cachun munashpa rimashcata yachanga. 
14Candaca, chulunlla pushtutami saquisha. Cambaj muyundi llactacunapi 
causajcunapash, caita tucui yalijcunapaj ricuipipash, nalicachi tucushca 
cachunmi saquisha. 
15Ñuca ninandapacha fiñarishpa, canda llaquichijujpica, cambaj muyundi 
llactacunapi causajcunapaca, nalicachishpa rimana, asishpa ricuna, paicuna 
ricushpa yarina, jatun manllarinami tucunga. Mandaj Dios ñucallatami, 
chashna nini. 
16Paicunata tucuchingapaca, ninanda llaquichina flechatashnami, yarjai 
punllacunata cachamusha. Chaicunaca, paicunata tucuchingapajmi canga. 
Chashna cachamushpami, cangunapica yarjai punllacunata ashtahuan 
mirachisha. Canguna micushpa shinlli tucunatapash tucuchishpami, ninanda 
llaquichisha. 
17Shinami cangunapaj jahuapica yarjaitapash, millai animalcunatapash, 
cangunata tucuchinajuchun cachamusha. Cambaj chaupipica ung:uipash, 

yahuartapash, espadahuan macanajunapashmi tianga. Caitaca, Mandaj Dios 
ñucallatami chashna nini” nihuarcami. 

Ezequiel 6 

Israel urcucunata llaquichinatami villashca 

1Mandaj Diosca cai shimicunatami, cashna nishpa villahuarca: 
2“Huañuna aichayu runa. Israel llactapi tiaj urcucunata vichai ricushpa, 
paicunata llaquichinata villai. 
3Paicunataca cashna ningui: Israel llactapi tiaj urcucunalla, Mandaj Jatun 
Diospaj Shimita uyaichi. Mandaj Jatun Diosca, urcucunatapash, 
lomacunatapash, chaipi tiaj jatun larca yacucunatapash, pugru 
pambacunatapash cashnami nin: ‘Ricuichi ñuca, ñucallatami cangunata 
llaquichijuchun espadata cachamusha. Shinallata lomacunapi tiaj cangunapaj 
altarcunatapashmi tucuchisha. 
4Cangunapaj altarcunapash, llaquinayaitami tucuchi tucunga. Indiman rijchaj, 
cangunapaj dioscunapash faqui tucungami. Canguna puramanda 
huañushcacunatapash, cangunapaj yanga dioscunapaj ñaupajpimi urmachisha. 
5Israelcunapaj huañushca cuerpocunataca, yanga dioscunapaj ñaupajpimi 
churasha. Paicunapaj tullucunataca, cangunapaj altar muyundipimi, caita 
chaita shitasha. 
6Canguna maipi causanajuj pueblocunapash, jichushcami siringa. Lomacunapi 
tiaj altarcunapash, llaquinayaitami tucuchi tucunga. Cangunapaj altarcunaca 
shitashca, llaquinayai tucuchi tucushpa, shitashca cachunmi chashna ruranga. 
Cangunapaj yanga dioscunapash faqui tucungami. Indiman rijchaj cangunapaj 
yanga dioscunapash, tucuchi tucungami. Canguna imatalla rurashcapash, 
yangami tucuringa. 
7Huañushcacunapash, cangunapaj chaupipillatami urmanajunga. Chaita 
ricushpami ñucataca, Mandaj Dios cajta yachanguichi. 

8Ashtahuangarin huaquingunataca saquishami. Shina saquijpimi, llacta 
puracunapica espadahuan huañuchi tucunamanda pacajushpa huaquin 
puchushcacunata charinguichi. Caita chaita llujchishpa cachai tucushpami, 
chashna causanguichi. 
9Canguna puramanda pacajushpa puchushcacunaca, shuj llactacunapi prezu 
causashpami, ñucata yarinajunga. Paicunapaj shungupi huainayanatalla 
munashpa ñucamanda anchurishcamandami, ninanda llaquirircani. Shinallata 
paicunapaj ñavihuan ricushpa huainayanshna, yanga dioscunata 
catishcamandami, chashna llaquirircani. Tucui millanayaicunata rurashpa, 
jatun nalicunata rurashcamandami, pingai tucunajunga. 
10Shinamandami ñucataca, Mandaj Dios cajta yachanajunga. Shinallata 
llaquichishami nishpaca, na yangata nijushcatami yachanajunga’ nishpa villai” 
nihuarcami. 
11Mandaj Jatun Diosca, cashnatapashmi nihuarca: “Cambaj maquihuan 
huactarishpa, chaquihuan tushurishpa cashna ningui: ‘Cai tucui millanayaita 
ruraj israelcunaca, ¡aij imachari tucunga!’ ningui. Paicunaca, espadahuan, 
yarjaihuan, jatun ung:uihuambashmi huañunga. 
12Carupi causajcunaca, jatun ung:uihuanmi huañunga. Ladollapi 
causajcunataca, espadahuanmi huañuchinga. Maijan puchushcacunaca, 
paicunata llaquichijcuna muyundi shayanajujpillatami, yarjaimanda 
huañunga. Chashnami, ñuca fiñarishcataca paicunapi pactachisha. 
13Paicunapaj yanga dioscunapaj chaupipi, tucui altar muyundicunapi, 
lomacunapi, tucui urcucunapi, fanga junda quiru ucucunapi, fanga junda 
encina nishca quiru ucucunapimi, paicunapaj huañushcacunaca sirinajunga. 
Shina sirinajujpimi ñucataca, Mandaj Dios cajta yachanguichi. Chai 
pushtucunapimi, paicunapaj yanga dioscunaman carashpa inciensota 
cushnichinajurca. 
14Paicunataca, ñuca maquita chutashpami llaquichisha. Paicuna maipi 
causanajujpipash, Diblat shuti puebloman rina ñan ladopi tiaj jichushca 

pambatapash yali jichushcatami saquisha. Shina llaquinayaita tucuchishcata 
ricushpami ñucataca, Mandaj Dios cajta yachanajunga” nihuarcami. 

Ezequiel 7 

Tucurina punllapash chayamujunmi 

1Mandaj Diosca cai shimicunatami, cashna nishpa villahuarca: 
2“Huañuna aichayu runa. Mandaj Jatun Dios ñucaca, Israel llactataca cashnami 
nini: Tucurinaca ñami chayamun. Chuscundi ladomanda cai llacta tucurina 
punllapash, ñamari chayamun. 
3Canguna tucurinaca, cunanmi canga. Ñuca ninanda fiñarishcataca, 
cangunapaj jahuapimi cachamugrini. Imashna canguna causashcashnallatami 
llaquichisha. Tucui chai millanayaicunata canguna rurashcacunapash, 
cangunapaj jahuallatami canga. 
4Ñuca ñaupajmandaca, napacha quishpichishachu, paicunataca napacha 
llaquishachu. Ashtahuangarin canguna imashna causashcata, chai millanayaita 
rurashcataca, cangunapaj chaupipillatami ricuchisha. Shina rurajpimi 
ñucataca, Mandaj Dios cajta yachanguichi. 
5Mandaj Jatun Dios ñucallatami, cashna nini: Shuj jatun llaquimi chayamugrin. 
Ricuichi, shuj jatun llaquica chayamugrimbachami. 
6Tucurinaca chayamugrinmi. Chai tucurinaca chayamugrimbachami. 
Cangunata llaquichijca, ñami rijcharishca. Ricuichi, ñami shamujun. 
7Israel llactapi causajcunalla, cangunata llaquichina punllapash, ñami 
pacarimujun. Chai llaquichina huatacunapash, punllacunapash ñami 
pactamujun. Urcucunapi cushijunapaj randica, jatun llaqui punllacunami 
chayamujun. 
8Cunanga, ñuca ninanda fiñarishcata talinshnami, ucha cachamusha. 
Ninandapacha ñuca fiñarishcataca, cangunapimi pactachisha. Canguna 
imashna causashcashnallatami llaquichisha. Millanayaicunata canguna 
rurashcapash, cangunapaj jahuallatami canga. 

9Ñuca ñaupamandaca napacha quishpichishachu, paicunataca napacha 
llaquishachu. Can imata rurashcashnallatami llaquichisha. Chai millanayaita 
rurashcacunaca, cangunapaj chaupipillatami ricuringa. Chaipimi, Mandaj Dios 
ñuca llaquichij cajta yachanguichi. 
10Ricuichi, punllacunata. Ricuichi, ñami shamujun. Chai punllapash, ñami 
punllayajun. Varapash ñami sisashca, jariyashpa jatun tucunapash 
ashtahuanmi mirashca. 
11Shujcunata ninandapacha llaquichinaca, jatun nalita rurana varashnami 
tucushca. Paicunaca, maijanllapash na puchungachu. Ashtacacuna cashpapash, 
paicuna puramandaca shujllapash na puchungachu. Paicuna puramanda 
huacajcunapash, pipash illangami. 
12Chai huatacunami ña pactamushca, chai punllapash ñami chayamushca. 
Maijan imata randishpapash, ama cushijuchun, maijan imata jatushpapash, 
ama huacachun. Ñuca ninanda fiñashcapash, tucuicunapaj jahuapirami. 
13Jatushpa causaj runacuna causaj puchushca cashpapash, paicuna jatushcata 
cutin japitaca, na ushangachu. Tucuicunata llaquichinata muscuipishna 
ricuchishcataca, na saquichi ushangachu. Paicuna jatun nalita 
rurashcamandami, paicunapaj causaitaca pipash na quishpichi ushanga. 
14Trompetata huacachishpami, tucuita alichinajunga. Ashtahuangarin 
macanajuiman llujshingapaca, pipash na tiangachu. Ñucaca, tucuilla ashtaca 
ashtaca gentecunahuanmi ninanda fiñarircani. 
15Canllapica espadahuanmi llaquichinga, ucupica jatun ung:uipash, 
yarjaipashmi japinga. Canlla pambapica, espadahuanmi huañuchi tucunga. 
Pueblopica yarjaipash, jatun ung:uipashmi tucuchinga. 
16Chai tucui llaquimanda quishpirijcunaca, pugru pambapi causaj 
palomacunashnami, urcucunapi pacajugringa. Chaipimi, paicunaca nalita 
rurashcamanda, llaquirishpa aij ninajunga. 

17Tucuicunapaj maquimi irquiyashca tucunga. Tucuicunapaj cunguricunami 
irquiyashpa, yacushna tucunga. 
18Cañamutami cinturaspi huatarinajunga, jatun manllaimi paicunataca 
quilpamunga. Tucuicunami pingai tucunajunga, tucuicunallatami ajchata rutui 
tucunga. 
19Paicunapaj culquitapash, ñangunapimi shitanajunga. Paicunapaj orotapash, 
mapatashnami shitanajunga. Mandaj Dios ninanda fiñashpa llaquichijui 
punllapica, paicunapaj culquipash, oropash na quishpichi ushangachu. Tucui 
shungu munashcataca, na pactachingachu. Chaicunaca, paicunapaj vijsatapash 
na pactachingachu. Chaicunaca nitijanshna pandachishpa, jatun nalita 
rurachingapajllami carca. 
20Imatapash punchapamba churajushpami jariyanajurca. 
Chaicunahuanllatami, imamambash rijchaj millanayai, yanga dioscunata 
ruranajurca. Chaimandami chaicunataca, na ricunayaicuna cachun rurarcani. 
21Ima charishcacunata tucuilla apachunmi, na rijsishcacunapaj maquipi 
churarcani. Chaicunataca, cai pachapi causanajuj ñucata na manllajcunami 
japinajunga. Chashna japishpami, yangapi churanajunga. 
22Paicunamandaca, ñuca ñavita ladoman churanshnami na ricusha. 
Shinamandami, ñucapajlla pacalla tiajuj pushtumambash, shuj llactamanda 
runacuna huaglichingapaj yaicunajunga. Paicuna yaicushpami, chai ucutaca 
yangapi churanajunga. 
23Canga, shuj cadenata rurai. Cai llactapica, huañuchishpa yahuarta 
jichashcahuan jundami. Cai pueblopica, ninandapacha llaquichinahuan 
jundami. 
24Shinamandami jatun nalita rurajcunata, shuj llactamanda pushamusha. Chai 
runacunami, paicunapaj huasicunata quichushpa causanajunga. Ninan ushaita 
charijcuna jariyashpa jatun tucushcataca tucuchishami. Paicuna rurashca 
dioscunapaj huasicunapash, yangapimi churai tucunga. 

25Tucuchinami shamujun. Shina llaqui shamujpipash, casilla ali causaita 
mascashpapash na taringachu. 
26Jatun llaquica, cati catimi shamunga. Tucui llaquicunatami, cati cati 
villanajunga. Chaimandami, ñuca ima nishcata villaj villachun mascanajunga. 
Ashtahuangarin curacunapash, imatalla mandashcataca cungangami. Mandaj 
rucucunapash, ali yuyaicunataca cungangami. 
27Jatun mandajca, yana churajunatami churanga. Cati mandajca, llaquilla cajta 
ricuchij churajunatami churajunga. Cai llactapi causajcunapaj maquica 
chujchungami. Paicuna imashna causashcashnallatami, ñucapash rurasha. 
Paicuna imatalla rurashcata ricushpami llaquichisha. Chashna rurajpimi 
ñucataca, Mandaj Dios cajta yachanga” nihuarcami. 

Ezequiel 8 

Millanayaicunata Jerusalenbi rurashcataca, muscuipishnami ricushca 

1Sucta huata, sucta quillapaj picha punllapimi, cashna tucurca: Ñucaca, ñuca 
huasipimi tiajurcani. Judá llactata mandaj rucucunaca, ñuca ñaupajpimi 
tianajurca. Chaipi tiajujpimi, Mandaj Jatun Diosca paipaj maquita ñuca 
jahuapi churahuarca. 
2Chaipi ñuca ricujujpimi, runaman rijchajca ñapash ricurirca. Chai runaca, 
cinturasmanda uraica ninami carca. Cinturasmanda vichaica, punchayachijuj 
bronceshnami punchapamba ricurijurca. 
3Runaman chai rijchajca, maquita chutashpami, ñuca uma ajchamanda 
japihuarca. Chai jipami, Diospaj Espirituca, cai pachamanda jahuaman 
apashpa Taita Diosca, muscuicunapishna ricuchishpa Jerusalenman 
apahuarca. Paica, jahua ladoman tiaj ucu punguman yaicuna ladomanmi 
apahuarca. Chaipica, Mandaj Diosta fiñachij, imamambash rijchaj diospaj 
ucumi tiashca carca. Paimi, ninanda fiñachin carca. 
4Ricui, israelcunapaj Taita Diospaj punchapambaguca, chaipimi carca. 
Pambapi cashpa, muscuipishna ñucaman ricurishcashnami carca. 

5Chaipimi: “Huañuna aichayu runa. Cunanga, jahua ladota vichai ricui” 
nihuarca. Shina nijpimi, jahua ladota vichai ricurcani. Chaipica, altarman 
yaicuna pungu ladopimi, Mandaj Diosta ninandapacha fiñachij imamambash 
rijchaj dios tiajushca carca. 
6Chai jipaca, cashnami nihuarca: “Huañuna aichayu runa. Ñucapajlla 
huasimanda ñucata anchuchingapajmi, israelcunaca jatun millanayaicunata 
ruranajun. Paicuna chashna rurajujtaca, ¿nachu ricungui? Ashtahuan cutin 
tigrarishpa ricui. Caitapash yali millanayaita rurashcatami ricungui” 
nihuarcami. 
7Chai jipaca, ucu patioman yaicuna ladomanmi pushahuarca. Chaipica, patapi 
shuj utujutami ricurcani. 
8Chaipica: “Huañuna aichayu runa. Chai patata allai” nihuarcami. Shina nijpi 
chai patata allajpica, shuj pungumi ñapash ricurirca. 
9Chai jipami, cashna nihuarca: “Chaiman yaicushpa, ashtahuan jatun nali 
millanayaicunata paicuna chaipi ruranajujta ricugri” nihuarcami. 
10Shina nijpimi, chaiman yaicushpa ricugrircani. Chaipimi tucui muyundi 
pircapica, llucashpa purij tucui animalcunata, tucui mapa animalcunata, 
israelcunapaj tucui yanga dioscunata pintashpa rurashca carca. 
11Chaicunapaj ñaupajpica, Israel puramanda canchis chunga mandaj 
rucucunami chaipi carca. Paicunapaj chaupipica, Safán shuti runapaj churi 
Jaazanías shuti runapashmi chaipi carca. Paicunaca, tucuicunami paicunapaj 
maquipi inciensota cushnichinata charinajurca. Chaimandaca, inciensota 
cushnichishca yana yana cushnimi, jahuata vichai llujshijurca. 
12Chaipimi cashna nihuarca: “Huañuna aichayu runa. ¿Israelcunata mandaj 
rucucuna yana yana tutapi imata ruranajujta ricunguichu? Paicunaca, 
tucuicunami paicunapaj huasi ucucunapi, imamambash rijchaj dioscunata 
pintashca. Paicunaca: ‘Mandaj Diosca ñucanchita na ricujunllu. Mandaj Diosca, 
cai llactataca saquishcami’ ninajunmi” nihuarcami. 

13Chai jipaca, cashnami nihuarca: “Cutin tigrarishpa ricui. Caicunatapash yali 
millanayaita ruranajujtami ricungui” nihuarcami. 
14Chai jipaca, Mandaj Diospaj huasiman yaicuna jahua lado pungumanmi 
pushahuarca. Chaipica huarmicunami, yarishpa yarishpa huacashpa, Tamuz 
shuti diosta mañanajushca carca. 
15Chaipimi cashna nihuarca: “Huañuna aichayu runa, ¿nachu ricungui? Cutin 
tigrashpa ricui. Caicunatapash yali ashtahuan millanayaita ruranajujtami 
ricungui” nihuarcami. 
16Chai jipaca, Mandaj Diospaj huasi ucu patiomanmi pushahuarca. Mandaj 
Diospaj huasiman yaicuna punguhuan altarhuan chaupipica, ishcai chunga 
pichashna runacunatami ricurcani. Paicunaca, Mandaj Diospaj huasi ladoman 
huashata tigrachishpami, indi llujshimuj ladoman ricushpa shayanajurca. 
Paicunaca, indi llujshimuj ladomanllata alpaman chayajta cungurishpami, 
indita mañanajurca. 
17Chaipimi, cashna nihuarca: “Huañuna aichayu runa, ¿nachu ricungui? ¿Judá 
llactapi causajcuna millanayaita caipi rurashcapash paicunapaca, yangallachu? 
Paicunaca, cai llactapi nalita rurashcacunata jundachishca jipami, ñucata 
ashtahuan fiñachingapaj ñucapajman tigramunajurca. Ricui, paicunaca 
imapash fangacunatami mutijinajun. 
18Shinamandami ñucapash ninandapacha fiñarishpa, paicunataca llaquichisha. 
Ñuca ñaupajmandaca napacha quishpichishachu, paicunataca napacha 
llaquishachu. Paicunaca, ñuca uyachunmi shinllita caparinajunga. Shina 
caparinajujpipash, napacha uyashachu” nihuarcami. 

Ezequiel 9 

Nalita rurachijcunata huañuchinatami, muscuipishnalla ricushca 

1Ñuca uyajtami, cashna nishpa ninanda caparinajurca: “Cai pueblopi 
causajcunata huañuchijcunamari chayamushca. Paicunaca, tucuicunami 
tucuchingapaj macanajunacunata, maquipi apashpa shamunajun” nihuarcami. 

2Chai jipallami, jahua lado pungumanda shamuna ñandaca, sucta runacuna 
shamunajujta ricurcani. Paicunaca, tucuicunami tucuchingapaj 
macanajunacunata maquipi apamunajurca. Paicuna purapi shuj runaca, lino 
churajunata churajushcami carca. Paica cinturaspica, escribijpaj tinta 
churanatami apamujurca. Paicuna yaicushpaca, bronce altar ladopimi 
shayarinajurca. 
3Chaipimi, israelcunapaj Taita Diospaj punchapambaguca, querubín nishcapaj 
jahuapi tiajushcamanda jatarishpa, huasi umbralpi tiarirca. Chaimandami 
Mandaj Diosca, lino churajunata churajushca escribij runapaj tinta churanata 
cinturaspi charijuj runata cayarca. 
4Mandaj Diosca, chai runataca cashnami nirca: “Jerusalén pueblo chaupita 
yalishpa, chaipi causajcuna tucui millanayaicunata rurashcamanda, huacashpa 
ninanda caparinajuj gentecunapaj frentepi, shuj ricuchinata churagri” nircami. 
5Ñuca uyajtami, caishuj runacunatapash cashna nirca: “Cangunapash, chai 
runata catishpa, chai pueblotallata yalishpa, chaipi causajcunata 
huañuchigrichi. Cangunapaj ñaupajmandaca na quishpichinachu canguichi, na 
llaquinachu canguichi. 
6Rucucunata, chairalla viñaicunata, jarihuan na tacarishca cuitsacunata, 
huahuacunata, huarmicunataca, shujtallapash na saquishpa huañuchigrichi. 
Ashtahuangarin shuj ricuchinata frentepi charijcunataca, na tacarinachu 
canguichi. Ñuca huasipirami, huañuchishpa callarina canguichi” nircami. 
Shina nijpimi, Diospaj huasi ñaupajpi tiaj mandaj rucucunamanda callarishpa 
huañuchinajurca. 
7Chai runacunataca cashnami nirca: “Diospaj huasita mapayachishpa, chai ucu 
patiopipash huañushcacunata jundachingapaj llujshinguichi” nircami. Shina 
nijpi llujshishpami paicunaca, chai pueblopi causajcunata huañuchinajurca. 
8Chaipica, cashnami tucurca: Paicuna huañuchinajujpica, ñucallami 
puchurcani. Chaimandami ñucaca, alpaman chayajta cumurishpa: “¡Aij, 
Mandaj Jatun Dioslla! ¿Ninandapacha can fiñarishcata Jerusalenman talinshna 

cachamushpachu, huaquin puchushca israelcunataca, tucuillata 
tucuchigringui?” nishpami caparircani. 
9Shina nijpimi, cashna nihuarca: “Israelcunapash, Judá llactapi 
causajcunapash, yapapachami nalita ruranajushca. Chaimandami, cai llactaca 
yahuarhuan junda. Shinallata cai pueblopash nalita ruranacunahuanlla 
jundami. Paicunaca: ‘Mandaj Diosca, cai llactataca saquishcami. Mandaj 
Diosca, na ricujunllu’ ninajurcami. 
10Ñucaca, chashnami llaquichisha. Ñuca ñaupajmandaca napacha 
quishpichishachu, paicunataca napacha llaquishachu. Paicuna nalita rurashpa 
causashcashnallatami llaquitaca, paicunapaj jahuapi cachamusha” nihuarcami. 
11Lino churajunata churajushca, escribijpaj tintata churanata cinturaspi 
charijuj runaca: “Can mandashcashnallatami, tucuita pactachircani” nishpami 
tigrachirca. 

Ezequiel 10 

Diospaj punchapambagumi, Diospaj huasimanda anchurishca 

1Querubín nishcacunapaj uma jahuapi shicanyachijuj pushtupica, zafiro nishca 
rumitashnallami ricurcani. Chai jahuapi ricurijujca, mandangapaj tiarinaman 
rijchajmi carca. 
2Lino churajunata churajushca runataca, cashnami nirca: “Querubingunapaj 
ucupi tiajuj rueda chaupiman yaicui. Chai querubingunapaj chaupipi rupajuj 
carbón ninayashcata maqui jundata japishpa, pueblo jahuapi chafsishpa shitai” 
nijpimi, chai runaca ñuca ricujta yaicurca. 
3Chai runa yaicujujpica, querubingunaca chai huasi ali ladomanmi carca. 
Shinallata chai huasi ucu patiopica, fuyumi jundajurca. 
4Shinamandami Mandaj Diospaj punchapambaguca, querubinbaj jahuamanda 
anchurishpa, pungu umbralman rirca. Chai huasipica, fuyu jundami carca. 
Shinallata patiopash, Mandaj Diospaj punchapamba punchayachijujhuanmi 
jundarca. 

5Chai querubingunapaj alascuna culun nishcapash, Tucuita Rurai Ushaj Dios 
caparishpa rimashcashnami, canlla patiocaman shinllipacha uyarirca. 
6Chaipimi, cashna tucurca: Lino churajunata churajushca runataca: 
“Querubingunapaj rueda chaupimanda ninata japi” nishpa cachajpimi, ninata 
japingapaj yaicushpa, rueda chaupipi shayarirca. 
7Chai querubingunapaj chaupimanda shuj querubinga, paicunapaj chaupipi 
tiaj ninata japishpami, lino churajunata churajushca runapaj maquipi churarca. 
Chai runaca, ninata japishpami, llujshishpa rirca. 
8Querubingunapaj alas ucupica, runapaj maquishnallami ricurirca. 
9Querubingunapaj ladopica, chuscu ruedatapashmi ñapash ricurcani. Tucui 
querubinbaj ladopimi, shuj ruedahuan carca. Chai ruedacunaca, crisólito 
nishca rumiman rijchajmi carca. 
10Chai ruedacunaca chuscundimi, chashnallata carca. Chai rueda ucupillata, 
shuj ruedata quinraiman churashcashnallami carca. 
11Chai ruedacuna purishpaca, chuscundi ladomanmi rin carca. Maijan ladoman 
ringapajpash, na tigrarinllu carca. Ashtahuangarin punda rueda maiman 
rijpipash, caishuj ruedacunapash catinajurcallami. Maijan ladoman 
rijushpapash, na tigrarinllu carca. 
12Chai querubingunapaj tucui cuerpopipash, huashapipash, maquipipash, 
alascunapipash, ruedacunapipash, ñavicunalla jundami carca. Chuscundi 
ruedacunapimi, chashnallata carca. 
13Chai ruedacunataca, ñuca uyajtami: “¡Rueda!” nishpa caparirca. 
14Chai querubingunaca, tucuicunami chuscu ñavita charirca. Shuj lado ñavica, 
querubinbaj ñavimi carca. Caishuj ladopica, runapaj ñavimi carca. Caishuj 
ladopica, leonbaj ñavimi carca. Caishuj ladopica, jatun angapaj ñavimi carca. 
15Chai querubingunaca jatarircallami. Chaicunaca, Quebar shuti jatun yacu 
manñapi ñuca ricushca, causaita charijcunallatami carca. 

16Chai querubinguna purijpica, ruedacunapash paicunahuanmi purinajurca. 
Shinallata chai querubinguna, alpamanda jahuata jataringapaj paicunapaj 
alasta pascajpica, ruedacunapash paicunamandaca na anchurircachu. 
17Paicuna shayarijpica, ruedacunapash shayarinllami carca. Paicuna jahuata 
jatarijpica, ruedacunapash paicunahuanmi jahuata jatarinajurca. Chai causaita 
charijcunapaj espiritullatami, ruedacunapipash carca. 
18Chai jipami, Mandaj Diospaj punchapambaguca, huasi umbral jahuamanda 
jatarishpa, querubingunapaj jahuapi tiarirca. 
19Ñuca ricujtami querubingunaca, alascunahuan jahuata jatarishpa, 
alpamanda rinajurca. Paicuna jahuata jatarishpa rijpica, ruedacunapash 
jatarishpami, paicunahuan rinajurca. Paicunaca, indi llujshimuj ladota 
yaicuna, Mandaj Diospaj huasi pungupimi shayarinajurca. Shinallata 
israelcunapaj Taita Diospaj punchapambaguca, paicunapaj jahuapimi carca. 
20Chaicunaca, Quebar shuti jatun yacu manñapi israelcunapaj Taita Dios tiajuj 
ucupi ñuca ricushca causaita charijcunallatami carca. Chaimandami, 
querubingunallata cajta rijsircani. 
21Tucuicunallatami chuscu ñavita, chuscu alasta charirca. Shinallata 
paicunapaj alas ucupica, runapaj maquiman rijchajmi carca. 
22Paicunapaj ñavicuna, cuerpocunaca, Quebar shuti jatun yacu manñapi ñuca 
ricushcashnallatami carca. Tucuicunallatami, maiman rishpapash na 
quingushpa, ñaupajmanlla ricushpa purinajurca. 

Ezequiel 11 

Nali mandajcunatami shinllita rimashca 

1Diospaj Espiritumi jahuata jatarichishpa, Mandaj Diospaj huasipi, indi 
llujshimuj ladoman tiajuj punguta apahuarca. Chai punguca, indi llujshimuj 
ladoman chimba purami carca. Chai pungu yaicuna ladopica, ishcai chunga 
picha runacuna shayajujtami ñapash ricurcani. Pai purapica, Azur shuti 

runapaj churi Jaazanías shuti runatapash, Benaía shuti runapaj churi Pelatías 
shuti runatapashmi ricurcani. Paicunaca, israelcunata mandajcunami carca. 
2Chaipica, cashnami nihuarca: “Huañuna aichayu runa. Cai runacunami 
nalicunatalla yarishpa, chai nali yuyaicunata cushpa, cai pueblopi 
causajcunataca, jatun nalita ruranata yachachinajun. 
3Paicunaca, cashnami ninajun: ‘Huasicunata rurashunchilla. Llaquicunaca na 
ñapash chayamungachu. Caica mangashnami canga, ñucanchica chai mangapi 
aichashnami cashun’ ninajunmi. 
4Shina cashcamanda, paicunata llaquichinataca villailla. Huañuna aichayu 
runa, chaitaca villailla” nihuarcami. 
5Mandaj Diospaj Espirituca, ñucapajman shamushpami, cashna nihuarca: 
“Cashna nishpa villai: Mandaj Diosca, cashnami nin: ‘Israelcunalla, cangunaca 
cashnami rimarcanguichi, canguna imata yarijujtapash yachanimi. 
6Cai pueblopica, cangunapaj huañushcacunataca ninandami 
mirachircanguichi. Ñangunapipash, huañushcacunatami jundachircanguichi. 
7Chaimandami Mandaj Jatun Dios ñucaca, cashna nini: Cai pueblo chaupipi 
churashca cangunapaj huañushcacunami aichashna, cai pueblomi mangashna 
canga. Ashtahuangarin ñucami cangunataca, cai pueblo chaupimanda 
llujchisha. 
8Cangunaca, espadatami manllarcanguichi, espadatallatami cangunata 
llaquichingapaj apamusha. Mandaj Jatun Dios ñucallatami, chashna nini. 
9Cangunataca, cai pueblomanda llujchishpami, na rijsishca runacunapaj 
maquipi churasha. Chashnami canguna purapica llaquichisha. 
10Cangunaca espadapimi huañunguichi, cangunataca Israel llacta 
linderocunapimi llaquichisha. Shina rurajpimi ñucataca, Dios cajta 
yachanguichi. 

11Cai puebloca, na mangashna cangachu. Cangunapash cai pueblopica, na 
aichashnachu canguichi. Cangunataca, Israel llacta linderocunapimi 
llaquichisha. 
12Shina rurajpimi ñucataca, Mandaj Dios cajta yachanguichi. Cangunaca, 
pactachinajuchun ñuca cushca shimicunataca na pactachishpa causashpami, 
imata rurachun ñuca mandashcacunatapash na cazurcanguichi. 
Ashtahuangarin cangunapaj muyundi llactacunapi causajcuna, imatalla ruran 
cashcashnallatami rurarcanguichi’ nishpa villai” nihuarcami. 
13Shina tucunata ñuca villajujpillatami, cashna tucurca: Benaía shuti runapaj 
churi Pelatías shuti runami huañurca. Chaimandami ñucaca, alpaman chayajta 
urai cumurishpaca: “¡Aij, Mandaj Jatun Dioslla! Huaquinlla puchushca 
israelcunataca, ¿tucuillachu chingachigripangui?” nishpa ninanda caparircani. 

Taita Diosca, cutin mushujyachishami nishcami 

14Mandaj Diosca cai shimicunatami, cashna nishpa villahuarca: 
15“Huañuna aichayu runa. Cambaj huauquicuna, cambaj huauquicunaca, 
cambaj huasi ucu purallatami. Tucui paicunaca Israel purallatami. Tucui 
paicunatami, Jerusalenbi causajcunaca: ‘Mandaj Diosmanda caruyaichi, 
ñucanchipaj cachunmi cai llactataca cararca’ nishpa rimanajurca. 
16Shina cashcamanda, cashna nishpa villai: Mandaj Jatun Diosca, cashnami 
nin: ‘Paicunataca, caru llactacunapi causagrichun cachashca cashpapash, shuj 
llactacunaman caita chaita cachashca cashpapash, chai llactacunaman 
chayajpica, ñucallatami paicunapaca, ñucata yarina uchilla huasishna casha’ 
nishpa villai. 
17Cashnatapash villangui: Mandaj Jatun Diosca cashnami nin: ‘Cangunataca, 
shuj llacta runacunapajman caita chaita cachai tucushca causanajujpipash, 
ñucami tandachimusha. Shina tandachimushpami, Israel llactataca carasha. 
18Chaiman tigrashpaca, paicunapaj tucui yanga dioscunatapash, tucui imalla 
millanayaicunatapash anchuchinajungami. 

19Paicunapica, mushuj shunguta, mushuj espiritutami churasha. Paicunapaj 
rumi shunguta anchuchishpami, aicha shunguta carasha. 
20Ñuca mandashcacunata cazushpa causachun, imata rurachun ñuca 
mandashcacunata uyashpa pactachinajuchunmi, chashna rurasha. Paicunaca, 
ñuca agllashcacunami canga, ñucapash paicunapaj Taita Diosmi casha. 
21Ashtahuangarin paicunapaj shungupica, paicunapaj yanga dioscunata 
mañanata yariajlla, millanayaicunata ruranata yariajllami causanajun. 
Chaimandami, paicuna imashna causashcashnallata llaquichisha’ ninmi 
Mandaj Jatun Diosca ningui” nihuarcami. 
22Chai jipaca, querubín nishcacuna paicunapaj alasta alsajpimi, ruedacunapash 
paicunata catishpa rinajurca. Israelcunapaj Taita Diospaj punchapambaguca, 
paicunapaj jahuapimi ricurirca. 
23Mandaj Diospaj punchapambaguca, chai pueblo chaupimanda vichai 
jatarishpami, indi llujshimuj ladoman tiajuj urcu jahuapi tiarigrirca. 
24Chai jipami Diospaj Espirituca, vichai jatarichishpa apahuarca. Chaipica, 
Taita Diospaj Espiritumi, caldeocuna causanajuj llactapi tiaj prezu apai 
tucushcacunapajman, muscuipishna cutin apahuarca. Chai jipaca, 
muscuipishna ricujushcapash chingarcallami. 
25Chaipica, Mandaj Dios tucui imatalla ricuchishcatami, chai prezucunaman 
villarcani. 

Ezequiel 12 

Ezequielca, isarelcuna prezu apai tucunatami ricuchishca 

1Mandaj Diosca cai shimicunatami, cashna nishpa villahuarca: 
2“Huañuna aichayu runa, canga na cazujcunapaj chaupipimi causajungui. 
Paicunaca, na cazujcuna cashpami, ñavita charishpapash na ricunajun. Rinrita 
charishpapash, na uyanajunllu. 
3Shina cashcamanda, huañuna aichayu runa. Canga, apashpa rinata ucha 
quipishpa, paicuna ricunajujpillata punlla llujshishpa ringui. Can maipi 

causajushcamandaca, shuj ladoman paicuna ricujta yalingui. Chaita ricushpaca 
cazungapashchari. Paicunaca, na cazujcunami. 
4Can imatalla charishcataca, prezu apai tucushpa apana quipitashna paicuna 
ricujta punlla llujchingui. Ashtahuangarin canga, prezu apai tucunshna, 
paicuna ricujta chishi llujshingui. 
5Paicuna ricujta, patata utujushpa ñanda rurashpa chaita llujshingui. 
6Imatalla apanataca rigrapi churashpa, paicuna ricujta apashpa, tuta 
llujchingui. Cambaj ñavitapash quilparingui, chai llactataca ama ricunguichu. 
Israelcunata, llaquichinata ricuchij cachunmi, candaca churarcani” 
nihuarcami. 
7Ñucaca, pai mandashcashnallatami rurarcani. Prezu apai tucushpa apana 
quipitashnami, punlla llujchircani. Chishica, ñuca maquihuambacha patata 
utujushpami, ñanda rurarcani. Chai jipaca, paicuna ricujtami, quipita rigrapi 
churashpa, tuta llujshircani. 
8Cayandi tutamandatami Mandaj Diosca, cai shimicunata cashna nishpa 
villahuarca: 
9“Huañuna aichayu runa, chai na cazuj israelcunaca: ¿Nachu: ‘¿Imata 
rurajungui?’ nishpa tapurca? 
10Paicunataca cashna ningui: Mandaj Diosca cashnami nin: ‘Cai villanaca, 
Jerusalenda mandajpash, chaipi causanajuj tucui israelcunapash, imalla 
tucunatami ricuchijun’ ningui. 
11Shinallata ñucapachami, canguna imalla tucunataca ricuchijuni. Imashnami 
ñuca rurarcani, chashnallatami cangunapash tucunguichi. Cangunaca, 
huatashcashnami prezu apai tucunguichi. 
12Paicunata mandajtapash rigra jahuapi churashpami, tuta llujchishpa 
apanajunga. Patata ñanda rurashpami, paitaca llujchinajunga. Chashna 
apajpimi, llactata ama ricungapaca, paipaj ñavitapacha quilparinga. 

13Ashtahuangarin ñuca linllita paipaj jahuapi shitajpimi, ñuca tugllapi prezu 
urmanga. Shinamandami, caldeocuna causanajuj Babilonia llactaman apachun 
saquisha. Shina apajpimi cai llactata na ricushpa, chaipi huañunga. 
14Paita ayudangapaj muyundi tucuilla shayanajuj gentecunataca, paipaj tucui 
soldadocunandimi, huairapi cachanshna caita chaita cachasha. Paicunataca 
espadahuanmi catisha. 
15Tucui cai pachapi tiaj llactacunapi causajcunapajman, caita chaita maitapash 
cachajpimi ñucataca, Mandaj Dios cajta yachanajunga. 
16Paicuna puramandaca huaquingunatallami, espadahuan, yarjaihuan, 
ung:uihuan huañunamanda quishpichisha. Maijan llactaman paicuna 
chayashpapash, tucui millanayaita paicuna ruranajushcata villanajuchunmi, 
chashna quishpichisha. Shina villajpimi ñucataca, Mandaj Dios cajta 
yachanajunga” nihuarcami. 
17Mandaj Diosca, cai shimicunatami cashna nishpa villahuarca: 
18“Huañuna aichayu runa. Cambaj micunataca, manllaihuan chujchushpa 
micuyari. Yacutapash, ninan munaihuan cashpapash, llaqui llaquilla ufiayari. 
19Chai jipaca, Israel llactapi causajcunataca, cashna ningui: Mandaj Jatun 
Diosca, Jerusalenbi causajcunatapash, israelcunatapash cashnami nin: 
‘Paicunaca, micunatapash manllaihuanmi micunajunga, yacutapash 
manllaihuanmi ufianajunga. Chaipi tucui causajcuna nalita rurashcamanda, 
paicunapaj llactamandaca tucui ima charishcacunatapash quichujpimi, 
chushajpacha tucunga. 
20Pueblocunapash jichushcami tucunga, alpacunapash llaquinayaitami tucuchi 
tucunga. Shina rurajpimi ñucataca, Mandaj Dios cajta yachanajunga’ nishpa 
villai” nihuarcami. 
21Mandaj Diosca, cai shimicunatami cashna nishpa villahuarca: 

22“Huañuna aichayu runa. ¿Imata yarichijuj shimicunata charishpata, Israel 
llactapica: ‘Punllacunaca na ucha chayamunllu, muscuipishna 
ricushcacunapash chinganllami’ ninajunguichi? 
23Shinamanda paicunataca, cashna ningui: Mandaj Jatun Diosca, cashnami nin: 
‘Cai yarichijuj shimicunataca, chingachishami. Cai yarichijuj shimicunataca, 
Israel llactapica na ashtahuan rimanajungachu. Chai punllacunaca ñamari 
chayamushca, muscuipishna ricushcapash tucuimi pactamushca. 
24Israel purapica, ima yangacunata muscuipishna ricunapash, yacharcanimi 
nishpa uyanayaita llullashpa parlanapash na ashtahuan tiangachu. 
25Mandaj Dios ñucami rimasha. Ñuca rimashca shimicunaca pactangami. Na 
ashtahuan unayangachu, canguna causajui punllacunapillatami pactanga. Na 
cazujcunalla, ñuca rimashca shimicunaca pactangapachami’ ninmi Mandaj 
Jatun Diosca, nishpa villai” nihuarcami. 
26Mandaj Diosca, cai shimicunatami cashna nishpa villahuarca: 
27“Huañuna aichayu runa. Ricui candaca, israelcunaca cashnami ninajun: 
‘Muscuipishna ricushpa cai runa villashcacunaca, cunanmanda ashtaca 
punllacuna jipami pactanga. Paica, jipa huatacunapi pactanatami villajun’ 
ninajunmi. 
28Shina nijcunataca, cashna ni: Mandaj Jatun Diosca, cashnami nin: ‘Ñuca 
imatalla rimashca shimicunamandaca, na ashtahuan unayangachu. 
Ashtahuangarin imatalla ñuca rimashca shimicunaca pactangapachami’ ninmi 
Mandaj Jatun Diosca ni” nihuarcami. 

Ezequiel 13 

Llullashpa villajcunataca llaquichingami 

1Mandaj Diosca cai shimicunatami, cashna nishpa villahuarca: 
2“Huañuna aichayu runa. Paicunata llaquichinataca, Israel llactapi 
villajcunaman villai. Paicunapaj shungu yarishcatalla villajcunaman cashna ni: 
Mandaj Diospaj Shimita uyaichi. 

3Mandaj Jatun Diosca, cashnami nin: ‘Imatapash na ricushpata, paicunapaj 
yuyaimandalla villaj juizu illaj villajcunaca, ¡aij imachari tucunga! 
4Israelcunalla, cangunaman villajcunaca jichushca pambapi purij 
añascunashnami carca. 
5Mandaj Dios llaquichijui punllapi shinlli shayaringapaca, pirca t'unirishcata 
alichingapajllapash na vichai rishpami causarcanguichi. Israel llacta muyundi 
jatun pircatapash, na pircashcachu canguichi. 
6Paicunaca, yangacunatallami ricunajurca. Llullashpami yachanchimi nishpa, 
cashna ninajurca: Mandaj Diosmi chashna nin ninajurcami. Mandaj Diosca, 
paicunataca na cacharcachu. Ashtahuangarin paicuna imatalla 
villashcacunataca, Diosllata pactachijuchunmi shuyanajun. 
7¿Nachu yangacunatalla muscuipishna ricurcanguichi? ¿Nachu llullashpa 
yachanchimi nishpa villarcanguichi? Cangunaca, napash ñuca imata 
nijujpitami: Mandaj Diosmi chashna nin nishpa villanajunguichi. 
8Chaimandami Mandaj Jatun Dios ñucaca, cashna nini: Cangunaca 
yangacunatallami rimarcanguichi, llullacunatallami ricurcanguichi. Ricuichi, 
chaimandami cangunahuan fiñarishpa llaquichigrini. Mandaj jatun Dios 
ñucallatami, cashna nini. 
9Yangacunatalla ricujcunatapash, llullashpa yachanimi nishpa 
villajcunatapashmi, ñuca maquihuan llaquichigrini. Paicunaca, ñuca agllashca 
Israel puracunahuanga, na tandanajungachu. Israelcunapaj shuticunata 
escribina libropipash, na escribishcachu canga. Israel llactamambash, na 
tigrangachu. Shina rurajpimi ñucataca, Mandaj Jatun Dios cajta yachanguichi. 
10Ñuca agllashcacunataca: Napash casilla ali causai tiajpitami: Casilla ali 
causaimi tian nishpa umachinajurca. Chashna nijcunaca, shuj runa 
shayachishca pircata yacu turuhuanlla shujcuna quilpanajunshnami. 
11Chai pircata yacu turuhuanlla quilpajcunataca: Chai pircapash urmangami 
nishpa villai. Chai pircata urmachijuchunga, manllanayai tamiata rumishna 

runducunatami cachamusha. Ninan huairahuan tamiami, chai pircataca 
urmachinga. 
12Ricuichi, chai pirca urmajpica, ¿nachu cangunataca: ¿Pircata quilpashca 
turuca, imata tucurca? ninman? 
13Chaimandami Mandaj Dios ñucaca, cashna nini: Ñuca ninanda fiñarishpami, 
chai pircata urmachijuchunga, ninan huairahuan tamiata cachamusha. 
Ninandapacha fiñarishpami, manllanayai tamiata cachamusha. Fiñarishpa 
tucuchingapajmi, rumishna rundutapash cachamusha. 
14Yacu turuhuanlla canguna quilpashca pircataca, chashnami tucuchisha. 
Alpaman tucuillata shitajpimi, chai pirca callaripi churashca rumicunapash 
ricuringa. Chai pirca urmajpimi, cangunapash chaipi huañushpa tucuringuichi. 
Shina rurajpimi ñucataca, Mandaj Dios cajta yachanguichi. 
15Ninandapacha ñuca fiñarishcataca, chai pircatapash, yacu turuhuanlla 
quilpajcunatapash, chashna rurashpami pactachisha. Chai jipaca, cashnami 
nisha: Pircapash, chai pircata turuhuan quilpajcunapash, na ashtahuan tianllu. 
16Israelcunaman villajcunaca Jerusalenbica, napash casilla causai tiana 
cajpitami, paicunallata muscuipishna ricushpa: Caipica, casilla ali causaimi 
tianga’ nishpa villanajun” ninmi Mandaj Jatun Diosca. 
17“Huañuna aichayu runa. Cambaj llacta huarmicunata ricushpa, paicuna ima 
tucunatapash villai. Chai huarmicunaca, paicunapaj shungu yarishcatallami 
villanajun. 
18Paicunataca cashna ningui: Mandaj Jatun Diosca, cashnami nin: ‘Yumbucuna 
maquipi huatarina cintacunata sirajcunapash, yumbucunapaj umapi quilparina 
uchilla telata, jatun telata ruraj huarmicunapash ¡aij, imachari tucunguichi! 
Cangunapaj causaipi imatapash charingapajllami, chaicunata jatushpa ñuca 
agllashcacunapaj almataca, umachishpa pandachinajunguichi. 
19Cangunaca, maqui junda cebadamanda, asha faqui tandamandallami, ñuca 
agllashca puracunapica, napash huañuchina runacunatara huañuchishpa, 

huañuna runacunataca na huañuchishpa saquinguichi. Shinami llullashcatara 
uyanajuj, ñuca agllashcacunataca llullarcanguichi. Chashnami, ñucataca 
yangapi churarcanguichi. 
20Chaimandami Mandaj Jatun Dios ñucaca, cashna nini: Ricuichi, yumbucuna 
maquipi huatarichun canguna rurashca cintacunataca tucuchishami. 
Chaicunahuanmi, almacunatapash ñapash pandachinguichi. Paicunataca, 
cangunapaj maquimanda cacharichishami. Calpanajujta japinshna canguna 
pandachishca almacunataca, alasyu animalcuna calpanshna purinajuchunmi 
cacharisha. 
21Shinallata yumbucunapaj umapi quilparichun canguna rurashca 
telacunatapashmi liquisha. Ñuca agllashcacunataca, cangunapaj maquimanda 
cacharichishami. Paicunaca, na ashtahuan cangunapaj maquipi japi 
tucungachu. Chaita ricushpami ñucaca, Mandaj Dios cajta yachanguichi. 
22Cangunaca, chashna llullashpami, imatapash cashcatapacha rurajtaca 
llaquichinguichi. Paitaca, ñucaca na llaquichircanichu. Shinallata cangunaca, 
ñucata na manllajcunamanrami, paicuna nalita ruranajushcata ama saquichun, 
nali yuyaita cushpa cushichishpa shinllichircanguichi. 
23Shinamandami, muscuipishna yangallacunata ricunatapash, na ashtahuan 
ricunguichi. Yachanimi nishpa llullashpa villanatapashmi saquinguichi. Ñuca 
agllashcacunataca, cangunapaj maquimanda cacharichishami. Shina rurajpimi 
ñucataca, Mandaj Dios cajta yachanguichi’ nishpa villai” nihuarcami. 

Ezequiel 14 

Yanda dioscunata mañajcuna Ezequielta tapugrijpimi, llaquichishca 

1Israelcunata mandaj huaquin rucucunami, ñucapajman shamushpa, ñuca 
ñaupajpi tiarinajurca. 
2Chaipimi Mandaj Diosca, cai shimicunata cashna nishpa villahuarca: 
3“Huañuna aichayu runa, cai runacunaca paicunapaj yanga dioscunatami 
paicunapaj shungupi charin. Shinamandami jatun nalita rurashpa nitijanshna 

pandanatara, paicunapaj ñaupajpi churashca. Chashna rurajcunaca, ñucata 
tapungapaj shamuchunga, ¿maitata saquishayari? 
4Shinamanda, paicunaman cashna nishpa villangui: Mandaj Jatun Diosca, 
cashnami nin: ‘Israel puramanda maijan runapash, paipaj yanga dioscunata 
paipaj shungupi charingapashchari. Shinallata jatun nalita rurashpa 
nitijanshna pandanatara, paipaj ñaupajpi churashpa callaringapashchari. Shina 
cashpata, ñuca ima nishcata villajta tapungapaj shamujpica, chai shamuj 
runataca, Mandaj Dios ñucami, paicunapaj yanga dioscunata imashna paicuna 
ashtacata charishcashnallata tigrachisha’ ninmi. 
5Israelcunataca, paicunapaj shungupi yarishcata japingapajmi, chashna 
tigrachisha. Paicunallatami, paicunapaj yanga dioscunamandalla, 
ñucamandaca tucuicuna anchurirca. 
6Shina cashcamanda israelcunataca, cashna ningui: Mandaj Jatun Diosca, 
cashnami nin: ‘Cangunapaj yanga dioscunata saquishpa, ñucapajman 
tigrarimuichi. Chai tucui millanayaicunata canguna rurashcataca, na 
ashtahuan ricunachu canguichi. 
7Maijan runapash Israel purallata cashpapash, shuj llactamanda shamushpa 
Israel llactapi causajushpapash, ñucamanda anchurishpaca, paipaj yanga 
dioscunata paipaj shungupi charingapashchari. Shinallata jatun nalita 
rurashpa, paipaj ñaupajpi nitijanshna pandatara churashpa 
callaringapashchari. Shina cashpata ñuca ima nishcata villaj runata imatapash 
ñucamanda tapungapaj shamujpica, Mandaj Dios ñucallatami tigrachisha. 
8Chai runataca fiñashpa ricushpami, ñuca agllashca puracunapaj chaupimanda 
anchuchisha. Chashna rurashcataca, shujcunaman ricuchij cachun, chaita 
ricushpa yarina cachunmi churasha. Shina rurajpimi ñucataca, Mandaj Dios 
cajta yachanguichi. 
9Villaj runa umachishpa villajujpica, Mandaj Dios ñucallatami umachishpa 
villachircani. Paitaca, ñuca maquita chutashpami, ñuca agllashca israelcunapaj 
ñaupajmanda tucuchisha. 



2398 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

10Ima tucunata tapuj runapash, villaj runapash nalita rurashcamandaca, 
chashnami ishcandillata llaquichi tucunga. 
11Israelcunataca, ama ñucamanda ashtahuan anchurishpa, ama ashtahuan na 
cazushpa mapayachunmi, chashna llaquichisha. Paicunaca, ñuca 
agllashcacunami canga, ñucapash paicunapaca Taita Diosmi casha’ ninmi 
ningui” nihuarcami Mandaj Jatun Diosca. 

Jerusalenbi causajcunataca, na yangamanda llaquichingachu 

12Mandaj Diosca, cai shimicunatami cashna nishpa villahuarca: 
13“Huañuna aichayu runa. Cai llactapi causajcuna ñucata jariyashpa, 
ninandapacha na cazushpa juchata rurajpica, ñucallatami maquita chutashpa 
llaquichisha. Micushpa shinlli tucunatapash tucuchishpami, yarjai 
punllacunata cachamusha. Runacunatapash, animalcunatapashmi, cai 
llactamandaca tucuchisha. 
14Noé, Daniel, Job shuti cai quimsandi runacuna cai llactapi cashpaca, 
imatapash cashcatapacha rurajcuna cashcamandami, paicunalla 
quishpirinman. Mandaj Jatun Diosmi, chashna nini. 
15Shinallata millai animalcunata cai llactaman cachamushpa llaquinayaita 
tucuchijpica, chai animalcunata manllashpa chaita pipash na yalijpimi, cai 
llactaca llaquinayaita jichushca sirinman. 
16Shinallata chai quimsa runacuna, cai llacta chaupipi causashpapash, 
paicunapaj churicunatapash, ushicunatapash na quishpichi ushanmanllu. 
Ashtahuangarin paicunallami quishpirinman. Cai llactaca, llaquinayaitami 
jichushca sirinman. Causajujlla Mandaj Jatun Dios ñucami, shina nini. 
17Na cashpaca, espadata cai llactaman apamushpami, cashna niman: ‘Espada, 
cai llactapi causanajuj gentecunatapash, animalcunatapash huañuchi’ 
nimanmi. 
18Shina cachamujpica, chai quimsa runacuna cai llacta chaupipi 
causashpapash, paicunapaj churicunatapash, ushicunatapash na quishpichi 

ushanmanllu. Ashtahuangarin paicunallami quishpirinman. Causajujlla 
Mandaj Jatun Dios ñucami, chashna nini. 
19Na cashpaca, chai llactapi causajcunaman ninan ung:uita cachamushpami, 
gentecunatapash, animalcunatapash huañuchishpa tucuchingapaj ñuca 
ninanda fiñarishcata talinshna paicunapaj jahuapi cachamuiman. 
20Shina cachamujpica, Noé, Daniel, Job shuti runacuna chaipi cashpapash, 
chaipi causajcunapaj churitapash, ushitapash na quishpichi ushanmanllu. 
Ashtahuangarin imatapash cashcatapacha rurajcuna cashcamandami, 
paicunapaj causaitalla quishpichi ushanman” ninmi causajujlla Mandaj Jatun 
Diosca. 
21Chaimandami Mandaj Jatun Diosca, cashna nin: “Jerusalenbi causajcunata 
llaquichingapaca, chaitapash yali ashtahuan manllanayai chuscu jatun 
llaquicunatami cachamusha. Chai pueblopi causanajuj gentecunata, 
animalcunata tucuchingapaca espadatapash, yarjaitapash, millai 
animalcunatapash, ninan ung:uicunatapashmi cachamusha. 
22Shina llaquichijpipash, chai pueblopica churicuna, ushicunami 
huaquingunalla puchunga. Shina cajpipash, paicunataca llujchishpami apanga. 
Ricuichi, paicunami cangunapajman shamunga. Chaipimi, paicuna imashna 
causashcatapash, imata rurashcatapash ricunguichi. Chaita ricushpami, 
Jerusalenbi causajcunata ñuca imashnalla llaquichishcamandaca 
cushijunguichi. 
23Paicuna imashna causashcata, imata rurashcata ricushpami cushijunguichi. 
Shina rurashcata ricushpami, chai pueblopi causajcunataca na yangamanda 
llaquichishcata yachanguichi” ninmi Mandaj Jatun Diosca. 

Ezequiel 15 

Jerusalenbi causajcunaca, imapajpash na valij uvas yurashnami 

1Mandaj Diosca, cai shimicunatami cashna nishpa villahuarca: 

2“Huañuna aichayu runa. ¿Shuj caspicunata yalica, uvas yura caspichu 
ashtahuan yali ali canga imata? ¿Uvas malqui caspichu, shuj caspicunatapash 
yali ali imata? 
3¿Chai uvas caspitaca, imatallapash rurangapaj apangachu? ¿Chai caspitaca, 
imatapash huarcuna estacata rurangachu? 
4Ricuichi, chai caspitaca rupashpa tucurichun ninapi churangapajllami. Chai 
caspi ishcandi pundacuna rupashpa tucurijpi, caspi chaupipash rupajpica, 
¿imata rurangapajpash alichu? 
5Ricuichi, nara rupashpapash imata rurangapajpash, na alichu carca. Ninapi 
rupashpa tucurishca cashpacarin, ¿imata rurangapajpash alichu canga? 
6Shinamandami Mandaj Dios ñucaca, cashna nini: Imashnami bosque 
quirucunapaj chaupimanda uvas caspitaca rupashpa tucurichun, ninapi 
shitarcani, shinallatami Jerusalenbi causajcunatapash tucuicunata tucuchisha. 
7Paicunataca fiñarishpami ricusha. Paicunataca, ninamanda quishpirishca 
cajpipash, ninallatami tucuchinga. Paicunata chashna fiñarishpa llaquichijpimi 
ñucataca, Mandaj Dios cajta yachanguichi. 
8Shina yachashpata na cazushpa causashcamandami, cai llactataca 
llaquinayaita tucuchisha” ninmi Mandaj Jatun Diosca. 

Ezequiel 16 

Jerusalenbi causajcuna na cazushcatami villajun 

1Mandaj Diosca, cai shimicunatami cashna nishpa villahuarca: 
2“Huañuna aichayu runa. Jerusalenbi causajcuna millanayaicunata 
rurashcacunataca, paicunaman ricuchiyari. 
3Paicunataca, cashna ningui: Mandaj Jatun Diosca, Jerusalendaca cashnami 
nin: ‘Can huacharishpa causanaca, Canaán llactami. Cambaj taitaca, amorreo 
purami carca. Cambaj mamaca, heteo purami carca. 



2401 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

4Can huacharishcamanda parlashpaca, cashnami carca: Can huacharishca 
punllapica, puputapash na fitircachu. Yacuhuambash na armachircachu, 
cachihuambash na javichircachu, maituitapash na maiturcachu. 
5Can chashna cajpi, llaquishpa imatallapash rurangapaca, pipash na tiarcachu. 
Ashtahuangarin can huacharishca punllallatami, candaca huañuchumbash 
yashpa pambapi shitarca. 
6Ñucaca, cambaj ladota yalijushpami, yahuarlla, mapa sirijujta ricurcani. Shina 
yahuarlla cajta ricushpami, candaca: ¡Causari! nircani. Ari, candaca yahuarlla 
cajta ricushpami: ¡Causari! nircani. 
7Candaca, pambapi jihuatashnami mirachircani. Ña viñashpa jatunyashpaca, 
juyaillagumi tucurcangui. Cambaj chuchucunapash, cambaj ajchapash 
viñarcami. Ashtahuangarin churajuna illaj, lluchullami carcangui. 
8Cutinllata cambaj ladota yalijushpami, candaca ña juyarishpa causanalla cajta 
ricurcani. Ñuca jahualla churajunahuanmi, can lluchulla cajtaca 
quilpachircani. Shinami canhuanga, ari ninajushpa juramenturcanchi. 
Chaimandami, ñucapajlla tucurcangui. Mandaj Jatun Diosmi, chashna nini. 
9Candaca, yacuhuanmi armachircani. Yahuarlla cajpipash maillachishpami, 
aceiteta talishpa javircani. 
10Chai jipami, bordashca churajunata churachircani. Chaquipipash, tejón 
nishca caramanda rurashcatami churachircani. Linomanda rurashcatami 
chumbilichircani. Sedamanda rurashca churajunatapashmi churachircani. 
11Candaca, chai juyaillagucunahuanmi juyaillaguta churachircani. Rigrapica 
brazaletecunata, cungapica hualcatami huatachircani. 
12Cambaj singapipash, punchapamba juyaillagucunatami churachircani. 
Rinripica, zarcillocunatami churachircani, umapica juyailla diadema 
nishcagutami churachircani. 
13Canga, shinami orohuan, culquihuan juyaillagu tucurcangui. Shinallata ali 
linota, sedata rurashca juyailla bordashca churajunatami churajurcangui. 

Micunatapash, ashtahuan ali trigo jacuta, balun mishquita, aceitetami 
micurcangui. Shinami canga, tucuimanda yali juyaillagupacha tucushpaca, 
jatun mandajpash tucurcangui. 
14Can juyaillagu cashcamandami, cambaj shutica shuj llactacunapipash 
alicachi tucurca. Ñuca juyaillagu cajta canman cushcamandami, 
juyaillagupacha carcangui. Mandaj Jatun Dios ñucami, chashna nini. 
15Ashtahuangarin canga, juyaillagu cashcatallami yariajlla causarcangui. 
Canga, maipipash rijsishca cashpami, huainayashpalla causarcangui. Tucui 
yalijcunahuan huainayashpami, paicunapajlla causarcangui. 
16Lomacunapi tiaj altar ladocunapimi, cambaj churajunacunata mandashpa, 
chaipi huainayarcangui. Ima horapash na chashnapachaca tucushcachu, 
cutimbash na chashnapacha tucungachu. 
17Shinallata ñuca carashca orota, culquita ima juyaillacunatapash japishpami, 
runaman rijchaj dioscunata rurashpa, paicunahuan huainayarcangui. 
18Tauca color cambaj churajunacunatapashmi, paicunaman churachircangui. 
Ñuca aceitetapash, ñuca inciensotapashmi, paicunapaj ñaupajpi churarcangui. 
19Can micuchun ñuca carashca tandatapash, ashtahuan ali jacutapash, 
aceitetapash, balun mishquitapash, mishquillagu ashnachun rupachingapajmi, 
paicunapaj ñaupajpi churarcangui. Shinami rurarcangui. Mandaj Jatun Dios 
ñucami, chashna nini. 
20Chashna rurashca jahuami, ñucapajlla cachun can ungushca 
churicunatapash, ushicunatapash, chai dioscunaman carashpa huañuchishpa 
tucuchircangui. ¿Can chashna huainayashcapash, imapash na canllu 
yarcanguichu? 
21¿Shina yashpachu, ñuca huahuacunatapash cungata fitishpa huañuchishpa, 
imamambash chai rijchaj dioscunaman carashpa ninapi rupachircangui? 

22Chashna millanayaita rurana, huainayana yuyaicunahuanlla junda cashpami, 
can chairalla viñajushpa churajuna illaj lluchulla cashcatapash, yahuar 
quilpashca cashcatapash na yarircangui. 
23Cai tucui nalita rurashca jipaca, (¡aij, aij, canga imachari tucungui! Mandaj 
Jatun Dios ñucami, cashna nini). 
24Canga lomacunapipash, tucui plazacunapipashmi, altarcunata rurarcangui. 
25Ñan callaricunapipashmi, altarcunata rurarcangui. Chaipimi, can juyailla 
cashcataca, millanayaita mapayachircangui. Tucui yalijcunataca, canllatami 
cayajurcangui. Chashnami, ashtahuan ashtahuan huainayashpa catijurcangui. 
26Shinallata cambaj ladollapi causanajuj Egipto runacunahuambashmi 
huainayarcangui. Paicunaca, racu aichata charijcunami carca. Ñucata 
fiñachingapajmi, ashtahuan huainayashpa catijurcangui. 
27Ricui, shinamandami candaca, ñuca maquita chutashpa llaquichircani. 
Micunatapash imashna cuna cashcamandaca, pishiyachishpami curcani. Canda 
na ricunayachij filisteocunamanmi, paicuna munashcata imatapash 
ruranajuchun curcani. Paicunapashmi, can nalita rurashpa causajushcata 
ricushpaca, pingai tucunajun. 
28Huainayanata na amishpami, asiriocunahuambash huainayarcangui. 
Paicunahuan huainayashpapash, na amircanguichu. 
29Shinallata Canaán llactapi causajcunahuambash, caldeocunahuambashmi, 
ninanda huainayarcangui. Paicunahuan huainayashpapash, napacha 
amircanguichu. 
30¡Pandarijlla shungu cashpami, cai tucui nalicunataca rurarcangui! 
Culquimanda huainayashpa causaj, na pingaj huarmishnami cai tucuita 
rurarcangui. Mandaj Jatun Diosmi, chashna nini. 
31¡Canga, tucuilla ñan callaricunapipash, tucui plazacunapipashmi altarcunata 
rurashpa, huainayashpalla causarcangui! Canga culquimanda huainayaj 

huarmishnallapash na carcanguichu. Chaimandami, can 
huainayashcamandaca imata japingapajpash, na munarcangui. 
32Ashtahuangarin cazarashca jahua shujcunahuan huainayanshnami cusapaj 
randica, shujcunatara chasquingui. 
33Culquimanda huainayashpa causaj huarmicunamanmi, imacunatapash 
caran. Ashtahuangarin canrami, cambaj juyashcacunaman imacunatapash 
cararcangui. Shina cajpimi, tucui llactacunamanda cambajman shamushpa 
huainayanajun. 
34Can huainayashpaca, na shuj huarmicunashna culquimanda 
huainayarcanguichu. Chaimandami, cashna tucurca: Canhuan 
huainayangapaca, pipash candaca na mascarcachu. Ashtahuangarin 
huainayashcamanda imatapash can japingapaj randica, paicunamanrami 
imatapash curcangui. Chaimandami canga, pipash na rurashcata rurarcangui. 
35Culquimanda huainayashpa causaj huarmi. Shina cashcamanda, Mandaj Dios 
ñuca ima nishcata uyahuai. 
36Mandaj Jatun Dios ñucami, cashna nini: Canga, na pinganayachishpami, 
lluchulla tucushpa huainayarcangui. Canga, lluchulla tucushpami, cambaj 
juyashcacunahuambash, can rurashca millanayai, yanga dioscunahuambash 
huainayashpa pandarircangui. Cambaj huahuacunapaj yahuartapash, chai 
dioscunamanmi cararcangui. 
37Ricui, chashna rurashcamandami, canhuan cushijushca cambaj tucui 
juyashcacunatapash, tucui maijandalla can juyashcacunatapash, can na 
ricunayachishca runacunatapash tandachisha. Shina tandachishpa, cambaj 
muyundipi churashapmi, cambaj lluchullata ricuchisha. Chashna rurajpimi 
paicunaca, cambaj tucui lluchullataca ricunajunga. 
38Ñucami candaca, cazarashca jahua shujcunahuan causaj huarmicunata, 
huañuchij huarmicunata, imashna llaquichinata mandashcapi nijunshnallata 
llaquichisha. Candaca, ñucapajlla causachun munashpami, ninanda fiñarishpa 
huañuchisha. 

39Candaca, paicunapaj maquipimi churasha. Paicunami, yanga dioscunata 
mañana, lomacunapi huasicunatapash, altarcunatapash urmachinga. Cambaj 
churajunacunatapash, juyailla huatarinacunatapashmi quichushpa apanga. 
Candaca, churajuna illaj lluchutallami saquinga. 
40Canda llaquichij runacunataca, ashtacatami vichai cachamunajunga. 
Paicunami candaca, rumicunahuan pegashpa, espadahuan yalijta tujsishpa 
huañuchinajunga. 
41Cambaj huasicunatapash, ninahuanmi rupachinajunga. Ashtaca huarmicuna 
ricujtami, candaca llaquichinajunga. Shina llaquichishpami, culquimanda 
huainayanatapash, cambaj juyashcacunaman imatalla caranatapash 
saquichisha. 
42Shina rurashpami, ñuca ninanda fiñarishcataca yalichisha. Ñucapajlla cachun 
munashpa fiñashcatapash anchuchishami. Chai jipaca, na ashtahuan 
fiñarishpami samasha. 
43Can chairalla viñai cuitsa cashpa, imashna causashcata na yarishpami, cai 
tucui nalita rurashpa, ñucataca fiñachircangui. Ricui, chashna nalita 
rurashcamandami, ñucapash candaca ninanda llaquichisha. Canga, nalita 
rurana munaihuanlla purijushcataca, cunangamambash na yarishcanguichu 
ningui’ ninmi” nihuarcami Mandaj Jatun Diosca. 
44“Ricui, candaca yarichina shimicunata tucui rimajcunami, cai yarichina 
shimicunahuan cashna ninajunga: ‘Mama chashna cajpica, ushipash 
mamashnallatami canga’ ninajungami. 
45Canga, cusatapash, huahuacunatapash jichushpa causajuj huarmipaj ushimi 
cangui. Canga, cusatapash, huahuacunatapash jichushpa causajuj 
huarmicunapaj ñañami cangui. Cambaj mamaca, heteo purami carca. Cambaj 
taitaca, amorreo purami carca. 
46Cambaj paya ñañaca, Samaria pueblomi. Paica, paipaj ushicunandimi, jahua 
ladoman causajun. Cambaj jipa ñañaca, Sodoma shuti pueblomi. Paica, paipaj 
ushicunandimi, ura ladoman causajun. 

47Shina cajpipash canga, na paicuna nali, millanayaita rurashcatalla catishpa 
rurajurcanguichu. Ashtahuangarin chai rurashcacunapash, na imapash 
cajpishnami, tucui imatalla ruranacunapipash ashtahuan yali jatun nalita 
rurashpa causarcangui. 
48Mandaj Jatun Dios ñucaca causajunipachami. Ñucami cashna nini: Cambaj 
ñaña Sodoma shuti pueblopash, paipaj ushicunapash, canhuan cambaj 
ushicunahuan rurashcashnapachaca na rurashachu. 
49Ricui, cambaj ñaña Sodoma jatun nalita rurashcacunaca, caicunami: 
Jariyashpami jatun tucurca, micunatapash ashtacatami charirca. Paica, paipaj 
ushicunandi, ninan quillacunami carca. Shina cashpami llaquichi tucushpa 
causajcunatapash, na shinllichishpa imagupash illajcunatapash, na 
ayudanajurca. 
50Paicunaca jariyashpa jatun tucushpami, ñuca ñaupajpica millanayaicunata 
ruranajurca. Chaita ricushpami, paicunataca anchuchircani. 
51Samaria puebloca, can rurashca juchacunamandaca, chaupitallapash na 
rurarcachu. Canga, paicunatapash ashtahuan yali millanayaitami rurarcangui. 
Canga, millanayai tucui juchacunata rurashpami, cambaj ñañacunataca, 
imatapash cashcatapacha rurashcatashna saquishcangui. 
52Canga, cambaj ñañacunataca ricuriashpami nalicachircangui. Shina 
cashpapash canga, paicunatapash yali millanayai juchacunata 
rurashcamandami, pingai tucuna cangui. Cambaj juchacunahuan 
chimbapurajpica, cambaj ñañacunapaj juchacunaca, imapash na 
cashcashnallami ricurin. Cambash pingai tucuyari, cambash llaquita apairi. 
Canga, cambaj ñañacunataca, imatapash cashcatapacha rurashcatashnami 
saquishcangui. 
53Prezu apai tucushcacunataca, ñucami tigrachimusha. Sodoma shuti 
pueblotaca, paipaj ushicunandi, Samaria pueblotapash paipaj ushicunandimi 
tigrachimusha. Prezu apai tucushcacunataca, prezu apai tucushca purami 
tigrachimusha. 



2407 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

54Chai tucui nalicunata rurashpa, paicunata cushichishpami, cambash 
pandachi tucushpa llaquita apashpa, pingai tucungui. 
55Sodoma shuti, Samaria shuti cambaj ñañacunaca, paipaj ushicunandimi, 
punda imashna cashcashnallata tucunga. Cambash, cambaj ushicunandimi, 
punda imashna cashcashnallata tucunguichi. 
56Can jariyashpa causajui punllacunapica, cambaj ñaña Sodoma shuti 
pueblotaca nalicachishpami rimajurcangui. Chashnaca na rimanachu 
carcangui. 
57Can jatun nalita rurashcacunata nara ricuchijpimi, chashna carcangui. 
Cunanga, cambash ñami Siria llactapi, Filistea llactapi causajcunapaj 
llaquitallata apajungui. Paicunaca, tucui maipipash cangunataca, yangapimi 
churanajun. 
58Canga, nalita rurana munaihuanlla cashpa, millanayaita rurashpa 
causajushcamandaca, llaquita apanapachami cangui” ninmi Mandaj Diosca. 
59Ashtahuangarin Mandaj Jatun Diosca, cashnatapashmi nin: “¿Ari ninajushpa 
juramentushcata can na cazushpa yangapi churashcashnachu, ñucapash 
canhuanga rurasha? 
60Ashtahuangarin can chairalla viñai cashca punllacunapi, ari 
ninajushcatapash yarijushallami. Canhuanga, causaita causaicaman ari 
nishpami callarichisha. 
61Cambaj punda ñañacunata, jipa ñañacunataca, cambaj ushicunashna cachun 
ñuca canman cujpi chasquishpami, can imashna causajushcata yarishpa pingai 
tucungui. Ashtahuangarin canhuan ari nishcamandaca na cushachu. 
62Ashtahuangarin ñuca, canhuan ari nijushcata pactachingapajmi, paicunataca 
canman cusha. Shina rurajpimi ñucataca, Mandaj Dios cajta yachangui. 
63Chaita yarishpa pingai tucuchunmi, chashna rurasha. Tucui imatalla can 
rurashcacunata ñuca cungajpi, pingai tucushpa cutinga ama rimachunmi, 
chashna rurasha” ninmi Mandaj Jatun Diosca. 

Ezequiel 17 

Jatun angacunamanda, uvasmanda chimbapurashpa parlashcami 

1Mandaj Diosca, cai shimicunatami cashna nishpa villahuarca: 
2“Huañuna aichayu runa. Shuj ricuchinata ricuchishpa, imahuambash 
chimbapurashpa parlanata israelcunaman alichingui. 
3Chai jipaca, cashna villangui: Mandaj Jatun Diosca, cashnami nin: ‘Shuj jatun 
alasyu, tauca color pluma junda, jatumbacha angashnami, cedro quirupaj 
ñavita, Líbano shuti urcumanda apangapaj shamurca. 
4Chai quirupaj ashtahuan ali ñavita fitishpaca, randishpa jatujcunapaj 
llactamanmi aparca. Chaitaca jatujcunapaj, randijcunapaj pueblopimi 
saquirca. 
5Alpapi tarpushca muyutapash, alipacha alpapi tarpungapajmi aparca. Chai 
muyutaca, sauce quiruta tarpunshnami, ashtaca yacu manñapi tarpurca. 
6Chai muyu viñashpaca, fanga jundashca, uchillalla uvas yurami tucurca. 
Paipaj malquicunaca, chai jatun angata chimba purami ricujurca. Chai yurapaj 
sapica, alpa ucupi cashpami, uvas yura tucushpaca, uchilla malquicuna 
viñarca. 
7Shinallata jatun alascunata charij, plumasapa shuj jatun angashnapashmi 
tiarca. Chai jatun angashnapaj ladomanmi, uvas yura sapicunapash, 
malquicunapash chayajta viñarca. Chai uvas yurata tarpushca huachupi yacuta 
cacharichunmi, paipaj ladoman viñajurca. 
8Chai uvas yurataca, malquisapa viñashpa, ali granota fucuchun, ali racu yura 
cachunmi, ashtaca yacu manñapi tiaj ali alpapi tarpushca carca’ ninmi ningui. 
9Cashnatapash ningui: Mandaj Jatun Diosca, cashnatapashmi nin: ‘¿Chai uvas 
yuraguca, ali viñajungallachu? ¿Nachu paipaj sapicuna fitirijpica, muyupash 
chingashpa tucuilla chaquinga? Paipaj juyailla fangacunaca anguyashpami, 
tucuilla chaquinga. Paita sapimanda surcungapaca, tucui ushaihuan, ashtaca 
runacunahuanga na surcushachu. 

10Chai tarpushca yurata ricuichi. ¿Aliguta viñajungallachu? Indi llujshimuj 
ladomanda rupajlla huaira chayamujpica, ¿nachu anguyashpa tucuilla 
chaquinga? Verdella yura cashpapash, tarpushca huachupillatami chaquinga’ 
ninmi ni” nihuarcami. 
11Mandaj Diosca, cai shimicunatami cashna nishpa villahuarca: 
12“Chai na cazuj runacunataca, cunanga cashna ni: ‘Caicuna ima cajtaca, 
¿nachu yachanguichi?’ ningui. Shinallata cashnatapash ningui: ‘Ricuichi, 
Babilonia llactata jatun mandajca, Jerusalenman shamushpami, cangunata 
jatun mandajtapash, pai churashca mandajcunatapash, Babilonia llactaman 
paihuan aparca. 
13Shinallata jatun mandajpaj mirai puramanda shuj mandajta japishpami, 
paihuan ari ninajuchun juramentuchirca. Cai llactapi causanajuj ninan ushaita 
charijcunatapashmi, paihuan apashpa rirca. 
14Jerusalenda mandajcuna ama cutin mandangapaj jatarishpa, ñavita urai 
cumuchishpa causachunmi, shina rurarca. Paihuan ari nishcata pactachishpa, 
paita cazushpa catichunmi, shina rurarca. 
15Ashtahuangarin ari nij runaca paita jariyashpami, jatun mandajpaj randi 
rimajcunata Egiptoman cachashpa, caballocunatapash, ashtaca 
runacunatapash mañarca. ¿Shina ruraj runaca, imapipash ali llujshishpa 
quishpiringachu? ¿Ari ninajushcata na pactachij runaca quishpiringachu? 
16Ñucaca causajunipachami. Mandaj Jatun Dios ñucami, cashna nini: Chai 
runaca, paita mandaj cachun churashca jatun mandajpaj Babilonia llacta 
chaupipimi huañunga. Paihuan ari nishpa juramentushcata yangapi 
churashpami, na cazurca. 
17Ashtaca gentecunata huañuchingapajmi alpata pircata rurashpa, torrecunata 
shayachinga. Chai macanajuipica, ashtaca runacunahuan, ashtaca 
soldadocunahuan cashpapash, Faraonga paimandaca imata ruraitapash na 
ushangachu. 

18Ricuichi, maquita cushpa ari ninajushpa juramentushcataca, yangapi 
churashpami na cazurca. Cai tucui nalicunata chashna rurashcamandaca, 
napacha quishpiringachu’ ningui” nihuarcami. 
19Chaimanda Mandaj Jatun Diosca, cashnami nin: “Ñucaca causajunipachami. 
Ñucahuan ari ninajushpa juramentushcata yangapi churashpa na 
cazushcamandami, paipaj jahuapillata ninan llaquita cachamusha. 
20Ñuca linllita paipaj jahuapi shitajpimi, ñuca lazupi prezu japi tucunga. Shina 
japishpami, Babiloniaman pushamusha. Chai llactapimi, yachashpata ñucata 
na cazushcataca ricuchi callarisha. 
21Shinallata calpashpa tucui pacajujcunapash, paicunapaj soldadocunapash, 
tucuillami espadahuan huañuchi tucunajunga. Huaquin puchushcacunataca, 
caita chaita huairapi cachanshnami cachasha. Shina rurajta ricushpami, 
Mandaj Dios ñucapacha rimashcataca yachanguichi” ninmi. 
22Mandaj Jatun Diosca, cashnatapashmi nihuarca: “Jatun cedro quirumanda 
retoñajuj ñavita fitishpami tarpusha. Punda malquishcata japishpami, juyailla 
jatun urcu jahuapi tarpusha. 
23Chai caspitaca, Israel llactapi tiaj jatun urcupimi tarpusha. Malquicuna 
viñajpimi, granota fucushpa juyailla cedro quiru tucunga. Chai quiru ucupimi, 
tucui alasyu ashtaca animalcunaca causanga, llandulla quiru malqui ucupimi 
causanajunga. 
24Jatun quiruta urmachishcatapash, uchilla yurata viñachishcatapash, verdella 
yurata chaquichishcatapash, chaquishca yurata verdeyachishcatapash, Mandaj 
Dios ñucallata chashna rurashcatami, sachapi tiaj tucui shuj quirucunaca 
yachanajunga. Mandaj Dios ñucallatami, chashna nircani. Chaitaca 
pactachishapachami” nircami. 

Ezequiel 18 

Juchata rurajcunapaj almami huañunga 

1Mandaj Diosca, cai shimicunata cashna nishpa villahuarca: 

2“Israel llactapi, cai yarichij shimicunata parlajcunaca, ¿imatata yanguichi? 
Chai shimicunaca, cashnami nijun: ‘Jayaj uvasta taitacuna micushcamandami, 
churicunapaj quiruta nanachinshna tucun’ nijunmi. 
3Mandaj Jatun Dios ñucaca, causajunipachami ninimi. Israel llactapica, cai 
yarichij shimicunataca, cutinga na ashtahuan rimanachu canguichi. 
4Ricuichi, tucuicunapaj almami ñucapaj. Taitapaj almapash, churipaj almapash 
ñucapajmi. Maijanmi juchata ruran, chaipaj almami huañunga. 
5Maijan runapash, imatapash cashcatapacha ruraj cashpa, imata cashpapash 
ali cajta ricushpa, imatapash cashcatapacha rurashpaca, causangapachami. 
6Lomacunapi tiaj altar ladocunapipash na micushpa, israelcunapaj yanga 
dioscunatapash na mañashpa, shujpaj huarmitapash munai na munai 
huaglichishpa, quilla nanai pactajpi nanaihuan huarmitapash na tacarishpaca 
causangapachami. 
7Pitapash na llaquichishpa charij, divimanda prendashcatapash tigrachishpa, 
na shuhuashpa, yarjaihuan tiajcunamambash carashpa, churajuna 
illajcunamambash churachishpaca, causangapachami. 
8Culquita mañachishpa mirashcata na japishpa, chai mama culqui 
mirashcamandapash yalishpa na japishpa, nalita ruranamandapash 
anchurishpa, runacuna fiñanajujpipash, chimbapurashpa aliguta ricushpa 
alichishpaca causangapachami. 
9Ñuca mandashcacunatami pactachishpa causanga. Imatapash cashcatapacha 
rurangapaca, imata rurachun ñuca mandashca shimicunatami cazunga. Paimi, 
imatapash cashcatapacha ruraj canga. Paimi causanga. Mandaj Jatun Dios 
ñucami, chashna nini. 
10Ashtahuangarin maijan runaca, shuhua churita, huañuchij churita, na 
cashpaca cai tucui nalicunamandaca huaquin nalitallapash ruraj churitami 
charinga. 

11Caishuj nalicunata na rurashpapash, lomacunapi tiaj altar ladocunapica 
micujungami. Na cashpaca, shujpaj huarmitami munai na munai huaglichinga. 
12Imagutapash na charij runatapash, imagupash illaj runatapashmi 
llaquichishpalla charinga. Shuhuapashmi canga, prendashcatapash na 
tigrachingachu. Yanga dioscunatapashmi mañanga, ima millanayaitapashmi 
ruranga. 
13Culquita mañachishpa mirashcatapashmi japinga. Chai mama culqui 
mirashcamandapash yalishpami japinga. Chashna runaca, ¿causangachu 
imashi? Na, paica na causangachu. Paica, chai tucui millanayaita 
rurajushcamandaca huañungapachami, paipaj yahuarca paipaj jahuallatami 
canga. 
14Ashtahuangarin chai runaca, tucui juchacunata paipaj taita rurashcata 
ricushpapash, paica chaitaca na ruraj churitami charinga. 
15Lomacunapi tiaj altar ladocunapipash na micungachu, israelcunapaj yanga 
dioscunatapash ricuitapash na ricungachu, shujpaj huarmitapash munai na 
munai huaglichingachu. 
16Pitapash na llaquichishpalla charingachu, imata mañachishpapash 
prendataca na japingachu, na shuhuangachu, yarjachijmambash pai 
micunatami caranga, lluchulla tiajujmambash churajunata churachijmi canga. 
17Imagutapash na charijtapash na llaquichingachu, culquita mañachishpa 
mirashcatapash na japingachu. Chai mama culqui mirashcamandapash, na 
yalishpa japingachu. Ñuca escribichishca shimicunatapash pactachishpa, imata 
rurachun ñuca mandashcacunata cazushpa causaj runami canga. Shina 
cashpaca, paipaj taita nalita rurajushcamandaca na huañungachu, 
ashtahuangarin causangapachami. 
18Paipaj taitaca, llaquichij cashcamanda, shujpaj ima charishcatapash munai 
na munai quichuj cashcamanda, paipaj rijsij gentecunapash ricujta imatapash 
nalita ruran cashcamandami huañunga. Ricuichi, paica paillata nalita 
rurajushcamandaca huañungapachami. 

19Cangunaca: ‘¿Imashpashi churica, paipaj taitapaj juchamandaca, na llaquita 
apan?’ ninguichipashchari. Paipaj churica imapash aligutalla, imatapash 
cashcatapachami rurarca. Pactachinajuchun ñuca cushca shimicunatapash, 
tucuita cazushpami pactachirca. Shina rurashcamandaca, causangapachami. 
20Maijanmi juchata ruran, chaipaj almami huañunga. Churica, paipaj taitapaj 
juchamandaca, na llaquita apangachu. Shinallata taitapash, paipaj churipaj 
juchamandaca, na llaquita apangachu. Imatapash cashcatapacha ruraj runaca, 
alitami japinga. Ashtahuangarin ñucata na manllaj runaca, ñucata na 
manllashcamandami llaquita japinga. 

Taita Diospaj ñanguca, aligupachami 
(Ez. 33:10-20) 

21Ashtahuangarin ñucata na manllaj runa, tucui juchacunata pai 
rurajushcamanda anchurishpa, pactachinajuchun ñuca cushca shimicunata 
cazushpa, imata cashpapash aliguta rurashpa, imatapash cashcatapacha 
rurashpaca causangapachami, na huañungachu. 
22Pai ñucata na cazushcacunataca, na yarishachu. Ashtahuangarin pai 
imatapash cashcatapacha rurashcamandami causanga. 
23Mandaj Jatun Dios ñucaca, cashnami nini: ¿Ñucata na manllaj runa 
huañuchun munanichu? ¿Nachu pai nalita rurashpa causajushcata saquishpaca 
causanga? 
24Ashtahuangarin imatapash cashcatapacha ruraj runaca, imatapash 
cashcatapacha ruranata saquishpa, jatun nalita rurashpa Diosta na manllaj 
runashnallata, imatapash millanayaita rurajushpaca, ¿paica causangachu 
imashi? Imatapash cashcatapacha pai rurashcataca, napacha yarishachu. 
Ashtahuangarin yachashpata ñucata na cazushpa pai juchata rurashpaca, chai 
juchata rurashcamandami huañunga. 
25Shina cashcamanda cangunaca: ‘Jatun Diosta cazushpa causanaca nalichu’ 
ninguichipashchari. Israelcuna, cangunaca caita ali uyahuaichi: Ñucata 

catishpa causanaca, ¿nachu nali? ¿Nachu canguna nalita rurashpa causashca 
nali? 
26Imatapash cashcatapacha ruraj runaca, imatapash cashcatapacha ruranata 
saquishpa nalita rurashpaca, paica huañungami. Nalita pai rurashcamandami 
huañunga. 
27Shinallata ñucata na manllaj runa ñucata na manllashpa juchata ruranata 
saquishpa, imatapash alita rurashpa, imatapash cashcatapacha rurajujpica, 
paipaj almaca causangami. 
28Tucui nalicunata rurajushcata paillata ricushpa chaicunata saquishpa 
anchurishpaca causangapachami, na huañungachu. 
29Shina cajpipash israelcunalla, cangunaca: ‘Jatun Diosta cazushpa causanaca 
nalichu’ ninguichirami. Israelcuna, ñucata cazushpa causanaca, ¿nachu nali? 
Ashtahuangarin canguna nalita rurashpa causashcami nali” nihuarcami. 
30Shina cashcamanda Mandaj Jatun Diosca, cashnami nin: “Israelcunalla, 
canguna nalita rurashpa causashcashnallatami, ñucaca tucuicunata 
llaquichisha. Canguna ñucata na cazushpa causanata saquishpa tigrarimuichi. 
Shina tigrarimujpica, canguna nalita rurashcapash, na llaquipi churangachu. 
31Canguna na cazushpa tucui juchata rurashcataca shitanami canguichi. 
Cangunaca shungutapash, yuyaitapash mushujta ruraichi. Israelcunalla, 
¿imashpashi huañunguichi?” ninmi. 
32Mandaj Jatun Diosca, cashnatapashmi nin: “Huañunapacha cajtaca, na 
huañuchun munanichu. Shina cajpica, nalita ruranata saquishpa tigrarichi. 
Chashna tigrarishpaca causanguichimi. 

Ezequiel 19 

Israelcunata mandajcunamandami huacashca 

1Ezequiel, canga jatarishpa, Israel llactata mandajcunamanda yarishpa 
yarishpa huacayari. 



2415 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

2Cashna nishpa huacangui: ‘¡Cambaj mama leonga, leongunapaj chaupipica 
imashnata sirirircayari! Paipaj huahua leongunatapash, maltun 
leongunahuanmi viñachirca. 
3Paipaj huahua leongunamanda shujta vichai apamushpaca, 
jatunyangacamanmi viñachirca. Paica, shuj animalcunata japinatapash, 
runacunata huañuchishpa micunatapashmi yachajurca. 
4Shuj llactacunapi causajcunaca, pai imashna cajtami uyarca. Shina 
uyashpami, paicunapaj tugllapi japishpa, grillocunata churachishpa, Egipto 
llactaman apanajurca. 
5Paipaj mamaca, unai huatacunata shuyajushpallata, na cutinga 
tigramungachu yashpami, paipaj shuj huahua leonda japishpa, millai maltun 
leonshna cachun chaipi churarca. 
6Paica, jatun leongunapaj chaupipi purijushpallatami, millai león tucurca. Shuj 
animalcunatapash japinata yachajushpami, runacunatapash huañuchishpa 
micurca. 
7Muyundi shinlli torrecunatapash urmachishpami, pueblocunatapash 
llaquinayaita tucuchirca. Chaimandami chai llactaca, jichushca, llaquinayaita 
tucuchi tucurca. Chaipi imalla tiajcunatapashmi tucuchirca. Pai 
huacashcapash, culun nishcashnami uyarirca. 
8Muyundi llactacunapi causajcuna llaquichingapaj jatarishpami, paitaca 
linllita shitashpa, utujupi japinajurca. 
9Cadenacunahuan huatashpami, jaulapi churashpa, Babilonia llactata jatun 
mandajpajman apanajurca. Israel llactapi tiaj urcucunapi pai huacashca ama 
ashtahuan uyarichunmi, shinlli torrecunahuan rurashca huasicunapi vichashpa 
saquinajurca. 
10Cambaj mamaca, uvas chagra chaupipica yacu manñapi tarpushca ashtahuan 
ali uvas yurashnami ricurirca. Paica, ashtaca yacu manñapi tarpushca 
cashpami, ali granota fucushpa, ali yura malquicunatapash charirca. 

11Paica, jatun mandajcuna mandana shinlli varatami charirca. Chai yurapaj 
ñavica, malquicunatapash yali jatundami viñarca. Paica, jatun 
cashcamandami, ashtaca yura malquicunata charishcapash, ricunalla carca. 
12Ashtahuangarin ninanda fiñarishpami, fitishpa alpapi shitarca. Rupajlla 
huaira shamushpami, paipi fucushca granocunatapash chaquichirca. Paipaj 
shinlli yura malquicunapash, faquirishpami chaquirca. Ninami, tucuillata 
rupachirca. 
13Cunanga, yacupash illaj, chaquishca alpapimi tarpushca. 
14Shinallata chai yurapaj malqui varamandallatami, nina llujshishpa, paipi 
fucushca granocunatapash rupachirca. Chai yurapica, jatun mandaj mandana, 
shinlli varapash na quedarcachu’ nishpa huacangui” nihuarcami. Cai 
shimicunaca, yarishpa yarishpa huacashca shimicunami. Shinallata yarishpa 
yarishpa huacangapajmi canga. 

Ezequiel 20 

Israelcunata, Taita Dios imashna llaquichishcatami villajun 

1Canchis huatapaj, picha quilla chunga punllapimi, cashna tucurca: 
Israelcunata mandaj huaquin rucucunaca, Mandaj Diosta tapungapaj 
shamushpami, ñuca ñaupajpi tiarinajurca. 
2Chaipimi Mandaj Diosca, cai shimicunata cashna nishpa villahuarca: 
3“Huañuna aichayu runa. Israelcunata mandaj rucucunaman, cashna nishpa 
villai: Mandaj Jatun Diosca, cashnami nin: ‘Cangunaca, ¿ñucata tapungapajchu 
shamunguichi? Ñucaca causajunipachami. Canguna tapushcataca, na 
tigrachishachu’ ninmi Mandaj Jatun Diosca. 
4Huañuna aichayu runa. Paicuna imatalla rurashcataca, ¿can ricuchingapaj 
munanguichu? Chaita ricuchingapaj munashpaca, paicunapaj taitacuna jatun 
millanayaicunata rurashcacunatara rijsichishpa, 
5cashna ningui: Mandaj Jatun Diosca, cashnami nin: ‘Israelcunata agllai 
punllallatami, Jacobopaj huasi ucu puracunaman juramentungapaj, ñuca 

maquita alsarcani. Paicuna Egipto llactapi cajpillatami, paicunaman rijsirishpa, 
ñuca maquita alsashpa: Ñucaca, cangunata Mandaj Taita Diosmi cani nishpa 
juramenturcani. 
6Ñuca maquita alsashpa juramentui punllapica, Egipto llactamanda 
llujchishpami lechepash, balun mishquipash ashtacapacha tiaj llactatami 
carasha nishpa juramentushca llactaman pushasha. Chai llactaca, tucui 
llactacunata yali juyailla llactagumi’ nircanimi. 
7Cashnatapashmi nircani: ‘Chai millanayai yanga dioscunataca, tucuicunallata 
cangunapaj ñaupajmanda llujchishpa shitaichi. Egiptopi tiaj yanga 
dioscunahuanga, na mapayanachu canguichi. Ñucami, cangunata Mandaj Taita 
Dios cani’ nircanimi. 
8Ashtahuangarin paicunaca, ñucata fiñashpami, na cazungapaj munanajurca. 
Chai millanayai, yanga dioscunata, paicunapaj ñaupajmanda 
anchuchingapaca, tucuicunallata na munanajurca. Egiptopi tiaj yanga 
dioscunatapash, na saquinajurcachu. Chaimandami cashna nircani: ‘Ñuca 
ninanda fiñarishpami, Egipto llacta chaupipillata llaquichisha nishca 
pactachunga, ñuca ninanda fiñarishcataca, paicunapaj jahuapimi talinshna 
cachamusha’ nircanimi. 
9Shina nishca cashpapash, shuj llactacunapi causajcunapaj ñaupajpi, ñuca shuti 
ama nalicachi tucushca cachunmi, na llaquichircani. Chai llacta 
chaupicunapimi, paicunaca causanajurca. Chai llactacunapi causajcunapaj 
ñaupajpi rijsishca tucushpami israelcunataca, Egipto llactamanda 
llujchimurcani. 
10Paicunata Egipto llactamanda llujchishpaca, jichushca pambamanmi 
pusharcani. 
11Chaipimi, pactachinajuchun ñuca cushca shimicunata curcani. Imata 
rurachun ñuca mandashcacunatapashmi rijsichircani. Chaicunata 
pactachishpami, runaca causanga. 

12Ñucahuan, paicunahuan imatapash pactachij cashcata ricuchij cachunmi, 
samana ñuca punllacunataca curcani. Ñucapajlla cachunga, Mandaj Dios 
ñucallata shicanyachin cashcata yachachumbashmi curcani. 
13Ashtahuangarin israelcunaca jichushca pambapimi, ñucataca fiñashpa 
jariyanajurca. Pactachinajuchun ñuca cushca shimicunatapash, na cazurcachu. 
Imata rurachun ñuca mandashcacunatapash, yangapimi churanajurca. 
Chaicunata pactachij runallami causanga nishpami villarcani. Samana ñuca 
punllacunatapash, yangapipachami churanajurca. Chaimandami paicunataca: 
‘Ñuca ninanda fiñarishcata paicunapaj jahuapi talinshna cachamushpa, 
jichushca pambapillata tucuchisha’ nircani. 
14Ashtahuangarin shuj llacta runacuna ricushpa, ñuca shutita ama nalicachi 
tucushca cachunmi, na llaquichircani. Paicunataca, chai gentecuna ricujtami 
llujchimurcani. 
15Shinallata jichushca pambapipashmi, maquita alsashpa cashna nishpa 
juramenturcani: ‘Lechepash, balun mishquipash, ashtacapacha tiaj llactaman, 
tucuita yali juyailla llactaman na pushashachu’ nircanimi. 
16Paicunallatami, imata rurachun ñuca mandashcacunataca cunganajurca. 
Pactachinajuchun ñuca cushca shimicunatapash, na cazunajurcachu. Samana 
ñuca punllacunatapash yangapi churashpami, paicunapaj yanga dioscunatara 
yariaj causanajurca. 
17Chashnacuna cajpipash ñuca ñaupajmanda quishpichishpa, na 
huañuchishpami, jichushca pambapipash na tucuchircani. 
18Ashtahuangarin paicunapaj huahuacunamambash, jichushca pambapillatami 
cashna nircani: ‘Cangunapaj taitacuna yachachishcashnaca, na purinachu 
canguichi. Paicuna mandashcacunatapash, na pactachinachu canguichi. 
Paicunapaj yanga dioscunahuambash, na mapayanachu canguichi. 
19Ñucami, cangunata Mandaj Taita Dios cani. Cangunaca, pactachinajuchun 
ñuca cushca shimicunapi nishcashna causaichi, ñuca mandashcacunata 
cazushpa, chaita ruraichi. 



2419 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

20Samana ñuca punllacunataca ñucahuan, cangunahuan ari nishcata pactachij 
cashcata ricuchij cachunmi, shicanyachina canguichi. Shina rurashpami 
ñucataca, cangunata Mandaj Taita Dios cajta yachanguichi’ nircanimi. 
21Ashtahuangarin paicunapaj huahuacunapashmi, ñucata na cazunajurca. 
Pactachinajuchun ñuca cushca shimicunapi nishcashnaca, na causanajurcachu. 
Imata rurachun ñuca cushca shimicunata pactachingapaca, na cazunajurcachu. 
‘Mandashcacunata pactachij runami causanga’ nircanimi. Samana ñuca 
punllacunatapash, yangapimi churanajurca. Chaimandami: ‘Ñuca ninanda 
fiñarishcataca, paicunapaj jahuapi talinshna cachamusha. Ñuca fiñarishcataca, 
jichushca pambapi paicunata llaquichishpa pactachingapajmi, chashna 
cachamusha’ nircani. 
22Ashtahuangarin, shuj llactapi causajcuna ricushpa ñuca shutita ama 
nalicachishpa rimanajuchunmi, paicunataca na llaquichircani. Paicunataca, 
chai gentecuna ricujtami llujchimurcani. 
23Shinallata jichushca pambapillatami, paicunataca tucui cai pachapi tiaj 
llactacunaman chajchushpa, caita chaita cachasha nishpa, maquita alsashpa 
juramenturcani. 
24Paicunaca, imata rurachun ñuca mandashcacunataca na pactachinajurcachu. 
Ashtahuangarin pactachinajuchun ñuca cushcapi nishcatapashmi 
cunganajurca. Samana ñuca punllacunatapash, yangapi churashpami, 
paicunapaj taitacunapaj yanga dioscunatara ricurianajurca. 
25Chaimandami ñucapash, nalita mandajuj shimicunata paicunaman curcani. 
Chai mandashcacunata rurashpaca, na causai ushachunmi curcani. 
26Tucui punda churicunata, chai dioscunaman carashpa rupachinajujpimi, 
paicuna imatalla ñucaman caranacunatapash mapayachircani. Ñucaca, 
paicunata llaquichishpa, Mandaj Dios cajta rijsichingapajmi, chashna 
rurarcani. 

27Huañuna aichayu runa. Chashna cashcamanda israelcunaman, cashna nishpa 
villai: Mandaj Jatun Diosca, cashnami nin: ‘Cangunapaj taitacunaca, ñucata 
rimashpa pingaichishca jahuapashmi, ñucataca nalicachinajurca. 
28Cangunaman carashapachami nishpa, ñuca maquita alsashpa juramentushca 
llactamanmi pushamurcani. Chai llactaman pushamujpica, chaipi tiaj jatun 
lomacunata, fanga junda quirucunata ricushpami, chaipi animalcunata 
carashpa huañuchinajurca. Ñuca na ricunayachishcatami, chaicunapica 
cunajurca. Shinallata mishquilla ashnajuj inciensotapash, chaipimi 
cushnichinajurca. Chaipimi, talina vinotapash talinajurca’ ninmi nishpa villai. 
29Chaita ricushpami, ñucaca: ‘Lomacunapi tiaj altarcunaca, ¿ima cajpita 
ringuichi?’ nishpa tapurcani. Chai altarcunaca, cunan punllacamanmi Bama 
shutihuan tiajun. 
30Shina cashcamanda israelcunataca, cashna ningui: Mandaj Jatun Diosca, 
cashnami nin: ‘Cangunapash, cangunapaj taitacunashnallatami nalita rurashpa 
mapayarcanguichi. Millanayai dioscunata catishpami huainayarcanguichi. 
31Cangunaca, imatalla caranacunatapash carashpa, cangunapaj 
churicunatapash cangunapaj tucui yanga dioscunaman carashpa 
rupachishpami, cunangaman ninanda mapayashca causanguichi. Israelcunalla, 
¿chashna cajpitachu canguna tapujpica tigrachishalla? Ñucaca 
causajunipachami, canguna tapushcataca napacha tigrachishachu’ ninmi 
Mandaj Jatun Diosca ningui. 
32Canguna yarishcashnaca, na cangachu. Cangunaca, cashnami ninajunguichi: 
‘Shuj llactacunapi causajcunashna cashunchi. Cai pachapi causanajuj caishuj 
gentecunashna caspita, rumita servishpa causashunchi’ ninguichimi. 
33Mandaj Jatun Dios ñucaca causajunipachami. Ñucami, cashna nini: Shinlli 
maquihuan, rigrata chutashpami, ñuca fiñarishcata talinshna cachamushpa, 
cangunataca mandasha. 

34Gentecunapaj chaupimanda llujchimushpami, shuj llactacunapi caipi chaipi 
causanajujtami shinlli maquihuan, ñuca rigrata chutashpa, ñuca fiñarishcata 
talinshna cachamushpa tandachimusha. 
35Jichushca pambapishna causanajuj gentecunapajman pushashpami, 
cangunahuanga ñavi ñavi chimbapurashun. 
36Imashnami Egipto llactapi tiaj jichushca pambapi cangunapaj taitacunahuan 
chimbapurarcani, chashnallatami cangunahuambash chimbapurasha. Mandaj 
Jatun Dios ñucami, chashna nini. 
37Cangunataca, varahuan cuentashpami yalichisha. Ñucahuan ari 
ninajushcata, aliguta pactachishpa causachunmi churasha. 
38Canguna puramandaca, ñucata na cazujcunatapash, jariyajcunatapashmi 
shicanyachisha. Shuj llactapi causanajujpipashmi llujchimusha. 
Ashtahuangarin paicunaca, Israel llactaman na yaicungachu. Shina rurajpimi 
ñucataca, Mandaj Dios cajta yachanguichi. 
39Israelcunalla, cangunata Mandaj Jatun Dios ñucallatami, cashna nini: 
Canguna ñucata na cazungapaj munashpaca, cangunapaj yanga dioscunata 
catishpa, tucuicuna servishpa causaichilla. Ashtahuangarin jucha illaj ñuca 
shutitaca, imata carashcacunahuambash, cangunapaj yanga 
dioscunahuambash, na ashtahuan yangapi churanachu canguichi. 
40Mandaj Jatun Dios ñucallatami, cashna nini: Ashtahuangarin Israel llactapi 
tiaj ñucapajlla urcupi, jatun urcupimi, tucui israelcunaca ñucata servinajunga. 
Chai llactapica, tucui paicunatami servinajunga. Chapimi, paicunataca 
chasquisha. Chaipimi, ñucaman imatalla caranacunata carachumbash, punda 
fucushca granocunata carachumbash, ñucapajlla cachun tucui 
shicanyachishcacunata carachumbash mañasha. 
41Gentecunapaj chaupimanda llujchimushpa, shuj llactacunapi caipi chaipi 
causanajushcamanda cangunata tandachimushca jipaca, mishquillagu ashnajuj 
inciensotashnami chasquisha. Cangunahuan alita rurashcamandami, shuj 
llactacunapi causajcunapaj ñaupajpica, jucha illaj ricurisha. 

42Israel llactaman pushamujpimi, ñucataca Mandaj Dios cajta yachanguichi. 
Chai llactatami, cangunapaj ñaupa taitacunaman carashapachami nishpa, ñuca 
maquita alsashpa juramenturcani. 
43Chai llactapi cashpami, canguna imashna causanajushcata imata rurashpa 
mapayashcatapash yaringuichi. Shinamandami, canguna rurashca tucui 
juchacunataca, cangunallata millanayachinguichi. 
44Israelcunalla, ñucaca ñuca shutita juyaimanda, canguna nali 
causanajushcamandapash, jatun nalita ruranajushcamandapash llaquichina 
cashcashnaca, na llaquichijpimi ñucataca, Mandaj Dios cajta yachanguichi” 
ninmi Mandaj Jatun Diosca. 

Neguev llactata llaquichinatami villashca 

45Mandaj Diosca, cai shimicunatami cashna nishpa villahuarca: 
46“Huañuna aichayu runa. Cambaj ñavihuan urai ladoman ricushpa, Neguev 
pambapi tiaj bosqueta llaquichinata villai. 
47Neguev pambapi tiaj bosquetaca, cashna ningui: Mandaj Diospaj shimita 
uyaichi. Mandaj Jatun Diosca, cashnami nin: ‘Ricui, ñucami cambica ninata 
japichini. Chai ninami, cambi tiaj verde quirucunatapash, chaquishca 
quirucunatapash, tucuilla rupachishpa chingachinga. Chai ninaca, napacha 
huañungachu, ashtahuangarin ura ladomanda, jahua ladomanda ricunajuj 
tucui gentecunapaj ñavitami rupachinga. 
48Mandaj Dios ñucallata, chai ninata japichishcataca, tucuicunami 
ricunajunga. Chai ninaca, napacha huañungachu’ nishpa villai” nihuarcami. 
49Shina nijpimi ñucaca, cashna nircani: “¡Aij, Mandaj Jatun Dioslla! Paicunaca, 
ñucataca cashnami ninajun: ‘Cai runaca, chimbapurana parlocunatallami 
parlan’ ninajunmi” nircanimi. 

Ezequiel 21 

Mandaj Diospaj filoyachishca espadatami villajun 

1Mandaj Diosca cai shimicunatami, cashna nishpa villahuarca: 

2“Huañuna aichayu runa. Jerusalenman ricushpa, dioscunapaj huasicunata 
llaquichinata, ninandapacha villai. Shinallata Israel llactata llaquichinata ñuca 
villashcatapash villai: 
3Israel llactataca, cashna ningui: Mandaj Jatun Diosca, cashnami nin: ‘Ricui, 
ñucaca canhuanga fiñarishcami cani. Shinamandami, espadata alichinamanda 
ñuca espadata llujchishpaca, imatapash cashcatapacha rurajtapash, ñucata na 
manllajtapash huañuchisha. 
4Cambi causajcunataca, imatapash cashcatapacha rurajtapash, ñucata na 
manllajtapashmi huañuchisha. Shinamandami ñuca espadataca, causaita tucui 
charijcunata huañuchingapaj, paita alicachinamanda llujchisha. Urai 
ladomanda callarishpa, jahua lado llactacamanmi huañuchinga. 
5Shinamandami causaita tucui charijcunaca, Mandaj Dios ñucallata, espadata 
alichinamanda llujchishcata yachanga. Chai espadataca, napacha cutinga 
alichishachu’ ninmi ningui. 
6Huañuna aichayu runa. Cambaj cinturastapash llapirishpa, tucui shungu 
llaquirishpa, aij nishpa huacayari. Jatun llaquihuan paicunapaj ñaupajpi aij 
nishpa huacayari. 
7Chashna huacajujpi: ‘¿Imashpata aij nishpa huacajungui?’ nishpa tapujpica, 
cashna ningui: ‘Tucuicunapaj shungumi, ña huañugrijunshna tucunga. 
Tucuicunapaj maquimi, huañujunshna tucunga. Tucuicunapaj yuyaipimi, 
ninanda llaquiringa. Tucuicunapaj cungurimi, yacushna chujchunga nishpa 
villashcata uyashpami huacajuni’ ningui. Chai llaquica, ñamari chayamunga. 
Chaica pactangapachami nishpa villai” nihuarcami Mandaj Jatun Diosca. 
8Mandaj Diosca cai shimicunatami, cashna nishpa villahuarca: 
9“Huañuna aichayu runa, cashna nishpa villai: Mandaj Jatun Diosca, cashnami 
nin: ‘Espadaca, filoyachishcalla, punchallaguta ali fichashcallami tiajun. 
10Cungata muchungapajmi, filoyachishcalla tiajun. Huañuchijushpa punchalla 
ricuringapajmi, punchallaguta ali fichashcalla tiajun. ¿Chashnata 

ricushpatachu cushijushunchi? Ñuca churi mandana varataca, imapash 
caspitashnami na ricunayachirca. 
11Chai espadata charijungapajmi, punchallaguta ali fichachun curca. 
Huañuchij runaman cungapajmi, filoyachishpa punchallaguta, ali fichashcalla 
tiajun. 
12Huañuna aichayu runalla, ninanda caparishpa huacayari. Chai espadaca, 
ñuca agllashcacunapaj jahuapi, Israel llactata tucui mandajcunapaj jahuapimi 
llaquichinga. Chai mandajcunapash, ñuca agllashcacunandi tandanajushcami, 
espadahuan huañuchi tucunajunga. Shinamanda, cambaj racu changata 
chugririyari. 
13Ali filoyashca cajta, ricushcallami tiajun. Chai espadaca, mandana varatapash 
na ricunayachijpica, ¿imata tucunga? Chai varapashmi chinganga. Mandaj 
Jatun Dios ñucami, chashna nini. 
14Huañuna aichayu runa. Huañuchij espadaca fiñarishpami, ishcaicaman, 
quimsacaman llaquichinga nishpa, maquita huactarishpa villayari. Chai 
espadami, huashaman yalijta tujsishpa ashtacacunata huañuchinga. 
15Gentecunapaj shungupica, ninanda shaijushcashna tucuchun, jatun 
llaquicunapash ashtahuan mirachunmi, chai manllachij espadataca, tucui 
paicunapaj pungucunapi churarcani. ¡Aij, cungapi fitijpi punchapamba 
ricuringapaca, ña alichishcallami tiajun! 
16Lluqui ladoman cuchuilla, ali ladomambash chugrichilla. Maijan ladoman 
cuyurishpapash, chashna ruranguilla. 
17Ñucapash maquita huactarishpami, ñuca fiñarishcamandaca samasha. 
Mandaj Dios ñucami, chashna nini ninmi’ nishpa villai” nihuarcami. 
18Mandaj Diosca cai shimicunatami, cashna nishpa villahuarca: 
19“Huañuna aichayu runa. Babilonia llactata jatun mandajpaj espada maita 
shamuchumbash, ishcai ñanda rurangui. Shuj llactamandallata, ishcai ñanda 

llujchingui. Shinallata chai ishcai ñan callaricunapica, maijan puebloman 
rinata ricuchijujtapash churangui. 
20Shinallata amonitacuna causanajuj Rabá shuti puebloman, Judá llactapi tiaj 
muyundi pircashca Jerusalén puebloman, maijan ñanda chai espada 
shamunata ricuchijujtapash churangui. 
21Babilonia llactata jatun mandajca tapushpa yachangapajmi, ñan cruzarijuj 
ishcai ñan callarijuj esquinacunapi shayarirca. Paica, flechacunata 
cuyuchishpa, paipaj yanga dioscunata tapushpa, yana shungupi ricushpami, 
maita rinataca yacharca. 
22Pai chashna tapushpa yachajpica, paipaj ali lado maquiman Jerusalén 
ladomanmi ricuchirca. Chaica, macanajuita callarichinata, huañuchishpa 
callarichinata, macanajuipaj ninanda caparinata, pungu ladocunapi ariete 
nishcacunata shayachinata, alpacunata mundunanata, muyundi torrecunata 
shayachinatami ricuchirca. 
23Jerusalenbi causajcunataca, ari nichishpami juramentuchirca. Shina 
cashpapash llullatara yachashcashnami canga. Ashtahuangarin paica, paicuna 
nalita ruranajushcata yariajlla cashpami, prezu japinga” nihuarcami. 
24Chaimandami Mandaj Jatun Diosca, cashna nin: “Canguna llullashcata 
ricuchishpa, canguna tucui imatalla rurashpapash, juchatalla ruranajushcata 
ricuchishpami, canguna nalita rurashcataca cutin yarichihuanguichi. Chashna 
rurashpa yarichishcamandami, paipaj maquipi churai tucunguichi. 
25Israel llactata mandajlla. Canga, ñucata yangapi churaj, na manllaj runami 
cangui. Shinamandami canda llaquichina punllapash, ña pactamushca. Can 
jatun nalita rurajushcamanda tucuchina punllami, ña pactamushca” ninmi. 
26Mandaj Jatun Diosca, cashnatapashmi nin: “Umapi churajuna tiara 
nishcatapash, coronatapashmi surcuna cangui. Na ashtahuan chashnallata 
catinguichu. Yangallacunaca jatunyachi tucushca cachun. Ali nishcacunaca, 
pingaichi tucushca cachun. 

27Cutin llaquichishpa, cutin llaquichishpa, cutin llaquichishpami tucuchisha. 
Mandanata japingapaj shamugrijuj pai shamungacamanllami, chashna 
llaquicunaca tianga. Pai shamujpica, paipaj maquipimi churasha. 

Amonitacunata llaquichinatami villajun 

28Huañuna aichayu runa, cashna nishpa villai: Mandaj Jatun Diosca, 
ammonitacuna imalla tucunamanda nalicachishpa rimai tucunamandaca, 
cashnami nin: ‘Cangunata cungata muchushpa huañuchingapajmi, espadaca 
alichinamanda llujchishca tiajun. Espadaca, tucuchingapajmi punchallaguta ali 
fichashcalla tiajun. 
29Canguna ima tucunataca, yangatami llullashpa villanajun. Yachanimi 
nishpami llullashpalla villanajun. Huañuchi tucunapacha nishcacunapaj 
cungapi, espadata ña churashcalla cachunmi, chashna villanajun. Paicunata 
huañuchinaca, paicuna nalita rurashcamanda tucuchi tucuna punllacunapimi 
pactamunga. 
30Chai espadataca, ¿alichinapi cutin alichishallachu? Canguna viñashca 
pushtupi, maipi causashca llactapillatami imashna causashcata ricushpa 
llaquichisha. 
31Ñuca ninanda fiñarishcataca, cangunapaj jahuapi talinshnami cachamusha. 
Nina rupajunshna ñuca fiñarishcataca, cangunapaj jahuapimi urai 
cachamusha. Cangunataca, ninanda llaquichishpa tucuchinata alipacha 
yachajushca, manllanayai runacunamanmi cusha. 
32Cangunaca, rupana jupashnami canguichi. Cai llactapica, cangunapaj 
yahuarhuan jundami canga. Cangunamandaca, imata yarinallapash na 
tiangachu’ nishpa villai. Mandaj Dios ñucami, chashna nini” nircami. 

Ezequiel 22 

Jerusalenbi causajcunapaj juchacunatami villajun 

1Mandaj Diosca cai shimicunatami, cashna nishpa villahuarca: 

2“Huañuna aichayu runa. Paicuna imatalla rurashcataca, ¿nachu can ricuchina 
cangui? Yahuarta jichaj runacuna causanajuj pueblopi tucui millanayaicunata 
rurashcataca, ¿nachu can ricuchishpa villana cangui? 
3Paicunataca, cashna ningui: Mandaj Jatun Diosca, cashnami nin: ‘Paipaj 
chaupipillata yahuarta jichaj pueblolla. ¡Llaquichi tucuna horas 
chayamuchunmi, yanga dioscunata rurashpa mapayashcanguichi! 
4Cangunallata yahuarta jichashcamandami, juchayu tucushcanguichi. 
Cangunapaj yanga dioscunahuanllatami mapayashcanguichi. Chashna 
rurashpami, cangunapaj punllataca quichijiyachircanguichi. Chaimandami, 
canguna tucurina huatapash ñapash chayamushca. Cangunataca, nalicachishpa 
rimai tucunajuchunmi, shuj llactacunaman curcani. Shuj llactapi causajcuna 
na cazushpa asinajuchumbashmi curcani. 
5Candaca, mapayashca ni tucushpa, ninanda musparishpa pandanajujta 
ricushpami, cambaj ladolla causajcunapash, carupi causajcunapash asinajunga. 
6Ricuichi, Israel llactata mandajcunaca, paicuna imashna ushaita 
charishcahuanmi, huañuchishpa yahuarta jichangapaj shinlli tucunajun. 
7Cambi causajcunaca, paicunapaj taitata, mamatapashmi yangapi 
churanajurca. Caru llactamanda shamuj runatapash, cambaj chaupipillatami 
ninandapacha llaquichinajurca. Cambi causajcunaca, taita mama illaj 
huahuacuna, sapalla mamagucuna, imatalla charishcacunatapashmi 
quichunajurca. 
8Ñucapajlla huasicunatapash yangapimi churarcanguichi. Samana ñuca 
punllacunatapashmi mapayachircanguichi. 
9Huañuchishpa yahuarta jichangapaj, yangata juchachijcunapashmi, cambica 
tiarca. Cambi causajcunaca, lomacunapi tiaj altar ladocunapi micushpami, 
cambaj chaupipillata jatun nalita ruranajurca. 

10Cambi causajcunaca, quiquin taitapaj huarmihuanllatami huainayanajurca. 
Quilla nanai pactajpi mapayashca huarmitapashmi, cambi causajcunaca 
ninandapacha llaquichinajurca. 
11Tucuicunallatami, shujpaj huarmihuan millanayaicunata ruranajurca. 
Paicunapaj jachundallata huainayashpami, jatun nalita rurashpa 
mapayanajurca. Cambi causajcunaca, taitamandalla panitapashmi, munai na 
munai huaglichinajurca. 
12Cambi causajcunaca, huañuchishpa yahuarta jichangapajmi, culquita 
japinajurca. Culquita mañachishpa mirashcatapashmi japinajurca. Chai mama 
culqui mirashcamandapash, ashtahuan yalishpami japinajurca. Cambi 
causajcunaca, cumbacunatallata ninandapacha llaquichishpami 
shuhuanajurca. ñucatapashmi cunganajurca. Mandaj Jatun Dios ñucami, 
chashna nini. 
13Ricuichi, charijyanatalla munashpami llaquichinajurca. Huañuchirishpami, 
cambaj chaupipi yahuarta jichanajurca. Chaimandami paicunata 
llaquichingapaca, maquita huactarircani. 
14¿Cambaj shunguca, imatapash na manllashpa shinllichu canga? ¿Ñuca 
llaquichijui punllacunapica, cambaj maquica, ushaita charingachu? Mandaj 
Dios ñucami, chashna nini. Chaitaca pactachishapachami. 
15Cangunataca, shuj llactacunamanmi, caita chaita cachasha. Cai pachapica, 
chajchushpami cachasha. Shinami cangunamandaca, cangunapaj mapataca 
tucuchisha. 
16Cangunallatami, shuj llactacunapi causajcunapaj ricuipica, na ricunayaicuna 
tucunguichi. Shina cashpami ñucataca, Mandaj Dios cajta yachanguichi’ ninmi 
ningui” nishpami villahuarca. 
17Mandaj Diosca cai shimicunatami, cashna nishpa villahuarca: 
18“Huañuna aichayu runa. Israelcunaca, ñucapaca culquimanda llujshishca 
mapashnami tucurca. Jorno ucupi churashca bronceshna, estañoshna, 

jirrushna, plomoshna, culquishnami, tucui paicunaca tucurca. Culquimanda 
llujchishca mapashnami tigrarca. 
19Shina cajpimi Mandaj Jatun Dios ñucaca, cashna nini: Tucui cangunami, 
culquimanda llujchishca mapashna tigrashcanguichi. Ricuichi, chaimandami 
cangunataca Jerusalén chaupipi tandachisha. 
20Culquita, bronceta, jirruta, plomota, estañota tandachishpami, jornopi 
churashpa, ninata japichishpa yacuyachin. Ninandapacha fiñarishpaca, 
chashnallatami cangunatapash chai pueblopillata tandachishpa, ninanda 
fiñarishpa yacuyachinshna tucuchisha. 
21Ñucami, cangunata tandachishpa, ñuca ninanda fiñarishca ninata cangunapaj 
jahuapi fucushpa japichisha. Chai nina ucupimi, tucuicuna yacuyanguichi. 
22Imashnami jorno ucupi culquita yacuyachin, chashnallatami cangunapash 
chai ninapi yacuyachi tucunguichi. Shina rurajpimi Mandaj Dios ñuca, ninanda 
fiñashcata cangunapaj jahuapi talinshna llaquita cachamushcata 
yachanguichi” nihuarcami. 
23Mandaj Diosca cai shimicunatami, cashna nishpa villahuarca: 
24“Huañuna aichayu runa. Israel llactataca, cashna ningui: ‘Canga, mapa illaj 
llactaca na canguichu. Ñuca ninandapacha fiñarishpa llaquichijui punllapica, 
tamiahuan mutiyachishcapash na canguichu’ ningui. 
25Chai llacta chaupipica, león huacashpa shuj animalta japinshnami, 
villajcunapash shujlla yuyai tucunajurca. Gentecunata langanshna 
huañuchishpami, jazindacunatapash, imatalla charishcacunatapash 
quichunajurca. Chai llacta chaupipica, sapalla huarmicunallami miranajurca. 
26Paicunapaj curacunapash, ñuca mandashcata na cazushpami, ñucapajlla 
huasicunatapash mapayachinajurca. Imata ñucapajlla shicanyachishcatapash, 
imalla na ñucapaj shicanyachishcatapash, imalla mapa cajta, imalla na mapa 
cajtapash na shicanyachircachu. Samana ñuca punllacunataca, ñavita ladoman 

churashpami anchurinajurca. Chaimandami ñucapash, paicunapaj chaupipica, 
yangapi churai tucurcani. 
27Paicunata mandajcunapash, chai llacta chaupipica, animalcunata japij 
atujcunashnami, gentecunata huañuchishpa tucuchingapaj yahuarta 
jichanajun. Imatapash japingapajllami, chashna huañuchinajun. 
28Paicunaman villajcunapash, yacu turuhuanlla pircashcata quilpanshnami, 
yangacunata villashpa, yachanimi nishpa llullacunata cashna ninajurca: 
‘Mandaj Jatun Diosmi cashna nin’ ninajurcami. Mandaj Dios ñucaca, 
paicunataca imatapash na nircanichu. 
29Cai llactapi causanajuj gentecunaca, llaquichishpa charishpami, shuhuashpa 
causanajurca. Llaquita apajujtapash, imagupash illajtapash ninandapachami 
llaquichinajurca. Shuj llactamanda shamujtapash, yangamandami 
llaquichinajurca. 
30Cai llactata ama llaquichingapaj nishpami, ñuca ñaupajpi pata t'unirishcapi 
jarcashpa shayarichun, Israel puracunamanda shuj runata mascarcani. Chaita 
ruraj runataca, na tarircanichu. 
31Shinamandami ñuca ninanda fiñashcataca, paicunapaj jahuapi talinshna 
cachamurcani. Nina japirinshna ninanda fiñarishpami, paicunataca 
tucuchircani. Paicunapaj mapa causaimandaca, paicunatallatami 
llaquichircani” ninmi Mandaj Jatun Diosca. 

Ezequiel 23 

Ñaña purashna ishcai llactacuntami villajun 

1Mandaj Diosca cai shimicunatami, cashna nishpa villahuarca: 
2“Huañuna aichayu runa. Ishcai huarmicunami tiarca. Paicunaca, shujlla 
mamapaj ushicunami carca. 
3Chai huarmicunaca, chairalla viñai cuitsa cashpallatami, Egiptopi 
huainayashpa causanajurca. Chaipimi, paicunapaj chuchucunata llapi 

tucunajurca. Chaipica, pipash nara tacarishca chuchucunatami ninanda llapi 
tucunajurca. 
4Punda ñañaca, Ahola shutimi carca. Jipa ñañaca, Aholiba shutimi carca. 
Paicunami, ñuca huarmicuna tucurca. Paicunami jari huahuacunata, huarmi 
huahuacunata ungurca. Ahola shuti huarmica, Samaria shutimi tucurca. 
Aholiba shuti huarmica, Jerusalén shutimi tucurca. 
5Ahola shuti huarmica, ñuca maquipi cashpapashmi huainayarca. Paipaj 
ladolla causaj paipaj juyashca asiriocunatami, ashtahuan ninanda juyai 
callarirca. 
6Paicunaca, yana puca churajunata churajushca mandajcuna, soldadocunata 
mandajcunami carca. Tucui paicunami, chairalla viñai munanayai runacuna, 
caballopi tiarishpa calpaj runacuna carca. 
7Paicunahuanmi huainayarca. Ashtahuan ali runatalla agllashca tucui 
asiriocunahuambash, pai juyashca tucui runacunahuambashmi huainayarca. 
Chai runacunapaj tucuilla yanga dioscunahuambashmi mapayarca. 
8Egiptopi causajcunahuan huainayanataca, napacha saquircachu. Chai 
runacunaca, Ahola shuti huarmihuanmi chairalla viñai cuitsa cajpillata 
siririrca. Paicunami, pipash nara tacarishca chuchucunataca ninanda 
llapinajurca. Chashnami, paihuanga huainayanajurca. 
9Chashna cajpimi, paita juyajcunapaj maquipi asiriocunapaj maquipi 
churarcani. Paicunatami ninanda juyarca. 
10Paicunami, Ahola shuti huarmitaca, lluchullata saquishpa, paipaj 
churicunata, ushicunatapash quichurca. Chai huarmitaca, espadahuanmi 
huañuchirca. Paica, tucui huarmicunamanda yali rijsishca huarmimi tucurca. 
Paita ricushpami, yuyaita japinajurca. 
11Paipaj ñaña Aholiba shuti huarmipash chaita ricushpami, nalita rurana 
munaihuanlla purishpa, paitapash yali loca tucurca. Paica, paipaj ñaña 
huainayashcatapash yalimi huainayashpalla causajurca. 

12Paica, paipaj ladolla causanajuj asiriocunatami, ninanda juyai callarirca. 
Paicunaca, mandajcunapash, soldadocunata mandajcunapashmi carca. 
Paicunaca, alipacha churajunata churajushcacuna, alipacha macanajunacunata 
charijcuna, caballopi tiarishpa alipacha calpajcunami carca. Tucui paicunaca, 
chairalla viñai munanayai runacunami carca. 
13Paicunahuan mapayashcatami, chai huarmitaca ricurcani. Ishcandi 
huarmicunami, chai ñandallata catinajurca. 
14Shinallata patapi pintashca runacunata, caldeocunaman rijchajcunata, tauca 
colorcunahuan pintashcata ricushpami, ashtahuan huainayajurca. 
15Chaicunaca, cinturaspi chumbilirina carahuan chumbilishca, umapipash 
tauca color tiara nishcacunata churajushcacunami carca. Tucui chai 
runacunaca, paicuna huacharishca Caldea shuti, Babilonia shuti 
llactacunamanda runacunashna, soldadocunata mandajcunaman 
rijchajcunami carca. 
16Paicunataca, ricushcandimi munai callarirca. Shinamandami, caldeocunapaj 
llactaman villajcunata cacharca. 
17Chashnami Babilonia llactamanda runacunaca, pai juyarishpa sirijuna 
camapi paipi chayashpa mapayachirca. Shinallata paipash, chai 
runacunahuanmi mapayarca. Chashna rurashpami paipaj shungupica, chai 
runacunataca millanayachirca. 
18Chashnami pai huainayashcacunapash ricunalla tucushpa, paipaj 
lluchullapash ricunalla tucurca. Chaimandami ñuca shungupica, paipaj 
ñañatashnallata paitapash millanayachircani. 
19Paica, chairalla viñai cuitsa cashpa, Egipto llactapi huainayashcata napacha 
cungashpami, ashtahuan huainayashpa catijurcalla. 
20Paica, nalicunatalla ruraj runacunatami, ninanda juyai callarirca. Chai 
runacunaca, ruparijuj burrocunashna, nalita rurana munaihuanlla purijcuna, 
caballocunapaj llausashna yuraj yacu talirijuj runacunami carca. 

21Canga chashnami, pipash nara tacarishca cambaj chuchucunata, 
Egiptomanda runacuna ninanda llapijpi can chairalla viñai cashpa, nalita 
rurana munaihuanlla purishcataca, cutin yarijurcangui” nishpami villahuarca. 
22Aholiba huarmilla. Shinamandami Mandaj Jatun Diosca, candaca cashna nin: 
“Ricui, cambaj shungupi millanayachishca, cambaj juyashca 
runacunatallatami, canda llaquichinajuchunga cachamusha. Shinallata cambaj 
muyundita shamuchunmi cachamusha. 
23Babilonia llactamanda runacunata, tucui caldeocunata, Pecod, Soa, Coa shuti 
llactacunapi causajcunata, tucui Asiria llactamanda runacunatapashmi, canda 
llaquichinajuchun cachamusha. Paicunaca, chairalla viñai munanayai 
runacuna, mandajcuna, soldadocunata mandajcuna, alicachi tucushcacuna, 
tucuicuna rijsishcacunami carca. Tucui paicunaca, caballopi tiarij runacunami 
carca. 
24Canda llaquichingapaca, macanajuna carrocuna, ruedata charij carretacuna, 
ashtaca gentecunami shamunga. Chai gentecunaca, jarcarina jatun 
escudocunahuan, uchilla escudocunahuan, umapipash jirru churajunata 
churajushcacunami, cambaj muyundipica shayarinajunga. Paicunataca, 
ñucallatami llaquichinallami canguichi nishpa mandasha. Paicunapaj 
mandashcacunapi nishcashnallatami, candaca llaquichinajunga. 
25Ñucapajlla cachun munashcamandami, candaca ninanda llaquichisha. 
Chaimandami paicunapash, ninanda fiñashpa candaca llaquichinajunga. 
Paicunami, cambaj singatapash, rinritapash fitinajunga. Chaipi 
puchushcacunaca, espadahuanmi huañuchi tucunajunga. Cambaj 
churicunatapash, ushicunatapashmi apanajunga. Huaquin puchushcacunataca, 
ninami tucuchinga. 
26Shinallata cambaj churajunacunatapash, can huatarishpa juyaillata 
alichirishcatapashmi quichunajunga. 
27Nalita rurana munaihuanlla purishcatapash, Egipto llactapi huainayashpa 
causashcatapashmi anchuchisha. Shinamandami paicunataca, alsarishpapash 

na ricungui. Egipto llacta runacunataca, ima horallapash na ashtahuan 
yaringuichu. 
28Ashtahuangarin Mandaj Jatun Dios ñucaca, cashnami nini: Ricui, candaca 
can na ricunayachishca runacunapaj maquipillata, cambaj shungupi 
millanayachishca runacunapaj maquipillatami churani. 
29Paicunami, candaca ninandapacha na ricunayachishpa llaquichinajunga. Can 
imatalla rurashcamanda charishcacunataca, tucuillatami quichunajunga. 
Candaca, tucuillata llujchichishpa, lluchullatami saquinajunga. Chashnami, 
can huainayashpa mapayashcapash, nalita rurana munaihuanlla purishpa 
mapayashcapash, culquimanda can huainayashcapash ricuringa. 
30Shuj llactacunapi causajcunata catishpa paicunahuan 
huainayashcamandami, cai llaquicunaca japinga. Paicunapaj yanga 
dioscunahuanmi mapayarcangui. 
31Canga, cambaj ñañapaj ñandallatami catircangui. Shinamandami, cambaj 
ñañaman cushca vasopi ufianatallata, cambaj maquipipash cusha. 
32Mandaj Jatun Dios ñucaca, cashnatapashmi nini: Cambaj ñañaman cushca 
jundu, ancho vasopillatami, cambash ufiangui. Chai vasoca, ashtacata apaj, 
jatumbachami. Shuj llactacunapi causajcunaca, candaca ninandami 
nalicachishpa, na cazushpa asinajunga. 
33Canga chulunlla sirina, llaquinayaita tucuchi tucuna vasomanda ufiashpami, 
ninanda machashpa, nanaitapash japingui. Cambaj ñaña Samariaman cushca 
vasomandallata ufiashpami, chashna tucungui. 
34Chaitaca, shaijungacaman ufiashpami, vasocunataca faquingui. Cambaj 
chuchucunatapashmi aspiringui. Chaitaca, ñucami chashna nircani” ninmi 
Mandaj Jatun Diosca. 
35Chaimandami Mandaj Jatun Diosca, cashnatapash nin: “Ñucata 
cungashpami, huashaman churahuarcangui. Shina cashcamandaca nalita 

rurana munaihuanlla purishpa huainayashcamandami, cambash llaquita 
apangui” ninmi. 
36Mandaj Diosca, cashnatapashmi nihuarca: “Huañuna aichayu runa. Ahola 
shuti huarmipash, Aholiba shuti huarmipash ima nalita ruranajushcataca, 
¿nachu ricuchina cangui? Millanayaita paicuna rurashcataca, ¿nachu can 
villana cangui? 
37Paicunaca, cazarashca jahua shujcunahuan causashcamandami, paicunapaj 
maquipash yahuarlla tucushca. Shinallata paicunapaj yanga dioscunahuanmi 
huainayanajurca. Paicuna ñucaman ungushca churicunatapash, ninapimi 
rupachinajurca. 
38Paicunaca, ashtahuan caicunatapashmi ruranajurca: Ñucapajlla 
huasitapashmi, chai punllapica mapayachirca. Samana ñuca punllacunatapash, 
yangapimi churarca. 
39Paicunapaj churicunataca, paicunapaj yanga dioscunaman cushpa 
rupachishca punllallatami, ñucapajlla huasita mapayachingapajpash 
yaicunajurca. Ricui, chashnami ñucapajlla huasi chaupipica ruranajurca. 
40Chashna rurashca jahuami, caru llactamanda runacunata pushamuchun 
cachanajurca. Paicunataca, villaj runacunahuanmi cayachun cachashca carca. 
Shina cachajpimi shamunajurca. Paicuna juyachunmi armarcangui, 
ñavicunatapash pintarircangui, juyailla huatarinatapash huatarircangui. 
41Micungapaj alichishca meza ladopi tiaj juyailla tiarinapimi tiarircangui. Chai 
meza jahuapillatami, ñuca inciensotapash, ñuca aceitetapash churarcangui. 
42Paihuan samanajuj tandanajushca gentecuna caparinajujmi uyarirca. 
Paicunaca, jichushca pambapi causaj sabeocunami, yanga runacunahuan 
shamushca carca. Chai runacunaca, chai huarmicunapaj maquipica, 
brazaletecunata huatachishpa, umapica juyailla coronacunatapashmi 
churachinajurca. 

43Cazarashca jahua shujcunahuan causashpa payayashca huarmimandaca, 
cashnami nircani: ‘¿Chai huarmihuanga, cunangamanllu huainayashpa 
catinajun, paipash chai jaricunahuan huainayajunrachu?’ nircanimi. 
44Culquimanda huainayashpalla causaj huarmipajman shamunshnami 
shamunajurca. Ahola shuti huarmipajmambash, Aholiba shuti 
huarmipajmambash, na pinganayachij chai huarmicunapajmanmi chashna 
shamunajurca. 
45Chaimandami chai huarmicunataca, cazarashca jahua shujcunahuan 
causajcunata imashna llaquichinata mandashcapi nijunshnallata, 
huañuchishpa yahuarta jichajcunata imashna llaquichinata mandashcapi 
nijunshnallata, imatapash cashcatapacha ruraj runacuna llaquichinajunga. 
Cazarashca jahua shujcunahuan causaj huarmicuna, yahuarlla maqui 
huarmicuna cajpimi, chashna ruranga” nihuarcami. 
46Chaimandami Mandaj Jatun Diosca, cashna nihuarca: “Ñucami, chai 
huarmicunata llaquichinajuchunga, soldadocunata vichai cachasha. Chai 
huarmicunataca pandachijcunaman, shuhuajcunamanmi cusha. 
47Paicunataca, chai pandachij runacunami rumicunahuan peganajunga, 
espadacunahuambashmi huashaman yalijta tujsinajunga. Paicunapaj 
churicunatapash, ushicunatapashmi huañuchinajunga. Paicunapaj 
huasicunatapash, ninahuan rupachishpami tucuchinajunga. 
48Chai llactapi nalita rurana munaihuanlla purijcunataca tucuchishami. Chaita 
ricushpami, tucui huarmicunapash yuyaita japinajunga. Chaimandami, jatun 
nalicunata canguna rurashcatashnaca na ruranajunga. 
49Cangunallata, chashna jatun nalicunata ruranajushcamanda, cangunapaj 
yanga dioscunahuan huainayashpa juchacunata rurashcamandapashmi, japina 
cashcataca japinguichi. Chashna rurajpimi ñucataca, Mandaj Jatun Dios cajta 
yachanguichi” nihuarcami. 

Ezequiel 24 

Timbujuj mangahuan chimbapurashpa parlashcami 

1Iscun huata chunga quillapaj chunga punllapimi, Mandaj Diosca cai 
shimicunata cashna nishpa villahuarca: 
2“Huañuna aichayu runa, cunan ima punlla cajta escribi. Cunan 
punllapillatami, Babilonia llactata jatun mandajca, Jerusalenda 
llaquichingapaj chaupipi churarca. 
3Chai na cazuj runacunataca, chimbapurashpa yachachina parlohuan cashna 
yachachi: Mandaj Jatun Diosca, cashnami nin: ‘Mangata tulpapi shayachishpa, 
chaipica yacuta churai. 
4Chai jipaca, aicha fitishcata tandachishpa, tucui ali aichatalla churangui. 
Changa aichata, huasha lomo aichata churangui. Tullucunatapash, alitalla 
agllashpa jundachingui. 
5Chaipaca, ashtahuan ali llamata agllashpa japingui. Chai jipaca, tullucunata 
ucuman churashpa, ali timbungacaman rupachingui. Chai mangapica, 
tullucunatapash alipacha yanungui’ ninmi. 
6Mandaj Jatun Diosca, cashnatapashmi nin: ‘Huañuchishpalla causaj pueblolla, 
¡aij imachari tucungui! Cai puebloca, jirrumbrashca mangashnami tucushca. 
Chaitaca, na anchuchi ushashcachu. Chai aichacunataca, suerteta na 
rurashpallata, asha asha llujchilla. 
7Cai pueblo chaupipica, paicunapaj yahuarllami tian. Chai yahuartaca, llambu 
rumi jahuapimi jichashca. Chai yahuartaca, ñutu alpa quilpachunllapash, na 
alpa jahuapi jichashcachu. 
8Paicuna imashna llaquichishcashnallata randi llaquichingapaj, ninanda 
fiñarishpami ama quilpai ushachun, paicunapaj yahuartaca shinlli rumi 
jahuapi churasha’ ninmi nishpa yachachi” nishpami villahuarcami. 
9Shinamandami Mandaj Jatun Diosca, cashnatapash nihuarca: “Huañuchishpa 
yahuarta jichaj pueblolla, ¡aij imachari tucungui! Ñucapash, candaca ashtaca 
yamdata tandachishpami rupachisha. 

10Ashtaca yamdata churashpa rupachishpami, chai aichataca apiyashpa 
tucurishpa sanguyangacaman yanusha. Tullucunapashmi rupashpa tucuringa. 
11Chai chushaj mangataca, ninayashpa manga ucupash rupachun, chaipi tiaj 
mapapash rupachun, jirrumbrashcapash rupashpa tucurichunmi, ninayashca 
carbón jahuapi churasha. 
12Jirrumbrashcata llujchingapaj munashpapash, yangallatami shaijurca. 
Chaica, ninapillami rupashpa tucuringa. 
13Canga, nalita rurana munaihuanlla purishpa mapayashcamandaca, llaquita 
apanami cangui. Cambaj mapata ñuca fichangapaj munajpipash, canga 
napacha saquingapaj munarcanguichu. Canda llaquichishpa, ñuca ninanda 
fiñarishcata yalichingacaman, napacha mapa illaj canguichu. 
14Mandaj Dios ñuca villashcataca pactachishapachami. Chai llaquica 
shamungapachami. Tigrashpapash na ricushachu, llaquitallapash na 
llaquishachu. Can imatalla rurashpa causashcashnallatami, ricushpa 
llaquichinajunga” ninmi Mandaj Jatun Diosca. 

Ezequielpaj huarmi huañushcatami villajun 

15Mandaj Diosca cai shimicunatami, cashna nishpa villahuarca: 
16“Huañuna aichayu runa. Ricui, can cushijushpa charishca huarmitaca, 
cungashcapimi causaita quichusha. Paimandaca, ama yarishpa yarishpa 
huacanguichu, cambaj viquitapash ama jichanguichu. 
17Shungu ucupilla llaquiringui. Huañushcamandaca, yana churajunatapash 
ama churajunguichu. Ashtahuangarin umapica, turbante nishcata churajungui. 
Chaquipipash, chaquipi churajunata churajungui, ñavitapash ama fachahuan 
quilparinguichu. Huañuipi yanushca micunatapash, ama micunguichu” 
nihuarcami. 
18Chaitami tutamandaca, gentecunaman villarcani. Chishipaca, ñapash ñuca 
huarmica huañurcallami. Cayandi tutamandaca, Dios mandashcashnallatami 
rurarcani. 

19Chaita ricushpami, gentecunaca: “Caita can chashna rurashcacunaca, 
ñucanchiman imata ricuchij cashcataca, ¿nachu villagringui?” ninajurca. 
20Shina nijpimi, cashna nijurcani: “Mandaj Diosca cai shimicunatami, cashna 
nishpa villahuarca: 
21‘Tucui israelcunata, cashna ningui: Mandaj Jatun Diosca, cashnami nin: 
Ricuichi, canguna ushaita charishpa jariyana, cangunapaj ñavihuan ricushpa 
munana, cangunapaj shungupi cushijuna, ñuca huasitaca yangapimi churasha. 
Shinallata canguna saquishca cangunapaj churicunapash, ushicunapash 
espadapimi huañunga. 
22Cangunapash, ñuca imashna rurashcashnallatami, rurana canguichi. 
Cangunapaj ñavitaca, na fachahuan quilparinachu canguichi. Huañuipi 
gentecuna micuj micunatapash, na micunachu canguichi. 
23Umapica turbante nishcata, chaquipica chaquipi churajunacunatami 
churajuna canguichi. Yarishpa yarishpapash, na huacanachu canguichi. 
Ashtahuangarin canguna nalita rurashcamandami, tucuchi tucunguichi. 
Shinallata caishuj, chaishujmi aij ninajunguichi. 
24Ezequielmi, imatapash rurashpa cangunaman ricuchinga. Pai imashna 
rurashcatami, cangunapash tucuita rurana canguichi. Shina tucujpimi 
ñucataca, Mandaj Jatun Dios cajta yachanguichi’ ninmi ningui. 
25Huañuna aichayu runa. Shuj punllami, paicuna jariyashpa cushijushca, 
paicunapaj ñavihuan ricushpa cushijushca, paicunapaj shungupi munashca, 
paicuna pacajuna shinlli torretaca urmachisha. Shinallata paicunapaj 
churicunatapash, ushicunatapashmi tucuchisha. 
26Shina llaquichijui punllapimi, huañunamanda shuj quishpirishpa, ima 
tucushcata canman villangapaj shamunga. 
27Chai punllami cambaj shimica, huañunamanda pacajushpa shamuj chai 
runahuan rimangapaj pascaringa. Chaipimi parlangui, na ashtahuan upa 

tucunguichu. Canmi paicunapaca, shuj ricuchina cangui. Chaimandami 
ñucataca, Mandaj Dios cajta yachanajunga nishpami villahuarca” nijurcanimi. 

Ezequiel 25 

Amón shuti llactata llaquichinatami villashca 

1Mandaj Diosca, cai shimicunatami cashna nishpa villahuarca: 
2“Huañuna aichayu runa. Amonitacunata ricushpa, paicunata llaquichinata 
villagri. 
3Amonitacunataca, cashna ningui: Mandaj Jatun Dios rimashcata uyaichi. 
Mandaj Jatun Diosca, cashnami nin: ‘Cangunaca, ñucapajlla huasita yangapi 
churashcatapash, Israel llactata llaquinayaita tucuchishcatapash, Judá llactapi 
causajcuna prezu apai tucushcatapash: ¡Alita chashna tucurca! nishpami 
cushijurcanguichi. 
4Chaimandami cangunataca, indi llujshimuj ladopi causajcuna japichun cushpa 
saquisha. Cangunapaj llactapica corralcunata, carpacunatami 
shayachinajunga. Canguna tarpushca granocunatapash paicunami micunga, 
lechetapash paicunami ufianajunga. 
5Rabá shuti pueblotaca, camellocuna causachunmi saquisha. Amón llactataca, 
llamacunata michina pambatami rurasha. Shina rurajpimi ñucataca, Mandaj 
Dios cajta yachanguichi’ ninmi nishpa villangui” nihuarcami. 
6Mandaj Jatun Diosca, cashnatapashmi nijurca: “Israel llactataca, tucui alma 
ninandapacha nalicachishpami, maquita huactarishpa, chaquihuan 
tushurishpa ninanda cushijurcanguichi. 
7Ricui, shina rurashcamandami, ñuca maquita chutashpa cangunatapash 
llaquichisha. Shinallata canguna imata charishcatapash quichushpa 
apachunmi, shuj llactacunapi causajcunapaj maquipi churasha. Cangunataca, 
shuj gentecunapaj chaupipi causanajujpipash huañuchishpami, shuj llacta 
chaupicunapi causanajujpipash tucuchisha. Shina tucuchijpimi ñucataca, 
Mandaj Dios cajta yachanguichi” nijurcami. 

Moab shuti llactata llaquichinatami villashca 



2441 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

8Mandaj Jatun Diosca, cashnami nirca: “Moab shuti, Seir shuti llactacunapi 
causajcunaca, cashnami ninajurca: ‘Ricuichi, Judá llactapica, tucui shuj 
llactacunashnallatami causanajun’ ninajurcami. 
9Ricuichi, chaimandami ñucapash, Moab shuti llacta linderocunataca, 
pueblocunamanda callarishpa pascasha. Lindero ladollapi tiaj paicunapaj 
pueblocunamanda callarishpaca, paicuna munashca Bet-jesimot, Baal-meón, 
Quiriataim shuti pueblocunacamanmi pascasha. 
10Indi llujshimuj ladoman causajcunataca, amonitacunahuan macanajuna 
yuyaitami cusha. Paicunapaj cachunmi, paicunaman cusha. Amonitacunataca, 
shuj llacta puracunapica, yaritapash ama yarinajuchunmi, chashna rurasha. 
11Moab shuti llactapipash, ninandami llaquichisha. Shina rurajpimi ñucataca, 
Mandaj Dios cajta yachanajunga” nircami. 

Edom shuti llactata llaquichinatami villashca 

12Mandaj Jatun Diosca, cashnami nirca: “Edom shuti llactapi causajcunaca, 
paicunata llaquichishcamandami Judá llactapi causajcunataca, imashna 
llaquichishnallata llaquichinajurca. Paicunataca, imashna 
llaquichishcashnallata llaquichishpami, yapapacha nalita ruranajurca. 
13Chashna cashcamandami, Mandaj Jatun Dios ñucaca, cashna nini: Ñucapash 
ñuca maquita chutashpami, Edom shuti llactataca llaquichisha. Chai llactapica, 
runacunatapash, animalcunatapash huañuchishpami, llaquinayaita 
tucuchishpa saquisha. Temán shuti llactamanda callarishpaca, Dedán shuti 
llactacunacamanmi espadapi huañunajunga. 
14Paicuna llaquichishcashnallata llaquichingapajmi, Edom shuti llactapi 
causajcunataca, ñuca agllashca israelcunapaj maquipi churasha. Paicunami, 
Edom shuti llactapi causajcunataca, ñuca ninanda fiñarishpa llaquichingapaj 
munashcashnallata llaquichinajunga. Shina rurajpimi, ñucataca imashna 
llaquichishcashnallata llaquichij cajtaca yachanajunga” nijurcami Mandaj 
Jatun Diosca. 

Filisteocunata llaquichinatami villashca 

15Mandaj Jatun Diosca, cashnami nirca: “Filisteocunaca, punda fiñanajushcata 
na cungashpami, llaquichinata yariajlla causanajurca. Chaimandami imashna 
llaquishcashnallata, ninanda fiñarishpa tucuchinajurca. 
16Chashna rurashcamandami Mandaj Dios ñucaca, cashna nini: Ricuichi, 
filisteocunataca ñuca maquita chutashpa llaquichishpami, cereteocunatapash 
huañuchisha. Shinallata mama cucha manñapi huaquin 
puchushcacunatapashmi tucuchisha. 
17Paicunataca, nalita ruranamanda jarcashpa rimashpami, ninandapacha 
fiñarishpa paicuna llaquichishcashnallata llaquichisha. Imashna 
llaquichishcashnallata llaquichijpimi ñucataca, Mandaj Dios cajta 
yachanajunga” nircami. 

Ezequiel 26 

Tiro shuti pueblota llaquichinatami villashca 

1Chunga shuj huata, callari quillapaj punda punllapimi, cashna tucurca: 
Mandaj Diosca, chaipimi cai shimicunata cashna nishpa villahuarca: 
2“Huañuna aichayu runa. Tiro shuti puebloca, Jerusalenda fiñashpami, cashna 
nijurca: ‘Jajai, llactacunapaj pungushna llactaca, tucuchi tucushcami. 
Shinamandami ñucapajmanllata tigramurca. Ñucaca, gentecunahuan jundami 
casha, paica jichui tucushcami canga. Alita chashna tucurca’ nijurcami. 
3Shinamandami Mandaj Jatun Dios ñucaca, cashna nini: Tiro shuti pueblolla, 
ricui ñucaca canhuan fiñarishcami cani. Imashnami mama cuchaca, yacuta 
ninanda jatarichin, chashnallatami ñucapash ashtaca llactacunata vichai 
pushamusha. 
4Paicunami, Tiro shuti pueblo pircacunatapash ñutunajunga, 
torrecunatapashmi shitanajunga. Chaitami, ñutu alpacaman fichashpa, jaca 
llambu rumitashna saquisha. 

5Mama cucha chaupipipash, linllicunata chaquichina pambami tucunga. 
Mandaj Jatun Dios ñucami, chashna nini. Shuj llactacunamanda 
shamujcunami, imalla tiajcunatapash quichushpa apanajunga. 
6Pambapi causajcunaca, espadapimi huañunajunga. Chaita ricushpami 
ñucataca, Mandaj Dios cajta yachanajunga” nijurcami. 
7Mandaj Jatun Diosca, cashnatapashmi nin: “Ricui, Tiro shuti pueblota 
llaquichinajuchunmi jahua ladomandaca, Babilonia llactata jatun mandaj 
Nabucodonosor shuti runata pushamusha. Paica, jatun mandajcunatapash 
jatun mandajmi. Paica, ashtaca caballocunahuan, carretacunahuan, caballopi 
tiarij soldadocunahuan, ashtaca runacunahuanmi shamunga. 
8Paicunami, pambapi causajcunataca, espadahuan huañuchinajunga. Canda 
llaquichingapaca, torrecunatami muyundipi shayachinajunga. Baluarte 
nishcacunahuan, jarcarina escudohuan shinllipacha shayarishpami 
macanajunajunga. 
9Canda fiñashpami, cambaj jatun pircacunata urmachingapaca, ariete 
nishcacunata shayachinajunga. Cambaj torrecunatapash, jachacunahuanmi 
tucuchinajunga. 
10Paicunapaj ashtaca caballocunahuan shamunajushcamandami, cangunataca 
ñutu alpalla quilpanga. Paicunapaj caballocunapash, carretacunapaj 
ruedacunapash culunlla shamunajujpimi, muyundi cambaj pircacunapash 
chujchunga. Tucuchi tucushca pueblopi pirca utujurishcata yaicunshna, 
cambaj pungucunata yaicujpimi, chashna tucunga. 
11Caballocunaca, paicunapaj sillucunahuan tucui ñangunata sarushpami 
purinajunga. Cambaj gentecunataca, espadahuanmi huañuchinajunga. 
Shinllitapacha shayachishca cambaj pilarcunapash, alpamanmi urmanajunga. 
12Can imatalla charishcacunatapash shuhuashpami, cambaj jatunacunatapash 
quichushpa apanajunga. Pircacunatapash tucuillata urmachishpami, cambaj 
juyailla huasicunatapash tucuchinajunga. Can charishca rumicunatapash, 
caspicunatapash, ñutu alpatapash yacu chaupipimi shitanajunga. 

13Cambi caparishpa candanacunatapash tucuchishami. Shinallata cítara 
nishcacunata tocashcapash, na ashtahuan uyaringachu. 
14Candaca, jaca llambu rumitashnami saquisha. Canga, linllicunata 
chaquichina pambami tucungui. Candaca, ima horallapash cutinga na 
shayachingachu. Mandaj Dios ñucami, chashna nini” ninmi Mandaj Jatun 
Diosca. 
15Mandaj Jatun Diosca, Tiro shuti pueblotaca cashnatapashmi nijurca: “Mama 
cucha manñapi causajcunaca, culunlla can urmajpica, ¿nachu chujchunajunga? 
Chugrichi tucushpa caparinajujpi, cambaj chaupipi causajcunata ninanda 
huañuchinajujpica, ¿nachu chujchunajunga? 
16Chai jatun llaquita uyashpaca, mama cucha manñapi causajcunata jatun 
mandajcunapash, paicuna mandashpa tiajujmanda uriajushpami, jahualla 
churajushcata anchuchishpa, bordashca churajunacunatapash llujchishpa 
lluchulla tucunajunga. Ninanda manllarishpami, alpapilla tiarinajunga. Can 
chashna tucushcata ricushpami, punllandi ninanda manllarishpa ricunman 
quedanajunga. 
17Canmandaca, yarishpa yarishpa huacashpami, cashna ninajunga: 
‘¿Imashnata canga tucurircangui? Canga, mama cucha muyundi pueblocunapi 
causanajuj runacunahuan jundamari carcangui. Alicachi tucushca pueblomari 
carcangui. Mama cucha muyundipica, canllamari ninan shinlli causarcangui. 
Cambash, cambi causajcunapashmari, cangunapaj tucuilla muyundipi 
manllachishpa causarcanguichi’ ninajungami. 
18Cunanga, can urmajui punllapica, yacu chaupipi tiaj llactacunapash 
chujchungami. Can tucurijpica, mama cucha chaupicunapi tiaj alpacunapash 
manllaringami” nijurcami. 
19Mandaj Jatun Diosca, cashnatapashmi nirca: “Candaca, pipash na causanajuj 
llactacunatashnami, llaquinayaita shitashcata saquisha. Manllanayai ucu ucu 
yacutami llujchimushpa, cambajman cachamusha. Chai ashtaca yacumi, 
candaca quilpanga. 

20Pambana utujuman urai rijcunahuanmi, candapash urai richun saquisha. 
Ñaupa huatacunamanda gentecunahuanmi, urai richun saquisha. Ñaupa 
punllacunapi jichushca pambacunata saquishcashnami, pambana utujuman 
urai rijcunahuanga, cai pacha ucucunapi churasha. Shina rurajpimi, cambica 
pipash cutinga na causanga. Chashna rurashpami, runacuna causanajuj cai 
pachapica, ninanda cushichisha. 
21Candaca, jatun manllarinatami rurasha, canga na ashtahuan causanguichu. 
Candaca mascashpapash, napacha cutinga tarinajungachu” nircami Mandaj 
Jatun Diosca. 

Ezequiel 27 

1Mandaj Diosca cai shimicunatami, cashna nishpa villahuarca: 
2“Huañuna aichayu runa. Tiro shuti pueblomandaca jatarishpa, yarishpa 
yarishpa huacayari. 
3Mama cucha manñacunapi tiaj ashtaca pueblocunahuan jatushpa, randishpa 
causanajuj, mama cucha manñapillata tiajuj Tiro shuti pueblotaca, cashna 
ningui: Mandaj Jatun Diosmi, cashna nin: ‘Tiro shuti pueblolla, canga 
tucuimanda yali juyaillagumi cani’ nijurcanguimi. 
4Cambaj linderocunaca, mama cucha chaupipimi tiajun. Canda shayachijcuna 
rurashpa tucuchijpimi, juyaillagupacha tucurcangui. 
5Caspicunahuan ruranataca, Senir shuti urcumanda hayas nishca 
caspicunahuanmi, candaca ruranajurca. Jatun barco chaupipi caspita 
shayachingapajpash, Líbano shuti urcumandami cedro quirucunata 
apamunajurca. 
6Barcota purichina caspicunataca, Basán shuti llactamanda encina nishca 
caspicunatami ruranajurca. Can tiarinacunataca, Quitim shuti llacta 
ladomanda pino caspicunapi marfilta churashpami ruranajurca. 

7Barcota purichingapaj huairata japina telacunaca, Egiptopi bordashca ali 
juyailla telacunami carca. Carpatapash, mama cucha manñacunapi tiaj Elisa 
shuti llactamanda azul, yanalla puca telahuanmi ruranajurca. 
8Cambaj barcota, caspihuan purichijcunaca, Sidón shuti, Arvad shuti 
pueblocunapi causajcunami carca. Tiro shuti pueblolla, alipacha yachajushca 
runacunaca, cambimi causanajurca. Paicunami, cambaj jatun barcocunataca 
purichinajurca. 
9Gebal shuti pueblomanda rucucunapash, barcota ruranata ashtahuan ali 
yachaj runacunapashmi, barco chijtarishcacunata alichinajurca. Tucui 
barcocunapash, chai barcocunata caspihuan purichijcunapashmi jatungapaj, 
randingapaj cambajman shamunajurca. 
10Cambaj soldadocunahuanga, Persia, Lud, Fut shuti llactacunamanda 
macanajunata ali yachaj soldadocunami carca. Cambica, jarcarina 
escudocunata, umapi churajuna jirrucunatami huarcunajurca. Chaicunami 
candaca punchayachinajurca. 
11Shinallata Arvad shuti pueblomanda runacunaca, cambaj soldadocunandimi, 
muyundi cambaj pirca jahuacunapi shayanajurca. Gamadeo nishca 
gentecunaca, cambaj torrecunapimi shayanajurca. Paicunapaj jarcarina 
escudocunataca, cambaj muyundi pirca jahuacunapimi huarcunajurca. 
Chaicunahuanmi, ashtahuan juyaillagupacha tucurcangui. 
12Canga, imatapash ashtacatapacha charijpimi, Tarsis shuti pueblopi 
causajcunaca, culquita, jirruta, estañota, plomota apashpa, cambaj plazacunapi 
randishpa jatungapaj shamunajurca. 
13Javán, Tubal, Mesec shuti llactacunamandapashmi, randishpa jatungapaj 
cambajman shamunajurca. Paicunaca runacunata, broncemanda 
rurashcacunata apashpami, cambaj plazacunapi randishpa jatungapaj 
shamunajurca. 

14Togarma shuti llactapi causajcunapash caballocunata, macanajuicunapi ali 
calpaj caballocunata, mulocunata apashpami, cambaj plazacunapi randishpa 
jatungapaj shamunajurca. 
15Dedán shuti llactamandapash, cambajmanmi purishpa jatungapaj 
shamunajurca. Mama cucha manñacunapi ashtaca causajcunaca, 
jatunacunatami cambajmanda japishpa apanajurca. Paicunaca, marfil 
quirucunata, ébano caspicunatami canman cunajurca. 
16Edom shuti llactapi causajcunapashmi, can ashtaca charishcacunata 
randishpa jatunajurca. Paicunaca: perlascunata, yana puca telacunata, 
bordashca churajunacunata, tucuimanda yali ali lino telacunata, coralcunata, 
rubíes rumicunata apashpami, cambaj plazacunaman shamunajurca. 
17Judá llactapi causajcunapash, israelcunapashmi, randishpa jatungapaj 
cambajman shamunajurca. Paicunaca: Minit shuti, Panag shuti 
pueblocunamanda trigota, balun mishquita, aceiteta, resinata apashpami, 
cambaj plazacunapi randishpa jatungapaj shamunajurca. 
18Damasco shuti pueblopi causajcunaca, can imatalla rurashpa ashtaca 
charishcamanda, ashtahuan ima juyaillacunata charishcamandami, Helbón 
shuti pueblomanda vinota, yuraj milmata apashpa, randishpa jatungapaj 
shamunajurca. 
19Shinallata Dan shuti pueblopi causajcunapash, Javán shuti llactapi 
causanajuj caita chaita purij gentecunapashmi, cambaj plazacunaman 
shamunajurca. Paicunaca, labrashca jirruta, mirra yacuta, mishquilla ashnajuj 
viruta apashpami, cambaj plazacunapi jatushpa randingapaj shamunajurca. 
20Dedán shuti llactamanda runacunaca, carretacunapi churana ninan valishca 
pañocunatami canman jatunajurca. 
21Arabia llactapi causajcunapash, Cedar shuti ailluta tucui mandajcunapash, 
maltun llamacunata, jari llamacunata, jari chivocunata apamushpami, 
purishpa jatungapaj cambajman shamunajurca. Caicunata randishcatami, 
canman jatunajurca. 

22Sabá shuti llactamanda, Raama shuti aillumanda jatujcunaca, canmanmi 
jatushpa randinajurca. Paicunaca, tucuimanda yali mishquilla ashnajujcunata, 
juyailla tucuilla rumicunata, orota apamushpami, cambaj plazacunaman 
shamunajurca. 
23Harán, Cane, Edén shuti pueblocunapi causajcunapash, Sabá, Asiria, Quilmad 
shuti llactacunapi causajcunapashmi, imatapash randishpa jatungapaj, 
canhuan ari ninajurca. 
24Canman jatujcunaca, tauca imalla charishcacunatami canman randishpa 
jatunajurca. Bordashca azul churajunacunata, cajonbi churashca juyailla 
churajunacunata, racuta caupushca puchacunahuan huatashca 
churajunacunata, cedro caspicunatapashmi jatunajurca. 
25Tarsis shuti pueblomanda barcocunami, can imatalla randishcacunataca, 
ashtaca gentecunashna apamunajurca. Chaimandami canga, ninan charij 
tucurcangui. Mama cucha chaupipica, imata cashpapash ninandapachami 
mirachijurcangui. 
26Cambaj barcocunata caspihuan purichijcunami candaca, ashtaca yacu 
chaupiman pusharca. Indi llujshimuj ladomanda cunujlla huaira shamushpami 
candaca, mama cucha chaupipi pambarca. 
27Ashtacata can charishcacuna, imatalla can randishcacuna, randishpa can 
apamushcacuna, barcocunata caspihuan purichijcuna, jatun barcota 
purichijcuna, barco chijtarishcacunata alichijcuna, cambaj jatunacunata 
ricujcuna, macanajunata ali yachaj, cambi causanajuj tucui soldadocuna, 
cambi causanajuj tucui ashtaca gentecunapashmi cambica causanajun. Can 
llaquichi tucujui punllacunapica, paicunapashmi mama cucha chaupipi 
huashajunga. 
28Shinallata yacupi purinata yachajcuna ninanda caparijta uyashpami, mama 
cucha manñapi causajcunaca chujchunajunga. 

29Barcocunata caspihuan tucui purichijcunapashmi, jatun barcocunamanda 
uriajunajunga. Barcota caspihuan purichijcunapash, mama cuchapi jatun 
barcocunata purichijcunapash alpapimi quedanajunga. 
30Cambica, jatun llaquinayaita caparishcami uyaringa. Umapipash, alpatami 
churarinajunga. Uchufapipashmi, caiman chaiman urmanajunga. 
31Canmandaca, ajchatami ruturinajunga. Cañamutami cinturaspi 
huatarinajunga. Canmandaca, shungu ucupi nanarishpami, yarishpa yarishpa 
ninanda llaquirishpa huacanajunga. 
32Paicunaca, ninanda llaquirishpami yarishpa yarishpa huacanajunga. 
Paicunaca: ‘Mama cucha chaupipi tucuchi tucushca Tiro shuti puebloshnaca, 
¿pita tiarcayari?’ nishpami, yarishpa yarishpa huacanajunga. 
33Cambaj jatun barcocunapi imalla jatunacunata apashpaca, ashtaca 
gentecunatami cushichijurcangui. Llactacunata jatun mandajcunatapash, 
ashtaca cambaj charishcacunahuan, cambaj jatunacunahuanmi ninanda 
charijyachircangui. 
34Mama cucha manllanayai yacu ucucunapi llaquichi tucuna punllapica, 
cambaj jatunacunapash, cambi causaj ashtaca gentecunapashmi, cambaj 
chaupipillata huashajunga. 
35Mama cucha manñacunapi tucui causajcunaca canda ricushpami 
manllarinajunga. Paicunata jatun mandajcunapash, manllarishpami 
chujchunajunga. Paicunapaj ñavicunapash, shujpachami tucunajunga. 
36Shuj pueblocunapi randishpa jatujcunapashmi, candaca silbachinajunga. 
Canga, jatun manllarinami tucungui. Causaita causaicamanmi illangui” 
nijurcami. 

Ezequiel 28 

1Mandaj Diosca cai shimicunatami, cashna nishpa villahuarca: 
2“Huañuna aichayu runa. Tiro shuti pueblota mandajtaca, cashna ni: Mandaj 
Jatun Diosca, cashnami nin: ‘Canga, cambaj shungupi jariyashpami: Ñucaca 

diosmi cani. Chaimandami, Taita Dios tiarinapi tiarishpa, mama cucha 
chaupipi tiajuni nirijurcangui. (Canga runallami cangui, napacha Taita Dios 
canguichu). Canga, cambaj shungupica, Taita Diosmi cani yajurcanguimi. 
3Ricui canga, Danieltapash yali alipacha yachajushcami cangui. Cambaca, 
imapash na yachai ushanalla, ima pacallapash na tianllu. 
4Can alipacha yachajushcahuan, aligutapacha yarishpa purishcahuanmi, ninan 
charij tucurcangui. Shinallata orotapash, culquitapash ashtacatami 
mirachircangui. 
5Jatungapaj, randingapaj ari nijunatapash alipacha yachashpami, ima 
charinacunatapash ashtacata mirachircangui. Canga, chashna ninan charij 
tucushpami, cambaj shungupica jariyarcangui’ ni” nishpami villahuarca. 
6Shinamandami Mandaj Jatun Diosca, candaca cashnatapash nin: “Canga, 
cambaj shungupica, Taita Diosmi cani yajurcanguimi. 
7Ricui, shinamandami shuj llactacunamanda ninan shinlli runacunata 
cambajman cachamusha. Paicunami, espadata alichinamanda espadata 
llujchishpa, can juyailla alipacha yachajushcataca tucuchinga. Shinami, can 
punchapamba cajtaca mapayachinga. 
8Candaca, huañushcata pambana utujumanmi urai cachanajunga. Cambash, 
mama cucha chaupipi huañujcunashnallatami huañungui. 
9Canga, canda huañuchijujpaj ñaupajpica: ‘¿Ñucaca, Taita Diosmari cani’ 
ninguimanllu? Canda huañuchijpaj maquipica, huañuna aichayu runallami 
cangui. Canga, na Taita Dios canguichu. 
10Circuncisión nishcata na rurashcacunashnami, shuj llacta runacunapaj 
maquipi huañungui. Cai shimicunataca, ñucami cashna nini” ninmi Mandaj 
Jatun Diosca. 
11Mandaj Diosca, cai shimicunatami cashna nishpa villahuarca: 
12“Huañuna aichayu runa. Tiro shuti pueblota jatun mandajmandaca, cashna 
nishpa yarishpa yarishpa huacangui: Mandaj Jatun Diosca, cashnami nin: 

‘Canga, ima pandatapash na rurajta ricuchij selloshnami carcangui. Alipacha 
yachajushcapash, juyaillaguta rurashpa tucuchishcapashmi carcangui. 
13Canga, Taita Diospaj Edén shuti huertapishnami causarcangui. Cambaj 
churajunapash, juyailla tucui rumicunahuan rurashcami carca: Cornerina, 
topacio, jaspe, crisólito, berilo, ónice, zafiro, carbunclo, esmeralda nishca 
rumicunahuan, orohuambashmi rurashca carca. Canda rurai punllapica, 
tamborcunata, gaitacunata tocanata ali yachajcunatapash, ñami alichishcalla 
carca. 
14Canga, imatapash jarcaj jatun querubín nishcami carcangui. Chaimandami 
candaca, Taita Dios ñucapajlla urcupi churarcani. Canga, chaipimi carcangui. 
Nina rupajuj rumi chaupicunapimi purijurcangui. 
15Canda rurashca punllamandapacha, jatun nalita rurashcata cambi ñuca 
taringacamanga, ima pandatapash na rurashpami causarcangui. 
16Jatushpa randingapaj caipi chaipi ninandapacha ari nijushpami, jatun nalita 
rurarcangui. Chashna rurashpami, juchata rurarcangui. Cuidaj querubinlla, 
shinamandami candaca, Taita Dios ñucapajlla urcumandapash, nina rupajuj 
rumi chaupicunamandapash shitarcani. 
17Canga, juyaillagupacha cashpami cambaj shungu ucupica, jatun tucurcangui. 
Punchapambagu cashpami, ali yachaitapash naliman tigrachircangui. 
Chaimandami candaca, alpaman shitasha. Can imashna tucushcata 
ricunajuchunmi, jatun mandajcunapaj ñaupajpi churasha. 
18Jatun nalicunata ninanda rurashpa, jatushpa randingapaj ari ninajushpa 
nalita rurashpami, cambaj diospaj huasitaca yangapi churarcangui. 
Chaimandami, cambaj chaupipica ninata japichircani. Chai ninami, candaca 
tucuchirca. Cai pachapica, tucuicuna ricujtami candaca uchufatalla saquircani. 
19Chaimandami, canda tucui rijsij gentecunaca, canmanda manllarinajunga. 
Canga, jatun manllarinami tucungui. Causaita causaicamanmi illangui’ nishpa 
huacangui” nihuarcami. 

Sidón shuti pueblota llaquichinatami villashca 

20Mandaj Diosca cai shimicunatami, cashna nishpa villahuarca: 
21“Huañuna aichayu runa. Sidón shuti pueblo ladoman ricushpa, chai pueblota 
llaquichinata villai. 
22Paitaca cashna ningui: Mandaj Jatun Diosca, cashnami nin: ‘Ricui, Sidón 
shuti pueblolla. Ñucami, canhuanga fiñarishca cani. Ñucaca, cambaj 
chaupipimi jatunyachi tucusha. Ñuca chaipi llaquichishpa, jucha illaj cajta 
ricuchijpimi ñucataca, Mandaj Dios cajta yachanajunga. 
23Jatun ung:uicunatami, paipajman cachasha. Ñangunapipash, yahuartami 
jichasha. Chai pueblo chaupipillatami, huañushcacunapash urmanajunga. 
Paitaca, tucui ladomandami espadahuan llaquichingapaj shamunajunga. Shina 
rurajta ricushpami ñucataca, Mandaj Dios cajta yachanajunga. 
24Israelcunapaca, paicunapaj muyundipi causanajuj paicunata fiñajcunaca, na 
ashtahuan casha aspinshna, auja tujsishpa nanachinshna cangachu. 
Chaimandami ñucataca, Mandaj Dios cajta yachanajunga’ ninmi ningui” 
nihuarcami. 
25Mandaj Jatun Diosca, cashnatapashmi nirca: “Shuj gentecunapaj 
chaupicunapi, caipi chaipi causanajuj israelcunata tandachimushpmi, chai 
llactacunapi causajcunapaj ñavipica, jucha illaj ricurisha. Israelcunaca, 
paicunapaj llactapimi causanajunga. Chai llactataca, ñucata servij 
Jacobomanmi cararcani. 
26Chai llactapimi imatapash na manllashpa causanajunga. Chaipica, 
huasicunata shayachishpa, uvas yuracunata tarpushpami, aliguta cungashca 
causanajunga. Paicunapaj muyundipi causanajuj, paicuna imatalla 
charishcacunata quichushpa apaj runacunata ñuca llaquichijpimi, chashna 
causanajunga. Chaita ricushpami ñucataca, paicunata Mandaj Taita Dios cajta 
yachanajunga” nircami. 

Ezequiel 29 

Egipto llactata llaquichinatami villashca 

1Chunga huata chunga quilla, chai quillapaj chunga ishcai punllapimi, Mandaj 
Diosca cai shimicunata cashna nishpa villahuarca: 
2“Huañuna aichayu runa. Egipto llactata jatun mandaj Faraonda fiñashpa 
ricushpa, paitapash, tucui Egipto llactatapash, ñuca llaquichinata villai. 
3Canga, cashna nishpa villai: Mandaj Jatun Diosca, cashnami nin: ‘Egipto 
llactata jatun mandaj Faraonlla ricui, ñucami canhuanga fiñarishca cani. 
Canga, dragón shuti jatun animal, pai causajuj jatun yacucunapi sirijunshnami 
cangui. Canga: Nilo shuti jatun yacuca ñucapajmi, ñucami rurarcani 
nircanguimi. 
4Shinamandami ñucaca, garfio nishca jirrucunata, cambaj quijadascunapi 
churachisha. Cambaj jatun yacucunapi tiaj pijicunataca, cambaj escamapimi 
llutasha. Candaca, cambaj chai jatun yacu chaupicunamandami llujchisha. 
Chashna llujchijpimi, cambaj jatun yacucunamanda pijicunaca, cambaj 
escamapi llutarishpa tucuilla llujshinga. 
5Shina llujchishpami candapash, cambaj jatun yacucunamanda tucuilla 
pijicunatapash, jichushca pambapi saquisha. Yanga, chushaj pambapimi 
urmangui. Candaca, pipash na tandachishpa japingachu. Candaca, cai pachapi 
tiaj millai animalcuna, jahuata rij alasyu animalcuna micunajuchunmi curcani. 
6Shina rurajpimi, Egiptopi tucui causajcunaca ñucataca, Mandaj Dios cajta 
yachanajunga. Paicunaca israelcunapaca, sucus taunashnami carca. 
7Canga, maquihuan tacarijpillatami, faquirishpa paicunapaj rigrata tucuilla 
faquircangui. Cambi taunarijpillata faquirishpami, paicunapaj tucuilla huasha 
tulluta faquircangui’ ninmi nishpa villai” nihuarcami. 
8Shinamandami Mandaj Jatun Diosca, cashna nijurca: “Ricui, canda 
llaquichingapajmi espadata apamuni. Chaihuanmi, cambi causaj runacunata, 
animalcunatapash tucuchisha. 

9Egipto llactaca llaquinayaita tucuchi tucushca, jichushcami quedanga. Shina 
rurajpimi ñucataca, Mandaj Dios cajta yachanajunga. Canga: ‘Nilo shuti jatun 
yacuca ñucapajmi, ñucami rurarcani’ nircanguimi. 
10Ricui, shinamandami canhuambash, cambi tiaj jatun yacucunahuambash, 
ninanda fiñarini. Egipto llactataca, Migdol pueblomanda callarishpa, Sevene 
shuti pueblocaman, Etiopía llacta linderocamanmi, llaquinayaita tucuchi 
tucushcata, jichushca, chulunlla pambata saquisha. 
11Chai llactataca runacunapash, animalcunallapash na yalingachu. Chuscu 
chunga huatacamanmi, chaipica pipash na causanga. 
12Egipto llactataca, shuj llactacunata llaquinayaita tucuchishcashnallatami, 
chulunlla llactata saquisha. Chaipi tiaj pueblocunatapash, shuj pueblocunata 
tucuchishcashnallatami tucuchisha. Chuscu chunga huatacamanmi, jichushca 
siringa. Egiptopi causajcunataca, shuj llacta puracunamanmi, tucui 
llactacunaman caita chaita cachasha” nijurcami. 
13Mandaj Jatun Diosca, cashnami nijurca: “Shuj gentecuna causanajuj purapi 
caita chaita cachai tucushpa causanajuj Egipto llacta runacunataca, chuscu 
chunga huata jipami tandachisha. 
14Egiptomanda prezu apai tucushcacunata cutin tigrachimushpaca, paicuna 
huacharishca Patros shuti llactamanllatami pushasha. Chaipica, paicunaca na 
ricunayachi tucushca llactami canga. 
15Mandajuj shuj llactacunahuan chimbapurajpica, yangalla llactami canga. 
Shuj llactacunata llaquichingapaca, ima horapash na ashtahuan jatari 
ushangachu. Ashtahuangarin ñucami paicunataca, shuj llactacunata ama cutin 
mandashpa chari ushachun, huaquindalla saquisha. 
16Chaimandami israelcunaca, paicuna ayudachunga na ashtahuan 
shuyanajunga. Paicunata catishpa shinlli tucushpa, juchata cutin ruranataca na 
yarinajungachu. Chaimandami ñucataca, Mandaj Jatun Dios cajta 
yachanajunga” nijurcami. 

17Ishcai chunga sucta huatapaj punda quilla callari punllami, cashna tucurca: 
Mandaj Diosca, cai shimicunatami cashna nishpa villahuarca: 
18“Huañuna aichayu runa. Babilonia llactata jatun mandaj Nabucodonosor 
runaca, Tiro shuti pueblota mishangapajmi, paipaj soldadocunataca 
shinllitapacha macanajuchirca. Chaimandami paicunaca, ajchacunapash 
lluchurishca, huashacunapash chugrishca quedashca. Tiro shuti pueblota 
llaquichishpa ayudashcamandaca paipash, paipaj soldadocunapash 
imatallapash na japircachu. 
19Chaimandami Mandaj Jatun Dios ñucallata, cashna nini: Ricui, Egipto 
llactataca, ñucami Babilonia llactata jatun mandaj Nabucodonosor runaman 
cuni. Paimi, chai llactapi imalla tiajtapash, macanajushpa imatalla 
quichumushcacunatapash tandachishpa japinga. Chai tucuita japishpami, 
paipaj soldadocunaman cunga. 
20Paipaj soldadocunahuan Tiro pueblota llaquichishpa, shinlli ruranata 
rurashcamandami, Egipto llactataca curcani. Paicunaca, ñucatami 
servinajurca. Mandaj Jatun Dios ñucallatami, shina nini. 
21Chai huatacunami, israelcunapaj ushaitaca cutin retoñachisha. Ezequiel, 
cambaj shimipi ñuca rimachijpimi, paicunapaj chaupipi villangui. Chaita 
ricushpami ñucataca, Mandaj Dios cajta yachanajunga” nihuarcami. 

Ezequiel 30 

1Mandaj Diosca, cai shimicunatami cashna nishpa villahuarca: 
2“Huañuna aichayu runa. Ñuca ima nishcata, cashna nishpa villai: Mandaj 
Jatun Diosca, cashnami nin: ‘Ninanda llaquirishpa huacaichiyari. Chai 
punllapica, ¡aij imachari tucunguichi! 
3Chai punllami ña pactamujun. Mandaj Dios llaquichina punllami, ña 
chayamujun. Chai punllapica, fuyu jundashca punllami canga, llactacunata 
llaquichina punllami canga. 

4Espadami, Egiptoman shamunga. Espadahuan chugrichi tucushpa Egiptopi 
urmanajujpimi, Etiopía llactapi causajcunaca manllarinajunga. Paicuna 
imatalla charishcacunatapash apashpami, huasicunataca ucu callari 
rumicaman tucuchinga. 
5Chai punllapica Etiopía, Fut, Lud shuti llactacunapi causajcunapash, tucui 
Arabia llactapi, Libia llactapi causajcunapash, paihuan tandanajushca 
llactacunapi causajcunapashmi, paicunahuanllata espadahuan huañuchi 
tucunajunga’ ninmi nishpa villai” nihuarcami. 
6Mandaj Diosca, cashnami nijurca: “Egipto llactata ayudashpa shinllichij 
runacunapashmi, huañushpa urmanga. Jariyashpa mandaj Egipto llactaca, 
Migdol shuti pueblomanda callarishpa Sevene shuti pueblocamanmi, chaipi 
causajcunaca espadahuan huañuchi tucunga. Mandaj Jatun Dios ñucami, 
chashna nini. 
7Egipto llactaca, shuj llactacunashnallata llaquinayaitami tucuchi tucunga. 
Chaipi tiaj pueblocunapash, shuj pueblocunashnallatami jichushca pambacuna 
quedanga. 
8Egiptopi ninata japichishpa, paita tucui ayudajcunandi tucuchijta ricushpami 
ñucataca, Mandaj Dios cajta yachanajunga. 
9Chai huatacunapica, shuj villajcunami imatapash na manllashpa causajuj 
Etiopía llactata manllachingapaj, ñuca ñaupajmanda llujshishpa, jatun 
barcocunapi rinajunga. Egipto llactata llaquichijpi manllarishcashnallatami, 
ninanda manllarinajunga. Ricuichi, chai punllapash ñami pactamujun” 
nijurcami. 
10Mandaj Jatun Diosca, cashnami nijurca: “Egiptopi imatalla 
charishcacunataca, Babilonia llactata jatun mandaj Nabucodonosor runapaj 
maquipi churashpami tucuchisha. 
11Chai llactata tucuchingapaca paitapash, paipaj gentecunatapash, chai 
llactacunapi causaj ninan shinlli soldadocunatapashmi pushamusha. 

Paicunapaj espadacunata alichinamanda llujchishpami, Egiptopi causajcunata 
huañuchishpa, chai llactapica huañushcacunahuan jundachinga. 
12Jatun yacucunatapashmi chaquichisha. Chai llactataca, nalita ruraj 
runacunamanmi cusha. Chai llactataca, chaipi tucui imalla tiajcunandimi, caru 
llactamanda shamujcuna tucuchinajuchun cusha. Cai shimicunataca, Mandaj 
Diosmi chashna nin” nijurcami. 
13Mandaj Jatun Diosca, cashnami nijurca: “Egipto llactapi tiaj imamambash 
rijchaj dioscunatapash, Menfis shuti pueblopi tiaj yanga dioscunatapashmi 
tucuchisha. Egipto llactata mandajca, na ashtahuan tiangachu. Egipto 
llactapica, ninan manllaitami churasha. 
14Patros shuti llactatapashmi, llaquinayaita tucuchisha. Zoán shuti pueblopica, 
ninatami japichisha. Tebas shuti pueblopi causajcunatapashmi ninanda 
llaquichisha. 
15Shinallata jatun pircahuan jarcashca Egipto llactapaj Sin nishca 
pueblopipashmi, ñuca ninanda fiñarishcata talinshna cachamusha. Tebas shuti 
pueblopi causanajuj ashtaca gentecunatapashmi tucuchisha. 
16Egiptopica, ninatami japichisha. Sin nishca puebloca, manllanayaitami 
nanachinga. Tebas shuti puebloca, ñutui tucushcami canga. Menfis shuti 
pueblotaca, ninan llaquicuna japijungallami. 
17Avén shuti, Pibeset shuti pueblocunapi causanajuj, chairalla viñai 
huambracunaca, espadahuan huañuchi tucushpami urmanajunga. 
Huarmicunaca, prezumi apai tucunajunga. 
18Egipto llacta ninan ushaihuan mandajushcata llaquichijpimi, Tafnes shuti 
pueblopica punllapash tutayanga. Chaipimi, pai jariyashpa mandajushcapash 
tucuringa. Chai llactapica, yana yana tutami quilpanga. Muyundi uchilla 
llactacunapi causajcunaca, prezumi apai tucunajunga. 
19Egipto llactataca llaquichishapachami. Shina rurajpimi ñucataca, Mandaj 
Dios cajta yachanajunga” nijurcami. 

20Chunga shuj huatapaj callari quilla canchis punllapimi, cashna tucurca: 
Chaipimi Mandaj Diosca, cai shimicunata cashna nishpa villahuarca: 
21“Huañuna aichayu runa. Egipto llactata jatun mandaj Faraonbaj rigrataca 
faquircanimi. Ricui, chai rigrataca, na jambicunata churashpa, na 
huatachishcachu. Chai rigra ali tucushpa, espadata shinllita charichumbash, na 
jacuchishpa chumbihuan huatachishcachu. 
22Chaimandami Mandaj Jatun Dios ñucallata, cashnatapash nini: Egipto 
llactata jatun mandaj Faraonhuan fiñarishcami, caipi cani. Chaimandami 
paipaj ali rigratapash, faquishca rigratapash ashtahuan faquisha. Shinami, 
maquipi charijuj espadataca cacharichisha. 
23Egiptopi causajcunataca, shuj llacta puracunamanmi tucui llactacunaman, 
caita chaita cachasha. 
24Babilonia llactata jatun mandajpaj rigrataca shinllichishpami, ñuca espadata 
paipaj maquipi churasha. Ashtahuangarin Faraonbaj rigrataca ñucami 
faquisha. Shina faquijpimi, chugrichi tucushpa ña huañugrijunshna aij nishpa, 
chai mandajpaj ñaupajpi ninanda huacajunga. 
25Babilonia llactata jatun mandajpaj rigrata shinllichishpami, Faraonbaj 
rigrataca ushai illajta saquisha. Babilonia llactata jatun mandajpaj maquipimi, 
ñuca espadata churasha. Paimi, Egipto llactaman maquita chutashpa 
llaquichijunga. Chaita ricushpami ñucataca, Mandaj Dios cajta yachanajunga. 
26Egiptopi causajcunataca, shuj llacta puracunamanmi tucui llactacunaman, 
caita chaita cachasha. Chaita ricushpami ñucataca, Mandaj Dios cajta 
yachanajunga” nihuarcami. 

Ezequiel 31 

1Chunga shuj huatapaj quimsa quilla punda punllapimi, cashna tucurca: 
Mandaj Diosca cai shimicunatami, cashna nishpa villahuarca: 

2“Huañuna aichayu runa. Egipto llactata jatun mandaj Faraondapash, paipaj 
gentecunatapash cashna ningui: ‘Can ninan ushaita charishcataca, ¿pihuanda 
chimbapurarircangui? 
3Ricui, Asiria llactaca, Líbano llactapi tiaj juyailla malqui junda jatun cedro 
quirushnami carca. Malquicuna junda tucushpa, jatun jatunda viñashcashnami 
carca. Chai quiru umapash, ashtaca malqui chaupicunapimi carca. 
4Paitaca, yacucunami viñachirca. Manllanayai ucu ucu yacucunami 
jatunyachirca. Paipaj jatun yacucunaca, paipaj chaqui muyunditami urai 
rinajurca. Chai pambapi tiaj tucui shuj quirucunamambashmi cachajurca. 
5Chaimandami, pambapi tiaj tucui quirucunamandaca, ashtahuan yali jatunlla 
viñarca. Paipaj malquicunapash, ninandami mirarca. Ashtaca yacu 
tiashcamandami, paipaj malquicunaca ashtahuan jatunda viñarca. 
6Paipaj malquicunapimi, jahuata rij alasyu tucui animalcunapash, tazinda 
ruranajurca. Chai quiru malqui ucupica, pambapi causaj tucui animalcunami 
huachanajurca. Chai quirupaj llandupica, ashtaca llactacunapashmi 
causanajurca. 
7Paipaj sapicuna ashtaca yacu manñapi cashcamandami, jatun malquicuna 
tucushpa, ninanda viñashpa juyailla tucurca. 
8Chai quirutaca, Taita Diospaj huertapi tiaj cedro quirucunapash, na yali 
jatunllu carca. Haya nishca quiru malquicunapash, na paipaj malquicunashna 
carcachu. Castaño nishca quirucunapash, na paishna malquisapa carcachu. 
Taita Diospaj huertapica, maijan quirupash na paishna juyaillaguca tiarcachu. 
9Paipaj ashtaca malquicunahuanmi juyaillaguta rurarcani. Chaimandami, Taita 
Diospaj Edén shuti huertapi tiaj tucui quirucunaca, ñuca chashna cashcaiman 
yashpa ricunajurca’ ningui” nihuarcami. 
10Chaimandami Mandaj Jatun Diosca, cashna nijurca: “Paica, tucuicunata yali 
jatunda viñashcamanda, malqui junda cashcamanda, chaupipi jatun ñavita 
charishcamandami, paipaj shungupica ninanda jariyajurca. 

11Chaimandami paitaca, shuj llactacunapi causanajuj ninan ushaita 
charijcunaman cusha. Paicunaca, pai nalita rurashcashnallata 
llaquichingapachami. Paitaca, ñucami shitashpa saquircani. 
12Paitaca, caru llactamanda shamujcunami tucuchinajunga. Shuj llactacunapi 
causanajuj ninan ushaita charijcunami, paitaca urmachinajunga. 
Shinamandami, tucui paipaj malqui fangacunaca urcu jahuacunapi, pugru 
pambacunapi, tucui llactacunapi tiaj jatun larca yacucunapi urmashpa 
faquirijunga. Shinallata chai quiru ucupi llandushpa causanajuj shuj 
llactacunamanda, gentecunapashmi, paitalla saquishpa rinajunga. 
13Chai quiru urmashca jahuapimi, jahuata rij alasyu tucui animalcuna 
causanajunga. Chai malqui jahuacunapimi, pambapi causaj tucui animalcuna 
sirinajunga. 
14Yacu manñapi viñaj tucui quirucuna yapa jatun cashpalla, ama jatun 
tucunajuchun, fanga junda malquicunata ama yalishpa viñachun, yacuta 
chupashpa viñashcacunapash, ama cungashca causanajuchunmi, chashna 
ruranga. Tucuicunallatami huañushpa, ucu ucu alpaman rina canguichi. 
Cangunapash, huañuna aichayu runacunandimi, cai pacha alpa ucuman 
ringuichi. Ucu jatun utujumanllatami urai ringuichi” nircami. 
15Mandaj Jatun Diosca, cashnami nijurca: “Seolman pai uriajuj punllapillatami, 
yana churajunata churachircani. Manllanayai ucu ucupi tiaj yacuhuanmi 
quilparcani. Paicunapaj jatun yacucunatapash, ashtaca yacucunatapashmi 
jarcarcani. Paimandami, Líbano urcutapash yana yana tutahuan quilparcani. 
Pambapi shayanajuj quirucunapashmi, shaijunshna urmanajurca. 
16Urmachishpa culun nichishpami, llactacunatapash chujchuchircani. 
Pambana utujuman tucui rijcunahuan, Seolman urai cachajushpami chashna 
rurarcani. Shinallata Edén huertapi tiaj agllashca quirucunapash, Líbano 
urcupi tiaj tucuimanda yali ali quirucunapash, yacuta chupaj tucui 
quirucunapash, cai pacha alpa ucupimi cushijunajurca. 

17Paicunapashmi, paihuanllata Seolman urai rinajurca. Espadahuan huañuchi 
tucushcacunapash, paipaj rigrashna cashcacunapash, shuj llacta chaupicunapi 
cashpa, pai llandujpi causajcunapashmi urai rinajurca. 
18Can juyailla canata, jatun tucushca canataca, ¿Edén huertapi tiaj quiru 
puracunamandaca, maijan quiruhuanda chimbapurarishcangui? 
Ashtahuangarin Edén shuti huertapi quirucunandillatami, cai pacha alpa 
ucuman shitai tucungui. Circuncisión nishcata na rurai tucushca 
puracunahuan, espadahuan huañuchi tucushca puracunahuanmi sirigringui. 
Caica Faraonhuan, paipaj tucui gentecunahuanmi chashna canga” nijurcami 
Mandaj Jatun Diosca. 

Ezequiel 32 

1Chunga ishcai huatapaj chunga ishcai quilla punda punllapimi, cashna 
tucurca: Mandaj Diosca cai shimicunatami, cashna nishpa villahuarca: 
2“Huañuna aichayu runa. Egipto llactata jatun mandaj Faraonmandaca, 
yarishpa yarishpa cashna nishpa huacayari: ‘Canga, shuj llacta puracunapica, 
huahua leonshnami cangui. Mama cucha yacucunapi causajuj dragonshnami 
cangui. Cambaj jatun yacucunatapashmi, chaquichin carcangui. Cambaj 
chaquihuan sarushpami, chai yacucunatapash mapayachin carcangui. Chai 
yacu manñacunatapashmi, sarushpa purin carcangui’ nishpa huacayari” 
nihuarcami. 
3Mandaj Jatun Diosca, cashnami nijurca: “Ñucaca, ashtaca gentecunata 
tandachimushpami, ñuca linllita cambaj jahuapi shitasha. Ñuca linllihuanmi, 
candaca vichai apanajunga. 
4Candaca alpapillami saquisha, alpa jahuapimi shitashpa saquisha. Jahuata rij 
alasyu tucui animalcunataca, cambaj jahuapimi tiarichun saquisha. Tucui cai 
pachapi tiaj tucui animalcunamambashmi, na munangacaman micuchun 
carasha. 
5Cambaj aichacunataca, urcucunapimi churasha. Cambi causajcuna 
huañushcacunataca, pugru pambacunapimi jundachisha. 



2462 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

6Cambaj yahuartaca, llactapi tiaj can huambujushca yacupillatami jichasha. 
Cambaj yahuarca, urcucunacamanmi jicharinga, jatun larca yacucunapipashmi 
jundanga. 
7Canda huañuchishca jipaca, jahua pachatapashmi quilpasha. Jahua pachapi 
tiaj luzerocunatapashmi yanayachisha. Inditapash, fuyuhuanmi quilpasha. 
Lunapash na punchayachimungachu. 
8Canmandami, jahua pachapi tiaj tucui punchayachijcunatapash yanayachisha. 
Cambaj llactapica, yana yana tutatami churasha. Mandaj Jatun Dios ñucami, 
chashna nini. 
9Llacta puracunamanda can na rijsishca shuj llactacunaman cambaj puracunata 
prezu apashpami, ashtaca gentecunapaj shungupi llaquillata saquisha. 
10Canmandami, ashtaca gentecunata muspayachishpa saquisha. Cambaj 
jahuami, paicunata jatun mandajcunapash ninanda manllarinajunga. Ñuca 
espadata paicunapaj ñaupajpi punchalla llujchijpimi, chashna tucunajunga. 
Canda llaquichijui punllapica, paicunapaj yuyaipi ninanda manllarishpami, 
cutin cutin chujchunajunga” nihuarcami. 
11Ashtahuangarin Mandaj Jatun Diosca, cashnami nijurca: “Babilonia llactata 
jatun mandajpaj espadami, cambajman shamunga. 
12Cambaj gentecunataca, ninan shinlli runacunapaj espadahuanmi 
huañuchishpa urmachisha. Tucui paicunami, llactacunapi ninan ushaita 
charijcuna canga. Paicunami, jariyashca Egipto llactataca tucuchinga. Chaipi 
tucui ashtaca gentecunapash, shitai tucushcami canga. 
13Ashtaca yacucunapi causaj tucui millai animalcunatapashmi tucuchisha. Chai 
yacucunataca, runapaj chaquihuambash, animalpaj silluhuambash, na 
ashtahuan sarushpa mapayachinajungachu. 
14Ashtahuangarin cambaj yacucunataca, mapa illajtami rurasha. Shinallata 
jatun yacucunataca, aceiteshna richunmi saquisha. Mandaj Jatun Dios ñucami, 
chashna nini. 

15Egipto llactataca jichushcata saquijpi, chaipi imalla tiajcunatapash 
quichushpa tucuillata apajpi, chaipi causajcunatapash tucuillata 
huañuchijpimi ñucataca, Mandaj Dios cajta yachanajunga. 
16Cai shimicunaca, yarishpa yarishpa huacanami. Cai candanatami 
candanajunga. Shuj llactacunapi causaj huarmicunami candanajunga. Egipto 
llactamandapash, chaipi tucui causajcunamandapashmi, yarishpa yarishpa 
huacanajunga” nijurcami Mandaj Jatun Diosca. 
17Chunga ishcai huatapaj callari quilla chunga picha punllapimi, cashna 
tucunga: Mandaj Diosca, cai shimicunatami cashna nishpa villahuarca: 
18“Huañuna aichayu runa. Egipto llactapi causanajuj ashtaca 
gentecunamandaca, yarishpa yarishpa huacayari. Paitapash, ninan ushaita 
charij llactacunapi causaj huarmicunatapash, pambana utujuman urai 
rijcunandi, cai pacha alpa ucu ucuman shitayari. 
19Canga, juyaillagu cashcamanda, circuncisionda na rurashcacunandi 
siringapaj urai riyari. 
20Espadahuan huañuchi tucushca puracunahuanmi urmanga. Paitaca, 
espadahuan huañuchi tucushca cachunmi curcani. Egipto llactatapash, chaipi 
tucui causajcunatapash apamuichilla. 
21Egipto llactataca, tucuita yali ninan ushaita charijcunapash, chai llactatallata 
ayudajcunapashmi, Seol chaupimanda rimanajunga. Paicunaca, espadapi 
huañuchi tucushpa, circuncisionda na rurashcacunahuan, Seolman urai 
rishpami chaipi sirinajun. 
22Asiria llactapash, paipaj tucui ashtaca gentecunandi chaipimi. Paita 
pambashca muyundipica, paipaj gentecunata pambashca utujucunami tiajun. 
Paicunapash tucuillami, espadahuan huañuchi tucushpa urmarca. 
23Paicunata pambashca utujucunaca, jatun utuju ladopimi tiajun. Shinallata 
paita pambashca muyundipica, paipaj gentecunata pambashca utujucunami 

tiajun. Paicunapash tucuillami, espadahuan huañuchi tucushpa urmarca. 
Paicunaca, cai pachapi causajcunata manllachijcunami carca. 
24Elam shuti llactapash chaipimi. Paita pambashca muyundipica, tucui ashtaca 
gentecunata pambashca utujucunami tiajun. Paicunaca tucuicunami, 
espadahuan huañuchi tucushpa urmarca. Circuncisionda na rurashca 
runacunaca, cai pachapi causajcunata ninanda manllachipa 
causashcamandami, cai pacha ashtahuan ucuman pambai tucunajurca. 
Paicunapash, pambai tucushca puracunahuanllatami, pingai tucunajurca. 
25Paitapash, paipaj tucui ashtaca gentecunatapash, huañushcacunapaj 
chaupipimi camapi churanajurca. Paipaj muyundipica, paipaj gentecunata 
pambashca utujucunami tianajun. Tucui paicunapash, circuncisionda na 
rurashcacunami carca. Cai pachapi causajcunata ninanda 
manllachishcamandami, espadahuan huañuchi tucunajurca. Ashtahuangarin 
paicunapash, pambana utujuman urai rijcunahuanllatami pingai tucunajurca. 
Huañushcacunapaj chaupipimi, paipash churai tucurca. 
26Mesec shuti, Tubal shuti llactacunapash, paicunapaj ashtaca gentecunandi 
chaipimi. Paita pambashca muyundipica, paipaj gentecunata pambashca 
utujucunami tianajun. Paicunapash, cai pachapi causajcunata ninanda 
manllachishcamandami, tucuicuna circuncisionda na rurashcacuna, 
espadahuan huañuchi tucushcacuna carca. 
27Circuncisionda na rurashca, shinlli runacuna jatun macanajuipi huañushpa 
sirinajuj runacunahuanga, na siringachu. Paicunaca, jatun macanajuipi 
macanajunacunandimi, Seolman urai rinajurca. Espadatapash saunachishpami 
cachanajurca. Cai pachapi ninan ushaita charijcunatapash 
manllachishcamandami, paicunapaj juchacunaca paicunapaj tullucunapillata 
canga. 
28Egipto llactalla, canga circuncisionda na rurashcacunahuanmi llaquichi 
tucungui. Cambash, espadahuan huañuchi tucushcacunahuanmi siringui. 

29Edom shuti shuti llactapash, chai llactata jatun mandajcunapash, paicuna 
churashca tucui mandajcunapash chaipimi. Paicunaca, ninan ushaita charishca 
cashpapash, espadahuan huañuchi tucushcacunahuanmi urai rinajurca. 
Paicunaca, circuncisionda na rurashcacunandi pambana utujuman, huañushpa 
urai rishcacunandimi sirinajunga. 
30Jahua lado llactata tucui mandajcunapash, Sidón shuti pueblopi tucui 
causajcunapash chaipimi. Paicunaca, manllachijcuna cashpapash, ninan 
ushaita charijcuna cashpapash pingai tucushpami, huañushcacunahuan urai 
rinajurca. Espadahuan huañuchi tucushcacunahuanmi, circuncisionda na 
rurashcacuna sirinajun. Paicunapash, huañushcacuna pambai tucuna utujuman 
urai rijcunahuanllatami pingai tucunajun. 
31Cai tucui huañushcata ricushpami Faraonga, na paipaj ashtaca gentecunalla 
huañushcata ricushpa cushijunga. Faraonbash, paipaj tucui soldadocunapash, 
espadahuanmi huañuchi tucurca. Mandaj Jatun Dios ñucallatami, shina nini. 
32Ñucami, cai pachapi causajcunapaca, manllaita churarcani. Chaimandami 
Faraonbash, paipaj tucui ashtaca gentecunapash, espadahuan huañuchi 
tucushcacunahuan, circuncisionda na rurashcacuna sirinajunga” ninmi Mandaj 
Jatun Diosca. 

Ezequiel 33 

Chapariashpa cuidaj runa imatalla ruranatami villajun 
(Ez. 3:16-21) 

1Mandaj Diosca cai shimicunatami, cashna nishpa villahuarca: 
2“Huañuna aichayu runa, cambaj llacta puracunaman cashna nishpa villai: 
‘Ñuca espadata cai llactaman cachamujpica, cai pachapi causaj gentecunaca, 
paicunapaj llacta puramanda shuj runata agllashpami, chapariashpa cuidachun 
churanajunga. 
3Chai runaca, ñuca espada chai llactaman shamujujta ricushpaca, trompetata 
huacachishpami gentecunaman villanga. 

4Maijan cashpapash chai trompeta huacajta uyashpapash na 
pacajushcamandami, espada shamushpa chugrichishpa huañuchinga. Shina 
huañuchijpica paipaj yahuarca, paipaj jahuallatami canga. 
5Chai trompeta huacajta uyashpapash na pacajushcamandami, paipaj yahuarca 
paipaj jahuallata canga. Ashtahuangarin trompeta huacajta uyashpa 
pacajushpaca, paipaj causaitami quishpichinga. 
6Ashtahuangarin espada shamujujta ricushpapash, chapariashpa cuidaj chai 
runa trompetata na huacachijpica, gentecunaca na pacajungachu. 
Shinamandami espada shamushpaca, chai pueblopi causaj puramandaca, 
maijanda cashpapash paipaj juchamanda huañuchinga. Ashtahuangarin paipaj 
yahuarca, chapariashpa cuidaj chai runapaj jahuami canga. 
7Huañuna aichayu runa. Candaca, israelcunata chapariashpa cuidaj cachunmi 
churarcani. Cunanga, ñuca imatalla nishcata ali uyangui. Paicunataca, ñucapaj 
randi shinllitapacha tacuringui. 
8Ñucaca, ñucata na manllaj runataca: Ñucata na manllashcamandaca, 
huañunapachami cangui nishami. Shina nijpipash ñucata na manllaj runa 
nalita ruranata saquichun, can na villajpica, ñucata na manllaj runaca, paipaj 
juchamandami huañunga. Ashtahuangarin paipaj yahuarca, cambaj jahuami 
canga. 
9Ashtahuangarin ñucata na manllaj runa nalita runata saquichun, can rimashca 
jahua na saquishpaca, paipaj juchamandami huañunga. Ashtahuangarin canga, 
cambaj causaitaca quishpichinguimi’ nishpa villai. 

Taita Diospaj ñanguca aligupachami 
(Ez. 18:21-32) 

10Huañuna aichayu runa. Canga, israelcunataca cashna ni: Cangunaca, cashna 
nishpami rimarcanguichi: ‘Ñucanchi na cazushcapash, ñucanchi 
juchacunapash ñucanchi jahuallatami. Shinamandami ñucanchica 
tucurinajunchi. Shina cashpaca, ¿imashnata causashunyari?’ nircanguichimi 
ni. 

11Cashnatapash ningui: Mandaj Jatun Diosca, cashnami nin: ‘Ñucaca 
causajunipachami. Ñucata na manllaj runa huañuchunga, na munanichu. 
Ashtahuangarin ñucata na manllaj runaca, pai imashna causajushcata 
saquishpa, causaita charichunmi munani. Shina cashcamanda nalita 
ruranajushcata saquishpa, ñucapajman tigrarimuichiyari, tigrarimuichiyari. 
Israelcunalla, ¿imashpata huañunguichiyari?’ ninmi ningui. 
12Huañuna aichayu runa. Cambaj llacta puracunataca, cashna ni: ‘Maijambash 
ñucata na manllashpa jariyajui punllapica, imatapash cashcatapacha ruraj 
runa, imatapash cashcatapacha rurashcapash na quishpichingachu. Shinallata 
ñucata na manllaj runa nalita rurashcapash, nalita rurashcata saquishpa 
ñucapajman tigrarimujpica na jarcangachu. Imatapash cashcatapacha ruraj 
runa juchata rurashpaca, imatapash cashcatapacha rurashcamandaca na 
causangachu’ ni. 
13Ñucaca, imatapash cashcatapacha ruraj runataca: ‘Causanguipachami’ 
nishami. Shina nijpica paica, imatapash cashcatapacha rurajmi cani yashpami, 
nalita ruranga. Shina rurajpica, tucui imatapash cashcatapacha pai 
rurashcacunataca napacha yarishachu. Ashtahuangarin nalita 
rurashcamandaca huañungapachami. 
14Shinallata ñucata na manllaj runataca: ‘Huañunapachami cangui’ nishami. 
Shina nijpica nalita ruranata saquishpa, ñucapajman tigrarimushpa ima 
pandatapash na rurashpa, imatapash cashcatapachami ruranga. 
15Shinallata ñucata na manllaj runaca, prendata quichushcatapash cutin 
tigrachishpami, imata shuhuashcatapash tigrachinga. Shina rurashpaca, 
pactachinajuchun cushca causaita cuj shimicunatapash pactachishpami, ima 
nalitapash na rurashpa causanga. Shina causashpaca na huañungachu, 
causangapachami. 
16Shina rurajpica, pai juchata punda rurashcacunataca, maijan juchatapash na 
yarishachu. Alita rurashpa, imatapash cashcatapacha rurashpami causanga. 
Shina rurashpaca causangapachami. 

17Chaicunata rurajta ricushpaca, cambaj llacta puracunaca: ‘Jatun Diosta 
catishpa causanaca, napacha alichu’ ninajungami. Ashtahuangarin paicuna 
nalita rurashpa causashcamari nali. 
18Imatapash cashcatapacha ruraj runa imatapash cashcatapacha ruranata 
saquishpa nalita rurashpaca, chai nalita rurashcamandaca huañungapachami. 
19Shinallata ñucata na manllaj runapash, nalita ruranata saquishpa, ima 
pandatapash na rurashpa, imatapash cashcatapacha rurashpaca, chai alita 
rurashcamandaca causangapachami. 
20Cangunaca: ‘Jatun Diosta catishpa causanaca, napacha alichu’ 
ninajurcanguichimi. Israelcunalla, canguna imashna causashcataca ñucami 
tucuicunaman ricuchisha” nihuarcami. 

Jerusalén urmashcatami villashca 

21Ñucanchica, ñami chunga ishcai huatata prezu tianajurcanchi. Chai 
huatapimi, cashna tucurca: Chunga quillapaj picha punllapimi shuj runaca, 
Jerusalenmanda pacajushpa ñucapajman shamurca. Chai runaca: “Pueblotaca 
ñamari quichushca” nishpami villahuarca. 
22Pacajushpa shamuj chai runa, tutamandata ñucapajman nara 
shamujpillatami Mandaj Diosca, chishillata paipaj maquita ñuca jahuapi 
churashpa, cutin rimachihuarca. Shina rimachijpimi, cutinga na upalla 
quedarcani. 
23Mandaj Diosca cai shimicunatami, cashna nishpa villahuarca: 
24“Huañuna aichayu runa. Llaquinayaita tucuchi tucushca Israel llactapi 
causajcunaca, cashna nishpami rimanajun: ‘Abrahamga shujllami carca. Shina 
cashpapash, cai llactataca japircallami. Ñucanchicarin taucacunamari canchi. 
Cai llactataca, ñucanchipaj cachunmi ñucanchiman cararca’ ninajunmi. 
25Shina cashcamanda, cashna nishpa villai: Mandaj Jatun Diosca, cashnami 
nin: ‘Cangunaca aichatapash, yahuarcunandimi micunguichi. Yanga 
dioscunatapashmi vichai ricunguichi, huañuchishpa yahuarta 

jichajcunapashmi canguichi. Shina ruranajushpapash, ¿llactata japinallachu 
canguichi? 
26Cangunaca, espadatalla yarishpa causashpami, millanayaita rurarcanguichi. 
Tucuicunami, cumba runagupaj huarmita nalita rurashpa 
mapayachircanguichi. Shina ruranajushpapash, ¿llactata japinallachu 
canguichi?’ ninmi nishpa villai. 
27Paicunataca cashna ningui: Mandaj Jatun Diosca, cashnami nin: ‘Ñucaca 
causajunipachami. Llaquinayaita tucuchi tucushca llactapi causajcunaca, 
espadahuanmi huañuchi tucunga. Pambacunapi causajcunataca, millai 
animalcunaman micuchunmi cusha. Shinlli torrecunahuan jarcashca 
pueblocunapi, jatun utujucunapi causajcunaca, jatun ung:uihuanmi huañunga. 
28Chai llactataca, jichushca pambata, chulunlla pushtutami saquisha. Ninan 
ushaita charishpa jariyashpa causanaca chingangami. Israel llactapi tiaj 
urcucunapash, llaquinayaitami tucuchi tucunga. Chai urcucunapica, pipash na 
puringachu. 
29Chai tucui millanayaicunata rurashcamanda, chai llactataca chulunlla 
pushtuta, jichushca pambatalla saquijta ricushpami ñucataca, Mandaj Dios 
cajta yachanajunga’ ninmi nishpa villai. 
30Huañuna aichayu runa. Cambaj llacta puracunaca, pata ladocunapi, huasi 
pungucunapi shayarishpami, can rimashcataca nalicachishpa asinajun. 
Paicuna purapash, caishuj chaishujmi: ‘Mandaj Dios imatalla villachishcata 
uyangapaj shamuichi’ ninajun. 
31Paicunaca, ñuca agllashca gentecunashnami cambajman shamunajunga. 
Ñuca agllashca gentecunashna, can imatalla rimashcata cambaj ñaupajpi 
uyashpapash, na pactachinajungachu. Ashtahuangarin mishqui shimicunahuan 
rimashpapash, shungupica charijyanatalla munashpami purinajunga. 
32Ricui, canga paicunapaca juyaimanda candaj runashnami cangui. 
Juyaillaguta tigrachishpa ali candaj runashnami cangui. Paicunaca, can 
villashcacunata uyashpapash, chaitaca na pactachinajungachu. 

33Cai shimicunaca pactamungami, (ñallami pactamunga). Shina pactamujpimi, 
profeta runa paicuna purapi tiashcata yachanajunga” nihuarcami. 

Ezequiel 34 

Israelcunata michijcunata llaquichinata villashcami 

1Mandaj Diosca cai shimicunatami, cashna nishpa villahuarca: 
2“Huañuna aichayu runa. Israelcunata michijcunata fiñashpa llaquichinata 
villai. Cashna nishpa chai michijcunaman villangui: Mandaj Jatun Diosca, 
cashnami nin: ‘Israelcunata michijcunalla, ¡aij imachari tucunguichi! 
Cangunaca, cangunallatamari michirinajunguichi. Michijcunaca, ¿nachu 
llamacunata michin? 
3Cangunaca, virataca micunajunguichimi, milmataca churajunatami 
ruranguichi. Virayashca llamataca, umata fitishpami huañuchinguichi. 
Ashtahuangarin caishuj llamacunataca, na michishpami saquinguichi. 
4Irquilla llamacunatapash, na shinllichishpami saquircanguichi. Huañujuj 
llamagutapash, na jambishpami saquircanguichi. Chaqui faquitapash, na 
huatachishpami saquircanguichi. Caita chaita purinajujpica, corralpipash na 
tandachishpami saquircanguichi. Chingajpipash, na mascanllu carcanguichi. 
Ashtahuangarin ninandapacha llaquichishpami, mandashpa charircanguichi. 
5Paicunaca michij illaimandami, pandashpa caita chaita purinajurca. 
Shinamandami, sachapi causaj tucui animalcunapi japi tucushpa micui 
tucunajurca. Caita chaitami rinajurca. 
6Ñuca llamacunaca chingashcami, tucui urcucunata, tucui lomacunata 
purinajurca. Ñuca llamacunaca cai pachapica, caita chaitami purinajurca. 
Paicunataca pipash na mascarcachu, paicunamandaca pipash na tapurcachu. 
7Shina cashcamanda michijcunalla, Mandaj Dios imatalla nishcata uyaichi: 
8Mandaj Jatun Dios ñucami, cashna nini: Ñucaca causajunipachami. Ñuca 
llamacunataca, michij illajpimi shuhuanajurca. Sachapi tiaj tucui millai 
animalcunami, japishpa micunajurca. Ñuca llamacunataca, ñuca 

michijcunapash na mascagrircachu. Ashtahuangarin chai michijcunaca, pai 
purallata michirishpami, ñuca llamacunataca napacha michinajurca ninimi. 
9Shina cashcamanda michijcunalla, Mandaj Dios ñuca imatalla nishcata 
uyaichi. 
10Mandaj Jatun Dios ñucami, cashna nini: Ricuichi, michijcunahuanga ninanda 
fiñarishcami cani. Ñuca llamacunataca, chai michijcunapaj maquimandami 
mañasha. Llamacunata michinataca saquichishami. Michijcunapash, na 
ashtahuan paicunallata michirinajungachu. Ashtahuangarin ñuca 
llamacunataca, paicunapaj shimimanda cacharichishami. Paicuna 
micunajuchunga, na ashtahuan saquishachu ninimi. 
11Mandaj Jatun Dios ñucami, cashna nini: Ricuichi ñuca, ñucallatami ñuca 
llamacunataca mascangapaj rishpa rijsisha. 
12Imashnami michij runaca, caita chaita cachashca llama puracunapi paipaj 
llamacunata rijsin, chashnallatami ñucapash ñuca llamacunataca rijsisha. 
Fuyulla junda, yana yana punllapi caita chaita cachashca pushtucunamandami 
llujchimusha. 
13Ñucami paicunataca, shuj gentecunamanda llujchimushpa, shuj 
llactacunamanda tandachimusha. Paicunataca, paicunapajpacha llactaman 
pushamushpami, Israel llacta urcucunapi, jatun yacu manñacunapi michisha. 
Chai llactapica, gentecuna causaj tucui pushtucunapimi michisha. 
14Ali jihuacunapimi michisha. Paicunataca, Israel llacta jatun urcucunapimi 
tandachisha. Chaipimi, ali corralpi puñunajunga. Israel llactapi tiaj 
urcucunapica, juyailla verde ali jihuacunata micushpami purinajunga. 
15Ñuca llamacunataca, ñucallatami michisha. Paicuna tandanajuna 
pushtutapash, ñucami carasha. Mandaj Jatun Dios ñucami, chashna nini. 
16Caita chaita rishpa chingashca purijujtapash ñuca mascashpami, corralman 
tigrachimusha. Chaqui faquitapash huatachishpami, irquilla llamatapash 

shinllichisha. Ashtahuangarin virayashca llamata, ninan shinlli llamataca 
tucuchishami. Imatapash cashcatapacha rurashpami michisha. 
17Ashtahuangarin ñuca llamacunalla, cangunamandaca Mandaj Jatun Dios 
ñucallatami, cashna nini: Ricuichi, ñucami llamacunataca llamapura, jari 
llamacunataca, jari chivocunahuan agllashpa, canguna imatalla rurashcata 
ricuchisha. 
18Cangunaca, ali jihuacunata micunajushpapash, chai jihua puchushcataca, 
chaquihuan sarushpami mapayachinguichi. Punchalla ali yacuta ufiashpapash 
chaquihuan sarushpami, chai yacu puchushcataca mapayachinguichi. Shina 
rurashpapash, ¿imapash na canllu yashpachu puringuichi? 
19Ñuca llamacunaca, canguna sarushca jihuatami micunajun. Canguna 
sarushpa mapayachishca yacutami ufianajun. 
20Chaimandami Mandaj Jatun Dios ñucaca, cashna nini: Ricuichi, virayashca 
llama, irquilla llama imatalla rurashcataca, ñucami ricuchisha. 
21Cangunallatami, chai irquilla llamacunataca lado vijsahuan, rigrahuan 
t'angashpa shitarcanguichi. Shinallata tucui irquilla llamacunatami, 
cangunapaj cachucunahuan tuparcanguichi. Caita chaita llujchishpa 
cachangacamanmi, chashna rurarcanguichi. 
22Ñuca llamacunataca, ñucami quishpichisha. Na cutin shuhuashpa 
apanajungachu. Llamacunataca, llamapura tandachishpami, imatalla 
rurashcata ricuchisha. 
23Shinallata paicunata michichunga, shuj michijtami churasha. Paimi 
michinga. Ñucata servij Davidta churajpimi, paica llamacunata michij canga. 
24Mandaj Dios ñucami, paicunapaj Taita Dios casha. Ñucata servij Davidca, 
paicunata mandajmi canga. Mandaj Dios ñucami, chashna nircani. 
25Paicunahuanga, casilla ali causai tiachunmi ari nishpa callarichisha. Cai 
llactamandaca, millai animalcunatapash anchuchishami. Jichushca 

pambacunapipash, imatapash na manllashpami causanajunga. Bosque 
ucucunapimi puñunajunga. 
26Paicunatapash, muyundi ñuca lomacunatapashmi bendiciasha. Tamiana 
punllacunapimi, tamiatapash cachamusha. Chai tamiaca, bendiciashca 
tamiami canga. 
27Pambapi yurapash, alimi fucunga. Alpapipash, ali granotami fucunga. 
Paicunapaj llactapica, imatapash na manllashpami causanajunga. Shina 
causashpami ñucataca, Mandaj Dios cajta yachanajunga. Paicunata yugushpa 
huatashca huascata fitijpi, paicunata servichishpa charijcunapaj maquimanda 
cacharichijpimi, chashna yachanajunga. 
28Shuj llactacunapi causajcunaca, na ashtahuan quichushpa apanajungachu. 
Llactapi tiaj millai animalcunapash, na micungachu. Ashtahuangarin pipash na 
llaquichijpimi, imatapash na manllashpa causanajunga. 
29Ali rijsishca yuracunatami, paicunaman viñachisha. Cai llactapica, na 
ashtahuan yarjaimanda huañunajungachu. Shuj llactacunapi causajcunapaj 
maquipipash, na ashtahuan pingai tucushpa causanajungachu. 
30Shinamandami, paicunata Mandaj Taita Dios ñucallata, paicunahuan cajta 
yachanajunga. Israelcunaca, ñuca agllashca gentecuna cajtapashmi 
yachanajunga. Mandaj Jatun Dios ñucami, chashna nini. 
31Cangunaca, ñuca llamagucunami canguichi. Ñuca jihuapi micuj ñuca 
llamacunalla, cangunaca runacunallami canguichi. Ñucaca, cangunapaj Taita 
Diosmi cani’ ninmi Mandaj Jatun Diosca nishpa villai” nihuarcami. 

Ezequiel 35 

Seir shuti urcupi causajcunata llaquichinatami villashca 

1Mandaj Diosca cai shimicunatami, cashna nishpa villahuarca: 
2“Huañuna aichayu runa. Canga, Seir shuti urcuman ricushpa, paita imashna 
llaquichinata villai. 



2474 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

3Paitaca cashna ningui: Mandaj Jatun Diosca, cashnami nijurca: ‘Seir shuti 
urculla, ricui canhuanga fiñarishcami cani. Candaca, ñuca maquita 
chutashpami llaquichisha. Jichushca pambata, chulunlla pushtutami saquisha. 
4Cambi tiaj pueblocunatapash, llaquinayaitami tucuchisha. Cambashmi, 
llaquinayaita tucuchi tucungui. Shina rurajpimi ñucataca, Mandaj Dios cajta 
yachangui. 
5Tucui causaipi fiñanajushpalla causajushcamandami, candaca chashna 
rurasha. Israelcunataca, ninan llaquita apanajui punllacunapimi, espadahuan 
huañuchijcunaman japishpa curcangui. Ninandapacha llaquichi tucunajui 
punllapimi, chashna rurarcangui. 
6Chaimandami Mandaj Jatun Dios ñucaca, cashna nini: Ñucaca 
causajunipachami. Candapash yahuarta jichai tucuchunmi saquisha. Candaca 
huañuchishpa yahuarta jichangapajmi catinajunga. Huañuchishpa yahuarta 
jichanata saquingapaj can na munashcamandami, candapash huañuchishpa 
yahuarta jichangapaj catinajunga. 
7Seir shuti urcutaca, jichushca urcuta, chulunlla urcutami saquisha. Shinallata 
chaipi causajcunataca rijtapash, shamujtapashmi huañuchisha. 
8Cambaj urcucunapica, chaipi causajcuna huañushcatami jundachisha. Cambaj 
lomacunapipash, pugru pambacunapipash, cambaj jatun larca tucui 
yacucucunapipash, espadahuan huañuchijpimi urmanajunga. 
9Candaca, tucui causaipajmi llaquinayaita tucuchisha. Cambaj 
pueblocunatapash, na ashtahuan cutin shayachinajungachu. Shina rurajpimi 
ñucataca, Mandaj Dios cajta yachanguichi. 
10Canga cashnami nircangui: Ishcandi llactacuna, ishcandi alpacunami ñucapaj 
canga. Chaicunataca, ñucapajlla cachunmi japisha nircanguimi. Mandaj 
Diospash chaipi cajpillatami, chashna nircangui. 
11Chaimandami Mandaj Jatun Dios ñucaca, cashna nini: Ñucaca 
causajunipachami. Imashna can ninanda fiñarishcashnallatami fiñarisha. 

Ninanda can fiñarishpa llaquichishcashnallatami llaquichisha. Israelcunahuan 
fiñanajushpa causashpami, chashna rurajurcangui. Canda chashna 
llaquichijpimi israelcunaca, ñucataca rijsinajunga. 
12Canga, Israel llactapi tiaj urcucunata ninanda fiñashpa nalicachishpa can 
rimashcata, Mandaj Dios ñuca uyashcataca yachanguimi. Canga cashnami 
nircangui: Urcucunaca tucuchi tucushcamari. Micunshna tucuchinajuchunmi, 
ñucanchiman cushca nircanguimi. 
13Canga, ñucata ninanda fiñashpa jariyashpami nalicachishpa rimahuarcangui. 
Chaitaca ñucallatami uyarcani’ ninmi ningui” nihuarcami. 
14Mandaj Jatun Diosca, cashnami nijurca: “Candaca, tucuicuna ricushpa 
cushijunajuchunmi, llaquinayaita saquisha. 
15Canga, israelcuna causanajuj ñuca carashca llacta llaquinayaita tucuchi 
tucushcata ricushpapash cushijurcanguimi, chashnallatami candapash rurasha. 
Seir shuti urcuca llaquinayaitami tucuchi tucunga, tucui Edom llactami, chaipi 
tucui causajcunandi llaquinayaita tucuchi tucunga. Shina rurajpimi ñucataca, 
Mandaj Dios cajta yachanajunga. 

Ezequiel 36 

Jipa punllacunapimi, israelcunaca cutin ali tucunga 

1Huañuna aichayu runa. Israel llacta urcucuna imalla tucunata, cashna nishpa 
villai: Israel llactapi tiaj urcucunalla, Mandaj Dios imatalla nishcata uyaichi” 
nijurcami. 
2Mandaj Jatun Diosca, cashnami nijurca: “Cangunata fiñajcunaca, cashnami 
ninajurca: ‘Jajai, causaita causaicaman tiaj urcucunatapashmi, ñucanchipaj 
cachun carashca’ ninajurcami. 
3Shina cashcamanda ima tucunatapash, cashna nishpa villai: Mandaj Jatun 
Diosca, cashnami nin: ‘Cangunataca, tucui ladocunamanda shamushpami, 
langanshna llaquichishpa, llaquinayaita tucuchinajurca. Chashna rurajpimi, 

cangunataca shuj llactacuna japinajurca. Cangunataca, gentecuna ninanda 
nalicachishpa rimai tucuchunmi urmachirca. 
4Shina cashcamanda Israel llacta urcucunalla, Mandaj Jatun Dios imatalla 
nishcata uyaichi. Mandaj Jatun Diosca, urcucunatapash, lomacunatapash, 
jatun larca yacucunatapash, pugru pambacunatapash, rumi mundunlla 
quedashcacunatapash, llaquinayaita tucuchi tucushca pueblocunatapash, 
imalla tiajta quichushpa apai tucushca pueblocunatapash, muyundi shuj 
llactapi causajcuna ninanda nalicachishca pueblocunatapash, cashnami nin: 
5Shuj llactapi causajcunapash, Edom shuti llactapi causajcunapash, ñuca 
llactataca tucui shunguhuan cushijushpami, quichurishpa japinajurca. Chaipi 
causajcunataca, ninandapacha fiñashpami, prezu apanajurca. Shina 
rurashcamandami, ñucaca nina rupajunshna ninandapacha fiñarishpa 
rimarcani. Mandaj Jatun Dios ñucami, chashna nini. 
6Shina cashcamanda Israel llacta imalla tucunataca, chai llactapi tiaj 
urcucunamambash, lomacunamambash, jatun larca yacucunamambash, pugru 
pambacunamambash, cashna nishpa villai: Mandaj Jatun Diosca, cashnami 
nin: Ricui, cangunaca shuj llactacunapi causajcuna ninanda nalicachishpa 
rimajpimi causarcanguichi. Shinamandami, nina rupajunshna ninandapacha 
fiñarishpa, paicunataca rimarcani. 
7Chaimandami Mandaj Jatun Diosca, cashna nijurca: Cambaj muyundi 
llactacunapi causajcunaca rimajpi pingai tucungami nishpami, ñuca maquita 
alsashpa juramenturcani. 
8Ashtahuangarin Israel llactapi tiaj urcucunalla, ñuca agllashca israelcunapaca, 
yuracuna viñashpa, micuna granocunata fucuichilla. Ñallami paicunaca 
tigramunga. 
9Ricuichi, cangunamandaca ñucami shayarisha. Ñucami cangunapajman 
tigramusha. Cangunaca, yapushpami tarpui tucunguichi. 

10Shinallata chaipi causanajuj israelcunataca, tucuicunatami ashtacata 
mirachisha. Pueblocunapipash taucacunami causanajunga, tucuilla urmashca 
huasicunatapash cutinmi shayachinajunga. 
11Cangunapi causanajuchunga runacunatapash, animalcunatapashmi, 
ashtacata mirachisha. Shina mirachijpimi, ashtacapacha miranajunga. Punda 
huatacunashnallatami, taucacuna causanajunga. Punda huatacunatapash 
yalitami, ashtaca alicunata carasha. Shina rurajpimi ñucataca, Mandaj Dios 
cajta yachanguichi. 
12Cangunapica, ñuca agllashca Israel runacunatami purinajuchun churasha. 
Paicunapaj cachun paicuna japijpimi, canga paicunapaj cangui. Paicunapaj 
huahuacunataca, na cutinga huañuchinguichu. 
13Mandaj Jatun Taita Dios ñucami, cashna nini: Cangunataca, cashnami 
ninajun: Runacunata micuj, llactapi causanajuj huahuacunata huañuchijmi 
canguichi ninajunmi. 
14Shinamandami, runacunataca na ashtahuan tucuchingui. Cambaj llactapi 
causajcunapaj huahuacunatapash, na ashtahuan huañuchinguichu. Mandaj 
Jatun Dios ñucami, chashna nini. 
15Shuj llactacunapi causajcuna nalicachishpa rimashca uyarichunga, ima 
horallapash na saquishachu. Shuj llactapi causajcunaca, na ashtahuan 
nalicachishpa rimangachu. Cambi causaj huahuacunatapash, na ashtahuan 
huañuchinguichu’ ninmi Mandaj Jatun Diosca” nijurcami. 
16Mandaj Diosca cai shimicunatami, cashna nishpa villahuarca: 
17“Huañuna aichayu runa. Israelcunaca, paicunapaj llactapi causanajushpaca, 
paicuna nalita rurashpa causajcunahuanmi mapayachinajurca. Paicuna, ñuca 
ñaupajpi nalita rurashpa causashcapash, quilla nanaihuan ungushca huarmi 
mapayachishcashnami carca. 

18Huañuchishpa yahuarta alpapi jichashcamanda, paicunapaj yanga 
dioscunata mañashpa mapayashcamandami, ñuca ninanda fiñarishcataca 
talinshna, paicunapaj jahuapi cachamurcani. 
19Shuj llactacunaman caita chaita cachajpimi, cai pachapica maitapash 
chajchushca quedarca. Paicuna imashna causashcashnallata, paicuna imashna 
rurashcashnallatami llaquichircani. 
20Chaimandami, shuj llactacunaman paicuna chayajpica, ñuca jucha illaj 
shutita yangapi churashpa, israelcunataca cashna ninajurca: ‘Caicunaca, 
Mandaj Diospaj gentecunami. Diospaj llactamandami llujshimushca’ nishpami 
rimanajurca. 
21Ashtahuangarin paicuna causanajuj llacta puracunapica, jucha illaj ñuca 
shutita yangapi churashpa israelcuna rimanajujta ricushpami llaquirircani. 
22Shina cashcamanda israelcunataca, cashna ni: Mandaj Jatun Diosca, 
cashnami nin: ‘Israelcunalla, ima ruranatapash, cangunamandaca na 
ruranichu. Ashtahuangarin maijan llactaman chayashpapash, jucha illaj ñuca 
shutita yangapi churashpa canguna rimashcamandami, paicunataca 
llaquichigrini. 
23Shuj llacta puracunapi yangapi churashpa canguna rimashca, ñuca jatun 
shutitami, jucha illaj cajta ricuchisha. Chai llacta puracunapi causanajushpami, 
ñuca shutitaca yangapi churashpa rimarcanguichi. Ñuca chashna rurajta 
ricushpami ñucataca, Mandaj Dios cajta yachanajunga. Shuj llactacunapi 
causajcunapaj ñaupajpi, cangunamanda ñuca jucha illaj cajta ricushpami, 
chashna yachanajunga. Mandaj Jatun Dios ñucami, chashna nini. 
24Cangunataca ñucami, shuj llactacunamanda pushamusha. Tucui 
llactacunamanda tandachishpami, cangunapaj llactamanllata pushamusha. 
25Chaipimi cangunapaj jahuapica, mapa illaj yacuta tsirapachisha. Shina 
rurajpimi tucui ima mapata rurashcamandapash, mapa illaj quedanguichi. 
Shinallata cangunapaj tucui yanga dioscunata mañashcamandapashmi, mapa 
illajta saquisha. 

26Cangunapica, mushuj shunguta, mushuj espiritutami churasha. 
Cangunamandaca, rumi shunguta anchuchishpami, aicha shunguta cusha. 
27Cangunapica, ñuca Espiritutami churasha. Chashnami cangunaca, 
pactachinajuchun ñuca cushca shimicunata pactachishpa causanguichi. Imata 
rurachun ñuca mandashcatapashmi pactachinguichi. 
28Cangunapaj ñaupa taitacunaman carashca llactapimi causanguichi. 
Cangunaca, ñuca agllashcacunami canguichi, ñucapash cangunapaj Taita 
Diosmi casha. 
29Cangunataca, tucui mapamandami huacaichisha. Ashtaca trigota 
cayashpami, ninanda mirachisha. Shina rurashpaca, yarjai punllacunataca 
cutinga na cachamushachu. 
30Shuj llactacunapi causajcuna, canguna yarjaihuan cajta ricushpa ama cutin 
nalicachishpa rimanajuchunmi, quirucunapi fucuj, alpacunapi fucuj 
granocunataca ashtacatapacha fucuchisha. 
31Nali ñangunata catishpa causashcatapash, tucui ima nalita rurashcapash, 
imapajpash nali cajtami yaringuichi. Canguna nalicunata rurashcamanda, 
millanayaicunata rurashcamandaca, cangunallatami pingai tucunguichi. 
32Caitaca, alimi yachana canguichi. Cai alicunataca, cangunamandaca na 
ruranichu. Israelcunalla, canguna nalita rurashcamandaca, cangunallata 
ninanda pingai tucushpa musparichi’ ninmi” Mandaj Jatun Diosca. 
33Mandaj Jatun Diosca, cashnami nijurca: “Cangunapaj tucui juchacunata 
anchuchijui punllallatami, pueblocunapi causachumbash churasha. Shinallata 
chai urmashca huasicunatapash, cutinmi shayachinguichi. 
34Cai llactataca, tucui yalijcunami llaquinayaita tucuchi tucushcata ricurca. 
Chashna tucuchi tucushcalla sirina randica, chai alpacunaca yapushcami 
canga. 
35Chaita ricushpami, cashna ninajunga: ‘Llaquinayaita tucuchi tucushca 
alpacunaca, Edén shuti huertashnami tucushca. Jichushca, llaquinayaita 

tucuchi tucushca, urmachishca sirij pueblocunatapash cunanga 
huasichishpami, muyundi pircashpa causanajun’ ninajungami. 
36Cangunapaj muyundi shuj llactacunapi causajcunaca, tucui 
urmachishcacunata ñuca cutin shayachishcatami yachanajunga. Llaquinayaita 
tucuchi tucushca alpatapash, ñuca tarpushcatami yachanajunga. Mandaj Dios 
ñucami, chashna nini. Chaitaca rurashapachami” nijurcami. 
37Mandaj Jatun Diosca, cashnami nijurca: “Israelcunaca, ñucata cutin 
mañanajungarami. Paicuna mañashcata uyashpami, chashna rurasha. 
Runacunataca, llamacunata mirachinshnami mirachisha. 
38Jatun fiesta punllacunapi, Jerusalenman apamushca ñucapajlla 
llamacunashnami, israelcunaca jichushca pueblocunapica jundanga. Chaita 
ricushpami ñucataca, Mandaj Dios cajta yachanajunga” nijurcami. 

Ezequiel 37 

Chaquishca tullucuna tiaj pugru pambatami villajun 

1Mandaj Diosmi, paipaj maquita ñuca jahuapi churarca. Shina churashpami 
Mandaj Diosca, paipaj Espirituhuan shuj pugru pambaman pushashpa, 
tullucunalla junda chaupipi churahuarca. 
2Chaiman pushashpaca, tullucunalla muyundi junda chaupitami yalichihuarca. 
Chai tullucunaca, pamba junda ashtacapachami carca. Ninandapacha 
chaquishca tullucunami carca. 
3Chaipimi cashna nihuarca: “Huañuna aichayu runa. ¿Cai tullucunaca, causaita 
chari ushangachu?” nijpimi, ñucaca: “Mandaj Dioslla, canmi yachapangui” 
nircani. 
4Chaimandami cashna nihuarca: “Cai tullucunaman, cashna nishpa villai: 
Chaquishca tullucuna, Mandaj Dios imata nishcata uyaichi. 
5Mandaj Jatun Diosca, cai chaquishca tullucunataca cashnami nin: ‘Ricuichi, 
ñucami cangunapica ñuca Espirituta churani. Chaimandami causaita 
charinguichi. 

6Cangunapica, angucunata churashpa, aichata jundachishpami, carahuan 
jahualla quilpasha. Chai jipami, cangunapica ñuca Espirituta churasha. Shina 
rurajpimi, causaita charinguichi. Chaita ricushpami ñucataca, Mandaj Dios 
cajta yachanguichi’ nishpa villai” nihuarcami. 
7Ñucata mandashcashnallatami, chai tullucunaman villajurcani. Chashna 
villajujpillatami, ninanda huacamushpa, alpa mama ñapash chujchurca. 
Chaipimi chai tullucunaca, tucuilla paipura tandanajurca. 
8Chaita ricujujpimi tullucunapica, angucuna ñapash ricurishpa, chai jahuapica 
aicha llujshirca. Chai jahuataca carami quilparca, ashtahuangarin paicunapica 
Espirituca na tiarcachu. 
9Chaimandami cashna nihuarca: “Huañuna aichayu runa. Espirituman cashna 
nishpa villai: Espiritulla, Mandaj Jatun Diosca cashnami nin: ‘Espíritu, cai 
pacha chuscundi ladomanda shamushpa, cai huañushcacunapaj jahuapi fucui. 
Shina fucujpica, cutin causangallami’ nishpa villai” nihuarcami. 
10Chaitaca, imashna mandashcashnallatami villarcani. Chaimandami, espíritu 
paicunapi yaicujpi causarishpaca, jatarishpa shayarinajurca. Paicunaca, 
ashtaca ashtaca soldadocunashnami carca. 
11Chai jipami, cashna nihuarca: “Huañuna aichayu runa. Tucui cai tullucunaca, 
israelcunami. Ricui, paicunaca cashnami ninajun: ‘Ñucanchi tullucunaca 
chaquishcami. Ñucanchipaca, imata shuyanapash ña tucurishcami. 
Ñucanchica, tucuillami tucuchi tucushcanchi’ ninajunmi. 
12Shina cashcamanda paicunaman, cashna nishpa villai: Mandaj Jatun Diosca, 
cashnami nin: ‘Ñuca agllashcacunalla. Ricuichi, ñucami cangunata pambashca 
utujucunata pascasha. Chai pambashca utujucunamanda llujchishpami, Israel 
llactaman pushamusha. 
13Ñuca agllashca gentecunalla. Cangunata pambashca utujucunata pascashpa, 
chai utujucunamanda cangunata llujchijpimi ñucataca, Mandaj Dios cajta 
yachanguichi. 

14Ñuca Espirituta cangunapi churajpimi, causaita charinguichi. Cangunapaj 
llactapillatami, cangunataca samachisha. Shina rurajpimi, Mandaj Dios 
ñucallata shina rurashami nishpa pactachishcata yachanguichi’ ninmi Mandaj 
Diosca ni” nihuarcami. 

Judá llactahuan Israel llactahuan tandachinatami villajun 

15Mandaj Diosca cai shimicunatami, cashna nishpa villahuarca: 
16“Huañuna aichayu runa. Cunanga, shuj caspita japishpa, chai caspipica: ‘Judá 
llactapaj, paipaj ali cumba israelcunapajmi’ nishpa escribingui. Chai jipaca, 
cutin shuj caspitapash japishpa, chai caspipica: ‘Efrainbaj miraicunapaj caspica 
Josepaj miraicunapajpash, paicunapaj cumba tucui israelcunapashmi’ nishpa 
escribingui. 
17Chai jipaca shujlla tucuchun, ishcandi caspicunata tandachingui. Cambaj 
maquipica, shujllami tucunga. 
18Cambaj llactapi causajcuna chaita ricushpaca: ‘Caita chashna rurashpaca, 
¿imata yachachingapajta munangui? ¿Nachu ñucanchiman villanguiman?’ 
nishpami tapunajunga. 
19Chashna tapujpica, cashna nishpa villangui: Mandaj Jatun Diosca, cashnami 
nin: ‘Ricuichi, ñucami Efrainbaj miraicunapaj maquipi charijuj Josepaj 
miraicunapaj caspitapash, paipaj ali cumba israelcunapaj caspitapash japishpa, 
Judá shuti runapaj miraicunapaj caspihuan tandachishpa shujllata rurasha. 
Shina rurajpimi ñuca maquipica, shujlla caspi tucunga’ ninmi ningui. 
20Can escribishca caspicunataca, paicuna ricujta cambaj maquipi 
charijunguilla. 
21Paicunataca cashna ningui: Mandaj Jatun Diosca, cashnami nin: ‘Ricuichi, 
israelcunataca, paicuna rishca shuj llactacunamandaca, tucui ladocunamanda 
pushamushpa tandachishpami, paicunapaj llactapillata churasha. 
22Paicunataca, Israel llacta urcucunapimi, shujlla jatun llactata rurasha. 
Chaipica paicunataca, shujlla jatun mandajmi mandanga. Ima horapash na 



2483 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

ishcai llacta cangachu. Ima horapash na shicanyashca mandajuj llacta 
cangachu. 
23Paicunapaj yanga dioscunahuambash, na ashtahuan mapayanajungachu. Na 
ashtahuan ima millanayaicunata rurashpa mapayanajungachu, na ashtahuan 
na cazujcuna cangachu. Ashtahuangarin ñucata na cazushpa nalita 
rurashcamandaca, quishpichishami. Paicunamandaca, tucui juchatami 
fichasha. Paicunaca, ñuca agllashcacunami canga, ñucapash paicunapaj Taita 
Diosmi casha. 
24Ñucata servij Davidmi, paicunata jatun mandaj canga. Tucuicunami, shujlla 
michijta charinga. Paicunaca, ñuca imatalla rurachun nishcatami rurashpa 
purinajunga. Shinallata pactachinajuchun ñuca cushca shimicunata 
cazushpami, chaicunata pactachishpa causanajunga. 
25Ñucata servij Jacoboman carashca llactapimi causanajunga. Chai llactapimi, 
cangunapaj ñaupa taitacunapash causanajurca. Chai llactapillatami 
paicunapash, paicunapaj huahuacunapash, chai huahuacunapaj 
huahuacunapash, causaita causaicaman causanajunga. Ñucata servij Davidmi 
paicunapaca, causaita causaicaman mandaj canga. 
26Casilla aliguta causangapajmi, paicunahuanga ari nisha. Paicunahuanga 
tucui causaipajmi, ari nijusha. Paicunata chaipi causanajuchun churashpaca, 
ashtacatami mirachisha. Ñucapajlla huasitapash, tucui causaipajmi paicunapaj 
chaupipi shayachisha. 
27Ñucapajlla jatun carpapash, paicunapaj chaupipimi canga. Ñucaca, 
paicunapaj Taita Diosmi casha, paicunaca ñuca agllashcacunami canga. 
28Ñucapajlla huasita, paicunapaj chaupipi tucui causaipaj shayachijpimi, shuj 
llactacunapi causajcunaca, israelcunata ñucapajlla cachun shicanyachishcata 
yachanajunga’ nishpa villai” nihuarcami. 

Ezequiel 38 

Gog shuti runata llaquichinatami villashca 

1Mandaj Diosca cai shimicunatami cashna nishpa villahuarca: 
2“Huañuna aichayu runa. Magog shuti llactata mandaj Gog shuti runata 
fiñashpa ricushpa, paita llaquichinata villai. Paica Mesec shuti, Tubal shuti 
llactacunata jatun mandajmi. 
3Canga cashna ningui: Mandaj Jatun Diosca, cashnami nin: ‘Mesec shuti, Tubal 
shuti llactacunata jatun mandaj Gog shuti runalla. Ricui, canhuanga 
fiñarishcami cani. 
4Candaca ninanda llaquichishpami, cambaj quijadaspica, garfio nishca 
jirrucunata churachisha. Shina churachishpami candapash, cambaj tucui 
soldadocunatapash, caballocunatapash, caballocunapi tiarij 
soldadocunatapash, jarcarina jatun escudocunahuan, jarcarina uchilla 
escudocunahuan, alipacha alichirishca ashtaca gentecunata llujchishpa 
cachasha. Tucui paicunatami, espadata charinajujta llujchishpa cachasha. 
5Persia, Cus, Fut shuti llactacunapi causajcunapashmi, canhuanga rinajunga. 
Paicunapash jarcarina escudocunandi, umapi churajushca jirrucunandimi 
rinajunga. 
6Shinallata Gomer shuti llactapi causajcunapash, paicunapaj tucui 
soldadocunapash, jahua ladoman tiaj cai pacha manñamanda Togarma shuti 
llactapi causajcunapash, paicunapaj soldadocunapash, shuj ashtaca 
runacunapashmi canhuanga rinajunga. 
7Shina cashcamanda cunanga cambash, canhuan tandanajushca tucui 
runacunapash, alichiringuichi. Canmi, paicunataca cuidangui. 
8Cunanmanda ashtaca punllacuna yalijpimi, llaquichi tucuna cangui. Unai 
huatacuna yalishca jipami, espadamanda quishpirishca llactaman shamungui. 
Ashtaca gentecunamanda tandachishpa apamujpimi, Israel llacta urcucunaman 
shamungui. Chai urcucunaca, llaquinayaita tucuchi tucushcallami sirirca. 
Ashtahuangarin shuj llactacunamanda llujchimui tucushcamandami, tucui 
paicunaca imatapash na manllashpa causanajunga. 

9Can vichai shamushpaca, ninan huairahuan tamiashnami shamungui. 
Cambash, cambaj tucui soldadocunapash, canhuan tandanajushca ashtaca 
runacunapash, fuyushnami chai llactataca quilpanguichi’ ninmi nishpa villai” 
nihuarcami. 
10Mandaj Jatun Diosca, cashnami nijurca: “Chai punllapimi, cambaj 
shungupica, nali shimicunata rimana yuyaicunalla jundanga. 
11Chaimandami cashna yajungui: ‘Macanajunata na yachaj llactata 
llaquichingapaj vichai rishalla. Imatapash na manllashpa, casilla causajcunata 
llaquichigrishalla. Tucui paicunaca, jatun pircacunapash, aldabacunapash, 
pungucunapash illajmi causanajun. 
12Paicunahuan macanajushpa quichungapaj, tucui imatalla charishcacunata 
apamungapaj, jichushca pambacunapi causajcuna imatalla charishcacunata 
cambaj maquihuan quichungapaj, shuj llactacunamanda tandachishca 
gentecunata llaquichingapajmi risha yajurcangui. Paicunaca animalcunata, 
ashtahuan imacunatapashmi, charij tucunajushca. Paicunaca, cai pacha 
chaupipimi causanajun’ yajunguimi. 
13Sabá shuti, Dedán shuti llactacunapi causajcunapash, Tarsis pueblomanda 
randishpa jatujcunapash, tucui mandajcunapashmi, candaca cashna ninajunga: 
‘¿Imatalla charishcacunata quichushpa apangapajchu shamurcangui? 
¿Culquita, orota, animalcunata, ima shuj ashtaca charishcacunata, 
macanajushpa imatalla quichushcacunata quichushpa apangapajchu, cai tucui 
runacunata tandachishpa shamurcangui?’ ninajungami. 
14Shina cashcamanda, huañuna aichayu runa. Gog shuti runaman, cashna 
nishpa villai: Mandaj Jatun Diosca, cashnami nin: ‘Chai punllacunapica, ñuca 
agllashca israelcuna, imatapash na manllashpa causanajujpica, ¿nacha 
yachangui? 
15Canga, can causajushca pushtumandami shamungui. Cambash, canhuan 
tandanajushca ashtaca gentecunapashmi, jahua lado llactamanda 

shamunguichi. Tucui paicunaca, caballopi tiarishca ninan shinlli, ashtacapacha 
soldadocunami canga. 
16Ñuca agllashca israelcunata llaquichingapaj vichai shamushpaca, 
fuyushnami llactata quilpangapaj shamunguichi. Gog shuti runalla, asha punlla 
jipacunami shuj llactacunapi causajcunapaj ñaupajpi, jucha illaj cajta 
ricuchingapaca, ñuca agllashcacunata llaquichijuchun, ñucallata candaca 
apamusha’ ninmi. 
17Mandaj Jatun Diosca, cashnami nijurca: ‘¿Nachu canga, israelcunaman villaj 
ñucata servijcunahuan, punda huatacunallata villachishca runa cangui? Chai 
villajcunaca, ñuca canda pushamunataca, chai huatacunallatami villanajurca’ 
nijurcami. 
18Mandaj Jatun Diosca, cashnami nin: ‘Israel llactata Gog shuti runa 
llaquichingapaj shamui huatacunapillatami, ñucapash ninandapacha fiñarisha. 
19Ñucapajlla cachun munashpa, nina rupajunshna ninandapacha fiñarishpami, 
cashna nishpa rimani: Chai huatacunapica, Israel llactapica ninandami alpa 
chujchui tianga. 
20Mama cuchapi causaj pijicunapash, jahuata rij alasyu animalcunapash, 
sachapi causaj animalcunapash, alpata llucaj tucui culebracunapash, cai 
pachapi causaj tucui gentecunapash, ñuca ñaupajpimi chujchunajunga. 
Urcucunapash t'uniringami, jarcashca pircacunapash, muyundi jatun 
pircacunapash, tucuillami alpaman urmanga. 
21Ñucapaj tucui urcucunamandami, Gog shuti runata huañuchinajuchun 
espadata cayasha. Mandaj Jatun Dios ñucami, chashna nini. Chaipica 
paicunapaj espadahuanllatami, huauqui purallata huañuchirinajunga. 
22Paitaca, jatun ung:uihuan, yahuarhuanmi ninanda llaquichisha. Shinallata 
paitapash, paipaj soldadocunatapash, paihuan tandanajushca ashtaca 
runacunatapash, manllanayai tamiahuan, rumishna runduhuan, nina rupajuj 
azufrehuanmi, ninanda llaquichisha. 

23Shina rurashpami, jatunyachi tucushca, alicachi tucushca, ashtaca 
llactacunapi causajcunapaj ñavipica rijsi tucushca casha. Shina cajpimi 
ñucataca, Mandaj Dios cajta yachanajunga’ ninmi ningui. 

Ezequiel 39 

1Huañuna aichayu runa. Gog shuti runata llaquichinataca, cashna nishpa villai: 
Mandaj Jatun Diosca, cashnami nijurca: ‘Ricui, Mesec shuti, Tubal shuti 
llactacunata jatun mandaj Gog shuti runalla, canhuanga fiñarishcami cani. 
2Candaca ninanda llaquichishpa pushamushpami, jahua lado llactacunamanda 
vichai pushamusha. Candaca, Israel llacta urcu jahuacunamanmi pushamusha. 
3Cambaj lluqui lado maquipi charijuj arcotapash quichushami. Cambaj ali lado 
maquipi charijuj flechacunatapash cacharichishami. 
4Cambash, cambaj soldadocunapash, canhuan rishca gentecunapash, Israel 
llacta urcucunapimi, huañushpa urmanguichi. Cangunataca, pai puralla 
mirashca jahuata rij alasyu millai animalcuna, sachapi causaj millai 
animalcuna micuchunmi cararcani. 
5Ñucallata chashna nishcamandami, pamba jahuapi huañushpa urmangui. 
Mandaj Jatun Dios ñucami, chashna nini. 
6Shinallata Magog shuti llactamambash, mama cucha manñacunapi imatapash 
na manllashpa causajcunamambash, ninatami cachamusha. Shina rurajpimi 
ñucataca, Mandaj Dios cajta yachanajunga. 
7Shina rurashpami, jucha illaj ñuca shutitaca, ñuca agllashca israelcunaman 
rijsichisha. Chai jipami, jucha illaj ñuca shutitaca, na cutinga yangapi 
churachun saquisha. Shina rurajpimi, shuj llactacunapi causajcunapash 
ñucataca, israelcunapaj jucha illaj Mandaj Dios cajta yachanajunga. 
8Ricuichi, ñuca llaquichina punllami chayamujun, chaica pactamungapachami. 
Chai punlla chayamunatami villajurcani. Mandaj Jatun Dios ñucami, chashna 
nini. 

9Israel llactapi tiaj pueblocunapi causajcuna llujshishpami, ima 
macanajunacunata, jarcarina uchilla escudocunata, jarcarina jatun 
escudocunata, arcocunata, flechacunata, maquihuanlla shitana flechacunata, 
lanzacunatapash ninata japichishpa, canchis huatacaman rupachinajunga. 
10Chaicunata rupachingapaca, na sachamanda yamdataca apagringachu, 
bosquemanda quirucunatapash na urmachingachu. Ashtahuangarin chai 
macanajunacunataca, ninapi rupachinajungallami. Paicunaca, paicuna 
imatalla charishcacunata quichujcunatallatami quichunajunga. Paicuna 
charishcata shuhuajcunatallatami shuhuanajunga. Mandaj Jatun Dios ñucami, 
chashna nini. 
11Chai huatacunami, Israel llactapica, Gog shuti runata maipi pambanatapash 
ricuchisha. Indi llujshimuj lado mama cuchaman rina pugru pambapimi 
ricuchisha. Chaipimi Gog shuti runatapash, paipaj ashtaca runacunatapash 
pambanajunga. Chaita purijcunapash, na ashtahuan chaita purinajungachu. 
Chai pugru pambataca, Hamón-gog shutitami shutichinajunga. 
12Israel llactataca, mapa illajta saquingapajmi, chai huañushcacunataca 
canchis quillacaman pambanajunga. 
13Chai llactapi tucui causajcunami, chai huañushcacunataca pambanga. Ñucata 
jatunyachinajui punllami, paicunapajpash cushijushpa yarina punlla canga. 
Mandaj Jatun Dios ñucami, chashna nini. 
14Tucui chai llactata purichunmi, culquipaj trabajaj runacunata japinajunga. 
Tucui chai llactapi huañushpa quedashcacunata pambangapajmi, chashna 
japinajunga. Israel llactata mapa illajta saquingapajmi, chashna ruranajunga. 
Ña canchis quilla jipami, chai llactata ricunajunga. 
15Chai llactata purijcunami, maijambash runapaj tullucunata ricushpaca, chai 
ladopi shuj ricuchinata churanajunga. Huañushcacunata pambajcuna Hamón-
gog shuti pugru pambapi chai tullucunata pambangacamanmi churashpa 
saquinga. 

16Chai pueblotaca, Hamona shutitami shutichinajunga. Shinami Israel 
llactataca, mapa illajta saquinajunga’ nishpa villai” nihuarcami. 
17Mandaj Jatun Diosca, cashnami nijurca: “Huañuna aichayu runa. Chai 
puralla mirashca tucui alasyu animalcunatapash, tucui sacha 
animalcunatapash, cashna ningui: ‘Tucuicuna tandanajushpa shamuichi. Tucui 
ladomanda tandanajushpa, Israel llacta urcucunaman shamuichi. Chaipimi, 
ashtacacunata huañuchishpa, cangunaman carasha. Chaipica aichatami 
micunguichi, yahuartapashmi ufianguichi. 
18Ninan shinlli runacunapaj aichatami micunguichi, llactata mandajcunapaj 
yahuartami ufianguichi. Paicunaca, Basán shuti urcupi virayashca jari 
llamacuna, maltun llamacuna, jari chivocuna, racu huagracuna, jari 
huagracunashnami. 
19Cangunaman carangapaj ñuca huañuchishca animalcunapaj virataca, na 
munangacamanmi micunguichi. Yahuartapash, machangacamanmi 
ufianguichi. 
20Ñuca meza jahuapica, caballocunatapash, caballopi tiarij ninan shinlli 
runacunatapash, macanajuj tucui soldadocunatapash huañuchishpami 
churasha. Chaicunataca, na munangacamanmi micunguichi. Mandaj Jatun 
Dios ñucami, chashna nini. 
21Shina rurashpami ñuca punchapambataca, shuj llacta puracunapi churasha. 
Shina rurajpimi, tucui llactacunapi causajcuna, aliguta ricushpa ñuca 
mandajushcata ñuca maquihuan llaquichishcata yachanajunga. 
22Israelcunaca, chai punllamandapachami ñucataca, paicunata Mandaj Taita 
Dios cajta yachanajunga. 
23Shuj llactacunapi causajcunaca, israelcuna ñucata jariyashpa, juchata 
rurashcamanda prezu apai tucushcatami yachanajunga. Paicunamanda ñuca 
ñavita ladoman churashpa, fiñajcunaman cujpi, espadahuan tucuilla huañuchi 
tucushcatapashmi yachanajunga. 

24Mapacunata paicuna rurashcashnallata, paicuna ñucata 
jariyashcashnallatami llaquichijurcani. Paicunata ama ricungapajmi, ñuca 
ñavitaca shuj ladoman churarcani’ ningui” nijurcami. 
25Shinamandami Mandaj Jatun Diosca, cashna nijurca: “Cunanga, Jacobopaj 
mirai israelcunataca, prezu causanajushcamandami tucuicunata llaquishpa 
tigrachimusha. Jucha illaj ñuca shutimandami, ñucapajlla cachun 
ninandapacha juyashcata ricuchisha. 
26Paicunaca, paicunapaj llactapica, pipash na llaquichijpimi, imatapash na 
manllashpa causanajunga. Shina causanajushpami paicunaca yachashpata, 
ñucata na cazushcata yarishpa pingai tucunajunga. 
27Shuj gentecunapaj chaupimanda llujchimushpa, paicunata fiñajcunapaj 
llactacunamanda tandachimujpi, ashtaca llactacunapi causajcunapaj ñaupajpi 
jucha illaj cajta ñuca ricuchijpimi, chashna canga. 
28Shuj llactacunaman prezu apashca cashpapash, paicuna puramandaca 
shujllatapash na saquishpa tandachishpami, paicunapaj llactapi causanajuchun 
churasha. Shina rurajpimi ñucataca, paicunata Mandaj Taita Dios cajta 
yachanajunga. 
29Paicunamandaca ñuca ñavitaca, na cutinga ladoman churashachu. 
Ashtahuangarin israelcunapica, ñuca Espiritutami churasha” nijunmi Mandaj 
Jatun Diosca. 

Ezequiel 40 

Diospaj huasitami, muscuipishna ricushca 

1Ñucanchica, ñami ishcai chunga picha huatata prezu causanajurcanchi. Chai 
huatapaj callari quilla chunga punllapimi, Mandaj Diosca paipaj maquita ñuca 
jahuapi churashpa, israelcunapaj llactaman apahuarca. Jerusalén pueblota 
quichushcapash, ñami chunga chuscu huata tucushca carca. 

2Taita Diosmi ñucataca, muscuipishna Israel llactaman apashpa, chai llactapi 
tiaj jatun urcu jahuapi churahuarca. Chai urcu ura ladopica, jatun 
puebloshnalla shuj huasimi tiashca carca. 
3Chaimanmi ñucataca apahuarca. Chaipica, bronceshnalla punchapamba 
runatami ñapash ricurcani. Paica, lino pucha caupushca cordeltapash, medina 
caspitapash maquipi charishcami pungupi shayajurca. 
4Chai runaca, cashnami nihuarca: “Huañuna aichayu runa. Cambaj 
ñavihuambacha ricui, cambaj rinrihuambacha uyai. Ñuca imata 
ricuchishcatapash, cambaj shungupi alichi. Candaca, caicunata ricuchunmi 
caiman pushamurca. Can ricushcataca, tucuita israelcunaman villai” 
nihuarcami. 
5Shina nijpimi, chai huasi muyundipica, ñapash shuj pirca ricurirca. Chai runa 
charijuj medina caspica, quimsa metro ishcai chunga centimetromi carca. Chai 
medina caspihuanmi, pircata medijurca. Chaica, quimsa metro ishcai chunga 
centímetro ancho pircami carca. Shinallata quimsa metro, ishcai chunga 
centímetro jatunmi carca. 
6Chai jipaca, indi llujshimuj ladoman tiajuj pungu ladoman shamushpami, 
gradascunata vichai rishpa, punguta charijuj caspicunata medijurca. Chai 
caspicunaca, caishuj ladopash, chaishuj ladopash quimsa metro ishcai chunga 
centimetromi carca. 
7Tucui ucucunami, largomambash, anchomambash, quimsa metro ishcai 
chunga centímetro carca. Chai ucucunaca tucui ucucunami, ishcai metro, sucta 
chunga centímetro carupi rurashca carca. Shinallata chai ucucunaman yaicuna 
pungu ucu ladoman shayanajuj pungu caspicunaca, ishcandillata quimsa metro 
ishcai chunga centimetromi carca. 
8Shinallata ucuman shayajuj pungupash, quimsa metro ishcai chunga 
centimetromi carca. 

9Chai jipaca, corredorman yaicuna pungutapashmi medirca. Chai punguca, 
chuscu metro chunga sucta centimetromi carca. Chai pungupaj pilarcunaca, 
shuj metro chuscu centimetromi carca. 
10Indi llujshimuj ladoman tiaj pungupash, ishcandi ladomanmi chashnatallata 
medishpa rurashca quimsa ucucunata charirca. Shinallata ishcandi ladoman 
corredorpash, chashnatallata medishpa rurashcami carca. 
11Yaicuna pungu anchotapashmi medijurca. Chaica, picha metro ishcai chunga 
centimetromi carca. Shinallata corredor largotapashmi medijurca. Chaica, 
sucta metro, canchis chunga sucta centimetromi carca. 
12Chai jipaca, uchilla ucu ladocunata jarcashca pircatami medijurca. Chaita 
medijpica, caishuj ladomambash, chaishuj ladomambash picha chunga ishcai 
centimetromi carca. Shinallata chai ucucunapash, tucuillatami caishuj 
ladomambash, chaishuj ladomambash quimsa metro, chunga ishcai centímetro 
carca. 
13Shuj ucupaj tejamanda, caishuj ucupaj tejacaman medijpica, chunga quimsa 
metro anchomi carca. Shinami, caishuj lado pungumanda, chaishuj lado 
pungucaman medirca. 
14Shinallata pilarcunatapashmi medirca. Patiopi tucui pilarcunatapash, 
corredor muyundipi tucui pilarcunatapashmi medirca. Chaicunaca, quimsa 
chunga shuj metro, ishcai chunga centimetromi carca. 
15Shinallata canllamanda yaicuna pungu patamandaca, ucuman tiaj 
pungucamanmi medijurca. Chaica, ishcai chunga sucta metromi carca. 
16Shinallata uchilla ucucunapipash, huasi ucuman tiaj muyundi 
corredorcunapipash, caishuj corredorcunapipashmi, quichiji ventanacuna 
tiarca. Chai ventanacunaca, ucu ladoman muyundi rurashcami carca. 
Shinallata tucuilla pilarcunapimi, palmera quirucunata rurashca carca. 
17Chai jipaca, huasi canlla patiomanmi llujchihuarca. Chaipica, uchilla 
ucucuna tiajtami ñapash ricurcani. Chaitaca, muyundita rumicunahuan 

llambullaguta rurashcami carca. Chai patio muyundipica, quimsa chunga 
ucucunami tiarca. 
18Shinallata chai huasiman yaicuna pungu ladotapash, tucui ladotami 
rumicunahuan juyaillaguta rurashca carca. Corredor chimba purapi 
rumicunahuan rurashca pambaca, ashtahuan ucumanmi carca. 
19Chai jipaca, huasi ucuman yaicuna pungu ñaupajmandaca, huasi canllapi tiaj 
caishuj pungu ñaupacamanmi medijurca. Chaica, picha chunga ishcai metro, 
picha chunga centímetro anchomi carca. Indi llujshimuj ladota medijpipash, 
jahua ladota medijpipash, chashnallatami carca. 
20Shinallata canllaman llujshina jahua ladoman tiaj pungutapashmi, 
jatundapash, anchotapash medijurca. 
21Chai pungu ladocunapica, tucui ladomanmi quimsa uchilla ucucuna tiarca. 
Chaipi tiaj pungu arcopash, pilarpash, jatun corredorman yaicuna ucupi tiaj 
pungushnallatami medirca. Jatunmambash, ishcai chunga sucta metro, ishcai 
chunga picha centimetromi carca. Anchomambash, chunga quimsa metromi 
carca. 
22Chai pungu ladopi tiaj ucucunapaj ventanacunapash, arcocunapash, 
palmeracunapash, indi llujshimuj ladoman tiaj ucucunapajshnallatami 
medirca. Chaiman yaicungapaca, canchis gradascunatami vitsiana carca. Chai 
arcocunaca, chai ñaupajpillatami carca. 
23Ucuman tiaj patioman yaicuna punguca, jahua ladoman tiaj punguhuan 
chimba purami carca. Indi llujshimuj ladomambash, chashnallatami carca. 
Shuj pungumanda caishuj pungucaman medijpica, picha chunga ishcai 
metromi carca. 
24Chai jipaca, ura ladomanmi pushahuarca. Chai ura ladomambash, shuj 
pungutami ricurcani. Chaipi tiaj corredorcunatapash, arcocunatapash, indi 
llujshimuj ladoman tiaj ucucunata medishcashnallatami medirca. 

25Chai corredor ucupica, ventanacunapash, arcocunapash muyundimi tiarca. 
Caishuj pungu corredorpi tiaj ventanacunashnallatami carca. Chai corredorca, 
ishcai chunga sucta metro largomi carca. Anchoca, chunga quimsa metromi 
carca. 
26Chai punguman chayangapaca, canchis gradascunami tiarca. Chai pungu 
ñaupajpica, arcocunata rurashcami carca. Shinallata pungu pilarcunapipash, 
cada ladomanmi palmera quirucunata rurashca carca. 
27Huasi ucuman tiaj patio urai ladomambashmi, pungucuna tiarca. Chai 
pungumandaca, urai ladomanllata tiaj pungucamanmi medijurca. Chaipica, 
picha chunga ishcai metrotami medirca. 
28Chai jipami, ucu patiopi tiaj ura lado punguman pushahuarca. Chai 
pungutapash, caishuj pungucunata medishcashnallatami medirca. 
29Chai pungu corredor ucupipash, uchilla ucucuna, pungu patacuna, arcocuna, 
ventanacunami tiarca. Chaicunatapash, caishuj pungucunata 
medishcashnallatami medirca. Chai corredorca, ishcai chunga sucta metro 
jatunmi carca. Anchoca, chunga quimsa metromi carca. 
30Pungucunapi rurashca tucuilla muyundi arcocunaca, chunga quimsa metro 
jatunmi carca. Anchomambash ishcai metro, sucta chunga centimetromi carca. 
31Chai pungucunapi rurashca arcocunaca, canlla patioman cumurishcami 
carca. Shinallata pungu patacunapipash, palmeracunata rurashcami carca. 
Chai punguman chayangapaca, pusaj gradascunami tiarca. 
32Chai jipaca, huasi canllapi tiaj, indi llujshimuj lado pungumanmi 
pushahuarca. Chai pungutapash, caishuj pungucunata medishcashnallatami 
medirca. 
33Chai pungu corredor ucupipash, uchilla ucucuna, pungu patacuna, pungupi 
rurashca arcocunami tiarca. Chaicunatapash, caishuj punguta 
medishcashnallatami medirca. Chai corredor ucupica, muyundipimi 

ventanacunata, arcocunata rurashca carca. Chai corredor largoca, ishcai 
chunga sucta metromi carca. Anchoca, chunga quimsa metromi carca. 
34Chai corredor pungucunapi rurashca arcocunaca, huasi canllaman 
churashcami carca. Pungu patacunapipash, cada ladomanmi palmeracunata 
rurashca carca. Chai pungucunaman chayangapaca, pusaj gradascunami tiarca. 
35Chai jipaca, huasi canllapi tiaj jahua lado pungumanmi pushahuarca. Chai 
pungutapash, caishuj pungucunata medishcashnallatami medirca. 
36Chaipipash uchilla ucucuna, pungu patacuna, arcocuna, ventanacunami, 
muyundi tiarca. Chai pungu largoca, ishcai chunga sucta metromi carca. 
Anchoca, chunga quimsa metromi carca. 
37Chai pungu patacunaca, huasi canllaman llujshirishcami carca. Chai 
patacunapipash, cada ladomanmi palmera quirucunata rurashca carca. Chai 
punguman yaicungapaca, pusaj gradacunami tiarca. 
38Chaipica, shuj jatun ucumi tiarca. Chaiman yaicuna pungutaca, corredorpi 
rurashca jatun pilarcunatashnami rurashca carca. Chai ucupimi, Diosman 
cushpa tucuillata rupachina animal aichataca maillanajunga. 
39Chai ucuman yaicuna pungupica, cada ladomanmi ishcai mezacuna tiarca. 
Chai mezacunapaj jahuapimi, Diosman cushpa tucuilla rupachina 
animaltapash, juchamanda cushca animaltapash, Diosman carashca 
animaltapash, juchata rurashcamanda huañuchina carca. 
40Jahua ladoman tiaj huasi canllapi tiaj punguman yaicuna gradas ladopipash, 
cada ladomanmi ishcai meza tiarca. 
41Chai pungupica, ucu ladoman chuscu mezacuna, canlla ladoman chuscu 
mezacunami tiarca. Tucuimandaca pusaj mezami carca. Chai mezacunapaj 
jahuapimi, Diosman cushca animaltaca huañuchinajunga. 
42Chuscu mezacunaca, animalta Diosman cushpa tucuillata rupachingapajmi 
carca. Chai mezacunaca, rumita labrashpa rurashcami carca. Chai jahuapimi, 
Diosman animalta cushpa huañuchina cuchillocunata churana canguichi. Chai 

mezacunaca largomambash, anchomambash canchis chunga pusaj 
centimetromi carca. Jatunmambash, picha chunga ishcai centimetromi carca. 
43Chai ucupica, muyundipimi huarcuna ganchocuna tiarca. Chai 
ganchocunaca, canchis centimetromi carca. Meza jahuacunapica, animalpaj 
aichatami churana carca. 
44Chaishuj ladomanda yaicushpa, jahua ladoman tiaj pungu lado patiopica, 
candajcunapaj ucucunami tiarca. Chai ucucunaca, ura ladoman churashca 
pungucunahuanmi carca. Shuj ucuca, indi llujshimuj ladoman tiaj pungu 
ladomanmi carca. Chai ucuca, jahua ladoman churashca punguhuanmi carca. 
45Ñucataca cashnami nihuarca: “Ura ladoman punguhuan ucuca, Diospaj 
huasita cuidaj curacunapajmi canga. 
46Jahua ladoman punguhuan ucuca, Diosman cushcata rupachij altarta cuidaj 
curacunapajmi canga. Chai curacunaca, Sadoc shuti curapaj mirai curacunami 
canga. Paicunaca, Leví shuti runapaj miraicuna cashcamandami, Mandaj 
Diosta servitaca ushanga” nihuarcami. 
47Chai jipaca, Diospaj huasi ñaupajpi tiaj patiotami medijurca. Chai huasi 
patioca, chuscundi ladomi chashnallata carca. Largomambash, anchomambash 
picha chunga ishcai metromi carca. Diospaj huasi ñaupajpimi, altarpash 
tiajurca. 
48Chai jipami ñucataca, Diospaj huasi ñaupajpi tiaj corredorman pushahuarca. 
Chaipica pilarcunatami medirca. Tucui pilarcunami, ishcai metro, sucta 
chunga centímetro racu carca. Pungu patacunapash, tucui ladocunami shuj 
metro, picha chunga sucta centímetro ancho carca. 
49Chai corredorca chunga metro, chuscu chunga centímetro jatunmi carca. 
Anchoca, picha metro, canchis chunga ishcai centimetromi carca. Chai 
corredorman vichai ringapaca, gradascunami tiarca. Chai corredorpi tiaj pungu 
ladopica, tucui ladomanmi pilarcuna shayajurca. 

Ezequiel 41 

1Chai jipaca, Diospaj huasimanmi pushahuarca. Chaipi shayanajuj 
pilarcunatapash medijpica, cada ladomanmi quimsa metro, chunga ishcai 
centímetro anchota charirca. Chai pilarcunaca, Diospaj carpa vali anchomi 
carca. 
2Pungu anchoca picha metro, ishcai chunga centimetromi carca. Pungu ladopi 
tiaj patacunaca, tucui ladomanmi ishcai metro, sucta chunga centímetro carca. 
Diospajlla ucuca, ishcai chunga metro, pusaj chunga centímetro largomi carca. 
Shinallata chunga metro, chuscu chunga centímetro anchomi carca. 
3Chai jipaca, Diospajlla shicanyachishca ucuman yalishpami, pungu 
pilarcunata medijurca. Tucui lado pilarcunami, shuj metro, chuscu centímetro 
carca. Punguca, quimsa metro, chunga ishcai centimetromi carca. Yaicuna 
pungu anchoca, quimsa metro, sucta chunga chuscu centimetromi carca. 
4Diospajlla shicanyachishca ucuca largomambash, anchomambash chunga 
metro, chuscu chunga centimetromi carca. Chaita medishca jipami, ñucataca: 
“Caimi, Diospajlla shicanyachishca ucu” nihuarca. 
5Chai jipaca, Diospaj huasi pircatami medijurca. Chaica quimsa metro, chunga 
ishcai centimetromi carca. Diospaj huasi huashaman rurashca muyundi 
ucucunaca, ishcai metro pusaj centímetro anchomi carca. 
6Chai pirca huasha muyundipica, uchilla ucucunatami jahuan jahuan rurashca 
carca. Chai ucucunaca, quimsa altibajomi carca. Cada altibajopica, quimsa 
chunga uchilla ucucunami tiarca. Diospaj huasi muyundipimi, asha asha pata 
llujshishcatashna rurashca carca. Chai jahuapimi, chai uchilla ucucunataca 
rurashca carca. Chai pata jahuapi ama churangapajmi, racu caspicunata 
churashca carca. 
7Chai ucucunaca, cada altibajomanmi ashtahuan ashtahuan ancho carca. Chai 
huasipaj ucumanda, jahua ucucunaman vichai ringapaca, muyushpa muyushpa 
rina gradascunatami rurashca carca. Chai gradastami ucumandaca, caishuj 
ishcai altibajomambash vichai rina carca. 

8Diospaj huasitapash, muyunditami ricurcani. Chai altibajo ucucunata 
shayachishpa callarishcapica, quimsa metro, chunga ishcai centímetro jatunda 
rurashcami carca. 
9Chai quimsa altibajo ucucunata rurashca canllapica, shuj jatun pircami tiarca. 
Chai jatun pircaca, ishcai metro, sucta chunga centímetro anchomi carca. Chai 
pata anchoca, shuj ucu ancho valimi carca. 
10Chai ucucunapaj ñaupajpica, muyundimi chunga metro, chuscu chunga 
centímetro ancho carca. 
11Shinallata chai ucucunaman yaicungapaca, corredor ladomanmi ishcai 
pungucuna tiarca. Chai ishcai pungucunaca, shujca jahua ladoman, caishujca 
ura ladomanmi tiarca. Chaiman yaicuna pungucunapica, shuj uchilla 
corredormi muyundi tiarca. Chaica ishcai metro, sucta chunga centímetro 
anchomi carca. 
12Indi huashajuj ladoman tiajuj jatun pungu chimba purapimi, shuj jatun huasi 
tiarca. Chai huasica, quimsa chunga shuj metro, canchis chunga ishcai 
centímetro anchomi carca. Largoca, chuscu chunga sucta metro, pusaj chunga 
centimetromi carca. Shinallata chai huasi pircata medijpica, ishcai metro, sucta 
chunga centímetro anchomi carca. 
13Chai jipaca, Diospajlla huasitami medijurca. Chai huasica, picha chunga 
ishcai metro largomi carca. Shinallata Diospajlla huasi jatun patiotapash, 
caishuj huasitapashmi muyundi pircashca jatun patacaman medijurca. 
Chaipash, picha chunga ishcai metro largomi carca. 
14Shinallata Diospajlla huasi anchopash, indi llujshimuj ladoman jatun 
patiopash, picha chunga ishcai metromi carca. 
15Chai jipaca, Diospaj huasi huashapi tiaj jatun ucu ñaupajpi tiaj huasi 
largotapashmi medijurca. Shinallata Diospaj huasi ladopi tiaj huasimanda, 
caishuj ladopi tiaj huasicunapashmi, picha chunga ishcai metro carca. 
Shinallata Diospaj huasi canllaman yaicuna corredorcunatapashmi medijurca. 

Shuj lado corredormandaca, caishuj lado corredorcaman medijpica, picha 
chunga ishcai metromi carca. 
16Diospaj huasi huashapi muyundi rurashca quichijilla ucucunataca, 
canllamambash ucumambash, quimsandi altibajopimi alpamanda 
callarishpaca, jahua ventanacaman muyundita tablacunahuan jahualla 
quilpashpa rurashca carca. Pungu umbralcunatapash, ancho 
ventanacunatapash, tablacunahuan jahualla quilpashpa rurashcami carca. 
17Diospaj huasi pungumandaca, Diospajlla shicanyachishca ucucamanmi 
patacunatapash, muyundi canllaman tiaj ucucunatapash, tucuilla medijurca. 
Shinami tucuilla callarishpa medijurca. 
18Chai huasi ucupica, querubín nishcacunatapash, palmeracunatapashmi 
labrashpa rurashca carca. Cada querubinbaj ladopimi, shuj palmerata rurashca 
carca. Cada querubinmi, ishcai ladoman ñavita charirca. 
19Shuj lado ñavica, gente ñavishnami carca. Chai ñavica, shuj ladoman 
shayajuj palmeratami ricujurca. Shinallata caishuj lado ñavica, leonbaj 
ñavishnami carca. Chai ñavica, caishuj ladoman shayajuj palmera quirutami 
ricujurca. Shinami Diospaj huasipica, muyundipi churashca carca. 
20Diospaj huasi patapica muyundipimi, alpamandaca pungu jahua ladocaman 
querubingunata, palmeracunata labrashpa rurashca carca. 
21Diospaj huasi pungu caspicunaca, cuadradomi carca. Diospajlla ucu ñaupa 
lado pataca, caishuj ñaupa lado patashnallatami carca. 
22Caspi altarca, shuj metro, picha chunga sucta centímetro jatunmi carca. 
Shinallata shuj metro, chuscu centímetro jatunmi carca. Chai altar jahua 
tablapash, esquinacunapash, muyundita patatashna rurashcapash caspillatami 
carca. Chaita ricuchishpami, ñucataca: “Caica, Mandaj Diospaj ñaupajpi tiana 
mezami” nihuarca. 
23Diospaj huasipash, Diospajlla ucupash, ishcai jatun pungucunatami charirca. 

24Cada shujlla pungumi, ishcai punguta charishca carca. Chai pungucunata 
pascashpaca, ishcaitaca shuj ladoman, caishuj ishcaitaca chaishuj ladoman 
tandachinallami carca. Ishcandi pungucunapimi, chashnatallata rurashca 
carca. 
25Diospaj huasi pungupipash, chai ucu patapishnallata querubingunata, 
palmeracunata rurashcami tiarca. Diospaj huasi pungupi tiaj 
corredorpipashmi, shuj caspi pungu tiarca. 
26Chai corredor patacunapica, cai ladomambash, chai ladomambash, 
quichijilla ventanacunata, palmera quirucunata rurashcami carca. 
Shinallatami, Diospaj huasi muyundipi tiaj huasicunapash, umbralcunapash 
rurashca carca. 

Ezequiel 42 

1Chai jipami, jahua lado canlla patioman pushahuarca. Chaimandaca, patio 
ñaupajpi tiajuj huasi ucumanmi pushahuarca. Chai huasi ucuca, Diospaj huasi 
ñaupajpi, jahua ladomanmi carca. 
2Jahua lado pungu ñaupaca, picha chunga ishcai metro largo, ishcai chunga 
sucta metro anchomi carca. 
3Chunga metro, chuscu chunga centimetrota medij ucu lado patio ñaupajman, 
rumihuan juyaillaguta empedrashca calla lado patio ñaupajmanmi 
pushahuarca. Chaipi huasi ucucunaca, caishujhuan chaishuj chimbapura 
quimsa altibajo huasica, ucumanmi carca. 
4Chai ucucunapaj ñaupajpica, shuj corredormi tiarca. Chai corredorca, picha 
metro, ishcai chunga centímetro anchomi carca. Chai ucuta puringapaca, picha 
chunga ishcai centimetrota charij ñanmi tiarca. Chai ucucunapaj pungucunaca, 
jahua ladomanmi carca. 
5Ashtahuan jahuaman rurashca ucucunaca, ashtahuan quichijimi carca. 
Ashtahuan jahuaman rurashca ucucunaca, callari ucucunamandapash, 
chaupipi rurashca altibajo ucucunamandapash ashtahuan yali uchillami carca. 

6Chai huasicunaca, quimsa altibajota rurashca cashpami, huasi patiocunapi tiaj 
pilarcunatashnaca na charirca. Shinamandami callari ucucunapash, chaupipi 
rurashca altibajo ucucunatapash, alpamandaca ashtahuan yali quichiji 
ricurirca. 
7Chai ucucunapaj ñaupajpimi, canlla patio ladoman shuj pirca tiarca. Chai 
pircaca, ishcai chunga sucta metro largomi carca. 
8Jatun huasi canlla patioman ucucunapaj huasica, ishcai chunga sucta metro 
jatunmi carca. Shinallata Diospajlla huasi ladoman shayajuj ucucunapaj 
huasica, picha chunga ishcai metro jatunmi carca. 
9Canlla patiomanda chai ucucunaman yaicuna punguca, indi llujshimuj 
ladomanmi carca. 
10Patio muyundipi shayajuj pircapica, indi llujshimuj ladomanmi uchilla 
ucucuna tiarca. Chai ucucunaca, muyundi patio ñaupajpi, jatun huasita 
shayachishca ñaupajpimi carca. 
11Chai uchilla ucucunapaj ñaupajpi tiaj corredorca, jahua ladoman tiaj 
corredorshnallatami carca. Chai uchilla ucucunapaj huasi anchopash, 
largopash, llujshina pungucunapash, yaicuna pungucunapash tucuillami, jahua 
ladoman tiaj huasishnallata carca. 
12Ura ladoman tiaj ucucunapaj pungucunapash, jahua ladopi tiaj ucucunapaj 
pungucunashnallatami carca. Chai ucucunaman yaicungapaca, indi llujshimuj 
ladoman pirca ladopimi, shuj pungu tiarca. Chai pungutami, chai ucucunaman 
yaicuna carca. 
13Ñucataca, cashnami nihuarca: “Jahua ladomambash, ura ladomambash patio 
ñaupajpi rurashca ucucunaca, Diospajllami. Chai ucucunapimi, Mandaj 
Diospaj ñaupajman quimirij curacunaca, Diospajlla cachun shicanyachishpa 
carashcacunata micunajunga. Chai huasi ucucunapimi, Diospajlla cachun 
shicanyachishpa carashcacunatapash, juchamanda imaguta carashcatapash, 
juchamanda Diosman cushpa huañuchishca animaltapash alichinga. Chai 
ucucunaca, Diospajlla cajpimi, chaipi alichinajunga. 

14Curacuna Diospajlla ucuman yaicushpaca, canlla patioman llujshitaca na 
ushangachu. Ashtahuangarin Diospajta rurangapaj paicuna churajushcataca, 
Diospajlla cashcamandami, chai ucupillata saquinajunga. Paicunaca, shuj 
churajunacunata churajushpami, caishuj gentecunapajman quimirinajunga” 
nihuarcami. 
15Diospaj huasi ucuta medishca jipaca, indi llujshimuj ladoman tiajuj punguta 
llujchishpami pushahuarca. Chaipica, tucuilla muyunditami medijurca. 
16Medina caspihuan, indi llujshimuj ladota muyundi medijpica, huaranga sucta 
patsaj sucta metromi carca. 
17Jahua ladota muyundi medijpipash, huaranga sucta metromi carca. 
18Ura ladota medijpipash, ishcai huaranga sucta metromi carca. 
19Indi huashajuj ladoman muyushpa medijpipash, huaranga sucta patsaj 
metromi carca. 
20Chashnami, chuscundi ladota medijurca. Chaipimi largomambash, 
anchomambash, huaranga sucta patsaj metrota medij muyundi pata tiarca. 
Chai patami, Diospajlla huasitapash, runacuna maita purinatapash 
shicanyachijurca. 

Ezequiel 43 

Mandaj Diospaj punchapambagumi, paipaj huasipi jundashca 

1Chai jipami ñucataca, indi llujshimuj lado punguman pushahuarca. 
2Chaipica, indi llujshimuj ladomandami, israelcunapaj Taita Diospaj 
punchapambaguca ñapash shamujuj ricurirca. Pai shamujujca, ashtaca yacu 
huacashpa shamunshnami uyarirca. Cai llactaca Dios punchayachijpimi, 
punchapamba carca. 
3Chaitaca, muscuipishnami ricurcani: Jerusalén pueblota tucuchingapaj 
shamujta, muscuipi ricushcatashnami ricurcani. Quebar shuti yacu manñapi 
cashpa muscuipishna ricushcashnallatami, chaipipash ricurirca. Chaita 
ricushpaca, alpaman chayajtami urai cumurircani. 

4Mandaj Diospaj punchapambaguca, indi llujshimuj ladoman tiaj pungutami, 
paipaj huasiman yaicurca. 
5Ñucataca, Diospaj Espiritumi, jahuata jatarichishpa Diospaj huasi ucu 
patioman jahuata apahuarca. Chaipica, Mandaj Diospaj punchapambagumi, 
paipaj huasi ucupi jundarca. 

Diospaj huasipaj mandashcacunami 

6Shinallata Diospaj huasimanda ñucata rimajujtami uyarcani. Ñuca ladopica, 
shuj runami shayajurca. 
7Chai rimajca, cashnami nihuarca: “Huañuna aichayu runa. Caipimi, ñuca 
jatun tiarinata churana pushtu. Caipica, ñuca chaquita samachinami. Caipimi, 
causaita causaicaman israelcunahuan causasha. Israelcunaca paicunapash, 
paicunata jatun mandajcunapash na ashtahuan huainayashpa, jucha illaj ñuca 
shutita yangapi churanajungachu. Jatun mandajcunapaj huañushca 
aichacunatapash, na ashtahuan lomacunapi tiaj altarcunapi churanajungachu. 
8Paicunaca, paicunapaj huasi pungu umbralcunatapash, ñuca huasi pungu 
umbral ladopi pilarcunatapash, ñuca huasi pilar ladopimi churanajurca. 
Ñucahuambash, paicunahuambash shicanyachijuj chaupipica, shuj patatalla 
shayachishpa, paicunapash millanayaicunata rurashpami, jucha illaj ñuca 
shutita yangapi churarca. Chaimandami, ninanda fiñarishpa paicunataca 
tucuchircani. 
9Cunanga, paicuna huainayanatapash, ñuca ladomandaca carumanmi 
shitanajunga. Paicunata jatun mandajcunapaj huañushca cuerpocunatapashmi 
shitanajunga. Shina rurajpimi, causaita causaicaman paicunapaj chaupipi 
causasha. 
10Huañuna aichayu runa. Israelcunaman cai huasita ricuchiyari. Paicuna nalita 
rurashcata yarishpa, pingai tucushpa cai huasita imashna ruranata medichun 
ricuchiyari. 
11Paicuna tucui nalita rurashcamanda pingai tucujpica, cai huasita imashna 
ruranata aliguta yachachingui. Shinallata imashnalla shayachinata maitalla 

llujshinacunata, maitalla yaicunacunata, chai huasi imashna cajta tucuita 
imashna medinata, imashna juyaillagu ricurijujta, mandashca tucui 
shimicunata yachachingui. Cai huasi imashna cajta yarishpa causanajuchun, 
mandashcacunata pactachishpa, tucui imatalla ruranajuchun, paicunapaj 
ñaupajpi yachachingui. 
12Cai huasipi imatalla ruranacunamanda mandashcapica, cashnami nijun: 
‘Jatun urcu punda alpaca, tucui muyundimi Diospajlla canga’ ninmi. Ricui, 
caica cai huasipi imatalla ruranacunata mandashcami. 
13Altarta medishpa rurana picha chunga ishcai centimetrota charij 
medidacunaca, caicunami. (Chaicunaca, picha chunga ishcai centimetrota, 
ishcai chunga sucta centimetrota medij medidacunami canga). Altarta rurai 
callaringapaca, picha chunga ishcai centímetro alto patatami rurana. Chai 
jahuapica, picha chunga ishcai centímetro anchota saquishpa, altarta rurai 
callarinami. Altarta rurai callarina muyundipica, ishcai chunga ishcai chaupi 
centímetro alto patatami rurana. Chaimi, altarta shayachina pushtu canga. 
14Altarta shayachina patamanda, ucu callaripi tiajuj patacaman medijpica, shuj 
metro, chuscu centímetro altomi canga. Anchoca, picha chunga ishcai 
centimetromi canga. Altar tiajuj patamanda, patata rurai callarishca 
alpacaman medijpica, chuscu metro, pusaj centimetromi canga. Anchoca, 
picha chunga ishcai centimetromi canga. 
15Chai jahuapi tiajuj altarca, ishcai metro chunga centímetro altomi carca. 
Altar jahua esquinacunapica, chuscu cachucunami tiarca. 
16Chai altarca largomambash, anchomambash sucta metro, ishcai chunga 
chuscu centimetrotami charirca. Chuscundi ladomi, chashnallata medirca. 
17Chai altarta charijuj pircaca, canchis metro, ishcai chunga chuscu pusaj 
centímetro jatunmi carca. Anchomambash, canchis metro, ishcai chunga pusaj 
centimetrollatami carca. Chuscundi ladomanmi, chashnallata medirca. Chai 
muyundica, ishcai chunga sucta centímetro ancho llujshirishcami carca. Chai 
altarta rurashpa callarinapica muyundipimi, picha chunga ishcai centímetro 

ancho patata rurashca carca. Jahuaman vichai rina gradascunaca, indi 
llujshimuj ladomanmi carca” nihuarcami. 
18Chai jipaca, cashnami nihuarca: “Huañuna aichayu runa. Mandaj Jatun 
Diosmi, cashna nin: Altarta rurashpa tucuchishca punllapica, cashna 
ruranajuchunmi mandashca: Chai altarca, animalta ñucaman cushpa tucuilla 
rupachingapajmi, yahuartapash chai jahuapi tsirapachingapajmi. 
19Sadoc shuti curapaj mirai levita curacunami, ñucata servingapaca 
quimirinajunga. Ñucata servingapaca, huagracunamanda shuj shicutami, 
juchata anchuchijuchun ñucaman cuna cangui. Mandaj Jatun Dios ñucami, 
chashna nini. 
20Chai huagra yahuarta japishpaca, altarpi tiaj chuscundi cachucunapi, altar 
chaqui chuscundi esquinacunapi, altar muyundi jahuacunapipashmi 
tsirapachina cangui. Shinami mapata anchuchishpa, ima mapapash illajta 
saquingui. 
21Shina rurashca jipaca, juchamanda cushca maltun jari huagra aichata 
rupachingui. Diospaj huasipi imashna ruranata mandashcashnallatami, 
ñucapajlla huasi canllaman rupachina cangui. 
22Cayandi punllapaca, imapash na tucushca jari chivotami juchamandaca 
ñucaman cuna cangui. Maltun jari huagrapaj yahuarhuanshnallatami, chai jari 
chivopaj yahuarhuambash altarpi tsirapachishpa, mapa illajta saquinajunga. 
23Juchamanda cushca jipaca, huarmi huagracunamandaca imapash na 
tucushca, maltun jari huagrata, llamacunamandaca shuj jari llamata ñucaman 
cuhuangui. 
24Chaicunataca, Mandaj Dios ñuca ñaupajpimi rupachina cangui. Chai aicha 
jahuapica, curacunami cachita churashpa, ñucaman cushpa tucuillata 
rupachinajunga. 

25Jari chivota, huarmi huagracunamandaca shuj maltun jari huagrata, 
llamacunamandaca imapash na tucushca jari llamatami, juchamanda ñucaman 
cushpa canchis punllacaman, punllandi huañuchinajunga. 
26Altar jahuapica, canchis punllacaman animalcunata rupachishpami altartaca, 
mapa illajta ruranajunga. Chashnami, ñucapajlla cachun ruranajunga. 
27Chai canchis punlla cayandi pusaj punllamanda callarishpaca, curacunami 
canguna ñucaman cushpa tucuilla rupachinacunatapash, ñucahuan ali 
cangapaj cushcacunatapash rupachinajunga. Shina rurajpimi, cangunataca 
chasquisha” nihuarcami Mandaj Jatun Diosca. 

Ezequiel 44 

1Shinallata Diospajlla huasi canlla pungumanmi, cutin tigrachihuarca. Chai 
punguca, indi llujshimuj ladomanmi tiajurca. Chai punguca, vichashcami 
carca. 
2Mandaj Diosca, cashnami nihuarca: “Cai pungutaca, israelcunata Mandaj 
Taita Dios yaicushcamandami, pipash na yaicui ushanga, pipash na pascai 
ushanga. Chaimandami, cai punguca vichariajungalla. 
3Shuj mandajmi, pai mandaj cashcamandaca, Mandaj Diospaj tandata 
micungapaj chaipi tiaringa. Paica, corredor punguta yaicushpaca, 
chaitallatami llujshinga” nihuarcami. 
4Chai jipami, Diospaj huasi chimba purapi tiaj jahua lado punguman 
pushahuarca. Chaipimi Mandaj Diospaj huasipica, pai Mandaj Diospaj 
punchapamba jundashcata ricurcani. Chaita ricushpaca, alpaman chayajtami 
cumurircani. 
5Chaipimi Mandaj Diosca, cashna nihuarca: “Huañuna aichayu runa. Aliguta 
uyashpa, cambaj ñavihuambacha ricui. Mandaj Dios ñuca huasipi imatalla 
ruranamanda tucui mandashcacunata canman villashcatapash, mandashca 
shimicunatapash, cambaj rinrihuambacha aliguta uyangui. Diospajlla 

huasiman yaicunacunatapash, Diospajlla huasimanda llujshinacunatapash 
aliguta ricungui. 
6Chai na cazuj israelcunaman, cashna nishpa villangui: Mandaj Jatun Diosca, 
cashnami nin: ‘Israelcunalla, chai tucui millanayaicunataca, ña chashnalla 
saquichi. 
7Cangunaca shungupipash, aichapipash, circuncisión nishcata na rurai 
tucushca, caru llactamanda runacunatami, ñuca huasiman pushashpa, ñuca 
huasitaca mapayachircanguichi. Cangunaca viratapash, yahuartapashmi, 
ñucaman cuhuarcanguichi. Ñucahuan ari ninajushcata yangapi churashpami, 
cangunaca tucui millanayaicunata rurarcanguichi. 
8Shinallata ima cashpapash ñucapajlla cashcacunata cuidachun 
mandashcatapash, na pactachircanguichica. Ashtahuangarin ñucapajlla 
huasipi cuidachun, ñuca mandashcacunata pactachinajuchunga, shuj 
llactamanda runacunatami churarcanguichi’ ninmi nishpa villai” nihuarcami. 
9Mandaj Jatun Diosca, cashnatapashmi nijurca: “Israel puracunapi causanajuj 
shuj llactamanda runacunaca, shungupipash, aichapipash circuncisionda na 
rurashcacunaca, napacha ñuca huasiman yaicungachu. 
10Shinallata israelcuna, paicunapaj yanga dioscunata mañashpa ñucamanda 
caruyajta ricushpaca, levitacunapashmi ñucamanda anchurinajurca. Chashna 
nalita rurashcamandaca, paicunapash llaquichi tucunajungami. 
11Paicunaca, ñuca huasipica pungucunapi cuidashpa, imatapash rurashpallami 
causanajunga. Paicunami, Diosman cushpa tucuilla rupachina 
animalcunatapash, israelcuna ñucaman cushca animalcunatapash 
huañuchinajunga. Israelcuna imatapash rurachun nishcatami rurashpa 
servinajunga. 
12Paicunaca, paicunapaj yanga dioscunapaj ñaupajpi servishpami, 
israelcunapaca nitijachinshna pandachishpa, jatun nalita rurachingapajlla 
carca. Mandaj Jatun Diosca, shina nalita rurachishcamandami llaquichi 
tucunga nishpami, ñuca maquita alsashpa juramenturcani” ninmi. 

13“Chai levitacunaca, na ñucata servij curacunashna ñucata servingapaj 
shamungachu. Imalla ñucapaj cajtapash, imatalla ñucapaj 
shicanyachishcatapash, napacha tacari ushangachu. Ashtahuangarin 
nalicunata rurashcamandaca, pingaichi tucungapachami. 
14Paicunataca, ñuca huasita cuidaj soldadocuna cachun, ñuca huasipi imatalla 
servina cajpipash, tucui chaitalla rurajcuna cachunmi, mingashpa chaipi 
churasha. 
15Ashtahuangarin Sadoc shuti curapaj mirai levita curacunaca, ñucamanda 
israelcuna anchurijpipash, paicunaca na anchurishpami, ñucapajlla huasipi 
imatalla rurachun mandashcataca pactachinajurca. Paicunami, ñucata 
servingapaj ñuca ñaupajman quimirinajunga. Shinallata ñucaman cushca 
viratapash, yahuartapashmi, ñuca ñaupajpi cunajunga. Mandaj Jatun Dios 
ñucami, chashna nini. 
16Paicunami, ñucapajlla huasimambash yaicunga. Ñuca meza ladoman 
quimirishpami servinajunga. Ñuca mandashcacunatapash 
pactachinajungallami. 
17Ñuca huasi ucu patioman yaicungapajpash, ñucapajlla huasi ucupi 
servingapajpash, lino churajunatami churajunajunga. Milma churajunataca, na 
churajunajungachu. 
18Umapica, lino turbante nishcacunatami churajunajunga. Shinallata linota 
rurashca calzoncillotami churajunajunga. Cinturaspica, imapash 
sudachinallahuanga, na chumbiliringachu. 
19Diospaj huasimanda canlla patiopi gentecunapajman llujchishpaca, ñucata 
servingapaj churajushca churajunataca llujchinami. Chai churajunacunataca, 
Diospajlla huasipi tiaj uchilla ucucunapimi alichinajunga. Chai 
churajunacunahuan llujshishpa, canllapi gentecunata ama ñucapajlla cachun 
rurangapajmi, shuj churajunahuan llujshina. 
20Umataca, ama lluchu lluchuta rutuchinajuchun, ajchatapash ama 
viñachinajuchun. Ashtahuangarin ashatalla ruturinajuchun. 

21Ñuca huasi ucu patioman yaicungapaca, maijan cura cashpapash, ama vinota 
ufiachun. 
22Shinallata sapalla huarmitapash, cusa jichushcatapash ama cazarachun. 
Ashtahuangarin Israel aillu puracunamanda, jarihuan nara tacarishca cuitsata 
cashpa, na cashpaca cura huañujpi sapalla quedashca huarmita cazarachun. 
23Shinallata ñuca agllashcacunataca, Diospajlla canatapash, na Diospajlla 
canatapash shicanyachinatami yachachinga. Shinallata imalla mapa cajtapash, 
imalla na mapa cajtapash agllanatami yachachinga. 
24Fiñanajushcacuna tiajpica, chai curacunami aliguta ricushpa alichinajunga. 
Aliguta ricushpa alichinajuchun ñuca mandashcashnallatami, aliguta ricushpa 
alichinajunga. Tucui jatun fiesta punllacunapica, ñuca mandashcacunata, 
imata rurachun ñuca mandashcacunata pactachishpami, ñuca samana 
punllacunatapash, ñucapajlla cachun shicanyachinajunga. 
25Ama mapayangapaca, huañushca runapajmambash, na quimiringachu. 
Ashtahuangarin taita cajpi, mama cajpipash, na cashpaca churi cajpi, ushi 
cajpipash, na cashpaca huauqui cajpi, na cazarashca pani huañujpica, 
tacarishpa mapayai ushangami. 
26Mapayashcamanda armashpa mapa illaj quedashcamandaca, canchis 
punllata shuyachun. 
27Ñucata servingapaj ñucapajlla huasiman yaicuna huasi ucu patioman yaicui 
punllapica, juchamanda animalta ñucaman cuchun. Mandaj Jatun Dios 
ñucami, chashna nini. 
28Shina rurajpimi, paicunapaj cachun paicuna japina alpa tianga. Ñucami 
paicunapaj cachun, paicuna japina alpashna cani. Ashtahuangarin Israel 
llactapi tiaj alpacunataca, na cunachu canguichi. Ñucami, paicuna causana 
alpashna cani. 
29Chai curacunami, ñucaman imaguta carashcacunatapash, juchamanda 
animalta cushcatapash, ñucaman animalta cushpa huañuchishcatapash 

micunajunga. Tucuilla israelcuna imatapash ñucapajlla cachun 
carashcacunaca, paicunapajmi canga. 
30Shinallata punda fucushca tucui granocunapash, ñucaman imatalla tucui 
carashcacunapash, tucuillami curacunapaj canga. Cangunapaj huasicunapi 
bendiciai tucushca cachunga, canguna masai callarishca masatapashmi, 
curaman cuna canguichi. 
31Curacunaca, paimanda huañushca animalcunatapash, shuj animalcuna 
huañuchishca animalcunatapash na micungachu. Chaicunataca, alasyu 
animalcuna cajpipash, shuj animalcuna cajpipash na micungachu. 

Ezequiel 45 

1Canguna japina alpata chaupiringapaj, suertecunata ruranajushpaca, asha 
alpataca Mandaj Dios ñucapaj cachun shicanyachinguichi. Ñucapajlla cachun 
shicanyachishca chai alpaca, pusaj chunga kilómetro largo cachun. Shinallata 
quimsa chunga ishcai kilómetro ancho cachun. Tucuilla muyundicunapica, 
chai alpami ñucapajlla shicanyachishca canga. 
2Ñucapajlla shicanyachishca chai alpamandami, ñucapajlla huasita rurangapaj 
shicanyachina canguichi. Ñucapajlla huasita rurana alpaca, largomambash 
anchomambash, shuj kilómetro, sucta patsaj metromi canga. Chai alpa 
muyundipi ishcai chunga sucta metro anchoca, michina pambacunami canga. 
3Pusaj chunga kilómetro largota, quimsa chunga ishcai kilómetro anchotami 
medina cangui. Chai alpapimi ñucapajlla huasita, ñucapajlla shicanyachishca 
ucuta rurana cangui. 
4Ñucapajlla shicanyachishca chai alpaca, curacunapajmi canga. Paicunaca, 
ñucapajlla huasipi ñucata servishpa causajcunami. Paicunami, Mandaj Dios 
ñucata servingapaj quimirinajunga. Chai pushtumi, paicuna causana 
huasicunapaj canga. Chai alpaca, ñucapajlla huasita rurangapaj 
shicanyachishcami canga. 

5Shinallata ñuca huasipi servishpa causanajuj levita curacunapajpash, alpataca 
shicanyachinami. Chai alpaca, pusaj chunga kilómetro largomi canga. 
Shinallata quimsa chunga ishcai kilómetro anchomi canga. Chaitami, 
paicunapaj cachun japinga. Chaipica, ishcai chunga ucucunatami ruranga. 
6Tucui israelcuna causana pueblota rurangapaca, ñucapajlla huasita 
rurangapaj shicanyachishca ñaupajpimi, chunga sucta kilómetro anchota, 
pusaj picha chunga kilómetro largota charij alpata medina. 
7Shinallata mandajman shicanyachishca asha alpapash, ñucapajlla huasita 
rurana alpa ladopi pueblota rurangapaj shicanyachishca alpa ladopimi canga. 
Chai alpaca, indi huashajuj ladomandaca, indi llujshimuj ladocaman ñuca 
huasipaj shicanyachishca largoshnallatami canga. 
8Israel llactapica, chai alpatami pai causangapaj charinga. Ñuca churashca 
mandajcunaca, ñuca agllashcacunataca, na ashtahuan llaquichishpa 
causanajungachu. Ashtahuangarin mashna aillucuna cajpipash, alpacunataca 
pactanatami, israelcunaman cunga. 
9Mandaj Jatun Dios ñucami, cashna nini: ¡Israel llactata mandajcunalla! 
¡Ninandapacha llaquichinata, shuhuanataca ña chashnalla saquichiyari! 
Ashtahuangarin aliguta ricushpa mandashpa, imatapash cashcatapacha 
rurashpa causaichiyari. Ñuca agllashcacunata mandashpa llaquichishpa 
causanataca saquichiyari. Mandaj Jatun Dios ñucami, chashna nini. 
10Ali pezaj balanzata, ali medina efa nishcata, ali medina bato nishcatami 
charina canguichi. 
11Efa nishcapash, bato nishcapash chashnallatami medinga. Bato nishca 
medinaca, shuj homer nishca medinata chungapi chaupishpa 
shicanyachishcami canga. Shinallata efa nishca medinapash, shuj homer nishca 
medinata chungapi chaupishpa shicanyachishcami canga. Chai medinacunaca, 
homer nishca medidashnallatami canga. 
12Shinallata shuj siclo culquica, ishcai chunga geratami pezanga. Sucta chunga 
siclo culquica, shuj mina nishcatami pezanga. 

13Ñucaman, imatalla cuna cashcacunataca, cashnami medishpa cuna 
canguichi: Ishcai chunga ishcai kilota suctapi chaupishpaca, quimsa kilo 
yalitami, cada chuscu quintal ishcai chunga kilo trigohuan cuna canguichi. 
Ishcai chunga ishcai kilota suctapi chaupishpaca, quimsa kilo yalitami, cada 
chuscu quintal ishcai chunga kilo cebadahuan cuna canguichi. 
14Aceiteta ñucaman cushpaca, quimsa chunga canchis litrota medishpa 
cuchunmi mandani. Bato nishca medinaca, shuj coro nishca medinata chungapi 
chaupishpa shicanyachishcami. Chunga bato nishca medinaca, shuj homer 
cashcamandami, chunga bato nishca medinaca shuj homer tucunga. 
15Shinallata Dioshuan ali cangapaj imagutapash carangapaj, juchamanda 
animalta cungapaj, Diosman animalta carashpa huañuchingapaj, Diosman 
cushpa tucuillata rupachingapaca, paicunapaj virayashca malta huarmi 
llamatami, israelcunamanda cuna canguichi. Mandaj Dios ñucami, chashna 
nini. 
16Tucui cai llactapi causanajuj gentecunaca, ñucaman imagutapash cuna 
cashcataca, Israel llactata mandajmambash cunapachami. 
17Ashtahuangarin mandajca, cashna ruranatami charin: Jatun fiesta 
punllacunapi, luna llullu punllacunapi, samana punllacunapi, israelcuna 
fiestata rurana punllacunapimi, animalta ñucaman cushpa tucuillata 
rupachijuchun, animalta ñucaman cushpa huañuchijuchun, vinotapash 
ñucaman cushpa talichun cunata charin. Paillatami, juchata anchuchijuchun 
ñucaman cunatapash, animalta ñucaman cushpa tucuilla rupachinatapash, 
ñucahuan ali cangapaj imaguta caranatapash, israelcunapaj juchata 
anchuchijuchun animalta ñucaman cunatapash cunga. 
18Mandaj Jatun Dios ñucami, cashna nini: Huata callari quillapaj punda 
punllapica, huarmi huagracunamanda imapash na tucushca, shuj shicuta 
ñucaman cushpa huañuchingui. Shina rurashpami ñucapajlla huasitaca, ima 
mapapash illajta saquingui. 

19Juchamanda cushca animalpaj yahuartaca curami, ñuca huasi 
patacunapipash, altar tiarinapi tiaj chuscundi esquinacunapipash, huasi ucu 
patiomanda llujshina pungu pilarcunapipash javinga. 
20Maijambash pandarishpa, na cashpaca maijambash umachijpi juchata 
rurashcamandaca, punda quillapaj canchis punllapica, chashnallatami rurana 
cangui. Ñuca huasi ima mapapash illaj quedachumbash, animalta cungui. 
21Huata callari quillapaj chunga chuscu punlla jipaca, pascua fiestatami, 
canchis punllacunacaman rurana canguichi. Chai punllacunapica, levadura 
illaj tandata micunguichi. 
22Chai punllapica mandajmi, paipaj juchamandapash, cai llactapi causaj 
tucuicunapaj juchamandapash, shuj shicuta ñucaman cushpa huañuchinga. 
23Chai jatun fiesta canchis punllapica, punllandimi canchis alipacha 
shicucunata, canchis jari llamacunata, Mandaj Dios ñucaman cushpa tucuillata 
rupachinga. Shinallata cangunapaj juchamandapash, canchis punllacamanmi 
punllandi, shuj jari chivota huañuchinga. 
24Cada maltun shicuhuanmi, ishcai chunga ishcai kilo jacuhuan cuhuanga. 
Shinallata cada jari llamahuanmi, ishcai chunga ishcai kilo jacuhuan 
cuhuanga. Ishcai chunga ishcai kilo jacuhuanga, sucta litro yali aceitetami 
cuhuanga. 
25Mandaj runaca, canchis quillapaj chunga picha punllapi fiestata rurashpaca, 
cai canchis punllapi rurashcashnallatami ruranga. Chai fiesta punllapi, 
tucuicunapaj juchamanda animaltapash cushcashnallata, animalta ñucaman 
cushpa tucuillata rupachishcashnallata, imaguta caranata carashcashnallata, 
aceitetapash cushnallatami ruranga. 

Ezequiel 46 

1Mandaj Jatun Dios ñucami, cashna nini: Ñuca huasi ucu patioman yaicuna, 
indi llujshimuj ladoman tiaj punguca, trabajana sucta punllatami vichashca 

canga. Samana punllapica, pascashcami canga. Luna llullu punllapipashmi, 
pascashca canga. 
2Mandaj runaca, jatun punguta yaicushpa corredorta yalishpa, huasi ucu 
patioman yaicuna pungu caspi ladopimi shayaringa. Ñucaman cushca 
animalta, curacuna tucuilla rupachingacaman, ñucahuan ali cangapaj imaguta 
carashcatapash ñucaman carangacamanmi mandaj runaca, chai pungu 
ladopillata shayajunga. Chaipi shayajushpallatami, ñucataca ninanda 
alicachishpa llujshinga. Ashtahuangarin chai pungutaca, chishangacaman na 
vichangachu. 
3Shinallata cai llactapi causajcunapash, samana punllacunapi, luna llullu 
punllacunapipash, chai pungu ladopillata, Mandaj Dios ñucata mañachun 
ninimi. 
4Mandajca, samana punllapica, imapash na tucushca sucta maltun 
llamacunata, shuj alipacha jari llamatapash, ñucaman cushpami, tucuillata 
rupachinga. 
5Shinallata cada jari llamahuanga, ishcai chunga ishcai kilo jacuhuanmi cunga. 
Shuj maltun llamahuanga, imata cui ushana cashpapash cungallami. Ishcai 
chunga ishcai kilo jacuhuanga, sucta litro yali aceitetami cunga. 
6Ashtahuangarin luna llullu punllapica, huarmi huagracunamanda maltun jari 
huagrata, shuj shicuta, sucta maltun llamacunata, shuj jari llamatami cunga. 
Chaicunaca, imapash na tucushca animalcunami canga. 
7Ishcai chunga ishcai kilo jacutaca, shuj shicuhuanmi cunga. Shinallata cada 
jari llamahuambash, ishcai chunga ishcai kilo jacutami cunga. Ashtahuangarin 
maltun llamacunahuanga, imatapash cui ushashcatallami cunga. Sucta litro 
yali aceitetaca, ishcai chunga ishcai kilo jacuhuanmi cunga. 
8Mandaj yaicushpaca, corredorman yalina jatun pungutami yaicunga. 
Llujshingapaca, pai maita yaicushcatallatami llujshinga. 

9Ashtahuangarin cai llactapi causajcuna, fiesta punllacunapi Mandaj Dios ñuca 
ñaupajman yaicushpaca, paicuna puramanda huaquingunaca, jahua lado 
punguta yaicushca cashpaca, ura lado pungutami llujshinga. Ura lado punguta 
yaicushpaca, jahua lado pungutami llujshinga. Maita yaicushca pungutallataca 
na llujshingachu. Ashtahuangarin maita yaicushca cashpapash, chai chimba 
purapi tiajuj pungutami llujshinga. 
10Cai llactapi causajcuna ñucata mañangapaj yaicujpica, mandajpash 
paicunapaj chaupipimi yaicunga. Paicuna llujshijpipash, paicunahuanllatami 
mandajpash llujshinga. 
11Shinallata jatun fiesta punllacunapipash, jatun tandanajui punllacunapipash, 
cada shicuhuan ishcai chunga ishcai kilo jacutami cunga. Cada jari 
llamahuambash, ishcai chunga ishcai kilo jacutami cunga. Maltun 
llamacunataca, imatalla cui ushashcacunahuanmi cunga. Sucta litro yali 
aceitetaca, ishcai chunga ishcai kilo jacuhuanmi cunga. 
12Ashtahuangarin mandaj runaca, paipaj munaillata ñucaman animalta cushpa 
tucuillata rupachigrijushpa, Mandaj Dios ñucahuan ali cangapaj, imata 
cashpapash caragrijushpaca, indi llujshimuj lado punguta pascachun. Chaita 
yaicushpa, samana punllapi rurashcashnallata, animalta cushpa tucuillata 
rupachijuchun, ali cangapaj imatalla caranatapash carachun. Pai chashna 
rurashpa llujshishca jipaca, chai pungutaca vichachunlla. 
13Imapash na tucushca shuj huatata charij maltun llamatami, Mandaj Dios 
ñucaman cushpa, punllandi huañuchishpa, tucuillata rupachina cangui. Cada 
tutamandami, animalta ñucaman cushpa huañuchina cangui. 
14Chai maltun llamahuanmi, ishcai chunga ishcai kilo jacuta tucui tutamanda 
cuna cangui. Shinallata tucuimanda yali ali jacupi chapungapaca, sucta litro 
yali aceitetami cuna cangui. Punllandi Mandaj Dios ñucaman imagutapash 
caranacunaca, tucui causaipi pactachinajuchun cushca shimicunami canga. 
15Cada tutamandami maltun llamatapash, granocunatapash, aceitetapash, 
Mandaj Dios ñucaman cushpa tucuillata rupachinajunalla canguichi. 

16Mandaj Jatun Dios ñucallatami, cashna nini: Mandaj runaca, pai charishca 
alpamanda asha alpatami, paipaj churicunaman cunga. Shina cajpica chai asha 
alpaca, paipaj churicunapajmi canga. 
17Ashtahuangarin mandaj runaca, pai charishca alpamanda paita servijman 
cujpica, chai alpaca cutin tigrachina huatacamanllami, chai servij runapaj 
canga. Chaica, servishpa causana huatacunata pactachingacamanllami canga. 
Ña chai huatacunata pactachishpaca, paita mandajmanllatami tigrachinga. 
Chai tigrachishca asha alpataca, mandajpaj churicunallatami japinga. 
18Mandaj runaca, cai llactapi causajcuna charishca alpacunataca na 
quichunachu. Paipaj churicunamambash, paipaj alpatallatami cuna. Shina 
rurajpimi, ñuca agllashcacunaca, pipash na alpa illaj quedanga. Shujllapash 
paicunapaj llactamandaca, ama llujchi tucuchun” nijurcami. 
19Chai jipami ñucataca, yaicuna pungu ladopi tiaj curacunapajlla ucucunaman 
pushamuhuarca. Chai ucucunaca, jahua ladomanmi punguta charirca. 
Chaipimi, ashtahuan huashaman shuj ucuta ricurcani. Chai ucuca, indi 
huashajuj ladomanmi carca. 
20Chaipimi, cashna nihuarca: “Cai jatun ucupimi, curacunaca, juchamanda 
Diosman imatalla cushcatapash, animal aichatapash yanunga. Chaicunataca, 
huasi canllapi ama yanungapajmi, chai ucupi yanunajunga. Canllapi 
yanushpaca, tucuicunatami ñucapajlla shicanyachinajunga” nihuarcami. 
21Chai jipaca, canlla patiomanmi llujchihuarca. Chai patiopica, chai patio 
chuscundi esquinacunamanmi pushahuarca. Chaipica, cada esquinapimi, shuj 
uchilla patio tiarca. 
22Chai huasi patio chuscundi esquina ladopi tiaj patiocunaca, muyundi 
pircashcami carca. Chai patiocunaca chuscundimi, ishcai chunga metro, pusaj 
chunga centímetro largo carca. Shinallata chunga picha metro, sucta chunga 
picha centímetro anchomi carca. 
23Chai patiocunapica, chuscundi ladotami pircashca carca. Chai pirca muyundi 
ucupimi, tulpacuna tiashca carca. 

24Chaita ricuchishca jipaca, cashnami nihuarca: “Diosman gentecuna imatalla 
cushcataca, cai yanuna ucucunapimi, cai huasipi servishpa causajcuna 
yanunajunga” nihuarcami. 

Ezequiel 47 

Diospaj huasimanda llujshijuj yacucunamandami villajun 

1Chai jipaca, Diospaj huasi pungumanmi cutin pushahuarca. Chaipimi, chai 
huasi pungu umbral ucumanda yacu llujshijujta ricurcani. Chai yacuca, indi 
llujshimuj ladomanmi calpajurca. Diospaj huasipash, indi llujshimuj 
ladomanllatami shayajurca. Chai yacuca, Diospaj huasi ali lado altar ura 
ladotami calpajurca. 
2Chai jipaca, jahua lado punguta llujchishpami, indi llujshimuj ladoman tiaj 
ñanda muyuchihuarca. Chai jipaca, huasi canllatami muyuchun pushahuarca. 
Chaipipash, ali ladomanda yacu llujshijujtami ricurcani. 
3Chaipimi, indi llujshimuj ladoman shuj runa, cordelta maquipi aisashca rijujta 
ricurcani. Chai runaca, picha patsaj ishcai chunga metrota medishpami, chai 
yacuta yalichihuarca. Chai yacuca, canillascamanmi pambahuarca. 
4Cutinllatami, picha patsaj ishcai chunga metrota medijurca. Chai yacuca, 
cunguricaman pambarijtami yalircani. Cutinllatami, picha patsaj ishcai chunga 
metrota medijurca. Chaitaca, cinturascaman pambarijtami yalircani. 
5Cutinllatami, picha patsaj ishcai chunga metrota medijurca. Chai yacuca, ña 
jatun yacu cajpimi na yali usharcani. Ashtaca yacuca, ninanda mirashca 
cajpimi, chaitaca na chaquilla yali usharcani. Chaitaca huambushpallami, yali 
ushana carca. 
6Chaipimi cashna nihuarca: “Huañuna aichayu runa. ¿Caicunataca, alichu 
ricushcangui?” nihuarcami. Chai jipaca cutin tigrachishpami, chai jatun yacu 
manñata pushahuarca. 
7Chai jatun yacu manñata cutin tigrajushpaca, cai ladomambash, chai 
ladomambash, ashtaca quirucuna tiashcatami ricurcani. 

8Cashnatapashmi nihuarca: “Cai jatun yacuca, indi llujshimuj lado llactamanmi 
calpajun. Arabá pambaman urai rishpaca, mama cuchamanmi yaicunga. Mama 
cuchaman yaicushpaca, mishquilla yacumi tucunga. 
9Cai ishcai yacu yaicuj ladopi, causaita tucui charijcuna huambushpaca, 
causangami. Cai yacucuna jatun cuchaman yaicushcamandami, pijicunapash 
ninandapacha miranga. Yacupash mishquillami tucunga. Cai jatun 
yacucunaman yaicujcunaca, tucuicunami causanga. 
10Shinallata pijita japijcunapash, chai yacu ladopillatami canga. En-gadi shuti 
pueblomandaca, En-eglaim shuti pueblocamanmi, linllicunata churanajunga. 
Jatun Cuchapi tiaj ashtaca pijicunashnallatami cai yacupipash, shuj shuj 
pijicuna tianga. 
11Turu yacucunapash, cucha yacucunapash, na mishquiyangachu. 
Ashtahuangarin cachita japingapajmi canga. 
12Cai yacu manñacunapipash, shican shican tucui frutacunata fucuj 
quirucunami viñanga. Chai quiru fangacunaca napacha urmangachu, 
micunapash napacha tucuringachu. Diospajlla huasimanda yacu 
llujshijushcamandami, chai quirucunapi frutacunaca, fucuna punllacunapi 
fucunga. Frutacunaca, micungapajmi canga. Fangacunaca, jambimi canga. 

Llactata chaupirishpami, linderocunata churanga 

13Mandaj Jatun Dios ñucami, cashna nini: Chunga ishcai Israel aillucuna, 
canguna japina alpacunataca, cai linderocunata churashpami chaupiringuichi: 
Joseca, ishcai pushtu alpatami japinga. 
14Chashnami cai alpataca, caishuj chaishuj chaupiringuichi. Cai alpacunatami, 
cangunapaj ñaupa taitacunaman carashapacha nishpa, ñuca maquita alsashpa 
juramenturcani. Chaimandami cai alpacunataca, cangunapaj cachun 
japinguichi. 
15Jahua ladoman alpacunaca, cai linderocunahuanmi canga: Jatun 
Cuchamandaca, Hetlón shuti puebloman rina ñanda catishpa shamushpaca, 
Zedad, 

16Hamat, Berota, Sibraim shuti pueblocunacamanmi canga. Sibraim shuti 
puebloca, Damasco pueblohuan, Hamat shuti pueblohuan lindero chaupipimi 
tiajun. Shinallata Hazar-haticón shuti pueblocamanmi canga. Chai puebloca, 
Haurán shuti llacta linderopimi. 
17Jahua ladoman linderoca, mama cuchamandaca, Hazar-enán shuti 
pueblocamanmi canga. Damasco pueblopash, Hamat shuti pueblo lindero 
jahua ladomanmi quedanga. 
18Indi llujshimuj ladomambash, cashnami canga: Haurán shuti llacta, Damasco 
pueblo, Galaad llacta, Israel llacta chaupita rishpaca, Jordán jatun 
yacucamanmi canga. Chaitaca, indi llujshimuj lado mama cuchacaman 
medinguichilla. 
19Indi huashajuj ura ladomambash, cashnami canga: Tamar shuti 
pueblomandaca, fiñanajui yacucaman, Cades shuti pueblomanda callarishpaca, 
jatun larca yacuta catishpa, Jatun Cuchacamanmi canga. Shinami ura lado 
linderoca canga. 
20Indi huashajuj ladoman linderoca, cashnami canga: Jatun Cucha vichaitaca, 
Hamat puebloman yaicuna chimba puracamanmi canga. Shinami, indi 
huashajuj ladoman linderoca canga. 
21Cai alpataca, Israel aillu puracuna imashna cashcashnallata 
chaupiringuichilla. 
22Shinallata cangunapajpash, caru llactamanda shamushpa caipi causashpa, 
canguna purapi churicunata charij huahuacunapajpash, Israel 
puracunamanshnallata suerteta rurashpa, cai alpataca chaupinguichilla. Chai 
huahuacunataca, Israel llactapi huacharishcamandaca, cangunapura 
cashcatapachata yanguichi. Israel aillucunashnallata alpata charichun, 
suertecunata rurashpa paicunamambash chaupishpa cunguichi. 
23Caru llactamanda runa maijan aillu purapi causajpipash, chaipillata alpata 
chaupishpa cunguichilla. Mandaj Jatun Dios ñucami, chashna nini. 

Ezequiel 48 

1Caipica, Israel aillucunapaj shuticunatami villajun: Jahua lado 
manñamandaca, Hetlón shuti puebloman rina ñanda catishpa, Hamat shuti, 
Hazar-enán shuti pueblocunaman yaicuna ñangamanmi canga. Chaica, 
Damasco pueblo, jahua lado manñamandaca, Hamat shuti pueblo 
ladocamanmi Dan shuti ailluca, chaipimi indi llujshimuj ladomanda, indi 
huashajuj ladocaman asha alpata japinga. 
2Dan aillupaj alpa lindero ladopica, Aser shuti aillumi, indi llujshimuj 
ladomanda, mama cucha ladocaman asha alpata japinga. 
3Aser shuti aillupaj alpa lindero ladopica, Neftalí aillumi, indi llujshimuj 
ladomanda, mama cucha yacucaman asha alpata japinga. 
4Neftalí aillupaj alpa lindero ladopica, Manasés aillumi, indi llujshimuj 
ladomanda, mama cucha ladocaman asha alpata japinga. 
5Manasés aillupaj alpa lindero ladopica, Efraín aillumi, indi llujshimuj 
ladomanda, mama cucha ladocaman asha alpata japinga. 
6Efraín aillupaj alpa lindero ladopica, Rubén aillumi, indi llujshimuj 
ladomanda, mama cucha ladocaman asha alpata japinga. 
7Rubén aillupaj alpa ladopica, Judá aillumi, indi llujshimuj ladomanda, mama 
cucha ladocaman asha alpata japinga. 
8Judá aillupaj alpa lindero ladopica, indi llujshimuj ladomanda mama cucha 
ladocaman, asha alpata shicanyachinguichi. Chai alpaca, pusaj chunga 
kilómetro anchomi canga. Largopaca, caishujcuna japinajushcashnallatami 
canga. Chai alpa chaupipimi, Diospajlla huasica tiajunga. 
9Mandaj Diospajlla shicanyachishca alpaca, pusaj chunga kilometromi canga. 
Anchoca, quimsa chunga ishcai kilometromi canga. 
10Diospajlla alpamandallata asha alpata, curacunapajlla cachun 
shicanyachinguichi. Chai asha alpa jahua ladoca, pusaj chunga kilómetro 
largomi canga. Shinallata indi huashajuj ladopica, quimsa chunga ishcai 

kilómetro anchomi canga. Cutin caishuj asha alpaca, quimsa chunga ishcai 
kilómetro anchomi, indi llujshimuj ladoman canga. Ura ladoca, pusaj chunga 
kilómetro largomi canga. Chai alpacunapaj chaupipimi, Diospajlla huasica 
tiajunga. 
11Sadoc shuti curapaj mirai curacunaca, ñucapajlla causanajushpami, ñuca 
mandashcacunata cazunajurca. Paicunaca, israelcuna nalita ruranajujpipash, 
ima nalitapash na ruranajurcachu. Paicunaca, levita curacunashnaca na 
pandata ruranajurcachu. 
12Paicunaca, levita curacunapaj alpa ladopillatami, asha alpata japinga. Chai 
alpaca, Diospajlla shicanyachishcami canga. 
13Levitacunapaj alpaca, Sadoc shuti runapaj mirai curacunapaj alpa 
ladopillatami canga. Chai alpapaj largopash, pusaj chunga kilometromi canga. 
Anchoca, quimsa chunga ishcai kilometromi canga. Largoca tucuillami, pusaj 
chunga kilometrota charinga. Anchopash tucuillami, quimsa chunga ishcai 
kilometrota charinga. 
14Levitacunaca, chai alpataca, ashatallapash na pimambash jatui ushangachu. 
Chai alpapaj randi, shuj alpata japitapash na ushangachu. Chai alpapi punda 
fucushca granotaca, pimambash na cui ushangachu. Chaicunaca, Mandaj Dios 
ñucapajlla cashcamandami, chashna ruraitaca na ushanga. 
15Chai pusaj chunga kilometrota charij alpamanda chunga sucta kilómetro 
puchushca asha alpaca, pueblota rurangapaj, gentecuna causangapaj, michina 
pambacunapajmi canga. Chai alpa chaupicunapimi, pueblo tucunga. 
16Chai pueblota rurana alpaca, jahua ladomambash, ura ladomambash, chunga 
chuscu kilómetro, chuscu patsaj metromi canga. Shinallata indi llujshimuj 
ladomambash indi huashajuj ladomambash, chunga chuscu kilómetro, chuscu 
patsaj metromi canga. 
17Chai pueblo jahua ladomambash, ura ladomambash, pusaj patsaj metro 
largoca, michina pambapajmi canga. Shinallata indi llujshimuj ladomambash, 

indi huashajuj ladomambash, pusaj patsaj metro largoca, michina 
pambapajllatami canga. 
18Diospajlla alpa ladopica, pueblopi servijcuna micuchun tarpuna alpami 
canga. Chai alpaca, indi llujshimuj ladomambash, indi huashajuj 
ladomambash, quimsa chunga ishcai kilometrotami charinga. 
19Pueblopi servijcunaca, Israel aillu puracunamandallami tucuilla canga. 
20Largomambash, anchomambash, pusaj chunga kilometrota charij chai tucui 
alpataca, asha asha shicanyachinguichi. Chai alpacunapimi, Diospajlla 
huasipash, pueblopash shayaringa. 
21Diospaj huasita rurangapaj, pueblota rurangapaj shicanyachishca alpa 
ladopica, tucui ladoman asha puchushca alpaca, mandaj runapajmi canga. 
Chaishuj asha alpaca, pusaj chunga kilometromandaca, indi llujshimuj 
ladomanmi puchunga. Caishuj asha alpaca, pusaj chunga kilometromandaca, 
indi huashajuj ladomanmi puchunga. Chai ishcai alpacunami, mandaj runapaj 
canga. Chai ishcai asha alpacunapaj chaupipimi, Diospajlla huasica shayaringa. 
22Mandaj runa japina asha alpaca, chashnami levitacunapaj alpa 
linderomandaca, pueblota rurana alpa linderocaman canga. Chaicunaca, Judá 
aillupaj linderomandaca, Benjamín aillupaj linderocaman canga. 
23Shinallata caishuj Israel aillucunapaj alpacunaca, indi llujshimuj 
ladomandaca, mama cucha ladocamanmi canga. Chaipimi Benjamín ailluca, 
asha alpata japinga. 
24Benjamín aillupaj alpa lindero ura ladomambash, Simeón aillumi, indi 
llujshimuj ladomandaca, mama cucha ladocaman asha alpata japinga. 
25Simeón aillupaj alpa lindero ura ladomambash, Isacar aillumi, indi llujshimuj 
ladomandaca, mama cucha ladocaman asha alpata japinga. 
26Isacar aillupaj alpa lindero ura ladomambash, Zabulón aillumi, indi 
llujshimuj ladomandaca, mama cucha ladocaman asha alpata japinga. 

27Zabulón aillupaj alpa lindero ura ladomambash, Gad shuti aillumi, indi 
llujshimuj ladomandaca, mama cucha ladocaman asha alpata japinga. 
28Gad shuti aillupaj alpa lindero ura ladomambash, Tamar shuti 
pueblomandaca, fiñanajui yacucaman, shinallata Cades shuti pueblomandaca 
Egipto llactahuan tuparinapi tiaj jatun larca yacuta catishpa, Jatun 
Cuchacamanmi lindero canga. 
29Israel aillucunaca, shinami cai alpataca, suerteta rurashpa chaupirina 
canguichi. Chaicunami, canguna japina alpacunaca canga. Mandaj Jatun Dios 
ñucami, chashna nini. 
30Chai puebloca, jahua ladomambash, chunga chuscu kilómetro, chuscu patsaj 
metromi canga. Chai pueblopaj pungucunaca, cashnami canga: 
31Chai pueblocunapaj pungucunaca, Israel aillucunapaj shuticunahuanmi 
canga. Jahua ladomanmi, quimsa pungu canga. Shuj punguca, Rubén 
shutihuan, caishuj punguca, Judá shutihuan, chaipaj jipa punguca, Leví 
shutihuanmi canga. 
32Shinallata indi llujshimuj ladomambash, chunga chuscu kilómetro, chuscu 
patsaj metrotallami canga. Chaipipash, quimsa pungucunallatami tianga. Shuj 
punguca, José shutihuan, caishuj punguca, Benjamín shutihuan, chaipaj jipa 
punguca, Dan shutihuanmi canga. 
33Ura ladomambash, chunga chuscu kilómetro, chuscu patsaj metrollatami 
canga. Chaipipash, quimsa pungucunami tianga. Shuj punguca, Simeón 
shutihuan, caishuj punguca, Isacar shutihuan, chaipaj jipa punguca, Zabulón 
shutihuanmi canga. 
34Indi huashajuj ladomambash, chunga chuscu kilómetro, patsaj canchis 
chunga picha metrollatami canga. Chai ladomambash, quimsa pungucunami 
tianga. Shuj punguca, Gad shutihuan, caishuj punguca, Aser shutihuan, chaipaj 
jipa punguca, Neftalí shutihuanmi canga. 

35Chai pueblo muyundita medijpica, picha chunga canchis kilómetro, sucta 
patsaj metromi carca. Chai punllamandapachami, chai puebloca: ‘Mandaj 
Diosmi chaipi’ nishca shutihuan canga” nijurcami. 

Daniel 

Daniel 1 

Danielca, paipaj cumbacunandimi, Babiloniapi causajushca 

1Judá llactata jatun mandaj Joacim shuti runaca, ña quimsa huatata 
mandajujpimi, Babilonia llactata jatun mandaj Nabucodonosor shuti runaca, 
Jerusalenman shamushpa, chai pueblota chaupipi churarca. 
2Jatun Diosca, Judá llactata jatun mandaj Joacim runatapash, pai Taita Diospaj 
huasipi imatalla charishcacunatapashmi shuj ashataca, Nabucodonosor 
runapaj maquipi churarca. Chaicunataca, Sinar shuti llactaman apamushpami, 
paipaj diospaj imatalla charishcacunata alichishca tiajuj ucupi alichirca. 
3Jatun mandajca, eunuco nishca paipaj runacunata mandaj Aspenaz shuti 
runatami, cashna nirca: “Israel puramandaca, jatun mandajpaj mirai 
mandajcunapaj churicunata apamungui. 
4Imapash na huagli, ali ñavi, tucui ali yachaicunatapash yachachi tucushca, 
ima yachajunacunatapash alipacha yachajushca, ali yuyaita charij 
huambracunata apamungui. Shinallata jatun mandaj mandashpa tiajuna 
huasipi imata ruraitapash ushanallacuna cachun. Paicunataca, ñucanchi 
caldeocunapaj letracunata, rimaitapashmi yachachina” nircami. 
5Jatun mandaj Nabucodonosor runaca, pai jatun mandajpaj micunatallata, pai 
ufiana vinotallatami, punllandi paicunaman carachun mandarca. Quimsa 
huatacaman chashna charishca jipaca, pai jatun mandajpaj ñaupajman 
pushamuchunmi mandarca. 
6Chai agllashca purapica, Daniel, Ananías, Misael, Azarías shuti 
huambracunapashmi carca. Paicunaca, Judá runapaj mirai purami carca. 
7Paicunatami, eunucocunata mandaj runaca, shuj shuticunahuan shutichirca. 
Danieltaca, Beltsasar shutita, Ananiastaca, Sadrac shutita, Misaeltaca, Mesac 
shutita, Azariastaca, Abed-nego shutitami shutichirca. 

8Danielca, paipaj shungupica, jatun mandajpaj micunahuan, pai ufiana 
vinohuanga, napacha mapayashachu yajurcami. Chaimandami, eunucocunata 
mandajtaca: “Cai micunacunata micushpaca mapayashami, micuchun ama 
mandahuaichu” nirca. 
9Danieltaca, Taita Diosllatami eunucocunata mandajpaj ñaupajpi ali 
ricurichun, juyashpa chari tucuchun churarca. 
10Chaimandami eunucocunata mandajca, Danieltaca cashna nirca: —Ñuca amo 
jatun mandajtami manllani. Paimi, cai micunatapash, vinotapash cangunaman 
punllandi carachun mandahuarca. Caishuj huambracunapash, cangunaman 
rijchajcunami. Shina cashcamandaca, paicunata yali irquilla ñavita ricushpaca, 
ñucatami jatun mandajca umata fitishpa huañuchihuanga— nircami. 
11Eunucocunata mandajca, Daniel, Ananías, Misael, Azarías shuti 
huambracunata cuidachunmi, Melsar shuti runata churashca carca. Paitami, 
Danielca cashna nirca: 
12—Canda servij ñucanchitaca, micunatapash aicha illajta, ufiangapajpash 
yacutalla chunga punllacaman carashpa ricupai nipanimi. 
13Shina rurashca jipaca, jatun mandajpaj micunata micuj huambracunapaj 
ñavihuan, ñucanchi ñavihuan chimbapurashpa ricupanguilla. Chai jipaca, 
canda servij ñucanchi imashna cajpipash ricushpa, canllata imatapash 
rurapanguilla— nircami. 
14Shina nijpimi chashna rurangapaj ari nirca. Chaimandami chunga 
punllacaman chashna carashpa ricurca. 
15Ña chunga punlla jipa, paicunapaj ñavita ricujpica, jatun mandajpaj 
micunata micuj, chaishuj huambracunatapash ashtahuan yali ali racucunami 
carca. 
16Shinamandami Melsar shuti runaca, paicuna micuchun apamushca 
micunatapash, paicuna ufiana vinotapash apashpa, aicha illaj micunatalla 
carashpa catirca. 

17Chai chuscu huambracunamanmi, Taita Diosca tucui letracunata, ima shuj 
yachajunacunata alipacha yachajuchun, ali yuyaita curca. Danielca, 
muscuipishna tucui ricushcatapash, muscuicunatapash, ima cajta 
yacharcallami. 
18Jatun mandajca, paicunata ima punlla paipajman pushanatami mandashca 
carca. Chai punlla pactajpimi, eunucocunata mandajca, Nabucodonosor 
runapaj ñaupajman pusharca. 
19Chaipimi jatun mandajca, paicunahuan parlarca. Tucui paicuna purapica, 
Daniel, Ananías, Misael, Azarías shuti huambracunashnaca, pipash na 
tiarcachu. Chashnami paicunaca, jatun mandajpaj ñaupajpi paita servinajurca. 
20Alipacha yachajushcata, ali yuyaita charishcata ricungapaj, na tigrachi 
ushanallacunata jatun mandaj tapujpipash, paicunaca pai mandajuj llactapi 
tiaj tucui yachajcuna, luzerocunata ricujcuna tigrachishcatapash, chunga 
viajeta yali alipacha tigrachishcatami ricurca. 
21Danielca, jatun mandaj Ciro shuti runa mandai callari huatacamanmi chaipi 
quedarca. 

Daniel 2 

Nabucodonosor runapaj muscui ima cajtaca, Danielmi villashca 

1Jatun mandaj Nabucodonosor runaca, llactata ishcai huatata ña 
mandajushpami, muscuicunata charirca. Chaimandami, paipaj yuyaipi 
ninanda musparishpa, puñuitapash na ushajurca. 
2Shina cashpami jatun mandajca, yachajcunata, luzerocunata ricujcunata, 
brujocunata, caldeo purallata yachajcunata cayachun cacharca. Paicuna 
shamushpaca, jatun mandajpaj ñaupajpimi shayarinajurca. 
3Paicunamanmi, jatun mandajca cashna nirca: —Ñucaca, shuj muscuitami 
charishcani. Chai muscuita yachangapaj munashpami, ñuca yuyaipica ninanda 
musparijuni— nircami. 

4Shina nijpimi, chai caldeocunaca jatun mandajtaca, arameo rimaipi cashna 
ninajurca: —Jatun mandajlla, cambaj causaica causaita causaicaman cachun. 
Can muscushcataca, canda servij ñucanchiman parlapailla. Chai muscui ima 
cajtapash villashunllami— ninajurcami. 
5Shina nijpimi jatun mandajca, chai caldeocunataca, cashna nijurca: —Imata 
muscushcatapash cungashcanimi. Imashna muscushcatapash, chai muscui ima 
cajtapash na villashpaca, ñutui tucunguichimi. Cangunapaj huasicunapash, 
mapata shitana pushtucunami tucunga. 
6Ashtahuangarin imashna ñuca muscushcata, chai muscui ima cajta villajpica, 
ashtaca alicunatami carasha. Cangunapaj ima ali canatapash, alicachi 
tucunatapashmi cusha. Shina cashpaca ñuca muscushcatapash, chai muscui 
ima cajtapash villahuaichilla— nijurcami. 
7Shina nijpica, cutinllatami cashna nishpa tigrachinajurca: —Jatun mandajlla, 
can muscushcataca canda servij ñucanchiman villayari. Shina villajpica, chai 
muscui ima cajtapash villashunllami— ninajurcami. 
8Chaimandami jatun mandajca, cashna nishpa tigrachirca: —Cangunaca, ñuca 
muscushcata ña cungashcata yachashpami, imatapash juchachishpa na ucha 
villangapaj munanguichi. Canguna chaita yarinajujtaca, ñami ñucaca yachani. 
9Ñuca muscushcata canguna na villashpaca, huañuchi tucunallami 
cangunapaca tianga. Cangunaca, llullashpa ñucaman villangapaj munashpami, 
na ucha villashpa jatun nalitapacha yarinajunguichi. Ñuca muscushca ima 
cajta canguna villai ushanata ñuca yachangapaca, ñuca muscushcatara 
villahuaichi— nijurcami. 
10Shina nijpimi caldeocunaca, jatun mandajpaj ñaupajpi cashna nishpa 
tigrachinajurca: —Jatun mandajlla, can tapushcataca tucui cai pachapi causaj 
runacunamandaca, pipash na tigrachi ushangachu. Ashtahuangarin 
yachajcunata, luzerocunata ricujcunata, caldeo purallata yachajcunataca, 
maijan jatun mandajpash, maijan mandajpash, maijan jatun amopash, can 
tapushcashnaca, na tapushcachu. 

11Can jatun mandaj tapushcata tigrachinaca, yapa shinllimi. Can jatun 
mandajman chaita villaitaca, pipash na ushangachu. Dioscunallami, chaitaca 
tigrachi ushanga. Paicunaca, na runacunahuan causanllu— ninajurcami. 
12Shina nijpi jatun mandaj ninanda fiñarishpami, Babilonia llactapi causanajuj 
alipacha yachajushcacunataca, tucuillata huañuchinajuchun mandarca. 
13Chai alipacha yachajushcacunata huañuchinajuchun mandashcataca 
escribichishpami, tucuicunaman villachirca. Danieltapash, paipaj quimsa 
cumbacunatapashmi huañuchingapaj mascanajurca. 
14Paicunata japijpimi Danielca, jatun mandajta cuidaj soldadocunata mandaj 
Arioc shuti runataca, ali yachaihuan aligutapacha yarishpa rimarca. Chai 
mandajmi, Babilonia llactapi causaj alipacha yachajushcacunataca, 
huañuchingapaj llujshishca carca. 
15Danielca, jatun mandaj churashca chai Arioc shuti mandaj soldadotami, 
cashna nishpa tapurca: —Jatun mandajca, ¿imamandata chai mandashcata 
escribichishpa, ñapash tucuicunaman villachishca?— nircami. Shina nijpimi 
imamanda chashna rurashcatapash Arioc shuti runaca, Danielman villarca. 
16Shina villajpimi Danielca, jatun mandajpajman yaicushpaca: “Huaquin 
punllacunata shuyapaira. Can jatun mandaj muscushcacuna ima cajtaca, ñuca 
villashallami” nishpa mañarca. 
17Chai jipaca Danielca, paipaj huasiman rircallami. Ña chayashpaca, paipaj 
cumba Ananías, Misael, Azarías yachachunmi, tucuita villarca. 
18Jahua pachapi causajuj Taita Dios llaquishpa, pipash na yachai ushashcata 
ricuchijuchun nishpa mañachunmi, chashna villarca. Danielpash, paipaj 
cumbacunapash, Babilonia llactapi causanajuj alipacha yachajushcacunahuan 
ama huañungapajmi, chashna mañachun villarca. 
19Chashna mañajpimi pipash na yachashcataca, tuta muscuipi Danielman 
ricuchirca. Chaimandami Danielca, jahua pachapi causaj Taita Diostaca, 
ninanda alicachirca. 

20Danielca cashnami nijurca: “Taita Diospaj shutica, causaita causaicaman 
alimari cangui ni tucushca cachun. Ninan ushaipash, ali yachaipash paipajmi. 
21Paimi punllacunatapash, huatacunatapash, shujman tigrachin. Paimi, jatun 
mandajcunatapash llujchin. Paillatami, jatun mandajcunatapash churan. 
Paimi, alipacha yachajushcacunamambash ali yachaita cun, ali yuyaita 
charijcunamambash yachajunatami cun. 
22Ucu ucupi ima pacalla tiajtapash, paimi ricuchin. Yana yana tutapi pacalla 
tiajtapash, paica yachanmi. Michaca, paihuanmi tian. 
23Ñuca ñaupa taitacunapaj Taita Dioslla, candami pashi nishpa alicachijuni. 
Canmi ali yachaitapash, ushaitapash carahuashcangui. Cunanga, ñucanchi 
mañashcata uyashpami, chaita ricuchihuashcangui. Jatun mandaj 
tapushcatami, ñucanchiman ricuchihuashcangui” nijurcami. 
24Chai jipami Danielca, Arioc shuti runapajman rirca. Chai runatami, jatun 
mandajca Babilonia llactapi causanajuj alipacha yachajushcacunata 
huañuchijuchun mandashca carca. Paitami Danielca, cashna nirca: —Babilonia 
llactapi causanajuj alipacha yachajushcacunataca, ama huañuchipaichu. 
Ñucataca, jatun mandajpaj ñaupajmambash pushahuailla. Pai muscushcacuna 
ima cajtaca, ñuca villashallami— nircami. 
25Shina nijpimi Arioc shuti runaca, Danieltaca jatun mandajpajman ucha 
pushashpa, cashna nirca: —Judá llactamanda prezu apamushca purapimi, shuj 
runata tarircani. Paimi, can jatun mandaj muscushcacuna ima cajtaca 
villanga— nircami. 
26Shina nijpimi jatun mandajca, Beltsasar nishca Danieltaca: —Ñuca 
muscushcata, chai muscushcacuna ima cajtaca, ¿canllu villai ushagringui?— 
nishpa tapurca. 
27Shina nijpimi Danielca, jatun mandajpaj ñaupajpi cashna nishpa tigrachirca: 
—Jatun mandajlla, pipash na yachai ushashcata can tapushcataca, alipacha 
yachajushcacunapash, luzerocunata ricujcunapash, yachajcunapash, 
yumbucunapash, can jatun mandajman villaitaca na ushanllu. 

28Shina cajpipash jahua pachapimi, pipash na yachai ushashcacunata ricuchij 
Taita Dios tian. Paimi, tucurimui punllacunapi ima tucunatapash, can jatun 
mandaj Nabucodonosor runaman ricuchishca. Ricui, cashnatami 
muscushcangui: Cambaj camapi cashpaca, cashnatami muscuipishna 
ricushcangui: 
29Jatun mandajlla, canga cambaj camapi cashpami, jipa punllacuna ima 
tucunata yachangapaj munajurcangui. Chaimandami, pipash na yachai 
ushashcacunata ricuchijca, jipa punllacuna ima tucunata canman ricuchishca. 
30Pipash na yachai ushashcataca, ñucamanmi ricuchihuarca. Tucui cai pachapi 
causajcunata ñuca yali yachajushca cashcamandaca, na ricuchihuarcachu. 
Ashtahuangarin can jatun mandaj muscushcacuna ima cajta canman villachun, 
cambaj shungupi yarijushcacunata can yachai ushachunllami ricuchihuarca. 
31Can jatun mandajca, shuj jatun runaman rijchajtami, ñapash cambaj ñaupajpi 
shayarijta ricurcangui. Chai runaman rijchajca, manllanayai jatun, ñavipash 
ninanda punchayachijujmi carca. 
32Chai runaman rijchajpaj umaca, alipacha oromi carca. Cungamanda 
vijsacamambash, rigracunapash culquimi carca. Vijsamanda uraica, broncemi 
carca. 
33Changacunaca, jirrumi carca. Chaquipash, ashaca jirru, ashaca cusashca 
turuhuan chapumi carca. 
34Chaita ricujujpillatami shuj rumica, maquihuan na faquijpillata faquirishpa 
shamujta ricurcangui. Chai rumica, runaman rijchajpaj chaquipi huactarijta 
shamushpami jirruhuan, cusashca turuhuan chapushpa rurashca chaquitaca 
faquishpa ñuturca. 
35Chai rumi huactajpimi jirrupash, cusashca turupash, broncepash, culquipash, 
oropash ñuturirca. Tamia pascarishca punllacunapi trillashca ñutu jupashnami 
tucurca. Chaitaca, huaira shamushpami, imatapash na saquishpa tucuillata 
aparca. Ashtahuangarin chai runaman rijchajta ñutuj chai rumica, tucuilla cai 
pacha junda, jatun urcumi tucurca. 

36Cashnatami muscurcangui. Chai muscui ima cajtaca, can jatun mandajpaj 
ñaupajpimi villagrinchi. 
37Jatun mandajlla, canga jatun mandajcunata jatun mandajmi cangui. 
Llactacunata mandanata, ninan ushaita, ninan shinlli canata, mandana 
ushaitaca, jahua pachapi causajuj Taita Diosmi canman cushca. 
38Huañuna aichayu runacuna maipilla causanajujta, sacha animalcunata, 
jahuata rij alasyu animalcunataca, tucuitami cambaj maquipi churarca. 
Tucuitami, can mandachun curca. Chai oro umaca, canllatami cangui. 
39Cambaj jipaca, shuj llactami mandangapaj jataringa. Chaica, na cai llactata 
mandajunshna shinlli cangachu. Ishcaipaj catipashmi, shuj llacta mandangapaj 
jataringa. Chaica, bronceshnami canga. Chaimi, tucui cai pachata mandanga. 
40Quimsapaj cati mandajuj shuj llactaca, jirrushna shinllimi canga. Imashnami 
jirruca faquishpa ñutushpa tucuchin, chashnallatami paica tucuillata ñutushpa 
tucuchinga. 
41Shinallata chaquicunapi, dedocunapica, ashataca mangata rurajcuna 
cusashca turuhuan, ashataca jirruhuan rurashcatami ricurcangui. Chaica, 
ishcaipi shicanyarishca shuj llacta mandajujtami ricuchijun. Ashtahuangarin 
imashnami ashataca jirruhuan, ashataca cusashca turuhuan ricurcangui, 
chashnallatami chai llactapipash jirrushna shinlli mandaj tianga. 
42Chaqui dedocunapash, ashaca jirru, ashaca cusashca turutami ricurcangui. 
Chashnallatami, ishcaipi shicanyarishca llactaca, chaupica shinlli, chaupica 
urmanalla llacta canga. 
43Jirruhuan, turuhuan chapushpa rurashcata can ricushcashnallatami, runa 
puralla ari ninajushpa tandanajunga. Ashtahuangarin jirruca, turuhuanga na 
chapurinllu. Shinallatami paicunapash, caishujmanda chaishujmanda na 
tandanajunga. 
44Chai jatun mandajcuna mandajui punllacunapimi, jahua pachapi causajuj 
Taita Diosca, ima horapash na tucuchi tucuna mandana llactata churanga. Chai 

mandana llactataca, na shuj llacta runacunaman cungachu. Chai mandajca, cai 
tucuilla mandana llactacunatami ñutushpa tucuchinga. Ashtahuangarin paica, 
causaita causaicaman mandajungallami. 
45Maquihuan na faquijpita, shuj rumi faquirishpa urcumanda shamushpaca, 
jirruta, bronceta, turuta, culquita, orotapash ñutujtami ricurcangui. Chaitaca, 
jipa punllacunapi chashna tucunatami Jatun Taita Diosca, can jatun 
mandajman ricuchishca. Chai muscuica, napacha llullachu. Chai muscui ima 
cajtapash, chashnapacha tucunatami villani— nijurcami. 
46Shina villajpimi, jatun mandaj Nabucodonosor runaca, Danielpaj ñaupajpi 
cungurishpa, ñavi alpaman chayajta urai cumurirca. Chaimandami, ima 
alicunata caranajuchumbash, inciensota cushnichinguichi nishpapash 
mandarca. 
47Jatun mandajca, Danieltaca cashnami nirca: —Cunanga yachanimi. 
Cangunapaj Taita Diosca, tucui dioscunapaj Taita Diosmi, jatun 
mandajcunatapash Mandajmi. Pipash na yachai ushashcacunatapash 
ricuchijmi. Chaimandami, pipash na yachai ushashcataca, ñucaman villai 
ushangui— nircami. 
48Shina nishpami jatun mandajca, Danieltaca jatunyachirca. Ninanda 
alicachishpami, ashtaca alicunatapash cararca. Paitaca, tucui Babilonia llactata 
mandaj cachunmi churarca. Shinallata Babiloniapi causanajuj tucuilla alipacha 
yachajushcacunata mandaj cachumbashmi churarca. 
49Jatun mandajta Daniel mañajpimi, Sadrac, Mesac, Abed-nego shuti paipaj 
cumbacunatapash, Babilonia llactapi imatapash ricushpa mandanajuchun 
churarca. Danielca, jatun mandaj tiajuj ucupimi quedarca. 

Daniel 3 

Quimsa runacunatami, rupajuj jornomanda quishpichishca 

1Jatun mandaj Nabucodonosor shuti runaca, oromanda rurachishca shuj 
shayachinatami rurachirca. Chaica, ishcai chunga canchis metro jatunmi carca. 

Anchomambash, ishcai metro canchis chunga centimetromi carca. Chaitaca, 
Babilonia llactapi tiaj Dura shuti pambapimi shayachirca. 
2Chaita rurachishca jipaca, jatun mandaj Nabucodonosor runaca, sátrapa 
nishca mandajcunata, shuj mandajcunata, soldadocunata mandajcunata, 
uyajcunata, culquita alichijcunata, ali yuyaita cujcunata, juezcunata, tucui 
llactacunapi mandajcunatami tandachimuchun mandarca. Paicunataca, pai 
jatun mandaj Nabucodonosor shuti runa rurachishpa shayachishcata mañai 
callaringapaj shamuchunmi, chashna tandachirca. 
3Chaipica satrapacuna, mandajcuna, soldadocunata mandajcuna, uyajcuna, 
culquita alichijcuna, ali yuyaita cujcuna, juezcuna, tucui llactacunapi 
mandajcunapashmi tandanajurca. Paicunaca, jatun mandaj Nabucodonosor 
runa rurachishpa shayachishcata mañai callaringapajmi shamunajurca. Shina 
shamushpami, jatun mandaj Nabucodonosor runa rurachishpa shayachishcapaj 
ñaupajpi shayanajurca. 
4Chaipi shayanajujpimi, caparishpa villaj shuj runaca shinllita caparishpa, 
cashna nirca: “Shuj shuj llactamanda, shican shican rimaita rimaj tucui 
gentecunalla, cangunataca caitami mandani: 
5Tucui cangunaca, bocinata, gaitata, tamborilta, arpata, salteriota, zampoñata, 
tucui shuj tocanacunata tocaj uyarijpica, jatun mandaj Nabucodonosor runa, 
oromanda rurachishpa shayachishcata cungurishpa ninanda alicachinguichi. 
6Maijambash chaita alicachingapaj na cungurishpaca, nina rupajuj jornopimi, 
ñapash shitai tucunga” nircami. 
7Shina nijpimi, bocinata, gaitata, tamborilta, arpata, salteriota, zampoñata, 
tucui shuj tocanacunata tocajta tucui gentecuna uyashpaca, cungurishpa 
alicachinajurca. Shican shican llactacunamanda, shuj shuj rimaita rimaj tucui 
runacunami, jatun mandaj Nabucodonosor runa, oromanda rurachishpa 
shayachishcata cungurishpa ninanda alicachinajurca. 

8Chai punllacunapillatami, caldeo puramanda huaquingunaca, jatun 
mandajpajman shamushpa, Judá llactamanda runacunataca, nali 
yuyaihuambacha juchachishpa villanajurca. 
9Jatun mandaj Nabucodonosor runataca, cashnami ninajurca: —Jatun 
mandajlla, canga causaita causajupailla. 
10Jatun mandajlla, canga tucui runacunamanmi, shuj mandashcata curcangui. 
Paicunataca, bocinata, gaitata, tamborilta, arpata, salteriota, zampoñata, tucui 
shuj tocanacunata tocajta uyashpaca, oromanda rurashpa shayachishcapaj 
ñaupajpi cungurishpa, ninanda alicachinajuchunmi mandarcangui. 
11Shinallata maijambash chaita alicachingapaj na cungurishpaca, nina rupajuj 
jornopi shitai tucuchun nircanguimi. 
12Cai Babilonia llactapi imatapash ricushpa mandachun, can churashca Sadrac, 
Mesac, Abed-nego shuti, Judá llactamanda runacunami, candaca napacha 
cazunajun. Jatun mandajlla, chai runacunaca, cambaj dioscunatapash, 
oromanda rurachishpa can shayachishcatapash, napacha alicachinajunllu— 
ninajurcami. 
13Chaita villajpimi Nabucodonosor runaca ninanda fiñarishpa, Sadrac, Mesac, 
Abed-nego shuti runacunata pushamuchun cacharca. Shina cachajpimi, chai 
runacunataca, jatun mandajpaj ñaupajman ucha pushamunajurca. 
14Paicunataca, Nabucodonosor runaca cashnami nijurca: —Sadrac, Mesac, 
Abed-nego. Cangunataca, ñuca diosta napacha alicachinllu nijtami uyani. 
Oromanda rurachishpa ñuca shayachishcatapash, na alicachinllu nijtami 
uyani. Chaica, ¿shinapachachu imata? 
15Cunanga bocinata, gaitata, tamborilta, arpata, salteriota, zampoñata, tucui 
shuj tocanacunatapash tocaj uyarijpica, ¿ñuca rurachishpa shayachishcapaj 
ñaupajpi cungurishpa, ninanda alicachinallachu canguichi? Canguna napacha 
alicachishpaca, chai horasllatami nina rupajuj jornopi shitai tucunguichi. 
¿Maijan diosta ñuca maquimandaca cacharichi ushanga?— nijurcami. 

16Shina nijpimi Sadrac, Mesac, Abed-nego shuti runacunaca, jatun mandaj 
Nabucodonosor runataca, cashna ninajurca: —Can chaita nishcamandaca, 
imatapash na tigrachinachu capanchi. 
17Ricui, ñucanchi Taita Diosca, paita servij ñucanchitaca, nina rupajuj 
jornomandapash llujchingallami. Jatun mandajlla, cambaj maquimandapash 
cacharichingapachami. 
18Pai na quishpichijpipash, jatun mandajlla, ñucanchica cambaj dioscunataca 
na servishunllu. Can rurachishpa shayachishcatapash, napacha alicachishunllu. 
Chaitaca, yachanapachami capangui— ninajurcami. 
19Shina nijpimi Nabucodonosor runaca, Sadrac, Mesac, Abed-nego shuti 
runacunahuan ninanda fiñarishpa, paipaj ñavipash shuj tucurca. Shina 
fiñarishpami, jornota rupajyachin cashcamandaca, canchis viaje yalicaman 
rupajyachinajuchun mandarca. 
20Chai jipaca, paipaj soldado puramanda ashtahuan shinlli soldadocunatami, 
Sadrac, Mesac, Abed-nego shuti runacunata huatashpa, nina rupajuj jornoman 
shitachun mandarca. 
21Shinamandami chai runacunaca, paicunapaj churajunacunandi, chaquipi 
churajushcacunandi, turbante nishcacunandi, jahualla churajunacunandi 
huatai tucurca. Chai jipami, nina rupajuj jornopi shitai tucurca. 
22Jornota ucha rupajyachijuchun, jatun mandaj mandajpimi, ninandapacha 
rupajyachishca carca. Shinamandami Sadrac, Mesac, Abed-nego shuti 
runacunata shitajcunatapash, chai ninaca huañuchirca. 
23Sadrac, Mesac, Abed-nego shuti quimsa runacunapash, huatai tucushcami 
nina rupajuj jorno ucuman shitai tucurca. 
24Chaimandami, jatun mandaj Nabucodonosor runaca, ninanda manllarishpa 
uchalla jatarishpaca, paiman ali yuyaita cujcunata cashna nishpa tapurca: —
Nina rupajuj jornopica, ¿nachu quimsa runacunatalla huatashpa shitarca?— 

nijpimi, paicunaca: —Ari jatun mandajlla, shinapachami carca— nishpa 
tigrachinajurca. 
25Shina nijpimi jatun mandajca, cashna nirca: —Ricuichi, ñucaca chuscu 
runacunatami, nina chaupipi imapash na tucushpa, cacharishca purinajujta 
ricuni. Chai chuscumanda shujcarin, dioscunapaj churiman rijchajmi— 
nircami. 
26Shina nishpami Nabucodonosor runaca, rupajuj jorno ñaupajman 
quimirishpa cashna nirca: —Jahua pachapi causajuj Taita Diosta servij Sadrac, 
Mesac, Abed-nego shuti runacunaca, chai ucumanda llujshishpa shamuichi— 
nircami. Shina nijpimi Sadrac, Mesac, Abed-nego shuti runacunapash, nina 
chaupimanda llujshirca. 
27Shina llujshijpica satrapacuna, llactacunata mandajcuna, soldadocunata 
mandajcuna, jatun mandajman ali yuyaita cujcunapashmi tandanajurca. 
Imashnami ninaca, na rupachi ushashcata ricungapaj, shuj ajchatallapash na 
rupachishcata ricungapajmi tandanajurca. Paicunapaj churajunacunaca, 
yanayaitallapash na yanayashcachu carca. Ninallapash na ashnanajurcachu. 
28Chaimandami Nabucodonosor runaca, cashna nijurca: “Sadrac, Mesac, Abed-
nego shuti runacunapaj Taita Diosca, aligupachamari cangui ni tucushca 
cachun. Paica, paita yariashpa causaj paita servijcunata quishpichingapajmi, 
paipaj angelta cachamushca. Paicunaca, ñucataca jatun mandaj cajpipash, 
ñuca mandashcataca na cazunajurcachu. Paicunapaj Taita Diosta na mañashpa, 
shuj diosta servishpa alicachingapaj randica, quiquin cuerpota 
rupachinajuchun saquircallami. 
29Shinamanda cunanga, caitami mandani: Sadrac, Mesac, Abed-nego shuti 
runacunapaj Taita Diosta maijambash fiñashpa nalicachijtaca, causajtallata 
changatapash, rigratapash fitichun. Paicunapaj huasipash, mapata shitana 
pushtu tucuchun. Cashna llaquimanda quishpichij Dioshuan 
chimbapurangapaca, maijan shuj diospash na tianllu” nijurcami. 

30Chai jipami, Babilonia llactapica jatun mandajca, Sadrac, Mesac, Abed-nego 
shuti runacunataca jatunyachijurca. 

Daniel 4 

Nabucodonosor shuti runaca, locomi tucushca 

1Jatun mandaj Nabucodonosor shuti runaca, tucui gentecunata, shuj shuj 
llactapi causajcunata, shican shican rimaita rimaj, tucui llactapi 
causajcunatami, cashna nin: “Tucui cangunapaca, ashtahuan ali casilla causai 
tiashca cachun ninimi. 
2Jahua pachapi causajuj Taita Dios imatapash juyaillaguta rurashpa 
ricuchishcata, pipash na rurai ushanallacunata rurashpa ñucaman 
ricuchishcataca, cangunaman villana ali cajpimi villajuni. 
3¡Imatapash juyaillaguta rurashpa ricuchishcacunaca jatumbachamari! 
¡Manllarinacunata pai rurashcapash, tucui ushaihuan rurashcacunamari! Pai 
mandana llactaca, causaita causaicaman napacha tucurij mandana llactami. 
Cati cati miraicunatapash mandajungallami. 
4Nabucodonosor ñucaca, ñuca huasipimi casilla aliguta causajurcani. 
Mandashpa tiajuna huasipipash, cushijushpami causajurcani. 
5Shuj tutami, ñuca camapi sirijushpa, ninanda manllarinata muscuipishna 
ricurcani. Ñuca yuyaipica, muscuipishna ricushcata maitapash 
yarijushpallatami, yapata musparijurcani. 
6Chaimandami, ñuca muscushcacuna ima cajta villachunga, Babilonia llactapi 
causaj tucui alipacha yachajushcacunata, ñuca ñaupajman pushamuchun 
cacharcani. 
7Shinamandami yachajcuna, luzerocunata ricujcuna, caldeocuna, 
yumbucunapash shamunajurca. Paicunaman ñuca muscushcata parlajpipash, 
chai muscui ima cajtaca, na villai ushanajurcachu. 

8Shuj punllami, Danielca ñuca ñaupajman shamurca. Paipaj shutica, ñuca 
diospaj shutitashnallata Beltsasar shutimi. Paipica, jucha illaj dioscunapaj 
espiritumi causajun. Paimanmi, ñuca muscushcataca cashna nishpa parlarcani: 
9Yachajcunata mandaj Beltsasar shuti runalla, ñucaca jucha illaj dioscunapaj 
espíritu cambi causajujtami ña yachani. Pipash na yachai ushanallacunapash, 
cambica na pacalla cai ushanllu. Shina cashcamandaca muscuipishna ñuca 
ricushcatapash, chai muscui ima cajtapash villahuayari. 
10Ñuca camapi sirijushpaca, ñuca yuyaipica cashnatami muscuipishna 
ricurcani: Cai pacha alpa chaupipica, shuj quiru shayajujta ricushcatashnallami 
yarini. Chai quiruca, jatumbachami carca. 
11Chai quiruca, ashtahuan viñashpami, shinlli shinlli tucurca. Chai quiru 
pundaca, jahua pachacamanmi viñarca. Chaitaca, tucui cai pachamandami 
maimandapash ricunalla carca. 
12Fanga junda, juyailla quirumi carca, granocunapash ninandami fucujurca. 
Chaipi fucushca granocunaca, tucuicuna micungapajmi pactarca. Tucui 
animalcunapash, chai quiru ucupimi, llandushpa siririnajurca. Jahuata rij 
alasyu animalcunapash, chai quirupimi causanajurca. Ima cashpapash causaita 
tucui charijcunaca, chai quirumandami micushpa causanajurca. 
13Ñuca camapi sirijushpallatami, ñuca yuyaipica muscuipishna cashnatapash 
ricurcani: Jucha illaj shuj cuidajmi, jahua pachamanda urai shamurca. 
14Paica, cashna nishpami ninanda caparijurca: ‘Chai quirutaca urmachichi. 
Chai quiru malquicunatapash, tucuillata fitichi. Fangacunatapash, tucuillata 
anchuchichi. Chaipi fucushca granocunatapash, caiman chaiman shitaichi. 
Chai quiru ucupi sirinajuj animalcunapash, anchurichi. Chai quiru 
malquicunapi tianajuj alasyu animalcunapash, richi. 
15Ashtahuangarin troncotaca, sapicunandi chaipillata saquichilla. Chaitaca, 
jirru cadenacunahuan, bronce cadenacunahuan, pamba jihua chaupicunapi 
huatashpa saquichi. Chaica, jahua pachamanda urmashca paramuhuan 

mutiyachun. Micuitapash animalcunahuan purishpa, pamba jihuata micuchun 
saquichi. 
16Paipaj shungutapash, runapaj shungupaj randica, animalpaj shungutashna 
cuchun. Canchis huatacaman chashna causachun. 
17Shina tucuchun mandashcataca, jucha illaj cuidajcuna parlarishpami, 
chashna mandarca. Runacuna mandana llactataca, jahua pachapi causajuj Dios 
mandajujta cai pachapi causajcuna yachachunmi, chashna villarca. Chai 
mandanataca, pai piman cungapaj munashpapash cujlla cajta, pai munashpaca 
tucuicunata yali yangalla runatapash mandanapi churajlla cajta yachachunmi, 
shina villajurca’ nijurcami. 
18Cai muscuitaca, jatun mandaj Nabucodonosor ñucami ricurcani: Chai muscui 
ima cajtaca, can Beltsasarllata villahuayari. Ashtahuangarin ñuca mandajuj 
llactapi tiaj ninanda tucui yachajushcacunapash, chai muscui ima cajtaca na 
villai ushanllu. Cambica, jucha illaj dioscunapaj espiritumi causajun. Shina 
cashcamandami, ñuca muscushcataca villai ushangui” ninmi. 
19Shina nijpimi, Beltsasar nishca Danielca, paipaj yuyaipi ninanda 
musparishpa, shuj horastashna upalla quedarca. Chaimandami jatun mandajca, 
cashna nirca: “Beltsasar, ñuca muscushcata canman villajpi, chai muscui ima 
cajta ñucaman villanamandaca, ama manllarichu” nircami. Shina nijpimi 
Beltsasar runaca, cashna nijurca: “Ñucata mandajlla, cambaj muscuica canda 
fiñajcunapaj cashpami ali canman. Chai muscui ima cashcapash, canda 
llaquichingapaj munajcunapaj cashpami ali canman. 
20Canga, shuj quiru viñashpa, shinlli shinlli tucujtami ricurcangui. Chai 
quirupaj umapash, jahua pachacaman chayajtami ricurcangui. Chai quirutaca, 
cai pacha tucuri manñacunamandapash, ricunalla cajtami ricurcangui. 
21Chai quirupaj fangapash juyailla, granocunapash ninandami fucujurca. 
Chaipi fucushca granoca, tucuicuna micungapaj pactanami carca. Chai quiru 
ucupimi, animalcunapash causanajun carca. Chai quiru malquicunapimi, 
jahuata rij alasyu animalcunapash, tazinda ruranajun carca. 



2541 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

22Jatun mandajlla, canllatami chai quiru viñanshna jatun tucushpa, ninan 
shinlli tucurcangui. Jahua pachaman chayajta jatun tucushpami cai pacha 
tucuri manñacunacaman mandajungui. 
23Can jatun mandajca, jahua pachamanda jucha illaj shuj cuidaj urai 
shamujtami ricurcangui. Chai cuidajca, cashnami nijurca: ‘Chai quirutaca, 
fitishpa tucuchishpa saquichi. Ashtahuangarin troncotaca, sapicunandi 
chaipillata saquichilla. Chaitaca jirru cadenacunahuan, bronce 
cadenacunahuan, chai jihua junda pambapillata huatashpa saquichilla. Chaica, 
jahua pachamanda urmashca jamzi paramuhuan mutiyajuchun, micuitapash 
animalcunahuan purishpa micuchun, chashna saquichi. Canchis huata 
yalingacaman chashna causachun saquichi’ nijurcami. 
24Jatun mandajlla, jahua pachapi causajuj Diosca, ñuca amo can jatun 
mandajta llaquichingapajmi, cai muscui ima cajtaca cashna villachijun: 
25Candaca, gentecunapaj chaupimanda shitajpimi, pambapi animalcunahuan 
causangui. Candaca huagratashnami, jihua pambacunapi michinajunga. 
Canga, jahua pachamanda urmashca paramuhuanmi armachishca cangui. 
Canchis huatacamanmi, chashna causangui. Runacuna mandana llactataca, 
jahua pachapi causaj Dioslla mandajujta, shinallata chai mandanataca, pai 
piman cungapaj munashpapash, cujlla cajta can yachangacamanmi, chashna 
causangui. 
26Shinallata troncotaca, sapicunandi chaipillata saquichun mandajtami 
ricurcangui. Chaica, jahua pachamanda tucuita mandaj cajta can yachashca 
jipaca, can mandajushca llactataca, canllata cutin japinatami villajun. 
27Shina cashcamandaca jatun mandajlla, ali yuyaita ñuca cushcata uyahuayari: 
Imatapash cashcatapacha rurashpami, chai juchamandaca cacharichi tucungui. 
Nalicunata can rurashcata anchuchijuchumbash, llaquichi tucushpa 
causajcunata llaquishpami causana cangui. Shina rurashpaca, imapash na 
tucushpa, casilla aliguta causashpa catinguipashchari” nijurcami. 
28Tucui caicunami, jatun mandaj Nabucodonosor runapajman shamurca. 

29Shina villashcamandaca, ña huata tucujpimi, jatun mandajca, Babilonia 
llactapi mandashpa tiajuna huasipi caiman chaiman purijurca. 
30Shina purijushpami, cashna rimari callarirca: “Cai jatun Babilonia 
pueblotaca, ¿nachu ñuca rurachircani? Caitaca, ñuca mandana huasita caipi 
charingapajmi, ñuca ninan ushaihuan rurachircani. Ñuca mandajushcamanda 
ninanda alicachi tucungapajmi, caitaca rurachircani” nirijurcami. 
31Jatun mandaj chashna nirijujpillatami, jahua pachamanda cashna nij 
uyarirca: “Jatun mandaj Nabucodonosor, candami cashna nirca: ‘Can mandana 
llactataca, ña quichui tucurcanguimi. 
32Candaca, gentecunapaj chaupimanda shitajpimi, pambapi animalcunahuan 
causangui. Candaca huagratashnami, jihua pambacunapi michinajunga. 
Canchis huatatami chashna causangui. Runacuna mandana llactataca, jahua 
pachapi causajuj Dios mandajujta, shinallata chai mandanataca, pai piman 
cungapaj munashpapash cujlla cajta yachangacamanmi, chashna causangui’ 
nircami” nijmi uyarirca. 
33Chai horasllatami, Nabucodonosor shuti runa chashna tucunaca pactarca: 
Shinamandami, gentecunapaj chaupimanda llujchishpa shitai tucurca. 
Micunatapash, huagrashnami jihuata micujurca. Shinallata jahua pachamanda 
urmashca paramuhuanmi mutiyajurca. Paipaj tucui aichapimi, jatun angapaj 
plumashna milmacuna viñarca. Sillucunapash, alasyu animalcunapaj 
sillucunashnami tucurca. 
34“Ashtahuangarin ñuca chashna purijuna tucuri huatacuna pactajpimi, 
Nabucodonosor ñucaca, jahua pachata vichai ricurcani. Shina ricujpimi, 
gentepaj yuyaita ñucaman tigrachihuarca. Chaimandami jahua pachapi 
causajuj Diosta aligumari cangui nircani. Causaita causaicaman causajuj 
Diostaca, jatunmi cangui nishpami alicachircani. Pai mandana llactaca, 
causaita causaicaman na tucurij mandanami. Paica, tucui mirai 
miraicunacaman mandajungallami. 

35Paipaj ñaupajpica, cai pachapi causajcunaca tucuicunallata imapash na 
canllu. Paimi, jahua pachapi ima tiajcunata, tucui cai pachapi causajcunataca, 
pai munashcata ruran. Paipaj maquihuan imata rurajujpipash, paipaj maquita 
charishpa: ‘¿Imatata rurajungui?’ nitaca, pipash na ushanllu nircanimi. 
36Chai horasllatami, gentepaj yuyaita tigrachihuarca. Shinallata ñuca 
mandashpa tiajuna llactatapash, alicachi tucunapash, jatun canapash 
ñucamanmi tigramurca. Ñuca churashca mandajcunapash, ñucaman ali 
yuyaita cujcunapashmi ñucataca mascahuarca. Shinami ñucaca, ñuca mandana 
llactatallata cutin mandajurcani. Chai jipaca, punda charishca ushaitapash yali 
ushaitami carahuarca. 
37Cunanga, Nabucodonosor ñucaca, jahua pachata Jatun Mandajtami 
alicachishpa jatunyachini. Paitaca ninandami alicachini. Pai tucui imata 
rurashcapash na llullachu, imatapash cashcatapachami rurajun. Paica, 
jariyashpa jatun tucujcunatapash urai cumuchi ushanllami”. 

Daniel 5 

Pircapi escribishcatami villajun 

1Belsasar shuti jatun mandajca, pai churashca huaranga mandajcunamanmi, 
jatun micuita rurarca. Chai huaranga mandajcunapaj ñaupajpimi, paica vinota 
ufiajurca. 
2Belsasar runaca, cushijushpa vinota ufiajushpami, Jerusalenbi tiaj Diospaj 
huasimanda llujchishpa, paipaj taita Nabucodonosor shuti runa apamushca oro 
copacunata, culqui copacunata apamuchun cacharca. Pai jatun mandajpash, 
pai churashca alicachi tucushcacunapash, paipaj huarmicunapash, paipaj 
caishuj huarmicunapash, chai copacunapi ufiangapajmi, apamuchun cacharca. 
3Shina cachajpimi, Taita Diospaj huasimanda llujchishpa apamushca, 
Jerusalenbi tiajushca oro copacunata apamurca. Chai copacunapimi, jatun 
mandajpash, pai churashca mandajcunapash, paipaj huarmicunapash, paipaj 
caishuj huarmicunapash ufianajurca. 

4Vinota chashna ufiashpami, orota, culquita, bronceta, jirruta, caspita, rumita 
rurashca dioscunata alicachinajurca. 
5Chai horasllatami, candeleropaj ñaupajpica, shuj runapaj maqui dedocuna 
ricurirca. Chai maquipimi, calhuan yurajyachishca mandashpa tiajuna huasi 
pircapica escribijurca. Chai maqui escribijujtami, jatun mandajca ricurca. 
6Chaita ricushpami, jatun mandajca ninanda manllarishpa, ñavipash quillu 
quillu tucushpa, paipaj yuyaicunapash ninanda muspachijurca. Paipaj 
cinturaspash fuerza illaj tucushpami, cunguricunapash paipura huactarijta 
chujchujurca. 
7Chaimandami jatun mandajca, yachajcunata, caldeocunata, yumbucunata 
pushamuichi nishpa, shinllita caparirca. Babilonia llactapi causaj yachajcuna 
ña shamujpica, jatun mandajca cashnami nirca: —Chai pircapi escribishca 
tiajujta, maijambash leyishpa chai escribishca ima nijujta villajpica, morado 
juyailla churajunatami churachisha. Cungapipash, oro cadenatami churajushca 
puringa. Ñuca mandajuj llactapipash, ishcaipaj jipa mandaj cachunmi 
churasha— nircami. 
8Shina nijpimi, jatun mandajpaj alipacha yachajushcacunataca, tucuicunata 
paipajman pushamunajurca. Ashtahuangarin paicunaca, chai escribishcataca 
na leyi ushanajurcachu. Chai escribishca ima nijujta, jatun mandajman 
villaitapash na ushanajurcachu. 
9Chaimandami jatun mandaj Belsasar runaca, ninandapacha musparishpa 
ñavipash quillu quillu tucurca. Pai churashca mandajcunaca, imata ruraitapash 
na ushanajurcachu. 
10Jatun mandajpash, pai churashca mandajcunapash rimarinajujta uyashpami, 
jatun mandaj huarmica, jatun micuita ruranajuj ucuman yaicurca. Chaipimi, 
cashna nijurca: —Jatun mandajlla, canga causaita causajupanguilla. Ama 
cambaj yuyaipi yapata musparishpa, ñavipash quilluyajuichu. 
11Can mandajuj cai llactapica, shuj runapimi jucha illaj dioscunapaj espíritu 
causajun. Cambaj taita causajui punllacunapica, paimi michashna imatapash 

ricuj, ali yuyaitapash charij carca. Paica, dioscunashnalla alipacha 
yachajushcapashmi carca. Jatun mandajlla, cambaj taita jatun mandaj 
Nabucodonosor runaca, paitami tucui ninan yachajcunata, luzerocunata 
ricujcunata, caldeocunata, yachajcunata, mandaj cachun churarca. 
12Chai runaca Danielmi. Paitami, jatun mandajca, Beltsasar shutita shutichirca. 
Paitami, tucuicunata yali ali yuyaita charij, imatapash alipacha yachajushca, 
imatapash ali entendij cashcamandaca, muscushcacuna ima cajtapash villajlla 
cajta ricurca. Pipash na yachai ushanallacunatapash, ima cajta na yachai 
ushanallacunatapash villajlla cajtapashmi ricurca. Shina cashcamandaca 
cunambash, Danielta cayailla. Paica, chai escribishca ima nijujtapash 
villangallami— nijurcami. 
13Shina nishpami Danieltaca, jatun mandajpaj ñaupajman pushamunajurca. 
Chaipimi jatun mandajca, Danieltaca cashna nijurca: —¿Canllu Judea 
llactamanda ñuca taita prezu apamushca, Judá llactamanda Daniel cangui? 
14Ñucaca, jucha illaj dioscunapaj espíritu cambi tiajtami yachani. Tucuicunata 
yali ali yuyaita charij, michashna imatapash ricuchij, alipacha yachajushca 
cajtapashmi yachani. 
15Cunanga, cai escribishcata leyishpa, ima nijushcatapash ñucaman 
villachunmi, alipacha yachajushcacunata, luzerocunata ricujcunata, ñuca 
ñaupajman pushamuchun cacharcani. Ashtahuangarin cai escribishca ima 
nijujtapash, pipash na villai usharcachu. 
16Shina cajpipash ñucaca, candami imatalla ricushcacuna ima cajta villaj, ima 
na ushanallacunata alichij cajta uyani. Cunan cai escribishcata can leyishpa, 
chai escribishca ima nijujtapash villajpica, morado juyailla churajunatami 
churachisha. Cambaj cungapipash, oro cadenatami churachisha. Ñuca 
mandajuj llactapipash, ishcaipaj cati mandaj cachunmi churasha— nijurcami. 
17Shina nijpimi Danielca, jatun mandajpaj ñaupajpi cashna nishpa tigrachirca: 
—Ima alicunata carangapaj munashcataca, quiquimbajllata saquipailla. Alita 

rurashcamanda tigrachinataca, shujcunaman cupailla. Ñucaca, can jatun 
mandaj uyachun leyishpa, chai escribishca ima nijujtapash villashallami. 
18Jatun mandajlla, jahua pachapi causajuj Taita Diosmi, cambaj taita 
Nabucodonosor runamambash, llactacunata mandaj cachun, jatunyachi 
tucuchun, ninanda alicachi tucuchun, mandachumbash curca. 
19Shina jatunyachishcamandami, tucui gentecunapash, shuj shuj llactacunapi 
causajcunapash, shican shican rimaita rimajcunapash, paipaj ñaupajpi 
manllaihuan chujchunajurca. Maijandapash pai huañuchingapaj munashpaca, 
huañuchinllami carca. Maijandapash causachun saquingapaj munashpaca, 
causachun saquinllami carca. Maijanda alicachi tucunapi churangapaj 
munashpapash, churanllami carca. Maijanda yangapi churangapaj 
munashpapash, yangapi churanllami carca. 
20Ashtahuangarin paipaj shungupi jariyashpa, paipaj yuyaipash jariyashpa, 
ninan shinlli shungu tucushcamandami, paipaj llactata mandangapaj 
tiarinataca quichui tucurca. Pai jatun cashcatapashmi, quichui tucurca. 
21Chaimandami gentecunapaj chaupimanda anchuchi tucurca. Paipaj 
yuyaipash, animalcunapaj yuyaishna tucushpami, sacha burrocunahuan 
causajurca. Paimanmi, huagramanshna jihuata micuchinajurca. Shinallata 
jahua pachamanda urmashca paramuhuanllami mutiyajurca. Runacuna 
mandana llactataca, jahua pachapi causajuj Taita Diosllami mandajun. Chai 
mandanataca, pai piman cungapaj munashpapash, cujlla cajta 
yachangacamanmi, chashna causajurca. 
22Paipaj churi can Belsasarca, tucui chaicunata yachashpapash, cambaj 
shungupi jariyanataca na saquishcanguichu. 
23Ashtahuangarin jahua pachapi causajuj Jatun Diosta na cazushpa jariyashpa 
jatun tucushpami, paipaj huasimandaca copacunata cambaj ñaupajman 
apamuchun cachamurcangui. Chai copacunapimi cambash, can churashca 
mandajcunapash, cambaj huarmicunapash, cambaj caishuj huarmicunapash 
vinota ufiarcanguichi. Shina rurashca jahuami, napash ricuj, napash uyaj, 

napash imata yachaj, culquita, orota, bronceta, jirruta, caspita, rumita rurashca 
dioscunatara alicachircangui. Ashtahuangarin cambaj causaica, Taita Diospaj 
maquipimi. Tucui cambaj causaitaca, paimi ricujun. Paitaca, ima horasllapash 
na alicachircanguichu. 
24Chaimandami paipaj ñaupajmanda cachamujpi, chai maquica cai 
shimicunata escribishca. 
25Chai escribishcapica: MENE, MENE, TEKEL, UPARSIN nishca shimicunami 
tiajun. 
26Chai shimicunaca caitami nijun: MENE nishpaca: Taita Diosca, can mandana 
llactataca caicamanlla cachun nishpami, ña tucurichun mandashca nijunmi. 
27TEKEL nishpaca: Balanzapi pezajpica, faltajmi ricurishcangui nijunmi. 
28PERES nishpaca: Can mandana llactataca quichushpami, Media shuti, Persia 
shuti llacta runacunaman cushca nijunmi— nijurcami. 
29Shina nijpimi Belsasar runaca, morado juyailla churajunata, Danielman 
churachirca. Cungapipash, oro cadenatami churachirca. Shinallata mandana 
cai llactapica, ishcaipaj cati mandajmi nishpapashmi, tucuicunaman 
villachirca. 
30Chai tutallatami, caldeocunata jatun mandaj Belsasar runaca, huañuchi 
tucurca. 
31Pai huañujpica, Media shuti llactamanda Darío shuti runami, mandana 
llactataca japirca. Paica, sucta chunga ishcai huatatami charirca. 

Daniel 6 

Leonguna tiaj utujupimi, Danieltaca shitashca 

1Darío shuti runaca, alimi canga yashpami, pai mandana tucui llactacunapi 
mandachunga, patsaj ishcai chunga sátrapa nishca mandajcunata churarca. 
2Chai satrapacunata mandachunga, quimsa mandajcunatami churarca. Chai 
quimsa mandaj puramanda shujca, Danielmi carca. Jatun mandajta ama 

llaquichijuchunmi, chai satrapacunataca chai quimsamanra tucui imata 
cashpapash villachun mandarca. 
3Ashtahuangarin Danielca satrapacunata, llactacunata mandajcunata yali ali 
yuyaita charijmi carca. Shinamandami jatun mandajca, pai mandajuj tucuilla 
llactata mandaj cachun, churanata yarijurca. 
4Chaimandami mandajcuna, satrapacunaca, Danielta imashnallapash 
juchachingapaca, pai imashna mandajujta ricurianajurca. Ashtahuangarin 
juchachingapaca, ima nalitallapash na tarircachu. Danielca, ali cazuj, ima 
mapa munaicunatapash na charij, ima pandatapash na rurajmi carca. 
5Shina cajpimi chai runacunaca, cashna ninajurca: “Cai Danieltaca, imamanda 
juchachitapash na usharingachu. Paitaca, paipaj Taita Dios imata 
mandashcamanda juchachitallami ushashun” ninajurcami. 
6Shina nishpami, mandajcuna, satrapacunaca, jatun mandajpaj ñaupajpi 
tandanajushpa, cashna ninajurca: —¡Jatun mandaj Dariolla, canga causaita 
causajupanguilla! 
7Ñucanchica, tucui llactacunata mandajcuna, satrapacuna, soldadocunata 
mandajcuna tandanajushpami, mandashcata churapai ningapaj 
yarinajurcanchi: Cai quimsa chunga punllacunapi, maijan shuj diosta cashpa, 
na cashpaca canmanda ashtahuan shuj runata cashpa mañajcunaca, leonguna 
tiaj utujupi shitai tucuchun nipanchimi. 
8Cunanga, jatun mandajlla, shina mandashcata alipacha canllata firmapai. 
Shina rurajpimi, caitaca pipash na yangapi churai ushanga. Media shuti, Persia 
shuti llactacunapaj mandashcapi nijunshnallata amapacha anchuchi tucushca 
cachun— ninajurcami. 
9Shina ninajujpimi, Darío shuti jatun mandajca, chai mandashcatapash, na 
ruranachu nishpa jarcashcatapash firmarca. 
10Chai mandashcapi jatun mandaj firmashcata Daniel yachashpami, paipaj 
huasiman yaicurca. Chai huasi ucuman yaicushpami, Jerusalén ladoman ricuna 

ventanacunata pascashpaca, punllapi quimsacaman paipaj Taita Diospaj 
ñaupajpi cungurishpa, punda imashna mañan cashcashnallata pashi nishpa 
mañajurca. 
11Chai mandajcuna tandanajushpa shamushpaca, paipaj Taita Diospaj 
ñaupajpi, ayudahuayari nishpa ninanda mañajujtami Danieltaca ricurca. 
12Chaita ricushpaca, jatun mandajpajman rishpami, pai jatun mandaj 
mandashcata yarichishpa, cashna ninajurca: —Jatun mandajlla, ¿nachu canga 
cai quimsa chunga punllacunapi maijan shuj diosta cashpa, na cashpaca 
canmanda ashtahuan shuj runata cashpa mañajcunaca, leonguna tiaj utujupimi 
shitai tucunga nishpa mandashcata alipacha churarcangui?— ninajurcami. 
Shina nijpimi jatun mandajca, cashna nishpa tigrachirca: —Ari, shinapachami 
rurarcani. Media shuti, Persia shuti llactacunapi mandashcashnallata 
pactachinajuchunmi mandarcani. Chaitaca, pipash na yangapi churai 
ushanachu— nircami. 
13Shina nijpimi jatun mandajpaj ñaupajpica, cashna nishpa tigrachinajurca: —
Judá llactamanda prezu apamui tucushca puramanda Danielmi, candaca na 
manllan. Jatun mandajlla, chashnapacha pactachun, can mandashpa 
churashcatapash na cazunllu. Ashtahuangarin punllapi quimsacamanmi, 
paipaj Diostaca mañan— ninajurcami. 
14Chaita uyashpami, jatun mandajca ninanda llaquirirca. Shina llaquirishpami, 
Danielta imashnallapash cacharichisha yajurca. Shina yashpami 
cacharichingapaca, indi huashajungacaman imatallapash rurajurca. 
15Ashtahuangarin chai mandajcunaca, jatun mandajpaj ladopi muyundi 
shayarishpami cashna ninajurca: —Jatun mandajlla, Media shuti, Persia shuti 
llactacunapi mandashcapica, cashnami nijun: ‘Imata villashcata, ima 
mandashcata chashnapacha cachun jatun mandaj churashcataca, ama shujman 
tigrachishca cachun’ nijunmi. Chaitaca canllata yachanguimi— ninajurcami. 
16Shina ninajujpillatami, jatun mandajca apachun cacharca. Shina cachajpimi, 
Danielta apamushpaca, leonguna tiaj utujupi shitarca. Chaipimi, jatun 

mandajca Danieltaca cashna nirca: —Canga, punllandimi cambaj Taita Diosta 
servishpa causangui. Paillata, candaca cacharichishca cachun— nircami. 
17Ña shitashpaca, shuj jatun rumita apamushpami, chai utuju pungutaca 
quilpanajurca. Chai rumitaca, jatun mandajca paipaj surtijashuan, pai 
churashca mandajcunapaj surtijashuan sellashpami churarca. Danielta 
chaiman shitangapaj yarishcataca, ama shujman tigrachingapajmi, chashna 
ruranajurca. 
18Chai jipaca jatun mandajca, mandashpa tiajuna huasiman rishpami, na 
micushpa sirijurca. Tocanacunata apamushpa, paipaj ñaupajman 
shamuchumbash na munarcachu, puñuitapash na usharcachu. 
19Jatun mandajca, cayandi tutamandata jatarishpami, leonguna tiaj utuju 
ladoman calpashpa rirca. 
20Chai utujuman quimirishpami, llaquilla shimihuan Danieltaca, cashna nishpa 
caparirca: —Causajuj Taita Diosta servij Daniel, canga punllandimi paita 
servishpa causarcangui. Pai Taita Diosca, ¿leongunapaj shimimanda cacharichi 
usharcachu?— nircami. 
21Shina nijpimi Danielca, jatun mandajtaca cashna nirca: —Jatun mandajlla, 
canga causaita causajupailla. 
22Ñuca Taita Diosca, paipaj angeltami cachamurca. Paimi, leonguna ñucata 
ama imatapash rurachunga, shimita vicharca. Ñucataca, paipaj ñaupajpica ima 
nalitapash, na rurashcatami ricuhuashca. Can jatun mandajpaj ñaupajpipash, 
ima nalitapash na rurashcanichu— nircami. 
23Shina nijpimi jatun mandajca, Danielmandaca ninandapacha cushijurca. 
Shina cushijushpami, chai leonguna tiaj utujumandaca, Danielta 
llujchinajuchun mandarca. Shina mandajpimi, Danieltaca leongunapaj 
utujumanda llujchirca. Shina llujchishpaca, imallapash na chugrishcatami 
ricurca. Paica, paipaj Taita Diosta yarijushcamandami, imallapash na tucushca 
carca. 

24Chai jipaca, jatun mandajllata apamuchun mandajpimi, Danielta juchachij 
mandajcunata pushamushpa, leonguna tiaj utujupi paicunapaj huahuacunandi, 
huarmicunandi shitanajurca. Nara chai utuju alpaman urmajpillatami, 
leongunaca paicunata japishpa, tucuilla tullucunata faquishpa micunajurca. 
25Chaimandami, Darío shuti jatun mandajca, tucui gentecunaman, shuj shuj 
llactacunapi causajcunaman, shican shican rimaita rimaj tucui llactapi 
causajcunaman, cashna nishpa escribichirca: “Tucui cangunapaca, casilla ali 
causai ashtahuan tiashca cachun. 
26Ñucami, cai mandashcataca cuni: Ñuca mandajuj tucui llactacunapi 
causajcunaca, Danielpaj Taita Diospaj ñaupajpi manllaihuan tucuicuna 
chujchuichi. Paica, causaita causaicaman causajuj Taita Diosmi. Pai mandana 
llactaca, napacha tucuchi tucungachu. Causaita causaicaman 
mandajungallami. 
27Paimi, ima llaquimandapash quishpichishpa cacharichin. Jahua pachapipash, 
cai pachapipash juyaillacunatami ruran. Paimi Danieltaca, leonguna 
micunamandapash cacharichirca” nishpami escribichirca. 
28Danielca, Darío mandajuj huatacunapipash, Persia llactamanda Ciro shuti 
runa mandajuj huatacunapipash, aligutami mandajurca. 

Daniel 7 

Chuscu animalcunatami, muscuipishna ricushca 

1Babilonia llactata jatun mandaj Belsasar shuti runa mandashpa callarijui 
huatami Danielca, paipaj camapi sirijushpa, shuj muscuita charirca. Paipaj 
yuyaipica, muscuipishnami ricurca. Chai jipami chai muscushcamandaca, 
imata ashtahuan villanatalla escribishpa churarca. 
2Danielca, cashnami nirca: “Ñucaca, tutami muscuipishna cashnata 
ricujurcani: Jahua pacha chuscundi ladomanda huaira ñapash shamushpami, 
mama cuchataca ninanda cuyuchijurca. 

3Chaita ricujujpica, caishujpash chaishujpash shuj shuj chuscu animalcunami, 
mama cuchamandaca llujshirca. 
4Punda ricurij animalca, leonshnallami carca. Chaica, jatun angapaj 
alastashnallapashmi charirca. Chaita ñuca ricujujpillatami, paipaj alastaca 
aisashpa fitirca. Chai jipaca, alpamanda jatarichishpami, shuj runatashna 
ishcai chaquihuanlla shayachirca. Paimanga, gentepaj shungutami curca. 
5Jipa ñapash ricurij animalca, ososhnallami carca. Chai animalca, shuj lado 
costillastaca, caishuj lado costillasta yali alsashcami shayajurca. Paipaj 
shimipica, quimsa costillastami quirucunahuan charijurca. Paitaca: ‘Jatari, 
ashtaca aichata micui’ nijmi uyarirca. 
6Chai jipaca, leopardoshnalla animaltami ñapash ricurcani. Chai animalca, 
alasyu animalpaj alastashnami, chuscu alasta paipaj huashapi charirca. Chai 
animalca, chuscu umatami charirca. Mandana ushaitapash paimanmi curca. 
7Chai jipaca, muscuipishna tuta ricujushpallatami, quimsapaj jipa shuj 
animaltapash, ñapash ricurcani. Chai animalca, jatun manllanayai, ninan 
millai, ninan shinllimi carca. Chai animalca, jatun jirru quirucunata 
charishpami, tucuillata ñutushpa micujurca. Puchushcataca, paipaj 
chaquihuanllatami sarujurca. Chai animalca, punda ricushca tucui 
animalcunamandaca, shujpachami carca. Shinallata chunga 
cachucunatapashmi charirca. 
8Chai animalpaj cachucunata ñuca ricujujpillatami, chai cachu 
chaupicunamandaca, shuj uchilla cachu ñapash viñarca. Chai cachu viñashca 
ñaupajmandami, punda tiajushca cachucunamandaca, quimsa cachuta 
anchuchirca. Jipa viñashca cachuca, gentepaj ñavitashnami charirca. 
Shimitapash, manllanayai nali shimicunallata rimaj shimitami charirca. 
9Ñuca ricujujpillatami, mandangapaj tiarinacunata churanajurca. Chaipica, 
unai unai huatacunata charij shuj Rucugumi tiarirca. Pai churajushcapash, 
rasushna yuraj yurajmi carca. Paipaj uma ajchapash, mapa illaj yuraj 



2553 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

milmagushnami carca. Pai mandangapaj tiarinaca, rupajuj ninami carca. Chai 
tiarinapaj ruedacunapash, rupajuj ninallatami carca. 
10Paipaj ñaupajmandaca, jatun yacushnami ninaca llujshijurca. Huaranga 
huarangacunami, paitaca servinajurca. Ashtahuan huaranga huarangacunami, 
paipaj ñaupajpi shayanajurca. Juez tiarijpica, librocunatami pascanajurca. 
11Manllanayai nali shimicunata caparishpa, cachu rimajujta uyashpami, 
ñucaca ricujurcani. Shina ricujujpillatami, chai animaltaca huañuchishpa, 
paipaj aichataca ñutushpa, ninapi rupachijuchun cunajurca. 
12Shinallata caishuj animalcunatapashmi, paicuna mandai ushanataca 
quichushca carca. Shina cashpapash chaicunataca, ashata causachun 
saquircarami. 
13Muscuipishna tuta ricujushpallatami, Runa Aichayuman rijchajca, unai unai 
huatacunata charij Rucugupajman fuyupi ñapash jahua pachamanda 
shamujujta ricurcani. Paitaca, chai Rucugupaj ñaupajmanmi pushanajurca. 
14Paipajman pushajpica, tucui gentecuna, tucui llactacuna, shuj shuj rimaita 
rimaj tucui runacuna paita servinajuchunmi, mandai ushanatapash, ninanda 
alicachi tucunatapash, mandana llactatapash paiman curca. Paipaj mandanaca, 
causaita causaicaman na tucurij mandanami, pai mandana llactaca napacha 
tucuchi tucungachu. 
15Daniel ñucaca, chaicunata ricushpami, shungu ucupilla musparircani. 
Muscuipishna ñuca yuyaipi ricushcacunata yarishpami manllarircani. 
16Chaimandami, chaipi shayanajuj puramanda shujpajman quimirishpaca, 
tucui chaicunaca imashnapacha cajta villahuai nircani. Chashna nijpimi, paica 
chaicuna ima cajtapash, cashna nishpa villahuarca: 
17‘Cai chuscu jatun animalcunaca, cai pachapi mandangapaj shamuna chuscu 
jatun mandajcunatami ricuchijun. 

18Paicunapaj jipami, mandana llactataca, jahua pachapi causajuj Diospajlla 
causajcuna japinga. Paicunaca, causaita causaicaman mandangapajmi, 
mandana llactataca japinga’ nihuarcami. 
19Shinamandami ñucaca, quimsapaj jipa ricushca animalca imapacha cajta 
yachangapaj munarcani. Chai animalca, tucui caishuj animalcunamandaca, 
shujpachami carca. Chai animalca, manllanayai millai, jirru quirucunata, 
bronce sillucunata charij animalmi carca. Chai animalca, tucui imatapash 
ñutushpa micushpami, puchushcataca paipaj chaquihuanllata sarujurca. 
20Shinallata paipaj umapi tiashca chunga cachucunamandapashmi 
yachangapaj munarcani. Chai cachu chaupicunamandaca, shuj uchilla cachumi 
viñashca carca. Chai cachupaj ñaupajmandaca, quimsa cachucunami urmashca 
carca. Chai cachuca, ñavitapash, manllanayai nali shimicunata rimaj 
shimitapashmi charirca. Chai cachuca, caishuj cachucunata yali jatunshnallami 
carca. 
21Chai cachuca, Diospajlla causajcunahuan macanajushpaca, pai mishajtami 
ricurcani. 
22Pai mishajujpimi, unai unai huatacunata charij Rucuguca chayamurca. 
Paimi, jahua pachapi causajuj paipajlla causajcuna llaquichinajuchun, ushaita 
curca. Diospajlla causajcunapaca, llactata mandangapaj japina huata 
pactajpimi japinajurca. 
23Chaitaca, cashnami nihuarca: ‘Quimsapaj jipa animalca, quimsa jatun 
mandajcunapaj jipa, cai pachapi mandana llactatami ricuchijun. Chai 
mandanaca, chaishuj mandajcunamandaca, shujpachami canga. Tucui cai 
pachatami, trillanshna ñutushpa tucuchinga. 
24Chunga cachucunaca, chai mandanamandaca chunga jatun mandajcuna 
mandanatami ricuchijun. Paicunapaj jipaca, shuj jatun mandajmi tiaringa. 
Paica, punda tiashca mandajcunamandaca shujpachami canga. Paimi, quimsa 
jatun mandajcunataca mishanga. 

25Jahua pachapi causajuj Diostaca, nali shimicunahuanmi nalicachishpa 
rimanga. Shinallata jahua pachapi causajuj Diospajlla causajcunatapashmi, 
ninanda llaquichinga. Huatacunata, mandashcacunataca, shujman 
tigrachingapajmi munanga. Diospajlla causajcunaca, quimsa huata 
chaupicamanmi, paipaj maquipi churai tucushca canga. 
26Ashtahuangarin Juez tiarishpami, pai mandanataca quichunga, paica 
causaita causaicaman llaquinayaita tucuchi tucushcami canga. 
27Chaipica, llactata mandanatapash, jahua pacha ucuman tiaj 
llactacunatapash, jahua pachapi causajuj Diospajlla causajcunamanmi cunga. 
Pai mandana llactaca, causaita causaicaman mandana llactami canga. Paitaca, 
tucui mandajcunami cazushpa servinajunga’ nihuarcami. 
28Pai villashca shimicunaca, caipillami tucurirca. Chaicunata uyashpami, 
Daniel ñucaca yuyaipi musparishpa, ñuca ñavipash shuj tucurcani. 
Ashtahuangarin tucui chaicunataca, ñuca shungupillami charircani” nircami. 

Daniel 8 

Jari llamatapash, jari chivotapashmi muscuipishna ricushca 

1Babilonia llactata jatun mandaj Belsasar shuti runaca, ñami quimsa huatata 
mandajurca. Chai huatapimi, punda ricurishcashnallata, Daniel ñucaman 
muscuipishna ricurirca. 
2Ñucaca, Elam llactapi tiaj Susa shuti pueblopimi carcani. Chai puebloca, tucui 
llactata mandana jatun pueblomi. Chai ladopi tiaj Ulai shuti jatun yacu 
manñapi cashpami, muscuipishna ricurcani. 
3Ñuca ñavita alsashpa vichai ricujpica, ishcai cachuyu shuj jari llamami, chai 
yacu manñapi ñapash ricurirca. Chai jari llamapaj cachucunaca, ishcandi jatun 
cashpapash, shujca ashtahuan jatunmi carca. Chai ashtahuan jatun cachuca, 
jipallami viñarca. 
4Chai jari llamaca, indi huashajuj ladoman, jahua ladoman, ura ladoman 
causajcunataca, paipaj cachucunahuan tupashpami chugrichijurca. Paipaj 

ñaupajpica, ima animalpash na chimbapura shayari usharcachu. Paipaj 
ñaupajmandaca, pipash na pacajui usharcachu. Chai jari llamaca, pai 
munashcata rurashpami, ashtahuan ashtahuan jatun tucurca. 
5Chaita ricushpa ñuca yarijujpillatami, shuj jari chivoca, alpapi na sarushpa, 
indi huashajuj ladomanda ninanda shamujujta ñapash ricurcani. Chai jari 
chivoca, paipaj ishcandi ñavipaj chaupi frentepimi, shuj jatun cachuta charirca. 
6Chai chivoca, jatun yacu manñapi shayajujta ñuca ricushca, ishcai cachuyu 
jari llamapajmanmi, ninandapacha fiñarishpa jatun ushaihuan tucuchingapaj 
calparca. 
7Jari llamapaj ladoman ña chayashpaca, vichai shayarishpa tupashpami, chai 
jari llamapaj ishcandi cachucunata faquijta ricurcani. Shinamandami chai jari 
llamaca, chai jari chivopaj ñaupajpi chimbapura shayarishpa 
macanajungapaca, na ushaita charirca. Chaimandami, alpapi urmachishpa 
sarujurca. Chashna llaquichi tucujujpipash, chai jari llamata chai jari chivo 
llaquichijujmanda mitsangapaca, pipash na tiarcachu. 
8Chaimandami chai jari chivoca, ashtahuan ashtahuan shinlli tucurca. 
Ashtahuangarin ninan ushaita charishpa, tucuita mishajujpimi, paipaj jatun 
cachuca faquirirca. Chai cachupaj randica, cai pacha chuscundi ladomanmi 
chuscu jatun cachucuna viñarca. 
9Chai chuscu cachucunamanda shuj cachupimi, shuj uchilla cachu viñarca. 
Chai cachuca urai ladomambash, indi llujshimuj ladomambash, Diospajlla 
juyailla llacta ladomambashmi viñarca. 
10Shinallata jahua pachapi imalla tiajcunapajman chayajtami, jatun tucurca. 
Chaipi imalla tiajcunatapash, luzerocunatapash, huaquingunataca alpaman 
urmachishpami sarujurca. 
11Chai jipaca, jahua pachapi chai imalla tiajcunata Mandajtapashmi, jatun 
tucushpa jariyarca. Paimi, Diosman animalcunata punllandi cushpa 
huañuchinatapash anchuchirca. Diospajlla huasitapashmi, tucuillata alpaman 
urmachirca. 

12Gentecuna, yachashca jahua Diosta na cazushcamandami, jahua pachapi 
imalla tiajcunatapash, Diosman animalcunata punllandi cushpa 
huañuchinatapash, paipaj maquipi churarca. Chaimandami na llullaj 
shimitaca, tucuillata chingachirca. Shinallata pai munashcata rurashpami, 
tucui imapipash ali llujshirca. 
13Shina rurajpimi, jucha illaj puramanda shuj rimajujta uyarcani. Chai jucha 
illaj puramandallata shujca, chai rimajujtami cashna nishpa tapurca: “Diosman 
animalta cushpa punllandi huañuchinata, muscuipishna ricujunapash, ¿ima 
punllacamanshi canga? Diospaj huasitapash, jahua pachapi imalla 
tiajcunatapash, chai mandajpaj maquipi churashpa saruchishpa, yachashca 
jahua na cazushcatapash muscuipishna ricujunaca, ¿ima punllacamanshi 
canga?” nishpami tapurca. 
14Shina tapujpimi, cashna nirca: “Ishcai huaranga quimsa patsaj chishicunata, 
tutamandacunatami chashna canga. Chai jipami, Diospaj huasica mapa illaj 
canga” nircami. 
15Daniel ñucaca, tucui chaicunata muscuipishna ricujushpa, aliguta yarishpa 
chaicunaca ima cajta yachangapaj munajujpimi, cashna tucurca: Chaipica, 
ñuca ñaupajpimi, shuj runashnalla ñapash shayarirca. 
16Chai jipaca, Ulai shuti jatun yacu manñamandami, shuj runa cashna nishpa 
caparijta uyarcani: “Gabriel, muscuipishna ricushcata entendichi” nijtami 
uyarcani. 
17Shina nishca jipaca, ñuca shayajuj ladomanmi shamurca. Pai shamujpica 
manllarishpami, cungurishpa urai cumurircani. Ashtahuangarin paica, 
cashnami nihuarca: “Huañuna aichayu runa, aliguta ricungui. Muscuipishna 
can ricushcacunaca, tucurimui punllacunapajmi” nihuarcami. 
18Ñucata pai chashna nijujpica, ñapash puñushpami, alpapi uraisinga 
urmarcani. Shina urmajpica, paipaj maquihuan tacarishpami, jatarichishpa 
shayachihuarca. 

19Chai jipami, cashna nihuarca: “Ricui, tucurimui punllacunapi Dios fiñarishpa 
llaquichinatami villagrini. Can ricushcapash, tucurimui punllacunapajmi. 
20Ishcai cachuta charij, chai jari llamata can ricushcamandaca, Media shuti, 
Persia shuti llactacunamanda, jatun mandajcunatami ricuchijun. 
21Jari chivoca, Grecia shuti llactata jatun mandajtami ricuchijun. Chai chivopaj 
ishcandi ñavipaj chaupi frentepi tiajushca jatun cachuca, chai llactapi punda 
tiana jatun mandajtami ricuchijun. 
22Shinallata chai cachuta faquijpi, chaipaj randi chuscu cachucuna 
viñashcapash, chai jatun mandajpaj jipa chai llactamandallata, chuscu jatun 
mandajcuna llujshinatami ricuchijun. Chai jatun mandajcunaca, punda jatun 
mandaj runashna ninan ushaitaca na charingachu. 
23Chai chuscu jatun mandajcunapaj mandana tucurijpica, Diosta na 
cazujcunami ninan nalita ruranajunga. Chai punllacunapica, ninanda 
jariyashca, na yachai ushanallacunatapash entendij jatun mandajmi jataringa. 
24Paipaj ushaica, ashtahuanmi shinlli tucunga. Ashtahuangarin na paipaj 
ushaihuanlla, chashna shinlli cangachu. Imatapash manllanayai jatun 
llaquicunata rurashpapash, ali llujshingallami. Pai munashcata rurashpami, 
ninan shinllicunatapash, Diospajlla causajcunatapash, huañuchishpa 
tucuchinga. 
25Ali yachajushca cashcamandaca, pitapash ñapash umachingallami. Paipaj 
shungupipash jatun tucushpami, upallamanda ashtacacunata huañuchinga. 
Mandajcunata Mandajhuambashmi, macanajungapaj jataringa. Shina 
cashpapash paica, maijan runapaj maquipi na huañushpapash, huañuchi 
tucungallatami. 
26Chishicunapi, tutamandacunapi ima tucujta muscuipishna can ricushcapash, 
chashnapachami tucunga. Muscuipishna can ricushcataca alichilla. 
Chaicunaca, tauca huatacunapimi pactanga” nihuarcami. 

27Chai jipaca, Daniel ñucaca, ñutui tucushcashnami carcani. Chaimandami, 
tauca punllacunata huañujurcani. Ña ali tucushpami, jatun mandajpaj imata 
ruranacunataca rurashpa catircani. Shinapash muscuipishna ñuca 
ricushcamandaca, manllarishcami carcani. Chaicunaca, ima cajtapash na 
yacharcanichu. 

Daniel 9 

Danielca, israelcunamandami Diosta mañashca 

1Media shuti llactamanda Asuero shuti runapaj churi Darío shuti runami, 
caldeocunapaj llactata jatun mandaj tucurca. Paica, ñami shuj huatata 
mandajurca. 
2Pai mandai callarishca huatapimi, Daniel ñucaca, mashna huatacunata 
Jerusalén jichushca sirinata, profeta Jeremiasman Mandaj Dios escribichishca 
librocunata callarimanda leyijurcani. Chaicunapica, canchis chunga huatata 
llaquinayaita tucuchi tucushca sirinatami villajun. 
3Chaimandami, Mandaj Taita Diospajman tigrarishpaca, paita ninanda 
mañashpa mascarcani. Na micushpa, cañamuta churajushpa, uchufatapash 
churarishpami mascarcani. 
4Ñucata Mandaj Taita Diosta mañashpaca, cashna nishpami villajurcani: 
“Mandaj Taita Dioslla, canga manllana Diosmi cangui. Canga imata ari 
nishpapash, pactachijmi cangui. Canda juyashpa, can mandashcacunata 
pactachijcunataca, llaquijmi cangui. 
5Ñucanchica, juchatami rurashcanchi. Jatun nalitami rurashpa causashcanchi. 
Imata cashpapash mapatallami rurashcanchi. Canda na cazushpami, can 
mandashcacunamanda, can yachachishca shimicunamanda anchurishcanchi. 
6Shinallata can ima nishcata villaj canda servijcunapash, ñucanchita jatun 
mandajcunaman, ñucanchita mandajcunaman, ñucanchi taitacunaman, 
llactapi causanajuj tucui gentecunaman cambaj shutipi villanajujpipash, 
ñucanchica napacha cazushpami causashcanchi. 

7Jatun Dioslla, imatapash cashcatapacha ruranaca cambajmi. Pingai tucushpa, 
urai cumurinaca ñucanchipajmi. Judá llactamanda tucui runacunapash, 
Jerusalenbi causashcacunapash, tucui israelcunapashmi, cunan 
punllacunacaman pingai tucushpa causanajunchi. Ñucanchi taitacuna 
cazuitapacha canda na cazushcamanda, paicunata can llujchishpa cachajpi 
rishpami, ladolla llactapi cashpa, caru llactapi cashpapash, tucui llactacunapi 
chashnallata causanajunchi. 
8Mandaj Dioslla, ñucanchipash, ñucanchita jatun mandajcunapash, ñucanchita 
mandajcunapash, ñucanchi taitacunapashmi, ñavita maimambash na churai 
ushashpa pingai tucunchi. Canda fiñashpa juchata rurashcamandami, chashna 
tucunchi. 
9Ñucanchita Mandaj Taita Diosmi, paita na cazunajujpipash llaquishpa, 
ñucanchi nalita rurashcacunata cungan. 
10Ñucanchita Mandaj Taita Dios rimashcatami na cazushcanchi. Ñucanchica, 
pai ima nishcata villashpa servijcunahuan, ñucanchiman cushca 
mandashcacunapi nishcashna causachun mandashcatami, na cazushcanchi. 
11Tucui israelcunallatami, pai rimashpa imata mandashcatapash na cazushpa 
paimanda anchurishcanchi. Chaimandami llaquichishapachami nishpa 
juramentushcata, Taita Diosta servij Moisés mandashpa escribishca shimica, 
ñucanchipajllata urmarca. Ñucanchica, paita fiñashpami juchata rurashcanchi. 
12Paica ñucanchitapash, ñucanchita mandajcunatapash fiñashpa 
llaquichishami nishcataca pactachishcapachami. Paimi, cai jatun llaquitaca, 
ñucanchiman cachamurca. Jahua pacha cai ucupica, Jerusalenda 
llaquichishcashnaca, ima horallapash na llaquichishcachu. 
13Moisés mandashpa escribishcapi nijushcashnallatami, cai tucui llaquicunaca 
ñucanchita japirca. Ashtahuangarin ñucanchi nali causaita saquishpa, na llullaj 
cambaj shimita yachangapaca, ñucanchita Mandaj Taita Diostaca alita rurapai 
nishpallapash, na mañashpami causashcanchi. 

14Chaimandami Mandaj Diosca, llaquichinata yarijushpallata, cai tucui 
llaquicunataca ñucanchiman cachamurca. Ñucanchita Mandaj Taita Diosca, 
tucui imata rurashpapash cashcatapacha ruraj cashpami, pai rimashcata 
ñucanchillata na cazushcamandaca llaquichirca. 
15Ñucanchita Mandaj Taita Dioslla, canmi can agllashcacunataca, ninan 
ushaita charij cambaj maquihuan Egipto llactamanda llujchishcangui. Shina 
llujchishpami, cunangaman tucuicuna rijsishca cangui. Cunanga, ñucanchimi 
canda na manllashpa, juchata rurashcanchi. 
16Jatun Dioslla, tucui imatapash cashcatapacha rurashpa pactachijlla 
cashcashnallata cunanga, Jerusalén pueblomandapash, cambajlla 
shicanyachishca urcumandapash, can ninandapacha fiñarishcataca 
anchuchipailla. Ñucanchica, juchata rurashcamanda, ñucanchi taitacunapash 
jatun nalita rurashcamandami, ñucanchi muyundipi tucui causajcunaca 
Jerusalendapash, can agllashca gentecunatapash nalicachishpa rimanajun. 
17Ñucanchi Taita Dioslla, cunanga canda servij ñuca ninanda mañashcata 
uyahuayari. Can Jatun Dios juyashcamandaca, jichushca sirijuj cambajlla 
huasita, cambaj ñavihuan ricushpa punchayachipairi. 
18Ñuca Taita Dioslla, aligutapacha uyahuayari. Llaquinayaita ñucanchi 
causanajujtapash, canda mañana pueblo jichushca sirijujtapash, cambaj ñavita 
pascashpa ricupairi. Imatapash cashcatapacha ñucanchi rurashcata yariashpa 
causashcamandaca, na cutin cutin mañanajunchichu. Ashtahuangarin can 
ninanda llaquij cashcamandami mañapanchi. 
19Jatun Dioslla, uyahuayari. Jatun Dioslla, ñucanchi nalita rurashcata 
cungapairi. Jatun Dioslla, aligutapacha uyahuayari. Canllata juyarij 
cashcamanda, ucha pactachipairi. Ñuca Taita Dioslla, cambaj pueblomanda 
can agllashca gentecunamandami, cambaj shutipi mañanajunchi” nishpami 
mañarcani. 

Canchis chunga semanacunamandami villashca 

20Ñucaca, ñucata Mandaj Taita Diospaj ñaupajpimi, ñuca juchatapash, ñuca 
llactapura israelcunapaj juchatapash villashpa, tucui shunguhuan cutin cutin 
mañajurcanira. Ñuca Taita Diospajlla shicanyachishca urcumandapashmi, 
ninanda mañajurcanira. 
21Shina mañashpa ñuca villajujpillatami, muscuipishna punda ñuca ricushca 
Gabriel shuti angelca, jahuata shamushpa ñucapajman ñapash chayamurca. 
Paica, animalta Diosman cushpa huañuchina horaspishnallami chishipi 
shamurca. 
22Paimi, ñucaman entendichishpa cashna nishpa villahuarca: “Daniel, cunanga 
canman ali yachaita cushpa, entendichingapajmi shamurcani. 
23Can ninanda mañai callarijujpillatami cachamuhuarca. Ñucaca, canda 
yachachingapajmi shamurcani. Canga, ninanda juyai tucushcami cangui. 
Cunanga, ñuca villashcatapash, muscuipishna ricushcatapash aligutami 
yachana cangui. 
24Cambaj llacta puracunapaj, Diospajlla shicanyachishca cambaj 
pueblopajllatami, chai canchis chunga semanacunataca yarishcalla charijun. 
Yachashpata na cazushcatapash, juchatapash tucuillata tucuchingapajmi, 
chashna charijun. Shinallata nalita rurashcatapash anchuchingapaj, causaita 
causaicaman imatapash cashcatapacha rurangapaj muscuipishna 
ricushcatapash, Dios villashcatapash sellangapaj, jucha illajcunata ashtahuan 
yali Jucha Illajtapash, aceiteta talishpa javingapajmi, chashna charijun. 
25Shinallata caitapash aliguta uyashpa entendingui: Jerusalenda 
alichinajuchun mandashcamandapacha, Mesías ni tucushca Mandaj 
shamungacamanmi, canchis semanacuna, canchis chunga ishcai 
semanacunapash yalinga. Plazatapash, pueblo muyundi pircatapash, jatun 
llaqui punllacunapimi alichinajunga. 
26Chai sucta chunga ishcai semana jipami, Mesiastaca huañuchinajunga. Na 
paimandallataca huañuchinajungachu. Shuj mandajpaj gentecuna 
shamushpami Jerusalendapash, Diospaj huasitapash, tucuillata urmachinga. 

Paica, yacu jundashpa tucuchinshnami tucuchinga. Jatun macanajui 
tucuringacamanmi, llaquichishpa tucuchinaca tianga. 
27Shuj semanapaca, ashtacacunahuan ari ninajushcatami, ashtahuan 
shinllitapacha churanga. Chaupi semanapica, Diosman animalcunata cushpa 
huañuchinatapash, ima shuj caranacunatapashmi anchuchinga. Chai jipaca 
ninanda millanayachishpa, llaquinayaita tucuchijmi shamunga. Tucurimui 
punllacamanmi, llaquichij shamunga. Taita Dios llaquichishami nishcapash, 
chai llaquichijpaj jahuapi talirimunshna shamungacamanmi, chashna canga” 
nishpami villahuarca. 

Daniel 10 

Yacu manñapi cashpami, Danielca muscuipishna ricushca 

1Persia shuti llactata jatun mandaj Ciro shuti runaca, ñami quimsa huatata 
mandajurca. Chai huatapimi, Beltsasar nishca Danielman, cai shimicunata 
villarca. Chai shimicunaca, na llullachu carca. Llaqui shamunata villaj 
shimicunami carca. Ashtahuangarin Danielca, chai shimicunataca ali yuyaita 
charishpami, muscuipishna ricushcataca yachai usharca. 
2Chai punllacunapica, Daniel ñucaca, quimsa semanacamanmi llaquilla 
carcani. 
3Quimsa semana yalingacamanmi, ima mishqui micunatapash na micurcani. 
Ñuca shimipica aichatapash, vinotapash na churarcanichu. Mishquillagu 
ashnajuj jambihuambash, na javirircanichu. 
4Huata callari quilla ishcai chunga chuscu punllapimi ñucaca, Hidekel shuti 
jatun yacu manñapi shayajurcani. 
5Chaipi shayajushpami, ñuca ñavita vichai alsashpa ricushpaca, lino 
churajunata churajushca runa shayajujta ricurcani. Paica, Ufaz shuti 
llactamanda orota rurashca chumbihuan chumbilirishcami carca. 
6Paipaj cuerpoca, berilo nishca rumishnalla juyaillagumi carca. Paipaj ñavica, 
punchapamba shitamunshnami carca. Shinallata michunda japichishcashnami 

ricujurca. Rigrapash, chaquipash llambulla bronceshna punchapambami carca. 
Pai rimashcapash, ashtaca gentecuna rimashcashnami uyarijurca. 
7Chaitaca, Daniel ñucallami muscuipishna ricurcani, ñucahuan shayanajuj 
runacunapash na ricurcachu. Ashtahuangarin paicunataca, ninan manllai 
japijpimi, pacajungapaj calpanajurca. 
8Chaimandami ñucalla quedashpa, cashna manllarinataca muscuipishna 
ricurcani. Chaipica, ñuca ushaipash tucurircami. Ñuca ushai tucurijpimi, 
huañungashna tucushpa, imatapash na rurai usharcani. 
9Ashtahuangarin pai rimashca shimicunataca uyarcanimi. Chai shimicunata 
uyashpaca, uraisinga urmashpami, ñavita alpapi churashpa ninanda 
puñujurcani. 
10Shina puñujujpimi, shuj maqui tacarishpaca cungurichishpa, maquihuan 
taunarichihuarca. 
11Chai jipaca, cashnami nihuarca: “Daniel, canga ninanda juyai tucushca 
runami cangui. Ñuca rimashca shimicunata, shayarishpa aliguta uyahuai. 
Cunanga, cambajmanmi ñucata cachamuhuarca” nihuarcami. Shina nijpimi, 
ñucaca ninanda chujchushpa shayarircani. 
12Chaipimi cashna nihuarca: “Daniel, ama manllaichu. Pipash na yachai 
ushanallacunata yachangapaj munashpa, tucui shunguhuan cambaj Taita 
Diosta cumurishpa mañai callari punllamandapachami, paica can 
mañashcacunata uyarca. Can mañashcamanda cachamujpimi, cambajman 
shamurcani. 
13Shina cajpipash Persia llactata mandajmi, ishcai chunga shuj punllacunata 
jarcahuarca. Chaimandami, angelcunata mandaj puramanda Miguel shuti 
angelca, ñucata ayudangapaj shamurca. Pai ayudajpimi, Persia llactata jatun 
mandajcunahuan chaipi quedarcani. 

14Ñucaca, tucurimui punllacunapi cambaj llacta purapajman, imalla shamuna 
cashcata can yachachunmi, villangapaj shamurcani. Muscuipishna can 
ricushcacunaca, chai punllacunapajmi” nihuarcami. 
15Chai shimicunata pai chashna nijujpica, imatapash na rimai ushashpami, 
alpatalla ricushpa upashna shayajurcani. 
16Shina shayajujpica, Runa Aichayuman rijchajmi, ñuca shimipi ñapash 
tacarirca. Chaimandami, ñuca ñaupajpi shayajujtaca, ñuca shimita pascashpa 
cashna nircani: “Ñucata mandajlla, muscuipishna ricushcamandami, ninanda 
llaquirina shamuhuashca. Ushaipash illajmi cani. 
17Ñucata mandaj canda servij ñucaca, ¿maitata can ñuca mandajhuanga rimai 
ushashayari? Can rimajta uyashpaca, samai ñapash tucurijpimi, ushaipash illaj 
carcani” nircanimi. 
18Chai Runa Aichayuman rijchajca, cutin tacarishpami shinllichihuarca. 
19Chaipimi cashna nihuarca: “Canga, ninanda juyai tucushcami cangui, ama 
manllaichu. Casilla ali causai tiachun. Canga, shinlli tucushpa ushaita japilla” 
nihuarcami. Pai chashna nijpillatami, cutin ushaita japishpa, cashna nircani: 
“Cunanga, ñami ushaita carahuarcangui, rimahuailla ñucata mandajlla” 
nircanimi. 
20Shina nijpimi paica, cashna nihuarca: “¿Cambajman ñuca imashpa 
shamushcata yachanguichu? Cunanga, Persia llactata mandajhuan cutin 
macanajungapajmi tigrana cani. Paita mishashca jipaca, Grecia llactata 
mandajmi, macanajuj shamunga. 
21Ashtahuangarin ñucaca, na llullaj libropi escribishca tiajuj shimicunataca, 
canmanmi villagrini. Ñucataca, paicunahuan macanajuipica, pipash na 
ayudangapaj shamunllu. Ashtahuangarin cangunata mandaj Miguelmi 
ayudajun. 

Daniel 11 

1Media shuti llactamanda Darío shuti runa mandai callarijui huatapipash, 
ñucallatami paitaca aliguta yarichishpa shinllichijurcani. 

Jahua lado llactata, urai lado llactata jatun mandajcunamandami villajun 

2Cunanga, chashnapacha tucunatami canman villagrini: Ricui, cai Persia 
llactapica, quimsa jatun mandajcuna mandangarami. Chai quimsapaj cati jatun 
mandajca, paicunatapash yali ninan charijmi tucunga. Paica, ninan charij 
tucushcamanda shinllipacha cashpami, Grecia shuti llactata jatun mandajhuan 
macanajungapaj, tucuicunata jatarichinga. 
3Chai jipaca, shuj ninan shinlli jatun mandajmi, Grecia llactata mandangapaj 
jataringa. Paica, ninan ushaihuan mandashpami, pai munashcata rurajunga. 
4Ashtahuangarin llactata mandai callarijujpillatami, tucuchi tucunga. Chai 
mandanataca, cai pacha chuscundi ladomanmi chaupinga. Na paipaj 
miraicunaman chaupingachu. Chai chaupirijcunapash, pai mandajushcashnaca 
na mandai ushangachu. Pai mandajushcataca tucuchishpami, shujcunaman 
cunga. 
5Shina rurajpimi, urai lado llactata jatun mandajca, ninan shinlli tucunga. 
Ashtahuangarin pai churashca mandaj puramandaca shujmi, paitapash yali 
ninan shinlli tucushpa, ninan ushaita charij tucunga. Pai mandanaca, 
jatumbachami canga. 
6Ña tauca huata jipami, casilla ali causangapaj nishpa ari ninajunga. Urai lado 
llactata jatun mandajpaj ushica, casilla ali causai tiachun parlangapajmi, jahua 
lado llactata jatun mandajpajman shamunga. Ashtahuangarin chai huarmipaj 
ushaihuanga, na unaicaman mandai ushangachu. Urai lado llactata 
mandajpash, na unaicaman ushaita charingachu. Chai huatacunapica, chai 
huarmipash, paita pushashpa shamujcunapash, paipaj churicunapash, paita 
ayudaj gentecunapash, shujcunapaj maquipi churai tucushcamandami, na 
mandai ushanga. 
7Shina cajpipash chai huarmipaj huahuacunapaj miraimi, pai mandangapaj 
tiarinapi tiaringa. Paimi, jahua lado llactata jatun mandajhuan 

macanajungapaj, paipaj soldadocunahuan shamunga. Chai jipaca, shinlli torre 
ucuman yaicushpami, pai munashcata llaquichishpa mishanga. 
8Chaipi tiaj dioscunatapash, yacuyachishpa rurashca imamambash rijchaj 
dioscunatapash, shinallata culquita, orota rurashca juyailla 
charishcacunatapashmi llujchishpa, Egiptoman apanga. Shina rurashpaca unai 
huatacunatami, jahua lado llactata jatun mandajhuanga, macanajushpa 
causanga. 
9Shinami urai lado llactata jatun mandajca, chai llactaman yaicushpa, paipaj 
llactamanllata cutin tigranga. 
10Ashtahuangarin jahua lado llactata jatun mandajpaj churicunaca, ninanda 
fiñarishpami, ashtaca ashtaca soldadocunata tandachinajunga. Chai 
soldadocunahuan ucha shamushpami, yacu jundamunshna macanajushpa 
ñapash ñaupajman yalinga. Chai jipa cutin tigramushpa macanajushpami, 
shinlli torre ucuman yaicunga. 
11Shinamandami, urai lado llactata jatun mandajca, ninanda fiñarishpa, jahua 
lado llactata jatun mandajhuan macanajungapaj llujshinga. Ashtaca ashtaca 
soldadocunata tandachishpami llujshinga. Shina llujshishpami, chai tucui 
soldadocunandi, urai lado llactata jatun mandajpaj maquipi churai tucunga. 
12Ashtaca soldadocunahuan rishpami, paipaj shungupica ninanda jariyashpa, 
ashtaca huaranga huarangacunata huañuchijunga. Chashna cashpapash, na 
unaicaman mandangachu. 
13Ashtahuangarin jahua lado llactata jatun mandajca, cutin macanajungapajmi 
pundatapash yali ashtaca soldadocunata tandachinga. Tauca huatacuna jipami, 
ashtaca soldadocunahuan, ashtaca charishcacunahuan ucha tigramunga. 
14Chai huatacunapica, ashtaca llactacunami urai lado llactata jatun mandajta 
jariyanajunga. Cambaj llacta puramandapash yapa jariyaj runacunami, 
muscuipishna Dios ricuchishcata pactachishun nishpa jatarinajunga. 
Ashtahuangarin paicunapashmi huañunga. 

15Jahua lado llactata jatun mandaj urai shamushpami, baluarte nishcacunata 
shayachishpa macanajushpa, muyundi shinlli pircahuan pueblotaca mishanga. 
Urai lado llacta soldadocunaca, na chimbapura macanajui ushangachu. 
Agllashca, ashtahuan ali soldadocunapash ushaita na charishcamanda, na 
macanajui ushangachu. 
16Paicunahuan macanajungapaj shamuj jatun mandajca, pai munashcatami 
llaquichinga. Paihuan chimbapura macanajuitaca, pipash na ushangachu. 
Paica, juyailla llactapi cashpami, tucui imatapash paipaj ninan ushaihuan 
tucuchinga. 
17Chai jipaca, pai mandajushca tucui ushaihuanmi, urai lado tucui llactata 
japingapaj alipacha alichiringa. Chai jatun mandajhuan ama 
macanajungapajmi, ari ninajunga. Paita huañuchingapajmi, paipaj ushita chai 
jatun mandajpaj huarmi cachun cunga. Ashtahuangarin pai imata 
yarijushcapash, na unaicaman cangachu, imapash na ali llujshingachu. 
18Chai jipaca, mama cucha manñacunapi tiaj tauca llactacunatami mishashpa 
japinga. Ashtahuangarin shuj mandajmi, pai llaquichijujtaca saquichinga. Pai 
nalicachishpa rimajushcataca, paimanllatami tigrachinga. 
19Chai jipami paica, paipaj llactapi tiaj shinlli torrecunaman tigranga. Chaipi 
cashpapash, huañuchi tucushpami, cutinga na ricuringa. 
20Paipaj randica, shuj mandajmi jataringa. Chai mandajca, pai mandana 
llactata juyaillata rurangapajmi, impuestota japishpa purichun churanga. Chai 
mandajca, na pipash fiñashpa, jatun macanajuita rurashpa na huañuchijpipash, 
narapash unayajpillatami huañuchi tucunga. 
21Paipaj randica, yangapi churai tucushca runami mandangapaj tiaringa. Pai 
mandana llactataca, pipash na alicachingachu. Ashtahuangarin juyailla 
shimicunata rimashpa, cungashcapi shamushpami mandana llactataca japinga. 
22Paita fiñaj soldadocunaca, yacu jundamushpa urai apajpishnami, paipaj 
ñaupajpillata tucuringa. Paihuan ari ninajushca mandajhuanmi, tucuilla 
tucuchi tucunga. 

23Paihuan ari ninajushca jipami umachinga. Shina umachishpami, huaquinlla 
soldadocunahuan cashpapash, vichai rishpa mishanga. 
24Chai llactapica, ninanda charijyashpa casilla aliguta causanajujpi 
yaicushpami, paipaj taitacunapash, chai taitacunapaj taitacunapash na 
rurashcata rurashpa llaquichinga. Ima charishcacunatapash, juyailla 
charishcacunatapash quichushpami, paipaj soldadocunaman chaupinga. 
Shinlli torrecunapi macanajuj shamunatapashmi yarijunga. Ashtahuangarin 
huaquin punllacunacamanllami, chashna ruranga. 
25Nina japirinshna fiñarishpami, paipaj ushaita charishcata ricuchingapaca, 
urai lado llactata jatun mandajhuan macanajungapaj ashtaca soldadocunahuan 
ringa. Urai lado llactata jatun mandajpash, ninan shinlli, ashtaca 
soldadocunahuanmi macanajungapaj shayaringa. Ashtahuangarin paitaca, 
paipaj soldadocunallata umachijpimi, na mishai ushanga. 
26Paipaj micunatallata micujcunapash, paitaca llaquichingallami. Paipaj 
soldadocunapash, tucuchi tucunajungami. Shina llaquichijpimi, ashtacacuna 
huañushpa urmanajunga. 
27Chai ishcai jatun mandajcunapaj yuyaipica, nalita rurana yuyaillami canga. 
Shinamandami chimbapura mezapi micunajushpapash, llullashpalla 
parlanajunga. Ashtahuangarin punlla nara pactashcamandami, chai 
parlashcacunaca yangalla canga. 
28Jahua lado llactata jatun mandajca, ashtaca charishcacunata apashpami, 
paipaj llactaman tigranga. Paipaj shungupica, jucha illaj Dioshuan ari 
ninajushcata fiñashpami saquichinata yaringa. Pai munashcata 
llaquichishpami, paipaj llactaman tigranga. 
29Ña tigrana punlla chayajpimi, urai lado llactaman tigranga. Ashtahuangarin 
jipaman shamushpaca, na pundashna mishai ushangachu. 
30Paihuan macanajungapaca, Quitim shuti llactamandami jatun barcocunapi 
shamunga. Paicuna mishajpimi, llaquirishpa tigranga. Jucha illaj Dioshuan ari 
ninajushcata fiñashpa saquichina yuyaihuambachami tigranga. 

Shinamandami, pai munashcashna llaquichinga. Cutin tigrashpaca, jucha illaj 
Dioshuan ari ninajushcata saquijcunahuanmi, shujlla yuyai tucunga. 
31Diospaj huasitapash, shinlli torretapash yangapi churaj, paipaj lado 
soldadocunami jataringa. Diosman cushpa punllandi rupachinatapashmi 
anchuchinga. Chaipica, yapa millanayachishpa llaquinayaita tucuchijtami 
churanga. 
32Dioshuan ari ninajushcata na cazujcunataca, uyanayaita llullashpa 
parlajushpallatami crichinga. Ashtahuangarin paicunapaj Taita Diosta rijsij 
gentecunaca, shinlli tucushpami, imatapash alita ruranajunga. 
33Chai gente puramandallata alipacha yachajushcacunaca, ashtaca 
gentecunatami yachachinajunga. Paicunaca, tauca punllacunatami 
espadahuan huañuchijpi, rupachijpi, prezu apajpi, imatapash quichushpa 
llaquichijpi causanajunga. 
34Chai llaquipi urmajpica, ashaguta ayudanajungami. Chaipica ashtacacunami, 
uyanayaita llullashpa parlangapaj paicunahuan tandanajunga. 
35Shinallata alipacha yachajushca puramanda huaquingunaca, ninandami 
llaquichi tucunajunga. Paicunaca, Dios agllashca punllacuna 
tucuringacamanmi, mapa illaj cachun tucui mapata anchuchishpa, 
yurajyachishcashna canga. Chaicunata rurangapajpash, punllacuna 
tiangarami. 
36Chai jatun mandajca, pai munashcata rurashpami jariyashpa, tucui 
dioscunatapash yali jatun tucunga. Tucui dioscunapaj Taita Diostapash, jatun 
nali shimicunahuanmi rimajunga. Dios fiñarishpa llaquichina punlla 
pactangacamanmi, tucui imapipash paipaca ali llujshinga. Paita imashna 
llaquichina cajpipash, pactangami. 
37Paipaj taitacunapaj Taita Diostaca na cazungachu, huarmicunapaj 
juyaitapash na munangachu. Maijan diostapash na manllangachu. Tucui 
imatapash yalimi jatun tucunga. 

38Ashtahuangarin Taita Diospaj randica, macanajuicunapi shinllichij nishca 
diostarami alicachinga. Paipaj taitacunapash na rijsishca diostami alicachinga. 
Chaitami, paica orota, culquita, juyailla rumicunata, ashtaca valishca 
charishcacunata cushpa alicachinga. 
39Shuj diosta mañashpami, pipash na urmachi ushanalla, shinlli torrecunapi 
macanajushpa mishanga. Paita alicachijcunataca, ashtaca alicunata 
carashpami charinga. Alpacunatapash chaupishpami, culquipaj jatujunga. 
40Ashtahuangarin tucurimui huatacunapica, urai lado llactata jatun mandajmi, 
paihuan macanajugringa. Shinallata jahua lado llactata jatun mandajpash, 
carretacunahuan, caballocunapi tiarishca soldadocunahuan, ashtaca 
barcocunahuanmi, macanajungapaj ninan huairahuan tamiashna jataringa. 
Shina jatarishpami, yacu jundashpa yalinshna, llactacunaman yaicushpa 
tucuchinga. 
41Juyailla llactamambashmi yaicunga. Chaipimi, tauca llactacuna llaquichi 
tucunajunga. Ashtahuangarin cai llactacunallami, paipaj maquimandaca 
quishpiringa. Edom shuti, Moab shuti llactacuna, shinallata Amón shuti 
llactapi causajcunallami, ashtacapacha quishpiringa. 
42Paipaj maquita chutashpa, shuj llactacunatapash llaquichishpa catijpimi, 
Egipto llactapash na quishpiringa. 
43Egiptomandaca, alichishca tiajuj orota, culquita, ima juyailla 
charishcacunatapashmi apanga. Libia shuti, Etiopía shuti llactacunaca, paitami 
catinajunga. 
44Ashtahuangarin indi llujshimuj lado llactamandapash, jahua lado 
llactamandapash, macanajungapaj shamushcami nishpa villajpimi, ninanda 
manllarinajunga. Chaimandami, ninanda fiñarishpa tucuchingapaj rishpaca, 
ashtacacunata huañuchinga. 
45Pai mandashpa tiajuna carpacunataca, mama cuchacunahuan, Diospajlla 
juyailla urcuhuan chaupipimi shayachinga. Ashtahuangarin paipaj tucurimui 
chayamujpica, maijan ayudajtapash na charingachu. 

Daniel 12 

Tucurimui punllacunamandami villajun 

1Chai huatacunapica, cambaj llactapura israelcunata ayudaj jatun mandaj 
Miguel shuti angelmi shayaringa. Cai pachapi gentecuna causai 
callarishcamandapacha chai punllacaman, nara tiashca jatun llaqui 
huatacunami tianga. Shina cajpipash chai huatacunapica, libropi shutita 
escribichi tucushca tucui cambaj llacta puracunallami quishpichi tucunga. 
2Huañushpa ñutu alpapi samajcunapash, ashtacacunami rijchachi tucunga. 
Shujcunaca, causaita causagringapaj, shujcunaca causaita causaicaman pingai 
tucushpa ninanda musparingapajllami, rijchachi tucunga. 
3Ali yachajushcacunaca, jahua pachamanda punchayachinshnami 
punchayachinajunga. Imatapash cashcatapacha rurashpa causanajuchun, 
ashtaca gentecunaman yachachijcunaca, luzerocunashnami causaita 
causaicaman punchapamba ricuringa. 
4Daniel, ashtahuangarin canga, cai shimicunata escribishca librotaca, 
tucurimui punllacunacaman vichashpa, sellashpa alichilla. Ashtacacunami 
caiman, chaiman rinajunga. Ima jatun yachajunacunapash, ninandami 
miranga” nihuarcami. 
5Chai jipaca, ishcaipura shayanajujtami, Daniel ñucaca ricurcani. Shujca, jatun 
yacu cai ladoman, caishujca chimba ladomanmi shayanajurca. 
6Paicuna puramanda shujmi, lino churajunata churajushca, jatun yacu jahuapi 
shayajuj runataca, cashna nirca: “Cashna juyaillacunata rurashpa tucuchinaca, 
¿ima punllata pactamungayari?” nishpami tapurca. 
7Shina nijpimi, jatun yacu jahuapi, lino churajunata churajushca shayajuj 
runaca, ali lado maquitapash, lluqui lado maquitapash vichai alsashpa, 
causaita causaicaman causajuj Diospaj shutipi cashna nishpa juramenturca: 
“Quimsa huata chaupitami, chashna llaquica tianga. Diospajlla causajcunataca, 
ninan ushaihuan shuj llactacunaman cachana tucurijpimi, tucui caicunaca 
pactanga” nishpami juramenturca. 

8Shina nijta uyashpapash, na yachai ushashpami: “Ñucata mandajlla, cashna 
tucunaca, ¿ima punllata pactangayari?” nishpa tapurcani. 
9Shina tapujpica, cashnami nihuarca: “Daniel, cunanga rilla. Cai shimicunaca, 
tucurimui punllacunacaman sellashpa vichashcami tiajun. 
10Ashtacacunami, tucui mapamanda anchuchishca, yurajyachishca, mapa 
illajcuna canga. Diosta na manllajcunaca, Diosta na manllashpa 
catinajungallami. Diosta na manllajcunaca, cashna tucunataca shujllapash na 
yachai ushangachu. Ashtahuangarin ali yachajushcacunaca, yachai 
ushangallami. 
11Diosman punllandi animalta cushpa rupachinata anchuchishca punllamanda, 
yapa millanayachishpa tucuchijta churangacamanmi, huaranga ishcai patsaj 
iscun chunga punllacuna yalinga. 
12Maijambash huaranga quimsa patsaj quimsa chunga picha punllacunata 
Diosta shuyajca, ninandami cushijun. 
13Canga, huañui punllacaman catinguilla. Samajushca jipa, tucurimui punllapi 
jatarishpami, can japinataca japingui” nihuarcami. 

Oseas 

Oseas 1 

Oseas shuti runapaj na cazuj huarmimandapash, huahuacunamandapashmi 
villajun 

1Beeri shuti runapaj churi Oseas shuti runaguman, Mandaj Dios villashca 
shimicunami. Cai shimicunataca, Uzías, Jotam, Acaz, Ezequías shuti jatun 
mandajcuna, Judá llactata mandajui punllacunapimi villarca. Chai 
punllacunallatami, Israel llactataca, Joás shuti runapaj churi jatun mandaj 
Jeroboam shuti runa mandajurca. 
2Oseasta villachun mandashca, Mandaj Diospaj shimicunaca, cashnami 
callarin: Mandaj Diosca, Oseastaca cashnami nirca: “Caimanda rishpa, 
jaricunahuanlla causaj huarmihuan cazaragri. Chai huarmihuanga, 
jaricunahuanlla causaj huarmipaj huahuacunata charigri. Cai llactapi 
causajcunaca, Mandaj Diosmanda anchurishpami huainayanajun” nircami. 
3Shina nijpi Oseas runa rishpaca, Diblaim shuti runapaj ushi Gomer shuti 
huarmihuanmi cazararca. Chai huarmica, vijsayu tucushpami, shuj jari 
huahuaguta ungurca. 
4Mandaj Diosca, cashnami nirca: “Chai huahuataca, Jezreel shutita 
shutichingui. Jezreel shuti pueblopi causajcunata huañuchishcamandami, 
cunanmanda asha punlla jipacunaca, Jehú shuti runapaj miraicunatapash 
tucuchisha. Israelcunata mandanatapashmi tucuchisha. 
5Chai punllallatami, israelcunapaj arcotaca, Jezreel shuti pugru pambapi 
faquisha” nircami. 
6Chai huarmica, cutin vijsayu tucushpami, shuj huarmi huahuaguta ungurca. 
Chaimandami Taita Diosca, cashna nirca: “Chai huahuataca, Lo-ruhama shutita 
shutichingui. Israelcunataca, na ashtahuan llaquishachu. Ashtahuangarin 
paicunata llaquinataca, tucuillatami anchuchisha. 
7Ashtahuangarin Judá llactapi causajcunataca llaquishami. Paicunataca, 
paicunata Mandaj Taita Dios ñucamandallatami quishpichisha. Arcohuan, 

espadahuan, jatun macanajuihuan, caballopi tiarishca soldadocunahuanga, na 
quishpichishachu” nircami. 
8Lo-ruhama shuti huahuata, chuchumanda anchuchishca jipami, Gomer shuti 
huarmica cutin vijsayu tucushpa, shuj jari huahuaguta ungurca. 
9Mandaj Diosca, Oseastaca cashnami nirca: “Chai huahuataca, Lo-ammi shutita 
shutichingui. Cangunaca, na ñuca agllashcacunachu canguichi, ñucapash na 
cangunapaj Taita Dios cashachu” nircami. 
10Chashna cajpipash israelcunaca, mama cuchapi tiaj t'iyu alpashnami, na medi 
ushanalla, na cuentai ushanalla ashtacapacha canga. Maipimi paicunataca: 
“Cangunaca, na ñuca agllashcacunachu canguichi” nishca pushtupillatami: 
“Causajuj Taita Diospaj huahuacunami canguichi” ni tucunajunga. 
11Judá shuti runapaj miraicunapash, israelcunapash tandanajushpami, shujlla 
mandajta agllanajunga. Tucui cai pachamandami vichai shamunajunga, 
Jezreelpaj punllapica jatunmi canga. 

Oseas 2 

Mandaj Diosca, pai agllashcacunataca, na cazujcuna cajpipash juyashcami 

1“Cangunapaj huauquicunataca: ‘Ammi’ nichi. Cangunapaj panicunataca: 
‘Ruhama’ nichi. 
2Cangunapaj mamataca, fiñashpa rimaichiyari, rimaichiyari. Paica, na ñuca 
huarmichu, ñucapash na paipaj cusachu cani. Huainayanapilla ñavita 
churanataca anchuchijuchun. Cazarashca jahua shujcunahuan causajushcata 
ricuchijujtapash, chuchu chaupimanda anchuchijuchun. 
3Na chashna rurajpica, churajushcata quichushpara huacharishca 
punllapishnallata lluchullata saquiman. Jichushca pambatashnara ruraiman. 
Chaquishca pambatashnara saquiman. Yacunayaimanda huañuchunra 
saquiman. 
4Paicunapaj huahuacunataca, huainayashpa charishca huahuacuna 
cashcamandami, napacha llaquisha. 

5Paicunapaj mamami huainayarca. Paicunata ungujca, alicachi tucushcatapash 
huaglichircami. Paica, cashna nijushcamandami, chashna tucurca: ‘Ñucata 
juyajcunata catishpami risha. Paicunami micunata, yacuta, milmata, linota, 
aceiteta, ima ufianacunatapash carahuan’ nijurcami. 
6Ricuichi, shina cashcamandami, pai purina ñandaca, cashacunata muyundi 
churashpa, caspicunahuan zanjata rurashpa jarcasha. Shina rurajpimi, pai rina 
ñangunataca na taringa. 
7Paita juyajcunataca catishpapash, na japigringachu, mascashpapash na 
taringachu. Shinamandami paica, cashna ninga: ‘Ñuca punda cusapajmanllata 
tigrashalla. Cunambihuan ricujpica, paihuanga imapash na illaj aligutami 
causarcani’ ningami. 
8Chai huarmica trigota, vinota, aceiteta ñuca carajushcataca, yaritapash na 
yarircachu. Ashtahuangarin ñuca carashpa mirachishca culquita, orotaca, Baal 
shuti diosmanrami cararca. 
9Shinamandami cozechana punlla pactajpica, ñuca trigotapash, ñuca 
uvastapash, ñucallata tandachingapaj tigramusha. Shinallata pai lluchulla cajpi 
quilparichun, ñuca carashca milmatapash, linotapashmi quichusha. 
10Cunanga, locashna pai purijushcataca, paita juyajcunapaj ñaupajpimi 
ricuchisha. Paitaca, ñuca maquimandaca, pipash na cachari ushangachu. 
11Tucui pai cushijunacunata, fiesta punllacunata, luna llullu punllacunata, 
samana punllacunata, tucui fiesta punllacunatapashmi tucuchisha. 
12Paicunapaj uvascunata, paicunapaj jigoscunatapashmi chingachisha. 
Chaicunataca: ‘Ñuca juyashcacuna ñucaman cunatallata cushcami’ nijurcami. 
Nali jihuacunatalla jundachishpami, sacha animalcuna micuchun saquisha. 
13Baal shuti dioscunaman inciensota cushnichishcamanda, aligu ricuringapaj 
zarcillocunata, juyailla ima huatarinacunata huatarishpa, paita juyajcunata 
catishpa, ñucata cungashcamandami chashna llaquichisha” ninmi Mandaj 
Diosca. 

14“Ricuichi, ashtahuangarin paitaca, jichushca pambaman jacu nishpa 
pushashpami, shungupi tiarijta rimasha. 
15Chai pambamandapachami, paicunapaj uvas chagracunata carasha. Acor 
shuti pugru pambataca, imagutapash shuyana yuyaihuan yaicuna pungutami 
rurasha. Chaipimi paica, chairalla viñai cashpa candashca huatapishna, Egipto 
llactamanda vichai shamujushca punllapishna candanga” ninmi. 
16Mandaj Diosca, cashnatapashmi nin: “Chai huatacunapica, ñucataca Ishi 
nihuangami. Ima horapash na ashtahuan Baali nihuangachu. 
17Baal shuti dioscunapaj shuticunata rimanatapash cungachishami. Chai 
dioscunapaj shuticunataca, ima horapash na ashtahuan rimangachu. 
18Chai huatacunapica, cambaj ali cachunmi, sacha animalcunahuan, jahuata 
rij alasyu animalcunahuan, alpata llucashpa purij animalcunahuan ari 
ninajushun. Cai llactamandaca arcota, espadata, jatun macanajuitaca 
anchuchishami. Chaimi canga, imatapash na manllashpa aliguta puñungui. 
19Shina rurashpami cunanga, imatapash cashcatapacha rurangapaj, aliguta 
ricushpa mandangapaj, juyaj cangapaj, llaquij cangapaj, causaita causaipaj 
cazarasha. 
20Tucuita pactachingapajmi, canhuanga cazarasha. Shina rurajpimi, Mandaj 
Dios cajtaca rijsihuangui” ninmi. 
21Mandaj Diosca, cashnami nin: “Chai huatacunapica, ñucami jahua pacha 
imatalla mañashcataca tigrachisha. Cai pacha mañashcatapash, jahua pachami 
tigrachinga. 
22Shinamandami alpapica trigopash, uvaspash, olivospash fucunga. Tucui chai 
granocunaca, Jezreelpajmi canga. 
23Israelcunataca, ñucapaj cachunmi tarpunshna, cai llactapi churasha. Shina 
churashpami, Lo-ruhamataca llaquisha. Lo-ammitaca: ‘Canga, ñuca 
agllashcami cangui’ nishami. Paica: ‘Ñuca Taita Diosmi cangui’ nihuangami 
ninmi” nircami. 

Oseas 3 

Oseasmandapash, cazarashca jahua shujcunahuan causaj huarmimandapashmi 
villajun 

1Mandaj Diosca, cutinmi cashna nihuarca: “Paipaj cumbahuanllata juyarishpa, 
cazarashca jahua shujcunahuan causaj huarmi cajpipash Mandaj Dios, 
israelcunata juyashcashnallata juyagrilla. Israelcunaca, shuj dioscunatami 
mañanajun. Uvasta chaquichishpa rurashca mishqui tandacunatami, ninanda 
munanajun” nihuarcami. 
2Shina nijpimi chai huarmitaca, ñucapajlla cachun randircani. Paitaca, patsaj 
sucta chunga shuj gramota pezaj culquipaj, chuscu quintal chaupita pezaj 
cebadapajmi randircani. 
3Chai jipaca, cashnami nircani: “Canga, ashtaca punllacunacamanmi 
ñucapajlla cangui. Ama huainayanguichu, shuj jarihuambash ama 
causanguichu, ñucapash canhuanga chashnallatami aliguta causasha” 
nircanimi. 
4Israelcunaca, ashtaca punllacunatami jatun mandajpash illaj, cati mandajpash 
illaj, Diosman animalta cushpa huañuchinapash illaj, rumi diospash illaj, efod 
nishcapash illaj, terafín nishca dioscunapash illaj causanajunga. 
5Chai jipami, israelcunaca cutin tigrarishpa, paicunata Mandaj Taita 
Diostapash, paicunata jatun mandaj Davidtapash mascanajunga. Tucurimui 
punllacunapi alicunata japinata yachashpami, Mandaj Diostaca manllashpa 
causanajunga. 

Oseas 4 

Mandaj Diosca, israelcunata fiñashpami rimashca 

1Israelcunalla, Mandaj Dios rimashca shimicunata uyaichi. Mandaj Diosca, cai 
llactapi causajcunataca fiñashpami rimarca. Cai llactapica, na llullaj canapash, 
llaquij canapash, Diosta rijsij canapash na tianllu. 
2Ashtahuangarin umashpalla ari nina, llullana, huañuchina, shuhuana, 
huainayanallami jundashca. Cati cati huañuchishpa causanallami tian. 

3Chaimandami cai llactaca, yana churajunata churajushcashna quedanga. Cai 
llactapi tucui causajcunapash, sacha animalcunapash, jahuata rij alasyu 
animalcunapash chaquinshnami tucuringa. Mama cuchapi causaj 
pijicunapashmi huañunajunga. 
4“Runaca shuj runataca, napacha juchachishpa jarcashpa rimanachu. Cambaj 
llacta puracunaca, curata na cazungapaj munajcunashnallatami. 
5Shina cashcamanda canga, punllami llaquichi tucungui. Profetapash, tutami 
canhuanllata llaquichi tucunga. Cambaj mamatapashmi causaita quichusha. 
6Ñuca agllashca gentecunaca, na yachaimandami tucuchi tucurca. Ñuca 
mandashcata yachashpapash yangapi churashcamandami, candaca cura 
canamanda anchuchisha. Cambaj Taita Dios mandashcata cungashcamandami, 
cambaj huahuacunataca ñucapash cungasha. 
7Paicunaca, imashna mirashcashnallatami, ñucata fiñashpa juchata 
ruranajurca. Chaimandami ñucapash, paicuna alicachi tucushcataca, rimajpi 
pingai tucunaman tigrachisha. 
8Curacunaca, ñuca agllashca gentecuna, juchamanda cushcacunatami 
micushpa causan. Chaimandami, ashtahuan juchata rurachumbash, tucui 
shunguhuan munanajun. 
9Gentecunata llaquichinshnallatami, curacunatapash llaquichisha. Paicuna 
imashna causashcashnallatami llaquichisha. Paicuna imatalla 
rurashcashnallatami cusha. 
10Mandaj Diosta servinata saquishcamandami, micushpapash na vijsa 
pactanga. Huainayashpa causashpapash, na ashtahuan miranajungachu. 
11Huainayana, vinota ufiana, llullu vinota ufianami, ali yuyaihuan causanataca 
chingachin. 
12Ñuca agllashcacunaca, paicunapaj yanga diostami, imata cashpapash 
tapunajun. Chai yamda caspimi, tapushcataca tigrachin. Paicunataca, 

huainayachij ayami pandachirca. Huainayangapajmi, paicunapaj Taita 
Diostaca saquinajurca. 
13Urcu jahuacunapimi, animalta cushpa huañuchinajurca. Inciensotapash loma 
jahuacunapi, encina nishca, álamo nishca, olmo nishca ali llanduj quiru 
ucucunapimi cushnichinajurca. Shinamandami cangunapaj ushicunaca 
huainayanajunga. Cangunapaj jachungunapash, cazarashca jahuami 
shujcunahuan causanajunga. 
14Chashna huainayajpica cambaj ushicunataca, na llaquichishachu. Cambaj 
jachungunatapash, cazarashca jahua shujcunahuan causajushcamandaca, na 
llaquichishachu. Curacunallatami, culquimanda huainayaj huarmicunahuan, 
nali huarmicunahuan rishpa, animalcunata cushpa huañuchinajun. 
Shinamandami gentecunaca, na yachashpallata chinganajunga. 
15Israelcunalla, canguna huainayanajujpipash Judá llactapi causajcunallapash, 
na juchata rurashpami ali canman. Gilgal shuti pueblomambash, na 
yaicunachu canguichi. Bet-avén shuti pueblomambash, na vichai rinachu 
canguichi. ‘Mandaj Diosca causajumbachami’ nishpapash, na juramentunachu 
canguichi. 
16Israelcunaca, millai malta shicushnami ñucamandaca anchurinajurca. 
¿Mandaj Diosca cunanga, maltun llamacunatashnachu, jatun pambapi 
michinga? 
17Efraín shuti ailluca, yanga dioscunatallami mañanajun, saquilla. 
18Paicunapaj ufianaca huaglircami. Paicunaca, huainayanatapash napacha 
shaijunajurcachu. Paicunata mandajcunapash, pinganayaita ruranatallami 
munanajurca. 
19Chaimandami paicunaca, huaira apashcashna tucunajurca. Animalcunata 
dioscunaman cushpa huañuchishcamandami, pingai tucunajunga. 

Oseas 5 

Israelcunataca, Diosmanda anchurishcamandaca llaquichingami 

1Curacuna, caita uyaichi. Israelcunapash, jatun mandaj mandajuj huasipi 
mandashpa tiajcunapash, rinrita mañachishpa uyahuaichi. Ninan llaquica, 
tucui cangunapajmi. Mizpa shuti pueblopica urmachij lazushna, Tabor shuti 
urcupica, mandashca tiajuj linllishnami carcanguichi. 
2Gentecunata huañuchishpami, jatun utuju ucu ucuman huashajushcashna 
tucushca. Chaimandami, tucui paicunataca ninandapacha llaquichisha. 
3Ñucaca, Efraín shuti aillutaca rijsinimi, israelcunapash na rijsishcacunaca na 
canllu. Efraín aillu gentecunalla, cunanga canguna huainayashcamandami, 
israelcunapash mapayashca. 
4Paicunapaj Taita Diospajman tigrarinataca, napacha yarinajunllu. 
Huainayachij aya paicunapaj shungupi junda cajpimi, Mandaj Diostaca na 
rijsinajun. 
5Israelcuna na cazushpa jariyashcataca, paicunapaj ñavillatami ricuchinga. 
Israelcunapash, Efraín aillupash, paicunapaj juchapillatami nitijanshna 
urmanajunga. Judá llactapi causajcunapash, paicunahuanllatami nitijanshna 
urmanajunga. 
6Paicunaca llamacunata, huarmi huagracunata apashpami, Mandaj Diostaca 
mascashpa purinajunga. Mascashpapash, napacha taringachu. Diosca 
paicunamanda anchurircami. 
7Yachashpata na cazushpa, shujcunapaj huahuacunata tarishpami, Mandaj 
Diostaca fiñachinajun. Cunanga paicunapash, paicunapaj alpacunapashmi, 
shuj quillapilla tucuchi tucunga. 
8Gabaa shuti pueblopica, bocinata huacachinguichiyari. Ramá shuti 
pueblopica, trompetata huacachinguichiyari. Bet-avén shuti pueblopica 
caparichiyari. Benjamín aillu gentecunalla, chujchuichiyari. 
9Llaquichijui punllapica, Efraín ailluca, llaquinayaitami tucuringa. Israel 
aillucunamanmi, na llullashpa villarcani. 

10Judá llactata mandajcunaca, linderocunata yalinshnami na cazunajurca. 
Ninanda ñuca fiñarishcataca, yacuta talinshnami paicunapaj jahuapi 
cachamusha. 
11Efraín ailluca, faquirinshna ninanda llaquichi tucunallami. Paicunaca, yanga 
dioscunatallami catishpa puringapaj munarca. 
12Ñucaca, Efraín aillupaca, polilla jurushnami casha. Judá llactapi 
causajcunapaca, ismuchij carachashnami casha. 
13Efraín ailluca, ung:uihuanmi llaquichi tucunga. Judá llactapi causajcunaca, 
carachahuanmi ismunajunga. Chaimandami Efraín ailluca, Asiria llactata jatun 
mandaj Jareb shuti runaman villachun cachanga. Ashtahuangarin paipash, 
chai ung:uita alichitaca na ushangachu, carachata jambitapash na ushangachu. 
14Ñucaca, Efraín aillupaca, leonshnami casha. Judá llactapi causajcunapaca, 
huahua leonshnami casha. Ñuca, ñucapachami paicunata japishpa apashpa 
risha. Ñuca maquimanda quichungapaca, pipash na tiangachu. 

Israelcunaca, na tucui shunguhuan llaquirishcachu 

15Paicuna juchata rurashcata yarishpa, ñucapajman tigraringacamanmi, ñuca 
causajushcamanllata tigrashpa risha. Paicunaca llaquihuan cashpami, ñucataca 
mascanajunga” nijurcami. 

Oseas 6 

1Shamuichi, Mandaj Diospajman tigrashunchi. Paimi ñucanchitaca, ñutunshna 
tucuchirca. Paillatami jambinga. Pai chugrichishcataca, paillatami 
huatachishpa jambinga. 
2Ishcai punlla jipaca, ñucanchiman causaita cungami. Quimsa punlla jipaca 
causachijpimi, paipaj ñaupajpi causashun. 
3Chaipica, Mandaj Diostaca ashtahuanmi rijsishpa catishun. Paica, tutamanda 
ña punchalla shitagrijunshna, jipa tamia, punda tamia alpapi urmanshnami, 
ñucanchipajman shamunga. 

4“Efraín aillu gentecunalla, Judá llactapi causajcunalla, ¿cangunataca imatata 
rurashayari? Canguna juyanaca, tutamanda fuyushna, tutamanda jamzi 
paramushna chinganllamari. 
5Chaimandami, ñuca ima nishcata villajcunahuan villachishpa, paicunataca 
chingachircani. Ñuca shimihuan rimashpami huañuchircani. Cangunata 
llaquichinacunaca, micha punchapamba shitanshnami canga. 
6Animalta ñucaman cushpa huañuchingapaj randica, shujcunata llaquij 
cachunmi munani. Animalta ñucaman cushpa tucuillata rupachinamanda 
yalica, Taita Dios ñucata rijsichunmi ashtahuan munani. 
7Ashtahuangarin paicunaca, Adanshnallatami ari ninajushcatapash, na 
cazunajurca. Chaipimi, paicunaca yachashpata na cazunajurca. 
8Galaad pueblopica, nalita rurajcunalla causanajushpami, yahuarhuan 
mapayashca. 
9Shuhuajcuna shuj runata chapashpa shuhuanshnami curacunapash 
tandanajushpa, Siquem shuti puebloman rina ñambi chapashpa 
huañuchinajun. Chashnami, millanayaicunata ruranajurca. 
10Israelcunapica, jatun mapatami ricushcani. Chaipimi, Efraín ailluca 
huainayarca. Israelcunapashmi mapayanajurca. 
11Judá llactapi causajcunalla, ñuca agllashcacuna prezu tiajushcamanda 
tigrachimui punllacunami, cangunapajpash cozechanshna llaquichingapaj 
alichishcalla tiajun. 

Oseas 7 

Israelcunaca, Diosta na cazushpami nalita rurashca 

1Israelcunapaj juchata ñuca jambijujpica, Efraín aillu nalita rurashcapash, 
Samaria pueblopi causajcuna juchacunata rurashcapashmi ricurirca. Paicunaca 
umachishpa, huasiman yaicushpa shuhuashpa, ñanda yalijcunata macashpa 
quichushpami causanajun. 

2Tucui nalita paicuna rurashcata, ñuca yuyaipi charijtaca, paicunapaj 
shungupica yaritapash na yarinllu. Cunanga, paicuna nalita 
rurashcacunallatami, muyundi shayarinshna ricuringa. Chai rurashcacunaca, 
ñuca ñaupajpimi. 
3Paicunaca llullashpa, nalita rurashpami, jatun mandajtapash, caishuj 
mandajcunatapash cushichinajun. 
4Tandata rurangapaj chapushca jipaca, chai chapushca punguingacamanmi, 
jorno ama chiriyachun ninanda rupajyachin. Chashnallatami tucui 
paicunapash, cazarashca jahua shujcunahuan causanataca, napacha 
saquinajun. 
5Ñucanchi jatun mandajta cushichina punllapica, pai churashca mandajcunaca 
ninanda machangacamanmi vinota ufiachinajurca. Paica, na cazushpa 
asijcunahuanmi maqui japirijurca. 
6Jornota rupachij runaca, tucui tutapajmi yamdata churashpa, puñungapaj 
siririn. Jornoca, cayandi tutamandapaca, alipacha rupajyashcami pacarin. 
Chashnallatami paicunapash, paicuna rurangapaj munashcata yariashpa 
pacarinajun. 
7Tucui paicunaca, rupajuj jornoshna cashpami, paicunapaj juezcunatapash 
langashna tucuchirca. Jatun mandajcunapash, tucuicunami huañurca. Pai 
puracunapica ñucata mañajca, maijanllapash na tianllu. 
8Efraín shuti ailluca, shuj llactacunapi causajcunahuanmi chapurishca. Efraín 
ailluca, shuj ladotalla cusashca mishqui tandashnami tucushca. 
9Paicuna imata charishcacunataca, shuj llactamanda runacunami langashna 
tucuchinajurca. Chaitaca, paicunaca na yacharcachu. Paicunaca, yuraj uma 
tucushcatapash na yacharcachu. 
10Israelcuna jariyashpa jatun tucushcallatami, paicunata llaquichijuchunga, 
paicunapaj ñaupajpi ricuchinga. Shina cajpipash, paicunata Mandaj Taita 
Diospajman tigraringapaca, na munarcachu. Paitaca, napacha mascarcachu. 

11Efraín ailluca, imatapash na yachaj, yuyai illaj palomashnami carca. 
Shinamandami, Egiptopi causajcunata cayashca jahuapash, Asiria llactapi 
causajcunahuan tandanajunga. 
12Paicuna chaiman rinajujpimi, paicunapaj jahuapica ñuca linllita shitasha. 
Jahua huairata rij alasyu animalcunatashnami, paicunataca urmachisha. 
Paicunapaj tandanajuicunapi villashcashnallatami llaquichisha. 
13Ñucamanda anchurishcamandaca, ¡aij paicunaca imachari tucunga! Ñucata 
fiñashpa na cazushcamandami, paicunataca tucuchij llaqui japinga. Ñucami, 
paicunataca quishpichircani, ashtahuangarin ñucata fiñashpami, llullashpa 
villanajurca. 
14Camapi caparishpa sirinajushpapash, na tucui shunguhuan caparishpa 
mañanajurcachu. Trigota, llullu vinota tandachingapaj tandanajushpapash, 
ñucata na cazushpa fiñachingapajllami tandanajurca. 
15Ñuca yachachishpa, paicunapaj rigracunata shinllichijpipash, ñucata 
fiñashpami nalita yarinajurca. 
16Tigrarinchi nishpapash, na jahua pachapi causajuj Diospajman 
tigrarinajurcachu. Ashtahuangarin arcoshnami umachinajurca. Paicunapaj 
shimihuan jariyashpa rimashcamandami, mandajcunapash espadahuan 
huañuchi tucunajurca. Chashna nalicuna cashcamandami, Egipto llactapi 
causajcunaca, paicunata asishpa ricunajunga. 

Oseas 8 

Yanga dioscunata israelcuna mañanajujpimi, jarcashpa rimashca 

1Mandaj Diospaj huasita, jatun angashna llaquichingapaj shamunajujtaca, 
trompetata huacachishpa villayari. Ñucahuan ari ninajushcata saquishpami, 
ñuca mandashcataca na cazunajurca. 
2Israelcunaca, ñucatami: ‘Ñucanchi Taita Dioslla, candaca rijsipanchimari’ 
nishpa mañanajunga. 

3Israelcunaca, alita ruranataca saquircami. Paicunataca, fiñajcunami 
catiriashpa llaquichinajunga. 
4Paicunaca, napash ñuca agllashca jatun mandajcunatami churanajurca. Shuj 
mandajcunata churanajushcatapash, ñucaca na yachashcanichu. Paicunapaj 
culquita, orota japishpami paicunapaj yanga dioscunata ruranajurca. 
Paicunallata tucuchi tucungapajmi, chashna ruranajurca. 
5Samaria pueblopi causajcunalla, cangunapaj shicu diosmari, cangunataca 
ñucamanda anchuchirca. Chaimandami chai pueblopi causajcunahuanga, nina 
japirinshna fiñarircani. Paicunapaj juchataca, na anchuchi ushanallachu carca. 
6Cai shicu diostapash, israelcunallatami rurarca. Caitaca, chashna ruranata 
yachaj runa rurashcallami, chaica na Taita Dioschu. Shina cashcamandami, 
Samaria pueblopi tiajuj shicu diosca, ñutui tucunga. 
7Paicunaca, huairatalla tarpushcamandami, acapanata cozechanga. Ima 
granota cozechanapash, na tiangachu. Trigo viñashpapash, na jacu 
tucungachu. Jacu tucujpipash, na rijsishcacunami micunajunga. 
8Israelcunaca, langajpishnami tucuchi tucunga. Ñallami shuj llacta 
puracunapica, na munanayai mangashna tucunga. 
9Israelcunaca, paicunallatami Asiria llactaman rinajurca. Sacha burroshnami, 
paicunallata rinajurca. Efraín ailluca, paicunata juyajcunataca culquipajmi 
alquilarca. 
10Llacta puracuna ashtaca culquipaj alquilachishpa apashca cajpipash, cunanga 
ñucami tandachisha. Jatun mandajpash, cati mandajcunapash llaquichijpica, 
asha huatacunatallami llashachinshna llaquita apanajunga. 
11Efraín aillu juchata rurangapaca, tauca altarcunatami rurarca. Chai 
altarcunataca, juchata rurangapajllami charirca. 
12Ñucaca, juyailla mandashcacunatami escribichircani. Chaitaca, na 
rijsishcatashnami charirca. 

13Ñucaman cushpa huañuchina animalcunata, huañuchishca aichatapash 
paicunallatami micunajurca. Shina rurachunga Mandaj Dios ñucaca, na 
munarcanichu. Cunanga, chashna nalita rurashcacunata yarishpami, 
paicunapaj juchamanda llaquichigrini. Paicunaca, Egiptomanmi tigranga. 
14Israelcunaca, paicunata Ruraj Diostaca cungashpami, shuj dioscunapaj 
huasicunatara ruranajurca. Judá llactapi causajcunaca, muyundi jatun 
pircahuan pueblocunatami mirachinajurca. Ashtahuangarin chai 
pueblocunapica, ninata ñuca japichijpimi, mandana huasicunatapash, 
tucuillata rupachishpa tucuchinga” nircami. 

Oseas 9 

Israelcuna napacha ali tucujpica, ashtahuanmi llaquichinga 

1Israelcunalla, shuj llactacunapi causanajuj gentecuna ninanda fahuashpa 
cushijunshnaca, na cushijunachu canguichi. Cangunapaj Taita Diosmanda 
anchurishpami huainayarcanguichi. Trigota trillana tucui pambacunapi, 
huainayashpa japinajushca culquitami juyarcanguichi. 
2Chaimandami trillana pambapica, ima granopash illanga. Uvasta cutana 
pushtumandaca, llullu vinopash na llujshingachu. 
3Efraín ailluca, Mandaj Dios carashca llactapica, na quedangachu. 
Ashtahuangarin Egiptoman, Asiria llactamanmi tigranga. Chaipimi, Dios ama 
micunguichu nishca micunata micunajunga. 
4Mandaj Diosman carashpa talina vinocunapash na tiangachu. Animalcunata 
Diosman cushpa huañuchishcatapash, na chasquingachu. Paicunapaca, huañui 
huasipi micunashnami canga. Chai micunata tucui micujcunami mapa canga. 
Chai micunaca, paicuna micungapajllami canga. Chai micunaca, napacha 
Mandaj Diospaj huasiman yaicungachu. 
5Mandaj Diosman jatun fiestata rurana punllapica, ¿imatashi cangunaca 
ruranguichi? 

6Ricuichi, paicunata llaquichishpa tucuchigrijujpimi rinajurca. Ashtahuangarin 
Egiptopi causajcunami, paicunataca tandachinga. Menfis pueblopi 
causajcunami pambanajunga. Paicunapaj munanayai culquita 
tandachishcacunapica, tsinicunarami jundanga. Paicunapaj huasicunapica, 
cashacunami jundanga. 
7Llaquichina punllacunapash chayamurcami, paicuna japinatallata cuna 
punllacunapash pactamurcami. Chaitaca israelcunami ricunga. Cangunallata, 
ninandapacha nalicunata rurashpa, yapata millanayachishcamandami, profeta 
runaca shinlli shungu tucushca. Diospaj Espirituta charij runapash, juizu illajmi 
tucushca. 
8Efraín ailluca, ñuca Taita Diospaca chapariashpa cuidaj runacunami. Profeta 
runapaj tucui causaica, animalta japina lazushnamari. Chaimandami, paipaj 
Taita Diospaj huasipica millanayachin. 
9Gabaa shuti pueblopi causanajui punllacunashnallatami, yapatapacha 
huaglinajurca. Cunanga, chashna nalicunata rurashcata yarishpami, 
paicunapaj juchamandaca llaquichinga. 
10Jichushca pambapi uvasta tarinshnami, israelcunataca tarircani. Callaripica, 
cangunapaj ñaupa taitacunataca, punda fucushca jigostashnami ricurcani. 
Paicuna pingai tucungapajllatami ñucamanda anchurishpa, Baal-peor shuti 
diosta mañanajurca. Chai diosta paicuna juyashcamandami, millanayachi 
tucunajurca. 
11Efraín aillu juyailla cashcapash, alasyu animalshnami calpanga. 
Chaimandami huahuacunata ungunapash, na tianga. Vijsayu tucushpa 
huahuata ungunapash, na tiangachu. 
12Paicunapaj huahuacuna jatunyajpipash, paicuna puramandaca 
anchuchishami. Shinallata paicunamanda ñuca anchurijpica, ¡aij imachari 
tucunga! 

13Ñuca ricuipica, Efraín ailluca, Tiro shuti pueblopi causajcunashnami juyailla 
llactapi causanajurca. Shina cashpapash Efraín ailluca, paicunapaj 
churicunataca huañuchi tucuchunmi llujchinga. 
14Mandaj Dioslla, paicunaman imata cuna cashpapash cupailla. Paicunataca, 
huahuata urmachijlla vijsa cachumbash, lecheta na charij huarmicuna 
cachumbash rurapailla. 
15Paicunaca, Gilgal pueblopimi, tucui nalita ruranajurca. Chaipimi, 
paicunataca, millanayachi callarircani. Paicuna jatun nalicunata 
rurashcamandami, ñuca huasimanda llujchishpa cachasha. Paicunataca, na 
ashtahuan juyashachu. Paicunata tucui mandajcunapash na cazujcunami. 
16Efraín aillu chugrichi tucushcamandami, sapipash chaquishca. 
Chaimandami, ima granopash ña na fucunga. Huahuacunata paicuna 
tarijpipash, chai juyashca huahuacunataca, ñucami causaita quichusha. 
17Paicunallata na cazushcamandami, ñuca Taita Diosca llujchishpa shitanga. 
Chaimandami shuj llacta puracunapica, chingashca purinajunga. 

Oseas 10 

1Israelcunaca, fanga junda uvas yurashnami, ashtaca granocunata 
paicunapajllata fucuchinajun. Ashtaca granocunata charishcashnallatami, 
altarcunatapash mirachinajurca. Paicunapaj alpacunapi ashtaca granocuna 
fucushcashnallatami, yanga dioscunatapash mirachinajurca. 
2Paicunapaj shungupipash, ishcai yuyaihuanmi causanajun. Paicunaca, 
cunanmi llaquichi tucuna ricuringa. Paicuna rurashca altarcunata, yanga 
dioscunataca, Mandaj Diosmi urmachishpa ñutushpa tucuchinga. 
3Chaimandami cunanga, cashnatapacha ninajunga: “Ñucanchica, Mandaj 
Diosta na manllashcamandami, jatun mandajtapash na charinchi. Jatun 
mandajca ñucanchimandaca, ¿imatashi ruranman?” ninajungami. 

4Ari nishpa juramentushpapash, yanga llullashpallami chashna ninajushca. 
Chaimandami llaquicunaca, huachushca alpacunapi jayaj ajenjoshna 
ashtahuan miranga. 
5Samaria pueblopi causajcunaca, Bet-avén shuti pueblopi tiaj shicu 
dioscunamandami manllarinajunga. Chai pueblopi causajcunaca, chai shicu 
diosmandami huacanajunga. Chai dios juyailla cajpi cushijuj curacunapash, 
ninandami huacanajunga. Chai juyailla cashcapash, tucuchi tucungami. 
6Chai shicu diosca, Jareb shuti jatun mandajman carangapajmi, Asiria 
llactaman apai tucunga. Chaimandami Efraín ailluca, pingaichi tucunajunga. 
Israelcunapash, paicunallata nali yuyaita cushcamandami, pingai tucunajunga. 
7Samaria pueblota jatun mandajca, yacupi huambujuj putsujushnami 
chingarca. 
8Avén shuti pueblo lomacunapi tiaj altarcunapi, israelcuna juchata ruranapash 
tucuringami. Chai altar jahuacunapica cashacuna, tsinicunami viñanga. 
Chaimandami urcucunatapash, lomacunatapash: “Ñucanchita llapishpa 
quilpahuaichiyari” nishpa caparinajunga. 
9“Israelcunalla, Gabaa shuti pueblopi causanajui punllamandapachami juchata 
ruranajunguichi. Chaipimi quedanajurca. Gabaa pueblopica, nalita 
rurajcunataca, macanajuica na japircachu. 
10Paicunataca, ñuca munashca horasmi llaquichisha. Paicuna yapa nalita 
rurashcahuan huatarishcashna causanajujpipash, shuj gentecuna 
tandanajushpami llaquichij shamunga. 
11Efraín ailluca, trillanatalla munaj, mansayachishca malta shicushnami. 
Ashtahuangarin paicunapaj juyailla cunga tullupica, ñucami sarushpa yalisha. 
Efraín aillumanllatami, yugota apachisha. Judá shuti runapaj miraicunami 
yapunga, Jacobopaj miraicunaca curpacunatami ñutunga. 
12Cangunaca, tarpunshna imatapash cashcatapacha ruraichi. Dios llaquinataca, 
cozechanshna japichi. Tarpungapaj alpata alichinshnami, alichirina canguichi. 

Cunanga, Mandaj Dios shamushpa imatapash cashcatapacha ruranata 
cangunata yachachina punllacaman, paita mascana punllacunami 
chayamushca. 
13Cangunaca, yapunshna nalita rurashpa Diosta na manllashcamandami, 
cozechanshna nalitallata japircanguichi. Llulla shimicunatami, imapash 
fucushcata micunshna chasquinguichi. Canguna nalita rurashpa causashcata, 
ninan shinlli ashtaca runacunata yariashpa causashcamandami, chashna 
tucunguichi. 
14Chaimandami, cangunapaj gente purapica, ninanda caparinajui jataringa. 
Shinlli torrecunatapashmi, tucuilla urmachishpa tucuchinga. Bet-arbel shuti 
pueblopi causajcunahuan macanajui punllapi, Salmán shuti jatun mandaj 
tucuchishcashnami tucuchinga. Chaipimi mamaca, paipaj huahuacunandi 
tucuchi tucurca. 
15Bet-el shuti pueblopi causajcunalla, canguna yapa nalita rurashcamandaca, 
chashnallatami llaquichinga. Israelcunata jatun mandajpash, narapash ali 
pacarijpillatami huañuchi tucunga. 

Oseas 11 

Pai agllashcacuna na cazujpipash, Taita Diosca llaquishcami 

1Israelcunataca, chairalla viñaicunashna cajpica ninandami juyarcani. Ñuca 
churitaca, Egiptomandami cayarcani. 
2Shina cayajujpipash, ñucamandaca ashtahuanmi caruyanajurca. Baal shuti 
dioscunamanrami, animalcunata cushpa huañuchinajurca. Yanga 
dioscunamanmi, sahumeriocunata carashpa cushnichinajurca. 
3Shina cajpipash Efraín aillutaca, paicunatapacha rigramanda aisashpami, ali 
ñambi purichun yachachircani. Ashtahuangarin paicunaca ñuca 
cuidajushcataca, na yacharcachu. 
4Ñucaca, paicunataca huascahuan aisanshnami, juyashpa ñucapajman 
pushamurcani. Paicunapaca, cunga tullumanda yugota anchuchij 

runacunashnami anchuchircani. Micunatapash, paicunapaj ñaupajpimi 
churarcani. 
5Egipto llactamanga, na tigrangachu. Ashtahuangarin Asiria llactapi 
causajcunami, paicunapaca jatun mandaj tucunga. Ñucapajman tigraringapaj 
na munashcamandami, chashna tucunga. 
6Paicunapaj pueblocunapi causajcunatapash, paicunapaj muyundi llactacunapi 
causajcunatapashmi, espadahuan tucuchinajunga. Paicunallata, nalita 
yarishpa imatapash rurashcamandami, chashna tucuchinajunga. 
7Ñuca agllashcacunaca, ashtahuan ashtahuan jariyashca tucushpami, ñucata 
na cazunajun. Jahua pachapi causajuj Dios ninajushpapash, napacha ñucataca 
pipash jatunyachingapaj munanllu. 
8Efraín aillu gentecunalla, ¿cangunataca imashnata jichushpa saqui 
ushashayari? Israelcunalla, cangunataca ¿shujcunapaj maquipichu saquisha? 
Cangunataca, ¿imashnata Adma shuti pueblotashna, na cashpaca Zeboim shuti 
pueblotashna llaquichishayari? Ashtahuangarin cangunataca, tucui shungu 
nanarishpami, tucui juyaihuambacha juyani. 
9Ñuca fiñashpa llaquichinataca, na cachamushachu. Efraín ailluta 
llaquichingapajpash, na tigrarishachu. Ñucaca na runachu cani, 
ashtahuangarin Taita Diosmi cani. Cangunapaj chaupipica, jucha illajmi 
causajuni. Cai pueblomanga, na yaicushachu. 
10Paicunaca, Mandaj Diosta catishpami causanajunga. Paica, león 
huacanshnami rimanga. León huacanshna rimashcata uyashpami paipaj 
huahuacunaca, indi huashajun ladomandaca, chujchushpa shamunajunga. 
11Egiptomandaca alasyu animalshnami, ñapash ñucapajman shamunajunga. 
Asiria llactamandaca, palomashnami shamunajunga. Paicunataca, paicunapaj 
huasicunapillatami causachun saquisha” ninmi Mandaj Diosca. 

12Efraín ailluca, llullahuanmi muyundi churahuashca. Israelcunapash, 
umachinahuanmi chashna churahuashca. Judá llactapi causajcunaca, Taita 
Dioshuan mandanajunrami. Diospajlla causajcunatapash cazunajunrami. 

Oseas 12 

Llullashcamanda, llaquichishpa charishcamandami, Efraín aillutaca shinllita 
tacurishca 

1Efraín ailluca, huairata michinshnami purijun. Rupajlla huairata catinshnami 
rijun. Llullanapash, macanajushpa tucuchinapash, catilla catillami ashtahuan 
mirajun. Asiriocunahuanmi ari ninajurca. Aceitetapash, Egiptomanmi 
apanajun. 
2Jacobopaj miraicuna imashna causashcashnallata llaquichingapajmi Mandaj 
Diosca, Judá llactapi causajcunahuanga, shinllitapacha rimarinata charin. 
Paicuna imata rurashcashnallatami, paicunaman cunatallata cunga. 
3Jacoboca, paipaj mamapaj vijsa ucumandallatami, paipaj huauquipaj chaqui 
talonbi charirishpa huacharirca. Angelhuan macanajushpapash, paipaj 
ushaihuanmi misharca. 
4Jacoboca, angelhuan ninanda macanajushpa mishashpami huacashpa, 
ninanda mañajurca. Jacobotaca, Bet-el shuti pushtupimi tuparirca. Chaipimi, 
ñucanchihuanga parlajurca. 
5Ashtahuangarin Mandaj Diosca, tucuicunapaj Taita Diosmi. Paica, Mandaj 
Dios shutimi. 
6Cangunaca, cangunapaj Taita Diospajman tigrarichi. Shujcunata llaquishpa 
imatapash cashcatapacha rurashpa causaichi. Cangunapaj tucui causaipi, 
cangunapaj Taita Diostalla yariashpa causaichi. 
7“Randishpa jatuj runaca, nali pezaj balanzatami charin. Paica, 
llaquichinatallami munan. 
8Shinamandami Efraín ailluca, cashna nijurca: ‘Ñucanchica, ninandapachami 
charijyashcanchi. Ñucanchica, tucuitami ashtacatapacha charinchi. Pipash 

ñucanchitaca, na juchachi ushangachu. Ñucanchi imata rurashcapica, ima 
juchatapash na taringachu’ ninajurcami. 
9Shina cajpipash Egipto llactamanda llujchimushca punllamandapachami, 
cangunata Mandaj Taita Dios cani. Cangunataca, fiesta punllacunapishnallata 
carpacunapi causachun saquisharami. 
10Ñucaca, ñuca ima nishcata villajcunamanmi villachircani. Ñuca 
villashcatapashmi, ashtahuan mirachircani. Ñuca ima nishcata 
villajcunahuanllatami, imahuambash chimbapurashpa parlanacunata 
villachircani. 
11¿Galaad shuti llactapi causajcunaca nalicunallachu? Paicunaca, 
yangacunapachami tucushca. Gilgal shuti pueblopica, huagracunatami 
dioscunaman cushpa huañuchinajurca. Paicunapaj altarcunaca, huachushca 
pambapi rumita mundunashcashnami” nircami. 
12Ashtahuangarin Israel nishca Jacoboca, Aram llactamanmi pacajushpa rirca. 
Paica, huarmihuan cazarangapajmi servishpa causarca. Huarmihuan 
cazarangapajmi, llamacunata michishpa causarca. 
13Mandaj Diosca, pai ima nishcata villaj shuj runahuanmi israelcunataca, 
Egiptomanda vichai pushamurca. Profeta shuj runahuanmi, paicunataca 
cuidajurca. 
14Efraín ailluca, Taita Diostami ninandapacha llaquichijurca. Shinamandami, 
paicuna huañuchishpa yahuarta jichashcapash, paicunapaj jahuallata canga. 
Paicunallata nalicachishpa rimashcamandami Jatun Diosca, cuna cashcata 
cunga. 

Oseas 13 

Efraín aillutaca, tucuillatapacha tucuchinatami villashca 

1Efraín aillutaca, rimajta uyashpallatami manllanajurca. Paicunaca, Israel 
llactapica, alicachi tucushcami carca. Ashtahuangarin, Baal shuti diosta 
mañashpa, juchata rurashcamandami huañurca. 

2Cunanga, paicuna yachashcashnallatami culquita yacuyachishpa, 
imamambash rijchaj dioscunata, yanga dioscunata rurashpa, juchata 
ashtahuan mirachinajurca. Chai jipami, gentecunataca cashna ninajurca: “Cai 
dioscunamanmi, animalcunata cushpa huañuchina canguichi. Cai shicu 
dioscunatami muchana canguichi” ninajurcami. 
3Chaimandami, tutamanda fuyu ricurishpa chinganshna, tutamanda urmashca 
jamzi paramu chaquinshna, trillana pambamanda jupata acapana apajpi 
chinganshna, huasimanda llujshijuj cushni chinganshna chinganga. 
4Ashtahuangarin ñucami, Egipto llactamanda llujchimushca 
punllamandapacha, cangunata Mandaj Taita Dios cani. Ñucamanda ashtahuan 
shuj diostaca, na charinachu canguichi. Shuj quishpichijtapash, na charinachu 
canguichi. Ashtahuangarin ñucatallami rijsina canguichi. 
5Ñucaca, chaquishca jichushca pambapimi cangunataca rijsircani. 
6Paicunapaj pambamanda na munajta micushpa vijsa pactashca cashpami, 
paicunapaj shungupica jariyashpa, ñucataca cunganajurca. 
7Shinamandami paicunapaca, leonshna casha. Leopardoshnami, ñambi pacalla 
chapashpa llaquichisha. 
8Huahuacunata chingachishpa, fiñarishca purijuj mama ososhnami, 
israelcunata tarishpaca, shunguta llujchishpa shitasha. Paicunataca, millai león 
micunshnami, chaipillata ñutushpa tucuchisha. Paicunataca, sacha 
animalcunami ñutunga. 
9Israelcunalla, cangunaca chingashcamari carcanguichi. Ashtahuangarin 
ñucallami, cangunataca ayudai ushani. 
10Cangunaca: “Jatun mandajtapash, shuj mandajcunatapash cuhuai” nishpami 
mañarcanguichi. Cunanga, cangunapaj pueblocunandi, cangunandi 
cuidangapaca, ¿canguna mañashca chai jatun mandajca maipitayari? 
¿Cangunapaj juezcunapash maipitayari? 

11Ñuca ninandapacha fiñarishpami, jatun mandajtaca cangunaman curcani. 
Chai mandajtaca, cangunallata ñucata fiñachijpimi quichurcani. 
12Efraín aillu nalita rurashcapash, huatashcami tiajun. Paicunapaj juchapash, 
alichishcami tiajun. 
13Nanaicunaca, huahuata ungugrijuj huarmitashnami japinga. Unguna punlla 
pactajpi, maita llujshinatapash na yachaj, juizu illaj huahuashnami canga. 
14Paicunataca, Seolman rinamandapash quishpichishami, huañunamandapash 
llujchishami. Huañui, ñucami canda huañuchij casha. Seol, ñucami canda 
tucuchij casha. Ñuca ñavimandaca, llaquinapash pacajungami. 
15Huauqui purapi, Efrainbaj aillu ninanda mirajujpipash, Mandaj Dios 
cachamushca rupajlla huairami tucuchij shamunga. Jichushca pambamanda 
rupajlla huaira shamushpami, paicunapaj llujshijuj yacutaca chaquichinga. 
Paicunapaj pugyumanda yacupashmi tucuringa. Shinallata paicuna imata 
charishca munanayai juyaillacunatapash, paimi quichushpa apanga. 
16Samaria pueblopi causajcunaca, paicunapaj Taita Diosta na 
cazushcamandami, llaquinayaita tucuchi tucunga. Paicunaca, espadahuanmi 
huañuchi tucunajunga. Paicunapaj huahuacunatapash, maipipash cachun 
shitashpami huañuchinajunga, vijsayu huarmicunatapash vijsatami 
liquinajunga. 

Oseas 14 

Israelcunataca, Mandaj Diospajman tigraripaichi nishcami 

1Israelcunalla, cangunata Mandaj Taita Diospajman tigrarichiyari. Canguna 
juchata rurashcamandami urmashcanguichi. 
2Canguna Mandaj Diospajman tigrarishpaca, cashna nishpa ninanda 
mañaichiyari: “Tucui nalicunata ñucanchi rurashcatapash anchuchipai, aliguta 
rurashcatapash chasquipai. Chashna chasquijpica, canman imagutapash 
caranshnami, ñucanchi shimihuambacha alicachishun. 

3Asiriocunapash, ñucanchitaca na quishpichi ushangachu. Caballocunapipash, 
ña na tiarishunllu. Ñucanchillata rurashca dioscunataca, ima horapash na 
ashtahuan: ‘Caimi ñucanchi dioscuna’ nishunllu. Taita mama illaj huahuataca, 
canllami llaquingui” nishpa mañaichiyari. 
4“Ñucami, paicuna na cazushpa nalita rurashcataca alichisha. Tucui 
juyaihuanmi juyasha. Ñuca paicunahuan fiñarishcapash anchurishcamandami, 
chashna rurasha. 
5Ñucami israelcunapaca, jamzi paramushna casha. Paicunaca, lirio 
sisanshnami sisanajunga. Líbano shuti urcumanda quirucunashnami 
sapiyanajunga. 
6Paicunaca, jatun yura malquicunashnami miranajunga. Olivos yurashnami, 
juyaillagu canga. Paicunaca, Líbano shuti urcushnami mishquillagu 
ashnanajunga. 
7Paicuna tigramushpaca, llandujuj yura ucupimi tiarinajunga. Chaipica, 
trigoshnami viñanajunga, uvas yurashnami sisanajunga. Líbano urcumanda 
vinoshnami, mishquillagu ashnanajunga. 
8Shinamandami Efraín ailluca, cashna nijunga: ‘Yanga dioscunahuanga, 
¿imatata ashtahuan ricunata charinchi?’ nijungami. Paicuna shina ninajujtaca 
uyashami, ricushami. Paicunapaca, haya nishca verdella yurashnami casha. 
Ñucamanda fucushca granotami, paicunaca japinajunga” nircami. 
9Cai villashcacunata yachangapaca, ¿pita alipacha yachajushca canguichiyari? 
Caicunata entendingapaca, ¿pita aliguta yachajushca canguichiyari? Mandaj 
Diospaj ñangunaca, na quinguchu. Chai ñangunataca, imatapash 
cashcatapacha rurajcunallami purinajunga. Ashtahuangarin ñucata na 
cazujcunaca, chai ñangunapillatami urmanajunga. 

Joel 

Joel 1 

Langosta jurucunami, granocunata micushpa tucuchishca 

1Mandaj Diosca, Petuel shuti runapaj churi Joel runagumanmi, cai shimicunata 
cashna nishpa villarca: 
2“Mandaj rucucunapash, cai llactapi tucui causajcunapash, caita ali uyaichi: 
¿Canguna causajui punllacunapi, na cashpaca cangunapaj ñaupa taitacuna 
causajui punllacunapica, cashna llaquicuna tucushcachu? 
3Caicunataca, cangunapaj huahuacunamanmi villana canguichi. Paicunapash, 
paicunapaj huahuacunamanmi villanajunga. Chai huahuacunapash, 
paicunapaj miraicunamanmi villanajunga. 
4Oruga nishca jurucuna puchuchishca granocunataca, saltón nishca 
jurucunami micurca. Saltón jurucuna puchuchishcataca, revoltón nishca 
jurucunami micurca. Revoltón jurucuna puchuchishcataca, langostacunami 
tucuchirca. 
5Machajcuna, rijcharishpa huacaichiyari. Vinota ufiajcuna, llullu vino 
tucurishcamandaca, ninanda caparishpa tucuicuna huacaichiyari. Vinotaca, 
cangunapaj shimimandami quichushca. 
6Maitapash na cuentai ushanalla, ninan shinlli runacunami, ñuca llactaman 
vichai shamurca. Paicunapaj quirucunaca, ñaupaj lado quirucunapash, juchu 
quirucunapash, leonbaj quirucunashnami. 
7Ñuca uvas chagracunataca llaquinayaita tucuchishpami, ñuca jigos 
yuracunatapash, lluchushpa saquirca. Llaquinayaita lluchushpami, 
urmachishpa saquirca. Malquicunapash, yurajlla caspicunallami quedarca. 
8Chairalla viñai cuitsa cajpi cusa tucuna huañushcamanda cañamuta 
churajushpa, chairalla viñai cuitsa huacanshna huacayari. 

9Mandaj Diospaj huasimandaca, Diosman imata caranapash, talina vinopashmi 
chingarca. Chaimandami, Mandaj Diosta servij curacunaca, llaquirishpa 
huacanajun. 
10Pambacunapash, llaquinayaitami tucuchi tucurca. Trigopash tucurijpi, llullu 
vinopash chaquijpi, aceitepash chingajpimi, pambacunaca llaquilla tucurca. 
11Alpapi imatapash rurajcunapash, pingai tucuichiyari. Uvasta tarpujcunapash, 
aij nishpa huacaichiyari. Trigomanda, cebadamandapash huacaichiyari. 
Pambapi cozechanaca, tucuillami chingashca. 
12Uvas chagracunapash chaquishcami. Jigos yuracunapash tucurishcami. 
Granadilla yuracuna, palmera yuracuna, manzana yuracunapashmi 
chaquishca. Alpapi tiaj tucui yuracunapash chaquishcami. Shinami, huañuna 
aichayu runacuna cushijunaca tucurishca. 
13Curacunapash, chumbilishpa huacaichiyari. Altarpi rupachishpa 
servijcunapash, aij nishpa huacaichiyari. Ñuca Taita Diosta servijcuna, 
cañamuta churajushpa puñuj shamuichiyari. Cangunapaj Taita Diospaj 
huasimandaca, imata caranatapash, talina vinotapash anchuchishcami. 
14Na micushpa tandanajuchun villaichiyari. Mandaj rucucunatapash, cai 
llactapi tucui causajcunatapash, cangunata Mandaj Taita Diospaj huasiman 
tandachishpa, Mandaj Diosta caparishpa mañaichiyari. 
15¡Aij, Mandaj Dios shamuna punllapash ñami pactamujun! Tucui Ushaita 
Charij Dios ninanda llaquichina punllami, ña chayamujun. 
16¿Nachu ñucanchi micunatapash, ñucanchi Taita Diospaj huasipi ninanda 
cushijunatapash, ñucanchi ricujta quichurca? 
17Granocunaca, alpa ucupillatami ismushpa tucurirca. Trigo 
chaquishcamandami, granota tandachinacunapash jichushca quedarca. 
Granota alichina ucucunapash, tucuchi tucurcami. 

18¡Animalcunaca llaquinayaitamari huacanajurca! ¡Huagracunaca, jihua na 
tiajpimari, caita chaita mascashpa purinajurca! Shinallata ashtaca 
llamacunapash, yarjaimandami huañunajurca” nijurcami. 
19Mandaj Dioslla, candallami caparishpa mañasha. Jichushca pambapi 
viñashca jihuacunataca, ninami tucuchirca. Pambapi tiaj yuracunatapash, 
rupajuj ninami tucuchirca. 
20Jatun larca yacucunapash chaquircami, jichushca pambacunapi tiaj 
jihuacunatapash, ninami tucuilla rupachirca. Chaimandami, sachacunapi 
causaj animalcunapash huacashpa, can Diosman villanajunga. 

Joel 2 

1Sion urcupica, trompetata tocaichiyari. Ñucapajlla urcupica, caparishpa 
villaichiyari. Cai pachapi tucui causajcunaca, chujchuichiyari. Mandaj Dios 
shamuna punllapami ña pactamujun, ñamari chayamujun. 
2Chai punllapica, manllanayai yana yana tutami tucunga. Fuyu quilpashca 
llandu llandu punllami tucunga. Punllayangapaca, imashnami lomacunapira 
punchalla shitan, chashnallatami ashtaca ninan shinlli runacuna shamunga. 
Paicunashnaca, ima horallapash pipash na tiarcachu. Paicuna shamushca 
jipapipash, jipa miraicuna causai huatacunapipash, paicunashnaca pipash na 
tiangachu. 
3Paicunapaj ñaupajmambash, ninami ninandapacha rupajunga. Paicunapaj 
huashamambash, ninami tucuchinga. Paicuna nara chayamujpica cai llactaca, 
Edén huertashnami canga. Paicuna rishca jipaca, jichushca pambashnami 
llaquinayaita quedanga. Paicuna puramandaca, pipash na pacajushpa calpai 
ushangachu. 
4Paicunaca, caballocunashnami canga. Caballopi tiarishca calpanajuj 
runacunashnami calpanajunga. 

5Paicunaca, macanajuna carretacuna culun ninshnami, urcu jahuacunapi 
fahuanajunga. Chaquishca fangacuna rupanshnami uyaringa. Paicunaca, jatun 
macanajuiman rinalla, shuyanajuj ninan shinlli soldadocunashnami canga. 
6Paicunapaj ñaupajpica, tucui gentecuna manllashpami, ñavicunapash quillu 
quillu tucunajunga. 
7Ninan shinlli soldadocunashnami calpanajunga. Macanajunata ali yachaj 
soldadocunashnami, pirca jahuaman vitsianajunga. Tucuicunami, paicunapaj 
ñanda japishpa rinajunga, na shuj ñandaca rinajungachu. 
8Maijambash na caishuj chaishuj t'angarinajungachu, tucuicunami paicunapaj 
ñandalla rinajunga. Espadapi urmashpapash, na chugringachu. 
9Pueblopica, caiman chaimanmi purinajunga. Pata jahuacunatami 
calpanajunga. Huasicunaman vitsiashpami, shuhuacunashna ventanacunata 
yaicunajunga. 
10Paicunapaj ñaupajpica, cai pachapash, jahua pachapashmi chujchunga. 
Indipash, lunapash yanayangami, luzerocunapash na ashtahuan 
punchayachingachu. 
11Mandaj Diosca, paipaj soldadocunapaj ñaupajpimi mandanga. Paipaj 
soldadocunaca, ashtaca ashtacacunami. Pai mandashcata rurajcunaca, ninan 
shinllicunapachami. Mandaj Dios shamui punllapica, manllanayai jatun 
llaquimi tianga. Chai jatun llaquicunataca, ¿pita apai ushangayari? 

Mandaj Diosca llaquingami 

12Mandaj Diosca, cashnami nin: “Shinamanda cunanga, na micushpa 
huacashpa, ninanda llaquirishpa, tucui shunguhuan ñucapajman tigrarichi” 
ninmi. 
13Canguna churajushcataca, na liquinachu canguichi. Ashtahuangarin 
cangunapaj shungutara alichirichi. Cangunata Mandaj Taita Diospajman 
tigrarichi. Paica, llaquishpa juyajmari, na ñapash fiñarij, ninanda llaquijmari. 
Llaquichingapaj munashpapash, llaquishpa jarcarijmari. 

14Pai shamushpaca, cangunata llaquichina cashcamanda llaquirishpa, 
cangunata bendiciashpa tigranatapash, ¿pita yachanguichiyari? Chaica, 
cangunata Mandaj Taita Diosman imatapash caranata, talina vinota 
carangapajmi canga. 
15Sion urcupimi, trompetata huacachina canguichi. Cangunaca: “Na 
micunachu canguichi” nishpa villaichiyari. Tucuicunata tandanajuchun 
cayaichiyari. 
16Gentecunata tandachishpa, Diostalla yaringapaj tandanajuita ruraichi. 
Mandaj rucucunata, huambracunata, chuchujuj huahuacunatapash 
tandachichiyari. Chairalla cazarashcacunapash, paicuna causaj ucumanda 
llujshichun. 
17Mandaj Diospajta ruraj curacunaca, ucuman yaicuna punguhuan altarhuan 
chaupipi shayarishpa huacashpa, cashna ninguichi: “Mandaj Dioslla, can 
agllashcacuna nalita rurashcataca cungapairi. Cambajlla cachun can 
agllashcacunataca, nalicachishpa rimai tucunajuchunga, ama saquipaichu. 
Paicunataca, shuj llactapi causajcuna mandanajuchumbash, ama saquipaichu” 
ninguichi. Shujcunaca: “¿Maipita paicunapaj Taita Diosca?” ninajungami. 
18Mandaj Diosca, paipaj llactataca napacha saquishpami, pai agllashcacuna 
nalita rurashcataca cunganga. 
19Mandaj Diosca, pai agllashcacunamanmi cashna nishpa tigrachinga: 
“Ricuichi, ñucaca micunata, llullu vinota, aceitetami carasha. Chaicunatami, 
na munajta micunguichi. Llacta puracunapi llaquichi tucunajuchumbash, 
nalicachishpa rimai tucunajuchumbash, cutinga na saquishachu. 
20Cangunata llaquichijcuna jahua lado llactamanda shamujpica, carucamanmi 
cachasha. Paicunataca, chaquishca jichushca pambapimi shitasha. Ñaupashpa 
shamujcunataca, indi llujshimuj lado mama cuchapimi shitasha. Huashata 
catimujcunataca, indi huashajuj lado mama cuchapimi shitasha. Chai 
huañushcacunapaj aicha ismushpami, ninandapacha ashnanajunga. Jatun 
llaquicunata rurashcamandami, chashna rurasha” ningami. 

21Cai llactapi causajcunalla, imatapash na manllanachu canguichi. Cangunaca, 
ninanda cushijuichiyari. Mandaj Diosca, jatun manllarinacunatami ruranga. 
22Pambapi causaj animalcunapash, na manllanachu canguichi. Jichushca 
pambapi, jihuacunapash cutinmi verdeyanga. Yuracunapica, cutinllatami 
fucunga, jigoscunapash, uvascunapashmi fucunga. 
23Sionbi causaj cangunapash, cangunata Mandaj Taita Dioshuan 
cushijuichiyari. Paimi callari tamiataca, tamiana punllapillata cangunaman 
caramurca. Paimi, callari tamiatapash, jipa tamiatapash callaripishnallata 
cangunaman cachamunga. 
24Trillana pambacunapash, trigohuan jundami canga. Vinota cutana 
pushtumandaca, vinopash, aceitepashmi jundashpa jicharijunga. 
25“Oruga, saltón, revoltón, langosta nishca jurucuna granocunata micushpa 
llaquichinajushca huatacunataca, cutinmi alichisha. Paicunataca, ñucapaj 
ashtaca soldadocuna cajpimi, cangunata llaquichinajuchun cachamurcani. 
26Cangunaca, na munajtami micunguichi. Cangunaman jatun 
manllarinacunata ruraj, cangunata Mandaj Taita Dios ñucapaj shutitami 
alicachinguichi. Ñuca agllashcacunaca, napacha cutinga pingai tucungachu. 
27Shina rurajpimi ñucataca, can israelcunapaj chaupipi causajujta 
yachanguichi. Ñucataca, cangunata Mandaj Taita Dios cajta, ñucamanda 
shujca pipash na tiajtami yachanguichi. Ñuca agllashcacunaca, napacha 
cutinga pingaichi tucungachu. 

Taita Diospaj Espiritutaca, talinshnami cachamunga 

28Cai tucuita rurashca jipaca, ñuca Espiritutami talinshna tucui gentecunaman 
cachamusha. Shina cachamujpimi, cangunapaj churicunapash, ushicunapash 
ñucamanda villanajunga, rucucunapash muscunajungami. Chairalla 
viñaicunapash, ñuca ricuchishcatami muscuipishna ricunajunga. 
29Chai punllacunapica, servishpa causaj jaricunamambash, 
huarmicunamambashmi, ñuca Espirituta talinshna cachamusha. 

30Jahua pachapipash, cai pachapipash jatun manllarinacunatami ricuchisha. 
Yahuarta, ninata, pilarshna shayajuj cushnitapashmi ricuchisha. 
31Mandaj Dios agllashca ninan manllarina jatun punlla nara 
chayamujpillatami, indica yanayanga. Lunapashmi, yahuarshna tigranga. 
32Mandaj Dios ñucata tucui mañajcunallami quishpiringa. Mandaj Dios ñuca 
villashcashnallatami, Sion urcupipash, Jerusalenbipash quishpirina tianga. 
Shinallata huaquin puchushca purapipash, Mandaj Dios ñuca 
cayashcacunallami quishpiringa. 

Joel 3 

Llactacunataca, Mandaj Diosmi llaquichinga 

1Ricuichi, chai punllacunapi, chai huatacunapica, Judá llactamanda, 
Jerusalenmanda prezu apai tucushcacunatami tigrachimusha. 
2Tucui shuj llactacunapi causajcunata tandachishpami, Josafat shuti pugru 
pambaman cachasha. Chaipimi, ñuca agllashcacunata llaquichijcunataca, 
ñucapash llaquichisha. Paicunami, ñucapajlla cachun agllashca israelcunataca, 
shuj llacta puracunaman caiman chaiman cachashpa, ñuca llactataca 
chaupirinajurca. 
3Ñuca agllashcacunataca suerteta rurashpami, caishuj chaishuj 
chaupirinajurca. Ñuca agllashcacunapaj churicunataca, culquimanda 
huainayaj huarmimandallami cunajurca. Ushicunataca, vinomandallami 
jatunajurca, chaitami ufianajurca. 
4Shinallata Tiro shuti, Sidón shuti pueblocunapi, tucui Filistea llactapi 
causajcunalla, cangunahuanga ¿imatata ricunata charini? ¿Cangunaca, ñuca 
imashna llaquichishcashnallata, ñucatapash llaquichingapajchu munanguichi? 
Chashna rurajpica, canguna japinatallatami ñapash cachamusha. 
5Cangunaca, ñuca culquita, ñuca orota, juyailla ñuca charishcacunata 
quichushpami, cangunapaj dioscunapaj huasicunaman aparcanguichi. 

6Cangunaca, Judá llactapi causajcunapaj, Jerusalenbi causajcunapaj 
churicunataca, paicunapaj llactamanda caruman cachangapajmi, 
griegocunapaj miraicunaman jaturcanguichi. 
7Ricuichi, paicunataca maiman jatushpa cachashcatapash tigrachimushallami. 
Chai jipami, canguna japinataca cangunapaj jahuapillata cachamusha. 
8Cangunapaj churicunata, ushicunataca, Judá llactapi causajcunamanmi 
jatusha. Paicunami, caru llactapi causanajuj sabeo nishca runacunaman 
jatushpa cachanajunga. Mandaj Dios ñucami, chashna villani. 
9Caitaca, tucui llacta puracunapi villaichiyari, macanajui tianatapash 
villaichiyari. Ninan shinlli runacunapash alichirishcalla cachun villaichiyari. 
Quimirimuichiyari, macanajuj tucui soldadocunapash, shamuichiyari. 
10Cangunapaj azadongunataca, espadata ruraichiyari. Hocescunataca, 
lanzacunata ruraichiyari. Ushaita na charijcunapash: ‘Ushaita charinimi’ 
nishpa caparichiyari. 
11Ladolla llactacunapi causajcuna, tucuicuna tandanajushpa shamuichiyari” 
ninmi. Mandaj Dioslla, ninan shinlli cambaj runacunata paicunapajman 
cachamupairi. 
12Tucui llactacunapi causajcuna, rijcharichiyari. Josafat shuti pugru 
pambaman vichai richiyari. Chaipimi, muyundi llactacunapi causajcuna imata 
rurashcataca ricuchingapaj tiarisha. 
13Granocunaca ñami fucushca, chaitaca hoceshuan tandachichiyari. Uvasta 
cutana pushtupica, uvaspash jundami tiajun, cutangapaj urai shamuichiyari. 
Paicuna nalita rurashcacunaca, ashtacapachami. 
14Imata rurashcatapash ricuchina pugru pambapica, ashtaca llactacunami 
tandanajurca. Paicuna imata rurashcatapash ricuchina pugru pambapi, Mandaj 
Dios ricuchina punllami ña chayamujun. 
15Chai punllapica indipash, lunapash yanayangami, luzerocunapash na 
punchayachingachu. 

Judá llactapi causajcunatami cacharichinga 

16Mandaj Diosca, Sion shuti urcumandami león huacanshna caparinga. Pai 
rimajpash, Jerusalenmandami uyaringa. Jahua pachapash, cai pachapash 
chujchungami. Shina cajpipash pai agllashcacunaca, Mandaj Diostallami 
shuyanajunga. Paica israelcunapaca, shinlli torreshnami canga. 
17“Shina rurajpimi ñucataca, cangunata Mandaj Taita Dios cajta 
rijsihuanguichi. Ñucapajlla Sion urcupi causajujtami rijsihuanguichi, 
Jerusalenbash ñucapajlla tucujpimi shuj gentecunaca, cutinga chaitaca na 
ashtahuan yalinajunga. 
18Chai punllacunapimi, urcucunamandaca llullu vino talirijunga, 
lomacunamandaca lechemi talirijunga. Judá llactapi tiaj tucui jatun 
larcacunataca, ashtaca yacumi calpajunga. Mandaj Diospaj huasimandapash, 
shuj pugyumanda yacu llujshishpami, Sitim shuti pugru pambaman jicharinga. 
19Egipto llactaca, tucuchi tucungami. Edom llactapash, llaquinayaita jichushca 
pambamanmi tigranga. Judá llactapi causajcunata nalicachishpa 
rimashcamanda, ima nalitapash na rurajcunata huañuchishpa yahuarta 
jichashcamandami, chashna tucunga. 
20Ashtahuangarin Judá llactaca, causaita causaicamanmi gentecunahuan junda 
canga. Mirai mirai huahuacunami, Jerusalenbica causanajunga. 
21Yahuarlla cajpi nara fichashcataca, ñucami fichasha. Mandaj Dios ñucami, 
Sion urcupi causasha” ninmi. 

 
  



2607 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

Amós 

Amós 1 

Ladolla llactacunataca, fiñashpami llaquichinga 

1Cai shimicunaca, israelcuna ima tucunata Tecoa shuti pueblomanda 
michijpura Amós shuti runa villashca shimicunami. Judá llactataca, jatun 
mandaj Uzías runami mandajurca. Israel llactataca, Joás shuti runapaj churi 
Jeroboam shuti runami mandajurca. Alpa mama ninanda chujchungapaca, 
ishcai huata tiajpillatami, 
2cashna villajurca: Sion shuti urcupi tiaj Jerusalenmandami Mandaj Diosca, 
león huacanshna shinllita caparishpa rimamunga. Michina jihuacunapash, 
llaquillami ricuringa. Carmelo shuti jahua urcupashmi chaquinga. 
3Mandaj Diosca, cashnami nin: “Damasco pueblopi causajcunataca, quimsa 
juchacunata rurashpapash, chuscu juchata rurashcamanda, llaquichinataca na 
saquishachu. Paicunaca, Galaad llactapi causajcunataca, trillana jirruhuan 
trillanshnami tucuchinajurca. 
4Shinamandami Hazael shuti runapaj huasipica, ninata japichisha. Chai 
ninallatami, Ben-adad shuti runa mandashpa tiajuna huasicunatapash, 
tucuillata rupachinga. 
5Damasco pueblopaj jatun pungu aldabacunatapashmi faquisha. Avén shuti 
pugru pambapi causajcunatapash, Bet-edén shuti llactata mandajcunatapashmi 
tucuchisha. Siria llactapi causajcunaca, Kir shuti llactamanmi prezu apai 
tucunga” ninmi Mandaj Diosca. 
6Mandaj Diosca, cashnatapashmi nijurca: “Gaza shuti pueblopi causajcunataca, 
quimsa juchacunata rurashpapash, chuscu juchata rurashcamanda 
llaquichinataca, napacha saquishachu. Paicunaca, Edom llactapi 
causajcunaman cungapajmi, shuj pueblopi causajcunataca tucuicunata prezu 
japinajurca. 
7Shinamandami, Gaza shuti pueblo muyundi pircapica, ninata japichisha. Chai 
ninami, mandashpa tiajuna huasicunatapash, tucuillata rupachinga. 

8Asdod shuti pueblopi causajcunatapash, Ascalón pueblopi 
mandajcunatapashmi tucuchisha. Ecrón shuti pueblopi causajcunatapash, 
huaquinlla puchushca filisteocunatapash fiñashpa tigrarishpa ñuca maquihuan 
llaquichijpimi, huañushpa tucuringa” nijurcami Mandaj Jatun Diosca. 
9Mandaj Diosca, cashnatapashmi nijurca: “Tiro shuti pueblopi causajcunataca, 
quimsa juchacunata rurashpapash, chuscu juchata rurashcamanda 
llaquichinataca, napacha saquishachu. Paicunaca, shuj pueblopi 
causajcunataca, prezu japishpami, Edom llactapi causajcunaman cunajurca. 
Huauqui purashna ari nishcataca na yarishpami, chashna ruranajurca. 
10Shinamandami, Tiro shuti pueblo muyundi pircapica, ninata japichisha. Chai 
ninami, mandashpa tiajuna huasicunatapash, tucuillata rupachinga” nijurcami. 
11Mandaj Diosca, cashnatapashmi nijurca: “Edom llactapi causajcunataca, 
quimsa juchacunata rurashpapash, chuscu juchata rurashcamanda 
llaquichinataca, napacha saquishachu. Paicunapaj huauquicunatallatami 
catiriashpa, espadahuan huañuchinajurca. Shujcunata juyaj cashcatapash 
cungashpami, llaquitapash na llaquishpa, shuhuashpa causanajurca. 
Paicunapaj huauquicunataca, ninandapacha fiñashpami causanajurca. 
12Shinamandami Temán shuti llactapica, ninata japichisha. Chai ninami, Bosra 
shuti pueblopi mandashpa tiajuna huasicunatapash, tucuillata rupachinga” 
nijurcami. 
13Mandaj Diosca, cashnatapashmi nijurca: “Amón llactapi causajcunataca, 
quimsa juchacunata rurashpapash, chuscu juchata rurashcamanda 
llaquichinataca, napacha saquishachu. Paicunapaj alpa ashtaca tucuchun 
yashpami, Galaad llactapi causaj vijsayu huarmicunataca, vijsata liquishpa 
huañuchinajurca. 
14Shinamandami, Rabá shuti pueblo muyundi pircapica, ninata japichisha. 
Jatun macanajui punllapica culunlla shamushpami, paicuna mandashpa 
tiajuna huasicunatapash tucuchinga. Ninan huairahuan tamiashnami, 
tucuillata tucuchinga. 

15Paicunata jatun mandajca, pai churashca tucui mandajcunandimi, prezu 
rijunga” nijurcami Mandaj Diosca. 

Amós 2 

1Mandaj Diosca, cashnatapashmi nijurca: “Moab llactapi causajcunataca, 
quimsa juchacunata rurashpapash, chuscu juchata rurashcamanda 
llaquichinataca, napacha saquishachu. Paicunaca, Edom llactata jatun 
mandajpaj tullucunataca, uchufa tucungacamanmi rupachinajurca. 
2Shinamandami Moab llactapica, ninata japichisha. Chai ninami, Queriot shuti 
pueblopi mandashpa tiajuna huasicunatapash, tucuillata rupachinga. Moab 
llactapi causajcunaca, trompetata huacachishpa ninanda caparinajujpimi, 
tucuicuna huañunajunga. 
3Paicunapaj jueztaca, paicunapaj chaupimanda anchuchishpami, pai churashca 
tucui mandajcunandi huañuchisha” nijurcami Mandaj Diosca. 
4Mandaj Diosca, cashnatapashmi nijurca: “Judá llactapi causajcunataca, 
quimsa juchacunata rurashpapash, chuscu juchata rurashcamanda 
llaquichinataca, napacha saquishachu. Paicunaca, Mandaj Dios 
mandashcatapash, yangapimi churanajurca. Pai yachachishcacunatapash, na 
pactachircachu. Paicunataca, paicuna llullashcallatami pandachirca. Chai 
llullatallatami, paicunapaj ñaupa taitacunapash catishpa causarca. 
5Shinamandami Judá llactapica, ninata japichisha. Chai ninallatami, 
Jerusalenbi mandashpa tiajuna huasicunatapash, tucuillata rupachinga” 
nijurcami. 

Israelcunataca, fiñashpa llaquichinatami villajun 

6Mandaj Diosca, cashnatapashmi nijurca: “Israelcunataca, quimsa juchacunata 
rurashpapash, chuscu juchata rurashcamanda llaquichinataca, napacha 
saquishachu. Paicunaca, imatapash cashcatapacha ruraj runataca, culquipajmi 
jatunajurca. Imagutapash na charij runagutaca, ishcai pargatepajmi cunajurca. 

7Imaguta ruraitapash na ushajcunataca, ñutu alpapi urmachishpami, umapi 
sarunajun. Ali shungu runacunatapashmi pandachinajun. Taitapash, 
churipash, chairalla viñai chai cuitsapillatami chayanajun. Chashna 
rurashpami, jucha illaj ñuca shutitaca mapayachinajun. 
8Culquita mañachijpi paicunaman cushca churajunacunata mandashpami, 
maijan altar ladopi cashpapash siririnajun. Paicunapaj dioscunapaj huasipica, 
multashca vinotami ufianajun. 
9Ñucami, amorreocunataca, paicunapaj ñaupajpi tucuchircani. Cedro 
quirushna jatun cajpipash, encina quirushna shinlli cajpipash, ñucami 
tucuchircani. Jahuapi fucushca paicunapaj muyucunatapash, ucuman viñashca 
paicunapaj sapicunatapashmi tucuchircani. 
10Cangunatapash, ñucami Egipto llactamanda vichai llujchimurcani. 
Amorreocuna causanajuj llactata japinajuchunga, ñucami jichushca pambata 
chuscu chunga huatacunata pushamurcani. 
11Cangunapaj churi puramandaca, ñuca ima nishcata villajcuna cachunmi 
agllarcani. Cangunapaj chairalla viñai puramandaca, nazareo nishca runacuna 
cachunmi agllarcani. Israelcunalla, ¿nachu caica chashna?” nijurcami Mandaj 
Diosca. 
12“Ashtahuangarin cangunaca, vinota na ufiaj nazareo nishca 
runacunatapashmi ufiachircanguichi. Ñuca ima nishcata villajcunatapash, na 
villanachu canguichi nishpami jarcarcanguichi. 
13Ricuichi, chashna cashcamandami cangunataca, gavillahuan junda carreta 
llapinshna, chai pushtupillata llapisha. 
14Shina rurajujpica, ali calpajpash napacha calpai ushangachu, ninan shinlli 
runapash, na shinlli tucui ushangachu. Ninan ushaita charij runapash, paipaj 
causaitaca napacha quishpichi ushangachu. 

15Flechacunata arcohuan cacharijpash, na cachari ushangachu. Ali calpaj 
runapash, na pacajushpa calpai ushangachu. Caballopi tiarishpa calpaj 
runapash, paipaj causaitaca, napacha quishpichi ushangachu. 
16Chai llaqui punllapica, tucuicunata yali ninan shinlli soldadopash, 
lluchullami calpanga” ninmi Mandaj Diosca. 

Amós 3 

Diosca, león huacanshnami rimashca 

1Israelcunalla, cangunatapash, Egipto llactamanda vichai pushamushca tucui 
cangunapaj familiacunatapash, Mandaj Dios fiñashpa rimashcata uyaichi. 
Paica cashnami nin: 
2“Cai pachapi causaj tucui familia puramandaca, cangunatallami ñucapajlla 
causanajuchun agllarcani. Shina cashcamandami, tucui nalita canguna 
rurashcamandaca llaquichisha. 
3Napash shujlla yuyai cashpata, ¿ishcandi tandanajushpa purinmanllachu? 
4Sachapi leonga, ¿napash micuna tiajpita huacanmanllachu? Maltun leonbash, 
¿utujupi napash ima aichata micujushpata huacanmanllachu? 
5¿Alasyu animalcunaca, pipash na tugllata churajpita, japi tucungallachu? 
Pambapi tiajuj tugllapash, ¿na imapash yaicujpita, japingallachu? 
6Pueblopi trompetata huacachijpica, ¿nachu gentecunaca manllarishpa 
caparinajunman? ¿Mandaj Dios na llaquichijpita, pueblopica ima llaquipash 
tiangallachu? 
7Mandaj Jatun Diosca, pai ima nishcata villashpa paita servijcunaman, ima 
tucunatapash nara villashpaca, na llaquichingallachu. 
8León huacajujta uyashpaca, ¿pita na manllangayari? Mandaj Jatun Dios 
rimajpica, ¿pita na villangayari? 

Samaria llactataca tucuchingami 

9Asdod shuti pueblopi mandashpa tiajuna huasicunapi, Egipto llactapi 
mandashpa tiajuna huasicunapica, cashna nishpa villagrichi: ‘Samaria urcu 

jahuapi tandanajushpa, chai llactapi causajcuna yapa nalita ruranajujta 
ninanda llaquichishpa causanajujta ricugrichi’ ninmi. 
10Paicunaca, imatapash alita ruranataca napacha yachanllu. Shujcunata 
macashpa imatapash quichushcacunatallami, mandashpa tiajuna paicunapaj 
huasicunapipash jundachinajun” ninmi Mandaj Diosca. 
11Shina cashcamandami Mandaj Jatun Diosca, paicunataca cashna nirca: 
“Cangunata fiñajcunaca, cai llacta muyundi ladocunatami shamunajunga. 
Paicunaca, cambaj shinlli torretapash urmachishpami, mandashpa tiajuna 
cambaj huasicunamandapash, tucuita shuhuashpa apanga” ninmi. 
12Mandaj Diosca, cashnatapashmi nirca: “Samaria pueblopi causaj 
israelcunaca, ñutulla tiarinacunapi, camacunapimi sirishpa chishanajun. 
Paicunaca, shuj michij llamata leonbaj shimimanda quichungapaj rishpa, 
ishcai chaquita, na cashpaca rinri pundatalla quichushcashnami quishpiringa” 
nircami. 
13Tucuita Mandaj Diosca, cashnatapashmi nirca: “Uyaichi, Jacobopaj 
miraicunata llaquichinata villagrichi. 
14Israelcuna ñucata na cazushcamanda llaquichijui punllapica, Bet-el shuti 
pueblopi tiaj altarcunatapashmi tucuchisha. Chai altar esquinacunapi tiaj 
cachucunatapash faquijpimi, alpaman urmanajunga. 
15Shinallata tamia punllacunapi, rupai punllacunapi tiana huasicunatapashmi 
huaglichisha. Marfilta churashpa rurashca huasicunapashmi tucuringa. 
Ashtaca huasicunami, llaquinayaita tucuringa” nircami Mandaj Diosca. 

Amós 4 

1Basán shuti llactamanda huarmi huagracunashna causaj, Samaria urcumanda 
huarmicuna, caita uyaichi. Cangunaca, imagutapash na charijcunata 
quichushpa, imagupash illajcunata llaquichishpami causanguichi. Cangunapaj 
cusacunatapash: “Vinota apamui, ufiashun” nishpami mañanajunguichi. 

2Jucha illaj Mandaj Jatun Diosca, cashna nishpami juramenturca: “Ricuichi, 
cangunata llaquichina punllacunami chayamujun. Chai punllacunapica 
cangunataca, ganchocunahuan aisashpami rinajunga. Cangunapaj 
miraicunatapash, pijita japina anzuelocunahuanmi japinajunga. 
3Chai punllapica, pirca utujucunatami cati cati llujshinguichi. Mandashpa 
tiajuna huasimandapashmi, llujchi tucunguichi” nijurcami Mandaj Diosca. 

Israelcunaca llaquichijpipash, na yachajunllu 

4“Bet-el shuti, Gilgal shuti pueblocunaman rishpa, yachashca jahua ashtahuan 
na cazushpa catichilla. Tutamandata animalcunata apamushpa, Diosman 
carashpa huañuchinajuichilla. Chungamanda shujguta cunatapash, cada 
quimsa punlla cunguichilla. 
5Diosta alicachishpa, Diosman cushpa huañuchina animaltapash, 
levadurahuan rurashca tandahuan caraichilla. Cangunapaj munai imata 
carashcacunatapash, tucuicunaman villagrichilla. Israelcunalla, cangunaca 
chashna ruranatami munanguichi” ninmi Mandaj Jatun Diosca. 
6Mandaj Diosca, cashnatapashmi nin: “Ñucami, cangunapaj tucui 
pueblocunapica, ima micunallapash illachun saquircani. Chaimandami, 
canguna causanajuj tucui pueblocunapica, micunapash na tiarca. Shina 
cajpipash, napacha ñucapajman tigrarishpami causarcanguichi” ninmi Mandaj 
Diosca. 
7“Shinallata granocunata cozechangapaca, quimsa quilla tiajpillatami, 
tamiatapash jarcarcani. Shuj pueblopica tamiachishpapash, caishuj pueblopica 
na tamiachircanichu. Shuj pushtucunapillami tamiarca, maipi na 
tamiashcapica tucuillami chaquirca. 
8Ishcaimanda, na cashpaca quimsa pueblocunamandami, shuj pueblopilla 
yacuta ufiangapaj shamunajurca. Shina ufiashpapash, amijtaca na 
ufianajurcachu. Shina llaquita apanajushpapash, napacha ñucapajman 
tigrarishpami causarcanguichi” ninmi Mandaj Diosca. 

9“Canguna tarpushcacunataca, rupajlla huairahuan, oruga nishca 
jurucunahuanmi huaglichircani. Cangunapaj ashtaca huertacunata, uvas 
chagracunata, jigos yuracunata, olivos yuracunataca, langosta jurucunami 
micushpa tucuchirca. Shina llaquichijpipash, napacha ñucapajman 
tigrarishpami causarcanguichi” ninmi Mandaj Diosca. 
10“Cangunamambash, Egiptomanshnami huañuita cachamurcani. Cangunapaj 
churicunatapash, espadahuanmi huañuchircani. Cangunapaj 
caballocunatapash, cangunata fiñajcuna apachunmi saquircani. Shinallata 
tandanajushca ashtaca soldadocuna huañushpa ismushca ashnaitapashmi 
cachamurcani. Cangunaca, chashna tucui llaquicunata apanajushpapash, 
napacha ñucapajman tigrarishpami causarcanguichi” ninmi Mandaj Diosca. 
11“Sodoma shuti, Gomorra shuti pueblocunata Taita Dios ñuca 
llaquichishcashnami, ninanda llaquichircani. Chaimandami cangunaca, caspita 
rupachijpi na tucuilla rupashpa asha puchushcashna canguichi. Chashna 
llaquita apanajushpapash, napacha ñucapajman tigrarishpami 
causarcanguichi” ninmi Mandaj Diosca. 
12“Israelcunalla. Shinamandami, cangunataca chashna llaquichisha. Cangunata 
chashna llaquichina cashcamandaca, cangunapaj Taita Dios ñucahuan 
tuparingapaj alichirishcami shuyana canguichi, israelcunalla” ninmi. 
13Ricuichi, paica urcucunatapash, huairatapashmi rurarca. 
Runacunamambash, pai imata yarijushcatami villan. Paimi, yana yana 
tutatapash punllayachin. Paica, cai pachapi tiaj tucui urcucunatami purin. 
Paica, tucuita Mandaj Taita Dios shutimi. 

Amós 5 

Llaquirishpa tigrarichun cayashcami 

1Israelcunalla, cangunamanda huacangapaj ñuca rimashca cai shimicunata 
uyaichi. 

2Israelcunaca, jarihuan nara tacarishca cuitsashna cashpapash urmarcamari. 
Paicunaca, na cutin jatari ushangachu. Paipaj alpapillatami, urmashpa 
quedarca. Paita jatarichingapaca, pipash na tianllu. 
3Mandaj Jatun Diosca, cashnami nin: “Israelcunaca, huaranga runacunahuan 
llujshishpapash, patsajhuanllami tigramunga. Patsaj runacunahuan 
pueblomanda macanajungapaj llujshishpapash, chungahuanllami tigramunga” 
ninmi. 
4Chashna cajpipash Mandaj Diosca, israelcunataca cashnami nin: “Ñucata 
mascahuaichi, causanguichimi. 
5Bet-el shuti pueblotaca, na mascanachu canguichi. Gilgal shuti 
pueblomambash, na yaicunachu canguichi. Beerseba shuti pueblomambash, na 
yalinachu canguichi. Gilgal shuti pueblopi causajcunaca, prezu apai 
tucungami. Bet-el pueblopash, yangami tucunga” ninmi. 
6Mandaj Diosta mascaichi, causanguichimi. Pactarallapash Josepaj 
miraicunataca, ninahuan rupachishpa tucuillata chingachiman. Bet-el shuti 
pueblopi rupajuj ninataca, pipash na huañuchi ushangachu. 
7Aliguta ricushpa mandanatapash, ajenjotashna jayajman tigrachijcunaca, 
imatapash cashcatapacha ruranatapash, alpapimi shitanguichi. 
8Pléyades shuti, Orión shuti luzerocunatapash ruraj Diosta mascaichi. Paica, 
yana yana tutatapash punchayachinmi, punllatapash tutatashna 
amsayachinllami. Paica, mama cucha yacucunata cayashpami, alpa jahuapi 
jichamujun. Paica, Mandaj Dios shutimi. 
9Paica, ninan shinlli runata quichugrichunmi, imatapash quichuj runaman 
ushaita cun. Chai quichujtaca, paimi shinlli torreta urmachij shamuchun 
cachamun. 
10Paicunaca, ali tucuchun pueblo pungupi rimajtapash millanayachircami. 
Aliguta rimajtapash, na ricunayachircachu. 

11Shinamandami imagutapash na charij runagutaca, sarushpa macashpa 
impuestomandaca, aparishca trigota quichurcanguichi. Chashna 
llaquichishpami, labrashca rumicunahuan huasichircanguichi. Ashtahuangarin 
chai huasicunapica, napacha causai ushashpami puringuichi. Juyailla uvas 
chagracunata tarpushpapash, chai uvasmanda vinotaca na ufiai ushashpami 
causanguichi. 
12Canguna yapata na cazushcatapash, cangunapaj jatun juchacunatapash 
yachanimi. Imatapash cashcatapacha ruraj runata llaquichijtapash, imata 
pacalla cujpi japijtapash yachanimi. Juezcunapash, imagutapash na 
charijcunatallami llaquipi churanguichi. 
13Shinamandami, aligutapacha yarishpa purij runapash chai punllacunapica, 
imatapash na nishpa upalla saquin. Llaqui punllacunapi cashcamandami, 
imatapash na ni ushan. 
14Canguna causangapaj munashpaca, alita ruranata mascaichi, nalita 
ruranataca saquichi. Chashna rurajpica, canguna imashna nishcashnallatami 
tucuita Mandaj Taita Diosca, cangunahuan canga. 
15Nalita ruranata millanayachishpami, alita ruranata juyana canguichi. 
Imatapash cashcatapacha rurashpami, aliguta ricushpa mandana canguichi. 
Canguna chashna rurajpica, tucuita Mandaj Taita Diosca, Josepaj miraicuna 
huaquin puchushcacunataca llaquingapashchari. 
16Tucuita Mandaj Taita Diosca, cashnatapashmi nin: “Tucui plazacunapimi, 
huacai tianga. Tucui ñangunapimi aij, aij nishpa huacanajunga. Tarpuj 
runatapash, huacachunmi cayanajunga. Yarishpa yarishpa huacanata 
yachajcunatapash, yarishpa yarishpa huacachunmi cayanajunga. 
17Cangunapaj chaupita ñuca yalijujpimi, tucui uvas chagracunapi huacai 
tianga” ninmi Mandaj Diosca. 
18Mandaj Dios shamuna punlla chayamuchun munajcunalla, ¡aij imachari 
tucunguichi! Mandaj Dios shamuna punllataca, ¿imapajta shuyanguichi? Pai 
shamui punllapica, punchalla cangapaj randica, yana yana tutami canga. 



2617 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

19Chai llaqui punllapica, leonda pacajungapaj calpajushpapash, osohuan 
tuparinshnami canga. Na cashpaca, huasiman yaicushpa patapi taunarijpi, 
culebra ñapash caninshnami canga. 
20Mandaj Dios shamui punllapica, ¿nachu yana yana tuta tucunga? ¿Nachu ima 
punchayachijpash illaj yana tuta canga? 
21“Jatun fiestacunata canguna rurashcata millanayachishpami, na 
ricunayachircani. Cangunapaj jatun tandanajuicunahuanga, na cushijushachu. 
22Ñucaman animalcunata cushpa tucuillata rupachijpipash, imata cunatallata 
cujpipash, na chasquishachu. Ñucahuan ali cangapaj, virayashca animalcunata 
ñucaman carajpipash, ricuitallapash na ricushachu. 
23Ñuca ladomandaca, ashtaca candajcuna candashcatapash anchuchichi. 
Tocanacunahuan tocashcatapash, na uyashachu. 
24Ashtahuangarin aliguta ricushpa mandanaca, yacushna calpajuchun. 
Imatapash cashcatapacha ruranapash, jatun larca yacu ninanda rijunshna 
cachun. 
25Israelcunalla, cangunaca jichushca pambapi chuscu chunga huatata 
purinajushpaca, ¿ñucamanllu animalcunata cushpa huañuchircanguichi? 
¿Imata carana cashcatapashchu carahuarcanguichi? 
26Ashtahuangarin Moloc shuti, Quiún shuti dioscunapaj, cangunapaj yanga 
dioscunapaj carpatami apashpa purircanguichi. Canguna rurashca dioscunapaj 
luzerotami, apashpa purircanguichi. 
27Chaimandami cangunataca, Damasco pueblota yalishpa apachun saquisha” 
ninmi Mandaj Diosca. Paica, tucuita Mandaj Taita Dios shutimi. 

Amós 6 

Israelcunata tucuchinatami villajun 

1Sion shuti pueblopi cushijushpa samajcunalla, Samaria urcupi imatapash na 
manllashpa causajcunalla, ¡aij imachari tucunguichi! Cangunaca, llacta 

puracunapica alicachi tucushcacuna, mandajcunami canguichi. Chaimandami 
israelcunaca, cangunapajmanlla shamunajun. 
2Cangunaca, Calne shuti puebloman yalishpa ricugrichi. Chaimandaca, Hamat 
shuti jatun pueblomambash ringuichilla. Chai jipaca, filisteocuna causanajuj 
Gad shuti puebloman urai ringuichi. ¿Chai pueblocunachu cangunapaj 
llactacunatapash yali ali, na cashpaca chai llactacunachu yali jatun? Chaita 
ricugrichi. 
3Llaqui punllacuna ama ucha chayamuchun caruyachingapaj munajcunalla, 
cangunaca nalita rurajcunahuan tandanajushpami tianajunguichi. 
4Paicunaca, marfilta churashpa rurashca camacunapimi puñunajun. 
Paicunapaj camacunapimi samanajun. Paicunaca, llamacunamanda maltun jari 
llamacunata, virayachinajuj animalcunamandaca, maltun shicucunatami 
micunajun. 
5Gaitata tocajpipash, maitapashmi candanajun. Ima tocanacunata 
tocashpapash, Davidshnami shuj mushujta tocanajunchi yashpami tocanajun. 
6Vinotapash, jatun tastacunapimi ufianajun. Shinallata ninan valishca, 
mishquillagu ashnajuj jambicunatami javirinajun. Josepaj miraicuna llaquita 
apanajujpipash, na llaquirinllu. 
7Cunanga, chashnamandami prezu rij puramandaca, cangunara pundapi 
ringuichi. Ima munashcata rurashpa cushijujcunapajpash, jatun llaquica ñami 
chayamugrijun. 
8Mandaj Jatun Diosca, paipaj causaimandallata juramentushpami, cashna 
nirca: Tucuita Mandaj Jatun Diosca, cashnami nin: “Jacobopaj miraicunataca, 
yapa jariyashcacuna cajpimi, na ricunayan. Mandashpa tiajuna paicunapaj 
huasicunatapash millanayachinimi. Chaimandami chai pueblotaca, chaipi 
imalla tiajcunandi, paicunata fiñajcunapaj maquipi churasha” ninmi. 
9Chai punllapica, cashnami tucunga: Chunga runacuna shuj huasipi 
quedashpapash, huañungami. 

10Chai huañushcacunataca, shuj aillullami tucuicunata tandachinga. Shina 
tandachishpaca, tullucunata huasimanda llujchishpa shitangapajmi, tucuillata 
rupachinga. Chai huasi ucu juchucunapi tiajtaca: “¿Nachu maijambash 
canhuan quedarca?” nishpami tapunga. Shina nijpica chai runaca, cashnami 
ninga: “Na pipash quedarcachu, ashtahuangarin upalla cai. Mandaj Diospaj 
shutitaca, na rimai ushashpami causanajunchi” ningami. 
11Ricuichi, Mandaj Diosmi mandanga. Paica, jatun huasicunapaj, uchilla 
huasicunapaj patacunatapash jatun chijtacunata rurashpa utujushpami 
saquinga. 
12¿Caballocunaca, jaca rumicunata calpai ushangachu? Chai rumicunapica, 
¿huagrahuan yapui ushangachu? ¿Imashpata cangunaca, aliguta ricushpa 
mandanataca, venenomanshna tigrachircanguichi? ¿Imashpata imatapash 
cashcatapacha rurashpa ricuchinataca, jayaj ajenjomanshna 
tigrachircanguichi? 
13Yangamanda cushijuj cangunaca: “Mandanatapash, ñucanchi ushaimandami 
charinchi” ninguichimi. 
14Shina cashcamanda israelcunalla, uyaichi. Tucuita Mandaj Taita Diosca, 
cashnami nin: “Ñucaca, cangunata llaquichijuchunga, shuj llactatami 
jatarichisha. Chai llactaca, Hamat shuti puebloman yaicuna ladomandaca, 
Arabá llactapi tiaj jatun larca yacu ladocamanmi llaquichinga” ninmi. 

Amós 7 

Quimsa llaquihuan tucuchinatami, muscuipishna ricushca 

1Mandaj Jatun Diosca, cashnatami ricuchihuarca: Jatun mandaj ña tucuilla 
cozechashca jipa, jipalla tarpushca grano ña viñajujpimi, paica ashtaca 
langosta jurucunata churai callarirca. 
2Chai jurucuna tucuilla llactapi jihuacunata micushpa tucuchijpimi, cashna 
tucurca: Ñucaca cashnami nircani: —Mandaj Jatun Dioslla, cunanga paicuna 
nalita rurashcata cungapairi. Jacobopaj miraicunataca, ¿pita ayudai 
ushangayari? Paicunaca huaquinllamari— nircanimi. 

3Mandaj Diosca chashna llaquichijushcamanda, ninanda llaquirishpami: —
Shina cashpaca na llaquichishachu— nirca. 
4Mandaj Jatun Diosca, cashnatapashmi ricuchihuarca: Mandaj Jatun Diosca, 
ninahuan llaquichingapajmi cayajurca. Chai ninami, manllanayai ucu ucu 
jatun utujutapash rupachijurca. Shinallata llactapi tiaj ashtaca alpatapashmi 
rupachijurca. 
5Chaimandami ñucaca, cashna nircani: —Mandaj Jatun Dioslla, cai ninataca 
cunanda huañuchipailla. Jacobopaj miraicunataca, ¿pita ayudai ushangayari? 
Paicunaca huaquinllamari— nircanimi. 
6Mandaj Diosca chashna llaquichijushcamandaca, ninandami llaquirirca. 
Shinamandami, Mandaj Jatun Diosca: —Shina cashpaca cai llaquihuambash na 
llaquichishachu— nirca. 
7Cashnatapashmi ricuchihuarca: Jatun Diosca, plomadahuan pircashca pata 
jahuapimi shayarirca. Paica, pircata ruraj runapaj plomadata chaririajmi 
shayarirca. 
8Shinamandami Mandaj Diosca, cashna nihuarca: —Amós, ¿imatata 
ricujungui?— nijpi ñucaca: —Pircata ruraj runapaj plomadatami ricujuni— 
nircani. Shina nijpimi Mandaj Diosca, cashna nihuarca: —Ricui, pircata ruraj 
runapaj cai plomadahuanmi, ñuca agllashca israelcunapaj chaupipica 
ricugrini. Paicunata llaquichinataca, na ashtahuan saquijushallachu. 
9Isaac runapaj mirai israelcunapaj, lomacunapi tiaj altarcunaca tucuchi 
tucungami. Paicunapaj dioscunapaj huasicunapash, llaquinayaitami tucuchi 
tucunga. Jeroboam runapaj huasi ucu purataca, espadahuanmi huañuchishpa 
tucuchisha— nihuarcami. 

Amós shuti, Amasías shuti runacunamandami villajun 

10Bet-el shuti pueblopi causajuj cura Amasías runaca, israelcunata jatun 
mandaj Jeroboam shuti runaman, cashna nishpa villachunmi cacharca: “Amós 
shuti runami canda fiñashpa, israelcunapaj chaupipi jatarishca. Cai llactapi 

causajcunataca, tucui pai villashca shimicunata uyashpa ashtahuan 
llaquirinajuchunga, na saquinachu canchi. 
11Chai Amós runaca, cashna nishpami villajun: ‘Jeroboam runaca, 
espadahuanmi huañuchi tucunga. Israelcunapash, paicunapaj llactamandaca 
prezumi apai tucunajunga’ nishpami villajun” nichunmi cacharca. 
12Shina villashca jipami Amasías runaca, Amós runataca cashna nirca: —Dios 
ricuchishcata villaj runa, caimanda llujshishpa, Judá llactamanllata ri. Chaipi 
cambaj micunata micugri. Dios villashcataca, chaipillata villagri. 
13Bet-el shuti pueblopica, ama ashtahuan villajuichu. Cai pueblopimi jatun 
mandajca, Diosta mañan. Cai puebloca, llactata mandana jatun pueblomi— 
nircami. 
14Shina rimajpimi Amós runaca, Amasías runataca cashna nishpa tigrachirca: 
—Ñucaca, profeta runaca na canichu. Profetapaj churipash na canichu. 
Ashtahuangarin huagracunata michishpa, sacha jigoscunata pallashpa 
purijllami cani. 
15Mandaj Diosmi ñucataca, huagrata michijujta japishpa: ‘Ñuca ima nishcata, 
ñuca agllashca israelcunaman villagri’ nihuarca. 
16Cunanga, Mandaj Dios ima nishcata uyai. Canga, ñucataca cashnami 
nihuangui: ‘Israelcunata llaquichinataca ama villaichu. Isaac runapaj 
miraicuna llaquichi tucunataca ama parlaichu’ nihuanguimi. 
17Shinamandami Mandaj Diosca, cashna nirca: ‘Cambaj huarmica, cai pueblo 
chaupipimi, culquimanda huainayashpa causanga. Cambaj churicunapash, 
ushicunapash espadahuanmi huañuchi tucunajunga. Cambaj alpacunatapash, 
suerteta rurashpami chaupirinajunga. Canga, juchahuan mapayashca 
llactapimi huañungui. Israelcunapash, paicunapaj llactamandaca carumanmi 
prezu apai tucunga’ ninmi— nircami. 

Amós 8 

Fruta junda canastatami, muscuipishna ricushca 

1Mandaj Jatun Diosca, cashnatami ricuchihuarca: Ricuichi, rupai punllacunapi 
fucushca frutahuan canastatami ricuchihuarca. 
2Shina ricuchishpaca: —Amós, ¿imatata ricujungui?— nijpimi ñucaca: —Rupai 
punllacunapi fucushca, frutahuan canasta tiajujtami ricujuni— nishpa 
tigrachircani. Shina nijpimi Mandaj Diosca, cashna nihuarca: —Ñuca agllashca 
israelcunata tucuchinami ña chayamushca. Paicunataca, na ashtahuan 
saquijushallachu. 
3Chai jatun llaqui punllapica, ñuca huasipi candajcunapashmi huacanajunga. 
Huañushcacunapash, ashtacapachami sirinajunga. Chai huañushcacunataca, 
chulunlla tucui ladocunapimi shitanajunga— ninmi Mandaj Jatun Diosca. 

Israelcunata Dios llaquichinaca, ñami chayamujun 

4Imagupash illajcunata quichushpa causajcuna, cai llactapi causaj imagutapash 
na charijcunata ninanda llaquichijcuna, caita uyahuaichi. 
5Cangunaca, cashnami ninguichi: “Trigota ucha jatungapaca, ima horata quilla 
tucuringayari. Samana punllapash yalijpichari, granocunata alichishca 
ucumandaca, pascashpa jatushun. Medidacunatapash uchillayachishpa, 
balanzapipash napash cashcata pezashpami, umashpa ashtaca culquipi 
jatushun. 
6Imagutapash na charijcuna culquita na cui ushashpaca, ñucanchita 
servijcunami tucunga. Imagupash illajcunapash, ishcai pargatemandallapash 
ñucanchita servijcunami tucunga. Lanchashca trigotapashmi jatushun” 
ninguichimi. 
7Jacobopaj miraicunata juyaillata ruraj Mandaj Diosca, cashna nishpami 
juramenturca: “Chai tucui nalita rurashcacunataca, napacha cungashachu. 
8Ñuca llaquichijui punllapica, alpaca ¿nachu chujchunga? Cai llactapi tucui 
causajcunapash, ¿nachu huacanajunga? Tucui cai pachaca, jatun yacushnami 
miranga. Shina mirashpapash, Egiptopi jatun yacushnami cutin ashalla 
tucunga” nircami. 

9Mandaj Jatun Diosca, cashnatapashmi nin: “Ñuca llaquichijui punllapica, 
cashnami tucunga: Inditapash, chaupi punllapilla huashajuchunmi saquisha. 
Cai pachatapash punchapamba punllapimi, yana tutahuan quilpasha. 
10Cangunapaj cushijuna fiestacunatapash, huacana punllacunamanmi 
tigrachisha. Canguna candanacunatapash, huacanamanmi tigrachisha. 
Cañamutami cangunamambash churachisha, ajchatapash tucuillami 
rutuchisha. Chaipica, shujlla churi huañushcamandashna huacanamanmi 
tigrachisha. Paicunapaj tucurimui punllapica, ninan llaqui punllashnami 
canga” ninmi. 
11Mandaj Jatun Diosca, cashnatapashmi nin: “Uyaichi, ninan llaqui 
punllacunami chayamujun. Chai punllacunapica, yarjaitami cai pachaman 
cachamugrini. Micuna yarjaitaca, na cachamushachu. Yacuta 
yacunayachinatapash, na cachamushachu. Ashtahuangarin Mandaj Dios ñuca 
villashca shimita uyanayachishpa yarjaihuanshna, yacunaihuanshna 
purinajuchunmi cachamusha. 
12Ñuca shimita uyanayachishpami, shuj mama cuchamandaca caishuj mama 
cuchacaman, urai ladomandaca indi huashajuj ladocaman mascashpa 
purinajunga. Shina mascashpapash, napacha tarinajungachu. 
13Chai huatacunapica, jarihuan nara tacarishca juyailla cuitsacunapash, 
chairalla viñai jaricunapash yacunayaihuan na ushashpami, huañunalla 
tucunajunga. 
14Samaria pueblopaj juchamanda juramentujcunaca, cashnami ninajun: ‘Dan 
shuti aillu runacunalla, cangunapaj Diosmanda’ ninajunmi. Shinallata: 
‘Beerseba puebloman rina ñanmandapash’ ninajunmi. Paicuna urmashpaca, 
napacha cutinga jataringachu” ninmi. 

Amós 9 

Dios llaquichijujmandaca, pipash na quishpiri ushanallachu 

1Jatun Diostaca, altar jahuapi shayajujtami ricurcani. Paica cashnami nihuarca: 
“Pungu pilarpi tiaj capitel nishcata urmachingui. Chai pungucunapash, 

tucuicunapaj uma jahuapi urmashpa ñuturichun, cuyuchishpa urmachingui. 
Chaipi maijambash na huañujpica, espadahuanmi huañuchisha. Chaimanda 
pacajushpa rijcunaca, pipash na tiangachu, shujllapash na quishpiringachu. 
2Seolcaman allashpa pacajujpipash, ñuca maquihuan japishpami, 
chaimandapash llujchisha. Jahua pachacaman vichai rijujtapash, 
chaimandapashmi urai tigrachimusha. 
3Carmelo shuti urcu pundapi pacajujpipash, chaipipash mascashpami japisha. 
Ñuca ñavimanda pacajungapaj mama cucha ucu ucuman yaicujpipash, yacupi 
causaj culebra canichunmi cachasha. 
4Paicunata fiñajcuna prezu apashpa huatashcashna charinajujpipash, 
espadahuan huañuchinajuchunmi cachamusha. Paicunata ñuca ñavihuan 
ricushpapash, llaquichingapajllami ricusha, alita rurangapaca na ricushachu” 
nihuarcami. 
5Tucuita Mandaj Jatun Dios tacarijpimi, cai pachaca yacuyanga. Cai pachapi 
causajcunapash, tucuicunami ninanda huacanajunga. Cai pachaca, jatun 
yacushnami miranga. Chai jipaca, Egipto jatun yacushnami cutin ashalla 
tucunga. 
6Mandaj Diosca, pai causana ucucunataca, jahua pachapimi rurashca. 
Shinllipacha shicanyachijujtaca, cai pacha jahuamanmi shinllitapacha 
churashca. Paimi, mama cucha yacucunata cayashpa, alpa jahuapi jichajun. 
Paica, Mandaj Dios shutimi. 
7Mandaj Diosca, cashnami nin: “Israelcunalla, cangunaca ñucapaca, ¿nachu 
Etiopía llactapi causajcunashna canguichi? ¿Nachu Egipto llactamanda 
cangunata llujchishcashnallata, filisteocunatapash Caftor llactamanda, 
arameocunatapash, Kir shuti llactamanda llujchimurcani? 
8Ricuichi, Mandaj Jatun Dios ñucaca, juchatalla rurashpa causaj llactataca 
fiñashpami ricujuni. Shinamandami cai llactapi causajcunataca, llaquinayaita 
anchuchishpa tucuchisha. Shina anchuchijushpapash, Mandaj Dios ñucaca, 
Jacobopaj miraicunataca, napacha tucuillata tucuchishachu. 

9Ricuichi, ñucami israelcunataca, tucui llacta puracunapi shuj shushunapi 
shushui tucushcashna cachun saquisha. Chaipica, shuj granogullapash na 
alpaman urmangachu. 
10Ñuca agllashca puracunapi juchata rurajcunaca, espadahuanmi huañuchi 
tucunajunga. Paicunaca cashnami ninajun: ‘Llaquicuna na ñucanchipajman 
shamungachu, japitapash na japingachu’ ninajunmi. 

Jipa punllacunapica, cutinmi israelcunataca alichinga 

11Chai punllapica, Davidpaj jatun carpa urmashcataca, cutinmi shayachisha. 
Paicunapaj pirca t'unirishpa utujurishcatapashmi, alichishpa shayachisha. 
Tucui imalla urmashcatapashmi shayachisha. Ñaupa punllacunapi 
cashcashnallatami, paicunataca shayachisha. 
12Paicunamandami, ñuca shutipi mañanajun. Edom llacta asha 
quedashcatapash, tucui llactacunatapash paicuna japinajuchunmi, chashna 
shayachisha” ninmi Mandaj Diosca. Paica, chaitaca pactachingapachami. 
13Mandaj Diosca, cashnatapashmi nin: “Ricuichi, chai punllacunaca ñami 
chayamujun. Chai punllacunapica, nara tucuillata cozechajpillatami, yapuna 
punllacuna chayamunga. Shinallata uvasta nara tucuillata capijpillatami, 
trigota tarpuna punllacuna chayamunga. Llullu vinoca, yacushnami 
urcucunapipash, lomacunapipash jicharijunga. 
14Ñuca agllashca israelcuna prezu apai tucushcataca tigrachimushami. Paicuna 
tigramushpami, jichushca pueblocunata shayachishpa chaipi causanajunga. 
Paicunaca, uvasta tarpushpami, vinotapash ufianajunga. Huertacunata 
rurashpami, chaipi fucushcacunatapash micunajunga. 
15Paicunataca, paicunapaj alpapillatami tarpunshna churasha. Ñuca 
paicunaman carashca alpamandaca, napacha cutinga fitishpa anchuchishachu” 
ninmi cangunata Mandaj Taita Diosca. 

Abdías 

Abdías 1 

Edom shuti llactapi causajcunatami, Diosca pingaichishca 

1Abdías shuti runaguca, muscuipishnami ricushca. Mandaj Jatun Diosca, Edom 
shuti llactapi causajcunamandaca, cashnami nirca: Mandaj Dios villashcataca 
uyarcanchimi. Shuj villajtami, tucui llactacunapi causajcunaman villachun 
cachamurca. Chai villaj runaca: “Edom llactapi causajcunahuan 
macanajungapaj jatarichi, tucuicuna jatarishunchi” nircami. 
2“Ricui, candaca cai pachapi tiaj llacta puramandaca, ashtahuan uchilla 
llactatami rurarcani. Ninandapacha ñavita urai cumuchi tucushcami cangui. 
3Cambaj shungupi jariyajushcashnallatami, candaca umachirca. Jaca 
jahuacunapi tiaj jatun rumi chaupicunapimi causangui. Shina causashpami, 
cambaj shungupica: ‘¿Pita caimandaca, pambaman urmachihuangayari?’ 
yajungui. 
4Jatun angashna jahua huairata jatarishpa rijujpipash, luzero chaupicunapi 
tazinda rurajpipash, chaimandapash urmachishallami” ninmi Mandaj Diosca. 
5“Shuhuacuna cambajman tuta shuhuangapaj shamushpaca, ¿nachu paicuna 
apai ushashcatalla shuhuanman? Uvasta pallajcuna pallashpapash, ¿nachu 
asha pallajunatallapash saquinman? (¡Llaquinayaitamari tucuchi 
tucushcangui!) 
6¡Esaú imatalla charishcataca, chashnamari callarimanda mascanajushca! Pai 
juyailla charishcacunata pacashcatapashmi mascanajurca. 
7Cambaj ali cumbacunallatami candaca umachirca. Candaca, shuj llacta 
linderocunacamanmi pusharca. Canhuan casilla aliguta causajcunallatami, 
candaca fiñashpa llaquichirca. Canhuan micujcunallatami can urmachun, 
lazuta churanajurca. Paicunaca, ima ali yuyaitapash na charinllu” ninmi. 
8Mandaj Diosca, cashnatapashmi nin: “Chai punllapica, ¿nachu Edom llactapi 
causaj alipacha yachajushca runacuna chingachumbashmi saquisha? ¿Nachu 

Esaupaj urcupi causanajuj aligutapacha yarishpa purijcuna, huañuchumbash 
saquisha? 
9Temán shuti pueblolla, cambaj shinlli soldadocunapash, manllashpa 
chujchunajungami. Esaupaj urcupi causanajuj runacunapash, ninanda 
llaquichijpimi huañunajunga. 
10Cambaj huauqui Jacobota nalicachishpa, ninanda rimashcamandami, 
pingaichi tucushpa causaita causaicaman chingachi tucungui. 
11Cambaj huauquipaj ñaupajpi can shayajui punllallatami, paipaj 
soldadocunataca, na rijsishca runacuna prezu apanajurca. Jerusalén pueblo 
pungucunatapash, na rijsishca runacuna faquishpa yaicushpami, ima tiajtapash 
suerteta rurashpa chaupirinajurca. Cambash chai llaquichij purashnami 
tucurcangui. 
12Cambaj huauquita llaquichijui punllapica, na ricujunallachu carcangui. Judá 
llactapi causajcuna chingajui punllapica, na cushijunachu carcangui. Paicuna 
jatun llaquita apajui punllapica, na cushijushpa asijunachu carcangui. 
13Pai llaquita apajui punllapica, ñuca agllashcacunapaj pueblo pungutaca na 
yaicunachu carcangui. Pai llaquita apajui punllapica, chai jatun llaquicunataca 
napacha ricujunallachu carcangui. Paita ninanda llaquichijui punllapica, pai 
imatalla charishcatapash, napacha japinachu carcangui. 
14Huañunamanda pacajushpa rijcunatapash, ñan cruzarijuj esquinacunapi 
chapashpa, na huañuchinachu carcangui. Chai jatun llaqui punllapica, 
pacajushpa puchushcacunatapash, na chai llaquichijcunaman cunachu 
carcangui. 

Israelcuna jatumbi churai tucunatami villajun 

15Mandaj Dios tucui llactacunata ninanda llaquichina punllapash ñami 
chayamujun. Imashnami shujcunata ninanda llaquichircangui, chashnallatami 
candapash llaquichinga. Can llaquichishcamandaca, cambash japinapachami 
cangui. 

16Imashnami cangunaca, ñucapajlla urcupi ufianajurcanguichi, chashnallatami 
shuj llactapi causajcunapash, na samashpa ufianajunga. Shina ufiashpa 
ashtacata langashpapash, imapash na tiashcashnallatami tucunga. 
17Ashtahuangarin Sion shuti urcupica, quishpirishpa huaquinguna puchushca 
tiangarami. Chai urcuca, Diospajlla shicanyachishcami canga. Jacobopaj 
miraicunapash, paicunapaj alpacunataca cutinmi japinga. 
18Jacobopaj miraicunaca, ninashnami canga. Josepaj miraicunaca, rupajuj 
ninashnami canga. Esaupaj miraicunaca, jupashnami canga. Shinamandami 
rupachishpa tucuchinga. Esaupaj miraicunamandaca, ashagullapash na 
puchungachu” ninmi. Mandaj Diosmi chashna nishpa villarca. 
19Neguev llactapi causajcunaca, Esaupaj miraicuna causana urcutami 
japinajunga. Sefela shuti pambapi causajcunaca, filisteocunapaj llactatami 
japinajunga. Efraín llactatapash, Samaria llactatapashmi japinajunga. 
Benjaminbaj miraicunaca, Galaad llactatami japinajunga. 
20Prezu apai tucushcamanda tigramushca Israel soldadocunaca, cananeocuna 
causanajuj llactamandaca, Sarepta shuti pueblocamanmi japinajunga. 
Jerusalenmanda prezu apajpi, Sefarad shuti pueblopi causajcunaca, Neguev 
pambapi tiaj pueblocunatami japinajunga. 
21Esaupaj urcupi causajcunata llaquichingapajmi, quishpichijcunaca Sion 
urcuman vichai rinajunga. Chashnami mandanapash, Mandaj Diospajlla canga. 

Jonás 

Jonás 1 

Jonás runaguca, Mandaj Diospaj ñaupajmandami pacajushpa rishca 

1Mandaj Diosca, Amitai shuti runagupaj churi Jonás runamanmi, cai 
shimicunata cashna nishpa villarca: 
2“Jatarishpa ri, chai jatun Nínive pueblopi causajcunaman, paicunata 
llaquichinata villagri. Paicuna nalita rurashcacunaca, ñami ñuca ñaupajman 
vichai chayamushca” nircami. 
3Shina nijpimi Jonasca, Mandaj Diospaj ñaupajmanda Tarsis shuti puebloman 
pacajushpa ringapaj jatarishpa, Jope shuti puebloman urai rijurca. Chaipimi, 
Tarsis puebloman rijuj barcota japishpa, chai barcopi culquita cushpa, Tarsis 
puebloman paicunahuan ringapaj yaicurca. Paica, Mandaj Diospaj 
ñaupajmanda caruman ringapajmi, shina yaicujurca. 
4Ashtahuangarin Mandaj Diosca, ninan huairatami mama cuchaman 
cachamurca. Shinamandami mama cuchapica, barcopash faquirishpa 
tucuringatashna ninan huairahuan tamiajurca. 
5Chaimandami barcota purichijcunaca, ninanda manllarishpa, paicunapaj 
diosta caparishpa, tucuicuna mañanajurca. Shinallata barco fangalla tucushpa 
ama huashajuchunmi, barcopi ima tiashcatapash yacuman shitanajurca. 
Ashtahuangarin Jonasca, chai barcopi imatapash alichina ucuman 
uriajushpami, ninanda puñujushca carca. 
6Shina puñujujpimi, chai barcota purichijcunata mandaj runaca, paipajman 
quimirishpa cashna nirca: —¿Imashpata puñujunguilla? Jatarishpa, cambaj 
Taita Diosta caparishpa mañai. Imashpapash ñucanchita pai llaquijpica, 
napash huañuringachu— nircami. 
7Shinallata tucuicunami, paicunapaj cumbacunata cashna ninajurca: —
Pimandami cai llaquicunaca shamushca. Suerteta rurashpa yachangapaj 
shamuichi— ninajurcami. Suerteta rurajpica, Jonás runapajpimi chai suerteca 
urmarca. 

8Chaimandami paicunaca, cashna ninajurca: —Cunanga villailla. ¿Imashpata 
cai llaquicunaca shamun? ¿Imatata rurashpa causangui, maimandata 
shamungui? ¿Maijan llactamandata cangui, maijan purata cangui?— 
ninajurcami. 
9Shina nijpimi Jonasca, cashna nishpa tigrachirca: —Ñucaca, hebreo purami 
cani. Jahua pachapi causaj Mandaj Taita Diostami cazushpa causani. Paica, 
mama cuchatapash, cai pachatapash ruraj Taita Diosmi— nircami. 
10Chaimandami chai runacunaca, ninanda manllarinajurca. Shinallata Mandaj 
Diospaj ñaupajmanda pacajushpa rijushcatapashmi, paicunaca yacharca. 
Chaitaca, paillatami villashca carca. Chaimandami: —¿Imapajta chashna 
rurarcangui?— ninajurca. 
11Chai mama cuchaca, ashtahuan ashtahuan shinlliyashpa cuyujujta 
ricushpami: —Cunanga, cai yacu casilla tucuchunga, ¿candaca imatata 
rurashun?— ninajurca. 
12Shina nijpimi Jonasca, cashna nishpa tigrachirca: —Ñucata japishpa, mama 
cuchaman shitahuaichi. Chashna rurajpillami, mama cuchaca casilla tucunga. 
Ninan huairahuan cai tamiapash, ñucamanda cangunata cashna llaquijujtami 
yachani— nircami. 
13Shina nijpimi chai runacunaca, barcota alpaman llujchishun yashpa, 
ashtahuan shinllita purichinajurca. Chai mama cuchaca, ashtahuan ashtahuan 
shinlliyashpa cuyujujpimi, alpaman llujchitaca na ushanajurca. 
14Chaimandami chai runacunaca, cashna nishpa Mandaj Diosta caparishpa 
mañanajurca: “Mandaj Dioslla, cai runamandaca ama ñucanchitapash 
huañuchinguichu nishpami, ninanda mañapanchi. Ima nalitapash na ruraj cai 
runapaj yahuarmandaca, ama ñucanchitapash juchachinguichu. Mandaj 
Dioslla, can imata rurangapaj munashcatami rurashcangui” ninajurcami. 
15Chai jipami Jonastaca japishpa, mama cuchaman shitarca. Shina shitajpimi 
mama cuchaca, ninandapacha shinlliyashpa cuyujushpapash, casilla tucurca. 

16Chaita ricushpami chai runacunaca, ninanda manllarinajurca. Chaimandami 
animalta huañuchishpa, Mandaj Diosman cunajurca. Paicunaca, ashtahuan 
imagutapash carashunrami ninajurcami. 
17Ashtahuangarin Mandaj Diosca, Jonasta langachunmi, shuj jatun pijita ña 
charirca. Chai piji langajpica, quimsa punlla quimsa tutatami, pijipaj vijsa 
ucupi carca. 

Jonás 2 

Diosta Jonás mañashcami 

1Jonasca, chai pijipaj vijsa ucumandami, paita Mandaj Taita Diosta mañashpa, 
2cashna nijurca: “Ñucaca, ninan llaquihuan cashpami, Mandaj Diostaca 
mañarcani, paica uyahuarcami. Seol ucupi cashpami, caparishpa mañarcani. 
Ñuca mañashcataca uyahuarcanguimi. 
3Ñucataca, mama cucha ucu chaupimanmi shitahuarcangui. Ninanda rijuj 
yacumi, muyundi quilpahuarca. Cambaj tucuilla yacucunapash, caiman 
chaiman jatarishpami, ñuca jahuata yalinajurca. 
4Shinamandami cashna nijurcani: ‘Cambaj ñaupajmandaca, shitai tucushcami 
cani. Shina cashpapash, cambajlla huasitaca ricusharami’ nijurcanimi. 
5Yacumi, ñucataca tucuilla langahuarca. Manllanayai ucu ucu yacucunami, 
muyundi quilpahuarca. Yacu ucupi tiaj jihua angucunami, ñuca umapi 
pillurirca. 
6Urcu callari ucucamanmi huashajurcani. Alpaca, causaita causaicaman chaipi 
tiachunmi, aldabacunahuan vichashpa charihuarca. Shina cajpipash, ñucata 
Mandaj Taita Dioslla, canmi ñuca causaitaca pambashcamanda 
llujchihuarcangui. 
7Ñuca causaica, ña tucurijujpimi, can Mandaj Diostaca yarircani. Ñuca 
mañashcataca, cambajlla huasimandami uyahuarcangui. 
8Imapajpash na valij yangacunata catijcunaca, can llaquijujtami cunganajun. 

9Ashtahuangarin ñucaca, ñuca shimihuan canda alicachishpami, animalcunata 
cushpa huañuchisha. Imaguta carasha nishcatapash carashapachami. 
Quishpichinaca, Mandaj Diospajmi” nijurcami. 
10Mandaj Diosllata cutin mandajpimi, Jonasta langashca chai jatun pijica, 
chaquishca alpaman llujshishpa lansarca. 

Jonás 3 

Nínive shuti pueblopi causajcunaca, Diospajmanmi tigrarishca 

1Caihuanga ishcai viajetami Mandaj Diosca, cai shimicunata cashna nishpa 
Jonasman villarca: 
2“Jatari, chai jatun Nínive shuti pueblopi causajcunapajman ri. Ñuca imatalla 
villai nishcata villagri” nircami. 
3Shina nijpimi, Jonasca jatarishpa, Mandaj Dios mandashcashnallata, Nínive 
pueblopi causajcunaman villagrirca. Nínive puebloca, quimsa punllata 
purinashna ninambacha jatun pueblomi carca. 
4Jonasca, ña chai puebloman yaicushpa, shuj punllata purijushpami, cashna 
nishpa villajurca: “Cunanmanda chuscu chunga punllacamanga, cai Nínive 
puebloca tucuringami” nijurcami. 
5Chashna villajta uyashpami, Nínive pueblopi causajcunaca, Taita Diosta 
crinajurca. Paicuna purapica, rucumanda callarishpa uchillacunacamanmi, 
cañamuta churajushpa, na micunachu nishpa villanajurca. 
6Nínive pueblota jatun mandajpash, chashna villashcata yachashpami, pai 
mandashpa tiajunamanda jatarishpa, paipaj churajunata llujchirca. Paipash 
cañamuta churajushpami, uchufapi tiarirca. 
7Jatun mandajca, pai churashca mandajcunandimi, Nínive pueblopi 
causajcunaman cashna villachun mandarca: “Maijanllapash na micunachu 
canguichi. Huagracunaman, llamacunaman, ima shuj animalcunamambash, 
imatallapash na caranachu canguichi. Yacutallapash, na ufiachinachu 
canguichi. 

8Ashtahuangarin gentecunapash, animalcunapash cañamuta churajushpa, 
Taita Diosta ninanda caparishpa mañaichi. Ima nalicunata rurashpa, macashpa 
shuhuajcuna cashpapash, tucuicuna saquichi. 
9Taita Diosca, nina japirinshna ninanda fiñarishca cashpapash, chai 
fiñarishcamanda pai llaquirishpa, ninanda fiñarishcata pai yalichinatapash, 
¿pita yachanguichi? Fiñarishcata pai yalichijpica, napash huañuringachu” 
nichunmi mandarca. 
10Nalita rurashpa causanajushcata saquishpa Diospajman tigrarishcatami, 
Taita Diosca ricurca. Chaimandami, llaquichishami nishca cashpapash 
llaquirishpa, na llaquichishpa saquirca. 

Jonás 4 

Jonasca ninandami fiñarishca 

1Ashtahuangarin Jonasca, ninanda llaquirishpami fiñarirca. 
2Shinamandami Mandaj Diostaca, cashna nishpa mañarca: —Cunanga Mandaj 
Dioslla, ¿nachu chashna ruranataca, ñuca llactapi cashpallata yacharcani? 
Chaimandami Tarsis puebloman pacajushpa, ucha rijurcani. Can Taita Diosca, 
ninan juyaj, na ucha fiñarij, ali shunguta charij Taita Diosmi cangui. 
Llaquichisha nishpapash, na llaquichishpa saquijlla cajtami yacharcani. 
3Cunanga, Mandaj Dioslla, ñuca causaita quichuhuailla nipanimi. Ñucapaca, 
causangapaj randica huañunami ashtahuan ali canman— nircami. 
4Shina nijpimi, Mandaj Diosca: —¿Chashna ninanda fiñarishpaca, alitachu 
rurangui?— nirca. 
5Shina nijpimi Jonasca, chai pueblomanda llujshishpaca chai pueblomandaca, 
indi llujshimuj ladoman rishpa, malquicunahuan chugllata rurashpa tiajurca. 
Chai chugllapaj llandu ucupimi, chai pueblo ima tucujta ricungacaman 
tiajurca. 

6Mandaj Taita Diosca, calabaza nishca shuj yuratami viñachirca. Indi ninanda 
rupachijujtaca, chai yurami llandujurca. Chai yurata ricushpami Jonasca, 
ninandapacha cushijurca. 
7Ashtahuangarin cayandi tutamandallatami Taita Diosca, chai calabaza yurata 
micuchun, shuj juruta churarca. Chai juru micujpimi, chai yuraguca chaquirca. 
8Indi ña llujshijpimi, cashna tucurca: Taita Diosca, rupajlla ninan huairatami 
cachamurca. Jonaspaj umata, indi ninanda rupachijpimi, ña huañunalla 
tucushpa: —Ñucapaca, causangapaj randica huañunami ashtahuan ali— 
nijurca. 
9Shina nijujpimi, Taita Diosca: —¿Chai calabaza yuramandallachu, ninanda 
fiñaringui?— nirca. Shina nijpimi, Jonasca: —Ari, huañungashnami fiñarini— 
nishpa tigrachirca. 
10Shina nijpimi Mandaj Diosca, Jonasta cashna nirca: —¿Na can tarpushca, na 
can viñachishca cashpatachu, chai calabaza yuramandaca ninanda 
llaquiringui? Chai yuraguca, shuj tutallami viñarca, shuj tutapica 
chaquircallami. 
11Ñucapash Nínive pueblotaca, ¿nachu llaquisha? Chai jatun pueblopica, patsaj 
ishcai chunga huaranga runacunami causanajun. Paicunaca, maijan ali lado 
maqui, lluqui lado maqui cajtapash, na yachashpami causanajun. Chaipica, 
ashtaca animalcunapashmi tian— nircami. 

Miqueas 

Miqueas 1 

Samaria pueblomanda, Jerusalenmandami huacashca 

1Jotam, Acaz, Ezequías shuti jatun mandajcuna Judá llactata mandanajui 
punllacunapimi Mandaj Diosca, Moreset shuti pueblomanda Miqueas shuti 
runaguman, cai shimicunata villarca. Paica, Samaria pueblota, Jerusalén 
pueblota llaquichinatami ricushca. 
2Tucui gentecuna, uyaichi. Cai pachapash, cai pachapi tucui ima tiajcunapash, 
ali uyaichi: Mandaj Jatun Diosllata, cangunata llaquichinataca, paipajlla 
huasimanda pai Jatun Diosllata ricujuchunmi munani. 
3Shina cashcamanda ricuichi. Mandaj Diosca, pai causajuj huasimanda 
llujshishpami, cai pachapi tiaj urcucunata sarushpa, urai shamunga. 
4Pai sarujpimi, urcucunaca yacuyanga. Pugru pambacunapash, ninapi vira 
yacuyanshnami yacuyashpa huashajunga. Jahuamanda yacu talirijunshnami 
taliringa. 
5Jacobopaj mirai israelcuna na cazushpa juchata rurashcamandami, tucui cai 
llaquicunaca japinga. Jacobopaj miraicunataca, ¿pita nalita rurachishcanga? 
¿Nachu Samaria pueblopi causajcuna chaitaca rurachishcanga? ¿Judá llactapi 
tiaj altarcunaca maijangunata? ¿Nachu Jerusalén? 
6“Shinamandami Samaria pueblotaca, rumi mundundalla saquisha. Uvasta 
tarpuna alpatami rurasha. Pircashca rumicunatapash, pugru pambaman caita 
chaita shitashpami, callari rumicunatapash llujchisha. 
7Paicunapaj rumi dioscunatapash, tucuillatami ñutushpa saquisha. Paicuna 
imata charishcacunataca, tucuillatami ninapi rupachisha. Paicunapaj yanga 
dioscunatapash, llaquinayaitami tucuchisha. Paicunaca, culquimanda 
huainayaj huarmicunamanda japishpami, imacunatapash tandachinajurca. 
Chaicunaca, culquimanda huainayaj huarmicunapajllatami tigranga” nircami. 

8Chai tucui llaquicunamandaca, llaquinayaita caparishpa huacashpami, 
churajunapash illaj lluchulla purisha. Chacal nishca, avestruz nishca 
animalcunashnami, llaquinayaita huacasha. 
9Samaria pueblopi causajcunapaj nanaica, ninanda nanachij ung:uimari. Chai 
ung:uica, Judá llactacamanmi chayamurca, ñuca llacta puracuna causanajuj 
Jerusalén pungucamambashmi chayamurca. 
10Chai llaquicunataca, Gat shuti pueblopica na villanachu canguichi, na yapa 
huacanachu canguichi. Chai llaquihuanga, Bet-le-afra shuti llactapi tiaj ñutu 
alpapimi revolcana canguichi. 
11Safir shuti pueblopi causajcunalla, pinganayaita lluchulla ñaupashpa 
richiyari. Zaanán shuti pueblopi causajcunaca, na llujshinajunllu. Bet-esel shuti 
pueblopi causajcunataca, llaqui japijpimi na ayudai ushanga. 
12Marot shuti pueblopi causajcunaca, ali causanatallami ninanda munanajurca. 
Chaimandami Mandaj Diosca, Jerusalén pungucaman llaquicunata urai 
cachamushca carca. 
13Laquis shuti pueblopi causajcunalla, cangunapaj carretacunapica ali calpaj 
caballocunata huataichiyari. Cangunami, Sion shuti pueblopi causajcunataca, 
juchata ruranata callarichircanguichi. Israel llactapica, cangunamandami 
jariyashpa na cazunaca callarirca. 
14Shinamandami canguna imata charishcacunataca, Moreset-gat shuti pueblopi 
causajcunaman cuna canguichi. Aczib shuti pueblopi tiaj huasicunaca, Israel 
llactata jatun mandajcunata umachingapajmi canga. 
15Maresa shuti pueblopi causajcunalla, cangunata quichunajuchunga 
shuhuacunatami pushamusha. Paicuna shamujpimi, juyailla sisashna 
israelcunaca, Adulam shuti pueblopi pacajungapaj calpanajunga. 
16Judá llactalla, cangunapaj juyashca huahuacunamandaca, ajchata tucuilla 
ruturichiyari. Cangunapi causajcuna shuj llactaman prezu apai 
tucushcamandaca, jatun angashna lluchu uma tucuichiyari. 

Miqueas 2 

Imagutapash na charijcunata llaquichijcunaca, aij imachari tucunga 

1Paicunapaj camapi sirinajushpallata, imashna nalita ruranata yarijcunaca, 
¡aij, imachari tucunga! Ña pacarijpica, paicuna yarishcashnallatami ruranajun. 
Paicunapaj maquipi ushaita charishpami, chashna ruranajun. 
2Shujcunapaj alpacunata ninanda munashpami shuhuanajun. Huasicunatapash 
ninanda munashpami japinajun. Paicunaca, shuj runagutaca, paipaj 
huasindimi ninanda llaquichinajun. Shuj runagutaca, pai imata 
charishcacunandimi llaquichinajun. 
3Chaimandami Mandaj Diosca, cashna nin: “Ricuichi, paicunataca nalita 
rurashcamanda ñucapash llaquichinatami yarijuni. Chai llaquimandaca, 
shujllapash na quishpiringachu, na ashtahuan jariyashpa purinajungachu. Chai 
punllapica, jatun llaquimi canga” ninmi. 
4Chai punllacunallatami, yarichij shimicunahuan yarishpa yarishpa, cashna 
nishpa huacanajunga: “Tucuicunami llaquichi tucurcanchi. Mandaj Diosmi 
caipi causajcunataca, huaquindalla saquishca. Ñucanchiman carashca 
alpacunatapash quichushpami, shujcunaman curca. ¡Aij, tucui ñucanchi 
pambacunatamari quichurca!” ninajungami. 
5Shina llaquichijpimi, Mandaj Diospaj tandanajuipi suerteta rurashpa, 
alpacunata chaupingapaca, pipash na tianga. 
6Profetacunataca, cashnami ninajun: “Na imatapash villanachu canguichi. Ima 
llaquipash na japingachu, imatapash na villanachu canguichi” ninajunmi. 
7Jacobopaj miraicunami canchi nijcuna, Mandaj Diospaj Espirituca, ¿nachu 
ushaita charin? Cashna llaquicunataca, ¿paichu cachamun? Ñuca rimashca 
shimicunaca, aliguta rurashpa causajuj runataca, ¿nachu alita ruran? 
8Pundaca, ñuca agllashca gentecunami carca. Cunanga, ñucata 
fiñajcunashnami jatarinajushca. Ñanda yalijcunata na ricunayachishpa 
macanajuj soldadocunashnami, jahualla churajunatapash na llaquishpa 
quichurcanguichi. 

9Ñuca llactapi causaj huarmicunatapash, paicuna cushijushpa causana 
huasicunamandami llujchishpa cacharcanguichi. Paicunapaj huahuacunata, 
causaita causaicaman alicachinatapashmi quichurcanguichi. 
10Caimandaca jatarishpa richilla. Caipica, na samanachu canguichi. Caipica, 
ninanda huaglishca mapa jundami. 
11Llullachij ayahuan maijambash cashpaca, llullashpami: “Ñucaca vinopash, 
sidrapash tiangami nishpami villasha” ninga. Paimi, cai llactapi causajcunapaj 
villaj canga. 
12“Jacobopaj miraicunalla, cangunataca tucuillata tandachishapachami. 
Huaquin puchushca israelcunatapash tandachishapachami. Bosra shuti 
pueblopi tiaj llama canllatashnami tandachisha. Ashtaca runacuna 
cashcamandami, ashtaca llamacuna jihuata micunajushpa, tsal tsal huacanshna 
uyarinajunga. 
13Ñanda pascajmi, paicunapaj ñaupataca vichai ringa. Ñanda pascashpaca, 
pungutami llujshinajunga. Paicunata jatun mandajca, ñaupashpami ringa. 
Tucuicunata ñaupashpa rijca, Mandaj Diosmi canga” ninmi. 

Miqueas 3 

Israelcunata mandajcunatami, shinllita tacurishca 

1Cashnami nircani: Cunanga, Jacobopaj mirai israelcunata mandajcunapash, 
pushajcunapash, caita ali uyahuaichi. Imatapash cashcatapacha ruranata 
yachanaca, ¿nachu cangunapaj? 
2Cangunaca, alita ruranata fiñashpami, nalita ruranatara munanguichi. 
Tullumandaca caratapash, aichatapash anchuchishpami saquinguichi. 
3Shinallata ñuca llacta puracunatami micunguichi, paicunapaj caratami 
lluchunguichi. Paicunapaj tullucunatapash, mangapi churashpa yanuna 
tullucunatashnami faquinguichi. Paicunaca, yanuna mangapi tiajuj 
aichashnami. 

4Shinamandami, Mandaj Diosta caparishpa mañanajujpipash, paica napacha 
tigrachinga. Ashtahuangarin chai llaqui punllacunapica, paipaj ñavitaca 
cangunamanda shujmanmi churanga. Canguna jatun nalita rurashpa 
causanajushcamandami, chashna ruranga. 
5Ñuca llacta puracunata pandachingapaj caparishpa villajcunataca, Mandaj 
Diosca cashnami nin: “Paicunaca, micuna tiajpica, ali casilla causaimi tianga 
ninajunmi. Ashtahuangarin pipash micunata na carajpica, paihuan macanajui 
tianatami villanajun. 
6Chaimandami Dios villashcatashna villashcapash, tutashna tucunga. Yachaj 
tucushpalla villashcapash, yanami tucunga. Chai villajcunapaca, indipash 
huashajungami, punllapash yana yanami tigranga. 
7Shinamandami chai villajcunaca pingai tucunajunga, yachajcunapash 
musparinajungami. Paicunaca, Taita Diospash nimata na tigrachijpimi, 
tucuicuna shimita vichanajunga” ninmi. 
8Ashtahuangarin ñucaca, Mandaj Diospaj Espíritu ushaita cujpi, ushaihuan 
jundami cani. Paimi, imatapash cashcatapacha ruranatapash, ushaitapash 
carahuarca. Chaimandami Jacobopaj mirai israelcuna na cazushpa juchata 
rurashcataca, na manllashpa villasha. 
9Cunanga, Jacobopaj mirai israelcunata mandajcunapash, soldadocunata 
mandajcunapash, caita ali uyahuaichi: Cangunaca, aliguta ricushpa 
mandanataca millanayachinguichimi, japinatallata cunatapash nalimanrami 
tigrachinguichi. 
10Siondaca, gentecunapaj yahuarta jichashpami shayachinguichi. 
Jerusalendaca, imatapash cashcatapacha na rurashcacunahuanmi 
shayachinguichi. 
11Paicunapaj juezcunaca, imatapash pacalla cujpi japishpami, ima llaquitapash 
alichinajun. Paicunapaj curacunapash, culquimandallami yachachinajun. 
Paicunaman villajcunapash, culquimandallami yachaj tucushpa villanajun. 
Chashna rurashpapash, paicunaca Mandaj Diostaca yariashpami causanajunchi 

nishpami, cashna ninajun: “Mandaj Diosca ñucanchihuanmi. Ima llaquipash, 
ñucanchitaca na japingachu” ninajunmi. 
12Canguna chashna rurashcamandami, Siondaca tarpuna alpatashna yapunga. 
Jerusalenga, rumita mundunashcashnami tucunga. Diospaj huasi tiajuj urcuca, 
jatun urcushna sachamanmi tigranga. 

Miqueas 4 

Mandaj Diosmi, tucuita mandanga 
(Isa. 2:1-4) 

1Tucurimui punllacunapica, cashnami tucunga: Mandaj Diospaj huasi tiajuj 
urcuca, tucui urcucunapaj umashnami canga. Tucuicunata yali ashtahuan 
jatunmi canga. Chaimandami, tucui pueblocunamanda chaiman 
shamunajunga. 
2Ashtaca llactacunamanda shamushpami, cashna ninajunga: “Mandaj Dios 
causajuj urcuman rishunchi, Jacobopaj Taita Diospaj huasiman jacuchi. 
Chaipica, ali ñanda purinatami yachachinga. Shina yachachijpimi, ali ñambi 
purishun” ninajungami. Sion pueblomandaca, mandashca shimicunami 
llujshinga. Jerusalenmandaca, Mandaj Dios rimashca shimicunami llujshinga. 
3Paimi, ashtaca gente puracuna fiñanajushcataca alichinga. Ninan ushaita 
charij llactacunatapash, carucunapi causajcunatapashmi, aliguta catinata 
yachachinga. Chaimandami espadacunata tacashpa, azadongunata 
ruranajunga. Lanzacunataca, hocescunamanmi tigrachinajunga. Shuj 
llactahuan, caishuj llactahuan fiñanajushpa, espadahuan macanajunapash na 
tiangachu. Macanajunata yachajunapash, na ashtahuan tiangachu. 
4Tucuicunami quiquin uvas yura ucupi, quiquin jigos yura ucupi tiarishpa 
samanajunga. Chaipica, pipash na manllachingachu. Caitaca, tucuita Mandaj 
Diosllatami villarca. 
5Tucui gentecuna, paicunapaj diospaj shutipi mañashpa purinajujpipash, 
ñucanchica, ñucanchita Mandaj Taita Diostami, causaita causaicaman 
cazushpa purinajushun. 

Israelcunaca, prezumanda cachari tucungami 

6Mandaj Diosca, cashnami nin: “Chai punllapimi suchutapash, chingashca 
purijujtapash, ñucallata llaquichishcatapash tandachisha. 
7Shina tandachishpami, suchucunaca ñucapajlla quedachun churasha. 
Chingashcacunatapash tandachishpami, jatun shinlli llactata rurasha. Mandaj 
Diosca, chai punllamandapachami Sion urcupica, causaita causaicaman 
paicunataca mandajunga. 
8Llamacuna shayana jatun torrella, canga, Sion pueblopi causajcunapaj shinlli 
torreshnami cangui. Jerusalenbi causajcunata mandanataca, canllatami punda 
mandashcashnallata japingui” ninmi. 
9¿Imashpata cunanga, ninanda caparinajunguichi? ¿Nachu jatun mandajta 
charinguichi? ¿Cangunaman yuyaita cujchu huañurca? Unguna nanaihuan 
ninanda caparijuj huarmishnami caparinajunguichi. 
10Sion pueblopi causajcunalla, unguna nanaihuan caparijuj huarmishna, 
ninanda caparishpa huacaichilla. Cangunaca, cai pueblomanda llujshishpami, 
pambapi causagringuichi. Chai jipaca, Babilonia llactamanmi chayanguichi, 
chaipimi quishpiringuichi. Chaipimi Mandaj Diosca, cangunata fiñajcunapaj 
maquimanda quishpichinga. 
11Cunanga, ashtaca llactacunapi causajcunami, canda llaquichingapaj 
tandanajushca. Paicunaca: “Sion pueblo yangapi churai tucushcataca, 
ñucanchi ñavihuambacha ricungapajmi munanchi” ninajunmi. 
12Ashtahuangarin paicunaca, Mandaj Dios imata yarijushcataca na 
yachashpami, pai ali yuyaita cushcatapash na yachai ushanajurca. 
Chaimandami, gavillacunata trillana pambapi tandachinshna tandachirca. 
13“Sion pueblopi causajcunalla, jatarishpa trillanshna tucuchichiyari. 
Cangunataca, jirru cachutashna, bronce sillucunatashnami rurasha. Shinami, 
ashtaca runacunata ñutunguichi. Paicuna macanajushpa quichushcacunataca, 
Mandaj Diosman cunguichi. Imata charishcacunatapash, tucui cai pachata 
Mandaj Jatun Diospajlla cachun, paiman cunguichi. 

Miqueas 5 

Belén pueblomandami, shuj quishpichij mandangapaj shamunga 

1Macanajuj runacunapaj huahuacunalla, cunanga cangunapaj pueblotaca jatun 
pircacunahuan muyundi jarcaichiyari. Ñucanchita chaupipi churashpami 
shayanajun. Paicunami, Israel llacta jueztaca, ñavi ladopi varahuan huactashpa 
chugrichinga. 
2Ashtahuangarin Efrata nishca Belén pueblolla, canga Judá llactapi tiaj familia 
puracunapi tiangapaca, tucuimanda yali uchilla pueblomi cangui. 
Canmandami, Israel llactata Mandajca ñucapaj ali cachun llujshinga. Pai 
llujshimunacunaca, ñaupa callari huatacunamandallatami” ninmi. 
3Shina cajpipash shuj huarmi vijsayu tucushpa, unguna punlla 
chayangacamanmi, paicunatalla saquinga. Huaquin puchushca paipaj 
huauquicunaca, israelcunahuanmi tigranga. 
4Chai Mandajca, paicunata Mandaj Taita Diospaj ninan jatun ushaihuanmi 
michinga. Chaipimi paicunaca, casilla ali causaita charinga. Mandaj Dios 
jatunyachijpimi, chai Mandajca tucui cai pachata mandajunga. 
5Paimi, ñucanchipaj casilla ali causai canga. Asiriocuna ñucanchi llactaman 
shamushpa, mandashpa tiajuna huasicunata urmachishpa sarunajujpica, 
canchis michijcunata, pusaj mandajcunatami paicunata llaquichingapaj 
cachashun. 
6Paicunami, Nimrod shuti runa causajushca Asiria llactapi causajcunataca, 
espadacunahuan huañuchishpa tucuchinajunga. Shinami ñucanchi llactaman 
llaquichingapaj asiriocuna shamushpa, ñucanchi linderocunata sarushpa 
purinajujmandaca cacharichinga. 
7Jacobopaj miraicunamanda huaquin puchushcacunaca, ashtaca llactacunapaj 
chaupipimi, Mandaj Dios cachamushca paramushna canga. Jihua jahuapi 
urmamuj tamiashnami canga. Chai tamiaca, huañuna aichayu runacuna 
cachamuchunga, na shuyanllu. 

8Chashnallatami Jacobopaj miraicunamanda huaquin puchushcacunaca, shuj 
llactacunapi causajcunapaj chaupipi, ashtaca gentecunapaj chaupipi, sacha 
animalcunapaj chaupipi, millai leonshna canga. Tauca llamacunapaj 
chaupiman, huahua león yaicushcashnami canga. Chai león japishpa sarushpa 
micujujpica, pipash na pacajungapaj calpai ushangachu. 
9Cambaj maquita alsashpami, canda fiñajcunataca llaquichingui. Canda na 
ricunayachijcunaca, tucuillami tucuchi tucunga. 
10Mandaj Diosca, cashnami nin: “Chai punllapica, cashnami tucunga: Cambaj 
caballocunataca, cambaj chaupipillata huañuchishpa, cambaj 
carretacunatapash chingachinajuchunmi mandasha. 
11Cambaj llactapi tiaj pueblocunatapashmi, tucuchinajuchun mandasha. 
Cambaj shinlli torrecunatapash, tucuillatami urmachinajuchun mandasha. 
12Cambaj maquimandaca, yumbucunatapashmi tucuchisha. Chaimandami 
canguna purapica brujocunaca, na ashtahuan tianga. 
13Labrashpa rurashca dioscunatapash, imamambash rijchaj dioscunatapash, 
cambaj chaupipillatami tucuchisha. Shina rurajpimi, cambaj maquihuan 
rurashca dioscunataca, ima horapash na ashtahuan cunguringui. 
14Asera shuti huarmi diosman rijchajcunatapash, cambaj chaupimanda 
anchuchishpami, cambaj pueblocunatapash tucuchisha. 
15Ñucata na cazuj llactacunataca, ninandapacha ñapash fiñarishpami, ñucata 
llaquichishcashnallata llaquichisha” ninmi. 

Miqueas 6 

Mandaj Diosca, shinllitami israelcunata rimashca 

1Cunanga, Mandaj Dios ima nishcata uyaichiyari: “Jatarishpa imata rimana 
cashpapash, urcucunata rimaichilla. Canguna rimashcataca, lomacunapash 
uyashpami ali canman. 

2Cai pachapi tiaj urcucunalla, ucuman tiaj shinlli rumicunalla, Mandaj Dios 
ñuca fiñashpa rimashcata uyahuaichi. Mandaj Dios ñuca agllashca 
israelcunahuan fiñarishpami, paicunataca shinllitapacha rimasha. 
3Ñuca agllashcacunalla, ¿cangunataca imatata rurarcani, na cashpaca imata 
rurashpata fiñachircani? Imata cashpapash, fiñashpa rimahuaichilla. 
4Ashtahuangarin Egipto llactapi huatashcashna causanajujmandaca, ñucami 
llujchishpa pushamurcani. Cangunata pushamuchunga Moisesta, Aaronda, 
Mariatami cacharcani. 
5Ñuca agllashcacunalla, cunanga Moab llactata jatun mandaj Balac rimashpa 
yarichishcata yarichiyari. Beor shuti runapaj churi Balaam shuti runaca, Sitim 
shuti pueblomanda Gilgal shuti puebloman yalijushpa, ima nishpa 
tigrachishcatapash yarichiyari. Chaita yarishpami Mandaj Diosca, imatapash 
cashcatapacha ruraj cajta rijsinguichi” ninmi. 

Imatalla rurachun Mandaj Dios mañashcami 

6Mandaj Diospaj ñaupajpica, ¿imahuanda ricurigrishayari? Jahua pachapi 
causajuj Taita Diostaca, ¿imashnata ninanda alicachishayari? ¿Paipaj 
ñaupajpica, tucuillata rupachina animalta, shuj huatata charij shicucunata 
apashpachu ricurina cani? 
7¿Mandaj Diosca, huaranga huaranga jari llamacunata, na cashpaca chunga 
huaranga jatun larca yacushna aceiteta cujpipash cushijungachu? ¿Ñuca na 
cazushcamandaca, ñuca punda churigutachu cusha? Ñuca alma juchata 
rurashcamandaca, ¿ñucamanda llujshishca huahuatachu cusha? 
8Huañuna aichayu runalla. Paica, ñami cambaj ima ali canatapash villarca. 
Mandaj Diosca, caitallami can rurachunga mañan: Imatapash cashcatapacha 
ruraj cachun, llaquishpa juyaj cachun, cambaj Taita Diospaj ñaupajpi na 
jariyashpa causachunmi munan. 
9Mandaj Diosca, pueblopi causajcunataca caparishpami cayajun. Cambaj 
shutita manllanaca, alipacha yachajushca causanami. Pai llaquichijujtaca 
chasquichiyari. Chaitaca, paimi shinllitapacha churan. 

10Diosta na manllaj runapaj huasipica, ¿nalita rurashpa charishcacuna 
tianrachu? ¿Shinallata millanayachi tucushca nali medidacunapash tianrachu? 
11“Nali pezaj balanzapi pezashpa jatujcunatapash, nali pezaj muchilacunapi 
umachishpa jatujcunatapash, ¿ima nalitapash na ruraj runatashna 
saquishallachu? 
12Ashtacata charijcunaca, macashpa shuhuashpami imatapash ashtahuan 
mirachinajun. Chaipi causajcunaca, llullashpallami rimanajun. Paicunapaj 
shimipi tiaj jallupash, umachingapajllami riman. 
13Chaimandami ñucapash, cangunataca chugrichishpa jamziyachircani. 
Cangunapaj juchacunamandami, llaquinayaita tucuchishpa saquircani. 
14Micushpapash na vijsa pactashpallatami quedanguichi. Chaimandami, 
cangunapaj ñavita urai cumuchi tucunapash, cangunapaj chaupipillata tianga. 
Imata tandachishpapash, na pacai ushashpami puringuichi. Imata 
pacashcatapash, cangunata fiñajcunamanmi cushpa cachasha. 
15Tarpushpapash, imatapash na tandachishpami causanguichi. Olivos granota 
llujchishpapash, chai aceitehuanga na javiri ushashpami causanguichi. Llullu 
vinota llujchishpapash, chai vinotaca na ufiashpami causanguichi. 
16Cangunaca, Omri shuti runa mandashcacunatallami pactachircanguichi. 
Acab shuti runapaj huasi ucu puracuna imatalla rurashcata, paicuna ima 
yuyaita cushcatallami rurashpa purircanguichi. Chaimandami cangunataca, 
llaquinayaita tucuchishpa saquisha. Cambi causajcunapash, asishpa ricui 
tucushcami causanga. Cangunaca, ñuca agllashcacuna nalicachishpa rimajpimi 
causanguichi” ninmi. 

Miqueas 7 

Israelcunami nalita rurashca 

1¡Aij ñucalla! Rupai punllacunapi granocunata tandachishca jipa, puchushcata 
mascanshnami cani. Uvasta pallashca jipa, puchushcata pallajunshnami cani. 

Ashtahuangarin micungapaca, shuj racimollapash na tiarcachu. Ñucaca, punda 
fucushca granoguta tucui shunguhuan micungapajmi munarcani. 
2Cai llactapi causajcunata llaquijmari illarca. Gente purapica, aligutalla ruraj 
runaca pipash na tianllu. Tucuicunami, huañuchishpa yahuarta jichangapaj 
pacalla chapanajun. Tucuicunallatami, linllita churashpa urmachinshna, 
paicunapaj huauquitallata llaquichinajun. 
3Nalita rurashpa pactachingapajmi, jatun mandajca imatapash carachun 
mañajun. Juezpash carashcata japishpami, ima llaquitapash alichin. 
Mandajpash, paipaj shungu munashcata rimashpaca, chaitapachami ruran. 
4Paicuna purapi alicachi tucushca runaca cashashnami. Aliguta ruraj runapash, 
zarza casha yurashnami. Chapariashpa cuidaj runacuna villashcashnallatami, 
llaquichi tucuna punllapash pactamujun. Cunanmi muspachi tucunguichi. 
5Cangunapaj cumba imata nijpipash, na crinallachu canguichi. Jatun 
mandajtapash, na yariashpa causanachu cangui. Canhuan puñuj cambaj 
huarmimambash, imatapash ama parlanguillachu. 
6Churica taitatami na cazun, ushipash mamatami macan, jachumbash 
suedratami jariyan. Runata fiñajcunaca, quiquin huasi ucu purallatami. 
7Ashtahuangarin ñucaca, Mandaj Diostami ricuriasha. Ñucata quishpichij Taita 
Diostami shuyasha. Ñuca Taita Diosmi, ñuca mañajujtaca uyahuanga. 

Mandaj Diosmi michagutapash, cacharichinatapash apamun 

8Ñucata fiñajlla, ñucamandaca ama cushijuichu. Ñucaca urmashca cashpapash, 
jatarishallami. Yana yana tutapishna causajujpipash, Mandaj Diosmi ñuca 
michagushna canga. 
9Ñucaca juchata rurashpami, Mandaj Diosta fiñachishcani. Chaimandami 
cunanga, ñuca imatalla rurashcacunata ricuchishpa alichingacaman, pai 
fiñarishpa cachamushca llaquitaca apajunalla cani. Paimi, ñucataca 
michamanshna llujchihuanga, pai imatapash cashcatapacha ruraj cajtaca 
ricushapachami. 

10Shina rurashcataca, ñucata fiñajpash ricushpami, ninanda pingai tucunga. 
Paica ñucataca: “¿Canda Mandaj Taita Diosca maipitayari?” ninmi carca. 
Ashtahuangarin cunanga paitarami, ñangunapi sirij turutashna sarushpa 
llaquichijujta, ñuca ñavihuambacha ricusha. 
11Cambaj muyundi jatun pircacuna urmashcata alichina punllami chayamujun. 
Chai punllapimi, linderocunapash ashtahuan caruman miranga. 
12Chai punllapica, Asiria llactamandapash, muyundi jatun pircahuan 
pueblocunamandapashmi, cambajman shamunajunga. Muyundi jatun 
pircahuan pueblocunamanda, jatun Yacu ladocaman causajcunapash, mama 
cuchamandaca caishuj mama cuchacaman, caishuj urcumandaca chaishuj 
urcucamanmi causaj shamunajunga. 
13Cai pachapi causajcunaca, imatapash nalita rurashcamandami, llaquinayaita 
tucuchi tucunga. 

Mandaj Diosca, israelcunata llaquingami 

14Can agllashcacunataca, cambaj tauna caspihuan michipangui. Cambajlla 
cachun agllashca llamagucunaca, ali jihua tiaj urcupimi paicunalla causanajun. 
Paicunataca, punda huatacunashnallata Basán shuti, Galaad shuti urcu 
jihuacunaman pushapairi. 
15Ñucami, Egiptomanda llujchimui punllapi juyaillacunata rurashcashnallata 
rurashpa ricuchisha. 
16Tucui ushaita charishcata ricushpami, shuj llactacunapi causajcunaca 
ninanda pingai tucunajunga. Maquita shimipi churashpami, rinripash na 
uyajcuna tucunajunga. 
17Paicunaca, culebrashnami ñutu alpata lambinajunga. Culebracuna 
manllarishpa chujchunshnami, utujupi chujchunajunga. Paicunaca, ñucanchita 
Mandaj Taita Diospajmanmi, manllaihuan chujchushpa tigrarinajunga. Can 
llaquichinatami manllanajunga. 

18Taita Dioslla, canshnalla shuj Diosca, ¿pita tiangayari? Canga, can agllashca 
puramanda huaquin puchushcacuna ima nalita rurashcatapash cungajmi 
cangui. Paicunapaj juchatapash cungajmi cangui. Paica, na causaita 
causaicaman fiñarinllu, ashtahuangarin llaquij cajta ricuchishpami cushijun. 
19Paica, cutinllatami ñucanchitaca llaquinga. Ñucanchi ima nalita 
rurashcacunatapash pambangami. Ñucanchi juchacunatapash, mama cucha 
ucu ucumanmi shitanga. 
20Ñucanchi ñaupa taita Jacobomambash, taita Abrahammambash 
llaquishapachami nishpa, na llullashpa juramentushcataca 
pactachinguipachami. 

Nahum 

Nahum 1 

Taita Dios fiñarishpa llaquichinatami villajun 

1Nínive shuti pueblota Dios llaquichinatami villashca. Elcos shuti pueblomanda 
Nahum shuti runa, muscuipishna ricushcata escribishca libromi. 
2Mandaj Diosca, paipajlla cachun munaj Taita Diosmi. Imashna 
llaquichishcashnallata llaquichij Diosmi. Mandaj Diosca, imashna 
llaquichishcashnallata llaquichij, ninanda fiñarij Diosmi. Paita na 
ricunayachijcunatapash, imashna llaquichishcashnallata randi llaquichin. Pai 
fiñarishcataca, paita fiñajcunamanmi alichin. 
3Mandaj Diosca na ñapash fiñarij, ninan ushaita charij Diosmi. Nalita ruraj 
runataca, ima nalitapash na rurajtashnaca na ricungachu. Mandaj Diosca ninan 
huairahuan tamiapi, jatun acapanapimi purin. Fuyupash, pai purina ñutu 
alpashnami. 
4Paica, mama cucha yacutapash rimashpami chaquichin. Chaimandami jatun 
yacucunapash, tucuilla chaquin. Basán shuti llactapash, Carmelo shuti, Líbano 
shuti urcucunapi tiaj sisacunapashmi tucuchi tucurca. 
5Paipaj ñaupajpica, urcucunapash chujchunmi, lomacunapash yacuyanmi. Pai 
ricurijpica, alpapash manllarinmi. Cai pachapash, paipi causajcunapash 
tucuillami manllarin. 
6Pai fiñarishcapaj ñaupajpica, ¿pita shayajungallayari? Nina japirinshna pai 
fiñarishcapaj ñaupajpica, ¿pita shayarishpa quedai ushangayari? Pai ninanda 
fiñarishcapash, rupajuj ninashnami talirijun. Chaihuanmi, jatun jaca 
rumicunapash chaupirin. 
7Mandaj Diosca alimi. Paica, ninan llaqui punllapipash shinlli torreshnami. 
Paitalla yariashpa causajcunataca rijsinmi. 

8Ashtahuangarin paita na ricunayachijcunataca, manllanayai yacuta 
jundachimunshnami tucuchinga. Paita fiñajcunataca, yana yana tutami 
catiriashpa llaquichinga. 
9¿Cangunaca, imata yarishpata Mandaj Diostaca fiñanguichi? Paica 
tucuchingami. Paita fiñajcunataca, na ishcai viajeta llaquichingachu. 
10Huatarishpa viñashca cashacunashna cashpapash, ninandapacha 
machashcacuna cashpapash, alipacha chaquishca fangashnami tucuchi 
tucunga. 
11Canmandami, Mandaj Diosta fiñashpa nalita yarij runaca llujshirca. Paica, 
jatun nali yuyaita cuj runami. 
12Chaimandami Mandaj Diosca, cashna nin: “Paicunaca, casilla ali causaita 
charishpapash, ashtaca ashtacacuna cashpapash, anchuchi tucungami. 
Paicunaca chingangami. Candaca, ninandapachami ña llaquichircani, na 
ashtahuan llaquichishachu. 
13Cunanga, paicuna huatashca cambaj jahuapi yugotapash faquishpami, canda 
huatashca yugo caracunatapash fitisha” ninmi. 
14Ashtahuangarin Mandaj Diosca, canmandaca cambaj shutita yarinallapash 
ama tiachunmi mandanga. “Cambaj diospaj huasipi tiajuj labrashpa rurashca 
diostapash, yacuyachishpa rurashca diostapash tucuchishami. Cambash 
imapajpash na valij tucushcamandami, canda pambana utujutapash chaipillata 
churasha” ninmi. 

Nínive shuti pueblota llaquichinatami villashca 

15Ricuichi, casilla ali causaimanda ali villaita villajmari, jahua urcucunata 
shamujun. Judá llactalla, canga fiestacunata rurailla. Can imagutapash 
Diosman carasha nishcataca pactachilla. Chai nalita ruraj runaca, cutinga na 
ashtahuan llaquichingachu, paica ñami chingaita chingarca. 

Nahum 2 

1Canda fiñashpa tucuchij runami vichai rirca. Shinlli torretapash 
ricurianguiyari. Ñandapash chaparianguiyari, shinllita chumbiliriyari, ushaita 
ashtahuan japiyari. 
2Mandaj Diosca, Jacobopaj miraicuna juyailla canataca, israelcuna juyailla 
canashnallatami cutin alichinga. Shuhuacunami, paicuna imata 
charishcacunataca shuhuashpa apanajurca. Paicunataca, uvas retoñotashnami 
sarunajurca. 
3Paicunapaj shinlli soldadocunapaj jarcarina escudocunaca, pucayashcami 
canga. Chai soldadocunapash, yanalla puca churajunata churajushcami canga. 
Macanajuna carretacunaca, michumbi ninata japichishcashnami canga. Chai 
alichirinajui punllapica, haya nishca quirucunapashmi chujchunga. 
4Macanajuna carretacunahuanga, plazacunamanmi calpashpa yaicunajunga. 
Ñangunapipash culunlla huacashpami, ruedacunaca muyunajunga. Chai 
carretacunaca, ninata japichishca michunshnami ricuringa. Chaicunaca, 
punchapamba shitamunshnami calpanajunga. 
5Paica, paipaj shinlli soldadocunatami yaringa. Paicunaca, 
shamunajushpallatami sarurinajunga. Pirca ladoman ucha rishpami, jarcashpa 
macanajungapaj alichirinajunga. 
6Jatun yacucunapaj pungucunapash pascaringami. Chai yacucunami, 
mandashpa tiajuna huasitapash urmachinga. 
7Jatun mandaj huarmitaca, prezumi japinga. Paita vichai apamuchun 
mandajpimi, paita servij huarmicunaca, pechopi huactarishpa 
palomacunashna huacashpa apanajunga. 
8Ñaupa punllacunaca, Nínive shuti puebloca, cuchayashca yacushnami carca, 
ashtahuangarin paicunaca pacajungapajmi calpanajun. Paicunataca: 
“¡Shuyaichi, shuyaichi!” nijpipash, pipash na tigrashpa ricunllu. 
9Culquitapash, orotapash japishpa apaichilla. Chai tucui juyailla, valishca 
munanayai charishcacunaca mashnata apanajujpipash, na tucuringachu. 

10Chushaj, shaijushca, llaquinayaita tucuchi tucushcami quedashca. 
Shungupipash ña huañugrijunshnami tucushca. Cunguripash chujchujuj, 
vijsatapash nanachijuj, ñavipash, quillu quillumari tucushca. 
11Leonguna causana pushtupash, leongunapaj huahuacuna mapayachishca 
utujucunapash, taita leonbash, mama leonbash, leongunapaj huahuacuna 
tandanajushpa causana utujucunaca, ¿imata tucushcayari? Paicunataca, pipash 
na manllachi ushanllu carca. 
12Leonga, paipaj huahuacunamambash, paipaj huarmicunamambash 
carangapajmi, huañuchishpa ashtaca aichata apamun carca. Paicuna causana 
utujucunapica, aichacunata shuhuashcacunatami jundachin carca. 

Nínive shuti pueblota tucuilla tucuchinatami villajun 

13Tucuita Mandaj Diosca, cashnami nin: “Ricui, canda llaquichingapaca 
caipimi cani. Macanajuna cambaj carretacunata rupachijpimi, cushni 
llujshijunga. Cambaj maltun leongunataca, espadami micunshna tucuchinga. 
Llactamandaca, can shuhuashcatapash chingachishami. Cambaj villajcuna 
villashcapash, ima horapash na ashtahuan uyaringachu” ninmi. 

Nahum 3 

1Huañuchishpa yahuarta jichaj pueblolla, ¡aij imachari tucungui! Canga, 
llullahuan, macashpa quichunahuan tucui jundami cangui. Shuhuanataca 
napacha saquircanguichu. 
2Azialhuan astishcapash, carreta ruedacuna culun nishcapash, caballocuna 
ninanda calpashcapash, carretacuna fahuashcapashmi uyaringa. 
3Caballopi tiarishca jariyashca runapash, punchapamba espadapash, 
punchapamba lanzapashmi ricuringa. Ashtaca ashtacacunami huañunajunga. 
Cuentaitapash, na ushaimi huañushca canga. Chai huañushcacunapillatami 
nitijanajunga. 
4Culquimanda huainayaj huarmishna, juyailla ricurishpami ninandapacha 
nalicunatalla rurashpa causarcangui. Brujianatapash yachachijmi carcangui. 

Shuj llactacunapi causaj gentecunatapash huainayachishpa, brujiashpami 
umachin carcangui. Chaimandami, chai llaquicunaca japinga. 
5Tucuita Mandaj Diosca, cashnami nin: “Ricui, canda llaquichingapaca caipimi 
cani. Cambaj churajunataca, cambaj ñavicaman vichai llatanashpami, shuj 
llactacunapi causajcunapaj ñaupajpi ricuchisha. Cambaj pinganayai 
lluchullataca, llactata jatun mandajcunamanmi ricuchisha. 
6Cambaj jahuapica, mapacunata shitashpami, rimashpa pingaichisha. Candaca, 
huanutashnami saquisha. 
7Canda tucui ricujcunami, canmandaca anchurishpa cashna ninajunga: ‘Nínive 
puebloca, llaquinayaitami tucuchi tucushca. ¿Maijanshi paitaca llaquinga? 
Canda cushichijcunataca, ¿maipita mascashayari?’ ninajungami. 
8¿Canga, Nilo shuti jatun yacu ladopi tiaj Tebas shuti pueblotapash yalichu 
cangui? Chai pueblo muyundipica, jatun yacucunami tian. Chai pueblopaj 
macanajuna baluarte nishcashnaca, mama cuchami carca. Muyundi jatun 
pircashnaca, yacucunami carca. 
9Etiopía llactaca, paipaca shinlli torreshnami carca. Egiptopi causajcunapash, 
cuidanataca napacha saquinllu carca. Fut shuti, Libia shuti llactacunapi 
causajcunapash, paita ayudajcunami carca. 
10Shina cajpipash paica, prezu apai tucurcami. Paipaj huahuacunatapash, ñan 
cruzarijuj tucui esquinacunapimi, maipipash cachun shitashpa 
huañuchinajurca. Jaricunataca, suerteta rurashpami apanajurca. Tucui alicachi 
tucushcacunapash, grillocunata churachi tucushpami, prezu apai tucunajurca. 
11Cambash machachi tucunguimi, ucupipash vichai tucunguimi. Canda 
fiñajcuna shamujpica, cambashmi pacajunata mascagringui. 
12Cambaj shinlli torrecunaca, ali granota fucushca jigos yurashnami canga. 
Yurata cuyuchijpica, jigoscunaca micungapaj munajcunapaj shimipimi urman. 
13Ricui, cambaj soldadocunaca, huarmicunashnami cambaj chaupipica canga. 
Cambaj pueblopi tiaj pungucunapash, canda fiñajcuna yaicuchunga, caiman 

chaiman pascaringallami. Cambaj pungu aldabacunatapash, ninami 
tucuchinga. 
14Chaupipi churashpa macanajui punllapaca, yacuta ashtangui. Cambaj shinlli 
torrecunataca, ashtahuan alichingui. Turuman yaicushpa, turuta sarungui. 
Cambaj jornotapash alichingui. 
15Chaipimi, candaca nina tucuchinga, espadahuambashmi huañuchinajunga. 
Pulgón nishca juru langanshnami, candaca tucuchinga. Canga, langosta nishca, 
langostón nishca jurucunashna mirayari. 
16Canga randishpa jatujcunataca, jahua pacha luzerocunatapash yalimi 
mirachircangui. Paicunataca, langosta jurucunashnami, prezu japishpa 
apashpa rirca. 
17Cambaj mandajcunaca, langosta jurucunashnami canga. Can 
alicachishcacunapash, langostacuna fuyushna shamunshnami, chiri punllapi 
pirca jahuapi tiarinshna tiarinajunga. Indi shamujpica rinllami. Shina rijpica 
paicuna maipi cajtaca, pipash na yachanllu. 
18Asiria llactata jatun mandajlla, cambaj michijcunaca puñunajurcami. Cambaj 
shinlli soldadocunaca samanajurcami. Cambaj llactapi causajcunaca, 
urcucunamanmi caita chaita rinajurca, paicunata tandachijca, pipash na 
tianllu. 
19Cambaj tullu faquirishcata alichina jambica, na tianllu. Cambaj chugrica, na 
jambinallachu. Canga, tucuicunatami llaquichishpa causarcangui. 
Chaimandami can llaquichi tucushcata uyajcunaca, tucuicuna maquita 
huactarinajunga” ninmi. 

  



2655 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

Habacuc 

Habacuc 1 

Imatapash cashcatapacha na ruranajujpimi, Diosman Habacuc villashca 

1Profeta Habacuc shuti runagumi, Dios villashcata ricushca. 
2Mandaj Dioslla, ¿ima punllacunacamanda caparishpa mañajujpipash, na 
uyagrihuangui? Ninandapacha llaquichishcamanda caparishpa villajujpipash, 
¿ima punllacunacamanda na quishpichigrihuangui? 
3¿Imashpata nalicunatara ricuchishpa, llaquicunata ricuchun saquihuangui? 
Ñuca ñavipica tucuchijcuna, ninandapacha llaquichijcunami ricurin. 
Fiñanajushpa rimarijcuna, maitapash rimarijcunami jatarinajun. 
4Chaimandami mandashcapash, yangapi churai tucushca. Ima llaquita 
alichinapash, na chashna cashcapacha llujshinllu. Chaimandami canda na 
manllaj runaca, imatapash cashcatapacha ruraj runatara llaquichin. Shinallata 
imatapash cashcatapacha ruranapash, nalimi llujshin. 

Judá llactataca, caldeocunami llaquichinga 

5“Shuj llacta puracunata ricuichi. Chaita ricushpaca manllarichi. Ñucaca, 
canguna causajui punllacunapimi, shuj ruranata rurasha. Chai rurashcata 
villajpipash, na crishpami puringuichi. 
6Ricuichi, ñucaca caldeocunapimi cangunata llaquichina yuyaita cugrini. 
Paicunaca, imapash cachun, ñapash llaquichishpa huañuchijcunami. 
Paicunaca, tucui llactacunata purishpami, shujcunapaj huasicunata 
quichunajun. 
7Paicunaca manllanayaipacha, jatun nali runacunami. Imatapash 
cashcatapacha ruranatapash, alicachi tucunatapash, paicunapaj munaillatami 
ruranajun. 
8Paicunapaj caballocunaca, leopardocunatapash yali calpajcunami canga. Tuta 
purij atujcunatapash yali millaicunami canga. Paicunapaj caballocunapi tiarij 
soldadocunaca, ashtaca ashtacacunami caru carumanda shamunajunga. 

Paicunaca, jatun angacuna micungapaj jahuata ñapash shamunshnami 
shamunajunga. 
9Tucui paicunami, japishpa llaquichingapaj shamunajunga. Ninanda 
manllachinaca, paicunata ñaupashpami rijun. T'iyu alpata tandachinshnami, 
prezu japinajunga. 
10Jatun mandajcunatapash na cazushpami asinajunga, mandajcunataca 
asishpami ricunajunga. Tucuilla cambaj shinlli torrecunata ricushpami 
asinajunga. Alpata mundunashpa yaicushpami, pueblota quichunga. 
11Chai jipaca, jatun acapanashnami yalinajunga. Paicunaca, ñucanchi diosmi 
ushaita caran nishpami nalicachinajunga” nijurcami. 

Habacuc runagumi, Taita Diosta rimashca 

12Mandaj Dioslla, ñuca Taita Dioslla, jucha illaj ñuca Dioslla. Canga, ¿nachu 
imapash nara tiajpillata ña causarcangui? Shina cashcamanda ñucanchica, 
napacha huañushunllu. Mandaj Dioslla, llaquichinajuchunmi paicunataca caipi 
churarcangui. Jatun Rumishna Dioslla, canga llaquichinajuchunmi 
paicunataca callarichircangui. 
13Canga, jucha illajpacha cashpami, nalitaca napacha ricunayachingui. Ima 
nalitapash, napacha ricui ushanguichu. ¿Imashpata yangapi churajcunataca 
ricujunguilla? Canda na manllaj runaca, paita yali imatapash cashcatapacha 
ruraj runatarami llaquichijun. Chaitaca, ¿imashpata upalla ricujunguilla? 
14¿Imashpata runacunataca, mama cuchapi tiaj pijicunatashna, pambata 
llucashpa purij, animalcunatashna mandaj illajta saquingui? 
15Paicunaca, tucuicunatami anzuelo nishcahuan llujchinajunga. Shinallata 
linllihuan japishpami, paicunapaj jirru linllicunapi tandachinajunga. Chashna 
tandachishpami, ninandapacha cushijushpa asinajunga. 
16Shina tandachishcamandami, paicunapaj linlliman animalcunata cushpa 
huañuchinajunga. Jirru linllicunamambash, sahumeriotami cushnichinajunga. 

Chaicunahuanmi, ima charinacunataca ashtahuan mirachinajurca, ashtahuan 
vira micunatami micunajurca. 
17¿Paicunaca, chai linllimandaca tucuringacaman talinajungallachu? 
Llactacunata cutin cutin llaquichishpa tucuchinataca, ¿nachu llaquinga? 

Habacuc 2 

Mandaj Diosca, Habacuc shuti runagumanmi tigrachishca 

1Chapachun churashcapimi chapashpa shayajusha. Shinlli torre jahuapimi 
shinlli shayarishpa, tutapash na puñushpa, ñucaman imata nijta uyariajushalla. 
Ñuca rimashcata tigrachingacaman chapariajushallami. 
2Mandaj Diosca, cashna nishpami ñucaman tigrachihuarca: “Muscuipishna 
imata ricushcatapash escribingui. Chaita maijambash leyishpaca, ucha 
villangapaj calpachun, rumi tablacunapi ricuchingui. 
3Muscuipishna ricushcacunaca, huaquin huatacuna yalishpapash, ñapashmi 
tucuringa. Shina cashpapash, na llullangachu. Na ucha pactajpipash 
chapariajuilla, shamungapachami, na unayangachu. 
4Ricui, nali shunguta charij runaca jariyanllami. Ashtahuangarin imatapash 
cashcatapacha ruraj runaca, crishcamandallami causanga. 
5Shinallata vinota ufiaj runaca umachij, jariyashpa jatun tucuj runami. Paica, 
na causajungallachu. Paipaj almaca, Seol pascarinshnami carca. Paica, 
huañuishna na amingachu. Ashtahuangarin paipajlla cachunmi, tucui 
llactacunapi causaj gentecunata tandachijurca” nijurcami. 

Imatapash cashcatapacha na rurajcunata llaquichijpimi, aij nijunga 

6¿Nachu tucui caicunataca, yarichij shimicunahuan paitaca rimanajunga? 
¿Nachu ninanda asishpa, paitaca rimanajunga? Paitaca, cashnami ninajunga: 
“Napash paipaj cajpita ninanda mirachij runaca, ¡aij imachari tucunga! ¿Ima 
punllacamanda ashtahuan ashtahuan prendacunata japishpa, jahuan jahuan 
mundunajunalla carca?” ninajungami. 

7Canman divijcunara, cungashcapi jatarishpaca, ¿nachu candara 
llaquichinman? Canda chujchuchijcuna rijcharishpaca, ¿nachu can ima 
charishcacunata quichushpa apanman? 
8Ashtaca llactacuna ima charishcacunata quichushpa can apashcamandami, 
tucui shuj gentecunapash can ima charishcacunata quichushpa apanajunga. 
Gentecunata huañuchishpa yahuarta jichashcamanda, llactacunata, 
pueblocunata quichushcamanda, chaipi tucui causajcuna ima charishcacunata 
can shuhuashcamandami, chashna apanajunga. 
9Imatapash cashcatapacha na rurashpata, paipaj huasipi ashtacatapacha 
charingapaj ninandapacha munaj runaca, ¡aij imachari tucunga! Paica, jatun 
llaquimanda pacajungapaca, paipaj huasitaca, tazinda jahuaman churanshna 
shinllita churangapajmi, chashna ruran. 
10Pinganayaita rimashpa yarichishca shimicunatami, cambaj huasipi 
chasquircangui. Ashtaca gentecunatami, llaquinayaita tucuchircangui. Shina 
rurashpami, cambaj causaitallata llaquichingapaj, juchata rurarcangui. 
11Rumicunaca, muyundi pirca jahuamandami caparinajunga. Caspicunaca, 
maipi churashcamandami tigrachinajunga. 
12Gentecunapaj yahuarta jichashpa pueblota shayachij runalla, nalita 
rurashcacunahuan pueblota callarichij runalla, ¡aij imachari tucunga! 
13¿Nachu caica, tucuita Mandaj Diosmanda canga? Ninapi rupachunllami, 
gentecunaca imatapash ruranajunga. Shuj llactapi causajcunapash, 
yangallatami ninanda shaijunajunga. 
14Imashnami mama cuchaca yacuhuan junda, chashnallatami cai pachaca 
Mandaj Dios punchapamba cajta rijsishca yuyaihuan junda canga. 
15Shujcunaman ufiachij runalla, ¡aij imachari tucunga! Paipaj lluchullata 
ricungapaj machangacaman jayajta ufiachij runalla, ¡aij imachari tucungui! 
16Canga, alicachi tucungapaj randica, alicachi tucushcatapash ninandami 
huaglichi tucushcangui. Cambash ufiayari, cambash lluchulla tucunguillami. 

Mandaj Diospaj ali lado maquipi charijuj vasomandami, canmambash 
ufiachinga. Can juyailla cajtaca, shunguta tigrachinshnami rimashpa 
pingaichinga. 
17Líbano shuti llactapi causajcunata macashpa can shuhuashca llaquillatami, 
candapash japinga. Sachacunapi causanajuj animalcunata huañuchishpa 
tucuchishcashnallatami, llaquichi tucungui. Gentecunata huañuchishpa 
yahuarta jichashcamanda, paicunapaj alpata shuhuashcamanda, shinallata 
pueblocunamandapash, chaipi causajcuna ima charishcacunatapash 
shuhuashcamandami llaquichi tucungui. 
18Labranata yachaj runa labrashpa rurashca diosca, ¿imapajta ali? 
Yacuyachishpa rurashca diospash llullanatalla yachachij cashcamandaca, 
¿imapajta ali? Imamambash rijchaj, na rimaj dioscunata ruraj runaca, pai 
rurashcatallatami yariashpa causan. 
19Caspitara: “Rijchari” nij runapash, na rimaj rumita: “Jatari” nij runapash, ¡aij 
imachari tucunga! ¿Chai diosca, imatapash yachachi ushangachu? Ricuichi, 
chai diosca orohuan, culquihuan quilpashcallami. Paipica, samaipash na 
tianllu. 
20Ashtahuangarin Mandaj Diosca, paipajlla shicanyachishca huasipimi 
causajun. Cai pachapi tucui causajcuna, paipaj ñaupajpica upalla caichi. 

Habacuc 3 

Habacuc shuti runaguca, Diosta mañashcami 

1Profeta Habacuc shuti runagumi, Sigionot nishca tonopi candashpa, Diosta 
mañarca: 
2Mandaj Dioslla, cambaj Shimita uyashpaca, manllarircanimi. Mandaj Dioslla, 
imata can rurashcataca, cunan huatacunapash cutin mushujyachipairi. 
Chaicunataca, cunan huatacunapash, cutin rurashpa ricuchipairi. Can 
fiñarishca cashpaca, llaquinata yaripairi. 

3Taita Diosca, Temán shuti llactamandami shamunga. Jucha illaj Diosca, Parán 
shuti urcumandapachami shamunga. Selah Jahua pachataca, paipaj 
punchapambami quilparca. Cai pachapica, paita alicachishca shimicunami 
jundarca. 
4Pai punchayachijujca, michashnami carca. Paipaj maquimandaca, 
punchapamba rayocunami llujshijurca. Chaipimi paipaj ushaica, pacalla 
tiajurca. 
5Paipaj ñaupajpica, huañuchij ung:uimi rijurca. Paipaj chaquimandaca, nina 
rupajuj carbongunami llujshijurca. 
6Paica jatarishpami, cai pachataca medirca, ricushpallami gentecunatapash 
chujchuchirca. Punda huatacunamanda tiaj urcucunapashmi ñuturirca. Punda 
huatacunamanda tiaj lomacunapash, pingai tucushpami cumurinajurca. Paipaj 
ñangunaca, causaita causaicamanmi. 
7Cusán shuti llactapi tiaj carpacunaca, llaquilla cajtami ricurcani. Madián shuti 
llactapi tiaj carpacunapashmi chujchunajurca. 
8Mandaj Dioslla, ¿jatun yacucunahuanllu fiñarircangui? ¿Canga, jatun 
yacucunahuanllu fiñarircangui? ¿Cambaj caballocunapi, cambaj mishana 
carretacunapi tiarishpaca, mama cuchata fiñashpachu chashna tiarircangui? 
9Cambaj arcopash, tucuillami ricurirca. Aillucunaman juramentushcapash, 
pactanapacha shimicunami carca. Selah Pambacunatapash, jatun 
yacucunahuanmi huaicuyachircangui. 
10Canda ricushpaca, urcucunapashmi manllarirca, yacupash ninanda 
jundashpami yalirca. Manllanayai ucu ucu yacucunapash caparishpami, 
jahuaman maquita alsanshna jatarirca. 
11Indipash, lunapash, chai pushtupimi shayarirca. Cambaj flechacuna 
punchayachijpi, cambaj ninan punchapamba lanza punchayachijpimi 
calpanajurca. 

12Canga, ninanda fiñarishpami, cai pachataca sarurcangui. Ninandapacha 
fiñarishpami, shuj llactacunapi causajcunataca, trillanshna tucuchircangui. 
13Can agllashcacunatapash, aceitehuan javi tucushca cambaj jatun 
mandajtapash, ayudangapajmi llujshircangui. Canda na manllaj runapaj 
huasica, tucuicunapaj umashna cajpipash, allashpa urmachircanguillami. 
Callari rumicuna ricuringacamanmi urmachircangui. Selah 
14Paicunapaj soldadocunataca, paicunapaj flechacunahuanllatami, umata 
utujurcangui. Ninan huairahuan tamiashna, caiman chaiman cachangapajmi 
yaicumunajurca. Paicunaca pacalla langashna, imagutapash na charij runata 
llaquichishun yashpami cushijunajurca. 
15Caiman chaiman cuyurijuj mama cucha yacu jahuataca, cambaj 
caballocunapi tiarishpami purijurcangui. 
16Chaita uyashpami, vijsa ucucaman manllarircani. Rimajta uyashpaca, ñuca 
shimipashmi chujchurca. Ñuca tullucunapash ismujunshna tucushpami, ñuca 
shungupica chujchujurcani. Gentecunata llaquichingapaj, paicunapaj 
soldadocunahuan vichai shamujpipash, ñucaca chai ninan llaqui punllapica, 
casilla tiajushallami. 
17Jigos yuracuna na sisajpipash, uvas yuracuna na granujpipash, olivoscuna na 
fucujpipash, chagracuna na fucujpipash, llamacuna pambamanda 
tucurijpipash, huarmi huagracuna corralcunapi illajpipash, 
18tucui chashna tucujpipash ñucaca, Mandaj Dioshuanmi cushijusha. Ñucaca, 
ñucata quishpichij Taita Diospimi cushijuita charisha. 
19Mandaj Jatun Diosca, ñucapaj shinlli torreshnami. Paimi, ñuca chaquitapash, 
tarugatashna ucha calpajta ruran. Jahua urcucunapipash, paimi cuidashpa 
pushahuan. Cuerdayu ñuca tocanacunapi tocashpa, candajcunata mandaj 
candachinami. 

Sofonías 

Sofonías 1 

Mandaj Dios ninanda fiñarishpa llaquichina punllami chayamunga 

1Mandaj Diosca, cai shimicunatami, Cusi shuti runapaj churi Sofonías shuti 
runaguman villarca. Cusi shuti runaca, Gedalías shuti runapaj churimi carca. 
Gedalías runaca, Amarías shuti runapaj churimi carca. Amarías shuti runaca, 
Ezequías runapaj churimi carca. Amón shuti runapaj churi Josías runa, Judá 
llactata mandajui huatacunapimi villarca. 
2Mandaj Diosca, cashnami nin: “Cai pachapi tucui imalla tiajcunataca, 
tucuillatami tucuchisha. 
3Gentecunata, animalcunatapashmi tucuchisha. Jahuata rij alasyu 
animalcunatapash, mama cuchapi causaj pijicunatapashmi tucuchisha. Diosta 
na manllajcunatapash chingachishami. Cai pachapi causaj gentecunatapash, 
tucuillatami tucuchisha” ninmi Mandaj Diosca. 
4“Judá llactapi causajcunata, Jerusalenbi tucui causajcunataca, ñuca maquita 
chutashpami llaquichisha. Baal shuti diosmanda imalla puchushcacunatapash, 
yanga dioscunata servijcunandi, curacunandimi, caimandaca tucuillata 
anchuchisha. 
5Huasi jahuacunapi cungurishpa, jahua pachapi tiajcunata mañajcunatapash, 
Mandaj Diospaj shutipi, Milcom shuti diospaj shutipi juramentushpa 
cungurijcunatapashmi tucuchisha. 
6Mandaj Diosta catijushcata saquishpa anchurijcunatapash, Mandaj Diosta na 
mascashpa, imata cashpapash paita na tapujcunatapashmi tucuchisha” ninmi. 
7Mandaj Jatun Diospaj ñaupajpica upallaichi. Mandaj Dios shamuna punllami, 
ña pactamujun. Mandaj Diosca, pai huañuchishcata alichishpallami 
micungapaj shamuchunga, ña cayashca. 

8“Mandaj Dios ñuca huañuchijui punllacunapica, mandajcunata, jatun 
mandajpaj churicunata, shuj llactamanda churajunata churajui tucui 
gentecunatapashmi llaquichisha. 
9Shinallata chai punllapillatami, pungu jahuata fahuajcunata, shuhuashpa, 
umachishpa, amocunapaj huasicunapi jundachijcunatapash llaquichisha. 
10Mandaj Dios ñucami, cashnatapash nini: Chai punllapica, Pijihuan yaicuna 
pungumandaca, caparinajujmi uyaringa. Caishuj cati pungumandaca, 
huacashpa caparinajujmi uyaringa. Lomacunamandaca, ninanda manllarishpa 
caparinajujmi uyaringa. 
11Mactes shuti pambapi causajcunalla, caparishpa huacaichiyari. Chaipi 
randishpa jatushpa causaj tucui gentecunapash tucuchi tucushcami. Culquita 
apamujcunapash, tucuchi tucushcami. 
12Chai punllacunapica, cashnami tucunga: Jerusalenbi causajcuna imatalla 
rurashcataca, michata japichishpami aligutapacha ricusha. Shina rurashpami, 
sangu asentarishca vinoshna imatapash na manllashpa causanajuj 
runacunataca llaquichisha. Paicunapaj shungupica, cashnami ninajunga: 
‘Mandaj Diosca ima alitapash, ima nalitapash na rurangachu’ ninajungami. 
13Chaimandami, paicuna ima charishcacunataca shuhuashpa apanajunga. 
Paicunapaj huasicunapash, llaquinayaitami tucuchi tucunga. Huasicunata 
shayachishpapash, chaipica na causanajungachu. Uvasta tarpushpapash, chai 
uvas chagracunamanda vinotaca na ufianajungachu” ninmi. 
14Mandaj Dios shamuna jatun punllami ña chayamujun, ñallapachami 
chayamunga. Mandaj Dios llaquichijui punllapica, jatun llaqui, huacai 
punllami canga. Chai punllapica, ninan shinlli runapash llaquinayaitami 
caparinga. 
15Chai punllapica, ninanda fiñarishpa llaquichina punllami canga. Ninan 
llaqui, imata ruraitapash na ushana punllami canga. Ninanda caparina, 
llaquinayaita tucuchi tucuna punllami canga. Yana yana tuta, amsa punllami 
canga. Fuyupash quilpashca, manllanayai amsa punllami canga. 



2664 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

16Chai punllapica, trompetata huacachishpami, pueblo muyundi jatun pirca 
jahuacunamandapash, jatun torre jahuacunamandapash caparinajunga. 
17“Mandaj Dios ñucata fiñashpa, juchata rurashcamandami runacunataca 
ninandapacha llaquichisha. Chaimandami paicunaca, ñausashna maitapash 
purinajunga. Paicunapaj yahuarpash, ñutu alpashnami taliringa. Paicunapaj 
cuerpopash, huanushnami shitai tucunga” ninmi. 
18Mandaj Dios ninanda fiñarishpa llaquichijui punllapica, paicunapaj 
culquipash, oropash, na quishpichi ushangachu. Paipajlla cachun munashpa 
nina japirinshna fiñarishcahuanmi, tucui cai pachaca tucuringa. Cai pachapi 
tucui causajcunaca, ñapash tucuchi tucungapachami. 

Sofonías 2 

Ladolla llactacunataca llaquichingami 

1Llactapi causaj na pingaj gentecunalla, tandanajushpa aliguta yarichiyari. 
2Llaquichishami nishcapash nara pactajpillata, punllapash jupashna nara 
yalijpillata, ninanda fiñarishcapash cangunapaj jahuapi nara shamujpillata, 
Mandaj Dios ninanda fiñarina punllapash cangunapaj jahuapi nara 
shamujpillata, aliguta yarichiyari. 
3Cai pachapi causanajuj ali shungu tucui runacuna, pai mandashcata 
pactachijcuna Mandaj Diosta mascaichiyari. Imatapash cashcatapacha 
ruranatapash, na jariyashpa causanatapash mascaichiyari. Shina mascajpica, 
Mandaj Dios fiñarishpa llaquichijui punllapica huacaichi 
tucunguichipashchari. 
4Gaza shuti puebloca, jichui tucushcami canga. Ascalón shuti pueblopashmi 
llaquinayaita tucuchi tucunga. Asdod shuti pueblomandaca, punllami 
shuhuashpa apanajunga. Ecrón shuti pueblopash, sapimanda llujchinshnami 
llujchi tucunga. 
5Mama cucha manñapi causanajuj cereteocunaca, ¡aij imachari tucunga! 
Filisteocuna causanajuj Canaán llactalla, Mandaj Diosca cangunata fiñashpami, 

cai shimicunata cashna nirca: “Chaipi causachunga, shujllatapash na 
saquishpami tucuchisha. 
6Chaimandami, mama cucha manñapica, michina pambacuna tucunga. 
Llamacunapaj corralcunatami, chaipica shayachinga. 
7Chai alpaca, Judá shuti runapaj miraimanda huaquin puchushcacunapajmi 
canga. Paicunami chaipica michinajunga. Ascalón shuti pueblopi tiaj 
huasicunapimi, tutaca puñunajunga. Paicunata Mandaj Taita Dios 
ricugrishpami, prezu apai tucushcacunataca cacharichinga. 
8Moabitacuna, amonitacuna rimashpa pingaichinajujtaca uyarcanimi. Chashna 
rimashpami, ñuca agllashcacuna alicachi tucushcataca huaglichinajurca. 
Paicunaca, israelcunapaj llactata quichushpami, jariyashpa causanajurca. 
9Shinamandami tucuita Mandaj, israelcunapaj Taita Dios ñucaca 
causajunipachami nini. Moabitacunaca, Sodoma shuti puebloshnami 
tucuringa. Amonitacunaca, Gomorra shuti puebloshnami tucuringa. Chaipica, 
tsinicunalla jundashca pamba, shinallata cachita llujchina pushtucunallami 
tucunga. Chashnami causaita causaicaman, llaquinayaita tucuchi tucunajunga. 
Ñuca agllashca puramanda huaquin puchushcacunami, paicuna ima 
charishcacunataca apanajunga. Paicunallatami alpacunatapash japinajunga” 
ninmi. 
10Paicunallata jariyashpa jatun tucushcamanda, tucuita Mandaj Diospaj 
agllashcacunata rimashpa pingaichishpa jariyashcamandami, chai 
llaquicunaca japinga. 
11Mandaj Diosca, paicunahuanga manllanayaitami fiñaringa. Chaimandami, 
cai pachapi tiaj dioscunataca, tucuillata tucuchinga. Paitaca, tucui llactacunapi 
causajcunami, paicuna maipi causashcapillata cungurinajunga. 
12“Etiopía shuti llactapi causajcuna, cangunapash ñuca espadahuanmi 
huañuchi tucunguichi” ninmi. 

13Diosca, paipaj maquita jahua ladoman chutashpami, Asiria llactataca 
tucuchinga. Nínive shuti pueblotapash llaquinayaita tucuchishpami, jichushca 
pambatashna chaquichishpa saquinga. 
14Chaipica, huasipi charina animalcunapaj corraltami ruranga. Chaipica, tucui 
sacha animalcunapashmi causanga. Pelícano nishca, erizo nishca 
animalcunapash, huasi pilar jahuacunapimi puñunajunga, huasi 
ventanacunapimi huacanajunga. Cedro caspicunahuan quilpashpa 
rurashcacunapash ricurijujpimi, pungucunapash llaquinayaita urmashpa 
tucuringa. 
15Ricui, chai pueblopi causajcunami imatapash na manllashpa, cushijushpa 
causanajurca. Paicunapaj shungupica: “Ñucanchillami, cashna jatunguna 
canchi” yashpami causanajurca. ¡Chashnamari llaquinayaita tucuchi tucushca, 
sacha animalcuna causanallami tucushca! Shina tucushcamandami, 
maijambash chai ladota yalijcunaca, asishpa maquita chafsirinajunga. 

Sofonías 3 

Jerusalenbi causajcunapaj juchataca, Diosmi anchuchinga 

1Na cazuj, juchahuan mapayashca, imagutapash na charijcunata llaquichij 
pueblolla, ¡aij imachari tucunga! 
2Dios rimashcatapash na uyanayachircachu, ali tucuchun llaquichijpipash na 
cazurcachu. Mandaj Diostapash na yariashpa causanajushpami, paicunapaj 
Taita Diospajmambash na quimirinajurca. 
3Paicunata mandajcunapash, paicunapaj chaupipica huacanajuj 
leongunashnami. Paicunapaj juezcunapash, tuta purij atujcunashna cayapaca, 
shuj tullutallapash na saquinshnami. 
4Paicunapaj villajcunaca, yanga umachishpalla villajcuna, yachashpata na 
cazuj runacunami. Paicunapaj curacunapash, Diospaj huasita 
mapayachishpami, mandashcatapash huaglichinajurca. 

5Mandaj Diosca, paicunapaj chaupipimi imatapash cashcatapacha rurajun. 
Paica, ima nalitapash na rurangachu. Paica, aliguta rurashpa mandanataca, 
tutamandata llujchishpami punlla ricuchinga. Shina ruranataca, napacha 
cungangachu. Ashtahuangarin jatun nalita ruraj runaca, imashna pingai 
tucunatapash na yachanllu. 
6“Llactacunatapash tucuchijuchunmi mandarcani. Paicuna causana 
huasicunapash, llaquinayaitami tucuchi tucushca. Ñangunatapash, jichushca 
pambatashna pipash na yali ushanallatami saquircani. Paicunapaj 
pueblocunaca, shuj runallapash na quedangacaman, llaquinayaita pipash na 
causai ushanalla quedangacamanmi, tucuchi tucushca. 
7‘Chai llaquicunata ricushpaca, ñucataca manllangapashchari. Imamanda 
jarcashpa llaquichishcatapash cazungapashchari. Ñuca llaquichishcata paicuna 
cazujpica, paicuna causana huasicunatapash na chingachimanllu’ yashpami, 
chashna rurarcani. Ashtahuangarin paicunaca huaglicunatalla rurangapajmi, 
ucha rinajurca. 
8Shina cashcamanda Mandaj Dios ñucaca, cashnami nini: Cangunata 
llaquichina punlla chayangacaman, shuyaichilla. Ñucaca, tucui 
llactacunatapash, mandajuj llactacunatapash tandachishpa, nina japirinshna 
ninandapacha ñuca fiñarishcata talinshna, paicunapaj jahuapi cachamunatami 
yarishcalla cani. Ñucapajlla cachun munashpa nina japirinshna fiñarijpimi, 
tucui cai pachaca tucuringa. 
9Chai huatacunapica, ima mapatapash na rimajcuna cachunmi, gentecunataca 
cutin rurasha. Paicunaca, Mandaj Dios ñuca shutipilla tucuicuna 
mañanajuchun, shinallata tucuicuna shujllashna yarishpa, ñucatalla 
servinajuchunmi, chashna rurasha. 
10Etiopía llacta huaicu yacucunata yalishpa causajcunami, ñucataca 
mañanajunga. Caiman chaiman cachai tucushca israelcunami, imagutapash 
ñucaman carangapaj apamunajunga. 

11Chai punllapica, ñucata na cazushpa, ima nalita rurashcamandapash, na 
pingai tucunguichu. Cangunapaj chaupimandaca, canguna ñucata na 
cazushcamanda, jariyashpa jatun tucuj runacunataca anchuchishami. 
Chaimandami ñucapajlla urcupica, cutinga na jariyashpa jatun tucunguichi. 
12Cangunapaj chaupipica, na jariyashpa causaj, imagutapash na charij 
gentecunatallami saquisha. Paicunaca, Mandaj Dios ñucatallami yariashpa 
causanajunga. 
13Huaquin puchushca israelcunaca, ima nalitapash na rurangachu, 
llullaitallapash na llullanajungachu. Paicunapaj shimipica, umashpa parlanaca 
na tiangachu. Paicunataca, aliguta michijpimi puñunajunga. Chaipica, pipash 
na manllachingachu” ninmi. 
14Sion pueblopi causajcunalla, candaichiyari. Israelcunalla, ninanda 
cushijushpa caparichiyari. Jerusalenbi causajcunalla, tucui 
shungumandapacha ninanda cushijuichiyari. 
15Mandaj Diosca, cangunata llaquichinataca anchuchishcamari. Cangunata 
fiñajcunatapash, llujchishpami cachashca. Cangunapaj chaupipi israelcunata 
Jatun Mandajca, Mandaj Diosmi. Ima horapash llaquitaca na ashtahuan 
ricushpami causanguichi. 
16Chai punllacunapica, Jerusalenbi causajcunataca cashnami ninga: “Na 
manllanachu canguichi. Sion pueblopi causajcuna, cangunapaj maquipash 
ushai illaj tucuchunga, na saquinachu canguichi” ninajungami. 
17Ninan ushaita charij Mandaj Diosca, cangunapaj chaupipimi. Paimi, 
cangunataca quishpichinga. Cangunamandaca, ninandami cushijunga. 
Cangunata juyashpami, upalla canga. Cangunamandaca, cushijushpami 
candanga. 
18“Unai huatacunata, llaquichi tucushpalla causajcunataca tandachishami. 
Paicunaca, canguna purallatami carca. Paicuna nalicachi tucushpa rimai 
tucushcapash, llasha quipishnami carca. 

19Ricuichi, chai punllacunapica, cangunata llaquichishpa charijcunatapashmi, 
tucuillatami llaquichisha. Shina rurashpami, suchucunatapash quishpichishpa, 
chingashca purijujtapash tandachisha. Cangunataca, alicachi tucuchunmi, 
tucui cai pachapi rijsishca cachun churasha. 
20Chai huatacunapica, ñucami cangunataca pushamusha. Chai huatacunapica, 
ñucami cangunataca tandachisha. Prezu apai tucushcacunataca, canguna 
ricujta cacharichishpami, tucui cai pachapi tiaj llactacunapi causajcuna 
rijsinajuchun, alicachinajuchun, caipi churasha” ninmi Mandaj Diosca. 

Hageo 

Hageo 1 

Diospaj huasita shayachinajuchunmi aliguta yarichishca 

1Jatun mandaj Darío shuti runaca, ñami ishcai huatata mandajurca. Chai 
huatapaj sucta quilla punda punllapimi Mandaj Diosca, pai ima nishcata villaj 
Hageo shuti runaman, Salatiel shuti runapaj churi, Judá llactata mandaj 
Zorobabel shuti runaman, Josadac shuti runapaj churi, curacunata mandaj 
Josué shuti runaman, cai shimicunata cashna nishpa villarca: 
2Tucuita Mandaj Diosca, cashna nishpami rimarca: “Cai gentecunaca, cashnami 
ninajun: ‘Chai punllacunaca, nara chayamunllu. Mandaj Diospaj huasita cutin 
huasichina punllacunaca, nara chayamunllu’ ninajunmi” nishpami rimarca. 
3Chaimandami Mandaj Diosca, pai ima nishcata villaj Hageo runataca, cai 
shimicunata cashna villachun mandarca: 
4“¿Ñuca huasica, jichushca sirijujpitachu cangunapaca, juyailla labrashpa 
rurashca huasicunapi causana punllacuna chayamushca?” ninmi. 
5Tucuita Mandaj Diosca, cashnatapashmi nin: “Canguna imashna 
causanajushcatara, aliguta yarichi. 
6Cangunaca, ashtacata tarpushpapash, ashatallami japinguichi. Micushpapash, 
na vijsa pactashpallatami causanguichi. Yacuta ufiashpapash, 
yacunaihuanllatami causanguichi. Chirijpi churajunacunata churajushpapash, 
napacha cunujyashpami causana canguichi. Shujpi shujpi trabajaj runa 
culquita japishpaca, utuju muchilapimi japin” ninmi. 
7Tucuita Mandaj Diosca, cashnatapashmi nin: “Canguna imashna 
causanajushcatara, aliguta yarichi. 
8Urcuman vichai rishpa caspicunata apamushpami, ñuca huasita cutin 
shayachina canguichi. Chai huasita rurashcamandami, ninanda cushijusha. 
Ninanda alicachi tucushcapashmi casha” ninmi Mandaj Diosca. 

9Tucuita Mandaj Diosca, cashnatapashmi nin: “Ninanda charingapaj 
mascashpapash, ashatallami taringuichi. Cangunapaj huasicunapi 
alichishcatapash, fucushpallami tucuillata chingachisha. ‘¿Imamandashi 
chashna rurasha?’ Ñuca huasica, shitashca sirijujpipash, cangunapaj 
huasicunatara alichingapaj calpanajushcamandami, chashna rurasha. 
10Chaimandami, jahua pachamanda cangunapaj jahuapi tamiamunapash 
jarcarirca. Alpacunapipash, ima granopash na fucurcachu. 
11Ñucami, cai llactapaj, urcucunapaj, trigopaj, vinopaj, aceitepaj, alpapi tucui 
imalla viñashcacunapaj, gentecunapaj, animalcunapaj, gentecunapaj 
maquihuan imatalla rurashcacunapaj jahuapi chaquishca punllacuna 
shamuchun cayarcani” ninmi. 
12Paicunata Mandaj Taita Dios chashna villachun cachamushcataca, Salatiel 
shuti runapaj churi Zorobabel shuti runapash, Josadac shuti runapaj churi, 
curacunata mandaj Josuepash, tucui caishuj gentecunapashmi uyanajurca. 
Paicunata Mandaj Taita profeta Hageo shuti runagu chashna villajujta 
uyashpami, Mandaj Diospaj ñaupajpica, ninanda manllarinajurca. 
13Shina manllarinajujpimi, Mandaj Dios cachamushca Hageo shuti runaguca, 
Mandaj Diosllata cachamujpi: “Mandaj Diosca: ‘Cangunahuanmi cani’ ninmi” 
nishpa, gentecunaman villajurca. 
14Mandaj Diosca chashna villachishpami, Salatiel shuti runapaj churi, Judá 
llactata mandaj Zorobabel shuti runapaj yuyaitapash, Josadac runapaj churi, 
curacunata mandaj Josuepaj yuyaitapash, tucui caishuj gentecunapaj 
yuyaicunatapash pascarca. Chaimandami tucuita Mandaj, paicunapaj Taita 
Diospaj huasitaca, alichingapaj shamunajurca. 
15Jatun mandaj Darío shuti runaca, ñami ishcai huatata mandajurca. Chai 
huatapaj sucta quilla, ishcai chunga chuscu punllapimi, alichi callarinajurca. 

Hageo 2 

Diospaj mushuj huasipica, punchapambami canga 

1Canchis quillapaj, ishcai chunga shuj punllapimi Mandaj Diosca, pai ima 
nishcata villaj Hageo runagutaca, cashna nishpa villachun mandarca: 
2“Cunanga, Salatiel shuti runapaj churi, Judá llactata mandaj Zorobabel shuti 
runata, Josadac shuti runapaj churi, curacunata mandaj Josueta, tucui caishuj 
gentecunataca, cashna ningui: 
3‘Punda, cai huasi punchapamba cajta ricushca puramandaca, ¿maijambash 
causanguichirachu? ¿Cunanga, imashna cajtata ricunguichi? ¿Nachu cai 
huasica, canguna ricuipica imapash na tiashcashnallata ricurin? 
4Chaimanda cunanga Zorobabel, shinlli tucui’ ninmi Mandaj Diosca. Shinallata: 
‘Josadacpaj churi, curacunata mandaj Josuepash, shinlli tucui. Cai llactapi 
tucui causajcunapash, tucui shunguhuan trabajaichi’ ninmi Mandaj Diosca. 
‘Ñucaca, cangunahuanmi cani’ ninmi tucuita Mandaj Diosca. 
5‘Egiptomanda canguna llujshimujujpi, cangunahuan imashna ari 
nishcashnallatami, ñuca Espirituca cangunapaj chaupipi canga. Shina 
cashcamandami, na manllana canguichi’ ningui” nishpa villachunmi 
mandarca. 
6Tucuita Mandaj Diosca, cashnatapashmi nin: “Cunanmanda huaquin punlla 
jipami jahua pachatapash, cai pachatapash, mama cucha yacutapash, 
chaquishca alpatapash chujchuchisha. 
7Shinallata, tucui llactacunapi causajcunatapashmi chujchuchisha. Chai 
jipami, tucui llactacunapi causajcuna shamuchun munashca Runaca 
shamunga. Pai shamujpimi cai huasipica, punchapambata jundachisha” ninmi 
tucuita Mandaj Diosca. 
8“Culquipash, oropash ñucapajmi” ninmi tucuita Mandaj Diosca. 
9“Jipa rurashca cai huasica, punda rurashca huasitapash yali punchapambami 
canga” ninmi tucuita Mandaj Diosca. “Caipica, casilla ali causai tiachunmi 
churasha” ninmi tucuita Mandaj Diosca. 

Israelcunataca, na cazujpimi jarcashpa rimashca 

10Jatun mandaj Darío shuti runaca, ñami ishcai huatata mandajurca. Chai 
huatapaj iscun quilla, ishcai chunga chuscu punllapimi, Mandaj Diosca pai ima 
nishcata villaj Hageo shuti runagutaca, cai shimicunata cashna nishpa 
villachun mandarca: 
11“Tucuita Mandaj Diosca, cashnami nin: ‘Cunanga, mandashcapi nishcacunata 
cashna nishpa, curacunata tapui: 
12Maijan cashpapash, Diospajlla shicanyachishca aichata, paipaj churajunapi 
migllashpa apajujpica, tandahuan cashpa, aicha cusashcahuan cashpa, 
vinohuan cashpa, aceitehuan cashpa, na cashpaca ima shuj micunahuan 
cashpapash, chai churajunapi tacarishcamandalla, ¿Diospajlla micuna 
tucungachu? nishpa tapui’ ninmi” nichunmi mandarca. Shina tapujpica, chai 
curacunaca: “Na” ninajurcami. 
13Hageo runaguca, cashnatapash tapurcarami: “Maijan cashpapash, 
huañushcapaj aichapi tacarishpaca, mapami tucun. Shina tucushpapash, 
Diospajlla micunacunapi tacarijpica, ¿mapachu tucunman?” nishpa tapujpimi, 
curacunaca: “Ari, mapami tucunman” ninajurca. 
14Shina ninajujpimi Hageo runaguca, cashna nirca: “Mandaj Diosca, cashnami 
nin: ‘Ñuca ñaupajpica, cai llactapi causaj gentecunapash, chashna 
mapacunallatami. Paicuna imata rurashcapash, paicuna ñucaman imata 
carashcapash, chashna mapallatami. 
15Shina cashcamanda cunanga, Mandaj Diospaj huasita nara pircai 
callarishpallata cunan punllamandapacha, cangunapaj shungupi aliguta 
yarinarami canguichi. 
16Nara caicunata rurai callarishpaca, pusaj quintal chuscu chunga kilo granota 
apangapaj shamujpica, chuscu quintal ishcai chunga kilo granollami tiarca. 
Uvasta cutana pushtupi, picha chunga fundu vinota llujchingapaj 
shamujpipash, ishcai chunga fundullami tiarca. 

17Ñucami, canguna tarpushca granocunataca, rupajlla huairahuan, 
ung:uihuan, runduhuan chingachircani. Shina rurajpipash, napacha 
ñucapajman tigrarishpami causarcanguichi’ ninmi Mandaj Diosca” nircami. 
18“Cangunaca, cunan punllamanda callarishpa, chaimanga cangunapaj 
shungupi aliguta yarinami canguichi. Mandaj Diospaj huasitaca, iscun 
quillapaj ishcai chunga chuscu punllapimi, rumicunata churashpa callarina 
canguichi. Chai punllamandapachami cangunapaj shungupica, aliguta yarina 
canguichi. 
19Cangunapaj tarpuna muyucunaca, alichishcarami tiajun. Uvaspash, 
jigospash, granadillacunapash, olivos yuracunapash, nara sisanllu. 
Ashtahuangarin cunan punllamandapachami bendiciagrini” nircami. 

Mandaj Diosca, Zorobabel shuti runaman alita rurashapachami nishcami 

20Iscun quillapaj ishcai chunga chuscu punllapillatami, Mandaj Diosca 
cutinllata Hageo runaguman cai shimicunata cashna nishpa villarca: 
21“Judá llactata mandaj Zorobabel shuti runaman, cashna ni: ‘Ñucami, jahua 
pachatapash, cai pachatapash chujchuchisha. 
22Mandajuj llactacunata mandangapaj tiarinatapash urmachishami. Tucui 
llactacunata mandajuj llactacunapaj ushaitapash tucuchishami. Macanajuna 
carretacunatapash, chai carretacunapi purijcunatapashmi urmachisha. Shina 
urmachijpimi caballocunapash, chaipi tiarishpa purij soldadocunapash 
huañunajunga. Paicunapaj espadahuanllatami, caishuj chaishuj 
huañuchirinajunga. 
23Paicunata chashna llaquichijui punllapica, Salatiel shuti runapaj churi ñucata 
servij can Zorobabel runatami, ñuca sellota churana surtijastashna alichisha. 
Ñucami, candaca agllarcani. Ñucaca, tucuita Mandaj Dios cashpami, chashna 
nini’ ni” nishpami villarca. 

Zacarías 

Zacarías 1 

Mandaj Diosca, ñucapajman tigrarimuichi nishcami 

1Persia shuti llactata jatun mandaj Darío shuti runaca, ishcai huata pusaj 
quillatami ña mandajurca. Chai huatapimi Mandaj Diosca, Iddo shuti runapaj 
churi, Berequías shuti runapaj churi, profeta Zacariasman, cai shimicunata 
cashna nishpa villarca: 
2“Mandaj Dios ñucaca, cangunapaj ñaupa taitacunataca ninandapachami 
fiñarcani. 
3Chaimanda paicunataca, cashna ni: Tucuita Mandaj Diosca, cashnami nin: 
‘Ñucapajman tigrarimuichi’ ninmi tucuita Mandaj Diosca. Shina tigrarijpica: 
‘Ñucapash, cangunapajman tigrarishami’ ninmi tucuita Mandaj Diosca ni” 
nishpami villarca. 
4Cangunapaj ñaupa taitacunashnaca, na causanachu canguichi. Dios ima 
nishcata punda villajcunaca, paicunamanmi cashna nishpa caparishpa 
villanajurca: “Tucuita Mandaj Diosca, cashnami nin: ‘Cunanga, nali 
ñangunamanda, nalita ruranacunamanda anchurichi’ nishpami villanajurca. 
Shina cajpipash napacha cazushpa, ñucamanda villashcataca na 
uyanayachinllu carca” ninmi Mandaj Diosca. 
5“Cangunapaj ñaupa taitacunaca, ¿maipita canga? Profeta runacunapash, 
¿causaita causanajungallachu? 
6Ashtahuangarin ñuca shimicunata, ñuca mandashcacunata, ñuca ima nishcata 
villaj ñucata servijcunahuan villachishca shimicunaca, ¿nachu cangunapaj 
ñaupa taitacunapi pactarca? Chaimandami, ñucapajman tigrarishpa cashna 
ninajurca: ‘Mandaj Diosca, nali ñangunapi ñucanchi imashna 
purishcashnallata, nalita rurashcashnallatami, llaquichinata yarijurca. Paica, 
ñucanchihuanga chashnallatami rurarca’ ninajurcami nishpa villai” nircami. 

Caballocunatami muscuipishna ricushca 

7Jatun mandaj Darioca, ishcai huata chunga shuj quillatami, ña mandajurca. 
Sebat shuti chai quillapaj ishcai chunga chuscu punllapimi, Iddo shuti runapaj 
churi, Berequías shuti runapaj churi, profeta Zacariasman, Mandaj Diosca cai 
shimicunata cashna nishpa villarca: 
8Ña tutayashcapimi, cashnata ricurcani: Puca caballopi tiarishca shuj runatami 
ñapash ricurcani. Chai runaca, pugru pambapi tiaj mirto nishca yura 
chaupicunapimi carca. Paipaj huashatapash, puca caballocuna, quillushnalla 
caballocuna, yuraj caballocunami catinajurca. 
9Chaita ricushpami: “¿Ñucata mandajlla, caicunaca imata capan?” nircani. 
Shina nijpimi, ñucahuan rimajuj angelca: “Caicuna ima cajtaca, ñucami 
villasha” nihuarca. 
10Mirto nishca yura chaupicunapi shayajuj chai runa tigrachishpaca, cashnami 
nihuarca: “Cai pachata muyushpa tigrachun Mandaj Dios cachashcacunaca 
caicunami” nihuarcami. 
11Paicunami, mirto yura chaupicunapi shayajuj, Mandaj Diospaj angelman 
cashna ninajurca: “Ñucanchica, ñami cai pachata muyushpa shamupanchi. 
Ricui, tucui cai pachami casilla aliguta samajun” ninajurcami. 
12Shina nijpimi Mandaj Diospaj angelca, cashna nishpa tigrachirca: “Tucuita 
Mandaj Dioslla, Jerusalenbi causajcunata, Judá llactapi tiaj pueblocunapi 
causajcunataca, ¿ima horascamanshi na llaquipangui? Paicunataca, ña canchis 
chunga huatacunatamari fiñashca cangui” nircami. 
13Shina nijpimi Mandaj Diosca, ñucahuan parlajuj angelman juyailla 
shimicunahuan, cushichij shimicunahuan tigrachirca. 
14Chaimandami ñucahuan parlajuj angelca, cashna nihuarca: “Caparishpa 
cashna ningui: Tucuita Mandaj Diosca cashnami nin: ‘Jerusalendapash, Sion 
urcutapash ñucapajlla cachunmi ninandapacha munarcani. 
15Chaimandami samanajuj llactacunataca, ninanda fiñashca cani. Paicunaca, 
ashatalla ñuca fiñashca cajpipash, ashtahuanmi nalita ruranajurca’ ninmi. 

16Chaimandami Mandaj Diosca, cashna nin: ‘Ñucaca llaquishpami, 
Jerusalenman tigrarcani. Chaipimi, ñuca huasitaca shayachinajunga. 
Jerusalenbimi, plomadataca churanajunga’ ninmi tucuita Mandaj Diosca. 
17Caparishpa cashnatapash ningui: Tucuita Mandaj Diosca, cashnami nin: 
‘Ñuca pueblocunaca, cutinmi ashtaca alicuna jicharijuj canga. Mandaj Dios 
ñucaca, Sion urcutaca cushichisharami, Jerusalendaca agllasharami’ ninmi 
ningui” nihuarcami. 

Cachucunata, carpinterocunatami muscuipishna ricushca 

18Chai jipaca vichai ricushpami, chuscu cachuta ñapash ricurcani. 
19Chaita ricushpami, ñucahuan parlajuj angeltaca: “¿Chaicunaca imata 
capan?” nircani. Shina nijpimi chai angelca, cashna nishpa tigrachihuarca: 
“Chai cachucunami, Judá llactapi causajcunata, israelcunata, Jerusalenbi 
causajcunataca, caiman chaiman cachajurca” nircami. 
20Chai jipaca, chuscu carpinterocunatami Mandaj Diosca ricuchihuarca. 
21Chaita ricushpami: “Cai runacunaca, ¿imata rurangapajta shamunajun?” 
nircani. Shina nijpimi chai angelca, cashna nishpa tigrachirca: “Chai 
cachucunami, Judá llactapi causajcunataca, caiman chaiman cachajurca. 
Chaimandami maijanllapash umata alsaitaca, na ushanajurca. Ashtahuangarin 
cai runacunaca, llactacunapi tiaj chai cachucunata chujchuchingapaj, 
urmachingapajmi shamunajun. Judá llactapi causajcunata caiman chaiman 
cachangapajmi, cachuta alsanajurca” nircami. 

Zacarías 2 

Prezu apai tucushcacunatami cayashca 

1Chai jipami, vichai ricurcani. Chaipica, medina cordelta maquipi charijuj shuj 
runatami, ñapash ricurcani. 
2Chai runatami: “¿Maimanda rijungui?” nishpa tapurcani. Shina tapujpimi 
paica, cashna nishpa tigrachihuarca: “Ñucaca, mashna ancho cajta, mashna 
jatun cajta, Jerusalenda medishpa ricungapajmi rijuni” nihuarcami. 

3Ñucahuan parlajuj ángel ñapash llujshijpimi, shuj angelpash paita 
tuparingapaj llujshimurca. 
4Tuparingapaj llujshijuj angelca, chaishuj angeltaca cashnami nirca: 
“Calpashpa rishpa, chairalla viñai chai runaman cashna nigri: ‘Ashtaca 
gentecuna, ashtaca animalcuna tiashcamandami, Jerusalenbica muyundi jatun 
pircata na rurashpa causanajunga. 
5Jerusalendaca, ñucami nina rupajuj muyundi jatun pircashna jarcasha. 
Ñucaca, punchapamba cajta ricuchingapajmi, paicunapaj chaupipi casha’ 
nigri” nircami. 
6Mandaj Diosca, cashnami nin: “Uyaichi, uyaichi, jahua lado llactamandaca 
llujshishpa calpaichilla. Ñucami, cai pacha chuscundi ladocunaman, caita 
chaita cacharcani” ninmi Mandaj Diosca. 
7“Babilonia llactapi causaj Sion pueblolla, pacalla llujshilla” ninmi. 
8Tucuita Mandaj Diosca, cashnami nin: “Ñucata ninanda alicachishca jipami, 
canguna ima charishcacunata quichujcunapaj llactacunaman paica 
cachahuanga. Maijambash cangunata llaquichishpaca, ñuca ricujuj ñavita 
tujsinshnami llaquichin. 
9Chaimandami ñuca maquita alsashpa, paicunataca ñapash llaquichigrini. 
Paicuna ima charishcacunataca, paicunata servijcunallatami quichushpa 
apanajunga. Shina rurajpimi, tucuita Mandaj Diosllata ñucata cachamushcata 
yachanguichi” ninmi. 
10Mandaj Diosca, cashnatapashmi nin: “Sionbi causajcunalla, cushijushpa 
candaichiyari. Ricuichi ñucaca, cangunapajman shamushpami, cangunapaj 
chaupipi causasha. 
11Chai punllapica, ashtaca llactacunamandami Mandaj Dios ñucapajman 
tandanajumunga. Paicunaca, ñuca agllashcacunami canga, ñucapash 
paicunapaj chaupimi causasha” ninmi. Chaita ricushpami, tucuita Mandaj 
Diosllata, cangunapajman ñucata cachamushcata yachanguichi. 

12Mandaj Diosca, jucha illaj llactapimi, Judá llactataca paipajlla cachun 
japinga. Jerusalendapash agllangarami. 
13Cai pachapi tucui causajcuna, Mandaj Diospaj ñaupajpica, upalla caichi. 
Paica, pai causana jucha illaj pushtumandami jatarishca. 

Zacarías 3 

Curacunata mandaj Josuetami, muscuipishnalla ricushca 

1Curacunata mandaj Josuetami ricuchihuarca. Paica, Mandaj Diospaj angelpaj 
ñaupajpimi shayajurca. Josuepaj ali ladopica, Satanasmi paita juchachingapaj 
shayajurca. 
2Mandaj Diosca, Satanastaca cashnami nirca: “Satanaslla, candaca Mandaj 
Diosllata jarcashpa rimachun. Candaca, Jerusalenda agllaj Mandaj Diosllata 
jarcashpa rimachun. ¿Nachu caica, rupajuj ninamanda llujchishca yamda 
caspishna?” nircami. 
3Josueca, imapash na valij churajunata churajushcami, angelpaj ñaupajpi 
shayajurca. 
4Chaita ricushpami chai angelca, paipaj ñaupajpi shayanajujcunataca: “Chai 
imapash na valij churajunata llujchichigrichi” nishpa mandarca. Chai jipami, 
Josuetaca cashna nirca: “Ricui, cambaj juchata anchuchishpami, ninan juyailla 
churajunata churachini” nircami. 
5Chai jipaca: “Umapi churachina mitra nishca mapa illaj churajunata Josuepaj 
umapi churachigrichi” nishpami mandarca. Shina nijpimi paicunaca, mitra 
nishca mapa illaj chai churajunata umapi churachishpa, churajunatapash 
churachinajurca. Mandaj Diospaj angelca shayajurcallami. 
6Chai jipami, Mandaj Diospaj angelca, Josuetaca shinlli tacurishpa cashna 
nirca: 
7“Tucuita Mandaj Diosca, cashnami nin: ‘Ñuca yachachishcacunata, 
mandashcacunata punllandi aliguta pactachishpaca, ñuca huasipica 

cambashmi mandangui. Shinallata ñuca huasi patiocunatapashmi cuidangui. 
Caipi shayajuj puramandaca, canmambashmi shuj ruranata cusha. 
8Curacunata mandaj Josué, cunanga cambash, cambaj ñaupajpi tiarij 
cumbagucunapash, ali uyaichi. Cangunaca, ima shamunata ricuchijcunami 
canguichi. Ricui, Retoño nishca ñucata servijtami apamuni. 
9Ricuichi, Josuepaj ñaupajpimi shujlla rumita churarcani. Chai shujlla 
rumipillami, canchis ñavicuna tiajun. Ricui, ñucami pai imashna cajtaca 
labrashpa churasha. Shinallata cai llactapi causajcunapaj juchatapash, shuj 
punllapillami anchuchisha. Tucuita Mandaj Dios ñucami, chashna nini. 
10Chai punllapica cangunaca, cangunapaj cumbacunata cayashpami, 
cangunapaj uvas yura ucucunapi, cangunapaj jigos yura ucucunapi 
tiaringuichi’ ninmi tucuita Mandaj Diosca” nircami. 

Zacarías 4 

Oro candeleromandapash, olivos yuracunamandapashmi villajun 

1Ñucahuan parlajuj ángel cutin tigramushpami, shuj runa puñujujpi 
rijchachinshna rijchachihuarca. 
2Chai angelca: “¿Imatata ricujungui?” nishpami tapuhuarca. Shina tapujpimi, 
cashna nishpa tigrachircani: “Ricui, orotalla rurashca candelerotami ricujuni. 
Chai candelero jahuapica, aceiteta churanatapashmi ricujuni. Chai jahuapica, 
canchis lamparacuna tianajujtapashmi ricujuni. Chai jahuapi tiajuj 
lamparacunapaj canchis tubocunatapashmi ricujuni. 
3Candeleropaj ladopica, ishcai olivos yuracunatami ricujuni. Shujca, aceiteta 
churana ali ladoman, caishujca lluqui ladomanmi shayajun” nircanimi. 
4Chai jipaca, ñucahuan parlajuj angeltaca: “Ñucata mandajlla, ¿caica imata 
capan?” nishpami tapurcani. 
5Shina tapujpimi, ñucahuan parlajuj angelca: “¿Nachu ima cajta yachangui?” 
nishpa tigrachihuarca. Shina nijpimi: “Ñucata mandajlla, na yachapanichu” 
nircani. 



2681 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

6Shina nijpimi, cashna nishpa tigrachirca: “Mandaj Diosca, Zorobabel shuti 
runamanmi cai shimicunata cashna nin: ‘Soldadocunahuan, ninan ushaihuanga 
na mishanguichu, ashtahuangarin ñuca Espirituhuanllami mishangui’ ninmi 
tucuita Mandaj Diosca. 
7‘Jatun urculla, Zorobabel runapaj ñaupajpica, ¿pita cangui? Canga, pugru 
pambami tucungui. Paimi, ucuman tiajuj callari rumitaca llujchinga. Shina 
llujchijujpica: Juyaillagumari, juyaillagumari nishpami caparinajunga’ ninmi” 
nircami. 
8Mandaj Diosca, cai shimicunatami cashna nishpa villahuarca: 
9“Diospaj cai huasita rurai callaringapaca, Zorobabel shuti runami, paipaj 
maquihuambacha ucuman callari rumita churanga. Cai huasitaca, paipaj 
maquihuanllatami rurashpa tucuchinga” nishpami villahuarca. Shina 
rurashcacunata ricushpami, tucuita Mandaj Diosllata cangunapajman ñucata 
cachamushcata yachanguichi. 
10“Cai huasita rurai callarijui punllata yangapi churajcunami, tucuchishcata 
ricushpa cushijunajunga. Plomadatapash, Zorobabel shuti runa charijujtami 
ricunajunga. Chai canchis lamparacunaca, Mandaj Diospaj ñavihuan tucui cai 
pachata ricujujtami ricuchijun” nihuarcami. 
11Cashnatapashmi ashtahuan tapurcani: “Candeleropaj ali ladomambash, 
lluqui ladomambash shayanajuj chai ishcai olivos yuracunaca, ¿imatata 
ricuchijupan?” nircanimi. 
12Cutin cashnatapash nircanirami: “Ishcai olivos yurapaj, ishcai oro tubo 
chaupicunatami, oroshnalla aceite yalijun. Chaica, ¿imatata ricuchijupan?” 
nishpami tapurcani. 
13Shina nijpimi chai angelca: “¿Nachu ima cajta yachangui?” nishpa 
tigrachihuarca. Shina nijpimi: “Ñucata mandajlla, na yachapanichu” nircani. 

14Shina nijpimi chai angelca, cashna nihuarca: “Caicunaca, aceiteta talishpa 
javi tucushca ishcai runacuna, tucui cai pachata mandaj Jatun Diospaj ñaupajpi 
shayanajujtami ricuchijun” nihuarcami. 

Zacarías 5 

Escribishpa pillushca carami jahua huairata rijushca 

1Cutinllata vichai ricushpami, jahuataca pillushca cara rijujta ñapash ricurcani. 
2Chai angelca: “¿Imatata ricujungui?” nishpami tapuhuarca. Shina tapujpimi, 
cashna nishpa tigrachircani: “Iscun metro largo, chuscu metro chaupi anchota 
medij pillushca caratami, jahua huairata rijujta ricujuni” nircanimi. 
3Shina nijpimi chai angelca, cashna nihuarca: “Chaipica, tucui cai pachapi 
causajcuna ninanda llaquichi tucunatami, escribishca tiajun. (Pillushca cara 
shuj ladopi imata nijunshnallata), tucui shuhuajcunaca tucuchi tucungami. 
(Pillushca cara caishuj ladopi imata nijunshnallata), llullashpa tucui 
juramentujcunapash tucuchi tucungami. 
4Tucuita Mandaj Diosca, cashnami nin: ‘Chai llaquicunataca, ñucami 
cachamurcani. Chai jatun llaquica, shuhuacunapaj huasimambash, ñuca 
shutipi llullashpa juramentujcunapaj huasimambashmi chayanga. Chai 
llaquicunaca, paicunapaj huasicunapaj caspicunata, rumicunata 
tucuchingacamanmi chaipi tiajungalla’ ninmi” nihuarcami. 

Granota medina cajonbimi, shuj huarmita ricushca 

5Ñucahuan parlajuj ángel ricurishpaca, cashnami nihuarca: “Ima 
llujshimujujtapash, cambaj ñavita vichai alsashpa ricui” nihuarcami. 
6Chaita ricushpami: “¿Chaica, imata capan?” nishpa tapurcani. Shina 
tapujpimi, chai angelca: “Chaica, granota medina cajonmi llujshijun” nihuarca. 
Ashtahuan cashnatapashmi nihuarca: “Tucui cai pachapi causajcunapaj 
juchaca, granota medina cai cajonshna ashtacapachami” nihuarcami. 
7Plomomanda rurashca tapata ñapash pascajpica shuj huarmimi, granota 
medina chai cajón chaupipi tiajushca carca. 

8Chai angelca: “Granota medina cajón ucupi tiajuj huarmica, juchatami 
ricuchijun” nihuarcami. Shina nishpami chai huarmitaca, granota medina chai 
cajón ucupillata churashpa, llasha llasha plomohuan quilpashpa saquirca. 
9Cutin vichai ricujpica, ishcai huarmicunami ricurirca. Chai huarmicunaca, 
cig:ueña nishca animalpaj alascunatashnami charirca. Paicunaca, chai 
alascunapimi, huairata apamunajurca. Chai alasyu huarmicunaca, granota 
medina chai cajonda apashpami, jahua huairata calpanajurca. 
10Chaita ricushpami, ñucahuan parlajuj angeltaca: “Granota medina chai 
cajondaca, ¿maimanda apanajun?” nishpa tapurcani. 
11Shina tapujpimi chai angelca, cashna nishpa tigrachihuarca: “Chaitaca, Sinar 
llactaman apashpami, shuj huasita ruranga. Chai huasita ña tucuchishca 
cajpimi, granota medina chai cajonda churana pushtupillata cutin churanga” 
nihuarcami. 

Zacarías 6 

Chuscu carretacunatami villajun 

1Cutinllata vichai ricushpaca, ishcai urcu chaupimanda chuscu carretacuna 
ñapash llujshimujtami ricurcani. Chai urcucunaca, bronce urcucunami carca. 
2Punda carretataca, puca caballocunami aisanajurca. Jipa carretataca, yana 
caballocunami aisanajurca. 
3Ishcaipaj jipa carretataca, yuraj caballocunami aisanajurca. Quimsapaj jipa 
carretataca, ninan shinlli, pintado caballocunami aisanajurca. 
4Chaita ricushpami, ñucahuan parlajuj angeltaca: “Ñucata mandajlla, ¿caica 
imata capan?” nishpa tapurcani. 
5Shina tapujpimi chai angelca, cashna nishpa tigrachihuarca: “Cai pachata 
mandaj Jatun Diospaj ñaupajpi ricurishca jipa llujshimuj, jahua pacha 
chuscundi ladomanda huairami” nircami. 

6Yana caballocunaca, jahua lado llactamanmi carretata aisashpa llujshinajurca. 
Yuraj caballocunaca, chai carretata catishpami llujshinajurca. Pintado 
caballocunaca, urai lado llactamanmi llujshinajurca. 
7Puca caballocuna llujshishpaca, cai pachata muyugringapajmi ninanda 
munanajurca. Chaimandami paicunataca: “Cai pachata muyugrichi” nijpi 
paicunaca, cai pachata muyugrirca. 
8Chai jipami, ñucata cayashpa cashna nihuarca: “Ricui, jahua lado llactaman 
rijcunaca, ñuca Espirituta chaipi samachishpami shamunajurca” nihuarcami. 

Jatun mandaj shamunata ricuchij coronatami, Josueman churachishca 

9Mandaj Diosca, cai shimicunatami cashna nishpa villahuarca: 
10“Prezu apai tucushca puramanda Heldai, Tobías, Jedaías shuti runacunata 
pushashpa ringui. Paicunami, Babilonia llactamanda tigramurca. Shina 
rishpaca, Sofonías shuti runapaj churi Josías shuti runapaj huasiman chai 
punllallata ringui. 
11Chaiman chayashpaca culquita, orota japishpa, coronacunata rurangui. 
Chaitaca, Josadac shuti runapaj churi, curacunata mandaj Josueman 
churachingui. 
12Chai jipaca, cashna ningui: Tucuita Mandaj Diosca, cashnami nin: ‘Ricui, 
Retoño shuti runaca, ñallami shamunga. Paica, paipaj sapimandallata 
viñashpami, Mandaj Diospaj huasitapash shayachinga. 
13Paimi, Mandaj Diospaj huasitaca shayachinga. Paica, ninanda alicachi 
tucushcami canga. Paica, pai mandangapaj tiarinapi tiarishpami, tucuicunata 
mandajunga. Paipaj ladopica, shuj curami shayajunga. Paicunaca, aliguta 
casilla causangapajmi ishcandillata aliguta yarishpa parlanajunga. 
14Chaishuj coronacunataca Helem, Tobías, Jedaías shuti runacunapash, 
shinallata Sofoniaspaj churi Hen shuti runapash yarinajuchunmi, Mandaj 
Diospaj huasipi churarcangui’ ninmi ningui” nishpami villahuarca. 

15Shinallata carucunapi causajcunapash shamushpami, Mandaj Diospaj huasita 
shayachishpa ayudanajunga. Chaita ricushpami, Mandaj Diosllata 
cangunapajman ñucata cachamushcata yachanguichi. Cangunata Mandaj Taita 
Dios rimashca shimita uyashpa cazujpimi, chashna tucunga. 

Zacarías 7 

Na micushpa mañashcataca, Diosmi nalicachishca 

1Chuscu huata, iscun quillata jatun mandaj Darío ña mandajujpimi, cashna 
tucurca: Quisleu shuti quillapaj chuscu punllapimi Mandaj Diosca, cai 
shimicunata Zacariasman villarca. 
2Chai punllacunami, Bet-el shuti pueblopi causajcunaca, Sarezer shuti 
runatapash, Regem-melec shuti runatapash, paicunapaj runacunandi, Mandaj 
Diosta mañachun cachashca carca. 
3Shinallata tucuita Mandaj Diospaj huasipi causaj curacunata, profetacunata 
cashna nishpa tapuchumbashmi cachashca carca: “¿Picha quilla chayajpica, 
huacanachu canchi? ¿Punda huatacuna rurashcashnallata, na micushpa 
catinachu canchi?” nichunmi cachashca carca. 
4Chaimandami tucuita Mandaj Diosca, cai shimicunata cashna nishpa 
villahuarca: 
5“Cai llactapi tucui causajcunata, curacunataca cashna ningui: ‘Cangunaca, cai 
canchis chunga huatapaj picha quilla, canchis quilla chayajpi na micushpa 
mañashpa huacashpaca, ¿ñucata yarishpachu chashna na micushpa 
mañarcanguichi? 
6Micushpapash, ufiashpapash, ¿nachu cangunapajllata micunguichi, 
ufianguichi?’ ningui” nihuarcami. 
7¿Nachu cai shimicunataca, Jerusalenbi causajcunapash, chai pueblo muyundi 
pueblocunapi causajcunapash, Neguev shuti, Sefela shuti pambacunapi 
causajcunapash, aliguta causanajujpillata Mandaj Diosca, pai ima nishcata 
punda villajcunahuan villachirca? 

Diosta na cazushcamandami, prezu apai tucushca 

8Mandaj Diosca cai shimicunatami, Zacariasman cashna nishpa villarca: 
9“Tucuita Mandaj Diosca, cashnami nin: ‘Ima llaquita alichinapipash, chashna 
cashcatapacha ricushpami alichina canguichi. Tucuicunallata cangunapaj 
huauquicunataca juyashpa, llaquishpa causaichi. 
10Sapalla mamagutapash, taita mama illaj huahuagutapash, caru llactamanda 
shamushca runatapash, imaguta na charijtapash na llaquichishpa charinachu 
canguichi. Cangunapaj huauquicunatallataca, ucu shungupillapash na 
fiñanachu canguichi’ ninmi” nishpami villarca. 
11Shina nijpipash na uyanayachishpami, ashtahuangarin huashaman 
tigrarishpa, ama uyangapaj rinrita llapirinajurca. 
12Paicunapaj shunguca, diamante nishca rumishna tucushpami, tucuita Mandaj 
Dios, paipaj Espirituhuan punda villajcunaman mandashcatapash, pai ima 
nishcatapash, na uyanajurca. Chaimandami tucuita Mandaj Diosca, 
paicunataca ninandapacha fiñarca. 
13Chaimandami tucuita Mandaj Diosca, cashna nin: “Paicunahuanga cashnami 
tucurca: Caparishpa ñuca cayajpipash, paicunaca na uyarcachu. 
Chashnallatami, paicuna caparishpa mañanajujpipash, na uyarcani. 
14Ashtahuangarin paicunataca, na rijsishca tucui llactacunamanmi, jatun 
acapanahuanshna llujchishpa, caiman chaiman cacharcani. Paicuna rishca 
jipami, paicunapaj llactaca, llaquinayaita tucuchi tucurca. Chai llactamanga, 
pipash na rircachu, pipash na tigrarcachu. Paicuna munashca llactataca, 
jichushca pambatami saquinajurca” ninmi. 

Zacarías 8 

Jerusalendaca, cutinmi alichisha nishcami 

1Tucuita Mandaj Diosca, cai shimicunatami cashna nishpa villahuarca: 
2“Tucuita Mandaj Diosca, cashnami nin: ‘Sionbi causajcunataca, ñucapajlla 
cachunmi munarcani. Ñucapajlla cachun munashcamandami, ninandapacha 
fiñashpapash, paicunataca ninanda juyarcani’ ninmi” nishpami villahuarca. 



2687 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

3Mandaj Diosca, cashnatapashmi nin: “Siondaca, ñucami cutin alichircani. 
Shinamandami, Jerusalén chaupipi causasha. Jerusalenga: ‘Na llullaj Pueblo’ 
shutimi canga. Tucuita Mandaj Diospajlla Sion urcuca: ‘Jucha illaj Urcu’ 
shutimi canga” ninmi. 
4Tucuita Mandaj Diosca, cashnatapashmi nin: “Jerusalén ñangunapica, 
rucugucunapash, payagucunapash tucuicunallata taunahuan purinajungarami. 
Paicunaca, unai huatacunata causashcamandami chashna purinajunga. 
5Shinallata chai pueblo ñangunapica, jari huahuacunapash, huarmi 
huahuacunapash, chai ñan jundami pugllanajunga” ninmi. 
6Tucuita Mandaj Diosca, cashnatapashmi nin: “Chai punllacunapica, huaquin 
puchushca cai gentecunapaj ñavipica, juyaillagumi chaicunaca ricuringa. 
Shina ricurishca cashpalla, ñuca ñavipipash ¿juyaillaguchu ricuringa?” ninmi 
tucuita Mandaj Diosca. 
7Tucuita Mandaj Diosca, cashnatapashmi nin: “Ricuichi, ñuca 
agllashcacunataca, indi llujshimuj lado llactamandapash, indi huashajuj lado 
llactamandapash, ñucami quishpichisha. 
8Shina quishpichishpami, Jerusalén chaupipi causanajuchun pushamusha. 
Shinami paicunaca, ñuca agllashca gentecuna canga. Ñucapash paicunapaca, 
na llullaj, imatapash cashcatapacha ruraj Taita Diosmi casha” ninmi. 
9Tucuita Mandaj Diosca, cashnatapashmi nin: “Cangunapaj maquipash, 
ashtahuan shinlli tucuichi. Tucuita Mandaj Dios ñucapaj huasita 
shayachingapaj ucuman callari rumita churai callarishca 
punllamandapachami, ñuca ima nishcata villajcuna cai shimicunata 
villashcataca, cunan punllacunacaman uyanajunguichi. 
10Punda punllacunapica, runacuna imatalla rurashcamanda, animalcuna 
imatalla rurashcamanda japinaca, imapash na tiarcachu. Fiñajcuna 
tiashcamandami llujshishpa rijcunapajpash, cutin tigramujcunapajpash, casilla 
ali causaica na tiarca. Ñucami, tucuicunatallata cangunapaj cumba purallata 
llaquichirinajuchun saquircani. 

11Ashtahuangarin cunanga, huaquin puchushca cai gentecunataca, yalishca 
punda punllacunapishnaca na llaquichishachu. Tucuita Mandaj Dios ñucami, 
chashna nini. 
12Ashtahuangarin paicunapaca, ali casilla causaimi tarpushcashna tianga. 
Uvaspash ashtacatami fucunga, alpacunapipash ashtaca granocunami fucunga. 
Jahua pachapash, paramutami cachamunga. Chai tucui alicunataca, huaquin 
puchushca cai gentecuna japichunmi carasha. 
13Cashnapashmi tucunga: Judá llactapi causajcunalla, israelcunalla. 
Cangunaca, imashnami shuj llactacunapi causajcunahuan nalicachi tucushca 
causarcanguichi, chashnallatami chai llaquimandaca quishpichisha. Shina 
rurajpimi, bendiciai tucushcapacha canguichi. Na manllashpa, ashtahuangarin 
cangunapaj maquipash ashtahuan shinlli tucuichi” ninmi. 
14Tucuita Mandaj Diosca, cashnatapashmi nin: “Cangunapaj ñaupa taitacuna 
ñucata ninanda fiñachijpi, llaquichinata yarijushcashnallatami cangunatapash 
rurasha. Chaita yarijushcamandaca, na llaquirircanichu. Tucuita Mandaj Dios 
ñucami, shina nini. 
15Ashtahuangarin cunan punllacunapica, Jerusalenbi causajcunamambash, 
Judá llactapi causajcunamambash, alita ruranatami yarircani. Shina 
cashcamanda, na manllanachu canguichi. 
16Cangunaca, caicunatami rurana canguichi: Caishujmanda, chaishujmanda na 
llullashpami parlana canguichi. Tandanajuna pungucunapica, ima llaquita 
alichina cashpapash chashna cashcatapacha ricushpami, casilla ali causaiman 
pushangapaj, aliguta alichina canguichi. 
17Canguna purapica shuj runaguta llaquichinataca, maijanllapash cangunapaj 
shungupi na yarinachu canguichi. Llullashpa juramentunatapash, na 
juyanachu canguichi. Ñucaca, tucui chaicunatami fiñani” ninmi Mandaj 
Diosca. 
18Tucuita Mandaj Diosca, cai shimicunatami cashna nishpa villahuarca: 

19“Tucuita Mandaj Dios ñucaca, cashnami nini: ‘Judá llactapi causajcunapaca, 
chuscu quilla, picha quilla, canchis quilla, chunga quilla chayajpi na micunaca, 
jatun micuita rurashpa cushijuna punllacunami tucunga. Jatun fiestata 
rurashpa, micuna punllacunami tucunga. Shina cashcamanda imatapash 
cashcatapacha ruranata, casilla aliguta causanata juyashpa causaichi’ ninimi” 
nishpami villahuarca. 
20Tucuita Mandaj Diosca, cashnatapashmi nin: “Ashtaca pueblocunapi causaj 
gentecunapash shamunajungarami. 
21Shuj pueblocunapi causajcunaca, caishuj pueblopi causajcunapajman 
shamushpami, cashna ninajunga: ‘Ñucanchihuan ali cachun, Mandaj Diosta 
jacuchi, mañashunchi. Jacuchi, tucuita Mandaj Diosta mascashunchi’ 
ninajungami. Shina nijpimi caishujcunaca: ‘Ñucapash, cangunahuanmi 
ringapaj munapani’ ninajunga. 
22Shina nishpami ashtaca gentecunapash, ninan ushaita charij llactacunapi 
causajcunapash tucuita Mandaj Diostaca, Jerusalenbi mascangapaj 
shamunajunga. Mandaj Diostaca, alita rurapai nishpa mañangapajmi 
shamunajunga” ninmi. 
23Tucuita Mandaj Diosca, cashnatapashmi nin: “Chai punllacunapica, cashnami 
tucunga: Shuj llactacunamanda shuj shuj rimaita rimaj chunga runacunami, 
Judá llactamanda runapaj jahualla churajushcapi charirishpa, cashna 
ninajunga: ‘Ñucanchipashmi, cangunahuan ringapaj munapanchi. Taita 
Diosca, cangunahuan cajtami yachapanchi’ ninajungami” ninmi. 

Zacarías 9 

Ladolla llactacunataca, ninandami llaquichinga 

1Mandaj Dios llaquichinata villashca shimicunaca, Hadrac shuti llactata, 
Damasco shuti pueblota llaquichinatami villajun. Cai pachapi tucui 
causajcunapash, tucui Israel aillucunapash, Mandaj Diostami chapariana. 

2Hamat shuti pueblopash, Israel llactahuan tandachi tucushcami canga. Tiro 
shuti, Sidón shuti pueblocunapi causajcunaca, ninandapacha yachajushca 
cashpapash, llaquichi tucungami. 
3Alipajmi Tiro shuti pueblopi causajcunaca, shinlli torreta ruranajurca. 
Culquitapash ñutu alpatashna, orotapash ñambi sirij turutashnami 
mundunarca. 
4Ricui, paicunataca Jatun Diosmi imatapash na charijcunata ruranga. Paicuna 
ashtaca charishcacunataca, mama cuchapimi chingachinga. Chai pueblotaca, 
ninami tucuchinga. 
5Chaita ricushpaca, Ascalón shuti pueblopi causajcunapash, Gaza shuti 
pueblopi causajcunapash ninandapachami llaquirinajunga. Ecrón pueblopi 
causajcunapash, paicuna shuyanajushca panda ricurijpimi, chashnallata 
llaquirinajunga. Shinallata shuti Gaza pueblota jatun mandajpashmi huañunga. 
Ascalón shuti pueblopica, pipash na causangachu. 
6Asdod shuti pueblopica, shuj llactamanda shamuj runami causanga. Chaipimi, 
jariyashca filisteocunatapash tucuchisha. 
7Paicuna micunajushca yahuartapash, shimimandami quichusha. Shinallata 
millanayai micunatapash ña acunajujtami quichusha. Huaquin puchushca 
gentecunaca, ñucanchi Taita Diospajmi canga. Paicunami, Judá llactapica, 
soldadocunata mandajcunashna canga. Ecrón shuti pueblopi causajcunapash, 
jebuseocunashnami canga. 
8“Shinamandami ñuca huasi muyundipica, pipash ama richun, pipash ama 
shamuchun, cuidaj runashna carpata shayachishpa cuidajusha. Shina 
cuidajpimi paicunata llaquichij runaca, na ashtahuan yaicunga. Cunanga, ñuca 
ñavihuambacha ricujujpimi, na yaicui ushanga”. 

Sion pueblopi causajcunapaj jatun mandaj shamunatami villajun 

9Sion pueblopi causajcunalla, ninanda cushijuichiyari. Jerusalenbi 
causajcunalla, cushijushpa caparichiyari. Ricuichi, cangunata jatun mandajca, 
cangunapajman shamungami. Paica, imatapash cashcatapacha ruraj, 

quishpichij, ali shunguta charijmi canga. Paica, burropi tiarishcami shamunga, 
aparij burropaj huahua, maltun burropimi paica tiarishpa shamunga. 
10Efraín llactapaj carretacunataca, Jerusalenbi causajcunapaj 
caballocunandimi tucuchisha. Macanajuna arcocunapashmi faquiringa. 
Llactacunapi causajcunamanmi, casilla ali causaita villajunga. Paica, caishuj 
lado mama cuchamandaca, chaishuj lado mama cuchacamanmi mandajunga. 
Jatun yacumanda callarishpaca, cai pacha maipi tucuringacamanmi 
mandajunga. 
11“Cangunahuan ari nishcamanda, cushca yahuarhuanmi quishpiringuichi. 
Cangunapajmanda prezu apai tucushcacunataca, yacuta tandachingapaj 
rurashca, yacu illaj jatun utujumandami llujchircani. 
12Prezu apai tucushcamanda tigramunata shuyajujcunalla, pacajuna shinlli 
torreman tigraichiyari. Cangunataca, chaupi yalihuanmi alichisha nishpami, 
cunambash villajuni. 
13Judá llactapi causajcunataca, arcotashnami ñucapajlla alichircani. Efraín 
aillutaca, chai arcopi churashpa cacharina flechatashnami rurarcani. Sion 
pueblopi causajcunalla, cangunataca rijchachishami. Cangunapaj 
churicunataca, Grecia shuti llactapi causajcunata llaquichingapaj, ninan shinlli 
runapaj espadatashnami rurasha” ninmi. 
14Mandaj Diosmi, paicunapaj vichaipi ricuringa. Paipaj flechapash, 
punchapambata shitamujunshnami llujshinga. Mandaj Jatun Diosmi, 
trompetata huacachinga. Paica, urai lado jatun acapana chaupipimi puringa. 
15Paicunataca, tucuita Mandaj Diosmi ayudanga. Paicunami fiñajcunataca, 
micunshna tucuchinajunga. Huaracahuan shitashca rumicunatapashmi 
sarunajunga. Ufiashpapash, vinota ufiashpa machashcashnami, ninanda 
caparinajunga. Paicunaca, jatun tastapi yahuarta jundachishcashna, na 
cashpaca cachucunapi jundachishcashnami canga. 

16Chai punllapica, paicunata Mandaj Diosmi, pai agllashca gentecunataca 
llamacunatashna quishpichinga. Paipaj llactapica, umapi churajuna diadema 
nishcapi churashca juyailla rumicunashnami jatunyachi tucunajunga. 
17¡Paicunapaj juyaica ashtacamari! ¡Paicunaca, ninan juyaillagumari! Trigoca 
chairalla viñaicunata, vinoca jarihuan nara tacarishca cuitsacunatami 
cushichinga. 

Zacarías 10 

Mandaj Diosca, pai agllashcacunata quishpichingami 

1Mandaj Diostaca, jipa tamiata cachamuna punllapi tamiata cachamuchun 
mañaichiyari. Mandaj Diosca, punchapambacunata shitamushpami, ashtaca 
tamiata cachamunga. Chaihuanmi pambapica, verdella jihuacunata 
tucuicunapajllata viñachinga. 
2Terafín nishca dioscunaca, yangacunatami villachinajushca. Yachajcunapash, 
llullacunatallami ricunajushca. Paicunaca, yanga muscuicunatami 
villanajushca. Paicuna cushichishcapash, yangallatami. Chaimandami 
gentecunaca, llamacunashna yangata purinajun. Paicunaca, michijta na 
charishpami, llaquilla causanajun. 
3“Chaimandami chai michijcunahuanga, nina japirinshna fiñarishca cani. 
Paicunata mandajcunataca llaquichishami. Ashtahuangarin tucuita Mandaj 
Diosmi, Judá llactapi causanajuj paipaj llamagucunashna gentecunataca 
ricugringa. Paicunataca, paipaj alicachishca caballotashnami macanajuipica 
churanga. 
4Paicuna puramandami, pirca tigranapi churana rumipash, jatun estacapash, 
macanajuna arcopash, llaquichij tucui mandajcunapash llujshinga. 
5Paicunaca, jatun macanajuipi cashpa, turulla ñambi paicunata fiñajcunata 
saruj, ninan shinlli soldadocunashnami canga. Mandaj Dios paicunahuan 
cajpimi, chashna macanajunajunga. Caballocunapi tiarijcunaca, pingaichi 
tucunajungami. 

6Judá shuti runapaj miraicunataca, ñucami shinllichisha, Josepaj 
miraicunatapash, ñucami huacaichisha. Shinami, paicunataca tigrachimusha. 
Paicunataca ninandami llaquisha. Shinamandami paicunaca, na shitai 
tucushcashna canga. Ñucami, paicunata Mandaj Dios cani. Shina 
cashcamandami, paicuna mañashcataca uyasha. 
7Efraín ailluca, ninan shinlli runashnami canga. Paicunaca, vinota ufiashpa 
cushijunshnami, tucui shungu cushijunajunga. Chaita ricushpaca, paicunapaj 
churicunapashmi cushijunajunga. Paicunaca, Mandaj Diosmandami tucui 
shunguhuan cushijunajunga. 
8Paicunata ñuca quishpichishcamandami, silbashpa cayashpa tandachisha. 
Paicunaca, punda imashna cashcashnallatami, ashtaca miranajunga. 
9Alipajmi paicunataca shuj gentecunapajman caita chaita cacharcani. 
Paicunaca, caru llactacunapi causanajushpapashmi, ñucataca yarinajunga. 
Paicunapaj huahuacunandi causanajushpami, caiman cutin tigramunajunga. 
10Paicunataca, ñucami Egipto llactamanda pushamusha, Asiria 
llactamandapashmi tandachimusha. Paicunataca, Galaad shuti, Líbano shuti 
llactacunamanmi pushamusha. Chai llactacunaca, paicunapaca na 
pactangachu. 
11Jatun llaquica, mama cuchatami yalinga. Caiman chaiman cuyurijuj 
yacupash, chai jatun mama cuchapillatami chinganga. Jatun yacucunapash, 
tucuillami chaquinga. Asiria llactapi causajcuna jariyanapash urmangami. 
Egipto llactapi causajcunata mandana varapash chingangami. 
12Mandaj Dios ñucami, paicunataca ñuca shutipi shinllichisha. Shinamandami, 
ñuca shutipi mañashpa purinajunga” ninmi Mandaj Diosca. 

Zacarías 11 

1Líbano shuti urculla, cambaj cedro quirucunata ninahuan rupachishpa 
tucuchingapaj, cambaj pungucunata pascayari. 

2Ciprés quirulla, ninanda caparishpa huacayari. Cedro quiruca, ñami 
urmashca. Shuj juyailla alipacha quirucunapashmi, urmachi tucushca. Basán 
shuti llactapi encina nishca quirucunapash, caparishpa huacaichiyari. 
Quirucuna junda bosquemi, urmachi tucushca. 
3Juyaillapacha jihua pambacuna llaquinayaita tucuchi tucushcamandami, 
michijcunapash ninanda caparishpa huacanajuj uyarin. Leongunapaj huahua 
leongunapash, Jordán juyailla jatun yacu chaquishcamandami, ninanda 
huacashpa caparinajuj uyarin. 

Nali michijcunamandami villajun 

4Ñucata Mandaj Taita Diosca, cashnami nihuarca: “Huañuchi tucuna 
llamacunata michi. 
5Chai llamacunataca, paicunata randijcunallata huañuchishpapash, ima 
nalitapash na rurashcashnallatami purinajurca. Paicunata jatuj runapash, 
cashnami nijun: ‘Mandaj Diosca alimari cangui ni tucushca cachun. Ñami 
ashtacata charijyashcani’ nijunmi. Paicunata michijcunapash, napacha 
llaquinajunllu. 
6Chaimandami cai llactapi causajcunataca, ñucapash na ashtahuan 
llaquichisha. Ricuichi, ñucallatami paicunataca, paicunapaj cumbacunapaj 
maquipi, jatun mandajpaj maquipi tucuicunata churasha. Paicunami cai 
llactataca, llaquinayaita tucuchinajunga. Paicunapaj maquimandaca, napacha 
cacharichishachu” nihuarcami. 
7Chaimandami, huañuchi tucuna llamagushna, huajcha gentecunataca 
michijurcani. Chai llamacunata michingapaca, ishcai tauna caspitami 
japircani. Chai caspicunataca, shujtaca: “Juyai” nishca shutitami shutichircani. 
Caishujtaca: “Huatanacuna” nishca shutitami shutichircani. Shinami, chai 
llamacunataca michijurcani. 
8Shinallata shuj quillapillami, quimsa michijcunata tucuchircani. Ñuca 
shungupica, paicunahuan na ashtahuan ali caita ushashpami, ninanda 

fiñarircani. Paicunapaj shungupipashmi, ñucataca na ashtahuan 
ricunayachihuarca. 
9Chaimandami cashna nircani: “Na ashtahuan michishachu. Maijambash 
huañushpaca, huañungatachari. Maijambash chingashpaca, chingangatachari. 
Huaquin puchucunaca, tucuicunallata paipura micuringatachari” nircanimi. 
10Shina nishca jipami, “Juyai” shuti ñuca tauna caspita japishpa faquircani. 
Tucui llactacunapi causajcunahuan ñuca ari ninajushcata faquishcata 
ricuchingapajmi, chashna rurarcani. 
11Chai punllami, ari ninajushcata pactachinaca tucurirca. Chashnami, ñucata 
ricurianajuj huajcha llamacunaca, Mandaj Diospaj Shimita villajushcata 
yacharca. 
12Chaipimi cashna nircani: “Cangunapi ali cajpica, ñuca imatalla 
rurashcamanda cuhuaichilla, na cashpaca saquipaichilla” nircanimi. Shina 
nijpimi, paicunaca quimsa chunga culquita pezashpa, ñuca imatalla 
rurashcamanda cuhuarca. 
13Chaimandami Mandaj Diosca, cashna nihuarca: “Chai culquitaca, culquita 
alichinapi alichilla. ¡Chashna ninan valishca culquipajmi, ñucataca 
jatunajurca!” nihuarcami. Shina nijpimi, chai quimsa chunga culquita 
japishpaca, Mandaj Diospaj huasipi culquita alichinapi alichircani. 
14Chai jipami, “Huatanacuna” shuti caishuj tauna caspitapash faquircani. 
Israelcunahuan, Judá llactapi causajcunahuan, huauquipura aliguta 
causanajushcata faquinshna shicanyachingapajmi, chashna rurarcani. 
15Mandaj Diosca, cashnami nihuarca: “Cunanga, juizu illaj michij runa 
michingapaj ima charishcacunataca japinguilla. 
16Ricui, cai llactapimi, nali michijta churagrini. Chai michijca, 
chingashcacunatapash na ricugringachu, uchilla llamacunatapash na 
mascagringachu. Chaqui faquirishcatapash na jambingachu, 

shaijushcacunatapash na rigra jahuapi churashpa apangachu. Ashtahuangarin 
vira llama aichataca, pairami micunga, sillucunatapashmi faquinga. 
17Llamacunata na michi ushashpa saquij michij runalla, ¡aij imachari tucunga! 
Paipaj rigratapash, ali lado ñavitapash, espada chugrichishpami ali canman. 
Paipaj rigrapash, tucuillami chaquinga. Ali lado ñavipash, ñausapachami 
quedanga” nihuarcami. 

Zacarías 12 

Jerusalenbi causajcunaca, jipa punllacunami cacharichi tucunga 

1Mandaj Dios villashca cai shimicunaca, israelcuna imalla tucunatami villajun. 
Jahua pachatapash, cai pachatapash ruraj, runacunamambash espirituta cuj 
Mandaj Diosca, cashnami nijurca: 
2“Ricui, ñucami Jerusalenbi causajcunataca, copatashna churasha. Paicunami, 
Judá llacta muyundipi causanajuj, paicunata fiñaj tucui gentecunataca 
chujchuchinga. Jerusalenda fiñashpa chaupipi churai punllami, chashna canga. 
3Chai punllapica, Jerusalendaca ladolla llactacunapi causaj tucui gentecunapaj 
llasha rumishna cachunmi rurasha. Chai rumita aparijcunaca, tucuillami ñutui 
tucunga. Cai pachapi tiaj tucui llactacunamandami, paita llaquichingapaj 
tandanajunga. 
4Chai punllapica, tucui caballocunatami ninanda manllachishpa chugrichisha. 
Caballocunapi tiarij soldadocunatapash lococunatashnami rurasha. 
Ashtahuangarin Judá llactapi causajcunataca, ñucami aliguta ricuriasha. Shuj 
llactacunapi tiaj tucui caballocunatapash ñausayachishpami llaquichisha. 
5Chaita ricushpami, Judá llacta soldadocunata mandajcunaca, paicunapaj 
shungupica cashna yarinajunga: ‘Jerusalenbi causajcunaca, tucuita Mandaj 
paicunapaj Taita Diosmandami ushaita charin’ yashpami causanajunga. 
6Chai punllapica, Judá llacta soldadocunata mandajcunataca, ninayashca 
carbonda churana jirrutashnami, yamda jahuapi churasha. Nina michun 
japichishcata, parvacunapi churanshnami churasha. Chaimandami, paicunapaj 

muyundi llactacunapi causajcunataca, ali ladomambash, lluqui ladomambash 
tucuchinajunga. Ashtahuangarin Jerusalenbi causajcunaca, paicuna causashca 
pushtupillatami, Jerusalenbi cutin causanajunga. 
7Davidpaj juyailla huasi ucu purapash, Jerusalenbi causajcunapash, Judá shuti 
runapaj miraicunata yalishpa ama jatun tucunajuchunmi Mandaj Diosca, Judá 
llacta carpacunapi causajcunatara, punda quishpichinga. 
8Chai punllapica, Jerusalenbi causajcunamandaca, Mandaj Diosmi shayaringa. 
Paicuna purapi ushaita maijan na charishpapash, chai huatacunapica jatun 
mandaj Davidshnami shinllipacha canga. Davidpaj huasi ucu puracunaca, 
paicunapaj ñaupajpica, Taita Diosmambash, Mandaj Diospaj angelmambash 
rijchajmi canga. 
9Chai punllapica, Jerusalenda llaquichingapaj shamuj llactacunataca, 
tucuillatami tucuchingapaj yarisha. 
10Chaipimi, Davidpaj huasi ucu puramambash, Jerusalenbi 
causajcunamambash juyaita charij, ñucata mañana yuyaita charij Espirituta 
talinshna cachamusha. Chaipimi paicunaca, yalijta tujsishpa ñucata 
chugrichishcata ricunajunga. Shinamandami ninandapacha llaquirishpa, 
shujlla churi huañushcamandashna huacanajunga. Paicunaca, punda 
churimanda ninanda llaquirinshnami llaquirinajunga. 
11Chai punllapica, Meguido shuti pambapi Hadad-rimón shuti diosmanda 
llaquirishpa huacashcashnami, Jerusalenbica jatun huacai tianga. 
12Cai llactapi causajcunaca, ailluca aillu purami, shican shican tandanajushpa 
huacanajunga. Davidpaj huasi ucupura miraicunaca, pai puralla, paicunapaj 
huarmicunapash pai purallami huacanajunga. Natán runapaj huasi ucupura 
miraicunapash pai puralla, paicunapaj huarmicunapash pai purallami 
huacanajunga. 
13Levipaj huasi ucupura miraicunapash pai puralla, paicunapaj 
huarmicunapash pai purallami huacanajunga. Simei shuti runapaj 

miraicunapash, pai puralla, paicunapaj huarmicunapash pai purallami 
huacanajunga. 
14Tucuilla caishuj miraicunapash pai puralla, paicunapaj huarmicunapash pai 
purallami huacanajunga. 

Zacarías 13 

1Chai huatacunapica, Davidpaj miraicunapajpash, Jerusalenbi 
causajcunapajpash, llujshijuj yacu pascashcami tianga. Paicunapaj juchahuan 
mapayashcamanda mapa illaj tucuchunmi, chaica tianga” nijurcami. 
2Tucuita Mandaj Diosca, cashnatapashmi nin: “Chai punllapica, tucui cai 
llactapi tiaj imamambash rijchaj dioscunapaj shuticunatami anchuchisha. 
Shina rurajpimi chaicunataca, cutinga napacha yarinajunga. Llullashpa villaj 
runacunatapash, mapayachij ayatapashmi, cai llactamandaca chingachisha. 
3Chaipica, cashnapashmi tucunga: Dios villashcatashnami, maijan cashpapash 
villajunga. Shina villajpimi paipaj taitallata, paita unguj mamallata cashna 
ninga: ‘Mandaj Diospaj shutipimi villajuni nishpa llullashcamandaca, na 
causanguichu’ nishpami, paipaj taitallata, paita unguj mamallata, yalijta 
tujsishpa paitaca huañuchinajunga. 
4Chai huatacunapica, cashnapashmi tucunga: Llullashpa villajcunaca, 
muscuipishna paicuna ricushcata villajushpapash, tucuicunami pingai 
tucunajunga. Paicunaca, milmayu jatun churajunataca llullangapajllapash, na 
ashtahuan churajungachu. 
5Chaimandami cashna ninga: ‘Ñucaca, profeta runaca na canichu, pambapi 
tarpushpa causajllami cani. Ñucaca, chairalla viñaimandapachami pambapi 
tarpushpa causani’ ningami. 
6Shina nijpipash, paitaca cashnami tapunajunga: ‘¿Imashpata maquitaca 
chugrircangui?’ nijpica: ‘Ñucapaj ali cumbacunapaj huasipimi 
chugrichihuarca’ nishpami tigrachinga” nijunmi. 

Mandaj Diospaj michijtami chugrichishca 

7Tucuita Mandaj Diosca, cashnatapashmi nijurca: “Espadalla, llamacunata 
michijtapash, ñucapaj ali cumbatapash fiñashpa llaquichingapaj jatariyari. 
Chai michijta can chugrichijpica, llamacunaca caita chaitami rinajunga. 
Huahua llamacunataca, ñuca maquihuanmi llaquichisha” ninmi. 
8Mandaj Diosca, cashnatapashmi nin: “Cai tucui llactapica, cashnami tucunga: 
Quimsapi shicanyachishcamandaca, ishcaipi shicanyachishca shuj ashallami, 
chaipillata huañushpa chinganajunga. Ashtahuangarin quimsapi 
shicanyachishca shuj ashallami puchunga. 
9Chai quimsapi shicanyachishca shuj asha puchushcataca, ninapimi churasha. 
Culquita yacuyachinshnami yacuyachisha. Ali oro cajta ricunshnami ricusha. 
Shina rurajpimi paicunaca, ñuca shutipi mañanajunga. Paicuna mañanajujtaca 
uyashami. Shina uyashpami, paicunataca: ‘Ñuca agllashcacunami canguichi’ 
nisha. Paicunapash: ‘Mandaj Diosca, ñucanchi Taita Diosmi’ ninajungami” 
nijurcami. 

Zacarías 14 

Jerusalenga, shuj llactacunata mishangami 

1Ricuichi, Mandaj Dios shamuna punllami ña chayamujun. Canguna imatalla 
charishcacunata quichushcatapash, cangunapaj chaupipillatami 
chaupirinajunga. 
2Jerusalenbi causajcunahuan macanajuchunga, ñucami shuj llactacunamanda 
tandachimusha. Paicunami, cai pueblotaca quichunajunga. Cangunapaj 
huasicunapi imatalla charishcacunataca quichushpami apanajunga. 
Cangunapaj huarmicunatapashmi, munai na munai huaglichinajunga. Cai 
pueblopi causaj puramanda chaupica, prezumi rinajunga. Ashtahuangarin 
huaquin puchushca gentecunaca, cai pueblomandaca na chingachi 
tucungachu. 
3Chai jipami Mandaj Diosca, chai llaquichij llactacunahuan macanajungapaj 
llujshinga. Jatun macanajuipi macanajunshnami macanajunga. 

4Chai punllami paica, Jerusalén chimba purapi tiajuj Olivos urcu jahuapi 
shinllitapacha shayaringa. Chai Olivos urcuca, indi llujshimuj ladomanmi. Chai 
urcuca, indi llujshimuj ladomambash, indi huashajuj ladomambashmi 
chaupiringa. Shina chaupirijpimi, chai urcu chaupicunapica, jatun pugru 
pamba tucunga. Chaupi urcuca, jahua ladomanmi tiaringa, caishuj chaupi 
urcuca ura ladomanmi tiaringa. 
5Cangunaca, chai urcu chaupipi tiaj pugru pambamanmi pacajugringuichi. 
Urcu chaupipi tiaj pugru pambaca, Azal shuti llactacamanmi canga. Judá 
llactata jatun mandaj Uzías mandajui punllacunapi, alpa mama chujchujpi 
pacajugrishcashnami pacajugringuichi. Chai jipami, ñucata Mandaj Taita 
Diosca shamunga. Paihuanga, jucha illaj tucuicunapashmi shamunga. 
6Chai punllapica, cashnami tucunga: Punchapambapash, yana yanapash na 
cangachu. 
7Chai punlla imashna canataca, Mandaj Diosllami yachanga. Chaipica 
tutapash, punllapash na tiangachu. Shina cajpipash, cashnami tucunga: Ña 
chishajujpimi, micha punchayachinga. 
8Chai punllapica, cashnapashmi tucunga: Jerusalenmandaca, causaita cuj 
yacucunami llujshinga. Chai yacucunaca, tamia punllacunapipash, rupai 
punllacunapipash chaupica, indi llujshimuj lado mama cuchaman, chaupica 
indi huashajuj lado mama cuchamanmi ringa. 
9Mandaj Diosmi, tucui cai pachata jatun mandaj canga. Chai punllapica, shujlla 
Mandaj Diosmi tianga, paipaj shutipash shujllami canga. 
10Tucui llactami, Geba shuti pueblomandaca, Jerusalén pueblo ura ladoman 
tiaj Rimón shuti pueblocaman yanga pamballa tucunga. Jerusalenga, 
jahuapimi canga. Chaipica, Benjaminbaj pungumandaca, punda pungucaman, 
Pirca tigranapi tiaj pungucamanmi causanajunga. Shinallata Hananeel shuti 
runapaj jatun torremandaca, jatun mandajpaj uvasta cutana 
pushtucunacamanmi causanajunga. 

11Chaipimi aliguta causanajunga. Chaipica, ninanda nalicachi tucunaca, ima 
horapash na ashtahuan tiangachu. Ashtahuangarin Jerusalenbica, imatapash 
na manllashpami causanajunga. 
12Jerusalenbi causajcunahuan macanajuj tucui gentecunataca, Mandaj Diosca 
cai ung:uihuanmi ninanda llaquichinga: Paicunapaj cuerpoca, 
shayanajujpillatami ismushpa huaglinga. Ñavi lulungunapash, chai 
ucupillatami chaquinga. Jallupash, shimipillatami tucuringa. 
13Chai punllapica, cashnapashmi tucunga: Mandaj Diosllata ninan manllaita 
cachamujpimi, pai purallata ninanda manllarinajunga. Ali cumba purallata 
maquimanda japirishpami, paicunapaj cumbatallata maquita alsashpa 
macanga. 
14Judá llactapi causajcunapash, Jerusalenbimi macanajunga. Chai muyundi 
llactacunapi causajcunapaj juyailla charishcacunata, orota, culquita, 
churajunacunataca, chaipimi ashtacata tandachinajunga. 
15Gentecunaman cachamushca ung:uillatami, caballocunata, mulocunata, 
camellocunata, burrocunata, carpacunata shayachishca tianajuj pambacunapi 
tiaj tucui shuj animalcunatapash japinga. 
16Shinallata Jerusalenbi causajcunahuan macanajungapaj tucui 
llactacunamanda vichai shamushpa, na huañushpa puchushcacunaca Jatun 
Mandaj, tucuita Mandaj Diosta mañangapajmi huatapi huatapi vichai 
shamunajunga. Diospaj carpacunata shayachishcamanda fiestata rurangapajmi 
shamunajunga. 
17Cashnapashmi tucunga: Tucui cai pachapi causaj familiacunaca, Jatun 
Mandaj, tucuita Mandaj Diosta, Jerusalenbi mañangapaj na vichai 
shamushcamandami, paicunapaca tamiapash na tianga. 
18Shinallata Egiptopi causaj puramanda maijan familia cashpapash, 
Jerusalenman na vichai shamujpica, paicunapajpash tamiaca na tiangachu. 
Chugllacunata rurana fiestaman na vichai shamuj llactacunataca, Mandaj 
Diosca jatun ung:uihuanmi llaquichinga. 

19Egiptopi causajcuna juchata rurashcamandaca, shinami llaquita apanajunga. 
Shinallata tucui llactapi causajcunapashmi, chugllacunata rurana fiestaman na 
vichai shamushpa juchata rurashcamandaca, llaquita apanajunga. 
20Chai punllapica, caballocunaca: “JUCHA ILLAJ MANDAJ DIOSPAJMI” 
nishpa escribishca campanacunatami aparishca purinajunga. Diospaj huasipi 
tiaj mangacunapash, altar ladopi tiajuj jatun tastacunashnallatami canga. 
21Shinallata Jerusalenbi, Judá llactapi tiaj tucui mangacunapash, Mandaj 
Diospajlla shicanyachishcami canga. Diosman animalta cushpa 
huañuchijcunapash, chai mangacunata japij shamushpami, chai mangacunapi 
yanunajunga. Chai punllapica, tucuita Mandaj Diospaj huasipica, imata 
randijpash, jatujpash na ashtahuan tiangachu. 

Malaquías 

Malaquías 1 

Mandaj Diosca, Jacobotami juyashca 

1Israelcunata llaquichinata Mandaj Dios villashca shimicunatami, Malaquiasta 
villachishca. 
2Mandaj Diosca: “Cangunatami ñucaca juyarcani” nircami. Ashtahuangarin 
cangunaca: “¿Imashnata ñucanchitaca juyarcanguiyari?” nircanguichimi. 
“Esaú runaca, ¿nachu Jacobopaj huauqui carca? Shina cajpipash, 
Jacobotallami juyarcani” ninmi Mandaj Diosca. 
3“Esaú runataca fiñarcanimi. Chaimandami, Esaú causana urcucunataca, 
llaquinayaita tucuchircani. Paipaj alpacunatapash, jichushca pambacunapi 
causaj chacal nishca animalcuna causachunmi rurarcani” ninmi. 
4Edom llactapi causajcunaca, cashnami ninajunga: “Ñucanchica, imagupash 
illajmari canchi. Shina cashpapash tucuilla urmachi tucushcataca, cutinmi 
shayachishun” ninajungami. Shinamandami tucuita Mandaj Diosca, cashna 
nin: “Paicuna shina ninajujpica, paicuna cutin shayachijpipash, ñucami cutin 
urmachisha. Shina urmachijpimi, cashna ninajunga: ‘Diosta na manllaj 
llactami. Causaita causaicaman, Mandaj Dios fiñashca gentecunami’ 
ninajungami. 
5Chashna rurajtaca, cangunapaj ñavihuambacha ricushpami, cashna ninguichi: 
‘Mandaj Diostaca, Israel llacta linderocunata yalishpa causajcunapash 
jatunyachinajuchun’ ninguichimi” ninmi. 

Mandaj Diosca, curacunatami jarcashpa rimashca 

6Curacuna, tucuita Mandaj Diosca, cangunatami cashna nin: “Huahuaca, paipaj 
taitata alicachinmi. Shinallata amota servijpash, paipaj amota manllanmi. 
Shina cashpaca ñuca, cangunapaj taita cajpica, ¿imashpata na 
alicachihuanguichi? Ñuca cangunapaj amo cajpica, ¿imashpata na 
manllahuanguichi? Cangunaca, ñuca shutita yangapi churashpa rimashpapash: 
‘¿Imashnata cambaj shutitaca, yangapi churanchiyari?’ ninguichimi. 

7Cangunaca, mapa tandacunata apamushpa, ñuca altar jahuapi 
rupachishpapash: ‘¿Ñucanchica, candaca imapita na cazunchiyari?’ 
ninguichimi. Cangunaca, ñuca mezatapash, yangapi churanallami 
yanguichimi. 
8Ñausa animalta ñucaman carashpa huañuchinajuchun cushcapash, 
¿cangunapica alichu? Shinallata jangata cashpa, ungushcata cashpa ñucaman 
carashcapash, ¿cangunapica alichu? Ali cajpica, chashna animalcunata 
cangunata mandajman caragrichilla. Shina carajpica, ¿candaca 
alicachingachu, na cashpaca, chai carashcataca chasquingachu? Tucuita 
Mandaj Dios ñucami, chashna nini. 
9Cunanga: ‘Taita Dios ñucanchiman alita rurachun, ñucanchita llaquichun 
mañapaichiyari’ ninimi. Ashtahuangarin chashna nalicunatalla 
ruranajushpaca, ¿imashnashi cushichihuanguichi? ninimi. Tucuita Mandaj 
Dios ñucami, chashna nini. 
10Ñuca altar jahuapi ama yanga rupachij shamuchunga, canguna 
puramandallata ñuca huasi punguta vichajcunaca, ¿pita tianguichiyari? 
Ñucaca, cangunapica napacha cushijuita charinichu. Canguna imata 
caranatallata carajpipash, napacha chasquishachu. Tucuita Mandaj Dios 
ñucami, chashna nini. 
11Ñuca shutica, llacta puracunapica indi llujshimuj ladomanda, indi huashajuj 
ladocamanmi jatumbacha. Chaimandami maipi cashpapash, inciensota, mapa 
illaj ashtahuan imatalla caranacunataca, ñuca shutipi caranajun. Ñuca shutica, 
tucui llacta puracunapica jatumbachami. Tucuita Mandaj Dios ñucami, 
chashna nini. 
12Cangunaca: ‘Mandaj Diospaj mezapash mapami, paipaj micunapash na 
munanayaimi’ nishpami, yangapi churarcanguichi. 
13Cashnatapashmi nircanguichi: ‘¡Mandaj Diosman imata carajushpapash, 
ñami shaijunchi!’ nishpami, ñucata yangapi churarcanguichi. Tucuita Mandaj 
Dios ñucami, chashna nini. Cangunaca shuhuashcata, suchuta, ungushca 

animalcunata apamushpami, ñucaman cararcanguichi. ¿Chaitaca, cangunapaj 
maquimanda chasquinallachu cani? Mandaj Dios ñucami, chashna nini. 
14Ashtaca llama purapi jari llamacunata charishpapash carashami nishpa 
umachishpalla, nali animaltara Mandaj Dios ñucaman carashpa 
huañuchijcunaca, imapash tucushpachari ali canman. Ñucaca, jatun 
mandajcunatapash yali Jatun Mandajmi cani. Ñuca shutica, tucui llactacunapi 
causajcuna manllana shutimi” ninmi tucuita Mandaj Diosca. 

Malaquías 2 

Israelcuna na cazushcamandami rimashca 

1Curacunalla, cunanga cai mandashcacunaca cangunapajmi. 
2Tucuita Mandaj Diosca, cashnami nin: “Ñuca mandashcata na uyashpa, tucui 
shunguhuan ñuca shutita alicachina yuyaita na japijpica, ninan llaquitami 
cachamusha. Canguna bendiciai tucushcataca, ninan llaquimanmi tigrachisha. 
Tucui shunguhuan ñucata cazuna yuyaita na japishcamandaca, cangunataca 
ñami ninan llaquipi churarcani. 
3Ricuichi, ñucaca canguna tarpushca chagracunatapashmi chingachisha. 
Ñucaman carashpa huañuchishca animalcunapaj huanucunatapash, 
cangunapaj ñavipimi shitasha. Cangunataca, chai animalcunapaj 
huanucunandimi tandachishpa shitasha. 
4Chashna rurajpimi Leví shuti runapaj miraicunahuan, ñucahuan ari nishca 
cachun, ñucallata cai mandashcata cushcata yachanguichi. Tucuita Mandaj 
Dios ñucami, chashna nini. 
5Causaitapash, casilla ali causaitapash carangapajmi, ñucaca paicunahuan ari 
nijurcani. Chaicunataca, ñucata manllashpa causachunmi curcani. 
Chaimandami paicunaca, ñuca ñaupajpipash ñuca shutipaj ñaupajpipash 
manllashpa, na jariyashpa causanajurca. 
6Levitacunaca ñuca na llullashpa mandashcatami yachachinajurca. 
Paicunapica, ima nali shimicunata rimashcallapash na ricurircachu. Ñucahuan 

na fiñanajushpa, imatapash cashcatapacha rurashpami causanajurca. Nalita 
rurashpa causanajujtapash, taucacunatami saquichinajurca. 
7Curapaj shimihuanga, ali yachaitami yachachinga. Pai villajpimi gentecunaca, 
mandashcata yachangapaj munanajunga. Paica, tucuita Mandaj Diosmanda 
villaj runami. 
8Ashtahuangarin cangunaca, ali ñanmandami anchurircanguichi. Ñuca 
mandashcata panda yachachishpami, nitijachinshna taucacunata 
pandachircanguichi. Chashna rurashpami, levitacunahuan ari ninajushcataca 
huaglichircanguichi. Tucuita Mandaj Dios ñucami, chashna nini. 
9Imashnami cangunapash ñuca yachachishcata na cazushpa, ñuca 
mandashcatapash ñavita ricushpalla yachachircanguichi, chashnallatami 
cangunatapash, tucuicuna nalicachishca, yangapi churai tucushca causachun 
churarcani” ninmi. 
10¿Nachu tucuicunallata, shujlla taitata charinchi? ¿Nachu chai Taita Diosllata 
rurashcacuna canchi? Shina cashpaca, ¿imashpata ñucanchi ñaupa 
taitacunahuan ari ninajushcataca yangapi churashpa, caishuj chaishuj na 
cazurinajunchi? 
11Judá llactapipash, Israel llactapipash, Jerusalenbipash, yachashpata na 
cazushpami, millanayaicunata ruranajurca. Judá llactapi causajcunaca, 
Mandaj Dios juyashca huasigutapash yangapi churashpami, na rijsishca diosta 
mañaj huarmicunahuan cazaranajurca. 
12Mandaj Diosca chashnata ruraj runataca, cuidaj runatapash, tapushcata 
tigrachij runatapash, tucuita Mandaj Diosman imatalla cujtapashmi, Jacobopaj 
carpacunamanda anchuchinga. 
13Cutinllatami Mandaj Diospaj altartaca, ninanda caparishpa huacashca 
viquihuan jundachinguichi. Ñucaca, canguna ñucaman imatalla caranacunata 
carashcataca, ricuitallapash na ricushachu. Cangunapaj maquimandaca, 
chasquitallapash na cushijushpa chasquishachu. 

14Ashtahuangarin cangunaca: “¿Imashpata na chasquin?” ninajunguichimi. 
Canllatami, chairalla viñai cashpa cazarashca cambaj huarmita jichurcangui. 
Chaitaca, Mandaj Diosca ricujurcami. Chai huarmica, canhuan cazarashca, 
canhuan ari nishcami carca. 
15¿Nachu Taita Diosca, Espíritu junda cashpa, cangunataca shujllatashna 
rurarca? ¿Imapajshi chashna rurarca? Paica, cangunapaj miraicunapash, 
paipajlla cachun munashpami, chashna rurarca. Shina cashcamanda 
cangunapaj yuyaita cuidarichi, pactarallapash chairalla viñai cashpa 
cazarashca cangunapaj huarmitara jichunguichiman. 
16Israelcunata Mandaj Taita Diosca, cashnami nin: “Quiquin huarmita jichuj 
runataca fiñanimi. Chai nalita rurashcahuan paipaj churajunata quilpanshna 
causajtami fiñani. Cangunapaj yuyaita cuidarichi, pactarallapash cangunapaj 
huarmitara jichunguichiman” nishpami, tucuita Mandaj Diosca villajun. 

Dios llaquichina punllami chayamujun 

17Cangunaca rimarinajushpallatami, Mandaj Diostaca shaijuchircanguichi. 
Chaimandaca cangunami: “¿Imapita paitaca shaijuchishcanchi?” ninguichi. 
“Maijan cashpapash nalita rurashpami, Mandaj Diostaca cushichinchi, 
paicunahuanmi paipash cushijun, na cashpaca imatapash cashcatapacha ruraj 
Taita Diosca ¿maipita?” nishpami shaijuchinguichi. 

Malaquías 3 

1“Uyaichi, ñucaca ñuca villajtami cachamusha. Paimi, ñuca purina ñandaca 
ñaupashpa alichinga. Canguna mascajushca Amoca, ñapashmi paipaj huasiman 
shamunga. Ari ninajushcata pactachij canguna shuyanajushca angelpashmi 
shamunga. Ricuichi, ñami shamujun” ninmi tucuita Mandaj Diosca. 
2Pai shamui punllapica, ¿pita llaquicunata apai ushanga? Pai ricurijpica, ¿pita 
shinlli shayari ushanga? Paica, yacuyachishpa mapacunata anchuchij 
ninashnami, tajshajcunapaj jabonshnapashmi. 
3Paica, culquita mapa illajta punchallata rurangapajshnami tiaringa. Leví shuti 
runapaj miraicunapaj juchacunataca orota, culquita ninapi rupachishpa, 

mapata anchuchinshnami anchuchinga. Shina rurajpimi, Mandaj Diosman 
imatalla caranacunataca, imatapash cashcatapacha rurashpa apamunajunga. 
4Judá llactapi, Jerusalenbi causajcuna, Mandaj Diosman imatalla cushcataca, 
punda punllacunapi, ñaupa huatacunapi cushijushpa chasquishcashnallatami 
chasquinga. 
5Tucuita Mandaj Diosca, cashnami nin: “Cangunata llaquichingapajmi 
shamusha. Chaipica yumbucunata, cazarashca jahua shujcunahuan 
causajcunata, llullashpa juramentujcunata llaquichingapajmi, cungashcapi 
shamusha. Shinallata shujpi shujpi trabajaj runaguta llaquichijcunata, sapalla 
mamaguta, taita mama illaj huahuaguta llaquichijcunata, caru llactamanda 
shamujcunata imatapash cashcatapacha na rurajcunatapash, ñucata na 
manllashpa chashna rurashcamandami, llaquichij shamusha. 

Chungamanda shujguta cunatami villajun 

6Mandaj Dios ñucaca, napacha shuj tucunichu. Chaimandami Jacobopaj mirai 
cangunaca, na tucuchi tucurcanguichi. 
7Cangunapaj punda taitacunamandapacha callarishpami, ñuca 
mandashcacunata na cazushpa anchurircanguichi. Ñucapajman tigrarimujpica, 
ñucapash cangunapajman tigrashami. Tucuita Mandaj Dios ñuca chashna 
nijpipash, cangunaca: ‘¿Imashpata cambajman tigrashun?’ nircanguichimi. 
8¿Runaca, Taita Diospajta shuhuai ushanllu? Cangunami, ñucapaj cashcata 
shuhuarcanguichi. Shina shuhuashpapash: ‘¿Imatata shuhuarcanchi?’ 
ninguichimi. Cangunaca, chungamanda shujguta cunatapash, ñucaman imata 
cunatallatapash, na cushpami shuhuarcanguichi. 
9Cai llactapi tucui causajcunalla, cangunaca ñucaman cunata 
shuhuashcamandami, ninandapacha nalicachi tucushcacuna canguichi. 
10Chungamanda shujguta ñucaman tucuilla cunataca, granota alichina ñuca 
huasiman apamuichi. Shina apamujpimi, ñuca huasipica micuna tianga. 
Caitaca, cunanda rurashpa ricuichilla. Canguna shina rurajpica, ñucapash 

jahua pacha ventanacunata pascashpami, ashtacatapacha bendiciamusha. 
Tucuita Mandaj Dios ñucami, chashna nini. 
11Tucuita tucuchijtapashmi, cangunamandaca jarcashpa rimasha. Shina 
jarcajpimi, cangunapaj pambapi fucushca granocunataca na tucuchinga. 
Cangunapaj pambapica, uvas chagracunapash alimi fucunga. Tucuita Mandaj 
Dios ñucami, chashna nini. 
12Cangunapaj llactaguca munanayai cajpimi, tucui llactacunapi causajcunaca: 
‘Cushijushpami paicunaca causanajun’ ninajunga. Tucuita Mandaj Dios 
ñucami, chashna nini” nijurcami. 

Imatapash cashcatapacha rurajpash, nalita rurajpash shicanmi 

13Mandaj Diosca, cashnami nin: “Cangunaca, ninanda nalicachishpami 
ñucataca ninandapacha rimahuarcanguichi. Shina rimashpapash: ‘¿Imashnata 
candaca, nalicachishpa rimarcanchi?’ ninguichimi. 
14Cashnatapashmi nircanguichi: ‘Yangallatami, Taita Diostaca servishpa 
causanchi. Pai mandashcata pactachishpa, tucuita Mandaj Diospaj ñaupajpi 
llaquilla purishpapash, ¿imatata japinchi? 
15Cunanga, chaimandami cashna ninchi: Jariyashpa jatun tucujcunarami 
cushijushpa causanajun. Nalita rurajcunaca, na chaitalla rurashpa causanllu. 
Ashtahuangarin Taita Diostapash umachishpami, ima llaquimandapash 
quishpirinajurca ninchimi’ nircanguichimi” ninmi. 
16Chaimandami Mandaj Diosta manllajcunaca, caishuj chaishuj paicunapaj 
cumbacunaman, tucuicunallata parlanajurca. Chai parlanajushcataca, Mandaj 
Diosca tucuita uyashpami, paipaj yarina libropi escribichirca. Mandaj Diosta 
manllashpa causajcunapaj, paipaj shutita yarishpa causajcunapajmi chashna 
escribichirca. 
17Tucuita Mandaj Diosca, cashnami nin: “Ñuca shamui punllami paicunaca, 
imapash ashtahuan valishcacunata alichishcashna canga. Imashnami taitaca, 
paita servij huahua nalita rurashcataca cungan, chashnallatami ñucapash 
paicuna nalita rurashcataca cungasha. 

18Ñucapajman tigrarishpami, imatapash cashcatapacha ruranahuan, nalita 
ruranahuanga shican cajta, shinallata Taita Diosta servishpa causanahuan, na 
servishpa causanahuambash shican cajta yachanguichi” ninmi. 

Malaquías 4 

Mandaj Dios shamuna punllatami villajun 

1Tucuita Mandaj Diosca, cashnami nijurca: “Ricuichi, jornopi nina rupajunshna 
punllami ña chayamujun. Chai punllapimi jariyashpa jatun tucujcunapash, 
nalita tucui rurajcunapash, jupashna rupanajunga. Chai punlla 
chayamushpami rupachinga. Chaipica sapillapash, shuj malquillapash, na 
quedangachu. 
2Ashtahuangarin ñuca shutita manllashpa causaj cangunapaca, imatapash 
cashcatapacha ruraj Indimi llujshinga. Paipaj alascunapimi, quishpirinataca 
apamunga. Shinamandami huahua shicu fahuashpa, corralmanda llujshinshna 
llujshinguichi. 
3Ñuca shamui punllapica, nalita ruraj runacunataca cangunami sarunguichi. 
Paicunaca, cangunapaj chaqui tabla ucupica, uchufashnami canga” nijurcami 
tucuita Mandaj Diosca. 
4“Ñucata servij Moisés mandashcacunataca, aliguta yaringuichi. Chai 
mandashca shimicunataca, tucui israelcunapajmi Horeb shuti urcupi curcani. 
5Ricuichi, Mandaj Dios ñuca shamuna jatun manllanayai punlla nara 
shamujpillatami, ñuca ima nishcata villaj Eliastaca, cangunapajman 
cachamuni. 
6Paimi, taitacunapaj shungutaca huahuacunahuan, huahuacunapaj 
shungutapash, taitacunahuan ama fiñanajushpa causachun alichinga. 
Pactarallapash ñuca shamushpaca, tucui cai llactapi causajcunata, ninanda 
nalicachishpa llaquichiman” nijurcami. 

Mateo 

Mateo 1 

Jesucristopaj ñaupa taitacunapaj shuticunami 
(Luc. 3:23-38) 

1Cai libropica, Jesucristopaj ñaupa taitacunapaj shuticunatami villajun. 
Jesucristoca Davidpaj, Abrahambaj miraimi. 
2Abrahamga, Isaac shuti churitami charirca. Isaac runaca, Jacobo shuti 
churitami charirca. Jacoboca, Judá shuti churitapash, Judá runapaj 
huauquicunatapashmi charirca. 
3Judá runaca, Tamar shuti huarmihuanga, Fares shuti, Zara shuti 
churicunatami charirca. Fares shuti runaca, Esrom shuti churitami charirca. 
Esrom shuti runaca, Aram shuti churitami charirca. 
4Aram shuti runaca, Aminadab shuti churitami charirca. Aminadab shuti 
runaca, Naasón shuti churitami charirca. Naasón shuti runaca, Salmón shuti 
churitami charirca. 
5Salmón shuti runaca, Rahab shuti huarmihuanga, Booz shuti churitami 
charirca. Booz shuti runaca, Rut shuti huarmihuanga, Obed shuti churitami 
charirca. Obed shuti runaca, Isaí shuti churitami charirca. 
6Isaí runaca, jatun mandaj Davidpaj taitami carca. Jatun mandaj Davidca, 
Salomón shuti churitami charirca. Salomonbaj mamaca, Urías shuti runapaj 
huarmimi carca. 
7Salomón runaca, Roboam shuti churitami charirca. Roboam shuti runaca, 
Abías shuti churitami charirca. Abías shuti runaca, Asa shuti churitami 
charirca. 



2712 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

8Asa shuti runaca, Josafat shuti churitami charirca. Josafat shuti runaca, Joram 
shuti churitami charirca. Joram shuti runaca, Uzías shuti churitami charirca. 
9Uzías runaca, Jotam shuti churitami charirca. Jotam shuti runaca, Acaz shuti 
churitami charirca. Acaz shuti runaca, Ezequías shuti churitami charirca. 
10Ezequías runaca, Manasés shuti churitami charirca. Manasesca, Amón shuti 
churitami charirca. Amón shuti runaca, Josías shuti churitami charirca. 
11Josías runaca, Jeconías shuti churitami charirca. Jeconías runaca, ashtahuan 
shuj huauquicunatapashmi charirca. Paicuna causanajui punllacunapimi 
israelcunaca, Babilonia llactaman apai tucunajurca. 
12Babilonia llactaman apai tucushca jipami, Jeconías shuti runaca, Salatiel 
shuti churita charirca. Salatiel runaca, Zorobabel shuti churitami charirca. 
13Zorobabel runaca, Abiud shuti churitami charirca. Abiud shuti runaca, 
Eliaquim shuti churitami charirca. Eliaquim runaca, Azor shuti churitami 
charirca. 
14Azor shuti runaca, Zadoc shuti churitami charirca. Zadoc runaca, Aquim shuti 
churitami charirca. Aquim shuti runaca, Eliud shuti churitami charirca. 
15Eliud runaca, Eleazar shuti churitami charirca. Eleazarca, Matán shuti 
churitami charirca. Matán shuti runaca, Jacobo shuti churitami charirca. 
16Jacoboca, José shuti churitami charirca. Paimi, Mariapaj cusa carca. Chai 
Mariami, Jesuspaj mama carca. Jesusca, Quishpichij Cristo shutimi. 
17Ñaupa taita Abrahammanda, David causajui punllacaman, tucuimandaca 
chunga chuscu miraicunami carca. David causajui punllamanda Babilonia 
llactaman apai tucushca punllacamambash, chunga chuscu miraicunallatami 
carca. Shinallata Babilonia llactaman apai tucushca punllamanda Quishpichij 
Cristo huacharimui punllacamambash, chunga chuscu miraicunallatami carca. 

Jesucristo huacharishcatami villajun 
(Luc. 2:1-7) 

18Jesucristo huacharimunaca, cashnami carca: Paipaj mama Mariaca, Josehuan 
cazarangapajmi ari nishca carca. Josehuan nara cazarajpillatami, Diospaj jucha 
illaj Espíritu Mariapajman shamujpi, Mariaca vijsayu tucushca carca. 
19Shinamandami, paipaj cusa tucuna Joseca, imatapash cashcatapacha ruraj 
cashpa, tucuicunapaj ñaupajpi Mariata ama pingaichingapaj, upallamanda 
saquingapaj yarijurca. 
20Chaita yarijujpimi, Taita Diospaj angelca, muscuipi ricurishpa Josetaca, 
cashna nirca: “Davidpaj mirai José, Mariataca ama saquishpa cazarailla. Paica, 
Diospaj jucha illaj Espíritu paipajman shamujpimi, vijsayu tucushca. 
21Paica, shuj jari huahuagutami ungunga. Chai huahuagutaca, JESÚS shutitami 
shutichingui. Paica, paipaj gentecunata, paicunapaj juchamanda quishpichina 
cashpami, chashna shutiguta charinga” nircami. 
22Tucui caicunaca, Jatun Dios yarichijpi profeta villashca pactachunmi, 
chashna tucurca. Paica cashnami nirca: 
23“Jarihuan nara tacarishca cuitsagumi, vijsayu tucushpa, shuj jari huahuaguta 
ungunga. Paipaj shutica, Emanuelmi canga” nircami. Emanuel nishpaca: “Taita 
Diosca ñucanchihuanmi” nijunmi. 
24José rijcharishpaca, Jatun Diospaj ángel imashna paita 
mandashcashnallatami, Mariataca cazararca. 
25Shina cazarashpapash, punda churiguta ungungacaman Joseca, na 
tacarircachu. Chai huahuagutaca, JESÚS shutitami shutichirca. 

Mateo 2 

Alipacha yachajushca runacunami, huahua Jesusta ricungapaj rishca 

1Judea llactapi tiaj Belén pueblopi Jesús huacharijpica, indi llujshimuj 
ladomandami, alipacha yachajushca runacuna Jerusalenman shamunajurca. 
Chai punllacunapica, Herodes shuti jatun mandajmi mandajurca. 
2Paicunaca, cashna nishpami tapunajurca: —Israelcunata mandangapaj 
huacharishca huahuaguca, ¿maipita canga? Pai huacharishcata ricuchij 

luzerotami, indi llujshimuj ladopi ricurcanchi. Chaimandami, chai huahuaguta 
cungurishpa alicachingapaj shamupanchi— ninajurcami. 
3Chashna ninajujta, jatun mandaj Herodes uyashpaca, ninandami manllarirca. 
Jerusalenbi causajcunapash, tucuillami chashnallata manllarinajurca. 
4Shina manllarishpami, curacunata mandaj tucuilla curacunata, mandashca 
shimicunata gentecunaman yachachijcunata cayachun cachashpa, Quishpichij 
Cristo maipi huacharina cashcata tapurca. 
5Shina tapujpimi paicunaca, cashna ninajurca: —Judea llactapi tiajuj Belén 
pueblopimi huacharinga. Chaitaca, Profeta escribishcapimi, cashna nijun: 
6‘Judá llactapi tiaj Belén pueblolla. Judá llactapi mandaj puracunahuan 
ricujpica, na yapa uchillaguchu cangui. Canmandami, shuj jatun mandajca 
llujshinga. Paimi, ñuca agllashca israelcunataca, michijunga’ nijunmi— 
ninajurcami. 
7Shina nijpimi Herodesca, alipacha yachajushca chai runacunataca, pipash na 
yachajta cayashpa, ima punllapacha chai luzero ricurishcata ali ali 
tapuchijurca. 
8Chai jipami, chai runacunataca cashna nishpa, Belenman cacharca: —Chai 
puebloman richi. Chaipica, chai huahua maipi cajta ucha tapushpa 
mascanguichi. Ña tarishpaca, ñucapash paita alicachigringapaj, ñucaman ucha 
villaj shamunguichi— nircami. 
9Chai runacunaca, jatun mandaj chashna nijta uyashpaca rircallami. 
Paicunataca, indi llujshimuj ladopi ricurishca luzerollata ricurishpami, 
paicunata ñaupashpa rijurca. Chai luzero ña chayashpaca, huahua sirijuj huasi 
jahuapimi shayarirca. 
10Chai luzerota ricushpami, chai runacunaca ninandapacha cushijunajurca. 
11Chai huasi ucuman yaicushpaca huahuagutapash, paipaj mama Mariatapash 
ricushpami, cungurishpa ninanda alicachinajurca. Chai jipallami paicunaca, 
cajacunata pascashpa orota, inciensota, mirra nishcata caranajurca. 

12Paicunataca: “Herodespajman, pactarallapash tigranguichiman” nishpa, 
muscuipi villarca. Shina villajpimi, shuj ñanda japishpa paicunapaj llactaman 
tigranajurca. 

Huahuacunatami huañuchishca 

13Chai runacuna tigrashca jipami, Jatun Diospaj angelca, muscuipi Joseman 
ricurishpa, cashna nirca: “Ucha jatarishpa, huahuata mamandi pushashpa, 
Egiptopi pacajugri. Ñuca canman cutin villangacaman, chaipi causanguilla. 
Herodesca, huahuata huañuchingapajmi mascachigrijun” nircami. 
14Pai rijcharishpaca, huahuata mamandi apashpami, chai tutallata Egiptoman 
rirca. 
15Chaipimi, Herodes huañungacaman causanajurca. Jatun Dios profetaman 
villachishca pactachunmi, chaipi causanajurca. Paica: “Egiptomandami, ñuca 
Churitaca cayarcani” nircami. 
16Herodesca, alipacha yachajushca chai runacunahuan umachi tucushcata 
ricushpami, ninandapacha fiñarirca. Shina fiñarishpami, Belén pueblopi, chai 
muyundi tucui llactacunapipash, ishcai huatata nara charij, tucuilla jari 
huahuacunata huañuchigrichun mandarca. Alipacha yachajushca runacuna 
villashca punllacunamanda cuentashpami, chashna huañuchigrichun cacharca. 
17Chashna rurajpimi, Profeta Jeremías villashca pactarca. Paica cashnami 
nijurca: 
18“Ramá shuti pueblopica, ninanda caparishpa, ninanda huacashpa, aij nishpa 
huacajujmi uyarirca. Raquel shuti huarmiguca, paipaj huahuacunamandami 
ninanda huacajun. Ama yapa huacaichu nijpipash, huahuacuna 
huañushcamandaca huacajurcallami” nijurcami. 
19Ashtahuangarin Herodes huañushca jipami, Jatun Diospaj angelca José, 
Egiptopi cajpi muscuipi ñapash ricurirca: 

20Shina ricurishpami, cashna nirca: “Ucha jatarishpa, huahuata mamandi 
pushashpa, Israel llactaman tigrailla. Huahuata huañuchingapaj munaj 
runacunaca, ñami huañushca” nircami. 
21Shina nijpimi Joseca jatarishpa, huahuata mamandi pushashpa, Israel 
llactaman tigramurca. 
22Ashtahuangarin: “Judea llactataca, Herodespaj churi Arquelao shuti runa 
mandajun” nijtami, Joseca uyarca. Chaita uyashpami, chai llactaman 
yaicunataca manllarca. Muscuipi ricurishpa villajpimi Joseca, Galilea 
llactaman rirca. 
23Chai llactaman chayamushpaca, Nazaret shuti pueblopimi causanajurca. 
“Paica, nazareno ni tucushcami canga” nishpami, profetacunaca villashca 
carca. Chaipi causagrijpimi, chashna villashcashna pactarca. 

Mateo 3 

Bautizaj Juanmi villajushca 
(Mar. 1:1-8; Luc. 3:1-9, 15-17; Juan 1:19-28) 

1Chai punllacunallatami, Bautizaj Juanga, Judea llacta jichushca pambapi, 
villashpandi shamujurca: 
2Paica cashnami nijurca: “Juchayu cashcamanda ninanda llaquirishpa, 
Diospajman tigrarichi. Jahua pachamanda shamuj mandanaca, ñami 
pactamushca” nircami. 
3Profeta Isaiasca, cai Juanmandami cashna nishpa villajurca: “Jichushca 
pambapi caparijuj runaguca, cashnami nin: ‘Jatun Diosman ñanda alichipaichi. 
Quingu quingu chaqui ñangunatapash, derechapaichi’ ninmi” nijurcami. 
4Juanga, camello nishca animalpaj milmata rurashca churajunata churajushpa, 
cara chumbita chumbilishcami carca. Shinallata langosta nishca jurucunata, 
sachapi tiaj balun mishquitami micushpa causajurca. 
5Paita uyangapaca, Jerusalenmandapash, tucuilla Judea llactamandapash, 
Jordán yacu muyundicunapi tiaj tucuilla llactamandapashmi shamunajurca. 

6Paicunapaj juchacunata villajpimi Juanga, Jordán yacupi bautizajurca. 
7Fariseocunapash, saduceocunapash bautizahuai ningapaj, ashtacacuna 
shamunajujta Juan ricushpaca, cashnami nijurca: “¡Cangunaca, culebrashna 
nali gentecunapaj miraicunamari canguichi! ¿Pita cangunataca, Dios ninanda 
fiñarishpa llaquichinamandaca, pacajunguichillami nishpa yachachircayari? 
8Cangunaca, tucui shunguhuambacha ninanda llaquirishcatami, grano 
fucunshna ricuchina canguichi. 
9Cangunaca, na cangunapaj shungu ucupilla: ‘Abrahammi ñucanchi taita’ 
ninajunachu canguichi. Cangunataca cashnami nini: Taita Diosca, caipi sirij 
rumicunatapash Abrahambaj huahuacuna cachun rurai ushanmi. 
10Quirucunapaj sapipi jachata churashcallami tiajun. Nali fucuj tucui 
quirucunataca, jachahuan fitishpa urmachishpami, rupajuj ninapi shitanga. 
11Ñucami cangunataca, llaquirishpa Diospajman tigrarishcata ricuchij cachun, 
yacupilla bautizajuni. Ashtahuangarin ñucapaj jipa shamujmi, ñucatapash yali 
ushaita charin. Ñucaca, paipaj chaquipi churajushcata apaitallapash na 
ushanachu cani. Paimi cangunata, Diospaj jucha illaj Espirituhuan, ninahuan 
bautizanga. 
12Paica, trigota huairachinata chaririajmi shayajun. Chaihuanmi, trillana 
pambapi jupata agllanshna, trigota huairachinga. Shina huairachishpami, 
granocunata alichina huasipi trigota alichinshna alichinga. Jupataca, na 
huañushpa rupajuj ninapimi rupachinga” nijurcami. 

Jesusta bautizashcatami villajun 
(Mar. 1:9-11; Luc. 3:21-22) 

13Jordán yacupi Juan bautizajujpimi Jesusca, bautizai tucungapaj Galilea 
llactamanda shamurca. 
14Ashtahuangarin Jesustaca, na bautizangapaj munashpami, Juanga cashna 
nirca: —¿Canrachu ñucata bautizahuai ningapaj shamungui? Canmari, ñucata 
bautizana cahuangui— nircami. 

15Shina nijpimi Jesusca, cashna nirca: —Imatapash cashcatapacha ruranataca, 
tucuitami pactachina canchi. Ama imatapash nijushpa bautizahuailla— 
nircami. Shina nijpimi, Jesustaca bautizarca. 
16Jesús bautizai tucushpa yacumanda llujshijushpaca, jahua pacha ñapash 
pascarijtami ricurca. Taita Diospaj Espiritupash, palomagushna paipaj uma 
jahuaman urai shamujtami ricurca. 
17Jahua pachamandapash, cashna rimajmi uyarimurca: —Caimi, ñuca juyashca 
Churigu. Paimandami ninanda cushijuni— nijmi uyarirca. 

Mateo 4 

Jesusmanmi, diabloca nali yuyaita cujushca 
(Mar. 1:12-13; Luc. 4:1-13) 

1Chai jipami Jesustaca, nali yuyaita diablo cuchun, jichushca pambaman 
Diospaj Espíritu aparca. 
2Jesusca, chuscu chunga punlla, chuscu chunga tutata na micushca cashpami, 
ninanda yarjachirca. 
3Nali yuyaita cuj diablo, Jesuspajman shamushpaca cashnami nirca: —Taita 
Diospaj Churipacha cashpaca, cai rumicunata tandaman tigrachi— nircami. 
4Shina nijpimi Jesusca, cashna nishpa tigrachirca: —Escribishcapica cashnami 
nijun: ‘Gentecunaca, na tandahuanlla causangachu. Ashtahuangarin Taita Dios 
rimashca tucuilla shimicunahuanmi causanga’ nijunmi— nircami. 
5Shina nijpimi diabloca, Jesustaca Diospajlla puebloman pusharca. Chaipica, 
Diospaj huasi jahuamanmi vitsiachirca. 
6Chaipimi, Jesustaca cashnami nirca: —Taita Diospaj Churipacha cashpaca, 
caimanda ucuman urmai. Escribishcapica cashnami nijun: ‘Canda cuidachunga 
Taita Diosca, paipaj angelcunatami cachamunga. Paicunami, rumipi can ama 
nitijachunga, paicunapaj maquipi charinajunga’ nijunmi— nircami. 

7Shina nijpimi Jesusca, cashna nirca: —Cashnatapashmi escribishcapica nijun: 
‘Canda Mandaj Taita Diostaca, ama can munashcata rurachun mandanguichu’ 
nijunmi— nircami. 
8Jesustaca, cutinmi shuj jatun urcu jahuaman, diabloca pusharca. Chai 
urcumandaca, cai pachapi muyundi tucui llactacunatapash, chai llactacuna 
juyailla cajtapashmi ricuchirca. 
9Paitaca cashnami nirca: —Ñucata cungurishpa ninanda alicachijpica, 
caicunataca tucuillatami canman cusha— nircami. 
10Shina nijpimi Jesusca, cashna nirca: —Satanás, caimanda anchuri. 
Escribishcapica, cashnami nijun: ‘Canda Mandaj Taita Diostalla ninanda 
alicachingui. Paitalla servishpa causangui’ nijunmi— nircami. 
11Shina nijpimi diabloca, Jesuspaj ladomanda anchurishpa rirca. Chai jipallami 
angelcuna shamushpa, Jesusta servinajurca. 

Jesusca, Diospajtami rurai callarishca 
(Mar. 1:14-20; Luc. 4:14-15; 5:1-11; 6:17-19) 

12Bautizaj Juandaca, prezuna huasipi churashcata uyashpami Jesusca, Galilea 
llactaman tigrarca. 
13Paica, Nazaret pueblotaca saquishpami, Capernaum shuti pueblopi 
causangapaj shamurca. Chai puebloca, Galilea cucha manñapimi tiajun. Chai 
cuchaca, Zabulón shuti, Neftalí shuti llactacunapimi tiajun. 
14Jesusca, Profeta Isaías villashca pactachunmi, chai pueblopi causangapaj 
shamurca. Isaiasca, cashna nishpami villajurca: 
15“Zabulón shuti, Neftalí shuti llactacuna. Cangunaca, mama cuchaman rina 
ñambimi, Jordán yacu chimba ladoman tianajunguichi. Na israelcunami, 
Galilea llactapica causanajun. 
16Yana yana tutapishna causajcunaca, ninanda punchayachijuj michagutami 
ricurca. Huañui japinalla llandupishna chai llactapi causanajujtaca, michagumi 
punchayachirca” nijurcami. 

17Chai punllacunamandapachami, Jesusca cashna nishpa villai callarirca: 
“Juchayu cashcamanda ninanda llaquirichi. Jahua pachamanda shamuj 
mandanaca, ñami pactamushca” nijurcami. 
18Jesusca, Galilea cucha manñapi purijushpami, pijita japishpa causanajuj 
ishcai huauqui puracunata ricurca. Shujca, Pedro ni tucushca Simonmi carca, 
shujca Andresmi carca. Paicunaca, linllihuanmi pijita japinajurca. 
19Paicunatami, Jesusca cashna nirca: “Ñucata catihuaichi. Cangunataca, pijita 
japishpa tandachinshna, gentecunata tandachijcuna cachunmi rurasha” 
nircami. 
20Shina nijpimi, pijita japinajushca linllicunata chai pushtupi saquishpa, 
Jesusta catinajurca. 
21Jesusca, chaimanda ashaguta rishpallami Jacobohuan, Juanhuan ishcandi 
huauqui puracuna tianajujta ricurca. Paicunaca, paicunapaj taita 
Zebedeohuanmi, canoapi tiarishpa linllicunata huatanajurca. Paicunatapashmi 
Jesusca cayarca. 
22Shina cayajpimi cangunatapash, paicunapaj taitatapash chai pushtupi 
saquishpa, Jesusta catinajurca. 
23Galilea llactapica, israelcuna tandanajuna huasicunaman yaicushpami, tucui 
pueblocunapi Jesusca yachachijurca. Jahua pachamanda mandajuj ali 
villaitapashmi villajurca. Shinallata tucui ung:uicunata, tucui nanaicunata 
charij gentecunatami alichijurca. 
24Chaitaca, tucuilla Siria llactamanmi uyanajurca. Shina uyarijpimi, 
nanaicunata tucui charijcunata, shuj shuj ung:uicunahuan llaquinayaita 
causajcunata, aya jundashcacunata, ñapash shitarishpa tucurijllacunata, 
suchucunata apamunajurca. Shina apamujpimi, Jesusca alichijurca. 
25Shinamandami Galilea llactamanda, Decápolis shuti llactamanda, 
Jerusalenmanda, Judea llactamanda, Jordán yacu chimba ladomandapash, 
ashtaca ashtaca gentecuna Jesusta catinajurca. 

Mateo 5 

Urcupi Jesús yachachishpaca: 
Ninanda cushijushpa causajcunamandami villashca 

(Luc. 6:20-23) 

1Ashtaca ashtaca gentecunata ricushpami, Jesusca urcuman vichai rirca. Chaipi 
tiarijpimi, paipaj yachajujcunaca, paipaj ladoman shamunajurca. 
2Chaipimi Jesusca, paicunaman yachachishpa cashna nijurca: 
3“Diosmanda yachajungapaj, paicunapaj shungupi ninanda munajcunaca, 
ninandami cushijun. Jahua pachamanda shamuj mandanaca, paicunapajmi. 
4Llaquihuan huacashpa causajcunaca, ninandami cushijun. Paicunami 
cushijuita japinga. 
5Na ñapash fiñarijllacunaca, ninandami cushijun. Paicunami, cai pachata 
paicunapaj cachun japinga. 
6Yarjachinshna, yacunayachinshna imatapash cashcatapacha ruranata 
munajcunaca, ninandami cushijun. Paicunami, imatapash cashcatapacha 
ruranataca, na munangacaman japinga. 
7Shujcunata llaquishpa juyajcunaca, ninandami cushijun. Paicunami, Dios 
llaquinata japinajunga. 
8Shungupi ima mapapash illajcunaca, ninandami cushijun. Paicunami, Taita 
Diostaca ricunga. 
9Fiñanajushpa causajcunata alichijcunaca, ninandami cushijun. Paicunaca: 
‘Taita Diospaj huahuacunami’ ni tucungami. 
10Imatapash cashcatapacha rurashcamanda llaquichi tucushpa causajcunaca, 
ninandami cushijun. Jahua pachamanda shamuj mandanaca, paicunapajmi. 
11Ñucata catinajujpi cangunata na ricunayachishpa catiriashpa llaquichijpi, 
imatapash llullashpa nalicachijpica, ninanda cushijunguichi. 

12Ninandapacha cushijunguichilla. Canguna juyailla japinaca, jahua 
pachapimi. Profetacunatapash, chashnallatami catiriashpa llaquichinajurca. 
Paicunaca, cangunapaj pundami causanajurca. 

Cai pachapi causajcunapaca, cachigushna canatami villajushca 
(Mar. 9:50; Luc. 14:34-35) 

13Cangunami, cai pachapi causajcunapaca cachigushna canguichi. Cachi 
huaglijpica, ¿imahuanshi mishquilla micunagu tucunga? Huaglishpaca, 
imapajpash nalichu. Ashtahuangarin ñambi shitajpi gentecuna sarungapajllami 
canga. 

Cai pachapi causajcunapaca, michagushna causanatami villajun 

14Cangunami, cai pachapi causajcunata punchayachijuj michagushna 
canguichi. Urcu jahuapi shayachishca puebloguca, na pacalla tiajunllu. 
15Michata japichishpaca, cajón ucupica na churanllu. Ashtahuangarin 
candeleropimi churan. Shina churajpimi, huasi ucupi tiajcunataca tucuillata 
punchayachin. 
16Cangunapash, gentecunapaj ñaupajpica, chashnallatami michagushna 
punchayachina canguichi. Canguna aliguta rurashpa causanajujta ricushpami, 
shuj gentecunapash jahua pachapi tiajuj cangunapaj Taitataca, ninanda 
alicachinajunga. 

Mandashca shimicunatami, Jesús yachachishca 

17Mandashca shimicunata, Profetacuna villashca shimicunata yangapi 
churashpa tucuchingapaj shamushcataca, na yarinachu cahuanguichi. 
Ashtahuangarin chaicunata pactachingapajmi shamurcani. 
18Na llullashpami, cangunataca cashna nini: Jahua pacha, cai pacha 
tucuringacamambash, mandashca shimicunaca shuj puntollapash, shuj 
tildellapash na anchuringachu. Tucuilla pactangacaman tiajungallami. 
19Mandashca shimicunapi shuj uchillagu tiajujta na cazushpa, shujcunatapash 
chashnallata rurachun yachachijushpaca, jahua pachapi Dios mandajuj 
llactapimi, paica uchillami ni tucujunga. Ashtahuangarin mandashca 

shimicunata cazushpa, shujcunamambash chashnallata cazuchun 
yachachijushpaca, jahua pachapi Dios mandajuj llactapimi, paica jatunmi ni 
tucujunga. 
20Cangunamanmi cashna villajuni: Mandashca shimita yachachijcunatapash, 
fariseocunatapash yali imatapash cashcatapacha na rurashpa causashpaca, 
jahua pachapi Dios mandajuj llactaman yaicuitaca, napacha ushanachu 
canguichi. 

Pitapash na fiñanatami, Jesús yachachishca 
(Luc. 12:57-59) 

21Cangunapaj ñaupa taitacunata, cashna nishcataca uyarcanguichimi: ‘Ama 
huañuchinguichu. Maijambash huañuchishpaca, juezpajman apai tucushpami, 
ninanda llaquichi tucunga’ nircami. 
22Ashtahuangarin ñucami, cangunataca cashna nini: Maijambash paipaj 
huauquita fiñashpa rimashpaca, juezpaj ñaupajman apai tucushpa, llaquichi 
tucunatami charin. Maijambash paipaj cumbata: ‘Tundu’ nishpaca, mandaj 
puralla tandanajushcacunapaj ñaupajpimi, llaquichi tucunga. Maijambash 
paipaj huauquita: ‘Muspa runa’ nishpaca, ucu pachapi rupajuj ninaman shitai 
tucungapajmi purijun. 
23Shinamandami, Taita Diosman imagutapash carangapaj, altarman apashpa 
ña chayajushpa, cambaj huauqui canda fiñashca purijushcata yaringui. 
24Shina yarishpaca, carangapaj apamushcataca altar ñaupajpi saquishpa, 
cambaj cumbahuanra ali tucungapaj ringui. Chai jipaca, Diosman carangapaj 
apamushcataca caragringuilla ninimi. 
25Canda fiñaj runa canda cayaj cachashpa juezpajman apajujpica, ñanda 
rijushpallata, ucha paihuan ali tucungui. Paihuan can na ali tucujpica, 
pactarallapash candaca juezpaj maquipi churanman. Juezca candaca, 
llaquichij runamanmi cunga. Chai runaca, prezuna huasipimi churanga. 
26Na llullashpami, cashna nini: Prezuna huasipica, canmanda cuna culquita 
tucuilla cungacamanmi, na llujshi ushashpa tiajungui. 

Cazarashca jahua ama shujhuan causachunmi, Jesusca yachachishca 

27‘Cazarashca jahua ama shujhuan causanguichu’ nishcataca uyarcanguichimi. 
28Ashtahuangarin ñucami, cangunataca cashna nini: Maijambash shujpaj 
huarmitara ñucapaj cashcanman yashpa ricujushpaca, ñami paipaj shungupi 
yarishpallata, chai huarmihuan huainayashca. 
29Shina cashcamanda, cambaj ali lado ñavi imatapash ricushpa nalita 
rurachingapaj munajpica, surcushpa shitangui. Cambaj tucuilla cuerpohuan 
ucu pachaman shitai tucungapaj randica, cuerpomanda shuj parteguta 
shitanami ashtahuan ali. 
30Shinallata cambaj ali lado maqui imatapash japishpa, nalita rurachingapaj 
munajpica, muchushpa shitangui. Cambaj tucuilla cuerpohuan ucu pachaman 
shitai tucungapaj randica, cuerpomanda shuj parteguta anchuchinami 
ashtahuan ali. 

Cazarashpaca, napacha jichunachu nishpami Jesusca yachachishca 
(Mat. 19:9; Mar. 10:11-12; Luc. 16:18) 

31Cashnatapashmi nishca carca: ‘Maijambash paipaj huarmita jichungapaj 
munashpaca, jichushpa saquina cartata cushpa, jichushpa saquinallami’ 
nishcami carca. 
32Ashtahuangarin ñucami, cangunataca cashna nini: Napash huainayajpita, 
paipaj huarmita shuj runa yangamanda jichushpaca, cusallatami cazarashca 
jahua shujhuan causachun saquijun. Shinallata cusa jichushca huarmihuan 
pipash cazarashpaca, cazarashca jahuami shujhuan causajun. 

Na juramentunachu nishpami, Jesusca yachachishca 

33Cangunapaj ñaupa taitacunaman, cashna nishpa villashcatapash 
uyarcanguichimi: ‘Na llullashpa juramentunachu cangui. Ashtahuangarin can 
juramentushcataca, Jatun Diospaj ñaupajpi pactachinami cangui’ nircami. 
34Ashtahuangarin ñucami, cangunataca cashna nini: Imamandapash na 
yangataca juramentunachu canguichi. Jahua pacha nishpapash, na 
juramentunachu canguichi. Jahua pachaca, Taita Dios mandashpa tiajunami. 

35‘Cai pacha’ nishpapash, na juramentunachu canguichi. Cai pachapica, Taita 
Diosmi sarujun. ‘Jerusalén’ nishpapash, na juramentunachu canguichi. Chai 
puebloca, jatun Mandajpaj pueblomi. 
36‘Ñucamandallata’ nishpapash, na juramentunachu cangui. Cambaj ajchata 
yurajman, yanaman tigrachitaca, shujllatapash napacha ushanguichu. 
37Ashtahuangarin imata rurangapajpash, usharina cajpillami: ‘Ari’ nina 
canguichi. Na usharina cajpica: ‘Na’ ninami canguichi. Imatapash ashtahuan 
mirachishpa nirijujpica, diablomi yarichijun. 

Fiñajcunatapash juyanami nishcami 
(Luc. 6:27-36) 

38‘Pipash fiñashpa ñavita surcujpica, paitapash ñavita surcunami. Shinallata 
quiru llujshijta huactajpipash, paitapash quiru llujshijta huactanami’ 
nishcataca uyarcanguichimi. 
39Ashtahuangarin ñucami, cangunataca cashna nini: Cangunata llaquichijpica, 
na tigrachishpa saquinguichilla. Pipash canda ali lado ñavipi huactajpica, shuj 
ladopipash huactachun ricuchinguilla. 
40Túnica nishca cambaj churajunata pipash quichungapaj munashpa fiñashpa 
rimajpica, cambaj jahualla churajunatapash apachun saquinguilla. 
41Pipash canda imatapash apachishpa, shuj kilómetro chaupitashna apajujpica, 
quimsa kilometroshna ringui. 
42Pipash canda imagutapash mañajpica, caranguilla. Shinallata imagutapash 
mañachi ningapaj shamujpipash, ama mitsashpa mañachinguilla. 
43‘Cambaj cumba runagutaca juyangui, ashtahuangarin canda na ricunayachij 
runataca fiñangui’ nishcataca uyarcanguichimi. 
44Ashtahuangarin ñucami, cangunataca cashna nini: Cangunata 
fiñajcunatapash, juyanami canguichi. Imapash tucushpaca, alichari canman 
nijcunatapash bendicianami canguichi. Cangunata na ricunayachij 
gentecunamambash, aligutami rurana canguichi. Cangunata catiriashpa 
llaquichij gentecunamandapash, Diosta mañanami canguichi. 

45Chashna causashpami, jahua pachapi tiajuj cangunapaj Taitapaj 
huahuacunapacha canguichi. Paillatami inditaca, nali causajcunamambash, ali 
causajcunamambash punllayachijun. Shinallata paillatami tamiatapash, 
imatapash cashcatapacha rurashpa causajcunaman, imatapash cashcatapacha 
na rurashpa causajcunamambash tamiachimujun. 
46Cangunata juyajcunatalla juyashpa causashpaca, ¿ima alitashi japinguichi? 
¿Nachu impuestota japijcunapash, paicunapura juyarishpa causan? 
47Shinallata huauqui puralla alillachu capangui nirinajushpaca, ¿shujcunapaca 
ima alitata rurashpa causanguichi? ¿Nachu Diosta na cazujcunapash, paicuna 
puralla alillachu capangui ninajun? 
48Jahua pachapi tiajuj cangunapaj Taitaca, ima pandatapash na rurajmi. 
Shinallata cangunapash, ima pandatapash na rurajcuna caichi. 

Mateo 6 

Jesusca, shujcunaman caranatami yachachishca 

1Shujcuna ricuchun yashpalla runacunapaj ñaupajpi, imatapash cashcatapacha 
ruranamandaca cuidarinami canguichi. Chashna rurashpaca, jahua pachapi 
tiajuj cangunapaj Taita caranataca, napacha japi ushanachu canguichi. 
2Imagutapash na charijcunaman carashpaca, ama tucuicunaman parlanguichu. 
Mishqui shimi nali shungucunami, carashcataca tandanajuna huasicunapi, 
ñangunapi parlashpa purin. Gentecuna alicachihuachun yashpallami, 
chashnaca parlanajun. Na llullashpami, cangunataca cashna nini: 
Chashnacunaca, caipillatami paicuna japinataca ña japinajun. 
3Ashtahuangarin cambaj ali lado maquihuan imaguta carashcataca, cambaj 
lluqui maquipash ama yachachun. 
4Can chashna pacalla carashcamandaca, pacalla carajujta ricujuj cambaj 
Taitami, tucuicuna ricujta canman caranga. 

Diosta imashna mañanata, Jesús yachachishcami 
(Luc. 11:2-4) 

5Diosta mañajushpaca, ama mishqui shimi jayaj shungucuna mañanshnaca 
mañanguichu. Gentecuna ricuchun yashpallami, tandanajuna huasicunapi, ñan 
tigranacunapi shayarishpa mañanajun. Na llullashpami, cangunataca cashna 
nini: Chashnacunaca, caipillatami paicuna japinataca ña japinajun. 
6Ashtahuangarin ñavipi na ricurij cambaj Taitataca, huasi ucuman yaicushpa, 
pungutapash vicharishpa mañangui. Chashna pacalla mañajujta ricujuj cambaj 
Taitami, tucuicuna ricujta canman caranga. 
7Diosta mañanajushpaca, ama chai shimicunatallata cutin cutin tigrashpa 
mañanguichu. Diosta na cazujcunallami, chashna mañajpimi uyanga yashpa, 
cutin cutin chaitallata tigrashpa mañanajun. 
8Cangunaca, na paicunashna ruranachu canguichi. Ashtahuangarin canguna 
nara mañajpillatami, cangunapaj Taitaca canguna imaguta minishtijtapash ña 
yachan. 
9Chaimandami, cashna nishpa mañana canguichi: ‘Jahua pachapi tiajuj 
ñucanchi Taitalla, cambaj jucha illaj shutiguca, alicachi tucushca cachun. 
10Can mandanaca, ucha chayamuchunmi munanchi. Imashnami jahua 
pachapica can munashcashna ruranajun, chashnallata cai pachapipash, can 
munashcashna ruranajushpami ali canman. 
11Punllandi ñucanchi micunagutaca, cunan punllapash carahuailla. 
12Ñucanchita ima nalita rurashcacunata ñucanchi cungashcashnallata, 
ñucanchi ima juchata rurashcatapash cungapailla. 
13Juchata rurana munaicunamandapash jarcahuangui. Ashtahuangarin ima 
nalimandapash huacaichihuangui. Tucuita mandanapash, ninan ushaipash, 
ninan punchapambagu canapash, causaita causaicaman cambajmi. Shina 
cachun’ nishpami, mañana canguichi. 
14Cangunata shujcuna ima nalita rurashcata cungajpica, jahua pachapi tiajuj 
cangunapaj Taitami, cangunapaj juchacunatapash anchuchinga. 

15Ashtahuangarin cangunata imatapash nalita rurajcunata na perdonajpica, 
cangunapaj Taitapash, canguna rurashca juchacunataca na anchuchingachu. 

Na micushpa Diosta mañanata, Jesús yachachishcami 

16Canguna na micushpa chishanajushpaca, na llaqui llaqui tianajunachu 
canguichi. Mishqui shimi jayaj shungucunami, Diosta yarinchimi nishpaca, na 
micushpa llaqui llaqui chishanajun. Paicunaca, na micushpa chishanajujta 
gentecuna ricuchun nishpallami, llaqui llaqui ricunajun. Na llullashpami, 
cangunataca cashna nini: Chashnacunaca, caipillatami paicuna japinataca ña 
japinajun. 
17Ashtahuangarin na micushpa Diosta mañajushpaca, cambaj umata 
aceitehuan javirishpa, ñavitapash maillaringui. 
18Can na micushpa chishajujta gentecunaman na ricuchingapajmi, chashna 
rurana cangui. Ñavipi na ricurij, pacalla tiajuj cambaj Taitallami, chaitaca 
ricunga. Chashna rurashcamandaca, pacalla ricujuj cambaj Taitallami 
tucuicuna ricujta canman imagutapash caranga. 

Jahua pachapi charij canamandami yachachishca 
(Luc. 12:33-34) 

19Cangunaca, na cai pachapi charijyangapajlla, imatapash ninanda 
mirachinachu canguichi. Cai pachapica, polilla jurucuna micushpa 
tucuchinllami, ismushpapash tucurinllami. Shuhuacunapash, huasita 
utujushpa apanllami. 
20Ashtahuangarin jahua pachapi charij cangapajmi, imagutapash aliguta 
rurana canguichi. Jahua pachapica, polilla jurucunapash na micushpa 
tucuchinllu, na ismushpa tucurinllu. Shuhuacunapash, na allashpa apanllu. 
21Maipi imata charishpapash, shungupica chaita yariashpami purinajunguichi. 

Ñavica, cuerpopaj michagumi nishcami 
(Luc. 11:34-36) 

22Cambaj ñavica, cuerpopaj michagushnami. Shinamandami, cambaj ñavi ali 
cajpica, cuerpogupash tucuilla michashnallapacha punchayachijunga. 

23Ashtahuangarin cambaj ñavi yapa nali cajpica, cambaj tucuilla cuerpomi 
yana yana tutapishna causajunga. Cambaj cuerpopi tiajuj michagu 
yanayajpica, ¿nachu chashnallata ashtahuan ninanda yanayanga? 

Diospajta ruranamandapash, charij tucunamandapashmi yachachishca 
(Luc. 16:13) 

24Pipash ishcai amota servitaca, na ushanllu. Ishcai amota servijushpaca, 
shujtaca na ricunayachishpa, shujtallami juyanga. Na cashpaca shuj amotalla 
cazushpami, shujtaca yangapi churashpa puringa. Shinallatami cangunaca, 
Taita Diostapash, imata charishcacunatapash, ishcandita servitaca na 
ushanguichi. 

Imatapash ninanda munashpa, na musparina canguichi nishcami 
(Luc. 12:22-31) 

25Chaimandami cangunataca, cashna nini: ‘Imata micushpata, imata 
ufiashpata, imata churajushpata causashun’ nishpaca, na chaitalla yarishpa 
musparinachu canguichi. Cangunapaj causaica, micunatapash ashtahuan yali 
aligumi. Shinallata cuerpogupash, churajunataca ashtahuan yali aligumi. 
26Alasyu animalcunata ricushpami, yarina canguichi. Paicunaca, na 
tarpunajunllu, granotapash na tandachishpa alichinajunllu. Paicuna 
micuchunga, jahua pachapi tiajuj cangunapaj Taitami caramujun. ¿Nachu 
cangunaca, chaicunatapash ashtahuan yali valishca canguichi? 
27Canguna puramandaca, ashtahuan jatunyangapaj ninanda munajushpapash, 
¿maijanshi chuscu chunga picha centimetrotallapash mirachita ushanguichi? 
28¿Imashpata, imatata churajushun nishpa, chaitalla yarinajunguichi? Lirio 
sisacuna pambapi viñashcata ricushpami, yarina canguichi: Chai sisacunaca, 
na imatapash ruranllu, na puchanajunllu. 
29Ashtahuangarin cangunataca, cashnami nini: Salomonga, ninan charij 
cashpapash, na chai sisacunashna churajuita usharcachu. 
30Taita Diosmi, jihuagutapash juyailla viñachishpa sisachin. Shina juyailla 
cajpipash, cayapaca cuchushpa, tulpapi rupachinllami. Na tucui shunguhuan 
crishpa causajcuna, ¿nachu cangunamangarin churajunaguta caramunga? 

31Cangunaca cashnami ninajunguichi: ‘¿Imatashi micushun? ¿Imatashi 
ufiashun? ¿Imatashi churajushun?’ ninajunguichimi. Na chashna nishpa 
musparinachu canguichi. 
32Chashnaca, Diosta na rijsijcunallami chaicunatalla yariashpa causanajun. 
Ashtahuangarin canguna chaicunata minishtijujtaca, jahua pachapi tiajuj 
cangunapaj Taitaca ña yachanmi. 
33Ashtahuangarin Taita Dios mandajuj llactagupi causanatara, imagutapash 
cashcatapacha rurashpa causanatarami, pundaca mascana canguichi. Shina 
causajpica, tucui chaicunata canguna munashcataca jahuan jahuan 
caramujungallami. 
34Shina cashcamanda cangunaca, na cayandi punllamanda yarishpa 
musparinachu canguichi. Punllandimi llaquicunaca tian. Ima llaqui 
shamushpapash, punllandi yalijunllami. 

Mateo 7 

Shujcunataca na yangamanda juchachinachu canguichi nishcami 
(Luc. 6:37-38, 41-42) 

1Pitapash na yangamanda juchachinachu canguichi. Na chashna rurajpimi, 
Diospash cangunataca na llaquichinga. 
2Shujcunata imashnami nalicachinguichi, chashnallatami cangunatapash 
Diosca llaquichinga. Shujcunata imata rurajpipash, chashnallatami 
cangunamambash Diosca rurashpa tigrachinga. 
3Cambaj huauquipaj ñavipi uchilla jupashna tiajujtara ricungapaj randica, 
¿imashpata na cambaj ñavipi caspishna tiajujtara ricungui? 
4Cambaj ñavipi shuj jatun caspishna tiajujtara nara anchuchishpaca, 
¿imashnata cambaj huauquitaca: ‘Shuyai, cambaj ñavipi uchilla jupashna 
tiajujta anchuchisha’ nitaca ushanguiyari? 
5¡Mishqui shimi, jayaj shungumi cangui! Cambaj ñavipi jatun caspishna 
tiajujtara anchuchiyari. Chai jipami, cambaj huauquipaj ñavipi uchilla 
jupashna tiajujtaca ali ricushpa, anchuchi ushangui. 

6Imagutapash Diospajlla cachun carashcataca, alcushna causanajuj 
gentecunaman na caranachu canguichi. Cangunapaj juyailla perlastapash, 
cuchishna causaj gentecunamanga, na shitanachu canguichi. Paicunaca 
sarushpa tucuchinman. 

Diosta mañanatapash, shujcunaman alita ruranatapashmi yachachishca 
(Luc. 11:9-13; 6:31) 

7Diosta mañaichi, paica carangallami. Mascaichi, taringuichimi. Punguta 
huactachishpa cayaichi, paica pascangallami. 
8Diosta tucui mañajcunaca, japingami. Mascajcunapash taringami. Punguta 
huactachijcunapash, pascajpi yaicungami. 
9Canguna puramandaca, maijan runata cangunapaj huahuagu shuj tandaguta 
mañajpica, rumita caranguichiman? 
10Na cashpaca, piji aichaguta carahuai nijpica, ¿maijanda culebrata 
caranguichiman? 
11Cangunaca, nalicuna cashpapash, huahuacuna mañajpica imatapash 
aligutami caranata yachanguichi. Jahua pachapi tiajuj cangunapaj Taitacarin, 
paita mañajcunamanga, ¿nachu ashtaca alicunata caranman? 
12Shuj gentecuna imatapash aliguta canguna rurachun munashpaca, 
chashnallatami cangunapash shujcunaman aliguta rurana canguichi. 
Mandashca shimipipash, Profetacuna villashca shimipipash, chashnallatami 
mandajun. 

Quijichi punguta yaicunatami, Jesusca yachachishca 
(Luc. 13:24) 

13Quichiji pungutami, yaicuna canguichi. Chingaita chingachun pushajuj 
punguca anchomi, ñambash anchomi. Chaitaca, ashtaca gentecunami 
yaicushpa purinajun. 
14Ashtahuangarin causaita causangapaj yaicuna punguca quichijimi, ñambash 
quichijimi. Chai ñandaca, huaquingunallami tarin. 

Ima cajtapash, aliguta grano fucushcashna cajpimi rijsinguichi 
(Luc. 6:43-44) 

15Llullashpa villanajuj profetacunamandaca, cuidarinami canguichi. 
Paicunaca, llamagushna ali ricurishpapash, shungu ucupica shuhuanata yachaj 
millai atujcunashnami. 
16Ima cajpipash grano fucunshna cajta ricushpami rijsinguichi. ¿Uvastaca, 
casha yurapi fucushcatachu pallan? Na cashpaca, ¿jigostapash cashapi 
fucushcatachu pallan? 
17Shinami tucui ali yuragupica, juyailla fucun. Ashtahuangarin nali yurapica, 
ima aligupash na fucunllu. 
18Ali yuragupica, imapash nalica na fucui ushanllu. Shinallata nali yurapica, 
imapash aliguca na fucui ushanllu. 
19Tucuilla nali fucuj yuracunataca cuchushpami, ninapi shitashpa rupachin. 
20Chashnami ima cajpipash, grano fucunshna cajta ricushpa rijsinguichi. 

Jesusca, cangunataca rijsitapash na rijsinichu nishcami 
(Luc. 13:25-27) 

21Ñucataca: ‘Apunchi Jesús, Apunchi Jesús’ nishpami purinajun. Shina 
ninajushpapash, na tucuicuna jahua pachapi Dios mandajuj llactaman yaicui 
ushangachu. Ashtahuangarin jahua pachapi tiajuj ñuca Taita munashcata 
pactachijcunallami, yaicui ushanga. 
22Chai punllapica, ashtacacunami cashna ninajuhuanga: ‘Apunchi Jesús, 
Apunchi Jesús, ¿nachu cambaj shutipi canmanda villanajurcanchi? ¿Nachu 
cambaj shutipi rimashpa, ayacunatapash llujchircanchi? ¿Nachu cambaj 
shutipi rimashpa, imagutapash rurashpa ricuchircanchi?’ ninajuhuangami. 
23Shina ninajujpimi, cashna nisha: ‘Cangunataca, ima horapash na 
rijsishcanichu. Caimanda anchurichi, nalita rurajcuna’ nishami. 

Ishcai huasichijcunamanda Jesusca yachachishcami 
(Luc. 6:47-49; Mar. 1:22) 

24Ñuca yachachijuj cai shimicunata uyashpa cazuj runataca, aligutapacha 
yarishpa paipaj huasitaca jatun rumi jahuapi huasichij runahuanmi 
chimbapurasha. 

25Huasichishca jipaca, ninanda tamiajpipash, yacu ninanda shamujpipash, 
huaira ninanda huactamujpipash, chai huasica jatun rumi jahuapi huasichishca 
cashcamandaca, na urmarcachu. 
26Ashtahuangarin maijambash ñuca yachachishcata uyashpapash na cazuj 
runataca, t'iyu alpa jahuapi huasichij, juizu illaj runahuanmi chimbapurasha. 
27Shina huasichishcataca, ninanda tamiashpa, yacupash ninanda jatarishpa, 
huairapash ninanda huactamushpaca, chai huasitaca urmachircallami. 
Tucuilla urmashpami, llaquinayaita tucurirca” nijurcami. 
28Jesús chashna juyailla shimicunata rimashca jipaca, gentecunaca pai chashna 
yachachijujta uyashpami, ricunman quedanajurca. 
29Ashtahuangarin Jesusca, yachachina ninan ushaita charishpami 
yachachijurca. Mandashca shimita yachachijcunashnaca na yachachijurcachu. 

Mateo 8 

Lepra ung:uihuan huañujuj runatami, Jesusca alichishca 
(Mar. 1:40-45; Luc. 5:12-16) 

1Jesús, urcumanda ña urai shamujujpica, ashtaca ashtaca gentecunami 
catimunajurca. 
2Shina shamujpimi, lepra ung:uihuan huañujuj runaca, ñapash Jesuspaj 
ñaupajpi cungurimurca. Shina cungurishpaca: —Apunchi Jesús, can 
munashpaca mapa illajta saquihuai— nircami. 
3Shina nijpimi Jesusca, maquita chutashpa chai runata tacarishpa: —Ari, mapa 
illaj cachunmi munani— nirca. Shina nijpimi, chai lepra ung:uica ñapash 
chingarca. 
4Shinamandami Jesusca, chai runataca cashna nirca: —Ricui, can ali 
tucushcataca, pimambash ama villanguichu. Ashtahuangarin curapajman 
rishpa ricurigri. Chaipica, Diosman carangui nishpa Moisés 
mandashcashnallata, curacuna ricushpa yachajuchun, imagutapash Diosman 
caragri— nircami. 

Patsaj soldadota mandaj runapaj servijta Jesús alichishcami 

(Luc. 7:1-10) 

5Capernaum shuti puebloman Jesús yaicujpimi, patsaj soldadota mandaj 
runaca, ninanda mañashpa: 
6cashna nijurca: —Apunchi Jesús, ñucata servij huambragumi, na cuyuri ushaj 
ung:uihuan llaquinayaita huasipi sirijupan— nircami. 
7Shina nijpimi, Jesusca: —Ñuca rishpa alichishallami— nirca. 
8Shina nijpimi, patsaj soldadota mandaj runaca, cashna nijurca: —Apunchi 
Jesús, canda ñuca huasiman pushangapaca, jatun pinganayaimi capani. ‘Ali 
tucui’ nishpa can rimajpillata, ñucata servij huambraguca ali tucupangallami. 
9Shuj mandajcuna mandajpimi, ñucapash causajupani. Shinallatami ñucapash, 
soldadocunataca mandajuni. Shuj soldadota: ‘Ri’ nishpa mandajpica, rinllami. 
Shinallata: ‘Shamui’ nijpipash, shamunllami. Ñucata servij runata: ‘Caita rurai’ 
nijpica, ruranllami— nijurcami. 
10Shina nijta uyashpami Jesusca, ninanda cushijushpa, paita catijcunataca 
cashna nijurca: —Na llullashpami, cangunataca cashna nini: Israel llactapipash 
cai runagushna alipacha crijtaca, shujtallapash na tarishcanichu. 
11Cangunataca, cashnatapashmi nini: Indi llujshimuj ladomanda, indi 
huashajuj ladomandami, jahua pachapi Dios mandajuj llactaman ashtaca 
gentecuna shamunajunga. Paicunaca, Abraham, Isaac, Jacobo shuti 
runacunahuanmi tiarinajunga. 
12Ashtahuangarin Dios mandajuj llactaguman yaicugrina gentecunarami, yana 
yana pushtuman shitai tucunga. Chaipica huacashpa, quirutapash canirishpami 
tianajunga— nijurcami. 
13Shina nishpallami Jesusca, patsaj soldadota mandajtaca, cashna nirca: —
Cambaj huasiman tigrailla. Can crishcashnallatami, ucha ali tucuchun nini— 
nircami. Shina nijpimi chai horasllata huambraguca, ali tucushca carca. 

Pedropaj suedratami, Jesusca alichishca 
(Mar. 1:29-34; Luc. 4:38-41) 

14Pedropaj huasiman Jesús chayashpaca, Pedropaj suedra tabardillo 
ung:uihuan, na jatari ushashca camapi sirijujtami ricurca. 
15Chai mamagupaj maquita Jesús tacarijhuanmi, tabardillo ung:uica ñapash 
anchurirca. Chashna anchurijpimi, chai mamaguca jatarishpa, paicunaman 
micunaguta cararca. 
16Ña tutayajujpimi, aya jundashca ashtaca gentecunataca, Jesuspajman 
pushamunajurca. Jesusca, shimihuan rimashpallami, chai gentecunamanda 
ayacunataca llujchirca. Tucui ungushcacunatami alichirca. 
17Profeta Isaías punda villajushpaca, cashnami nijurca: “Paillatami, 
ñucanchipaj ung:uicunatapash, ñucanchi nanaicunatapash aparca” nijurcami. 
Chashna nishca pactachunmi, Jesusca alichijurca. 

Jesusta catingapaj munajcunamandami villajun 
(Luc. 9:57-62) 

18Jesusca, ashtaca gentecuna paipaj muyundipi jundariajta ricushpami, 
cuchata chimbachun, paipaj yachajujcunataca mandarca. 
19Chaipica, mandashca shimita yachachij shuj runa chayamushpami: —
Yachachij, can maita rijujpipash catipashallami— nijurca. 
20Shina nijpimi Jesusca, cashna nirca: —Añascunapash, paicuna causana 
utujuta charinmi. Jahuata rij alasyu animalcunapash, tazinda charinmi. 
Ashtahuangarin Runa Aichayu tucushca ñuca maigupi siririshpa 
samanatallapash na charinichu— nircami. 
21Paipaj yachajuj puramanda shuj runaca, Jesustaca cashnami nirca: —
Apunchi Jesús, ñuca taitatara pambashpa tigramugringapaj saquihuangui— 
nircami. 
22Shina nijpimi Jesusca, cashna nirca: —Ñucata catihuai. Huañushcashna 
causajcunaca, paicunapurallata huañushcata pambanajuchun saquilla— 
nircami. 

Ninan huairahuan cucha jatarijujtami, Jesusca casillata rurashca 
(Mar. 4:35-41; Luc. 8:22-25) 

23Canoapi Jesús tiarijpimi, paipaj yachajujcunapash catishpa rinajurca. 
24Ña cuchata rinajujpica, ninan huaira ñapash shamushpami, cucha yacutaca 
caiman chaiman shitajurca. Shinamandami yacuca, canoapi jundamui 
callarirca. Ashtahuangarin Jesusca, puñujurcallami. 
25Shina puñujujpimi paipaj yachajujcuna shamushpa, Jesusta rijchachishpaca: 
—¡Apunchi Jesús, quishpichihuai, huashajushpa huañugrinchimari!— 
ninajurca. 
26Shina nijpimi Jesusca, cashna nirca: —Na tucui shunguhuan crij runacuna, 
¿imashpata cashna ninanda manllaringuichi?— nishpami jatarirca. Shina 
jatarishpami huairatapash, cuchatapash jarcashpa rimarca. Shina rimajpimi, 
casillagupacha tucurca. 
27Shinamandami chai runacunaca, ninanda manllarishpa: —¿Caica ima runa 
cajpita, pai rimajtaca huairapash, cuchapash cazun?— ninajurca. 

Gadara shuti llactapica, aya jundashca runacunatami Jesusca alichishca 
(Mar. 5:1-20; Luc. 8:26-39) 

28Cuchata chimbashpaca, Gadara shuti llactamanmi, Jesusca chayarca. 
Chaipimi, aya jundashca ishcaipura runacunaca, huañushcata pambana 
utujucunamanda llujshimushpa, Jesusta tuparingapaj shamurca. Chai 
runacunaca, manllanayai millai cajpimi, chai ñanda yalitaca, pipash na ushan 
carca. 
29Chai runacunaca, ninanda caparishpami cashna ninajurca: —Taita Diospaj 
Churi Jesús. Canga ñucanchihuanga, ¿imatata ricunata charingui? Ninanda 
llaquichina punllapash nara chayajpillataca, ¿imapajta ñucanchitaca 
llaquichingapaj shamungui?— ninajurcami. 
30Chai ladolla pambapica, ashtaca ashtaca cuchicunami micushpa purinajurca. 
31Shina cajpimi, chai ayacunaca: —Cai runacunamanda ñucanchita 
llujchishpaca, chai cuchicunapi yaicuchun saquihuai— nishpa, ninanda 
mañanajurca. 

32Shina nijpimi, Jesusca: —Richilla— nirca. Shina nijpica, chai 
runacunamanda ayacuna llujshishpaca, cuchicunapi yaicujtami rirca. Shina 
yaicujhuanmi, chai ashtaca cuchicunaca, jaca jahua patamanda cuchaman 
huashajushpa huañunajurca. 
33Cuchicunata michijcunaca, puebloman calpashpami, ima tucushcatapash 
tucuita gentecunaman villanajurca. Shinallata aya jundashca runacuna ima 
tucushcatapashmi villanajurca. 
34Shina villajpimi, chai pueblomandaca tucuilla gentecuna Jesuspajman 
shamurca. Jesusta ricushpaca: “Cai ñucanchi llactamandaca ripailla” 
ninajurcami. 

Mateo 9 

Na cuyuri ushajuj runagutami, Jesusca alichishca 
(Mar. 2:1-12; Luc. 5:17-26) 

1Chai jipallami Jesusca, canoapi tiarishpa, pai causajushca puebloman cuchata 
chimbarca. 
2Chaiman chayajpimi, cashna tucurca: Na cuyuri ushajuj runatami, camapi 
sirijujta apamunajurca. Paicunataca, tucui shunguhuan crishpa shamunajujta 
Jesús ricushpami, chai na cuyuri ushajuj runataca cashna nirca: —Ñuca 
huahualla, cunanga shinlli tucuilla. Cambaj juchacunataca, ñami 
anchuchishca— nircami. 
3Shina nijpimi, mandashca shimita yachachij puramanda huaquingunaca, 
paicunapaj shungu ucupilla cashna ninajurca: “Cai runaca, Diostami nali 
shimicunata rimajun” ninajurcami. 
4Chashna yarinajujta Jesús yachashpami, paicunataca cashna nirca: —
¿Imashpata cangunapaj shungupica, chashna nalitara yarinajunguichi? 
5Cai runagutaca: ‘Cambaj juchacunataca, ñami anchuchishca’ ¿ninachu ali? Na 
cashpaca: ‘Jatarishpa rilla’ ¿ninachu ashtahuan ali canga? 
6Runa Aichayu tucushca ñucataca, juchacunata anchuchi ushachunmi, Diosca 
cai pachaman cachamuhuarca. Chaitaca cunanmi, cangunaman ricuchisha— 



2738 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

nishpami, chai na cuyuri ushajuj runagutaca: —Cunanga jatari, cambaj 
jatanata apashpa, huasiman rilla— nirca. 
7Shina nijpimi chai runaguca, jatarishpa huasiman rirca. 
8Shina ali tucujta ricushpami, gentecunaca ninanda manllarirca. 
Gentecunaman ninan ushaita caraj Taita Diostaca, punchapambagumi cangui 
ninajurcami. 

Mateo shuti runatami, Jesús cayashca 
(Mar. 2:13-17; Luc. 5:27-32) 

9Jesusca, chaimanda rijushpami, Mateo shuti runaguta ricurca. Paica, 
impuestota japina huasipimi tiajurca. Paitami Jesusca: —Ñucata catihuai— 
nirca. Shina nijpica, jatarishpa catishpa rircallami. 
10Chai jipami, cashna tucurca: Jesusca, Mateopaj huasipi mezapi micungapaj 
tiajujpimi, impuestota japishpa causanajuj ashtaca runacunapash, juchayu 
gentecunapash shamushca carca. Chai shamushcacunami Jesushuan, paipaj 
yachajujcunahuan tandanajushpa, mezapi micungapaj tiarinajurca. 
11Shina tianajujta fariseocuna ricushpami, Jesuspaj yachajujcunataca cashna 
ninajurca: —¿Imashpata cangunata Yachachijca, impuestota japishpa 
causajcunahuan, juchayu runacunahuan micushpa tiajun?— ninajurcami. 
12Chashna ninajujta Jesús uyashpami, paicunataca cashna nirca: —Nanaita na 
charijcunaca, jambij runataca na mascanllu. Huañujujcunallami jambij 
runataca mascan. 
13“Shuj gentecunata llaquishpa causachunmi munani. Animalcunata 
huañuchishpa ñucaman carachunga, napacha munanichu” nishpa, 
escribishcapi ima nijujta yachajungapaj richi. Imatapash cashcatapacha 
rurajcunata cayangapaca, na shamurcanichu. Ashtahuangarin juchayu 
gentecuna ninanda llaquirishpa, Diospajman tigrarichun cayangapajmi 
shamurcani— nijurcami. 

Na micushpa, Diosta mañanamandami tapushca 
(Mar. 2:18-22; Luc. 5:33-39) 

14Chai jipallami, Bautizaj Juanbaj yachajujcunaca, Jesuspajman shamushpa, 
cashna tapunajurca: —Ñucanchipash, fariseocunapash, tauca punllacunatami 
na micushpa paita mañashpa chishanchi. Cambaj yachajujcunaca, ¿imashpata 
micushpa chishan?— ninajurcami. 
15Shina nijpimi Jesusca, cashna nijurca: —¿Boda huasipica, cazarajuj 
noviohuan tianajushpaca, llaquilla chishai ushanllu? Shina cajpipash cusata 
apana punllacunaca chayamungami. Chai punllacunami na micushpa 
chishanajunga. 
16Mauca churajuna liquirishcataca, mushuj telahuanga pipash na siranllu. 
Shina sirajpica, mauca churajunataca mushuj tela aisashpami, ashtahuan 
liquin. 
17Shinallata chaira rurashca vinotaca, mauca cara muchilapica na churanllu. 
Chashna churajpica, chaira rurashca vinoca muchilata liquishpa jicharishpami, 
muchilandi tucurin. Shinamandami chaira rurashca vinotaca, mushuj cara 
muchilapi churana. Shina churajpica vinondi, muchilandi ali tiajunllami— 
nijurcami. 
Jairo shuti runapaj ushimandapash, Jesuspaj jahualla churajushcapi tacarishca 

huarmimandapashmi villajun 
(Mar. 5:21-43; Luc. 8:40-56) 

18Shina villajujpimi, shuj mandaj runaca, Jesuspajman shamushpa cungurishpa 
cashna nirca: —Ñuca ushigumi, chairalla huañupan. Paipaj uma jahuapi, 
cambaj maquiguta churangapaj ripashunyari. Shina churajpica 
causaripangami— nircami. 
19Shina nijpimi jatarishpa Jesusca, paipaj yachajujcunandi, chai runaguta 
catishpa rinajurca. 
20Shina rijujpimi, huashata catimushpa shuj huarmica, Jesús jahualla 
churajushca pundapi tacarirca. Paica, chunga ishcai huatata yahuar 
shamujujpi, huañujujlla causajuj huarmimi carca. 
21Chai huarmica, paipaj shungupica cashnami yajurca: “Jesuspaj churajushcapi 
tacarishpalla, ali tucushallami” yajurcami. 

22Chai huarmita tigrarishpa ricushpami, Jesusca cashna nirca: —Ñuca 
huahualla, cushijuita japilla. Canga, ñuca alichi ushanata tucui shunguhuan 
crishpami, ña ali tucushcangui— nircami. Shina nijpimi, chai huarmica ali 
tucurca. 
23Chai mandaj runapaj huasiman Jesús chayashpaca, gaitata huacachinajujta, 
gentecuna ninanda caparishpa huacanajujtami ricurca. 
24Chai gentecunataca: —Caimanda llujshipaichi. Cai cuitsaguca, na 
huañushcachu. Puñuitallami puñujun— nircami. Shina nijpimi Jesustaca, 
asishpa ricunajurca. 
25Chai gentecunata tucuilla llujchishca jipaca, Jesusca ucuman yaicushpami, 
chai cuitsagutaca maquimanda japirca. Shina japijhuanmi, chai cuitsaguca 
jatarirca. 
26Chaita rurashcataca, tucui chai llactapimi uyanajurca. 

Ishcaipura ñausa runacunatami, Jesusca alichishca 

27Jesús chaimanda llujshishpa rijujpica, ishcaipura ñausa runacunami 
caparishpa, cashna nishpa catimunajurca: —¡Davidpaj Churi, ñucanchitaca 
llaquihuayari!— ninajurcami. 
28Huasiman Jesús chayajpica, ishcandi ñausa runacunami, paipaj ladoman 
quimirirca. Paicunatami Jesusca: —¿Cangunata ñuca alichinata crishpachu 
shamunguichi?— nirca. Shina nijpimi: —Ari cripanchimi, Apunchi Jesús— 
ninajurca. 
29Shina nijpimi: —Canguna crishcashna, ali tucuichi ninimi— nishpami 
Jesusca, paicunapaj ñavipi tacarirca. 
30Shina tacarijpimi, paicunapaj ñavica pascarirca. Paicunatami: —Ricuichi, 
caitaca pipash na yachanachu— nishpa, Jesusca shinllita rimarca. 
31Ashtahuangarin paicuna ña rishpaca, Jesús alichishcataca, caipi chaipimi 
chai tucui llactapica villanajurca. 

Na rimai ushaj runatami, Jesusca alichishca 

32Chai runacuna ña llujshinajujpicca, aya jundashca cashpa na rimai ushajuj 
runagutami, Jesuspajman apamunajurca. 
33Chai na rimai ushaj runaguca, ayata Jesús llujchijhuanmi, rimai callarirca. 
Chaita gentecuna ricushpaca, ninanda manllarishpami cashna ninajurca: —
Israel llactapica, cashnapacha rurajtaca, ima horapash na ricushcachu canchi— 
ninajurca. 
34Ashtahuangarin fariseocunaca, cashnami ninajurca: —Cai runaca, ayacunata 
mandajpaj ushaihuanmi, ayacunataca llujchishpa cachan— ninajurcami. 

Granocunata tandachinaca ashtacami 

35Jesusca, tucui pueblocunapi uchilla llactacunapi purijushpami, tandanajuna 
huasicunaman yaicushpa yachachijurca. Dios mandajuj ali villaitapashmi 
villajurca. Shinallata tucui nanaihuan, tucui ung:uihuan huañujuj 
gentecunatapashmi, chai llactapica alichijurca. 
36Chai gentecunataca, michij illaj, jichushca llamacunashna causanajujta 
ricushpami Jesusca, paicunata ninanda llaquirca. 
37Shina llaquishpami Jesusca, paipaj yachajujcunata cashna nirca: —Granota 
tandachinaca, ashtaca ashtacami. Ashtahuangarin tandachijcunaca 
huaquingullami. 
38Shinamandami granocunata tandachijcunata cachamuchunga, granocunapaj 
Dueñota ninanda mañana canguichi— nijurcami. 

Mateo 10 

Chunga ishcai apostolcunatami Jesusca agllashca 
(Mar. 3:13-19; Luc. 6:12-16) 

1Chai jipallami Jesusca, paipaj chunga ishcai yachajujcunata cayashpaca, 
mapata rurachij ayacuna jundashca causanajuj gentecunamanda ayacunata 
llujchi ushachun, paicunaman ushaita curca. Shinallata tucui nanaihuan, tucui 
ung:uicunahuan huañujujcunata alichi ushachumbashmi, ushaita curca. 
2Chai chunga ishcai apostolcunapaj shuticunaca, caicunami: Tucuicunapaj 
pundami, Pedro nishca Simón carca. Paipaj huauqui Andrespashmi carca. 

Shinallata Zebedeo shuti runapaj churicunapashmi carca. Paicunaca, Jacobo 
shuti, Juan shutimi carca. 
3Shinallata Felipe, Bartolomé, Tomás shuti runacunapashmi carca. Impuestota 
japij Mateopashmi carca. Alfeo shuti runapaj churi Jacobopash, Tadeo nishca 
Lebeo shuti runapashmi carca. 
4Cananita nishca Simón runapash, Jesusta japichij Judas Iscariote shuti 
runapashmi carca. 

Chunga ishcai yachajujcunatami, villachun cachashca 
(Mar. 6:7-13; Luc. 9:1-6) 

5Chai chunga ishcai purata cachajushpami Jesusca, cashna nishpa 
yachachijurca: “Na israelcuna causanajuj llactacunataca, na rinachu canguichi. 
Samaria llactapi tiaj pueblocunamambash, na yaicunachu canguichi. 
6Ashtahuangarin chingashca llamacunashna causanajuj israelcunapajmanmi 
rina canguichi. 
7ña rinajushpaca, cashna nishpa villashpandi ringuichi: ‘Jahua pachamanda 
Dios mandanaca, ñami chayamushca’ ninguichi. 
8Huañujujcunatapash, lepra ung:uihuan ungushcacunatapash alichinguichi. 
Huañushcacunatapash causachinguichi. Ayacunatapash, gentecunamanda 
llujchinguichi. Chai ushaitaca, juyaihuan cangunaman carajpimi 
japircanguichi. Shinallatami, juyaihuan chashna rurana canguichi. 
9Canguna chumbilishcacunapica orotapash, culquitapash na apanachu 
canguichi. 
10Ñambi micungapaj, cucavi muchilatapash na apanachu canguichi. Túnica 
nishca churajunatapash, ishcaitaca na apanachu canguichi. Chaquipi 
churajunatapash, tauna caspitapash, na apanachu canguichi. Imaguta 
rurajcunapash, paicuna micungapaca chaimandallatami japinata charin. 
11Ashtahuangarin maijan puebloman, maijan uchilla llactaman yaicushpapash, 
cangunata cushilla mingachina runagutami, tapushpa mascana canguichi. 
Chaipimi, shuj llactaman yalingacaman mingarina canguichi. 

12ña huasiman yaicushpaca: ‘¿Alillachu capanguichi?’ ninami canguichi. 
13Chai huasipi mingachij ali cajpica, paicunapaca casilla ali causaigumi tianga. 
Ashtahuangarin nalicuna cajpica, casilla ali causaiguca cangunamanllatami 
tigranga. 
14Maijan huasipi cashpa, pueblopi cashpapash, cangunata na chasquishpa 
canguna villajujtapash na uyangapaj munajpica, llujshishpa ringuichilla. 
Chaimandaca, cangunapaj chaquipi churajushcapi catijuj alpatapash 
chafsishpa ringuichi. 
15Na llullashpami, cangunataca cashna nini: Imatalla rurashcata Dios ricuchijui 
punllapica, Sodoma shuti, Gomorra shuti pueblocunapi causashca gentecunata 
llaquichishcatapash ashtahuan yalitami, chai pueblopi causajcunataca ninanda 
llaquichinga. 

Gentecuna catiriashpa llaquichinaca chayamujunmi 

16Ricuichi, ñucami cangunataca atujcunapaj chaupipi, llamacunata 
cacharinshna cachajuni. Shinamandami, cangunaca culebrashna aligutapacha 
yarishpa purina canguichi. Shinallata palomagushna, ali shunguhuanmi purina 
canguichi. 
17Aligutapacha yariashpa puringuichi. Cangunata japishpaca, mandajcunapaj 
maquipimi churanajunga. Shinallata tandanajuna huasicunapimi astinajunga. 
18Ñucata catinajushcamandaca, llactata mandajcunapaj ñaupajman, jatun 
mandajcunapaj ñaupajmanmi apai tucunguichi. Paicunamambash, na 
israelcunamambash, ñucamandaca villangapajmi chashna apai tucunguichi. 
19Ashtahuangarin chashna apai tucushpaca: ‘¿Imashnata rimasha, imatata 
nisha?’ nishpaca, na manllanachu canguichi. Canguna rimajui horaspica, imata 
rimachumbash Dios cujpimi rimanguichi. 
20Chaipica, na cangunapaj munai rimanguichichu. Ashtahuangarin, 
cangunapaj Taitapaj Espíritu cangunapaj shungupi yarichijpimi, rimanguichi. 

21Huauquillatami, paipaj huauquitaca huañuchijcunaman japichinga. 
Taitallatami, paipaj huahuataca, huañuchijcunaman japichinga. 
Huahuacunapash taitata, mamata ninanda na ricunayachishpami, huañuchi 
tucuchun japichinga. 
22Ñucata catinajushcamandami cangunataca, tucuilla gentecuna ninanda 
millanayachinga. Ashtahuangarin tucurimui punllacaman llaquicunata 
apajllami quishpiringa. 
23Cangunata llaquichingapaj cai pueblopi callarijpica, shuj puebloman 
pajacushpa ringuichi. Na llullashpami, cangunataca cashna nini: Israel llactapi 
tiaj pueblocunapica, Runa Aichayu tucushca ñuca tigramungacamambash, 
nara tucui pueblocunapi villashcachu canguichi. 
24Yachajujca, paita yachachijtaca na yalichu, servijpash paipaj amotaca na 
yalichu. 
25Yachajujca, paita yachachinshnallata ali yachajushca cashpaca, alimi canga. 
Servijpash, paipaj amoshnalla tucushpaca, alimi canga. Familiata mandaj 
taitataca: ‘Ayacunata mandaj Beelzebú shuti diablomi cangui’ nishpacarin, 
huasi ucu purataca ashtahuanmi ninanda nalicachinajunga. 

Maijanda manllanatami Jesusca yachachishca 
(Luc. 12:2-9) 

26Chashna llaquichinata yachashpapash, na manllanachu canguichi. Imata 
pacalla ruranapash, chai rurashcacunaca ricuringapachami. Na yachai 
ushanalla ima pacallapash na tianllu. 
27Ñuca cangunaman yana tutapi villashcataca, punllami villana canguichi. 
Ñuca cangunaman rinripilla yachachishcataca, huasi jahuamanda 
caparishpami villana canguichi. 
28Cangunapaj cuerpota huañuchij gentecunataca, na manllanachu canguichi. 
Ashtahuangarin Diostallami manllana canguichi. Paimi, almatapash, 
cuerpotapash ucu pachapi tucuchingapaj ushaita charij Diostami manllana 
canguichi. 

29¿Nachu ishcai gorrión nishca alasyu animaltaca, shuj uchilla culquipajlla 
jatun? Shina cashpapash chaicunaca, shujllapash cangunapaj Taita na 
cacharimujpica, na urmamunllu. 
30Cangunapaj uma ajchatapash, tucuillata cuentashcallami. 
31Shinamandami gentecunataca, na manllana canguichi. Cangunaca, ashtaca 
gorriongunatapash yali valishcami canguichi. 
32Maijambash shujcunaman ñucamanda villajpica, ñucapash paicunataca 
jahua pachapi tiajuj ñuca Taitamanmi villasha. 
33Ashtahuangarin gentecunapaj ñaupajpi: ‘Paitaca na rijsinichu’ nishpa ñucata 
nijpica, ñucapash jahua pachapi tiajuj ñuca Taitapaj ñaupajpimi: ‘Paitapash na 
rijsinichu’ nisha. 

Ñucata crijpica, fiñangami nishpami Jesusca yachachishca 
(Luc. 12:49-53; 14:26-27) 

34Cai pachapi causajcuna casilla ali causaita charichunmi, shamushca 
yahuanguichiman. Casilla ali causaita charichunga na shamurcanichu, 
ashtahuangarin macanajui tiachunmi shamurcani. 
35Ashtahuangarin na shujlla yuyai tucushpa, churipash paipaj taitata, ushipash 
paipaj mamata, jachumbash paipaj suedrata fiñachunmi shamurcani. 
36Chashna fiñajcunaca, quiquin huasi ucu purallatami canga. 
37Ñucata na tucui shunguhuan juyashpa, paipaj taitata, mamatara ashtahuan 
juyajca, napacha ñucapajlla causaita ushanllu. Shinallata ñucata na tucui 
shunguhuan juyashpa, paipaj churita, paipaj ushitara ashtahuan juyajca, 
napacha ñucapajlla causaita ushanllu. 
38Maijan cashpapash paipaj cruzta aparishpa ñucata na catijca, napacha 
ñucapajlla causaita ushanllu. 
39Paipaj cai causaitara ashtahuan juyashpaca, chingaitami chingagringa. 
Ashtahuangarin ñucata catijushcamanda huañuchi tucushpaca, causaitami 
charigringa. 

Alicunata japinatami villajun 
(Mar. 9:41) 

40Cangunata chasquijcunaca, ñucatami chasquin. Ñucata chasquijcunaca, 
ñucata cachamuj Taitatami chasquin. 
41Profeta runagu cajpi, Profeta chai runaguta maijambash chasquishpaca, chai 
chasquijcunapash villaj runagu japina cashcashnallatami, chasquij runapash 
japinga. Shinallata imatapash cashcatapacha ruraj runagu cajpi, imatapash 
cashcatapacha ruraj chai runaguta chasquishpaca, chai chasquijcunapash 
imatapash cashcatapacha ruraj chai runagu japina cashcashnallatami japinga. 
42Na llullashpami, cangunataca cashna nini: Ñucata catinajujcuna cai 
uchillagucunashna causajcunaca, ñucapaj yachajujcunami. Shina cashcamanda 
maijan cashpapash paicunaman chiri yacugutallapash pilchipi carajcunaca, 
Dios carajpi japinataca napacha chingachingachu” nijurcami. 

Mateo 11 

Bautizaj Juanga, villajcunatami Jesuspajman cachashca 
(Luc. 7:18-35) 

1Jesusca, paipaj chunga ishcai yachajujcunaman aliguta yachachishca jipaca, 
chai llactapillata tiaj pueblocunapi yachachingapaj, villangapajmi rirca. 
2Bautizaj Juanga, prezuna huasipi tiajushpami, Quishpichij Cristo imaguta 
rurashpa purijujtapash uyarca. Chashna uyashpami, paipaj yachajuj 
puramanda ishcai purata Jesuspajman cachamurca. 
3Paicunataca: —¿Canllu, ñucanchi shuyanajushca Quishpichij Cristo capangui? 
Na cashpaca, ¿shujtachu shuyapashun?— nishpa tapuchunmi cacharca. 
4Shina nijpimi Jesusca, cashna nishpa tigrachirca: —Cunanga, imata 
uyashcata, imata ricushcatapash, Juanman cashna nishpa villagrichi: 
5‘Ñausacunapash ricunajunmi, jangacunapash alimi purinajun. Lepra 
ung:uihuan causajcunapash ali tucushcami. Rinrihuan na uyajcunapash 
uyanajunmi. Huañushcacunatapash causachijunmi. Imagutapash na 
charijcunamambash, ali villaitami villajun’ nigrichi. 

6Ñucata crinata na saquishpa na pandajcunaca, ninandami cushijun— 
nijurcami. 
7Paicuna rijhuanmi Jesusca, Juanmandaca gentecunaman villashpa cashna ni 
callarirca: “Jichushca pambapica, ¿imata ricungapajta llujshircanguichi? 
Ninanda huairashpa sucusta cuyuchijujta, ¿ricungapajchu rircanguichi? 
8¿Imata ricungapajta llujshircanguichi? ¿Punchapamba churajushcacunatachu 
ricungapaj rircanguichi? Punchapamba churajushca runacunaca, jatun 
mandajcunapaj huasicunapimi tianajun. 
9Ashtahuanga, ¿imatata ricungapaj rircanguichi? ¿Profeta runaguta 
ricungapajchu rircanguichi? Ari, cangunataca cashnami nini: Cangunaca, 
Profeta runatapash yalitami, ricungapaj rircanguichi. 
10Juanmanda villashpami, cashna nishpa escribishca tiajun: ‘Ricui, ñucamanda 
villajtaca, canda ñaupashpa rishpa, can purina ñanda punda alichijuchunmi 
cachamugrini’ nijunmi. 
11Na llullashpami, cangunataca cashna nini: Huarmimanda huacharishca 
purapica, Bautizaj Juanda yali ali runaguca, shujllapash na tianllu. 
Ashtahuangarin Dios mandajuj llactagupica, tucuita yali uchillashna causaj 
runagumi, Juandaca ashtahuan yali. 
12Bautizaj Juan villajui punllamandapacha cunangamanmi, Dios mandajuj 
jahua pacha llactaguca, ninanda llaquichi tucujun. Chashna ninanda 
llaquichijcunami, japishpa charinajun. 
13Profetacunapash, mandashca shimicunapash, Juan shamungacamanmi 
villanajurca. 
14Chasquingapaj munashpaca, paita chasquichi. Paimi, chai shamuna Elías 
runaguca. 
15Uyangapaj rinrita charishpaca, aliguta uyaichi. 

16Ashtahuangarin cunan viñaicunataca, ¿imahuanda chimbapurashayari? 
Cunan viñaicunaca, plazacunapi tiarishpa, paicunapaj cumbacunata 
caparinajuj huambracunashnami causanajun. 
17Paicunaca, cashna nishpami caparinajun: ‘Canguna bailachun gaitata 
gaitajpipash, na bailashpami purircanguichi. Yarishpa yarishpa huacajpipash, 
na huacashpami purircanguichi’ ninajunmi. 
18Bautizaj Juan shamushpaca, micuitapash na micushpa, vinotapash na 
ufiashpami purijun. Shina cajpimi, paitaca: ‘Aya jundashca runamari’ ninajun. 
19Runa Aichayu tucushca ñuca shamushpami, micunatapash micushpa, 
vinotapash ufiashpa purijuni. Chaimandami cashna ninajuhuan: ‘Ricuichi, cai 
runaca yapata micuj runami, vinotapash ufiaj runami. Impuestota japishpa 
causanajuj runacunahuan, juchayu gentecunahuanmi, cumba tucushpa 
tandanajun’ ninajuhuanmi. Ashtahuangarin Diospaj ali yachaitaca, tucui paipaj 
huahuacunallami, imatapash cashcatapacha rurashpa ricuchinajun” nijurcami. 

Na cazuj pueblocunaca, ¡aij imachari tucunga! nishcami 
(Luc. 10:13-15) 

20Tauca pueblocunapimi, pipash na rurai ushanallacunata ninanda rurashpa, 
Jesusca purijurca: Chaita ricushpapash, na llaquirishpa Diospajman 
tigrarinajurcachu. Chaimandami, Jesusca nalicachishpa shinllita cashna nishpa 
rimajurca: 
21“Corazín shuti pueblopi causajcunalla, ¡aij imachari tucunguichi! Betsaida 
shuti pueblopi causajcunalla, ¡aij imachari tucunguichi! Cangunahuan 
cashpami, pipash na rurai ushanallacunata imatapash rurajurcani. Tiro shuti, 
Sidón shuti pueblocunapi cashna rurashca cajpica, uchami ninanda 
llaquirishpa Diospajman tigrarinman carca. Paicuna tigrarishcata 
ricuchingapaca, cañamuta churajushpami, uchufahuan shitarinman carca. 
22Chaimandami cangunataca, cashna nini: Dios llaquichijui punllapica 
cangunataca, Tiro shuti, Sidón shuti pueblocunapi causanajuj gentecunatapash 
ashtahuan yalimi llaquichinga. 

23Capernaum pueblopi causajcuna, cangunaca jahua pachaman apai 
tucushunllami yanguichimi. Ashtahuangarin ucu pachamanmi, shitai 
tucunguichi. Sodoma shuti pueblopi, pipash na rurai ushanallacunata 
imatapash juyailla rurashca cajpica, cunangamanmi chai puebloca tiajunman 
carca. 
24Chaimandami cangunataca, cashna nini: Dios llaquichijui punllapica 
cangunataca, Sodoma shuti pueblopi causanajuj gentecunatapash ashtahuan 
yalimi llaquichinga” nijurcami. 

Ñucapajman shamushpa samaichi nishcami 
(Luc. 10:21-22) 

25Chai punllacunapimi, Jesusca cashna nijurca: “Jahua pachatapash, cai 
pachatapash Mandajuj, ñuca Taitalla. Canga, alipacha yachajushca 
gentecunaman, alita yarishpa causanajuj gentecunamambash, cai 
yachajunataca na ricuchircanguichu. Ashtahuangarin huahuashna 
causajcunaman yachachishcamandami, candaca ninanda alicachini. 
26Ari, ñuca Taitalla, canga chashnatami munarcangui. 
27Ñuca Taitami, imagutapash tucuita ñucamanlla carahuashca. Pipaj Churi 
cajtapash, gentecunaca na yachahuanllu, ñuca Taitallami yachan. Ñuca 
Taitatapash, pipash na rijsinllu. Ñucallami, paipaj Churi cashpa rijsini. 
Shinallata paipaj Churi maijanmambash rijsichijpillami, ñuca Taitataca 
rijsinajun. 
28Imatapash rurashpa shaijushcashna, aparishcashna causajcuna, ñucapajman 
tucuilla shamuichi. Ñucami cangunataca samachisha. 
29Ñuca yachachishcataca, yugota aparinshna yachajuichi. Ñucallami, na 
ñapash fiñarij, jariyanata na yarij shunguta charini. Ñucamandami cangunapaj 
almaca, samanata taringa. 
30Ñucapaj yugoca fangallagumi, aparijpipash na llashachingachu” nijurcami. 

Mateo 12 

Jesuspaj yachajujcunaca, samana punllapimi trigo umata fitinajushca 

(Mar. 2:23-28; Luc. 6:1-5) 

1Chai punllacunapimi, trigo pambata Jesusca, samana punllapi paipaj 
yachajujcunandi yalijurca. Paipaj yachajujcunaca, ninanda yarjachishpami, 
trigo umata fitishpa micui callarinajurca. 
2Chaita ricushpami fariseocunaca, Jesusta cashna ninajurca: —Ricui: ‘Samana 
punllapica, na chashna ruranachu’ nishpa mandashcata na cazushpami, cambaj 
yachajujcunaca chashna ruranajun— ninajurcami. 
3Ashtahuangarin Jesusca, cashnami nijurca: —Jatun mandaj David, paihuan 
purijcunandi ninanda yarjachinajushpa imatalla rurashcataca, ¿nachu 
leyishcanguichi? 
4Paicunaca yarjachishpami, Taita Diospaj huasiman yaicushpa, Diosman 
carashca tandacunataca micunajurca. Chaitaca, mandashca shimipi 
nijunshnaca Davidpash, paihuan purijcunapash na micui ushanallachu carca. 
Chaitaca, curacunallami micui ushana carca. 
5Samana punllapica, yanga punllapishnallata Diospaj huasi ucupi imata 
rurashpapash, curacunaca na juchayu tucunllu. Mandashca shimipi chashna 
nijujtaca, ¿nachu leyishcanguichi? 
6Cangunataca, cashnami nini: Diospaj huasitapash ashtahuan yali alimi caipi. 
7Escribishcapica cashnami nijun: ‘Shujcunata llaquishpa causachunmi munani. 
Animalcunata cushpa huañuchinajuchunga, na munanichu’ nijunmi. 
Imamanda chashna nijujta yachashpaca, ima nalitapash na rurajcunataca, na 
yangamanda ninanda llaquichinguichimanllu carca. 
8Runa Aichayu tucushca ñucami, samana punllatapash mandaita ushani— 
nijurcami. 

Maqui chaquishpa curparishca runatami, Jesusca alichishca 
(Mar. 3:1-6; Luc. 6:6-11) 

9Chai pambata Jesús yalimushpaca, tandanajuna huasimanmi shamurca. 
10Chai ucupimi, maqui chaquishpa curparishca runapash tiajurca. Chai ucupi 
tianajuj huaquin runacunaca, Jesusta juchachingapajmi, cashna nishpa 

tapunajurca: —Mandashcapi nijunshna, samana punllapi shuj huañujuj runata 
alichinaca, ¿alichu canga?— ninajurcami. 
11Shina nijpimi Jesusca, cashna nirca: —Shujlla llamaguta canguna purapi 
charijujpi, samana punlla cajpipash utujupi huashajujpica, ¿maijan runashi na 
japishpa saquinman? 
12¡Gentecarin, llamagutapash yali ashtahuan alimari! Samana punlla cajpipash, 
aliguta ruranaca alimi— nircami. 
13Jesusca cashna nishpallami, chai huañujuj runagutaca: —Maquita chutai— 
nirca. Shina nijpi maquita chutajpica ali tucurcallami, caishuj lado 
maquishnallatami ali tucurca. 
14Chai ucumanda fariseocuna llujshishpaca, Jesusta huañuchingapajmi 
tandanajushpa parlanajurca. 

Dios agllashca servijmandami villajun 

15Huañuchingapaj parlarinajujta yachashpami Jesusca, chai pueblomanda 
llujshishpa rirca. Ashtaca gentecunami catinajurca. Huañujujcunatapash 
tucuillatami alichijurca. 
16Shina alichishpami, pai chashna alichishcataca, pimambash ama villachun 
nishpa, shinllitapacha rimarca. 
17Profeta Isaías villashca pactachunmi, Jesusca chashna rimarca. Isaiasca 
cashnami nijurca: 
18“Ñucata servij runaguca, caimi. Paitami agllarcani. Ñuca Juyashca cajpimi, 
paimandaca ninanda cushijuni. Ñucapaj Espiritutaca, paimanmi carasha. Pai 
aliguta ricushpa mandanatami, na israelcunaman villajunga. 
19Paica, pihuambash na fiñanajushpa rimarijungachu. Paitaca, ñangunapi 
caparishpa rimajujtallapash na uyangachu. 
20Paica, vishtuyashpa urmajuj sucustapash na faquingachu. Huañuj huañujlla 
rupashpa cushnijuj michatapash na huañuchingachu. Pai aliguta ricushpa 
mandana punllacamanmi, na chashna ruranga. 

21Paipaj shutipimi, tucui na israelcuna shuyanajunga” nijurcami. 
Diospaj Espiritutami, nali shimicunata rimashca 

(Mar. 3:20-30; Luc. 11:14-23) 

22Chai jipami, aya jundashca, ñausa, na rimai ushaj runaguta Jesuspajman 
apamunajurca. Ñausa, na rimai ushaj chai runaguta Jesús alichijpica, paica 
ricuitapash, rimaitapash usharcallami. 
23Chashna rurajpimi, tucui gentecuna ninanda manllarishpa, cashna ninajurca: 
—¿Cai runaca, Davidpaj Churichu, imashi?— ninajurcami. 
24Ashtahuangarin shina ninajujta fariseocuna uyashpami, cashna ninajurca: —
Cai runaca, ayacunata mandaj Beelzebú shuti diablopaj ushaihuanmi, 
ayacunataca llujchishpa cachan— ninajurcami. 
25Paicuna chashna yarinajujta Jesús yachashpami, cashna nijurca: —Shuj 
llactapi mandajcuna, paicunapura fiñanajushpa macanajushpaca 
shicanyarishpami, chai llactaca llaquinayaita tucurinman. Shinallata pueblopi 
causajcuna cashpa, huasi ucu puracuna cashpapash fiñanajushpaca, 
shicanyarishpami tucurinman. 
26Satanasllata, Satanasta llujchishpa cachajushpaca, pai purapash 
shicanyarishcami canman. Chashna cashpaca, ¿imashnamanda pai mandashpa 
tiajunaca tiajunmanllayari? 
27Beelzebú shuti diablopaj ushaihuan ayacunata ñuca llujchishpa cachajujpica, 
¿pipaj ushaihuanda cangunapaj yachajujcunaca, ayacunata llujchishpa 
cachan? Shina cashcamandami, cangunapaj yachajujcunallata cangunapaj 
juezcuna tucunga. 
28Ashtahuangarin Taita Diospaj Espiritupaj ushaihuan ayacunata ñuca 
llujchijushpaca, Taita Diospacha mandajujpi causana ña chayamushcatami 
ricuchijuni. 
29Shuj ninan shinlli runapaj huasiman shuhuangapaj yaicushpa, chai runata 
nara huatashpaca, ¿imashnata shuhuaita ushangayari? Paita huatashpallami, 
imata charishcatapash shuhuai ushanga. 



2753 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

30Maijambash na ñucahuan cashpaca, ñucata fiñajmi. Maijambash na 
ñucahuan tandachishpaca, ñuca tandachingapaj munashcatapash, 
calpachishpami saquin. 
31Shinamandami cangunataca, cashna nini: Runacuna ima juchata 
rurashcatapash, ima nali shimicunata rimashcatapash Diosca cungangami. 
Ashtahuangarin Diospaj Espirituta nali shimicunata rimashcataca, napacha 
cungangachu. 
32Runa Aichayu tucushca ñucata maijambash nalicachishpa imata 
rimashcatapash, Diosca cungangami. Ashtahuangarin Diospaj jucha illaj 
Espirituta ninanda nalicachishpa rimashcataca, cai causaipipash, jipa 
causaipipash napacha cungangachu. 
33Ali yuragupica, ali granogu fucujta yarichi. Na cashpaca, nali yurapica nali 
grano fucujta yarichi. Fucujta ricushpami, ima yura cajtapash rijsinchi. 
34¡Culebrashna nali miraicunamari canguichi! Cangunallata nalicuna cashpaca, 
¿imashnata aliguta rimaitaca ushanguichiyari? Imata rimachumbash shungupi 
ninanda yarichijujpimi, shimica riman. 
35Ali runaguca, paipaj shungupi aligutalla alichishca tiajujpimi, imatapash 
aligutalla riman. Ashtahuangarin nali runaca, paipaj shungupi nalitalla 
yarichijujpimi, imatapash nali shimicunatalla riman. 
36Ashtahuangarin cangunataca, ñucami cashna nini: Dios llaquichijui 
punllapimi, gentecuna nalita yarishpa yangata rimashca shimicunataca, 
tucuita ricuchinajunga. 
37Can imata rimashca shimicunamandami, imatapash cashcatapacha rurashca 
ricuringui. Shinallata can imata rimashca shimicunamandami, ninanda 
llaquichi tucungui— nijurcami. 

Jatun nali miraicunaca, imatapash rurashpa ricuchijuchunmi munashca 
(Mar. 8:12; Luc. 11:29-32) 

38Chai jipami, huaquin fariseocunapash, mandashca shimita 
yachachijcunapash Jesustaca, cashna ninajurca: —Yachachij, imagutapash 
juyailla can rurajta ricungapajmi ninanda munanchi— ninajurcami. 
39Shina nijpimi Jesusca, cashna nishpa tigrachirca: —Cunan cai nali 
miraicunaca, cazarashca jahua shujcunahuan causaj, nali miraicunamari. 
Chaimandami, imatapash juyailla rurashcata ricungapaj munashpapash 
napacha ricunga. Ashtahuangarin Profeta Jonás ima tucushcatallami ricunga. 
40Jonasca, quimsa punlla, quimsa tutatami, jatun pijipaj vijsa ucupi tiajurca. 
Shinallatami Runa Aichayu tucushca ñucapash, quimsa punlla, quimsa tutata, 
alpa ucupi pambashca casha. 
41Nínive shuti pueblopi causajcunaca, Jonás villajpimi, ninanda llaquirishpa 
Diospajman tigrarirca. Dios llaquichijui punllapimi, Nínive shuti pueblopi 
causashca gentecunaca, cunan miraicunataca ninanda llaquichi 
tucunapachami canguichi nishpa jataringa. Ñucami, Jonás runatapash yali 
caipi cani. 
42Salomón runaguca, alipacha yachajushcami carca. Pai alipacha 
yachajushcata uyangapaca, urai llactata mandajuj huarmimi, caru caru 
llactamanda shamurca. Chai huarmimi, Dios llaquichijui punllapica, cunan 
miraicunataca ninanda llaquichi tucunapachami canguichi nishpa jataringa. 
Ñucami, Salomondapash yali caipi cani. 

Mapata rurachij ayata llujchishpa cachajpipash, cutin tigranllami 
(Luc. 11:24-26) 

43Mapata rurachij ayata shuj runamanda llujchijpica, jichushca 
pambacunapimi samanata mascashpa purijun. Shina mascashpapash, na 
tarinllu. 
44Chai jipaca, cashnami nin: ‘Ñuca maipi causajushca runapajmanllata 
tigrashalla’ nishpami tigran. Shina tigrashpaca aliguta fichashca, juyailla 
alichishca, chushaj huasitashnami tarin. 

45Chashna tarishpaca, chai ayaca paitapash yali millai ayacunata canchis 
purata pushangapajmi rin. Chai ayacunaca, tucuilla chai runapi yaicushpaca, 
punda causajushcatapash yali ashtahuan nalimanmi tigrachin. Chashnallatami 
cunan nali miraicunaca, ashtahuan naliman tigranga— nijurcami. 

Jesuspaj mamamandapash, huauquicunamandapashmi villajun 
(Mar. 3:31-35; Luc. 8:19-21) 

46Chai gentecunaman Jesús villajujpillatami, paipaj mamapash, 
huauquicunapash shamurca. Paicunaca, parlangapaj munashpami canllapi 
shuyanajurca. 
47Chaimandami shuj runaca: —Ricui, cambaj mamapash, huauquicunapash 
canhuan parlangapajmi shamushca. Canllapimi shuyanajun— nishpa, 
Jesusman villarca. 
48Chaita villaj shamuj runaman Jesús tigrachishpaca: —¿Pita ñuca mama? 
¿Pita ñuca huauquicuna?— nircami. 
49Shina nishpallami Jesusca, paipaj yachajujcunata maquihuan ricuchishpa, 
cashna nirca: —Ricuichi, caicunami ñuca mama, caicunami ñuca huauquicuna. 
50Jahua pachapi tiajuj ñuca Taita munashcata tucuilla rurajcunallami, ñuca 
huauqui, ñuca pani, ñuca mama— nircami. 

Mateo 13 

Tarpuj runahuan chimbapurashpami, Jesusca parlashca 
(Mar. 4:1-9; Luc. 8:4-8) 

1Chai punllallata huasimanda llujshishpa rishpami Jesusca, cucha manñapi 
yachachingapaj tiarirca. 
2Ashtaca gentecuna paipajman shamujpimi, canoapi yaicushpa Jesusca 
tiarirca. Chai gentecunaca, tucuillami cucha manñapi tianajurca. 
3Paicunamanmi, ashtaca parlocunahuan chimbapurashpa, Jesusca cashna 
nijurca: “Shuj tarpuj runaca, tarpungapajmi llujshirca. 
4Chai runa muyuta shitajujpica, huaquingunaca ñanman yalijtami rirca. Ñambi 
sirinajuj muyucunataca, alasyu animalcuna shamushpami micurca. 

5Shinallata huaquin muyucunaca, alpa ashalla tiaj rumilla pushtupimi 
urmarca. Chai muyucunaca, na jundu alpa cajpimi, ñapash viñarca. 
6Ashtahuangarin uchilla sapita charishpami, ninanda indijpica, anguyashpa 
chaquirca. 
7Shinallata huaquin muyucunaca, casha viñana chaupipimi urmarca. 
Cashacuna yalishpa viñashpami, llapishpa ismuchirca. 
8Ashtahuangarin huaquin muyucunaca, ali alpapi urmashpami aliguta fucurca. 
Huaquingunaca shujmandallami patsajta, huaquingunaca sucta chungata, 
huaquingunaca quimsa chungata granurca. 
9Uyangapaj rinrita charishpaca, aliguta uyaichi” nijurcami. 

Imapaj chimbapurashpa parlashcatami villajun 
(Mar. 4:10-12; Luc. 8:9-10) 

10Chai jipami, paipaj yachajujcunaca, Jesuspaj ladoman quimirimushpa, 
cashna nishpa tapunajurca: —¿Imashpata imahuambash chimbapurashpalla 
parlangui?— ninajurcami. 
11Shina tapujpimi Jesusca, paicunaman cashna nishpa tigrachirca: —Jahua 
pachapi Dios mandajujtaca, pipash na yachai ushashcatami cangunamanlla 
yachachishca. Ashtahuangarin caishuj gentecunamanga, na chai yachanata 
curcachu. 
12Ashtacata charijca, Dios carajpimi ashtahuan charinga. Ashtahuangarin na 
charijtaca, ashagutalla charishcatapash quichungami. 
13Shinamandami caishuj gentecuna yarichunga, imacunahuambash 
chimbapurashpa parlajuni. Paicunaca ricushpapash na ricunajunllu, 
uyashpapash na uyanajunllu, yaritapash na yarinajunllu. 
14Paicuna chashna tucujpimi, Dios ima nishcata villaj Isaías villashcapash 
pactashca. Isaisca cashnami nijurca: ‘Rinrihuan uyashpapash, na yachai 
ushashpami causanguichi. Ricuitaca ricushpapash, napacha ricushcashnami 
causanguichi. 

15Cai gentecunapaj shunguca, ninanda shinlliyashcami. Rinrihuan 
uyashpapash, nali uyanajunllu. Ama ricungapaj, ñavitapash vichashcashnami 
causanajun. Rinripash ama uyachun, shungupipash yuyaita ama japingapaj, 
ñucapajmambash ama tigrangapaj, ñucapash ama paicunata alichijuchunmi, 
chashna tucushca’ nijurcami. 
16Ashtahuangarin cangunapaj ñavipash ricujushcamanda, cangunapaj 
rinripash uyajushcamandaca, ninanda cushijuichi. 
17Na llullashpami, cangunataca cashna nini: Canguna cunambi 
ricunajunguichi, chaitaca Dios ima nishcata tauca villajcunapash, imatapash 
cashcatapacha rurashpa causajcunapash, ninandami ricunayachirca. 
Ashtahuangarin paicunaca, na ricunajurcachu. Shinallata canguna cunambi 
uyanajujtapash, ninandami uyanayachirca. Ashtahuangarin paicunaca, na 
uyanajurcachu. 

Tarpuj runahuan chimbapurashpami, Jesusca yachachishca 
(Mar. 4:13-20; Luc. 8:11-15) 

18Tarpuj runahuan chimbapurashpa ñuca yachachijujtaca, aliguta uyahuaichi. 
19Jahua pachapi Dios mandajujmanda villajuj shimita uyashpapash, 
huaquingunaca na yuyaita japinllu. Chaicunaca, ñambi urmashca 
muyushnallami tucunajun. Paicunapaj shungupi tarpushcashna uyashcatami, 
diablo shamushpa cungachin. 
20Huaquingunaca, rumilla alpapi urmashca muyushnallami tucun. Paicunaca, 
Diospaj Shimita villajpipash, ashagucamanllami cushijushpa chasquin. 
21Paicunaca, sapita na charij yurashna cashpami, ashacamanlla catin. Shina 
cashpami llaquicuna japijpi, na cashpaca Diospaj Shimita catijujpi catiriashpa 
llaquichijpica, nitijanshna pandanajun. 
22Huaquingunaca, Diospaj Shimita villajpica, aligutami uyan. Paicunaca, casha 
viñana chaupipi urmashca muyushnallami tucun. Cai causaipilla ashtahuan 
ashtahuan ninanda charingapaj munashpami, pandachi tucunajun. Diospaj 

Shimitaca, chai tucui munaicunami cungachin. Shinamandami paicunaca, 
grano na fucunshna tucun. 
23Ashtahuangarin shujcunaca, ali alpapi tarpushca muyushnallami causanajun. 
Paicunaca, Diospaj Shimita uyashpami, aliguta fucunshna mirachinajun. 
Huaquingunaca shujlla muyumanda patsajta fucunshna, shujcunaca sucta 
chungata fucunshna, shujcunaca quimsa chungata fucunshnami mirachin— 
nijurcami. 

Trigo chagrahuan, balicu jihuacunahuan chimbapurashpami parlashca 

24Paicuna yarichunmi Jesusca, cutinmi cashna chimbapurashpa parlajurca: 
“Jahua pachapi Dios mandajujca, shuj runa paipaj alpapi ali muyuguta 
tarpushcashnami. 
25Ashtahuangarin tucuilla puñunajujpimi, chagrayu runata na ricunayachij 
runaca shamurca. Chai runaca, trigo chagrapimi, balicu muyuta shitashpa 
rirca. 
26Trigo ña viñashpa grano llujshijpimi, balicupash chapurishca ricurirca. 
27Chaita ricushpami, familiapaj huasipi servishpa causaj runacuna shamushpa, 
cashna tapurca: ‘Taitalla, canga ¿nachu ali trigoguta tarpuchircangui? 
¿Imashpashi balicupash chapurian?’ nishpa tapugrirca. 
28Shina tapujpimi dueñoca, cashna nirca: ‘Ñucata fiñaj runami, chashna 
rurashcanga’ nijurcami. Shina nijpimi, chai runacunaca: ‘¿Chai balicu jihuata 
sapimanda llujchishpa shitagrichun munanguichu?’ nishpami tapunajurca. 
29Shina tapujpimi, dueñoca cashna nirca: ‘Balicu jihuata sapimanda 
llujchishpaca, trigondimi llujchinguichi, saquipaichilla. 
30Tandachina punllacaman ishcandillata fucujuchun saquipaichilla. Chai 
punllapimi, tandachij runacunataca cashna nisha: Balicu jihuatara 
tandachishpa, rupachingapaj huangupaichi. Trigotaca, ñuca huasigupi 
alichipaichi nishami’ nircami” nishpami villajurca. 

Mostaza muyuhuan chimbapurashpami parlashca 
(Mar. 4:30-32; Luc. 13:18-19) 

31Paicuna yarichunmi Jesusca, cashnatapash chimbapurashpa parlajurca: 
“Jahua pachapi Dios mandajujca, shuj runa paipaj alpapi mostaza nishca 
muyuguta tarpushcashnami. 
32Chai muyuguca, tucui tiashca muyucunatapash yali jamzi jamzipachami. 
Ashtahuangarin chai muyugu viñashpaca, ima yuratapash yalishpa 
viñashpami, jatun quiru tucungacaman viñan. Chai yurapaj malquicunapimi, 
alasyu animalcunaca tazinda rurashpa causanajun” nijurcami. 

Levadurahuan chimbapurashpami parlashca 
(Luc. 13:20-21) 

33Jesusca, cashnatapashmi chimbapurashpa parlajurca: “Shuj huarmica, 
quimsa batea junda jacupi levadurata chapushpami, tucuilla masa 
punguingacaman pacashpa saquin. Jahua pachapi Dios mandajujca, 
chashnapachami” nircami. 
Chimbapurana parlocunahuanga, imashpa chashna yachachijushcatami villajun 

(Mar. 4:33-34) 

34Cai tucui chimbapurashpa parlanacunahuanmi Jesusca, gentecunaman 
yachachijurca. Imaguta yachachishpapash, chimbapurashpa parlashpallami 
yachachijurca. 
35Profeta villashca pactachunmi, Jesusca chashna yachachijurca. Chai villajca, 
cashnami nijurca: “Paicunataca, chimbapurashpa parlashcahuanmi 
yachachijusha. Cai pachata Dios churashcamandapacha, pipash na 
yachashcatami villasha” nijurcami. 

Balicu jihuahuan chimbapurashpa yachachishcatami, Jesusca entendichishca 

36Gentecunata cayacaman nishpami, Jesusca huasiman rirca. Chai huasipimi, 
paipaj yachajujcunaca, Jesuspaj ladoman quimirishpa, cashna ninajurca: —
Pambapi balicu jihuahuan chimbapurashpa parlajushcataca entendichihuai— 
ninajurcami. 
37Shina ninajujpimi Jesusca, paicunaman cashna nishpa tigrachijurca: —Ali 
muyuguta tarpuj runashnaca, Runa Aichayu tucushca ñucami cani. 

38Cai pachapi causajcunaca, tarpuna pambashnami. Ali muyuguca, Dios 
mandajujpi causanajuj huahuacunami. Ashtahuangarin diablopaj 
huahuacunaca, balicu jihuashnami. 
39Diablollatami, chagra dueñotaca ninanda fiñashpa, balicu muyuta tarpurca. 
Cai pacha tucurimui punllami, chagra fucushca cozechai punllashna canga. 
Cozechajcunaca, angelcunami canga. 
40Imashnami balicu jihuata sapimanda llujchishpaca, ninapi rupachin, 
chashnallatami cai pacha tucurimui punllapipash canga. 
41Runa Aichayu tucushca ñucami, ñuca angelcunata cachamusha. Paicunami, 
nitijachinshna juchata rurachijcunatapash, nalita rurajcunatapash, ñuca 
mandajujmandaca tucuilla tandachishpa anchuchinga. 
42Shina tandachishpami chai gentecunataca, na huañushpa rupajuj jornopi 
shitanga. Chaipica huacashpa, quirutapash canirishpami causanajunga. 
43Ashtahuangarin imatapash cashcatapacha rurashpa causajcunaca, 
paicunapaj Taita mandajuj llactagupimi, indigushna punchapamba 
causanajunga. Uyangapaj rinrita charishpaca, aliguta uyaichi. 

Ninan valishcata pacashcami 

44Jahua pachapi Dios mandajujca, alpa ucupi ninan valishcata 
pacashcashnami. Chai ninan valishcata shuj runa tarishpaca, chaipillatami 
pacashpa saquin. Chai runaguca, ninanda cushijushpa rishpami, pai imata 
charishcatapash tucuilla jatushpa, chai alpagutaca randin. 

Ninan valishca perlasgumandami parlashca 

45Jahua pachapi Dios mandajujca, juyailla perlascunata randishpa jatuj 
runashnami. 
46Shuj juyailla perlasguta ricushpaca, pai imata charishcatapash tucuilla 
jatushpami, chai perlasgutaca randin. 

Pijita japina linllimandami parlashca 

47Shinallata jahua pachapi Dios mandajujca, tucui imashnalla tiaj pijicunata 
mama cuchapi japigrina linllishnami. 
48Linllipi pijicuna jundajpica, manñamanmi llujchin. Pijita japijcunaca 
tiarishpami, alitaca agllashpa canastacunapi churan. Nalicunataca, 
shitashpami saquin. 
49Chashnallatami, cai pacha tucurimui punllapipash canga. Angelcuna 
shamushpami, nali gentecunataca, imatapash cashcatapacha rurashpa causaj 
puracunamandaca anchuchinga. 
50Chai nalicunataca, na huañushpa rupajuj nina jornopimi shitanga. Chaipica 
huacashpa, quirutapash canirishpami causanajunga— nijurcami. 

Ninan valishcamandaca mushujtapash, maucatapashmi llujchin nishcami 

51Jesusca, paipaj yachajujcunataca cashnami tapurca: —Ñuca yachachijujtaca, 
¿ñachu tucuita yachai ushanguichi?— nircami. Shina nijpica: —Ari, ñami 
yachai ushapanchi, Apunchi Jesús— ninajurcami. 
52Shina nijpimi Jesusca, paicunata cashna nirca: —Mandashca shimita 
yachachij runaca, jahua pachapi Dios mandajujmandami yachajun. Shina 
yachajushpaca, huasiyu taita ninan valishcata pai alichishpa charishcata, 
mushujta, maucata llujchinshnami yachajun— nircami. 

Nazaret pueblomanmi, Jesusca rishca 
(Mar. 6:1-6; Luc. 4:16-30) 

53Cai parlanacunata chimbapurashpa parlashca jipami, Jesusca llujshishpa 
rirca. 
54Paipaj llactaman chayamushpami, Jesusca tandanajuna huasipi 
yachachijurca. Shina yachachijujpimi, gentecunaca ninanda manllarishpa, 
cashna ninajurca: —Cai runaca, ¿maipita cashna ali yachaita yachajushcanga? 
¿Maipita pipash na rurai ushanallacunata yachajushcanga? 
55¿Nachu cai runaca, carpinteropaj churi? ¿Nachu paipaj mamaca María? 
¿Nachu paica Jacobopaj, Josepaj, Simonbaj, Judaspaj huauqui? 

56¿Nachu paipaj panicunapash, cai ñucanchi llactapillata tucuilla causanajun? 
Paica, ¿maipita cashnapacha cai tucuitaca yachajushcanga?— ninajurcami. 
57Chashna nishpami, Jesusta na crishpa pandarinajurca. Ashtahuangarin 
Jesusca, paicunataca cashnami nijurca: —Profeta runataca, shuj llactapirami 
alicachishpa chasquin. Ashtahuangarin paipaj llactapi causajcuna, paipaj 
huasipi causajcunaca, ninandami na ricunayachin— nircami. 
58Chai gentecunaca na crishcamandami, pipash na rurai ushanallacunataca 
chai llactapica na ashtacata Jesusca rurarca. 

Mateo 14 

Bautizaj Juanda huañuchishcatami villajun 
(Mar. 6:14-29; Luc. 9:7-9) 

1Chai punllacunapica quimsapaj cati mandaj Herodesmi, Galilea llactataca 
mandajurca. Paimi, Jesús imata rurashpa purijujta uyashpaca, 
2paita servijcunataca, cashna nirca: “Paica, Bautizaj Juanmari canga. 
Huañushcacunapaj chaupimandami causarishcanga. Shina cashpami paica, 
cashna ruraicunata rurangapaj, ushaita charinga” nircami. 
3Paimi, Juandaca cadenahuan huatashpa, prezuna huasipi churachun 
mandashca carca. Herodías shuti huarmimi, chashna rurachun munarca. Chai 
huarmica, Herodespaj huauqui Felipepaj huarmimi cashca carca. 
4Juanga cashnami nijurca: “Cambaj huauquipaj huarmihuan causanaca, 
mandashcapi nijunshnaca, napacha alichu” nijurcallami. 
5Shina nishcamandami Herodesca, Juanda huañuchingapaj munarca. 
Ashtahuangarin: “Juandaca, Profeta runami” nishpa gentecuna alicachijpimi, 
Herodesca gentecunata manllashpa, na huañuchi usharca. 
6Herodespaj huacharishca huata chayashca cajpimi, fiestata rurajurca. 
Herodías shuti huarmipaj ushica, tucuicunapaj ñaupajpi danzajujpimi, 
Herodesca ninanda ricunayachirca. 

7Shinamandami: —Can imata mañajpipash, tucuitami carasha— nishpa, chai 
cuitsaman Herodesca juramenturca. 
8Shina nijpimi: —Bautizaj Juanbaj umata caipillata, shuj platopi carahuai— 
nishpa, paipaj mama yachachishcashnallata Herodesta mañarca. 
9Shina mañajpimi, jatun mandaj Herodesca llaquirirca. Ashtahuangarin 
paihuan mezapi tianajujcunapash uyajta juramentushca cashpami, cuchun 
mandashpa cacharca. 
10Shina cachashpami, prezuna huasipi, Juanbaj umata muchugrichun 
mandarca. 
11Juanbaj umata platopi apamushpami, chai cuitsaman cunajurca. Chai 
cuitsaca, paipaj mamamanmi curca. 
12Chai jipami, paipaj yachajujcuna chayagrishpa, Juanbaj cuerpogutaca 
apashpa pambarca. Chai jipami, Jesusman villangapaj rinajurca. 

Jesusca, picha huaranga runacunamanmi micuchun carashca 
(Mar. 6:30-44; Luc. 9:10-17; Juan 6:1-14) 

13Shina uyashpami canoapi tiarishpa, gentecuna na causaj, jichushca 
pambaman ringapaj Jesusca, pailla cuchata chimbarca. Chashna rishcata 
uyashpami, gentecunaca pueblocunamanda llujshishpa, chaquilla catishpa 
rinajurca. 
14Canoamanda llujshijushpaca, ashtaca ashtaca gentecunata ricushpami, 
Jesusca ninanda llaquirca. Shina llaquishpami, paicuna purapi tiaj 
huañujujcunata alichijurca. 
15Ña tutayajujpimi, Jesuspaj yachajujcunaca, paipaj ladoman quimirishpa, 
cashna ninajurca: —Ñamari tutayan. Cai pushtuca, jichushca pambami. Cai 
tucui gentecunaca, llactacunaman rishpa, imagutapash randishpa 
micunajuchun, cayacaman nishpa cachaillayari— ninajurcami. 
16Shina nijpimi Jesusca, cashna nirca: —Paicunaca na rinata charinllu. 
Cangunami, micunataca carana canguichi— nircami. 

17Shina nijpimi, paipaj yachajujcunaca: —Caipica na charinchica. Picha 
tandaguta, ishcai pijigutallami charinchi— ninajurca. 
18Shina nijpimi, Jesusca: —Chaigutallapash apamuichi— nirca. 
19Shina nishpallami gentecunataca: “Cai jihua pambapi tiaripaichi” nishpa, 
Jesusca mandarca. Ña tiarijpimi, picha tandagutapash, ishcai pijigutapash 
Jesusca japishpa, jahua pachata ricushpa, Diosta pashi nirca. Chai tandacunata 
asha asha chaupishpami, paipaj yachajujcunaman cujpi paicunaca, tucuilla 
gentecunaman caranajurca. 
20Shina carajpimi gentecunaca, na munangacaman micunajurca. Paicuna na 
micui ushashcataca, chunga ishcai canasta jundatami, paipaj yachajujcunaca 
tandachirca. 
21Chaipi micushpa tianajuj purapica jaricunallami, picha huarangashna carca. 
Huarmicunata, huahuacunatacarin na cuentashcachu carca. 

Jesusca, yacu jahuatami purijushca 
(Mar. 6:45-52; Juan 6:15-21) 

22Chai jipami, canoapi tiarishpa cuchata chimbachun, Jesusca paipaj 
yachajujcunata ñaupachishpa cacharca. Shina cachashpallami Jesusca, chai 
tucui gentecunata cayacaman nirca. 
23Ña tucuicunata cayacaman nishpallami, Diosta mañangapaj Jesusca, 
urcuman pailla rirca. Ña tutayashcapimi Jesusca, pailla tiajurca. 
24Paipaj yachajujcunaca, ñami chaupi cuchata canoapi rinajurca. Ninan huaira 
tuparimushpa, yacuta caiman chaiman shitajujpimi, canoatapash ninanda 
cuyuchijurca. 
25Ña punllayanalla tucujujpimi Jesusca, yacu jahuata purishpa, paicunapajman 
shamujurca. 
26Yacu jahuata Jesús shamujujta ricushpami, paipaj yachajujcunaca ninanda 
musparirca. Shina musparishpami: —¡Ayamari shamujun!— nishpa, ninanda 
manllarishpa caparinajurca. 

27Ashtahuangarin Jesusca, paicunata uchalla rimashpami: —¡Ñucami 
shamujuni, ama manllarishpa, shinlli tucuichi!— nirca. 
28Shina nijpimi, Pedroca: —Apunchi Jesús, can cashpaca yacu jahuata 
shamushpa, canda tuparichun cayahuayari— nishpa tigrachirca. 
29Shina nijpimi, Jesusca: —Shamuilla— nirca. Shina nijpimi canoamanda 
llujshishpa, Jesusta tuparingapaj Pedroca, yacu jahuata rijurca. 
30Ashtahuangarin ninan huaira jatarimujta ricushpami, Pedroca manllarirca. 
Ña asha asha huashajui callarishpami: —¡Apunchi Jesús, quishpichihuayari!— 
nishpa, ninanda caparirca. 
31Shina caparijhuanmi Jesusca, Pedrota maquimanda japishpa: —¡Na tucui 
shunguhuan crij runa! ¿Imashpata na ali crircangui?— nirca. 
32Paicuna canoapi tiarijpica, huairapash chulunlla quedarcallami. 
33Shinamandami, canoa ucupi tianajuj paipaj yachajujcunaca, Jesuspaj 
ñaupajpi ninanda alicachinajurca. Shina alicachishpami: —Canga, Taita 
Diospaj Churipachami capangui— ninajurca. 

Genesaret llactapimi, Jesusca huañujujcunata alichishca 
(Mar. 6:53-56) 

34Chai cuchata chimbashpaca, Genesaret shuti llactamanmi, paicunaca 
chayamurca. 
35Chai llactapi causanajuj gentecuna Jesusta rijsishpami, chai muyundi 
llactacunapi tucuicuna yachachun, villachun cacharca. Shina cachajpimi, 
tucuilla huañunajuj gentecunataca Jesuspajman apamunajurca. 
36Chai huañujujcunaca: “Cambaj churajushca pundagupillapash tacarichun 
saquihuai” ninajurcami. Jesús churajushcapi tacarijcunaca, tucuilla ali 
tucurcallami. 

Mateo 15 

Juchami shungutaca mapayachin nishcami 
(Mar. 7:1-23) 

1Chai jipaca, Jerusalenmandami fariseocuna, mandashca shimita 
yachachijcunapash huaquingunalla, Jesuspaj ladoman quimirimurca. 
Paicunaca cashnami ninajurca: 
2—¿Imashpata cambaj yachajujcunaca, ñaupa taitacuna yachachishpa 
saquishcataca, na cazunajun? Paicunaca, maquitapash na maillashpami 
micunajun— ninajurcami. 
3Shina nijpimi Jesusca, cashna nijurca: —¿Imashpata cangunapash, canguna 
yachachishpa saquishcatara rurashpa catinajungapaj, Taita Dios mandashcata 
na cazunguichi? 
4Taita Diosca, cashna nishpami mandarca: ‘Cambaj taitata, cambaj mamata 
ninanda alicachingui. Taitata, mamata imapash tucushpaca alichari canman 
nijtaca, llaquitapash na llaquishpami huañuchina’ nircami. 
5Ashtahuangarin cangunaca, cashna nishpami yachachinguichi: ‘Maijandapash 
Taita mama imata mañajpipash: Cangunaman caraitaca, na ushanichu. Ñuca 
imaguta charishcatapash, ñami Taita Diosman tucuilla cararcani ninguichi’ 
nishpami yachachinguichi. 
6Chashna yachachishcamandami, paicunapaj taita mamataca na ashtahuan 
alicachinajunga. Chashnacunami, canguna yachachishpa saquishcata 
catingapaj, Taita Dios mandashcataca yangapi churashcanguichi. 
7Mishqui shimi, jayaj shungucunami canguichi. Canguna cashna tucuna 
cajpillatami, Profeta Isaiasca cashna villajurca: 
8‘Cai llactapi causajcunaca, shimihuanllami ninanda alicachihuan. 
Ashtahuangarin paicunapaj shunguca, ñucamandaca carupimi. 
9Ñucataca yangallami alicachinajun. Ashtahuangarin gentecuna 
mandashcatallami, ñuca yachachishcatashna yachachinajun’ nishpami 
villarca— nijurcami. 
10Shina nishpallami, chai tucui gentecunata cayashpa, Jesusca cashna nirca: —
Ñuca villashcataca, aliguta uyashpa yaringuichi. 

11Imatapash micushpa langashpaca, ñami juchata ruranchi yanguichiman. 
Ashtahuangarin imatapash nalita rimashpami, gentecunaca juchayu tucun— 
nircami. 
12Shina nijpimi, paipaj yachajujcunaca, Jesuspajman quimirishpa, cashna 
ninajurca: —Can chashna villajujpica, fariseocunaca ninandami fiñarirca. 
Chaitaca, ¿nachu yacharcangui?— ninajurcami. 
13Shina nijpimi Jesusca, paipaj yachajujcunata cashna nijurca: —Jahua 
pachapi tiajuj ñuca Taita na tarpushca yuracunataca, tucuillatami sapimanda 
llujchishpa shitanga. 
14Chai fariseocunataca, upalla saquichilla. Paicunaca, shuj ñausa runata 
ñausallata pushashpa rijunshnami purinajun. Shuj ñausa runata shuj ñausa 
pushashpa rijushpaca, ishcandimi utujupi huashajunga— nijurcami. 
15Shina nijpimi Pedroca, cashna nirca: —Can chimbapurashpa parlashcataca, 
ñucanchiman aliguta yachachihuai— nircami. 
16Shina nijpimi Jesusca, cashna nijurca: —¿Cangunapashchu, ñuca 
villajushcataca nara yachai ushanguichi? 
17Imata micujpipash, chunllulimanmi rijun. Chai jipaca, uraiman llujshinllami. 
Chaitaca, ¿nachu yachanguichi? 
18Ashtahuangarin nali shimicunata rimanaca, shungumandami llujshimun. 
Chaimi runataca mapayachin. 
19Shungu ucumandami, nalicunata rurana yuyaicunaca llujshin. Chaimandami 
huañuchinajun, cazarashca jahua shujcunahuan causanajun, huainayanajun, 
shuhuanajun, llullanajun, imatapash nalitallami rimanajun. 
20Chaicunami runataca mapayachin. Ashtahuangarin maquita na maillashpa 
micushcamandaca, runaca na mapayanllu— nijurcami. 

Canaán llactapi causaj huarmi alipacha crishcatami villajun 
(Mar. 7:24-30) 

21Chai llactamanda llujshishpa rijushpaca, Tiro shuti, Sidón shuti 
llactacunamanmi Jesusca chayarca. 
22Chaipimi, Canaán shuti llactapi causajuj huarmica, Jesusta ñapash cashna 
nishpa caparimurca: —¡Ñaupa taita Davidpaj Churi, ñucata llaquihuayari! 
Ñuca ushigumi, aya jundashpa ninanda llaquichijpi causajun— nijurcami. 
23Shina nijujpipash Jesusca, upalla uyarcallami. Ashtahuangarin Jesuspaj 
yachajujcunaca, paipaj ladoman quimirishpami: —Chai huarmica, 
ñucanchitamari caparishpa catimujun. Imagutallapash nishpa tigrachipairi— 
ninajurca. 
24Shina nijpimi, Jesusca: —Ñucataca, llamashna chingashca 
israelcunapajmanllami, Diosca cachamuhuarca— nircami. 
25Ashtahuangarin chai huarmica, Jesuspaj ñaupajpi ñapash cungurishpami: —
¡Ñucata ayudahuayari, Apunchi Jesús!— nirca. 
26Shina nijpimi, Jesusca: —Huahuacuna micunajujta quichushpa, 
alcugucunaman caranaca nalichu— nirca. 
27Shina nijpimi chai huarmica, cashna nirca: —Chashnapachamari capan, 
Apunchi Jesús. Shina cajpipash huahuacuna micunajushpa jichashcataca, 
alcucunapash micupanllamari— nircami. 
28Shina nijpimi Jesusca, chai huarmita cashna nirca: —Canga, aligutapachami 
crihuashcangui. Can munashcashnalla, ali tucuchun ninimi— nircami. Shina 
nijpimi chai ushiguca, ña ali tucushca carca. 

Ashtaca huañujujcunatami, Jesús alichishca 

29Chai llactamanda llujshishpa rijushpaca, Galilea cucha manñatami, Jesusca 
shamujurca. Chai jipami, urcuman chayashpa chaipi tiarirca. 
30Chaipi tiajujpimi, ashtaca gentecuna paipajman chayamunajurca. Paicunaca 
jangacunata, ñausacunata, na rimai ushajcunata, lado chaqui illaj, lado maqui 
illajcunata, ashtahuan shuj huañunajuj gentecunatapash, ashtaca 

ashtacacunata apamushpami, Jesuspaj ñaupajpi churanajurca. Paicunataca, 
Jesusca alichijurcallami. 
31Shina alichijujpica, na rimai ushajcunapash rimarcallami. Lado chaqui illaj, 
lado maqui illajcunapash, ali tucurcallami. Jangacunapash purircallami, 
ñausacunapash ricurcallami. Chaimandami gentecunaca ninanda 
manllarishpa, israelcunapaj Taita Diostaca ninanda alicachinajurca. 

Chuscu huaranga runacuna micuchunmi, Jesusca carashca 
(Mar. 8:1-10) 

32Chai jipami, paipaj yachajujcunata cayashpa Jesusca, cashna nirca: —Cai 
tucui gentecunami, ñucahuanga ña quimsa punllata tianajun. Paicunataca, ima 
micunagupash illaj cajpimi, ninanda llaquini. Paicunaman na micuchishpa 
yarjaita tigrachingapaca, na munanichu. Na micuchishpa yarjaita cachajpica, 
chaupi ñambillami na ri ushashpa urmanga— nircami. 
33Shina nijpimi, paipaj yachajujcunaca: —Cai tucui gentecunaman 
carangapaca, cai jichushca pambapica, ¿maipita ashtaca tandata 
tarishunyari?— ninajurca. 
34Shina ninajujpimi: —Cangunaca, ¿mashna tandatata charinguichi?— nishpa, 
Jesusca tapurca. Shina tapujpimi: —Canchis tandagutallami, huaquin pijigundi 
charinchi— ninajurca. 
35Shina nijpimi Jesusca, chai tucui gentecunata: “Alpagupi tiaripaichi” nirca. 
36Ña tiarijpica, chai canchis tandagutapash, pijicunatapash japishpami Jesusca, 
Diosta pashi nishpa mañarca. Shina mañashpallami, chaitaca asha asha 
chaupishpa, paipaj yachajujcunaman cujpi paicunaca, chai tucuilla 
gentecunaman caranajurca. 
37Shina carajpimi gentecunaca, na munangacaman micurca. Paicuna na micui 
ushashcataca, canchis canasta jundatami, paipaj yachajujcunaca tandachirca. 
38Chai micushpa tianajuj purapica, jaricunallami chuscu huarangashna carca. 
Huarmicunata, huahuacunatacarin na cuentashcachu carca. 

39Chai jipaca, gentecunata cayacaman nishpami, Jesusca canoapi tiarishpa, 
Magdala shuti llactaman rirca. 

Mateo 16 

Imatapash rurashpa ricuchi nishcami 
(Mar. 8:11-13; Luc. 12:54-56) 

1Fariseocunapash, saduceocunapash, Jesuspajman shamushpami, imata 
tigrachijpipash, paita juchachingapaj munashpa, jahua pachamanda imatapash 
rurashpa ricuchijuchun mañanajurca. 
2Shinamandami Jesusca, cashna nijurca: —Ña amsayajpica: ‘Indi huashajushpa 
fuyuta pucayachishcamari, cayapaca ali punllami cagrin’ ninatami 
yachanguichi. 
3Shinallata tutamandata: ‘Yana fuyu ricurijpica, ninan huairahuanmi chishica 
tamiagrin’ ninatami yachanguichi. ¡Mishqui shimi, nali shungucunami 
canguichi! Cangunaca, fuyuta ricushpami, punlla imashna chishanatapash 
yachanguichi. ¡Ashtahuangarin cunan punllacunapi ñuca imata juyailla 
rurajujta ricushpapash, chaitaca na yachai ushashpami causanguichi! 
4Cunan miraicunaca, nalicuna, cazarashca jahua shujcunahuan causajcuna 
cashpami, imagutapash rurashpa ricuchijujta ricungapaj munashpapash, 
napacha ricunajunga. Profeta Jonás imashnami tucurca, chashnatallami 
ricunajunga— nijurcami. Shina nishpallami Jesusca, paicunata saquishpa rirca. 

Fariseocuna yachachishcacunaca, levadurashnami cashca nishcami 
(Mar. 8:14-21) 

5Tandata apanataca cungashpami, Jesuspaj yachajujcunaca cuchata 
chimbashca carca. 
6Chaipimi Jesusca, paicunata cashna nirca: —Aliguta uyahuaichi, 
pactarallapash fariseocunapaj, saduceocunapaj levaduratara 
chasquinguichiman— nircami. 
7Shina nijpimi, paicunapaj shungupica cashna yarinajurca: —Tandata na 
apamushcata yachashpami, chashna nijun— ninajurcami 

8Paipaj yachajujcuna chashna yarinajujta yachashpami, Jesusca cashna 
nijurca: —¡Ñucata na tucui shunguhuan crij runacuna! ¿Imashpata tandaca 
illanchimari nishpa yarinajunguichi? 
9Ñuca imata rurashcatapash, ¿narachu yachai ushanguichi? Picha tandata 
chaupishpaca, picha huaranga runacuna micuchunmi cararcani. Chai 
puchushcataca, mashna canasta jundata tandachishcatapash, ¿nachu 
yaritallapash yaringuichi? 
10Shinallata canchis tandata chaupishpaca, chuscu huaranga runacuna 
micuchunmi cararcani. Chai puchushcataca, mashna canasta jundatata 
tandachishcatapash, ¿nachu yaringuichi? 
11‘¿Imashpata na yaringuichi? Fariseocunapaj, saduceocunapaj levaduratara, 
pactarallapash chasquinguichiman’ ninimi. Chashna nishpaca, tandata na 
apamushcamandaca, na nijunichu— nijurcami. 
12Jesús chashna nijpimi paipaj yachajcunaca, na tandata rurana 
levaduramanda parlajushcataca yacharca. Ashtahuangarin fariseocuna, 
saduceocuna yachachishcataca, na catinachu nishcatami yacharca. 

Pedroca, Quishpichij Cristomi cangui nishcami 
(Mar. 8:27-30; Luc. 9:18-21) 

13Jesusca, paipaj yachajujcunandi shamujushpami, Filipo nishca Cesarea 
pueblo ladolla llactaman chayamujurca. Chaipimi paipaj yachajujcunataca: —
Gentecunaca, Runa Aichayu tucushca ñucataca, ¿maijan yashpashi 
ricuhuan?— nishpa tapurca. 
14Shina nijpimi paicunaca, cashna ninajurca: —Huaquinguna canmanda 
parlashpaca: ‘Bautizaj Juanmi canga’ ninajunmi. Huaquingunaca: ‘Eliasmi 
canga’ ninajunmi. Shujcunaca: ‘Jeremiasmi canga, na cashpaca Profeta 
puramanda maijambashmi canga’ ninajunmi— ninajurcami. 
15Shina ninajujpimi: —¿Cangunaca, cutin maijan nihuanguichita?— nishpa, 
Jesusca tapurca. 

16Shina tapujpimi: —Canga, causajujlla Taita Diospaj Churi, Quishpichij 
Cristomi cangui— nishpa, Simón Pedroca tigrachirca. 
17Shina nijpimi Jesusca, cashna nijurca: —Jonaspaj churi Simón. Canga, 
ninandapacha cushijuilla. Chashna rimachunga, pipash aichata yahuarta 
charijca, na canman yarichircachu. Ashtahuangarin jahua pachapi tiajuj ñuca 
Taitami chashna yarichirca. 
18Ñucapash candaca, Pedromi cangui ninimi. Ñucata crishpa 
tandanajujcunataca, cai rumipimi huasichinshna mirachisha. Paicunataca, 
Hades nishcapaj pungucunapash na mishai ushangachu. 
19Jahua pachapi Dios mandajuj llactagupaj llavecunatami, canman cusha. Cai 
pachapi tucui imatapash huatashcashna saquijpica, jahua pachapipash 
huatashcashnami canga. Shinallata cai pachapi tucui imatapash cacharijpica, 
jahua pachapipash cacharishcami canga— nijurcami. 
20Shina nishpallami: —Quishpichij Cristo ñuca cajtaca, pimambash na 
villanachu canguichi— nishpa Jesusca, paipaj yachajujcunata mandarca. 

Jesusca, pai huañunatami villashca 
(Mar. 8:31—9:1; Luc. 9:22-27) 

21Shina nishpallami Jesusca, paipaj yachajujcunaman ali yachachun, villai 
callarirca: —Jerusalenman rinapachami cani. Chaipimi, mandaj rucucunapash, 
curacunata mandaj curacunapash, mandashca shimita yachachijcunapash, 
ñucataca ninanda llaquichishpa huañuna cani. Shina huañujpipash, quimsa 
punllahuanga causarishallami— nircami. 
22Shina nijpimi Jesustaca, paitalla shuj ladoman pushashpa, Pedroca cashna 
ninanda nirijurca: —Apunchi Jesús, can chashna tucuchunga, Taita Diospash 
ama munachun. Chai llaquica, amapacha japichun ninimi— nircami. 
23Shina nijpimi tigrarishpa ricushpa Jesusca, Pedrotaca cashna nirca: —¡Ñuca 
ñaupajmanda anchuri, Satanás! ¡Canga, ñucata nitijachinshna 
pandachingapajllami cangui! Canga, Taita Dios yarijunshnaca na 
yarijunguichu. Ashtahuangarin gentecuna yarijujtallami yarijungui— nircami. 

24Shina nishpallami Jesusca, paipaj yachajujcunata cashna nijurca: —Maijan 
cashpapash ñucata catingapaj munashpaca, paipaj causaita na llaquishpa, 
paipaj cruzta aparinshna ñucata catihuachun. 
25Maijan cashpapash paipaj causaitalla quishpichingapaj munashpaca, 
chingaitami chinganga. Ashtahuangarin ñucata catijushcamanda 
huañunatapash na manllashpaca, causaitami charinga. 
26Shuj runa cai pachapi ima tiajta tucuita japishpapash, paipaj alma chingaita 
chingagrishpaca, ¿ima alita canga? Chashna chingashpaca, paipaj 
almamandaca, ¿imatashi cui ushanga? 
27Runa Aichayu tucushca ñucami, ñuca Taita punchapamba tiajunshna, jucha 
illaj paipaj angelcunahuan shamusha. Chai punllapimi, imata 
ruranajushcatapash ricushpa tucuicunaman cusha. 
28Na llullashpami, cangunataca cashna nini: Runa Aichayu tucushca ñucami, 
mandangapaj tigramusha. Chaitaca, caipi shayanajuj puramanda 
huaquingunaca, nara huañushpallatami ricunguichi— nijurcami. 

Mateo 17 

Jesusca, punchapamba tucushpami ricurishca 
(Mar. 9:2-13; Luc. 9:28-36) 

1Shina villajushpami, sucta punlla jipaca Pedrotapash, Jacobotapash, 
Jacobopaj huauqui Juandapash paicunatalla pushashpa, Jesusca urcuman 
rirca. 
2Paicunapaj ñaupajpimi Jesusca, ñapash punchapamba tucushpa ricurirca. 
Ñavipash, indishna punchapambami ricurirca. Pai churajuriajpash, yuraj yuraj 
michagushnami ricurirca. 
3Chaipimi Moisespash, Eliaspash, Jesushuan parlanajujta, paipaj 
yachajujcunaca ñapash ricurca. 
4Shina ricushpami Pedroca, Jesusta cashna nirca: —Ñucanchica, alipajmari 
shamupashcanchi, Apunchi Jesús. Can munajpica, quimsa chugllaguta 

rurapashun ninchimi. Shujtaca canman, shujtaca Moisesman, shujtaca 
Eliasman rurapashun— nircami. 
5Chashna nijujpillatami, punchapamba fuyu pillushpa, paicunataca ñapash 
quilpamurca. Chai fuyu ucumandaca, cashna rimajmi uyarirca: —Caimi, ñuca 
juyashca Churigu. Paimandami, ninanda cushijuni. Pai imata 
yachachishcataca, aliguta uyanguichi— nircami. 
6Chashna rimamujta uyashpaca, paipaj yachajujcunaca ninanda 
manllarishpami, urai cumurirca. 
7Shina urai cumurinajujpimi, Jesús shamushpaca: —Jatarichilla, na 
manllarinachu canguichi— nishpa, paicunataca maquihuan tacarirca. 
8Shina nijpi alsarishpa ricujpica, pipash illajpi Jesuslla shayajushcatami 
ricunajurca. 
9Chai urcumanda urai shamunajushpami Jesusca, chai quimsa 
yachajujcunataca cashna nirca: —Runa Aichayu tucushca ñucami, huañuchi 
tucushpapash, huañushcacunapaj chaupimanda causarina cani. Canguna 
ricushcataca, pimambash na villanachu canguichi— nircami. 
10Shina nijpimi paipaj yachajujcunaca, Jesusta cashna nishpa tapunajurca: —
Mandashca shimita yachachijcunaca, ¿imashpata: ‘Eliasrami punda 
shamunapacha’ ninajun?— ninajurcami. 
11Shina nijpimi Jesusca, paicunaman cashna nishpa tigrachirca: —Eliasca, 
punda shamunapachami. Pai shamushpami, imagutapash tucuita alichijunga. 
12Ashtahuangarin cangunaman, cashna nishpami villani: Eliasca, ñami 
shamurca. Paitaca, na chasquishpami, paicunapaj munaita rurashpa 
llaquichinajurca. Paicunallatami, Runa Aichayu tucushca ñucatapash 
llaquichihuanga— nircami. 
13Jesús chashna villajpimi, Bautizaj Juanmanda villajushcata, paipaj 
yachajujcunaca yachanajurca. 

Maipipash shitarishpa huañujlla huambratami, Jesusca alichishca 
(Mar. 9:14-29; Luc. 9:37-43) 

14Ashtaca gentecuna tandanajushcapajman Jesús chayajpimi, shuj runaca 
paipaj ñaupajman shamushpa, ñapash cungurishpa cashna nirca: 
15—Ñuca churiguta llaquipairi, Apunchi Jesús. Paica, ñapash shitarishpa 
tucurishpami, ninan llaquita apajun. Paica, cutin cutinmi ninacunapi, 
yacucunapi urmapan. 
16Cambaj yachajujcunamanmi apamurcani. Ashtahuangarin paicunaca, na 
alichi ushapanllu— nircami. 
17Shina nijpimi Jesusca, cashna nirca: —¡Ñucata napacha ali crij miraicuna, 
jatun nalicuna! ¿Ima horascamanda cangunahuanga, chashna cashayari? ¿Ima 
horascamanda cangunamandaca llaquirijushallayari? Chai huambragutaca, 
caiman apamugrichi— nircami. 
18Chai huambrata apamujpimi Jesusca, chai ayata shinllita rimashpa llujchirca. 
Shina llujchijpica, ali tucurcallami. 
19Chai jipallami: —Ñucanchica, ¿imashpata chai ayataca na llujchi 
usharcanchi?— nishpa, Jesustalla paipaj yachajujcunaca tapunajurca. 
20Shina tapujpimi Jesusca, cashna nijurca: —Cangunaca, ñucata na tucui 
shunguhuan crishcamandami, na llujchi usharcanguichi. Na llullashpami, 
cangunataca cashna nini: Jamzi mostaza muyu valigutallapash crishpaca, cai 
urcuta: ‘Caimanda anchurishpa, shuj ladopi tiarigri’ nijpipash ringallami. Tucui 
shunguhuan ñucata crishpaca, imata ruraitapash ushanguichillami. 
21Ashtahuangarin na micushpa Diosta mañashpallami, chashna nali ayataca 
llujchina— nijurcami. 

Jesusca, cutinmi pai huañunata villajushca 
(Mar. 9:30-32; Luc. 9:43-45) 

22Galilea llactapi purijushpami, Jesusca paipaj yachajujcunata, cashna nirca: 
—Runa Aichayu tucushca ñucataca, runacunaman japichihuangami. 
23Paicuna ñucata huañuchijpipash, quimsa punllahuanga causarishallami— 
nircami. Shina nijpimi paipaj yachajujcunaca, ninandapacha llaquirirca. 

Diospaj huasimanda impuestota cushcatami villajun 

24Capernaum puebloman paipaj yachajujcunandi Jesús chayajpimi, Diospaj 
huasimanda impuestota japijcunaca, Pedropajman shamurca. Shina 
shamushpami: —Cangunata yachachijca, ¿ishcai dracma nishca culquita 
cunata yachanllu?— nishpa, Pedrotaca tapunajurca. 
25Shina tapujpimi: —Ari, cunata yachapanmi— nishpa Pedroca, huasi ucuman 
yaicurca. Paitaca, Jesusrami ucha cashna nishpa tapurca: —Cai pachapi jatun 
mandajcunaca, ¿picunatata tributo nishcata, na cashpaca impuestotaca cuchun 
mandan? ¿Chai llactapillata causajcunata, na cashpaca shuj llactamanda 
shamushca gentecunatachu impuestotaca cuchun mandan, imata Simón?— 
nishpami tapurca. 
26Shina tapujpimi, Pedroca: —Shuj llactamanda shamushca gentecunatami, 
impuestotaca cuchun mandan— nirca. Shina nijpimi Jesusca, cashna nirca: —
Chai llactapillata causajcunaca, impuestotaca na cunachu. 
27Ashtahuangarin impuestota japijcunata ama fiñachingapaj cunanga, 
cuchaman ri. Chaipica, pijita japij anzuelo nishcata shitashpa, punda amulij 
pijiguta llujchingui. Chai pijipaj shimipimi, shuj estatero nishca culquiguta 
taringui. Chaitaca ñucamandapash, canmandapash paicunaman cugringui— 
nircami. 

Mateo 18 

¿Maijanshi ashtahuan yali ali canchi? ninajushcami 
(Mar. 9:33-37; Luc. 9:46-48) 

1Chai punllacunapimi paipaj yachajujcunaca, Jesuspajman quimirishpa cashna 
ninajurca: —¿Maijanshi jahua pachamanda Dios mandajpi causaj 
puracunapica, ashtahuan yali alicachi tucunajushun?— ninajurcami. 
2Shina nijpimi Jesusca, shuj huahuata cayashpa, paicunapaj chaupipi 
shayachishpa, 
3cashna nijurca: —Na llullashpami, cangunataca cashna nini: 
Huahuacunashnalla yarishpa causangapaj na tigrashpaca, jahua pachapi Dios 
mandajuj llactaguman yaicuitaca, napacha ushangachu. 

4Maijambash cai huahuagushna, ali shunguhuambacha causashpami, jahua 
pachapi Dios mandajuj llactagupica, ninanda alicachi tucujunga. 
5Maijambash ñuca shutipi cai huahuatashna chasquishpaca, ñucatami 
chasquihuan. 

Juchapi urmanaca, jatun llaquimi 
(Mar. 9:42-48; Luc. 17:1-2) 

6Maijambash cai uchillagucunashna ñucata crishpa catinajujta, nitijanshna 
pandachij runataca, molino jatun rumita cungapi huatashpa, mama cuchapi 
ucu ucuman huashajuchun shitashpachari, ashtahuan ali canman. 
7Gentecunata pandachingapaca, imapash nalicunallami cai pachapica, ashtaca 
tian. Chaicunaca, ¡aij imachari tucunajunga! Chashna pandachijca 
tianapachamari. Shina cajpipash juchata rurachun pandachij runaca, ¡aij 
imachari tucunga! 
8Shinamandami cambaj maqui cashpa, chaqui cashpapash, imatapash nalita 
rurachingapaj munajpica, muchushpa shitana cangui. Chashna shujlla 
maquihuan, shujlla chaquihuan causaita causangapaj rinami, cambaca 
ashtahuan ali. Ashtahuangarin ucu pachapi na huañushpa rupajuj ninaman 
ishcandi maquihuan, ishcandi chaquihuan shitai tucunaca, napacha alichu. 
9Shinallata cambaj ñavi, imatapash nalita ricushpa rurachingapaj munajpica, 
surcushpa shitangui. Chashna shujlla ñavihuan causaita causangapaj rinami, 
cambaca ashtahuan ali. Ashtahuangarin ucu pachapi rupajuj ninaman ishcandi 
ñavihuan shitai tucunaca, napacha alichu. 

Chingashca llamaguhuan chimbapurashpami parlashca 
(Luc. 15:3-7) 

10Cai uchillagucunatara, maijandapash na ricunayanllu ninguichiman. 
Cangunataca, cashnami nini: Paicunata cuidaj angelcunaca, jahua pachapimi 
tianajun. Chai angelcunami, jahua pachapi tiajuj ñuca Taitapaj ñavitaca 
ricushpa, causaita causaicaman tianajun. 
11Runa Aichayu tucushca ñucami, chingashca causajcunataca quishpichingapaj 
shamurcani. 

12Cangunaca, ¿imata yanguichiman? Patsaj llamata shuj runa charijpi, shuj 
llamagu chingajpica, ¿nacha iscun chunga iscun llamacunata chai urcupi 
saquishpa, chai chingashca llamagutara mascangapaj rinman? 
13Na llullashpami, cangunataca cashna nini: Chai chingashca llamaguta 
tarishpaca, chai na chingashca, iscun chunga iscun llamamandapash yalimi 
chai llamaguta tarishcamanda, ninanda cushijunman. 
14Shinallatami jahua pachapi tiajuj cangunapaj Taitaca, cai uchillagushna 
puramandaca, shujllapash chingagrichunga na munan. 

Crijpura imashna ali tucunatami yachachijun 
(Luc. 17:3) 

15Maijan crijpash, canda fiñashpa juchata rurajpica, paipajman rishpami ñavi 
ñavi jarcashpa rimana cangui. Canda cazushpa uyajpica, cambaj huauquishna 
purichunmi crichishcangui. 
16Ashtahuangarin canda na cazungapaj munajpica, shujta cashpa ishcaita 
cashpapash pushashpami, cutin rina cangui. Ishcai cashpa, quimsa cashpapash, 
paicunami imata uyashcatapash, tucuita aliguta villajunajunga. 
17Paicunatapash na cazungapaj munajpica, tandanajuj crijcunamanmi villana 
cangui. Tandanajuj crijcunatapash na cazujpica, na Israel runatashna, 
impuestota japishpa causaj runatashna ricungui. 
18Na llullashpami, cangunataca cashna nini: Cai pachapi tucui imatapash 
huatashcashna saquijpica, jahua pachapipash huatashcashnami canga. 
Shinallata cai pachapi tucui imatapash cacharijpica, jahua pachapipash 
cacharishcami canga. 
19Cashnatapashmi nini: Shujllashnalla yarishpa, imagutapash Taita Diosta 
canguna puramanda ishcaipura tucushpa cai pachapi mañajpica, jahua pachapi 
tiajuj ñuca Taitami caranga. 
20Shinallata maipimi ñuca shutipi ishcai cashpa, na cashpaca quimsa 
cashpapash tandanajujpica, ñucaca paicunapaj chaupipimi cani— nijurcami. 

21Shina nijpi quimirishpami, Pedroca cashna nirca: —Apunchi Jesús, maijan 
huauqui cashpapash, ñucata fiñashpa juchata rurajpica, ¿mashnacamanda 
perdonasha? ¿Canchiscaman perdonanaca alichu, imata?— nishpami tapurca. 
22Shina tapujpimi Jesusca, cashna nijurca: —Canchiscamanlla perdonaitaca, na 
ninichu. Ashtahuangarin canchis chunga canchistapash yalishpami perdonana 
cangui ninimi. 

Culquita divi tucushca ishcai runacunamandami parlashca 

23Jahua pachapi Dios mandajujca, shuj llactata jatun mandaj mandajunshnami. 
Chai mandajca: ‘Ñuca imata charishcatapash, ¿imatata rurarcanguichi?’ 
nishpami, paipaj servijcunataca tapuchirca. 
24Tapuchi callarijpica, sucta huaranga pusaj patsaj quintal culquita na 
tigrachishpa purij runatami, jatun mandajpaj ñaupajman apamunajurca. 
25Chai runagutaca na tigrachi ushajpimi, divimanda japingapaca: ‘Paipaj 
huarmindi, huahuacunandi, imata charishcatapash tucuilla jatugrichi’ nishpa 
mandarca. 
26Shina nijpimi, jatun mandajpaj ñaupajpica cungurishpa: ‘Culquigutaca, 
tucuillagutamari tigrachipasha. Ashaguta shuyapai, amo taitalla’ nishpami 
mañarca. 
27Shina nijpica, ninanda llaquishpami: ‘Chai culquitaca, ama tigrachishpa 
saquinguilla’ nishpa chai amoca, chai servijtaca yanga cacharirca. 
28Shina cacharijpi chai servij runa rijushpaca, paiman patsaj denario nishca 
culquita na tigrachishpa purij cumba runatami tuparirca. Chai runagutaca, 
cungapi llapishpami: ‘Ñuca culquita tigrachihuai’ nijurca. 
29Shina nijpi, paipaj ñaupajpi chai runagu cungurishpami: ‘Culquigutaca, 
tucuillaguta tigrachishamari. Ashaguta shuyapai’ nishpa mañajurca. 
30Ashtahuangarin shina mañajpipash, paica na shuyashpami chai runagutaca, 
prezuna huasipi churachirca. Divishca culquita tigrachingacamanmi, shina 
churachirca. 

31Chashna llaquichijujta caishuj servijcuna ricushpaca, ninandami llaquirirca. 
Paicunami, chashna rurashcataca, paicunata mandajman villangapaj rinajurca. 
32Shina villajpimi chai amoca, chai runata cayachun cachashpa cashna nirca: 
‘Canga, jatun nali runami cashcangui. Can ñucaman cunata charishcata 
cungapaca, ashaguta shuyapai nishpa mañajpica, saquinguilla nishpami 
candaca cacharircani. 
33¿Nachu cambash, cambaj cumbataca chashnallata llaquina carcangui? 
Candaca llaquishpami, ñucaca yanga cacharircani’ nircami. 
34Shina nishpami, chai mandajca ninanda fiñarishpa, culquita tucuilla 
cungacaman, macachun macaj runacunaman cugrichi nishpa, chai runataca 
cacharca. 
35Maijan crijpash, cangunata imatapash nalita rurajpi, na tucui shunguhuan 
perdonajpica, chashnallatami jahua pachapi tiajuj ñuca Taitapash, 
cangunataca llaquichinga— nijurcami. 

Mateo 19 

Cazarashpaca napacha jichunachu nishpami, Jesusca yachachishca 
(Mar. 10:1-12; Luc. 16:18) 

1Shina yachachishca jipami Jesusca, Galilea llactamanda llujshishpa, Jordán 
shuti yacuta chimbashpa, Judea llactaman chayagrirca. 
2Ashtaca ashtaca gentecuna catishpa rinajujpimi, huañujujcunata Jesusca 
alichijurca. 
3Chaiman fariseocuna shamushpami, imata tigrachijpipash juchachingapaj 
munashpa, cashna tapunajurca: —Maijan runapash, paipaj huarmita 
imamandapash juchachishpa jichushpaca, ñucanchita mandashca shimipi 
nijunshna, ¿alichu canga, imata?— ninajurcami. 
4Shina ninajujpimi Jesusca, cashna nirca: —Diosca, cai pachata churashpami: 
‘Jaritapash, huarmitapash rurarca’ nishcataca, ¿nachu leyishcanguichi? 

5Diosca, cashnatapashmi nirca: ‘Shinamandami jarica, taitatapash, 
mamatapash saquishpa, paipaj huarmihuan causangapaj tandanajunga. Shina 
tandanajushpaca, ishcai cashpapash, shujlla aicha tucushpami causanajunga’ 
nircami. 
6Chashna cashpami, na ashtahuan ishcai cashpa, shujlla cuerpo tucushpa 
causanajun. Shina cashcamandami, Taita Dios chashna tandachishcataca, 
runaca napacha shicanyachi ushana— nircami. 
7Shina nijpimi fariseocunaca, Jesustaca cashna ninajurca: —¿Imashpata 
cazarashca cashpata jichushpa saquina cartata escribishpa, huarmiman 
cushpalla jichunallami nishpa, Moisesca mandashca canga?— ninajurcami. 
8Shina nijpimi Jesusca, paicunataca cashna nirca: —Canguna shinlli 
shungucuna cajpimi, huarmitaca jichunallami nishpa, Moisesca nijushca. 
Ashtahuangarin cai pachata churai punllacunapica, na chashnachu carca. 
9Shinamandami cangunataca, cashna nini: Napash huainayajpita, paipaj 
huarmita shuj runa yangamanda jichushpa, shujhuan cazarashpaca, 
huainayashpami causajun. Shinallata cusa jichushca huarmihuan pipash 
cazarashpaca, huainayashpallatami causajun— nircami. 
10Shina nijpimi paipaj yachajujcunaca, cashna ninajurca: —Cazarashca jahua, 
huarmita na jichunalla cajpica, ama cazarashpa causanami ashtahuan ali 
canga— ninajurcami. 
11Shina nijpimi Jesusca, cashna nirca: —Cai ñuca yachachishcataca, na 
tucuicuna chasqui ushanllu. Chaitaca, Taita Dios yachachijpillami, maijambash 
chasqui ushan. 
12Huaquingunaca, mamapaj vijsamandallatami, capashcashna huacharin. 
Huaquin runacunaca, capai tucushca cashpami, na cazarashpa causan. Cutin 
shujcunaca, jahua pachapi Dios mandajujpi causangapaj munashpami, na 
cazarashpa capashcashna causanajun. Maijambash cai ñuca yachachishcata 
chasquishpaca, chasquichun— nircami. 

Huahuacunatami Jesusca bendiciajushca 

(Mar. 10:13-16; Luc. 18:15-17) 

13Chai jipami, huahuacunapaj uma jahuapi maquita churashpa, Taita Diosta 
mañachun nishpa, Jesuspajman huahuacunata apamushca carca. 
Ashtahuangarin huahuacunata apamujcunataca, paipaj yachajujcunaca 
jarcashpami rimanajurca. 
14Ashtahuangarin Jesusca, cashnami nirca: —Huahuacuna ñucapajman 
shamuchunga, saquinallami canguichi. Na jarcashpa rimanachu canguichi. 
Jahua pachapi Dios mandajuj llactaguca, cai huahuacunashna 
shamujcunapajmi— nircami. 
15Shina nishpa, huahuacunapaj uma jahuapi maquita churashpaca, Jesusca 
chaimanda rircallami. 

Shuj ninan charij chairalla viñai runamandami villajun 
(Mar. 10:17-31; Luc. 18:18-30) 

16Shuj runaguca, Jesuspajman shamushpami cashna nirca: —Aliguta 
Yachachij, causaita causagrinata ñuca charingapaca, ¿ima aligutata rurana 
capani?— nircami. 
17Shina tapujpimi Jesusca, cashna nirca: —¿Imashpata ñucataca, ali runagumi 
cangui nihuangui? Pipash alica na tianllu. Taita Diosllami alica tian. Causaita 
causagrinata charingapaj munashpaca, Dios mandashca shimicunatami 
pactachina cangui— nircami. 
18Shina nijpimi: —Chai mandashcacunaca, ¿maijanda capan?— nirca. Shina 
nijpimi Jesusca, cashna nijurca: —Ama huañuchinguichu, cazarashca jahua 
ama shujcunahuan causanguichu, ama shuhuanguichu, ama chashnapachami 
nishpa juchachishpa villanguichu. 
19Cambaj taitata, mamatapash alicachingui. Cambaj cumba runagutaca, 
imashna can juyarishnallata juyangui— nijurcami. 
20Shina nijpimi chaira viñai chai runaca, cashna nirca: —Chaicunataca, 
huahuamandapachami tucuita pactachijupani. ¿Imatata ashtahuan 
pactachinara capani?— nircami. 

21Shina nijpimi Jesusca, cashna nirca: —Taita Diospaj ñaupajpi alipi 
ricuringapaj munashpaca, can imata charishcatapash tucuilla jatugri. Chai 
culquitaca, imagutapash na charijcunaman caragri. Chashna carashpaca, jahua 
pachapimi ninan charij cangui. Chai jipaca, ñucata catihuailla— nircami. 
22Jesús chashna nijpica chai runaca, ashtaca charij cashcamandaca ninanda 
llaquirishpa rircallami. 
23Shina rijpimi Jesusca, paipaj yachajujcunataca cashna nijurca: —Na 
llullashpami, cangunataca cashna nini: Ninan charij shuj runapaca, jahua 
pachapi Dios mandajuj llactaguman yaicunaca, ninan shinllipachami. 
24Cashnatapashmi cangunataca nini: Taita Dios mandajuj llactaguman shuj 
ninan charij runa yaicungapaj randica, camello nishca animalrapashmi, auja 
utujuta fangalla yalinman— nircami. 
25Shina nijpimi paipaj yachajujcunaca, ninandapacha manllarishpa cashna 
ninajurca: —Shinaca, ¿pita quishpiri ushangayari?— nishpa, paicunapura 
nirinajurca. 
26Shina nirinajujpimi Jesusca, paicunata ricushpa cashna nirca: —
Gentecunapaca, caica napacha ushanallachu. Ashtahuangarin Taita Diospaca, 
tucui ushanallami— nircami. 
27Shina nijpimi Pedroca, cashna nirca: —Ricui, ñucanchica imaguta 
charishcatapash tucuita saquishpami, candaca catinajunchi. Shina 
catishcamandaca, ¿imagutashi charishun?— nishpami tapurca. 
28Shina tapujpimi Jesusca, paicunata cashna nirca: —Na llullashpami, 
cangunataca cashna nini: Taita Dios tucuita mushujyachi punllapimi, Runa 
Aichayu tucushca ñucaca, punchapamba tiarinapi tiarishpa mandajusha. Chai 
punllapimi, ñucata catinajushcamandaca, cangunapash chunga ishcai tiarinapi 
tiaringuichi. Shina tiarishpami, chunga ishcai Israel aillucuna imata 
rurashcatapash, canguna ricuchishpa mandanguichi. 



2784 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

29Maijan cashpapash, ñuca shutipi villangapaj, paipaj huasita, huauquicunata, 
panicunata, taitata, mamata, huarmita, huahuacunata, paipaj alpacunata 
saquishcamandaca, patsaj viajetapash yalitami chasquinga. Shinallata causaita 
causagrinatapashmi japinga. 
30Ashtahuangarin ashtacacuna pundapi churai tucushpa causajcunaca, 
huashamanmi churai tucunajunga. Shinallata huashaman churai 
tucushcacunaca, pundapimi churai tucunajunga. 

Mateo 20 

Uvasta pallajcunahuan chimbapurashpami parlashca 

1Jahua pachamanda Dios mandanaca, uvas chagrata charij runashnami. Chai 
runaca, uvasta pallachingapajmi runacunata mascangapaj, tutamandata 
jatarishpa rirca. 
2‘Shuj punllaguta pallashpa chishajpica, shuj denario nishca culquigutami 
cupasha’ nishpami, chai runaca pallajcunahuan parlarca. Ña ari nijpimi, paipaj 
chagrapi uvasta pallachun cacharca. 
3Chai runaguca, cutinmi iscun horas ña tucunallapica, plazaman tigrarca. 
Chaipica, yanga yanga tianajuj runacunatami ricurca. 
4Chaicunata ricushpaca: ‘Ñuca chagragupi uvasta pallangapaj, ¿nacha 
cangunapash ripanguichiman? Cuna cashcagutapachami cupasha’ nircami. 
Shina nijpimi, paicunaca rirca. 
5Chai runaguca, chaupi punllapipash, ña quimsa horas tucujujpipash, cutinmi 
chashnallata mascangapaj rirca. 
6Shinallata ña picha horas chishi tucujujpipash, cutinmi plazaman rirca. 
Chaipica, yanga yanga tiashpa chishanajuj shuj runacunatami ricurca. 
Paicunatapash: ‘¿Imashpata chashna chishanajunguichi?’ nishpami tapurca. 
7Shina tapujpica: ‘Imata ruranapash na taririjpimi, cashna chishanajunchi’ 
ninajurcami. Shina nijpimi: ‘Ñuca chagragupi uvasta pallangapaj, ¿nacha 
cangunapash ripanguichiman? Cuna cashcagutapachami cupasha’ nirca. 

8Ña tutayajujpimi, chagrayu runaguca, mayordomota cashna nirca: 
‘Pallajcunata cayashpa, jipa shamujmandara callarishpa, punda 
shamujcunamambash cungui’ nircami. 
9Ña shamujushpaca, chishi chishipi yaicujcunara punda shamushpami, shuj 
denario nishca culquigutaca japinajurca. 
10Pallangapaj punda yaicujcunapash shamushpaca: ‘Ñucanchicarin 
ashtahuanmi japishun’ yashpami shuyanajurcami. Ashtahuangarin 
paicunapash, shujlla denario culquigutami japinajurca. 
11Chashna japishpami, chagrayu amotaca, fiñashpa rimashpa, 
12cashna ninajurca: ‘Caicunaca, chairalla yaicumushpa, shuj horastallamari 
pallanajurca. Ñucanchicarin, ninanda shaijushpa rupaipipash llaquinayaitami 
pallashpa chisharcanchi. ¿Imashpata paicunamambash, ñucanchimambash 
chashnallatata cungui?’ ninajurcami. 
13Chashna nijpimi, chagrayu amoca, paicuna puramanda shuj runataca, cashna 
nirca: ‘Ricui, amigo. Candaca, ima nalitapash na rurashcanichu. ¿Nachu shuj 
denario culquiguta cusha nijpi, canga ari nihuarcangui? 
14Can japina cashca culquitaca japishpa rilla. Cambaj jipa shamujmambash, 
canmanshnallatami cungapaj munani. 
15¿Nachu ñuca culquitaca, ñuca munashcashna cunalla cani? ¿Na cashpaca, ali 
shunguta ñuca charijpichu, paica ama chashnallata japishcanman yashpa 
fiñahuangui?’ nijurcami. 
16Chashnami, pundapi churai tucushcacunaca, huashaman churai tucunajunga. 
Shinallatami huashaman churai tucujcunapash, pundapi churai tucunajunga. 
Ashtacacunami cayai tucunajun. Shina cashpapash, huaquingunallami agllai 
tucushca— nijurcami. 

Jesusca, pai huañunatami cutin villashca 
(Mar. 10:32-34; Luc. 18:31-34) 

17Jesusca, Jerusalenman vichai rijushpami, paipaj chunga ishcai 
yachajujcunatalla, ashaguta ladoman pushashpa, ñambi cashna nijurca: 

18—Ricuichi cunanga, Jerusalenmanmi vichai rinajunchi. Chaipimi, Runa 
Aichayu tucushca ñucataca, curacunata mandaj curacunapajman, mandashca 
shimita yachachijcunapajman japishpa apahuanga. Chaicunami ñucataca, 
huañunapachami cangui ninajuhuanga. 
19Shinallata na israelcunamanmi japichihuanga. Paicunaca, ñucataca asishpa 
ricushpami, astitapash astihuanga. Chai jipami, cruzpi chacatashpa 
huañuchihuanga. Ashtahuangarin quimsa punllahuanga causarishallami— 
nijurcami. 

Jacobopash, Juanbash mañashcatami villajun 
(Mar. 10:35-45) 

20Chai jipami, Zebedeo shuti runagupaj mamaca, ishcai churicunandi, Jesuspaj 
ladoman quimirishpa, paipaj ñaupajpi cungurishpaca: —¿Nacha ñuca 
mañashcaguta uyahuanguiman?— nirca. 
21Shina nijpimi: —¿Imagutata munanguiyari?— nishpa, Jesusca tapurca. Shina 
tapujpimi, chai huarmica cashna nirca: —Can mandangapaj tiarishpaca, cai 
ñuca ishcai churigucunataca, shujtaca ali ladoman, shujtaca lluqui ladoman 
tiachipangui— nircami. 
22Shina nijpimi Jesusca, cashna nishpa tigrachirca: —Na yachaimandami, 
chashna mañahuanguichi. ¿Cangunaca, ñuca ufiana vasomanda ufiai 
ushanachu canguichi? ¿Ñuca bautizarinashna bautizari ushanachu 
canguichi?— nircami. Shina tapujpimi paicunaca: —Ari, ushapashunllami— 
ninajurca. 
23Shina nijpimi Jesusca, cashna nirca: —Ñuca vasomandaca 
ufianguichipachami. Ñuca bautizarinashna bautizaritapash ushanguichimi. 
Shina rurajpipash, ñuca ali ladopi, lluqui ladopi tiarichunga, na ñuca cunachu 
cani. Ashtahuangarin maijangunaman ñuca Taita alichishcamanmi cunga— 
nircami. 
24Chai ishcai huauqui purahuanlla, Jesús chashna parlajujta uyashpami, 
caishuj chungapura yachajujcunaca ninanda fiñarirca. 

25Shinamandami Jesusca, paicunata cayashpa cashna nijurca: —Llactacunata 
jatun mandajcunami, shuj llactapi causajcunataca, ninanda mandashpa charin. 
Shinallata mandaj puracunapash, ashtahuan mandai ushajllami, 
caishujcunatapash mandanajun. Chaitaca, cangunallata yachanguichimi. 
26Canguna purapica, na chashna tucungachu. Ashtahuangarin maijambash 
mandaj tucungapaj munashpaca, canguna purapi servishpa causachun ninimi. 
27Canguna purapi maijambash punda cangapaj munashpaca, cangunata 
servishpa causachun ninimi. 
28Shinallatami Runa Aichayu tucushca ñucapash, ñucata servihuaichi 
ningapaca, na shamurcani. Ashtahuangarin shujcunata servishpa, 
ashtacacunata ñuca huañushpa quishpichingapajmi shamurcani— nijurcami. 

Ishcaipura ñausa runacunatami, Jesusca alichishca 
(Mar. 10:46-52; Luc. 18:35-43) 

29Jericó shuti pueblomanda paipaj yachajujcunandi, Jesús llujshishpa rijujpica, 
ashtaca ashtaca gentecunami catishpa rinajurca. 
30Chai ñambica, ishcaipura ñausa runacunami tianajushca carca. Paicunaca: 
“Jesusmi shamujun” nijta uyashpami: —¡Ñaupa taita Davidpaj Churi, Apunchi 
Jesús, ñucanchitaca llaquihuayari!— nishpa ninanda caparinajurca. 
31Shina caparinajujpimi: —¡Ama caparishpa, upalla caichi!— nishpa, 
gentecunaca jarcanajurca. Shina jarcajpipash: —¡Ñaupa taita Davidpaj Churi, 
Apunchi Jesús, ñucanchitaca llaquihuayari!— nishpami, ashtahuan 
caparinajurca. 
32Shina caparinajujpimi, Jesusca shayarishpa, paicunata cayarca. Shina 
cayashpami: —Cangunaca, ¿imagutata rurachun munanguichi?— nishpa 
tapurca. 
33Shina tapujpimi paicunaca: —Ñucanchi ñavigu ricuchun alichihuai, Apunchi 
Jesús— ninajurca. 

34Shina ninajujpimi, Jesusca ninanda llaquishpa, paicunapaj ñavipi tacarirca. 
Shina tacarijpica, chai ñausa runacunaca ñapash ali tucushpami, Jesusta 
catishpa rinajurca. 

Mateo 21 

Jesusca, alicachi tucushpami Jerusalenman yaicushca 
(Mar. 11:1-11; Luc. 19:28-40; Juan 12:12-19) 

1Jerusalenman Jesús ña chayajushpaca, Olivos shuti loma ladopi tiajuj Betfagé 
shuti pueblomanmi chayamurca. Chai pueblomandami Jesusca, paipaj 
yachajuj puramanda ishcaita cacharca. 
2Paicunataca, cashnami nijurca: —Chimba lado uchilla llactaguman ripaichi. 
Chaipimi, paya burroguta huatashcata, maltun burrogundi shayajujta 
taringuichi. Chai burrogucunataca cacharishpa apamupanguichilla. 
3Canguna cacharijujpi, pipash imatapash nijpica: ‘Apunchi Jesús apamugrichi 
nijpimi apanajupanchi. Ñapash apamushunllami’ ninguichi— nishpami 
cacharca. 
4Profeta rimashca pactachunmi, Jesusca chashna rurajurca. Chai villaj runaca, 
cashnami nishca carca: 
5‘Sion pueblopi causajcunaman, cashna nishpa villapaichi: Ricuichi, cangunata 
jatun Mandajmi shamujun. Paica, ali shungutami charin. Shuj maltun burropi 
tiarishpami, cangunapajman shamujun. Paica, aparishpa purij burropaj 
huahua, maltun burropimi tiarishpa shamujun’ nishcami carca. 
6Chai ishcai yachajujcuna rishpaca, Jesús mandashcashnami ruranajurca. 
7Paya burrota, maltun burrondi apamushpaca, paicunapaj jahualla 
churajunacunatami, burrocunapaj lomopi churanajurca. Shina churajpimi 
Jesusca, maltun burrogupi tiarirca. 
8Jesús ña rijujpica, ashtaca ashtaca gentecunami, paicunapaj churajunataca, 
ñambi mandanajurca. Huaquingunaca, quiru malquicunata cuchushpami, 
ñambi mandanajurca. 

9Chai gentecunaca, Jesusta chaupipi churashpami, ñaupajtapash huashatapash 
rinajurca. Paicunaca, cashna nishpami ninanda caparinajurca: —¡Ñaupa taita 
Davidpaj Churica, alicachi tucushca cachun! ¡Taita Diospaj shutipi shamujujca, 
aligumari cangui ni tucushca cachun! ¡Jahua pachapi tiajuj Diosca, alicachi 
tucushca cachun!— ninajurcami. 
10Jerusalenman Jesús yaicujpica: —¿Maijan runatayari?— nishpami, chai 
pueblopi causaj gentecunaca, tucuilla ninanda manllarishpa tapunajurca. 
11Shina tapunajujpimi: —Cai runaguca, profeta Jesusmari. Paica, Galilea 
llactapi tiaj Nazaret pueblomandami shamujun— nishpa, gentecunaca 
villanajurca. 

Diospaj huasitaca, mapa illajtami rurashca 
(Mar. 11:15-19; Luc. 19:45-48; Juan 2:13-22) 

12Jerusalenbi cashpami Jesusca, Taita Diospaj huasiman yaicurca. Chai 
ucumandaca, jatushpa tianajuj runacunatapash, randishpa purijcunatapash 
llujchishpami calpachijurca. Culquicunata randishpa jatushpa tiajcunapaj 
mezacunatapash, palomacunata jatujcuna tianajushcacunatapash 
urmachishpami saquirca. 
13Shinallata Jesusca, cashnami nirca: —Escrbishcapica cashnami nijun: ‘Ñuca 
huasiguca, ñucata mañana huasigumi ni tucushcami canga’ nijunmi. 
Ashtahuangarin cangunaca, shuhuacuna pacajuj utujutashnami, cai huasitaca 
rurashcanguichi— nircami. 
14Diospaj huasi ucupica, ñausacunapash, jangacunapash paipajman 
shamujpimi, Jesusca paicunataca alichijurca. 
15Ashtahuangarin shina juyailla alichijujta ricushpami, curacunata 
mandajcunapash, mandashca shimita yachachijcunapash fiñarca. Shinallata: 
“¡Ñaupa taita Davidpaj Churica, alicachi tucushca cachun!” nishpami, uchilla 
huahuacuna caparinajurca. Shina caparinajujpimi, ashtahuan ninanda fiñarca. 
16Chashna fiñashpami: —Cai uchillacuna cashna caparinajujtaca, ¿nachu 
uyangui?— ninajurca. Shina nijpimi Jesusca, cashna nirca: —Ari, uyajunimi. 

‘Uchilla huahuacunamanda, chuchujuj huahuacunamandami, canda 
alicachinataca na pandashpa rimachishcangui’ nijujtaca, ¿nachu ima horapash 
leyishcanguichi?— nircami. 
17Shina nishpallami, paita fiñajcunapajmanda anchurishpa, Jerusalenmandaca 
llujshishpa, Betania puebloman rirca. Chai pueblopimi, tutaca pacarirca. 

Na fucuj jigos yuratami, Jesusca nalicachishca 
(Mar. 11:12-14, 20-26) 

18Jerusalén puebloman tutamanda tigramujushpami, Jesusca ninanda 
yarjachirca. 
19Ñan ladopi jigos yura shayajujta ricushpami Jesusca, chai yuraman 
quimirirca. Chai yurapica, fangacunalla junda, imapash na fucushca cajpimi: 
—Cunanmandapacha ima horapash ama ashtahuan fucunguichu— nirca. Shina 
nijpimi, chai jigos yuraguca, ñapash chaquirca. 
20Shina chaquijta paipaj yachajujcuna ricushpaca, ninanda manllarishpami: —
¿Imashpata chai yuraguca, ñapash chaquin?— nishpa tapunajurca. 
21Shina tapujpimi Jesusca, paicunata cashna nijurca: —Na llullashpami, 
cangunataca cashna nini: Na ishcai shungu tucushpa aliguta crishpaca, cai jigos 
yurata ñuca chaquichishcatapash yalitami rurai ushanguichi. Canguna crishpa, 
cai urcuta: ‘Caimanda anchurishpa, mama cuchaman huashajui’ nijpica, 
huashajungallami. 
22Tucui shunguhuan crishpa, Taita Diosta mañashpaca, imagutapash 
japinguichipachami— nijurcami. 

Jesusca, tucuita rurangapajmi ushaita charishca 
(Mar. 11:27-33; Luc. 20:1-8) 

23Diospaj huasiman yaicushpa Jesús yachachijujpimi, curacunata 
mandajcunapash, mandaj rucucunapash, paipajman ñapash quimirishpa 
Jesustaca, cashna nishpa tapurca: —¿Pipaj ushaihuanda caicunataca, chashna 
rurajungui? ¿Pita chashna rurachun, candaca mandarca?— ninajurcami. 

24Shina nijpimi Jesusca, paicunata cashna nishpa tigrachirca: —Ñucapashmi, 
cangunataca shujta tapugrini. Chaita ñucaman canguna tigrachijpica, 
ñucapash pipaj ushaihuan cashna rurajushcata villashallami. 
25Juan bautizachunga, ¿maimandata cachamushcanga? ¿Jahua 
pachamandachu cachamushcanga, na cashpaca runacunachu 
cachamushcanga?— nijurcami. Shina tapujpimi, paicunapura cashna 
parlarinajurca: “¿Ima nishunchita? ‘Juanga, jahua pachamanda cachamujpimi 
shamurca’ nijpica: ‘¿Imashpata pai villajujtaca, na crircanguichi?’ ningami. 
26‘Runacuna cachamujpillami shamurca’ ningapaca, gentecunata 
manllashpami, na ni ushanchi. Tucui gentecunami: ‘Juandaca, Profetami 
shamurca’ nishpa parlanajun” nirinajurcami. 
27Shina ninajushpami, Jesustaca: —Na yachapanchica— ninajurca. Shina 
nijpimi Jesusca, paicunatapash cashna nirca: —Ñucapash, maijambaj 
ushaihuan cashna rurajushcataca, na villashachu. 

Ishcai churihuan chimbapurashpa parlashcami 

28Caitami tapugrini: ¿Cangunaca imata yanguichi? Shuj runaguca, ishcai 
churicunatami charirca. Punda churitaca: ‘Cunanga, ri uvasta pallangui, 
huahua’ nishpami, taitaca mandarca. 
29Shina nijpica: ‘Na rinayanllu’ nircami. Shina nishpapash, jipaman 
llaquirishpaca, rircallami. 
30Chai taitaca, punda churita mandashcashnallatami, jipa churitapash 
mandarca. Shina mandajpica: ‘Ari ripashallami, taiticu’ nishpapash, chai 
churica na rircachu. 
31Chai ishcai churicunamandaca, ¿maijanda taita munashcata rurarca?— 
nishpami, Jesusca tapurca. Shina tapujpica: —Punda churimi, taita 
munashcataca rurashca— ninajurcami. Shina nijpimi Jesusca, paicunataca 
cashna nijurca: —Na llullashpami, cangunataca cashna nini: Impuestota 
japijcuna, culquimanda huainayaj huarmicunarami, cangunata mishashpa, 
Taita Dios mandajujman yaicunajunga. 

32Ashtahuangarin imatapash cashcatapacha rurashpa causana ñanda 
ricuchishpa, Bautizaj Juan villangapaj shamujpipash na crishpami 
causarcanguichi. Shina cajpipash impuestota japijcuna, culquimanda 
huainayashpa causaj huarmicunarami crinajurca. Chashnata ricushpapash, 
canguna cringapaca, na llaquirishpami causarcanguichi. 

Alpata trabajaj, jatun nali runacunamandami villajun 
(Mar. 12:1-12; Luc. 20:9-19) 

33Uyahuaichi, cutimbashmi cangunaman chimbapurashpa parlagrini: Shuj 
runaguca, paipaj alpapimi uvascunata tarpurca. Chai tarpushca alpataca, 
muyunditami jarcarca. Chaipillatami, uvasta cutana pushtutapash utujushpa 
rurarca. Shinallata shuj torretapashmi rurarca. Shina rurashpallami, alpata 
trabajaj shuj runacunaman chai alpata partido cushpa, caru llactaman rirca. 
34Ña fucuna punllacuna pactajpimi, chai alpayu runaca, chai runacunata uvas 
fucushcaguta, chaupiguta carai nishpa apamugrichun, paita servijcunata 
cacharca. 
35Ashtahuangarin chai runacunaca, chai servijcunata japishpami, shujtaca 
macarca, shujtaca huañuchirca, shujtaca rumicunahuanmi huañuchirca. 
36Chashna rurajpimi, punda cachashcatapash yali ashtahuan tauca 
servijcunata, alpayu runaca cacharca. Paicunatapash, chashnallatami chai 
runacunaca llaquichinajurca. 
37Chai alpayu runaca: ‘Ñuca churigutaca manllashpa, imatapash na ningachu’ 
yashpami, tucuicunapaj jipaca, paipaj churitapacha cacharca. 
38Ashtahuangarin alpata trabajaj chai runacunaca, chai churigu shamujujta 
ricushpaca, pai purami cashna ninajurca: ‘Paillamari, cai alpataca japinga. Cai 
alpataca, ñucanchi japingapaj, paita huañuchingapaj shamuichi’ ninajurcami. 
39Chai alpayu runapaj churigutacarin japishpami, uvas chagramanda 
llujchishpa huañuchinajurca. 
40Shina huañuchishcamanda alpayu runa shamushpaca, chai runacunataca, 
¿imatashi ruranga?— nishpami tapurca. 

41Shina tapujpimi paicunaca, cashna ninajurca: —Chai nali runacunataca, 
llaquitapash na llaquishpami huañuchinga. Chai jipaca, paipaj uvas chagrataca 
fucujpi chaupingapaj munaj shuj runacunamanmi, chai alpayu runaca 
minganga— ninajurcami. 
42Shina nijpimi Jesusca, cashna nijurca: —Dios escribichishca Shimipi imata 
nijujtaca, ¿ima horallapash nachu leyishcanguichi? Chaipica cashnami nijun: 
‘Huasichij runacuna na munashpa shitashca rumillatami, huasichi 
callaringapaca, pirca tigranapi churana rumi tucushca. Chaitaca, Jatun Diosmi 
rurashca. Chaita ricushpaca, ninandami manllarinajunchi’ nijunmi. 
43Shinamandami cangunataca, cashna nini: Taita Dios mandajuj llactaguman 
canguna yaicunatapash quichushpami, ali fucunshna paita cazuj 
gentecunaman cunga. 
44Maijambash chai rumipi urmashpaca, faquirijtami urmanga. Shinallata 
maijambaj jahuapipash, chai rumi urmashpaca, ñutuitami ñutunga— 
nijurcami. 
45Jesús chashna chimbapurashpa parlajujpica, curacunata mandajcunapash, 
fariseocunapash, paicunata uyachishpami cashna parlajun ninajurcami. 
46Ashtahuangarin gentecuna Jesustaca: “Profeta runami” ninajurca. Shina 
ninajushcamandami paicunaca, Jesusta imashna japingapaj 
munanajushpapash, gentecunata manllashpa na japi ushanajurca. 

Mateo 22 

Cazarai bodahuanmi, chimbapurashpa parlashca 

1Shina nishpallami Jesusca, cutin cashna chimbapurashpa parlashpa 
yachachijurca: 
2“Jahua pachamanda Dios mandajujca, shuj jatun mandaj, paipaj churita 
cazarachishpa bodata ruranshnami. 
3Chai mandajca, bodaman cayashcacunata pushamuchunmi, paita servijcunata 
cacharca. Ashtahuangarin paicunaca, na shamungapaj munarcachu. 

4Jatun mandajca, shuj servijcunata cutin cachajushpami, cashna nirca: 
Bodaman cayashcacunataca, cashna nigripaichi: ‘Micunapash yanushcallami. 
Ali virayashca huagracunata, llamacunatapash huañuchinajuchun, ñami 
mandarcani. Ñami tucuita alichishcalla, shamupaichi’ nichunmi cacharca. 
5Shina pushangapaj rijpipash, chai cayashcacunaca na uyashpami, 
huaquingunaca alpata trabajangapaj, huaquingunaca jatunahuan rinajurca. 
6Ashtahuan shujcunaca, jatun mandaj cachashca runacunataca rimashpa 
pingaichishpami, macashpa huañuchinajurca. 
7Chashna ruranajujta uyashpaca chai jatun mandajca, ninandami fiñarirca. 
Shina fiñarishpami, chai huañuchijcunataca huañuchishpa, paicunapaj 
pueblotapash rupachishpa tucuchigrichun, paipaj soldadocunata cacharca. 
8Chai jipami, chai mandajca, paita servijcunata cashna nijurca: ‘Bodata 
rurangapaca, tucuita ñami alichishcalla tiajun. Ashtahuangarin bodaman 
cayashcacunaca, napacha caiman shamui ushanachu. 
9Shina cashcamanda cunanga, jatun ñangunata rishpa, pipash tuparishcata cai 
bodaman pushamugrichi’ nishpa cacharca. 
10Shina nijpi ñangunata rishpaca nalicunata, alicunatapash tucui 
tuparishcatami, chai servijcunaca tucuillata tandachimurca. Shina 
tandachijpimi, chai boda huasipica, cayashcacunaca jundarca. 
11Shina jundajpica chai jatun mandajca, chai shamushca gentecunata 
ricungapajmi yaicujurca. Chaipimi, bodaman shamuna churajunata na 
churajushpa shamushca runata ricurca. 
12Shina ricushpami: ‘Ñuca cumbagu canga, ¿imashpata bodaman shamuna 
churajunataca, na churajushpa shamurcangui?’ nishpa, chai mandajca tapurca. 
Shina tapujpipash, chai runaca upaman tigrashpa tiajurcallami. 
13Shinamandami, chai jatun mandajca: ‘Cai runataca chaquindi, maquindi 
huatashpa, yana yana canllaman shitaichi’ nishpa, paita servijcunata 

mandarca. Shinallata chai jatun mandajca: ‘Chaipica huacashpa, quirutapash 
canirishpami tianajunga’ nijurcami. 
14Cayai tucushca ashtacacunami, ashtahuangarin agllai tucushcacunaca 
huaquingunallami” nijurcami. 

¿Impuestotaca cunapachachu? nishpami tapushca 
(Mar. 12:13-17; Luc. 20:20-26) 

15Chai jipami, imata tigrachijpipash Jesusta juchachingapaj munashpa, 
fariseocunaca, paicuna puralla parlaringapaj, llujshishpa rirca. 
16Ña parlarishpaca, paicunapaj yachajujcunatami, mandaj Herodespaj 
puracunandi, Jesusta cashna nichun cacharca: —Yachachij, can na llullashpa 
yachachijujtaca yachapanchimi. Taita Dios munashcashna causachunmi, 
pimambash na llullashpa yachachijungui. Canga, pi mandachumbash na 
minishtinguichu. Gentecuna imashna cajtapash, na ricujunguichu. 
17Shina cajpimi candaca, cashna tapupanchi: Cesarman impuestota cunaca, 
¿ñucanchita mandashca shimipi nijunshna alichu, nachu ali? ¿Ima ninguita?— 
nishpami tapunajurca. 
18Ashtahuangarin nali shunguhuan tapunajujta yachashpami, Jesusca 
paicunata cashna nirca: —Mishqui shimi, jayaj shungucunami canguichi. 
¿Imashpata ñucataca, imata tigrachijta uyashpa juchachingapaj 
shamunguichi? 
19Impuestota cuna shuj culquita apamuichi, ricusha— nijpimi paicunaca, shuj 
denario culquita curca. 
20Chaita cujpi ricushpaca: —¿Pipaj ñavita, pipaj shutita cai culquipica 
tiajun?— nishpami, Jesusca tapurca. 
21Shina tapujpimi: —Cesarpajmi— ninajurca. Shina nijpimi Jesusca, cashna 
nirca: —Cesarpaj cajpica, Cesarmanllatami cuna canguichi. Ashtahuangarin 
Taita Diospaj cajtaca, Taita Diosmanmi cuna canguichi— nircami. 
22Shina nijpimi ninanda manllarishpa, Jesuspaj ladomandaca anchurishpa 
rinajurca. 

¿Huañushcacunaca causaringachu? nishpami tapushca 
(Mar. 12:18-27; Luc. 20:27-40) 

23Chai punllallatami, Jesusta tapungapaj saduceocunaca, huaquingunalla 
shamurca. Paicunaca: “Huañushcacunaca na causaringachu” nishpa 
purijcunami. 
24Paicunami Jesustaca, cashna nishpa tapurca: —Yachachij. Ñucanchimanmi 
Moisesca, cashna nishpa saquishca: ‘Shuj runaca, huahuacunata nara 
charishpallatami, paipaj huarmitaca saquishpa huañunga. Chai huarmitaca, 
paipaj cati huauqui cazarashpami, punda huauquipaj randi huahuacunata 
charinga’ nishcami. 
25Ñucanchi llactapimi, canchis huauquipura tiarca. Punda huauquica, 
cazarashpallami huañurca. Huahuacunata nara charishpallata huañushpaca, 
paipaj huarmitaca paipaj cati huauquimanmi saquirca. 
26Chai cati huauquipash, cazarashpallami huañurca. Chaipaj cati huauquipash, 
chashnallatami huañurca. Chashnami, chai canchispura huauquicunaca 
huañurca. 
27Paicuna tucuilla huañushca jipami, chai huarmipash huañurca. 
28Huañushcacuna causarimui punllapica, chai canchis huauqui purapaca, 
¿maijambajta huarmi canga? Chai huarmitaca, chai tucui canchis purami 
cazararca— ninajurcami. 
29Shina nijpimi Jesusca, paicunaman cashna nishpa tigrachirca: —Cangunaca, 
Dios escribichishca Shimitapash na yachashpa, pai ninan ushaita charijtapash, 
na yachashpami chashna pandashpa causanguichi. 
30Huañushcacuna causarimui punllapica, pipash na cazarangachu. 
Cazaranapash na tiangachu. Ashtahuangarin jahua pachapi tiajuj Taita Diospaj 
angelcunashnami canga. 
31Ashtahuangarin huañushcacuna causarinata Taita Dios cangunaman 
villashcataca, ¿nachu leyishcanguichi? Paica, cashnami nirca: 

32‘Ñucami Abrahambaj, Isaacpaj, Jacobopaj Taita Dios cani’ nircami. Taita 
Diosca, huañushcacunapaj Taita Diosca na canllu. Ashtahuangarin 
causajcunapaj Taita Diosmi— nircami. 
33Jesús chashna yachachishcataca, gentecunaca manllarishpami uyanajurca. 

Ashtahuan yali ali mandashca shimitami villajun 
(Mar. 12:28-34) 

34Jesús yachachijushpa, saduceocunata upallayachishcata fariseocuna 
yachashpami, paicuna puralla parlaringapaj apash tandanajurca. 
35Paicuna puramanda, mandashca shimita yachachij shuj runami, imata 
tigrachijpipash juchachingapaj Jesustaca, cashna nishpa tapurca: 
36—Mandashca shimica, ¿maijanda ashtahuan yali ali capan, Yachachij?— 
nircami. 
37Shina nijpimi Jesusca, cashna nijurca: —Mandashcapica cashnami nijun: 
‘Cambaj Taita Diostaca, tucui shunguhuan, tucui almahuan, tucui yuyaihuan 
juyangui’ nijunmi. 
38Cai mandashca shimimi, tucuimanda punda ashtahuan yali ali. 
39Chaipaj cati mandashca shimipash, chashnallatami nijun: ‘Cambaj cumba 
runagutaca, imashna can juyarinshnallata juyangui’ nijunmi. 
40Cai ishcai mandashca shimicunami, Moisés mandashca shimicunatapash, 
Profetacuna villashca shimicunatapash, sapishna charijun— nijurcami. 

Quishpichij Cristoca, ¿pipaj churita canga? 
(Mar. 12:35-37; Luc. 20:41-44) 

41Fariseocunataca, chaipillata tandanajushca tianajushpami Jesusca, cashna 
nishpa tapurca: 
42—Quishpichij Cristotaca, ¿maijan yanguichita? ¿Pipaj churita canga?— 
nijpimi: —Davidpaj churimi canga— ninajurca. 
43Shina nijpimi Jesusca, cashna nirca: —¿Imashpata Davidca, Diospaj Espíritu 
yarichijpi Cristotaca: ‘Jatun Diosmi’ nijushcanga? Davidllatami cashna nijurca: 

44Jatun Diosca, ñucata Mandajtami cashna nijurca: ‘Canga, ñuca ali ladoman 
tiajuilla. Canda na ricunayachijcunata can saruchun, cambaj chaquipi ñuca 
churangacaman tiajuilla’ nijurcami. 
45Paitaca Davidllata: ‘Jatun Diosmi cangui’ nijujpica, ¿imashpata Davidpaj 
churi cangayari?— nircami. 
46Shina nijpica, pipash na ashtahuan imatapash ni usharcachu. Chai 
punllamandapachami Jesustaca, na ashtahuan pipash tapui usharca. 

Mateo 23 

Mandashca shimita yachachijcunatapash, fariseocunatapashmi Jesusca 
nalicachishca 

(Mar. 12:38-40; Luc. 11:37-54; 20:45-47) 

1Chai jipami Jesusca, chai uyanajuj gentecunatapash, paipaj 
yachajujcunatapash, cashna nijurca: 
2“Mandashca shimita yachachijcunapash, fariseocunapash: ‘Moisés mandashca 
shimicunata yachachishpami tianajun. 
3Shinamandami paicuna imata yachachijpipash, rurashpa pactachishpa 
causana canguichi. Ashtahuangarin paicunallata yachachishpapash, na 
pactachinajunlllu. Shina cajpimi, na paicunashna causana canguichi ninimi. 
4Paicunaca, shuj jatun quipita huatashpa, shuj runaman apachinshnami, na 
pactachi ushanallata yachachinajun. Chashna yachachishpapash, chai quipita 
na tacarinshnami, paicunallata na pactachingapaj munan. 
5Imata rurashpapash, gentecuna alicachishpa ricuchun yashpallami ruranajun. 
Paicunaca, Diospaj Shimitapash, shuj shimigutalla frentepi, maquipi 
huatarishpami purinajun. Shinallata jatun flecocunahuan jahualla churajunata 
rurashpami churajushpa purinajun. 
6Shinallata boda huasicunapipash, alipilla tiarishpami purinajun. Shinallata 
tandanajuna huasicunapipash, paicunata alicachishpa ricunajuchunmi, 
ñaupajpi tiarinajun. 

7Paicunata manllashpa, plazacunapipash tucuicuna alillachu capanguichi 
ninajuchunmi munan. Shinallata: ‘Yachachij, Yachachij’ nishpa rimachunmi 
munan. 
8Ashtahuangarin cangunaca, gentecuna: ‘Yachachij’ nishpa rimachunga, na 
munanachu canguichi. Cangunata Quishpichij Cristo cajpimi, Yachachijtaca 
ñucatalla charinguichi. Cangunaca, tucuillami huauquicunalla canguichi. 
9Cangunaca, jahua pachapi tiajuj shujlla Taitatallami charinguichi. Shina 
cajpimi, cai pachapi causajcunataca, na pitapash taita nina canguichi. 
10Cangunata Quishpichij Cristo cajpimi, cangunata Yachachijtaca, ñucatalla 
charinguichi. 
11Maijambash cangunata mandaj cashpaca, cangunata servishpa causachun 
ninimi. 
12Jatun tucushpa purijtaca, yangapimi churanga. Ashtahuangarin na 
jariyashpa purijca, jatunyachi tucungami. 
13Mandashca shimita yachachijcuna, fariseocuna, ¡aij imachari tucunguichi! 
Cangunaca mishqui shimi, jayaj shungucunami canguichi. Cangunaca, jahua 
pachapi Dios mandajuj llactaguman gentecuna ama yaicuchunmi, punguta 
vichanshna jarcanajunguichi. Chashna cashpami, cangunapash na yaicushpa, 
yaicungapaj munajcunatapash jarcanajunguichi. 
14Mandashca shimita yachachijcuna, fariseocuna, ¡aij imachari tucunguichi! 
Cangunaca, mishqui shimi, jayaj shungucunami canguichi. Canguna, sapalla 
huarmicunapaj huasicunatapash langanshna quichushpami puringuichi. 
Chashna rurashpaca, alipi ricuringapaj yashpami, Taita Diostaca unai unaita 
mañaj tucunajunguichi. Chashna cashcamandami cangunaca, ashtahuan 
ninanda llaquichi tucunguichi. 
15Mandashca shimita yachachijcuna, fariseocuna, ¡aij imachari tucunguichi! 
Cangunaca mishqui shimi, jayaj shungucunami canguichi. Canguna 
yachachishcata shujllapash catichunmi, mama cuchatapash, alpatapash 



2800 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

rinajunguichi. Canguna yachachishcata ña catijpica, ucu pachapi 
cangunatapash ashtahuan yali llaquichi tucuchunmi tigrachinguichi. 
16Ñausashna causajcunata pushajcuna, ¡aij cangunaca, imachari tucunguichi! 
Cangunaca cashnami ninajunguichi: ‘Diospaj huasimandami nishpa 
juramentushpaca, na pactachishpa saquinallami. Ashtahuangarin Diospaj huasi 
ucupi tiajuj oromandami nishpa juramentushpaca, pactachinapachami’ 
ninajunguichimi. 
17¡Juizu illaj, ñausashna causajcuna! ¿Maijanda ashtahuan yali canga? 
¿Orochu yali canga, na cashpaca orotapash paipajlla cachun rurajuj Diospaj 
huasichu yali canga? 
18Cangunaca, cashnatapashmi yachachinguichi: ‘Altarmandami nishpa 
juramentushpaca, na imapashchu. Ashtahuangarin Taita Diosman imaguta 
carashca, altar jahuapi tiajujmandami nishpa juramentushpaca, 
pactachinapachami’ ninguichimi. 
19¡Juizu illaj, ñausashna causajcuna! ¿Maijanda ashtahuan yali canga? 
¿Diosman carashcachu yali canga, na cashpaca Diosman carashcatapash, 
paipajlla cachun ruraj altarchu yali canga? 
20Altarmandami nishpa maijambash juramentushpaca altarmandapash, chai 
jahuapi Taita Diosman carashca tucui ima tiajcunamandapashmi juramentun. 
21‘Diospaj huasimandami’ nishpa maijambash juramentushpaca, chai huasi 
ucupi causaj Taita Diosmandami juramentun. 
22Shinallata: ‘Jahua pachamandami’ nishpa maijambash juramentushpaca, 
Taita Dios tiajuj jatun tiarinamandapash, Taita Diosmandapashmi juramentun. 
23Mandashca shimita yachachijcuna, fariseocuna, ¡aij imachari tucunguichi! 
Cangunaca mishqui shimi, jayaj shungucunami canguichi. Cangunaca, 
mentatapash, anistapash, cominostapash, chungamanda shujgutami, Taita 
Diosman caranata yachanguichi. Mandashca shimipica: ‘Imatapash 
cashcatapacha rurashpa causangui, shujcunatapash llaquishpa juyangui, 

Diostapash ali cringui’ nishpami yachachijun. Ashtahuangarin chaitarami na 
rurashpa causanguichi. Chaita aliguta pactachishpami, Diosman caranatapash 
na saquishpa causana canguichi. 
24¡Cangunaca, shujcunata pushanajushpapash, ñausashnamari 
purinajunguichi! Micunapi jamzi chuspi huashajujpica, shushunatami 
yachanguichi. Chashna cashpapash, camello animalta langanshnami, 
imatapash nalita ruranajunguichi. 
25Mandashca shimita yachachijcuna, fariseocuna, ¡aij imachari tucunguchi! 
Cangunaca mishqui shimi, jayaj shungucunami canguichi. Cangunaca, 
vasotapash, platotapash huashatallami ali maillanguichi. Ashtahuangarin 
cangunapaj shungupica, shuhuana yuyaihuan imatapash cashcatapacha na 
rurana yuyaihuan jundami canguichi. 
26¡Ñausashna causaj fariseo! Vasota, platotaca ucutarami ali maillana cangui. 
Shina rurajpimi, huashandi tucuilla mapa illaj ricuringa. 
27Mandashca shimita yachachijcuna, fariseocuna, ¡aij imachari tucunguichi! 
Cangunaca mishqui shimi, jayaj shungucunami canguichi. Cangunaca, 
bovedata yurajyachishpa, juyailla alichishcashnami canguichi. Chashna 
cashpapash chai boveda ucupica, huañushcacuna ismushca tullucuna 
jundanshnami cajunguichi. 
28Chashnapash cangunaca, ali runashnami, canllamanga tucuicunaman 
ricuringuichi. Ashtahuangarin shungupica, nij tucushpalla, imatapash 
nalitallami yarinajunguichi. 
29Mandashca shimita yachachijcuna, fariseocuna, ¡aij imachari tucunguichi! 
Cangunaca mishqui shimi, jayaj shungucunami canguichi. Cangunaca, 
Profetacunata pambashca utujucunata cutin shayachijcunami canguichi. 
Imatapash cashcatapacha rurashpa causashca runacunataca, paitashnalla 
rurashpa yaringapajpash, pircashpa juyaillayachishpa alichijcunami canguichi. 
30Chashna alichishpaca, cashna ninatami yachanguichi: ‘Profetacunata 
ñucanchipaj ñaupa taitacuna huañuchijui punllacunapi ñucanchi causashpaca, 

nachari paicunahuan cumba tucushpa huañuchinchimanllu carca’ 
ninajunguichimi. 
31Chashna nishpaca, Profetacunata huañuchij runacunapaj miraicuna cajtami, 
cangunallata ricuchinajunguichi. 
32¡Cangunapash, cangunapaj ñaupa taitacuna nalita rurashcashnallata 
rurangacaman, ashtahuan catishpa ruranajuichilla! 
33¡Culebrashna nalicuna, cangunaca culebrashna causaj nali gentecunapaj 
miraicunamari canguichi! Ucu pachapi ninanda llaquichi tucunamandaca, 
¿imashnashi quishpiringuichi? 
34Shina cashcamanda ricuichi, Profetacunata, alipacha yachajushcacunata, 
yachachijcunatami cangunapajman cachamuni. Shina cachamujpimi, paicuna 
puramanda huaquingunataca huañuchinguichi. Shujcunataca 
chacatanguichimi. Huaquingunataca, canguna tandanajuna huasicunapimi 
astishpa, pueblon pueblon catiriashpa llaquichinguichi. 
35Imatapash cashcatapacha rurashpa causanajuj runacunata 
huañuchishcamandami, cangunaca ninanda llaquichi tucunguichi. Imatapash 
cashcatapacha rurashpa causashca Abel runata huañuchi callarishpaca, 
Berequías shuti runapaj churi Zacariastapashmi huañuchircanguichi. Paitaca, 
Diospaj huasihuan, altarhuan chaupipimi huañuchircanguichi. 
36Na llullashpami, cangunataca cashna nini: Chashna tucunaca, cunan cai 
viñaicunacamanmi shamunga. 

Jerusalenbi causajcunata llaquishpa Jesús huacashcami 
(Luc. 13:34-35) 

37¡Jerusalén, Jerusalén, cangunaca Dios ima nishcata villajcunata 
huañuchijcunamari canguichi! ¡Cangunaman villachun Diosllata cachamushca 
runacunatapash, rumicunahuan huañuchijcunamari canguichi! ¡Shuj atalpa 
paipaj pollo huahuacunata tandachishpa ugllanshnami, cangunataca cutin 
cutin tandachingapaj munarcani! ¡Ashtahuangarin na munashpami 
puringuichi! 

38Ricuichi, cangunapaj huasica jichushcamari. 
39Cangunataca, cashnami nini: ‘Jatun Diospaj shutipi shamujujtaca, Dios 
bendiciashca cachun’ ninajuna punllacamanmi, cunanmandapacha cangunaca 
ñucataca na ricuhuanguichi” nijurcami. 

Mateo 24 

Diospaj huasita tucuchinatami, Jesusca villashca 
(Mar. 13:1-2; Luc. 21:5-6) 

1Diospaj huasi ucumanda Jesús llujshishpa rijujpimi, paipaj yachajujcunaca, 
paipaj ladoman quimirishpa, chai huasi imashna cajta ricuchinajurca. 
2Shina ricuchijpimi Jesusca, cashna nirca: —¿Tucui chaicunatachu 
ricunajunguichi? Na llullashpami, cangunataca cashna nini: Caipica, shuj 
rumillapash na chai jahuan, chai jahuan quedangachu. Tucuillami urmachi 
tucunga— nircami. 

Tucurimui punlla nara chayamujpillatami, ninan llaquicunaca tianga 
(Mar. 13:3-23; Luc. 21:7-24; 17:22-24) 

3Chai jipami, Olivos shuti lomaman paipaj yachajujcunandi rishpa, Jesusca 
tiarirca. Chaipi tiajujpimi paicunaca, paitalla cashna nishpa tapunajurca: —
¿Ima horata chashna ninan llaquicunaca tianga? ¿Ima llaquita ricushpata, can 
shamuna punlla chayamujujtapash, cai pacha tucurinatapash yachashun? 
Chaitaca ñucanchiman villayari— ninajurcami. 
4Shina nijpimi Jesusca, paicunaman cashna nishpa tigrachirca: —
Pactarallapash pipash cangunatara umachinman. 
5Ashtacacunami: ‘Ñucami, Quishpichij Cristo cani’ nij tucushpa, ñuca shutipi 
shamunajunga. Paicunaca, ashtaca gentecunatami umachinajunga. 
6Jatun macanajuicunapash, ninan macanajuimi shamugrin ninajujtapashmi 
uyanguichi. Shina uyashpapash na musparishpami, aliguta catina canguichi. 
Chashna llaquicunaca tianapachami. Chashna cashpapash, tucurimui 
punllapachaca nara chayamungachu. 

7Shuj llactapi mandajcunahuan, chaishuj llactapi mandajcunahuanmi 
macanajunga. Llactacunata jatun mandaj puracunapash macanajungami. 
Shinallata jatun ung:uicunapash, ninan yarjaipash, alpa mama cuyushpa 
tucuchijuipash, shuj shuj llactacunapimi tianga. 
8Chai tucui llaquicunaca, callarillami canga. Ashtahuan jatun llaquicunami 
shamunga. 
9Chai punllacunapimi, ninanda llaquichinajuchun, cangunataca 
japichinajunga, shinallata huañuchinajungami. Ñuca shutipi catinajujpimi, 
cangunataca tucui gentecuna na ricunayachinga. 
10Chai punllacunapica, ashtacacunami nitijanshna pandanajunga. Paicunapura 
ninanda millanayachirishpami, huañuchinajuchun shujmanda shujmanda 
villashpa japichinajunga. 
11Llullashpa villajcunapash, ashtacacunami shamunga. Chaicunaca, ashtaca 
gentecunatami umachinajunga. 
12Chashna imapash nalilla ninanda mirajpimi, juyarishpa causanataca, 
ashtacacuna saquinajunga. 
13Ashtahuangarin tucurimuicaman, llaquicunata apajcunallami quishpichi 
tucunga. 
14Taita Dios mandajujmanda cai ali villaitaca, cai pachapi tiaj tucui 
llactacunapi causajcuna yachachunmi villanajunga. Chai jipami, tucurimuica 
chayamunga. 
15Chaipimi cangunapash, Profeta Danielca escribishcapi nijuj pactajta 
ricunguichi. Pai escribishcapica, cashnami nijun: ‘Ninanda millanayachi 
tucushca tiajujmi. Diospajlla huasi ucutaca, llaquinayaita tucuchijunga’ 
nijunmi. (Cashna villashcata leyijca, aliguta yarichun ninimi). 
16Chaita ricushpaca, Judea llactapi causajcunaca, urcucunapi pacajungapaj 
richun ninimi. 

17Chai punlla chayamushca jipaca, huasi jahuapi tiajushpaca, huasi ucumanda 
ama imatapash apagrichun ninimi. 
18Pambapi purijujpash, huasimanda paipaj jahualla churajunata apangapaj, 
ama tigrachun ninimi. 
19Chai punllacunapica, vijsayu huarmicunapash, llullu huahuata viñachijuj 
huarmicunapash, ¡aij imachari tucunga! 
20Canguna pacajushpa calpana punllacunaca, ama tamia punllacuna cachun, 
ama samana punlla cachunmi, Taita Diosta ninanda mañariana canguichi. 
21Chai punllacunapica, ninan manllanayai llaquimi tianga. Cai pacha tiai 
callarishca punllamandapacha cunangaman, chashna jatun llaquica nara 
tiarcachu, jipamambash na tiangachu. 
22Llaqui punllacuna ama unaicaman tiachun, Dios na ucha saquichijpica, 
shujllapash na quishpirinmanllu. Ashtahuangarin pai agllashcacunata ninanda 
juyashpallami, chai llaqui punllacuna na unaicaman tiachun, ucha 
saquichinga. 
23Chai punllacunapica, huaquingunaca: ‘Quishpichij Cristomi caipi tiajun’ 
ninajungami. Na cashpaca: ‘Ricuichi, chaipimi tiajun’ ninajungami. Chashna 
nijpipash, napacha crinachu canguichi. 
24Chai punllacunapica: ‘Cristomi cani’ nishpa llullajcunapash, Diosmanda 
llullashpa villajcunapashmi tianga. Chaicunaca, pipash na rurai 
ushanallacunata, jatun manllarinacunatami ricuchinajunga. Chashna 
rurashpami, paicuna ushashpaca, Dios agllashcacunatapash umachinajunga. 
25Nara chashna tucujpillatami, cunambillata cangunaman villajuni. 
26Cangunataca: ‘Jacu ricugrishunchi, paica jichushca pambapimi purijun’ 
ninajungami. Chashna nijpipash, napacha rinachu canguichi. Shinallata: 
‘Shamuichi, cai tandanajuna huasi ucupimi, paica tiajun’ ninajungami. 
Chashna nijpipash, napacha crinachu canguichi. 

27Runa Aichayu tucushca ñuca shamushpaca, indi llujshimuj ladomanda, indi 
huashajuj ladocaman punchapamba shitamunshnami shamusha. 
28Maipi huañushca sirijpipash, chaipimi jatun angacunaca jundanga. 

Runa Aichayu tucushca Jesús tigramunatami villashca 
(Mar. 13:24-37; Luc. 21:25-36; 17:25-36; 12:41-48) 

29Chashna ninan llaqui punllacuna yalijujhuanmi, indipash yana yana tucunga. 
Lunapash, cai pachataca na punchayachingachu. Luzerocunapash, jahuamanda 
urmamungami. Shinallata ninan ushaihuan jahua pachapi tianajujcunapash, 
ninandami cuyunga. 
30Shina tucujpimi, Runa Aichayu tucushca ñuca shamunata ricuchinaca, jahua 
pachapi ricuringa. Runa Aichayu tucushca ñucami, fuyu jahuapi ninan 
ushaihuan, juyailla punchapamba shamusha. Shina shamujujta ricushpami, cai 
pachapi tiaj tucui aillucunaca ninanda huacanajunga. 
31Ñuca angelcunatami, trompetata ninanda tocachun cachamusha. Paicunami, 
ñuca agllashcacunataca cai pacha tucuri chuscundi ladomanda 
tandachimunga. 
32Jigos yurahuan chimbapurashpa parlashcatami, aliguta yachajuna canguichi: 
Chai yurapi malquicuna viñashpa, llullu fangacuna jundajta ricushpami, tamia 
pascarina punllacuna chayamujtaca yachanguichi. 
33Chashnallatami chai tucuita ricushpaca, ñuca shamunaca ña pungupi cajta 
yachana canguichi. 
34Na llullashpami, cangunataca cashna nini: Cunan viñaicuna nara 
huañujpillatami, ñuca villajushca shimicunaca pactanga. 
35Jahua pachapash, cai pachapash tucuringami. Ashtahuangarin ñuca rimashca 
shimicunaca, napacha tucuringachu. 
36Ashtahuangarin ima punlla, ima horas ñuca tigramunataca, pipash na 
yachanllu. Jahua pachapi tiaj angelcunapash na yachanllu. Ñuca 
tigramunataca, ñuca Taitallami yachan. 

37Runa Aichayu tucushca ñuca shamui punllapica, Noé causajui punllacunapi 
tucushcashnami canga. 
38Chai punllacunapica micushpa, ufiashpa, cazarashpa, cazarachishpami 
gentecunaca causanajurca. Yacuhuan Dios nara tucuchijpica, jatun huambuna 
huasiman Noé yaicungacamanmi, chashna causanajurca. 
39Chashna causashpami, yacuhuan tucuilla tucuchina punlla 
chayamungacaman, gentecunaca imatapash na yarirca. Chashnallatami, Runa 
Aichayu tucushca ñuca shamuna punllapipash canga. 
40Chai punllapica, ishcai runacunami pambapi purinajunga. Paicunataca, 
shujtallami apanga, shujtaca saquingami. 
41Shinallata ishcai huarmicunami, cutana rumipi cutanajunga. Paicunatapash 
shujtallami apanga, shujtaca saquingami. 
42Cangunata Mandaj ñuca ima horas tigramunataca na yachaimanda, 
rijcharianshnami chapariana canguichi. 
43Ashtahuan cashnatapash, yachanami canguichi: Shuhua shamunata huasiyu 
amo yachashpaca, paipaj huasita utujushpa shuhuachunga, na saquishpami 
chaparianman. 
44Shinallatami, Runa Aichayu tucushca ñucapash, cungashcapi ñapash 
shamusha. Cangunaca, alichirishcalla rinallami shuyana canguichi. 
45Shuj amoca: ‘Ñuca huasiguta cuidapangui. Micuna horas chayajpica, 
servijcunaman micunaguta carapangui’ nishpami, mingashpa saquin. Chaita 
aliguta cazushpa, aliguta yarishpa servij runaguca, ¿maijanda canga? 
46Chashna mingashcata pactachijujta amo japij shamujpica, chai runaguca 
ninandami cushijunga. 
47Na llullashpami, cangunataca cashna nini: Chai runagumanmi amoca, pai 
imata charishcatapash, tucuillata minganga. 
48Ashtahuangarin chai servij runaca, naliman tigrashpa: ‘Ñuca amoca, na ucha 
shamungachu’ yashpa, 

49caishuj servijcunatapash macai callarishpa, machashpa purijcunahuambash, 
cumba tucushpa micushpa, ufiashpami purijunga. 
50Chashna purijushpa ima punlla, ima hora shamunatapash na yachashca 
purijujpimi, amoca ñapash shamunga. 
51Shina shamushpami, chai runataca mishqui shimi, jayaj shungu 
runacunahuan ninandapacha llaquichi tucuchun cachanga. Chaipimi 
huacashpa, quirutapash canirishpa causajunga. 

Mateo 25 

Jarihuan nara tacarishca chungapura cuitsacunahuan chimbapurashpa 
parlashcami 

1Shinallata jahua pachapi Dios mandajujpi causajcunaca, chai punllacunapimi 
jarihuan nara tacarishca chungapura cuitsacunashna canga. Chai cuitsacunaca, 
cumba cuitsata cazarangapaj shamuj noviota tuparingapajmi, michacunata 
japichishpa llujshinajurca. 
2Chai chunga puramanda picha cuitsacunaca, aligutapacha yarishpa 
purijcunami carca. Shinallata picha cuitsacunaca, juizu illajcunami carca. 
3Juizu illaj purij cuitsacunaca, michata apashpapash, aceite tucurijpi cutin 
churangapaca, na apashpami rishca carca. 
4Ashtahuangarin aligutapacha yarishpa purij chai cuitsacunaca, aceitehuan, 
uchilla funducunata japishpami rishca carca. 
5Chai cuitsacunaca, novio na ucha shamujpimi, puñuimanda shitarinajushpa 
tucuilla puñunajurca. 
6Ña chaupi tuta tucujujpimi: ‘¡Novio shamujunmi, tuparingapaj llujshichi!’ 
nishpa, caparijta uyarca. 
7Shina caparijpimi, chai cuitsacuna jatarishpa, michacunata alichi 
callarinajurca. 

8Shina alichinajushpami, chai juizu illaj purij cuitsacunaca: ‘Ñucanchipaj 
michaguca huañugrinmari. Asha aceiteguta carahuaichi’ nishpa, chai aliguta 
yarishpa purij cuitsacunata mañanajurca. 
9Shina mañajpica, cashnami nirca: ‘Cangunaman carajpica, ñucanchipajpash, 
cangunapajpash na pactangachu. Richilla, aceiteta jatuj huasipi randinguichi’ 
nishpami, chai aligutapacha yarishpa purij cuitsacunaca tigrachirca. 
10Ashtahuangarin chai picha cuitsacuna aceiteta randingapaj rinajujpimi, 
novioca chayamurca. Shina chayamujpimi, chai alichirishcalla shuyanajuj 
cuitsacunaca, noviohuan boda huasiman yaicurca. Paicuna yaicujhuanmi, 
pungutaca vicharca. 
11Chai jipallami, jarihuan nara tacarishca chai pichapura cuitsacuna 
chayamushpaca: ‘¡Amo taitalla, amo taitalla! ¡Punguguta pascapai!’ nishpa 
caparinajurca. 
12Ashtahuangarin novioca, cashnami nirca: ‘Na llullashpami, cangunataca 
cashna nini: Cangunataca na rijsinichu’ nircami. 
13Shinallatami, Runa Aichayu tucushca ñuca ima punlla, ima hora 
shamunatapash na yachanguichi. Chaimandami, na puñushpa chapariana 
canguichi. 

Culquihuan chimbapurashpa parlashcami 

14Jahua pachamanda Dios mandajujca, culquita mingaj amoshnallami 
mandajun. Chai amoca, caru llactaman rigrijushpami, paita servijcunata 
cayashpa, pai imatalla charishcacunataca mingarca. 
15Chai amo mingashpaca, paicuna imashna rurai ushanata ricushpallami 
mingarca: Shujman picha talento nishca culquita, caishujman ishcai talento 
culquita, chaishujman shuj talento culquitami mingarca. Shina mingashpami 
amoca, caru llactaman rirca. 
16Picha talento culquita japij runaguca randishpa, jatushpa purijushpami, 
ashtahuan shuj picha talento culquita mirachijurca. 

17Shinallata ishcai talento culquita japij runagupashmi, ashtahuan shuj ishcai 
talento culquita mirachirca. 
18Ashtahuangarin shuj talento culquita japij runaca, alpata allashpami, amo 
mingashca culquitaca pambarca. 
19Tauca huatacunapi tigramushpami, chai amoca paita servijcunataca, mashna 
culquita mirachishcatapash yachangapaj tapujurca. 
20Shina tapujpica, picha talento culquita japij runaguca, ashtahuan shuj picha 
talento culquita mirachishcata apashpami shamurca. Shina shamushpaca: 
‘Amo taitalla, canga ñucaman picha talento culquigutami mingahuarcangui. 
Chaitaca, ashtahuan shuj picha talento culquitami mirachiparcani’ nishpami 
curca. 
21Shina cujpimi chai amoca, cashna nirca: ‘Canga, aliguta pactachij, aliguta 
ruraj runagumi cashcangui. Ashagutalla mingajpipash, aliguta cuidashpami 
mirachishcangui. Cunanga, ashtahuan ashtacatami canman mingapasha. 
Cushijungapaj ucuman ripashun’ nircami. 
22Shinallata chai ishcai talento culquita japij runagupash shamushpami: 
‘Amolla, canga ishcai talento culquigutami mingahuarcangui. Chaitaca, 
ashtahuan shuj ishcai talento culquigutami mirachiparcani’ nishpami curca. 
23Shina cujpimi chai amoca, cashna nirca: ‘Canga, aliguta pactachij, aliguta 
ruraj runagumi cashcangui. Ashagutalla mingajpipash, aliguta cuidashpami 
cashna mirachishcangui. Cunanga, ashtahuan ashtacatami canman 
mingapasha. Cushijungapaj ucuman ripashun’ nircami. 
24Ashtahuangarin shuj talento culquita japij runa shamushpaca, amotaca 
cashnami nirca: ‘Amo, canga fiñajlla cajtami yacharcani. Shinallata tarpuchun 
na muyuta cushpapash, tandachijpi chaupingapaj shamujllami cangui. 
25Chashna cajpimi manllashpa, cambaj culquitaca alpata allashpa pacarcani. 
Jaica, cambaj culquitaca japipailla’ nircami. 

26Shina nijpimi amoca, cashna nirca: ‘Canga, yanga yanga causaj, nali runamari 
cashcangui. Tarpuchun muyuta na cushpapash, tandachijpi chaupingapaj 
shamuj cajtaca yachahuashcanguimi. 
27Shina yachashca cashpaca, ñuca culquitaca bancopi churashpami ali 
canguiman carca. Shina churajpimi, ñuca shamushpaca, mama culquimanda 
mirashca culquindi japiman carcani. 
28Cunanga, cai runa charijuj talento culquita quichushpa, chunga talento 
culquita charij runaman cuichi. 
29Ashtacata charij runami carajpi, ashtahuan charinga. Ashtahuangarin na 
charij runataca, ashatalla charishcatapash tucuillatami quichunga. 
30Cai runa na valitaca, yana yana canllaman shitaichi. Chaipimi ninanda 
huacashpa, quirutapash canirishpa causajunga. 

Tucuilla gentecunata tapuchinatami villajun 

31Runa Aichayu tucushca ñucami, punchapamba shamusha. Jucha illaj ñuca 
angelcunapashmi ñucahuan shamunga. Shina shamushpami, punchapamba 
mandangapaj tiarinapi tiarishpa mandajusha. 
32Ñuca ñaupajmanmi, tucui llactacunapi causajcuna tandanajumunga. 
Chaipimi llamacunata, chivocunata michij runa agllanshna, chai 
gentecunataca shican shican churasha. 
33Llamacunashna alicunataca, ñuca ali ladomanmi churasha. Chivocunashna 
nalicunataca, ñuca lluqui ladomanmi churasha. 
34Shina churashpami, ñuca ali ladoman shayanajujcunataca, Jatun Mandaj 
ñucaca cashna nijusha: ‘Ñuca Taita bendiciashcacuna, cangunapash ñucahuan 
mandanata japij shamupaichi. Cai mandanataca, Diosmi cai pachata churai 
punllamandapacha cangunaman alichishcalla charijurca. 
35Ñuca yarjachishpa purijujpica, cangunami micunaguta carahuarcanguichi. 
Yacunayachijpipash, cangunami yacugutaca carahuarcanguichi. Caru 
llactamanda shamushpa purijujpipash, cangunami mingachihuarcanguichi. 

36Churajunagu illaj purijujpipash, cangunami churajunagutaca 
carahuarcanguichi. Huañujujpipash, cangunami ricuj shamuhuarcanguichi. 
Prezuna huasipi cajpipash, ricungapaj shamuhuarcanguichimi’ nijushami. 
37Shina nijpimi, imatapash cashcatapacha rurashpa causajcunaca, cashna 
nihuanga: ‘Apunchi Jesús, ¿ima punllata can yarjachishpa purijujta ricushpa, 
micunata caraparcanchi? ¿Ima punllata can yacunayachijujta ricushpa, yacuta 
caraparcanchi? 
38¿Ima punllata caru llactamanda shamushpa purijujta ricushpa, candaca 
mingachiparcanchi? ¿Ima punllata churajuna illaj purijujta ricushpa, can 
churajuchun caraparcanchi? 
39¿Ima punllata can huañujujp, prezuna huasipi can tiajujpi ricungapaj 
shamuparcanchi?’ ninajuhuangami. 
40Shina nijpimi, ñuca mandashpa tiajushpa paicunataca, cashna nisha: ‘Na 
llullashpami, cangunataca cashna nini: Huahuacunashna ñucata cazuj cai 
huauquicunaman imaguta carashpapash, ñucamanmi chashna 
carahuarcanguichi’ nishami. 
41Chai jipami, ñuca lluqui ladoman shayanajujcunataca, cashna nijusha: 
‘Ninanda nalicachi tucushcacuna, ñuca ñaupajmanda anchurichi. Cangunaca, 
causaita causaicaman na huañushpa rupajuj ninaman richi. Chai ninataca 
diabloman, paita ayudaj angelcunamanmi alichishca. 
42Yarjachishca purijujpipash, cangunami micunagutapash na 
carahuarcanguichi. Yacunayachishca purijujpipash, cangunami yacugutapash 
na carahuarcanguichi. 
43Caru llactamanda shamushpa purijujpipash, cangunami ñucataca na 
mingachircanguichi. Churajunagu illaj purijujpipash, cangunami 
churajunataca na carahuarcanguichi. Huañujujpipash, prezuna huasipi 
tiajujpipash, cangunami na ricuj shamuhuarcanguichi’ nijushami. 

44Shina nijpimi paicunaca, cashna ninajuhuanga: ‘Apunchi Jesús, ¿ima 
punllata can yarjachishpa, yacunayachishpa purijujta ricushpapash, na 
caraparcanchi? ¿Ima punllata caru llactamanda can shamushpa purijujta 
ricushpapash, na mingachiparcanchi? ¿Ima punllata churajuna illaj purijujta 
ricushpapash, can churajuchun na caraparcanchi? ¿Ima punllata can 
huañujujpipash, prezuna huasipi tiajujpipash, na ricuj shamuparcanchi?’ 
ninajuhuangami. 
45Shina nijpimi paicunataca, cashna nisha: ‘Na llullashpami, cangunataca 
cashna nini: Huahuacunashna ñucata cazuj cai huauquicunaman na 
carashpaca, ñucamanmi na carahuarcanguichi’ nishami. 
46Chashnacunaca, causaita causaicaman ninanda llaquichi tucungapajmi ringa. 
Ashtahuangarin imatapash cashcatapacha rurashpa causajcunami, causaita 
causangapaj ringa” nijurcami. 

Mateo 26 

Jesusta japishpa huañuchingapajmi parlarinajushca 
(Mar. 14:1-2; Luc. 22:1-2; Juan 11:45-53) 

1Cai tucuita villajushca jipami Jesusca, paipaj yachajujcunaman cashna nirca: 
2—Pascua fiesta punlla chayangapaca, ishcai punllalla tiajtaca, cangunallata 
yachanguichimi. Chai punllapimi, Runa Aichayu tucushca ñucataca, cruzpi 
chacatashpa huañuchinajuchun japichihuanga— nircami. 
3Chashna nijujpica, chai punllallatami curacunata mandajcunandi, mandashca 
shimita yachachijcunandi, israelcunata mandaj rucucunandi, curacunata 
mandaj Caifás mandashpa tiaj huasi patiopi tandanajurca. 
4Paicunaca, Jesusta imashna umachishpa japishpa huañuchingapajmi 
parlarinajurca. 
5Shina parlarishpapash: “Gentecuna jatarishpa, ñucanchita ama imatapash 
nishpa juchachinajuchunga, fiesta punllacuna yalijpirami japina canchi” 
ninajurcami. 
Betania pueblopimi Jesustaca, mishquillagu ashnajuj jambihuan talishpa javishca 

(Mar. 14:3-9; Juan 12:1-8) 

6Jesusca, Betania pueblopimi lepra ung:uihuan huañujushca Simonbaj huasipi 
carca. 
7Chaipi cajpimi shuj huarmica, ashtaca valishca mishquillagu ashnajuj 
jambiguta, alabastro nishcamanda rurashca uchilla fundugupi apashpa, 
Jesuspajman chayamurca. Chai huarmica, Jesús micushpa tiajujpimi, chai 
mishquillagu ashnajujta umapi talishpa javirca. 
8Chaita paipaj yachajujcuna ricushpami, ninanda fiñashpa cashna ninajurca: 
—¿Imashpata chai huarmica, chashna yanga tucuchijunyari? 
9Chai mishquillagu ashnajujtaca, ashtaca culquipaj jatushpa, imagutapash na 
charijcunaman carashpachari ali canman carca— ninajurcami. 
10Chashna ninajujta uyashpami Jesusca, paipaj yachajujcunata cashna nirca: 
—¿Imashpata cai huarmitaca nalicachinguichi? Ñucapaj ali cachunmi, cashna 
aliguta rurashca. 
11Imagutapash na charijcunaca tiangallami. Ashtahuangarin ñucami, 
cangunahuanga na unaicaman caipi casha. 
12Cai huarmica, ñuca huañushpa pambai tucunalla cachunmi, cai mishquillagu 
ashnajujtaca, ñucapi talishpa javingapaj shamushca. 
13Na llullashpami, cangunataca cashna nini: Cai pachapica, maipi cashpapash 
cai ali villaita villajushpaca, cai huarmita yarichumbashmi, pai imata 
rurashcatapacha villanga— nircami. 

Jesustaca, Judas runami japichishallami nishca 
(Mar. 14:10-11; Luc. 22:3-6) 

14Chai jipami, Jesuspaj chunga ishcai yachajuj puramanda shuj, Judas Iscariote 
shuti runaca, curacunata mandajcunapajman rirca. 
15Paimi, chai curacunataca cashna nirca: “Cangunaman Jesusta ñuca japishpa 
cujpica, ¿imatashi cuhuanguichiman?” nircami. Shina nijpimi paicunaca, 
quimsa chunga culquigutami cupashun ninajurca. 

16Chai horasmandami Jesustaca, imashna japichi ushanata yarishpa, Judas 
runaca purijurca. 

Apunchi Jesusca, pai huañunata yarishpa micuchunmi callarichishca 
(Mar. 14:12-25; Luc. 22:7-23; Juan 13:21-30; 1 Cor. 11:23-26) 

17Levadura illaj tandata micuna callari fiesta punllapimi, Jesuspaj 
yachajujcunaca paipajman quimirishpa, cashna tapurca: —Pascua punllapi 
cushijushpa can micuchunga, ¿maipita alichinajuchun munangui?— 
ninajurcami. 
18Shina nijpimi Jesusca, paicunata cashna nirca: —Jerusalén puebloman 
ripaichi. Chaipica, shuj runagupaj huasiman chayashpa, cashna ninguichi: 
‘Ñucanchita Yachachijmi: Ñuca huañuna punllami ña chayamujun. 
Chaimandami, pascua punllapi cushijushpa micunata, cambaj huasigupi ñuca 
yachajujcunahuan micungapaj munani nijun’ ninguichi— nishpami cacharca. 
19Jesús mandashcashna rurashpami paipaj yachajujcunaca, pascua punllapi 
cushijushpa micunata micungapaj alichinajurca. 
20Ña tutayajpimi Jesusca, paipaj chunga ishcai yachajujcunahuan micungapaj 
tiarirca. 
21Ña tianajushpami Jesusca, paicunata cashna nirca: —Na llullashpami, 
cangunataca cashna nini: Canguna purapi tiajujllatami, ñucataca 
huañuchijcunaman japichigrihuan— nircami. 
22Shina nijpimi ninandapacha llaquirishpa: —¿Ñucachu candaca japichina 
capani, Apunchi Jesús?— nishpa, paipaj yachajujcunaca shuj, shuj tapui 
callarirca. 
23Shina tapujpimi Jesusca, paicunataca cashna nirca: —Ñucahuan cai 
platopillata maquita satishpa micujujmi, ñucataca japichigrihuan. 
24Escribishcapi nijunshnami, Runa Aichayu tucushca ñucataca 
huañuchinajunga. Runa Aichayu tucushca ñucata japichij runaca, ¡aij imachari 
tucunga! Chai runaca, na huacharishca cashpachari, ali canman carca— 
nircami. 

25Shina nijpimi: —Yachachij, candaca ¿ñucachu japichina capani?— nishpa, 
Jesusta japichigrijuj Judas shuti runaca tapurca. Shina tapujpimi, Jesusca: —
Canllatami chashna nishcangui— nirca. 
26Ña micunajushpami, Jesusca tandata japishpa, Diosta pashi nirca. Chai 
tandata chaupishpa, paipaj yachajujcunaman carashpaca: —Japishpa micuichi. 
Caica ñuca cuerpomi— nircami. 
27Shinallata copatapash japishpami, Taita Diosta pashi nishca jipaca, cashna 
nishpa curca: —Cai copamandaca, tucuicuna ufiachi. 
28Caica, ashtaca gentecunapaj juchacunata anchuchingapaj, jicharina ñuca 
yahuarmi. Caihuanmi Taita Diosca, gentecunahuan shuj mushujta ari nishcata 
pactachigrin. 
29Cangunataca, cashnami nini: Cai uvas vinotaca, cunanmandapacha cutinga 
na ufiashachu. Ñuca Taita mandajuj llactapi cangunahuan tiajushpami, shuj 
mushuj vinotaca ufiashun— nircami. 

Pedroca, ñucataca na rijsinichu nihuangami nishpami Jesusca villashca 
(Mar. 14:26-31; Luc. 22:31-34; Juan 13:36-38) 

30Paicunaca, candanaguta candashca jipami, Olivos shuti urcuman rinajurca. 
31Shina rinajushpami Jesusca, paipaj yachajujcunata cashna nirca: —Cunan 
tutallatami tucui cangunaca, ñucata na crishpa pandaringuichi. 
Escribishcapica, cashnami nijun: ‘Michijtaca chugrichishami. Shinamandami 
llamacunaca, caita chaita calpanga’ nijunmi. 
32Ashtahuangarin ñuca causarishpami, cangunata ñaupashpa Galilea llactaman 
risha— nircami. 
33Shina nijpimi Pedroca, cashna nirca: —Caishujcuna canda na crishpa tucuilla 
pandarinajujpipash, ñucaca napacha pandarishachu— nircami. 
34Shina nijpimi Jesusca, cashna nirca: —Na llullashpami, candaca cashna nini: 
Cunan tutallatami, gallo nara candajpillata, ñucataca na rijsinichu nishpa, 
quimsacaman nigringui— nircami. 

35Shina nijpimi Pedroca, cashna nirca: —Canhuan huañuchi tucunapacha 
cashpapash, na rijsinichutaca napacha nishachu— nircami. Caishuj 
yachajujcunapash, tucuillami chashnallata ninajurca. 

Getsemaní shuti huertapimi, Jesusca Diosta mañashca 
(Mar. 14:32-42; Luc. 22:39-46) 

36Getsemaní shuti pushtumanmi Jesusca, paipaj yachajujcunandi chayagrirca. 
Chaiman chayashpaca, cashna nirca: —Chaipi Diosta ñuca mañagringacaman 
cangunaca, caipi tianajuichilla— nircami. 
37Shina nishpallami Pedrotapash, Zebedeo shuti runagupaj ishcai churitapash, 
Jesusca pushashpa rirca. Ña rijushpami, ninan llaqui japijpi ninandapacha 
llaquirirca. 
38Shinamandami Jesusca, paicunata cashna nirca: —Ñuca almapimi, 
huañungashna ninanda llaquirini. Cangunaca, ñucashnalla ama puñushpa, 
caipi shuyanajuichilla— nircami. 
39Shina nishpaca, ashaguta rishpallami, alpapi cungurishpa, Diostaca cashna 
nishpa mañarca: —Ñuca Taitalla, cai copata ufianshna cai llaquita 
imashnallapash na apashpa yalinalla cajpica, yalichihuailla. Ashtahuangarin 
ama ñuca munashcata rurapaichu, cambaj munaita pactachipai— nircami. 
40Chai jipalla, paipaj yachajujcunapajman tigramushpaca, puñunajujtami japij 
shamurca. Chaimandami Pedrotaca, cashna nirca: —Shuj horasta ñucahuan 
rijchariajuitaca, ¿nachu usharcangui? 
41Cangunata imapash nalita rurana munai ama japij shamuchunga, 
rijchariashpa Diosta mañaichi. Cangunapaj espirituca, Diosta mañangapaj 
munanmi. Ashtahuangarin cangunapaj cuerpomi shaijunlla— nircami. 
42Jesusca, cutin tigrashpami: —Ñuca Taitalla, cai copata ufianshna cai llaquita 
apanapacha cajpica, can munashcata pactachipailla— nishpa, caihuanga 
ishcaicaman mañarca. 

43Shina mañashpa tigramushpaca, cutin puñunajujtami paipaj 
yachajujcunataca, japij shamurca. Paicunaca, ninan puñuihuan cashpami, 
ñavita pascaitapash na ushanajurca. 
44Jesusca, paicunata saquishpa cutin rishpami, pundalla ima nishpa 
mañashcashnallata mañajurca. Chaihuanga, ña quimsacamanmi mañarca. 
45Jesusca, paipaj yachajujcunapajman tigramushpami, cashna nirca: —
Cunanga, ña puñushpa samaichilla. Ricuichi, ñuca japi tucuna horasca, ñami 
chayamushca. Runa Aichayu tucushca ñucami, juchayu runacunapaj maquipi 
churai tucugrini. 
46Ricuichi, ñucata japichij runaca, ñami chayamujun. Jatarishpa, ucha 
jacuchi— nircami. 

Jesusta prezu apashcatami villajun 
(Mar. 14:43-50; Luc. 22:47-53; Juan 18:2-11) 

47Chashna nijujhuanmi Judas runaca, Jesuspajman ñapash chayamurca. Paica, 
Jesuspaj chunga ishcai yachajuj purami carca. Paihuanga, ashtaca 
gentecunami espadacunahuan, caspicunahuan shamurca. Chai runacunaca, 
curacunata mandajcuna, israelcunata mandaj rucucuna cachamujpimi 
shamunajurca. 
48Jesusta japichingapaj shamujuj Judas runami, paihuan shamunajuj 
runacunataca, cashna nishpa yachachishcalla carca: —Maijandami ñuca 
muchani, chaita prezu japishpa apanguichi— nishcami carca. 
49Jesuspajman, Judas runa ñapash quimirimushpaca: —¿Alillachu capangui, 
Yachachij?— nishpallami mucharca. 
50Shina muchajpimi: —Cumba runa canga, ¿imapajta shamungui?— nishpa, 
Jesusca tapurca. Shina tapujhuanmi Jesustaca, ñapash chai runacuna prezu 
japirca. 
51Ashtahuangarin Jesushuan shayanajuj puramanda shuj runaca, ñapashmi 
espadata surcurca. Shina surcushpami, curacunata mandajta servijtaca, rinripi 
muchurijta huactarca. 

52Shina muchujpimi Jesusca, chai runataca cashna nirca: —Cambaj 
espadataca, maipi tiajushcapillata churai. Espadahuan macanajujcunaca, 
espadahuanllatami huañuchi tucunajunga. 
53Ñuca Taitata mañajpica, huaranga huaranga angelcunatami, ñucata 
mitsachun cunanllata cachamunman. Chaitaca, ¿nachu yachangui? 
54Ashtahuangarin angelcunata cachamujpica, Dios escribichishca Shimipi 
cashna japi tucunapachami nishpa villajujca, ¿imashnashi pactanman?— 
nircami. 
55Chaipillatami, paita japingapaj shamushca runacunata Jesusca, cashna 
nijurca: —¿Shuhuatashnachu japingapaj cangunaca espadacunahuan, 
caspicunahuan shamunguichi? Punllandimi, Diospaj huasi ucupica, 
cangunapash ricujta yachachishpa tiajurcani. Chaipica, na japishpa 
saquircanguichillami. 
56Ashtahuangarin Dios ima nishcata villajcunaman, Diosllata escribichishca 
Shimipi nijushca pactachunmi, cangunaca cashna japingapaj 
shamushcanguichi— nijurcami. Chaipimi Jesuspaj yachajujcunaca, paitalla 
saquishpa, tucuilla pacajushpa calpanajurca. 

Mandaj puralla tandanajushcapaj ñaupajmanmi, Jesusta apashca 
(Mar. 14:53-65; Luc. 22:54, 63-71; Juan 18:12-14, 19-24) 

57Jesusta prezu japishpaca, curacunata mandaj Caifás shuti curapajmanmi 
aparca. Chaipimi, mandashca shimita yachachijcunapash, mandaj 
rucucunapash, tandanajushca tianajurca. 
58Ashtahuangarin Pedroca, Jesusta apajujpica caru carulla catishpami, 
curacunata mandajpaj huasi patiocaman rirca. Chaiman yaicushpaca, Jesusta 
imata rurajtapash ricungapajmi, chai huasita cuidajcunahuan tiajurca. 
59Chaipica, curacunata mandajcuna, mandaj rucucuna, mandaj puralla 
tandanajuj runacunami tianajurca. Paicunaca, Jesusta huañuchingapaj 
nishpami, llullashpa villajcunata mascanajurca. 

60Ashtaca runacuna Jesusmanda llullashpa villanajujpipash, nalita 
rurashcataca na tarircachu. Ashtahuangarin chai jipaca, ishcaipura 
runacunami, Jesusmandaca llullashpa villangapaj chayamurca. 
61Paicunami cashna ninajurca: —Cai runaca: ‘Taita Diospaj huasita 
urmachishpapash, quimsa punllapilla cutin shayachi ushashallami’ nirca— 
ninajurcami. 
62Shina ninajujpimi, curacunata mandaj jatarishpaca: —Caicuna canda cashna 
ninanda juchachinajujpipash, ¿nachu imatallapash tigrachina cangui?— 
nircami. 
63Ashtahuangarin Jesusca, upalla shayajurcallami. Shinamandami chai 
curacunata mandajca, cashna tapurca: —Causajujlla Taita Diospash ricujunmi. 
Ama llullashpa, juramentushpa villailla. Canga, ¿Taita Diospaj Churi, 
Quishpichij Cristochu cangui?— nircami. 
64Shina nijpimi Jesusca, cashna nirca: —Canmi cashna nishcangui: 
Cashnatapashmi, cangunataca nini: Runa Aichayu tucushca ñucataca, ninan 
ushaita charij Taita Diospaj ali lado maquiman tiajujtami, cangunaca 
ricuhuanguichi. Shinallata jahua pachamanda fuyupi shamujtapashmi 
ricuhuanguichi— nircami. 
65Shina nijpimi, curacunata mandajca ninanda fiñarishpa, paipaj 
churajushcataca liquishpa, cashna nirca: —¡Diostami nali shimicunata 
rimashca! Shujcuna paimanda villachunga, ¿pitapash tapunarachu canchi? Pai 
imata nirijujtapash, cunan cangunallata ña uyanguichimi. 
66Cangunaca, ¿ima ninguichita?— nishpami tapurca. Shina tapujpimi: —Chai 
runaca nali cashcamandaca, huañunapachami— nishpa, paicunaca tigrachirca. 
67Chashna nishpallami Jesustaca, ñavipi t'ucashpa huactanajurca. 
Huaquingunaca, lado ñavipi huactashpami, 
68cashna ninajurca: —Quishpichij Cristo cashpaca, yachayari. ¿Candaca, 
maijanda huactarcanchi?— nishpa tapunajurca. 

Pedroca, Jesusta na rijsinichu nishcami 
(Mar. 14:66-72; Luc. 22:56-62; Juan 18:15-18, 25-27) 

69Pedroca, huasi canlla patiopi tiajujpimi, shuj servij cuitsa quimirishpa cashna 
nirca: —Cambashmari, Galilea llactamanda Jesushuan purijurcangui— 
nircami. 
70Ashtahuangarin paica na rijsinichu nishpami, tucuicunapaj ñaupajpi cashna 
nirca: —Can imata nijutapash na yachanichu— nircami. 
71Shina nishpalla ñan punguman chayajujpimi Pedrotaca, shuj cuitsapash 
ricurca. Chai cuitsami: —Cai runapashmari, Nazaret pueblomanda Jesushuan 
purijurca— nishpa, chaipi shayanajujcunaman villajurca. 
72Ashtahuangarin Pedroca, cutinmi: —Chai runataca, rijsitapash na 
rijsinichu— nishpa juramenturca. 
73Chai jipallmi, chai shayanajuj puracunamanda Pedropajman quimirishpa, 
cashna ninajurca: —Cambash, chai runata catij purallatami cangui. Can 
chaipura cajtaca, cambaj rimaipillatamari rijsinchi— ninajurcami. 
74Shina nijpimi: —Chai runataca, rijsitapash na rijsinichu— nishpa, ninanda 
nalicachishpa juramentui callarirca. Shina nijujhuanmi, galloca candarca. 
75Shinamandami Pedroca, Jesús villashca shimicunata yarirca. Jesusca, 
cashnami nishca carca: “Narapash gallo candajpillatami, canga ñucataca 
quimsacaman na rijsinichu nihuangui” nishcami carca. Chaita yarishpami 
Pedroca, canllaman llujshishpa ninandapacha llaquirishpa huacarca. 

Mateo 27 

Jesustaca, Pilatopaj ñaupajmanmi apanajushca 
(Mar. 15:1; Luc. 23:1-2; Juan 18:28-32) 

1Ña punllayajujpimi, curacunata mandajcunaca, israelcunata mandaj 
rucucunapash, Jesusta huañuchingapaj tucuilla parlarinajurca. 
2Chai jipami Jesustaca huatashpa apashpa, mandaj Poncio Pilatopaj maquipi 
churanajurca. 

Judas Iscariote huañushcatami villajun 

3Jesustaca, ña huañuchi tucugrijujta ricushpami, paita japichij Judas runaca 
llaquirijurca. Shina llaquirishpami, chai quimsa chunga culquicunataca, 
curacunata mandaj curacunaman, mandaj rucucunamambash, tigrachingapaj 
rirca. 
4Judas runaca, paicunata cashnami nirca: —Ima nalitapash na ruraj runaguta 
huañuchinajuchun japichishpami, juchata rurashcani— nircami. 
Ashtahuangarin shina nijpica: —¿Ñucanchica imata ricunatata charichiyari? 
¡Canllari imapash tucungui!— ninajurcami. 
5Shina nijpimi Judas runaca, Diospaj huasi ucupi, chai culquita shitashpa 
llujshishpa rirca. Chaimanda rishpaca, paillata sipirishpami huañurca. 
6Chai culquicunataca, curacunata mandajcuna tandachishpami, cashna 
ninajurca: “Cai culquica, runata yahuarta jichashpa huañuchinajuchun jatujpi 
cushca culquimi. Shinamandami mandashca shimipi nijunshna, Diospaj 
huasipi tiaj cajonbica, na churanalla” ninajurcami. 
7Paicunapura parlarishpami, mangata ruraj runapaj alpata chai culquihuanga 
randirca. Chai alpataca, caru llactamanda shamujcuna huañujpi pambachunmi 
randirca. 
8Shinamandami chai alpataca, cunangaman: Yahuar Pamba nishpa 
shutichishca. 
9Chashna rurajpimi, Profeta Jeremías villashca pactarca. Paica, cashnami 
villajurca: “Quimsa chunga culquicunatami japinajurca. Chai culquicunaca, 
israelcuna valichishpa churashca juyashcami carca. 
10Jatun Dios ñucaman villashcashnami, chai culquihuanga, mangata ruraj 
runapaj alpata randinajurca” nijurcami. 

Jesusta, Pilato tapuchijushcatami villajun 
(Mar. 15:2-5; Luc. 23:3-5; Juan 18:33-38) 

11Mandaj Pilatoca, paipaj ñaupajpi Jesús shayajujpimi: —¿Canllu, Judá llactapi 
causajcunata jatun Mandaj cangui?— nishpa tapurca. Shina tapujpimi, Jesusca: 
—Canllata ñamari chashna ningui— nirca. 

12Jesusca, curacunata mandajcuna, mandaj rucucuna ninanda 
juchachinajujpipash, imatapash na tigrachircachu. 
13Shinamandami Pilatoca: —Canda cashna ninanda juchachishpa 
villanajujtaca, ¿nachu uyangui?— nishpami tapurca. 
14Shina tapujpipash Jesusca, upalla uyashpa, shuj shimillatapash na 
tigrachircachu. Shina upalla uyajpimi, mandaj Pilatoca ninanda manllarirca. 

Jesustaca, huañuchinapachami ninajushcami 
(Mar. 15:6-20; Luc. 23:13-25; Juan 18:38—19:16) 

15Pascua fiesta punllapica, maijanda cacharipai nishpa gentecuna 
mañajpipash, shuj prezu tiajuj runata cacharinatami, mandaj Pilatoca yachan 
carca. 
16Chai punllacunapimi, Barrabás shuti runaca, prezu tiajurca. Paitaca, nali runa 
cajpimi, tucuicuna rijsishcapacha carca. 
17Pilatoca, chai tandanajushca gentecunatami cashna nishpa tapurca: —
¿Maijandata cacharichun munanguichi, Barrabás shuti runata, na cashpaca 
Quishpichij Cristo nishca Jesustachu cacharichun munanguichi?— nircami. 
18Jesustaca, paicuna ninanda na ricunayachishcamandalla, paipaj ñaupajman 
apamushcatami Pilatoca yacharca. 
19Mandashpa tiarinapi Pilato tiajujpimi, paipaj huarmica cashna shimita 
cachamurca: “Imatapash cashcatapacha ruraj chai runagutaca, ama canga 
imatapash ninguichu. Cunan tutami, chai runaguta muscushpa, ninanda 
llaquirishpa na ushajurcani” nishpami, cachamushca carca. 
20Ashtahuangarin: “Barrabás runataca cacharishpa, Jesustaca huañuchilla” 
ninajuchunmi, curacunata mandajcunaca, mandaj rucucunapash, gentecunata 
ninanda yachachinajurca. 
21Mandaj Pilatoca cashna nishpami, paicunaman tigrachirca: —Cai ishcaipura 
runacunamandaca, ¿maijandata cacharichun munanguichi?— nircami. Shina 
nijpimi, gentecunaca: —Barrabastami cacharichun munanchi— ninajurca. 

22Shina ninajujpimi: —Quishpichij Cristo nishca Jesustaca, ¿imatata 
rurasha?— nishpa, Pilatoca tapurca. Shina tapujpica, tucuilla gentecunami: —
¡Chai runaca, chacatai tucuchun!— nishpa caparinajurca. 
23Chashna caparinajujpimi: —Cai runaca, ¿ima nalitata rurashcayari?— 
nishpa, Pilatoca tapurca. Shina tapujpicarin: —¡Chai runaca, cruzpi chacatai 
tucuchun!— nishpami, ashtahuan ninanda caparinajurca. 
24Chashna ashtahuan ashtahuan caparinajujpimi, imata ruraitapash na 
ushashpa, yacuta apamuchun Pilatoca mandashpa, gentecunapaj ñaupajpi 
maquita maillashpa cashna nirca: —Cangunapaj jahuami, imatapash 
cashcatapacha ruraj cai runagutaca huañuchigrinchi. Na ñucapaj jahuachu— 
nircami. 
25Shina nijpica: —Chai yahuarca, ñucanchipaj jahua, ñucanchi huahuacunapaj 
jahua cachun— nishpami, tucuilla gentecuna caparinajurca. 
26Shina caparinajujpimi Pilatoca, Barrabás runatara cacharirca. 
Ashtahuangarin Jesustaca, ninanda astichishpami, cruzpi chacatanajuchun 
soldadocunaman curca. 
27Shina cujpimi soldadocunaca, Pilato mandashpa tiajuj huasiman Jesusta 
aparca. Shina apashpami, Jesusta chaupipi churashpa shayarichun, tucui 
soldadocunata cayarca. 
28Paicunaca, Jesús churajushcata surcuchishpami, morado fachata 
fachalichirca. 
29Umapipash, ahuashca cashatami churachirca. Vara caspitapash, ali lado 
maquipi charichishpa, paipaj ñaupajpi cungurishpami: —¡Judá llactapi 
causajcunata jatun Mandaj, canga juyaillamari ricujungui!— nishpa, na 
cazushpa asinajurca. 
30Paicunaca, t'ucashpa churashpami, varata quichushpa Jesustaca, umapi 
huactanajurca. 

31Chashna na cazushpa asishca jipami, chai fachataca surcuchishpa, paipaj 
churajunata churachirca. Chashnami Jesustaca, chacatangapaj apanajurca. 

Jesustaca chacatashpami huañuchishca 
(Mar. 15:21-41; Luc. 23:26-49; Juan 19:17-30) 

32Jesusman cruzta apachishpa rinajushpaca, Cirene pueblomanda Simón shuti 
shuj runatami tuparirca. Chai runatami, cruzta apachun mandarca. 
33Shinallata Gólgota shuti lomamanmi chayarca. Gólgota nishpaca, Uma Tullu 
nijunmi. 
34Chaiman chayajpimi, jayajhuan chapushca vinota Jesusman ufiachingapaj 
munarca. Ashtahuangarin malishpa ricushpaca, na ufiarcachu. 
35Jesusta chacatashpaca, paicunapura suerteta rurashpami, paipaj churajunata 
chaupirinajurca. Chashna chaupirijpimi, Profeta runagu villajushca pactarca. 
Chai villaj runaguca, cashnami nijurca: “Ñuca churajunataca, paicuna purami 
chaupirirca. Ñuca churajuna jahuapillatami, suerteta ruranajurca” nijurcami. 
36Chai jipami soldadocunaca, Jesusta cuidashpa chaipillata tianajurca. 
37Pai chacatariajuj cruz jahuapipash, imamanda huañuchijushcatami tablapi 
escribishpa churanajurca. Chai tablapica: “CAICA, JUDÁ LLACTAPI 
CAUSAJCUNATA JATUN MANDAJ JESUSMI” nijurcami. 
38Chai jipami shuhua runacunataca, ishcai purata shujtaca, ali ladoman, 
shujtaca lluqui ladoman, Jesuspaj ladopi chacatarca. 
39Chaita yalijcunaca, umata muyuchishpami, nalicachishpa cashna 
rimanajurca: 
40—Canga: ‘Diospaj huasita urmachishpapash, quimsa punllapilla 
shayachishallami’ nircanguica. Can ama huañungapaca, canllata quishpiriyari. 
Taita Diospaj Churipacha cashpaca, cruz jahuamanda uriajuyari— 
ninajurcami. 

41Shinallatami curacunata mandajcunapash, mandashca shimita 
yachachijcunapash, fariseocunapash, mandaj rucucunapash, Jesustaca na 
cazushpa asishpa, cashna nishpa rimanajurca: 
42—Shujcunataca, quishpichircallami. Paillata quishpiritaca, na ushanllu. 
Israelcunata jatun Mandaj cashpaca, cunanllata cruz jahuamanda uriajujpimi 
crinchiman. 
43‘Taita Diospaj Churimi cani’ nishpami, paica Taita Diosta yariashpa purijurca. 
Dios llaquishpaca, cunanllatamari paitaca quishpichinman— ninajurcami. 
44Jesushuan chacatariaj shuhua runacunapash, chashnallatami paitaca 
nalicachishpa rimanajurca. 
45Chaupi punllamanda chishi quimsa horascamanmi, tucui cai pachaca yana 
yana tucurca. 
46Ña quimsa horas tucujujpimi: “Elí, Elí, ¿lama sabactani?” nishpa, Jesusca 
ninanda caparirca. Chai shimicunaca: “Ñuca Taita Dios, ñuca Taita Dios, 
¿imashpata ñucatalla saquinguiyari?” nijunmi. 
47Chashna caparijta uyashpami, chaipi shayanajuj puramanda huaquingunaca: 
—Eliastamari cayajun— ninajurca. 
48Chashna caparijhuanmi, chai puramanda shuj runaca, esponjata apangapaj 
calparca. Chaitaca, vinagrepi mutiyachishpami, sucus pundapi churashpa, 
Jesús ufiachun shimipi churarca. 
49Ashtahuangarin caishujcunaca: —Saquilla. Paita cacharingapaj Elías 
shamunllu, imami, ricushunchi— ninajurcami. 
50Ashtahuangarin Jesusca, cutin ninandapacha caparishpami, paipaj espirituta 
Diosman mingashpa huañurca. 
51Jesús huañujhuanga, Diospaj huasi ucupi huarcushpa quilpashca tiajuj jatun 
fachami, jahuamanda uraiman llujshijta chaupipi liquirirca. Alpa mamapash 
ninanda cuyupimi, rumicunapash chaupirirca. 

52Huañushcacunata pambashca utujucunapash pascarijpimi, Diospajlla 
causashpa huañushcacunaca, ashtacacuna causarirca. 
53Chaicunaca, Jesús causarishca jipami, utujucunamanda llujshishpa, 
Diospajlla tiajuj Jerusalén puebloman shamunajurca. Paicunaca, ashtaca 
gentecunamanmi ricurinajurca. 
54Patsaj soldadota mandajmi, shuj soldadocunandi, Jesusta cuidashpa tiajurca. 
Paicunami, alpa mama cuyushpa ima tucujtapash ricushpa, ninanda 
manllarinajurca. Shina manllarishpami: —Cai runaguca, Taita Diospaj 
Churipachami cashca— ninajurca. 
55Chaipica, ashtaca huarmicunami Jesustaca, carumandalla ricushpa 
shayanajurca. Paicunaca, Jerusalenman Jesús shamujujpica, Galilea 
llactamandapacha catishpami servishpa shamushca carca. 
56Paicuna purapica, Magdala shuti pueblomanda Mariapash, Jacobopaj, 
Josepaj mama Mariapash, Zebedeo shuti runapaj mamapashmi shayanajurca. 

Jesusta pambashcatami villajun 
(Mar. 15:42-47; Luc. 23:50-56; Juan 19:38-42) 

57Ña tutayajpimi, Arimatea shuti pueblomanda shuj ninan charij José shuti 
runaca shamurca. Paipash, Jesusta catijllatami carca. 
58Chai runagumi, Jesús huañushcata pambagringapaj, Pilatota mañangapaj 
rirca. Shina mañajpimi, Jesús huañushcata cugrichun, shujcunata mandashpa 
Pilatoca cacharca. 
59Jesús huañushcata japishpaca, shuj mushuj yura fachahuanmi, Joseca 
pilluchirca. 
60Shina pilluchishpami, jacapi pai pambaringapaj utujuchishca mushuj utujupi 
Jesús huañushcataca churarca. Shuj jatun rumita suchuchishpa, chai utuju 
punguta quilpashpaca, rircallami. 
61Chai utuju pungu ñaupajpica, Magdala shuti pueblomanda Mariandi, shuj 
Mariandimi tiarishpa quedarca. 

Pambashca utujupica, cuidaj soldadocunatami churashca 

62Cayandi punlla alichishca jipaca, curacunata mandajcunapash, 
fariseocunapash, Pilatopaj ñaupajman tandanajurca. 
63Paicunaca, cashnami ninajurca: —Mandaj taitalla, chai llulla runaca, 
causajushpallata imata nirijushcatami yarinajunchi. Chai runaca: ‘Ñucata 
huañuchijpipash, quimsa punllahuanga causarishallami’ nirijurcami. 
64Chai runa pambariajuj utujuta quimsa punllacaman cuidachun, 
soldadocunata cachapai. Na cuidajpica, paipaj yachajujcunara tuta shamushpa, 
chai huañushcataca shuhuashpa apanman. Chashna apashpaca: 
‘Huañushcacunapaj chaupimanda causarircami’ nishpami, tucui gentecunaman 
llullashpa villanajunga. Shina villanajujpica, chai runa causajushpallata 
llullashpa purijushcatapash yalimari tucunga— ninajurcami. 
65Shina ninajujpimi Pilatoca, cashna nirca: —Cai soldadocunataca, pushashpa 
richilla. Paicunataca, canguna munashcashna chai utujuta ali cuidachun 
churagrichi— nircami. 
66Shina nijpi rishpami, chai utujuta quilpashca rumipica, ali ali sellanajurca. 
Cuidaj soldadocunatapashmi churarca. 

Mateo 28 

Jesús causarishcatami villajun 
(Mar. 16:1-8; Luc. 24:1-12; Juan 20:1-10) 

1Samana punlla yalishpa cayandi, domingo tutamandaca, narapash ali 
punllayajpillatami, Magdala shuti pueblomanda Mariapash, shuj Mariapash, 
Jesusta pambashca utujuta ricungapaj shamunajurca. 
2Shina shamunajujpica, ñapashmi alpa mamaca, ninanda cuyurca. Shuj angelta 
Jatun Dios jahua pachamanda cachamujpi chayamushpami, chai utujuta 
quilpashca rumitaca, shuj ladoman anchuchirca. Shina anchuchishpami, chai 
rumi jahuapi tiarirca. 
3Chai angelca, punchapamba shitamujunshnami ricurijurca. Paipaj 
churajunapash, rasushna yuraj yurajgumi carca. 



2829 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

4Cuidanajuj soldadocunaca, chai angelta ricushpa ninanda manllarishpa 
chujchunajushpami, huañushcashna tucurca. 
5Ashtahuangarin chai huarmicunaman tigrachishpaca, chai angelca cashnami 
nirca: “Cangunaca, na manllarinachu canguichi. Chacatashpa huañuchi 
tucushca Jesusta, canguna mascaj shamushcataca yachanimi. 
6Paica na caipichu, ña causarishcami. Pai villajushcashna ricungapaj 
shamuichi. Apunchi Jesustaca, caipimi churashca carca. 
7Cunanga, huañushcacunapaj chaupimanda causarishcata, paipaj 
yachajujcunaman ucha villagrichi. Ricuichi paica, Galilea llactaman cangunata 
ñaupashpami rijun. Chapimi paitaca ricunguichi. Ricuichi, chaitaca 
cangunaman ñami villani” nircami 
8Shina nijpica chai huarmicunaca, manllarishpapash ninanda cushijushpami, 
chai utujumandaca llujshishpa, chai ali villaita villangapaj calpanajurca. Chai 
ali villaita Jesuspaj yachajujcunaman villangapaj calpanajujpimi, 
9Jesusca ñapash tuparishpa: —¿Alillachu capanguichi?— nirca. Shina nijpimi 
chai huarmicunaca, Jesuspaj ñaupajman quimirishpa cungurishpaca, chaquipi 
ugllarishpa alicachinajurca. 
10Shina alicachijpimi Jesusca, cashna nirca: —Na manllarinachu canguichi. 
Galilea llactaman, ñuca huauquicuna ucha richun villagripaichi. Chaipimi 
ñucataca ricuhuanga— nircami. 

Cuidaj soldadocunami villagrishca 

11Chai huarmicuna rinajujpimi, chai utujuta cuidanajuj soldado puramanda 
huaquingunaca, Jerusalén puebloman rinajurca. Paicunapash, tucui imashna 
tucushcatami, curacunata mandajcunaman villanajurca. 
12Shina villajpimi, mandaj rucucunahuan tandanajushpa, paipura parlarishca 
jipaca, ashtaca culquita chai soldadocunaman cunajurca. 

13Cashna yachachishpami cunajurca: —Cangunaca cashna ninguichi: 
‘Ñucanchi puñunajujpimi, paipaj yachajujcunaca tuta shamushpa, chai 
huañushcataca shuhuashpa apashca’ ninguichi. 
14Mandaj Pilato chashnata uyashpa, cangunata imatapash nijpica, ñucanchimi 
paihuanga parlapashun— ninajurcami. 
15Soldadocunaca culquita japishpaca, paicuna yachachishcashnami 
villanajurca. Cashna villashcataca, cunan punllacamanmi Judá llactapi 
causanajuj purapi chashnallata ninajun. 

Tucuicunaman villagrichun mingashcami 
(Mar. 16:14-18; Luc. 24:36-49; Juan 20:19-23) 

16Ashtahuangarin paipaj chunga shuj yachajujcunaca, Jesús mandashcashnami 
Galilea llactapi tiaj urcuman rinajurca. 
17Jesustaca, ricushpa ninandami alicachinajurca. Ashtahuangarin 
huaquingunaca, ishcai shungumi tucunajurca. 
18Paicunapajman Jesús quimirishpaca, cashna nishpami villajurca: “Jahua 
pachapipash, cai pachapipash mandajuchunmi, tucui ushaita Diosca ñucaman 
carahuarca. 
19Shina cashcamandami, ñucapaj yachajujcuna tucuchun, cai pachapi 
causanajuj tucuilla gentecunapajman rishpa, villana canguichi. Paicunataca 
Taitapaj, Churipaj, Diospaj jucha illaj Espiritupaj shutipimi bautizana 
canguichi. 
20Canguna pactachinajuchun ñuca tucui imatalla yachachishcataca, 
paicunapash tucuillata pactachishpa causanajuchunmi, yachachina canguichi. 
Ricuichi, ñucami cai pacha tucuri punllacaman tucui punllacuna cangunahuan 
cani. Shina cachun” nijurcami. 

Marcos 

Marcos 1 

Bautizaj Juanmi villajushca 
(Mat. 3:1-12; Luc. 3:1-9, 15-17; Juan 1:19-28) 

1Taita Diospaj Churi Jesucristomamda ali villaica, cashnami callarirca: 
2Profeta Isaías escribishca shimipimi, cashna nijun: “Ricui, ñucamanda 
villajtami canda ñaupashpa richun cachani. Paimi, cambaj punda rishpa, can 
purina ñandaca alichijunga. 
3Jichushca pambapi caparij runaguca, cashnami nin: ‘Jatun Diosman, ñanda 
alichipaichiyari. Quingu quingu chaqui ñangunatapash derechapaichiyari’ 
ninmi” nijushcami. 
4Shina nishcashnami Juanga, jichushca pambapica, gentecunata bautizajurca. 
Paicunamanmi cashna villajurca: “Juchayu cashcamanda ninanda llaquirishpa 
Diospajman tigrarichi, bautizarichi. Shina rurajpica Diosmi, cangunapaj 
juchacunata anchuchinga” nishpami villajurca. 
5Shina villajujpimi, Judea llactapi tucui causajcunapash, Jerusalenbi tucui 
causajcunapash, Juanbajman shamunajurca. Paicunataca, paicunapaj 
juchacunata villajpimi Juanga, Jordán shuti jatun yacupi bautizajurca. 
6Juanga, camello animalpaj milmata rurashca churajunata churajushca, cara 
chumbita chumbilishcami carca. Paica, langosta nishca jurucunata, sachapi tiaj 
balun mishquita micushpami causajurca. 
7Cashna nishpami villajurca: “Ñucapaj jipa shamujmi, ñucata yali ninan 
ushaita charin. Shina cajpimi ñucaca urai cumurishpa, paipaj chaquipi 
churajushpa huatarishcata pascaitallapash na ushana cani. 
8Ñucaca, yacuhuanllami cangunataca bautizajuni. Ashtahuangarin ñucapaj 
jipa shamujmi cangunataca, Diospaj jucha illaj Espirituhuan bautizanga” 
nijurcami. 

Jesusta bautizashcatami villajun 
(Mat. 3:13-17; Luc. 3:21-22) 

9Chai punllacunapimi, cashna tucurca: Galilea llactapi tiaj Nazaret shuti 
pueblomandami Jesusca, Jordán yacupi bautizajuj Juanbajman shamurca. 
Chaipimi Jesusca bautizarirca. 
10Yacumanda Jesús llujshijushpaca, jahua pacha ñapash pascarijtami ricurca. 
Shinallata Diospaj Espiritutapash, palomagushna paipaj uma jahuaman urai 
shamujtami ricurca. 
11Jahua pachamandapash, cashna rimajmi uyarimurca: “Canga, ñuca juyashca 
Churigumi cangui. Canmandami ninanda cushijuni” nijmi uyarirca. 

Jesusmanmi, diabloca nali yuyaita cujushca 
(Mat. 4:1-11; Luc. 4:1-13) 

12Chai jipallami, Diospaj Espirituca jichushca pambaman Jesustaca pusharca. 
13Chai jichushca pambapimi, chuscu chunga punllacaman millai 
animalcunapaj chaupipi causajurca. Chaipimi Satanasca, Jesusman nali 
yuyaita cujurca. Chaipica angelcunapashmi, Jesusta servinajurca. 

Jesusca, Diospajta rurai callarishcami 
(Mat. 4:12-17; Luc. 4:14-15) 

14Prezuna huasipi Juanda churashca jipaca Jesusmi, Galilea llactaman 
shamushpa, Taita Dios mandajujmanda ali villaita villajurca. 
15Paica cashnami nijurca: “Chai juyailla punllacunaca, ña pactamushcami. 
Juchayu cashcamanda ninanda llaquirishpa, Diospajman tigrarichi. Cai ali 
villaitaca, crinami canguichi. Taita Dios mandanaca, ñami pactamushca” 
nijurcami. 

Jesusca, pijita japinajuj chuscu runacunatami cayashca 
(Mat. 4:18-22; Luc. 5:1-11) 

16Jesusca, Galilea cucha manñata yalijushpami, pijita japishpa causaj Simón, 
Andrés shuti ishcai huauqui puracuna, pijita linllihuan japinajujta ricurca. 
17Paicunatami cashna nirca: —Ñucata catihuaichi. Pijita japinshna gentecunata 
tandachimuchunmi, cangunataca yachachisha— nircami. 
18Shina nijpimi, pijita japinajushca linllicunata saquishpa, Jesusta catishpa 
rinajurca. 

19Jesusca, chaimanda ashaguta rishpallami Jacobohuan, Juanhuan 
huauquipura barcopi linllicunata alichishpa tianajujta ricurca. Paicunaca, 
Zebedeo shuti runapaj churicunami carca. 
20Paicunaca, Jesús cayajpimi, paicunapaj taita Zebedeotaca, pijita japishpa 
ayudajcunahuan canoapi saquishpa, Jesusta catishpa rinajurca. 

Mapata rurachij aya jundashca runamandami villajun 
(Luc. 4:31-37) 

21Chaimanda rishpaca, Capernaum shuti pueblomanmi chayanajurca. 
Chaipimi, samana punlla chayajpica, tandanajuna huasiman rishpa 
yachachijurca. 
22Jesusca, mandashca shimita yachachijcunashnaca na yachachijurcachu. 
Ashtahuangarin yachachina ninan ushaita charishpa yachachijujpimi, 
gentecunaca manllarishpa uyanajurca. 
23Paicuna tandanajuna huasipica, mapata rurachij aya jundashca shuj runami 
tiajurca. Paimi ninanda caparishpa, 
24cashna nirca: —¡Aij! Nazaret pueblomanda Jesús. Canga, ¿imapajta 
ñucanchitaca fiñachingapaj shamungui? ¿Ñucanchita tucuchingapajchu 
shamurcangui? Canga, Taita Dios cachamushca Jucha Illaj cajtaca rijsinimi— 
nircami. 
25Shina nijujpimi, chai ayataca: —¡Upallai, chai runamandaca llujshishpa ri!— 
nishpa Jesusca, shinllitapacha rimarca. 
26Shina nijpimi, chai runataca chujchuchishpa, ninanda caparichishpa mapata 
rurachij ayaca llujshirca. 
27Shina llujshijpimi, gentecunaca ninanda manllarishpa, paicunapura cashna 
ninajurca: —¿Caica imata tucun? Cai runaca, nara uyashca shuj mushujtamari 
yachachijun. Ninan ushaitamari charin. Mapata rurachij ayacunatapash llujshi 
nijpica, cazushpa llujshinllashnaca— ninajurcami. 
28Jesús chashna rurashcataca, tucui Galilea llactapimi ñapash yachanajurca. 

Pedropaj suedratami, Jesusca alichishca 

(Mat. 8:14-15; Luc. 4:38-39) 

29Tandanajuna huasimanda llujshishpaca Jacobotapash, Juandapash 
pushashpami Jesusca, Simonbaj, Juanbaj huasiman chayarca. 
30Chai huasipica, Simonbaj suedrami, tabardillo ung:uihuan sirijurca. Jesús 
chayamujhuanmi, chai mamagu huañujushcataca villanajurca. 
31Shina villajpimi Jesusca, chai huañujujpajman chayashpa, maquimanda 
aisashpa jatarichirca. Shina jatarijpimi, tabardillo ung:uica ñapash yalirca. Ali 
tucushpaca, paicunaman micunaguta cararcallami. 

Indi ña huashajujpimi, ashtaca huañujujcunata alichishca 
(Mat. 8:16-17; Luc. 4:40-41) 

32Chai chishillatami, indi ña huashajushca jipaca, huañunajuj gentecunata, aya 
jundashca gentecunatapash, tucuillata Jesuspajman apamunajurca. 
33Chai pueblopi causajcunaca, tucuicunami maipi Jesús tiajuj punguman llapiri 
jundamurca. 
34Chaipimi, shuj shuj ung:uihuan huañujujcunataca, ashtacacunata Jesusca 
alichijurca. Shinallata ashtaca ayacunatapashmi, ashtaca gentecunamanda 
llujchijurca. Ayacunaca, Jesustaca maijan cajtapash rijsircami. Shina cajpimi 
ayacuna rimachunga, na saquirca. 

Galilea llactapimi, Jesusca villashpa purijushca 
(Luc. 4:42-44) 

35Jesusca, nara ali punllayajpillata tutamandata jatarishpami, chai 
pueblomandaca llujshishpa rirca. Paica, jichushca pambaman rishpami, 
Diostaca mañajurca. 
36Shina rishcapimi Simonga, paipaj cumbacunandi Jesusta mascajurca. 
37Paita tarishpaca: —Tucuicunami candaca mascanajun— nishpami 
villanajurca. 
38Shina villajpimi Jesusca, paicunataca cashna nirca: —Cai ladolla 
llactacunaman jacuchi, villanguichi. Chaipajmi shamurcani— nircami. 

39Galilea llactapica, tucuillapi purijushpami, tandanajuna huasicunapi Jesusca 
villajurca. Shinallata aya jundashca causanajuj gentemandapashmi, ayacunata 
llujchijurca. 

Lepra ung:uihuan huañujuj runatami, Jesusca alichishca 
(Mat. 8:1-4; Luc. 5:12-16) 

40Lepra ung:uihuan huañujuj runami, Jesuspajman shamushpa cungurishpaca: 
—¿Nacha alichihuanguiman?— nishpa, ninanda mañajurca. 
41Shina nijujpimi chai runataca, ninanda llaquishpa Jesusca, maquita 
chutashpa tacarishpa: —Ari, alichishallami. Cunanga, ñami ali cangui— nirca. 
42Shina nijpimi lepra ung:uica ñapash anchurijpi, chai runaca ali tucurca. 
43Chai runataca Jesús cayacaman nishpaca, shinllitapachami cashna nijurca: 
44—Ricui, pimambash imatallapash ama villanguichu. Ashtahuangarin 
curapajman rishpa ricuchigri. Lepra ung:uimanda mapata anchuchi 
tucushcataca paicuna ricuchunga, Diosman cuchun Moisés mandashcashna 
cugri— nijurcami. 
45Ashtahuangarin Jesús ña rishca jipaca, paita imashna alichishcataca, chai 
runaca tucuicunamanmi villai callarirca. Gentecuna ña yachajpimi, maijan 
puebloman yaicuitapash Jesusca na usharca. Shinamandami, jichushca 
pambacunallapi purijurca. Ashtahuangarin tucui ladocunamandami, 
Jesuspajman shamunajurca. 

Marcos 2 

Na cuyuri ushajuj runagutami, Jesusca alichishca 
(Mat. 9:1-8; Luc. 5:17-26) 

1Tauca punllacuna jipami Jesusca, cutinllata Capernaum puebloman yaicurca. 
“Jesusca huasipimi tiajun” nijtami, tucuicuna ñapash yachanajurca. 
2Shina yachashpaca, ñapash huasi ucuman jundamushpami, ashtaca ashtaca 
gentecuna pungupipash, maipi shayaritapash na ushaita jundamurca. Paicuna 
uyachunmi Jesusca, Diospaj Shimita villajurca. 

3Chaimanmi na cuyuri ushajuj runagutaca, chuscupura tucushpa huandushpa 
apamurca. 
4Paicunaca, gentecuna ninanda jundashca cajpimi, Jesuspaj ñaupajman 
apaitaca na usharca. Shinamandami, Jesús yachachijuj huasi jahuata 
pascashpa, na cuyuri ushajuj chai runataca, mandashpa sirijushca 
jatanacunandi uraiman uriajuchirca. 
5Tucui shunguhuan crishpa shamushcata ricushpami, chai na cuyuri ushajuj 
runagutaca, Jesusca cashna nirca: —Ñuca huahualla, cambaj juchacunaca 
ñami anchuchi tucushca— nirca. 
6Shina nijtaca, mandashca shimita yachachij puramandaca, huaquingunapash 
uyanajurcami. Paicunaca, shungupillami cashna yarinajurca: 
7“¿Imashpata cai runaca, shina nijun? Paica, Diostami nali shimicunata 
rimajun. ¿Juchacunataca, pita anchuchi ushan? Taita Diosllamari anchuchi 
ushan” nishpami yarinajurca. 
8Paicunapaj shungu ucupi chashna yarinajujta, paipaj espiritupi Jesús 
yachashpami, chai yachachijcunataca cashna nijurca: —¿Imashpata 
cangunapaj shungupica, chashnatara yarinajunguichi? 
9Na cuyuri ushajuj cai runagutaca: ‘Cambaj juchacunaca anchuchishcami’ 
¿ninachu ali canga? Na cashpaca: ‘Jatari, can mandashpa sirijushcata apashpa 
rilla’ ¿ninachu ashtahuan ali canga? 
10Runa Aichayu tucushca ñucaca, juchacunata anchuchingapaj ushaita cai 
pachapi charijta yachachunmi, (na cuyuri ushajuj chai runataca, cashna nini): 
11—Cunanga candaca cashnami nini, jatari. Can mandashpa sirijushcata 
apashpa, huasiman rilla ninimi— nircami. 
12Shina nijpimi chai runaca ñapash jatarishpa, pai mandashpa sirijushcatapash 
apashpa, tucuicuna ricujta llujshishpa rirca. Shina ricushpami gentecunaca, 
ninanda manllarirca. Shina manllarishpami, cashna ninajurca: —Chashnataca, 

ima horallapash na ricushcachu canchi— nishpami, Taita Diostaca 
punchapambagumi cangui ninajurca. 

Jesusca, Leví shuti runatami cayashca 
(Mat. 9:9-13; Luc. 5:27-32) 

13Chai jipami, Galilea cuchaman Jesusca cutin tigrarca. Paitaca, ashtaca 
gentecuna catishpa rinajurca. Chaipimi paica, tucuicunaman yachachijurca. 
14Jesusca, chaimanda rishpami, Alfeo shuti runapaj churi Leví shuti runaguta 
ricurca. Paica, impuestota japina huasipimi tiajurca. Paitami Jesusca: —Ñucata 
catihuai— nirca. Shina nijpimi paica jatarishpa, Jesusta catishpa rirca. 
15Chaipimi cashna tucurca: Jesusca, paipaj yachajujcunandi rishpami, Leví 
shuti runapaj huasipi micungapaj tiarirca. Chaipica, impuestota japishpa 
causanajuj ashtaca runacunapash, juchayu gentecunapashmi, chaiman 
shamushcacunaca tandanajushpa micungapaj tiarirca. Jesustaca, 
ashtacacunami chaiman catishpa rishca carca. 
16Shina tianajujta, mandashca shimita yachachijcunapash, fariseocunapash 
ricushpami, Jesuspaj yachajujcunataca, cashna ninajurca: —¿Imashpata 
cangunata yachachij runaca, impuestota japishpa causajcunahuan, juchayu 
runacunahuan micushpa tiajun?— ninajurcami. 
17Chashna ninajujta Jesús uyashpami, paicunataca cashna nirca: —Nanaita na 
charijcunaca, jambij runataca na mascanllu. Huañujujcunallami jambijtaca 
mascan. Imatapash cashcatapacha rurajcunata cayangapaca, na 
shamurcanichu. Ashtahuangarin juchayu gentecunata cayangapajmi 
shamurcani— nircami. 

¿Na micushpa chishanaca alichu? nishpami, Jesustaca tapushca 
(Mat. 9:14-17; Luc. 5:33-39) 

18Bautizaj Juanbaj yachajujcunapash, fariseocunapaj yachajujcunapash, na 
micushpami chishanajurca. Chaimandami huaquingunaca, Jesuspajman 
shamushpa cashna tapunajurca: —Juanbaj yachajujcunapash, fariseocunapaj 
yachajujcunapash, na micushpami chishanajun. Cambaj yachajujcunaca, 
¿imashpata micushpa chishan?— ninajurcami. 

19Shina nijpimi Jesusca, paicunata cashna nijurca: —¿Boda huasipica, 
cazarajuj noviohuan tianajushpaca, na micushpa chishai ushanllu? Novio 
paicunahuan tianajujpica, paicunaca na micushpa chishaitaca na ushanllu. 
20Cusata apana punllacunaca chayamungami. Cusata apashca punllacunami, 
na micushpa chishanajunga. 
21Mauca churajunata liquirishcataca, mushuj telahuanga pipash na siranllu. 
Shina sirajpica, mauca churajunataca, mushuj tela aisashpami, ashtahuan 
liquin. 
22Shinallata chaira rurashca vinotaca, mauca cara muchilapica, pipash na 
churanllu. Chashna churajpica, chaira rurashca vinoca muchilata liquishpa 
jicharishpami, muchilandi, vinondi tucuringa. Chaimandami chaira rurashca 
vinotaca, mushuj cara muchilapi churana— nijurcami. 

Jesuspaj yachajujcunaca, samana punllapimi trigo umata fitinajushca 
(Mat. 12:1-8; Luc. 6:1-5) 

23Samana punllapimi Jesusca, paipaj yachajujcunandi trigo pambata yalijurca. 
Chaipimi paipaj yachajujcunaca, trigo umata fitishpandi rinajurca. 
24Chashna fitinajujta fariseocuna ricushpami, Jesustaca cashna ninajurca: —
Ricui, cambaj yachajujcunaca, ¿imashpata samana punllapica na chashna 
ruranachu nishpa mandashcata na cazushpa, chashna ruranajun?— 
ninajurcami. 
25Shina nijpimi Jesusca, paicunata cashna nijurca: —Davidca, paihuan 
purijcunandi micunata na tarishpa, ninanda yarjachishpa purinajushpaca, 
¿imatalla rurashcataca cunangamanllu nara leyinguichi? 
26Paicunaca yarjachishpami, Taita Diospaj huasiman yaicushpa, Diosman 
carashca tandata micunajurca. Chai punllacunapica, Abiatar shuti curami, 
curacunataca mandajurca. Chai tandataca, mandashca shimipi nijunshna, na 
micunallachu carca. Chaitaca, curacunallami micui ushana carca— nijurcami. 

27Cashnatapashmi Jesusca nijurca: —Samana punllataca, gentecuna samachun 
nishpami, Diosca rurarca. Gentecunataca, samana punllata yariashpa 
causachunga, na rurarcachu. 
28Runa Aichayu tucushca ñucami, samana punllatapash mandaita ushani— 
nijurcami. 

Marcos 3 

Maqui chaquishpa curparishca runatami, Jesusca alichishca 
(Mat. 12:9-14; Luc. 6:6-11) 

1Jesusca, cutinmi tandanajuna huasiman yaicurca. Chaipica, maqui chaquishpa 
curparishca runapashmi tiajushca carca. 
2Samana punlla cajpipash, cai runata alichijpica juchachishpa 
llaquichingapajmi, chaipi tianajuj gentecunaca, Jesusta ricurianajurca. 
3Shina ricunajujpimi Jesusca, maqui chaquishpa curparishca tiajuj runagutaca: 
—Jatarishpa, cai chaupiman shamui— nirca. 
4Shina cayashpallami, chai ucupi tiajcunataca cashna nirca: —Mandashcapi 
nijunshna samana punllapica, ¿alita ruranachu ali, na cashpaca nalita 
ruranachu ali? ¿Causaita caranachu ali, na cashpaca huañuchinachu ali?— 
nishpami tapurca. Shina tapujpica, imatapash na nishpa upalla tianajurcallami. 
5Shina tianajujpimi Jesusca, tucuillata ricushpa fiñarirca. Paicuna shinlli 
shungu cajta ricushpami, ninanda llaquirishpa, chai huañujuj runataca: —
Maquita chutai— nirca. Shina nijpi chai runa maquita chutajpica, ñapash ali 
tucurcallami. 
6Shina alichijpimi fariseocunaca, chai ucumanda llujshishpaca, mandaj 
Herodespaj puracunahuan tandanajushpa, Jesusta huañuchishumbacha nishpa 
parlarinajurca. 

Ashtaca gentecunamanmi, cucha manñapi Jesusca yachachijushca 

7Ashtahuangarin cucha manñamanmi Jesusca, paipaj yachajujcunandi rirca. 
Paitaca, Galilea llactamandapash, Judea llactamandapash ashtaca 
gentecunami catishpa rinajurca. 



2840 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

8Jerusalén pueblomandapash, Idumea shuti llactamandapash, Jordán yacu 
chimbaman tiaj llactamandapash, Tiro shuti, Sidón shuti muyundi 
pueblocunamandapashmi shamunajurca. Jesusca, imagutapash juyaillami 
rurajun nijta uyashpami, ashtaca ashtaca gentecuna Jesuspajman 
shamunajurca. 
9Gentecuna shina ninanda jundamushpa llapimungamandami, canoata 
apamushcalla charichun Jesusca, paipaj yachajujcunata mandashca carca. 
10Huañunajuj gentecunataca, ashtacacunatami alichishca carca. Huañuchij 
llaquihuan causajcunaca, ashtacacunami, Jesustaca quichurishpa t'angajpi, 
maquihuan tacaringapajllapash munanajurca. 
11Mapata rurachij aya jundashca gentecunapash Jesusta ricushpaca, paipaj 
ñaupajpi cungurishpami: —Canga, Taita Diospaj Churimari cangui— nishpa, 
ninanda caparinajurca. 
12Ashtahuangarin ama ashtahuan chashna caparichunmi Jesusca, chai 
ayacunataca jarcashpa rimarca. 

Chunga ishcai villajcunatami, Jesusca agllashca 
(Mat. 10:10:1-4; Luc. 6:12-16) 

13Chai jipami Jesusca, urcuman rirca. Chaipimi, pai agllangapaj munashca 
runacunatalla cayajpi paicunaca, Jesuspajman shamunajurca. 
14Chai chunga ishcaicunataca, paita cumbashpa purichunmi, Jesusca agllarca. 
Shinallata villashpa purichun cachangapajmi agllarca. 
15Shinallata huañujujcunata alichingapaj, ayacuna jundashca causanajuj 
gentecunamanda ayacunata llujchingapaj ushaita charichumbashmi agllarca. 
16Jesusca, paicunata agllashpami, Simón runataca, Pedro shutita shutichirca. 
17Jacobotapash, Juandapash huauqui puratami agllarca. Paicunaca, Zebedeo 
shuti runapaj churicunami carca. Paicunatami, Boanerges shutita shutichirca. 
Boanerges nishpaca, culun ninshna manllachijcuna nijunmi. 

18Shinallata Andresta, Felipeta, Bartolometa, Mateota, Tomasta, Alfeopaj churi 
Jacobota, Tadeota, Simón runatapashmi agllarca. Simón runaca, cananita 
purami carca. 
19Shinallata Judas Iscariote runatapashmi agllarca. Chai runami Jesustaca, 
huañuchijcunaman japichirca. Paicunami huasiman shamunajurca. 

Diospaj Espiritutami, nali shimicunahuan rimashca 
(Mat. 12:22-32; Luc. 11:14-23; 12:10) 

20Cutin chai huasiman ashtaca gentecuna shamurca. Shinamandami paicunaca, 
imashna micuitapash na ushanajurca. 
21Jesustaca: “Juizumi tucurin yarin” ninajurcami. Shina ninajujta uyashpami, 
paipaj familiacunaca Jesusta pushangapaj shamurca. 
22Ashtahuangarin mandashca shimita yachachijcunapashmi, Jesusmanda 
shamushca carca. Paicunami cashna ninajurca: —Cai runaca, ayacunata 
mandaj Beelzebú shuti diablopaj ushaita charishpami, ayacunata llujchishpa 
cachajun— ninajurcami. 
23Shina ninajujpimi Jesusca, paicunata cayashpaca chimbapurashpa 
parlocunahuan cashna nishpa rimarca: —¿Imashnata Satanasca, Satanastallata 
llujchishpa cachaitaca ushangayari? 
24Mandajuj llactapi causajcuna paicunapura fiñanajushpa shicanyarijpica, chai 
mandajuj llactaca tucurinmanmi. 
25Shinallata shuj huasipi causajcuna, paicunapura fiñanajushpa 
shicanyarishpaca, chai huasi ucu purapi causajcuna tucurinman. 
26Shinallata Satanás mandajuj ayacuna, paicunapura fiñanajushpa 
shicanyarishpaca, pai mandashpa tiajunaca tucurinmanmi. 
27Shuj ninan shinlli runapaj huasiman shuhuangapaj yaicushpa, chai runata 
nara huatashpaca, imata shuhuaitapash na ushanllu. Ashtahuangarin paita 
huatashpallami, imata charishcatapash shuhuai ushan. 

28Na llullashpami, cangunataca cashna nini: Ima juchata rurashcatapash, nali 
shimicunata rimashcatapash, gentecunamandaca Dios anchuchingami. 
29Ashtahuangarin Diospaj jucha illaj Espirituta nali shimicunahuan 
rimashcataca, causaita causaicaman napacha cungangachu. Chashnacunaca, 
causaita causaicaman llaquichi tucunatapachami charin— nijurcami. 
30Paicunaca Jesustaca: “Nali aya jundashca runami” ninajurcami. Shina nijpimi 
paicunataca, Jesusca chashna nijurca. 

Jesuspaj mamamandapash, huauquicunamandapashmi villajun 
(Mat. 12:46-50; Luc. 8:19-21) 

31Jesús yachachijuj huasimanmi, paipaj mamapash, paipaj huauquicunapash 
shamurca. Paicunaca, na yaicumui ushashpami, Jesusta cayachipai nishpa 
cacharca. 
32Jesushuan muyundi tianajuj gentecunami, cashna ninajurca: —Canda 
mascangapajmi cambaj mamapash, huauquicunapash shamushca. Canllapimi 
shayanajun— ninajurcami. 
33Shina nijpimi, Jesusca: —¿Pita ñuca mama? ¿Pita ñuca huauquicuna?— 
nishpa tapurca. 
34Shina nishpallami Jesusca, paihuan tianajuj gentecunata ricushpa, cashna 
nirca: —Caicunami ñuca mama, caicunami ñuca huauquicuna. 
35Taita Dios munashcata tucui pactachijcunallami, ñuca huauqui, ñuca pani, 
ñuca mama— nircami. 

Marcos 4 

Tarpuj runahuan chimbapurashpami, Jesusca yachachishca 
(Mat. 13:1-23; Luc. 8:4-15) 

1Jesusca, cutin cucha manñapi yachachijujpimi, ashtaca gentecuna paipajman 
tandanajumurca. Shinamandami, cuchapi tiajuj canoata japishpa Jesusca 
chaipi tiarirca. Chai gentecunaca, tucuillami cucha manñapi carca. 
2Chaipimi Jesusca, ashtaca parlocunahuan chimbapurashpa yachachijurca. 
Paicunata yachachishpaca, cashnami nijurca: 

3“Aliguta uyahuaichi. Shuj tarpuj runami, tarpungapaj llujshirca. 
4Chai runa tarpujpica, huaquin muyucunaca ñambimi urmarca. Ñambi 
urmashca muyutaca, alasyu animalcunami shamushpa micurca. 
5Shinallata huaquin muyucunaca, ashalla alpa tiaj rumilla alpapimi urmarca. 
Na jundu alpa cajpimi, ñapash viñarca. 
6Ashtahuangarin uchilla sapita charishpami, ninanda indijpica, anguyashpa 
chaquirca. 
7Shinallata huaquin muyucunaca, casha viñana chaupipimi urmarca. 
Cashacuna yalishpa viñashpa ismuchijpimi, imallapash na fucurca. 
8Ashtahuangarin huaquin muyucunaca, ali alpapi urmashpami, juyailla 
llujshimushpa viñashpa, aliguta fucurca. Huaquingunaca shujmandallami 
quimsa chungata, huaquingunaca sucta chungata, huaquingunaca patsajta 
granurca” nijurcami. 
9Jesusca, chashna nishpallami: “Uyangapaj rinrita charishpaca, aliguta 
uyaichi” nirca. 
10Gentecuna tucuilla rijpimi Jesusca, paipaj chunga ishcai yachajujcunandi, 
caishuj cumbashpa purijcunandi chaipi quedarca. Paicunami, imashpa Jesús 
chimbapurashpa parlashcacunata tapunajurca. 
11Shina tapujpimi Jesusca, cashna nijurca: —Taita Diosca, pai mandajuj 
llactagumandaca pipash na yachai ushashcatami cangunamanlla yachachin. 
Ashtahuangarin chaishuj gentecunataca, parlocunallahuan chimbapurashpami 
imatapash yachachijuni. 
12Ricushpapash na ricushcashna cachun, uyashpapash na uyashcashna 
cachunmi, cashna yachachijuni. Paicuna yuyaita japishpa ama Diospajman 
tigrarichun, paicunapaj juchatapash Diosca ama cungachunmi, cashna 
yachachijuni— nijurcami. 
13Jesusca, paita tapujcunatami cashna nijurca: —Chimbapurashpa 
parlashcataca, ¿narachu cangunapash yachai ushanguichi? Shuj 

parlocunahuan chimbapurashpa yachachijpicarin, ¿imashnashi yachajui 
ushanguichi? 
14Tarpuj runaca, Diospaj Shimita villaj runami. 
15Ñambi urmashca huaquin muyucunaca, caicunami: Haquin gentecunaca, 
Diospaj Shimita villajujpica, paicunapaj shungupi tarpujpishnami uyanajun. 
Ashtahuangarin chai uyashcataca, Satanás shamushpami, ñapash cungachin. 
16Shinallata rumilla alpapi urmashca muyucunaca, caicunami: Huaquin 
gentecunaca, Diospaj Shimita villajujpica, ninanda cushijushpami chasquin. 
17Ashtahuangarin shina chasquishpapash, sapita na charij yurashna cashpami, 
ashacamanlla catinajun. Paicunaca, jatun llaquicuna japijpi, na cashpaca 
Diospaj Shimita catinajujpi catiriashpa llaquichijpica, nitijanshna pandanllami. 
18Casha chaupipi urmashca muyucunaca, caicunami: Huaquin gentecunaca, 
Diospaj Shimita villajujpica, aligutami uyanajun. 
19Shina uyashpapash, cai causaipajlla imatapash charingapajmi munanajun. 
Ña charishpapash, ashtahuan charingapaj munashpami, pandachi tucunajun. 
Diospaj Shimitaca, chai tucui munaicuna shamushpami cungachin. 
Shinamandami paicunaca, grano na fucunshnalla tucunajun. 
20Ali alpapi tarpushca muyucunaca, caicunami: Huaquin gentecunaca, Diospaj 
Shimita uyashpami shungupi alichinajun. Shina cashpami huaquingunaca, 
shujlla muyumanda quimsa chungata fucunshna mirachin. Shujcunaca, sucta 
chungata fucunshnami mirachin. Ashtahuan shujcunaca, patsajta fucunshnami 
mirachin— nijurcami. 

Michaman na llujchi tucuna imapash pacallacunaca, na tianllu nishcami 
(Luc. 8:16-18) 

21Jesusca cashnatapashmi nirca: “¿Michataca cajón ucupi, na cashpaca cama 
ucupi churangapachu japichin? ¿Nachu candeleropi churangapaj japichin? 
22Michaman na llujchi tucuna imapash pacallacunaca, na tianllu. Michaman na 
llujshichun, pacashcallapash na tianllu. 

23Maijambash uyangapaj rinrita charishpaca, aliguta uyaichi” nircami. 
24Jesusca cashnatapashmi nijurca: “Ñuca imata villajujtapash, aliguta uyashpa 
yaringuichi. Shujcunaman canguna imashna carajpipash, chashnallatami 
Diosca cangunamambash caranga. Ñuca villajujta canguna uyashpa 
cazujpicarin, ashtahuanmi caranga. 
25Ashtacata charijcunamanmi, ashtahuan caranga. Ashtahuangarin na 
charijpica, ashaguta charishcatapash quichungami” nijurcami. 

Tarpujpi na viñajuj muyuhuan chimbapurashpami parlashca 

26Jesusca, ashtahuan cashnatapash nircarami: “Taita Dios mandajujca, shuj 
runa paipaj alpapi muyuta tarpujpi viñajunshnami. 
27Chai tarpuj runaca, tutayajpica puñushpa, punllayajpica jatarishpami causan. 
Ashtahuangarin chai tarpushca muyu llujshishpaca, chai runaca na yachajtami, 
viñashpa viñashpa catin. 
28Chai muyutaca, alpami viñachin. Pundaca, jihuashnallami llujshimun. Shina 
viñajpica, espigami llujshimun. Chai jipaca, caspagu tucushpa granogumi 
jundan. 
29Ña fucujpica, granocunata tandachina punllacuna chayamujpimi, 
cuchungapaj rinlla” nijurcami. 

Mostaza muyuhuan chimbapurashpami parlashca 
(Mat. 13:31-32; Luc. 13:18-19) 

30Jesusca, cashnatapashmi nijurca: “Taita Dios mandajujtaca, ¿imahuanda 
chimbapurashun, na cashpaca ima parlohuan chimbapurashpata, chaitaca 
yarishunchi? 
31Diosca, mostaza nishca muyuguta, shuj runa tarpushcatashnami mandajun. 
Chai muyuguca, cai pachapi tucui tiashca muyucunatapash yali jamzi 
jamzigumi. 
32Ashtahuangarin chai muyuta tarpujpi viñashpaca, tucui jihuatapash yali 
jatundami viñan. Chashna viñashpa malquicunapash jundajpimi, alasyu 
animalcuna llanduna tucun” nijurcami. 

Imashpa chimbapurana parlocunahuan Jesús yachachijushcatami villajun 
(Mat. 13:34-35) 

33Jesusca chimbapurashpa, tauca parlocunahuanmi Diospaj Shimitaca 
yachachijurca. Gentecuna yachajui ushangacamanllami parlajurca. 
34Paicunataca, chimbapurana parlocunahuanllami Jesusca, imagutapash 
yachachijurca. Paipaj yachajujcunamanllami, imashpa chashna 
parlashcatapash tucuita yachachijurca. 

Ninan huairahuan cucha jatarijujtami, Jesusca casillata rurashca 
(Mat. 8:23-27; Luc. 8:22-25) 

35Chai punllallata ña tutayagrijujpimi, paipaj yachajujcunataca Jesusca: 
“Cuchata chimbashunchi” nirca. 
36Shina nijpimi, tucuilla gentecunata cayacaman nishpa paipaj yachajujcunaca, 
Jesús tiajuj canoallapita tiarishpa rinajurca. Huaquingunaca, shuj canoacunapi 
tiarishpami, Jesustaca cumbashpa rinajurca. 
37Ña rinajujpica, ninan huaira ñapash jatarishpami, yacutaca caiman chaiman 
shitajurca. Shinamandami, canoaman jundamui callarijpi, canoaca ña 
huashajugrijurca. 
38Jesusca, huashaman saunata churashpami, chai canoa ucupi puñujurca. 
Shina puñujujpimi, rijcharishpa cashna ninajurca: —¡Ñucanchica, ñami 
huashajushpa huañugrinchi! Ñucanchitaca, ¿nachu llaquingui, Yachachij?— 
ninajurcami. 
39Shina nijpimi Jesús jatarishpaca, huairatapash cuchatapash jarcashpa 
rimashpa, cashna nirca: —Upalla, casilla caichi— nircami. Shina nijpimi 
huairapash chulunyashpa, cuchapash casilla tucurca. 
40Chashna tucujpimi Jesusca, paipaj yachajujcunata cashna nirca: —
¿Imashpata cashna ninanda manllaringuichi? ¿Imashpata ñucataca, na 
crihuanguichi?— nircami. 

41Shina nijpimi ninanda manllarishpa, caishuj chaishuj parlarishpa cashna 
ninajurca: —Cai runataca, ¿ima cajpita huairapash, cuchapash cazun?— 
ninajurcami. 

Marcos 5 

Gadara shuti llactapica, aya jundashca runatami Jesusca alichishca 
(Mat. 8:28-34; Luc. 8:26-39) 

1Paicuna chai cuchata ña chimbashpaca, Gadara shuti llactamanmi shamurca. 
2Canoamanda llujshijhuanmi, mapata rurachij aya jundashca shuj runaca, 
pambana utujumanda llujshishpa Jesustaca tuparimurca. 
3Chai runaca, pambana utujupillami causajurca. Paitaca, cadenahuanllapash 
pipash na huatai ushanllu carca. 
4Chai runaca, cutin cutinmi grillocunahuan, cadenacunahuan huatai tucushpa 
causarca. Ashtahuangarin paita huatashca cadenacunataca, fiti fitita 
rurashpami shitan carca. Shina cajpimi paita charitacarin, pipash na ushan 
carca. 
5Chai runaca tutapash, punllapash urcucunapi, pambana utujucunapi ninanda 
caparishpalla purijmi carca. Paillata rumicunahuan huactarishpami, chugririn 
carca. 
6Chai runaca, Jesusta carumanda ricushpa calpamushpami, Jesuspaj ñaupajpi 
cungurirca. 
7Shina cungurishpami, cashna nishpa ninanda caparirca: —Jahua pachapi 
tiajuj Taita Diospaj Churi Jesús, canga ñucahuanga, ¿imatata ricunata 
charingui? Taita Diospaj shutipimi, ama llaquichihuaichu nishpa 
juramentuchini— nircami. 
8—Mapata rurachij aya, cai runamanda llujshi ninimi— nishpa Jesús 
mandajpimi, chashna caparijurca. 

9Jesusca, chashna nishpallami: —¿Ima shutita cangui?— nishpa tapurca. Shina 
tapujpimi chai runaca, cashna nirca: —Huaranga Huaranga shutimi cani. 
Ñucanchica, ashtaca ashtacacunamari canchi— nircami. 
10Shina nishpami cai llactamandaca, ama caruman llujchishpa cachahuaichu— 
nishpa, Jesustaca mañajurca. 
11Chai urcu ladollapimi, ashtaca ashtaca cuchicuna micushpa purinajurca. 
12Shina cajpimi, chai ayacunaca: —Chai cuchicunapi yaicuchun, ñucanchitaca 
cachahuai— nishpa, Jesustaca mañanajurca. 
13Shina nijpimi, chai cuchicunapi yaicuchun saquirca. Mapacunata rurachij 
chai ayacuna chai runamanda llujshishpaca, cuchicunapi yaicujhuanmi chai 
cuchicunaca, jaca jahua patamanda cuchaman huashajushpa huañurca. Chai 
cuchicunaca, ishcai huarangashnami carca. 
14Cuchicunata michijcunaca, paicuna causanajuj pueblopipash, 
llactacunapipash villangapajmi ninanda calpanajurca. Shina villajpimi, ima 
tucushcatapash ricungapaj, tucuilla gentecuna shamunajurca. 
15Jesuspajman chayamushpaca, ashtaca ashtaca aya jundashpa llaquichijpi 
causajuj runa ali tucushca tiajujtami ricunajurca. Chai runaca, churajunatapash 
aliguta churajushca, ali juizupimi tiajurca. Shinata ricushpami gentecunaca, 
ninanda manllarinajurca. 
16Chai gentecunamanmi, aya jundashca runa imashna ali tucushcatapash, 
cuchicuna imalla tucushcatapash ricushcacunaca villanajurca. 
17Chaimandami Jesustaca: —Cai ñucanchi llactamandaca ripailla— ninajurca. 
18Shina nijpimi Jesusca, canoapi tiarirca. Shina tiarijpimi, ayacunata llujchi 
tucushca runaca: —Ñucatapash pushahuayari— nijurca. 
19Ashtahuangarin Jesusca, chai runataca na paihuan richun saquishpami, 
cashna nirca: —Cambaj huasiman rilla. Cambaj familiapajman rishpa, canman 
Jatun Dios cai jatun alita rurashcata villagri— nircami. 

20Shina nijpi chai runa rishpaca, paiman Jesús imashna chai jatun alita 
rurashcatami, tucuilla Decápolis shuti pueblocunapi villai callarirca. Shina 
villajpimi, tucuicuna ninanda manllarinajurca. 
Jairo shuti runapaj ushimandapash, Jesuspaj jahualla churajushcapi tacarishca 

huarmimandapashmi villajun 
(Mat. 9:18-26; Luc. 8:40-56) 

21Jesusca, canoapi tiarishpami, cutin chai cuchataca chimbarca. Chai cucha 
manñapi shayajujpimi, ashtaca ashtaca gentecuna paipajman tandanajumurca. 
22Chaimanmi, tandanajuna huasipi mandaj puramanda Jairo shuti runapash 
shamurca. Jesusta chai runa ricushpaca, ñapashmi paipaj ñaupajpi cungurirca. 
23Paica cashna nishpami, Jesustaca ninanda mañajurca: —Ñuca ushigumi ña 
huañugrijupan. Paipaj umapi cambaj maquita churangapaj ripashunyari. Shina 
churajpica, quishpirishpa causangallami— nircami. 
24Shina nijpimi, Jesusca chai runapaj huasiman rirca. Paitaca, ashtaca ashtaca 
gentecunami saruripi catishpa rinajurca. 
25Chaipica, yahuar shamujuj ung:uihuan chunga ishcai huatata huañujujlla 
causajuj huarmipashmi rijushca carca. 
26Chai huarmica, chashna nanaillahuan causajushpami, jambijcunapajman 
caita chaita rijun carca. Shina jambirijushpallami, imaguta charishcatapash 
tucuillata tucuchishca carca. Ima jambipash na chayajpimi, ashtahuan 
ashtahuan anllayajurca. 
27Chai huarmica, Jesusmanda parlanajujta uyashpami, gentecunapaj chaupita 
yaicushpa, Jesús jahualla churajushcapica huashamanda tacarirca. 
28Chai huarmica: “Jesús churajushcapi tacarishpalla ali tucushallami” 
yashpami tacarirca. 
29Jesuspaj churajushcapi tacarijhuanga, yahuar shamujujca ñapash 
chaquircallami. Shina tucushpami chai huarmica, astinshna llaquichijuj chai 
nanaimanda ali tucushcata yacharca. 

30Shina ali tucujpica, ñuca ushaihuan maijandachari ñami alichini yashpami, 
Jesusca tigrarishpa ricurca. Shina ricushpaca: —¿Maijanda ñuca churajushcapi 
tacarircanguichi?— nishpami, chai tucui gentecunataca tapurca. 
31Shina tapujpimi paipaj yachajujcunaca, cashna ninajurca: —Cai tucui 
gentecunami, candaca saruripi catimunajun. ¿Chaitaca, na ricunshnachu: 
‘¿Pita ñucapi tacarircanguichi?’ nishpa tapujungui?— ninajurcami. 
32Ashtahuangarin maijan paita tacarishcatapash ricungapajmi, Jesusca 
muyundita ricujurca. 
33Shina ricujujpimi chai huarmica, ñami ali tucurcani yashpa, ninanda 
manllarishpa chujchurirca. Shina ali tucushca cashpami, Jesuspaj ñaupajpi 
cungurishpaca, na llullashpa tucuita villajurca. 
34Shina villajpimi Jesusca, cashna nirca: —Ñuca huahualla, ñucata tucui 
shunguhuan crishpami quishpirishcangui. Cunanga, ninanda cushijushpa rilla. 
Astinshna llaquichijuj chai nanaica, cutinga na llaquichingachu— nircami. 
35Shina nijujpillatami, tandanajuna huasipi mandaj Jairopaj huasimandaca, 
ñapash huaquin runacuna shamushpa, cashna ninajurca: —Cai Yachachijtaca, 
¿imapajta yanga yanga fiñachijungui? Cambaj ushiguca, ñamari huañurca— 
ninajurcami. 
36Ashtahuangarin chashna ninajujta Jesús uyashpami, tandanajuna huasipi 
mandaj chai runataca: —Ama manllaichu, ñucatalla ali crihuai— nirca. 
37Jesusca, tucuicunata saquishpami Pedrota, Jacobota, chai Jacobopaj huauqui 
Juandalla pushashpa rirca. 
38Tandanajuna huasipi mandaj runapaj huasiman Jesús chayashpaca, 
gentecuna ninanda caparishpa huacanajujta, llaqui llaqui tianajujtami ricurca. 
39Huasi ucuman Jesús yaicushpaca, cashnami nirca: —¿Imashpata cangunaca, 
cashna caparishpa huacanguichi? Cuitsaguca, na huañushcachu, puñuitallami 
puñujun— nircami. 

40Shina nijpimi, Jesustaca asishpa ricunajurca. Ashtahuangarin Jesusca, 
tucuillata canllaman llujchishpami, chai cuitsagupaj taitata, mamata, chai 
quimsa yachajujcunatalla pushashpa, chai cuitsagu sirijuj ucuman yaicurca. 
41Chaipica, chai cuitsagupaj maquita japishpami: —Talita cumi— nirca. 
Chashna nishpaca: “Cuitsagu, candaca jatari ninimi” nijunmi. 
42Shina nijpica, chai chunga ishcai huatata charij cuitsaguca, jatarishpa puri 
callarircallami. Shina purijujta ricushpami, gentecunaca ninanda manllarirca. 
43Ashtahuangarin Jesusca, pai chashna rurashcataca pimambash ama villachun 
nishpami, cutin cutin nijurca. Shina nishpallami: —Cai cuitsaguman 
micunaguta carapaichi— nishpa mandarca. 

Marcos 6 

Nazaret pueblomanmi, Jesusca rishca 
(Mat. 13:53-58; Luc. 4:16-30) 

1Chaimanda llujshishpaca Jesusca, paipaj llactamanmi rirca. Paipaj 
yachajujcunapash catishpami rirca. 
2Chai pueblopimi, samana punlla chayamujpica, tandanajuna huasipi 
yachachijurca. Jesús yachachijujta uyajcunaca, tucuilla manllarishpami, 
paicunapura cashna ninajurca: —¿Maipita chai runaca, cashnapacha 
yachajurca? Cashna yachachi ushachunga, ¿pita ushaita carashca canga? 
Pipash na rurai ushanallata cashna rurangapaca, ¿maipita yachajushcanga? 
3¿Nachu cai runaca, Mariapaj churi? Paica carpinteromari. ¿Nachu paica 
Jacobopaj, Josepaj, Judaspaj, Simonbaj huauqui? Paipaj panicunapash, ¿nachu 
cai llactapillata causanajun?— ninajurcami. Shina nishpami, Jesusta na crishpa 
pandarinajurca. 
4Shina nijpimi Jesusca, cashna nirca: —Profeta runataca, shuj llactacunapirami 
alicachishpa chasquinajun. Ashtahuangarin paipaj llactapillata causajcuna, 
paipaj familiacuna, paipaj huasi ucu purallatami, ninanda na ricunayachin— 
nircami. 

5Shinamandami chai pueblopica, pipash na rurai ushanallataca na rurarca. 
Huañunajuj gentecunatallami, huaquingunatalla paicunapaj uma jahuapi 
maquita churashpa, Jesusca alichirca. 
6Jesusca, chai gentecuna na crijpimi, chashnachu cana carca nishpa ninanda 
llaquirishpa, chai uchilla llactacunapilla yachachishpa purijurca. 

Chunga ishcai yachajujcunatami, villachun cachashca 
(Mat. 10:5-15; Luc. 9:1-6) 

7Chai jipami Jesusca, paipaj chunga ishcai yachajujcunata cayarca. 
Paicunamanmi, mapata rurachij ayacuna jundashca causanajuj 
gentecunamanda ayacunata llujchi ushachun ushaita cararca. Shina 
carashpami, ishcai ishcai richun Jesusca cacharca. 
8Paicunataca, ñanda ringapaca, imatallapash ama apachun, ashtahuangarin 
tauna caspigutalla apachunmi mandarca. Cucavi muchilatapash, culquitapash 
na huatarishpa richun mandarcachu. 
9Ashtahuangarin chaquipi churajunatalla churajushpa, túnica nishca 
churajunatapash na ishcaita churajuchun mandarcachu. 
10Jesusca cashnatapashmi nijurca: “Cangunaca, maijan huasiman 
chayashpapash, shuj llactaman yalingacaman, chai huasipilla mingaringuichi. 
11Maijan llactapi cashpapash, cangunata na chasquishpa, canguna villajujta na 
uyangapaj munajpica, llujshishpa ringuichilla. Chai llactapi causajcuna 
napacha ali cajta ricuchingapajmi, cangunapaj chaquipi churajushcapi catijuj 
alpatapash chafsishpa rina canguichi. Na llullashpami, cangunataca cashna 
nini: Imatalla rurashcata Dios ricuchijui punllapica, Sodoma shuti, Gomorra 
shuti pueblocunapi causashca gentecunata llaquichishcatapash ashtahuan 
yalitami, chai pueblopi causajcunataca ninanda llaquichijunga” nijurcami. 
12Paicuna llujshishpa rishpaca, gentecuna ninanda llaquirishpa Diospajman 
tigrarichunmi villajunajurca. 

13Shinallata aya jundashca causanajuj gentecunamandapash, 
ashtacacunamandami ayacunataca llujchinajurca. Shinallata 
huañujujcunatapash, ashtacacunatami aceiteta talishpa javishpa alichinajurca. 

Bautizaj Juandami huañuchishca 
(Mat. 14:1-12; Luc. 9:7-9) 

14Jesús imata rurashpa purijujtaca, tucui gentecunami maipipash parlanajurca. 
Shina parlanajujta jatun mandaj Herodes uyashpami, cashna nirca: —Bautizaj 
Juanmi, huañushcacunapaj chaupimanda causarimushcanga. Shina cashpami 
paica, imata ruraitapash ushajunga— nijurcami. 
15Huaquingunaca: —Profeta Eliasmi canga— ninajurcami. Shujcunaca: —
Profeta puracunamanda, maijan runapashmi canga— ninajurcami. 
16Shina parlanajujta Herodes uyashpaca, cashnami nirca: —Chai runaca, 
Juanmi canga. Paitaca, ñucami umata muchushpa huañuchigrichun 
mandarcani. Chai runami, huañushcacunapaj chaupimanda 
causarimushcanga— nircami. 
17Juanda cadenahuan huatashpa, prezuna huasipi churachunga, Herodesmi 
mandashpa cachashca carca. Chashna rurachunga, Herodespaj huauqui 
Felipepaj Herodías shuti huarmimi munarca. Herodesca, paipaj huauquita 
quichushpami, paipaj huarmi cachun japishpa, chai huarmihuan causajurca. 
18Shina causajujpimi: “Mandashca shimipi nishcashna, cambaj huauquipaj 
huarmihuan causanaca, napacha alichu” nishpa, Herodestaca nishca carca. 
19Shina nishcamandami Juandaca, chai Herodías huarmica, llaquichingapaj 
pacalla chaparca. Shina huañuchingapaj munajushpapash, na usharcachu. 
20Juandaca, imatapash cashcatapacha rurashpa causajuj, jucha illaj cajtami 
Herodesca yacharca. Chaimandami Juandaca manllashpa, na imatapash 
rurashpa aliguta charirca. Juan villajujpi uyajushpaca, imata ruraita na 
ushajushpapash Herodesca, cutin cutin aliguta uyajllami carca. 
21Herodesca, pai huacharishca huata chayajpimi, fiestata rurajurca. Chai 
fiestaman shamuchunmi mandajcunatapash, soldadocunata 

mandajcunatapash, Galilea llactapi causanajuj ninan charijcunatapash 
cayachun cacharca. Chai fiestaca, Herodías shuti huarmipaj alipajmi chayashca 
carca. 
22Tucuicuna micushpa tianajujpimi, Herodías huarmipaj ushi cuitsaca, ucuman 
yaicushpa danzajurca. Chaitaca Herodespash, paita cumbangapaj 
shamujcunapashmi, ninanda alicachishpa ricunajurca. Shinamandami jatun 
mandaj Herodesca, chai cuitsata cashna nirca: —Can imata munashcata 
mañahuailla. Imata mañajpipash, ñucaca carashallami. 
23Ñuca mandajujtapash, chaupicaman carashallami. Imata mañajpipash, 
tucuitami carasha— nishpami juramenturca. 
24Shina nijpimi: —¿Imagutata mañasha?— nishpa, paipaj mamataca 
tapungapaj calparca. Shina tapujpimi: —Bautizaj Juanbaj umata mañagri— 
nishpa, chai cuitsata paipaj mamaca yachachirca. 
25Shina nijpi jatun mandaj Herodespajman, chai cuitsa calpashpaca: —
Cunanllata, Bautizaj Juanbaj umata shuj platopi carahuai— nirca. 
26Shina nishpa mañajpimi, jatun mandaj Herodesca, ninanda llaquirirca. 
Ashtahuangarin: “Imata mañajpipash, carashallami” nishpa juramentujujta, 
paihuan micunajujcuna uyashca cajpimi, na yangapi churai usharca. 
27Shina mañajpimi, chai jatun mandaj Herodesca, cuidaj soldado puramanda 
shuj soldadotaca, Juanbaj umata muchushpa apamuchun ucha cacharca. 
28Shina nijpi prezuna huasiman rishpami soldadoca, Juanbaj umata mucharca. 
Chai umataca, platopi apamushpami, chai cuitsaman curca. Chai cuitsaca, 
paipaj mamamanmi curca. 
29Juanda huañuchishcata yachashpami, cuerpogutaca paipaj yachajujcuna 
apagrishpa pambarca. 

Jesusca, picha huaranga gentecunamanmi micuchun carashca 
(Mat. 14:13-21; Luc. 9:10-17; Juan 6:1-14) 

30Chai jipaca, villachun Jesús cachashcacunaca, cutinmi paipajman 
tigramurca. Shina tigramushpami, imashna rurashcatapash, imashna 
yachachishcatapash tucuita villajunajurca. 
31Ashtaca gentecuna shamushpa, tigrashpa purinajujpimi, imashna 
micuitapash na ushanajurca. Chaimandami: —Jichushca pambapi ashaguta 
samangapaj, ñucanchilla jacuchi— nishpa Jesusca, paipaj yachajujcunata 
nijurca. 
32Shina nishpami, paicunalla canoapi tiarishpa, jichushca pambaman cuchata 
chimbashpa rinajurca. 
33Ashtahuangarin ashtaca gentecuna ricushpami, Jesús rijujtaca rijsinajurca. 
Shina rijsishpami, pueblocunamanda chaquilla calpashpa, paicunataca 
mishashpa chayashca shuyanajurca. 
34Canoamanda Jesús llujshishpaca, ashtaca ashtaca gentecuna paita 
shuyanajujtami ricurca. Michij illaj llamagucunatashna ricushpami, 
paicunataca ninanda llaquishpa, imagutapash tucuillaman yachachi callarirca. 
35Ña tutayajujpimi Jesuspaj yachajujcunaca, paipajman quimirishpa, cashna 
ninajurca: —Ñamari tutayan. Cai pushtuca, jichushca pambamari. 
36Cai gentecunaca, cucavitapash na charinllu. Paicunataca, chai pambacunapi, 
chai uchilla llactacunapi tandata randishpa micugrichun cachailla— 
ninajurcami. 
37Shina nijpimi, Jesusca: —Cangunallata, micunataca caraichilla— nishpa 
tigrachirca. Shina nijpimi paipaj yachajujcunaca cashna ninajurca: —¿Ishcai 
patsaj denario culquihuanllu, tandata randigrichilla ningui?— ninajurcami. 
38Shina tapujpimi: —Cangunaca, ¿mashna tandagutata charinguichi? Richi, 
ricunguichi— nishpa Jesusca, paicunata cacharca. Paicuna tigramushpaca: —
Picha tandagu, ishcai pijigullami tiashca— ninajurcami. 

39Shina nijpimi: —Chai gentecunataca, chai jihua pambagupi asha asha 
tandanajushpa, tiaripaichi nigrichi— nishpa Jesusca, paipaj yachajujcunataca 
mandarca. 
40Paicuna tiaripaichi nijpica, patsaj patsaj chaupirishpa, shinallata picha 
chunga, picha chunga chaupirishpami tiarinajurca. 
41Shina tiarijpimi picha tandagutapash, ishcai pijigutapash, Jesusca japirca. 
Chaita japishpami, jahua pachata ricushpa, Diosta pashi nirca. Chai 
tandacunataca, asha asha chaupishpami, chai gentecunaman carachun, paipaj 
yachajujcunaman curca. Shinallata ishcai pijigutapashmi, paicuna purapica 
tucuicunaman chaupishpa curca. 
42Shina carajpimi gentecunaca, na munangacaman micunajurca. 
43Paicuna na micui ushashcataca, chunga ishcai canasta jundatami 
tandatapash, pijitapash paipaj yachajujcunaca tandachinajurca. 
44Chai micushpa tianajuj purapica, jaricunallami picha huaranga carca. 

Yacu jahuatami, Jesusca purijushca 
(Mat. 14:22-27; Juan 6:16-21) 

45Chai jipallami Jesusca, paipaj yachajujcunataca, chai yacu manñamandaca 
canoapi tiarishpa, Betsaida shuti puebloman ñaupashpa chimbachun cacharca. 
Shina cachashpallami Jesusca, chai tucui gentecunata cayacaman nirca. 
46Cayacaman nishca jipaca, Diosta mañangapajmi Jesusca urcuman rirca. 
47Ña tutayashcapimi, paipaj yachajujcunaca chaupi cuchata, canoapi rinajurca. 
Jesusca, paillami urcupi carca. 
48Paipaj yachajujcunaca, ninan huaira tuparimushpa jarcajpimi, na ri 
ushashpa, ninanda shaijunajurca. Chaitaca, urcumandami Jesusca ricurca. Ña 
punllayanalla tucujujpimi Jesusca, paicunata ñaupashpa yalishpa ringapaj, 
yacu jahuata shamujurca. 
49Yacu jahuata Jesús shamujujta ricushpaca: —Ayamari shamujun— 
yashpami, ninanda caparinajurca. 



2857 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

50Paipaj yachajujcunaca, tucuilla ricunajushpami ninanda musparinajurca. 
Ashtahuangarin Jesusca, paicunata uchalla rimashpami: —Ñucami shamujuni. 
¡Ama manllarishpa, shinlli tucuichi!— nirca. 
51Paipaj yachajujcuna rijuj canoapi Jesús tiarijhuanmi, huairapash chulunlla 
tucurca. Huaira chulunyajpicarin, ashtahuan manllarishpami ricunajurca. 
52Paicunaca, tandata mirachishpa Jesús carashcata nara entendishpami, 
chashna manllarirca. Paicunapaj shungumi, shinlliyashca carca. 

Genesaret llactapimi Jesusca, huañujujcunata alichishca 
(Mat. 14:34-36) 

53Chai cuchata chimbaita tucuchishpaca, Genesaret shuti llactamanmi 
paicunaca chayamurca. Chai cucha manñapimi, canoataca huatarca. 
54Chai canoamanda llujshijhuanmi gentecunaca, Jesús cajta rijsinajurca. 
55Shina rijsishpami, chai muyundi llactacunapi villangapaj calpanajurca. 
Paicunami, Jesús maipi cajtapash villanajurca. Shina villajpimi huañunajuj 
gentecunataca, mandashpa sirijushcacunandi maimandapash apamui 
callarinajurca. 
56Maijan puebloman yaicujpipash, uchilla llactaman cashpa, pambapi tiaj 
huasicunaman cashpa Jesús chayajpipash, pai yalina ñangunapimi, 
huañujujcunataca churamunajurca. Shina churamujpimi huañujujcunaca: —
Can churajushca pundagupillapash tacarichun, saquihuai— nishpa 
mañanajurcami. Jesús churajushcapi tacarijcunaca, tucuilla ali tucurcallami. 

Marcos 7 

Juchami, shungutaca mapayachin nishcami 
(Mat. 15:1-20) 

1Fariseocunapash, mandashca shimita huaquin yachachijcunapashmi, 
Jesuspajman tandanajurca. Paicunaca, Jerusalenmandami shamushca carca. 
2Paicunaca, Jesuspaj huaquin yachajujcuna maquita na maillashpa mapa 
maquihuan tandata micunajujtami ricunajurca. Maquita na 
maillashcamandaca, ninanda llaquichi tucunapachami ninajurcami. 

3Fariseocunapash, Judea llactapi causajcunapash, ñaupa taitacuna 
yachachishpa saquishcata catishpami, imashpapash maquita na maillashca 
cashpaca, na micunajun. 
4Plazamanda huasiman tigrashpapash, maquita na maillashpaca na micunllu. 
Paicunaca, ñaupa taitacuna yachachishcataca, ashtahuan shuj tauca 
yachajushcatami ruranajun. Shina cashpami, yacuta ufiana vasocunata, 
jarracunata, jirruta rurashca ima charishcacunatapash, mandashpa 
sirinacunatapash tajshanajun. 
5Shina cashpami fariseocunapash, mandashca shimita yachachijcunapash, 
Jesuspajman shamushpaca cashna tapunajurca: —¿Imashpata cambaj 
yachajujcunaca, ñaupa taitacuna yachachishpa saquishcata na cazunajun? 
Ashtahuangarin mapayashca maquihuanmi micunajun— ninajurcami. 
6Shina tapujpimi Jesusca, cashna nishpa tigrachirca: —Mishqui shimi, jayaj 
shungucuna. Canguna cashna tucuna cajpillatami, Profeta Isaiasca villajurca. 
Chai escribishcapica, cashnami nijun: ‘Cai llactapi causajcunaca, 
shimihuanllami ninanda alicachihuan. Ashtahuangarin paicunapaj shunguca, 
ñucamanda carupimi. 
7Ñucataca yangallami alicachinajun. Ashtahuangarin gentecuna 
mandashcatallami, ñuca yachachishcatashna yachachinajun’ nijurcami. 
8Cangunaca, Taita Dios mandashcata saquishpami, runacuna yachachishcatara 
napacha saquishpa catinajunguichi. Chashna cashpami jarracunatapash, 
yacuta ufiana vasocunatapash maillanguichi. Chashnallata, imatapash 
ashtahuan rurashpa causajcunami canguichi— nijurcami. 
9Jesusca, ashtahuan cashnatapashmi nijurca: —Canguna yachachishpa 
saquishcatara catingapajmi, Taita Dios mandashcataca yangapi churanguichi. 
10Moisesca, cashna nishpami mandarca: ‘Cambaj taitata, cambaj mamata 
alicachingui. Taitata, mamata imapash tucushpaca, alichari canman 
nijcunataca, llaquitapash na llaquishpami huañuchina’ nircami. 

11Ashtahuangarin cangunaca, cashna nishpami yachachinguichi: ‘Taita mama 
imaguta mañajpipash: Cangunaman caraitaca, na ushanichu. Ñuca tucui 
imaguta charishcapipash, Corbán nishcami tiajun ninallami canguichi’ 
nishpami yachachinajunguichi. (Corbán nishpaca: “Taita Diosman 
carangapajmi tiajun” nijunmi). 
12Chashna yachachishpami, taitaman mamaman carachunga napacha 
saquinguichi. 
13Chashna rurashpami, Taita Diospaj Shimita yangapi churashpa, canguna 
yachachishcataca shujcunaman yachachishpa saquinguichi. Chashnallata, 
ashtahuan shuj imatapashmi rurashpa causanguichi— nijurcami. 
14Shina nishpallami, tucuilla gentecunata cayashpa cashna nijurca: —Ñuca 
villajujtaca, tucuicuna uyashpa aliguta yuyaita japinguichi. 
15Imatapash micushpa langajpi runata mapayachijca, imapash na tianllu. 
Ashtahuangarin paipaj shungu ucumanda llujshijuj yuyaicunami, runataca 
mapayachin. 
16Maijambash uyangapaj rinrita charishpaca, aliguta uyaichi— nijurcami. 
17Tucuilla gentecunata saquishpa rishpami Jesusca, huasiman yaicurca. 
Chaipimi: —Can chimbapurashpa parlajushcataca, ¿nachu aliguta 
yachachinguiman?— nishpa, paipaj yachajujcunaca tapunajurca. 
18Shina tapujpimi Jesusca, paicunata cashna nirca: —¿Cangunapashchu ñuca 
villajushcataca, nara ali yachai ushanguichi? Imata micunata langajpipash, 
genteta na mapayachijtaca, ¿narachu yachanguichi? 
19Imata micujpipash na shunguman rijunllu, chunllulimanllami rijun. Shina 
cashpami, urai llujshinlla— nircami. Cashna nishpaca, ima micunagutapash 
micunallami nishpami, Jesusca chashna yachachirca. 
20Ashtahuangarin cashnatapashmi nijurca: —Shungu ucumanda yuyaimi, 
runataca mapayachin. 

21Gentecunapaj shungu ucumandami, nalicunata rurana yuyaicunaca llujshin. 
Chaimandami, cazarashca jahua shujcunahuan causanajun, huainayanajun, 
huañuchinajun. 
22Shuhuashpa, charijyanatalla munashpa, imatapash nalitalla 
rurashpamicausanajun. Shinallata pitapash umashpa, na pinganayachishpa, 
shujcuna imata charijtapash ñucapaj cashcanman yashpa ricushpa, imapash 
tucushpami ali canman nishpa, ninanda jariyashpa, juizu illajmi causanajun. 
23Tucui chai yuyaicuna shungu ucumanda llujshishpami, runataca 
mapayachin— nijurcami. 

Sirofenicia shuti llactapi causaj huarmimi alipacha crishca 
(Mat. 15:21-28) 

24Chai llactamanda llujshishpa rishpaca, Tiro shuti, Sidón shuti llactacunaman 
chayashpami, Jesusca chayarca. Chai llactaman chayashpami, pipash ama 
yachachun nishpa, shuj huasiman yaicurca. Ashtahuangarin Jesús chaipi 
cajtaca, tucuicuna ñapash yacharcallami. 
25Shinallata shuj huarmipash, Jesús chaipi cajta yachashpami ñapash 
shamushpa, paipaj ñaupajpi cungurirca. Chai huarmica, nali aya jundashca 
ushitami charirca. 
26Chai huarmica, griego shimita rimaj, Sirofenicia shuti llactamandami carca. 
Paica: —Ñuca ushigumanda, nali ayata llujchipai— nishpami, Jesustaca 
ninanda mañajurca. 
27Ashtahuangarin Jesusca, cashnami nirca: —Huahuacunara punda micuchun 
shuyapai. Huahuacuna micunajujta quichushpa, alcugucunaman caranaca 
nalichu— nircami. 
28Shina nijpimi chai huarmica, cashna nirca: —Chashnapachamari capan, 
Apunchi Jesús. Ashtahuangarin alcugucunapash, huahuacuna jichashcataca 
micupanllamari— nircami. 
29Shina nijpimi Jesusca, cashna nirca: —Canga aligutami ningui. Cambaj 
ushigumandaca, ñami ayaca llujshirca. Cunanga huasita rilla— nircami. 

30Shina nijpi huasita rishpaca, paipaj ushiguca ali tucushca camapi sirijujtami 
japigrirca. Ayaca, chai cuitsamanda ñami llujshishca carca. 

Na uyaj upa runagutami, Jesusca jambishca 

31Tiro shuti pueblomanda tigramushpaca, Sidón shuti pueblota, Decápolis shuti 
llactatapash yalishpami Jesusca, Galilea cuchaman chayagrirca. 
32Chaimanmi, rinri na uyaj, shimipash na rimai ushaj runagutaca, Jesuspajman 
pushashpa shamunajurca. Chaipimi, chai runagupaj uma jahuapi, maquita 
churachun nishpa ninanda mañanajurca. 
33Shina mañanajujpimi, gentecunapaj ladomanda Jesusca, shuj ladoman 
pushashpa, chai runapaj ishcandi rinripi maqui dedota satirca. Shinallata 
t'ucashpami, jallupi tacarirca. 
34Shina rurashpallami Jesusca, jahua pachata vichai ricushpa, aij nishpa: —
Efata— nirca. Efata nishpaca: “Pascarichun ninimi” nijunmi. 
35Shina nijhuanmi, chai runapaj rinrica pascarirca. Shinallata huatarishca 
jallupash ali tucujpimi, aliguta rimajurca. 
36Chai jipami Jesusca, chashna tucushcataca pimambash ama villachun 
nijurca. Ashtahuangarin cutin cutin chashna nijpipash, ashtahuanmi maipipash 
parlashpa purinajurca. 
37Shina parlajpica tucuicunami, ninanda manllarishpa cashna ninajurca: —
Chai runaca, imatapash juyailla aliguta rurashpami purin. Na uyajcunapaj 
rinritapash pascanmi. Rimaita na ushajtapash rimachinmi— ninajurcami. 

Marcos 8 

Chuscu huaranga runacuna micuchunmi, Jesusca carashca 
(Mat. 15:32-39) 

1Chai punllacunapimi, ashtaca gentecunaca ima micunatapash na apashpa, 
Jesuspajman shamushca carca. Chaimandami Jesusca, paipaj yachajujcunata 
cayashpa cashna nirca: 

2—Cai tucui gentecunatami, ninanda llaquini. Ña quimsa punllatami, 
paicunaca ñucahuan caipi. Paicunaca, ima micunagutapash na charinllu. 
3Ashtacacunami, caru llactacunamanda shamushca. Paicunata na micuchishpa, 
yarjaita huasiman tigrachijpica, chaupi ñambillami na ri ushashpa urmanga— 
nircami. 
4Shina nijpimi, paipaj yachajujcunaca: —Cai jichushca pambapica, 
¿maimandata micunata carashun nipangui?— nishpa tapunajurca. 
5Shina tapujpimi: —Cangunaca, ¿mashna tandatata charinguichi?— nishpa, 
Jesusca tapurca. Shina tapujpimi, paipaj yachajujcunaca: —Canchis 
tandagullami tian— ninajurca. 
6Shina nijpimi Jesusca, chai tucui gentecunata: “Alpagupi tiaripaichi” nirca. 
Ña tiarijpica, chai canchis tandaguta japishpami Jesusca, Diosta pashi nirca. 
Chai tandaguta asha asha chaupishpaca, tucuicunapaj ñaupajpi churachunmi, 
paipaj yachajujcunaman curca. Paicunaca, tucuilla gentecunamanmi 
caranajurca. 
7Shinallata paipaj yachajujcunaca, uchilla pijicunatapash huaquingutallami 
charishca carca. Chai pijimandapash, Diosta pashi nishpa mañashpami: —
Caigutapash carapaichi— nishpa Jesusca, paipaj yachajujcunaman curca. 
8Shina carajpimi chai gentecunaca, na munangacaman micunajurca. Paicuna 
na micui ushashcataca, canchis canasta jundatami, paipaj yachajujcunaca 
tandachirca. 
9Chai micushpa tianajuj gentecunaca, chuscu huarangashnami carca. 
Paicunataca tucuillata cayacaman nishpami, Jesusca cacharca. 
10Chai jipaca Jesusca, paipaj yachajujcunandi canoapi tiarishpami, Dalmanuta 
shuti llactaman rirca. 

Imatapash rurashpa ricuchi nishcami 
(Mat. 16:1-4; Luc. 12:54-56) 

11Chai jipami fariseocunaca, Jesuspajman shamushpa ninanda nalicachishpa 
rimai callarirca. Imata tigrachijpipash juchachingapaj munashpami, jahua 
pachamanda imatapash rurashpa ricuchijuchun mañanajurca. 
12Shina nijpimi Jesusca, paipaj espiritupi ninanda llaquirishpa, cashna nirca: 
—Cunan viñaicunaca, ¿imashpata imatapash rurashpa ricuchijuchun mañan? 
Na llullashpami, cangunataca cashna nini: Cunan miraicunamanga, imatapash 
na rurashpa ricuchishcachu canga— nircami. 
13Shina nishpallami fariseocunataca saquishpa, cutinllata Jesusca canoapi 
tiarishpa, cucha caishuj manñaman chimbarca. 

Fariseocuna yachachishcacunaca levadurashnami 
(Mat. 16:5-12) 

14Jesuspaj yachajujcunaca, tandacunata apanata cungashpami, shujlla 
tandagutalla apashpa canoapi rinajushca carca. 
15Ña cuchata rijushpami Jesusca, paipaj yachajujcunata cashna nishpa 
mandarca: —Aliguta uyahuaichi. Pactarallapash fariseocunapaj, Herodespaj 
levaduratara chasquinguichiman— nircami. 
16Shina nijpi paicunapura parlarishpaca: —Tandata na apamushcata 
yachashpami, shina nijun— ninajurca. 
17Paipaj yachajujcuna chashna parlanajujta yachashpami, Jesusca cashna 
nirca: —¿Imashpata tandaca illanchimari ninajunguichi? Ñuca imata 
rurashcatapash, ¿narachu entendi ushanguichi, narachu yachai ushanguichi? 
¿Cunangaman shinlli shungurachu canguichi? 
18Ñavita charishpapash, ¿nachu ricunguichi? Rinrita charishpapash, ¿nachu 
uyanguichi? ¿Nachu yaringuichi? 
19Picha tandata chaupishpaca, picha huaranga runacuna micuchunmi 
cararcani. Chai puchushcataca, ¿mashna canasta jundatata 
tandachircanguichi?— nijurcami. Shina nijpica: —Chunga ishcai canasta 
jundatami tandachircanchi— ninajurcami. 

20Jesusca cashnatapashmi nirca: —Canchis tandata chaupishpami, chuscu 
huaranga gentecuna micuchun cararcani. Chai puchushcataca, ¿mashna 
canasta jundatata tandachircanguichi?— nircami. Shina nijpimi: —Canchis 
canasta jundatami tandachircanchi— ninajurca. 
21Shina nijpimi: —¿Chashna cajpitachu nara ali yachai ushanguichi?— 
nishpami Jesusca, paipaj yachajujcunataca tapurca. 

Betsaida pueblopimi, shuj ñausa runaguta alichishca 

22Chai jipami, Betsaida shuti puebloman Jesusca chayagrirca. Chaipica, shuj 
ñausa runaguta apamushpami, maquihuan tacarichun Jesustaca mañanajurca. 
23Shina mañajpimi, chai ñausa runagutaca, maquimanda aisashpa, chai uchilla 
llactamanda shuj ladoman pusharca. Shina pushashpami Jesusca, chai ñausa 
runagupaj ishcandi ñavipi t'ucata churashpa, umapi maquita churashpa: —
¿Imagutapash ricui ushanguichu?— nishpa tapurca. 
24Shina nijpimi, chai ñausa runagu ricushpaca: —Quirucunashna 
purinajujtami, gentecunataca ricuni— nijurca. 
25Shina nijpimi Jesusca, chai runapaj ñavi jahuapi cutin maquita churarca. 
Shina churajpi ali tucushpaca, ñavi pactashcacaman aligutapacha tucuita 
ricurcallami. 
26Shina alichishpaca: —Cai uchilla llactapica, ama yaicunguichu. Pimambash, 
ama chaipica villanguichu— nishpami Jesusca, chai runataca huasiman 
cacharca. 

Pedroca, Quishpichij Cristomi cangui nishcami 
(Mat. 16:13-20; Luc. 9:18-21) 

27Chai jipami, Cesarea Filipo shuti pueblo ladolla uchilla llactacunaman 
Jesusca, paipaj yachajujcunandi rijurca. Ña chaupi ñanda rijushpami: —
Gentecunaca ñucataca, ¿maijan yashpashi ricuhuan?— nishpa, paipaj 
yachajujcunataca tapurca. 
28Shina nijpimi paicunaca, cashna nishpa tigrachinajurca: —Huaquingunaca, 
Bautizaj Juanmi canga ninajunmi. Huaquingunaca, Profeta Eliasmi canga 

ninajunmi. Shujcunaca, Profeta puramanda maijambashmi canga ninajunmi— 
ninajurcami. 
29Shina ninajujpimi: —¿Cangunaca, cutin maijan nihuanguichita?— nishpa, 
Jesusca tapurca. Shina tapujpimi: —Canga, Quishpichij Cristomi cangui— 
nishpa, Pedroca tigrachirca. 
30Shina nijpimi, Jesusca: —Ñuca maijan cajtapash, pimambash na villanachu 
canguichi— nijurca. 

Jesusca, pai huañunatami villashca 
(Mat. 16:21-28; Luc. 9:22-27) 

31Shina nishpallami Jesusca, paipaj yachajujcunaman cashna nishpa yachachi 
callarirca: —Runa Aichayu tucushca ñucaca, ninanda llaquichi tucunapachami 
cani. Mandaj rucucunapash, curacunata mandajcunapash, mandashca shimita 
yachachijcunapash, ñucataca na ricunayachishpa huañuchijpi 
huañunapachami cani. Shina huañushpapash, quimsa punllahuanga 
causarishallami— nijurcami. 
32Chaitaca, paipaj yachajujcuna aligutapacha yachachunmi villajurca. Shina 
nijpimi Jesustaca, paitalla shujman pushashpa, Pedroca ninanda jarcashpa 
rimajurca. 
33Ashtahuangarin Jesusca, paipaj yachajujcunata tigrarishpa ricushpami, 
Pedrotaca ninanda jarcashpa rimashpa cashna nirca: —¡Ñuca ñaupajmanda 
anchuri, Satanás! Canga, Taita Dios imata pactachigrijujtaca na yachanguichu. 
Ashtahuangarin gentecuna imata yarijujtallami nijuhuangui— nircami. 
34Shina nishpallami Jesusca, paipaj yachajujcunatapash, caishuj 
gentecunatapash cayashpa cashna nijurca: —Maijan cashpapash ñucata 
catingapaj munashpaca, paipaj causaita na llaquishpa, paipaj cruzta 
aparinshna ñucata catihuachun. 
35Maijan cashpapash paipaj causaitalla quishpichingapaj munashpaca, 
chingaitami chinganga. Ashtahuangarin ñucata catijushcamanda, ali villaita 
villajushcamanda huañuchi tucushpaca, quishpiringapachami. 

36Shuj runa cai pachapi ima tiajta tucuita japishpapash, paipaj alma chingaita 
chingagrishpaca, ¿ima alita canga? 
37Chashna chingashpaca, paipaj almamandaca runaca, ¿imatashi cui ushanga? 
38Cazarashca jahua shujcunahuan causanshna juchayu cai gentecunapi 
ñucamandapash, ñuca villashca shimicunatapash villanata pinganayachijpica, 
Runa Aichayu tucushca ñucapashmi, jucha illaj angelcunahuan, ñuca Taita 
punchapamba tiajunshna shamushpa, paitaca pingaichisha— nijurcami. 

Marcos 9 

1Jesusca, cashnatapash nircarami: —Na llullashpami, cangunataca cashna nini: 
Taita Dios ninan ushaihuan mandajujtami ricunguichi. Chaitaca, caipi 
shayanajuj puramanda huaquingunaca, nara huañushpallatami ricunguichi— 
nircami. 

Jesusca, punchapamba tucushpami ricurishca 
(Mat. 17:14-21; Luc. 9:37-43) 

2Shina villajushpami, sucta punlla jipaca Pedrotapash, Jacobotapash, 
Juandapash, paicunatalla pushashpa Jesusca urcuman rirca. Paicunapaj 
ñaupajpimi, punchapamba tucushpa Jesusca ricurirca. 
3Pai churajushcapash, yura yura rasushna punchapamba tucushpami ricurirca. 
Cai pachapica, pipash na chashna yuraj yurajtaca tajshai ushanllu. 
4Shinallata Eliaspash, Moisespash Jesushuan parlanajujtami, paipaj 
yachajujcunaca ricurca. 
5Shina ricushpami Pedroca, Jesusta cashna nirca: —Ñucanchica, alipajmari 
shamupashcanchi, Yachachij. Cunanga, quimsa chugllagutami rurapashun 
ninchi. Shujtaca canman, shujtaca Moisesman, shujtaca Eliasmanmi 
ruragrinchi— nircami. 
6Chai quimsa yachajujcunaca, ninanda manllarishpa ricunajushpami, Pedroca 
paillata imata nijushcatapash na yachai usharca. 

7Shina nijujpillatami, fuyu llandushpa paicunataca, ñapash quilparca. Chai 
fuyu ucumandaca, cashna rimajmi uyarirca: —Caimi, ñuca juyashca Churigu. 
Paitami uyana canguichi— nircami. 
8Shina nishca jipami, chai yachajujcunaca muyundi ricunajurca. Shina 
ricushpaca pipash illajpi, Jesuslla paicunahuan shayajushcatami ricunajurca. 
9Chai urcumanda urai shamunajushpami Jesusca, chai quimsa 
yachajujcunataca cashna nirca: —Canguna ricushcataca, pimambash na 
villanachu canguichi. Runa Aichayu tucushca ñucami, huañuchi tucushpapash, 
huañushcacunapaj chaupimanda causarina cani. Chai jipaca, canguna 
ricushcataca villanguichilla— nircami. 
10Shina nishcata cazushpami, pimambash na villanajurca. Ashtahuangarin 
paicunapura parlarishpami: —‘Huañuchi tucushpapash causarishami’ 
nishpaca, ¿imamandashi shina nijun?— ninajurca. 
11Shina ninajushpami: —Mandashca shimita yachachijcunaca, ¿imashpata: 
‘Eliasrami punda shamunga’ ninajun?— nishpa, Jesustaca tapunajurca. 
12Shina tapujpimi Jesusca, cashna nishpa tigrachirca: —Na llullashpami nini: 
Elías ñaupashpa shamushpami, tucui imagutapash alichijunga. Runa Aichayu 
tucushca ñucata ninanda na ricunayachishpa llaquichinamandaca, ¿imashnata 
escribishca tiajun? 
13Ashtahuangarin canguna yachachunmi, cashna villani: Eliasca ñami 
shamurca. Paitaca, escribishcapi nijunshnallatami, paicuna tucui ima 
munashcata ruranajurca— nijurcami. 

Aya jundashca huambratami, Jesusca alichishca 
(Mat. 17:14-21; Luc. 9:37-43) 

14Jesusca, paita shuyanajuj yachajujcunapajman chayamushpami, ashtaca 
gentecuna paicunataca chaupipi churashca shayanajujta ricurca. Chai 
yachajujcunahuanga, mandashca shimita yachachijcunapash fiñanajushpa 
rimarinajujtami ricurca. 

15Chai tucuilla gentecunaca, Jesús shamujujta ricushpami, manllarishpa 
tuparingapaj calpanajurca. Paita tuparishpaca, alillachu shamujupangui 
ninajurcami. 
16Chai jipami: —¿Imatata chaicunahuanga nirinajunguichi?— nishpa Jesusca, 
paipaj yachajujcunata tapurca. 
17Shina tapujpimi, chai gentecunamanda shuj runaca, Jesustaca cashna nijurca: 
—Yachachij, ñuca churigutami upayachij aya jundashca cajpi, cambajman 
apamuparcani. 
18Chai ayami, maipi cashpapash juizuta tucuchishpa alpapi urmachin. 
Quirutapash canirishpami, babasta shimiman shitapan. Shina cashpami, 
ashtahuan tulluyashpa catijupan. Ayata llujchipaichi nishpami, cambaj 
yachajujcunaman mingajuparcani. Ashtahuangarin paicunaca, na llujchi 
usharcachu— nijurcami. 
19Shina nijpimi Jesusca, paicunata cashna nirca: —¡Ñucata napacha ali crij 
miraicunalla. ¿Ima horascamanda cangunahuanga, cashna cashayari? ¿Ima 
horascamanda cangunahuanga llaquirijushallayari? Chai huambragutaca, 
caiman apamugrichi— nircami. 
20Shina apamujpi chai aya, Jesusta ricushpaca, chai huambrataca alpapi 
urmachishpami, ninanda chujchuchirca. Chai huambraca, shimipash 
babasapami caiman chaiman shitarijurca. 
21Shina sirijujpimi, chai huambrapaj taitataca: —¿Ñachu unaita cashna 
causajun?— nishpa, Jesusca tapurca. Shina tapujpimi chai taitaca, cashna 
nijurca: —Huahuamandapachami cashna causajupan. 
22Ayaca, huañuchingapaj munashpami ninacunapi, yacucunapi cutin cutin 
shitajunlla. Can imashnallapash alichi ushashpaca, ñucanchita llaquishpa 
ayudahuayari— nijurcami. 
23Shina nijpimi Jesusca, cashna nirca: —Can ali crijpica, ali tucungallami. 
Maijambash ali crijpaca, imatapash rurai ushanallami— nircami. 

24Shina nijpimi chai huambrapaj taitaca, cashna nishpa caparirca: —Ari, 
crinipachami. Ashtahuan tucui shunguhuambacha cringapaj ayudahuai— 
nircami. 
25Jesusca, ashtaca gentecuna jundamujta ricushpami, mapata rurachij ayataca 
ninanda rimashpa cashna nirca: —Cai huambrata upayachishpa, rinripash ama 
uyachun charij aya, candaca llujshi ninimi. Cutinga, na tigrashpa yaicunguichu 
ninimi— nircami. 
26Shina nijpimi, chai huambrataca ninanda caparichishpa, ninanda 
chujchuchishpa ayaca llujshirca. Shina llujshijpimi, chai huambraguca 
huañushcashna sirijurca. Chashna sirijujta ashtaca gentecuna ricushpaca: —
Huañushcamari— ninajurcami. 
27Chashna ninajujpipash chai huambragutaca, maquimanda aisashpami 
Jesusca jatarichirca. Shina jatarichijpica, aliguta shayarircallami. 
28Chai jipami Jesusca, shuj huasiman yaicurca. Chaipimi: —¿Imashpata 
ñucanchica, chai ayataca na llujchi usharcanchi?— nishpa, paipaj 
yachajujcunaca tapunajurca. 
29Shina tapunajujpimi Jesusca, cashna tigrachirca: —Na micushpa ninanda 
Diosta mañashpallami, chashna ayataca llujchi ushana— nircami. 

Jesusca, cutinmi pai huañunata villajushca 
(Mat. 17:22-23; Luc. 9:43-45) 

30Chaimanda llujshishpaca, Galilea llactatami yalinajurca. Chaita yalijujtaca, 
pipash ama yachachunmi Jesusca munarca. 
31Jesusca, paipaj yachajujcunaman yachachishpandi rijushpami, cashna nirca: 
—Runa Aichayu tucushca ñucataca, runacunapaj maquipi japichihuangami. 
Paicunami ñucataca huañuchihuanga. Huañuchijpipash, quimsa punllahuanga 
causarishallami— nircami. 
32Ashtahuangarin imamanda chashna yachachijujtapash, paipaj 
yachajujcunaca na ali yachai usharcachu. Na yachai ushashpa manllashpami, 
na tapui ushanajurca. 

¿Maijanshi ashtahuan yali ali canchi? ninajushcami 
(Mat. 18:1-5; Luc. 9:46-48) 

33Jesusca, Capernaum shuti puebloman chayashpami, huasiman chayarca. 
Chai huasipi cashpami: —Cangunaca, ¿imatata ñandaca parlashpandi 
catimurcanguichi?— nishpami Jesusca, paipaj yachajujcunata tapurca. 
34Ashtahuangarin paicunaca: “¿Maijanshi ashtahuan yali ali canchi?” 
nishpandi, ñanda shamunajushca cashpami, upalla uyanajurca. 
35Shinamandami Jesusca tiarishpa, paipaj chunga ishcai yachajujcunata 
cayashpa cashna nirca: —Maijambash punda cangapaj munashpaca, 
tucuicunapaj jipa tucushpa tucuillapaj servij cachun— nircami. 
36Shina nijushpami, shuj huahuata paicunapaj chaupiman churamurca. Chai 
huahuata marcashpami, Jesusca paicunata cashna nirca: 
37—Maijambash ñuca shutipi, shuj huahuaguta cai huahuatashna 
chasquishpaca, ñucatami chasquin. Shina chasquishpaca, na ñucatalla 
chasquinllu. Ashtahuangarin ñucata cachamuj Taitatapashmi chasquin— 
nircami. 

Ñucanchita na fiñajca, ñucanchi purami nishcami 
(Luc. 9:38-40) 

38Shina nijujpimi Juanga, cashna nishpa tigrachirca: —Yachachij. Cambaj 
shutipi rimashpami, shuj runaca ayacunata gentecunamanda llujchijurca. 
Paica, ñucanchihuanga na cumba tucushpa, canda catijunllu. Shinata 
ricushpami, ama chashna ruraichu nishpa jarcarcanchi— nircami. 
39Shina nijpimi Jesusca, cashna nirca: —Na jarcashpa saquinallami canguichi. 
Maijan runapash, ñuca shutipi rimashpa, pipash na rurai ushanallata rurashca 
jipaca, ñucata nalicachishpaca napacha rimai ushangachu. 
40Maijambash ñucanchita na fiñashpa purijushpaca, ñucanchi purallatami. 
41Canguna Cristopaj cajpimi, maijan cashpapash shuj pilchi yacugutallapash 
ñuca shutipi caranga. Na llullashpami, cangunataca cashna nini: Cangunaman 

chashna carajcunaca, Dios carajpi paicuna japinataca napacha 
chingachingachu. 

Juchapi urmachinaca, jatun llaquimi 
(Mat. 18:6-9; Luc. 17:1-2) 

42Maijambash cai uchillagucunashna ñucata crishpa catinajujta nitijachinshna 
pandachij runataca, molino jatun rumita cungapi huatashpa, mama cuchapi 
shitashpachari ashtahuan ali canman. 
43Cambaj maqui imatapash nalita rurachingapaj munajpica, muchunguilla. 
Chashna shujlla maquihuan causaita causangapaj rinami, cambaca ashtahuan 
ali. Ashtahuangarin pipash na huañuchi ushanalla ucu pacha ninapi ishcandi 
maquihuan rupangapaj rinaca, napacha alichu. 
44Ucu pachapica, jurucunapash na huañunllu, ninapash rupaita rupajunllami. 
45Shinallata cambaj chaqui, nalita rurachun pushajujpica, chaquitapash 
muchunguilla. Chashna shujlla chaquihuan causaita causangapaj rinami, 
cambaca ashtahuan ali. Ashtahuangarin pipash na huañuchi ushanalla ucu 
pacha ninapi ishcandi chaquihuan rupangapaj shitai tucunaca, napacha alichu. 
46Ucu pachapica, jurucunapash na huañunllu, ninapash rupaita rupajunllami. 
47Shinallata cambaj ñavi, imatapash nalita rurachingapaj munajpica, 
surcushpa shitangui. Taita Dios mandajuj llactaguman, shujlla ñavihuan 
yaicunami, cambaca ashtahuan ali. Ashtahuangarin ishcandi ñavihuan, ucu 
pachaman shitai tucunaca, napacha alichu. 
48Ucu pachapica, jurucunapash na huañunllu, ninapash rupaita rupajunllami. 
49Ninahuanmi, tucuicuna cachihuan javi tucushcashna canga. Diosman 
animalta carashpa huañuchishpa, cachihuan javishcashnami canga. 
50Cachica aligumi. Ashtahuangarin cachi amindayajpica, ¿imahuanshi 
mishquiyachi ushanguichiman? Cachigushnami, cangunallata aligutapacha 
causana canguichi. Caishuj chaishuj na fiñanajushpa, aligutapachami causana 
canguichi— nijurcami. 

Marcos 10 

Cazarashpaca napacha jichunachu nishpami, Jesusca yachachishca 
(Mat. 19:1-12; Luc. 16:18) 

1Capernaum pueblomanda llujshishpaca, Jordán yacuta chimbashpami, Judea 
llactaman Jesusca chayagrirca. Paipajman ashtaca gentecuna shamujpimi 
Jesusca, pai yachachishpa purinshnallata cutin yachachijurca. 
2Shina yachachijujpimi fariseocuna shamushpa, Jesusta cashna ninajurca: —
Maijan runapash, paipaj huarmita jichushpaca, ¿ñucanchita mandashca 
shimipi nijunshna alichu canga?— ninajurcami. Paicunaca, imata 
tigrachijpipash juchachingapajmi, chashna tapunajurca. 
3Shina tapujpimi: —Cangunata Moisés mandashca shimipica, ¿imatata 
nijun?— nishpa, Jesusca tapurca. 
4Shina tapujpimi fariseocunaca, cashna nirca: —Moisesca, huarmita jichushpa 
saquina cartata cushpaca, jichunallami nishcami carca— ninajurcami. 
5Shina nijpimi Jesusca, paicunataca cashna nirca: —Canguna shinlli 
shungucuna cajpimi, chashna jichunallami nishpa Moisesca mandarca. 
6Ashtahuangarin Taita Diosca, tucuita rurai callarishpaca, jaritapash, 
huarmitapashmi rurarca. 
7Shinamandami jarica, taitata mamata saquishpa, paipaj huarmihuan 
causangapaj tandanajunga. 
8Shina tandanajushpami, ishcai cashpapash, shujlla aicha tucushpa 
causanajunga. Chashna cashpami, ashtahuanga na ishcai cashpa, shujlla 
tucushpa causanajun. 
9Chashna cashpami, Taita Dios tandachishcataca, maijan runapash na 
shicanyachi ushan— nircami. 
10Paipaj yachajujcunaca Jesushuan, huasi ucupi tianajushpami, pai imata 
yachachishcataca cutin yachachihuai ninajurca. 

11Shina nijpimi Jesusca, paicunata cashna nijurca: —Maijan runapash, paipaj 
huarmita jichushpa shujhuan cazarashpaca, huainayashpami causajun. 
12Shinallata maijan huarmipash, paipaj cusata jichushpa shujhuan 
cazarashpaca, huainayashpallatami causajun— nijurcami. 

Huahuacunatami Jesusca bendiciashca 
(Mat. 19:13-15; Luc. 18:15-17) 

13Chai jipami, huahuacunapaj uma jahuapi maquita churachun nishpa, 
Jesuspajman apamunajurca. Ashtahuangarin huahuacunata apamujcunataca, 
paipaj yachajujcunaca jarcashpami rimanajurca. 
14Chashna rimanajujta ricushpami, Jesusca fiñarishpa, paipaj yachajujcunata 
cashna nirca: —Huahuacuna ñucapajman shamunajujtaca, na jarcashpa 
saquinallami canguichi. Taita Dios mandajuj llactaguca, cai huahuacunashna 
shamujcunapajllami. 
15Na llullashpami, cangunataca cashna nini: Taita Dios mandajuj llactagupi 
causangapaca, cai huahuacunashnami munanana canguichi. Na chashna 
munashpaca, Dios mandajuj llactaguman yaicuitaca na ushangachu— nircami. 
16Shina nishpallami Jesusca, huahuacunata marcashpa, paicunapaj uma 
jahuapi maquita churashpa bendiciajurca. 

Shuj ninan charij, chairalla viñai runamandami villajun 
(Mat. 19:16-30; Luc. 18:18-30) 

17Chaimanda llujshishpa ñanda rijujpimi, shuj runaca calpamushpa, Jesuspaj 
ñaupajpi cungurirca. Shina cungurishpaca: —Causaita causagrinata ñuca 
charingapaca, ¿imatata rurana capani, aliguta Yachachij?— nishpami tapurca. 
18Shina tapujpimi Jesusca, chai runata cashna nirca: —¿Imashpata ñucataca, 
aliguta yachachij cangui nihuangui? Pipash alica, na tianllu. Taita Diosllami, 
alica tian. 
19Dios mandashca shimicunapi cashna nijujtaca, canllata yachanguimi. 
‘Cazarashca jahua ama shujhuan causanguichu, ama pitapash 
huañuchinguichu, ama shuhuanguichu, shujcunatapash ama chashnapachami 

nishpa juchachishpa villanguichu, ama umachinguichu, cambaj taitata 
mamatapash alicachingui’ nijunmi— nircami. 
20Shina nijpimi, chai runaca cashna nirca: —Mandashca shimipi chashna 
nijujtaca, huahuamandapachami tucuillata pactachijupani, Yachachij— 
nircami. 
21Shina nijpimi, chai runataca ninanda llaquishpa ricushpa Jesusca, cashna 
nirca: —Cashnata pactachinarami cangui. Cunanga, can imata charishcatapash 
tucuillata jatushpa, chai culquitaca imagutapash na charijcunaman caragri. 
Chashna carashpaca, jahua pachapimi charij cangui. Cruzta aparinshna ñucata 
catingapaj tigramugrilla— nircami. 
22Jesús chashna nijpica, chai runaca ninan charij cashcamandaca, ninanda 
llaquirishpa rircallami. 
23Shina rijpimi Jesusca, muyundita chai gentecunata ricujurca. Shina 
ricujushpami, paipaj yachajujcunaman cashna nijurca: —¡Ninan charijcunaca, 
Taita Dios mandajuj llactagupi causangapaca, napacha ucha yaicui 
ushangachu!— nijurcami. 
24Chai shimicunata nijpimi paipaj yachajujcunaca, ninanda manllarirca. 
Ashtahuangarin Jesusca, paicunataca cashnatapashmi nirca: —Ñuca 
huahuacunalla. Imata ninanda charishpapash, chaitalla yariashpa 
causajcunapaca, Taita Dios mandajuj llactaguman yaicungapaca, ninan 
shinllipachami. 
25Dios mandajuj llactaguman shuj charij runa yaicungapaj randica, camello 
nishca animalrapashmi, shuj auja utujutaca fangalla yaliman— nircami. 
26Shina nijpicarin paipaj yachajujcunaca, ashtahuan manllarishpami, 
paicunapura cashna ninajurca: —Shinaca, ¿pita quishpiri ushangayari?— 
ninajurcami. 

27Shina ninajujpimi Jesusca, paicunata ricushpa cashna nirca: —
Gentecunapaca napacha ushanallachu. Ashtahuangarin Taita Diospaca, na 
chashnachu. Taita Diospaca, imata ruraitapash ushanallami— nircami. 
28Shina nijpimi Pedroca, cashna nirca: —Ricui, ñucanchica imaguta 
charishcatapash tucuita saquishpamari, candaca catinajunchi— nircami. 
29Shina nijpimi Jesusca, cashna nijurca: —Na llullashpami, cangunataca 
cashna nini: Ñucatapash, ali villaitapash catijushpami, huasita, huauquicunata, 
panicunata, taitata, mamata, huahuacunata, alpacunata maijan cashpapash 
saquinga. 
30Chashna tucuita saquishpa, ñucata catijushcamanda llaquichi tucushpapash, 
huasicunata, huauquicunata, panicunata, mamacunata, huahuacunata, 
alpacunata saquishca cashpapash, cai pachapica patsajcaman yalitami japinga. 
Jipa causaipicarin, causaita causagrinatami japinga. 
31Ashtahuangarin ashtacacuna pundapi churai tucushpa causajcunaca, 
huashamanmi churai tucunajunga. Shinallata huashaman churai tucushpa 
causajcunaca, pundapimi churai tucunajunga— nijurcami. 

Jesusca, pai huañunatami cutin villashca 
(Mat. 20:17-19; Luc. 18:31-34) 

32Jesusca, Jerusalenman vichai rijushpami, paipaj yachajujcunataca 
catichishpa, ñanda rijurca. Paicunaca, manllarishca cashpami, ninanda 
manllashpa rinajurca. Shinamandami Jesusca, paipaj chunga ishcai 
yachajujcunatalla, ashaguta ladoman pusharca. Paicunamanmi, gentecuna 
paita imata ruranatapash, cashna nishpa villajurca: 
33—Ricuichi, Jerusalenmanmi rinajunchi. Chaipimi, Runa Aichayu tucushca 
ñucataca, curacunata mandajcunapajman, mandashca shimita 
yachachijcunapajman japishpa apahuanga. Paicunami, ñucataca 
huañunapachami cangui nishpa, na Israel runacunaman japishpa cuhuanga. 

34Paicunami, ñucataca asishpa ricushpa, astishpa, t'ucashpa churanga. Chai 
jipami huañuchihuanga. Huañuchijpipash, quimsa punllahuanga 
causarishallami— nijurcami. 

Santiagopash, Juanbash mañashcatami villajun 
(Mat. 20:20-28) 

35Chai jipami, Zebedeopaj churicunaca Jacobondi, Juandi, Jesuspajman 
quimirirca. Paicunaca: —Yachachij, ñucanchi mañashcaguta, ¿nacha 
uyahuanguiman?— ninajurcami. 
36Shina nijpimi: —Cangunaca, ¿imagutata rurachun munanguichi?— nishpa, 
Jesusca tapujurca. 
37Shina tapujpimi, paicunaca cashna nijurca: —Can punchapambagu 
tiarishpaca, ¿nacha ñucanchitaca, shujtaca ali ladoman, shujtaca lluqui 
ladoman tiachinguiman?— ninajurcami. 
38Shina nijpimi Jesusca, cashna nirca: —Na yachaimandami, chashna 
mañahuanguichi. ¿Cangunaca, ñuca ufiana vasomanda ufiai ushanachu 
canguichi? Na cashpaca, ¿ñuca bautizarinashna bautizari ushanachu 
canguichi?— nircami. 
39Shina nijpimi, paicunaca: —Ari, ushapashunllami— ninajurca. Shina nijpimi 
Jesusca, cashna nirca: —Ñuca ufiana vasomanda ufianguichipachami. Ñuca 
bautizarinashna bautizaritapash ushanguichimi. 
40Shina rurajpipash ali ladopi, lluqui ladopi tiarichunga, na ñuca cunachu cani. 
Ashtahuangarin maijanda tiachingapajpash, ñuca Taitami ña alichishcalla 
charijun— nircami. 
41Chai ishcai purahuanlla Jesús parlanajujta uyashpami, caishuj chungapura 
yachajujcunaca Jacobotapash, Juandapash ninanda fiñarca. 
42Ashtahuangarin Jesusca, paicunata cayashpami cashna nijurca: —
Llactacunata jatun mandajcunami, shuj llactapi causajcunataca ninanda 
mandashpa charin. Shinallata mandaj puracunapash, ashtahuan mandai 

ushajllami, caishujcunatapash mandashpa charin. Chaitaca, cangunallata 
yachanguichimi. 
43Ashtahuangarin canguna purapica, na chashna cangachu. Canguna purapi 
maijambash mandaj tucungapaj munashpaca, cangunata servishpa causachun 
ninimi. 
44Canguna purapi maijambash ashtahuan punda mandangapaj munashpaca, 
tucuicunata servishpa causachun ninimi. 
45Runa Aichayu tucushca ñucapash, ñucata servihuaichi ningapaca, na 
shamurcanichu. Ashtahuangarin shujcunata servishpa, ashtacacunata ñuca 
huañushpa quishpichingapajmi shamurcani— nijurcami. 

Bartimeo shuti ñausa runagutami alichishca 
(Mat. 20:29-34; Luc. 18:35-43) 

46Chai jipami Jesusca, paipaj yachajujcunandi, ashtaca ashtaca gentecunandi, 
Jericó shuti puebloman shamunajurca. Jericó pueblomanda llujshishpa 
rinajujpimi, shuj ñausa runaguca, culquita mañashpa ñan ladopi tiajushca 
carca. Chai runaca, Timeo shuti runapaj churi Bartimeo shutimi carca. 
47Paica: “Nazaret pueblomanda Jesusmi shamujun” nijta uyashpami: —¡Ñaupa 
taita Davidpaj Churi Jesús, ñucataca llaquihuayari!— nishpa, capari callarirca. 
48Shina caparijujpimi upallayachun, ashtacacuna jarcanajurca. Shina 
jarcajpipash: —¡Davidpaj Churi, ñucataca llaquihuayari ninimi!— nishpami, 
ashtahuan shinllita caparirca. 
49Shina caparijujpi Jesús shayarishpami, chai runaguta pushamuchun 
mandarca. Shina mandajpi, chai ñausa runaguta pushagrishpaca: —Cunanga 
cushijushpa jatari. Candaca shamuilla ninmari— ninajurcami. 
50Shina nijpica, pai jahualla churajushcatapash shitashpa jatarishpami, chai 
runaguca Jesuspajman chayamurca. 
51Shina shamujpimi: —Canga, ¿imagutata rurachun munangui?— nishpa, 
Jesusca tapurca. Shina tapujpica: —Ñuca ñavigu ricuchun alichihuai, 
Yachachij— nishpami, chai ñausa runaguca mañarca. 

52Shina nijpimi Jesusca, cashna nirca: —Aliguta can crishcamandami, ña 
quishpirishcangui. Cunanga rilla— nircami. Shina nijpimi chai runaguca, 
ñapash ricurca. Shina ricushpaca, Jesusta catishpa chai ñandallata rircallami. 

Marcos 11 

Jesusca, alicachi tucushpami Jerusalenman yaicushca 
(Mat. 21:1-11; Luc. 19:28-40; Juan 12:12-19) 

1Jerusalenman Jesús ña chayajushpaca, Betfagé shuti, Betania shuti 
pueblocunamanmi chayamurca. Chai ñaupajpica, Olivos shuti lomagupashmi 
tian. Chaiman chayajushpami Jesusca, paipaj yachajuj puramanda ishcaita 
cacharca. 
2Paicunataca, cashna nishpami cachajurca: —Chai chimba uchilla llactaguman 
ripaichi. Chaiman chayashpaca, pipash nara tiarishca maltun burroguta, 
huatashca shayajujtami taringuichi. Chai maltun burrogutaca, cacharishpa 
apamupanguichilla. 
3Canguna cacharijujpica: ‘¿Imapajta apanajunguichi?’ ningami. Shina nijpica: 
‘Apunchi Jesús apamugri’ nijpimi, apanajupanchi. Ñapash apamupashunllami 
ninguichi— nishpami cacharca. 
4Paicuna rishpaca, huasi pungu ñambi, shuj maltun burroguta huatashcata 
tarishpami cacharinajurca. 
5Shina cacharijujta ricushpami: —¿Imapajta chai maltun burrotaca, 
cacharishpa apagringuichi?— nishpa, huaquingunaca tapurca. 
6Shina tapujpimi, Jesús mandajpi rishca chai ishcai yachajujcunaca, pai 
mandashcashnallata ninajurca. Shina nijpica, apachun saquircallami. 
7Ña Jesuspajman chai maltun burrohuan chayamushpaca, paicunapaj jahualla 
churajunacunatami, lomopi churanajurca. Shina churajpimi Jesusca, maltun 
burro jahuapi tiarirca. 
8Jesús ña rijujpica, ashtaca gentecunami paicunapaj churajunata ñambi 
mandanajurca. Shinallata huaquingunaca, quiru malquicunata cuchushpami 
ñambi mandanajurca. 

9Chai gentecunaca, Jesusta chaupipi churashpami ñaupatapash, huashatapash 
shamunajurca. Paicunaca, cashna nishpami ninanda caparinajurca: —¡Diosca 
ninanda alicachi tucushca cachun! ¡Jatun Diospaj shutipi shamujujca, 
aligumari cangui ni tucushca cachun! 
10¡Ñucanchipaj ñaupa taita David mandajushca llactagupi mandangapaj 
shamujujca, aligumari cangui ni tucushca cachun! ¡Jahua pachapi tiajuj 
Diosca, ninanda alicachi tucushca cachun!— ninajurcami. 
11Jesusca Jerusalenman yaicushpaca, Diospaj huasimambashmi yaicurca. Chai 
huasitaca, tucui ladotami Jesusca muyundita ricujurca. Shina ricushpami ña 
tutayajujpica, paipaj chunga ishcai yachajujcunandi Betania puebloman rirca. 

Na fucuj jigos yuratami, Jesusca nalicachishca 
(Mat. 21:18-19) 

12Chai cayandi punllami, Betania pueblomanda llujshishpa rijushpa, Jesusca 
ninanda yarjachirca. 
13Shina rijushpaca, shuj jigos yura fangasapa shayajujtami carumanda ricurca. 
Chai yurapica, shujllapash fucushca tiambashchari yashpami, Jesusca 
chayagrirca. Ashtahuangarin chaiman chayashpa ricujpica, ima jigospash illaj, 
fangacunalla jundami cashca carca. Chai punllacunapica, nara jigos fucui 
punllacuna chayashca carcachu. 
14Chashna imapash na fucushcata Jesús ricushpami: —Can na 
fucushcamandaca, ima horapash pipash na ashtahuan micungachu— nirca. 
Chashna nijujtaca, paipaj yachajujcunami uyarca. 

Diospaj huasitaca, mapa illajtami rurashca 
(Mat. 21:12-17; Luc. 19:45-48; Juan 2:13-22) 

15Jerusalenman chayamushpami Jesusca, Diospaj huasiman yaicurca. Chai 
ucumandaca, jatushpa tianajuj runacunatapash, randishpa purijcunatapash, 
llujchishpami calpachirca. Culquicunata randishpa jatushpa tianajushca 
mezacunatapash, palomacunata jatujcuna tianajushca bancocunatapash 
urmachishpami saquirca. 
16Diospaj huasi ucuta imatapash aparishpa yalichumbash, na saquircachu. 

17Jesusca, chai gentecunataca cashna nishpami yachachijurca: —¿Nachu 
escribishcapica: ‘Ñuca huasica, tucui llactacunapi causajcuna ñucata mañana 
huasimi ni tucushcami canga’ nijun? Ashtahuangarin cangunaca, shuhuacuna 
pacajuj utujutashnami, cai huasitaca rurashcanguichi— nircami. 
18Jesús chashna nijujtaca, curacunata mandajcunapash, mandashca shimita 
yachachijcunapashmi uyanajurca. Shina uyashpami paicunaca, imashna 
huañuchinata yarinajurca. Jesús yachachijujtaca, tucui gentecunami 
cushijushpa uyanajurca. Paitara catinata manllashpami, chai runacunaca 
huañuchingapaj munarca. 
19Ña tutayajujpimi Jesusca, paipaj yachajujcunandi, Jerusalén pueblomandaca 
llujshishpa rirca. 

Jesús ninanda nalicachishca jigos yurami chaquishca 
(Mat. 21:19-22) 

20Chai cayandi tutamanda yalinajushpami, jigos yurataca sapimandapacha 
chaquishca shayajujta ricunajurca. 
21Pedroca, chai yurata ricushpami, Jesús ninanda nalicachijushcata yarishpa: 
—Ricui, Yachachij. Can ninanda nalicachishca yuraguca chaquishcamari— 
nirca. 
22Shina nijpimi Jesusca, paicunata cashna nijurca: —Taita Diostaca, tucui 
shunguhuambachami crina canguichi. 
23Na llullashpami, cangunataca cashna nini: Taita Diosta tucui shunguhuan 
crishpa, cai urcuta: ‘Caimanda anchurishpa, mama cuchaman huashajui’ 
nijpica, huashajungallami. Na ishcai shungu tucushpa pai imata nishcapash 
pactanatapacha crijpica, Diosca chashna pactachingami. 
24Shinamandami cangunataca, cashna nini: Diosta tucui shunguhuan crishpa, 
japishapachami yashpa mañajpica, chaica pactangallami. 
25Shinallata Diosta mañajushpaca, canguna maijandapash imamandapash 
fiñashca cashpaca, uchami ali tucuna canguichi. Shina ali tucujpimi, jahua 

pachapi tiajuj cangunapaj Taitaca, canguna rurashca juchacunataca 
anchuchinga. 
26Ashtahuangarin canguna ali tucungapaj na munajpica, jahua pachapi tiajuj 
cangunapaj Taitapash, canguna rurashca juchacunataca na anchuchingachu— 
nijurcami. 

Jesuspaj ushaimandami villajun 
(Mat. 21:23-27; Luc. 20:1-8) 

27Chai jipami, Jerusalenman cutin tigranajurca. Diospaj huasi ucupi Jesús 
purijupimi, curacunata mandajcunapash, mandashca shimita 
yachachijcunapash, mandaj rucucunapash, paipajman ñapash quimirimurca. 
28Paicunaca, cashna nishpami tapunajurca: —¿Pipaj ushaihuanda caicunataca, 
cashna rurajungui? ¿Pita chashna rurachun, candaca mandarca?— 
ninajurcami. 
29Shina nijpimi Jesusca, paicunata cashna nirca: —Ñucapashmi, cangunata 
shujta tapugrini. Ñuca tapujpi canguna tigrachijpica, ñucapash pipaj 
ushaihuan chashna rurajushcata villashallami. 
30Juan bautizachunga, ¿jahua pachamandachu cachamushcanga, na cashpaca 
runacunachu cachamushcanga? Cai ñuca tapushcatapash tigrachihuaichi— 
nircami. 
31Shina tapujpimi, paicunapura cashna nishpa parlarirca: —¿Ima nishunchita? 
‘Juanga, jahua pachamanda cachamujpimi shamurca’ nijpica: ‘¿Imashpata pai 
villashcataca, na crircanguichi?’ ningami. 
32‘Runacuna cachamujpillami shamurca’ nitapash, na ushanchica— 
ninajurcami. “Profeta Juanbachami shamushca” nishpami, tucuilla 
gentecunaca rijsishca carca. Shinamandami manllashpa paicunaca, imatapash 
na ni usharca. 
33Chashna imatapash na ni ushashpami: —Na yachapanchica— nishpa, 
Jesusman tigrachinajurca. Paicuna chashna nijpimi, Jesuspash cashna nirca: —

Ñucapash, maijambaj ushaihuan chashna rurajushcataca, na villashachu— 
nircami. 

Marcos 12 

Alpata trabajaj jatun nali runacunamandami villajun 
(Mat. 21:33-46; Luc. 20:9-19) 

1Chai jipallami Jesusca, chimbapurashpa parlana shimicunahuan cashna 
nijurca: “Shuj runagumi, paipaj alpapi uvascunata tarpurca. Chai tarpushca 
alpataca, muyunditami patata rurashpa jarcarca. Chaipillatami, uvasta cutana 
pushtutapash rurarca. Shinallata shuj jatun torretapashmi rurarca. Shina 
rurashpallami, alpata trabajaj shuj runacunaman chai alpata partido cushpa, 
caru llactaman rirca. 
2Ña fucuna punllacuna pactajpimi, chai alpayu runaca, uvas fucushcaguta 
chaupiguta carai nishpa apamugrichun, alpata trabajaj chai runacunapajman, 
paita servij runaguta cacharca. 
3Ashtahuangarin chai runacunaca, chai servij runagu chayajpica japishpami, 
macashpa imatapash na cushpa tigrachirca. 
4Chashna tigrachijpimi, chai alpayu runaca, cutin shuj servijta cacharca. 
Paitapash rumicunahuan umata faquishpami, ninanda rimashpa pingaichishpa 
tigrachirca. 
5Chashna tigrachijpimi, chai alpayu runaca, cutinllata shuj servijta cacharca. 
Paitacarin huañuchircami. Shina huañuchijpipash, chai alpayu runaca, 
ashtahuan tauca runacunatami cacharca. Paicunatapash, huaquingunataca 
macashpa, huaquingunataca huañuchishpami saquirca. 
6Tucuicunapaj jipaca, chai alpayu runaca, paipaj juyashca shujlla churigutami 
cachangapaj charirca. ‘Ñuca churigutaca, nachari imatapash rurangachu’ 
yashpami, paipaj churigutapacha cachamurca. 
7Ashtahuangarin alpata trabajaj chai runacunaca, pai purami cashna ninajurca: 
‘Paillami, cai alpata japinga. Paita huañuchingapaj shamuichi. Pai huañujpica, 

chai alpaca ñucanchipajmi canga’ ninajurcami. Shina nishpami, paicunapura 
parlarinajurca. 
8Chai churigutacarin japishpa huañuchishpami, uvas chagramandaca 
llujchishpa shitarca. 
9Chashna rurashcamandaca, chai alpayu runaca, ¿imatashi ruranga? Pai 
shamushpaca, chai alpata trabajaj runacunataca huañuchishpami, uvas 
chagratapash shujcunaman cunga. 
10Dios escribichishca Shimipi ima nijujtapash, ¿nachu leyishcanguichi? 
Chaipica, cashnami nijun: ‘Huasichij runacuna na munashpa shitashca 
rumillatami, huasichi callaringapaj, pirca tigranapi churana rumi tucushca. 
11Chaitaca, Jatun Diosmi rurashca. Chaita ricushpaca, ninandami manllarinchi’ 
nijunmi” nijurcami. 
12Cai chimbapurashpa parlashcataca, chai mandajcunata uyachishpami, 
Jesusca parlajurca. Chaita yachashpami paicunaca, Jesusta prezu japingapaj 
munarca. Ashtahuangarin gentecunata manllashpami, na japi ushashpa 
saquishpa rinajurca. 

¿Impuestotaca cunapachachu? nishpami tapushca 
(Mat. 22:15-22; Luc. 20:20-26) 

13Chai jipami, huaquin fariseocunatapash, mandaj Herodespaj 
puracunamandapash Jesuspajman cachamurca. Imata tapujpipash, nalita 
tigrachijpica juchachingapajmi, paicunaca shamurca. 
14Shina shamushpami, cashna ninajurca: —Yachachij, can na llullashpa 
yachachijujtaca yachapanchimi. Canga, pi mandachumbash na 
minishtinguichu. Gentecuna imashna cajtapash na ricujunguichu. 
Ashtahuangarin Taita Dios munashcashna causachunmi, pimambash na 
llullashpa yachachijungui. Cesarman impuestota cunaca, ¿ñucanchita 
mandashca shimipi nijunshna alichu, nachu ali? ¿Cunallachu canchi, nachu 
cuna canchi?— nishpami tapunajurca. 

15Ashtahuangarin shimihuanlla cashna juyailla rimaj tucushpa tapunajujta 
yachashpami, Jesusca cashna nirca: —¿Imashpata cangunaca, imata 
tigrachijpipash juchachingapaj shamunguichi? Chai culquita apamuichi, 
ricusha— nircami. 
16Paicuna culquita cujpi ricushpaca: —¿Pipaj ñavita, pipaj shutita, cai 
culquipica tiajun?— nishpami, Jesusca tapurca. Shina tapujpimi: —
Cesarpajmi— ninajurca. 
17Shina nijpimi Jesusca, paicunata cashna nirca: —Cesarpaj cajpica, 
Cesarmanllatami cuna canguichi. Ashtahuangarin Taita Diospaj cajtaca, Taita 
Diosmanmi cuna canguichi— nircami. Shina nijpica ninandami 
manllarinajurca. 

¿Huañushcacunaca causaringachu? nishpami tapushca 
(Mat. 22:23-33; Luc. 20:27-40) 

18Chai jipami saduceocunaca, Jesuspajman shamurca. Paicunaca: 
“Huañushcacuna na causaringachu” nishpa purijcunami. Paicunami Jesustaca, 
cashna nishpa tapurca: 
19—Yachachij. Ñucanchita mandashpami Moisesca, cashna nishpa escribishca: 
‘Shuj runaca, huahuacunata nara charishpallatami, paipaj huarmitaca 
saquishpa huañunga. Chai huarmitaca, paipaj cati huauqui cazarashpa, punda 
huauquipaj randi huahuacunata charichun’ nishcami. 
20Ñucanchi llactapica, canchis huauqui puracunami tiarca. Punda huauqui 
cazarashpaca, huahuacunata nara charishpallatami, huarmitaca saquishpa 
huañurca. 
21Shinallata chai huarmitaca, cati huauquimi cazararca. Paipash, 
huahuacunata nara charishpallatami huañurca. Chaipaj jipa huauquipash, 
shinallatami huahuacunata nara charishpallata huañurca. 
22Chashnami, canchispura huauquicuna chai huarmitaca, cati cati 
cazaranajurca. Chai huarmitaca, huahuacuna illajta saquishpami tucuilla 
huañurca. Chai jipaca, chai huarmipashmi huañurca. 

23Huañushcacuna causarimui punllapica, ¿maijambajta huarmi canga? Chai 
huarmitaca, chai tucui canchis purami cazararca— nishpami tapunajurca. 
24Shina tapujpimi Jesusca, paicunaman cashna nishpa tigrachirca: —
Cangunaca, ¿nachu Dios escribichishca Shimitapash, pai ninan ushaita 
charijtapash na yachashpa, chashna pandanguichi? 
25Huañushcacunapaj chaupimanda causarishpaca, pipash na cazarangachu. 
Cazaranajunaca, napacha tiangachu. Ashtahuangarin jahua pachapi tiaj 
angelcunashnami canga. 
26Huañushcacuna causarinataca, Taita Diosmi: ‘Ñucami, Abrahambaj, Isaacpaj, 
Jacobopaj Taita Dios cani’ nishpa, zarza nishca yura rupajuj chaupimanda, 
Moisesman villarca. Moisés escribishca libropi chashna nijujtaca, ¿cangunaca 
narachu leyishcanguichi? 
27Taita Diosca, huañushcacunapaj Taita Diosca na canllu. Ashtahuangarin 
causajcunapaj Taita Diosmi. Shina cashcamanda cangunaca, ninandapachami 
pandanajunguichi— nijurcami. 

Ashtahuan yali ali mandashca shimitami villajun 
(Mat. 22:34-40) 

28Imata tapujpipash Jesusca, aligutami tigrachijurca. Chaita uyajushpami, 
mandashca shimita yachachij puramanda shuj runaca, Jesuspajman 
quimirishpa cashna tapurca: —Mandashca shimicunaca, ¿maijanda ashtahuan 
yali ali capan?— nishpami tapurca. 
29Shina tapujpimi Jesusca, cashna nishpa tigrachirca: —Mandashca 
shimicunamanda tucuitapash ashtahuan yali aliguca, cashnami nijun: ‘Uyaichi, 
israelcuna. Jatun Diosca, ñucanchi Taita Diosmi, shujlla Jatun Diosmi tian. 
30Cambaj Jatun Taita Diostaca, tucui shunguhuan, tucui almahuan, tucui 
yuyaihuan, cambaj tucui ushaihuambash juyangui’ nijunmi. Chashna nishpa 
mandashca shimimi, tucuita yali ashtahuan aliguca tiajun. 

31Chaipaj cati mandashca shimipash, chashnallatami nijun: ‘Cambaj cumba 
runagutaca, imashna can juyarinshnallata juyangui’ nijunmi. Cai ishcai 
mandashca shimicunata yali ashtahuan shuj aliguca, na tianllu— nijurcami. 
32Shina nijpimi, mandashca shimita yachachij runaca, cashna nijurca: —Canga, 
aligutami nihuangui, Yachachij. Can nishcashnapachami, Taita Diosca shujlla 
tiapan. Ashtahuan shuj diosca, na tianllu. 
33Taita Diostaca, tucui shunguhuan, tucui yuyaihuan, tucui almahuan, tucui 
ushaihuanmi juyana. Shinallata cumba runagutapash, quiquin 
juyarinshnallatami juyana. Shina causanami, Taita Diosman animalcunata 
cushpa tucuillata rupachishcatapash, imaguta carashcacunatapash ashtahuan 
yali ali capashca— nijurcami. 
34Chai runa alipacha yachajushca cashpa, chashna tigrachijta ricushpami, 
Jesusca cashna nirca: —Canga, Taita Dios mandajujmandaca, na carupi 
causajunguichu— nircami. Chashna nijpimi Jesustaca, pipash na ashtahuan 
tapui usharca. 

Quishpichij Cristoca, ¿pipaj churita canga? 
(Mat. 22:41-46; Luc. 20:41-44) 

35Diospaj huasi ucupi yachachijushpami Jesusca, cashna nirca: —Mandashca 
shimita yachachijcunaca, ¿imashpata: ‘Quishpichij Cristoca, ñaupa taita 
Davidpaj churimi canga’ ninajun? 
36Davidllatami, Diospaj jucha illaj Espíritu yarichijpi cashna nijurca: ‘Jatun 
Diosca, ñucata Mandajtami cashna nirca: Canga, ñuca ali ladoman tiajuilla. 
Canda na ricunayachijcunata can saruchun, cambaj chaquipi ñuca 
churangacaman tiajuilla’ nijurcami. 
37Quishpichij Cristotaca, Davidllata: ‘Jatun Diosmi cangui’ nijujpica, 
¿imashpata Davidpaj churi cangayari?— nijurcami. Shina nijpimi, ashtaca 
gentecuna ashtahuan uyangapaj munanajurca. 

Mandashca shimita yachachijcunatami, Jesusca nalicachishca 
(Mat. 23:1-36; Luc. 11:37-54; 20:45-47) 

38Gentecunata Jesús yachachijushpami, cashna nijurca: —Mandashca shimita 
yachachijcunataca, napacha catinachu canguichi. Paicunaca, chaqui 
pundacaman churajunata churajushpami, cushijushpa purinajun. Paicunaca, 
plazacunapipash, alillachu capangui nijpi purinatami munan. 
39Tandanajuna huasicunapipash, paicunata alicachishpa ricunajuchunmi, 
ñaupajpi tiarinajun. Shinallata boda huasicunapipash, alipilla tiarishpami 
purinajun. 
40Sapalla huarmicunapaj huasicunatapashmi langashna tucuchinajun. Chashna 
rurashpaca, alipi ricuringapaj yashpami, Taita Diostaca unai unaita mañaj 
tucunajun. Paicunaca, chashna cashcamandami, ashtahuan ninanda llaquichi 
tucunajunga— nijurcami. 

Sapalla mamagu imaguta Diosman carashcatami villajun 
(Luc. 21:1-4) 

41Diospaj huasi ucupi culquita carashpa churana cajón chimba purapimi, 
Jesusca tiajurca. Chai cajonbica, mashna culquita gentecuna churajtami 
ricujurca. Charij gentecunaca ashtacacunami, ninanda carashpa churanajurca. 
42Shinallata imagutapash na charij, shuj sapalla mamagu shamushpaca, ishcai 
yura culquigutami churarca. Chai culquiguca, ashtahuan uchilla culquigumi 
carca. 
43Chashna churajta ricushpami Jesusca, paipaj yachajujcunata cayashpa 
cashna nijurca: —Na llullashpami, cangunataca cashna nini: Cai sapalla 
huarmiguca, imagutapash na charij cashpapash, caishuj gentecuna culquita 
carashpa churashcataca yalitami, cajonbica churarca. 
44Caishujcunaca charij cashpapash, puchutallami churanajurca. 
Ashtahuangarin imagutapash na charij cai sapalla huarmiguca, pai micunaguta 
randingapaj charijushca tucuilla culquigutamari carashpa churan— nijurcami. 

Marcos 13 

Diospaj huasita tucuchinatami, Jesusca villashca 
(Mat. 24:1-2; Luc. 21:5-6) 

1Diospaj huasi ucumanda Jesús llujshijujpimi, paipaj yachajuj puramanda 
shujca, cashna nirca: —Yachachij, ricui. Cai huasicunaca, rumicunahuanlla 
rurashcamari— nircami. 
2Shina nijpimi Jesusca, cashna nirca: —¿Cai jatun huasicunatachu 
ricunajunguichi? Caipica, shuj rumillapash na chai jahuan, chai jahuan 
quedangachu. Tucuillami urmachi tucunga— nircami. 

Tucurimui punllapica, ninan llaquicunami tianga 
(Mat. 24:3-28; Luc. 21:7-24; 17:22-24) 

3Shina nishpallami, Diospaj huasi chimba ladopi tiajuj Olivos shuti urcupi 
tiarirca. Chaipimi Pedrohuan, Jacobohuan, Juanhuan, Andreshuan paicunalla, 
Jesustaca cashna nishpa tapunajurca: 
4—¿Ima horata chashna ninan llaquicunaca tianga? ¿Ima llaquita ricushpata, 
can villashcacuna pactajujtaca yachashun? Chaitaca villayari— ninajurcami. 
5Shina nijpimi Jesusca, paicunaman cashna nishpa tigrachirca: —Pipash 
cangunatara umachinman. Aliguta yarishpa causanguichi. 
6Ashtacacunami: ‘Quishpichij Cristomi cani’ nij tucushpa, ñuca shutipi 
shamunga. Paicunaca, ashtaca gentecunatami umachinajunga. 
7Ashtahuangarin jatun macanajuicuna tiajta, ninan macanajuimi shamugrin 
nijta uyashpapash, na musparinachu canguichi. Chashna llaquicunaca 
tianapachami. Chashna cashpapash, tucurimui punllapachaca nara 
chayamungachu. 
8Shuj llactapi causajcunahuan, caishuj llactapi causajcunahuanmi macanajui 
jataringa. Llactata mandaj puracunapash macanajungami. Tauca 
llactacunatami, alpa mama chujchushpa tucuchinga. Ninan yarjaipash, 
ninanda caparinajuipashmi tianga. Chai llaquicunaca, callarillami canga. 
Ashtahuan jatun llaquicunami shamunga. 
9Ashtahuangarin cangunaca, aliguta yarishpa causanguichi. Cangunata 
japishpaca, mandajcunapaj ñaupajmanmi apanajunga. Shinallata tandanajuna 
huasicunapimi astinga. Ñucata catinajushcamandami, llactata mandajcunapaj 

ñaupajman, jatun mandajcunapaj ñaupajman apai tucunguichi. 
Paicunamambash, chashnapachami nishpa villai ushanguichimi. 
10Tucurimui punllacuna nara chayamujpillatami, ali villaitaca tucui 
llactacunapi causajcunaman villanapacha. 
11Mandajcunapaj ñaupajman cangunata apashpa cujpica, imatashi nisha 
yashpa, na manllarinachu canguichi. Chaitaca, yaritallapash na yarinachu 
canguichi. Ashtahuangarin Dios imata yarichishcatami, chaipica rimanguichi. 
Diospaj jucha illaj Espíritu yarichijpimi, na cangunapaj munai rimanguichi. 
12Huauquillatami, paipaj huauquitaca, huañuchijcunaman cunga. Shinallata 
taitallatami, paipaj churitaca huañuchijcunaman cunga. Shinallata 
huahuacunapash, paipaj taitata mamata fiñashpa jatarishpami 
huañuchinajunga. 
13Ñuca shutipi catinajujpimi cangunataca, tucui gentecuna na ricunayachinga. 
Ashtahuangarin tucurimui punllacaman llaquicunata apajcunallami quishpichi 
tucunga. 
14‘Ninanda millanayachi tucushpa tiajujmi, llaquinayaita tucuchijunga’ 
nishpami, Profeta Danielca escribirca. Chashna nishcashna, chaica napash 
tiajuna pushtupimi tiajunga. Chaita ricushpaca, Judea llactapi causajcunaca, 
urcucunapi pacajungapaj richun ninimi. (Cashna villashcata leyijca, aliguta 
yarichun ninimi). 
15Chai punlla chayamujpica, huasi jahuapi tiajujca, huasi ucuman ama 
yaicuchun. Huasi ucumanda imata apangapajpash, ama yaicuchun ninimi. 
16Pambapi purijujpash, paipaj jahualla churajunata apangapaca, ama 
tigrachun ninimi. 
17Chai punllacunapica, vijsayu huarmicunapash, llullu huahuata viñachijuj 
huarmicunapash, ¡aij, imachari tucunga! 
18Chai punllacunaca, ama tamia punlla cachunmi, Taita Diostaca ninanda 
mañariana canguichi. 

19Chai punllacunapica, ninan manllanayai llaquicunami tianga. Cai pachata 
Taita Dios churashca punllamandapacha, cunangaman chashna llaquicunaca, 
na tiarcachu. Jipamambash, chashna llaquicunaca na tiangachu. 
20Llaquichina punllacunata Taita Dios na saquichijpica, shujllapash na 
quishpirinmanllu. Ashtahuangarin pai agllashcacunata juyashpallami Jatun 
Diosca, chai llaqui punllacuna ama unaicaman tiachun ucha saquichishca. 
21Chai punllacunapimi huaquingunaca: ‘Ricuichi, Quishpichij Cristomi caipi’ 
ninajunga. Na cashpaca, huaquingunaca: ‘Ricuichi, chaipimi’ ninajungami. 
Chashna ninajujpipash, napacha crinachu canguichi. 
22Chai punllacunapica: ‘Ñucami, Quishpichij Cristo cani’ nishpa, ‘Ñucami, Dios 
ima nishcata villaj cani’ nishpami, llullashpa villajcuna tianga. Paicunaca, 
pipash na rurai ushashcatami, imatapash manllarinayaita rurashpa 
ricuchinajunga. Chashna rurashpami, Taita Dios agllashcacunatapash pandachi 
ushashpaca, pandachinajunga. 
23Ashtahuangarin cangunaca, aliguta ricushpami causana canguichi. Nara 
chashna tucujpillatami, cunambillata tucuita cangunaman villajuni— 
nijurcami. 

Runa Aichayu Tucushca Jesús tigramunatami villashca 
(Mat. 24:29-35, 42-44; Luc. 21:25-36) 

24Chashna ninan llaqui punllacuna yalishca jipami, indipash yana yana 
tucunga. Lunapash, cai pachataca na punchayachingachu. 
25Luzerocunapash jahuamanda urmamungami. Shinallata ninan ushaihuan 
jahuapi tiajujcunapash, ninandami cuyunga. 
26Chai jipallami, Runa Aichayu tucushca ñucataca, fuyupi shamujujta 
tucuicuna ricunga. Ninan ushaihuan, punchapamba shamujtami ricunga. 
27Shina shamushpami, ñuca angelcunata cachamusha. Paicunami, ñuca 
agllashcacunataca, tucui cai pacha tucuri chuscundi ladomanda 
tandachimunga. 

28Jigos yurahuan chimbapurashpa parlashcatami, aliguta yachajuna canguichi: 
Chai yurapi malquicuna viñashpa, llullu fangacuna jundajta ricushpami, tamia 
pascarina punllacuna chayamujtaca yachanguichi. 
29Chashnallatami chai tucuita ricushpaca, ñuca shamunaca ña pungupi cajta 
yachana canguichi. 
30Na llullashpami, cangunataca cashna nini: Cunan viñaicuna nara 
huañujpillatami, ñuca villajushca shimicunaca pactanga. 
31Jahua pachapash, cai pachapash tucuringami. Ashtahuangarin ñuca rimashca 
shimicunaca, napacha tucuringachu. 
32Ashtahuangarin ima punlla ima horas chashna tucunataca, pipash na 
yachanllu. Jahua pachapi tiaj angelcunapash, na yachanllu. Diospaj Churi 
cashpapash, na yachanichu. Ñuca tigramunataca, ñuca Taitallami yachan. 
33Ricuichi, ima punllacuna chashna tucunata na yachaimandami, na puñushpa 
chapariashpa, Diosta mañashpa causana canguichi. 
34Caru llactaman shuj runa rijushpaca, paita servijcunamanmi huasita 
mingashpa rin. Imata rurachumbash, paicunamanmi saquin. Pungupi 
cuidajtapash, aliguta ricuriapangui nishpami mandan. Shinallatami ñuca 
tigramunapash canga. 
35Huasiyu runa ima horas tigramunata na yachashcamandaca, na puñushpami 
chapariana canguichi. Paica, ña amsayajujpi cashpapash, chaupi tuta 
cashpapash, gallo candai horas cashpapash, indi llujshinallapi cashpapash, 
shamungallami. 
36Cungashcapi shamushpaca, canguna puñunajujta ama japij shamuchunmi, 
chashna shuyana canguichi. 
37‘Na puñushpa chaparaichi’ nishpaca, na cangunatalla ninichu, tucuicunatami 
chashna nijuni— nijurcami. 

Marcos 14 

Jesusta japishpa huañuchingapajmi parlarinajushca 

(Mat. 26:1-5; Luc. 22:1-2; Juan 11:45-53) 

1Pascua fiestapi, levadura illaj tandata micuna punllacuna chayangapaca, 
ishcai punllallami tiarca. Chai punllacunami, curacunata mandajcunapash, 
mandashca shimicunata yachachijcunapash, Jesusta imashnallapash 
umachishpa, japishpa huañuchingapaj parlarinajurca. 
2Paicunaca cashnami ninajurca: —Gentecuna jatarishpa ama 
caparinajuchunga, fiesta punllacunapica na japinachu canchi— ninajurcami. 
Betania pueblopimi, Jesustaca mishquillagu ashnajuj jambihuan talishpa javishca 

(Mat. 26:6-13; Juan 12:1-8) 

3Jesusca, Betania pueblopica, lepra ung:uihuan huañujushca Simonbaj 
huasipimi carca. Chai runapaj huasipi Jesús micujujpimi, shuj huarmica 
mishquillagu ashnajuj nardo nishca jambita, alabastro nishcata rurashca 
uchilla fundugupi apashpa shamurca. Chai jambica, ninan valishca, ashtahuan 
ali jambimi carca. Chai fundugupaj umata faquishpami, Jesuspaj umapi 
talishpa javirca. 
4Chaita ricushpami, chaipi tianajuj puramanda huaquingunaca fiñarishpa, 
cashna ninajurca: —¿Imashpata chai mishquilla ashnajujtaca, chashna yangata 
tucuchijunyari? 
5Chaitaca, quimsa patsaj yali denario nishca culquipaj jatushpami, chai 
culquitaca imagutapash na charijcunaman carashpa ali canman carca— 
nishpami, chai huarmitaca ninanda nalicachinajurca. 
6Ashtahuangarin Jesusca, cashnami nirca: —¿Imashpata cai huarmitaca 
nalicachinguichi? Saquichilla. Ñucapaj ali cachunmi, cashna rurangapaj 
shamushca. 
7Imagutapash na charijcunaca, ima horapash tiangallami. Paicunaman 
carangapaj munashpaca, ima punllapash caranguichillami. Ashtahuangarin 
ñucami cangunahuanga, na unaicaman causana cani. 

8Cai huarmica, ñuca huañushpa pambai tucuna cajpimi, pundata cai 
mishquillagu ashnajujtaca, ñucapi talishpa javingapaj shamushca. Paica, pai 
imata rurai ushashcagutallami rurashca. 
9Na llullashpami, cangunataca cashna nini: Cai ali villaita tucui cai pachapi 
villajushpaca, cai huarmita yarinajuchumbash, pai imaguta rurashcatapashmi 
villanga— nircami. 

Jesustaca, Judas runami japichishallami nishca 
(Mat. 26:14-16; Luc. 22:3-6) 

10Chai jipami, chunga ishcai yachajuj puramanda Judas Iscariote shuti runaca, 
Jesusta japichishallami nishpa parlangapaj curacunata mandajcunapajman 
rirca. 
11Chaita yachashpaca, chai curacunaca cushijushpami, culquita cupashunllami 
ninajurca. Shina nijpimi, imashna japichinata yariaj Judas runaca purijurca. 

Apunchi Jesusca, pai huañunata yarishpa micuchunmi callarichishca 
(Mat. 26:17-29; Luc. 22:7-23; Juan 13:21-30; 1 Cor. 11:23-26) 

12Fiestata rurangapaj callari punllapimi, levadura illaj tandataca micunata 
yachan carca. Shinallata pascua punllapica, ninanda cushijushpa, llamaguta 
huañuchinatami yachan carca. Chai punllapimi: —Pascua punllapi cushijushpa 
can micuchunga, ¿maipita alichigrichun munangui?— nishpa, paipaj 
yachajujcunaca Jesusta tapunajurca. 
13Shina tapujpimi, paipaj yachajuj puramanda ishcai purata Jesusca, cashna 
nishpa cacharca: —Puebloman ripaichi. Chaiman chayashpaca, yacu funduta 
aparishca shuj runagutami tuparinguichi. Chai runagutaca, catishpa 
ringuichilla. 
14Pai maiman yaicujpipash catishpa yaicushpa, huasiyu dueñotaca cashna 
ninguichi: ‘Ñucanchita Yachachijmi: Pascua punllapi cushijushpa micunataca, 
¿maijan ucupita ñuca yachajujcunandi micupashun? nishpa tapuchun 
cachamupan’ ninguichi. 

15Shina nijpimi, chai huasiyu dueñoca, jahua altibajopi ña alichishcalla shuj 
jatun ucuta cangunaman ricuchinga. Chai ucupica, ñucanchi micungapaj 
alichinguichilla— nishpami cacharca. 
16Chai puebloman paipaj ishcai yachajujcuna chayashpaca, Jesús imashna 
nishcashnami tarigrirca. Chai huasi ucupimi, pascua punllapi cushijushpa 
micungapaca alichinajurca. 
17Ña tutayashcapimi Jesusca, paipaj chunga ishcai yachajujcunandi, chai 
huasiman chayamurca. 
18Ña chai huasi ucupi micushpa tianajushpami Jesusca, paipaj 
yachajujcunataca cashna nirca: —Na llullashpami, cangunataca cashna nini: 
Ñucahuan micushpa tianajuj canguna puramanda shujmi, ñucata 
japichigrihuan— nircami. 
19Shina nijpimi paicunaca, ninanda llaquirishpa: —¿Ñucachu candaca 
japichina capani?— nishpa, shuj shuj tapunajurca. 
20Shina tapujpimi Jesusca, paicunata cashna nirca: —Cangunaca, chunga ishcai 
purami ñucahuanga, cai platopillata tandata micunajunguichi. Canguna 
puramanda ñucahuan tandata mutiyachishpa micujujllatami, ñucataca 
japichigrihuan. 
21Escribishcapi nijunshnami, Runa Aichayu tucushca ñucataca 
huañuchinajunga. Runa Aichayu tucushca ñucata japichij runaca ¡aij, imachari 
tucunga! Chai runaca, na huacharishca cashpachari ali canman carca— 
nircami. 
22Ña micunajushpami, Jesusca tandata japishpa, Diosta pashi nirca. Chai 
tandata chaupishpa paicunaman carashpaca: —Japishpa micuichi. Caica ñuca 
cuerpomi— nircami. 
23Shinallata copatapash japishpami, Diosta pashi nirca. Chai copata cujpimi, 
tucuicuna chai copamanda ufianajurca. 

24Jesusca cashnatapashmi nirca: —Caica, ashtaca gentecunata 
quishpichingapaj jicharina ñuca yahuarmi. Caihuanmi Diosca, gentecunahuan 
shuj mushujta ari nishcata pactachigrin. 
25Na llullashpami, cangunataca cashna nini: Cai uvas vinotaca, 
cunanamdapacha cutinga na ufiashachu. Taita Dios mandajuj llactagupimi, 
shuj mushuj vinotaca ufiashun— nircami. 

Pedroca, ñucataca na rijsinichu nihuanguimi nishpami Jesusca villashca 
(Mat. 26:30-35; Luc. 22:31-34; Juan 13:36-38) 

26Paicunaca, candanaguta candashca jipami, Olivos shuti urcuman rinajurca. 
27Shina rinajushpami Jesusca, paipaj yachajujcunata cashna nirca: —Cunan 
tutallatami tucui cangunaca, ñucata na crishpa pandaringuichi. Escribishcapica 
cashnami nijun: ‘Michijtaca chugrichishami. Shinamandami llamacunaca, caita 
chaita calpanga’ nijunmi. 
28Ashtahuangarin ñucaca causarishpami, cangunata ñaupashpa, Galilea 
llactaman risha— nircami. 
29Shina nijpimi Pedroca, cashna nirca: —Caishujcuna canda na crishpa tucuilla 
pandarinajujpipash, ñucaca napacha pandarishachu— nircami. 
30Shina nijpimi Jesusca, cashna nirca: —Na llullashpami, candaca cashna nini: 
Cunan tutallatami, canga gallopash nara ishcaicaman candajpillata, ñucataca 
na rijsinichu nishpa, quimsacaman nigringui— nircami. 
31Shina nijpimi Pedroca, cashna ninanda nirijurca: —Canhuan huañuchi 
tucunapacha cashpapash, na rijsinichutaca, napacha nishachu— nijurcami. 
Caishuj yachajujcunapash, tucuillami chashnallata ninajurca. 

Jesusca, Getsemaní shuti huertapimi Diosta mañajushca 
(Mat. 26:36-46; Luc. 22:39-46) 

32Getsemaní shuti pushtumanmi Jesusca, paipaj yachajujcunandi shamurca. 
Chaiman chayamushpaca: —Diosta ñuca mañagringacaman cangunaca, caipi 
tianajuichilla— nircami. 

33Shina nishpallami Pedrotapash, Jacobotapash, Juandapash, Jesusca 
pushashpa rirca. Ña rinajushpami ninanda llaquirishpa, ninan llaqui tucurca. 
34Shina ninan llaqui cashpami, Jesusca cashna nirca: —Ñuca almapimi, 
huañunashna ninanda llaquirini. Cangunaca, ama puñushpa caipi 
shuyaichilla— nircami. 
35Shina nishpaca ashaguta rishpallami, alpapi cungurishpa, Diostaca cashna 
nishpa mañarca: —Imashnallapash cai llaquicunata na apashpa yalinalla 
cajpica, yalichihuai. 
36Ñucata juyaj Taitalla, cambaca tucuita rurai ushanallami capan. Jayajta 
ufianshna cai llaquita ñuca apanataca jarcahuayari. Shina cashpapash ama 
ñuca munashcata rurapaichu, ashtahuangarin cambaj munaita pactachipai— 
nircami. 
37Chai jipa tigramushpaca, puñunajujtami japij shamurca. Chaimandami 
Pedrotaca, cashna nirca: —Simón, canga puñujushcanguishnaca. 
¿Ashagutallapash nachu rijchariaj tiajuita ushangui? 
38Cangunata imapash nalita rurana munai ama japij shamuchunga, 
rijchariashpa Diosta mañaichi. Cangunapaj espirituca, Diosta mañangapaj 
munanmi. Ashtahuangarin cangunapaj cuerpomi shaijunlla— nircami. 
39Jesusca cutin tigrashpami, pundalla ima nishpa mañashcashnallata 
mañajurca. 
40Mañashpa tigramushpaca, cutin puñunajujtami, paipaj yachajujcunataca 
japij shamurca. Paicunaca, ninan puñuihuan cashpami, ñavita pascaitapash na 
ushanajurca. Chaimandami paicunaca, imata tigrachitapash na ushanajurca. 
41Quimsacaman rishpa tigramushpaca, cashnami nirca: —Cunanga, ña 
puñushpa samaichilla. Ricuichi, Runa Aichayu tucushca ñucami, juchayu 
runacunapaj maquipi churai tucugrini. Ña chaillata puñupaichi. 
42Jatarishpa ucha jacuchi. Ricuichi, ñucata japichij runaca ñami chayamujun— 
nircami. 

Jesusta prezu apashcatami villajun 
(Mat. 26:47-56; Luc. 22:47-53; Juan 18:2-11) 

43Chashna nijujhuanmi Judas runaca, ñapash chayamurca. Paica, chunga 
ishcai yachajuj purami carca. Paihuanga, ashtaca runacunami 
espadacunahuan, caspicunahuan shamurca. Chai runacunaca, curacunata 
mandajcuna, mandashca shimita yachachijcuna, mandaj rucucunapash 
cachamujpimi shamunajurca. 
44Jesusta japichingapaj shamujuj Judasmi, paihuan shamunajuj runacunataca, 
cashna nishpa yachachishcalla carca: —Maijanda ñuca muchajpipash, chaita 
japishpaca, ama cacharishpa prezu apanguichi— nishcami carca. 
45Jesuspajman, Judas runa ña chayamushpaca: —Yachachij, Yachachij— 
nishpami quimirishpa mucharca. 
46Shina nishpa muchajhuanmi Jesustaca, prezu apangapaj ñapash japirca. 
47Shina japijhuanmi, chaipi shayanajuj puramanda shuj runaca, ñapash 
espadata surcushpa, curacunata mandajta servijtaca, rinri muchurijta 
huactarca. 
48Paita japingapaj shamushca runacunataca, Jesusca cashnami nijurca: —
¿Shuhuatashnachu japingapaj cangunaca, espadacunahuan, caspicunahuan 
shamunguichi? 
49Punllandimi Diospaj huasi ucupica, cangunapash ricujta yachachijurcani. 
Chaipi yachachijujpipash, ñucataca na japishpa saquircanguichillami. 
Ashtahuangarin Dios escribichishca Shimipi nijuj pactachunmi, cangunaca 
cashna shamushcanguichi— nijurcami. 
50Chaipimi Jesuspaj yachajujcunaca, paitalla saquishpa, tucuilla pacajushpa 
calpanajurca. 

Shuj chaira viñai huambragupashmi, pacajushpa calpashca 

51Jesusta apanajujpica, shuj chaira viñai huambragupashmi, fachata 
pillurishcalla catishpa rijurca. Chai huambragutapashmi, prezu apangapaj 
japinajurca. 

52Ashtahuangarin chai huambraguca, fachata saquishpami, lluchulla 
pacajushpa calparca. 

Mandaj puracunalla tandanajushcapaj ñaupajmanmi, Jesusta apashca 
(Mat. 26:57-68; Luc. 22:54-55, 63-71; Juan 18:12-14, 19-24) 

53Jesustaca, curacunata mandajpajmanmi apanajurca. Chaimanmi, curacunata 
mandajcuna, mandaj rucucuna, mandashca shimita yachachijcuna tucuilla 
tandanajurca. 
54Jesusta apanajujpica Pedroca, caru carullami curacunata mandajpaj huasi 
ucu patioman yaicurca. Chaiman yaicushpami, huasita cuidajcunahuan ninapi 
cunushpa tiajurca. 
55Chai huasi ucupimi, curacunata mandajcunapash, mandaj puracunalla 
tandanajuj runacunapash tianajurca. Paicunaca, Jesusta huañuchingapaj 
llullashpa villajcunataca, imashna cashcata villapaichi ninajurca. 
Ashtahuangarin imatapash nalita rurashcataca, na tarircachu. 
56Ashtacacunami Jesustaca juchachishpa, imatapash llullashpalla villanajurca. 
Paicunaca, na shuj shimitalla villashpami, maitapash ninajurca. 
57Huaquin runacuna shayarishpaca, Jesusta fiñashpa juchachishpami, cashna 
nishpa llullanajurca: 
58—Ñucanchica, cai runataca cashna nijujtami uyarcanchi: ‘Diosta yaringapaj, 
runacunalla rurashca cai huasitaca urmachishpami, ñucaca shuj huasita 
quimsa punllapi shayachisha. Chaica, na runacuna rurashcachu canga’ nijtami 
uyarcanchi— ninajurcami. 
59Chashna ninajushpapash, na shuj shimilla tucurcachu. 
60Shina ninajujpimi, curacunata mandajpash, tucuicunapaj chaupipi 
shayarishpa, cashna nishpa tapurca: —Chashna ninanda canda 
juchachijpipash, ¿nachu imallatapash tigrachina cangui?— nircami. 
61Shina tapujpipash Jesusca, imatapash na tigrachishpa, upalla 
shayajurcallami. Shina na tigrachijpimi, chai mandajca cutin cashna nishpa 

tapurca: —¿Canllu ninanda alicachi tucujuj Diospaj Churi, Quishpichij Cristo 
cangui?— nircami. 
62Shina nijpimi Jesusca, cashna nirca: —Ari, ñucapachami capani. Runa 
Aichayu tucushca ñucataca, ninan ushaita charij Taita Diospaj ali lado 
maquiman tiajujtami, cangunaca ricuhuanguichi. Jahua pachamanda, fuyupi 
shamujtapashmi ricuhuanguichi— nircami. 
63Shina nijpimi, curacunata mandajca ninanda fiñarishpa, pai churajushcata 
liquishpa, cashna nirca: —¿Shujcuna paimanda villachunga, pitapash 
tapunarachu canchi? 
64Diosta nali shimicunata rimajujtaca, cangunallata ñami uyanguichi. 
Cangunaca, ¿ima ninguichita?— nircami. Shina nijpimi, tucui paicunaca: —
Cai runaca, llaquichi tucushpa huañunapachami— ninajurca. 
65Chashna nishpami huaquingunaca, ñavipi t'ucai callarirca. Paipaj ñavita 
huatashpami: —Pita huactanajunchi, yachai— ninajurca. Chai huasita 
cuidajcunapash, Jesustaca ñavipimi huactanajurca. 

Pedroca, Jesusta na rijsinichu nishcami 
(Mat. 26:69-75; Luc. 22:56-62; Juan 18:15-18, 25-29) 

66Pedroca, ucu patiopimi tiajurca. Chaimanmi, curacunata mandajta servij 
cuitsa puracunamanda, shuj cuitsaca shamurca. 
67Nina ladopi Pedro cunushpa tiajujta, chai cuitsa ricushpa rijsishpami: —
Cambashmari, Nazaret pueblomanda Jesushuan purijurcangui— nirca. 
68Ashtahuangarin paica, na rijsinichu nishpami cashna nirca: —Chai runataca, 
rijsitapash na rijsinichu. Can imata nijujtapash na yachanichu— nircami. Shina 
nishpalla, ñanman llujshina punguman chayajujpimi, galloca candarca. 
69Chai cuitsaca, Pedrota cutin ricujushpallatami: —Cai runaca, Jesusta catij 
purapachamari— nishpa, chaipi cajcunaman villajurca. 
70Ashtahuangarin Pedroca cutinmi: —Napacha rijsinichu— nishpa tigrachirca. 
Chai jipallami, canllapi shayajcunapash Pedrotaca, cutin cashna ninajurca: —

Canga, chai runata catij purapachamari cangui. Galilea llactamanda cashpami, 
chai llacta rimaitapacha rimajungui— ninajurcami. 
71Shina nijpimi Pedroca, cashna nirca: —Chai runataca, rijsitapash na 
rijsinichu. Maijandachari chashna nihuanguichipash— nishpami, 
juramentushpa nalicachishpa rimajurca. 
72Chashna nijhuanmi galloca, cutin candarca. Shinamandami Pedroca, Jesús 
villashca shimicunata yarirca. Jesusca, cashnami nishca carca: “Narapash gallo 
ishcaicaman candajpillatami canga, quimsacaman ñucataca, na rijsinichu 
nihuangui” nishcami carca. Chashna yarishpami Pedroca, ninanda huacai 
callarirca. 

Marcos 15 

Jesustaca, Pilatopaj ñaupajmanmi apanajushca 
(Mat. 27:1-2, 11-14; Luc. 23:1-5; Juan 18:28-38) 

1Narapash ali punllayajllapitami, curacunata mandajcunaca, mandaj 
rucucunandi, mandashca shimita yachachijcunandi, mandaj puracunalla 
tandanajuj runacunandi, yuyaita cungapaj tandanajurca. Chai jipami, 
Jesustaca huatashpa apashpa, mandaj Pilatopaj ñaupajpi saquigrirca. 
2Chaipimi Pilatoca, cashna nishpa tapurca: —¿Canllu Judea llactapi 
causajcunata jatun Mandaj cangui?— nircami. Shina nijpimi, Jesusca: —
Canllata ñamari chashna ningui— nirca. 
3Shina nijpimi curacunata mandajcunaca, Jesusta ninanda juchachinajurca. 
4Chashna juchachijpimi, Pilato cutin tapushpaca: —Ricui, canda cashna 
ninanda juchachijpipash, ¿nachu imatallapash nina cangui?— nircami. 
5Shina nijpipash Jesusca, imatapash na tigrachircachu. Chashna upalla 
uyajujpimi, Pilatoca manllarirca. 

Jesustaca huañuchinapachami ninajushcami 
(Mat. 27:15-31; Luc. 23:13-25; Juan 18:38—19:16) 

6Pascua fiesta punllapica, prezu tiajuj runacunamanda maijanda cashpapash 
cacharipai nishpa mañajpica, cacharinllami carca. 

7Barrabás shuti runaca, macanajungapaj callarichishpami, genteta 
huañuchishca carca. Shina cashpami paipaj cumbacunandi, prezuna huasipi 
tiajurca. 
8Chashna cacharijlla cajpimi, ashtaca gentecuna Pilatopajman shamushpa, 
cashna mañai callarirca: —Canga, cashna fiesta chayamujpica, shuj prezutami 
cacharinata yachangui. Cunan huatapash, shuj runata cacharipai ninchimi— 
ninajurcami. 
9Shina nijpimi chai gentecunataca, Pilatoca: —¿Judea llactapi causajcunata 
jatun Mandajtachu cacharipai nishpa mañanguichi?— nishpami tapurca. 
10Curacunata mandajcunaca, Jesustaca ninanda na ricunayachinamandalla, 
paipaj ñaupajman apamushcatami, Pilatoca yacharca. 
11Ashtahuangarin: “Jesuspaj randica, Barrabás runata cacharipai” nishpa 
caparinajuchunmi, curacunata mandajcunaca gentecunata yachachinajurca. 
12Gentecunataca, Pilatoca: —Judea llactapi causajcunata jatun Mandajmi 
nishpa, canguna ninajushca runataca, ¿imatata rurachun munanguichi?— 
nishpami, cutin tapurca. 
13Shina nijpimi: —¡Chai runataca, chacatashpa huañuchilla!— nishpa, 
gentecunaca caparinajurca. 
14Chashna caparinajujpimi: —Cai runaca, ¿imatata nalitaca rurashcayari?— 
nishpa, Pilatoca tapurca. Shina tapujpicarin: —¡Chai runataca chacatailla!— 
nishpami, ashtahuan ninanda caparinajurca. 
15Shina caparinajujpimi Pilatoca, gentecunata cushichingapaj munashpa, 
Barrabás shuti runatara cacharirca. Ashtahuangarin Jesustaca, ninanda 
astichishpami, chacatangapaj apachun, soldadocunaman curca. 
16Shina cujpimi soldadocunaca, Pilato mandashpa tiajuj huasi canlla patioman 
Jesusta llujchirca. Chashna llujchishpaca, tucuilla soldadocuna 
tandanajuchunmi cayarca. 

17Paicunaca, morado fachata fachalichishpami, cashacunata pillushpa Jesuspaj 
umapica churachirca. 
18Chashna churachishpami: —¡Judea llactapi causajcunata jatun Mandaj, 
canga juyaillagumari ricujungui!— nishpa, capari callarinajurca. 
19Shina caparishpami Jesustaca, caspihuan umapi huactashpa, t'ucashpa 
churanajurca. Shinallata paipaj ñaupajpi cungurishpami, mañaj tucunajurca. 
20Chashna na cazushpa asishca jipami, morado fachataca llujchishpa, paipaj 
churajunatallata churachirca. Chashna rurashpami Jesustaca, chacatangapaj 
llujchinajurca. 

Jesustaca chacatashcatami villajun 
(Mat. 27:32-56; Luc. 23:26-49; Juan 19:17-30) 

21Jesusman cruzta apachishpa rinajushpami, pambamanda tigramujuj shuj 
runata, cruzta apachun mandarca. Chai runamanmi, cruztaca apachinajurca. 
Paica, Cirene shuti pueblomanda Simón shuti runami carca. Paica, Alejandro 
shuti, Rufo shuti runacunapaj taitami carca. 
22Gólgota shuti lomamanmi, Jesustaca apashpa rinajurca. Gólgota nishpaca: 
“Uma Tullu” nishpami shina nijun. 
23Chai lomaman chayashpami, mirra nishcahuan chapushca vinotaca, 
Jesusman ufiachun cunajurca. Ashtahuangarin Jesusca, na ufiarcachu. 
24Jesusta cruzpi chacatashpaca, paicuna purapi ima urmajpipash, Jesuspaj 
churajunata chaupirishpa apangapajmi, suerteta ruranajurca. 
25Tutamanda ña iscun horas cajpimi, Jesustaca chacatanajurca. 
26Imamanda chacatashcatapash, tablapi escribishcatami churanajurca. Chai 
tablapimi: “CAICA, JUDEA LLACTAPI CAUSAJCUNATA JATUN MANDAJMI” 
nijurca. 
27Paipaj ladopica, ishcai shuhua runacunatapashmi, shujtaca ali ladoman, 
shujtaca lluqui ladoman churashpa chacatanajurca. 

28Chashna chacatajpimi: “Nalita rurajcunahuanmi, tandachi tucunga” nishpa, 
Dios escribichishca Shimipi nijushca pactarca. 
29Cruzpi Jesús chacatariajuj ladota yalinajujcunaca, umata cuyuchishpami 
nalicachishpa, cashna rimanajurca: —¡Jajai! Canga: ‘Diospaj huasita 
urmachishpapash, quimsa punllapilla shayachishallami’ nircanguica. 
30Can ama huañungapaca, cruz jahuamanda uriajushpa, canllata 
quishpiriyari— ninajurcami. 
31Shinallatami curacunata mandajcunapash, mandashca shimita 
yachachijcunapash, Jesustaca na cazushpa asishpa, paicunapura cashna nishpa 
rimarinajurca: —Shujcunataca quishpichircallami. Paillata quishpiritaca, na 
ushashcami huarcuriajun. 
32Israelcunata jatun Mandaj, Quishpichij Cristo cashpaca, cunanllata cruz 
jahuamanda uriajumui. Chashna ricushpaca, crishunchimi— ninajurcami. 
Jesushuan chacatariajuj runacunapash, chashnallatami paitaca nalicachishpa 
rimanajurca. 
33Chaupi punllamandaca, chishi ña quimsa horascamanmi, tucui cai pachaca, 
yana yana tucurca. 
34Ña quimsa horas tucujhuanmi: “Eloi, Eloi, ¿lama sabactani?” nishpa Jesusca, 
ninanda caparirca. Cai shimicunaca: “Ñuca Taita Dios, ñuca Taita Dios, 
¿imashpata ñucatalla saquihuangui?” nijunmi. 
35Chashna caparijta uyashpaca, huaquin chaipi shayanajujcunaca: —Ricuichi, 
profeta Eliastami cayajun— ninajurcami. 
36Jesús chashna caparijujhuanmi, shuj runaca calpashpa, jayaj vinopi 
esponjata mutiyachirca. Chaitaca, caspi pundapi churashpami, Jesús 
chupachun shimipi churarca. Shina rurashpaca: —Elías paita uriajuchingapaj 
shamunllu, imami ricushunchi— nijurcami. 
37Ashtahuangarin Jesusca, ninanda caparishpaca huañurcallami. 

38Jesús huañujhuanga, Diospaj huasi ucupi huarcushca tiajuj jatun fachami, 
jahuamanda uraiman llujshijta chaupipi liquirirca. 
39Jesús chacatariajuj cruz ñaupajpica, patsaj soldadota mandajmi shayajurca. 
Paimi, Jesús imashna caparishpa huañujtapash ricujurca. Shina ricushpami: —
Cai runaguca, Taita Diospaj Churipachamari cashca— nijurca. 
40Shinallata huaquin huarmicunapash, Jesustaca carumandallami ricunajurca. 
Chai huarmicunahuanga, Magdala shuti pueblomanda Mariapash, jipa 
Jacobopaj, Josepaj mama Mariapash, Salomé shuti huarmipashmi chaipi 
shayanajurca. 
41Chai huarmicunami, Galilea llactapi Jesús purijujpica, ayudashpa 
purinajurca. Chai huarmicunahuanga, ashtahuan shuj huarmicunapashmi, 
Jerusalenman Jesús shamujujpica, catishpa shamunajurca. 

Jesusta pambashcatami villajun 
(Mat. 27:57-61; Luc. 23:50-56; Juan 19:38-42) 

42Ña tutayashcapimi cayandipaca, samana punlla cajpi, imacunatapash 
tucuillata alichinajurca. Ña chishashcami carca. 
43Shina cajpimi Arimatea shuti pueblomanda Joseca, Pilatopajman rirca. Paica, 
mandaj puracunalla tandanajujpura cashpa, ninanda alicachi tucushcami 
carca. Shinallata Taita Dios mandana punllacuna chayamunatapash, 
cushijushpami shuyajurca. Shina cashpami Pilatota na manllashpa, Jesuspaj 
cuerpoguta mañangapaj yaicurca. 
44Jesusca, ñami huañurca nijpimi, shinaca ñachari huañurca yashpa, Pilatoca 
manllarirca. Shinamandami, patsaj soldadocunata mandajta cayachun 
cachashpa tapurca. 
45Patsaj soldadocunata mandajpash: “Ari, ñami huañurca” nishpa villajpimi, 
Jesuspaj cuerpogutaca José pambachun saquirca. 
46Shina saquijpimi Joseca, jatun fachata randirca. Jesús huañushcaguta cruz 
jahuamanda uriajuchishpami, chai fachahuan pilluchirca. Shina 

pilluchishpami, jatun jacapi utujushca utujupica churarca. Shina churashpami, 
shuj jatun rumitapash suchuchishpalla, chai utuju punguta jarcarca. 
47Magdala shuti pueblomanda Mariandi, Josepaj mama Mariandimi, maijan 
utujupi Jesusta churajtapash ricunajurca. 

Marcos 16 

Jesús causarishcatami villajun 
(Mat. 28:1-10; Luc. 24:1-12; Juan 20:1-10) 

1Samana punlla ña yalijpimi, mishquillagu ashnajuj jambicunata randingapaj, 
Magdala shuti pueblomanda Mariandi, Josepaj mama Mariandi, Salomé shuti 
huarmindi rinajurca. Paicunaca, Jesuspaj cuerpogupi talishpa javingapajmi 
randinajurca. 
2Indi ña llujshishca domingo tutamandatami chai huarmicunaca, Jesusta 
pambashca utujuman chayanajurca. 
3Paicunaca: —Utuju punguta quilpashca rumitaca, ¿pita ladoman 
suchuchinga?— nishpandimi rinajurca. 
4Ashtahuangarin paicuna chayashpa ricujpica, utuju punguta quilpashca 
rumitaca suchuchishcatami ricunajurca. Chai rumica, jatumbachami carca. 
5Chai utuju ucuman yaicushpaca, ali ladoman shuj huambragu tiajujtami 
ricunajurca. Chai huambraguca jatun, yuraj churajunata churajushcami carca. 
Paita ricushpaca, ninandami manllarinajurca. 
6Ashtahuangarin chai huambraguca, paicunataca cashnami nirca: —Na 
manllarinachu canguichi. Cangunaca, chacatai tucushpa huañushca, Nazaret 
pueblomanda Jesustami mascaj shamushcanguichi. Paica causarircami. Paita 
maipi churashca pushtuta ricuichi, illanmi. 
7Cunanga, paipaj yachajujcunamambash, Pedromambash ucha villagrichi. Pai 
villashcashnami, Galilea llactaman cangunata ñaupashpa rijun. Chaipimi 
ricunguichi— nircami. 

8Shina nijpimi chai huarmicunaca, utujumandaca llujshishpa, manllaihuan 
chujchushpandi calpanajurca. Shina ninanda manllarishpami, pihuambash na 
rimashpa upalla rinajurca. 

Magdala shuti pueblomanda Mariamanmi, Jesús ricurishca 
(Juan 20:11-18) 

9Domingo tutamandata nara ali punllayajpillata, causarishca jipami Jesusca, 
Magdala shuti pueblomanda Mariamanra punda ricurirca. Chai 
Mariamandami, canchis ayacunata Jesusca llujchishca carca. 
10Chai huarmimi, Jesusta cumbashpa purishcacuna yachachun, paicunaman 
villagrirca. Paicunaca huacashpa, llaqui llaquimi tianajurca. 
11Paicunaca, Jesús causarishcata chai huarmi ricushcata villajujtaca, na 
crinajurcachu. 

Jesusca, paipaj ishcai yachajujcunamanmi ricurishca 
(Luc. 24:13-35) 

12Ashtahuangarin chai jipami, shuj tucushpa paipaj yachajuj, ishcai 
puramanlla ñanda pambaman rinajujpi Jesusca ricurirca. 
13Shina ricurijpimi, caishujcunaman villangapaj tigranajurca. Paicuna 
villajpipash, na crinajurcachu. 

Villagringuichi nishpami Jesusca, paipaj yachajujcunata mingashca 
(Mat. 28:16-16-20; Luc. 24:36-49; Juan 20:19-23) 

14Ña puchucaipica, mezapi micushpa tianajujpimi, chunga shuj 
yachajujcunaman Jesusca ricurirca. Shina ricurishpaca, causarishcata 
ricujcuna villajujpipash, na crishpa shinlli shungucuna tucushcamandami, 
shinllita rimajurca. 
15Shinallata paicunataca, cashnatapashmi nijurca: “Richi, tucui cai pachapi 
causajcunaman cai ali villaita villagrichi. 
16Canguna villajpi crishpa bautizai tucushpaca, quishpichi tucungami. 
Ashtahuangarin na crishpaca, ninanda llaquichi tucungapachami. 
17Ñucata crijcunataca, imatapash juyaillata rurashpa ricuchishcacunaca, 
paicunahuanmi puringa: Ñuca shutipi rimashpami, ayacunataca 

gentecunamanda llujchinajunga. Shinallata mushuj rimaicunatami 
rimanajunga. 
18Culebracunata maquihuan japishpapash, na imapash tucungachu. Venenota 
ufiashpapash, na imapash tucungachu. Huañujujcunapaj jahuapi maquita 
churajpipash, ali tucunajungami” nijurcami. 

Jahua pachaman Jesús rishcatami villajun 
(Luc. 24:50-53) 

19Chashna villashca jipami, Apunchi Jesusca jahua pachaman apai tucurca. 
Chaipimi, Taita Diospaj ali ladopi tiarirca. 
20Chai yachajujcuna llujshishpa rishpaca, tucui llactacunapimi villanajurca. 
Paicuna villanajuchunga, Apunchi Jesús shinllitapacha ayudajpimi, juyailla 
ricuchinacunata ruranajurca. Shina cachun. 

Lucas 

Lucas 1 

Cai librotaca, Teófilo shuti runamanmi escribishca 

1Ñucanchi purapi, ima juyailla rurashcacunata, chashnapacha cajta 
yachashcatami, taucacuna aligutapacha callarimanda escribishpa churangapaj 
callarishca. 
2Paicunapaj ñavihuan callarimanda imata rurajta ricushcacunami, chaitallata 
ñucanchiman yachachinajurca. Paicunaca Diospaj Shimita villashpami, 
Diospajta ruranajurca. 
3Ñuca escribingapajpash ali cana cajpimi, callarimanda imata rurashcacunata 
manñamandapacha aliguta tapushpa purijurcani. Chaicunatami, aligutapacha 
churashpa, alicachi tucushca quiquin Teofiloman escribishpa cachamuni. 
4Canman chaicunata alipacha yachachishca cajpipash, chai yachashcacunaca 
chashnapacha cajta ashtahuan aliguta yachachunmi escribini. 

Bautizaj Juan huacharinatami, ángel villashca 

5Judea llactata jatun mandaj Herodes mandajui punllacunapimi, Zacarías shuti 
cura causajurca. Paica, ñaupa Abías shuti cura purami carca. Zacariaspaj 
huarmica, Elisabet shutimi carca. Paica, ñaupa Aarón shuti curapaj mirai 
purami carca. 
6Paicunaca, cusandi huarmindimi, Taita Diospaj ñaupajpica imatapash 
cashcatapacha rurashpa causajcuna carca. Jatun Dios rurachun 
mandashcacunatapash, tucuita pactachijcuna cajpimi paicunataca, pipash na 
juchachi ushan carca. 
7Elizabetca, huahuaguta na tarij huarmimi carca. Chashnami paicunaca, 
huahua illaj ishcandi rucuyanajurca. 
8Zacarías cura puracunaca, Taita Diospaj ñaupajpi paipajta rurana punllapimi, 
cashna tucurca: 



2909 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

9Imata ruranata ñucapaca urman nishpami, suerteta ruranata curacunaca 
yacharca. Chashna ruranajujpimi Zacariaspaca, Jatun Diospaj huasi ucuman 
yaicushpa, altarpi inciensota cushnichina urmarca. 
10Inciensota cushnichijujpica, tucuilla gentecunami Diosta canllapi 
mañanajurca. 
11Chaipica, Jatun Dios cachamushca shuj angelmi, inciensota cushnichina altar 
ali ladoman ñapash shayarishpa, Zacariasman ricurirca. 
12Chai angelta Zacarías ricushpaca, ninandami manllarishpa musparirca. 
13Shina manllarijujpimi angelca, cashna nirca: —Zacarías, ama manllarichu. 
Can mañashcataca, Taita Diosca uyashcami. Shinamandami, cambaj huarmi 
Elisabetca, shuj jari huahuaguta ungunga. Chai huahuagutaca, Juandami 
shutichingui. 
14Chai huahuaguhuanga, ninandapachami cushijungui. Chai huahuagu 
huacharishcamandaca, ashtacacunami ninanda cushijunajunga. 
15Paimanmi Taita Diosca, ninan ushaita caranga. Paica, vinotapash, 
sidratapash na ufiangachu. Paica, mamapaj vijsapi cajpillata, Diospaj jucha 
illaj Espíritu jundami canga. 
16Shina cashpami ashtaca israelcunata, paicunata Mandaj Taita Diospajman 
tigrarichun yachachijunga. 
17Taita Diosca, paipaj Espiritutapash, paipaj ushaitapash Eliasman 
carashcashnami, Juanmambash caranga. Shina cashpami Jatun Diospaj punda 
shamushpa, taitacunapaj shungutaca huahuacunata juyachun alichinga. 
Shinallata na cazujcunatapash, imatapash cashcatapacha rurajcunashna 
aligutapacha yarishpa purichunmi yachachijunga. Chashna rurashpami, 
Quishpichij shamujpica, alipacha chasquinalla shuyanajuchun, gentecunataca 
alichijunga— nijurcami. 

18Shina nijpimi Zacariasca, angelta cashna nishpa tapurca: —Can villajushca 
pactanataca, ¿imata ricushpata yachapasha? Ñucapash rucumari cani, ñuca 
huarmigupash ña payagumari— nircami. 
19Shina nijpi ángel tigrachishpaca, cashnami nirca: —Ñucami, Taita Diospaj 
ñaupajpi shayaj Gabriel cani. Paimi, canman cai ali mushuj villanacunata 
villachun cachamuhuarca. 
20Paillatami, pai munashca punllapi pactachimunga. Ñuca villajpi can na 
crishcamandami, canga huahua huacharingacaman, na rimai ushashpa upa 
tucugringui— nircami. 
21Zacariasta canllapi shuyanajuj gentecunaca: —¿Imashpata Diospaj huasi 
ucumandaca, na ucha llujshimun?— nishpami manllarinajurca. 
22Diospaj huasi ucumanda llujshimushpa, na rimai ushajpica, ucupimi imapash 
muscuipishna ricurishcanga ninajurcami. Chashna upa cashpami, maquihuan 
ricuchishpalla villajurca. 
23Diospajta rurana punllacuna tucurijpica, Zacariasca huasiman tigrarcallami. 
24Chai punllacunapaj jipami, paipaj huarmi Elisabetca, vijsayu tucurca. Chai 
huarmica, maimambash na llujshishpa, picha quillacaman huasi ucupilla 
tiajushpami, cashna nijurca: 
25—Pipash ama ashtahuan nalicachishpa ricuhuachunmi, Jatun Diosca 
cunambira llaquishpa, chashna carahuashca— nijurcami. 

Jesús huacharimunatami, ángel villashca 

26Sucta quillapimi ángel Gabrieltaca, Galilea llactapi tiaj Nazaret shuti 
puebloman, Taita Diosca cachamurca. 
27Chai angelmi, jarihuan nara tacarishca María shuti cuitsaguman villangapaj 
shamurca. Chai cuitsaguca, ñaupa taita Davidpaj mirai José shuti runahuanmi, 
cazarangapaj ari nirishcalla carca. 

28María tiajuj huasi ucuman yaicushpaca, angelca cashnami nirca: —¡Diosmi 
candaca ninanda juyajun, cushijui! Jatun Diosca canhuanmi. Canga, huarmi 
puracunapica, bendiciai tucushcami cangui— nircami. 
29Ashtahuangarin Mariaca, angelta ricushpaca chashna nijpimi: “¿Imashpashi 
cashna nihuan?” yashpa, ninanda manllarirca. 
30Shinamandami angelca, cashna nirca: —María, ama manllarichu. Canga, 
Taita Diospaj ñaupajpica alimi ricurishcangui. 
31Cunanga, vijsayu tucushpami, shuj jari huahuaguta ungugringui. Chai 
huahuagutaca, JESÚS shutita shutichingui. 
32Paica, ninan ushaita charijmi canga. Paitaca: ‘Jahua pachapi causajuj Diospaj 
Churimi cangui’ ninajungami. Mandaj Taita Diosca paimanmi, paipaj ñaupa 
taita David mandashpa tiajushcataca cunga. 
33Paimi, Jacobopaj mirai israelcunataca, causaita causaicaman mandajunga. 
Pai mandanaca, napacha tucuringachu— nijurcami. 
34Shina nijpimi angeltaca, Mariaca cashna nirca: —¿Imashnata chashnaca 
cangayari? Nara cusayu canica— nircami. 
35Shina nijpimi ángel tigrachishpaca, Mariataca cashna nirca: —Diospaj jucha 
illaj Espíritu cambajman cachamunga. Jahua pachapi causajuj Diospaj ninan 
ushaihuanmi candaca, fuyushna llandunga. Shinamandami, Jucha Illaj 
Huahuaguta ungungui. Paitaca: ‘Taita Diospaj Churimi cangui’ ninajungami. 
36Ricui, cambaj familiapura Elisabetpash, paica paya cashpapash, jari 
huahuagutami ña sucta quillata vijsayu tucushca. Paitaca: ‘Huahuata na 
tarinata yachaj huarmimi’ ninajunmi carca. 
37Taita Diospaca, imata na rurai ushanllapash na tianllu— nijurcami. 
38Shina nijpimi Mariaca, cashna nirca: —Ricui, Jatun Diosta servijca, caipimi 
capani. Can villashcashna, Diosca ñucaman carahuachun— nircami. Shina 
nijpimi angelca, paipaj ñaupajmanda anchurishpa rirca. 

Elisabet huarmiguta ricungapaj, María rishcatami villajun 

39Chai punllacunallatami, Judá llacta urcupi tiaj puebloman Mariaca rijurca. 
40Chai puebloman chayashpaca, Zacariaspaj huasiman yaicushpami, Elisabet 
huarmigutaca: “¿Alillachu tiajupangui?” nirca. 
41Elisabet huarmiguta María alillachu tiajupangui nijhuanmi, Elisabetpaj vijsa 
ucupi huahuaguca cuyurirca. Elisabetca, Diospaj jucha illaj Espíritu 
jundashcami carca. 
42Shina cashpami Mariataca shinllita rimashpa, cashna nijurca: —Candaca, 
tucui huarmicunatapash yalitami, Diosca bendiciashca. Paillatami, cambaj 
vijsa ucupi huahuagutapash bendiciashca. 
43Canga, ñucata Mandajpaj mamami capangui. ¿Imashpata ñucatara 
ricungapaj shamuhuangui? 
44Can alillachu tiajupangui nijhuanmi, ñuca vijsa ucupi huahuaguca, 
cushijushpa cuyurirca. 
45Canman villachun Jatun Dios cachamushcataca, pactachinapacha cashcata 
crishpami, ninanda cushijungui— nijurcami. 
46Shina nijpimi Mariaca, cashna nijurca: “Ñucaca tucui almahuanmi, Jatun 
Diostaca ninanda jatunyachijuni. 
47Ñuca espiritupash, ñucata Quishpichij Taita Dioshuanmi ninanda cushijun. 
48Diosta servij ñuca na valigutaca, ninandami llaquihuashca. 
Cunanmandapachami ñucataca, tucui jipa miraicunapash alicachi tucushcami 
ninajuhuanga. 
49Tucui Ushaita Charij Diosmi, ñucapi tucuita cashna juyailla rurahuashca. 
Paipaj shutica, jucha illajmi. 
50Paita manllajcunapaca, pai llaquinaca mirai miraicunacamanmi. 
51Diosca, paipaj ninan ushaihuanmi juyailla rurashca. Shungupi jatun tucushpa 
jariyajcunataca, maitapashmi cachashca. 

52Ninan ushaita charijcunataca, paicuna mandashpa tiajujmandapash 
anchuchishpami, na jariyashpa causajcunatara jatumbi churashca. 
53Ninanda yarjachishpa purijcunamambash, imagutapash llashajtami carashca. 
Ashtahuangarin ninan charijcunataca, imapash illajtami cachashca. 
54Paita servij israelcunatami, paicunata llaquij cashcata yarishpa ayudarca. 
55Shina llaquinatami, ñucanchi ñaupa taita Abrahamman, paipaj 
miraicunamambash, causaita causaicaman yarijushallami nishpa villajurca” 
nijurcami. 
56Mariaca, quimsa quillatashnami, Elisabetpaj huasipi causajushpa, paipaj 
huasiman cutin tigrarca. 

Bautizaj Juan huacharishcatami villajun 

57Ña unguna punlla pactajpimi Elisabetca, shuj jari huahuaguta ungurca. 
58Taita Diosca paita jatunyachishpa, ninanda llaquishpa carashcata 
yachashpami, ladolla causajcunapash, familiacunapash, Elisabethuan ninanda 
cushijunajurca. 
59Ña pusaj punlla tucujpimi, cashna tucurca: Huahuaguta circuncisión nishcata 
rurangapajmi apanajurca. Shina apashpami: —Cai huahuagutaca, paipaj 
taitatashna Zacariasta shutichishun— ninajurca. 
60Shina ninajujpimi, mamaca: —Na chashnaca shutichinachu, Juandami 
shutichina capan— nirca. 
61Shina nijpimi paicunaca, cashna ninajurca: —¿Imashpata Juan shutitara 
munangui? Cambaj familia purapica, shujllapash chashna shutihuanga na 
tianllu— ninajurcami. 
62Paicunaca maquihuan ricuchishpami: —Cambaj huahuagutaca, ¿ima 
shutitata shutichishun?— nishpa, taitataca tapunajurca. 
63Shina tapujpimi, tablaguta mañashpa: “Cai huahuaguca, Juan shutimi capan” 
nishpa, paipaj taitaca escribishpa ricuchirca. Chaita ricushpaca, tucuillami 
ninanda manllarirca. 

64Shina rurashpallami Zacariasca, cutin rimai ushashpa, Taita Diostaca 
ninanda alicachijurca. 
65Paipaj ladolla causajcunapash, tucuillami ninandapacha manllarinajurca. 
Chashna tucushcataca, Judea llactapi tiaj tucuilla urcucunapi 
causajcunapashmi, chai tucuita ninanda parlanajurca. 
66Shina tucushcata uyashpaca: —Chai huahuagu viñashpaca, ¿imashi 
tucunga?— nishpami, na cungashpa tucuicuna tapurinajurca. Jatun Diosca 
paipaj ushaihuanmi, chai huahuagutaca cuidajurca. 

Dios ima nishcatami, Zacarías villashca 

67Juanbaj taita Zacariasca, Diospaj jucha illaj Espíritu junda cashpami, Dios 
ima nishcata cashna nishpa villajurca: 
68“Ñucanchi israelcunata Mandaj Taita Diostaca, aligumi cangui nishunchi. 
Paimi, pai agllashca gentecunata ricungapaj shamushpa quishpichishca. 
69Ninan ushaita charij Quishpichijtaca, paita servij Davidpaj mirai puratami, 
ñucanchipajman cachamushca. 
70Paipajlla causanajushpa, pai ima nishcata villajcunahuan ñaupamandallata 
imashna villachishcashnallatami cachamushca. 
71Ñucanchita fiñajcunamanda ñucanchita millanayachi tucui runacunapaj 
maquimandapashmi quishpichishca. 
72Ñucanchi ñaupa taitacunata llaquishpa, paillata ari nishcata na cungashpa 
pactachingapajmi quishpichishca. 
73Ñucanchi ñaupa taita Abrahamman carashapachami nishpa 
juramentushpaca, cunambi ñucanchiman carangapajmi, cashna nishca: 
74‘Ñucanchita fiñajcunapaj maquimandaca quishpichishami. Shinamandami 
ñucataca, na manllashpa servinguichi. 
75Ñucanchi huañuna punlla chayangacamanmi, imatapash cashcatapacha 
rurashpa, ñucapaj ñaupajpica ñucapajlla aliguta causashpa, ñucataca 
servinguichi’ nishcami. 

76Can huahuaguca: ‘Jahua pachapi causajuj Dios ima nishcata villajmi’ nijpimi 
puringui. Canmi, Jatun Dios cachamujpi shamushpa purichunga, ñanda 
alichishpa ñaupajungui. 
77Shina ñaupashpaca: ‘Diosmi, pai agllashcacunapaj juchacunata anchuchishpa 
quishpichinga’ nishpami villajungui. 
78Ñucanchi Taita Diosca, ninandapacha llaquishpami, indi punchapamba 
llujshimunshna, jahua pachamanda ñucanchita ricungapaj shamushca. 
79Huañunata manllashpa, yana yanapishna causajcunata, michashna 
punchayachingapajmi, paica shamushca. Casilla ali causaita ñucanchi 
charichumbash, chai ñanda purichun ricuchingapajmi, paica shamushca” 
nijurcami. 
80Chai huahuaguca, Diosmanda aliguta yachajushpami viñajurca. 
Israelcunaman villangapaj llujshina punlla chayangacamanmi, jichushca 
pambacunapi paica causajurca. 

Lucas 2 

Jesús huacharishcatami villajun 
(Mat. 1:18-25) 

1Chai punllacunapimi, cashna tucurca: Augusto Cesar shuti jatun mandajca, 
tucui gentecuna paicunapaj shuticunata churachinajuchun nishpami, shuj 
mandashcata churashpa villachijurca. 
2Siria llactata, Cirenio shuti runa mandajujpimi, mashna gentecuna tiajta 
yachangapaj cuentachishpa punda callarirca. 
3Tucui gentecunami, shuticunata churachingapaca, paicunapaj llactacunaman 
rinajurca. 
4Shinamandami Joseca, Galilea llactapi tiaj Nazaret pueblomanda llujshishpa, 
Judea llactapi tiaj Belén puebloman rijurca. Chai pueblopimi, jatun mandaj 
Davidca huacharishca carca. Davidpaj familiamanda mirai cashpami, Joseca 
chaiman rina tucurca. 

5Chai pueblopi shutita churachingapajmi Joseca, paihuan cazarana Mariandi 
rinajurca. María huarmiguca, vijsayu ungunallami carca. 
6Paicuna chaipi cajpimi, cashna tucurca: Chaipimi, unguna punlla pactarca. 
7Paicuna mingarina huasipica junda junda cajpimi, animalcuna shayaj ucupi 
paipaj punda jari huahuagutaca ungurca. Chaipi ungushpami, animalcuna 
micuchun churana jahuapi, huahuaguta maitushpa sirichirca. 

Michij runacunamanmi angelcuna villashca 

8Chai muyundi llactapimi, llamacunata michij runacuna paicunapaj 
llamacunata cuidana horaspi cati cati cuidashpa pacarinajurca. 
9Shina cuidanajujpimi, Jatun Diospaj shuj angelca, paicunaman ñapash 
ricurimurca. Jatun Diospaj punchapambagumi, paicunapaj muyundipi 
punchayachijurca. Chaita ricushpami michijcunaca, ninanda manllarinajurca. 
10Shina manllarijpimi angelca, cashna nijurca: “Na manllarinachu canguichi. 
Ricuichi, tucui gentecuna ninanda cushijuna, shuj ali villaitami villaj shamuni. 
11Jatun mandaj David huacharishca pueblopimi, cangunapaj ali cachun, shuj 
Quishpichij cunan huacharishca. Paica Mandaj CRISTOMI. 
12Caimi, cangunaman ricuchina canga: Animalcuna micuchun churana 
jahuapi, maitushca sirijujtami, chai huahuagutaca tarigringuichi” nijurcami. 
13Shina nijujpi, jahua pachamanda ashtaca angelcuna shamushpa, chai 
angelhuan ñapash ricurirca. Paicunami, Taita Diosta cashna nishpa 
alicachinajurca: 
14“¡Jahua pachapi Taita Diosca, punchapambagumi cangui ni tucushca cachun! 
¡Alpapi causaj gentecunapash, casilla ali causaita, Diospaj ali munaita 
charichun!” ninajurcami. 
15Shina nishpa, chai angelcuna paicunapaj ñaupajmanda, jahua pachaman 
tigrajhuanmi, cashna tucurca: Chai michijcunaca, caishuj chaishujmi cashna 
ninajurca: —Belén puebloman rishpa, cashna tucushcata Jatun Dios 
ñucanchiman villashcata jacuchi, ricushunchi— ninajurcami. 

16Paicunaca, ucha rishpami Mariatapash, Josetapash tarigrirca. Huahuagutaca, 
animalcuna micuchun churana jahuapi sirijujtami tarigrirca. 
17Huahuaguta ricushpami, chai huahuamanda paicunaman imatalla nishcata 
villanajurca. 
18Michijcuna chashna villanajujpica, tucui uyajcunami manllarinajurca. 
19Ashtahuangarin María huarmiguca, tucui chai villashcacunataca 
aligutapacha yarishpami, paipaj shungupilla alichijurca. 
20Chai michijcunaca, paicunaman ángel villashcashna, tucuita uyashpa 
ricushpami, Taita Diostaca punchapambagumi cangui nishpa, alicachishpa 
tigranajurca. 

Diospaj huasipimi, huahua Jesusta Diosman mingashca 

21Pusaj punlla pactajpimi huahuagutaca, circuncisión nishcata rurarca. Nara 
vijsayu tucujpillata, Mariaman ángel nishcashnami, chai huahuagutaca, JESÚS 
shutita churanajurca. 
22Moisés mandashca shimipi nishcashnami, Diospaj ñaupajpi paicuna alipi 
ricurina punlla chayamurca. Shinamandami huahuagutaca, Jatun Diosman 
mingangapaj, Josendi Mariandi, Jerusalenman apamunajurca. 
23(“Punda jari huahuaguta ungujpica, Jatun Diospajlla causachun 
shicanyachinami canguichi” nishpami, Jatun Diosca mandashpa escribichirca). 
24“Ishcai urpiguta cashpa, na cashpaca ishcai palomaguta cashpapash cuchun” 
nishpa, Diosca mandashca carca. Chai mandashcapi nijunshnallatami, Diosman 
cushpa huañuchinajuchun, apashpa rinajurca. 
25Chai punllacunapica, Simeón shuti runagumi, Jerusalenbi causajurca. Paica, 
imatapash cashcatapacha ruraj runagu cashpami, Diosta yariashpa causajurca. 
Shinallata israelcuna cushichinajuchumbashmi shuyajurca. Diospaj jucha illaj 
Espirituca, Simeón runagupajmanmi shamushca carca. 

26Diospaj jucha illaj Espiritumi, Simeonman cashna villashca carca: “Jatun 
Dios, aceiteta talishpa javishca Quishpichijta nara ricushpaca, na 
huañunguichu” nishcami carca. 
27Diospaj Espíritu yarichijujpimi, Diospaj huasiman shamurca. Moisés 
mandashca shimipi nijujta pactachingapajmi, Diospaj huasiman huahua 
Jesusta apashpa taitandi, mamandi paipajman chayamunajurca. 
28Simeonga, huahuaguta paipaj rigrapi marcashpami, Taita Diostaca aligumi 
cangui nishpa, cashna nijurca: 
29“Jatun Dioslla, can nishcashnallata, cunanga canda servij ñucataca, 
cushijushpa huañuchun saquihuailla. 
30Quishpichijuchun can cachamushcataca, ñuca ñavihuambacha 
ricuparcanimi. 
31Paitaca, tucui gentecuna ricuchunmi cachamupashcangui. 
32Na israelcunamambash michagushna punchayachijuchun, can agllashca 
israelcunapash juyaillagu ricurichumi cachamushcangui” nijurcami. 
33Huahua Jesusmanda tucui imata Simeón nishcamandami Josendi, 
huahuagupaj mamandi manllarishpa uyarca. 
34Simeonga, paicunata bendiciashpami, Jesuspaj mama Mariataca, cashna 
nijurca: —Ricui, cai huahuagutaca ashtaca israelcuna chingagrichun, na 
cashpaca quishpirichunmi, Taita Diosca cachamushca. Paillatami, ashtaca 
gentecuna Diosta na ricunayachishpa causanataca ricuchijunga. 
35Ashtacacuna paicunapaj shungupi imata yarinajujtami ricuchijunga. (Cambaj 
shungupica, espadahuan tujsijpishnami, ninanda llaquiringui)— nijurcami. 
36Shinallata Dios ima nishcata villaj Ana shuti huarmigupashmi, chaipi carca. 
Paica, Aser shuti aillupura, Fanuel shuti runapaj ushimi carca. Paica, chaira 
viñai cuitsagu cazarashca cashpapash, canchis huatacamanllami cusayu 
causarca. 

37Shina cashpapash paica, pusaj chunga chuscu huatatami sapalla causajurca. 
Paica, Diospaj huasi ucumandaca, llujshitapash na llujshishpami, chaipi 
servishpa tutandi punllandi na micushpa, Diosta mañashpa causajurca. 
38Chai huahuagumanda Simeón villajujpillatami, Ana shuti mamaguca 
chayamushpa, Taita Diosta pashi nijurca. Chai huahua Jesusmandaca, 
Jerusalenbi causajcuna quishpichi tucunata shuyanajuj tucui 
gentecunamambashmi villajurca. 

Nazaret pueblomanmi tigrashca 

39Jatun Dios mandashcata tucuita pactachishpami, paicuna causanajushca 
Galilea llactapi tiaj Nazaret pueblomanllata tigranajurca. 
40Chai huahuaguca, Taita Diospaj ninan juyai paihuan cajpimi, ashtahuan 
viñashpa, ashtahuan ña shinlli tucushpa, aligutapacha yachajushpa viñajurca. 

Huahua Jesusca, Diospaj huasipimi cashca 

41Jesuspaj taita, mamaca, Pascua fiesta chayajpica, cada huatami 
Jerusalenman rinata yacharca. 
42Chai fiestaman rinata yachashpami Jesusca, ña chunga ishcai huatata 
charijpi, Jerusalenman vichai rinajurca. 
43Chai fiesta punllacuna yalijpimi, huasiman tigranajurca. Ashtahuangarin 
paipaj mamapash, Josepash na yachajtami Jesusca, Jerusalenbi quedashca 
carca. 
44“Gentecunapaj chaupipimi catimujunga” yashpami, shuj punlla 
chishangacaman rinajurca. Na ricurijpica, paicunapaj familiacunata, 
cumbacunata tapushpami mascanajurca. 
45Ashtahuangarin na tarishpallatami, Jerusalenman mascashpandi 
tigranajurca. 
46Quimsa punllata mascashca jipami, cashna tucurca: Diospaj huasi ucupimi, 
mandashca shimita yachachijcuna villajpi uyashpa, imagutapash tapushpa, 
paicunapaj chaupipi tiajujta tarigrirca. 

47Paita tapujpica, aligutapacha yarishpa tigrachijpimi, tucuicuna manllarishpa 
uyanajurca. 
48Chaipi tiajujta paipaj taitapash, mamapash ricushpaca, ninandami 
manllarirca. Shina ricushpami, paipaj mamaca cashna nirca: —Ñuca huahua, 
¿imashpata ñucanchitaca cashna ninanda llaquichingui? Taitandi 
ñucandimari, ninanda llaquirishpa mascashpa shamunchi— nircami. 
49Shina nijpimi Jesusca, cashna nirca: —Ñucataca, na mascanachu 
carcanguichi. Ñuca Taitapajta ruranapacha cajtaca, ¿nachu 
yacharcanguichi?— nircami. 
50Ashtahuangarin imamanda chashna nijtaca taitapash, mamapash na 
atinarcachu. 
51Paipaj taitahuan, mamahuan urai rishpa Nazaret puebloman tigrashpapash, 
aliguta cazushpami causajurca. Tucui ima tucushcatapash, paipaj mamaca na 
cungashpami, paipaj shungupilla yarijurca. 
52Jesusca viñashpandi, aliguta yachajushpandimi catijurca. Shinallata Taita 
Diospash, gentecunapash ninanda juyajpimi causajurca. 

Lucas 3 

Bautizaj Juanmi villajushca 
(Mat. 3:1-12; Mar. 1:1-8; Juan 1:19-28) 

1Tiberio Cesar shuti runa, chunga picha huatata mandajui huatapimi, Poncio 
Pilatoca, Judea llactata mandajurca. Herodesca, Galilea llactatami mandajurca. 
Paipaj huauqui Felipe shuti runaca, Iturea shuti, Traconite shuti llactacunatami 
mandajurca. Shinallata Lisanias shuti runaca, Abilinia shuti llactatami 
mandajurca. 
2Anás shuti, Caifás shuti curacunaca, curacunata mandajcunami carca. Chai 
punllacunami, Zacariaspaj churi Juanga, jichushca pambapi causajurca. Chaipi 
causajujpimi Taita Diosca, Juanman rimamurca. 
3Shinamandami Juanga, Jordán shuti yacu manñacunapi tiaj tucui 
llactacunaman rirca. Chai llactacunapimi, cashna villajurca: “Juchayu 

cashcamanda ninanda llaquirishpa, Diospajman tigrarichi, bautizarichi. Shina 
rupajpica, Diosmi cangunapaj juchacunata anchuchinga” nishpami villajurca. 
4Dios ima nishcata villaj Isaías escribishcapi, imashna nishcashnallatami 
pactarca. Chai escribishcapica, cashnami nijun: “Jichushca pambapi caparij 
runaguca, cashnami nin: ‘Jatun Diosman ñanda alichipaichiyari. Quingu 
quingu chaqui ñangunatapash derechapaichiyari. 
5Tucui pugru pambacunapipash, alpata jundachingami. Tucui urcucunapash, 
lomacunapashmi urai tiachi tucunga. Quingu quingu ñangunatapash 
derechangami. Utujuyashca ñangunatapash alichingami. 
6Tucui gentecunami, Taita Dios quishpichinata ricunajunga’ ninmi” nijunmi. 
7Bautizahuai nishpa ashtaca gentecuna paipajman shamunajujpimi Juanga, 
paicunata cashna nijurca: “Cangunaca, culebrashna nali gentecunapaj 
miraicunamari canguichi. ¿Pita cangunataca Dios ninanda fiñarishpa 
llaquichinamandaca pacajunguichillami nishpa yachachircayari? 
8Cangunaca, tucui shunguhuan ninanda llaquirishcatami, grano fucunshna 
ricuchina canguichi. Cangunaca, na cangunapaj shungu ucupilla: ‘Abrahammi 
ñucanchi ñaupa taita’ ninajunachu canguchi. Cangunataca cashnami nini: Taita 
Diosca, caipi sirij rumicunatapash, Abrahambaj huahuacuna cachun rurai 
ushanmi. 
9Quirucunapaj sapipi jachata churashcallami tiajun. Nali fucuj tucui 
quirucunataca, jachahuan fitishpami, ninapi shitanga” nijurcami. 
10Shina nijpimi: —¿Imatata rurana capanchi?— nishpa, gentecunaca 
tapunajurca. 
11Shina tapujpimi Juanga, cashna nirca: —Túnica nishca churajunata ishcaita 
charishpaca, shujguta na charijman carana canguichi. Micunaguta 
charishpapash, chashnallatami rurana canguichi— nircami. 

12Shinallata impuestota japishpa causaj huaquin runacunapash, 
bautizaringapaj shamushpami: —Ñucanchica, ¿imatata rurana capanchi, 
Yachachij?— nishpa, Juandaca tapunajurca. 
13Shina tapujpimi Juanga, cashna nirca: —Impuestota japichun mandashca 
cajpipash, chaitallami japina canguichi, na yapalla japinachu canguichi— 
nircami. 
14Shinallata huaquin soldadocunapash shamushpami: —Ñucanchica, ¿imatata 
runana capanchi?— nishpa, Juandaca tapunajurca. Shina tapujpimi Juanga, 
cashna nirca: —Pitapash na imahuambash manllachishpa quichunachu 
canguichi. Pitapash na yangamanda juchachinachu canguichi. Canguna 
mashnaguta japinajushpapash, chaihuanllami cushijuna canguichi— nircami. 
15Quishpichij shamunata tapushpa shuyanajuj gentecunaca, Juanda 
ricushpami: “Caimi Quishpichij Cristo canga” yashpa ricunajurca. 
16Juanga, tucuicunamanmi cashna nijurca: “Ñucami cangunataca, yacupilla 
bautizajuni. Ashtahuangarin ñucatapash yali ushaita charijmi shamunga. 
Ñucaca, paipaj chaquipi churajushpa huatarishcata pascaitallapash na 
ushanachu cani. Paimi cangunataca, Diospaj jucha illaj Espirituhuan, ninahuan 
bautizanga. 
17Paica, trigota huairachina palata chaririajmi shayajun. Chaihuanmi, trillana 
pambapi jupata agllanshna trigota huairachinga. Shina huairachishpami, 
granota alichina huasipi trigota alichinshna alichinga. Jupataca, na huañushpa 
rupajuj ninapimi rupachinga” nijurcami. 
18Juanga cai shimicunahuan, shuj ashtahuan shimicunahuambash aliguta 
yarichishpami, ali villaita gentecunaman villajurca. 
19Mandaj Herodesca, paipaj huauqui Felipe runapaj Herodías shuti 
huarmihuanmi causajurca. Ashtahuan imatapash nalicunata rurashpami 
causajurca. Shinamandami Herodestaca, ninanda nalicachishpa Juanga 
rimajurca. 

20Herodesca, chai tucui nalicunata rurashca jahuami Juandaca, prezuna 
huasipi vichachishpa ashtahuan nalita rurarca. 

Jesusta bautizashcatami villajun 
(Mat. 3:13-17; Mar. 1:9-11) 

21Tucui gentecunata bautizajujpimi, cashna tucurca: Jesuspash 
bautizarishpami, Diosta mañajurca. Shina mañajujpimi, jahua pachaca ñapash 
pascarirca. 
22Shina pascarijpimi, Diospaj jucha illaj Espirituca, shuj palomagushnallapacha 
Jesuspaj uma jahuaman urai shamurca. Jahua pachamandapash, cashna 
rimajmi uyarimurca: “Canga, ñuca juyashca Churigumi cangui. Canmandami, 
ninanda cushijuni” nijmi uyarimurca. 

Jesuspaj ñaupa taitacunapaj shuticunami 
(Mat. 1:1-17) 

23Quimsa chunga huatatashna charishpami, Jesusca yachachi callarirca. 
Gentecunaca Jesustaca, Josepaj churipachami yashpami ricujurcami. Joseca, 
Elí shuti runapaj churimi carca. 
24Elí runaca, Matat shuti runapaj churimi carca. Matat shuti runaca, Leví shuti 
runapaj churimi carca. Leví runaca, Melqui shuti runapaj churimi carca. Melqui 
runaca, Jana shuti runapaj churimi carca. Jana shuti runaca, Josepaj churimi 
carca. 
25Joseca, Matatías shuti runapaj churimi carca. Matatías runaca, Amospaj 
churimi carca. Amós runaca, Nahum runapaj churimi carca. Nahum runaca, 
Esli shuti runapaj churimi carca. Esli shuti runaca, Nagai shuti runapaj churimi 
carca. 
26Nagai shuti runaca, Maat shuti runapaj churimi carca. Maat shuti runaca, 
Matatías runapaj churimi carca. Matatías runaca, Semei shuti runapaj churimi 
carca. Semei runaca, Josepaj churimi carca. Joseca, Judá shuti runapaj churimi 
carca. 
27Judaca, Joana shuti runapaj churimi carca. Joana runaca, Resa shuti runapaj 
churimi carca. Resa shuti runaca, Zorobabel shuti runapaj churimi carca. 

Zorobabel shuti runaca, Salatiel shuti runapaj churimi carca. Salatiel runaca, 
Neri shuti runapaj churimi carca. 
28Neri shuti runaca, Melqui shuti runapaj churimi carca. Melqui shuti runaca, 
Adi shuti runapaj churimi carca. Adi runaca, Cosam shuti runapaj churimi 
carca. Cosam shuti runaca, Elmodam shuti runapaj churimi carca. Elmodam 
shuti runaca, Er shuti runapaj churimi carca. 
29Er shuti runaca, Josuepaj churimi carca. Josueca, Eliezer runapaj churimi 
carca. Eliezer runaca, Jorim shuti runapaj churimi carca. Jorim shuti runaca, 
Matat shuti runapaj churimi carca. 
30Matat shuti runaca, Leví shuti runapaj churimi carca. Leví runaca, Simeón 
shuti runapaj churimi carca. Simeón runaca, Judá shuti runapaj churimi carca. 
Judá shuti runaca, Josepaj churimi carca. Joseca, Jonán shuti runapaj churimi 
carca. Jonán runaca, Eliaquim shuti runapaj churimi carca. 
31Eliaquim runaca, Melea shuti runapaj churimi carca. Melea shuti runaca, 
Mainán shuti runapaj churimi carca. Mainán shuti runaca, Matata shuti runapaj 
churimi carca. Matata shuti runaca, Natán shuti runapaj churimi carca. 
32Natán runaca, Davidpaj churimi carca. Davidca, Isaí shuti runapaj churimi 
carca. Isaí runaca, Obed shuti runapaj churimi carca. Obed runaca, Booz shuti 
runapaj churimi carca. Booz shuti runaca, Salmón shuti runapaj churimi carca. 
Salmón shuti runaca, Naasón shuti runapaj churimi carca. 
33Naasón shuti runaca, Aminadab shuti runapaj churimi carca. Aminadab shuti 
runaca, Aram shuti runapaj churimi carca. Aram shuti runaca, Esrom shuti 
runapaj churimi carca. Esrom runaca, Fares shuti runapaj churimi carca. Fares 
shuti runaca, Judá shuti runapaj churimi carca. 
34Judá shuti runaca, Jacobopaj churimi carca. Jacoboca, Isaacpaj churimi 
carca. Isaac runaca, Abrahambaj churimi carca. Abrahamga, Taré shuti runapaj 
churimi carca. Taré shuti runaca, Nacor shuti runapaj churimi carca. 

35Nacor runaca, Serug shuti runapaj churimi carca. Serug shuti runaca, Ragau 
shuti runapaj churimi carca. Ragau shuti runaca, Peleg shuti runapaj churimi 
carca. Peleg shuti runaca, Heber shuti runapaj churimi carca. Heber runaca, 
Sala shuti runapaj churimi carca. 
36Sala runaca, Cainán shuti runapaj churimi carca. Cainán runaca, Arfaxad 
shuti runapaj churimi carca. Arfaxad shuti runaca, Sem shuti runapaj churimi 
carca. Sem runaca, Noé runapaj churimi carca. Noé runaca, Lamec shuti 
runapaj churimi carca. 
37Lamec runaca, Matusalén shuti runapaj churimi carca. Matusalén shuti 
runaca, Enoc shuti runapaj churimi carca. Enoc runaca, Jared shuti runapaj 
churimi carca. Jared shuti runaca, Mahalaleel shuti runapaj churimi carca. 
Mahalaleel shuti runaca, Cainán shuti runapaj churimi carca. 
38Cainán shuti runaca, Enós shuti runapaj churimi carca. Enós shuti runaca, Set 
shuti runapaj churimi carca. Set runaca, Adán runapaj churimi carca. Adanga, 
Taita Diospaj churimi carca. 

Lucas 4 

Jesusmanmi, diabloca nali yuyaita cujushca 
(Mat. 4:1-11; Mar. 1:12-13) 

1Jesusca, Diospaj jucha illaj Espíritu jundami, Jordán yacumandaca tigrajurca. 
Shina tigrajujpica, Diospaj Espiritumi jichushca pambaman pusharca. 
2Chuscu chunga punllacaman chaipi cajpimi diabloca, Jesusman nali yuyaita 
cujurca. Chai punllacunapica, imatapash na micushpami purijurcachu. Chai 
punllacuna yalishca jipami, ninanda yarjachirca. 
3Shina yarjachijpimi diabloca, cashna nirca: —Taita Diospaj Churipacha 
cashpaca, cai rumita tandaman tigrachi— nircami. 
4Shina nijpimi Jesusca, cashna nirca: —Escribishcapica cashnami nijun: 
‘Gentecunaca, na tandahuanlla causangachu. Ashtahuangarin Taita Diospaj 
tucui Shimihuanmi causanga’ nijunmi— nircami. 

5Chai jipami diabloca, shuj jatun urcuman, Jesustaca pusharca. Chai 
urcumandaca, cai pachapi tiaj tucui llactacunatami, ñapash ricuchirca. 
6Shina ricuchishpami diabloca, Jesusta cashna nirca: —Cai llactacunata 
mandana ushaitapash, chai juyailla llactacunatapash, ñucami canman cusha. 
Chaicunata mandajuchunga, ñucamanmi saquirca. Chaitaca, piman cungapaj 
munashpapash cushallami. 
7Ñucata can cungurishpa mañajpica, tucuillatami canmanlla cusha— nircami. 
8Shina nijpimi Jesusca, cashna nishpa tigrachirca: —Satanás, ñuca 
ñaupajmanda anchuri. Escribishcapica cashnami nijun: ‘Canda Mandaj Taita 
Diostalla cungurishpa mañangui. Paitalla servishpa causangui’ nijunmi— 
nircami. 
9Chai jipami diabloca, Jerusalenman Jesustaca pusharca. Chaipica, Diospaj 
huasi jahuaman vitsiachishpami, diabloca cashna nirca: —Taita Diospaj 
Churipacha cashpaca, caimanda ucuman urmai. 
10Cashna nishpami escribichishca tiajun: ‘Canda aliguta cuidachunga Taita 
Diosca, paipaj angelcunatami cachamunga. 
11Paicunami, rumipi can ama nitijachunga, candaca maquipi charinajunga’ 
nijunmi— nircami. 
12Shina nijpimi Jesusca, diablotaca cashna nishpa tigrachirca: —
Cashnatapashmi nijun: ‘Canda Mandaj Taita Diostaca, ama can munashcata 
rurachun mandanguichu’ nijunmi— nircami. 
13Chashna nali yuyaita cungapaj munajushca jipami diabloca, asha 
punllacunata Jesusta saquishpa rirca. 

Diospajta Jesús rurai callarishcatami villajun 
(Mat. 4:12-17; Mar. 1:14-15) 

14Jesusca, Diospaj jucha illaj Espiritupaj ushaihuan cashpami, Galilea 
llactaman tigrarca. Pai chaiman tigrashcataca, tucuilla muyundi 
llactacunapimi yachanajurca. 

15Paica, chai gentecuna tandanajuna huasicunapimi yachachijurca. Shina 
yachachijujpimi Jesustaca, tucui gentecuna ninanda alicachinajurca. 

Nazaret pueblomanmi, Jesusca rishca 
(Mat. 13:53-58; Mar. 6:1-6) 

16Jesusca, pai viñashca Nazaret pueblomanmi shamurca. Samana punllapica, 
tandanajuna huasiman rinata yachashpami, chai huasiman yaicurca. Chaipica, 
Diospaj Shimita leyingapajmi shayarirca. 
17Shina shayajujpimi, profeta Isaías escribishca librota leyichun curca. Chai 
librota pascashpaca, cashna escribishca tiajujtami Jesusca tarirca: 
18“Jatun Diospaj Espiritumi, ñucapi causajun. Imagutapash na charijcunaman 
ali villaita villachunmi, Taita Diosca aceiteta talishpa javihuashca. Shungu 
faquirinshna llaquirishpa causajcunatapash, cushichijuchunmi 
cachamuhuashca. Prezu tiajcunamambash, ñami cachari tucugringuichi nishpa 
villachunmi cachamuhuashca. Ñausacunatapash alichijuchunmi 
cachamuhuashca. Ninanda llaquichijpi causajcunatapash, cacharichunmi 
cachamuhuashca. 
19Jatun Dios quishpichina huata chayamushcata villachumbashmi 
cachamuhuashca” nijurcami. 
20Shina leyishpaca, chai librogutaca pillushpami, chai huasipi servij runaman 
cushpa, Jesusca tiarirca. Chai huasi ucupi tandanajushca gentecunaca, 
tucuillami Jesustalla ricurianajurca. 
21Shina ricunajujpimi Jesusca, cashna nishpa villai callarirca: —Dios 
escribichishca Shimipi chashna nijushca shimicunaca, cunanllatami canguna 
uyanajujpi pactamushca— nircami. 
22Chashna uyanayaita juyailla villajujpimi, tucuicuna manllarishpa ricushpa, 
Jesusta alicachishpa parlanajurca. Paicunapura parlarishpami: —Cai runaca, 
¿nachu Josepaj churi?— ninajurca. 
23Shina nijpimi Jesusca, cashna nirca: —Cangunaca, yarichij shimicunahuan 
cashna nihuanguichipachami: ‘Jambij runami cangui. Canllata jambirilla’ 

nihuanguichimi. Ñucataca: ‘Capernaum shuti pueblopi imata rurajtapash 
uyarcanchimi. Chashnallata cai cambaj llactapipash rurailla’ nihuanguichi— 
nircami. 
24Shina nishpami Jesusca, cashnatapash nijurca: —Na llullashpami, 
cangunataca cashna nini: Dios ima nishcata villaj runataca, llacta purallata 
cashpapash, na ali chasquinllu. 
25Cashnatapash, na llullashpami nini: Elías villajui punllacunapica, ashtaca 
sapalla huarmicunami, cai Israel llactapica tiarca. Chai punllacunapica, quimsa 
huata chaupicaman na tamiajpimi, tucui cai llactapi causajcunapaca ninan 
yarjai tiarca. 
26Ashtahuangarin Eliastaca, chai sapalla huarmigucunata maijandapash 
ayudachunga na cachamurcachu. Ashtahuangarin Sidón shuti pueblo ladopi 
tiaj Sarepta shuti pueblopi causajuj sapalla huarmigutalla ayudachunmi, 
Diosca cacharca. 
27Shinallatami, profeta Eliseo villajui punllacunapipash, lepra ung:uihuan 
huañujujcunaca, ashtacacuna cai Israel llactapica tiarca. Shina cajpipash 
chaicunataca, shujllatapash na alichircachu. Ashtahuangarin Siria llactamanda 
Naamán shuti runatallami alichirca— nijurcami. 
28Shina nishpa villajujta uyashpaca, chai huasi ucupi tandanajushca tucuilla 
gentecunaca, ninandami Jesusta fiñarca. 
29Shina fiñashpa jatarishpami Jesustaca, pueblomanda llujchishpa jaca 
rumicuna tiaj pushtupi shitagringapaj, urcu pundaman apanajurca. Chai 
puebloca, urcu jahuapimi carca. 
30Ashtahuangarin paicunapaj chaupitallatami, Jesusca yalishpa rirca. 

Mapata rurachij aya jundashca runamandami villajun 
(Mar. 1:21-28) 

31Jesusca, Galilea llactapi tiaj Capernaum shuti puebloman urai rishpami, 
samana punllacunapi yachachijurca. 

32Ninan ushaita charishpa juyailla yachachijujpimi, gentecunaca 
manllarinajurca. 
33Tandanajuna huasi ucupica, mapata rurachij aya jundashca runami tiajurca. 
Chai runami ninanda caparishpa, 
34cashna nijurca: —Nazaret pueblomanda Jesús. ¿Canga, imapajta 
ñucanchitaca fiñachingapaj shamungui? ¿Canga, ñucanchita tucuchingapajchu 
shamushcangui? Candaca, maijan cajtapash rijsinipachami. Canga, Taita Dios 
cachamushca Jucha Illajmi cangui— nijurcami. 
35Shina nijpimi Jesusca, chai ayataca: —Upallai, chai runamandaca llujshi— 
nishpa shinllita rimarca. Shina nijpimi chai runataca, tucuicunapaj ñaupajpi 
urmachishpa, chai ayaca llujshirca. Shina urmachishpapash, na ninanda 
llaquichircachu. 
36Chaita ricushpami, gentecunaca ninanda manllarishpa, caishuj chaishuj 
cashna nishpa parlarinajurca: —Cai runaca, ¿imashpata chashna rimai ushan? 
Mapata rurachij ayacunata ninan ushaihuan rimajpica, llujshinllamari— 
ninajurcami. 
37Jesús chashna rurashcataca, chai llacta tucuilla ladocunapimi yachanajurca. 

Pedropaj suedratami, Jesusca alichishca 
(Mat. 8:14-15; Mar. 1:29-31) 

38Chai tandanajuna huasimanda llujshishpaca, Simonbaj huasimanmi Jesusca 
yaicurca. Chaipica, Simonbaj suedrami tabardillo ung:uihuan huañujurca. 
Shina huañujujpimi, alichipai nishpa Jesustaca ninanda mañanajurca. 
39Shina nijpimi Jesusca paipajman quimirishpa, chai tabardillo ung:ui 
yalichun, shinllitapacha rimarca. Shina rimajpimi, tabardillo ung:uica yalirca. 
Ali tucushpa jatarishpaca, chai mamaguca paicunaman micunaguta 
cararcallami. 

Indi ña huashajujujpimi, ashtaca huañujujcunata alichishca 

40Indi ña huashajujujpimi, shuj shuj nanaicunata charishpa huañujujcunata, 
tucuicunata Jesuspajman apamunajurca. Chai huañujujcunapaj umapi maquita 
churashpami, Jesusca alichijurca. 
41Shinallata ashtaca gentecunamandami, ayacunapash llujshinajurca. Chai 
ayacunaca: —Canga, Taita Diospaj Churimari cangui— nishpa ninanda 
caparishpami llujshinajurca. Quishpichij Cristo cajta rijsijpimi Jesusca, 
ayacuna ama ashtahuan rimachun, jarcashpa shinllita rimarca. 

Galilea llactapimi, Jesusca villashpa purijushca 
(Mar. 1:35-39) 

42Ña punllayajujpimi, chai pueblomanda llujshishpa Jesusca, jichushca 
pambaman rijurca. Gentecunaca, Jesusta mascagrishpa tuparishpami, 
paicunapaj llactamandaca ama richun jarcanajurca. 
43Ashtahuangarin Jesusca, paicunataca cashnami nirca: —Taita Dios 
mandajujmanda ali villaitaca, shuj pueblocunapipash villanapachami cani. 
Shina villachunmi, ñucataca cachamuhuarca— nircami. 
44Galilea llactapi purijushpami, tandanajuna huasicunapi Jesusca villajurca. 

Lucas 5 

Jesús mandajpimi, ashtaca pijicunata japinajushca 
(Mat. 4:18-22; Mar. 1:16-20) 

1Genesaret shuti cucha manñapimi Jesusca, Diospaj Shimita villajurca. Shina 
villajujta uyangapajmi, ashtaca gentecuna llapiripi jundamurca. 
2Shina jundamujpimi, cucha manñapica ishcai canoacuna chai ladollapi 
tianajujta, Jesusca ricurca. Pijita japijcunaca, chai canoacunamanda 
llujshishpami, paicunapaj linllicunata tajshanajurca. 
3Shuj canoapimi, Jesús yaicurca. Chai canoaca, Simonbaj canoami carca. 
Chaipi cashpami: —Cai manñamanda ashaguta suchuchipai— nishpami, 
Simondaca mañarca. Chai canoata suchuchijpi tiarishpami Jesusca, ashtaca 
gentecunaman yachachijurca. 

4Ña villaita tucuchishpallami, Simondaca: —Jacuchi, chaupi cuchaman. 
Linllita shitashpa, pijicunata japinguichi— nircami. 
5Shina nijpimi Simonga, cashna nirca: —Yachachij, ñucanchica tucui tutami 
pijita mascashpa pacaripanchi. Ashtahuangarin shuj pijitallapash na 
tarishpami pacaripanchi. Cunanga, can mandajpillami, linllita shitagripani— 
nircami. 
6Linllita shitajpica, ashtaca pijicuna jundajpimi, linllica ñalla liquirirca. 
7Chaimandami, shuj canoapi purinajuj cumbacunata ayudaj shamuchun 
maquihuan cayanajurca. Paicuna shamushpa, ishcandi canoapi 
jundachinajujpimi, ña huashajugrinajurca. 
8Chaita ricushpami Simón Pedroca, Jesuspaj ñaupajpi ñapash cungurishpa, 
cashna nirca: —Juchayu runamari capani. Ñuca ñaupajmandaca anchuripailla, 
Apunchi Jesús— nircami. 
9Ashtaca pijicunata japishpa tandachishcamandami Simondapash, paipaj 
cumbacunatapash ninan mallai japirca. 
10Zebedeo shuti runapaj churicunaca Jacobopash, Juanbashmi, Simonbaj 
cumbacuna carca. Paicunatapashmi, ninan manllai japirca. Shinamandami 
Jesusca, Simonda cashna nirca: —Ama manllaichu. Canga, 
cunanmandapachami pijita japinshna, gentecunata tandachishpa causangui— 
nircami. 
11Canoacunata alpaman llujchimushpaca, tucuita saquishpami, Jesusta 
catishpa rinajurca. 

Lepra ung:uihuan huañujuj runatami, Jesusca alichishca 
(Mat. 8:1-4; Mar. 1:40-45) 

12Shuj pueblopi Jesús purijujpimi, cashna tucurca: Lepra ung:ui jundashca shuj 
runami ricurimurca. Paica, Jesusta ricushpami cungurishpa, alpaman chayajta 
cumurishpaca: —Apunchi Jesuslla, can munashpaca mapa illajta saquihuai— 
nishpa, ninanda mañajurca. 

13Shina nijpimi Jesusca, maquita chutashpa chai runataca tacarirca. Shina 
tacarishpami: —Ari, mapa illaj cachunmi munani— nirca. Shina nijpimi chai 
lepra ung:uica, chai runamandaca ñapash anchurirca. 
14Shinamandami Jesusca, chai runataca cashna nijurca: —Ali tucushcata 
pimambash ama villanguichu. Ashtahuangarin curapajman rishpa ricuchigri. 
Chaipica, can mapa illaj tucushcamandaca, Diosman cuchun Moisés 
mandashcashnallata, curacuna ricushpa yachanajuchun Diosman imagutapash 
cugri— nijurcami. 
15Ashtahuangarin Jesús chashna rurashcacunaca, ashtahuan ashtahuanmi 
uyarishpa catijurca. Chaimandami Jesús villajujta uyangapajpash, paicunapaj 
nanaicunata alichihuai ningapajpash, ashtaca gentecuna tandanajunajurca. 
16Ashtahuangarin Jesusca, jichushca pambacunaman rishpami, Diosta 
mañajurca. 

Na cuyuri ushajuj runagutami, Jesusca alichishca 
(Mat. 9:1-8; Mar. 2:1-12) 

17Shuj punllami, cashna tucurca: Jesús yachachijujpica fariseocunapsh, 
mandashca shimita yachachijcunapashmi uyashpa tianajurca. Paicunaca, 
Galilea llactapi, Judea llactapi tiaj uchilla llactacunamandapash, 
Jerusalenmandapash shamushcami tianajurca. Huañujujcunata alichi 
ushachunga Jatun Diosmi, Jesusman ushaita carashca carca. 
18Chaimanmi huaquin runacunaca, na cuyuri ushajuj runaguta, pai mandashpa 
sirijushcapillata apamunajurca. Paicunaca, huasi ucuman yaicushpa, Jesuspaj 
ñaupajpi churangapajmi munarca. 
19Shina munashpapash, ashtaca gentecuna jundariajpimi, maita yaicuitapash 
na usharca. Chaimandami huasi jahuaman vitsiashpa, tejacunata pascashpa, 
chai na cuyuri ushajuj runagutaca mandashpa sirijushcapillata gentecunapaj 
chaupipi, Jesuspaj ñaupajman uriajuchirca. 

20Tucui shunguhuan crishpa paicuna shamushcata Jesús ricushpami, cashna 
nirca: —Ñuca huahualla, cambaj juchacunataca ñami anchuchishca cangui— 
nircami. 
21Shina nijpimi mandashca shimita yachachijcunapash, fariseocunapash, 
paicunapaj shungu ucupilla cashna ninajurca: “¿Diosta nali shimicunata rimaj 
cai runaca, imatayari? Juchacunataca, pipash na anchuchi ushanllu. 
Diosllamari anchuchi ushan” ninajurcami. 
22Chashna yarinajujta Jesús yachashpami, paicunataca cashna nirca: —
¿Imashpata cangunapaj shungupica, chashnatara yarinajunguichi? 
23Cai runagutaca: ‘Cambaj juchacunataca, ñami anchuchishca’ ¿ninachu ali? 
Na cashpaca: ‘Jatarishpa rilla’, ¿ninachu ashtahuan ali canga? 
24Runa Aichayu tucushca ñucaca, juchacunata anchuchingapaj ushaita cai 
pachapi charijta canguna yachachunmi, (chai na cuyuri ushajuj runataca): 
“Candaca cashnami nini: ‘Can mandashpa sirijushcataca apashpa, huasiman 
rilla’ ninimi” nircami. 
25Shina nijhuan chai tucuicunapaj ñaupajpi jatarishpami, pai sirijushca 
jatacunataca japirca. Shina japishpami, Taita Diosta ninanda alicachishpandi, 
chai runaca paipaj huasiman rijurca. 
26Shina alichijta ricushpami, gentecunaca tucuilla manllarishpa, Taita Diostaca 
ninanda alicachinajurca. Ninandapacha manllarinajushpami: “Cunan 
punllamari, cashna juyaillataca ricunchi” ninajurca. 

Jesusca, Leví shuti runatami cayashca 
(Mat. 9:9-13; Mar. 2:13-17) 

27Chai jipa llujshishpa rijushpami, impuestota japishpa causaj Leví shuti 
runaguta Jesusca ricurca. Paica, impuestota japij huasipimi tiajurca. Paitami 
Jesusca: “Ñucata catihuai” nirca. 
28Shina nijpica, ima tiashcatapash saquishpa jatarishpami, Jesustaca catishpa 
rirca. 

29Chai Leví runaguca, Jesusta paipaj huasiman pushashpami, jatun micuita 
rurarca. Chai huasipica, impuestota japishpa causaj ashtaca cumbacunapash, 
shuj gentecunapashmi, paicunahuan micungapaj tiarirca. 
30Shina tianajujpimi fariseocunapash, mandashca shimita yachachijcunapash, 
Jesuspaj yachajujcunataca ninanda nalicachishpa, cashna ninajurca: —
¿Imashpata impuestota japishpa causajcunahuan, juchayu runacunahuan 
micushpa, ufiashpa tianajunguichi?— ninajurcami. 
31Shina ninajujpimi Jesusca, paicunata cashna nirca: —Nanaita na charijunaca, 
jambij runataca na mascanllu. Huañunajuj gentecunallami, jambijtaca mascan. 
32Imatapash cashcatapacha rurajcunata cayangapaca, na shamurcanichu. 
Ashtahuangarin juchayu gentecuna ninanda llaquirishpa Diospajman 
tigrarichun cayangapajmi shamurcani— nijurcami. 

¿Na micushpa chishanaca alichu? nishpami, Jesusta tapushca 
(Mat. 9:14-17; Mar. 2:18-22) 

33Chai jipallami, chai runacunaca Jesustaca, cashna ninajurca: —Bautizaj 
Juanbaj yachajujcunapash, fariseocunapaj yachajujcunapash, tauca 
punllacunatami na micushpa, Diosta mañashpa chishanajun. Ashtahuangarin 
¿imashpata cambaj yachajujcunaca, na chashna rurashpa micunajun, 
ufianajun?— ninajurcami. 
34Shina nijpimi Jesusca, paicunata cashna nirca: —¿Boda huasipica, cazarajuj 
noviota cumbashpa tianajujcunataca, na micushpa chishaichi ni 
ushanguichimanllu? 
35Ashtahuangarin cusata apana punllacunaca chayamungami. Chai 
punllacunami, na micushpa chishanajunga— nircami. 
36Jesusca, cashnatapashmi chimbapurashpa parlajurca: —Pipash mushuj 
churajunata rutushpaca, na mauca churajunapi siranllu. Shina rurajpica, 
mushuj churajunapash huaglingami. Shinallata chai mauca churajunapi 
mushujta sirashcapash, napacha ali ricunrillu. 

37Shinallata chaira rurashca vinotaca, mauca cara muchilapica, pipash na 
churanllu. Chashna rurajpica, chaira rurashca vinoca muchilata liquishpa 
jicharishpami, muchilandi tucuringa. 
38Ashtahuangarin chaira rurashca vinotaca, mushuj cara muchilapimi churana. 
Shina rurajpica vinopash, muchilapash tiajunllami. 
39Fucushca vinota ufiajcunaca, chaira rurashca vinotaca na munanllu. 
Paicunaca: ‘Fucushca vinomari ashtahuan ali’ nishpami, na munan— 
nijurcami. 

Lucas 6 

Jesuspaj yachajujcunaca, samana punllapimi trigo umata fitinajushca 
(Mat. 12:1-8; Mar. 2:23-28) 

1Samana punllapimi, cashna tucurca: Jesusca, paipaj yachajujcunandimi, trigo 
pambata yalinajurca. Chaipica, paipaj yachajujcunaca trigo umata fitishpami, 
maquihuan jacushpa granogutaca micunajurca. 
2Huaquin fariseocunaca, cashnami ninajurca: —¿Imashpata samana 
punllapica, na chashna ruranachu nishpa mandashcata na cazushpa, 
cangunaca chashna ruranajunguichi?— ninajurcami. 
3Shina nijpimi Jesusca, cashna nishpa tigrachirca: —Davidca, paihuan 
purijcunandi ninanda yarjachishpaca, imata rurashcatapash, ¿nachu 
leyishcanguichi? 
4Chashna yarjachishpaca Davidca, Taita Diospaj huasimanmi yaicurca. 
Chaipica, Diosman carashca tandacunatami, paihuan purijcunandi 
micunajurca. Chai tandataca, mandashca shimipi nishcashnaca, na 
micunallachu carca. Chaitaca, curacunallami micui ushana carca— nijurcami. 
5Shinallata cashnatapashmi nirca: —Runa Aichayu tucushca ñucami, samana 
punllatapash mandaita ushani— nircami. 

Maqui chaquishpa curparishca runatami, Jesusca alichishca 
(Mat. 12:9-14; Mar. 3:1-6) 

6Samana punlla cutin chayajpimi, cashna tucurca: Jesusca, tandanajuna 
huasiman yaicushpami yachachijurca. Chai ucupica, ali lado maqui chaquishca 
runagupashmi tiajurca. 
7Chaipica, mandashca shimita yachachijcunapash, fariseocunapashmi 
tianajurca. Paicunaca, samana punllapi cai runata alichijpica, imashnallapash 
juchachishpa llaquichishun yashpami, Jesustaca ricurianajurca. 
8Ashtahuangarin paicuna imata yarinajujtapash, Jesusca yacharcami. Shina 
yachashpami, maqui chaquishpa curparishca tiajuj runataca: —Jatarishpa, cai 
chaupiman shamui— nirca. Shina nijpimi, chai runaguca jatarishpa shayarirca. 
9Chai jipami Jesusca, paita ricurianajuj runacunataca, cashna nirca: —
Cangunataca caitami tapuni: Mandashcapi nijunshnaca samana punllapica, 
¿alita ruranachu ali, na cashpaca nalita ruranachu ali? ¿Causaita caranachu ali, 
na cashpaca huañuchinachu ali?— nishpami tapurca. 
10Jesusca, chashna tapushca jipami, muyundi tucuilla gentecunata ricushpa, 
chai runagutaca: —Maquita chutai— nirca. Shina nijpi chutajpica, ñapash ali 
tucurcallami. 
11Paicunaca, ninandapacha fiñashpami: —Cai runataca, ¿imatata 
rurashunchi?— nishpa, paicunapura parlarinajurca. 

Chunga ishcai villajcunatami, Jesusca agllashca 
(Mat. 10:1-4; Mar. 3:13-19) 

12Chai punllacunapimi Jesusca, Diosta mañangapaj urcuman rirca. Chai 
urcupimi, Taita Diosta mañashpa pacarirca. 
13Ña punllayajpimi Jesusca, paita catijcunata cayashpa, paicuna puramanda 
chunga ishcaita agllarca. Shina agllashpami paicunataca, ñucamanda 
villajcunami canguichi nirca. 
14Jesusca, paicunata agllashpami, Simón runataca, Pedro nishpa shutichirca. 
Paipaj huauqui Andrestapashmi agllarca. Shinallata Jacobo, Juan, Felipe, 
Bartolomé shuti runacunata agllarca. 

15Mateo shuti, Tomás shuti runacunatapash, Alfeo shuti runapaj churi 
Jacobotapash, Zelote nishca Simón runatapashmi agllarca. 
16Jacobopaj huauqui Judas shuti runatapashmi agllarca. Shinallata Judas 
Iscariote runatapashmi agllarca. Chai runami, Jesusta japichirca. 

Jesusca, ashtaca gentecunamanmi alita rurajushca 
(Mat. 4:23-25) 

17Jesusca, paipaj yachajujcunandi urcumunda urai shamushpami, shuj 
pambaman chayarca. Chaipimi, paita catijcunahuan tandanajurca. Paicunaca, 
tucui Judea llactamanda, Jerusalenmanda, mama cucha manñapi tiaj Tiro 
shuti, Sidón shuti pueblocunamandapashmi, ashtaca gentecuna shamushca 
carca. Paicunaca, Jesús villajujta uyangapajpash, paicunapaj nanaicunata 
alichi tucungapajpashmi shamunajurca. 
18Chaipica, nali ayacuna llaquichijpi causajcunatapashmi, Jesusca alichijurca. 
19Jesusca, ninan ushaita charishpa tucuicunata alichijujpimi, paitaca tucuilla 
gentecuna tacaringapaj munarca. 

Cushijushpa causanamandapash, aij nishpa causanamandapashmi villashca 
(Mat. 5:1-12) 

20Chai jipami Jesusca, paipaj yachajujcunata ricushpa, cashna nijurca: 
“Imagutapash na charij cangunaca, ninanda cushijuichi. Taita Dios mandanaca 
cangunapajmi. 
21Cai causaipi yarjachishpa causajcunaca, ninanda cushijuichi. Diosmi, 
ashtacata cangunaman caranga. Cunambi huacashpa causajcunaca, ninanda 
cushijuichi. Cangunaca, jipamanmi asishpa causanguichi. 
22Runa Aichayu tucushca ñucata catishcamanda, cangunata millanayachijpi, 
paicunahuan ama tandanajuchun cangunata caruyachijpi, nalicachishpa 
rimanajujpi, cangunapaj shutitapash nalita rurajcunapaj shutitashna yangapi 
churanajujpica, ninanda cushijuichi. 
23Chashna llaquichijui punllacunapica, ninandapacha cushijunguichilla. 
Ricuichi, canguna juyailla japinaca, jahua pachapimi. Chashnallatami 

paicunapaj ñaupa taitacunapash, Dios ima nishcata villajcunataca 
llaquichinajurca. 
24Ashtahuangarin ninan charijcunaca, ¡aij imachari tucunguichi! Cangunaca, 
ñami caipillata cushijushpa causanajunguichi. 
25Cunambi na ushangacaman micushpa causajcunaca, ¡aij imachari 
tucunguichi! Cangunaca, jipamanmi yarjachinguichi. Cai causaipi cushijushpa 
asijcuna, ¡aij imachari tucunguichi! Cangunaca, jipamanmi ninanda 
llaquirishpa huacanguichi. 
26Tucuicuna alicachijpi causajcunaca, ¡aij imachari tucunguichi! 
Chashnallatami paicunapaj ñaupa taitacunapash, llullashpa villajcunatara 
alicachishpa causanajurca. 

Fiñajcunatapash juyachunmi, juyaillaguta yachachishca 
(Mat. 5:38-48; 7:12) 

27Ñuca villajujta uyanajuj cangunatami, cashna nini: Cangunata 
fiñajcunatapash, juyanami canguichi. Cangunata na ricunayachij 
runacunamambash, imatapash aligutami rurana canguichi. 
28Imapash tucushpaca alichari canman nijcunatapash, bendicianami canguichi. 
Cangunata yangamanda juchachishpa rimajcunamandapash, Diosta mañanami 
canguichi. 
29Pipash canda lado ñavipi huactajpica, caishuj ladotapash ricuchinguilla. 
Cambaj jahualla churajunata maijambash quichujpica, túnica nishca 
churajunatapash apachun saquinguilla. 
30Pipash imagutapash mañaj shamujpica caranguilla. Shinallata cambajta 
imatapash apajpica, ama tigrachihuai ninguichu. 
31Imashnami shuj gentecuna cangunaman imatapash aliguta rurachun 
munanguichi, chashnallatami cangunapash paicunaman alita rurana 
canguichi. 
32Cangunata juyajcunatalla juyashpa causashpaca, ¿ima alitata ruranguichi? 
Juchata rurajcunapash, paicunata juyajcunatalla juyashpami causan. 

33Shinallata cangunaman aliguta rurajcunatalla aliguta rurashpaca, ¿ima 
alitata ruranguichi? Juchata rurajcunapash, paicuna puralla aliguta 
rurashpami causanajun. 
34Pimambash imata mañachishpapash, ucha tigrachinata yachajcunamanlla 
mañachishpaca, ¿ima alitata ruranguichi? Juchata rurajcunapash, paicuna 
purallami ashtacata japishallami yashpa mañachirinajun. 
35Ashtahuangarin cangunata fiñajcunatapash, juyanami canguichi. 
Paicunaman alita rurashpa imagutapash mañachishpaca, imatapash japinataca 
na yarinachu canguichi. Shina rurajpimi, canguna japinaca ashtaca tianga. 
Shinallata jahua pachapi causajuj Diospaj huahuacunapachami canguichi. 
Paica, pashi ninata na yachajcunatapash, nalita rurashpa causajcunatapash 
llaquijunmi. 
36Cangunapaj Taitaca, cangunata llaquishpami juyajun. Chashnallatami 
cangunapash shujcunataca, llaquishpa juyana canguichi. 

Shujcunataca na yangamanda juchachinachu canguichi nishcami 
(Mat. 7:1-5) 

37Na yangamanda juchachishpa causanachu canguichi. Na chashna rurajpimi, 
cangunatapash na llaquichinga. Ninandapacha llaquichi tucunami cangui 
nitallapash, na ninachu canguichi. Na chashna rurajpimi, cangunatapash 
ninandapacha llaquichi tucunaman na cachanga. Imata nalita rurajpipash, 
cunganami canguichi. Shina cungajpimi, cangunapaj juchacunatapash Diosca 
cunganga. 
38Shujcunaman caraichi, Diospash cangunaman carangami. Ali medishpa 
churashpa, tushuchishpa, jicharijta jundachishpami cangunaman 
migllachinga. Shujcunaman imashna medishpa carajpipash, chashnallatami 
Diospash cangunaman caranga” nijurcami. 
39Jesusca, cashnatapashmi chimbapurashpa parlajurca: “¿Ñausa runaca, shuj 
ñausa runatallata pushashpa ri ushanmanllu? ¿Nacha paicunaca ishcandillata 
utujupi huashajunman? 

40Yachajuj runaca, paita yachachijtaca na yalichu. Ashtahuangarin 
maijambash aligutapacha tucuita yachajushpaca, paita yachachij 
runashnallatami tucun. 
41Cambaj huauquipaj ñavipi uchilla jupashna tiajujtara ricungapaj randica, 
¿imashpata cambaj ñavipi caspishna tiajujtara, na tigrashpa ricungui? 
42Cambaj ñavipi shuj jatun caspishna tiajujtara nara anchuchishpaca, 
¿imashnata cambaj huauquipaj ñavipi uchilla jupashna tiajujtara: ‘Huauquigu, 
shuyai anchuchisha’ nitaca ushanguiyari? Mishqui shimi, nali shungumi 
cangui. Cambaj ñavipi jatun caspishna tiajujtara anchuchiyari. Chai jipami, 
cambaj huauqipaj ñavipi uchilla jupashna tiajujtaca, ali ricushpa anchuchi 
ushangui. 

Ima yura cajtapash granota ricushpami rijsinchi 
(Mat. 7:15-20) 

43Na ali yurapica, alica na fucunllu. Ali yurapipash, imapash nalica na fucunllu. 
44Ima yura cajtapash, granota ricushpami rijsirin. Jigostaca, casha 
yuramandaca na cozechanalla. Uvastapash, casha yuramandaca na pallanllu. 
45Ali runaguca, imapash juyaillacunata alicachinshna, aligutalla ruranata 
paipaj shungupi yarijushpami, imatapash aligutalla riman. Ashtahuangarin 
nali runaca, imapash juyaillacunata alichinshna nalita ruranatalla, paipaj 
shungupi yarijushpami, imatapash nali shimicunatalla riman. Imata 
rimachumbash, shungu ninanda yarichijpimi, shimica riman. 

Ishcai huasichij runacunamandami, Jesusca yachachishca 
(Mat. 7:24-27) 

46Ñucataca, ¿imashpata: ‘Apunchi Jesús, Apunchi Jesús’ nihuanguichi? Shina 
ninajushpaca, ¿imashpata ñuca mandashcataca, na ruranguichi? 
47Ñucapajman shamushpa, ñuca yachachishcata uyashpa tucui 
pactachijcunaca, piman rijchaj cajtami cangunaman villagrini: 
48Paicunaca, ucu ucuta allashpa ucuman jatun rumicunatara churashpa, chai 
jahuapi huasichij runashnami. Chaitaca, yacu ninanda jatarishpa jatun yacu 

shamushpami, ninanda huactarimurca. Ashtahuangarin chai huasitaca, jatun 
rumi jahuapi shayachishca cashcamandami, na cuyuchi usharca. 
49Ashtahuangarin ñuca yachachishcata uyashpapash na cazujca, na ucuta 
allashpa jahualla huasichij runashnami. Chai huasica, yacu ninanda 
shamushpa huactarimujpica urmarcallami. Chai huasica, tucuilla t'unirishpami 
urmashpa tucurirca” nijurcami. 

Lucas 7 

Patsaj soldadocunata mandaj runapaj servijtami, Jesusca alichishca 
(Mat. 8:5-13) 

1Jesusca, paita uyanajuj gentecunaman cai tucuita yachachishca jipami, 
Capernaum puebloman yaicurca. 
2Chaipimi, patsaj soldadota mandaj runa causarca. Paipaj ninan juyashca servij 
huambragumi, ungushca ña huañunalla sirijurca. 
3Jesusmanda parlanajujta uyashpami, chai mandaj runaca: “Ñucata servij 
huambraguta alichij shamupai” nigrichun, huaquin mandaj rucucunata 
cacharca. 
4Jesuspajman paicuna chayamushpaca, shamupai nishpami cashna ninanda 
mañanajurca: —Chai runagu mañajujtaca rurapaillayari. 
5Chai runaguca, ñucanchi llactapi causajcunataca, ninandami llaquin. 
Ñucanchi tandanajuna huasitapash, paimi rurachirca— ninajurcami. 
6Shina ninajujpimi Jesusca, paicunahuan rijurca. Ashtahuangarin Jesusca, ña 
huasiman chayagrijujpimi, patsaj soldadocunata mandaj runaca huaquin 
cumbacunata, cashna nichun cacharca: “Apunchi Jesús, ama yapata 
shaijumupaichu. Ama ñuca huasiman chayajta shamupaichu. Jatun 
pinganayaimi capani. 
7Shina cashpami, cambajman ñucapacha shamuitaca, na ushaparcani. Ali tucui 
nishpa chaimanda rimajpillata, ñucata servij huambraguca ali tucupangallami. 



2942 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

8Shuj mandajcuna mandajpimi, ñucapash causajupani. Shinallatami ñucapash, 
soldadocunataca mandajuni. Shuj soldadota: ‘Ri’ nishpa mandajpica, rinllami. 
Shinallata: ‘Shamui’ nijpipash, shamunllami. Ñucata servijtapash: ‘Caita rurai’ 
nijpica, ruranllami” nigrichunmi cacharca. 
9Shina nijta uyashpami Jesusca, ninanda cushijushpa paita catinajuj 
gentecunata tigrarishpa ricushpa, cashna nijurca: —Cangunataca cashnami 
nini: Israel llactapipash, cai runagushna alipacha crijtaca, shujtallapash na 
tarishcanichu— nircami. 
10Shina nijpimi chai runacunaca, chai mandaj runapaj huasiman tigranajurca. 
Paicunaca, chai servij huambragutaca ña ali tucushcatami tuparirca. 
Jesusca, Naín shuti pueblopi causaj sapalla mamagupaj churitami causachishca 

11Chai jipami, Naín shuti puebloman Jesusca rijurca. Paitaca, paipaj 
yachajujcunapash, shuj gentecunpash, ashtacacunami cumbashpa rinajurca. 
12Chai puebloman yaicuna punguman ña chayagrijushpaca, huañushcata 
pambangapaj rinajuj gentecunatami ñapash ricurca. Chai huañushca 
huambraguca, sapalla mamagupaj shujlla churigumi carca. Chai mamagutaca, 
chai pueblopi causanajuj ashtaca gentecunami cumbashpa rinajurca. 
13Chai mamaguta Apunchi Jesús ricushpaca, ninanda llaquishpami: —Ama 
huacaichu— nirca. 
14Shina nishpalla, huañushcata apanajujpaj caja ladoman quimirishpa 
tacarijpimi, huandushpa rinajuj runacunaca shayarirca. Shina shayarijpimi, 
Jesusca: —Huambragu, candami jatari nini— nirca. 
15Shina nijpimi, chai huañushca huambraguca tiarishpa, rimai callarirca. 
Jesusca chai mamagutaca: —Cambaj churigutaca pushailla— nishpami curca. 
16Tucuicuna ninanda manllarishpami, Taita Diosta ninanda alicachishpa, 
cashna ninajurca: —Ñucanchi puramandami, Dios ima nishcata aligutapacha 
villaj runaguca llujshishca. Taita Diosca, pai agllashca gentecuna cajpimi, 
ñucanchita ninanda llaquishpa shamushca— ninajurcami. 

17Jesús chashna rurashcataca, tucui Judea llactapi causajcunapash, chai 
tucuilla muyundi llactacunapi causajcunapash, tucuillami yachanajurca. 

Bautizaj Juanga, paipaj randi villajcunatami Jesuspajman cachashca 
(Mat. 11:2-19) 

18Tucui chaicunata Jesús rurajujtaca, Bautizaj Juanbaj yachajujcunami, 
paiman villanajurca. Shina villajpimi Juanga, paipaj yachajuj puramanda 
ishcai purata cayarca. 
19Shina cayashpami, cashna nishpa tapuchun cacharca: “¿Canllu, ñucanchi 
shuyanajushca Quishpichij Cristo capangui? Na cashpaca, ¿shujtachu 
shuyapashun?” nichunmi cacharca. 
20Paicuna Jesuspajman chayamushpaca, cashnami ninajurca: —Bautizaj 
Juanmi, cashna tapuchun cachamun: ‘¿Canllu, ñucanchi shuyanajushca 
Quishpichij Cristo capangui? Na cashpaca, ¿shujtachu shuyapashun?’ nishpa 
tapuchunmi cachamun— ninajurcami. 
21Paicuna chayajhuanmi huañujujcunata, nanaicunahuanlla llaquinayaita 
causajcunata, nali aya jundashca gentecunata, ñausacunatapash ashtacunata 
Jesusca alichijurca. 
22Shina alichijushpami Jesusca, Juan cachamushca runacunataca cashna 
nijurca: —Canguna imata uyashcata, imata ricushcatapash, Juanman cashna 
nishpa villagrichi: ¿Ñausacunapash ricunajunmi. Jangacunapash, alimi 
purinajun. Lepra nishca ung:uihuan causajcunapash, ali tucunajunmi. Rinri na 
uyajcunapash uyanajunmi. Huañushcacunatapash, causachijunmi. 
Imagutapash na charijcunamambash, ali villaitami villajun’ nigrichi. 
23Ñuca maijan cajta crishpa na pandajcunaca, ninandami cushijun— nijurcami. 
24Juan cachamushca runacuna rijpimi, Jesusca gentecunaman Juanmanda 
cashna villai callarirca: “Jichushca pambapica, ¿imata ricungapajta 
llujshircanguichi? Ninanda huairashpa sucusta cuyuchijujta, ¿ricungapajchu 
rircanguichi? 



2944 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

25Shina cashpaca, ¿imata ricungapajta llujshircanguichi? ¿Punchapamba 
churajushca runatachu ricungapaj rircanguichi? Ricuichi, ninan valishca 
churajunata churajushpa ninanda cushijujcunaca, jatun mandajcunapaj 
huasicunapimi. 
26Ashtahuanga, ¿imatata ricungapaj rircanguichi? ¿Dios ima nishcata villaj 
runagutachu ricungapaj rircanguichi? Ari, cangunataca cashnami nini: 
Cangunaca, profeta runatapash yalitami ricungapaj rircanguichi. 
27Juanmanda villashpami, cashna nishpa escribishca tiajun: ‘Ricui, ñucamanda 
villajtaca, canda ñaupashpa rishpa, can purina ñanda punda alichijuchunmi 
cachamugrini’ nijunmi. 
28Cangunataca cashnami nini: Huarmimanda huacharishca purapica, Bautizaj 
Juanda yali, profeta ali runaguca, shujllapash na tianllu. Ashtahuangarin Taita 
Dios mandajuj llactagupica, tucuita yali uchillashna causaj runagumi, 
Juandaca ashtahuan yali” nijurcami. 
29Shina villajujpimi, chai tucuilla gentecunapash, impuestota japishpa 
causanajuj runacunapash, Taita Diostaca: “Canga, imatapash 
cashcatapachamari rurapashcangui” ninajurca. Shinamandami paicunaca, 
Juan bautizashcata catishpa bautizarinajurca. 
30Ashtahuangarin fariseocunahuan, mandashca shimita yachachijcunahuanga, 
Juan bautizajujpi na bautizarishpami, paicunaman Taita Dios aliguta 
rurangapaj munashcataca, yangapi churanajurca. 
31Apunchi Jesusca, cashnatapashmi nirca: “Cunan viñaicunataca, ¿imahuanda 
chimbapurashayari? ¿Paicunaca, imashnata causanajun? 
32Cunan viñaicunaca, plazacunapi tiarishpa, caishuj chaishuj caparishpa 
pugllanajuj huambracunashnami causanajun. Paicunaca, cashna nishpa 
caparinajun: ‘Canguna bailachun gaitata gaitajpipash, na bailashpami 
purircanguichi. Yarishpa yarishpa huacajpipash, na huacashpami 
purircanguichi’ ninajunmi. 

33Bautizaj Juan shamushpaca, micuitapash na micushpa, vinotapash na 
ufiashpami purijurca. Shina cajpimi paitaca: ‘Aya jundashca runamari’ 
ninajunguichi. 
34Runa Aichayu tucushca ñuca shamushpaca, micunatapash micushpa, 
vinotapash ufiashpami purijuni. Chaimandami cashna nihuanguichi: ‘Cai 
runaca yapata micujmi, vinotapash ufiajmi. Impuestota japishpa causanajuj 
runacunahuan, juchata rurajcunahuanmi, cumba tucushpa tandanajun’ 
nihuanguichimi. 
35Ashtahuangarin Taita Diospaj ali yachaitaca, tucui paipaj huahuacunallami 
imatapash cashcatapacha rurashpa ricuchinajun” nijurcami. 

Jesusca, Simón shuti fariseopaj huasipimi cashca 

36Fariseo puramanda shuj fariseo runami, Jesustaca: “Ñuca huasigupi 
micungapaj ripashun” nirca. Chai fariseopaj huasiman Jesús chayashpaca, 
micungapaj tiarircallami. 
37Chai fariseopaj huasipi Jesús micujujta yachashpami, alabastro nishcamanda 
rurashca uchilla fundugupi, shuj huarmica mishquillagu ashnajuj jambita 
apashpa shamurca. Chai huarmica, chai pueblopi juchata rurashpa causaj 
huarmimi carca. 
38Paica, Jesuspaj chaquiman quimirishpami, huacashpa tiarirca. Jesuspaj 
chaquitaca, chai viquihuanmi maillachishpa, ajchahuan fichachishpa, 
chaquitaca muchajurca. Shinallata mishquillagu ashnajuj aceiteta talishpami, 
Jesuspaj chaquipi javirca. 
39Shina rurajujtaca, Jesusta pushaj fariseo runa ricushpami, cashna yajurca: 
“Dios ima nishcata villaj cashpaca, imashna causaj huarmi paipaj chaquita 
tacarijujtapash yachanmanmi. Chai huarmica, juchata rurashpamari causan” 
yajurcami. 
40Shina yarijujta Jesús yachashpami: —Simón, canmanmi shuj villanata 
charini— nishpa tigrachirca. Shina nijpica: —Villahuailla, Yachachij— 
nircami. 

41Shina nijpimi Jesusca, cashna nirca: —Culquita mañachij shuj runami, 
ishcaipura divi tucushca runacunata charirca. Shuj runaca, picha patsaj 
denario culquita, shuj runaca picha chunga denario culquitami nara 
tigrachishca carca. 
42Imagutapash na tigrachi ushashpa purijpimi, culquita mañachij runaguca, 
ishcanditallata saquinguichilla nirca. Shina saquijpica, chai ishcaipura 
runacunamandaca, ¿maijanda ashtahuan juyashcanga?— nishpami tapurca. 
43Shina tapujpimi, Simonga: —Culquita yapalla mañaj runagumi, saquilla 
nijpica, ashtahuan juyashcanga yanimi— nirca. Shina nijpimi, Jesusca: —
Aliguta yarishpami, shina tigrachingui— nirca. 
44Shina nishpallami, chai huarmita tigrarishpa ricushpaca Jesusca, Simonda 
cashna nirca: —Cai huarmi, cunan imata rurajujta ricunguimi. Paica, 
viquihuan ñuca chaquita maillachishpaca, ajchahuanmi fichachihuan. 
Ashtahuangarin cambaj huasiman ñuca yaicumujpica, chaquita maillachun 
yacutallapash, na carahuarcanguichu. 
45Canga, ñucata mingachishpapash, na muchahuarcanguichu. Ashtahuangarin 
cai huarmica, ñuca yaicumushpa tiarishcamandapacha, ñuca chaquita 
muchanataca na shaijunllu. 
46Canga, aceitetallapash ñuca umapica na talishpa javihuarcanguichu. 
Ashtahuangarin cai huarmica, mishquilla ashnajuj aceitetami talishpa, ñuca 
chaquipica javihuarca. 
47Shinamandami candaca, cashna nini: Juchacunata cai huarmi ninanda 
rurashcapash, ñucata ninanda juyashpa llaquishcamandami, ña anchuchi 
tucushca. Ashtahuangarin ashallata juchacunata anchuchi tucushcacunaca, 
ashallatami juyahuan— nircami. 
48Shina nishpallami: —Cambaj juchacunataca, ñami anchuchishca cangui— 
nishpa Jesusca, chai huarmita nirca. 

49Shina nijpimi: —Cai runaca, ¿ima cashpata juchacunataca anchuchin?— 
nishpa, Jesushuan mezapi tianajuj runacunaca, paicunapura parlarinajurca. 
50Ashtahuangarin Jesusca, chai huarmitaca cashnami nirca: —Tucui 
shunguhuan crishpami, ña quishpirishcangui. Cunanga, ninanda cushijushpa 
rilla— nircami. 

Lucas 8 

Jesusta servij huarmicunamandami villajun 

1Chai jipami, Taita Dios mandajujmanda ali villaita villashpa, tucui 
pueblocunapipash, uchilla llactacunapipash Jesusca purijurca. Paitaca, paipaj 
chunga ishcai yachajujcunapash, cumbashpami purinajurca. 
2Shinallata nali ayacunata Jesús llujchishca huarmicuna, shuj 
nanaicunamandapash alichi tucushca huarmicunapashmi cumbanajurca. 
Magdalena ni tucushca Mariapashmi purijurca. Jesusca, chai Mariamandami, 
canchis ayacunata llujchishca carca. 
3Shinallata mandaj Herodespaj huasipi tucuita ricushpa tiajuj, Chuza shuti 
runapaj huarmi Juanapashmi purijurca. Shinallata Susana shuti huarmipash, 
ashtahuan shuj ashtaca huarmicunapashmi, Jesustaca imaguhuanllapash 
servishpa purinajurca. 

Tarpuj runahuan chimbapurashpami, Jesusca yachachishca 
(Mat. 13:1-15, 18-23; Mar. 4:1-20) 

4Tucui pueblocunamanda shamushpami, ashtaca gentecuna Jesuspajman 
tandanajumurca. Chaicunamanmi Jesusca, cashna chimbapurashpa parlajurca: 
5“Shuj tarpuj runami, muyuta tarpungapaj llujshirca. Shina tarpujpimi, 
huaquin muyuca ñambi urmarca. Chai muyutaca, gentecunapashmi sarurca, 
alasyu animalcunapash micurcami. 
6Shinallata huaquin muyucunaca, rumilla alpapimi urmarca. Chaquishca alpa 
cajpimi, viñashpapash ñapash chaquirca. 
7Shinallata huaquin muyucunaca, casha viñana chaupipimi urmarca. 
Cashacunaca, muyuta yalishpa viñashpami, llapishpa ismuchirca. 

8Shinallata huaquin muyucunaca, ali alpapi urmashpami, juyailla viñarca. 
Shina viñashpami, shujmandalla patsaj patsaj granushpa fucurca” nijurcami. 
Shina nishpallami, cashna nirca: “Uyangapaj rinrita charishpaca, aliguta 
uyaichi” nishpa Jesusca, shinllitapacha rimarca. 
9Chai jipami paipaj yachajujcunaca, Jesusta cashna tapunajurca: 
“Chimbapurashpa cai parlashcacunaca, ¿imatata nijupan?” ninajurcami. 
10Shina tapujpimi Jesusca, cashna nirca: “Taita Dios mandajuj 
llactagumandaca, pundacunaca pipash na yachai ushashcatami cangunamanlla 
yachachishca. Ashtahuangarin caishuj gentecunataca, ricushpapash ama 
ricuchun, uyashpapash ama yuyaita japichunmi, chimbapurashpalla parlajuni. 
11Chimbapurashpa parlashpaca, cashna yachachijuni: Muyugutaca, Taita 
Diospaj Shimigumi. 
12Ñambi urmashca muyucunaca, caicunami: Huaquingunaca, Diospaj Shimita 
uyanmi. Shina uyajpipash, paicuna crishpa ama quishpirichunmi, diablo 
shamushpaca, Diospaj Shimita uyashcatapash shungupi cungachin. 
13Rumilla alpapi urmashca muyucunaca, caicunami: Huaquingunaca, Diospaj 
Shimita villajpi cushijushpami chasquin. Shina chasquishpapash paicunaca, 
sapita na charij yurashna cashpami, huaquin huatacamanlla crishpa catinajun. 
Shina cashpami, ali crij cajta ricungapaj llaquicuna japijpica, huashaman 
tigranlla. 
14Casha chaupipi urmashca muyucunaca, caicunami: Paicunaca, Diospaj 
Shimita uyashpapash, cai causaipilla charijyangapaj munashpami, imatapash 
rurashpa musparinajun. Shina causanajushpallatami, cai causaipajtalla 
imatapash rurashpa ninanda cushijushpa, paicunaca na fucuj granoshna 
tucunajun. 
15Ashtahuangarin ali alpapi tarpushca muyucunaca, caicunami: Paicunaca, 
Diospaj Shimita uyashcataca, tucui shunguhuan aliguta catishpami, juyailla 
fucuj granoshna causanajun. 

Michaman na llujshi tucuna imapash pacallacunaca, na tianllu nishcami 

(Mar. 4:21-25) 

16Pipash michata japichishpaca, na mangahuan quilpanllu, cama ucupipash na 
churanllu. Ashtahuangarin huasi ucuman yaicujcuna michata ricushpa 
yaicuchunmi, candeleropi churan. 
17Na ricurishpa pacalla tiajcunaca, imapash na tianllu. Pipash ama rijsichun, 
michamambash ama llujshichun pacashcallapash imapash na tianllu. 
18Shina cashcamandaca, ñuca villajujta uyashcata aliguta yarichi. Ashtacata 
charijmanmi, ashtahuan caranga. Ashtahuangarin na charijpica, charingapaj 
munajushcatapash tucuillami quichunga” nijurcami. 

Jesuspaj mamamandapash, huauquicunamandapashmi villajun 
(Mat. 12:46-50; Mar. 3:31-35) 

19Chai jipami, paipaj mamapash, huauquicunapash, Jesuspajman shamurca. 
Ashtahuangarin gentecuna ninanda jundariajpimi, paipajman chayamuitaca, 
na ushanajurca. 
20Chaimandami Jesustaca: —Cambaj mamapash, huauquicunapash, canda 
ricungapajmi shamushca. Paicunaca canllapimi shayanajun— nishpa 
villanajurca. 
21Shina nijpimi Jesusca, cashna nirca: —Diospaj Shimita uyashpa 
pactachijcunallami ñuca mama, ñuca huauquicuna— nishpa Jesusca, 
tucuicunaman villarca. 

Ninan huairahuan cucha jatarijujtami, Jesusca casillata rurashca 
(Mat. 8:23-27; Mar. 4:35-41) 

22Shuj punllami, cashna tucurca: Jesusca, paipaj yachajujcunandi, canoapi 
tiarishpaca: —Cai cuchata chimbashunchi— nircami. Shina nishpaca 
rircallami. 
23Ashtahuangarin canoapi ña rijushpami, Jesusca puñurca. Shina puñujujpica 
ninan huaira ñapash shamushpami, cucha yacuta jatarichirca. Shina 
jatarichijpi, canoapi yacu jundai callarijpimi canoaca ña huashajugrijurca. 

24Shinamandami, Jesusta rijchachingapaj shamushpaca: —¡Yachachij, 
Yachachij, ñucanchica huashajushpa huañugrinchimari!— ninajurca. Shina 
nijpi jatarishpami huairatapash, yacu quilpamujujtapash, Jesusca jarcashpa 
rimarca. Shina rimajpica chulunlla, casilla tucurcallami. 
25Chai jipami paicunataca: —Canguna ñucata crishcapash, ¿maipitayari?— 
nirca. Shina nijpi ninanda manllarishpa, paipura ricunman quedashpami, 
caishuj chaishuj cashna ninajurca: —Cai runataca, ¿ima cajpita huairapash, 
cuchapash pai rimajpica, cazunllayari?— ninajurcami. 

Gadara shuti llactapica, aya jundashca runatami Jesusca alichishca 
(Mat. 8:23-27; Mar. 4:35-41) 

26Paicuna chai cuchata ña chimbashpaca, Galilea llacta chimbaman tiaj Gadara 
shuti llactamanmi chayarca. 
27Ña chayashpa manñaman Jesús llujshijhuanmi, chai pueblopi causajushca 
shuj runaca, Jesusta tuparingapaj shamurca. Chai runaca, ña unaita aya 
jundashca causajushpami, churajunatapash na churajushpa, huasipipash na 
causashpa, pambana utujupilla causajurca. 
28Chai runaca, Jesusta ricushpami, paipaj ñaupajpi cungurishpa, cashna nishpa 
ninandapacha caparijurca: —Jahua pachapi tiajuj Taita Diospaj Churi Jesús, 
canga ñucahuanga, ¿imatata ricunata charingui? Ama ñucataca 
llaquichihuaichu nipanimi— nijurcami. 
29(Chai runamanda nali ayata llujshi nijpimi, Jesustaca chashna ninajurca. Ña 
unai huatata aya jundashca causajujpimi, gentecunaca cadenacunahuan, 
grillocunahuan huatan carca). Ashtahuangarin aya apajpimi, chai runaca 
cadenacunata fitishpa, jichushca pambacunapilla purijurca. 
30Chai runataca: —¿Ima shutita cangui?— nishpa Jesús tapujpimi: —Huaranga 
Huaranga shutimi cani— nirca. Ashtaca ashtaca ayacuna jundashca 
causajushpami, chashna nijurca. 
31Chai ayacunaca: —Ñucanchitaca, ama chai manllanayai ucu ucuman 
cachahuaichu— nishpami, Jesustaca ninanda mañanajurca. 

32Chai urcupica, ashtaca ashtaca cuchicunami micushpa purinajurca. 
Shinamandami chai ayacunaca: —Chai cuchicunapi yaicuchun, ñucanchitaca 
cachahuai— nishpa, Jesustaca ninanda mañanajurca. Shina mañajpimi, chai 
cuchicunapi yaicugrichun saquirca. 
33Chai runamanda ayacuna llujshishpaca, cuchicunapimi yaicugrirca. Shina 
yaicujhuanmi, chai ashtaca cuchicunaca jaca jahua patamanda cuchaman 
huashajushpa huañunajurca. 
34Cuchicuna chashna huañujta ricushpami michijcunaca, paicuna causanajuj 
pueblopipash, pambacunapi causajcunamambash villangapaj, ninanda 
calpanajurca. 
35Shina villajpimi, ima tucushcatapash ricungapaca, tucuilla gentecuna 
shamunajurca. Jesuspajman chayamushpaca, ayacuna jundashca causajuj 
runaca, ayacuna llujshijpi ali tucushca tiajujtami ricunajurca. Chai runaca, 
churajunatapash aliguta churajushca, ali juizupimi tiajurca. Shinata 
ricushpami, gentecunaca ninanda manllarinajurca. 
36Chai gentecunamanmi, aya jundashca runata Jesús imashna alichijta 
ricushcacunaca villanajurca. 
37Shina villajpimi, Gadara llacta tucui ladomanda shamushcacunaca, ninanda 
manllarishpa: —Cai ñucanchi llactamandaca ripailla— ninajurcami. Shina 
nijpimi Jesusca, canoapi tiarishpa rigrijurca. 
38Shina rigrijujpimi, ayacunata llujchi tucushca runaca: —Ñucatapash 
pushahuayari— nijurca. Ashtahuangarin Jesusca cayacaman nishpami, chai 
runataca cashnami nirca: 
39Taita Dios canman cashna jatun alita rurashcataca, cambaj huasiman rishpa 
chaipi villagri— nircami. Shina nijpi chai runa rishpaca, paiman chai alita 
Jesús rurashcataca, pueblopi tucui causajcunamambash villashpandimi rijurca. 

Jairopaj ushimandapash, Jesuspaj jahualla churashcapi tacarishca 
huarmimandapashmi villajun 

(Mat. 9:18-26; Mar. 5:21-43) 

40Jesús cutin chimbamujujpica, ashtaca gentecuna shuyanajushpami Jesustaca, 
ninanda cushijushpa chasquinajurca. 
41Chai jipaca, tandanajuna huasipi mandaj Jairo shuti runapashmi 
chayamurca. Paica, Jesuspaj ñaupajpi cungurishpami: —Ñuca huasiguman 
yaicupashunyari— nijurca. 
42Chai runaguca, chunga ishcai huatata charij, shujlla ushigutami charirca. 
Chai ushiguca, ña huañunallapachami carca. Jairo runaguhuan Jesús rijujpica, 
ashtaca gentecunami llapiripi catishpa rinajurca. 
43Chai rinajuj puracunapica, yahuar shamujuj ung:uihuan chunga ishcai 
huatata huañujujlla causajuj huarmipashmi rijurca. Chai huarmica, 
jambijcunapajman rishpa, pai imaguta charishcatapash, tucuitami tucuchishca 
carca. Paitaca, maijan jambijpash alichitaca, na ushashcachu carca. 
44Shina rinajujpica, huashata catimushpami chai huarmica, Jesús jahualla 
churajushca pundagupi tacarirca. Shina tacarijhuanmi yahuarca, na ashtahuan 
shamushpa ali tucurca. 
45Shina tacarijpimi, Jesusca: —¿Pita ñucata tacarirca?— nishpa tapurca. Shina 
tapujpipash, pipash na villajpimi Pedroca, paipaj cumbacunandi, cashna 
nijurca: —Yachachij, candaca cai tucui gentecunamari saruripi, llapiripi 
catimunajun. ¿Chaita ricushpatachu: ‘¿Pita ñucata tacarirca?’ nishpa 
tapujungui?— ninajurcami. 
46Ashtahuangarin Jesusca, cashnami nirca: —Maijanllari ñucataca tacarircami. 
Ñuca ushaihuan maijandachari ñami alichini— nircami. 
47Chai ali tucushca huarmica, na pacalla chashna tacarishcanichu yashpami 
chujchurishpa, Jesuspaj ñaupajpi cungurimurca. Paica, Jesusta imamanda 
tacarishcatapash, imashna ñapash ali tucushcatapash, tucuitami gentecuna 
uyajta villajurca. 

48Shina villajpimi Jesusca, chai huarmitaca cashna nirca: —Ñuca huahualla, 
ñucata tucui shunguhuan crishcamandami, ña ali tucushcangui. Cunanga, 
cushijushpa rilla— nircami. 
49Shina nijujpillatami, tandanajuna huasipi mandaj Jairopaj huasimanda, shuj 
runa shamushpaca, cashna nirca: —Yachachijtaca, ama yanga yanga 
fiñachijuichu. Cambaj ushica, ñami huañurca— nircami. 
50Ashtahuangarin chashna ninajujta Jesús uyashpami, Jairo runataca cashna 
nirca: —Ama manllaichu. Ñucata alipacha crihuai. Cambaj ushiguca 
causaringami— nircami. 
51Jairopaj huasiman Jesús yaicushpaca, pitapash shujcuna yaicuchunga na 
saquircachu. Pedrota, Jacobota, Juanda, chai cuitsagupaj taitata, mamatallami 
paihuan yaicuchun saquirca. 
52Tucuicunami, chai ushigu huañushcamandaca, ninanda llaquirishpa 
huacanajurca. Ashtahuangarin Jesusca, paicunataca cashnami nirca: —Na 
cashna huacanachu canguichi. Paica, na huañushcachu. Puñuitallami 
puñujun— nircami. 
53Shina nijpimi huañushcatapacha yachashpa, Jesustaca asishpa ricunajurca. 
54Ashtahuangarin chai huañushcapaj maquita japishpami: —Cuitsagu, jatari— 
nishpa, Jesusca shinllita rimarca. 
55Shina nijpimi chai cuitsagupaj alma tigramujpi, ñapash causarishpa jatarirca. 
Shina jatarijpimi: —Cai cuitsaguman micunaguta carapaichi— nishpa, Jesusca 
mandarca. 
56Chai cuitsagupaj taitapash, mamapash ninandapachami manllarinajurca. 
Ashtahuangarin Jesusca: —Pimambash cashna tucushcataca, na villanachu 
canguichi— nishpami mandarca. 

Lucas 9 

Chunga ishcai yachajujcunatami, villachun cachashca 
(Mat. 10:5-15; Mar. 6:7-13) 

1Jesusca, paipaj chunga ishcai yachajujcunatalla tandachishpami, 
gentecunamanda tucui ayacunata llujchishpa cachana ushaitapash, 
huañujujcunata alichina ushaitapash paicunaman cararca. 
2Taita Dios mandajujmanda villanajuchun, huañujujcunata alichinajuchunmi 
cacharca. 
3Shina cachajushpami Jesusca, paicunataca cashna nijurca: “Ñanda ringapaca, 
imatallapash na apanachu canguichi. Tauna caspitapash, cucavi 
muchilatapash, tandatapash, culquitapash na apanachu canguichi. Túnica 
nishca churajunatapash, na ishcaita apanachu canguichi. 
4Maijan huasiman yaicushpapash, shuj llactaman yalingacaman, chai 
huasipillami mingarina canguichi. 
5Maijan pueblopi cashpapash, cangunata na chasquingapaj munajpica, 
llujshishpa ringuichilla. Chai pueblopi causajcuna, napacha ali cajta 
ricuchingapajmi, cangunapaj chaquipi churajushcapi catijuj alpatapash 
chafsishpa rina canguichi” nijurcami. 
6Shina nijpi paipaj yachajujcuna rishpaca, ali villaita villashpandi, 
huañujujcunatapash alichishpandimi, tucuilla uchilla llactacunata purinajurca. 

Bautizaj Juandami huañuchishca 
(Mat. 14:1-12; Mar. 6:14-29) 

7Jesús tucuita rurashpa purijujtaca, Galilea llactata mandaj Herodesmi uyarca. 
“Bautizaj Juanmi, huañushcacunapaj chaupimanda causarimushca” nishpa 
huaquinguna parlanajujpimi, Herodesca imata ruraitapash na ushajurca. 
8Huaquingunaca: “Dios ima nishcata villaj Eliasmari ricurimushca” nishpami 
parlanajurca. Ashtahuan shujcunaca: “Dios ima nishcata Profeta 
puracunamanda, maijambashmi causarimushca yarin” ninajurcami. 
9Ashtahuangarin Herodesca, cashnami nirca: —Juanbaj umata fitichunga, 
ñucami mandarcani. Cunanga, shuj runami juyailla rurashpa purijun nijtami 
uyani. ¿Chai runaca, pita cangayari?— nircami. Shina nijushpami Herodesca, 
Jesusta ricungapaj ninanda munarca. 

Jesusca, picha huaranga gentecunamanmi, micuchun carashca 
(Mat. 14:13-21; Mar. 6:30-44; Juan 6:1-14) 

10Villachun cachashcacuna tigramushpaca, paicuna imaguta rurashcatami, 
tucuita Jesusman villanajurca. Shina villajpica, Betsaida shuti pueblo 
ladomanmi, jichushca pambaman, paipaj yachajujcunatalla pushashpa rirca. 
11Chaiman rinajujta gentecuna yachashpa catimujpimi, Jesusca chasquirca. 
Paicunamanmi, Taita Dios mandajujmandaca villajurca. Shinallata 
huañujujcuna ali tucucunata munajcunatapashmi alichijurca. 
12Ña tutayajujpica, Jesuspaj chunga ishcai yachajujcunaca, paipajman 
quimirishpami cashna ninajurca: —Cai gentecunataca, chai uchilla 
llactacunapi, chai muyundi huasicunapi mingarishpa pacarigrichun, 
micunatapash mascagrichun cachailla. Caipica, jichushca pambapimi canchi— 
ninajurcami. 
13Shina nijpimi, Jesusca: —Cangunallata micunataca caraichilla— nirca. Shina 
nijpimi, cashna ninajurca: —Ñucanchica, picha tandaguta, ishcai pijigutallami 
charinchi. ¿Cai tucui gentecunaman micunata carangapachu, randigrichi 
ningui?— ninajurcami. 
14Chai gentecunaca, picha huarangashnami tandanajushca carca. Shina 
tandanajushca cajpimi: —Gentecunataca, picha chunga, picha chunga 
chaupishpa tiachipaichi— nishpa Jesusca, paipaj yachajujcunata mandarca. 
15Paicuna tiaripaichi nijpica, tucuilla tiarircallami. 
16Ña tiarijpimi, picha tandagutapash, ishcai pijigutapash, Jesusca japirca. 
Shina japishpallami, jahua pachata ricushpa, Diosta pashi nirca. Chai 
tandatapash, pijitapash asha asha chaupishpami, chai gentecunaman carachun, 
paipaj yachajujcunaman curca. 
17Shina carajpimi tucuicunallata, na munangacaman micurca. Paicuna na 
micui ushashcataca, chunga ishcai canasta jundatami, paipaj yachajujcunaca 
tandachirca. 

Pedroca, Quishpichij Cristomi cangui nishcami 
(Mat. 16:13-20; Mar. 8:27-30) 

18Jesusca, pailla Diosta mañashpa tiajujpimi, paipaj yachajujcunapash, chaipi 
tianajurca. Shina tianajujpimi: —Gentecunaca ñucataca, ¿maijan yashpashi 
ricuhuan?— nishpa, paipaj yachajujcunataca tapurca. 
19Shina nijpimi paicunaca, cashna ninajurca: —Huaquingunaca: ‘Bautizaj 
Juanmi canga’ ninajunmi. Huaquingunaca: ‘Dios ima nishcata villaj Eliasmi 
canga’ ninajunmi. Shujcunaca: ‘Dios ima nishcata Profeta puracunamanda 
maijambashmi causarimushcanga’ ninajunmi— nishpami tigrachinajurca. 
20Shina ninajujpimi: —Cangunaca cutin, ¿maijan nihuanguichita?— nishpa, 
Jesusca tapurca. Shina tapujpimi: —Taita Dios cachamushca Quishpichij 
Cristomi capangui— nishpa, Pedroca tigrachirca. 

Jesusca, pai huañuatami villashca 
(Mat. 16:21-28; Mar. 8:31—9:1) 

21Pedro chashna nijpimi: —Ñuca maijan cajtapash, pimambash napacha 
villanachu canguichi— nishpa Jesusca, paipaj yachajujcunata shinllitapacha 
mandarca. 
22Shinallata cashnatapashmi nijurca: —Runa Aichayu tucushca ñucaca, 
ninanda llaquichi tucunapachami cani. Mandaj rucucunapash, curacunata 
mandajcunapash, mandashca shimita yachachijcunapash, ñucataca ninandami 
na ricunayachishpa, huañuchijpi huañunapachami cani. Shina huañushpa, 
quimsa punllahuanga causarishallami— nijurcami. 
23Shina nishpallami Jesusca, tucuilla gentecunata cashna nijurca: —Maijan 
cashpapash ñucata catingapaj munashpaca, paipaj causaita na llaquishpa, 
paipaj cruzta punllandi aparinshna ñucata catihuachun. 
24Maijan cashpapash paipaj causaita quishpichingapaj munashpaca, 
chingaitami chinganga. Ashtahuangarin ñucata catijushcamanda huañuchi 
tucushpaca, quishpiringapachami. 
25Shuj runaca, cai pachapi ima tiajtapash, tucuita japishpa charijyashpapash, 
paillata huaglishpa, na cashpaca chingaita chingagrishpaca, ¿ima alita canga? 

26Maijan cashpapash ñucamanda, ñuca villashca shimicunamanda, 
pinganayachishpa shujcunaman na villajpica, ñucapash ninandami 
pingaichisha. Runa Aichayu tucushca ñucami, jucha illaj punchapamba 
angelcunahuan, ñuca Taita punchapamba tiajunshna punchapamba 
shamushpa, chai pinganayachijtaca pingaichisha. 
27Na llullashpami, cangunata cashna nini: Caipi shayanajuj puramanda 
huaquingunaca, Taita Dios mandajujtaca, nara huañushpallatami 
ricunguichi— nijurcami. 

Jesús punchapamba tucushpami ricurishca 
(Mat. 17:1-8; Mar. 9:2-8) 

28Shina villajushca pusaj punllashna jipami, cashna tucurca: Pedrota, Juanda, 
Jacobota pushashpami Jesusca, Diosta mañangapaj urcuman vichai rirca. 
29Chaipi mañajujpimi, ñavipash shujman tigrashpa, churajushcapash yuraj 
yuraj punchapamba ricurirca. 
30Chaipica, ishcai runacuna Jesushuan parlanajujmi, ñapash ricurirca. Shujca 
Moisés, shujca Eliasmi carca. 
31Paicunaca, punchapamba chaupipi shayanajushpami, Dios munashcata 
pactachingapaj, Jerusalenbi huañuchi tucunami cangui nishpa villanajurca. 
32Pedroca, paipaj cumbacunandimi, ninanda puñuihuan na ushashpa 
puñunajurca. Ña rijcharishpaca, Jesús punchapamba shayajujta, ishcai 
runacuna paihuan shayanajujtapashmi ricunajurca. 
33Jesushuan cashcamanda shayanajushcacuna anchurishpa rijpimi Pedroca, 
Jesusta cashna nirca: —Ñucanchica, alipajmari shamupashcanchi, Yachachij. 
Cunanga, quimsa chugllagutami rurashun ninchi. Shujtaca canman, shujtaca 
Moisesman, shujtaca Eliasmanmi ruragrinchi— nircami. Shina nishpami 
Pedroca, paillata imata nijushcatapash na yacharca. 
34Shina nijujpillatami fuyu pillushpa, paicunataca ñapash quilparca. Chai fuyu 
ucuman yaicunataca, chai quimsa yachajujcunaca ninandami manllarca. 

35Chai fuyu ucumandaca, cashna rimajmi uyarirca: —Caimi, ñuca juyashca 
Churigu. Pai imata yachachishcatami, aliguta uyana canguichi— nircami. 
36Shina rimamuj uyarishca jipaca, Jesuslla shayajushcatami ricunajurca. 
Paicunaca, imata ricushcatapash chai punllacunapica, pimambash na 
villashpami, upalla purinajurca. 

Aya jundashca huambratami, Jesusca alichishca 
(Mat. 17:14-21; Mar. 9:14-29) 

37Cayandi punllami, urcumanda urai shamunajujpica, ashtaca gentecuna 
Jesusta tuparingapaj shamunajurca. 
38Paicunapaj chaupimanda, shuj runa ninanda caparishpaca, cashnami nirca: 
—Yachachij, ñuca churiguta alichipai. Cai huahuatallami charipani. 
39Paitaca, aya jundashpami, cungashcapi ninanda caparichin. Shinallata 
ninandapacha chujchuchishpami, babasta shitachimupan. Caiman chaiman 
shitashpami, ashacamanlla saquishpa rin. 
40Ayata llujchipaichi nishpami, cambaj yachajujcunapajman apamuparcani. 
Ashtahuangarin paicunaca, na llujchi usharcachu— nijurcami. 
41Shina nijpimi Jesusca, cashna nirca: —Ñucata nali crij miraicuna, jatun 
nalicuna. ¿Ima horascamanda cangunahuanda cashna cashayari? ¿Ima 
horascamanda cangunamandaca llaquirijushallayari?— nishpallami: —Cambaj 
churiguta apamui— nirca. 
42Jesuspajman chai huambragu quimirijujpimi, alpapi urmachishpa ayaca, 
ninandapacha chujchuchirca. Ashtahuangarin Jesusca, mapata rurachij ayata 
ninanda rimashpami, chai huambramandaca llujchirca. Shina rurashpami, chai 
taitataca: —Cambaj churigutaca pushailla— nirca. 
43Taita Dios ninan ushaihuan chashna rurashcata ricushpami, tucuicuna 
manllarinajurca. 

Jesusca, cutinmi pai huañunata villajushca 
(Mat. 17:22-23; Mar. 9:30-32) 

Tucui imagutapash rurajta ricushpa, tucuicuna manllarijpimi Jesusca, paipaj 
yachajujcunata cashna nirca: 
44—Cashna ñuca villashcataca, na cungashpami, aligutapacha yarina 
canguichi. Ashtahuangarin Runa Aichayu tucushca ñucataca, runacunapaj 
maquipi japichihuangami— nijurcami. 
45Ashtahuangarin ima nishpa Jesús chashna nijtapash, paicunapaj yuyaica 
quilpashcashna cashpami, paipaj yachajujcunaca na yachai usharca. Imashpa 
chai shimicunata nishcata tapungapajpash manllarcami. 

¿Maijanshi ashtahuan yali ali canchi? ninajushcami 
(Mat. 18:1-5; Mar. 9:33-37) 

46Chai jipami, Jesuspaj yachajujcunaca: —¿Maijanshi ashtahuan yali ali 
canchi?— nishpa, paicunapura parlai callarirca. 
47Paicunapaj shungupi chashna yarinajushcata yachashpami Jesusca, shuj 
huahuata maquimanda aisamushpa, paicunahuan shayachirca. 
48Shina shayachishpami, paicunataca cashna nirca: —Maijambash cai 
huahuaguta ñuca shutipi chasquijca, ñucatami chasquin. Shinallata 
maijambash ñucata chasquishpaca, ñucata cachamuj Taitatapashmi chasquin. 
Ashtahuangarin maijanmi canguna purapi huahuagushna causan, chaimi 
ashtahuan yali jatun— nircami. 

Ñucanchita na fiñajca, ñucanchi purallatami nishcami 
(Mar. 9:38-40) 

49Chai jipami Juanga, Jesusta cashna nishpa tigrachirca: —Yachachij. Cambaj 
shutipi rimashpami shuj runaca, ayacunata gentecunamanda llujchijurca. 
Paica, ñucanchihuanga na cumba tucushpa, canda catinllu. Shinata 
ricushpami: ‘Ama chashna ruraichu’ nishpa jarcarcanchi— nircami. 
50Shina nijpimi Jesusca, cashna nirca: —Na jarcashpa, saquinallami canguichi. 
Maijambash ñucanchita na fiñashpa purijushpaca, ñucanchi purallatami— 
nircami. 

Jacobota, Juanda Jesús jarcashpa rimashcami 

51Jahua pachaman apai tucuna punllacuna chayamujujpimi Jesusca, 
Jerusalenman rinapachami cani nishpa ri callarirca. 
52Shina rijushpami, Jesusta ñaupashpa villagrichun cacharca. Paicunaca, 
Samaria llactaman chayashpami, shuj uchilla llactapi Jesús mingarichun, 
huasita mascanajurca. 
53Ashtahuangarin Jerusalenman rijujta yachashpami, Samaria llactapi 
causajcunaca, na mingachingapaj munanajurca. 
54Chaitaca, Jesuspaj yachajujcuna ricushpami Jacobondi, Juandi cashna 
ninajurca: —Apunchi Jesús. Eliaspaj punllacunapi ninahuan tucuchishcashna, 
¿nachu chai gentecunapaj jahuapi jahua pachamanda nina urmamuchun 
mañashun?— ninajurcami. 
55Shina nijpimi Jesusca, tigrarishpa ricushpa shinllita rimashpa, cashna nirca: 
—Cangunaca, Diospaj Espiritupaj cajta na yachashpami, chashna ninguichi. 
56Runa Aichayu tucushca ñucami, gentecunata quishpichingapaj shamurcani, 
na tucuchingapaj shamurcanichu— nircami. Shina nishpallami paicunaca, shuj 
uchilla llactaman yalirca. 

Jesusta catingapaj munajcunamandami villajun 
(Mat. 8:18-22) 

57Paicuna rinajujpimi shuj runaca, ñambi cashna nirca: —Apunchi Jesús, can 
maita rijujpipash catipashallami— nircami. 
58Shina nijpimi Jesusca, cashna nirca: —Añascunapash, paicuna causana 
utujuta charinmi. Jahuata rij alasyu animalcunapash, tazinda charinmi. 
Ashtahuangarin Runa Aichayu tucushca ñucaca, maigupi siririshpa 
samanatallapash na charinichu— nircami. 
59Shina nishpami Jesusca, shuj runataca: —Ñucata catihuai— nirca. Shina 
nijpimi chai runaca, cashna nirca: —Canda cantingapaca, ñuca taitata 
pambashpara tigramugripasha. ¿Ñacha saquihuanguiman, Apunchi Jesús?— 
nircami. 

60Shina nijpimi Jesusca, cashna nirca: —Huañushcashna causajcunaca, paicuna 
purallata huañushcataca pambanajuchun saquilla. Ashtahuangarin canga, 
Taita Dios mandajujmanda villangapaj ri— nijurcami. 
61Shina nijpimi, shuj runapash cashna nirca: —Apunchi Jesús, canda catisha 
nipanimi. Ñuca huasipi causajcunatara, cayacaman nishpa tigramugripasha. 
¿Nacha saquihuanguiman?— nircami. 
62Shina nijpimi Jesusca, chai runatapash cashna nirca: —Maijan runapash 
yapujushpaca, na huashaman tigrashpa ricushpandi yapunllu. Chashna yapuj 
runashna cashpaca, Taita Dios mandajuj llactapaj ruraitaca, napacha 
ushangachu— nircami. 

Lucas 10 

Canchis chunga runacunatami, Jesusca villagrichun agllashca 

1Chai jipami, canchis chunga runacunata Jesusca agllarca. Paicunataca, pai 
yalina pueblocunapi, llactacunapi villashpa ñaupachunmi, ishcai ishcailla 
agllashpa cacharca. 
2Shina cachajushpami Jesusca, paicunata cashna nijurca: “Granota 
tandachinaca, ashtaca ashtacamari. Shina cajpipash, tandachijcunaca 
huaquinllami. Chaimandami, granota tandachijcunata cachamuchun, 
chagrayu Dueñota ninanda mañana canguichi. 
3Cunanga, richilla. Cangunataca, atujcunapaj chaupipi llamagucunata 
cacharinshnami cachajuni. 
4Cucavi muchilatapash, culqui muchilatapash, chaquipi churajunatapash na 
apashpa rinachu canguichi. Ñambi maijanhuan tuparishpapash, alillachu 
canchi nishpaca, na shayarinachu canguichi. 
5Maijan huasiman chayashpapash: ‘Cangunaman Taita Dios ali causaita 
carachun’ ninami canguichi. 

6Maijambash chaipi aliguta chasquij tiashpaca, casilla aligutapachami 
causanajunga. Ashtahuangarin chai shimita na chasquijpica, 
cangunamanllatami tigranga. 
7Cangunata aliguta mingachishpa, imaguta carajpipash micushpa, ufiashpa 
chai huasipilla mingarishpa tianajunguichilla. Imaguta rurashpapash, 
chaimandallata japinatami charin. Huasin huasinga, na purinachu canguichi. 
8Maijan puebloman chayajpipash, cangunata chasquishpa micunaguta 
carajpica, imaguta cashpapash micunallami canguichi. 
9Huañujujcuna chaipi tiajpica, alichinguichilla. Shinallata: ‘Taita Dios 
mandanaca, ñami pactamushca’ nishpa villanguichi. 
10Maijan puebloman chayajpipash, cangunata na mingachingapaj munajpica, 
ñanman llujshishpa, cashna ninguichi: 
11‘Cangunapaj puebloman chayamujpi, ñucanchi chaquipi alpa 
catijushcatapash, cangunaca nalicuna cajpimi chafsinchi. Taita Dios 
mandanaca ñami pactamushca. Chaitaca yarianguichi’ nishpa ringuichi. 
12Cangunataca cashnami nini: Dios ricuchijui punllapimi, chai pueblopi 
causajcunataca, Sodoma shuti pueblopi causashca gentetapash yali ashtahuan 
llaquichinga. 

Na cazuj pueblocunaca, ¡aij imachari tucunga! nishcami 
(Mat. 11:20-24) 

13Corazín shuti pueblopi causajcunalla, ¡aij imachari tucunguichi! Betsaida 
shuti pueblopi causajcunalla, ¡aij imachari tucunguichi! Cangunahuan 
cashpami, pipash na rurai ushanallacunata rurajurcani. Tiro shuti, Sidón shuti 
pueblocunapi cashna rurashca cajpica, ninanda llaquirishpa uchami, 
Diospajman tigrarinman carca. Paicuna ninanda llaquirishcata ricuchingapaca, 
cañamuta churajushpami, uchufahuan shitarinman carca. 
14Dios llaquichijui punllapimi, Tiro shuti, Sidón shuti pueblocunapi causashca 
gentecunatapash yali ashtahuan cangunataca llaquichinga. 

15Capernaum pueblopi causajcuna, cangunaca jahua pachaman apai 
tucushunllami yanguichimi. Ashtahuangarin, ucu pachamanmi shitai 
tucunguichi. 
16Canguna villajpi uyashpa cazujcunaca, ñucatami cazunajun. Ashtahuangarin 
cangunata yangapi churajcunaca, ñucatami yangapi churanajun. Ñucata 
yangapi churajcunaca, ñucata cachamuj Taitatami yangapi churanajun” 
nijurcami. 

Canchis chungacuna ña tigramushcatami villajun 

17Chai canchis chunga villajcunaca, ninanda cushijushpa Jesuspajman 
tigramushpami: —Cambaj shutipi ñucanchi rimajpica, ayacunapash cazushpa 
gentecunamanda llujshircallami— ninajurca. 
18Shina nijpimi Jesusca, paicunata cashna nirca: —Satanastaca, jahua 
pachamanda, punchapamba shitamunshna urmajtami ricurcani. 
19Cangunamanmi, culebracunata, alacrangunata sarushpa, cangunata na 
ricunayachijpaj ushaita mishachumbash, ushaita cararcani. Chaicunaca, 
cangunata imata ruraitapash na ushangachu. 
20Cangunaca, ayacunata cazuchishpa llujchishpalla, na cushijunachu 
canguichi. Ashtahuangarin cangunapaj shuticuna, jahua pachapi escribishca 
tiajujpimi, cushijuna canguichi— nijurcami. 

Jesusca, ninandami cushijushca 
(Mat. 11:25-27; 13:16-17) 

21Shina nishpallami Jesusca, Diospaj Espíritu yarichijpi ninanda cushijushpa, 
cashna nijurca: “Jahua pachatapash, cai pachatapash Mandajuj, ñuca Taitalla. 
Canga, alipacha yachajushca gentecunaman, alita yarishpa causanajuj 
gentecunamambash, cai yachajunataca na ricuchircanguichu. Ashtahuangarin 
huahuashna causajcunaman yachachishcamandami, candaca ninanda 
alicachini. Ari ñuca Taitalla, canga chashnatami munarcangui. 
22Ñuca Taitami, imagutapash tucuita ñucamanlla carahuashca. Pipaj Churi 
cajtapash, gentecunaca na yachahuanllu, ñuca Taitallami yachan. Ñuca 

Taitatapash, pipash na rijsinllu. Ñucallami, paipaj Churi cashpa rijsini. 
Shinallata paipaj Churi paipaj Taitata maijanmambash rijsichijpillami, 
Taitataca rijsinajun” nijurcami. 
23Shina nijushpami Jesusca, paipaj yachajujcunata tigrarishpa ricushpa, 
paicunatalla cashna nijurca: “Canguna ricunajushcata shujcuna paicunapaj 
ñavihuambacha ricushpaca, ninanda cushijuchun ninimi. 
24Shinamandami cangunataca, cashna nini: Canguna cunambi ricunajunguichi, 
chaitaca Dios ima nishcata tauca villajcunapash, jatun mandajcunapash, 
ninandami ricungapaj munarca. Shina ricungapaj munashpapash, paicunaca 
na ricurcachu. Shinallata canguna cunambi uyanajujtapash, ninandami 
uyanayachirca. Shina uyanayachishpapash, paicunaca na uyarcachu” 
nijurcami. 

Samaria llactamanda ali runagumandami parlashca 

25Ricuichi, mandashca shimita yachachij shuj runami, Jesús imata 
tigrachijpipash, juchachingapaj cashna nishpa shayarirca: —Causaita 
causagrinata ñuca japingapaca, ¿imatata rurana capani, Yachachij?— nircami. 
26Shina nijpimi Jesusca, cashna nirca: —Mandashcapica, ¿ima nishpata 
escribishca? ¿Imata nijujtata leyishcangui?— nishpami, Jesusca tapurca. 
27Shina tapujpimi chai runaca, cashna nishpa tigrachirca: —Mandashcapica 
cashnami nijun: ‘Canda Mandaj Taita Diostaca, tucui shunguhuan, tucui 
almahuan, cambaj tucui ushaihuan, cambaj tucui yuyaihuanmi juyana cangui. 
Cambaj cumba runagutapash, can juyarinshnallata juyangui’ nijunmi— 
nircami. 
28Shina nijpimi Jesusca, cashna nirca: —Aligutapachami canga tigrachingui. 
Chaita rurashpaca causanguipachami— nircami. 
29Ashtahuangarin chai runaca, imatapash cashcatapacha rurashcashnalla 
paillata ricuringapaj munashpami, Jesustaca: —¿Pita ñuca cumba 
runaguyari?— nishpa tapujurca. 

30Shina tapujpimi Jesusca, cashna nishpa tigrachirca: —Shuj runagumi 
Jerusalenmanda, Jericó shuti puebloman urai rijurca. Paitaca, shuhuacuna 
japishpami, imaguta charishcatapash, churajushcatapash tucuilla quichurca. 
Chashna quichushpaca, chaupita huañungacaman macashpami, saquishpa 
rirca. 
31Chai ñandallatami, shuj curapash urai shamujurca. Ashtahuangarin chai 
runaguta ricushpapash, yalishpa rircallami. 
32Shinallata shuj levita nishca runapash, chai ñandallatami rijurca. Chai 
runapash, chai macai tucushca runaguta ricushpapash, yalishpa rircallami. 
33Ashtahuangarin Samaria llactamanda shuj runaguca, chai ñanda rijushpaca, 
macai tucushca runagupajman quimirishpami, sirijujta ricushpa ninanda 
llaquirca. 
34Shina llaquishpami, chai runagupajman quimirishpa, chugricunapica 
aceitehuan, vinohuan javishpa, finduhuan pilluchirca. Chai jipaca, paipaj 
burrogupi tiachishpami, mingarij huasiman apashpa cuidashpa tiajurca. 
35Samaria llactamanda runaguca, chai cayandi punlla rigrijushpaca, chai 
huasiyu runagumanmi, ishcai denario culquiguta saquirca. Shina saquishpaca, 
cashnami nirca: ‘Cai runaguta ali cuidapangui. Cai culquigu na pactajpipash, 
ñuca tigramushpaca cupashallami’ nircami. 
36Shuhuacuna macajpi sirijushca runagutaca, chai quimsa runacunamandaca, 
¿maijanda ali cumbagushna juyashcanga?— nishpami Jesusca, chai yachachij 
runataca tapurca. 
37Shina nijpimi, chai runaca: —Macai tucushca runaguta llaquij runami canga 
yanimi— nijurca. Shina nijpimi, Jesusca: —Cambash, chashnallata shujcunata 
llaquishpa causagrilla— nirca. 

Martahuan, Mariahuan ñañapura causaj huasimanmi Jesusca chayashca 

38Jesús rijushpaca, shuj uchilla llactamanmi chayarca. Chai llactapimi, Marta 
shuti shuj huarmica, paipaj huasipi Jesusta mingachirca. 

39Chai huarmica, María shuti ñañatami charirca. Chai Mariami, Jesuspaj 
ñaupajpi tiarishpa, pai villajujtaca aligutapacha uyajurca. 
40Ashtahuangarin Martaca, Jesusman micunaguta carangapajmi, alichishpa 
musparijurca. Shina purijushpami, Jesuspaj ñaupajman chayamushpa, cashna 
nirca: —Apunchi Jesús, ñucalla tucuita rurajuchun saquishpa, ñuca ñaña 
tiajujtaca, ¿nachu ricungui? Ayudagri nipairi— nircami. 
41Shina nijpimi Jesusca, cashna nirca: —Marta, Marta. Canga, imatapash 
ruranatalla yariajllami musparishpa purijungui. 
42Ashtahuangarin shujtallami, imaguta cashpapash rurana cangui. María 
huarmiguca, ashtahuan aliguta ruranata yarishpami, caipi tiajun. Ama chashna 
tiajuchun nitaca, pipash na ushangachu— nircami. 

Lucas 11 

Diosta imashna mañanata, Jesús yachachishcami 
(Mat. 6:9-15; 7:7-11) 

1Jesusca, shuj pambapi Diosta mañajujpimi, cashna tucurca: Jesús mañaita 
tucuchishca jipami, paipaj yachajuj puramanda shujca cashna nirca: —Bautizaj 
Juanbash, paipaj yachajujcunataca, Diosta mañachun yachachinmi carca. 
Shinallata ñucanchitapash, Diosta imashna mañanata yachachihuai, Apunchi 
Jesús— nircami. 
2Shina nijpimi Jesusca, cashna nishpa yachachirca: —Diosta ima hora 
mañashpapash, cashna ninguichi: ‘Jahua pachapi tiajuj ñucanchi Taitalla, 
cambaj jucha illaj shutiguca, alicachi tucushca cachun. Can mandanaca, ucha 
chayamushpami ali canman. Imashnami jahua pachapica can munashcashna 
ruranajun, chashnallata cai pachapipash can munashcashna ruranajushpami 
ali canman. 
3Punllandi ñucanchi micunagutaca, cunan punllagupash carahuailla. 
4Ñucanchica, ñucanchita imatapash nalita rurashcacunataca ñami 
cungarcanchi. Chashnallata ñucanchi ima juchata rurashcatapash 

cungahuailla. Imatapash rurana munaicunamandapash, ucha jarcahuangui. 
Ashtahuangarin ima nalimandapash huacaichihuangui’ ninguichi— nijurcami. 
5Shina nishpallami Jesusca, cashnatapash nijurca: “Cangunapaj huasiman shuj 
cumba runagu chaupi tuta shamushpami, cashna nijunman: ‘Taitalla, ¿nacha 
quimsa tandaguta mañachihuanguiman? 
6Ñucapaj rijsij runagumi, caru llactamanda chaira chayamun. Imagutapash na 
carai ushashpami shamupani’ nijunmanmi. 
7Shina nijpica, ucumanda cashna nishpami tigrachinman: ‘Ama 
fiñachihuaichu. Pungutapash, ña ali vichashcami. Huahuacunapash, 
ñucahuanmi ali puñunajun. Canman mañachingapaj jataritaca, na ushanichu’ 
nijunmanmi. 
8Cangunataca, cashnami nini: Cumba cashpapash mañachingapaj na 
jatarijushpapash, ama yapata fiñachijuchunmi, imata mañashcata cungapaj 
jatarinman. 
9Cashnatapashmi nini: Diosta mañaichi, paica carangallami. Mascaichi, 
taringuichimi. Punguta huactachishpa cayaichi, paica pascangallami. 
10Diosta tucui mañajcunaca japingami. Mascajpash taringami. Punguta 
huactachishpapash, pascajpi yaicungami. 
11¿Maijan taitata cangunapaj huahuacuna tandaguta carahuai nishpa 
mañajpica, rumita caranguichiman? Na cashpaca, piji aichaguta carahuai 
nijpipash, ¿maijanda culebrataca caranguichiman? 
12Shinallata lulunguta carahuai nijpica, ¿maijanda alacrandaca 
caranguichiman? 
13Cangunaca nalicuna cashpapash, huahuacuna mañajpica, imatapash 
aligutami caranata yachanguichi. Jahua pachapi cangunapaj Taitacarin, paipaj 
jucha illaj Espirituta mañajpica, ¿nachu caranman?” nijurcami. 

Huasi ucupura paicunapura fiñanajushpaca, shicanyashpami tucuringa 
(Mat. 12:22-30; Mar. 3:20-27) 

14Shuj runaguta upaman tigrachishpa charijuj ayatami, Jesusca llujchirca. Chai 
ayata llujshijpimi, chai runaguca ñapash rimarca. Chaita ricushpami, 
gentecunaca ninanda manllarirca. 
15Ashtahuangarin chai puracunamanda huaquingunaca, cashnami ninajurca: 
—Cai runaca, ayacunata mandaj Beelzebú shuti diablopaj ushaita charishpami, 
ayacunataca llujchishpa cachan— ninajurcami. 
16Huaquingunaca, imata tigrachijpipash juchachingapajmi, jahua pachamanda 
imagutapash rurashpa ricuchijuchun mañanajurca. 
17Ashtahuangarin Jesusca, paicuna maitapash yarinajujta yachashpami, cashna 
nijurca: —Shuj llactapi mandajcuna, paicunapura fiñanajushpa 
shicanyarishpaca, chai llactaca llaquinayaitami tucurinman. Shinallata huasi 
ucu puracuna fiñanajushpaca, shicanyarishpami maitapash rishpa tucurinman. 
18Chashnallata Satanás mandajuj ayacuna, paicunapura fiñanajushpa 
shicanyajpica, ¿pai mandashpa tiajunaca tiajunmanllachu? ‘Beelzebú shuti 
diablopaj ushaihuanmi, ayacunata llujchishpa cachan’ ninajujpimi, cashnaca 
nijuni. 
19Beelzebú shuti diablopaj ushaihuan ayacunata ñuca llujchishpa cachajujpica, 
¿pipaj ushaihuanda cangunapaj yachajujcunaca, ayacunata llujchishpa 
cachan? Shinamandami, cangunapaj yachajujcunallata cangunapaj juezcuna 
tucunga. 
20Ashtahuangarin Taita Diospaj maquihuan ushaita carajpi, ayacunata ñuca 
llujchijushpaca, cangunapaca Taita Diospacha mandajpi causana 
pactamushcatami ricuchijuni. 
21Shuj ninan shinlli runa macanajunahuan alichirishcalla, paipaj huasita 
cuidajujpica, imaguta charishcapash ali tiajunllami. 
22Ashtahuangarin paitapash yali shuj ninan shinlli runa shamushpaca, yalishpa 
macashpami, macanajungapaj pai cushijushpa charijushcatapash quichushpa 

apanman. Pai imatalla charishcatapash quichushpami, cumbacunaman 
chaupishpa caranman. 
23Maijambash na ñucahuan cashpaca, ñucata fiñajmi. Maijambash na 
ñucahuan tandachishpaca, ñuca tandachingapaj munashcatapash, 
calpachishpami saquin. 

Mapata rurachij ayata llujchishpa cachajpipash, cutin tigranllami 
(Mat. 12:43-45) 

24Mapata rurachij aya shuj runamanda llujshipaca, chaquishca pambacunapimi 
causangapaj mascashpa purijun. Shina mascashpapash, na tarishpami: ‘Ñuca 
punda causajushca runapajmanllata, cutin tigrashalla’ nishpa tigran. 
25Shina tigrashpaca, aliguta fichashca, juyailla alichishca huasitashnami, chai 
runataca tarin. 
26Chashna tarishpaca, chai ayaca paitapash yali millai ayacunata, canchis 
purata pushangapajmi rin. Chai ayacunaca, tucuilla chai runapi yaicushpaca, 
chai runataca, punda causajushcatapash yali nalimanmi tigrachin— nijurcami. 

Maijan ashtahuan ninanda cushijuitami villashca 

27Chashna nishpa Jesús villajujpimi: —Canda ungushpa chuchuchishpa 
viñachij mamaca, ninandami cushijun— nishpa shuj huarmica, gentecunapaj 
chaupimanda shinllita caparirca. 
28Shina nijpimi Jesusca, cashna nirca: —Taita Diospaj Shimita yachachijpi 
uyashpa pactachijcunaca, ashtahuan ninandami cushijun— nircami. 

Jatun nali miraicunaca, imatapash rurashpa ricuchijuchunmi munashca 
(Mat. 12:38-42) 

29Ashtaca gentecuna tandanajushpa jundamujpimi, Jesusca cashna nijurca: —
Cunan miraicunaca, nali gentecunamari. Chaimandami, imatapash juyailla 
rurashcata ricungapaj munashpapash, napacha ricunga. Dios ima nishcata 
villaj Jonás imashnami tucurca, chashnatallami ricunga. 

30Imashnami Nínive pueblopi causajcunapaca, Jonasca shuj ricuchina carca, 
chashnatallami cunan viñaicunapash Runa Aichayu tucushca ñucataca 
ricuhuanga. 
31Jatun mandaj Salomón runaguca, alipacha yachajushcami carca. Pai 
yachachijujta uyangapaca, urai llactata jatun mandaj huarmimi, caru caru 
llactamanda shamurca. Chai huarmimi, Dios llaquichijui punllapica, cunan 
miraicunataca ninanda llaquichi tucunapachami canguichi nishpa jataringa. 
Ñucami, Salomondapash yali caipi cani. 
32Nínive shuti pueblopi causajcunaca, Jónas villajpimi, ninanda llaquirishpa 
Diospajman tigrarirca. Dios llaquichijui punllapimi, Nínive shuti pueblopi 
causashca gentecunaca, cunan miraicunataca ninanda llaquichi 
tucunapachami canguichi nishpa jataringa. Ñucami, Jonastapash yali caipi 
cani. 

Ñavica, cuerpopaj michagumi nishcami 
(Mat. 6:22-23) 

33Michata maijan japichishpaca na pacanllu, cajón ucupillapash na churanllu. 
Ashtahuangarin huasi ucuman yaicujcuna micha punchayachijujpi ricushpa 
yaicuchunmi, michataca candeleropi churan. 
34Cambaj cuerpopaj michaguca, ñavimi. Shinamandami, cambaj ñavi ali 
cajpica, cuerpogupash tucuilla michagushnallapacha punchayachijun. 
Ashtahuangarin cambaj ñavi nali cajpica, cambaj tucuilla cuerpomi yana 
yanapi causajun. 
35Ricui, cambaj shungupi tiajuj michagu ama chashna yanaman tigrachunmi, 
aliguta yariashpa causana cangui. 
36Cambaj tucuilla cuerpogu michashna punchalla cashpami, na yanapishna 
causashpa, micha ucupishna tucuilla punchalla causangui— nijurcami. 

Mandashca shimita yachachijcunatapash, fariseocunatapashmi Jesusca 
nalicachishca 

(Mat. 23:1-36; Mar. 12:38-40; Luc. 20:45-47) 

37Chashna parlashpa Jesús tucuchijpimi, shuj fariseo runaca: —Micungapaj 
ñuca huasiguman ripashun— nirca. Chai fariseopaj huasiman Jesús 
chayashpaca, micungapaj tiarircallami. 
38Paica, maquita na maillashpami, micungapaj tiarirca. Chaita ricushpami, 
fariseo runaca manllarirca. 
39Shina manllarijpimi Apunchi Jesusca, cashna nijurca: —Can fariseocunaca 
vasotapash, platopapash huashatalla maillanatami yachanguichi. 
Ashtahuangarin cangunapaj shungupica macashpa shuhuana yuyaihuan, 
imatapash nalita rurana yuyaihuanlla jundami canguichi. 
40Juizu illajcuna. ¿Nachu ima tiachumbash churaj Diosllata, shungutapash 
churarca? 
41Canguna imata charishcatapash, shujcunaman caranami canguichi. Shina 
carajpimi, mapacunataca tucuilla maillanga. 
42¡Aij fariseocuna, ashtahuangarin cangunaca imachari tucunguichi! 
Cangunaca mentatapash, rudatapash, micunapi chapuna verdecunatapash, 
chungamanda shujgutami, Diosman caranata yachanguichi. Shina cashpapash 
imatapash cashcatapacha ruranataca na rurashpami, Taita Diostaca na 
juyashpa causanguichi. Chashna ruranataca, aliguta pactachishpami, Diosman 
caranatapash na saquishpa causana canguichi. 
43¡Fariseocuna, cangunaca aij imachari tucunguichi! Cangunaca, tandanajuna 
huasicunapipash, ñaupajpi tiaringapaj munanguichi. Shinallata 
plazacunapipash, alillachu capanguichi ninajuchunmi munanguichi. 
44Mandashca shimita yachachijcuna, fariseocuna, ¡aij imachari tucunguichi! 
Cangunaca mishqui shimi, jayaj shungucunami canguichi. Cangunaca, 
huañushcata pambashpa, gentecuna ama ricuchun imatapash na 
churashcashnamari canguichi. Chashna cajpimi gentecunaca, chai jahuata 
purinajushpapash, imatapash na yachan— nijurcami. 

45Shina nijpimi, mandashca shimita yachachij puracunamanda shuj runaca, 
cashna nirca: —Can cashna nishpaca, ñucanchitapashmari pingaichijungui, 
Yachachij— nircami. 
46Shina nijpimi Jesusca, cashna nijurca: —Mandashca shimita yachachij 
cangunapash, ¡aij imachari tucunguichi! Cangunaca, shuj runaman jatun 
quipita na ushajta apachinshnami, na pactachi ushanallata ninanda 
yachachinguichi. Chashna yachachishpapash, cangunallata chai quipitaca 
dedohuanllapash na tacarinshnami, na pactachingapaj munanguichi. 
47¡Aij cangunaca, imachari tucunguichi! Dios ima nishcata villajcunata 
cangunapaj ñaupa taitacuna huañuchishpa pambashca bovedacunataca, 
cangunami shayachinajunguichi. 
48Chashna rurashpami, cangunapaj ñaupa taitacuna huañuchishcata 
alicachishpa cushijunajushcataca, chashnapachami nishpa ricuchinajunguichi. 
Paicuna huañuchishca villajcunata pambashca bovedacunatami, cangunaca 
mushujyachishpa ruranajunguichi. 
49Shina cajpimi, Taita Diosca tucuita ali yachashpa, cashna nirca: ‘Ñuca ima 
nishcata villajcunatapash, ñucamanda villachun agllashcacunatapash 
cachamushami. Paicunataca, huaquingunataca huañuchingami, 
huaquingunataca catiriashpami llaquichinga’ nircami. 
50Cai pachata Dios rurashca punllamandapacha callarishpami, Dios ima 
nishcata villajcunataca huañuchinajurca. Chashna rurashcamandami Diosca, 
cunan viñaicunataca ninanda llaquichijunga. 
51Abel runaguta huañuchi callarishpaca, Zacarías runagucamanmi 
huañuchinajurca. Chai runagutaca, altarhuan, Diospaj huasihuan chaupipimi 
huañuchinajurca. Cangunataca, cashnami nini: Paicunata 
huañuchishcamandaca Diosca, cunan viñaicunataca ninanda 
llaquichingapachami. 
52Mandashca shimita yachachijcuna cangunaca, ¡aij imachari tucunguichi! 
Diospaj Shimita gentecuna ama yachajuchunmi, cangunaca yachana 

llavetapash quichunshna charinguichi. Chashna cashpami, cangunapash na 
yachajushpa, shujcuna yachajungapaj munajcunatapash jarcanguichi— 
nijurcami. 
53Shina nijujpimi, mandashca shimita yachachijcunapash, fariseocunapash 
Jesustaca ninanda fiñai callarirca. Chashna fiñashpami, imatapash caita chaita 
tapuj tucushpa parlachinajurca. 
54Imatapash nalita tigrachijpica, Jesustaca juchachishpa llaquichingapajmi, 
pacalla chapariashpa chashna tapuj tucunajurca. 

Lucas 12 

Fariseocuna yachachishcacunaca, levadurashnami nishcami 
(Mat. 16:5-12; Mar. 8:14-21) 

1Chashna nijujhuanmi, huaranga huaranga gentecuna tandanajumushpa, 
caishuj chaishuj saruripi Jesuspajman shamunajurca. Jesusca, paipaj 
yachajujcunamanmi, cashna nishpa villai callarica: “Fariseocunaca, punguichij 
levadurashnami nij tucushpalla purinajun. Cangunaca, na paicunashna 
mishqui shimi, jayaj shungucuna canachu canguichi. 
2Imata pacalla ruranapash na tianllu. Chai rurashcacuna ricuringapachami. Na 
yachai ushanalla ima pacallapash na tianllu. 
3Shina cashcamandami, yana yana tutapi imata canguna parlashcataca, 
punllapi parlanajunga. Shinallata punguta vicharishpa, rinripilla imata 
parlashcatapash tucuicuna uyachunmi, huasi jahuapi shayarishpa 
caparinajunga. 

Maijanda manllanatami, Jesusca yachachishca 
(Mat. 10:26-31) 

4Ñuca juyashca cumbacuna, ashtahuangarin cangunataca cashnami nini: 
Cangunapaj cuerpota huañuchingapaj munaj runacunataca, na manllanachu 
canguichi. Huañuchishca jipaca, imata ruraitapash na ashtahuan ushanllu. 

5Shina cajpipash canguna maijanda manllanatapash, ñucami yachachigrini: 
Causaita quichushca jipa, ucu pachaman cachaita ushaj Diostami manllana 
canguichi. Ari, paitallami manllana canguichi ninimi. 
6¿Nachu alasyu uchilla picha animalcunataca, ishcai uchilla culquipajlla 
jatunajun? Shina jatujpipash chaicunataca, shujllatapash Taita Diosca, na 
cunganllu. 
7Paica, cangunapaj umapi mashna ajcha tiajtapash, tucuilla cuentashcallami. 
Chaimandami runacunataca, na manllana canguichi. Cangunacarin, chai 
ashtaca animalcunatapash ashtahuan yali valishcami canguichi. 

Ñucamanda villanataca na pinganayachinachu canguichi nishcami 

8Cangunataca, cashnami nini: Maijambash ñucamanda shuj gentecunapaj 
ñaupajpi villajpica, Runa Aichayu tucushca ñucapash, Taita Diospaj 
angelcunapaj ñaupajpimi paimandaca villasha. 
9Ashtahuangarin gentecunapaj ñaupajpi na paipajchu cani nijpica, ñucapash 
Taita Diospaj angelcunapaj ñaupajpica, paica na ñucapajchu nishpami villasha. 
10Maijan cashpapash, Runa Aichayu tucushca ñucata nalicachishpa 
rimashcataca Diosca cungangami. Ashtahuangarin Diospaj jucha illaj 
Espirituta nalicachishpa rimajtaca, napacha cungangachu. 
11Tandanajuna huasicunaman, juezcunapaj ñaupajman, mandajcunapaj 
ñaupajman, cangunata apajpica: ‘¿Imatashi tigrachisha, imatashi nisha?’ 
yashpa, na manllanachu canguichi. 
12Canguna imaguta rimachumbash, Diospaj jucha illaj Espiritumi, cangunataca 
chai horasllata yachachinga” nijurcami. 

Ninan charij, juizu illaj runamandami villajun 

13Chai gentecunapaj chaupimanda shuj runami, Jesusta cashna nirca: —
Yachachij, ñucanchi taitamanda imaguta japinataca ñucahuan chaupirichun, 
ñuca huauquita mandapai— nircami. 

14Shina nijpimi Jesusca, cashna nirca: —Cangunapaj juez cachun, na cashpaca 
canguna chaupirichun mandachunga, ¿pita ñucataca churahuarcayari?— 
nircami. 
15Shina nishpallami Jesusca, cashna nirca: —Ricui, charij tucunatalla na 
munashpami, aliguta yarishpa causana canguichi. Imata ninanda maijan runa 
charishpapash, chaihuan unaita causajuitaca, na ushangachu— nircami. 
16Jesusca, cashnahuambash chimbapurashpa parlashpami, cutin yachachirca: 
“Shuj ninan charij runapaj alpacunapica, ninandami granocunaca fucujurca. 
17Shina fucujpimi chai runaca: ‘¿Imatata rurashayari? Chai tucui 
granocunataca maipi alichitapash, na ushanachu cani’ yashpami purijurca. 
18Shinamandami cashna yajurca: ‘Cunanga, cashna rurasha. Granota alichina 
ñuca huasicunataca, jatun huasicunata huasichingapaj urmachishalla. Shina 
urmachishpaca, tucuimanda yalita huasichishpami granocunatapash, imata 
charishcatapash tucuita alichisha. 
19Shina rurashpaca, ñuca almataca cashnami nijusha: Ñuca almalla. Mashna 
huatacamambash micungapaj, ashtacatami alichishca charingui. Cunanga 
samajuilla, ninanda micushpa, ufiashpa, ninanda cushijusha’ nirijurcami. 
20Ashtahuangarin Taita Diosca, chai runataca cashnami nirca: ‘Juizu illaj runa, 
cunan tutallatami cambaj almata mañangapaj shamunga. Can imata 
charishcatapash, ¿pimanshi saquingui?’ nircami. 
21Chashnami, pailla imatapash ninan valishcacunata alichishpa charingapaj 
tandachij runaca tucun. Charij tucushpapash, Taita Diospaj ñaupajpica, 
imapash illajmi” nijurcami. 

Imatapash ninanda munashpa, na musparinachu canguichi nishcami 
(Mat. 6:25-34) 

22Chai jipami Jesusca, paipaj yachajujcunata, cashna nijurca: “Cangunataca, 
cashnami nini: ‘¿Imata micushpa, imata churajushpata causashun?’ nishpaca, 
na chaitalla yariashpa musparishpaca causanachu canguichi. 

23Cangunapaj causaica, micunatapash ashtahuan yali aligumi. Shinallata 
cuerpogupash, churajunataca ashtahuan yali aligumi. 
24Alasyu animalcunata ricushpami, yarina canguichi: Paicunaca na tarpunllu, 
granotapash na tandachinllu. Granocunata alichingapaj shuj huasitallapash, na 
charinllu. Paicuna micuchunga, Taita Diosmi caramujun. ¿Nachu cangunaca, 
chai alasyu animalcunatapash yali canguichi? 
25Canguna puramandaca, ashtahuan jatunyangapaj munanajushpapash, 
¿maijanshi chuscu chunga centimetrotallapash mirachita ushanguichi? 
26Chaitallapash na ushashpaca, ¿imashpata ashtahuan shujcunapash 
yarinajunguichi? 
27Lirio sisacuna pambapi viñashcata ricushpami, yarina canguichi: Chai 
sisacunaca, na imatapash ruranllu, na puchanajunllu. Ashtahuangarin 
cangunataca, cashnami nini: Salomonga, ninan charij cashpapash, na chai 
sisagushna punchapambata churajuitaca usharcachu. 
28Taita Diosmi, jihuagutapash juyailla viñachishpa sisachin. Shina juyaillagu 
cajpipash, cayapaca cuchushpa, tulpapi rupachinllami. Na tucui shunguhuan 
crishpa causajcuna. ¿Nachu cangunamangarin churajunaguta caramunga? 
29Cangunaca, ima micunamandapash, ima ufianamandapash na musparinachu 
canguichi. Na chaicunamandalla imatapash ninanda ruranata yariashpa 
llaquilla purinachu canguichi. 
30Cai pachapajtalla rurashpa causanajuj gentecunami, tucui chaicunatalla 
yariashpa causanajun. Ashtahuangarin cangunapaj Taitaca, chaicunata 
canguna minishtijujtaca ña yachanmi. 
31Ashtahuangarin Taita Dios mandajujpi causanatarami mascana canguichi. 
Shina causajpica, tucui chaicunata canguna munashcataca, jahuan jahuan 
caramujungallami. 

Jahua pachapi charij canamandami yachachishca 
(Mat. 6:19-21) 

32Ñuca llamagucuna, cangunaca ashalla cashpapash, na manllanachu 
canguichi. Cangunapaj Taitaca, mandanataca cushijushpami cangunaman 
carashapacha nijun. 
33Canguna imata charishcatapash jatushpa, chai culquitaca imagutapash na 
charijcunaman caraichi. Jahua pachapi, causaita causaicaman na tucurina 
muchilacunapi imagutapash alichishpa charinata yarichi. Jahua pachapica, 
shuhuacunapash na yaicungachu, polilla jurucunapash na micushpa 
tucuchingachu. 
34Maipi imata charishpapash, shungupica chaita yariajllami purinajunguichi. 

Chapariashpa shuyajuj servij runamandami villajun 

35Aliguta chumbilishcashna, michacunatapash japichishcashnami, chapariana 
canguichi. 
36Cazarajui bodamanda paicunapaj amo tigramushpa, punguta huactachijpi 
pascangapaj shuyajuj servijcunashnalla, cangunapash shuyaichi. 
37Rijcharianajujta paicunapaj amo japij shamujpica, servijcunaca ninandami 
cushijun. Na llullashpami, cangunataca cashna nini: Amoca ali 
chumbilirishpami, paita servijcunata tiachishpa, micunataca paipacha caranga. 
38Chaupi tuta cashpa, punllayajujta cashpapash, rijchariajujta paicunapaj amo 
japij shamujpica, servijcunaca ninandami cushijun. 
39Ashtahuan caitapash yarichi: Shuhua shamunata huasiyu dueño 
yachashpaca, paipaj huasita utujushpa amo shuhuachun saquingapaca 
chaparianmanmi. 
40Shinallatami, Runa Aichayu tucushca ñucapash, cungashcapi ñapash 
shamusha. Shinamandami cangunaca, alichirishcalla causana canguichi” 
nijurcami. 

Amota na cazuj runamandami villajun 
(Mat. 24:45-51) 

41Chashna villajpimi Pedroca, Jesusta cashna nishpa tapurca: —Apunchi Jesús, 
¿ñucanchimanllachu cashna chimbapurashpa parlajungui, na cashpaca 
tucuicunamanllu cashna nijungui?— nircami. 
42Shina nijpimi Apunchi Jesusca, cashna nirca: —Shuj amoca: ‘Ñuca huasiguta 
cuidapangui. Micuna horas chayajpica, ñucata servijcunaman micunaguta 
carapangui’ nishpami, mingashpa saquin. Chaita aliguta cazushpa, aliguta 
yarishpa pactachij mayordomoca, ¿maijanda canga? 
43Chashna mingashcata pactachijujta amo japij shamujpica, chai servij 
runaguca ninandami cushijunga. 
44Na llullashpami, cangunataca cashna nini: Chai runagumanmi amoca, pai 
imata charishcatapash, tucuillata minganga. 
45Ashtahuangarin chai servij runaca, paipaj shungupica: ‘Ñuca amoca, na ucha 
shamunllu’ nijungami. Shina nijushpami, servishpa causaj jaricunatapash, 
huarmicunatapash macai callaringa. Shinallata micushpa, ufiashpa, 
machashpami purijunga. 
46Ima punlla, ima horas shamunatapash na yachashca chashna 
purijujpillatami, amoca ñapash shamunga. Shina shamushpami, chai runataca 
ninandapacha llaquichishca jipaca, na cazujcunahuan tandachishpa saquinga. 
47Chai servijca, amo imata rurachun munashcatapash yachashca jahua 
napacha alichirishpa na rurashpaca, ninandami asti tucunga. 
48Ashtahuangarin shuj runaca, amo imata rurachun munashcatapash na 
yachaimandami, asti tucunapacha nalita ruranga. Shina rurashcamandaca, 
ashatallami asti tucunga. Maijanmambash ashtacata Dios carashca cashpaca, 
ashtacatallatami tigrachihuai ninga. Imatapash ashtahuan rurachun mingashca 
cashpaca, ashtahuan rurashcata ricuchihuai ningami. 

Ñucata crijpica fiñangami nishpami, Jesusca yachachishca 
(Mat. 10:34-36) 

49Cai pachapi ninata japichingapajmi shamurcani. Cunanga, ñami japirishca. 
¿Ashtahuanga imatata munasha? 

50Bautizarinshnami, shuj ninan llaquita apana cani. ¡Chai punlla 
chayanamandaca, ninandami llaquirini! 
51Cai pachapi causajcunaman, casilla ali causaita cungapajmi shamushca 
yahuanguichiman. Cangunataca, cashnami nini: Chaita cungapaca, na 
shamurcanichu. Ashtahuangarin fiñanajushpa causachunmi shamurcani. 
52Cunan punllamandapachami, shuj huasipi causaj pichapura familiacunaca, 
shicanyaringa. Quimsacunaca, ishcai puratami fiñanga. Ishcaicunaca, quimsa 
puratami fiñanga. 
53Taitapash paipaj churita, churipash paipaj taitata, mamapash paipaj ushita, 
ushipash paipaj mamata, suedrapash paipaj jachunda, jachumbash paipaj 
suedrata fiñashpami shicanyaringa— nijurcami. 

Cunambi ima tucujujtapash, ¿imashpata na yachanguichi? 
(Mat. 16:1-4; Mar. 8:11-13) 

54Jesusca, chai ashtaca gentecunatami, cashnatapash nijurca: “Cangunaca, indi 
huashajuj pushtumanda fuyu llujshimujpica: ‘Ñami tamiagrin’ ninatami 
yachanguichi. Canguna nishcashna tamianllami. 
55Shinallata urai ladomanda huaira shamujpica: ‘Tamia pascarigrinmi’ 
ninguichimi. Canguna nishcashna pascarinllami. 
56¡Mishqui shimi, jayaj shungucuna! Cangunaca fuyuta, huairata ricushpami, 
imatapash yachanguichi. Ashtahuangarin cunambi ima tucujujta ricushpapash, 
¿imashpata na yachai ushanguichi? 

Canda fiñaj runahuanga, ali tucunami cangui nishcami 
(Mat. 5:25-26) 

57¿Imashpata cangunallata na aliguta ricushpa, imatapash cashcatapacha na 
ruranguichi? 
58Mandajpaj ñaupajman pipash canda juchachishpa apajujpica, ñanda 
rijushpallata paihuanga ali tucunata yaringui. Paihuan ali tucungapaj na ucha 
munajpica, pactarallapash aisashpara candaca juezpaj ñaupajman apanman. 

Shina apajpica juezca, llaquichij runamanmi cunga. Chai runaca, prezuna 
huasipimi churanga. 
59Candaca, cashnami nini: Prezuna huasipica, canmanda cuna culquita tucuilla 
cungacamanmi, na llujshi ushashpa tiajungui” nijurcami. 

Lucas 13 

Diospajman tigrarichi, na cashpaca chingagringuichimi 

1Chai punllacunapillatami, huaquin runacunaca Jesuspajman shamushpa, 
cashna nishpa villanajurca: “Galilea llactamanda runacuna rishpa, Diosman 
animalcunata carashpa huañuchinajujpimi, Pilatoca paicunatapash 
huañuchinajuchun cacharca. Chaimandami chai runacunapaj yahuarca, 
animalcunapaj yahuarhuan chapurirca” ninajurcami. 
2Shina villajpimi Jesusca, paicunata cashna nijurca: “Galilea llactamanda 
runacunaca, chai llactapi tucui causajcunata yali ashtahuan juchayu cashpami, 
huañuchi tucushcanga, ¿yashpachu puringuichi? 
3Cangunataca cashna nini: Na chashnachu. Ashtahuangarin ninanda 
llaquirishpa Diospajman na tigrarishpaca, tucuicunallatami paicunashnallata 
chingagringuichi. 
4Shinallata Siloé shuti jatun pata urmashpaca, chunga pusaj runacunatami 
llapishpa huañuchirca. Paicunaca, Jerusalenbi causajcunata yali ashtahuan 
juchayu cashpami, huañuchi tucushcanga, ¿yashpachu puringuichi? 
5Cangunataca cashnami nini: Na chashnachu. Ashtahuangarin ninanda 
llaquirishpa Diospajman na tigrarishpaca, tucuicunami paicunashnallata 
chingagringuichi” nijurcami. 

Na fucuj jigos yurahuan chimbapurashpa parlashcami 

6Jesusca, cashnahuambash chimbapurashpami parlajurca: “Shuj runaguca, 
paipaj alpapica jigostami tarpushcata charirca. Ña fucushcami canga yashpa, 
pallangapaj rishpaca, imatapash na tarircachu. 

7Shinamandami chagrata cuidaj runataca, cashna nirca: ‘Uyapai, ña quimsa 
huatatami, cai yuramanda pallangapaca shamujunilla. Ashtahuangarin shuj 
jigostallapash na tarinichu, cuchupailla. Yangallatami, alpata huaglichishpa 
shayajun’ nircami. 
8Shina nijpimi, chagrata cuidaj runaguca, cashna nirca: ‘Cunan huatagutaca 
saquipaira, taitalla. Chai yura siquita allashpa, huanuguta churapasha. 
9Shina rurajpica, aliguta fucungapashchari. Na fucujpica, cuchui nihuanguilla’ 
nishpami tigrachirca” nijurcami. 

Samana punllapimi Jesusca, huañujuj shuj huarmita alichishca 

10Samana punllapimi Jesusca, tandanajuna huasipi yachachijurca. 
11Chai ucupica, ña chunga pusaj huatata huañujujlla huarmimi tiajurca. Chai 
huarmica, aya jundashpa curcuyachishca cajpimi, imashna derecharitaca 
napacha usharca. 
12Chai huarmita ricushpami Jesusca, paipaj ñaupajman cayarca. Shina 
cayashpami: —Cunanga, ñami chai ung:uimandaca cachari tucushca cangui— 
nirca. 
13Shina nishpami Jesusca, chai huarmipaj uma jahuapi maquita churarca. 
Shina churajhuan derecharishpami, Taita Diostaca ninanda alicachijurca. 
14Samana punllapi Jesús chashna alichijpimi, tandanajuna huasipi mandaj 
runaca, ninandapacha fiñashpa gentecunataca cashna nijurca: —Imata 
rurangapajpash, sucta punllatami charinchi. Chai punllacunapimi, alichihuai 
ningapaca shamuna canguichi. Samana punllapica, na shamunachu 
canguichi— nircami. 
15Shina nijpimi Apunchi Jesusca, chai runataca cashna nijurca: —Mishqui 
shimi, jayaj shungu runa. Samana punlla cajpipash, maijan cashpapash, ¿nachu 
huagrata cashpapash, burrota cashpapash corralmanda cacharishpa, yacuta 
ufiachingapaj rin? 

16Cai huarmica, Abrahambaj mirai purami. Satanás huatashca charijujpimi, 
paica ña chunga pusaj huatata huañujujlla causajushca. Samana punlla 
cajpipash, ¿nachu paitaca huatashcashna charijujmanda cacharichina 
carcani?— nijurcami. 
17Jesús chashna nijpimi, paita na ricunayachij runacunaca, tucuilla pingai 
tucurca. Ashtahuangarin tucuilla gentecunami, Jesús chashna juyailla rurajta 
ricushpaca, ninanda cushijunajurca. 

Mostaza muyuhuan chimbapurashpami parlashca 
(Mat. 13:31-32; Mar. 4:30-32) 

18Jesusca cashnatapashmi nijurca: “Taita Dios mandajujtaca, ¿imahuan 
chimbapurashpata yachachisha? 
19Dios mandajujca, shuj runa paipaj alpapi mostaza muyuguta 
tarpushcashnami. Chai muyugu viñashpa, jatun quiru tucujpimi, alasyu 
animalcunaca malquicunapi tazinda rurashpa causanajun” nijurcami. 

Levadurahuan chimbapurashpami parlashca 
(Mat. 13:33) 

20Jesusca cashnatapashmi nirca: “Taita Dios mandajujtaca, ¿imahuan 
chimbapurashpata yachachisha? 
21Dios mandajujca, shuj huarmi quimsa batea junda jacupi levadurata 
chapushpa, tucuilla masa punguingacaman pacashpa saquin, chashnapachami” 
nijurcami. 

Quichiji punguta yaicunatami, Jesusca yachachishca 
(Mat. 7:13-14, 21-23) 

22Jerusalenman Jesús rijushpaca, pueblocunapipash, uchilla llactacunapipash, 
yachachishpandimi rijurca. 
23Paita shuj runa tapushpaca: —¿Huaquingunallachu quishpiringa, imashi, 
Apunchi Jesús?— nircami. Shina nijpimi Jesusca, cashna nijurca: 
24—Quichiji punguta yaicungapaca, shinlli tucunami canguichi. Cangunataca, 
cashnami nini: Ashtacacunami, chaiman yaicungapaca munanga. Shina 
munashpapash, na ushangachu. 

25Huasiyu runa jatarishpa punguta vichajpirami, cangunaca canllapi cashpaca: 
‘Mingachihuai taita, punguta pascapai’ nishpa, punguta huactachishpa 
caparinguichi. Ashtahuangarin huasiyu runaca: ‘Cangunaca maimandachari 
canguichipash, na rijsinichu’ ningami. 
26Shina nijpimi cangunaca, cashna ni callaringuichi: ‘Canhuanmi micushpa, 
ufiashpa tianajun carcanchi. Ñucanchi plazacunapimi, canga yachachishpa 
purircangui’ ninguichimi. 
27Shina nijpimi cangunataca, cashna ninga: ‘Cangunataca, maimanda cajtapash 
na rijsinichu nijunica. Cangunaca, tucuillamari nalita rurajcuna canguichi. 
Caimandaca anchurichi’ ningami. 
28Taita Dios mandanapica, ñaupa taita Abrahambash, Isaacpash, Jacobopash, 
Dios ima nishcata villajcunapash, tucuillami chaipi canga. Paicunata 
ricushpami, cangunaca shitai tucushca cashpa, quirutapash canirishpa, 
ninanda huacashpa causanguichi. 
29Indi llujshimujmanda, indi huashajujmandapash, vichaimanda, 
uraimandapash gentecunaca, Taita Dios mandajujpi micungapajmi 
tandanajunga. 
30Ricuichi, huashaman churai tucushcacunaca, pundapimi churai tucunajunga. 
Shinallata pundapi churai tucushcacunaca, huashamanmi churai 
tucunajunga— nijurcami. 

Jerusalenbi causajcunata llaquishpa, Jesusca huacashcami 
(Mat. 23:37-39) 

31Chai punllapimi, fariseo puracunamanda huaquin runacuna shamushpa, 
Jesustaca cashna ninajurca: —Herodesca, canda huañuchingapajmi munajun. 
Caimandaca, llujshishpa ucha ri— ninajurcami. 
32Ashtahuangarin Jesusca, paicunataca cashnami nijurca: —Richi, atujshna 
yachaj tucushca runaman, cashna nishpa villanguichi: ‘Cunan punllapash, 
cayapash gentecunamanda ayacunata llujchinami cani. Huañujujcunatapash 

alichinarami cani. Quimsa punllapica, ñuca imata ruranatapash 
tucuchishallami’ nijunmi nishpa villanguichi. 
33Ashtahuangarin cunambash, cayapash, cayandi punllapash, cai ñandaca 
purijunarapachami cani. Dios ima nishcata villajcunaca, Jerusalenmanda 
llujshishpa huañunataca na charinllu. 
34¡Jerusalén, Jerusalén! ¡Cangunaca, Dios ima nishcata villajcunata 
huañuchijcunamari canguichi! ¡Cangunaman villachun paillata cachamushca 
runacunatapash, rumicunahuan huañuchijcunamari canguichi! ¡Shuj atalpa, 
paipaj huahua pollocunata ugllanshnami, cangunataca cutin cutin 
tandachingapaj munarcani! Ashtahuangarin na munashpami puringuichi. 
35Ricui, cangunapaj huasica jichushcamari. Cangunataca, cashnami nini: 
‘Jatun Diospaj shutipi shamujujtaca, Dios bendiciashca cachun’ ninajuna 
punllacamanmi, cunanmandapacha cangunaca ñucataca na ricuhuanguichi— 
nijurcami. 

Lucas 14 

Punguishca huañujuj runatami, Jesusca alichishca 

1Samana punllapimi, cashna tucurca: Fariseocunata mandaj runapaj huasipi 
micungapajmi, Jesusca yaicurca. Shinamandami fariseocunaca, Jesús imata 
rurajpipash juchachingapaj, pacalla ricurianajurca. 
2Chaipimi, punguishpa llaquinayaita causajuj runagu Jesuspaj ñaupajpi 
tiajurca. 
3Chai runaguta ricushpami, mandashca shimita yachachijcunatapash, 
fariseocunatapash, Jesusca cashna nishpa tapurca: —Samana punlla cajpipash 
huañujujtaca, ¿alichinallachu, na cashpaca saquinallachu? Mandashca 
shimipica, ¿imashnata nijun?— nircami. 
4Ashtahuangarin paicunaca, upalla tianajurcallami. Shina upalla uyajpimi, 
chai huañujuj runagutaca, maquimanda japishpa, Jesusca alichirca. Shina 
alichishpaca, cayacaman nishpami cacharca. 

5Shina cachashpami Jesusca, chai fariseocunata cashna nirca: —Cangunapaj 
burro, na cashpaca cangunapaj huagra pugyupi huashajujpica, ¿nachu samana 
punlla cajpipash, ucha llujchinguichiman?— nircami. 
6Shina nijpica, imatapash na tigrachi usharcachu. 

Bodaman cayai tucushcacunamanda yarichishpa yachachishcami 

7Boda huasiman cayajpi shamuj runacunaca, alicachishpa ricuchunmi, 
juyaillagupi tiaringapaj mascanajurca. Shinata ricushpami Jesusca, cashna 
chimbapurashpa parlajurca: 
8—Cazarai bodaman shamupai nijpi rishpaca, ama punda ashtahuan ali 
tiarinapi tiaringuichu. Chaipi tiarichunga, candapash yali alicachi tucushca 
runa tiarichun, cayai tucushca tianman. 
9Ña shamujpica candapash, chai runatapash cayaj runaca candaca: ‘Pai 
tiarichun, caimanda anchuripai’ ninman. Shina nijpirami, pingai tucushpa, 
huashaman tiaringapaj ringuiman. 
10Ashtahuangarin chai bodaman cayajpi rishpaca, huashagupilla tiaringui. 
Chaipi tiajujta huasiyu runa ricushpami: ‘Caiguman tiarij shamupairi, 
cumbagu’ nishpa pushanga. Shina tiachijpimi, canhuan micushpa tiajcunaca, 
alicachishpa ricunga. 
11Chashnallatami jatun tucushpa causajtaca, Diospash pingaichinga. 
Ashtahuangarin na jariyashpa causajtaca, jatumbimi churanga— nijurcami. 
12Cayaj runamandapash, Jesusca cashna nishpami yachachijurca: —Bodata 
rurashpaca, cambaj cumbacunata, cambaj huauquicunata, cambaj 
familiacunata, cambaj ladollapi tiaj charijcunataca, na cayanachu cangui. 
Paicunaman carashcataca, candapash cayashpami chashnallata tigrachinga. 
Shina carajpimi, cutin tigrashpa japijungui. 
13Ashtahuangarin jatun micuita rurajushpaca, imagutapash na charijcunata, 
shuj maqui cashpa, shuj chaqui cashpapash illajcunata, jangacunata, 
ñausacunatami micungapaca shamupaichi nishpa carana cangui. 

14Shina rurashpaca, ninandami cushijungui. Paicunaca, canman cutin 
tigrachishpa caraitaca na ushangachu. Ashtahuangarin can carashcamandaca, 
imatapash cashcatapacha rurajcunahuan causarishpami japingui— nijurcami. 

Jatun micuihuan chimbapurashpami yachachishca 

15Jesús chashna nijpimi, chaipi micushpa tianajuj puracunamanda shuj runaca, 
cashna nirca: —Taita Dios mandajuj llactagupi micungapaj rijcunaca, maijan 
cashpapash ninandami cushijunga— nircami. 
16Shina nijpimi Jesusca, chai runataca cashna nijurca: —Shuj runaguca, jatun 
micuita rurajushpami ashtacacunata cayachirca. 
17Ña micuna horas chayajpica: ‘Tucuita alichishcallami tiajun. Micungapaj 
shamupaichilla’ nigrichunmi, paipaj servijta cacharca. 
18Shamupaichi nijpica, tucuillami caita chaita ninajurca. Shuj runaca, 
cashnami nirca: ‘Shuj jazindatami randiparcani. Chaita ricungapajmi rijuni. Na 
shamui ushapanichu ninmi nigripailla’ nircami. 
19Shuj runapash, cashnami nirca: ‘Picha yunta huagratami randircani. 
Chaicunahuan yapushpa ricugrijunirami. Chaimandami, na shamui ushapani 
ninmi nigripailla’ nircami. 
20Cutin shuj runaca chayajpica: ‘Chairallami cazararcani. Chaimandami na 
shamui ushani ninmi nigripailla’ nircami. 
21Chashna nijpi tigrashpami, chai servij runaguca, amoman tucuita villagrijpi 
amoca, ninanda fiñarishpa chai servijtaca, cashna nishpa mandarca: ‘Shina 
cashpaca cunanga, ñangunaman, plazacunaman rishpa, imagutapash na 
charijcunata, maqui cashpa, chaqui cashpapash illajcunata, jangacunata, 
ñausacunata ucha pushamugripai’ nircami. 
22Chai jipami, chai servij runaguca: ‘Amo, can mandashcashna ñami 
pushamuni. Ucupica nara jundanllu’ nishpami villarca. 

23Shina nijpimi amoca, chai servij runaguta, cashna nishpa mandarca: 
‘Ñangunaman jarcashca pata ladocunaman rishpa, cai ñuca huasipi 
jundamuchun, munai na munai pushamugri’ nircami. 
24Cangunataca cashnami nini: ‘Ñuca cayashca runacunaca, cai micunagutaca 
napacha micuj shamungachu’ nishpami cachajurca— nijurcami. 

Cristota catinaca, imashnapacha cajtami villajun 
(Mat. 10:37-38) 

25Ashtaca ashtaca gentecuna catishpa rinajujpimi Jesusca, paicunata tigrashpa 
ricushpa, cashna nijurca: 
26“Maijan cashpapash ñucata catingapaj munashpaca, paipaj taitata, mamata, 
paipaj huarmita, huahuacunata, paipaj huauquicunata, panicunata, paipaj 
causaitapash na llaquishpa na ricunayachishpallami, ñucapaj yachajuj 
tucunga. 
27Maijan cashpapash paipaj cruzta aparinshna ñucata na catishpaca, napacha 
ñucapaj yachajuj cai ushangachu. 
28Canguna puramanda maijambash huasiguta rurangapaj munashpaca, 
culquigutaca pactana, na pactanatapash, ¿nachu chaitara cuentanguichiman? 
29Na cuentashpa yangata huasichi callarijpica, culqui na pactajpimi, ashata 
callarishcalla shayajunga. Shina tucujpica tucuicunami, chai runataca asishpa 
ricunga. 
30Shina asishpami: ‘Cai runaca, huasichingapajmi callarirca. Ashtahuangarin 
huasichitaca, na ushashpami saquin’ ninajungami. 
31Shinallata shuj llactata jatun mandajca, chunga huaranga 
soladadocunahuanmi, caishuj llactata jatun mandajhuanga macanajungapaj 
rijunman. Ashtahuangarin caishuj mandajca, ishcai chunga huaranga 
soldadocunahuan shamujujpica, ¿nachu chai rijuj runaca, aliguta yaringapaj 
tiarinman? 

32Na macanajui usharina cajpica, caishuj mandaj caru caruta 
shamujujpillatami, imashnallapash ali tucupashun nigrichun, jatun mandajpaj 
randi rimajcunata cachanman. 
33Chashnallatami maijambash canguna puramanda imata charishcata na 
tucuita saquishpaca, na ñucapaj yachajuj tucui ushanguichi. 

Cachi amindayashpaca, imapajpash nalichu 
(Mat. 5:13; Mar. 9:50) 

34Cachica aligumi. Ashtahuangarin cachi aminda cajpica, ¿imahuanshi 
mishquiyachinga? 
35Aminda cajpica, alpapi shitangapajpash, huanuta tandachishcapi 
churangapajpash, na alichu. Canllapimi yanga shitanga. Uyangapaj rinrita 
charishpaca, aliguta uyaichi” nijurcami. 

Lucas 15 

Chingashca llamaguhuan chimbapurashpami parlashca 
(Mat. 18:10-14) 

1Impuestota japishpa causajcunapash, juchayu gentecunapash, Jesús villajujta 
uyangapajmi, tucuicuna quimirimunajurca. 
2Chaita ricushpami, fariseocunapash, mandashca shimita yachachijcunapash, 
Jesusta fiñashpa nalicachishpa cashna parlanajurca: —Cai runaca, juchayu 
gentecunahuan cumba tucushpami, chaicunahuan micushpa tiajun— 
ninajurcami. 
3Shina ninajujpimi Jesusca, cashna chimbapurashpa yachachijurca: 
4—Canguna puramanda maijambash, patsaj llamaguta charijpi, shuj llamagu 
chingajpica, ¿nacha iscun chunga iscun llamacunataca, jichushca pambapillata 
saquishpa, chai chingashca llamagutara taringacaman mascangapaj 
ringuichiman? 
5Ña tarishpaca, ninanda cushijushpami, rigrapi churanguichiman. 

6Ña huasiman chayashpaca cumbacunatapash, ladolla causajcunatapash: 
‘Shamupaichi cushijungapaj. Chingashca llamagutaca ñami tariparcani’ 
nishpami tandachinguichiman. 
7Cangunataca cashnami nini: Diospajman shuj juchayu gente tigrarijpica, jahua 
pachapi causajcunami ninanda cushijunga. Imatapash cashcatapacha rurashpa 
causaj, Diospajman na tigrarinata na minishtij, iscun chunga iscunmandapash 
yalitami cushijunga. 

Chingashca culquihuan chimbapurashpami parlashca 

8Dracma nishca culquita chungata charijushpami, shuj huarmica shujguta 
chingachinman. Shina chingachishpaca, ¿nacha michata japichishpa 
taringacaman, ucutapash fichashpa ninanda mascanman? 
9Ña tarishpaca cumbacunatapash, ladolla causajcunatapash: ‘Shamupaichi 
cushijungapaj. Chingashca dracma culquigutaca, ñami tariparcani’ nishpami 
tandachinman. 
10Cangunataca cashnami nini: Ninanda llaquirishpa Diospajman shuj juchayu 
tigrarijpica, Taita Diospaj angelcunaca, ninanda cushijun— nijurcami. 

Chingashca churihuan chimbapurashpami parlashca 

11Jesusca cashnatapashmi nijurca: —Shuj runagumi, ishcai churita charirca. 
12Jipa churimi, taitataca cashna nirca: ‘Taiticu, ñucaman caranataca, cunanda 
carahuailla’ nircami. Shina nijpimi taitaca, imata charishcatapash chaupishpa 
cararca. 
13Asha punlla jipami, taita imata carashcatapash, jipa churica tucuilla 
tandachishpa, caru llactaman rirca. Chaipimi, tucui nalicunata rurashpa, pai 
ima charishcataca, yanga yanga tucuchijurca. 
14Pai charishcata yanga tucuchishca jipaca, chai llactapica ninan yarjaimi 
shamurca. Chaipimi, paica imagupash illajpi na pactai callarirca. 

15Shinamandami, chai llactapi causajuj shuj runapajpi imatallapash rurangapaj 
yaicurca. Chai runaca, paipaj jazindapimi cuchicunata michishpa causachun 
cacharca. 
16Ña yarjachishpaca, cuchicuna micunajuj micunatami micungapaj ninanda 
munarca. Ashtahuangarin chaitallapash, pipash na cararcachu. 
17Shina purijushpami, paillata paipaj shungupi cashna yajurca: ‘Ñuca taitapaj 
huasipi mashna trabajaj runacunapash, micunataca ashtacatapachami charin. 
Paicunaca, micunatapash na munangacamanmi micunajun. ¡Ñucaca caipica, 
yarjaimandamari huañugrini! 
18Cunanga jatarishpa, ñuca taitapajman tigrashpami, cashna nigrisha: Taiticu, 
ñucaca jahua pacha Diostapash, candapashmari fiñachipashcani. 
19Shinamandami, ñuca churigumi cangui ni tucunataca, napacha charini. 
Cunanga, cambajta ruraj runashna causachunlla chasquihuayari nishami’ 
yajurcami. 
20Shina yajushpa jatarishpami, taitapaj huasiman tigrajurca. Paipaj churigu 
caruta shamujujta taita ricushpaca, ninandami llaquirca. Shina llaquishpaca, 
calpashpa tuparishpami, ugllarishpa mucharca. 
21Shina chasquijpimi churiguca, cashna nirca: ‘Taiticu, ñucaca jahua pacha 
Diostapash, candapashmari fiñachipashcani. Shinamandami, ñuca churigumi 
cangui ni tucunataca, napacha charini’ nircami. 
22Ashtahuangarin taitaca, paipaj servijcunataca, cashnami nirca: ‘Ashtahuan 
juyailla ali churajunaguta llujchimushpa churachipaichi. Maquipipash 
surtijasguta churachipaichi, chaquipi churajunatapash churachipaichi. 
23Juyailla racu shicuta apamushpa, huañuchipaichi. Cunanga, fiestata rurashpa 
micushpa cushijupashunchi. 
24Cai ñuca churiguca, huañushcami carca. Cunanga cutin causarimushcami. 
Chingashcami carca, cutin taririmushcami’ nishpami, ninanda cushijushpa 
micui callarirca. 

25Punda churica, pambapi imatapash tucuita rurashpami purijurca. Ña 
huasiman shamujushpa chayamushpaca, ninanda tocanajujta, danzanajujtami 
uyarca. 
26Shina uyashpami, chaipi tiaj puramanda servij runata cayashpaca: 
‘Huasipica, ¿imatata ruranajun?’ nishpa tapurca. 
27Shina tapujpica, cashnami nirca: ‘Cambaj huauquimi muyumushca. Na 
imapash tucushpa, ali shamushca cajpimi, cambaj taitaca chai juyailla racu 
shicuta huañuchigrichun mandarca’ nircami. 
28Shina nijpica, ninanda fiñarishpami huasiman yaicungapaca, na munarca. 
Shina shayajujpimi, taita llujshishpaca ucuman yaicuchun, ninanda mañajurca. 
29Ashtahuangarin chai churica, taitataca cashnami nirca: ‘Taiticu, ñucacarin 
tauca huatacunatami, candalla servishpa causajuni. Can imata mandajpipash, 
upallamanda rurajunillami. Shina rurajujpipash, ñuca cumbacunahuan 
cushijushpa micuchunga, shuj chivotallapash na carahuashcanguichu. 
30Cai cambaj churica, culquimanda huainayaj huarmicunahuan purishpami, 
can imata charishcatapash tucuchishca. Chashna rurashpa muyumujpipash, 
canga chai juyailla racu shicutami huañuchigrichun mandashcangui’ nircami. 
31Shina nijpimi taitaca, cashna nirca: ‘Ñuca churigu, can ñucahuan 
tiajushcamandaca, ñuca imata charishcapash cambajllami. 
32Ashtahuangarin cai cambaj huauquiguca huañushcami carca, cunanga cutin 
causarimushcami. Chingashcami carca, cutin taririmushcami. Shina 
shamushca cajpimi, ninanda cushijushpa fiestataca ruranapacha tucurcanchi’ 
nircami” nishpami yachachijurca. 

Lucas 16 

Na cazuj mayordomohuan chimbapurashpa parlashcami 

1Jesusca, paipaj yachajujcunamambashmi, cashna nijurca: “Shuj charij charij 
amomi, shuj mayordomota charirca. Chai amomanmi: ‘Chai mayordomoca, can 
imata charishcatapash yangatami tucuchijun’ nishpa villagrirca. 

2Chaimandami amoca, mayordomota cayashpa cashna nirca: ‘Candaca, ¿imata 
rurashca purijujtata uyani? Cunanga, can mayordomo cashpa, imata 
rurashcatapash tucuita villahuailla. Canga, mayordomo caitaca na ashtahuan 
ushanguichu’ nircami. 
3Shina nijpimi mayordomoca, paipaj shungupilla cashna yajurca: ‘Ñucataca, 
ama ashtahuan mayordomo cachunmi, amoca llujchigrihuan. Alpata allashpa 
causaitapash, na ushanachu cani. Mañashpa puringapacarin pinganayanmi. 
4Mayordomo canamanda ñucata llujchijpi cumbacunapaj huasipi 
chasquihuachun, imata ruranata ñami yachani’ yajurcami. 
5Shina yajushpami, amoman divi tucushca tucui runacunata cayarca. Punda 
chayamuj runataca, cashna nishpami tapurca: ‘¿Mashnatata ñuca amoman 
tigrachina cungui?’ nircami. 
6Shina nijpimi paica: ‘Patsaj barril aceitetami, nara tigrachipani’ nirca. Shina 
nijpimi mayordomoca, cashna nirca: ‘Can tigrachinata villajuj escribishcata 
japishpa, ucha tiarishpa, picha chungatalla escribishpa churai’ nircami. 
7Chai jipami, cutin shuj runata tapurca: ‘Canga, ¿mashnatata tigrachina 
cungui?’ nircami. Shina nijpica: ‘Patsaj quintal trigotami, nara tigrachipani’ 
nirca. Shina nijipimi mayordomoca, cashna nirca: ‘Can tigrachinata villajuj 
escribishcata japishpa, ucha tiarishpa, pusaj chungatalla escribishpa churai’ 
nircami. 
8Chai nali mayordomotaca, alipacha yarishpa chashna rurashcamandami, 
amoca alicachirca. Chashnami, cai pachapajtalla rurashpa causajcunara, 
michapaj huahuacunatapash yali, paicuna puralla alipacha yarishpa imatapash 
ruranata yachan. 
9Cangunataca cashnami nini: Imatapash cashcatapacha na rurashpa charishca 
culquitaca, shujcuna cangunapaj ali cumba tucuchunmi, carana canguichi. 
Chai culquita ña tucuchijpica, causaita causachun jahua pachapi cangunata 
chasquichunmi, chashna rurana canguichi. 

10Ashagutalla charishpapash, aliguta pactachij runaca, ashtacata 
charishpacarin, ashtahuanmi aliguta pactachin. Shinallata ashatalla 
charishpapash, imatapash cashcatapacha na ruraj runaca, ashtacata 
charishpapash, na imatapash cashcatapacha ruranllu. 
11Imatapash cashcatapacha na rurashca culquihuambash, Taita Diosta na 
cazujpicarin, paipaj na llullaj Shimitacarin, ¿maitata mingangayari? 
12Shujcuna mingashcata na cazushpa na rurajpica, ¿maitata cangunaman 
mingangapaj charijushcataca cungayari? 
13Maijan servijpash ishcai amota servitaca, na ushanllu. Ishcai amota 
servijushpaca, shujtaca na ricunayachishpa, shujtallami juyanga. Na cashpaca, 
shuj amotalla cazushpami, shujtaca yangapi churashpa puringa. Shinallatami 
cangunaca, Taita Diostapash, imata charishcacunatapash, ishcandita servitaca 
na ushanguichi” nijurcami. 
14Jesús chashna nijujtaca, fariseocunapash uyanajurcami. Paicunaca, 
charijyanatalla munajcuna cashpami, Jesustaca asishpa ricunajurca. 
15Shinamandami Jesusca, cashna nirca: “Cangunaca, cangunallatami 
imatapash cashcatapacha rurajcunashna, gentecunapaj ñaupajpi ricuringuichi. 
Ashtahuangarin Taita Diosca, cangunapaj shunguta yachanmi. Gentecuna 
ninanda alicachishpa ricushcacunaca, Taita Diospaj ñaupajpica 
millanayaipachami. 

Mandashca shimicunamandapash, Taita Dios mandajujmandapashmi villajun 

16Mandashca shimicunapash, Dios ima nishcata villajcuna villashca 
shimicunapash, Bautizaj Juan shamungacamanllami carca. Chai jipamandaca, 
Taita Dios mandajujmandami villanajun. Shinamandami Taita Dios mandajujpi 
causangapaj, tucuicuna yaicungapaj munanajun. 
17Ashtahuangarin mandashca shimicunamanda shuj tildellapash 
anchuringapaj randica, jahua pachapash cai pachapash tucurishpami 
ashtahuan ali canman. 

Cazarashpaca, napacha jichunachu nishpami Jesusca yachachishca 

(Mat. 19:1-12; Mar. 10:1-12) 

18Maijan runapash, paipaj huarmita jichushpa, shujhuan cazarashpaca, 
huainayashpami causajun. Shinallata cusa jichushca huarmihuan pipash 
cazarashpaca, huainayashpallatami causajun. 

Charij runamandapash, Lázaro runamandapashmi villajun 

19Shuj ninan charij runami tiarca. Chai runaca, yana puca telahuan ashtahuan 
ali lino puchahuan rurashca churajunatami churajun carca. Shinallata 
punllandimi ninanda cushijushpa, jatun micuita ruran carca. 
20Mañashpa causaj Lázaro shuti runagupashmi tiarca. Paica carachahuan 
ismujushpami, chai charij runapaj huasi pungupilla sirijurca. 
21Paica, chai charij runa micushpa jichashcatami, micungapaj ninanda 
munashpa causajurca. Paitaca, alcucuna shamushpami, carachacunataca 
lambinajun carca. 
22Mañashpa causaj chai runagu huañujpimi, cashna tucurca: Pai huañujpica, 
paipaj almagutaca, ñaupa taita Abrahambaj migllagupi tiajuchunmi angelcuna 
aparca. Shinallata chai charij runapash huañushpami, pambai tucurca. 
23Paica, Hades nishcapi ninan llaquita apajushpami, vichai ricurca. Paica, taita 
Abrahamdaca carumandami ricurca. Shinallata Lázaro runagutapash, taita 
Abrahambaj migllagupi tiajujtami ricurca. 
24Shina ricushpami, chai charij runaca, cashna nishpa caparirca: ‘Taita 
Abraham, ñucataca llaquihuayari. Lázaro runagutaca, paipaj dedota yacupi 
mutiyachishpa, ñuca jallupillapash chiriyachij shamuchun cachamupairi. Cai 
ninapica, ninan llaquitamari apajuni’ nijurcami. 
25Ashtahuangarin Abrahamga, cashnami nirca: ‘Huahua, can causajushpa 
alicunata chasquijushcata yaringui. Lázaro runaguca, llaquinayaitami 
causajurca. Ashtahuangarin paica, caipica ninandami cushichi tucujun. Canga, 
ninan llaquitami apajungui. 
26Tucui chashna cashca jahuapash ñucanchihuan, cangunahuan chaupipimi 
shuj jatun huaicu tiajun. Shinamandami, caimanda cangunapajman yalingapaj 

munashpapash, napacha ushana. Shinallatami, chaimanda caiman 
yalimuitapash napacha ushanllu’ nijurcami. 
27Shina nijpimi, chai charij runaca, cashna nirca: ‘Taita Abraham. Lázaro 
runagutaca, ñuca taitapaj huasiman cachapai nipanimi. 
28Ñucaca, picha huauquicunatami charin. Paicunapash ama cai ninan llaqui 
pushtuman shamuchun, paicunaman villachun cachapai’ nircami. 
29Shina nijpimi Abrahamga, cashna nirca: ‘Moisés mandashcatapash, Dios ima 
nishcata villajcuna villashcatapash, paicunallata charinmi. Paicuna imata 
nijujta uyachun’ nircami. 
30Shina nijpimi, chai charij runaca, cashna nirca: ‘Na, taita Abraham. 
Ashtahuangarin huañushcacunapaj chaupimanda maijambash causarishpa 
paicunaman villagrijpimi, ninanda llaquirishpa Diospajman tigraringa’ 
nircami. 
31Ashtahuangarin Abrahamga, cashnami nirca: ‘Moisés mandashcatapash, Dios 
ima nishcata villajcuna villashcatapash na cazushpaca, huañushcacunapaj 
chaupimanda causarishpa, villangapaj rijpipash, na cringachu’ nircami” 
nishpami villajurca. 

Lucas 17 

Juchapi urmanaca, jatun llaquimi 
(Mat. 18:6-7, 21-22; Mar. 9:42) 

1Jesusca, paipaj yachajujcunatami cashna nijurca: “Gentecuna nitijachinshna 
pandachinaca tiangapachami. Ashtahuangarin maijan pandachijca, ¡aij 
imachari tucunga! 
2Maijandapash cai huahuagushna ñucata crijcunata pandachij runataca, jatun 
molino rumita cungapi huatashpa, mama cuchapi shitashpachari ashtahuan ali 
canman. 
3Cangunallata aliguta yarishpami, causana canguichi. Maijan crijpash, canda 
fiñashpa juchata rurajpica, jarcashpa rimangui. Shina rimajpi ninanda 
llaquirijpica, pai canda imata rurashcatapash cungangui. 

4Shinallata chai punllalla canchiscaman canda fiñachishpami, juchata ruranga. 
Chashna rurashpapash: ‘Ninanda llaquiripanimi’ ningapaj, canchiscaman 
shamujpica cunganguilla” nijurcami. 

Ashtahuan ali crina ushaita carahuai nishcami 

5Villachun Apunchi Jesús agllashcacunami: —Ashtahuan ali crina ushaita 
carahuai— ninajurca. 
6Shina nijpimi Apunchi Jesusca, cashna nirca: —Jamzi mostaza muyu 
valigutallapash crishpa, cai sicómoro nishca quiruta: ‘Sapindi llujshishpa, 
mama cuchapi shayaringapaj ri’ nijpica, cazushpa rinmanllami. 

Servij runagu imatalla ruranatami villajun 

7¿Canguna purapica maijanda, yapushpa causaj, na cashpaca michishpa causaj 
shuj servij runaguta charinguichi? Pambamanda pai muyumujpica, ¿maijanda: 
‘Shamupai, micungapaj caigupi tiaripai’ ninguichi? 
8¿Nacha ashtahuangarin cangunaca: ‘Ucha yanushpa, ali chumbilirishpa ñuca 
micuchun ufiachun carahuai. Chai jipami, cambash micushpa ufiashpa 
tiajungui’ ninguichi? 
9¿Chashna mandashcata tucuita rurajpipash, chai servij runataca pashi ninllu? 
Na chashna ninmanllu yanimi. 
10Mandashcata tucuita pactachishpaca, cangunapash shinallatami cashna nina 
canguichi: ‘Ñucanchica, yanga servij runacunami canchi. Imata rurana 
cashcatallami rurarcanchi’ ninami canguichi— nijurcami. 

Lepra nishca ung:uihuan huañunajuj chunga runacunami, mapa illaj tucushca 

11Jerusalenman Jesús rijushpaca, Samaria shuti llactahuan, Galilea shuti 
llactahuan chaupitami yalijurca. 
12Shuj uchilla llactaguman Jesús chayajujpimi, lepra ung:uihuan huañunajuj, 
chungapura runacuna tuparingapaj shamunajurca. Paicunaca, carullapimi 
shayarinajurca. 

13Shina shayarishpami: —¡Ñucanchita llaquihuayari, Yachachij, Apunchi 
Jesús!— nishpa caparinajurca. 
14Shina caparijpi, Jesús ricushpaca: —Curacunapajman rishpa ricurigri— 
nircami. Shina nijpi rinajushpami, chai ung:uimanda mapa illaj tucurca. 
15Shinamandami, paicuna puramanda shuj runaguca, ña ali tucushcata 
ricushpa, Taita Diostaca punchapambagumi cangui nishpa caparishpa, 
Jesuspajman tigramurca. 
16Shina tigramushpaca, cungurishpa alpaman chayajta cumurishpami, pashi 
nijurca. Chai runaguca, Samaria llactamandami carca. 
17Shinamandami Jesusca, cashna nirca: —Lepra ung:ui illaj tucushcacunaca, 
¿nachu chungapura carca? ¿Iscun puracunaca maipita? 
18Taita Diosta punchapambagumi cangui ningapaca, ¿nachu maijambash 
tigramuna carca? ¿Shuj llactamanda cai runagullachu tigramuna carca?— 
nircami. 
19Shina nishpallami Jesusca, cashna nirca: —Jatarishpa rilla. Canga, ñucata 
crishcamandami quishpirishcangui— nircami. 

Dios mandangapaj shamunatami villajun 
(Mat. 24:23-28, 36-41) 

20—Taita Dios mandanaca, ¿ima punllata callaringa?— nishpa, huaquin 
fariseocuna tapujpimi Jesusca, cashna nijurca: —Taita Dios mandanaca, 
imatapash ricuchishpami shamunga yanguichiman. 
21‘Caipimi mandajun, chaipimi mandajun’ nitallapash, pipash na ningachu. 
Ricuichi, Taita Dios mandajuca cangunapimi— nijurcami. 
22Shina nishpallami Jesusca, paipaj yachajujcunaman cashna nijurca: —Runa 
Aichayu tucushca ñucata, shuj punllagullapash caipi mandajushcanman 
nishpa, canguna ricunayachina punllacunami chayamunga. Ashtahuangarin na 
ricushpami causanguichi. 

23Cangunataca cashnami ninajunga: ‘Caipimi mandajun, chaipimi mandajun’ 
ninajungami. Chashna nijpipash, na catishpa rinachu canguichi. 
24Runa Aichayu tucushca ñuca tigramuna punlla chayamujpica, jahua 
pachamanda tucui cai pachapi punchapamba shitamunshnami shamusha. 
25Ashtahuangarin pundaca, cunan cai viñaicuna ninanda na ricunayachishpa 
llaquichijpi, llaquita apanarapachami cani. 
26Runa Aichayu tucushca ñuca shamui punllapica, ñaupa taita Noé causajui 
punllacunapi tucushcashnami tucunga. 
27Chai punllacunapica, jatun huambuna huasiman Noé yaicungacamanmi, 
gentecunaca micushpa, ufiashpa, cazarashpa, cazarachishpa causanajurca. 
Shina causanajujpimi, Taita Diosca yacuhuan tucuilla tucuchirca. 
28Shinallatami, ñaupa taita Lot causajui punllacunapipash tucurca. Chaipica, 
gentecunaca micushpa, ufiashpa, imatapash randishpa, jatushpa, tarpushpa, 
huasichishpami causanajurca. 
29Ashtahuangarin Sodoma shuti pueblomanda Lot shuti runa llujshijpica, jahua 
pachamandami ninahuan, azufrehuan tamiamushpa tucuillata tucuchirca. 
30Chashnallatami, Runa Aichayu tucushca ñuca tigramui punllapipash 
tucunga. 
31Chai punlla chayamujpica, huasi jahuapi tiajushpaca, huasi ucumanda imata 
apangapajpash, ama yaicuchun ninimi. Pambapi purijushpapash, huasiman 
ama tigrachun ninimi. 
32Lot runapaj huarmi ima tucushcata yaringuichi. 
33Maijambash paipaj causaita quishpichingapaj munashpaca, chingaitami 
chingagringa. Ashtahuangarin paipaj causaita na llaquishpa huañushpaca, 
quishpiringami. 
34Cangunataca cashnami nini: Chai tutapica, ishcai purami shujlla camapi 
puñunajunga. Paicunataca shujtallami apanga, shujtaca saquingami. 

35Shinallata ishcai huarmicunami cutanajunga. Paicunatapash shujtallami 
apanga, shujtaca saquingami. 
36Shinallata ishcai runacunami, pambapi purinajunga. Paicunatapash 
shujtallami apanga, shujtaca saquingami— nijurcami. 
37Shina nijpimi, paipaj yachajujcunaca: —¿Maipita chashna tucunga, Apunchi 
Jesús?— nishpa tapunajurca. Shina tapujpimi Jesusca, paicunata cashna nirca: 
—Huañushcacuna maipi sirijpipash, chaipimi jatun angacunaca jundanga— 
nircami. 

Lucas 18 

Sapalla mamaguhuan, imatapash cashcatapacha na ruraj juezhuan 
chimbapurashpa parlashcami 

1Diosta mañanataca, na shaijushpa mañashpa causachunmi, Jesusca cutin 
cashna chimbapurashpa parlajurca: 
2“Shuj pueblopi causajuj juezca, Taita Diostapash na manllashpa, 
gentecunatapash na cazushpami causajurca. 
3Chai pueblopillatami, shuj sapalla mamagupash causajurca. Chai mamaguca: 
‘Ñucata na ricunayachij runamanda mitsashpa, imatapash cashcatapacha 
rurashpa carai’ nishpami, juezpajman rijurcalla. 
4Shina rijujpipash chai juezca, unaita na uyashpa causarcallami. Ña unaipimi, 
paipaj shungupi cashna yajurca: ‘Diostapash na manllanichu, gentecunatapash 
na cazunichu. 
5Ashtahuangarin cai sapalla huarmica, ñucata fiñachij shamujuhuanllami. 
Chaimandallami, imatapash cashcatapacha paiman ruragrini. Na chashna 
rurajpica, fiñachij shamujushpallata shaijuchihuangami’ yajurcami” nijurcami. 
6Shina nishpallami Apunchi Jesusca, cashnatapash nirca: “Imatapash 
cashcatapacha na ruraj chai juez imata nishcatapash uyaichi. 

7Taita Dioscarin, ¿nachu pai agllashcacuna tutandi, punllandi caparishpa 
mañanajujta uyashpaca, imatapash cashcatapacha ruranman? ¿Uyashpapash, 
na tigrachishpa shuyajungallachu? 
8Cangunataca cashnami nini: Diosca, paicunamanga uchami imatapash 
cashcatapacha ruranga. Ashtahuangarin Runa Aichayu tucushca ñuca 
shamushpaca, ¿cai pachapica cashna ali crijcunata japij shamushachu, 
imashi?” nircami. 

Fariseohuan, impuestota japijhuan chimbapurashpa parlashcami 

9Ñucanchillami imatapash cashcatapacha ruranchi nishpa, shujcunata yangapi 
churashpa purijcunamanmi, Jesusca cashna chimbapurashpa parlajurca: 
10“Ishcaipura runacunami, Diospaj huasiman Diosta mañangapaj vichai 
rinajurca. Shujca, fariseomi carca. Shujca, impuestota japishpa causajmi carca. 
11Chai fariseo runa shayarishpaca, cashna nishpami mañajurca: ‘Taita Dioslla, 
candaca pashi nipanimi. Na caishuj gentecunashna shuhua, imatapash 
cashcatapacha na rurajpash, cazarashca jahua shujcunahuan causajpash na 
capanichu. Impuestota japishpa causaj cai runashnapash na causapanichu. 
12Canda yarishpami semanapica, ishcai punllacaman na micushpa chishapani. 
Imaguta charishpapash, chungamanda shujgutaca canmanmi carapani’ 
nishpami mañajurca. 
13Ashtahuangarin impuestota japishpa causaj runaguca carullaman rishpami, 
vichai ricuitapash na ushashpa, llaquirishpa, pechota huactarishpa: ‘Ñuca Taita 
Dioslla, ñuca juchasapa runata llaquihuayari’ nijurca. 
14Cangunataca, cashnami nini: Impuestota japishpa causaj runagurami, 
imatapash cashcatapacha rurashcatashna Dios chasquijpi, huasiman tigrarca. 
Ashtahuangarin fariseotaca, na chasquircachu. Maijambash jatun tucushpa 
purijca, pingaichi tucungami. Shinallata na jariyashpa causajca, jatunyachi 
tucungami” nijurcami. 

Huahuacunatami Jesusca bendiciashca 
(Mat. 19:13-15; Mar. 10:13-16) 

15Huahuacunapaj uma jahuapi maquita churachun nishpami, Jesuspajman 
apamunajurca. Shina apamujta paipaj yachajujcuna ricushpami, jarcashpa 
rimanajurca. 
16Ashtahuangarin Jesusca, paicunata cayashpami, cashna nirca: —Huahuacuna 
ñucapajman shamunajujtaca, na jarcashpa saquinallami canguichi. Taita Dios 
mandajuj llactaguca, cai huahuacunashna shamujcunapajllami. 
17Na llullashpami, cangunataca cashna nini: Taita Dios mandajujta shuj 
huahuashna na chasquishpaca, Dios mandajuj llactaman yaicuitaca, napacha 
ushangachu— nircami. 

Shuj ninan charij, chairalla viñai runamandami villajun 
(Mat. 19:13-15; Mar. 10:17-31) 

18Mandaj puramanda shuj runami, Jesustaca cashna tapurca: —Causaita 
causagrinata ñuca charingapaca, ¿imatata runana capani, aliguta Yachachij?— 
nishpami tapurca. 
19Shina nijpimi Jesusca, chai runata cashna nirca: —¿Imashpata ñucataca, ali 
runagumi cangui nihuangui? Pipash alica na tianllu, Taita Diosllami alica tian. 
20Dios mandashca shimicunapi nijujtaca, canllata ñami yachangui. Chaipica 
cashnami nijun: ‘Cazarashca jahua ama shujhuan causanguichu, pitapash ama 
huañuchinguichu, ama shuhuanguichu. Chashnapachami nishpa ama 
juchachishpa villanguichu. Cambaj taitata, mamatapash ninanda alicachingui’ 
nijunmi— nircami. 
21Shina nijpimi Jesusca, cashna nirca: —Mandashca shimipi chashna nijujtaca, 
huahuamandapachami tucuita pactachijupani— nircami. 
22Shina nijta Jesús uyashpami, cashna nirca: —Cashnata pactachinarami 
cangui: Can imata charishcatapash, tucuilla jatushpa, chai culquitaca 
imagutapash na charijcunaman caragri. Chashna carashpaca, jahua pachapimi 
ninan charij cangui. Chai jipaca, ñucata catingapaj tigramugrilla— nircami. 
23Jesús chashna nijta uyashpami chai runaca, ninan charijpacha cashcamanda, 
ninanda llaquirirca. 

24Shina ninanda llaquirijta Jesús ricushpami, cashna nirca: —¡Ninan 
charijcunapaca, Taita Dios mandajuj llactaguman yaicunaca, ninan 
shinllipachami! 
25Dios mandajuj llactaguman, ninan charij shuj runa yaicungapaj randica, 
camello nishca animalrapashmi, auja utujuta fangalla yalinman— nircami. 
26Shina nijta uyajcunaca: —Shinaca, ¿pita quishpiri ushangayari?— nishpami 
tapunajurca. 
27Shina tapujpimi Jesusca, paicunata cashna nirca: —Gentecunapaca, caica 
napacha ushanallachu. Ashtahuangarin Taita Diospaca, rurai ushanallami— 
nircami. 
28Shina nijpimi Pedroca, cashna nirca: —Ricui, ñucanchica imaguta 
charishcatapash, tucuita saquishpami, candaca catinajunchi— nircami. 
29Shina nijpimi Jesusca, cashna nirca: —Na llullashpami, cangunataca cashna 
nini: Taita Dios mandajuj llactagupaj ali cachunmi, paipaj huasita, paipaj 
taitata, paipaj mamata, paipaj huauquicunata, paipaj huarmita, paipaj 
huahuacunata pipash saquinga. 
30Shina saquishpaca, cai pachapimi ashtahuan japijunga. Jipa causaipicarin, 
causaita causagrinatami japinga— nircami. 

Jesusca, pai huañunatami cutin villashca 
(Mat. 20:17-19; Mar. 10:32-34) 

31Jesusca, paipaj chunga ishcai yachajujcunatalla, ashaguta pushashpami, 
cashna nijurca: —Ricuichi, Jerusalenmanmi vichai rinajunchi. Dios ima 
nishcata villajcuna, Runa Aichayu tucushca ñucamanda imata escribishcapash, 
tucuimi chai pueblopica pactanga. 
32Chaipimi ñucataca, na israelcunaman japishpa cuhuanga. Paicunami, 
ñucataca pugllashpa asinajunga. Nalicachishpa rimashpa, t'ucashpami 
churahuanga. 
33Ña astishca jipaca, huañuchihuangami. Ashtahuangarin quimsa 
punllahuanga causarishallami— nijurcami. 

34Ashtahuangarin Jesús imata nijujtapash, paipaj yachajujcunaca, na yachai 
usharcachu. Imamanda chashna nishcatapash na villashca cajpimi, paicunaca 
na entendinajurca. 

Ñausa runagutami, Jericó shuti pueblopi alichishca 
(Mat. 20:29-34; Mar. 10:46-52) 

35Jericó shuti puebloman Jesús ña chayajujpica, cashna tucurca: Shuj ñausa 
runagumi, culquita mañashpa ñambi tiajushca carca. 
36Chai ñausa runaguca, ashtaca ashtaca gentecuna yalinajujta uyashpami: —
¿Imashpata chashna yalinajun—? nishpa tapurca. 
37Shina tapujpica: —Nazaret pueblomanda Jesusmari yalijun— nishpami 
villanajurca. 
38Shina villajpimi: —¡Ñaupa taita Davidpaj Churi Jesús, ñucataca 
llaquihuayari!— nishpa, capari callarirca. 
39Shina caparijujpimi, ñaupashpa rinajujcunaca: —Ama chashna caparichu— 
nishpa jarcanajurca. Shina jarcajpipash, ashtahuanmi: —¡Ñaupa taita Davidpaj 
Churi, llaquihuayari ninimari!— nishpami, ninanda caparirca. 
40Shina caparijujpimi, Jesusca shayarishpa: —Chai runaguta ñuca ñaupajman 
pushamupaichi— nishpa mandarca. Chai runagu shamujpimi, Jesús 
tapushpaca: 
41—Canga, ¿imagutata rurachun munangui?— nishpa tapurca. Shina nijpimi, 
chai ñausa runaguca: —Ñuca ñavigu ricuchun alichihuai, Apunchi Jesús— 
nircami. 
42Shina nijpimi Jesusca, cashna nirca: —Ali tucui ninimi. Tucui 
shunguhuambacha crishcamandami, ña quishpirishcangui— nircami. 
43Shina nijpi ricushpami, Taita Diostaca ninanda alicachishpandi, Jesusta 
catishpa rirca. Shina alichijta ricushpami gentecunaca, Taita Diosta tucuilla 
alicachinajurca. 

Lucas 19 

Zaqueo shuti runaguhuan Jesús parlashcami 

1Jericó shuti puebloman Jesús chayashpaca, pueblo chaupitami yalijurca. 
2Chai pueblopimi, Zaqueo shuti runaguca causajurca. Paica, impuestota 
japishpa causanajuj runacunata mandajmi carca. Paica, charij runami carca. 
3Paimi, Jesustaca maijan cajta rijsingapaj ninanda ricunayachirca. 
Ashtahuangarin gentecuna ninanda jundariajpimi, Zaqueo shuti runaguca 
uchilla cashpa, na ricui usharca. 
4Shina cashpami, sicómoro nishca quiru jahuamanda Jesusta ricungapaj, 
ñaupashpa calparca. Jesusca, chaitapachami yalina carca. 
5Chai quiruman Jesús chayashpa vichai ricushpami, Zaqueo runagutaca 
ricushpa cashna nirca: —Zaqueo, ucha uriajumui. Cunanga, cambaj huasipi 
mingachigrihuai— nircami. 
6Shina nijpi ucha uriajushpami, Zaqueo runaguca ninanda cushijushpa, Jesusta 
mingachigrirca. 
7Chaita ricushpami, tucuicuna ninanda nalicachinajurca. Juchayu runapaj 
huasipirachu mingarin nishpami nalicachinajurca. 
8Ashtahuangarin Zaqueo shuti runaguca shayarishpami, Apunchi Jesustaca 
cashna nirca: —Apunchi Jesús, cashnatami ruragripani. Ñuca imata 
charishcatapash chaupitami, imagutapash na charijcunaman caragripani. 
Maijandapash umashpa, culquita japijushcatapash, chuscucamambachami 
tigrachigrini— nircami. 
9Shina nijpimi Jesusca, cashna nirca: —Cunanmi, cai huasipi causajcuna 
quishpirina punlla chayamushca. Paipash, ñaupa taita Abrahambaj mirai 
purami. 
10Runa Aichayu tucushca ñucami, chingashca causajcunata mascashpa, 
quishpichingapaj shamurcani— nircami. 

Mina nishca chunga culquihuan chimbapurashpami parlashca 

11Chashna nijujta uyanajujpimi Jesusca, ashtahuan chimbapurashpa 
parlajurca. Paica, Jerusalenman ñami chayagrijurca. Shinamandami 
gentecunaca: “Taita Dios mandai callarinaca, ñallami chayamunga” yanajurca. 
12Shinamandami cashna nijurca: “Ninanda alicachi tucushca runaguca, caru 
llactapi pai mandanata chasquishca jipa, tigramungapajmi rirca. 
13Paica, nara rishpallatami, paipaj chunga servijcunata cayashpa, ninan 
valishca mina nishca culquicunata, paicunaman shuj shujlla mingarca. Shina 
mingashpami: ‘Cai culquihuanga, ñuca tigramungacaman randishpa, jatushpa 
mirachinguichi’ nirca. 
14Ashtahuangarin paipaj llactapi causajcunaca, ninanda na ricunayachishpami: 
‘Chai runa ñucanchita mandaj cachunga, napacha munanchica’ nichunmi, 
villaj runacunata cachanajurca. 
15Shina cajpipash, cashnami tucurca: Chai runaguca, pai mandanata 
chasquishca jipami tigramurca. Shina tigramushpami, pai mingashca culquita 
mashnata mirachishcatapash yachangapaj, paita servijcunata cayachun 
cacharca. 
16Paita servij runagu, pundalla chayamushpami: ‘Can mingashca mina 
culquigutaca, chungacamanmi mirachiparcani, taita’ nirca. 
17Shina nijpimi chai mandaj runaguca, cashna nirca: ‘Canga, aliguta ruraj 
runagumi cashcangui. Ashagutalla mingajpipash, aliguta cuidashpa pactachin 
cashcamandami, chunga pueblocunata mandajuchun, candaca churasha’ 
nircami. 
18Chai jipami, caishuj servij runa chayamushpaca: ‘Can mingashca mina 
culquigutaca, pichacamanmi mirachiparcani, taitalla’ nirca. 
19Shina nijpimi: ‘Picha pueblocunata mandajuchunmi, candapash churasha’ 
nirca. 

20Chai jipaca, shuj servij runa chayamushpami cashna nirca: ‘Taitalla, can 
mingashca mina nishca culquica caipimi. Shuj findupi huatashpami 
alichiriarcani. 
21Candaca, fiñajlla runa cajpimi manllarcani. Canga, tarpuchun muyuta na 
cushpapash, tandachijpi chaupingapaj shamuj runami cangui’ nircami. 
22Shina nijpimi, chai mandaj runaguca, paita cashna nirca: ‘Canga, nali 
runamari cashcangui. Canllata chashna nirijushcamandami, llaquichi 
tucungui. Fiñajlla runa cajtapash, ñucataca yachashcanguimi. Tarpuchun 
muyuta na cushpapash, tandachijpi chaupingapaj shamuj cashcatapash 
yachahuashcanguimi. 
23Shina yachashca jahuaca, ¿imashpata ñuca culquitaca, bancopi na 
churagrircangui? Bancopi churajpica ñuca tigramushpaca, mirashca 
culquindimi japiman carcani’ nircami. 
24Shina nishpallami chaipi shayajcunataca, cashna nishpa mandarca: 
‘Cunanga, cai runa charijuj mina culquita quichushpa, chunga mina 
culquicunata charij runaman cuichi’ nircami. 
25Shina nijpimi paicunaca, cashna ninajurca: ‘Paica, ñamari chunga mina 
culquicunata charin, taitalla’ ninajurca. 
26Shina nijpimi chai mandaj runaguca, cashna nirca: ‘Cangunataca, cashnami 
nini: Ashtacata charij runami carajpi, ashtahuan charinga. Ashtahuangarin na 
charij runataca, ashata charishcatapashmi quichunga. 
27Paicunata mandachun, ñucata na munashpa fiñajcunataca, cai ñuca 
ñaupajman apamushpa, cungata muchupaichi’ nishpami mandarca” nijurcami. 

Ninanda alicachijtami, Jerusalenman Jesús yaicushca 
(Mat. 21:1-1; Mar. 11:1-11; Juan 12:12-19) 

28Chashna villaita tucuchishpallami Jesusca, Jerusalenman ashtahuan vichai 
rijurca. 

29Betfagé shuti, Betania shuti pueblo ladomanmi, Jesusca chayajurca. Chai 
ladopillatami, Olivos shuti urcupash tian. Chaiman chayajushpami Jesusca, 
paipaj yachajuj puramanda ishcai runacunata cacharca. 
30Paicunataca, cashna nishpami cachajurca: —Chai chimba uchilla 
llactaguman ripaichi. Chaiman chayashpaca, pipash nara tiarishca maltun 
burroguta huatashca shayajujtami taringuichi. Chai burrogutaca, cacharishpa 
apamupanguichilla. 
31Canguna cacharijujpica: ‘¿Imapajta cacharinajunguichi?’ ningami. Shina 
nijpica: ‘Apunchi Jesusmi apamugri’ nijpi apanajunchi ninguichi— nishpami 
cacharca. 
32Shina cachajpimi, chai ishcai yachajujcuna rishpaca, Jesús imashna 
nishcashna tarigrirca. 
33Maltun burroguta cacharijujpi, dueñocuna ricushpami: —¿Imapajta chai 
maltun burrogutaca cacharinajunguichi?— nishpa tapunajurca. 
34Shina tapujpica: —Apunchi Jesús apamugri nijpimi apanajupanchi— 
ninajurcami. 
35Ña Jesuspajman chai maltun burroguhuan chayamushpaca, paicunapaj 
jahualla churajushcatami, lomopi churanajurca. Shina churashpami, Jesustaca 
chai maltun burro jahuapi tiachirca. 
36Jesús ña yalijujpica gentecunaca, paicunapaj jahualla churajunacunatami, 
ñambi mandanajurca. 
37Olivos urcumandami, ña urai rinajurca. Jerusalenman ña chayagrijujpica, 
Jesusta catishpa rinajuj tucuilla gentecunami, ninanda cushijushpa capari 
callarinajurca. Paicunaca, imagutapash Jesús juyailla rurashpa purijujta 
ricushca cashpami, Taita Diostaca ninanda alicachishpa, 
38cashna ninajurca: —¡Jatun Diospaj shutipi shamujuj jatun mandajca, 
aligumari cangui ni tucushca cachun! ¡Jahua pachamandaca, casilla ali 

causaiguta caramuchun! ¡Jahua pachapi tiajuj Diosca, punchapambagumi 
cangui ni tucushca cachun!— ninajurcami. 
39Shina ninajujpimi, chai ashtaca gentecunapaj chaupipi rinajuj, huaquin 
fariseocunaca cashna nirca: —Yachachij, cambaj yachajujcunataca, upalla 
caichi niyari— ninajurca. 
40Shina nijpimi Jesusca, cashna nirca: —Cangunataca cashnami nini: Cai 
gentecuna upallayajpica, rumicunarami caparinga— nircami. 
41Jerusalenman Jesús ña chayajushpaca, chai pueblota ricushpami, chai 
pueblomanda huacarca. 
42Shina huacashpami, cashna nijurca: “¡Cangunamambash, ali causaita 
caramujujta cunanllata yachashpaca, alichari canguichiman! Ashtahuangarin 
cangunapaj ñavitaca quilpashcashna cajpimi, cunambica imatapash na 
yaringuichi. 
43Cangunata llaquichina punllacunaca chayamungami. Chai punllacunapimi, 
cangunata fiñajcunaca, chaupipi churashpa patata ruranga. Shina rurashpami, 
cangunataca caimanda, chaimanda japij shamunga. 
44Shina shamushpaca, huasicunata urmachishpa ñutushpami, rumicunatapash 
tucuillata alpapi shitanga. Cangunatapash, huañuchishpami tucuchinga. Dios 
llaquishpa quishpichingapaj shamushcata imatapash na yarishcamandami, 
chashna llaquichi tucunguichi” nijurcami. 

Diospaj huasitaca mapa illajtami rurashca 
(Mat. 21:12-17; Mar. 11:15-19; Juan 2:13-22) 

45Diospaj huasiman Jesús yaicushpaca, jatushpa tiajcunatapash, randishpa 
purijcunatapashmi llujchishpa calpachirca. 
46Shina calpachishpami, Jesusca cashna nirca: —Escribishcapica cashnami 
nijun: ‘Ñuca huasiguca, ñucata mañana huasimi ni tucushcami canga’ nijunmi. 
Ashtahuangarin cangunaca, shuhuacuna pacajuj utujutashnami, cai huasitaca 
rurashcanguichi— nircami. 

47Diospaj huasipica, punllandimi Jesusca yachachijurca. Ashtahuangarin 
curacunata mandajcuna, mandashca shimita yachachijcuna, gentecunata 
mandajcuna huañuchingapajmi munanajurcami. 
48Ashtahuangarin Jesús villajujtaca, tucuilla gentecuna aligutapacha 
uyanajujpimi, imatapash na rurai usharca. 

Lucas 20 

Jesuspaj ushaimandami villajun 
(Mat. 21:23-27; Mar. 11:27-33) 

1Shuj punllami, cashna tucurca: Diospaj huasi ucupi gentecunaman Jesús 
yachachijushpa, ali villaitapash villajujpimi, curacunata mandajcunapash, 
mandashca shimita yachachijcunapash, mandaj rucucunapash, Jesuspajman 
ñapash chayamurca. 
2Paicuna chayamushpami, Jesustaca cashna nishpa tapurca: —¿Pipaj 
ushaihuanda caicunataca, cashna rurajungui? ¿Pita chashna rurachun, candaca 
mandarca? Villahuai— ninajurcami. 
3Shina nijpimi Jesusca, paicunatapash cashna nirca: —Ñucapashmi, 
cangunataca shujta tapugrini. Ñuca tapushcata tigrachihuaichi. 
4Juan bautizachunga, ¿jahua pachamandachu cachamushcanga, na cashpaca 
runacunachu cachamushcanga?— nircami. 
5Shina nijpimi, paicunapura cashna nishpa parlarinajurca: “¿Ima nishunchita? 
‘Juanga, jahua pachamanda cachamujpimi shamurca’ nijpica: ‘¿Imashpata pai 
villajujta na crircanguichi?’ ningami. 
6‘Runacuna cachamujpillami shamurca’ nijpipash, rumicunahuanmi tucuilla 
gentecuna ñucanchitaca huañuchinga. Chai gentecunaca: ‘Juanga, Dios ima 
nishcata villajmi’ ninajunmari” nishpami parlarinajurca. 
7Shina parlarishpami: “Maimandacha shamurcapash, na yacharipanllu” 
ninajurca. 

8Shina nijpimi Jesusca, cashna nirca: —Ñucapash, maijambaj ushaihuan 
chashna rurajujtaca, na villashachu— nircami. 

Alpata trabajaj jatun nali runacunamandami villajun 
(Mat. 21:33-44; Mar. 12:1-11) 

9Chashna nishpallami Jesusca, cashna chimbapurashpa parlai callarirca: —
Shuj runagumi, paipaj alpapi uvasta tarpurca. Alpata trabajaj shuj 
runacunaman chai alpata partido cushpami, unai unaipi tigramungapaj rirca. 
10Ña fucuna punllacuna pactajpimi, chai alpayu runaca, chai runacunataca 
uvas fucushcata carahuai nishpa apamugrichun, paipaj servijta cacharca. 
Ashtahuangarin chai servij runagutaca macashpami, imatapash na cushpa, chai 
runacunaca tigrachirca. 
11Chashna tigrachijpimi, chai alpayu runaca, cutin shuj servijta cacharca. 
Paitapash macashpa, ninanda rimashpa pingaichishpami, imatapash na 
cushpa, chai runacunaca tigrachirca. 
12Chashna tigrachijpica, caihuanga ña quimsatami cutin shuj servij runaguta 
cacharca. Ashtahuangarin paitapash chugringacaman macashpami, chagra 
ucumanda llujchishpa shitarca. 
13Chashna rurajpimi, uvas chagrayu runaca, cashna yarirca: ‘¿Cunanga, 
imatata rurasha? Ñuca juyashca churigutami cachagrini. Ñuca churiguta 
ricushpaca, napashchari imatapash rurangachu’ yajurcami. 
14Ashtahuangarin alpata trabajaj chai runacunaca, chai churigu shamujujta 
ricushpami, paipura cashna ninajurca: ‘Paimi, cai alpataca japinga. Cai alpata 
ñucanchi japingapaj, paita huañuchingapaj shamuichi’ ninajurcami. 
15Chai churigutacarin, uvas chagramanda llujchishpami huañuchirca. Chashna 
rurashcamandaca, chai alpayu runaca, ¿imatashi ruranga? 
16Pai shamushpaca, chai runacunataca huañuchishpa tucuchishpami, uvas 
chagratapash shujcunaman cunga— nijurcami. Jesús chashna nijta uyashpami, 
gentecunaca: —¡Chashna rurachunga, Taita Diospash ama saquishcanman!— 
ninajurcami. 

17Ashtahuangarin Jesusca, paicunata ricushpami cashna nirca: —Dios 
escribichishca Shimipica, cashnami nijun: ‘Huasichij runacuna na munashpa 
shitashca rumillatami, huasichi pirca tigranapi churana rumi tucushca’ 
nijunmi. Chaitaca, ¿imashpashi chashna nijun? 
18Maijambash chai rumipi urmashpaca, faquiringami. Shinallata maijambaj 
jahuapipash, chai rumi urmashpaca, ñutuitami ñutunga— nircami. 

¿Impuestotaca cunapachachu? nishpami tapushca 
(Mat. 21:45-46; 22:15-22; Mar. 12:12-17) 

19Paicunata uyachishpa, Jesús chashna chimbapurashpa parlashcata 
yachashpami curacunata mandajcunapash, mandashca shimita 
yachachijcunpash Jesustaca, chaipillata japingapaj munanajurca. 
Ashtahuangarin gentecunata manllashpami, na japi ushanajurca. 
20Paicunaca japingapaj munashpami, pacalla imatapash cashcatapacha 
rurajcunashnalla purishpa, Jesusta catiriashpa ricuchun runacunata cacharca. 
Imatapash Jesús nalita tigrachijpica, llactata mandashpa ushaita charijman 
japichingapaj nishpami, chashna cacharca. 
21Paicunaca, cashna nishpami Jesustaca tapunajurca: —Yachachij, canga 
imatapash cashcatapacha rimashpa yachachijujtami yachapanchi. Canga, nali 
causaj gentecunamambash, na agllashpami yachachijungui. Ashtahuangarin 
Taita Diospaj ñambi causachunmi, tucuicunaman na llullashpa yachachijungui. 
22Cesarman impuestota cunaca, ¿ñucanchita mandashca shimipi nijunshna 
alichu, nachu ali?— nishpami tapunajurca. 
23Ashtahuangarin imata tigrachijpipash juchachingapaj, chashna tapunajujta 
yachashpami, Jesusca cashna nirca: —¿Imashpata cangunaca, cashna 
pandachij shamuhuanguichi? 
24Culquita apamuichi, ricusha. ¿Pipaj ñavita, pipaj shutita cai culquipica 
tiajun?— nishpa tapujpimi: —Cesarpajmi— ninajurca. 

25Shina nijpimi Jesusca, cashna nirca: —Cesarpaj cajpica, Cesarmanllatami 
cuna canguichi. Ashtahuangarin Taita Diospaj cajtaca, Taita Diosmanmi cuna 
canguichi— nircami. 
26Paicuna Jesusta chashna tapushpapash, tucuicunapaj ñaupajpi ima nalita 
tigrachishcatapash na tarishpami, manllarishpa upalla shayanajurca. 

¿Huañushcacunaca causaringachu? nishpami, Jesustaca tapushca 
(Mat. 22:23-33; Mar. 12:18-27) 

27Chai jipami, Jesusta tapungapajmi huaquin saduceocunaca shamurca. 
Paicunaca: “Huañushcacunaca na causaringachu” nishpa purijcunami. 
28Paicunami, Jesustaca cashna nishpa tapunajurca: —Yachachij. Ñucanchita 
mandashpami, Moisesca cashna escribishpa saquishca: ‘Shuj runaca, 
huahuacunata nara charishpami, paipaj huarmitaca saquishpa huañunga. Chai 
huarmitaca, paipaj cati huauqui cazarashpa, punda huauquipaj randi 
huahuacunata charichun’ nishcami. 
29Ñucanchi llactapimi, canchis huauqui puracuna tiarca. Punda huauqui 
cazarashpaca, huahuacunata nara charishpallatami, huarmitaca saquishpa 
huañurca. 
30Chai huarmitaca, cati huauquimi cazararca. Paipash, huahuacunata nara 
charishpallatami huañurca. 
31Chaipaj jipa huauquipash, chashnallatami chai huarmihuan cazarashpalla 
huañurca. Chashnami, chai canchispura huauquicunaca, chai huarmihuan 
cazarashpapash, huahuata nara charishpallata huañurca. 
32Paicuna tucuilla huañushca jipami, chai huarmipash huañurca. 
33Chashnami chai canchispura huauquicunaca, chai huarmihuanlla 
cazaranajurca. Huañushcacuna causarimui punllapica chaicunapaca, 
¿maijambajta huarmi canga?— nishpami tapunajurca. 
34Shina tapujpimi Jesusca, cashna nishpa tigrachirca: —Cai causaipillami 
cazarashpa causanajun. 

35Ashtahuangarin jipa causaiman apai tucujcuna, huañushcacunapaj 
chaupimanda causachi tucujcunaca, na cazarangachu. Cazaranaca, napacha 
tiangachu. 
36Paicunaca, cutinga na huañushpami, angelcunashna causanajunga. Taita 
Dios causachijpimi, paipajlla huahuacuna causanajunga. 
37Huañushcacuna causarinataca, Moisespashmi yachachirca. Chaitaca, zarza 
yuramanda parlashpa pai escribishcapimi yachachijun. Chaipimi cashna nijun: 
‘Jatun Diosca, Abrahambaj, Isaacpaj, Jacobopaj Taita Diosmi’ mijunmi. 
38Taita Diosca, huañushcacunapaj Taita Diosca na canllu. Ashtahuangarin 
causajcunapaj Diosmi. Diospaj ñaupajpica, tucuicunami causanajun— 
nijurcami. 
39Shina nijpica: —Yachachij, canga aligutamari ningui— nishpami, mandashca 
shimita yachachijcunaca, huaquingunaca ninajurca. 
40Jesús chashna nijpimi, pipash ashtahuan tapuitaca, na usharca. 

Quishpichij Cristoca, ¿pipaj churita canga? 
(Mat. 22:41-46; Mar. 12:35-37) 

41Jesusca, paicunataca cashna nishpami tapurca: —Gentecunaca, ¿imashpata 
Quishpichij Cristoca: ‘Ñaupa taita Davidpaj churimi canga’ ninajun? 
42Davidllatami, Salmos libropica cashna nijurca: Jatun Diosca, ñucata 
Mandajtami cashna nirca: ‘Canga, ñuca ali ladoman tiajuilla. 
43Canda na ricunayachijcunata can saruchun, cambaj chaquipi ñuca 
churangacaman tiajuilla’ nijurcami. 
44Quishpichij Cristotaca, Davidllatami: ‘Jatun Diosmi cangui’ nijujpica, 
¿imashpata Davidpaj churi cangayari?— nircami. 

Mandashca shimita yachachijcunatami, Jesusca nalicachishca 
(Mat. 23:1-6; Mar. 12:38-40; Luc. 11:37-54) 

45Tucuilla gentecuna uyanajujpimi Jesusca, paipaj yachajujcunaman cashna 
nishpa villajurca: 

46“Mandashca shimita yachachijcunataca, napacha catinachu canguichi. 
Paicunaca, chaqui pundacaman churajunata churajushpami, cushijushpa 
purinajun. Paicunataca, plazacunapipash alillachu capanguichi ninajuchunmi 
munan. Tandanajuna huasicunapipash, paicunata alicachishpa 
ricunajuchunmi, ñaupajpi tiarinajun. Shinallata boda huasicunapipash, alipilla 
tiarishpami purinajun. 
47Sapalla huarmicunapaj huasicunatapashmi, langanshna tucuchinajun. 
Chashna rurashpaca, alipi ricuringapaj yashpami, Diostaca unai unaita mañaj 
tucunajun. Paicunaca, chashna cashcamandami, ashtahuan ninanda llaquichi 
tucunajunga” nijurcami. 

Lucas 21 

Sapalla mamagu imaguta Diosman carashcatami villajun 
(Mar. 12:41-44) 

1Jesusca, charij runacuna Diosman culquita carashpa churana cajonbi culquita 
churanajujtami ricujurca. 
2Shina ricujushpaca imagutapash na charij, sapalla mamagupash, ishcai yuraj 
culquiguta churajujtami ricurca. 
3Shina ricushpami Jesusca, cashna nirca: —Na llullashpami, cangunataca 
cashna nini: Cai sapalla mamaguca, imagutapash na charij cashpapash, caishuj 
gentecuna culquita carashpa churashcatapash yalitami cararca. 
4Ashtahuangarin caishujcunaca, charij cashpapash, puchutallami 
churanajurca. Chai sapalla mamaguca, imagutapash na charij cashpapash, 
micunaguta pai randingapaj charijushca culquigutami, tucuillata Taita 
Diosman carashpa churarca— nircami. 

Diospaj huasita tucuchinatami, Jesusca villashca 
(Mat. 24:1-2; Mar. 13:1-2) 

5Diospaj huasitaca, juyailla rumicunahuan rurashcata Diosman imatapash 
carashpa juyailla alichishcatami, huaquingunaca parlanajurca. Chai 
parlajcunatami, Jesusca cashna nirca: 

6—Canguna cunan ricunajuj chaicunata tucuchina punllacuna na 
chayamungami. Caipica, shuj rumillapash chai jahuan, chai jahuan na 
quedangachu. Tucuillami urmachi tucunga— nircami. 

Tucurimui punllapaca, ninan llaquicunami tianga 
(Mat. 24:3-28; Mar. 13:3-23) 

7Chai jipami Jesusta paipaj yachajujcunaca, cashna nishpa tapurca: —
Yachachij, ¿ima horata chashna ninan llaquicunaca tianga? ¿Imata ricushpata, 
can villashcacuna ña pactamujushcataca yachana canchi?— ninajurcami. 
8Shina nijpimi Jesusca, cashna nijurca: —Ricuichi, ama umachi tucungapajmi, 
aliguta yarishpa causana canguichi. Ashtacacunami: ‘Ñucami, Quishpichij 
Cristo cani’ nij tucushpa, ñuca shutipi shamunajunga. Paicunami: ‘Cunanga, 
chai punllacunaca ñami chayamujun’ ninajunga. Ashtahuangarin chashna 
nijpica, na catinallachu canguichi. 
9‘Ninanda macanajushpami huañunajun, llactapi causaj puracunallatami 
macanajunajun’ nijta uyashpapash, na manllarinachu canguichi. Chai 
llaquicunarami, punda pactanapacha. Chashna cashpapash, tucurimui 
punllapachaca nara chayamungachu— nijurcami. 
10Shina nishpallami Jesusca, cashnatapash nijurca: —Shuj llactapi 
causajcunahuan, caishuj llactapi causajcunahuanmi macanajunga. Shinallata 
llactata jatun mandaj puracunapashmi macanajunga. 
11Shinallata alpa mama ninanda chujchushpa tucuchijuipash, ninan yarjaipash, 
millai ung:uicunapash, shuj shuj llactacunapimi tianga. Shinallata jahua 
pachamandaca, jatun manllanayaimi imapash ricurimunga. 
12Chashna llaquicunaca nara tiajpillatami, cangunataca japishpa, catiriashpa 
llaquichinajunga. Shina rurashpami cangunataca, tandanajuna huasicunapi 
saquiringa. Shinallata prezuna huasipipash churagringami. Ñucata 
catinajushcamandami, llactata mandajcunapaj ñaupajmambash, jatun 
mandajcunapaj ñaupajmambash apai tucunguichi. 
13Chaipica, paicunamambash ñucamanda villanguichi. 

14Cangunata apajpica, ñucanchita cacharichun imatashi nishun yashpaca, na 
chaitara punda yarinachu canguichi. 
15Ñucami, canguna imata rimanatapash, ali yachaitapash carasha. Chashna 
rimajpimi, cangunata fiñajcunaca na chashnachu nishpa upallayachitaca na 
ushanga. 
16Cangunataca, cangunapaj taita, mamallata, huauquicunallata, 
familiacunallata, cangunapaj ali cumbacunallatami, huañuchijcunaman 
japichinga. Chashna rurajpimi cangunataca, huaquingunataca huañuchinga. 
17Ñuca shutipi catinajujpimi cangunataca, tucui gentecuna na ricunayachinga. 
18Ashtahuangarin cangunapaj umamandaca, shuj ajchallapash na 
chingangachu. 
19Chai llaquicunata ali shunguhuambacha apanajushpallami, cangunapaj 
almata quishpichinguichi. 
20Jerusalendaca, ashtaca soldadocunami, chaupipi churanga. Chaita 
ricushpaca, tucuchigrimbachami yanguichilla. 
21Judea llactapi causajcuna chaita ricushpaca, urcucunapi pacajungapaj richun 
ninimi. Jerusalenmandapash, tucuilla richun. Pambacunapi 
purinajujcunapash, puebloman cutinga ama tigrachun ninimi. 
22Chai punllacunapica, Dios escribichishca Shimipi villajunshna, Dios ninanda 
llaquichina punllacunami pactamunga. 
23Chai punllacunapica, vijsayu huarmicunapash, llullu huahuata viñachinajuj 
huarmicunapash, ¡aij imachari tucunga! Cai llactapi causajcunata Dios ninanda 
fiñashpa llaquichijujpimi, ninan llaquicunata apanajunga. 
24Paicunaca, espadahuanmi huañuchi tucunga. Shinallata, tucui 
llactacunamanmi prezu apanajunga. Jerusalendaca, na israelcuna 
tucuchinajuchun Dios paicunaman saquijpimi, chai punllacuna pactangacaman 
mandashpa tianajunga. 

Runa Aichayu tucushca Jesús tigramunatami villashca 

(Mat. 24:29-35, 42-44; Mar. 13:24-37) 

25Chai jipami indipash, lunapash, luzerocunapash manllanayai tucushpa 
ricuringa. Mama cuchapash ninanda huacajushpami, caiman chaiman 
shitarijunga. Chaimandami cai pachapi causajcunaca, ninan llaqui japijpi 
pandarinajunga. 
26‘Cai pachapica, manllanayai llaquicunami ashtahuan tiagrin’ nishpa 
manllarishpami, gentecunaca ña huañugrijunshna tucunajunga. Shinallata 
ninan ushaihuan jahua pachapi tiajcunapash, ninandami cuyunga. 
27Chai jipallami, Runa Aichayu tucushca ñucataca, fuyupi shamujujta 
tucuicuna ricunga. Ninan ushaihuan, punchapamba shamujujtami ricunga. 
28Chashna llaquicuna ricuri callarijpica, cangunata quishpichina punllami 
ñalla chayanga. Shinamandami, ashtahuan shinlli tucushpa vichai ricuna 
canguichi— nijurcami. 
29Jesusca, cashnatapash chimbapurashpami parlajurca: —Jigos yuratapash, 
shuj yuracunatapash ricushpami, cashnata yarina canguichi: 
30Chai yuracunapi fangacuna jundajta ricushpaca, tamia pascarina punllacuna 
chayamujtami yachanguichi 
31Chashnallatami chai tucui llaquicunata ricushpaca, Taita Dios mandana ña 
pactamujujta yachana canguichi. 
32Na llullashpami, cangunataca cashna nini: Cunan viñaicuna nara 
huañujpillatami, ñuca villajushca shimicunaca pactanga. 
33Jahua pachapash, cai pachapash tucuringami. Ashtahuangarin ñuca rimashca 
shimicunaca, napacha tucuringachu. 
34Ricui, cangunallata aliguta yarishpami, causana canguichi. Cangunapaj 
shungu ama shinlliyachunmi, ninanda micushpa, machashpa, cai causaipilla 
imatapash ninandapacha rurashpa charijyangapaca, napacha munana 
canguichi. Ñuca shamuna punllara cungashcapi, cangunata japij shamunman. 

35Chai punllami, tucui cai pachapi causanajuj gentecunataca, tuglla japinshna 
tucuillata japinga. 
36Ashtahuangarin cangunaca na puñushpami, Diostaca mañariana canguichi. 
Shina causashpami, chai tucui llaquicuna japij shamujujmandaca, canguna 
quishpirishpa, Runa Aichayu tucushca ñucapaj ñaupajpi shayarimui 
ushanguichi— nijurcami. 
37Jesusca punllapica, Diospaj huasipimi yachachijurca. Tutayajpica, Olivos 
shuti urcupi pacaringapajmi rin carca. 
38Diospaj huasi ucupi Jesús yachachijujta uyangapaca, tucuilla gentecunami 
paipajman tutamandata tandanajumun carca. 

Lucas 22 

Jesusta japishpa, huañuchingapajmi parlarinajushca 
(Mat. 26:1-5, 14-16; Mar. 14:1-2, 10-11; Juan 11:45-53) 

1Levadura illaj tandata micuna pascua fiesta punllami, ña chayamujurca. 
2Curacunata mandajcunapash, mandashca shimita yachachijcunapash, 
gentecuna fiñanata manllashpami, Jesusta imashna japishpa huañuchinata 
parlarinajurca. 
3Iscariote nishca Judas shuti runapaj shungumanmi, Satanasca ñapash yaicura. 
Chai runaca, Jesuspaj chunga ishcai yachajuj purami carca. 
4Paimi, curacunata mandajcunapajman, Diospaj huasita cuidajcunata 
mandajcunapajman rirca. Shina rishpami, paicunaman Jesusta imashna 
japichinatapash parlajurca. 
5Chashna parlajpimi ninanda cushijushpa: “Canmanga, culquiguta 
cupashunllami” ninajurca. 
6Shina nijpica ari nishpami, gentecunamanda huashalla, imashna Jesusta 
japichinata yariashpa, Judas runaca purijurca. 

Apunchi Jesusca, pai huañunata yarishpa micuchunmi callarichishca 
(Mat. 26:17-29; Mar. 14:12-25; Juan 13:21-30; 1 Cor. 11:23-26) 

7Levadura illaj tandata micuna fiesta punllami chayarca. Chai punllapica, 
pascua punllata yarishpa llamaguta huañuchinapachami carca. 
8Chai punllapimi: —Pascua punllapi micungapaj alichigrichi— nishpa Jesusca, 
Pedrotapash, Juandapash cacharca. 
9Shina cachajpimi: —Pascua punllapi micungapaca, ¿maipita alichinajuchun 
munangui?— nishpa Jesustaca tapunajurca. 
10Shina tapujpimi Jesusca, paicunata cashna nijurca: —Ricuichi. Jerusalén 
puebloman canguna chayanajushpaca, yacu funduta aparishca shuj 
runagutami tuparinguichi. Chai runaguta catishpa, pai maijan huasiman 
yaicujpipash, yaicunguichilla. 
11Chai huasiyu dueñotaca, cashna ninguichi: Ñucanchita Yachachijmi: ‘Pascua 
punllapi micunataca, ¿maijan ucupita ñuca yachajujcunandi micupashun?’ 
nishpa cachamupan ninguichi. 
12Shina nijpimi, chai huasiyu dueñoca, jahua altibajopi ña alichishcalla, shuj 
jatun ucuta cangunaman ricuchinga. Chai ucupica, ñucanchi micungapaj 
alichinguichilla— nishpami cacharca. 
13Paicuna rishpaca, Jesús imashna nishcashnami tarigrirca. Chai huasi 
ucupimi, pascua punllapi micunataca alichinajurca. 
14Ña micuna horas chayajpica, paimanda villajcunandimi, Jesusca micungapaj 
tiarirca. 
15Chaipimi Jesusca, cashna nirca: —¡Nara ñuca llaquichi tucushpallata, cai 
pascua punllapi cangunahuan micungapaca, ninandapachami munarcani! 
16Cangunataca, cashnami nini: Cai micunagutaca, Taita Dios mandajuj 
llactagupi micuna punlla chayangacaman, cutinga na micushachu— nircami. 
17Jesusca copata japishpa, Diosta pashi nishca jipaca, cashnami nirca: —Cai 
copata japishpa, cangunapura asha ashagu ufiaichi. 
18Cangunataca cashnami nini: Uvas vinotaca, Taita Dios mandana punlla 
chayamungacaman, cutinga na ufiashachu— nircami. 

19Shina nishpallami Jesusca, tandatapash japishpa, Diosta pashi nirca. Chai 
tandata chaupishpami, paipaj yachajujcunaman carashpa, cashna nirca: —
Caica, cangunapaj ali cachun chaupirina ñuca cuerpomi. Ñucata yarishpa, 
cashnata rurashpa catinguichilla— nijurcami. 
20Ña micushca jipaca, copatapash japishpami, Jesusca cashna nijurca: —Cai 
vino copaca, cangunapaj ali cachun jicharina ñuca yahuarmi. Caihuanmi 
Diosca, gentecunahuan shuj mushujta ari nishcata pactachigrin. 
21Ashtahuangarin ñucata japichigrijuj runaca, ñucahuanmi caipi micushpa 
tiajun. 
22Na llullashpami nini. Runa Aichayu tucushca ñucataca, Dios 
munashcashnami huañuchinajunga. Ashtahuangarin ñucata japichij runaca, 
¡aij imachari tucunga!— nircami. 
23Jesús chashna nijpimi: —¿Maijanshi paitaca japichigrinchi?— nishpa, 
paicunapura nirinajurca. 

Servijmi, jatunyachi tucunga nishcami 

24Chai jipami, Jesuspaj yachajujcunaca: —¿Maijanshi ashtahuan alicachi 
tucushpa causanchi?— nishpa, paicunapura nirinajurca. 
25Ashtahuangarin Jesusca, paicunataca cashnami nijurca: —Llactacunata jatun 
mandajcunami, llactapi causajcunataca, ninanda mandashpa charin. Shinallata 
llactacunata mandajcunami: ‘Aligutami mandajun’ ni tucushca causan. 
26Ashtahuangarin cangunaca, na chashna causanachu canguichi ninimi. 
Canguna purapi maijambash punda cashpaca, jipa huambrashnalla imatapash 
rurachun ninimi. Mandaj cashpapash, servij runashnalla servishpa causachun 
ninimi. 
27¿Micungapaj tiarijchu jatun canga? Na cashpaca, ¿micunata yalichijujchu 
jatun canga? Micungapaj tiarijmi jatun. Ashtahuangarin ñucami, canguna 
purapica servij runagushna tiajuni. 

28Cangunami ñucahuanga, ima llaquicunata cashpapash, apashpa 
purircanguichi. 
29Chaimandami, ñuca Taita ñuca mandajuchun ushaita carashcashnallata, 
cangunamambash mandachun ushaita carani. 
30Ñuca mandajuj llactapi cangunapash ñucahuan tiarishpa micugrichun, 
ufiagrichunmi chashna carani. Chaipimi, mandangapaj tiarinapi tiarishpa, 
chunga ishcai Israel aillucuna imata rurashcatapash ricuchinguichi— 
nijurcami. 

Pedroca, ñucataca na rijsinichu nihuanguimi nishpami Jesusca villashca 
(Mat. 26:31-35; Mar. 27-31; Juan 13:36-38) 

31Apunchi Jesusca, cashnatapashmi nirca: —Simón, Simón ricui, Satanasmi 
cangunataca, trigotashna shushungapaj ña mañagrishca. 
32Ashtahuangarin ñucata crishpa aliguta catichunmi, canmandaca Diosta 
ninanda mañarcani. Ñucata aliguta crishpa cutin tigrarishpaca, cambaj 
huauquicuna ñucata tucui shunguhuan catichun yachachipangui— nircami. 
33Shina nijpimi Simonga, cashna nirca: —Apunchi Jesús, prezuna huasiman 
canda apajpipash, catiriami ripasha. Huañuchi tucugrina cajpipash, canhuan 
huañuchi tucugrishallami— nircami. 
34Shina nijpimi Jesusca, cashna nirca: —Pedro, candaca cashnami nini: Nara 
gallo candajpillatami, ñucataca na rijsinichu nishpa canga, quimsacaman 
cunan tutallata nigrihuangui— nircami. 

Cucavi muchilatapash, culqui muchilatapash, espadatapash apaichi nishcami 

35Paipaj yachajujcunataca, cashnami nirca: —Cangunataca, cucavi 
muchilatapash, culqui muchilatapash, chaquipi churajunatapash ama apashpa 
richunmi mandarcani. Shina cachajpica, ¿imagupajpash illajchu 
purircanguichi?— nishpami tapurca. Shina tapujpica: —Imagupajpash na 
illaparcachu— ninajurcami. 
36Shina nijpimi Jesusca, paicunata cashna nirca: —Ashtahuangarin cunanga, 
cucavi muchilata charishpaca apanguichilla. Culqui muchilata charishpapash, 

apanguichilla. Espadata maijambash na charishpaca, jahualla churajuriajta 
jatushpa randichi. 
37Cangunataca, cashnami nini: Dios escribichishca Shimipica: ‘Nalita 
rurajcunahuanmi, tandachishca canga’ nijunmi. Chaica ñucapi pactanarami. 
Ñucamanda imata villashpa escribishcapash, pactanapachami— nircami. 
38Shina nijpimi, paipaj yachajujcunaca: —Ishcai espadata ñami charinchi, 
Apunchi Jesús— ninajurca. Shina nijpimi, Jesusca: —Shinalla saquichi— nirca. 

Getsemaní shuti huertapimi Jesusca, Diosta mañajushca 
(Mat. 26:31-35; Mar. 14:27-31; Juan 13:36-38) 

39Jesús chaimanda llujshishpaca, Olivos shuti urcuman rishpa purij cashpami, 
chaiman rirca. Paipaj yachajujcunapashmi, catishpa rinajurca. 
40Chai pushtuman chayashpami, cashna nirca: —Cangunata imapash nalita 
rurana munai ama japij shamuchun, Diosta mañaichi— nircami. 
41Shina nishpallami, paicunapaj ñaupajmanda rishpaca, rumita huaracahuan 
shitajpi urmanacamanshna rishpa, Diosta mañangapaj Jesusca cungurirca. 
42Cashna nishpami mañarca: —Ñuca Taitalla, jayajta ufianshna cai llaquita na 
apachun munashpaca, yalichihuai. Ashtahuangarin ama ñuca munashcata 
rurapaichu, cambaj munaita pactachipai— nircami. 
43Shina mañajujpimi, jahua pachamanda shuj ángel ricurishpa shinllichirca. 
44Paica, ninanda llaqui llaqui tucushpami, Diostaca ashtahuan tucui 
shunguhuan mañarca. Shina mañajpimi jumbipash, yahuarshnalla alpaman 
ninanda shutujurca. 
45Shina mañajushpa jatarishpaca, paipaj yachajujcunapajmanmi shamurca. 
Paicunataca, llaquihuan puñushpa yalishcatami japij shamurca. 
46Shinamandami paicunataca, cashna nirca: —¿Imashpata puñunajunguichi? 
Cangunata imapash nalita rurana munai ama japij shamuchun, jatarishpa 
Diosta mañaichi— nircami. 

Jesusta prezu apashcatami villajun 
(Mat. 26:47-56; Mar. 14:43-50; Juan 18:2-11) 

47Chashna nijpimi, chunga ishcai yachajuj puramandallata, Judas shuti runaca, 
ashtaca runacunahuan Jesustaca, alillachu capangui nishpa muchangapaj 
quimirirca. 
48Shina rurajpimi Jesusca, cashna nirca: —Judas. ¿Runa Aichayu tucushca 
ñucataca, muchashpachu japichihuangui?— nircami. 
49Chai paihuan shayanajuj puramandaca, Jesusta imata ruragrinajujta 
ricushpami, cashna ninajurca: —¿Caicunataca, espadahuan 
chugrichishunllachu, Apunchi Jesús?— ninajurcami. 
50Shina nishpallami, paicuna puramanda shuj runaca, curacunata mandajta 
servij runataca, ali lado rinri muchurijta huactarca. 
51Shina muchujpimi Jesusca, cashna nirca: —Ña shinalla saquichi— nishpami, 
chai runapaj rinripi tacarishpa alichirca. 
52Jesusta prezu apangapaca, curacunata mandajcunapash, Diospaj huasita 
cuidajcunata mandajcunapash, mandaj rucucunapashmi shamushca carca. 
Paicunatami, Jesusca cashna nijurca: —¿Shuhuatashnachu japingapaj 
espadacunahuan, caspicunahuan cangunaca shamunguichi? 
53Punllandi Diospaj huasipi cangunahuan cajpipash, ñucata na japishpami 
purircanguichi. Ashtahuangarin yana yana tutapi mandajuj yarichijpimi, 
cunanga cashna japij shamuhuashcanguichi— nijurcami. 

Pedroca, Jesusta na rijsinichu nishcami 
(Mat. 26:57-58, 69-75; Mar. 14:53-54, 66-72; Juan 18:12-18, 25-27) 

54Jesusta japishpaca, curacunata mandajpaj huasimanmi apanajurca. 
Ashtahuangarin Pedroca, caru carullami catishpa rijurca. 
55Chai huasi chaupi patiopi ninata japichishpa muyundi tiarinajujpimi, 
Pedropash paicunahuan tiarirca. 
56Chai nina ladopi Pedro tiajujpimi, shuj servij cuitsa ricushpaca, cashna nirca: 
—Cai runapashmi, chai runahuan purijurca— nircami. 

57Ashtahuangarin paica: —Jala, chai runataca rijsitapash na rijsinica— 
nishpami llullarca. 
58Chai jipallami, shuj runapash Pedrota ricushpaca: —Cambashmi, chai runata 
catij purallata cangui— nirca. Shina nijpimi, Pedroca: —Jala, ñucaca na 
canichu— nirca. 
59Shuj horas jipallami, shuj runapash shinllitapacha cashna nirca: —Cai 
runatapashmi, chai runahuan purijujtapacha ricurcani. Paipash Galilea 
llactamandami— nircami. 
60Shina nijpimi, chai runataca Pedroca: —Runacarin, imatachari nijunguipash, 
na yachanichu— nirca. Chashna nijujpillatami, galloca ñapash candarca. 
61Shina candajhuanmi Apunchi Jesusca, Pedrota tigrarishpa ricurca. Shina 
ricujpimi, Apunchi Jesús villashca shimicunata yarirca. Jesusca, cashnami 
nishca carca: “Narapash gallo candajpillatami, canga ñucataca quimsacaman, 
na rijsinichu nigrihuangui” nishcami carca. 
62Shina yarishpami, canllaman llujshishpa Pedroca, ninandapacha llaquirishpa 
huacarca. 

Jesusta na cazushpa asishpa astishcami 
(Mat. 26:67-68; Mar. 14:65) 

63Jesusta cuidashpa charinajuj runacunaca, pugllashpa asishpami 
huactanajurca. 
64Paicunaca, Jesuspaj ñavita finduhuan huatashpami: —¿Pita huactarcanchi? 
Villayari— ninajurca. 
65Jesustaca, ashtahuan nalicachishpami, shimi llujshishcata rimanajurca. 

Mandaj puralla tandanajushcapaj ñaupajmanmi, Jesustaca apashca 
(Mat. 26:59-66; Mar. 14:55-64; Juan 18:19-24) 

66Ña punllayajpimi, israelcunata mandaj rucucunapash, curacunata 
mandajcunapash, mandashca shimita yachachijcunapash tandanajurca. 
Paicunami, mandaj puracunalla tandanajushcapaj ñaupajman Jesustaca 
apanajurca. Chaipimi cashna ninajurca: 

67—¿Canllu, Quishpichij Cristo cangui? Villairi— ninajurcami. Shina nijpimi 
Jesusca, paicunata cashna nirca: —Chaimi cani nijpipash, cangunaca na 
crinachu canguichi. 
68Cangunata ñuca tapujpipash, upalla uyanguichimanllami, cacharitallapash 
na cacharihuanguichimanllu. 
69Ashtahuangarin Runa Aichayu tucushca ñucami, ninan ushaita charij Taita 
Diospaj ali lado maquipi cunanmandaca tiajugrisha— nircami. 
70Shina nijpimi: —Shinaca, ¿canga Taita Diospaj Churipachachu cangui?— 
nishpa, tucuicuna tapunajurca. Shina tapujpimi, Jesusca: —Ñuca chaipacha 
cajtaca, cangunallatami ninajunguichi— nirca. 
71Shina nijpimi, paicunapura cashna ninajurca: —¿Shujcuna ashtahuan 
villachun minishtinchirachu? Paipaj shimihuanllata chashna nirijujtaca, 
ñucanchillata ña uyanchimi— ninajurcami. 

Lucas 23 

Jesustaca, Pilatopaj ñaupajmanmi apanajushca 
(Mat. 27:1-2, 11-14; Mar. 15:1-5; Juan 18:28-38) 

1Chashna nishpallami, tucuilla chai gentecunaca jatarishpa, Pilatopaj 
ñaupajman Jesusta apashpa rinajurca. 
2Pilatopajman chayashpaca, Jesusta juchachishpami, cashna villai callarirca: 
—Cai runataca, ñucanchi llactapi causajcuna fiñanajui jatarichun 
yachachijujtami japircanchi. Paica, cashna nishpami yachachishpa purijun: 
‘Cesarman impuestotaca, na cunachu canguichi. Ñucamari, jatun mandaj 
Quishpichij Cristo cani’ nijunmi— ninajurcami. 
3Shina ninajujpimi: —¿Canllu Judea llactapi causajcunata Jatun Mandaj 
cangui?— nishpa, Pilatoca tapurca. Shina tapujpica, Jesusca: —Canllata 
ñamari chashna ningui— nircami. 
4Shina nijpimi: —Cai runataca, ima nalita rurashcatapash na japinichu— 
nishpa, curacunata mandajcunamambash, gentecunamambash Pilatoca 
villarca. 

5Shina nijpicarin ashtahuan ninanda juchachishpami, cashna ninajurca: —
Gentecuna fiñanajui jatarichunga, Galilea llactapimari, cai runaca caparishpa 
yachachishpa callarirca. Cunanga, cai Judea llactapipash, tucui 
muyundipimari chashnallata rurajun— ninajurcami. 

Herodespaj ñaupajmanmi, Jesustaca apashca 

6“Galilea” ninajujta Pilato uyashpami: —¿Cai runaca, Galilea 
llactamandachu?— nishpa tapurca. 
7Jesustaca, Galilea llactamanda cajta yachashpami, chai Galilea llactata 
mandaj Herodespajman, Pilatoca cacharca. Herodespash, chai punllacunapica, 
Jerusalenbimi carca. 
8Herodesca, Jesusta ricushpami, ninandapacha cushijurca. Jesusmanda 
imatapash parlanajujta uyashpami Herodesca, Jesusta ricungapaj munashpa, 
unaitapacha shuyajurca. Paica, Jesús imatapash rurajtaca ricushallatami 
yashpami shuyajurca. 
9Herodesca, Jesusta ricushpaca ninandami imatapash tapujurca. 
Ashtahuangarin Jesusca, imatapash na tigrachircachu. 
10Chaipica, curacunata mandajcunapash, mandashca shimita 
yachachijcunapash, ninandapachami Jesustaca juchachishpa rimanajurca. 
11Shinamandami Herodespash, paipaj soldacunapash Jesustaca, punchapamba 
churajunata churachishpa, yangapi churashpa na cazushpa asinajurca. 
Chashna rurashpami, Pilatopajman cutin tigrachishpa, Jesustaca cacharca. 
12Chai punllami Pilatohuan, Herodeshuanga cutin ali tucunajurca. Paicunaca, 
pundaca fiñanajushpami causashca carca. 

Jesustaca huañuchinapachami ninajushcami 
(Mat. 27:15-26; Mar. 15:6-15; Juan 18:38—19:16) 

13Chai jipami, curacunata mandajcunapash, llactata mandajcunapash, 
gentecunapash tandanajuchun, Pilatoca cayachun mandarca. 
14Chaicuna tandanajujpimi, Pilatoca cashna nirca: —Cangunami cai runataca: 
‘Gentecuna fiñanajui jatarichunmi yachachijun’ nishpa apamurcanguichi. 

Cangunapash uyajtami, canguna juchachishcataca, cai runata tapuchircani. 
Ashtahuangarin nalita rurashcataca, imatapash na tarinichu. 
15Cai runa nalita rurashcataca, Herodespash na tarishpami, 
ñucanchipajmanllata tigrachimushca. Ricuichi, cai runaca pai huañuchi 
tucungapaca, ima nalitapash na rurashcachu. 
16Cunanga, astichishpallami cacharigrini— nijurcami. 
17Pascua fiesta punllacuna chayamujpica, shuj prezu tiajuj runata 
cacharishpami Pilatoca, gentecunata cushichinata yacharca. 
18Ashtahuangarin: —¡Chai runataca huañuchilla, Barrabás shuti runatami 
cacharichun munanchi!— nishpami, tucuilla gentecuna ninanda caparinajurca. 
19Chai Barrabás shuti runaca, pueblopi macanajuchishcamanda, shuj runata 
huañuchishcamandami, prezuna huasipi tiajurca. 
20Pilatoca, Jesusta cacharingapaj munashpami, gentecunata cutin tapurca. 
21Chashna tapujpicarin: —¡Chai runataca, cruzpi chacatailla, chacatailla!— 
nishpami, gentecunaca ninandapacha caparinajurca. 
22Shina caparinajujpimi, caihuanga ña quimsacaman tapushpa, Pilatoca cashna 
nirca: —¿Cai runaca, ima nalitata rurashcayari? Pai huañuchi tucungapaca, 
ima nalita rurashcatapash na tarinichu. Cunanga, astichishpallami 
cachagrini— nircami. 
23Ashtahuangarin gentecunapash, curacunata mandajcunapash: —
Chacataipacha— nishpa ninandapacha caparishpami, Pilatotaca misharca. 
24Shinamandami Pilatoca, paicuna imata rurangapaj mañashcata rurachun 
saquirca. 
25Shina nishpallami, paicuna cacharipai nishpa mañashca runatara cacharirca. 
Chai runaca, shujcunata macanajuchishcamanda, huañuchishcamandami, 
prezuna huasipi tiajurca. 

Jesustaca, chacatashpami huañuchishca 
(Mat. 27:32-56; Mar. 15:21-41; Juan 19:17-30) 

26Jesusman cruzta apachishpa rinajushpami, pambamanda tigramujuj shuj 
runata tuparirca. Chai runamanmi, cruzta aparishpa Jesusta catishpa richun 
apachinajurca. Chai runaguca, Cirene pueblomanda Simón shuti runami carca. 
27Jesusta catishpa rinajuj ashtaca gentecunaca, huarmicunapash 
ashtacacunami rinajurca. Paicunami, Jesustaca ninanda llaquishpa, caparishpa 
huacashpa catinajurca. 
28Ashtahuangarin Jesusca, paicunata tigrarishpa ricushpami, cashna nijurca: 
—Jerusalenmanda huarmicuna, ñucamandaca na huacanachu canguichi. 
Ashtahuangarin cangunamanda, cangunapaj huahuacunamandami, huacana 
canguichi. 
29Ricuichi: ‘Na vijsayu tucushpa, huahuata na tarij huarmicunaca, ninanda 
cushijunguichi’ nina punllacunami chayamunga. 
30Chai punllacuna chayamujpica, huañungapaj munashpami, urcucunataca: 
‘Llapihuaichi’ ninajunga. Lomacunatapash: ‘Pambahuaichi’ ninajungami. 
31Verde quirushna causajujtapash cashna llaquichinajushpaca, ¿chaquishca 
quirushna causajcunatacarin, imashnashi ashtahuan llaquichinga?— 
nijurcami. 
32Jesusta huañuchingapaj apanajushpaca, huañuchij runacunatapash, ishcai 
puratami huañuchingapaj apanajurca. 
33Uma Tullu shuti lomaman chayashpami, Jesustaca cruzpi chacatanajurca. 
Jesustaca chaupipi churashpami, shujtaca ali ladoman, shujtaca lluqui 
ladoman churashpa, huañuchij runacunatapash chacatanajurca. 
34Chashna ruranajujpimi Jesusca, cashna nirca: —Ñuca Taitalla, caicunaca na 
yachaimandami cashna ruranajun, cungapailla— nircami. Soldadocunaca, 
paicunapura suerteta rurashpami, Jesuspaj churajunataca chaupirinajurca. 
35Gentecunaca, imashna rurajtami ricushpa shayanajurca. Mandajcunapash, 
Jesustaca nalicachishpa asishpa ricushpami, cashna ninajurca: —Shujcunataca 

quishpichircallami. Ñucanchita quishpichijuchun, Taita Dios agllashca 
Quishpichij Cristo cashpaca, paillata quishpiri ushanmanmi— ninajurcami. 
36Soldadocunapash, Jesustaca na cazushpa asishpami, paipajman quimirishpa, 
vinagreta ufiachingapaj munanajurca. 
37Chashna rurashpami: —Judea llactapi causajcunata jatun Mandaj cashpaca, 
canllata quishpiriyari— ninajurca. 
38Jesús chacatariajuj jahuapipash: “CAICA, JUDEA LLACTAPI 
CAUSAJCUNATA JATUN MANDAJMI” nishpami, tablapi escribishcata 
churashca carca. Chai shimicunataca griego, latín, hebreo rimaicunapi 
escribishcami carca. 
39Jesushuan chacatai tucushpa huarcurianajuj puramanda nalita ruraj shuj 
runaca, paita ninanda nalicachishpami, cashna nijurca: —Canga, Quishpichij 
Cristo cashpaca, canllata quishpirishpa, ñucanchitapash quishpichiyari— 
nircami. 
40Shina nijpimi caishuj runaca, chai runata jarcashpa rimashpa cashna nirca: 
—Taita Diostaca, ¿nachu canga manllangui? Cambash, chashnallatami 
ninanda llaquichi tucujungui. 
41Ñucanchica nalita rurashcamanda, ninanda llaquita apanapacha cashpami, 
cashna llaquichi tucunajunchi. Ashtahuangarin cai runaguca, ima nalitapash 
na rurashcachu— nircami. 
42Shina nishpallami, Jesustaca: —Can mandangapaj shamushpaca, ñucata 
yarihuangui— nirca. 
43Shina nijpimi Jesusca, chai runagutaca cashna nirca: —Na llullashpami, 
candaca cashna nini: Cunanllatami, paraíso juyailla llactagupi ñucahuan 
cangui— nircami. 
44Chaupi punllamandaca, chishi quimsa horascamanmi, tucui cai pachaca yana 
yana tucurca. 

45Indipash yanayarcami. Diospaj huasi ucupi huarcushpa quilpashca jatun 
fachapash, chaupipimi liquirirca. 
46Chai jipaca Jesusca, ninanda caparishpami: —Ñuca Taitalla, cambaj 
maquipimi, ñuca espiritutaca mingapani— nirca. Shina nishpalla 
huañurcallami. 
47Chashna tucujujta patsaj soldadota mandaj ricushpaca, Taita Diosta ninanda 
alicachishpami: —Cai runaguca, imatapash cashcatapacha rurajmi cashca— 
nirca. 
48Ricungapajlla rishca gentecunapash, chashna tucujujta ricushpaca, ninanda 
llaquirishpa pechotapash huactarishpami tigranajurca. 
49Ashtahuangarin Jesusta rijsijcunaca, Galilea llactamandapachami tucuilla 
paita cumbashpa shamurca. Chai huarmicunaca, chashna tucujtaca 
carumandami ricushpa shayanajurca. 

Jesusta pambashcatami villajun 
(Mat. 27:57-61; Mar. 15:42-47; Juan 19:38-42) 

50Judea llactapi tiaj Arimatea shuti pueblomanda José runagupash, chaipimi 
carca. Paica, ali runagu cashpami, imatapash cashcatapacha rurashpa 
causajurca. Paica, mandaj puralla tandanajuj purami carca. 
51Chaipura cashpapash Joseca, paicunalla parlarishpa nalita rurajpimi, 
napacha alichu nijurca. Paica, Taita Dios mandajuna punllacuna 
chayamunatami, cushijushpa shuyajurca. 
52Chai runagumi, Pilatopajman rishpa, Jesús huañushcaguta pambangapaj 
mañarca. 
53Paimi, Jesús huañushcaguta cruzmanda uriajuchishpa, jatun fachahuan 
pilluchishpa, jaca rumipi rurashca utujupi churarca. Chaipica, pitapash nara 
pambashcachu carca. 
54Chai punllapica, samana punlla chayajujpi, imatapash tucuita aliguta 
alichina punllami carca. 

55Galilea llactamandapacha Jesusta cumbashpa shamushca 
huarmicunapashmi, Jesús huañushcaguta apajujpica, catishpa rinajurca. 
Paicunami, Jesús huañushcata maijan utujupi churajtapash ricunajurca. 
56Paicuna chaimanda tigrashpaca, mishquillagu ashnajuj jambicunatapash, 
aceitetapash aliguta alichishpallami, mandashca shimipi nijunshna samana 
punllapica samanajurca. 

Lucas 24 

Jesús causarishcatami villajun 
(Mat. 28:1-10; Mar. 16:1-8; Juan 20:1-10) 

1Domingo tutamandatami chai huarmicuna, Jesusta pambashca utujuman 
chayanajurca. Paicuna alichishca mishquillagu ashnajuj jambicunata 
apashpami shamunajurca. Paicunataca, shuj huarmicunapash cumbashpami 
shamunajurca. 
2Paicuna chayashpaca, utujuta jarcashca rumita suchuchishcatami tupagrirca. 
3Utujuman paicuna yaicushpaca, Apunchi Jesús huañushcagutaca na 
tarircachu. 
4Paicuna ninandapacha manllarishpa shayanajujpimi, cashna tucurca: 
Ishcaipura runacunami, juyailla punchapamba churajunata churajushca 
ñapash shayarimurca. 
5Chai huarmicunaca, ninandapacha manllarishpami, alpaman urai 
cumurinajurca. Chai runacunaca, cashnami ninajurca: —Causajujtaca, 
¿imapashpata huañushcacunapaj chaupipi mascaj shamunguichi? 
6Paica na caipichu, ñami causarishca. Galilea llactapi cangunahuan purijushpa, 
cashna villashcataca yaripaichiyari: 
7‘Runa Aichayu tucushca ñucataca, juchayu runacunaman japichijpi, chacatai 
tucushpa huañunapachami cani. Chashna huañuchijpipash, quimsa 
punllahuanga causarishallami’ nishpami villajurca— ninajurcami. 
8Shina nijpimi chai huarmicunaca, Jesús villajushcata yarinajurca. 

9Shina nijpi paicuna tigrashpami, Jesuspaj chunga shuj yachajujcunaman, 
cumbashpa purinajushca caishujcunamambash tucuita villanajurca. 
10Magdala shuti pueblomanda Mariapash, Juanapash, Jacobopaj mama 
Mariapash, shuj huarmicunapashmi, villachun cachashcacunaman chashna 
villanajurca. 
11Chai huarmicuna villajpica, juizu illanshnallami ninajun yashpami, 
paicunaca na crinajurca. 
12Ashtahuangarin Pedroca, ucha jatarishpami, Jesusta pambashca utujuta 
ricungapaj calparca. Utuju ucuta ricushpaca, fachacunalla tianajujtami ricurca. 
Shina ricushpaca, ninanda manllarishpami Pedroca, huasiman tigrajurca. 

Emaús shuti puebloman rinajujpimi, Jesusca ñambi ricurishca 
(Mar. 16:12-13) 

13Chai punllallatami, Jesusta crij puramanda ishcaipura runacunaca, Emaús 
shuti uchilla llactaman rinajurca. Chai puebloca, Jerusalenmandaca chunga 
kilómetro, pusaj patsaj metropimi tiajun. 
14Paicuna purami chai punllacunapi, tucui ima tucushcatapash parlashpandi 
rinajurca. 
15Paicunapura parlarishpa imatapash nirishpandi rinajujpimi, Jesusca 
paicunapajman quimirishpa, cumba tucushpa ri callarirca. 
16Ashtahuangarin paicunapaj ñavica quilpashcashna cashpami, Jesustaca na 
rijsirca. 
17Paicunahuan rijushpami Jesusca, cashna nishpa tapurca: —¿Imamandata 
cangunapura chashna parlarishpandi rinajunguichi? ¿Imashpata chashna 
llaqui llaqui canguichi?— nircami. 
18Shina nijpimi, paicuna puramanda Cleofas shuti runaca, cashna nirca: —
Cunan punllacunapi, Jerusalenbi ima tucushcatapash tucuicunami yachan. 
¿Canllachu caru llactamanda shamushca cashpa, na imatapash yachangui— 
nircami. 

19Shina nijpica: —¿Imata tiarca?— nishpami, Jesusca tapurca. Shina tapujpimi, 
cashna ninajurca: —Nazaret pueblomanda Jesusmandamari parlanajunchi. 
Paica, Dios ima nishcata villaj runagumi carca. Paica, Taita Diospaj 
ñaupajpipash, tucui gentecunapaj ñaupajpipash, aliguta rurangapaj, 
villangapajpash, ninan ushaitami charirca. 
20Paitaca huañunapachami nishpa, curacunata mandajcuna, ñucanchi llactata 
mandajcuna cujpimi, chacatashpa huañuchirca. 
21Ñucanchica, paimi israelcunata quishpichinga yashpami shuyanajurcanchi. 
Shina yajpicarin, cunanga ñami paita huañuchishcapash quimsa punlla tucun. 
22Shina cajpipash ñucanchi puramanda huaquin huarmicunami nara ali 
punllayajpillata, Jesusta pambashca utujuta ricungapaj rishca. Paicuna 
villangapaj shamushpami manllachin. 
23Jesuspaj cuerpoguta na tarishpa shamushpami: ‘Angelcunatapashmi 
muscuipishna ricurcanchi’ nishpa villanajurca. Chai angelcunami: ‘Jesusca ña 
causajunmari’ nishpa villarca. 
24Shina villajpimi, ñucanchi puramanda huaquingunaca, chai utujuta 
ricungapaj rirca. Chaipica, chai huarmicuna villashcashnallatami ricushca. 
Ashtahuangarin Jesustaca, na ricushcachu— ninajurcami. 
25Shina nijpimi Jesusca, paicunata cashna nirca: —¡Juizu illajcunami! ¡Dios 
ima nishcata villajcuna, imata villashcatapash na tucui shunguhuan 
crijcunamari canguichi! 
26Punchapamba llactaman Quishpichij Cristo yaicugringapaca, ¿nachu 
chashna llaquita apanapacha carca?— nircami. 
27Shina nishpallami, Dios escribichishca Shimipi Jesusmanda tucui imata 
nijushcatapash, Moisés escribishca shimicunamanda callarishpa, Dios ima 
nishcata villajcuna imata villashpa escribishcatapash, tucuita paicunaman 
villajurca. 

28Paicunaca, ñami chai uchilla llactaguman chayarca. Ashtahuangarin Jesusca, 
ashtahuan caruman rijunshnallami, chai llactata yalishpa ringapaj munarca. 
29Shina rigrijpica, paicunaca ama richun munashpami: —Caipi pacarilla. Ñami 
chishashca, amsayagrinmari— ninajurca. Shina nijpimi Jesusca, paicunapaj 
huasipi mingaringapaj yaicurca. 
30Micungapaj ña tiarishpaca, tandaguta japishpami, Diosta pashi nishpa 
Jesusca, tandaguta chaupishpa paicunaman cararca. 
31Shina carajpimi, paicunapaj ñavica pascarinshna ricushpa, Jesús cajta 
rijsinajurca. Ashtahuangarin Jesusca, paicunapaj ñavimanda ñapash 
chingarcallami. 
32Shina chingajpimi, caishuj chaishuj cashna ninajurca: —¿Nachu Dios 
escribichishca Shimiguta ñucanchiman villashpandi shamujushpaca, ñucanchi 
shungupi aligutapacha yarijta rimarca?— ninajurcami. 
33Shina nishpallami paicunaca chai horasllata, Jerusalenman ucha 
tigranajurca. Ña chayashpaca, Jesuspaj chunga shuj yachajujcunandi, shuj 
cumbacunandi tandanajushpa tianajujtami japigrirca. 
34Paicunapash cashnami ninajurca: —Apunchi Jesusca causarishcapachamari. 
Simonmambash ricurishcami— ninajurcami. 
35Shina nijpimi, ñambi Jesushuan tuparishpa parlashpandi rishcatapash, 
tandata chaupishpa carajpira rijsishcatapash villanajurca. 

Paipaj yachajujcunamanmi, Jesusca ricurishca 
(Mat. 28:16-20; Mar. 16:14-18; Juan 20:19-23) 

36Paicunapura chashna parlanajujpimi Jesusca, paicunapaj chaupipi ñapash 
shayarimurca. Shina shayarishpami: —Cangunapaca, casilla ali causaigu 
tiachun— nirca. 
37Jesusta ricushpaca, espiritumari shamun yashpami, paicunaca ninanda 
manllarishpa chujchunajurca. 

38Ashtahuangarin Jesusca, cashnami nirca: —¿Imashpata cangunaca, cashna 
musparinguichi? ¿Imashpata ishcai shungu tucushpa, chashnatara 
yarinajunguichi? 
39Ñuca maquita, ñuca chaquita ricuichi. Ñucallatami cani. Tacarishpapash 
ricuichilla. Aichayu, tulluyu cajtami ñucataca ricunajunguichi. Ashtahuangarin 
espirituca, aichatapash, tullutapash na charinllu— nircami. 
40Shina nishpallami, Jesusca maquitapash, chaquitapash paicunaman 
ricuchijurca. 
41Shina ricuchijpipash, paicunaca ninanda cushijushpa ricunajushca cashpami, 
nara crishca carca. Shina cajpimi: —Ima micunagupash, ¿nachu tian?— nishpa, 
Jesusca tapurca. 
42Shina tapujpimi, piji aicha cusashcata, balun mishqui shinlliyashcaguta 
caranajurca. 
43Jesusca chaita japishpami, paicunapaj ñaupajpi micurca. 
44Chai jipami, Jesusca cashna nirca: —Cangunahuan purijushpallatami, cashna 
nishpa villajurcani: ‘Moisés mandashca shimicunapipash, Dios ima nishcata 
villajcuna villashca shimicunapipash, Salmocunapipash, ñucamanda 
villajunmi. Chaicunapi imata nijushcapash pactangapachami’ nishpami 
villajurcani— nircami. 
45Shina nishpami, Dios escribichishca Shimicunapi imata nijushcatapash 
yachai ushachun, paicunapaj yuyaita pascarca. 
46Paicunataca cashnami nijurca: —Escribishcapica, chashnapacha tucunatami 
villajun. Chashna villajushcashnami, Quishpichij Cristoca huañuchi tucushpa 
quimsa punllahuanga, huañushcacunapaj chaupimanda causarina. 
47Chai jipaca, Jerusalenmanda callarishpa, tucui llactacunapi causajcunaman, 
paipaj shutipi cashna villachunmi, paica cachanga: ‘Ninanda llaquirishpa, Taita 
Diospajman tigrarichi. Shina rurajpica, Taita Diosmi cangunapaj juchacunata 
anchuchinga’ nijunmi. 

48Chai tucui villashcacuna pactajtaca, cangunami ricurcanguichi. 
49Ricuichi, ñuca Taita cangunaman ninan ushaita carashapachami nishcataca, 
ñucami cangunapaj jahuapi cachamusha. Ashtahuangarin jahua pachamanda 
chai ushaita cangunaman caramungacaman, Jerusalén pueblopi 
shuyanguichi— nijurcami. 

Jahua pachaman Jesús rishcatami villajun 
(Mar. 16:19-20) 

50Chai jipami, Jerusalenmandaca Betania pueblocaman Jesusca, paicunata 
pushashpa rirca. Chaiman chayashpaca, maquita vichai alsashpami, paicunata 
bendiciajurca. 
51Shina bendiciajujpimi, cashna tucurca: Paicunamanda anchurishpami, jahua 
pachaman apai tucurca. 
52Paicunaca, Jesusta ninanda alicachishca jipami, ninanda cushijushpa, 
Jerusalenman tigranajurca. 
53Paicunaca punllandimi, Diospaj huasipica Taita Diosta ninandapacha 
alicachinajurca. Shina cachun. 

Juan 

Juan 1 

Dios Rimashca Shimi nishcami, Aichayu tucushca 

1Callaripica, Dios Rimashca Shimi nishcami ña tiarca. Chai Shimi nishcami, 
Taita Dioshuan causajurca. Chai Rimashca Shimica, Diosllatami carca. 
2Callaripica, paica ñami Taita Dio shuan causajurca. 
3Ima tiachumbash paihuanllatami, Diosca tucuita rurarca. Ima tiachun 
churashcapash, paihuanllatami rurarca. 
4Paipimi causaica tiarca. Chai causaimi, tucuilla gentecunata punchayachij 
micha carca. 
5Chai michami, yana yana tutapishna causajcunataca punchayachijun. Chai 
yana yanataca, chai michata mishashpa yanayachitaca na usharcachu. 
6Taita Dios cachamushca shuj runami tiarca. Paica, Juan shutimi carca. 
7Paimi, chai michamanda villachingapaj shamurca. Chai michata tucuicuna 
crichunmi villachijurca. 
8Juanga, na chai michachu carca. Ashtahuangarin michamanda villajuchunmi, 
paita cachamushca carca. 
9Tucuilla gentecunata punchayachij michagupachami, ña cai pachaman 
chayamujurca. 
10Chai Rimashca Shimica, cai pachapimi carca. Cai pachatapash, 
paihuanllatami rurashca carca. Ashtahuangarin cai pachapi causajcunaca, 
paitaca na rijsircachu. 
11Pai rurashca gentecunapajman shamujpipash, pai rurashca gentecunaca na 
chasquircachu. 
12Ashtahuangarin tucui paita chasquishpa, paita crijcunataca, Taita Diospaj 
huahuacuna cachunmi ushaita cararca. 

13Paicunaca yahuarmanda, aichamanda, runapaj munaimanda 
huacharishcacunaca na canllu. Ashtahuangarin paipaj huahuacuna cachun, 
Taita Dios munashcacunami can. 
14Chai Rimashca Shimi nishcami, aichayu tucushpa ñucanchihuan causajurca. 
(Taita Diospaj shujlla Churitaca, paishnallata ushaita charijta, punchapambagu 
cajtapashmi ricurcanchi). Paica, ninanda juyaj, napacha llullajmi carca. 
15Juanga, paimandami caparishpa cashna nishpa villachijurca: “Paimandami 
cashna nijurcani: ‘Ñucapaj jipami shamunga. Paica, ñucapaj pundallatami 
causajurca’ nijurcanimi” nishpami villachijurca. 
16Tucui imatapash pai charishpa ninanda juyajujpimi, ñucanchica ashtahuan 
ashtahuan japinajurcanchi. 
17Diosca, pai mandashca shimicunataca, Moisesman cushpami ñucanchiman 
curca. Ashtahuangarin ninan juyaihuan, na llullaj shimihuanga Jesucristomi 
shamurca. 
18Taita Diostaca, pipash ima horallapash na ricushcachu. Paipaj Taitahuan 
tiajuj paipaj shujlla Churimi, paitaca rijsichirca. 

Bautizaj Juanmi, Jesucristomanda villachijushca 
(Mat. 3:11-12; Mar. 1:7-8; Luc. 3:15-17) 

19Judiocunaca, curacunata, levitacunatami Bautizaj Juanda: —¿Quiquinga pita 
capangui?— nishpa tapuchun, Jerusalenmanda cachamurca. Shina 
cachamujpi, villachishca shimicunami caipica tiajun. 
20Paica villachircallami, paica: —Ñucaca, na Quishpichij Cristo canichu— 
nishpami villachirca. 
21Paicunaca, cutinmi cashna nishpa tapurca: —Shina cashpaca, ¿pita 
capangui? ¿Quiquinllu Elías cangui?— nijpimi Juanga: —Na chaichu cani— 
nirca. Shina nijpi, paicuna cutin tapushpaca: —¿Quiquinllu Dios ima nishcata 
villachij capangui?— ninajurcami. Shina nijpimi: —Na chaichu cani— nishpa 
tigrachirca. 

22Shina nijpica paicunaca, cashna nishpami tapunajurca: —¿Shinaca maijanda 
capangui? Maijan cashpapash villachillayari. Imata tigrachishcatapash, 
ñucanchita cachamushcacunaman villachinapachami canchi— ninajurcami. 
23Shina nijpimi Juanga, cashna nijurca: —Ñucaca, Dios ima nishcata villachij 
Isaías villachishca shinallata cani: ‘Jatun Diosman ñanda alichipaichi’ nishpa 
caparishpa, jichushca pambapi villachij runallami cani— nijurcami. 
24Fariseocunami paicunataca cachashca carca. 
25Paicunami Juandaca, cashna nishpa tapunajurca: —Quiquinga, Quishpichij 
Cristopash, Eliaspash, Dios ima nishcata villachijpash na cashpaca, ¿imashpata 
cashna bautizajungui?— nishpami tapunajurca. 
26Shina nijpimi Juanga, cashna nishpa tigrachirca: —Ñucami yacupilla 
bautizajuni. Ashtahuangarin quiquinguna purapimi, quiquingunapash na 
rijsishca shuj runagu tian. 
27Paimi, ñucapaj jipa shamushpapash, ñaupamandapacha ña tiashca. 
Shinamandami, paipaj chaquipi churajushpa huatarishcata pascangapajllapash 
nali cani— nijurcami. 
28Jordán shuti yacu chimbapillami, Betábara shuti uchilla pueblogupi, chashna 
tapunajurca. Chaipimi Juanga bautizajurca. 

Taita Diospaj Llamagumandami villachijun 

29Chai cayandi punllami Juanga, Jesús paipajman shamujujta ricushpa cashna 
nijurca: —Ricuichi, Taita Diospaj Llamaguca chaipimi capan. Paimi, cai 
pachapi causajcunapaj juchata anchuchin. 
30Paimanda villachijushpami, cashna nijurcani: ‘Ñucapaj jipaca, shujmi 
shamunga. Paica, ñucapaj pundami carca. Paica, ñucapaj pundallatami 
causajurca’ nijurcanimi. 
31Paitaca, ñucapash na rijsircanichu. Ashtahuangarin israelcuna 
rijsinajuchunmi, yacupi bautizangapaj shamurcani— nircami. 

32Shinallata Juanga, pai ricushcatami cashna nishpa villachijurca: —Jahua 
pachamanda Diospaj Espiritumi, palomagushna urai shamushpa, paipaj umapi 
tiarishpa quedajta ricurcani. 
33Ñucapash paitaca na rijsircanichu. Ashtahuangarin yacupi bautizachun 
ñucata cachamuj Diosmi, cashna nihuarca: ‘Ñucapaj Espíritu urai 
shamushpami, umapi tiarishpa quedanga. Chaita ricushpami, jucha illaj 
Espirituhuan pai bautizanata yachangui’ nihuarcami. 
34Chaitaca ricurcanimi. Chaimandami: ‘Caimi, Taita Diospaj Churi capan’ 
nishpa, quiquingunaman villachijuni— nircami. 

Jesuspaj callari yachajujcunamandami villachijun 

35Chai cayandi punllami Juanga, paipaj yachajuj puramanda ishcaihuan 
chaipillata cutin shayajurca. 
36Jesús chaita yalijujta ricushpami Juanga: —Ricuichi, caimi Taita Dios 
cachamushca Llamagu capan— nijurca. 
37Shina nijujta uyashpami, chai ishcai yachajujcunaca, Jesusta catishpa 
rinajurca. 
38Paicuna catishpa rinajujpi, Jesús tigrarishpa ricushpami: —¿Imatata 
mascanguichi?— nirca. Shina nijpimi paicunaca: —Rabí, ¿maipita 
causajungui?— ninajurca. (Rabí nishpaca, Yachachij nijunmi). 
39Shina tapujpimi, Jesusca: —Jacuchi, rijsinguichi— nirca. Shina nijpi 
rishpami, pai maipi causajujtaca rijsinajurca. Ña chishajujpimi, paicunaca chai 
punllapica, Jesushuan chaipi quedanajurca. 
40Chai ishcandimi, Juan chashna villachijujta uyashpaca, Jesusta catishpa 
rinajurca. Chai ishcai puramanda shujca, Simón Pedropaj huauqui Andresmi 
carca. 
41Andresca, paipaj huauqui Simonda punda tuparishpaca: —Mesiashuanga 
ñami tuparircanchi— nircami. (Mesías nishpaca, Quishpichij Cristo nijunmi). 

42Andresca, paipaj huauquita tuparishpaca, Jesuspajmanmi pushamurca. Jesús 
paita ricushpami, cashna nirca: —Quiquinga, Jonaspaj churi Simonmi cangui. 
Cunanmandaca, Cefas shutimi cangui— nircami. (Cefas nishpaca, Pedro 
nijunmi). 

Felipe shuti, Natanael shuti runacunatami Jesusca cayachishca 

43Chai cayandi punllami Jesusca, Galilea llactaman ringapaj munarca. Felipeta 
tuparishpaca: —Ñucata catihuai— nircami. 
44Felipeca, Betsaida shuti pueblomandami carca. Andrespash, Pedropash chai 
pueblomandallatami carca. 
45Natanael runata Felipe tuparishpaca, cashnami nirca: —Mandashca shimita 
Moisés escribishcapipash, shinallata Dios ima nishcata villachijcuna 
escribishcapipash villachij runatami tuparishcanchi. Paimi, Nazaret 
pueblomanda Josepaj churi Jesús capan— nircami. 
46Shina nijpimi Natanael runaca, cashna nirca: —Nazaret pueblomandaca, 
¿ima alipash llujshingachu?— nijpimi, Felipeca: —Shamui, ricungui— nirca. 
47Jesusca, Natanael runa paipajman shamujujta ricushpami: —Ricuichi cai 
runaguca, Israel runapacha cashpami, umachinataca na yachan— nijurca. 
48Shina nijujpimi, Natanael runaca: —Ñucataca maipita rijsihuarcangui?— 
nirca. Shina nijpimi Jesusca, cashna nishpa tigrachirca: —Felipepash 
quiquinda nara jacu nijpillatami, jigos yura ucupi tiajujta quiquindaca 
ricujurcani— nircami. 
49Shina nijpimi Natanael runaca, cashna nishpa tigrachirca: —Rabí, quiquinga 
Taita Diospaj Churimi capangui. Quiquinga israelcunata Jatun Mandajmi 
capangui— nijurcami. 
50Shina nijujpimi Jesusca, cashna nijurca: —Quiquindaca: ‘Jigos yura ucupi 
tiajujtami ricurcani’ ¿nijpillachu crihuangui? Na caitalla ricunguichu, 
ashtahuan caitapash yali imata ruraitapash ricunguirami. 

51Napacha llullashpami, quiquingunataca cashna nini: Cunanmandapachami, 
jahua pacha pascarishcata ricunguichi. Shinallata Runa Aichayu tucushca 
ñucapajman, Taita Dios cachamujpi angelcuna jahuaman rinajujta, uraiman 
shamunajujtami ricunguichi— nijurcami. 

Caná shuti pueblopi cazarai boda tiashcatami villachijun 

Juan 2 

1Quimsa punlla jipami, Galilea llactapi tiaj Caná shuti pueblopica, cazarai boda 
tiarca. Jesuspaj mamapashmi chaipi carca. 
2Chai bodaman shamupaichi nijpimi Jesusca, paipaj yachajujcunandi rirca. 
3Chaipi vino tucurijpimi, Jesuspaj mamaca: —Vinoca tucurishcami— nirca. 
4Shina nijpimi Jesusca, cashna nijurca: —¿Mama, imashpata chaitara 
nihuangui? Ñuca imaguta rurana horaspash nara chayamunllu— nijurcami. 
5Shina nijujpimi paipaj mamaca, chaipi servijcunataca: —Imaguta pai 
mandashcata ruranguichilla— nirca. 
6Chai boda huasipica, rumita rurashca sucta jatun funducunami yacuta 
churangapaj tiarca. Judiocuna imashna ruranata yachanshnallata, Diospaj 
ñaupajpi mapa illaj tucungapajmi, chai funducunapi yacuta charin carca. 
Uchilla funducunamanda yacuta talijpica, huaquinga ishcaita, huaquinga 
quimsata apaj funducunami carca. Jesusca chai servijcunataca: 
7—Cai funducunapi yacuta jundachipaichi— nijpimi, fundu shimicaman 
jundachinajurca. 
8Chaipimi Jesusca, cashna nijurca: —Cunanga, cai funducunamanda ashata 
vishishpa, jatun serviciopajman apaichi— nijurcami. Shina nijujpimi, vishishpa 
apanajurca. 
9Yacuta vinoman tigrachishcataca, maimanda apamushcatapash na 
yachashpatami, jatun serviciora malirca. Yacuta vishimushca servijcunallami 
chaitaca yacharca. Chai servicioca noviota cayachishpami, 

10cashna nijurca: —Tucuicunami callaripica, ali vinotara ufiachun caran. Ña 
tucuilla ufiashca jipami, chagrushca vinotaca caran. Ashtahuangarin 
quiquinga, ¿ali vinotarachu cunangaman alichishpa charijurcangui?— 
nijurcami. 
11Galilea llactapi tiaj Caná shuti pueblopimi, Jesusca cashna juyaillata 
rurashpa ricuchishpa callarirca. Chaipimi, pai punchapamba cajtaca 
ricuchirca. Chaita ricushpami paipaj yachajujcunaca, Jesusta crinajurca. 
12Chai jipami Jesusca, paipaj mamandi, paipaj huauquicunandi, paipaj 
yachajujcunandi, Capernaum puebloman urai rirca. Paicunaca, huaquin 
punllatallami chaipi carca. 

Jesusca, Diospaj huasitaca mapa illajtami saquishca 
(Mat. 21:12-13; Mar. 11:15-18; Luc. 19:45-46) 

13Judiocuna pascua fiestata rurana punllacuna ña pactajujpimi Jesusca, 
Jerusalenman vichai rirca. 
14Chaipi cashpami, Diospaj huasi ucupica huagracunata, llamacunata, 
palomacunata jatunajujta Jesusca ricurca. Shinallata culquicunata cambiashpa 
tianajujtapashmi ricurca. 
15Jesusca, huascata azialta rurashpami llamacunata, huagracunata, Diospaj 
huasi ucumanda tucuillata canllaman calpachirca. Shinallata cambiaj 
runacunapaj culquicunatapash, mezacunatapash shitashpami saquirca. 
16Palomacunata jatujcunatapash Jesusca, cashnami nijurca: —Caicunataca 
llujchishpa apaichi. Ñuca Taitapaj huasitaca, jatushpa tiana huasitaca na 
ruranachu canguichi— nijurcami. 
17Shinata ricushpami, paipaj yachajujcuna: “Quiquimbaj huasiguta juyashpami 
huañujuni” nishpa, escribishca tiajujta yarinajurca. 
18Shinamandami judiocunaca, cashna nishpa tapunajurca: —Chashnata 
rurashpaca, ¿imatata ñucanchiman juyaillaguta rurashpa ricuchinguiyari?— 
ninajurcami. 

19Shina ninajujpimi Jesusca, cashna nishpa tigrachirca: —Diospaj cai 
huasitaca, urmachishpa saquichilla. Ñucami, quimsa punllapica cutin 
shayachisha— nijurcami. 
20Shina nijujpimi, judiocunaca cashna ninajurca: —Chuscu chunga sucta 
huatacamanmi, Diospaj cai huasitaca shayachinajurca. ¿Quiquinga, quimsa 
punllapillami cutin shayachisha ninguichu?— ninajurca. 
21Ashtahuangarin Jesusca, paipaj cuerpotami, Diospaj huasitashna yarishpa 
chashna nijurca. 
22Huañushcacunapaj chaupimanda Jesús causarijpimi, paipaj yachajujcunaca 
chashna nishcataca yarinajurca. Chaimandami, Dios escribichishca Shimipi 
imata nijujtapash, Jesús imata nishcatapash crinajurca. 

Gentecunapaj yuyaitaca, Jesusmi yachan 

23Pascua fiesta punllacunapimi Jesusca, Jerusalenbi purijurca. Chaipica, pai 
imatapash juyaillata rurajujta ricushpami, ashtaca gentecuna paita crinajurca. 
24Ashtahuangarin tucuilla gentecuna imashna cajta yachashpami Jesusca, 
paicunataca cringapaca na munarca. 
25Runacuna imashna causanajujta maijan villajuchumbash, Jesusca na 
munarcachu. Runacunapaj shungupi imata yarinajujtapash, paillata ña 
yacharcami. 

Juan 3 

Nicodemo shuti runahuan, Jesushuanmi parlashca 

1Fariseo puramanda Nicodemo shuti shuj runami tiarca. Paica, judiocunata 
mandaj puramandami carca. 
2Chai runami, Jesuspajman tuta shamushpa, cashna nijurca: —Rabí, quiquin 
yachachijuchunga Taita Dios cachamushcatami yachanchi. Taita Dios 
quiquinhuan cajpillami, cashna imagutapash juyaillata rurashpa ricuchijungui. 
Shina ruranataca, pipash na ushanllu— nijurcami. 

3Shina nijpimi Jesusca, cashna nishpa tigrachirca: —Napacha llullashpami, 
quiquindaca cashna nijuni: Pipash cutin na huacharishpaca, Taita Dios 
mandajujtaca napacha ricuita ushangachu— nircami. 
4Shina nijpimi Nicodemoca, cashna nirca: —Shuj rucu runaca, ¿imashnata 
cutin huacharita ushanga? ¿Cutin huacharingapaca, mamapaj vijsamanllu 
cutin yaicuita ushanga?— nircami. 
5Shina nijpimi Jesusca, cashna nishpa tigrachirca: —Napacha llullashpami, 
quiquindaca cashna nijuni: Maijambash yacumanda, Diospaj Espiritumanda na 
cutin huacharishpaca, Taita Dios mandajujman napacha yaicuita ushangachu. 
6Aichamanda huacharishpaca, aichallatami can. Ashtahuangarin Diospaj 
Espiritumanda huacharishpaca, Diospaj Espiritutami charin. 
7“Cutin huacharinapachami canguichi” nishcamandaca, na manllarinachu 
cangui. 
8Huaira shamushpaca, maita munashcata huairamunllami. Maimanda 
shamujujta, maiman yalijujtapash na yachanguichu. Huairataca, huacashpa 
yalijujtallami uyangui. Diospaj Espiritumanda tucuilla huacharijcunapash, 
shinallatami— nijurcami. 
9Shina nijpimi, Nicodemoca: —¿Imashnata chashnaca tucungayari?— nishpa 
tigrachirca. 
10Shina nijpimi Jesusca, cashna nishpa tigrachirca: —Quiquinga, Israel llactapi 
jatun yachachij cashpapash, ¿caitaca nachu yachangui? 
11Napacha llullashpami, quiquindaca cashna nijuni: Imatapash yachashcatami, 
ñucanchica villachinajunchi. Imatapash ricushcatami, chashnapachami nishpa 
villachinajunchi. Ashtahuangarin ñucanchi villachishcataca, na uyangapaj 
munashpami causanguichi. 
12Cai pachapi imapash tiajmandami quiquingunaman villachijurcani. 
Chaitapash na cringapaj munashpaca, jahua pachapi imalla tiajcunamanda 
villachijpicarin, ¿imashnata cringuichiyari? 

13Pipash na jahua pachaman rishcachu. Ashtahuangarin Runa Aichayu 
tucushca ñucallami, jahua pachamanda shamurcani. Shina cashpami, jahua 
pachapi causajuni. 
14Moisesca, jirru culebrata rurashpami, jichushca pambapi caspipi huarcurca. 
Shinallatami, Runa Aichayu tucushca ñucapash, caspipi huarcui tucunapacha 
cani. 
15Shina huarcui tucujpimi, pipash ñucata crishpaca, na chingaita chingagringa. 
Ashtahuangarin causaitami causagringa. 

Taita Diosmi, cai pachapi causajcunataca ninanda juyajun 

16Taita Diosca, cai pachapi causajcunata ninanda juyashpami, paipaj shujlla 
Churiguta caramurca. Pipash paita crishpaca, na chingaita chingagringachu, 
ashtahuangarin causaitami causagringa. 
17Taita Diosca, cai pachapi causajcunata ninan llaquiman cachangapaca, na 
paipaj Churita cachamurcachu. Ashtahuangarin cai pachapi causajcunaca, 
paimandalla quishpirichunmi cachamurca. 
18Paipaj Churita crijtaca, na llaquichi tucunapachami nishcachu canga. 
Ashtahuangarin na crijtaca, Taita Diospaj shujlla Churita na crishcamandami, 
llaquichi tucunapachami nishcami canga. 
19Michami, cai pachaman shamurca. Gentecunaca, paicunapaj ruraicuna nali 
cajpimi, michata juyangapaj randica, yana yana tutapishna causanatara 
ashtahuan juyarca. Chashna causajuimandaca, llaquichi tucunapachami 
nishcami canga. 
20Nalitalla rurashpa tucuilla causajcunaca, michataca na ricunayachishpami 
causanajun. Paicuna nalita ruranajujpi ama jarcashpa rimanajuchunmi, 
michaman na quimirinajun. 
21Ashtahuangarin na llullashpa villachijuj Shimita catishpa causajcunaca, 
michaman quimirinajunmi. Taita Dios munashcata rurashpa causanajushca 
ricurichunmi, chashna quimirinajun— nijurcami. 

Bautizaj Juanmi, Jesusmanda cutin villachishca 

22Shina nishca jipami Jesusca, paipaj yachajujcunandi, Judea llactaman 
shamurca. Chai llactapi paicunandi cashpami bautizajurca. 
23Juanga, ashtaca yacu tiajpimi, Salim shuti pueblo ladolla Enón shuti 
llactapipash bautizajurca. Gentecuna paipajman chayamujpimi, paica 
bautizajurca. 
24Juanga, nara prezu japi tucushpami, chashna bautizajurca. 
25Shuj punllami, Juanbaj yachajujcunahuan, judiocunahuan, Diospaj ñaupajpi 
mapa illaj ricurinamanda ninanda rimarinajurca. 
26Chashna rimarinajushpami, Juanbajman shamushpa cashna ninajurca: —
Rabí ricui, Jordán yacu chimba ladopi quiquinhuan tiajushca chai 
runamandami, quiquinga villachijurcangui. Paica bautizajunmi, paipajmanmi 
tucuicuna shamunajun— ninajurcami. 
27Shina nijpimi Juanga, cashna nishpa tigrachirca: —Taita Dios ushaita 
carajpillami, maijambash imagutapash ruraita ushan. 
28Quiquingunallatami, ñuca cashna imata nijushcatapash yachanguichi: ‘Na 
Quishpichij Cristo canichu. Ashtahuangarin Taita Dios ñucata ñaupashpa 
villajuchun, cachamushcallami cani’ nijurcanimi. 
29Cazarajuj huarmica, cusapajmi capan. Ashtahuangarin cusapaj juyashca 
cumbaca, paipaj ladopi cashpami, chai cusa rimashca shimita uyashpa ninanda 
cushijun. Ñucapash, chai cusapaj cumbashna cashpami ninandapacha 
cushijuni. 
30Quishpichijca, ashtahuan ashtahuan jatunyachi tucunatami charin. 
Ashtahuangarin ñucami, ashtahuan yangapi churai tucuna cani. 

Diospaj Churica, jahua pachamandami shamushca 

31Jahua pachamanda shamujujca, tucuicunata mandajmi. Cai pachamanda 
runaca, alpapi imapash tiajmandallami parlan. Ashtahuangarin jahua 
pachamanda shamujujca, tucuicunatami mandajun. 

32Paica, pai ricushcata, pai uyashcatami, chashnapachami nishpa villachijun. 
Ashtahuangarin pai villachishcataca, pipash na chasquingapaj munanllu. 
33Imashna causanata pai yachachijpi pipash chasquishpaca, Taita Dios na 
llullashpa villachijujtami ricuchijun. 
34Taita Dios cachamujpi shamushcami, Diospaj Shimigutalla villachijun. Taita 
Diosca paipaj Espiritutaca, na mitsashpami caramujun. 
35Taita Diosca, paipaj Churita ninanda juyashpami, tucui imatapash 
mandajuchun, paipaj maquipi churarca. 
36Diospaj Churita maijambash crij cashpaca, causaita causagrinatami charin. 
Ashtahuangarin Diospaj Churita na cazungapaj munashpaca, causaita 
causagrinataca napacha charingachu. Ashtahuangarin ninanda fiñashpa Taita 
Dios llaquichinaca, paipaj jahuapimi shuyajun— nijurcami. 

Juan 4 

Samaria shuti llactamanda huarmihuanmi, Jesusca parlashca 

1“Jesusca, Juandapash yalimi ashtacacuna paipaj yachajujcuna tucuchun 
bautizajun” nishpa parlanajujtami, fariseocunaca uyashca carca. Chaitami, 
Apunchi Jesusca yacharca. 
2(Jesusca, na bautizajurcachu. Ashtahuangarin paipaj yachajujcunallami 
bautizanajurca). 
3Shinamandami Jesusca, Judea llactamanda llujshishpa, Galilea llactaman 
cutin tigrarca. 
4Chaiman tigrangapaca, Samaria shuti llactatami Jesusca, yalinapacha carca. 
5Samaria llactapi tiaj Sicar shuti pueblomanmi chayamurca. Chai pueblo 
ladomanga, ñaupa taita Jacobo, paipaj churi Joseman carashca alpami tiarca. 
6Chaipimi, yacuta llujchingapaj allashca jatun utuju tiarca. Chaica, 
Jacobopajmi carca. Jesusca, ninanda purijushpa shaijushca cashpami, yacuta 
llujchingapaj allashca jatun utuju patapi tiarirca. Ña chaupi punllashnami 
carca. 

7Chaipi tiajujpimi, Samaria llactamanda shuj huarmica, yacuta llujchingapaj 
shamurca. Chai huarmitami, Jesusca: —Asha yacuguta ufiangapaj carahuai— 
nirca. 
8Paipaj yachajujcunaca, pueblopi micunata randingapajmi rishca carca. 
9Yacuguta carahuai nijpimi, Samaria llacta huarmica cashna nirca: —Samaria 
llacta huarmimi capani. Quiquinga, judío runamari cangui. ¿Imashpata 
ñucataca, yacuta mañahuangui?— nircami. Judiocunaca, Samaria llactapi 
causajcunahuanga na tandanajuj cashpami, chashna nirca. 
10Shinamandami Jesusca, cashna nishpa tigrachirca: —Taita Dios quiquinman 
imaguta carasha nijujtapash, na yachanguichu. ‘Yacuguta carahuai’ nishpa 
maijan mañajujtapash, na rijsinguichu. Ñucata rijsishpaca, quiquinmi yacuguta 
mañahuanguiman. Quiquin mañajpica, causaita caraj yacugutami caraiman— 
nircami. 
11Shina nijpimi chai huarmica, cashna nijurca: —Taitalla, quiquinga imahuan 
yacuta vishingapajpash na charipanguica. Yacuta llujchingapaj allashca cai 
jatun utujupica, yacupash ucu ucupimari capan. Causaita caraj yacuta 
carangapaca, ¿maipita charipangui? 
12¿Quiquinga, ñucanchipaj ñaupa taita Jacobopajpash, ashtahuan yalichu 
cangui? Paimi, yacuta llujchina cai jatun utujuta allashca. Cai utujumandami 
paipash, paipaj churicunapash, paipaj animalcunamambash yacuta ufian 
cashca— nijurcami. 
13Shina nijpimi Jesusca, cashna nishpa tigrachirca: —Maijambash cai yacuta 
ufiashpaca, cutin yacunayachingami. 
14Ashtahuangarin ñuca carasha nijuni chai yacuguta maijambash ufiashpaca, 
cutinga na yacunayachingachu. Ñuca carashca yacuguca, paipaj shungupica 
causaita carangapaj llujshijuj pugyu yacugushnami canga— nijurcami. 

15Shina nijpimi chai huarmica, Jesusta cashna nirca: —Shina cashpaca Taitalla, 
chai yacuguta carahuailla. Chaita ufiashpaca, cutinga na yacunayachishachu. 
Shinallata cutinga, na caiman yacuta llujchingapaj shamupashachu— nircami. 
16Shina nijpimi Jesusca: —Quiquimbaj cusatara pushashpa tigramugri— 
nijurca. 
17Shina nijujpimi, chai huarmica: —Cusataca na charinichu— nishpa 
tigrachirca. Shina nijpimi Jesusca, cashna nijurca: —Quiquinga: ‘Cusataca na 
charinichu’ nishpaca, na llullashpami nijungui. 
18Quiquinga, ñami picha cusata charishcangui. Cunan quiquinhuan causajuj 
runapash, na quiquimbaj cusachu. Chaitaca, na llullashpami nishcangui— 
nijurcami. 
19Shina nijujpimi chai huarmica, cashna nijurca: —Taitalla, quiquinga Dios 
ima nishcata villachijmi cangui yarin. 
20Ñucanchipaj ñaupa taitacunaca cai urcupimi, Diostaca ninanda alicachin 
cashca. Ashtahuangarin quiquingunaca: ‘Jerusalenbillami Diostaca 
punchapambagumi cangui nina’ ninguichimi— nijurcami. 
21Shina nijpimi Jesusca, cashna nijurca: —Quiquinga, ñuca villachishcata 
cripangui. Na cai urcupilla, na Jerusalenbilla Taita Diostaca 
punchapambagumi cangui nina punllacunami chayamugrin. 
22Quiquingunaca, na rijsishca Diosta mañajcunami canguichi. Ashtahuangarin 
ñucanchica, paita rijsishpapachami mañanajunchi. Quishpichirinaca, judío 
puramandami shamun. 
23Ashtahuangarin na nij tucushpalla, tucui shunguhuambacha Taita Diosta 
ninanda alicachijcunaca, Diospaj Espíritu yuyaita cujujpi, ninanda alicachina 
punllacunami chayamuna carca. Chai punllami, cunanga ña chayamushca. 
Chashna ninanda alicachijcunatami, Taita Diosca paita ninanda 
alicachinajuchun mascan. 

24Taita Diosca, Espiritumi capan. Chashna cajpimi, Diospaj Espíritu yuyaita 
cujujpi ninanda alicachijcunaca, na nij tucushpalla ninanda alicachinata 
charin— nijurcami. 
25Shina nijpimi chai huarmica, cashna nirca: —Mesías nishca Quishpichij 
Cristo shamunataca yachapanimi. Pai shamushpami, imatapash ñucanchiman 
tucuita villachinga— nircami. 
26Shina nijpimi Jesusca, cashna nirca: —Chaica ñucami cani. Paihuanmi 
quiquinga parlajungui— nircami. 
27Shina parlanajujpimi, paipaj yachajujcunaca chayamurca. Chai huarmihuan 
Jesús parlajujta ricushpaca, ninandami manllarinajurca. Shina ricushpapash, 
chai huarmitaca: “¿Imatata tapujungui?” na cashpaca: “¿Imatata chai 
huarmihuan parlajungui?” nishpaca, maijambash na tapuita usharcachu. 
28Chai huarmica, fundutapash chaipillata saquishpami, puebloman tigrarca. 
Chaipica, gentecunaman cashna nishpami villachijurca: 
29—Jacuchi, shuj runaguta ricunguichi. Paica, ñuca tucui imata rurashpa 
causashcataca, tucuillatami yachashpa villahuarca. ¿Nacha paica, Quishpichij 
Cristo imashi?— nijurcami. 
30Shina nijpimi, chai pueblomandaca llujshinajushpa, Jesuspajman 
shamunajurca. 
31Chaicamanmi, Jesuspaj yachajujcunaca: —Rabí, micupayari— ninajurca. 
32Shina nijpimi, Jesusca: —Ñuca micungapaca, quiquinguna na rijsishca 
micunagutami charini— nirca. 
33Shina nijpimi, paipaj yachajujcunaca caishuj chaishuj: —Pai micuchun, 
¿pipash micunaguta apamurcachu imashi?— ninajurca. 
34Shina ninajujpimi Jesusca, paicunata cashna nijurca: —Ñucata cachamuj 
Taita munashcatami, rurashpa tucuchina cani. Chaimi, ñucapaj micunagu 
capan. 

35¿Nachu quiquingunaca: ‘Cozechana punlla chayamungapaca, chuscu quilla 
tianrami’ nishpa parlanguichi? Ashtahuangarin ñucami, quiquingunata cashna 
nini: Chagra pambacunata vichai ricuichi. Ña fucushca, cozechanallami. 
36Cozechaj runaca, racionda japinmi. Chai fucushca granoca, jahua pachapi 
causaitami causagringa. Shina cajpimi tarpuj runahuan, cozechaj runahuanga, 
ishcandillata cushijunajunga. 
37‘Shujmi tarpun, shujmi cozechan’ nishpaca, na llullashpami shina parlanajun. 
38Quiquinguna na tarpushcatami, cozechachun cacharcani. Shujcunami 
tarpurca. Ashtahuangarin quiquingunarami, shujcuna tarpushcaman yaicushpa 
tandachinguichi— nijurcami. 
39Samaria llactapi causanajuj ashtaca gentecunami, chai huarmi villachijujpi 
crinajurca. Chai huarmica: ‘Ñuca imata rurashpa causajushcatapash, tucuitami 
villachihuarca’ nishpami villachijurca. 
40Shina crishpami, Samaria llactapi causajcunaca, Jesuspajman shamushpa: —
Ashaguta shuyapai— ninajujpi Jesusca, ishcai punllata paicunahuan chaipi 
quedarca. 
41Chaipi cashpa Jesús villachijujta uyashpami, ashtahuan shujcunapash 
crinajurca. 
42Paicunaca, chai huarmitaca cashnami ninajurca: —Cunanga, pai 
villachijujtapacha uyashpami, na quiquin villachijpilla crinajunchi. Paica, cai 
pachapi causajcunata Quishpichij Cristopacha cajtami yachanchi— 
ninajurcami. 

Mandaj runapaj churitami, Jesusca alichishca 

43Jesusca, ishcai punllata Samaria llactapi cashpami, Galilea llactaman 
llujshishpa rirca. 
44“Dios ima nishcata villachijtaca, chai llactamandallata cajpipash, 
alicachishpa chasquinataca na yachanllu” nishpami, Jesusllata ña villachishca 
carca. 

45Ashtahuangarin Galilea llactaman chayajpica, chai llactapi causajcunaca, 
cushijushpami Jesustaca chasquirca. Pascua fiesta punllacunapi, Jerusalenbi 
Jesús imatalla rurajujtami ricushca carca. Paicunapash, chai fiestaman rishca 
cashpami, chaitaca ricushca carca. 
46Jesusca, Galilea llactapi tiajuj Caná shuti pueblomanmi, cutin tigramurca. 
Chaipimi, yacuta vinoman tigrachishca carca. Capernaum shuti pueblopimi, 
jatun mandaj churashca mandaj runapaj churiguca, huañunalla sirijurca. 
47Judea llactamanda, Galilea llactaman Jesús tigramushcata uyashpami, chai 
mandaj runaguca, ñapash Jesuspajman shamurca. Shina shamushpaca: —Ñuca 
churigumi huañunalla sirijupan. Paita alichipangui, urai ripashun— nircami. 
48Shina nijpimi Jesusca, chai runagutaca cashna nirca: —Imatapash rurashpa 
na ricuchijpi, jatun manllarinacunata rurashpa na ricuchijpica, quiquingunaca 
ñucataca na cringuichimanllu— nircami. 
49Shina nijpimi jatun mandaj churashca mandaj runaca, cashna nirca: —Ñuca 
churigu nara huañujpillata uchalla urai ripashunyari, Apunchi Jesús— nircami. 
50Shina nijpimi Jesusca, cashna nirca: —Rilla, quiquimbaj churiguca ñamari 
ali tucushca— nijpimi chai runaca, Jesús nishcata crishpa tigrarca. 
51Pai ña urai rijujpi, paita servijcuna tuparishpami: —Quiquimbaj churiguca, 
ñami ali tucushca— nishpa villachinajurca. 
52Shina villachijpica: —¿Ima horasmandata ña samachi callariparca?— 
nishpami tapurca. Shina tapujpimi: —Caina chaupi punlla yalishcallapimi, 
tabardillo nanaitaca yalichirca— ninajurcami. 
53Shina nijpimi: “Quiquimbaj churiguca, ñami ali tucushca” nishpa, chai 
horasllata Jesús nishcata taitaca yarirca. Shinamandami paipash, paipaj 
huasipi tucuilla causajcunandi, Jesusta crirca. 
54Judea llactamanda, Galilea llactaman Jesús tigramushpami, caihuanga ña 
ishcaicaman juyaillata rurashpa ricuchijurca. 

Juan 5 

Suchu runatami, Jesusca alichishca 

1Chai jipami Jerusalenbica, judiocuna fiestata ruranajurca. Jesuspash, 
chaimanmi vichai rirca. 
2Jerusalenbica, llamacunahuan yaicuna pungu patapimi, cuchayashca yacu 
tian. Chai cuchaca, hebreo rimaipica, Betesda shutimi. Chai cucha 
manñamanga, picha corredorcunami tian. 
3Chai corredorpica ashtaca huañunajuj, ñausa, janga, suchu gentecunami 
sirinajurca. Paicunaca, chai yacuta cuyuchinatami shuyanajurca. 
4Jahua pachamanda shuj ángel urai shamushpami, chai yacutaca huaquimbi 
huaquimbilla cuyuchin carca. Chai yacu cuyurijhuan, punda huashajujllami, 
ima nanaita charishpapash, ali tucun carca. 
5Chai corredorpica, ña quimsa chunga pusaj huatata huañujuj runami sirijurca. 
6Shina sirijujta Jesús ricushpaca, ña unai huatata huañujujta yachashpami: —
¿Nachu ali tucungapaj munanguiman?— nishpa tapurca. 
7Shina tapujpimi, chai huañujuj runaguca, cashna nishpa tigrachirca: —Yacu 
cuyurijhuan, yacupi ñucata huashajuchijtaca, pitapash na charipanichu, 
Taitalla. Ñuca rijujpillatami, shujra mishashpa huashajun— nircami. 
8Shina nijpimi, Jesusca: —Jatari, can mandashpa sirijushcata aparishpa rilla— 
nirca. 
9Shina nijhuan ali tucushpami, chai runaca pai mandashpa sirijushcata 
aparishpa, ri callarirca. Chai punllapica, samana punllami carca. 
10Judiocuna chaita ricushpami, cashna ninajurca: —Cunanga, samana 
punllamari. Mandashpa sirijushcata cashna aparishpa rijushpaca, nalitamari 
rurajungui— ninajurcami. 
11Shina nijpimi, cashna nishpa tigrachirca: —Ñucata alichijmi: ‘Quiquin 
mandashpa sirijushcata aparishpa rilla’ nihuarca— nircami. 
12Shina nijpimi: —¿Pita candaca: ‘Mandashpa sirijushcata aparishpa rilla’ 
nirca?— nishpa, chai runataca tapunajurca. 

13Ashtahuangarin chai runaca, maijan paita alichishcatapash na rijsircachu. 
Chaipi tianajuj gentecunamanda Jesús ña anchurishca cajpimi, na rijsi usharca. 
14Chai jipami Jesusca, pai alichishca runataca, Diospaj huasi ucupi tuparirca. 
Shina tuparishpami, cashna nijurca: —Ricui, cunanga ña ali tucushcami 
cangui. Ama ashtahuan juchata rurashpa causanguichu. Juchata rurashpaca, 
ashtahuanmi llaquichi tucungui— nijurcami. 
15Shina nijujpimi chai runaca, judiocunapajman rishpaca: —Jesusmi, ñucataca 
alichihuashca— nishpa villachijurca. 
16Shina alicachishcamandami judiocunaca, Jesusta ninanda fiñashpa 
huañuchingapaj mascai callarirca. Jesusca, samana punllapimi chai runataca 
alichirca. 
17Shinamandami Jesusca, cashna nishpa tigrachirca: —Ñucapaj Taitaca, 
cunangaman imagutapash rurajunllami. Chaimandami, ñucapash rurajunilla— 
nircami. 
18Shina nijpimi judiocunaca, Jesusta huañuchishumbacha nishpa, ashtahuan 
yarinajurca. Samana punllatami faquinshna, yangapi churashpallapash na 
fiñachijurcachu. Ashtahuangarin Taita Dioshuan chimbapura tucushpami, 
Taita Diostaca ñucapaj Taitapachami nijurca. 

Diospaj Churica, ninan ushaitami charin 

19Jesusca, paicunataca cashnami nijurca: “Napacha llullashpami, 
quiquingunataca cashna nini: Diospaj Churi cashpapash, ñucapaj munaica 
imatapash na rurai ushanichu. Ashtahuangarin ñucapaj Taita imaguta 
rurajujtapash ricushpami, paipaj Churi cashpa paishnallata imagutapash 
rurajuni. 
20Ñucapaj Taitaca, paipaj Churi cajpimi, ñucataca ninanda juyahuan. 
Shinallata imata rurajushpapash, paica tucuitami ñucaman ricuchijun. Cunan 
ñuca imata rurajujtapash yali ashtahuan rurai ushachunmi ricuchihuanga. 
Chaita ricushpami, ninanda manllaringuichi. 

21Imashnami ñucapaj Taitaca, huañushcacunata causachishpa causaita caran, 
chashnallatami ñucapash paipaj Churi caimanda, maijan munajman causaita 
carani. 
22Ñucapaj Taitaca, pitapash na llaquichinllu. Ashtahuangarin ñucamanmi, chai 
llaquichinataca paipaj Churi cajpi carahuarca. 
23Imashnami ñucapaj Taitata tucuicuna ninanda alicachin, chashnallata paipaj 
Churitapash ninanda alicachinajuchunmi, chai ushaitaca carahuarca. Paipaj 
Churi ñucata na alicachishpaca, ñucata cachamuj Taitatapash na 
alicachijunllu. 
24Napacha llullashpami, quiquingunataca cashna nini: Ñuca imata 
villachijujtapash uyashpa, ñucata cachamuj Taitatapash crishpallami, causaita 
causagrinataca charin. Paica, huañushcamanda causaita causagrinaman ña 
yalishcami. Shina cashpami, napacha llaquichi tucunga. 
25Napacha llullashpami, quiquingunataca cashna nini: Taita Diospaj Churi 
imata villachijujta huañushcacuna uyashpa cazuna punllacunaca, cunanmi ña 
chayamushca. Pipash paita uyajcunaca, causaitami causagringa. 
26Ñucapaj Taitallami, causaita carangapaca ushaita charin. Paipaj Churi 
cajpimi, causaita carachun ñucamambash ushaita carahuarca. 
27Llaquichi ushachumbash, Runa Aichayu tucushca cajpimi, ñucaman ushaita 
carahuarca. 
28Ñuca cashna nijujtaca, na manllarinachu canguichi. Huañushpa pambai 
tucushcacunaca, tucuillami ñuca rimajujta uyanajunga. Chai punllacunaca, 
ñami chayamujun. 
29Chai punllapica, imatapash aliguta rurashpa causajcunallami causaita 
causanajunga. Ashtahuangarin imatapash nalitalla rurashpa causashcacunaca, 
ninanda llaquichi tucungapajmi causaringa. 

Chashnapachami nishpa, Jesusmanda villachishcami 

30Ñucapaj munaica, imata ruraitapash na ushanichu. Ñucapaj Taita mandajpi 
uyashpallami, llaquiman cachajuni. Na ñucapaj munailla chashna rurashpami, 
imatapash cashcatapacha rurashpa llaquiman cachajuni. Ashtahuangarin 
ñucata cachamuj Taita munashcatami rurajuni. 
31Ñucapaj munai ñucamanda villachishpa cashna imatapash nijushpaca, 
llullashpami nijuiman. 
32Ashtahuangarin shujmi, ñucata alicachishpaca villachijun. Pai ñucamanda 
villachijuj shimicunaca, napacha llulla cajtami yachani. 
33Quiquingunaca Juanda tapuchunmi, runacunata cacharcanguichi. Paica, 
ñucamandaca na llullashpami villachijurca. 
34Maijan runa ñucamanda villachijuchumbash, na munanichu. Ashtahuangarin 
cashnataca, quiquinguna quishpirichunmi villachijuni. 
35Micha sindishca punchayachinshnami, Juanga villachijurca. Pai 
punchayachijunshna villachijujtaca, ashacamanllami cushijushpa 
uyarcanguichi. 
36Ñucapaj Taita mingashcatami, imata rurashpapash pactachijuni. Imata 
rurashpapash, ñucapaj Taita ñucata cachamushcatami ricuchijuni. Juan imata 
nijushcatapash, ñucami yali ashtahuan villachijuni. 
37Shinallata ñucata cachamuj Taitapash, ñucamandami villachijurca. Pai imata 
rimajujtapash, ima horasllapash na uyashpa, pai imashna cajtapash na 
ricushpami causanajushcanguichi. 
38Paipaj shimicunatapash, quiquingunapaj shungupi na charishpami 
causanajunguichi. Shina cashpami, Dios ñucata cachamushcatapash na 
cringuichi. 
39Causaita causagrinata japishumbacha yashpami, Dios escribichishca 
Shimicunataca, aligutapacha ricuna canguichi. Ashtahuangarin chai 
Shimicunapica, ñucamandami villachijun. 

40Shina villachijujpipash causaita causagrinata charingapaj ñucapajman 
shamungapaca, na munashpami causanguichi. 
41Gentecuna ñucata punchapambagumi cangui ninajuchunga, na munanichu. 
42Quiquingunataca ñucallata rijsinimi. Taita Diosta quiquinguna na 
juyajtapash yachanimi. 
43Ñucaca, ñucapaj Taitapaj shutipimi shamurcani. Shina cajpipash, ñucataca 
na chasquishpami causanajunguichi. Maijan cashpapash, quiquin shutipi 
shamujtaca chasquinguichimanmi. 
44Quiquingunaca, shujmanda shujmanda alicachirishpa causanatallami 
yarinajunguichi. Chaimandami, shujlla Taita Dios quiquingunata alicachishpa 
charichumbash na mascanguichi. Chashna cashpami, ñucata cringapaca na 
munanguichi. 
45Ñucapaj Taitaman quiquingunata juchachishpa ñuca villachigrinataca, na 
yanachu canguichi. Quiquingunaca, Moisés ayudangallami yashpami 
shuyanajunguichi. Ashtahuangarin paillatami, quiquingunataca juchachinga. 
46Moisesca, ñuca shamunata villachijushpami escribirca. Pai escribishcata 
crishpami, ñucataca cringuichiman. 
47Ashtahuangarin Moisés escribishcata na crishpaca, ¿imashnashi ñuca 
rimajujtaca crinajunguichi?” nijurcami. 

Juan 6 

Picha huaranga runacuna micuchunmi, Jesusca carashca 
(Mat. 14:13-21; Mar. 6:30-44; Luc. 9:10-17) 

1Chai jipami Jesusca, Galilea shuti cucha manñaman yalirca. Chai cuchaca, 
Tiberias shutipashmi can. 
2Huañunajuj gentecunata Jesús alichijujta ricunajushpami, ashtaca ashtaca 
gentecuna catinajurca. 
3Jesusca, urcuman vichai rijushpami, paipaj yachajujcunandi tiarirca. 
4Judiocuna pascua fiestata rurana punllacunapash, ñami pactamujurca. 

5Jesús vichai ricujushpaca, ashtaca gentecuna paipajman shamunajujujtami 
ricurca. Shina ricujushpami: —Cai tucuilla gentecuna micunajuchunga, 
¿maipita tandaguta randigrishun?— nishpa, Felipeta tapurca. 
6Ashtahuangarin Felipe imata nijta yachangapajllami tapurca. Imata 
ruranatapash, Jesusca ñami yacharca. 
7Felipeca, cashna nishpami tigrachirca: —Tucuicunaman ashagu ashagu 
carangapaca, ishcai patsaj denario nishca culquihuan randishca tandapash na 
pactangachu— nijurcami. 
8Jesuspaj yachajuj puracunamandaca, Simón Pedropaj huauqui Andresmi, 
Jesustaca cashna nijurca: 
9—Caipi shuj huambragumi, picha cebada tandaguta, ishcai pijiguhuan 
charijun. Cai tucuilla gentecuman carangapaca caigullahuanga, ¿maitata 
pactangayari?— nijurcami. 
10Shina nijujpimi, Jesusca: —Shina cashpaca, tucuicunata tiachipaichi— nirca. 
Chai urcupica, jihua juyailla viñashcami carca. Chaipimi jaricunaca, picha 
huarangashna tiarinajurca. 
11Jesusca, chai tandacunata japishpa, Taita Diosta pagui nishpami, paipaj 
yachajujcunaman curca. Chai yachajujcunami, chaipi tianajujcunaman 
caranajurca. Shinallata pijitapashmi, mashnata munashcaguta micunajurca. 
12Na munashpa tianajujta ricushpami, paipaj yachajujcunataca: —Ama yanga 
shitachun puchucunataca tandachipaichi— nishpa mandarca. 
13Paicunaca, chunga ishcai canasta jundatami tandachirca. Picha cebada 
tandamandallami na micuita ushashpa, chashna puchuchirca. 
14Jesús chashna juyailla rurajujta ricunajushpami, chai gentecunaca cashna 
ninajurca: —Dios ima nishcata villachij runaguca, cai pachaman shamungami 
nishpami, pundata ña villashca. Caica, chai runapachami— ninajurcami. 
15Ashtahuangarin Jesusca, paita japishpa, jatun mandajta rurangapaj 
munanajujta yachashpami, chai urcumanllata pailla cutin tigrarca. 

Jesusca, yacu jahuatami purijushca 
(Mat. 14:22-27; Mar. 6:45-52) 

16Ña tutayajujpimi, Jesuspaj yachajujcunaca, mama cuchaman urai 
llujshinajurca. 
17Paicunaca, shuj canoapi tiarishpami, Capernaum shuti puebloman ringapaj, 
mama cuchata chimbai callarinajurca. Ña alipacha tutayashcami carca. 
Jesusca, paicunapajman nara shamushcachu carca. 
18Shina rinajujpimi, ninan huaira jatarishpa, mama cucha yacutaca caiman 
chaiman shitajurca. 
19Picha kilometrota, na cashpaca sucta kilometrotashnami, paipaj 
yachajujcunaca ña rinajurca. Shina rinajushpami Jesusca, yacu jahuata 
purishpa, canoaman shamujujta ricunajurca. Paita ricushpaca, ninandami 
manllarinajurca. 
20Paicuna manllarijpimi Jesusca: —Ñucami cani, na manllarinachu 
canguichi— nirca. 
21Shina nijpimi Jesustaca, cushijushpa canoapi tiachirca. Shina tiachishpaca, 
paicuna rinajuj puebloman ñapashmi chayagrinajurca. 

Gentecuna Jesusta mascashcami 

22Chai cayandi tutamandami, mama cucha chimbaman quedashca 
gentecunaca, cashna ninajurca: “Cainaca, shujlla canoami caipi carca. 
Chaipica, paipaj yachajujcunallami rirca. Jesusca, na paicunahuan rircachu” 
ninajurcami. 
23Shina ninajujpimi, Tiberías shuti pueblomanda canoacuna chayamurca. Chai 
cucha vichaigupillami Apunchi Jesusca, Taita Diosta pashi nishpa, tandata 
gentecuna micuchun carashca carca. 
24Chaipica Jesuspash, paipaj yachajujcunapash illajtami, chai gentecunaca 
ricurca. Shinamandami chai canoacunapi tiarishpa, Capernaum shuti pueblopi 
Jesusta mascangapaj rinajurca. 

Jesusca, ñucallami causaita caraj tandagu cani nishcami 

25Chai gentecuna mama cuchata chimbashpa, Jesusta tuparishpaca: —Rabí, 
¿ima horasta caiman chayamurcangui?— nishpami tapunajurca. 
26Shina nijpimi Jesusca, cashna nishpa tigrachirca: —Napacha llullashpami, 
quiquingunataca cashna nini: Quiquingunaca, juyaillata ñuca rurashpa 
ricuchijuimandaca, na shamushcanguichica. Ashtahuangarin tandata na 
munajta micunajushcata yarishpallami, ñucataca mascahuanguichi. 
27Ismushpa tucurinalla micunata japingapaca, na ruranachu canguichi. 
Ashtahuangarin causaita causagrinata caraj micunaguta japingapajmi munana 
canguichi. Chai micunagutaca, Runa Aichayu tucushca ñucallami, 
quiquingunaman carasha. Chaita carajuchunmi, Taita Diosca ñucata 
cachamuhuarca— nijurcami. 
28Shina nijpimi: —Taita Dios munashcata pactachingapaca, ¿imatata rurana 
capanchi?— nishpa tapunajurca. 
29Shina nijpimi Jesusca, cashna nirca: —Pai cachamushca ñucata 
crinajuchunmi munan. Chaimi, Taita Dios munashcata pactachina capan— 
nircami. 
30Shina nijpimi, cashna nishpa tapunajurca: —Quiquinda cringapaca, 
¿imagutata juyailla rurashpa ricuchinguiyari? Na cashpaca, ¿imagutata 
ruranguiyari? 
31‘Tandaguta micunajuchunga, jahua pachamandami caramujurca’ nishpa 
escribishcami tiajun. Chaipi nijunshnami, ñucanchipaj ñaupa taitacunaca, 
jichushca pambacunapi maná shuti micunaguta micushpa purinajushca— 
ninajurcami. 
32Shina nijpimi Jesusca, cashna nijurca: —Napacha llullashpami, 
quiquingunataca cashna nijuni: Jahua pachamanda cachamushca tandataca, 
na Moisés cararcachu. Ashtahuangarin ñucapaj Taitami, jahua pachamandaca 
paipaj tandatapacha quiquingunaman caramujun. 

33Taita Dios caramushca tandagumi, cai pachapi causajcunaman causaita 
causagrinataca carangapaj, jahua pachamanda shamushca— nijurcami. 
34Shina nijpimi: —Chai tandagutaca, tucui punlla ñucanchiman carajuilla, 
Apunchi Jesús— ninajurca. 
35Shina nijpimi Jesusca, paicunata cashna nijurca: —Ñucami, causaita 
causagrinata caraj tandagu cani. Maijambash ñucapajman shamushpaca, ima 
horallapash na yarjachingachu. Ñucata crishpaca, ima horallapash na 
yacunayachingachu. 
36Ashtahuangarin ñami nircani: Quiquingunaca ñucata ricushpapash, na 
crishpami purinajunguichi. 
37Ñucapaj Taita ñucaman carashca gentecunaca, tucuicunami ñucapajman 
shamunajunga. Ñucapajman shamujcunataca, na tigrachishpa canllaman 
cachashachu. 
38Jahua pachamandaca, na ñuca munashcata rurangapaj shamurcanichu. 
Ashtahuangarin ñucata cachamuj Taita munashcaguta pactachingapajmi 
shamurcani. 
39Ñucata cachamuj Taitapaj munaica, caimi capan: Ñucapaj Taita ñucaman 
caramujuj gentecunataca, shujtallapash na chingachishpa, tucurimui 
punllapica tucuillata causachijuchunmi munan. 
40Ñucata cachamuj Taitami, quiquingunataca cashna causanajuchun munajun: 
Paipaj Churi ñucata ricushpa maijambash crishpaca, causaita causagrichunmi 
munan. Ñucata crijcunataca, tucuicunatami tucurimui punllapica 
causachisha— nijurcami. 
41“Ñucami, jahua pachamanda shamushca tandagu cani” nishpami, Jesusca 
villajurca. Shinamandami, Judea llactapi causajcunaca fiñashpa, cashna 
nalicachinajurca: 

42—Cai runaca, Josepaj churi Jesusllamari. Paipaj taitata, mamatapash 
ñucanchica rijsinchimari. ¿Imashpata paica: ‘Jahua pachamandami 
shamurcani’ nirijunyari?— ninajurcami. 
43Chashna ninajujpimi Jesusca, cashna nishpa tigrachirca: —Canguna 
purapica, na chashna fiñashpa nalicachinachu canguichi. 
44Ñucata cachamuj Taita ñucapajman pushamujpillami, pipash shamun. 
Paitaca, ñucami tucurimui punllapi causachisha. 
45‘Taita Diosmi, tucuicunata yachachinga’ nishpami, pai ima nishcata 
villajcunaman ña escribichishca. Shinallata ñuca Taita yachachijujta uyashpa 
yachajujcunallami ñucapajman shamun. 
46Ñucapaj Taitataca, pipash na ricushcachu. Ñucallami, Taita Diospajmanda 
shamushca cashpa, ñucapaj Taitataca ricujurcani. 
47Napacha llullashpami, quiquingunataca cashna nini: Ñucata crijllami, 
causaita causagrinata charin. 
48Ñucami, causaita causagrinata caraj tandagu cani. 
49Quiquingunapaj ñaupa taitacunaca, jichushca pambacunapimi maná shuti 
micunaguta micushpa purinajurca. Chaita micushpapash, tucuillami 
huañunajurca. 
50Caimi, jahua pachamanda shamushca tandaguca capan. Chai tandaguta 
maijambash micushpaca, na huañungachu. 
51Ñucami, jahua pachamanda shamushca causajuj tandagu cani. Chai tandata 
maijambash micushpaca, causaitami causagringa. Ñuca carana tandaguca, 
ñuca aichagumi capan. Ñucallatami, cai pachapi causajcuna causaita 
causagrichun carangapaj huañusha— nijurcami. 
52Shina nijpimi judiocunaca, paicunapura fiñanajushpa cashna ninajurca: —
¿Imashnata caica, paipaj aichataca ñucanchi micunajuchun caraita 
ushangayari?— ninajurcami. 

53Shina nijpimi Jesusca, cashna nijurca: —Napacha llullashpami, 
quiquingunataca cashna nijuni: Runa Aichayu tucushca ñucapaj aichaguta na 
micushpa, ñucapaj yahuargutapash na ufiashpaca, causaita causagrinataca na 
charinguichica. 
54Ñucapaj aichaguta micuj, ñucapaj yahuartapash ufiajllami, causaita 
causagrinataca charin. Paitaca, tucurimui punllapimi causachisha. 
55Ñucapaj aichaguca, micunapachami capan. Ñucapaj yahuarpash, 
ufianapachami capan. 
56Ñucapaj aichaguta micuj, ñucapaj yahuarta ufiajllami, ñucahuan shujlla 
tucushpa causajun. Shinallata ñucapash, paipaj shungupimi causajuni. 
57Ñucata cachamuj Taitaca, causaitami causajun. Ñucapash, ñucapaj 
Taitamandami causajuni. Shinallatami ñucata micujpash, ñucamandalla 
causajunga. 
58Cai tandaguca, jahua pachamanda shamushca tandami capan. Maijambash 
cai tandata micushpallami, causaita causagringa. Cai tandaguca, na 
quiquingunapaj ñaupa taitacuna micushca tandashnachu capan. Paicunaca, 
maná shuti micunaguta micushpa purinajushpapash, huañurcallami— 
nijurcami. 
59Cai shimicunataca, Capernaum shuti pueblopi tandanajuna huasi ucupimi, 
Jesusca yachachijurca. 

Causaita causagrinata caraj shimicunami 

60Jesuspaj ashtaca yachajujcunaca chaita uyashpami, cashna ninajurca: —Pai 
yachachijuj shimicunataca, napacha cati ushanallachu. ¿Pita cashna nijujtaca, 
uyaita ushangayari?— ninajurcami. 
61Chashna fiñashpa nalicachinajujta yachashpami, Jesusca paipaj 
yachajujcunata cashna nijurca: —¿Ñuca yachachijuj shimicunachu, 
quiquingunata fiñachin? 

62Runa Aichayu tucushca ñuca punda causajushcaman vichai rijujta 
ricushpacarin, ¿imatashi ninguichi? 
63Diospaj Espiritullami, causaita causagrinataca caramujun. Chaitaca, na 
gentecunapaj ushaihuanlla japinllu. Ñuca quiquingunaman villajuj 
shimicunaca, causaita caraj Espiritumi capan. 
64Cashna nijujpipash huaquingunaca, quiquinguna purapi napacha crishcami 
canguichi— nijurcami. Huaquinguna paita na crinatapash, huañuchijcunaman 
maijan paita japichinatapash, Jesusca callarimandallatami yacharca. 
65Shinamandami, paicunataca cashna nijurca: —Quiquingunamanmi, cashna 
nishpa ña villachijurcani: ‘Ñucapaj Taita ñucapajman pushamujpillami, pipash 
shamui ushan’ nishpami villachijurcani— nijurcami. 
66Shina nijujpimi, Jesusta catijcunaca, ashtacacuna paita saquishpa, na 
ashtahuan catirca. 
67Shinamandami Jesusca, paipaj chunga ishcai yachajujcunatapash: —
¿Quiquingunapash ñucata saquishpa ringapaj munanguichi?— nirca. 
68Shina nijpimi Simón nishca Pedroca, cashna nishpa tigrachirca: —Apunchi 
Jesús, ¿pipajmanda rishunyari? Quiquinllami, causaita causagrinata caraj 
shimigucunataca charingui. 
69Ñucanchica quiquinda crij cashpami, causajujlla Taita Diospaj Churi, 
Quishpichij Cristo cajtapacha yachapanchi— nijurcami. 
70Shina nijujpimi Jesusca, cashna nishpa tigrachirca: —Quiquingunataca, 
chunga ishcaitami agllarcani. Shina cashpapash quiquinguna puramanda 
shujca, diablomi can— nircami. 
71Chashna nishpaca, Simonbaj churi Judas Iscariotetami shina nijurca. Paimi, 
chunga ishcai yachajuj puracuna cashpapash, Jesustaca huañuchijcunaman 
japichishapacha yajurca. 

Juan 7 

Jesustaca, paipaj huauquicunapash na crishcachu 

1Chashna nishca jipaca, Galilea llactapimi Jesusca purijurca. Judiocuna paita 
huañuchishumbacha nishcata yachashpami, Judea llactapica na quedangapaj 
munarca. 
2Judiocunaca, carpacunapi causanajushcata yarishpami, fiestata ruran carca. 
Chai fiestata rurana punllacunami, ña chayamujurca. 
3Shinamandami Jesustaca, paipaj huauquicunaca cashna ninajurca: —Can 
imagutapash rurajujta, canda catijcuna ricunajuchun, caimanda llujshishpa, 
Judea llactaman rilla. 
4Maijambash alicachishpa ricuchun munashpaca, na pacallapi imatapash 
ruranllu. Can chashna rurajunata yachashpaca, tucuicuna ricunajujtami rurana 
cangui— ninajurcami. 
5Jesustaca, paipaj huauquicunapash na crishpami, chashnaca ninajurca. 
6Shina nijpimi Jesusca, cashna nijurca: —Ñuca chaiman rina punllami, nara 
chayamun. Cangunapaj rinaca, ima punllapash alimi. 
7Cai pachapajtalla rurashpa causajcunaca, cangunataca na millanayachinllu. 
Imatapash nalitallami rurashpa causanguichi nijujpimi, ñucataca ninanda na 
ricunayachihuan. 
8Cangunaca, chai fiestaman vichai richilla. Ñuca rina punlla nara 
chayamujpimi, na vichai rijuni— nijurcami. 
9Shina nishpami, Galilea llactapillata Jesusca quedarca. 

Chugllacunata rurana fiestaman Jesús rijushcatami villachijun 

10Paipaj huauquicuna fiestaman ña rishca jipami, Jesusca chaimanllata vichai 
rijurca. Na paicunahuan rijushpami, jipaman pacalla rijurca. 
11Judiocuna chai fiestapi Jesusta mascanajushpami: —¿Maipishi chai 
runaca?— ninajurca. 
12Chaiman rishca ashtaca gentecunami, Jesustaca ninanda nalicachishpa 
parlanajurca. Huaquingunaca: “Chai runaca alipachami” ninajurcami. 

Ashtahuangarin shujcunaca: “Napacha alichu. Gentecunata umachishpallami 
purijun” ninajurcami. 
13Ashtahuangarin judiocunata manllashpami, Jesusmandaca pacalla 
parlanajurca. 
14Chai fiesta punllacuna ña chaupiyajujpimi Jesusca, Diospaj huasiman 
yaicurca. Chaipimi gentecunaman yachachijurca. 
15Shina yachachijujta uyashpami, judiocunaca ninanda manllarishpa cashna 
ninajurca: —¿Maipita chai tucuita yachajushcanga? Paica, na yachajushcachu 
carca— ninajurcami. 
16Shina nijpimi Jesusca, cashna nishpa tigrachirca: —Na ñucapaj munaica, 
cashna yachachijunichu. Ashtahuangarin ñucata cachamuj Taita 
yachachishcatami yachachijuni. 
17Na ñucapaj munai cashna yachachijushpami, Taita Dios yachachijujpilla 
villachijuni. Chaitaca, Taita Dios munashcata pactachingapaj munajllami 
yachai ushanga. 
18Pipash paipaj munailla villachijushpaca, gentecuna ninanda alicachishpa 
ricunajuchunllami villachijun. Ashtahuangarin pipash paita mandashpa 
cachamujta alicachinajuchun villachijushpaca, napacha llullashpami 
villachijun. Shina cashpami, paipi ima nalipash na tian. 
19Mandashca shimicunataca, Moisesmi quiquingunaman curca. Chaita 
charishpapash, quiquingunaca maijambash na pactachishpami 
causanajunguichi. ¿Imamandata ñucataca huañuchingapaj munanguichi?— 
nijurcami. 
20Shina nijpimi, chai ashtaca gentecunaca cashna nishpa tigrachirca: —Canga, 
aya jundashca runamari cangui. Candaca, ¿pita huañuchingapaj munanyari?— 
ninajurcami. 
21Shina nijpimi Jesusca, cashna nishpa tigrachirca: —Shuj aligutami rurarcani. 
Chaimandallami quiquingunaca, tucuicuna manllaringuichi. 

22Quiquingunapash, samana punllapimi jari huahuacunataca, circuncisión 
nishcata ruranajunguichi. Shina ruranajuchunga, Moisesmi mandarca. (Na 
pailla callarircachu. Ashtahuangarin quiquingunapaj ñaupa taitacunami, 
chashna ruranataca callarishca). 
23Moisés mandashcata ama faquinshna yangapi churashca cachun nishpami, 
samana punlla cajpipash runagutaca, circuncisionda rurashpa 
causanajunguichi. Samana punllapimi, shuj huañujuj runaguta aligutapacha 
alichircani. ¿Chaita ruraimandallachu ninanda fiñahuanguichi? 
24Chashnami canga nishpalla, na pitapash juchachinachu canguichi. Imata 
rurashcatapash aliguta ricushpami, juchachi ushana canguichi— nijurcami. 

¿Caichu Quishpichij Cristo canga? ninajushcami 

25Shinamandami Jerusalenmanda huaquin runacunaca, cashna ninajurca: —
¿Nachu cai runata huañuchingapaj mascanajun? 
26Ricuichi, tucuicunapaj ñaupajpi villachijujpipash, paitaca na imatapash 
nishpami uyanajun. ¿Nachu mandajcunapash paitaca, Quishpichij 
Cristopachami nishpa rijsinajurca imashi? 
27Cai runataca, maimanda shamushcatapash, ñucanchica alipachami 
yachanchi. Ashtahuangarin Quishpichij Cristo shamujpica, maimanda 
shamushcatapash pipash na yachangachu— ninajurcami. 
28Diospaj huasipi yachachijushpami Jesusca, shinllita caparishpa cashna 
nijurca: —Ari, ñucataca rijsinguichimi, ñuca maimanda cashcatapash 
yachanguichimi. Ashtahuangarin ñucapaj munaica, na shamurcanichu. Tucuita 
pactachijjuj ñucapaj Taita cachamujpimi shamurcani. Quiquingunaca, paitaca 
napacha rijsishpami causanajunguichi. 
29Ashtahuangarin paipajmanda ñuca shamushca cashpami, paitaca rijsini. 
Paimi ñucataca cachamuhuarca— nijurcami. 
30Shina nijujpimi Jesustaca, prezu japishumbacha ninajurca. Shina 
ninajushpapash, paita japina punlla nara chayamujpimi, na japi usharca. 

31Chai gente puracunamandaca, ashtacacunami Jesusta crinajurca. Paicunaca 
cashnami ninajurca: —Quishpichij Cristo shamushpaca, ¿cai runagu 
rurajujtapash yali imatapash juyaillaguta rurai ushangachu, imashi?— 
ninajurcami. 

Jesusta prezu japichunmi fariseocunaca, soldadocunata cachashca 

32Jesusmanda gentecuna imata parlanajujtapash fariseocunami uyanajurca. 
Curacunata mandajcunandi, fariseocunandi parlarishpami, Jesusta prezu 
japichun soldadocunata cacharca. 
33Chaimandami Jesusca, cashna nijurca: —Quiquingunahuanga, asha 
punllacunata purijusharami. Chai jipami, ñucata Cachamujpajman tigrashalla. 
34Quiquingunaca, ñucata mascashpapash, na tarishpami causanguichi. 
Shinallata ñuca maipi causajuj llactamambash, napacha chayamuita 
ushanachu canguichi— nijurcami. 
35Shina nijujpimi judiocunaca, paicunapura cashna nishpa tapurinajurca: —
Ñucanchi paita ama tarichunga, ¿paica maimanshi ringa? Grecia shuti llactapi 
israelcuna chapurishpa causajcunapajman rishpa, ¿griegocunata 
yachachingapajchu shina nijun, imashi? 
36Paica cashnamari nijun: ‘Quiquingunaca, ñucata mascashpapash, na 
tarishpallatami causanajunguichi. Shinallata ñuca maipi causajuj 
llactamambash, napacha chayamui ushanachu canguichi’ nishpaca, 
¿imashpashi shina nijun?— ninajurcami. 

Causaita caraj yacucunata ufiaj shamuichi nishcatami villachijun 

37Chai jatun fiesta tucurijui punllami, Jesusca shayarishpa shinllita caparishpa, 
cashna nijurca: —Maijambash yacunayachishpaca, ñucapajman shamushpa 
ufiaichilla. 
38‘Ñucata maijan crijpaj shungu ucumandaca, causaita causagrinata caraj 
yacucunami llujshinajunga’ nishpami, Dios escribichishca Shimipica 
villachijun— nircami. 

39Chaitaca, paita crijcunalla Diospaj Espirituta chasquina cajpimi, Jesusca 
chashna nijurca. Taita Dios Jesustaca nara paipaj punchapamba llactaman 
pushashcachu carca. Chaimandami, Diospaj Espirituca nara shamushca carca. 

Jesusmanda parlashpami, maitapash nirinajushca 

40Jesús villachijujta ashtaca gentecuna uyashpami, huaquingunaca cashna 
ninajurca: —Paica, Dios ima nishcata villachij runapachami— ninajurcami. 
41Shujcunaca: —Paica Quishpichij Cristomari— ninajurcami. Ashtahuangarin 
huaquingunaca, cashnami ninajurca: —¿Galilea llactamandachu Quishpichij 
Cristoca shamuna cashca? 
42¿Nachu Dios escribichishca Shimipica: ‘Quishpichij Cristoca, ñaupa taita 
Davidpaj miraimanda David causajushca Belén pueblomandami shamunga’ 
nijun?— ninajurcami. 
43Shina ninajushpami Jesusmanda rimanajushpa, paicunapura fiñanajurca. 
44Paicuna puramanda huaquingunaca, Jesusta prezu japingapajmi 
munanajurca. Shina munashpapash paitaca, pipash na japita usharcachu. 

Cai runashnaca, pipash na rimashcachu nishcami 

45Soldadocunami curacunata mandajcunapajman, fariseocunapajman 
tigranajurca. Shina tigrajpimi: —¿Imashpata chai runataca, na 
apamunguichi?— nishpa tapunajurca. 
46Shina tapujpimi soldadocunaca, cashna nishpa tigrachinajurca: —¡Ima 
horallapash cai runashna juyailla shimigutaca, pipash na parlashcachu!— 
ninajurcami. 
47Fariseocunaca, cashna nishpami tigrachinajurca: —¿Quiquingunapashchu 
umachi tucurcanguichi? 
48Ñucanchi mandaj puracunapash, fariseo puracunapash paitaca, pipash na 
crishcami canchi. 
49Ashtahuangarin Moisés mandashca shimicunata na yachaj cai gentecunataca, 
ima llaquipash japishpami ali canman— ninajurcami. 

50Shina ninajujpimi shuj tuta, Jesushuan parlangapaj shamushca Nicodemo 
runaguca, paica fariseo purallatami carca. Paimi, chai runacunataca cashna 
nijurca: 
51—Ñucanchita mandashca shimita cazuj cashpaca, shuj runa imata 
rurajushcatapash tapuchishpa, ali uyashparami imata ruranatapash ricuna 
capanchi— nijurcami. 
52Shina nijujpimi, cashna nishpa tigrachinajurca: —¿Quiquimbash, Galilea 
llactamanda runa purachu cangui? ¿Galilea llactamandaca, Dios ima nishcata 
villachij runaca, ima horallapash shamushcachu? Chaitaca, Dios escribichishca 
Shimita ali ricushpa yachajungui— ninajurcami. 
53Shina nishpaca, paicunapaj huasimanmi tucuilla rinajurca. 

Juan 8 

Cazarashca jahua shujhuan causajuj huarmimandami villachijun 

1Jesusca, Olivos shuti lomamanmi rijurca. 
2Chai cayandi tutamandami, Diospaj huasiman tigramujurca. Tucuilla 
gentecuna paipajman shamujpimi Jesusca, tiarishpa yachachijurca. 
3Shina yachachijujpimi, mandashca shimita yachachijcunapash, 
fariseocunapash, cazarashca jahua shujhuan japi tucushca shuj huarmita 
apamurca. Chai huarmitaca, tucuicunapaj chaupipi shayachishpami, 
4Jesustaca cashna ninajurca: —Yachachij, cai huarmica cazarashca jahuami 
shujhuan japi tucushca. 
5Moisés mandashca shimicunapica cashna huarmicunataca, rumicunahuan 
huañuchinajuchun nishpami, ñucanchitaca mandajun. Quiquinga, ¿ima 
ninguita?— ninajurcami. 
6Paicuna chashna tapushpaca, Jesús imata tigrachijpipash juchachingapajmi, 
shina tapunajurca. Ashtahuangarin Jesusca cumurishpami, alpapi maqui 
dedohuan escribijurca. 

7Paicuna ashtahuan ashtahuan tapunajujpillatami Jesusca, paicunata vichai 
ricushpa cashna nijurca: —Quiquinguna purapi maijambash jucha illaj 
tiashpaca, paira cai huarmitaca rumihuan pegai callarichun— nijurcami. 
8Shina nishpaca, cutin cumurishpa, alpapi escribishpa catijurcallami. 
9Jesús chashna nijujta uyashpami, paicunallata nali cajta yarinajushpa, 
rucumanda callarishpa, chairalla viñaicunacaman cati cati tucuilla 
llujshinajurca. Shina llujshijpimi Jesusca, chaupipi shayajuj huarmillahuan 
chaipi quedarca. 
10Jesús cutin vichai ricujushpaca, chai huarmilla chaipi shayajujta ricushpami, 
chai huarmitaca cashna nijurca: —Quiquinda nalicachijcunaca, ¿maitata 
rinajurca? ¿Maijambash ninanda llaquichircachu?— nijurcami. 
11Shina nijpimi, chai huarmica: —Pipash na imata nihuarcachu, Taitalla— 
nirca. Shina nijpimi Jesusca, cashna nijurca: —Ñucapash, quiquindaca na 
llaquichigrinichu. Cunanga rilla, ama ashtahuan juchata rurashpa 
causanguichu— nijurcami. 

Jesusca, cai pachapi causajcunapaj michami cani nishcami 

12Jesusca, cutinmi cashna nishpa villachijurca: —Ñucami, cai pachapi 
causajcunapaca, punchayachij micha cani. Ñucata catijcunaca, pipash na yana 
yana tutapishna causajungachu. Ashtahuangarin causaita causagrinata caraj 
michatami charinga— nircami. 
13Shina nijpimi fariseocunaca, cashna ninajurca: —Quiquinga, alipi ricurisha 
yashpallami, chashnaca villachijungui. Quiquinmandallata villachijushca 
shimicunaca, llullami can— ninajurcami. 
14Shina nijpimi Jesusca, cashna nishpa tigrachirca: —Ñucamandallata cashna 
villachijushpapash, ñuca villachijushca shimicunaca, napacha llullachu capan. 
Ñucami, maimanda shamushcatapash, maiman tigranatapash yachani. 
Ashtahuangarin quiquingunaca, ñuca maimanda shamushcatapash, maiman 
rijunatapash, na yachashpami chashna nihuanguichi. 

15Quiquingunaca, runacuna llaquichijunshnatallami llaquichinata 
yachanguichi. Ñucami, pitapash na llaquichijuni. 
16Ñuca llaquichijushpaca, aliguta ricushpami llaquichisha. Ashtahuangarin na 
ñucalla llaquichinichu, ñucata cachamuj Taitahuanmi ishcandi 
llaquichinajunchi. 
17Quiquingunata mandashca shimicunapica, cashnami escribishca tiajun: 
‘Ishcai runacuna imata cajtapash, chashnatapachami nishpa villachijpica 
crinallami’ nijunmi. 
18Shina cajpimi ñucapash, ñucamandallata villachijuni. Shinallata ñucata 
cachamuj Taitapash, ñucamandami villachijun— nijurcami. 
19Shina nijpimi: —Quiquimbaj Taitaca, ¿maipitayari?— nishpa tapunajurca. 
Shina tapujpimi Jesusca, cashna nishpa tigrachirca: —Quiquingunaca 
ñucatapash, ñucapaj Taitatapash na rijsishpami, chashna tapunajunguichi. 
Ñucata rijsishpaca, ñucapaj Taitatapash rijsinguichimanmi— nircami. 
20Jesusca, cai shimicunatami, Diosman imagutapash carashpa churana cajón 
ladoman, Diospaj huasi ucupi yachachijurca. Paita japina punlla nara 
chayashca cajpimi, paita prezu japitaca, pipash na usharca. 

Ñuca rijuj llactaman quiquingunaca, na shamui ushanguichica nishcami 

21Jesusca, cutinmi paicunata cashna nijurca: —Ñucaca ñami rigrini. 
Quiquingunaca, ñucata ninanda mascashpapash, ashtahuangarin 
quiquingunapaj juchapillatami huañunguichi. Shina cashpami quiquingunaca, 
ñuca rijuj llactaman shamuitaca na ushanguichi— nijurcami. 
22Shina nijujpimi judiocunaca, paicunapura cashna ninajurca: —¿Paillatachu 
huañuchiringa, imashi? ¿Shinamandachu: ‘Ñuca rijuj llactaman shamuitaca, na 
ushanachu canguichi’ nijun, imashi?— ninajurcami. 
23Shina nijpimi Jesusca, cashna nijurca: —Quiquingunaca, cai alpa 
pachamandami canguichi. Ñucaca, jahua pachamandami cani. Quiquingunaca, 

cai pachamandami canguichi. Ashtahuangarin ñucaca, na cai pachamanda 
canichu. 
24Chaimandami quiquingunataca: ‘Quiquingunapaj juchapillatami 
huañunguichi’ nircani. Ñucata quiquinguna na crishpaca, juchahuanllatami 
huañunguichi— nircami. 
25Shina nijpimi: —Quiquinga, ¿pita canguiyari?— nishpa tapunajurca. Shina 
tapujpimi Jesusca, cashna nijurca: —Villachita callarishpallatami, 
quiquingunaman villachijushcani. 
26Ñucaca, ashtaca rimajunata, quiquingunata llaquichinatapash charinirami. 
Ñucata cachamuj Taitaca, napacha llullashpami imatapash pactachijun. Pai 
rimajjutapash, ñucami uyajurcani. Chaitami, cai pachapi causajcunaman 
villachijuni— nijurcami. 
27Taita Diosmanda Jesús chashna villachijujpipash, pipash na yuyaita 
japircachu. 
28Chashnamandami Jesusca, cashna nijurca: —Quiquingunaca, Runa Aichayu 
tucushca ñucata jahuapi huarcushpami, ñuca maijan cajtapash rijsinguichi. 
Ñucapaj munaica, na imatapash rurajunichu. Ashtahuangarin ñucapaj Taita 
yachachishca shimicunatallami villachijuni. 
29Ñucata cachamushca Taitami, ñucahuanga causajun. Pai cushijunata 
punllandi rurajujpimi, ñuca Taitaca na ñucatalla saquihuashca— nijurcami. 
30Jesús chashna villachijujpica, ashtacacunami paitaca crinajurca. 

Na llullashpa villachijushcami, quiquingunata cacharichinga 

31Jesusca, Judea llactapi paita crijcunatami, cashna nijurca: —Ñuca 
yachachijushca shimicunata, quiquinguna cazushpa catishpaca, ñucapaj 
yachajujcunapachami canguichi. 
32Shina cashpami, na llullashpa villachijuj shimitapash rijsinajunguichi. Chai 
na llullashpa villachijushca shimimi, quiquingunataca cacharichinga— 
nijurcami. 

33Shina nijpimi Jesustaca, cashna nishpa tigrachirca: —Ñucanchica, ñaupa 
taita Abrahambaj miraicunamari canchi. Shina cashpami, na pipajpash gañan 
canchi. ¿Imashpata quiquinga, ñucanchitaca: ‘Cachari tucunguichimi’ 
ningui?— ninajurcami. 
34Shina nijujpimi Jesusca, cashna nishpa tigrachirca: —Napacha llullashpami, 
quiquingunataca cashna nijuni: Juchata rurashpa causajcunaca, tucuillami 
juchapaj gañan causanajun. 
35Gañanga, amopaj huasipica na causajunllachu. Ashtahuangarin amopaj 
churillami, huasipi causajunlla. 
36Shinami Diospaj Churi cashpa, quiquinguna gañan causanajujuimanda ñuca 
cacharichijpi, cachari tucushcapacha canguichi. 
37Quiquingunataca, Abrahambaj miraicuna cajtaca yachanimi. Quiquingunaca, 
ñuca villachijuj shimicunata shungupi na chasquishpami, ñucataca 
huañuchishumbacha nishpa purinajunguichi. 
38Ñucapaj Taitapaj ladopi cashpa, ñuca ricujushcatami villachijuni. 
Ashtahuangarin quiquingunaca, quiquingunapaj taitamanda rimashcata 
uyashcatallami rurashpa causanajunguichi— nijurcami. 

Quiquingunapaj taitaca, diablomi nishcatami villachijun 

39Shina nijpimi: —Abrahammi ñucanchipaj taita capan— nishpa 
tigrachinajurca. Jesusca, paicunataca cashnami nijurca: —Quiquingunaca, 
Abrahambaj miraicuna cashpaca, pai rurashcatami ruranguichiman. 
40Taita Dios na llullashpa ñucaman yachachijushcatami, quiquingunaman 
aliguta villachijuni. Shina villachijujpipash, ñucataca huañuchishumbacha 
nishpami purinajunguichi. Abrahamga, na chashnachu carca. 
41Quiquingunaca, quiquingunapaj taita imata rurajushcatallami rurashpa 
causanajunguichi— nijurcami. Shina nijpimi, cashna ninajurca: —Ñucanchica, 
na huainapaj huahuacunachu canchi. Ashtahuangarin Taita Diostallami, 
shujlla Taitata charinchi— ninajurcami. 

42Shina nijpimi Jesusca, paicunata cashna nijurca: —Taita Dios quiquingunapaj 
Taita cajpica, ñucataca ninandami juyanguichiman. Ñucallami, ñucapaj 
Taitapajmandaca cai pachaman shamurcani. Na ñucapaj munaica 
shamurcanichu. Ashtahuangarin Taita Diosmi cachamuhuarca. 
43Ñuca villachijuj shimicunataca, ¿imashpata na yuyaipi japinguichi? Ñuca 
villachijujta uyangapaj na munashpami, yuyaipi na japinguichi. 
44Quiquingunaca, quiquingunapaj taita diablopajmi canguichi. Shinamandami, 
pai munashcata rurangapaj munanguichi. Paica, callarimandapacha 
huañuchijmi. Llullashpalla causajmi can. Paipica, llullanallami tian. Llullashpa 
rimajushpaca, paimandallami llullashpa rimajun. Llullapacha cashpami, 
llullapaj taita can. 
45Na llullashpa villachijujpipash, quiquingunaca ñucataca na crishpami 
causanajunguichi. 
46¿Quiquinguna puramanda maijanda ñucataca: ‘Juchata rurashcanguimi’ 
nishpa rimaita ushanguichi? Shina na llullashpa villachijujpipash, ¿ima 
nishpata na crihuanguichi? 
47Taita Diospaj huahuacunaca, Diospaj Shimicunata uyanajunmi. 
Ashtahuangarin quiquingunaca, na Taita Diospaj huahuacuna cashpami, paipaj 
shimita uyangapaca na munanguichi— nijurcami. 

Abrahamga nara tiajpillatami, Cristoca ña tiashca 

48Shina nijpimi judiocunaca, cashna nishpa tigrachinajurca: —‘Canga aya 
jundashca, Samaria llactamanda shamuj runamari cangui’ nishpaca, alipacha 
yachashpami ninajunchi— ninajurcami. 
49Shina nijpimi Jesusca, cashna nishpa tigrachirca: —Aya jundashca runaca, 
na canichu. Ashtahuangarin ñucapaj Taitatami, ninanda alicachijuni. 
Quiquingunami, ñucata nalicachishpa chashna nihuanguichi. 

50Shina cajpipash ñuca alicachi tucungapaca, na munanichu. Ñucapaj Taitami 
ñuca alicachi tucuchunga munan. Paimi, ñucata nalicachijcunataca 
llaquichinga. 
51Napacha llullashpami, quiquingunataca cashna nijuni: Ñuca villachijushca 
shimicunata maijambash cazushpaca, ima horallapash na huañungachu— 
nijurcami. 
52Shina nijpimi judiocunaca, cashna ninajurca: —Can aya jundashca cajtaca, 
cunanmi ali yachanchi. Abrahamga huañushcami, Dios ima nishcata 
villajcunapash huañushcami. Canga: ‘Ñuca villachijushca shimita cazushpaca, 
ima horallapash na huañungachu’ ninguimi. 
53¿Canga, ñucanchipaj ñaupa taita Abrahamdapash ashtahuan yalichu cangui? 
Paica huañushcami. ¡Dios ima nishcata villajcunapash huañushcami! Canga, 
¿maijan cani yanguita?— ninajurcami. 
54Shina nijpimi Jesusca, cashna nishpa tigrachirca: —Ñuca munailla 
alipachami cani nijushpaca, chashna alicachirishca shimicunaca, yangami 
canman. Ashtahuangarin ñucapaj Taitami, ñucataca ninanda alicachijun. 
Paitami, quiquingunaca: ‘Ñucanchipaj Taita Diosmi’ ninajunguichi. 
55Shina nishpapash paitaca, na rijsishpami quiquingunaca causanajunguichi: 
Ñucallami paitaca rijsini. ‘Ñucapaj Taitata na rijsinichu’ nishpaca, 
quiquingunashnalla llullami caiman. Ashtahuangarin paitaca rijsinipachami. 
Chaimandami, pai imatalla mandashcatapash pactachijuni. 
56Quiquingunapaj ñaupa taita Abrahamga, cai pachaman ñuca shamujpi, 
ricunata yachashpami cushijurca. Ña shamujta ricushpaca, ninandami 
cushijurca— nijurcami. 
57Shina nijpimi judiocunaca, cashna ninajurca: —Picha chunga huatatapash, 
canga nara charinguichu. Shina cashpapash: ¿‘Abrahamdaca ricurcanimi’ 
ninguichu?— ninajurcami. 

58Shina nijpimi Jesusca, paicunata cashna nijurca: —Napacha llullashpami, 
quiquingunataca cashna nijuni: Abraham nara tiajpillatami, ñucaca ña 
tiarcani— nircami. 
59Shina nijpimi chai runacunaca, Jesusta huañuchishun nishpa pegangapaj, 
rumicunata japi callarirca. Ashtahuangarin Jesusca pacajushpami, paicunapaj 
chaupitallata yalishpa, Diospaj huasimandaca llujshishpa rirca. 

Juan 9 

Ñausa huacharishca runagutami, Jesusca alichishca 

1Jesús chaimanda rijushpami, ñausa huacharishca shuj runaguta ricurca. 
2Jesuspaj yachajujcunapash, chai runaguta ricushpami, cashna nishpa 
tapunajurca: —Yachachij, ¿cai runaguca paillata juchayu cashpachu cashna 
ñausa huacharishca, imashi? Na cashpaca, ¿paipaj taita mamachu juchayu 
carca, imashi?— ninajurcami. 
3Shina nijpimi Jesusca, cashna nishpa tigrachirca: —Pai juchata rurajuimanda, 
paipaj taita mama juchata rurajuimandaca, na cashna ñausachu capan. 
Ashtahuangarin Taita Diosca, pai imata rurai ushajtaca, cai runagupi 
ricuchingapajmi munan. 
4Punlla cajpillatami, ñucata cachamuj Taita imata rurachun mandashcataca 
pactachinapacha cani. Tutayajpica, pipash na imatapash rurai ushanllu. 
5Cai pachapi causajushpami, cai pachapi causajcunata punchayachij micha 
cani— nijurcami. 
6Cashna nishpallami Jesusca, t'ucahuan alpata turuyachirca. Chai turutami, 
ñausa runapaj ñavipi javirca. 
7Shina rurashpaca: —Siloé nishca uchilla tanquepi maillagri— nishpami 
cacharca. (Siloé nishpaca, Cachamushca nijunmi). Shina nijpi ñavita 
maillangapaj chai runagu rishpaca, ñapash ricushpami tigramurca. 

8Pai ñausa causajujtaca, paipaj ladolla causajcunapash, shuj runacunapash 
ricujmi carca. Paicunaca: —¿Nachu cai runagu, culquita mañashpa tiajun 
carca?— nishpami parlanajurca. 
9Huaquingunaca: —Paillatamari— ninajurcami. Shujcunaca: —
Paishnallamari— ninajurcami. Chashna ninajujpimi, chai runaca: —Ari, 
ñucamari cani— nirca. 
10Shina nijpimi: —¿Imashnata quiquimbaj ñavica pascarirca?— nishpa 
tapunajurca. 
11Shina tapujpimi, chai runaca cashna nishpa tigrachirca: —Jesús shuti 
runagumi, turuta rurashpa, ñuca ñavipi javirca. Shina javishpaca: ‘Siloé nishca 
tanquepi maillagri’ nishpami cachahuarca. Chaiman rishpa ñavita 
maillashpaca, ñapash ricurcanillami— nijurcami. 
12Shina nijujpimi: —¿Chai runaca maipita?— nishpa tapunajurca. Shina 
tapujpica: —Maipichá, na yachanichu— nircami. 

Ñavi ali tucushca runatami, fariseocunaca tapuchinajushca 

13Chai ñausa causajushca runagutaca, fariseocunapaj ñaupajmanmi pushashpa 
rinajurca. 
14Samana punllapimi Jesusca, turuta rurashpa, chai ñausa runata alichirca. 
15Fariseocunapash, cutinmi chai runataca: —¿Imashnata ricui 
callarircangui?— nishpa tapurca. Shina tapujpimi chai runaca, cashna nirca: 
—Turutami, ñucapaj ñavipi javirca. Ñavita maillashpaca, ñapash 
ricurcanillami— nircami. 
16Shina nijpimi huaquin fariseocunaca, cashna ninajurca: —Chai runaca, 
napacha Taita Diosmanda shamushcachu canga. Paica samana punllapica, 
imatapash na ruranachu nishcatami na cazushpa, chashna alichishca— 
ninajurcami. Ashtahuangarin huaquingunaca: —Juchayu runa cashpaca, na 
cashna imatapash juyaillacunata rurajunmanllu— ninajurcami. Chashna 
nishpami, paicunapura maitapash nirishpa fiñanajurca. 

17Chai ñausa causajushca runataca, fariseocunaca cutinmi cashna nishpa 
tapurca: —Quiquinga, quiquinda alichij runataca, ¿ima ninguita?— nijpimi: —
Paica profetami capan— nirca. 
18Ashtahuangarin judiocunaca, chai ñausa causajushca runa ña ricujujtaca na 
crinajurcachu. Shina cashpami, chai ali tucushca runapaj taitata, mamatapash 
cayachinajuchun cacharca. 
19Paicuna shamujpimi, cashna nishpa tapunajurca: —¿Caichu quiquingunapaj 
churi capan? ¿Caitachu quiquingunaca, ñausatami tarircanchi ninguichi? 
¿Imashpata cunanga ña ricujun?— ninajurcami. 
20Shina nijpimi, paipaj taitandi, mamandi cashna nishpa tigrachirca: —Paica, 
ñucanchipaj churigumi capan. Paica ñausagumi huachariparca. 
21Imashpa ricujujtapash, paipaj ñavita maijan alichishcatapash na 
yachapanchica. Ña rucullagumi capan, paitallata tapupaichilla. Paillata imata 
cashpapash villachipangallami— ninajurcami. 
22Judiocunata manllashpami, paipaj taitapash, mamapash chaitaca ninajurca. 
Judiocunami: “Jesusca Mesiasmi capan” nishpa maijambash villachijujpica, 
tandanajuna huasimanda llujchishun nishpami yarinajushca carca. 
23Chaita yachashpami, paipaj taita mamaca: “Ña rucullagumi capan. Paitallata 
tapupaichilla” ninajurca. 
24Shina nijpimi, chai ñausa causajushca runata cutin cayachishpa, cashna 
ninajurca: —Taita Diostallami alicachina cangui. Ñucanchica, chai runataca 
juchayu cajtaca yachanchimi— ninajurcami. 
25Shina nijpimi chai runaca, cashna nishpa tigrachirca: —Chai runataca 
juchayuchari, nacha juchayu, na yachanichu. Ñausami causajurcani, cunanga 
ricujunimi. Chaitallami yachani— nircami. 
26Shina nijpimi, paicuna cutin tapushpaca: —¿Imatata rurarcayari? 
Quiquimbaj ñavi ricuchunga, ¿imashnata alichircayari?— ninajurcami. 

27Shina nijpimi chai runaca, cashna nijurca: —Villachinataca ña villachinimi. 
Quiquingunami, napacha uyangapaj munanguichi. ¿Imapajta cutin 
villachijuchun munanguichi? ¿Quiquingunapash, paipaj yachajujcuna 
cangapajchu munanguichi?— nijurcami. 
28Shina nijujpimi chai runataca, ninanda fiñashpa cashna ninajurca: —Canmari 
paipaj yachajuj cangui. Ñucanchica, Moisés yachachishcata catijcunamari 
canchi. 
29Moiseshuan, Taita Dios rimashcataca, alipachami yachanchi. Ashtahuangarin 
chai runataca, maimanda shamushcatapash na yacharinllu— ninajurcami. 
30Shina nijpimi chai runaca, cashna nishpa tigrachirca: —Caitami juyaillaguta 
rurarca. Pai maimanda shamushcata quiquinguna na yachajpipash, ñucapaj 
ñavitaca alichihuarcami. 
31Taita Diosca, juchayu runacuna mañanajujtaca napacha uyanllu. Maijambash 
Taita Diosta manllashpa, pai munashcata rurashpa causajcunatallami uyajun. 
Chaitaca ñami yachanchi. 
32‘Ñausa huacharishcata shuj runa alichishcami’ nijtaca, cai pachata churashca 
punllamandapacha nara uyashcachu canchi. 
33Chai runagu na Taita Diosmanda shamushca cashpaca, imatapash na rurai 
ushanmanllu— nijurcami. 
34Shina nijpimi paicunaca, cashna nishpa tigrachirca: —Quiquinga, 
juchasapamari huacharishcangui. Shina cashpapash, ¿ñucanchitara 
yachachingapajchu munangui?— ninajurcami. Shina ninajushpami, paitaca 
llujchishpa cacharca. 

Diosta na cazushpami ñausashna causanguichi nishcatami villachijun 

35Chai ñausa causajushca runagutaca, tandanajuna huasimanda llujchishpa 
cachashcatami Jesusca yacharca. Shina yachashpami, chai runata 
tuparishpaca: —Quiquinga, ¿Taita Diospaj Churita cringuichu?— nishpa 
tapurca. 

36Shina nijpimi: —Paita cringapaca, ¿maijanda capanyari, Taitalla?— 
nishpami tapurca. 
37Shina nijpimi Jesusca, cashna nirca: —Taita Diospaj Churitaca, ñami 
ricujungui. Paillatami canhuan rimajuni— nircami. 
38Shina nijpimi: —Crinipachami, Apunchi Jesuslla— nishpami, Jesustaca 
ninanda alicachirca. 
39Shina nijpimi Jesusca, cashna nijurca: —Gentecunata juzgangapajmi, cai 
pachaman shamurcani. Ñausacunaca ricushpa causanajuchun, ricunajuj 
gentecunaca ñausa tigrachunmi shamurcani— nijurcami. 
40Shina nijujpimi, Jesushuan chaipi tianajushca huaquin fariseocuna, chaita 
uyashpa: —Shinaca, ¿ñucanchipash ñausachu canchi?— ninajurca. 
41Shina nijpimi Jesusca, cashna nishpa tigrachirca: —Ñausa cashpacarin, jucha 
illajmi canguichiman. Ashtahuangarin cunanga, ñucanchica alimi ricushpa 
causanajunchi ninguichimi. Shinamandami juchaca, quiquingunapillata 
quedanga. 

Juan 10 

Llama corralhuan chimbapurashpami, Jesusca parlashca 

1Na panguta na yaicushpa, maitapash vitsiashpa yaicuj runaca shuhuaj, 
huañuchij runami can. 
2Ashtahuangarin llamacunata michij runaguca, pungutami yaicujun. 
3Michij runagu yaicuchunga, punguta cuidashpa causajmi pascan. 
Llamacunaca, michij runagu rimajujtaca rijsinllami. Shina cajpimi michij 
runaguca, paipaj llamacunata shutipi cayachishpa, corralmanda llujchijun. 
4Michij runaguca, pai michishpa purijuj llamacunata tucuillata llujchishpaca, 
ñaupashpami rijun. Llamacunapash, michij runagu rimajujta rijsishpaca, 
catishpa rinllami. 

5Na rijsishca runa rimajta uyashpaca, napacha catinllu. Ashtahuangarin chai 
na rijsishca runa rimajta uyashpaca, llamacunaca maitapash calpanllami— 
nijurcami. 
6Paicunata yarichingapajmi, Jesusca cashna nijurca. Ashtahuangarin 
imamanda chashna nijujtapash, paicunaca na yacharcachu. 

Jesusca, ñucami ali michij cani nishcami 

7Jesusca, cutinmi paicunataca cashna nijurca: —Napacha llullashpami, 
quiquingunataca cashna nijuni: Ñucami, llamacuna yaicuna pungu cani. 
8Ñucapaj punda shamujcunaca, tucuicunami shuhuacuna, huañuchijcuna 
carca. Ashtahuangarin llamacunaca, paicunataca na uyarcachu. 
9Ñucallami pungu cani. Maijambash ñucamanda yaicushpaca quishpiringami. 
Corralman yaicushpa, llujshishpa purijllami, ali micunaguta taringa. 
10Shuhuaca apangapaj, huañuchingapaj, tucuchingapajllami shamun. Ñucaca, 
causaita causagrinata juyaillagutapacha charichunmi shamurcani. 
11Ñucallami, aliguta michij cani. Aliguta michij cashpami, ñucapaj 
llamacunamandaca huañusha. 
12Ashtahuangarin culquimandalla michishpa purij runaca, napacha aliguta 
michinllu. Na paipaj llamacuna cajpimi, atuj shamujujta ricushpapash, 
llamacunata saquishpa pacajushpa calpan. Atuj shamushpaca, llamacunata 
apashpami, tucuillata caita chaita calpachin. 
13Culquimandalla michishpa purij runaca, llamacunaca imapash cachun 
yashpami pacajushpa calpan. 
14Ñucallami, aliguta michij cani. Shina cashpami, ñucapaj llamagucunataca 
rijsini. Shinallata paicunapash ñucataca rijsihuanmi. 
15Imashnami ñucapaj Taitapash ñucata rijsihuan, chashnallatami ñucapash 
ñucapaj Taitataca rijsini. Ñucapaj llamacunamandaca huañushallami. 
16Shinallata na cai corralmanda shuj llamacunatapash charinimi. 
Paicunatapash pushamunami cani. Paicunami, ñuca villachijushcata uyashpa 

cazunajunga. Shina cazujpica, shujlla corralmi tucunga. Shina tucujpimi, 
paicunataca ñucalla michijusha. 
17Chaimandami ñucapaj Taitaca juyahuan. Paicunamanda huañushpapash, 
cutinmi causarisha. 
18Ñucata huañuchitaca, pipash na ushangachu. Ashtahuangarin ñucallatami 
huañuchi tucusha. Huañuchi tucungapajpash, cutin causaringapajpash ushaita 
charinimi. Chashna ruranataca, ñucapaj Taita mandashcatami chasquircani— 
nijurcami. 
19Jesús chashna nijujpimi judiocunaca, paicunapura maitapash nirishpa cutin 
fiñanajurca. 
20Paicuna purami, ashtacacuna cashna ninajurca: —Cai runaca aya jundashca, 
juizu illajmari can. ¿Imapajta paitaca uyanajunguichi?— ninajurcami. 
21Ashtahuangarin huaquingunaca, cashnami ninajurca: —Aya jundashca 
cashpaca, na cashna juyailla villachinmanllu. Aya cashpaca, ¿imashnata 
ñausacunapaj ñavitaca pascaita ushanmanyari?— ninajurcami. 

Judiocunaca, Jesús villachijushcata na chasquishcachu 

22Jerusalenbica, Diospaj huasita Diosman mingashcata yarishpami, fiestata 
ruranajurca. Chai punllacunaca, tamia quillacunami carca. 
23Jesusca, Diospaj huasi ucupimi, Salomón rurashca corredorpi purijurca. 
24Chaipi cajpimi judiocunaca, Jesusta chaupipi churashpa cashna ninajurca: —
¿Ima punllacamanda ñucanchi ishcai shungu tucushpa purinajuchunga 
saquigringui? Canllata Quishpichij Cristo cashpaca, na llullashpa ñucanchiman 
villachiyari— ninajurcami. 
25Shina nijpimi Jesusca, paicunataca cashna nijurca: —Quiquingunaman ña 
villachijujpipash, napacha cringuichica. Ñucapaj Taitapaj shutipimi, 
imagutapash rurajuni. Ñuca Quishpichij cajtaca, chai ruraigumi 
quiquingunaman ricuchijun. 

26Ashtahuangarin quiquingunaca, na ñucapaj llamacuna cashpami na 
crihuanguichi. Chaitaca, ñami quiquingunaman villachijurcani. 
27Ñucapaj llamacunaca, ñuca rimajujta uyanajunmi. Ñucapash paicunataca 
rijsinimi. Paicunapash ñucataca catihuanllami. 
28Paicunamanmi, causaita causagrinataca carani. Chaimandami, chingaita 
chingangapaca na rinajuga. Paicunataca, ñucapaj maquimandaca pipash na 
quichushpa apangachu. 
29Paicunataca, ñucapaj Taitami ñucaman carahuarca. Paimi, tucuitapash yali 
ushaita charin. Shinamandami ñucapaj Taitapaj maquimandaca, pipash na 
quichushpa apanga. 
30Ñucahuan, ñucapaj Taitahuanga shujllami canchi— nijurcami. 
31Shina nijpimi judiocunaca, Jesusta huañuchingapaj cutin rumicunata 
japinajurca. 
32Shinamandami Jesusca, cashna nishpa tigrachirca: —Ñucapaj Taita ushaita 
caramujujpimi, ashtaca juyailla ruraicunata rurajushpa, quiquingunaman 
ricuchijushcani. ¿Chai ruraicunamanda, maijanmandata cashna rumicunahuan 
huañuchingapaj munahuanguichi?— nijurcami. 
33Shina nijujpimi judiocunaca, cashna nishpa tigrachinajurca: —Quiquin ali 
ruraiguta rurajuimandaca, na rumicunahuan huañuchingapaj munanchica. 
Ashtahuangarin quiquinga, runa cashpapash Diosmi cani nishpa, Taita Diosta 
fiñachijuimandami, rumicunahuan huañuchingapaj munanchi— ninajurcami. 
34Shina nijpimi Jesusca, cashna nishpa tigrachirca: —Quiquingunata 
mandashca shimipimi: ‘Dioscunami canguichi’ nishpa, Taita Dios 
escribichishca. 
35Taita Dios villachijushcata crijcunataca: ‘Quiquingunaca, dioscunami 
canguichi’ nishcami. (Dios escribichishca Shimitaca, na chashnachu nitaca na 
usharinllu). 

36Ñucapaj Taitami ñucataca, ñucapajllami cangui nishpa, cai pachaman 
cachamuhuarca. Shina cashpami: ‘Taita Diospaj Churimi cani’ nijurcani. 
Ashtahuangarin quiquingunaca: ‘Diostami fiñachishpa purijungui’ 
nihuanguichimi. 
37Ñucapaj Taita rurachun mandashca ruaraicunata ñuca na rurajujpica, na 
crinachu cahuanguichi. 
38Ashtahuangarin ñucapaj Taita mandashca ruraicunatami rurajuni. Ñucata na 
crishpapash, ñuca imata rurajujtaca, crinami canguichi. Chaita crishpaca, 
ñucapaj Taita ñucahuan causajujta, ñucapash ñucapaj Taitahuan causajujtami 
aliguta yachanguichi— nijurcami. 
39Shina nijpimi paicunaca, Jesusta cutinllata prezu japingapaj munanajurca. 
Ashtahuangarin Jesusca, paicunapaj chaupimanda rircallami. 
40Jesús chaimanda llujshishpaca, cutinmi Jordán yacu chimba ladoman rishpa 
quedarca. Chaipimi Juanga, pundaca bautizajushca carca. 
41Ashtaca gentecunami, paipajman shamushpa cashna ninajurca: —Juanga, 
imatallapash na juyailla rurashpa ricuchircachu. Ashtahuangarin Jesusmanda 
imaguta villachijushpapash Juanga, na llullashpami villachijurca— 
ninajurcami. 
42Shina ninajushpami, ashtaca gentecuna Jesusta crinajurca. 

Juan 11 

Lázaro shuti runagu huañushcatami villachijun 

1Chai punllacunapimi, Lázaro shuti runaguca huañujurca. Paica, María shuti, 
Marta shuti panicunandimi, Betania pueblopi causajurca. 
2(Chai huañujuj Lázaro runagupaj pani Mariami, Apunchi Jesuspaj chaquipica, 
mishquillagu ashnajuj jambita javirca. Shina javishpaca, paipaj ajchahuanmi 
fichachirca). 
3Chai panicunami: —Apunchi Jesús, quiquin ninanda juyashca Lázaro 
runaguca huañujunmi— nishpa, Jesusman villachigrichun cacharca. 

4Shina nijta Jesús uyashpami, cashna nijurca: —Cai ung:uihuanga, na 
huañungachu. Ashtahuangarin Taita Diostaca, punchapambagumi cangui 
ninajuchun, Taita Diospaj Churipash, chai ungushca runamanda 
punchapambagumi cangui ni tucuchunmi, chashna tucushca— nijurcami. 
5Martatapash, paipaj ñañatapash, Lázaro runatapash, Jesusca ninandami 
juyarca. 
6“Lázaro runaguca huañujunmi” nishpa villachijpipash Jesusca, ishcai 
punllatami chaipillata quedarca. 
7Ishcai punlla jipami, Jesusca paipaj yachajujcunataca: —Judea llactaman 
cutin tigrashunchi— nirca. 
8Shina nijpimi, paipaj yachajujcunaca cashna ninajurca: —Rabí, cunanga 
quiquinda rumicunahuan huañuchingapajmi judiocunaca munarca. Shina 
cajpipash, ¿cutinllu chaimanllata ringapaj munajungui?— ninajurcami. 
9Shina nijpimi Jesusca, cashna nishpa tigrachirca: —Punllacunaca, chunga 
ishcai horastami charin. Punllapi purijujca, indi punchayachijujpi ricushpami, 
na nitijashpa purijun. 
10Ashtahuangarin tutapi purijujca, paipi micha na tiajpimi nitijanlla— 
nijurcami. 
11Shina nishpami Jesusca, cashnatapash nijurca: —Ñucanchipaj cumba Lázaro 
runaguca, ña puñujunmi. Ashtahuangarin paita rijchachingapajmi rigrijuni— 
nijurcami. 
12Shina nijujpimi, paipaj yachajujcunaca: —Ña ali tucushpamari puñujunga, 
Apunchi Jesús— ninajurca. 
13Paicunaca, ali tucushpa puñujujpimi, chashna nijunga yanajurcami. 
Ashtahuangarin Lázaro huañushca cajpimi, Jesusca chashnaca nijurca. 
14Chai jipallami, paicuna aliguta yachachun Jesusca, cashna nishpa villachirca: 
—Lázaro runaguca huañushcami. 

15Pai tucurijujpica, ñuca na chaipi cashca cashpami cushijuni. Quiquinguna 
ñucata crinajuchunmi, paica huañushca. Shina cajpipash jacu, ripashunchi— 
nircami. 
16Tomastaca, “chai punllallatami ishcandimi huacharishca” nishpami, rijsin 
cashca. Paimi, paihuan cumba tucushpa purinajuj yachajujcunata cashna nirca: 
—Ñucanchipash paihuan huañungapaj, paita catishunchilla— nircami. 

Jesusca causachijpash, causaita causagrinata carajpashmi 

17Lázaro shuti runagutaca, huañushpa ña chuscu punllata pambai 
tucushcatami Jesusca japigrirca. 
18Betania shuti puebloca, Jerusalenmanda ishcai kilómetro chaupi yalillami 
carca. 
19Chaipica turi huañushcamandami Martandi, Mariandi llaqui llaqui 
tianajurca. Paicunata cushichingapajmi judiocunaca, ashtacacuna shamushca 
carca. 
20“Jesús shamujun” nijta uyashpami, Martaca paita tuparingapaj rirca. 
Ashtahuangarin Mariaca, huasipimi shuyajurca. 
21Martaca, Jesustaca cashnami nijurca: —Apunchi Jesús, quiquin cai llactapi 
cajpica, ñucapaj turiguca na huañunmanllu caparca. 
22Ashtahuangarin cunambash yachanimi. Taita Diosta quiquin tucui imaguta 
mañajpipash, Taita Diosca caramungallami— nijurcami. 
23Shina nijpimi Jesusca: —Quiquimbaj turiguca causaringami— nirca. 
24Shina nijpica Martaca, cashnami nijurca: —Tucurimui punllapi 
huañushcacuna causarijpimi, ñucapaj turigupash causaringa. Chaitaca 
yachapanimi— nijurcami. 
25Shina nijpimi Jesusca, cashna nijurca: —Ñucami causachijpash, causaita 
causagrinata carajpash cani. Ñucata crijcunaca, huañushca cashpapash 
causaringami. 

26Cunan causajushpallata, ñucata crijcunaca causaita causaicaman na 
huañungachu. ¿Ñuca nishcata cringuichu?— nijurcami. 
27Shina nijpimi Martaca, cashna nirca: —Ari, Apunchi Jesús. Quiquin 
Quishpichij Cristo cajtaca crinipachami. Taita Dios cachamujpi, cai pachaman 
shamushca paipaj Churigumi capangui— nircami. 

Lázaro runaguta pambashca ñaupajpimi, Jesusca huacashca 

28Shina nishpallami Martaca, paipaj ñaña Mariapajman rirca. Shina rishpami: 
—Ñucanchita Yachachijmi shamushca. Paimi, candaca shamui nijun— 
nishpami, pacalla villachirca. 
29Chashna villachijpimi María huarmiguca, ñapash jatarishpa, Jesusta 
tuparingapaj shamurca. 
30Jesusca, nara chai puebloman chayarcachu. Paica, Marta tuparishca 
pushtupillatami shuyajurca. 
31Mariata cushichingapaj shamushca judiocunaca, huasimanda María ucha 
llujshishpa rijujtami ricunajurca. Shina ricunajushpami: —Paipaj turita 
pambashca ladoman huacangapajmi rijun— nishpa catinajurca. 
32Jesusta tuparimushpami María huarmiguca, paipaj ñaupajpi cungurishpa, 
cashna nirca: —Apunchi Jesús, quiquin caipi cajpica, ñuca turiguca na 
huañupanmanllu carca— nircami. 
33Shina nishpa María huacajujpimi, paita cumbashpa shamushca 
judiocunapash huacanajurca. Shina huacanajujta Jesús ricujushpami, shungupi 
ninanda llaquiyashpa, llaqui llaqui tucujurca. 
34Shina llaquiyashpaca: —¿Maipita paitaca pambaparcanguichi?— nishpami 
tapurca. Shina tapujpimi: —Jacu ricupashun, Apunchi Jesús— ninajurca. 
35Jesuspash huacarcami. 
36Shina huacajujta ricushpami: —Ricuichi, Lazarotaca ninandami juyan 
cashca— nishpa judiocunaca parlarinajurca. 

37Ashtahuangarin paicuna puramanda huaquingunaca, cashnami ninajurca: —
Paica, ñausa runagutapash ñavita alichircami. Lazarotapash ama 
huañuchunga, ¿nacha imallatapash ruranman carca?— ninajurcami. 

Jesusca, Lázaro runaguta causachishcami 

38Jesusca, cutin ninanda llaquiyajushpami, Lázaro runaguta pambashca 
utujuman chayarca. Chai jatun utujutaca, rumihuan jahualla jarcashcami 
carca. 
39Chaiman chayashpami Jesusca: —Rumita suchuchipaichi— nirca. Shina 
nijpimi, huañushcapaj pani Martaca, cashna nirca: —Paita pambashcapash, 
ñami chuscu punlla capan. Ña ashnayashcami capanga, Apunchi Jesús— 
nircami. 
40Shina nijpimi Jesusca, cashna nijurca: —¿Nachu quiquindaca: ‘Crishpaca, 
Taita Diospaj punchapambaguta ricunguimi’ nircani?— nijurcami. 
41Shina nijujpimi, huañushcata pambashca utujumandaca, jarcashca rumita 
suchuchirca. Chai jipallami Jesusca, jahua pachata vichai ricushpa cashna 
nijurca: —Ñuca Taitalla, ñuca mañajujta uyashcamandami, quiquindaca pagui 
nijuni. 
42Ñuca mañajujta quiquin uyajujtaca yachanipachami. Quiquin ñucata 
cachamushcata, muyundi shayanajun cai tucuilla gentecuna crinajuchunmi, 
cashna mañajuni— nijurcami. 
43Shina nishpallami: —¡Lázaro, chaimanda llujshimui!— nishpa caparirca. 
44Shina caparijhuanmi, huañushca Lázaro runaguca maquindi, chaquindi 
pillushca, umatapash telahuan pillushca llujshimurca. Shina llujshimujpimi, 
Jesusca: —Pillushcacunata pascashpa, richun saquipaichi— nirca. 

Jesusta huañuchingapajmi parlarinajushca 
(Mat. 26:1-5; Mar. 14:1-2; Luc. 22:1-2) 

45Jesús chashna causachijta ricushpami, Mariata cumbangapaj shamushca 
judiocunaca, ashtacacuna Jesusta crinajurca. 

46Ashtahuangarin huaquingunaca, Jesús imata rurashcata villachingapajmi, 
fariseocunapajman rinajurca. 
47Shinamandami curacunata mandajcunapash, fariseocunapash, mandaj 
puralla tandanajushcacunahuan cashna ninajurca: —Chai runataca, ¿imatata 
rurashunchi? Imatapash juyaillacunata ninanda rurashpami ricuchishpa 
purijun. 
48Paita imatapash na nishpa yangata saquijpica, tucuillami crishpa 
catigrinajunga. Chashna catijpica, Roma llactamanda soldadocuna 
shamushpami, Diospaj huasitapash, ñucanchipaj llactatapash 
tucuchinajunga— ninajurcami. 
49Chai huatapica, Caifás shuti curami, curacunata mandaj carca. Paimi, 
tucuicunata cashna nijurca: —Quiquingunaca, imatapash na yachajmi 
canguichi. 
50Cai llactapi causajcuna, tucuilla huañuchi tucungapaj randica, shujlla runa 
huañushpa ashtahuan ali canataca, yaritapash na yarishpami 
causanajunguichi— nijurcami. 
51Caifas runaguca, na paipaj munai chashna nijurcachu. Ashtahuangarin paica, 
chai huatapimi curacunata mandaj cashpami, chai llactapi causajcunamanda 
Jesús huañunata Dios yarichijpi villachijurca. 
52Jesusca, na chai llactapi causajcunamandalla huañunachu carca. 
Ashtahuangarin Taita Diospaj huahuacuna tucushpaca, caipi chaipi 
causajcunapash shujlla tucunajuchunmi, paica huañuna carca. 
53Tandanajushpa parlarishca chai punllamandami, Jesustaca 
huañuchishumbacha ninajurca. 
54Shinamandami Jesusca, judiocunahuan tandanajushpa puritaca na 
ashtahuan usharca. Ashtahuangarin chaimanda llujshishpa rishpaca, Judea 
llacta jichushca pamba manñaman tiajuj Efraín shuti pueblomanmi 
chayagrirca. Chaipimi, paipaj yachajujcunandi quedarca. 

55Judiocuna pascua fiestata rurana punllacunami ña chayamujurca. Paicunaca, 
Taita Diospaj ñaupajpi mapa illaj tucungapaj nishpami, ashtacacuna 
Jerusalenman vichai rinajurca. 
56Chaiman chayashpami, Jesustaca mascanajurca. Diospaj huasi ucupi paicuna 
tandanajushpaca, caishuj chaishujmi: —Jesusca, ¿cai fiestaman shamungachu, 
imashi? ¿Ima ninguichita?— nishpa tapurinajurca. 
57Curacunata mandajcunapash, fariseocunapash, Jesustaca prezu japingapaj 
munashpami: —Jesús maipi purijujta yachashpapash, ucha villachij 
shamupanguichi— nishpa mandashca carca. 

Juan 12 

Betania pueblopimi Jesustaca, mishquillagu ashnajuj jambita talishpa javishca 
(Mat. 26:6-13; Mar. 14:3-9) 

1Pascua fiesta punlla chayangapaca, sucta punllalla tiajpimi Jesusca, Betania 
shuti puebloman rirca. Chaipimi, Lázaro shuti runaguca causajurca. Paitami, 
huañushcata Jesusca causachishca carca. 
2Chaipimi, paiman carangapaj yanurca. Martami, micunagutaca carajurca. 
Chai mezapica, Lázaro runagupashmi Jesushuan micushpa tiajurca. 
3Shina tianajujpimi María huarmiguca, mishquillagu ashnajuj nardo nishca 
jambita, chaupi litrotashna apashpa shamurca. Chai jambiguca, ninan valishca, 
ashtahuan ali jambimi carca. Chaitami, Jesuspaj chaquipi javishpa María 
huarmiguca, paipaj ajchahuan fichachirca. Shina rurajujpica, chai huasi ucu 
jundami mishquilla ashnajurca. 
4Jesuspaj yachajuj puramanda, Simonbaj churi Judas Iscariotemi, Jesustaca 
japichina carca. Paimi cashna nijurca: 
5—Mishquillagu ashnajuj cai jambitaca, ¿imashpata na quimsa patsaj denario 
culquipaj jatushpa, chai culquitaca imagutapash na charijcunaman cararca?— 
nircami. 
6Judas runaca, imagutapash na charijcunata llaquimandaca na chashna 
nircachu. Ashtahuangarin shuhua cashpami, chashna nijurca. Gentecuna 



3093 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

carashca culquita muchilapi churashcataca, paimi apashpa purin carca. Chai 
culquitami, shuhuashpandi purin carca. 
7Judas chashna nijpimi Jesusca, paita cashna nijurca: —Na chashna ninachu 
cangui. Cai mishquilla ashnajujtaca, ñuca huañushpa pambai tucuna 
punllapajmi alichishpa charijushca. 
8Imagutapash na charijcunaca tiangallami. Ashtahuangarin ñucami, 
quiquingunahuanga na unaicaman caipi casha— nijurcami. 

Lázaro runaguta huañuchishun ninajushcami 

9Betania shuti pueblopi, Jesús purijujta yachashpami, judiocunaca ashtacacuna 
shamunajurca. Paicunaca Jesustapash, Lázaro runatapash ricungapajmi 
shamunajurca. Lazarotaca, huañushcatami Jesusca causachishca carca. 
10Ashtahuangarin curacunata mandajcunaca, Lazarotapash 
huañuchishumbacha ninajurca. 
11Lazarota causachijta ricushpami judiocunaca, curacunataca na ashtahuan 
catinajurca. Ashtahuangarin Jesustami crinajurca. 

Jerusalenmanmi Jesusca yaicushca 
(Mat. 21:1-11; Mar. 11:1-11; Luc. 19:28-40) 

12Chai cayandi punllami, Jerusalenbica pascua fiestata ruranajujpi, ashtaca 
gentecuna shamunajurca. Paicunami, Jerusalenman Jesús shamujujta 
uyashpaca, 
13ramos malquicunata cuchushpa, Jesusta tuparingapaj llujshinajurca. 
Paicunaca cashna nishpami, ninanda caparinajurca: —¡Diosca, ninanda 
alicachi tucushca cachun! ¡Jatun Diospaj shutipi shamujujca, aligumari cangui 
ni tucushca cachun! ¡Paica, israelcunata jatun Mandajmi capan!— ninajurcami. 
14Jesusca, escribishcapi nijunshnami, shuj maltun burrota tarishpaca, chaipi 
tiarirca. Chai escribishcapica, cashnami nijun: 
15“Sion shuti pueblopi causajcuna, na manllanachu canguichi. Ricuichi, 
quiquingunata jatun Mandajmi shamujun. Mama burrogupaj maltun burropi 
tiarishcami shamujun” nijunmi. 

16Jesuspaj yachajujcunaca, imapaj chashna rurajujtapash, chai punllacunapica 
nara yacharcachu. Ashtahuangarin Jesusta punchapamba llactaguman 
pushashca jipami paipaj yachajujcunaca, Jesusmanda escribishpa imata 
nijushcata yarinajurca. Shina yarishpami, chaica ña pactamushcata 
yachanajurca. 
17Lázaro runagu huañushpa pambai tucushcataca, Jesusmi cayachishpa 
causachirca. Chaitaca, Jesusta catishpa rijcuna ricushca cashpami, 
shujcunamambash villachinajurca. 
18Chashna juyailla causachishcata yachashpami, ashtaca gentecuna Jesusta 
tuparingapaj llujshimurca. 
19Ashtahuangarin fariseocunaca, paicunapura parlarishpami cashna ninajurca: 
—Ña ricunguichimi. Yanga saquishpaca, na imatapash rurai usharinllu. 
Ricuichi, gentecunaca tucuillamari paitalla catinajun— ninajurcami. 

Griego nishca gentecunapashmi, Jesustaca mascanajushca 

20Pascua fiesta punllacunapi Diosta mañangapajmi, ashtaca gentecuna 
Jerusalenman vichai rinajushca carca. Chaipimi, griego nishca huaquin 
gentecunapash tiarca. 
21Paicunaca, Felipe shuti runapajman quimirishpami: —Ñucanchipash, Jesusta 
ricungapajmi munapanchi, taitalla— ninajurca. Felipeca, Galilea llactapi tiaj 
Betsaida shuti pueblomandami carca. 
22Shina nijpimi Felipeca, Andresman villachigrirca. Paicunaca ishcandimi, 
Jesusman villachingapaj rirca. 
23Shina villachijpimi Jesusca, cashna nishpa tigrachirca: —Runa Aichayu 
tucushcata punchapambagumi cangui ni tucuna punllacunami ña 
chayamushca. 
24Napacha llullashpami, quiquingunataca cashna nijuni: Trigo muyu alpapi na 
urmashpa na ismushpaca, pailla tiajunllami. Ashtahuangarin ismunshna 
viñashpami, ninanda miran. 

25Maijambash paipaj causaitalla juyarishpa causajushpaca, chingaitami 
chingagringa. Ashtahuangarin maijambash cai pachapi causanata 
millanayachishpaca, causaitami causagringa. 
26Ñucata servingapaj munashpaca, pipash catihuaichilla. Ñucata servijujca, 
ñuca causajuj llactagupimi paipash causagringa. Ñucata servijtaca, ñucapaj 
Taitami ninanda alicachinga— nijurcami. 

Jesusca, pai huañuchi tucunatami villachijushca 

27Cunanmi, ñucapaca ninan llaqui chayamushca. Shina cajpica, ¿imata 
nipasha? Ñuca Taitalla, ama llaquichi tucuchun quishpichihuai, ¿nipashachu 
imatayari? Ashtahuangarin caitaca, pactachingapajmi shamurcani. 
28Quiquin punchapambagu cajtaca ricuchipayari, ñuca Taitalla— nijurcami. 
Shina nijhuanmi, jahua pachamandaca cashna rimamurca: —Ñami ñuca 
punchapambagu cajtaca ricuchircani. Ña punchapamba cajtaca, cutimbash 
ricuchishami— nijmi uyarimurca. 
29Chashna rimajujtaca, chaipi shayanajuj ashtaca gentecunapashmi uyarca. 
Paicunaca: —Rayomari culun nijun— ninajurcami. Huaquingunaca: —
Angelmari, paitaca rimamun yarin— ninajurcami. 
30Shina ninajujpimi Jesusca, cashna nishpa tigrachirca: —Ñucapaj ali 
cachunga, na cashna uyarimunllu. Ashtahuangarin quiquingunapaj ali 
cachunmi, cashna uyarimun. 
31Cai pachapajtalla rurashpa causajcunata juzganami, cunanga chayamushca. 
Cai pachapajtalla rurachishpa mandajca, cunanmi shitai tucunga. 
32Caspipi jahuaman huarcui tucushpaca, tucuicunatami ñucapajman 
pushamusha— nijurcami. 
33Chashna nishpaca, paillata imashna huañuchi tucunatami Jesusca 
villachijurca. 
34Shina nijpimi gentecunaca, cashna nishpa tigrachirca: —Mandashca 
shimicunapica: ‘Quishpichij Cristoca, causaitami causajunga’ nishpa 

villachijujtami uyanajunchi. ¿Quiquinga: ‘Runa Aichayu tucushcataca, 
jahuaman huarcui tucunapachami’ ninguichu? ¿Imashpata chashna ningui? 
¿Runa Aichayu tucushca runaca, maijandayari?— ninajurcami. 
35Shina ninajujpimi Jesusca, cashna nijurca: —Punchayachij michaguca, 
ashacamanllami quiquingunahuanga purijusha. Yana tuta quiquingunata ama 
ñapash japichunga, micha tiajpillatami purina canguichi. Tutapi purijcunaca, 
maiman rijurijtapash na yachanllu. 
36Michagu quiuquingunahuan caipi cajpillata, ucha crihuanguichi. Shina 
crishpami, michapaj huahuacuna tucunguichi— nijurcami. Jesusca, chashna 
tucuita nishpallami, paicunapaj chaupimanda llujshishpa, paicunamanda 
pacajushpa rirca. 

Judiocunaca Jesusta na crishcachu 

37Tucuicuna ricunajujta imatapash juyaillata rurashpa ashtacata Jesús 
ricuchijpipash, paitaca na crinajurcachu. 
38Paicuna na crijpimi, profeta Isaías nishca shimicunaca pactarca. Paica 
cashnami nijurca: “Jatun Dioslla, ñucanchi villachishcataca, pipash na 
cringapaj munanllu. Jatun Dios ninan ushaita charijtaca, pipash na ricunllu” 
nishcami. 
39Paicuna imamanda na crinatapash, Isaiasllatami cashna nijurca: 
40“Diosmi, paicunapaj ñavitaca ñausayachirca. Shinallata paicunapaj 
shungutapashmi shinlliyachirca. Paicunapaj ñavica ama ricuchun, paicunapaj 
shungupash ama yachai ushachunmi, chashna rurarca. Ñuca paicunata 
alichijpi ali tucungapajpash, ñucapajman na tigramunllu” nijurcami. 
41Jesustaca, punchapamba cajta ricushca cashpami, Isaiasca chashna nishpa 
villachijushca. 
42Chashna tucuita nishpa villachijujpimi, Jesustaca ashtacacuna mandaj 
puracunapash crinajurca. Tandanajuna huasimanda ama llujchishpa cachai 

tucungapajmi, fariseocunata manllashpa, crijmi canchi nishpaca na 
villachinajurca. 
43Paicunaca, Taita Dios alicachinataca na yapa munashpami, gentecuna 
alicachinatara ashtahuan munarca. 

Jesús rimashca shimicunami, gentecunata juzganga 

44Jesusca, shinllita rimashpami cashna nijurca: “Maijambash ñucata crijca, na 
ñucatalla crijunllu. Ashtahuangarin ñucata cachamuj Taitatapashmi crin. 
45Ñucata ricujushpaca, ñucapaj Taitatami ricujun. 
46Ñucami, michagushna punchayachingapaj cai pachaman shamurcani. Ñucata 
crijcunaca, tucuicuna ama ashtahuan yana yana tutapishna causanajuchunmi 
shamurcani. 
47Ñuca villachijuj shimicunata uyashpapash, na cazujtaca ñucaca na 
juzgashachu. Cai pachapi causajcunata juzgangapaca, na shamurcanichu. 
Ashtahuangarin cai pachapi causajcunataca, quishpichingapajmi shamurcani. 
48Maijambash ñucata na ricunayachishpa, ñuca villachijushca shimicunata na 
chasquishpaca, pi juzganatapash ñami charin. Paitaca, ñuca villachijushca 
shimicunallatami, tucurimui punllapica juzganga. 
49Ñucapaj munaica, na cashna villachijunichu. Ashtahuangarin ñucata 
cachamuj Taitami imata nichumbash, imata villachijuchumbash ñucataca 
mandahuarca. 
50Pai villachijuchun mandashca shimicunaca, causaita causagrinatami caran. 
Chaitaca yachanimi. Chaimandami ñuca imata villachijushpapash, ñucapaj 
Taita mandashcatalla villachijuni” nijurcami. 

Juan 13 

Jesusca, paipaj yachajujcunatami chaquita maillachishca 

1Pascua fiestata rurana punllacuna ña chayajujpimi Jesusca, cai pachata 
saquishpa paipaj Taitapajman tigrana punlla chayamujujtaca yacharca. Jesusta 



3098 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

catishpa cai pachapi causajcunataca, ninandami paica juyajurca. Paicunataca, 
huañuna punlla chayangacamanmi ninanda juyajurca. 
2Jesusca, paipaj yachajujcunahuanmi micushpa tiajurca. Simonbaj churi Judas 
Iscariotepaj shungupimi, Jesusta japichingui nishpa, diabloca ña yarichishcalla 
carca. 
3Jesusca, ima tiashcatapash tucuita pai mandajuchun, paipaj Taita ushaita 
carashcataca alipachami yacharca. Taita Dios cachamujpi shamushcatapash, 
Taita Diospajmanllata cutin tigranatapashmi yacharca. 
4Jesusca, micushpa tiajuimanda jatarishpami, paipaj jahualla churajunaguta 
llujchirca. Shina llujchishpami, shuj chaquichina finduguta japishpa 
chumbilishcapi satirirca. 
5Chai jipami, shuj bateapi yacuta churashpa, yachajujcunapaj chaquita 
maillachi callarirca. Shina maillachishpaca, pai chumbilishcapi satirishca 
finduhuanmi chaquichirca. 
6Simón Pedropaj chaquita maillachingapaj chayamujpica: —Apunchi Jesuslla, 
¿quiquinrachu ñucapaj chaquitaca maillachigrihuangui, imata?— nircami. 
7Chashna nijpimi Jesusca, cashna nishpa tigrachirca: —Imamanda ñuca cashna 
rurajujtapash, cunanga nara yachanguichu. Ashtahuangarin jipamanmi 
yachangui— nircami. 
8Shina nijpimi Pedroca: —Ñucapaj chaquitaca, napacha 
maillachihuanguichu— nirca. Shina nijpimi Jesusca, cashna nishpa tigrachirca: 
—Quiquimbaj chaquita ñuca na maillachijpica, na ñucapaj purachu cangui— 
nircami. 
9Shina nijpimi Simón Pedroca, cashna nirca: —Shina cashpaca Apunchi 
Jesuslla, ama chaquitalla maillachishpa maquindi, umandi armachihuayari— 
nircami. 
10Shina nijpimi Jesusca, cashna nijurca: —Pipash ña maillarishca cashpaca, na 
ashtahuan mapa cashpami chaquitalla maillan. Quiquingunapash ña mapa 

illajmi canguichi. Shina cajpipash na tucuicuna mapa illajchu canguichi— 
nijurcami. 
11Jesusca, maijan paita huañuchijcunaman japichinatapash yacharcami. Shina 
yachashpami: “Quiquingunaca, na tucuicuna mapa illajchu canguichi” nirca. 
12Jesusca, paicunapaj chaquita maillachishca jipami, paipaj jahualla 
churajunaguta churajushpa, cutin mezaman tigrarca. Shina tigrashpami, 
paicunataca cashna nijurca: —Imapaj ñuca cashna rurajtapash, ¿nachu 
yachanguichi? 
13Cangunaca: ‘Yachachijmi cangui, Mandajmi cangui’ nishpaca, aligutami 
nihuanguichi. Chaillatami cani. 
14Quiquingunata Yachachij, quiquingunata Mandaj cashpapash, chaquitaca 
maillachinimi. Ñuca rurajujshnami quiquingunapash, shujmanda shujmanda 
chaquitaca maillachirina canguichi. 
15Ñuca rurajujshna, quiquingunapash rurashpa causanajuchunmi chashnaca 
maillachini. 
16Napacha llullashpami, quiquingunataca cashna nijuni: Gañanga, paipaj 
amotaca na yalichu can. Shinallata mandajpi rij runapash, paita mandajtaca na 
yalichu can. 
17Cashna ñuca mandajujtaca, ñami yachanguichi. Chaita pactachishpa 
causajushpaca, ninandami cushijunguichi. 
18Quiquingunata ñuca cashna nishpaca, na tucuicunata nijunichu. Ñucapajlla 
causanajuchun agllashcacunataca rijsinimi. Ashtahuangarin Dios 
escribichishca Shimipica: ‘Ñucahuan tandata micushpa tiajllatami, ñucataca 
fiñahuarca’ nijunmi. Chashna nijushca shimica pactanapachami. 
19Nara chaica pactajpillatami, quiquingunaman cashna villachijuni. Ña 
pactajpica, ñuca maijan cajta crinajuchunmi, cashna villachijuni. 

20Napacha llullashpami, quiquingunataca cashna nijuni: Ñuca cachashcata 
maijan chasquijpash, ñucatami chasquin. Shinallata ñucata maijan 
chasquijpash, ñucata cachamuj Taitatami chasquin— nijurcami. 

Jesusca, Judas runami ñucataca japichihuanga nishcami 
(Mat. 26:20-25; Mar. 14:17-21; Luc. 22:21-23) 

21Shina nijushpallami Jesusca, shungupi ninanda llaquiyashpa, paicuna 
yachachun cashna nirca: —Napacha llullashpami, quiquingunataca cashna 
nijuni: Quiquinguna purapi tiajujllatami, ñucataca huañuchijcunaman 
japichigrihuan— nircami. 
22Shina nijpimi, paipaj yachajujcunaca maijanda chashna nijujtapash na 
yachashpa, paipura ñavita chimbapura ricurinajurca. 
23Paipaj yachajuj puramanda shujtaca, ninandami Jesusca juyan carca. Paica, 
Jesuspaj ladopimi marcarishca tiajurca. 
24Jesús maijanda chashna nijujtapash tapuchunmi, Simón Pedroca chai 
tiajujtaca, umata shitashpa ricurca. 
25Shina rurajpimi paica, Jesuspi ashtahuan marcarishpa: —Quiquindaca, 
¿maijanda japichigrijun, Apunchi Jesús?— nishpa tapurca. 
26Shina tapujpimi Jesusca: —Shuj runamanmi, tandata chaupishpaca, 
mutiyachishpa caragrini. Chaita japij runami, chai canga— nircami. Shina 
nishpaca, Simón runapaj churi Judas Iscariote runamanmi, tandata 
mutiyachishpa Jesusca cararca. 
27Chaita micujpimi Satanasca, Judas runapaj shunguman yaicurca. Shina 
tiajujpimi Jesusca: —Quiquin imata rurasha yajushcatapash ucha pactachilla— 
nishpa, Judastaca nirca. 
28Ashtahuangarin Jesushuan micushpa tianajujcunaca, imamanda Judasta 
chashna nijtapash maijambash na yacharcachu. 
29Judasca, culqui muchilata apashpami purin carca. Jesús chashna nijpimi, 
huaquingunaca cashna yarinajurca: “Cai fiestapajmi, imagutapash randimugri 

nijun yarin, na cashpaca imagutapash na charijcunaman carachunmi cachajun 
yarin” yanajurcami. 
30Judas runaca, chai tandata japishpa micushpallami llujshishpa rirca. Ña 
tutayashcapachami carca. 

Juyarishpa causanajuchunmi, Jesusca mandashca 

31Judas runa llujshishpa rijpimi Jesusca, cashna nijurca: —Cunanga, Runa 
Aichayu tucushca ñucami, punchapambagumi cangui ni tucugrini. Shinallata 
Taita Diospash, ñucamandami punchapambagumi cangui ni tucugrin. 
32Taita Diosca, ñucamanda punchapambagumi cangui ni tucushpami, Taita 
Diosca paimandallatapash punchapambagumi cangui ni tucunga. Chaitaca 
ñallami ricuchigrini. 
33Ñuca huahuacunalla, ashagutallami cangunahuanga tiajugrini. Shina 
cajpimi, ñucataca mascahuanguichi. Ashtahuangarin: ‘Ñuca rijuj llactaman 
cangunaca, na shamui ushanachu canguichi’ nishpami, judiocunataca ña 
nircani. Shinallatami cunanga, quiquingunatapash nini. 
34Nara mandashca mushujtapachami, cashna nishpa quiquingunataca 
mandani: Caishujhuan, chaishujhuan ninanda juyarishpami causana canguichi. 
Ñuca imashnami quiquingunata ninanda juyani, chashnallatami 
quiquingunapash, caishujhuan chaishujhuan ninanda juyarishpa causana 
canguichi. 
35Shina juyarishpa causanajujta ricushpami, ñucapaj yachajujcuna cajtaca 
tucuicuna rijsinajunga— nijurcami. 

Pedroca, ñucataca na rijsinichu nihuanguimi nishpami Jesusca villachishca 
(Mat. 26:31-35; Mar. 14:27-31; Luc. 22:31-34) 

36—Apunchi Jesús, ¿quiquinga maimanda rigrijungui?— nishpa, Simón Pedro 
tapujpimi Jesusca, cashna nishpa tigrachirca: —Ñuca maiman rijujman 
cunanllata catishpa ritaca, na ushanguichu. Ashtahuangarin jipamanmi, 
ñucataca catimungui— nircami. 

37Shina nijpimi Pedroca, cashna nijurca: —¿Imashpata cunanllata, quiquinda 
catishpa ritaca na ushana capani? Huañuna cajpipash, quiquimbaj randi 
huañushallami, Apunchi Jesuslla— nijurcami. 
38Shina nijpimi Jesusca, paitaca cashna nijurca: —¿Quiquinga, ñucapaj randi 
huañushallami ninguichu? Napacha llullashpami, quiquinda cashna nini: Gallo 
nara cantajpillatami, quiquinga quimsacaman ñucataca na rijsinichu 
nigringui— nijurcami. 

Juan 14 

Jesusmi, Taitapajman pushaj ñanmi 

1Quiquingunapaj shungupica, na musparishpa pandarinachu canguichi. 
Ashtahuangarin Taita Diosta cringuichi, ñucatapash crihuaichi. 
2Ñuca Taitapaj huasipica, ashtaca ashtaca causana ucucunacami tian. Chaipi 
causana na tiajpica, ñucallata quiquingunaman villachiimanmi carcani. 
Quiquinguna chaipi causanajuchun alichingapajmi rigrijuni. 
3Ñuca rishpami, quiquinguna causanata alichisha. Chai jipami, ñuca causajuj 
llactagupi ñucahuan causanajuchun, quiquingunataca pushangapaj 
tigramusha. 
4Quiquingunaca, ñuca maiman rigrijujtapash yachanguichi, ñandapash 
rijsinguichimi— nijurcami. 
5Shina nijpimi Tomasca, cashna nirca: —Apunchi Jesús, quiquin maiman 
rigrijujtapash na yachapanchica. ¿Imashnata ñandacarin rijsishunyari?— 
nircami. 
6Shina nijpimi Jesusca, cashna nijurca: —Ñucallami ñan cani. Na llullashpa 
villachijpash, causaita causagrinata carajpashmi cani. Ñuca Taitapajman ñuca 
na pushajpica, pipash na paillata chayaita ushanllu. 
7Ñucata rijsishpaca, ñucapaj Taitatapash rijsinguichimanmi. Cunanmandami 
paitaca ña rijsinguichi, ricuitapash ñami ricushcanguichi— nijurcami. 

8Shina nijujpimi Felipe runaguca, cashna nirca: —Apunchi Jesús, shina 
cashpaca quiquimbaj Taitata rijsichihuayari. Paita rijsishpaca 
cushijunchimanmi— nircami. 
9Shina nijpimi Jesusca, cashna nijurca: —Felipe, ¿ñucataca narachu 
rijsihuangui? Ña unaitami quiquingunahuan causajuni. Maijambash ñucata 
ricushpaca, ñucapaj Taitatami ricujun. Quiquinga, ¿imashpata Taitata 
rijsichihuai nihuangui? 
10Ñucapaj Taitaca ñucahuanmi, ñucapash ñuca Taitahuan causajujtaca, ¿nachu 
cringui? Cai shimicunataca, na ñucapaj munai villachijunichu. Ashtahuangarin 
ñucahuan causajuj Taitami, ima ruraicunata rurajuchumbash ushaita 
carahuarca. 
11Ñucapaj Taitapash ñucahuan, ñucapash ñuca Taitahuan causajujtaca crinami 
canguichi. Chaita na crishpapash, ñucapaj ruraicunatallapash crichiyari. 
12Napacha llullashpami, quiquingunataca nijuni: Pipash ñucata crijca, ñucapaj 
ruraicunataca paipash rurangallami. Ñuca Taitapajman ñuca rijpimi, paica 
ñucapaj ruraicunatapash yalita ashtahuan rurajunga. 
13Ñucapaj shutipi ñucapaj Taitata imaguta mañajpipash, carashallami. Paipaj 
Churimanda Taita punchapambagumi cangui ni tucuchunmi, chashna carasha. 
14Ñucapaj shutipi imata mañajpipash, carashallami. 

Jesusca, Diospaj jucha illaj Espirituta cachamushami nishcami 

15Ñucata juyashpaca, ñuca mandashca shimicunatami pactachina canguichi. 
16Shuj ali Cushichijta quiquingunaman carachunmi, ñucapaj Taitataca 
mañasha. Chaimi quiquingunahuanga, causaita causajunga. 
17Chaica, Diospaj na llullaj Espiritumi capan. Cai pachapajtalla rurashpa 
causajcunaca, paitaca na ricushca, na rijsishca cashpami, na chasquita 
ushanga. Ashtahuangarin quiquingunaca, quiquingunahuan causanajujpimi 
rijsinguichi. Paica, quiquingunapaj shungupimi causaita causajunga. 

18Na quiquingunatalla jichushpa saquishachu. Cutinmi quiquingunapajman 
shamusha. 
19Cai pachapajtalla rurajcunaca, asha punllacunata ñucata ricushpaca, na 
ashtahuan ricungachu. Ashtahuangarin quiquingunaca, ñucata 
ricuhuanguichimi. Ñucaca causaitami causajuni, quiquingunapash causaitami 
causanajunguichi. 
20Chai punlla chayamujpimi, ñuca Taitahuan ñuca causajujtaca yachanguichi. 
Quiquingunapash, ñucahuanmi causanajunguichi. Ñucapash quiquingunapaj 
shungupimi causajusha. 
21Ñuca mandashca shimicunata chasquishpa pactachishpa causajujllami, 
ñucataca juyahuan. Paitaca, ñucapaj Taitapash juyangami. Ñucapash paitaca 
juyashami, paimanmi ricurisha— nijurcami. 
22(Judas Iscarioteca, na cashna nircachu). Shuj Judasmi, cashna nirca: —
Apunchi Jesuslla, ¿imashpata cai pachapajtalla rurashpa causajcunaman na 
ricurishpa, ñucanchimanlla ricurisha ningui?— nircami. 
23Shina nijpimi Jesusca, cashna nishpa tigrachirca: —Ñucata juyashpaca, ñuca 
villachishca shimicunata pactachingami. Paitaca, ñucapaj Taitapash 
juyangami. Paipajman shamushpami, ñuca Taitandi, ñucandi paihuanga 
causashun. 
24Ñucata na juyashpaca, ñuca villachishca shimicunata na pactachijunllu. 
Quiquinguna uyashca shimicunaca, na ñucapajchu can, Ashtahuangarin ñucata 
cachamuj ñuca Taitapajmi can. 
25Quiquingunahuan cashpallatami, cashna tucuita villachijuni. 
26Ñucapaj Taitaca shuj Cushichij, jucha illaj paipaj Espiritutami, ñucapaj 
shutipi cachamunga. Paimi, imagutapash tucuita yachachijunga. Shinallata 
ñuca quiquingunaman imata villachijushcatapash tucuitami yarichijunga. 
27Ñucashnallata causanajuchunmi, casilla ali causaiguta quiquingunaman 
carashpa saquini. Chaitaca, cai pachapajtalla rurashpa causajcunaca, na caraita 

ushanllu. Ashtahuangarin quiquingunapaj shungupica, na musparishpa 
pandarinachu canguichi, na manllanachu canguichi. 
28‘Cunanga rigrinimi, cutin quiquingunapajman tigramushami’ nishcataca 
ñami uyarcanguichi. Quiquinguna ñucata juyashpaca: ‘Ñucapaj Taitapajman 
rigrinimi’ nijpica, cushijunguichimanmi. Ñucapaj Taitaca, ñucata yali 
ushaitami charin. 
29Cunanga, ñuca nishcacuna nara tucujpillatami, quiquingunaman ña 
villachijuni. Ña chashna tucujpica, ñuca nishcataca yarishpa crinajuchunmi, 
cashna villachijuni. 
30Cai pachapajtalla rurachishpa mandajmi ña shamujun. Shina cajpimi 
quiquingunahuanga, na ashtahuan parlagrini. Chai mandaj shamushpapash, 
ñucataca na imatapash ruraita ushangachu. 
31Ashtahuangarin cai pachapi causajcuna ñucapaj Taitata juyajujta 
yachachunmi, ñucapaj Taita mandashcashna imatapash pactachijuni. 
Cunanga, jatarishpa jacuchi. 

Juan 15 

Jesusca, uvas yurashnapachami 

1Ñucami, uvas yuragushnapacha cani. Ñucapaj Taitaca, uvas chagrata cuidaj 
runagushnami capan. 
2Ñucapi malquishna causajcuna na fucujpica, paillatami cuchushpa shitanga. 
Aliguta fucujujtaca, ashtahuan fucuchunmi ima nali tiajujtapash anchuchinga. 
3Quiquinguna nalita rurashpa causashcataca, ñuca villachijushca shimicunami 
ña anchuchirca. 
4Quiquingunaca, ñucahuanmi causajunalla canguichi. Shina causajpimi, 
ñucapash quiquingunapaj shungupi causajushalla. Uvas yuramanda malquita 
anchuchijpica, na chai malquipilla fucunllu. Quiquinguna na ñucahuan 
causanajushpaca, quiquingunapash chashnallatami canguichi. 

5Ñucami, uvas yuragu cani. Quiquingunaca, ñucapaj malquicunami canguichi. 
Ñucahuan causajujpillami, ñucapash paihuan causajushalla. Shina 
causajujpimi, granota fucunshna causajunga. Quiquinguna ñucahuan na 
causashpaca, imata ruraitapash na ushashpami causanajunguichi. 
6Ñucahuan na causajujtaca, na fucuj malquitashnami canllaman shitanga. Ña 
chaquijpica tandachishpa, ninapi shitajpimi rupajunga. 
7Quiquinguna ñucahuan causashpa ñuca villachijushca shimicunatapash 
yariashpa causashpaca, imaguta cashpapash ñucapaj Taitata mañanguichilla. 
Paica carangallami. 
8Aliguta fucujunshna causajpimi, ñucapaj yachajujcunapacha cajtaca ricunga. 
Shina ricushpami, ñucapaj Taitaca punchapambagumi cangui ninajunga. 
9Ñucapaj Taita ñucata juyanshnami, ñucapash quiquingunataca juyajuni. Ñuca 
quiquingunata juyajunshna, juyarishpa causanajunguichi. 
10Ñucapaj Taita imata mandashcata pactachijushpami, pai juyajpi causajuni. 
Quiquingunapash ñuca mandashca shimicunata pactachijushpaca, ñuca 
juyajujpimi causanajunguichi. 
11Cai shimicunataca, quiquinguna ñucahuan cushijunajuchunmi villachijuni. 
Chashna cashpami, quiquingunaca ninandapacha cushijushpa 
causanajunguichi. 
12Quiquingunataca, caitami mandani: Imashnami quiquingunata ñuca 
juyarcani, chashnallata caishujhuan chaishujhuan juyarishpa causanguichi 
ninimi. 
13Maijambash pai juyashca cumbacunamanda huañushpaca, ninandapacha 
juyajtami ricuchijun. 
14Ñuca imata mandashcata rurashpaca, ñuca juyashca cumbacunami 
canguichi. 
15Servij runaca, paipaj amo imata rurajta na yachanllu. Ashtahuangarin 
ñucapaj Taita ñucaman imata villachijushcatapash, tucuitami quiquingunaman 

ña villachijurcani. Shina cashpami quiquingunataca, ñuca juyashca 
cumbacunami canguichi nini. Ñucata servijcunami canguichi nishpaca, na 
ashtahuan nishachu. 
16Quiquingunataca ñucami agllarcani. Shina cajpimi quiquingunaca, ñucataca 
na agllahuarcanguichi. Aliguta fucuj yuragushna causangapaj rinajuchunmi, 
quiquingunataca agllarcani. Chai mirashcacunataca, causaita causagrichunmi 
munani. Chashna cajpica, quiquinguna ñucapaj shutipi ñucapaj Taitata 
imaguta mañajpipash, paica carangallami. 
17Quiquingunataca, caishujhuan chaishujhuan juyarishpa causanguichi 
nishpami mandani. 

Cai pachapajtalla rurashpa causajcunaca, quiquingunataca millanayachingami 

18Cai pachapajtalla rurashpa causajcunaca, quiquingunataca 
millanayachingami. Quiquingunata nara ricunayachishpallatami, ñucata ña 
millanayachishcata yaringuichi. 
19Cai pachapajtalla rurashpa causajcunashna quiquingunapash causajpica, 
paicunaca quiquingunata juyanmanmi. Ashtahuangarin quiquingunataca, cai 
pachapajtalla rurashpa causaj puramandami agllarcani. Na cai pachapajta 
rurashpa causajpimi, quiquingunatapash millanayachin. 
20Ñuca villachijushca shimicunata yaringuichi: ‘Servij runaca, paipaj amota na 
yalichu can’ nircanimi. Ñucata catiriashpa llaquichinshnami, 
quiquingunatapash catiriashpa llaquichinajunga. Ñuca villachijushca 
shimicunata cazushpaca, quiquinguna villachijushcatapash cazunajungami. 
21Ashtahuangarin ñucapaj shutipi villachijujpimi, quiquingunataca cai tucuita 
llaquichinajunga. Paicunaca, ñucata cachamuj Taitataca na rijsinllu. 
22Juchata rurajcunami canguichi nishpa villachingapaj ñuca na shamujpica 
gentecunaca, juchata rurashcataca na yachanmanllu carca. Ashtahuangarin 
cunanga, juchata na rurashcanichu nitaca na ushanajunllu. 
23Pipash ñucata millanayachishpaca, ñucapaj Taitatapash millanayachinmi. 

24Paicunapaj ñaupajpica, pipash na ruraita ushashcatami, imagutapash 
rurashpa purijurcani. Na chashna rurashpa purishca cajpica, paicuna juchata 
rurashcata na yachamanllu carca. Cunanga, chashna rurashcata ricushca 
cashpapashmi ñucatapash, ñucapaj Taitatapash millanayachinajun. 
25‘Yanga yangamandami, ñucataca millanayachihuarca’ nishpami, paicunata 
mandashca shimipica villachijun. Chashna nishca pactachunmi 
millanayachinajun. 
26Ashtahuangarin ñucami, ñucapaj Taitapajmanda quiquingunata Cushichijta 
cachamusha. Chaica, Diospaj na llullaj Espiritumi capan. Chai Espíritu 
Taitapajmanda shamushpami, ñucamandaca villachijunga. 
27Quiquingunaca, ñuca villachi callarishca punllamandapachami, ñucahuan 
purircanguichi. Shina cashpami quiquingunapash, ñucamandaca 
chashnapachami nishpa villachinajunguichi. 

Juan 16 

1Cai shimicunataca, quiquinguna ama nitijanshna pandashpa purinajuchunmi 
villachijurcani. 
2Quiquingunataca, tandanajuna huasicunamandapash llujchishpami cachanga. 
Maijambash quiquingunata huañuchishpaca, Taita Dios munashcatami 
pactachinchi nina punllacunami chayamujun. 
3Ñucapaj Taitatapash, ñucatapash na rijsishpami, chashna llaquichinajunga. 
4Chai punllacuna chayamujpica, quiquingunaman ñuca villachijushcata 
yarinajuchunmi, cai villachinacunata quiquingunaman villachijurcani. Cai 
shimicunataca, quiquingunahuan ñuca purijushpami, quiquingunahuan puri 
callarishca punllamandapacha nara villachircani. 

Diospaj jucha illaj Espiritumi yachachinga nishcami 

5Cunanga, ñucata cachamuj Taitapajmanmi rigrini. Shina nijpipash: 
‘¿Quiquinga, maimanda rigrijungui?’ nishpaca, maijambash na 
tapuhuanguichica. 

6Ashtahuangarin chaita nishcamandami, quiquingunapaj shungupica ninanda 
llaquiyanguichi. 
7Napacha llullashpami, quiquingunataca cashna nijuni: Ñuca rishpaca, 
quiquingunapaj ali cachunmi risha. Ñuca na rijpica, quiquingunata ali 
Cushichijca na shamungachu. Ñuca rishpallami, quiquingunata ali 
Cushichijtaca cachamusha. 
8Pai shamushpami, cai pachapajtalla rurashpa causajcunataca juchata 
rurajcuna cajtapash, justiciatapash, jucio shamunatapash ricuchijunga. 
9Ñucata na crishcamanda, juchayu causanajujtami ricuchinga. 
10Justiciata ruranataca, ñucapaj Taitapajman tigrajpi, ñucata na ashtahuan 
ricunatami ricuchinga. 
11Juciota ruranataca, cai pachapajtalla rurachishpa mandajta juzgashcatami 
ricuchijunga. 
12Quiquingunaman villachinataca, ashtacatami charini. Shina cajpipash 
cunanda yachajuitaca, na ushanguichica. 
13Ashtahuangarin Diospaj na llullaj Espíritu shamushpami, na llullashpa 
imagutapash tucuita quiquingunataca yachachijunga. Paica, na paipaj munaica 
imatapash villachijungachu. Ashtahuangarin uyashcatallami, tucuita 
villachijunga. Paimi, jipa punllacuna ima tucunatapash quiquingunaman 
yachachijunga. 
14Paimi, ñucamanda imata yachachinatapash, quiquingunataca yachachijunga. 
Shina yachachijushpami, ñucataca punchapambami cangui nihuanga. 
15Ñucapaj Taita imaguta charishcapash ñucapajmi. Shina cajpimi, Diospaj 
Espirituca ñucamanda yachajushpa, quiquingunaman yachachij shamunga 
nini. 

Llaquilla canaca, cushijuimi tigranga nishcami 

16Ashaguta tiajushca jipami, quiquingunaca na ricuhuanguichi. Ashaguta 
illashca jipaca, cutin ricuhuanguichimi. Ñucapaj Taitapajmanmi rigrini— 
nijurcami. 
17Shina nijpimi Jesuspaj yachajuj puramanda huaquingunaca, paipura cashna 
nishpa tapurirca: —¿Ima nishpata: ‘Ashaguta tiajushca jipami, quiquingunaca 
na ricuhuanguichi. Ashaguta illashca jipaca, cutinmi ricuhuanguichi. Ñucapaj 
Taitapajmanmi rigrini’ nijun?— ninajurcami. 
18Paicuna purami: “¿Ima nishpata: ‘Ashaguta tiajusharami’ nijun? Pai chashna 
nijujtaca na yacharinllu” ninajurca. 
19Jesusca, paita tapungapaj munanajujta yachashpami cashna nijurca: —
¿Quiquingunaca: ‘Ashaguta tiajushca jipami, na ricuhuanguichi. Ashaguta 
illashca jipaca, cutinmi ricuhuanguichi’ nishcatachu quiquingunapura 
tapuringuichi? 
20Napacha llullashpami, quiquingunataca cashna nijuni: Quiquingunaca 
huacashpa, llaqui llaquimi purinajunguichi. Ashtahuangarin cai pachapajtalla 
rurashpa causajcunaca, ninandami cushijunga. Quiquingunaca, llaqui llaqui 
cashpapash, cutinmi cushijunguichi. 
21Maijan huarmipash, unguna punlla pactajpi nanachijushpaca llaquillami 
tiajun. Ashtahuangarin huahuaguta ungushca jipaca, nanachishcataca 
cunganllami. Huahuaguta cai pachapi charishpa cushijuimandami, chashna 
cungan. 
22Shinallatami cunanga, quiquingunapash llaqui llaqui canguichi. 
Ashtahuangarin quiquingunata ricungapaj ñuca tigramujpimi, tucui shungu 
ninandapacha cushijunajunguichi. Chai cushijuitaca, pipash na anchuchi 
ushangachu. 
23Chai punlla chayamujpimi, na ashtahuan tapuhuanguichi. Napacha 
llullashpami, quiquingunataca cashna nijuni: Ñucapaj shutipi ñucapaj Taitata 
imaguta mañajpipash, paica carangallami. 

24Cunangamanmi paitaca, nara imatapash ñuca shutipica mañanguichi. 
Quiquinguna ninanda cushijushpa causanajungapaca mañanguichilla, 
japinguichimi. 

Cai pachapi ima nali tiajtapash misharcanimi nishcami 

25Cunangamanmi, chimbapurashpa yarichinacunahuan villachijurcani. Shina 
chimbapurashpa yarichinacunahuan na villachina punllacunami chayamujun. 
Ashtahuangarin quiquinguna entendinajuchunga, ñucapaj Taitamandami 
aligutapacha villachijusha. 
26Chai punlla chayamujpimi, quiquingunaca ñucapaj shutipi ñucapaj Taitata 
mañanguichi. Quiquingunamandaca ñucami, ñucapaj Taitata mañashataca na 
ninichu. 
27Quiquingunaca ñucata juyahuanguichimi. Taita Diospajmanda ñuca 
shamushcatapash crihuanguichi. Shina cajpimi, ñucapaj Taitaca quiquingunata 
juyajun. 
28Ñucapaj Taitamanda llujshishpami, cai pachaman shamurcani. Cunanga cai 
pachata saquishpami, ñucapaj Taitapajman cutin rigrijuni— nijurcami. 
29Shina nijpimi Jesuspaj yachajujcunaca, cashna ninajurca: —Ricui cunanga, 
chimbapurashpa yarichinacunahuan na villachishpami, yachajunalla 
shimicunata villachijungui. 
30Cunanga, quiquinga imagutapash tucuita yachajlla cajtami ricunajunchi. 
Pipash nara tapujpillata, tucuita yachanguillami. Chaimandami quiquindaca, 
Taita Diospajmanda shamushcata cripanchi— ninajurcami. 
31Shina nijpimi Jesusca, cashna nishpa tigrachirca: —Cunanga ña 
crihuanguichimi. 
32Ricuichi, quiquingunataca ñallami calpachigrin. Chaica, ñamari 
pactamushca. Shina calpachijpimi, ñucatalla saquishpa, quiquinguna maipi 
causajushcaman, caita chaita ringuichi. Shina rijpipash, na ñucallachu cani. 
Ñucapaj Taitaca ñucahuanmi. 

33Quiquinguna ñucahuan shujlla tucushpa, casilla ali causaiguta charichunmi, 
cai tucuita villachijuni. Cai pachapi causashpaca, ninandami llaquichi 
tucunajunguichi. Ashtahuangarin Diosta yariashpami causana canguichi. 
Ñucallami, cai pachapi ima nali tiajtapash ña misharcani— nijurcami. 

Juan 17 

Jesús paipaj yachajujcunamandami, Diosta mañashca 

1Jesusca, cai tucuita villachijushpami, jahua pachata vichai ricushpa cashna 
nijurca: “Ñuca Taitalla, ñucata japichina horasca ñamari chayamushca. 
Quiquimbaj Churi ñucataca, punchapambagumi cangui nihuailla. Quiquimbaj 
Churi ñucapash, punchapambagumi cangui nipashami. 
2Tucuicunata mandachunmi, quiquimbaj ushaitaca ñucaman carahuarcangui. 
Shinallatami quiquin ñucaman carashca tucuilla gentecunamambash, causaita 
causagrinata carani. 
3Na llullaj shujlla Taita Dios cashpami, quiquimbaj Churi Jesucristotaca 
cachamuhuarcangui. Shina cajta rijsishpallami, pipash causaita causagringa. 
4Quiquin ñucaman imata rurachun mingashcataca, ñami pactachircani. Shina 
cashpami, cai pachapica punchapambami cangui nijuni. 
5Ñuca Taitalla, nara cai pachata churashpallatami, punchapambagumi cangui 
nijpi canhuanga tiajurcani. Cunambash, chashnallata punchapambagumi 
cangui nihuayari. 
6Cai pachapajtalla rurashpa causajcunatami, ñucaman carangapaj 
agllaparcangui. Paicunamanmi, quiquimbaj shutiguta rijsichircani. 
Paicunataca quiquimbajlla cajpimi, ñucaman carahuarcangui. Shina cashpami, 
quiquimbaj shimicunata cazunajun. 
7Tucui imatalla ñucaman carashcatapash, quiquimbajlla cajtami paicunaca 
cunambi yachanajun. 
8Ñuca villachijuchun quiquin mingashca shimicunataca, paicunaman 
villachijurcanimi. Chaita villachijujpimi, paicunaca chasquirca. Quiquinmanda 

ñuca shamushcatapash, alipachami yachan. Shinallata quiquin ñucata 
cachamushcatapash crinmi. 
9Paicunamandami quiquindaca mañajuni. Cai pachapajtalla rurashpa 
causajcunamandaca, na mañanichu. Ashtahuangarin quiquin ñucaman 
carashcacunaca, quiquimbajllami causanajun. Paicunamandami quiquindaca 
mañajuni. 
10Tucui imatalla ñuca charishcapash quiquimbajmi. Shinallata can imaguta 
charishcapash ñucapajmi. Paicunapimi, ñucapash punchapambagumi cangui 
ni tucushcani. 
11Cunanga, cai pachapi na quedashpami, quiquimbajman shamugrini. 
Ashtahuangarin paicunaca, cai pachapillatami quedanajunga. Jucha illaj 
Taitalla, quiquin ñucaman carashcacunataca, paicunapash ñucanchishnalla 
shujlla cachun, quiquimbaj ushaihuan aliguta charipangui. 
12Quiquin ñucaman carashcacunahuan cai pachapi cashpaca, quiquimbaj 
ushaihuanmi paicunataca aliguta charircani. Paicunaca, shujllapash na 
chingarcachu. Ashtahuangarin quiquin escribichishca Shimipi nijuj 
pactachunmi, chingangapaj purijushca runalla chingarca. 
13Cunanga, quiquimbajmanmi shamugrini. Paicunapash ñuca ninanda 
cushijunshna cushijunajuchunmi, cai pachapi cashpallata cashna nijuni. 
14Quiquimbaj Shimitapash, paicunaman villachijurcanimi. Ñucapash, 
paicunapash na cai pachamanda cajpimi, cai pachapajtalla rurashpa 
causajcunaca millanayachirca. 
15Paicunataca, cai pachamanda anchuchupai nishpaca, na mañanichu. 
Ashtahuangarin nalita rurachijujmanda jarcapangui nishpallami, quiquindaca 
mañajupani. 
16Imashnami ñuca na cai pachamanda cani, shinallata paicunapash na cai 
pachamandachu capan. 

17Quiquin na llullashpa villajuj Shimita catishpa quiquimbajlla causanajuchun, 
paicunataca charipayari. Quiquimbaj Shimica, napacha llullajchu. 
18Cai pachapi causajcunaman villachijuchunmi, ñucataca cachamuhuarcangui. 
Shinallatami ñucapash, paicunataca cai pachapi causajcunaman villachijuchun 
cachajuni. 
19Na llullashpa villajuj Shimita catishpa quiquimbajlla causanajuchunmi, 
paicunamandaca ñucallata quiquinman cararigrini. 
20Quiquindaca, na paicunamandalla mañajupanichu. Paicuna 
villachinajujpica, shujcunapash ñucataca crinajuhuangami. 
Paicunamandapashmi mañajupani. 
21Paicunapura shujlla tucushpa causanajuchun nishpami, quiquindaca 
mañajupani. Ñuca Taitalla, quiquinhuan ñucahuanga shujllami canchi. 
Shinallata paicunapash, ñucanchihuan shujlla tucushpa causanajuchunmi 
mañajupani. Shina causanajujpimi, cai pachapi causajcunaca quiquin ñucata 
cachamushcata crinajunga. 
22Quiquinhuan ñucahuanga, shujllami canchi. Quiquin ñucata 
punchapambami cangui nishpa charishcashnami, paicunapash shujlla 
tucushpa causanajuchun ña curcani. 
23Quiquinga, ñucahuanmi causajungui. Ñucapash, paicunapaj shungupimi 
causajuni. Shina cajpimi, paicuna purapash shujlla tucushpa, ima pandatapash 
na rurashpa causanajunga. Quiquinga, ñucataca ninandami juyahuangui. 
Shinallatami paicunatapash juyajungui. Shina juyajujtapash, quiquin ñucata 
cachamushcatapash, cai pachapajtalla rurashpa causajcunaca yachangami. 
24Ñuca Taitalla, cai pachata nara rurashpallatami, ñucataca ninanda juyashpa 
charihuarcangui. Quiquin ñucata punchapambagumi cangui nijta 
ricunajuchunmi, can ñucaman carashcacunaca, ñuca maipimi cani chaipillata 
paicunapash ñucahuan cachun munani. 

25Ñuca Taitalla, quiquinga justomi cangui. Cai pachapajtalla rurashpa 
causajcunaca, quiquindaca na rijsinajunllu. Ñucallami quiquindaca rijsini. 
Ashtahuangarin paicunaca, quiquin ñucata cachamushcataca alimi yachan. 
26Paicunamanmi, quiquimbaj shutigutaca ña rijsichircani, ashtahuan 
rijsichisharami. Shina cashpami, quiquin ñucata juyajunshna, paicunapash 
juyarishpa causanajunga. Shinallata ñucapash paicunapaj shungupimi 
causajusha” nijurcami. 

Juan 18 

Jesustaca prezu apashcami 
(Mat. 26:47-56; Mar. 14:43-50; Luc. 22:47-53) 

1Jesusca, chashna nishca jipami, paipaj yachajujcunata pushashpa, ninanda 
jatarijuj Cedrón shuti huaicu yacu chimba ladoman rirca. Chaipica, shuj huerta 
pambami tiarca. Chaimanmi Jesusca, paipaj yachajujcunandi yaicurca. 
2Chaipimi Jesusca, paipaj yachajujcunandi cutin cutin tandanajun carca. 
Shinamandami, Jesusta japichij Judaspash chai huertataca rijsirca. 
3Shina rijsishpami Judasca, ashtaca soldadocunata, curacunata 
mandajcunahuan, fariseocunahuan parlarishpa cachamushca 
cuidajcunatapash pushashpa rirca. Paicunaca michacunata, michungunata, 
macanajunacunatapash apashcami shamurca. 
4Jesusca, imata paita ruranatapash tucuita yachashpami, ñaupashpa rishpa: —
¿Pitata mascaj shamunguichi?— nishpa tapurca. 
5Shina tapujpimi: —Ñucanchica, Nazaret pueblomanda Jesustami mascaj 
shamunchi— ninajurca. Shina nijpimi, Jesusca: —Ñucamari chai cani— nirca. 
Chai soldadocunahuanga, Jesusta japichij Judas runapashmi shamujushca 
carca. 
6Jesús: “Ñucami chai cani” nijpimi chai soldadocunaca, huashaman 
suchurishpa alpaman shitarirca. 

7Jesusca cutinmi: —Quiquingunaca, ¿pitata mascanguichi?— nishpa tapurca. 
Shina tapujpimi: —Ñucanchica, Nazaret pueblomanda Jesustami mascanchi— 
ninajurca. 
8Shina nijpimi Jesusca, cashna nishpa tigrachirca: —Ñucaca ñami: ‘Ñucamari 
chai cani’ nishpa villachircani. Ñucata mascanajushpaca, ñucapaj 
cumbacunataca richun saquichi— nircami. 
9“Ñucapaj Taita ñucaman carashcacunataca, shujllatapash na 
chingachircanichu” nishpa, Jesús nijushca pactachunmi, chashnaca nirca. 
10Simón Pedroca, shuj espadatami charirca. Chaita surcushpami, Malco shuti 
runapaj ali lado rinrita muchurca. Chai runaca, curacunata mandajpaj servijmi 
carca. 
11Shina muchujpimi Jesusca, Pedrota cashna nirca: —Quiquimbaj espadataca, 
maipi tiajushca pillata cutin alichilla. Ñucapaj Taita cushca copamandaca, 
¿nachu ufiana cani?— nircami. 

Curacunata mandajpaj ñaupajmanmi, Jesustaca apashca 
(Mat. 26:57-58; Mar. 14:53-54; Luc. 22:54) 

12Shina nijpimi soldadocunapash, soldadocunata mandajpash, judiocuna 
cachamushca cuidajcunapash, Jesustaca japishpa huatanajurca. 
13Chashna japishpami, Anás shuti curapaj huasimanra, Jesustaca punda 
aparca. Chai curami, Caifás shuti curapaj suedro carca. Caifás runaca, chai 
huatapica curacunata mandajmi carca. 
14Chai Caifás curallatami: “Cai llactapi causajcunamanda shujlla runa 
huañunaca, alipachamari” nishpa judiocunaman yuyaita cushca carca. 

Pedroca, Anás shuti curapaj huasi patiopimi cashca 
(Mat. 26:69-70; Mar. 14:66-68; Luc. 22:55-57) 

15Jesusta apanajujpica, Simón Pedropash shuj yachajujpashmi catishpa rijurca. 
Pedrohuan rijushca chai yachajujtaca, curacunata mandajpash rijsijmi carca. 
Paimi, mandaj curapaj huasi patioman, Jesusta catiriaj yaicurca. 

16Ashtahuangarin Pedroca na yaicushpami, pungu huashapi shayajurca. Shina 
shayajujpimi, chaishuj yachajujca mandaj curapaj rijsij cashpa, punguta 
cuidajuj cuitsataca: —Pedro yaicumuchun saquipai— nigrirca. Shina nishpami 
Pedrotaca, ucuman pusharca. 
17Shina yaicujpimi, punguta cuidaj cuitsaca: —¿Nachu chai runapaj 
yachajujpura cangui?— nishpa, Pedrotaca tapurca. Shina tapujpimi Pedroca: 
—Na chai purachu cani— nirca. 
18Chiri chiri cajpimi, servijcunapash, huasita cuidajcunapash, yamdata 
rupachishpa cununajurca. Paicunahuanmi, Pedropash cunushpa shayajurca. 

Jesustaca, curacunata mandaj Anasmi tapuchishca 
(Mat. 26:59-66; Mar. 14:55-64; Luc. 22:66-71) 

19Jesustaca, paipaj yachajujcunamandapash, pai imata yachachishpa 
purishcatapash, curacunata mandajmi tapuchi callarirca. 
20Shina tapujpimi Jesusca, cashna nishpa tigrachirca: —Ñucami tucuilla 
gentecuna uyanajujta villachishpa purijurcani. Judiocunaca, tandanajuna 
huasicunapipash, Diospaj huasipipashmi tandanajun. Chaicunapipash, 
tucuicunamanmi yachachishpa purijurcani. Imagutapash na pacalla 
villachijurcanichu. 
21¿Imamandata ñucataca tapuchihuangui? Ñuca imata villachijushcata 
uyashcacunaca, tucuitami yachan. Paicunata tapuchilla— nijurcami. 
22Jesús chashna nijujpimi, chaipi shayanajuj cuidaj puramanda shuj runaca: —
Mandaj curataca, ¿cashna nishpachu tigrachingui?— nishpa ñavipi huactarca. 
23Shinamandami Jesusca, cashna nishpa tigrachirca: —Ima nalita nijushca 
cajpipash, chashnapachami nalita nijushca nishpa villachilla. Ashtahuangarin 
aliguta nijushca cajpica, ¿imamandata cashna huactahuangui?— nijurcami. 
24Chai jipami Jesustaca, maquita huatashpa curacunata mandaj Caifás shuti 
curapajman apanajuchun, Anás shuti cura cacharca. 

Cutinmi Pedroca, Jesustaca na rijsinichu nijushca 
(Mat. 26:71-75; Mar. 14:69-72; Luc. 22:58-62) 

25Jesusta tapuchijujpica, Pedroca chaipillatami cunushpa shayajurca. Shina 
shayajujpimi: —¿Nachu quiquimbash, chai runapaj yachajujpura cangui?— 
nishpa tapurca. Shina nijpimi Pedroca: —Napacha chai purachu cani— nirca. 
26Chai jipami, curacunata mandajta servijpura shuj runaca, Pedrota cashna 
nirca: —¿Nachu quiquindapash, huertapi chai runahuan cajta ricurcani?— 
nircami. Cashna nijuj runaca, rinrita Pedro muchushca runapaj familiami 
carca. 
27Pedroca cutinmi: —Napacha chaipichu carcani— nirca. Shina nishca 
jipallami, galloca ñapash cantarca. 

Pilatopaj ñaupajmanmi, Jesustaca apashca 
(Mat. 27:1-2, 11-31; Mar. 15:1-20; Luc. 23:1-5, 13-25) 

28Narapash ali punllayajpillatami Jesustaca, Caifás shuti curapaj 
huasimandaca, mandaj Pilatopajman apashpa rinajurca. Ashtahuangarin 
paicunaca, chai mandajpaj huasiman na yaicurcachu. Paicunaca, pascua 
fiestata yarishpa micungapaj, ama mapayashun nishpami na yaicurca. 
29Shinamandami Pilatoca, canllaman llujshishpa: —Cai runataca, ¿imata 
juchachishpata apamunguichi?— nirca. 
30Shina nijpimi, cashna nishpa tigrachirca: —Imatapash nalita na rurashpa 
purij cajpica, na quiquinman cungapaj apamunchimanllu carca— ninajurcami. 
31Shina nijpimi Pilatoca, cashna nijurca: —Quiquingunata mandashca shimipi 
nijunshna, imatalla rurashcata ricushpa, quiquingunallata juzgangapaj 
apaichilla— nijurcami. Shina nijujpimi, judiocunaca: —Ñucanchica, pitapash 
na huañuchi ushana canchica— ninajurca. 
32Jesús imashna huañuchi tucunata villachijushca shimicuna pactachunmi, 
paicunaca shina ninajurca. 
33Pilatoca, pai mandashpa tiajuj ucuman tigrashpa yaicushpami, Jesusta 
cayachishpa: —¿Quiquinllu judiocunata Jatun Mandaj cangui?— nirca. 

34Shina nijpimi Jesusca, cashna nishpa tigrachirca: —¿Quiquimbaj munaichu 
cashna tapuhuangui, na cashpaca shujcunachu ñucamanda villachij 
shamurca?— nircami. 
35Shina nijpimi Pilatoca, cashna nishpa tigrachirca: —¿Ñucataca, judío runa 
yanguichu? Ashtahuangarin quiquimbaj llactapi causajcunallata, mandaj 
curacunallatami quiquindaca, ñucapajman apamushca. ¿Quiquinga, imatata 
rurashpa purijurcangui?— nircami. 
36Shina nijpimi Jesusca, cashna nishpa tigrachirca: —Ñuca mandana llactaca, 
na cai pachapi tiajunllu. Cai pachata ñuca mandana cajpica, ñucata 
servijcunami judiocuna ñucata ama japichunga, paicunahuan macanajunman 
carca. Ashtahuangarin ñuca mandana llactaca, na cai pachapi tiajunllu— 
nircami. 
37Shina nijpimi Pilatoca: —Shinaca, ¿jatun mandajchu cangui?— nishpa, 
Jesusta tapurca. Shina nijpimi Jesusca, cashna nirca: —Quiquinllatami, jatun 
Mandajmi cangui nihuangui. Shina cashpami, na llullashpa villachingapaj cai 
pachapi huacharimurcani. Na llullashpa villachijujta cazujcunaca, tucuillami 
ñuca imata villachijujtapash aliguta uyanajun— nircami. 
38Shina nijpimi Pilatoca: —¿Imata na llullayari?— nishpa tapurca. Shina 
tapushpallami Pilatoca, cutin llujshishpa judiocunata cashna nijurca: —Cai 
runa ima nalita rurashcatapash na tarinichu. Shina cajpimi, na juchachita 
ushani. 
39Ashtahuangarin pascua fiestapica, quiquingunaca prezu tiaj puramanda 
shujta cacharipai ninatami yachanguichi. Shina cashcamanda, ¿judiocunata 
Jatun Mandajtachu cacharichun munanguichi?— nijurcami. 
40Shina nijujpimi, tucuicuna cutin ninanda caparinajushpa: —Chai runata 
cacharichunga, na munanchica. Ashtahuangarin Barrabás shuti runatami 
cacharichun munanchi— ninajurca. Barrabás runaca, ninan shuhuami carca. 

Juan 19 

1Chashna caparinajujpimi Pilatoca, Jesusta japishpa astichun mandarca. 
2Chai jipaca soldadocunaca, cashata ahuashpa rurashca coronatami, Jesuspaj 
umapi churachirca. Shinallata morado, jahualla churajunatapashmi 
churachirca. 
3Chashna churachishpallami: —¡Judiocunata Jatun Mandaj, quiquinga 
juyaillagumari cangui!— nij tucushpalla ñavipi huactanajurca. 
4Pilatoca, cutinllata canllaman llujchishpami cashna nijurca: —Ricuichi, cai 
runataca ima nalita rurashcatapash na ricunichu. Chaita quiquinguna 
yachachunmi, caiman llujchimuni— nijurcami. 
5Jesusca, cashata ahuashpa rurashca coronata umapi churajushca, morado 
jahualla churajunata churajushcami llujshijurca. Shina llujshijujpimi Pilatoca: 
—¡Cai runata ricuichi!— nirca. 
6Shina nijpimi curacunata mandajcunapash, Diospaj huasita cuidajcunapash, 
Jesusta ricushpaca: —¡Chacatailla! ¡Chacatailla!— nishpa ninanda 
caparinajurca. Shina caparinajujpimi Pilatoca, cashna nijurca: —Cai runataca, 
quiquingunallata apashpa cruzpi chacataichilla. Ñucaca, ima nalita 
rurashcatapash na ricunichu— nijurcami. 
7Shina nijujpimi judiocunaca, cashna nishpa tigrachinajurca: —Ñucanchica, 
shuj mandashcatallami charinchi. Chai mandashcapi nijunshnaca, chai runaca: 
‘Taita Diospaj Churimi cani’ nishpa purijuimandaca huañunapachami can— 
ninajurcami. 
8Chashna ninajujpimi Pilatoca, ashtahuan manllarirca. 
9Pai mandashpa tiajuna ucuman cutin yaicushpaca: —Quiquinga, 
¿maimandata cangui?— nishpami tapurca. Ashtahuangarin Jesusca, upalla 
shayajurcallami. 
10Shina shayajujpimi Pilatoca, Jesusta cashna nijurca: —¿Imashpata na 
ñucahuan parlangui? Quiquinda cacharingapajpash, ushaita charinimi. 

Chacatangapajpash ushaita charinimi. Chaitaca, ¿nachu yachangui?— 
nijurcami. 
11Shina nijujpimi Jesusca, cashna nishpa tigrachirca: —Taita Dios quiquinman 
ushaita na carashca cajpica, ñucataca imata ruraitapash na ushanguimanllu. 
Tucuimanda yalica, ñucata quiquinman cushca runami, quiquindapash yali 
juchata charin— nijurcami. 
12Shina nijujpimi Pilatoca, Jesusta imashnata cacharishayari yajurca. 
Ashtahuangarin judiocunaca, cashna nishpami ninanda caparinajurca: —Chai 
runata quiquin cacharishpaca, na Cesarpaj ali cumbachu cangui. Maijambash: 
‘Ñucami jatun mandaj cani’ nirijushpaca, Cesartami ninanda fiñan— 
ninajurcami. 
13Shina ninajujta uyashpami Pilatoca, Jesusta canllaman llujchishpa, pai 
mandashpa tiajushcapi tiarirca. Chai ucuca, Rumicunahuan rurashca ucumi 
carca. Chaimandami hebreo rimaipica, Gabata nishpa shutichishca. 
14Pascua fiesta micuipaj alichinajujpi, ña chaupi punlla chayajujpica: —
¡Ricuichi, quiquingunata jatun Mandaj runaca caipimi!— nishpami 
judiocunaman ricuchirca. 
15Shina nijpimi paicunaca, ashtahuan caparinajushpa: —¡Llujchilla, llujchilla! 
¡Chacatailla!— nishpa ninanda caparinajurca. Shina caparijpimi Pilatoca: —
¿Quiquingunata jatun Mandajtachu chacatachisha?— nirca. Shina nijpimi, 
curacunata mandajcunaca: —Ñucanchica, Cesartallami jatun mandajta 
charinchi— nishpa tigrachirca. 
16Shina ninajujpimi, paicunallata Jesusta chacatagrichun, Pilatoca cushpa 
saquirca. Shina saquijpimi, paicunaca Jesusta apashpa rinajurca. 

Jesustaca chacatashpami huañuchishca 
(Mat. 27:32-50; Mar. 15:21-37; Luc. 23:26-49) 

17Jesusca, cruzta aparishpa llujshishpami, Uma Tullu shuti lomaman 
chayagrirca. Chai lomaca, hebreo rimaipica Gólgota shutimi can. 

18Chai lomapimi, Jesustaca chacatanajurca. Paitaca, ishcai runacunapaj 
chaupipi churashpami chacatanajurca. 
19Jesús chacatariajuj cruzpi churachunmi, Pilatoca escribishcata cacharca. 
Chai escribishca tablapica, cashnami nijurca: “CAICA, NAZARET 
PUEBLOMANDA JESUSMI. PAICA, JUDIOCUNATA JATUN MANDAJMI” 
nijurcami. 
20Chai shimicunataca hebreo, griego, latín rimaicunapi escribishcami carca. 
Jesusta chacatashca pushtuca, Jerusalén pueblo ladollapimi carca. Shina 
cajpimi judiocunaca, ashtacacuna chai escribishcataca leyinajurca. 
21Shinamandami judiocunapaj curacunata mandajcunaca, Pilatotaca cashna 
nigrirca: —‘Judiocunata jatun Mandajmi’ nishpaca, na escribinachu carcangui. 
Ashtahuangarin ‘Ñucami, judiocunata jatun Mandaj cani’ nishpa, paillata 
nijushcata escribipai— ninajurcami. 
22Shina nijpimi Pilatoca: —Ñuca imata escribishcapash, ñami escribishca 
tiajun— nirca. 
23Soldadocunaca, Jesusta chacatashpami, paipaj churajunataca chuscupi 
chaupishpa, shuj shuj japinajurca. Shinallata paipaj jahualla 
churajunatapashmi japinajurca. Chai churajunaca, na sirashcachu carca. 
Jahuamanda ura pundacaman, jatunda ahuashcami carca. 
24Shina cajpimi, paipura cashna ninajurca: —Ama chaupirishpa, maijambaj 
urmachumbash suerteta rurashunchi— ninajurcami. Dios escribichishca 
Shimipi nishcashna pactachunmi, chashna ruranajurca. Chaipica cashnami 
nijun: “Ñuca churajunataca, paicunapura chaupirircami. Ñuca churajunapaj 
jahuapillatami, suerteta ruranajurca” nijunmi. 
25Jesús chacatariajuj ladomanga, paipaj mamapash, paipaj ñañandi, Cleofas 
shuti runapaj huarmi Mariandi, Magdala shuti pueblomanda Mariandimi, 
chaipi shayanajurca. 

26Jesusca, paipaj mamatapash, pai juyashca yachajujtapash, chaipi 
shayajujtami ricurca. Shina ricushpami Jesusca, paipaj mamagutaca: —Ricui 
mama, caipimi cambaj churi— nirca. 
27Chai jipami, paipaj juyashca yachajujtapash cashna nirca: —Ricui, caipimi 
quiquimbaj mama— nircami. Shina nishcamandapachami, chai yachajuj 
runaguca paipaj huasipi causajuchun, Jesuspaj mamagutaca pusharca. 
28Chai jipami Jesusca, ña tucuita pactachishcata yacharca. Shina yachashpami, 
Dios escribichishca Shimipi nijuj pactachun: —Yacunayanmi— nirca. 
29Shina nijpimi soldadocunaca, shuj fundupi junda tiajuj vinagrepi esponjata 
mutiyachirca. Chaitaca, hisopo nishca caspi pundapi churashpami, Jesús 
chupachun shimiman chayachinajurca. 
30Chai vinagreta Jesús chupashpaca: —Ñami tucuita pactachircani— nircami. 
Shina nishpallami, umata urai huarcushpaca, paipaj espirituta Diosman 
mingashpa huañurca. 

Jesustaca, costillaspimi lanzahuan tujsishca 

31Pascua fiestapaca, shuj punllallami tiarca. Cayapaca, samana punllapi 
ashtahuan jatun fiesta cajpimi, cruzpi chacatai tucushcacunaca, ama 
chaipillata saquishca cachunmi, judiocunaca Pilatopajman rishpa: —Chaquita 
faquishpa cruzmanda uriajuchingapaj richun cachapai— ninajurca. 
32Shina mañagrijpi soldadocuna shamushpami, Jesusta chaupipi churashpa, 
chacatai tucushca runacunapaj chaquitaca ishcandipajta faquirca. 
33Ashtahuangarin Jesuspajman chayashpaca, ña huañushcatami ricunajurca. 
Shina cajpimi, chaquitaca na faquinajurca. 
34Shina na faquishpapash, shuj soldadoca Jesuspaj costillaspimi, lanzahuan 
tujsirca. Shina tujsijpimi yahuarpash, yacupash llujshirca. 
35Shinamandami chaita ricuj runaca, chashnapachami nishpa villachijun. Pai 
villachijushca shimicunaca, na llullachu. Quiquingunapash crinajuchunmi, 
cashna villachijun. Chaitaca paipash yachambachami. 

36Dios escribichishca Shimipimi: “Paipaj tullutaca, shujllatapash na 
faquishcachu canga” nijun. Chai nishcami pactarca. 
37Dios escribichishca Shimipillata, shuj pushtupimi: “Paita tujsishca 
gentecunaca, cutinmi paitaca ricunajunga” nijun. 

Jesusta pambashcatami villachijun 
(Mat. 27:57-61; Mar. 15:42-47; Luc. 23:50-56) 

38Tucui chai jipami, Arimatea shuti pueblomanda Joseca, Jesús huañushcata 
pambangapaj saquichun, Pilatota mañangapaj rirca. Shina mañajpimi Pilatoca, 
Jesús huañushcata apachun saquirca. Shina saquijpimi, Jesús huañushcata 
apashpa rirca. Joseca, judiocunata manllashpami, Jesús yachachijujtaca, 
pacalla uyashpa purin carca. 
39Paitaca, Nicodemo shuti runagupashmi cumbarca. Nicodemoca, pundatami 
Jesushuan parlangapaj shuj tuta rishca carca. Shina cashpami chai runaguca, 
mirra nishcahuan, áloe nishcahuan chapushca mishquillagu ashnajuj 
jambicunataca, shuj quintaltashna apamurca. 
40Jesús huañushcata apashpaca, mishquillagu ashnajuj chai jambita 
fachacunapi javishpami pilluchinajurca. Judiocunaca, chashna pambanatami 
yachan carca. 
41Jesusta chacatashca ladomanga, shuj huertami tiarca. Chai huertapica, 
pitapash nara pambashca mushuj utujuta rurashcami tiarca. 
42Chai utujuca ladolla cajpimi, Jesuspaj cuerpogutaca, chaipi churashpa 
jarcarca. Judiocuna pascua fiestata rurana ña chayajujpimi, chaillapi 
churanajurca. 

Juan 20 

Jesús causarishcatami villachijun 
(Mat. 28:1-10; Mar. 16:1-8; Luc. 24:1-12) 

1Domingo tutamandata nara ali punllayajpillatami, Magdala shuti 
pueblomanda María huarmiguca, Jesusta pambashcata ricungapaj rirca. 

Chaiman chayashpaca, chai utujuta quilpashca rumita ladoman churashcatami 
ricujurca. 
2Chaita ricujushpaca Simón Pedroman, Jesús juyashca caishuj 
yachajujpajmambash calpamushpami cashna nijurca: —Apunchi Jesustaca 
utujumanda apashcamari. Maipi churashcatapash, na yacharinllu— nishpami, 
villaj shamurca. 
3Shina nijpimi, Jesusta pambashca utujuta ricungapaj Pedropash, caishuj 
yachajujpash llujshishpa rinajurca. 
4Ishcandi calpashpaca, caishuj yachajujrami Pedrotaca mishashpa, chai 
utujuman punda chayagrirca. 
5Ña chayashpaca, chai utuju ladoman urai rishpami, chaipica fachacunatalla 
ricurca. Ashtahuangarin na yaicushpami shayajurca. 
6Jipaman Simón Pedro chayamushpaca, utuju ucuman yaicurcallami. Paipash 
fachacunatallami ricurca. 
7Jesuspaj umata pilluchishca telataca, na caishuj fachacunahuan tandachishpa, 
shican pillushca shuj pushtupi tiajujtami ricurca. 
8Utujuman punda chayamushca caishuj yachajujpashmi, catishpa yaicurca. 
Paipash, chaipica fachacunatalla ricushpami crirca. 
9“Huañushcacunapaj chaupimanda causarinapachami” nishpa tiajujtaca, 
paicunaca nara ali yachaita usharcachu. 
10Chashna illajta ricushpami, chai yachajujcunaca paicunapaj huasiman 
tigranajurca. 

Magdala pueblomanda Mariamanmi, Jesusca ricurishca 
(Mar. 16:9-11) 

11Ashtahuangarin María huarmiguca, Jesusta pambashca utuju ñaupajpimi 
huacajurca. Paica huacajushpandimi, utuju ucutaca quinrai chapashpa 
ricujurca. 

12Shina ricujushpaca, yurajta churajushca ishcai angelcuna tianajujtami 
ricujurca. Jesús huañushcata churashca pushtupica, shuj angelca uma 
ladoman, shujca ura chaquiman tianajujtami ricujurca. 
13Chai angelcunami: —Quiquinga, ¿imamandata huacajungui?— nishpa 
tapurca. Shina tapujpimi María huarmiguca, cashna nirca: —Ñucata Mandaj 
Jesusta apashcamandami huacajuni. Paitaca, maipi churashcatapash na 
yachapanichu— nircami. 
14Shina nishpa tigrarishpa ricushpaca, Jesús shayajujtami ricujurca. 
Ashtahuangarin Jesustaca na rijsircachu. 
15Shina ricujpimi Jesusca: —Quiquinga, ¿imashpata huacajungui? ¿Pitata 
mascajungui?— nishpa tapurca. Shina tapujpimi María huarmiguca, huertata 
cuidaj runagumi yashpa cashna nijurca: —Ñucata Mandajlla, Jesús 
huañushcata maipi churangapaj apashca cashpaca villachihuailla, ñuca 
apamugripashallami— nijurcami. 
16Shina nijujpimi Jesusca: —¡María!— nirca. Shina nijpimi: —¡Raboni!— 
nishpa tigrachirca. (Raboni nishpaca, Yachachij nijunmi). 
17Shina nijpimi Jesusca, cashna nijurca: —Ñucataca ama tacarihuaichu. Nara 
ñuca Taitapajman vichai rinichu. Ashtahuangarin ñucapaj huauquicunapajman 
rishpa, cashna villachigripai: ‘Ñucapaj Taitaca, quiquingunapajpash Taitami 
capan. Ñucapaj Taita Diosca, quiquingunapajpash Taita Diosmi capan. 
Paipajmanmi vichai rina cani’ nigripai— nijurcami. 
18Shina nijujpi, Magdala shuti pueblomanda María huarmiguca, Apunchi 
Jesusta ricujushcatapash, paiman Jesús imatalla nijushcatapash, Jesuspaj 
yachajujcunaman villachingapaj rijurca. Shinallata Jesús paicunaman imata 
villachijuchun mingashcatapashmi villachijurca. 

Paipaj yachajujcunamanmi, Jesusca ricurishca 
(Mat. 28:16-20; Mar. 16:14-18; Luc. 24:36-49) 

19Chai domingo chishillatami ña tutayajujpi, Jesuspaj yachajujcunaca 
tandanajushca tianajurca. Paicunaca judiocunata manllashpami, pungucunata 

ali vicharishpa tianajurca. Shina tianajujpimi, Jesusca yaicumushpa paicunapaj 
chaupipi shayarishpa: —Quiquingunapaca, casilla ali causaigu tiachun— nirca. 
20Shina nishpallami, paipaj ishcandi maquitapash, costillastapash paicunaman 
ricuchirca. Paipaj yachajujcunaca, Apunchi Jesusta ricushpaca ninandami 
cushijunajurca. 
21Shinamandami Jesusca, cutin cashna nirca: —Quiquingunapaca, casilla ali 
causaigu tiachun. Imashnami ñucapaj Taita ñucata cachamuhuarca, 
chashnallatami quiquingunatapash cachani— nircami. 
22Shina nishpallami, paicunapajman fucushpa cashna nijurca: —Diospaj jucha 
illaj Espirituta chasquichi. 
23Maijambaj juchacunatapash quiquinguna cungajpica, paicunapaj 
juchacunaca cungai tucushcami canga. Shinallata maijambaj juchacunatapash 
quiquinguna na cungajpica, na cungai tucushcachu canga— nircami. 

Tomasca, Jesús causarishcatami na crishca 

24“Chai punllallata ishcandi huacharishcami” nishpa rijsishca Tomasca, 
Jesuspaj chunga ishcai yachajuj puracuna cashpapash, paicunapajman Jesús 
shamushca horasca illashcami carca. 
25Chai jipami, caishuj yachajujcunaca: —Apunchi Jesusta ricurcanchimi— 
nishpa, Tomasman villachinajurca. Shina nijpimi Tomasca, cashna nijurca: —
Paipaj maquipi clavoscunahuan tacai tucushcata ricushpa, chai chugripi ñuca 
maqui dedota satishpallami crisha. Shinallata paipaj costillas chugripi, ñuca 
maquita na satishpaca napacha crishachu— nijurcami. 
26Pusaj punlla jipami, chai huasi ucupillata Jesuspaj yachajujcunaca, cutin 
tandanajushca tianajurca. Tomaspash chaipimi carca. Shina tianajujpimi, 
pungucunata ali vichashca cajpipash, Jesusca yaicumushpa, paicunapaj 
chaupipi shayarishpaca: —Quiquingunapaca, casilla ali causaigu tiachun— 
nirca. 

27Shina nishpallami Jesusca, Tomastaca cashna nijurca: —Quiquimbaj maqui 
dedota, ñucapaj maqui chugripi churashpa ali ricui. Shinallata quiquimbaj 
maquita, ñucapaj costillas chugripi satishpa ricui. Ama chashna na crishpa 
purijuichu. Ashtahuangarin ñucataca crinami cangui— nijurcami. 
28Shina nijujpimi Tomasca: —¡Ñucata Mandaj, ñucapaj Taita Diosmari 
cangui!— nirca. 
29Shina nijpimi Jesusca, cashna nijurca: —Tomás, quiquinga ñucata 
ricushpapachami crihuashcangui. Ñucata na ricushpapash crijcunaca, 
ninandami cushijunajun— nijurcami. 

Jesusta crinajuchunmi, cai shimicunataca escribishca 

30Jesusca, imatapash juyaillagutami ashtacata rurashpa purijurca. Chaitaca, 
paipaj yachajujcunapash ricunajurcami. Imata ricushcatapash, na tucuita cai 
libropica escribishcachu. 
31Ashtahuangarin Jesusca, Quishpichij Cristo cajtapash, Taita Diospaj Churi 
cajtapash crinajuchunmi caitaca escribishca. Paita crishpaca, paipaj shutipi 
causaita causagrinata charichunmi escribishca. 

Juan 21 

Jesusca, canchispura yachajujcunamanmi ricurishca 

1Chai jipami Jesusca, paipaj yachajujcunaman cutin ricurirca. Paica, Tiberias 
shuti cucha manñapimi cashnaca ricurirca: 
2Chaipica Simón Pedropash, “chai punllallata ishcandi huacharishcami” nishpa 
rijsishca Tomaspashmi chaipi carca. Shinallata Galilea llactapi tiaj Caná shuti 
pueblomanda Natanael shuti runagupash, Zebedeo shuti runapaj ishcandi 
churicunapash, shuj ishcai yachajujcunapashmi tandanajushca chaipi carca. 
3Chaipi cashpami, Simón Pedroca: —Pijita japingapaj rigrinimi— nirca. Shina 
nijpimi paicunaca: —Ñucanchipash quiquinhuan rishunllami— ninajurca. 
Shina nishpaca, canoapi tiarishpami rinajurca. Ashtahuangarin paicunaca, shuj 
pijillatapash na tarishpami punllayanajurca. 

4Ña punllayajujpimi Jesusca, cucha manñaman ricurirca. Ashtahuangarin 
paipaj yachajujcunaca, Jesús cajtaca na yacharcachu. 
5Jesusca paicunataca: —Huahuacuna, ¿micungapaca imagupash tianllu?— 
nircami. Shina nijpimi paicunaca: —Imagupash na tiapanllu— ninajurca. 
6Shina nijpimi Jesusca: —Cai canoa ali ladoman linllita shitaichi, 
taringuichillami— nirca. Shina nijpi linllita shitashpaca, chai linllipi pijicuna 
junda cajpimi, aisashpa llujchitapash na ushanajurca. 
7Shina cajpimi, Jesús juyashca yachajujca: —¡Apunchi Jesusmari cashca!— 
nishpa Pedroman villachirca. Shina nijpimi Simón Pedroca, paipaj churajunata 
(llujchishca cashpa), cutin huatarishpa yacuman shitarirca. 
8Yacu manñaman llujshingapaca, shuj cuadrashnami tiarca. Shina cajpimi piji 
jundashca linllitaca, caishuj yachajujcuna canoapi aisashpa llujchirca. 
9Ña manñaman llujshishpaca, carbón ninayashcapi piji cusarijujta, 
tandagupash tiajujtami ricunajurca. 
10Jesusca cashnami nirca: —Cunan japimushca pijicunamanda, huaquinguta 
apamuichi— nircami. 
11Shina nijpimi Simón Pedroca, canoaman vitsiashpa linllitaca, manñaman 
aisashpa llujchimurca. Chai linllipica, patsaj picha chunga quimsa jatun 
pijicunalla jundashcami cashca carca. Ashtaca pijicuna junda cajpipash, linllica 
na liquirircachu. 
12Chai jipallami Jesusca: —Shamushpa micuichi— nirca. Paicunaca, Apunchi 
Jesús cajta rijsishpami: “¿Maijanda cangui?” nishpaca, paipaj yachajuj 
puracunamanda, shujllapash na tapui usharca. 
13Jesús shamushpami, tandaguta japishpa paicunaman cararca. Shinallata 
pijigutapashmi cararca. 
14Huañushcacunapaj chaupimanda causarishca jipami Jesusca, caihuanga ña 
quimsacaman, paipaj yachajujcunaman ricurirca. 

Jesusca, Simón Pedrohuanmi parlashca 

15Paicuna micushca jipami Jesusca, Simón Pedrotaca cashna nirca: —Jonaspaj 
churi Simón, ¿caishujcunatapash yalichu canga juyahuangui?— nircami. Shina 
nijpimi Pedroca: —Ari, quiquindaca juyanipachami. Chaitaca quiquinllata 
yachapanguimi, Apunchi Jesús— nishpa tigrachirca. Shina nijpimi Jesusca: —
Shina cashpaca, ñucapaj huahua llamagucunata michipangui— nirca. 
16Shina nishpallami: —Jonaspaj churi Simón, ¿ñucataca 
juyahuanguipachachu?— nishpa cutin tapurca. Shina nijpimi Pedroca: —Ari, 
quiquindaca juyanipachami. Chaitaca quiquinllata yachapanguimi, Apunchi 
Jesús— nishpa tigrachirca. Shina nijpimi Jesusca: —Ñucapaj llamagucunata 
michipangui— nirca. 
17Caihuanga quimsacamanmi: —Jonaspaj churi Simón, ¿ñucataca 
juyahuanguipachachu?— nirca. “¿Juyahuanguipachachu?” nishpa, 
quimsacaman tapuimandami Pedroca, ninanda llaquiyarca. Shina 
llaquiyashpami, cashna nijurca: —Quiquinga tucuitamari yachapangui. 
Quiquinda ñuca juyajujtapash yachapanguimi, Apunchi Jesús— nijurcami. 
Shina nijpimi Jesusca, cashna nijurca: —Shina cashpaca, ñucapaj 
llamagucunata michipangui. 
18Napacha llullashpami, quiquindaca cashna nijuni: Quiquin chairalla viñai 
cashpaca, ali chumbilirishpami, quiquin maiman munashcaman rijun 
carcangui. Ashtahuangarin quiquin rucuyashpaca, ishcandi maquitami 
chutangui. Quiquindaca, shuj chumbita huatachishpami, na ringapaj 
munashcaman apashpa ringa— nijurcami. 
19Shina nijushpaca, Pedro imashna huañuchi tucushpapash, Taita Diostaca 
punchapambagumi cangui nijunatami Jesusca villachijurca. Shina nishpallami, 
Jesusca: —Ñucata catihuailla— nirca. 

Jesusca, pai juyashca yachajujmanmi villachijushca 

20Pedro tigrarishpa ricushpaca, Jesús ninanda juyashca yachajuj catishpa 
rijujtami ricurca. Chai yachajujmi micunajushpaca, Jesuspi marcarishpa 

tiajushca carca. Paillatami: “¿Quiquindaca pita japichigrin, Apunchi Jesús?” 
nishpa tapushca carca. 
21Chai yachajujta Pedro ricujushpami: —¿Cutin caica imashi tucunga, Apunchi 
Jesús?— nishpa tapurca. 
22Shina tapujpimi Jesusca, cashna nijurca: —¿Imapajta quiquinga yachangapaj 
munangui? Ñuca munajpica, ñuca tigramungacaman paica causajunllami. 
Quiquinga ñucata catihuailla— nijurcami. 
23Chai yachajujta Jesús chashna nijujpimi: “Chai yachajujca, na huañungachu” 
nishpa, crij puracunaca parlanajurca. “Na huañungachu” nishpaca na 
villachircachu. Ashtahuangarin: “¿Imapajta yachangapaj munangui? Ñuca 
munajpica, ñuca tigramungacaman paica causajungallami” nishpami Jesusca 
villachirca. 
24Chashna ni tucushca yachajujllatami, imata ricujushcata, imata 
uyajushcatapash caipica escribishca. Paica, napacha llullashpa 
villachijushcatami yachanchi. 
25Jesusca, imagutapash ashtahuan ashtaca ashtacatami rurashpa purijurca. Pai 
imata rurajushcatapash, shuj shujlla escribijpica, chai librocunata churangapaj, 
cai pachapash na pactanmanllu yanimi. Shina cachun. 

Hechos 

Hechos 1 

Diosca, paipaj jucha illaj Espirituta cachamushami nishcami 
1Punda libropica, Jesús imatalla rurashpa, imatalla yachachishpa 
callarishcatami, quiquin Teofiloman ña villarcani. 
2Jesusta jahua pachapi chasquishca punllacamanmi villajurcani. Diospaj jucha 
illaj Espíritu yarichijpi villachun cachangapaj agllashcacunaman mandashca 
jipami, jahua pachapi chasqui tucurca. 
3Paicunamanmi, ninanda llaquichi tucushpa huañushpa causarishca jipa, ama 
ishcai shungu tucunajuchun, tauca ricuchinacunahuan, chuscu chunga 
punllacaman, cutin cutin ricurijurca. Chashna ricurishpami, Taita Dios 
mandajujmanda villajurca. 
4Jesusca, paicunahuan cashpallatami, cashna nishpa mandarca: —
Jerusalenmandaca na maimambash rishpami, ñuca Taita cachamushapacha 
nishcata shuyanajuna canguichi. Chaitaca, ñuca villajujta ña uyarcanguichimi. 
5Juanga, yacuhuanllami bautizajurca. Ashtahuangarin cangunaca, asha punlla 
jipallami, Diospaj jucha illaj Espirituhuan bautizai tucunguichi— nircami. 

Jahua pachaman Jesús rishcatami villajun 

6Jesushuan tandanajushcacunaca, cashna nishpami tapunajurca: —Apunchi 
Jesús, ¿cunan punllacunallatacha cai Israel llactataca, ñucanchillata 
mandachun cutin alichingui?— ninajurcami. 
7Shina nijpimi Jesusca, cashna nirca: —Ima huatacuna, ima punllacunapacha 
chashna tucunatapash, na yachai ushanachu canguichi. Ima hora chashna 
tucunataca, ñuca Taitallatami ninan ushaihuan churarca. 
8Ashtahuangarin Diospaj jucha illaj Espíritu cangunapajman shamujpimi, 
ushaita japinguichi. Chai ushaihuanmi, Jerusalenbi, tucui Judea llactapi, 
Samaria llactapi, cai pacha tucuri manñacaman ñucamanda villagringuichi— 
nijurcami. 

9Shina nijujpillatami, paicuna ricujta Jesustaca jahua pachaman vichai aparca. 
Paitaca, fuyu quilpajpimi, paicunaca na ashtahuan ricui usharca. 
10Jahua pachaman Jesús rijujta vichai ricunajujpimi, yuraj churajunata 
churajushca ishcai runacuna, ñapash paicunapaj ladopi shayarimurca. 
11Paicunaca cashnami ninajurca: —Galilea llacta runacuna. ¿Imashpata 
cangunaca, jahua pachata ricunajunguichi? Cangunapaj chaupimanda jahua 
pachaman apai tucushca cai Jesusllatami, jahua pachaman rijujta canguna 
imashna ricushcashnallata, cutin shamunga— ninajurcami. 

Judas shuti runapaj randica, Matías shuti runatami agllashca 

12Chai jipami, Olivos shuti urcumanda, Jerusalenman tigranajurca. Chai 
urcuca, Jerusalenmandaca shuj kilometropishnami. 
13Ña chai puebloman chayashpaca, paicuna causanajuj jahua altibajo 
huasimanmi vitsianajurca. Chai huasipica: Pedro, Jacobo, Juan, Andrés, Felipe, 
Tomás, Bartolomé, Mateo shuti runacunapash, Alfeo shuti runapaj churi 
Jacobopashmi causanajurca. Shinallata Zelote nishca Simonbash, Jacobopaj 
huauqui Judaspash, chaipillatami causanajurca. 
14Paicunaca, huaquin huarmicunandi, Jesuspaj mama Mariandi, Jesuspaj 
huauquicunandimi tandanajushpa, Diosta shujllashnalla yarishpa 
mañarianajurca. 
15(Chai punllacunapimi, Jesusta crij puracunaca, patsaj ishcai chungashna 
tandanajun carca). Pedroca, paicunahuan cashpami jatarishpa, cashna nijurca: 
16“Tucui crijcuna. Ñaupa punllacunapimi Judas runamandaca, Diospaj jucha 
illaj Espíritu, Davidman villashpa escribichishca. Chai villashca pactachunmi 
Judas runaca, Jesusta prezu japichun, ricuchingapaj pushamurca. 
17Judas runaca, ñucanchi purami carca. Ñucanchishnallata villachun, 
paitapash agllashcami carca. 

18Pai chashna nalita rurashpa jatushca culquihuanga, alpatami randirca. Chai 
alpapillatami Judasca, jahuamanda umahuan urmashpa, chaupi vijsapi 
tugyajpi, tucuilla chunlluli llujshishpa huañurca. 
19Chashna tucushcataca, Jerusalenbi tucui causajcunami yacharca. 
Chaimandami chai alpataca, paicunapaj rimaipica, Acéldama nishpa 
shutichirca. Shina nishpaca, Yahuarlla Pamba nijunmi. 
20Salmos libropica, cashna nishpa escribishcami tiajun: ‘Pai causajushca 
huasica, jichushca pambashna cachun, chaipica pipash ama causachun’ 
nijunmi. Shinallata: ‘Paiman rurachun mingashcatapash, shuj runa rurachun’ 
nishpami villajun. 
21Apunchi Jesús ñucanchihuan maiman cashpapash rishpa, shamushpa 
purijushca punllacunapimi, ñucanchita cumbashpa cai runacunaca 
purinajurca. 
22Cai runacunaca, Juan bautizai callari punllamandapacha, ñucanchi ricujta 
Jesús jahua pachaman rishca punllacamanmi, ñucanchihuan purinajurca. Jesús 
causarishcata ñucanchihuan villagrichunga, shuj runata agllashunchi” 
nijurcami. 
23Pedro shina nijpimi, agllanajuchun ishcai puracunata churarca. Shujca, Justo 
nishca José Barsabás shutimi carca. Shujca, Matías shutimi carca. 
24Shina agllashpami, cashna nishpa mañanajurca: “Jatun Dioslla, canmi 
tucuicunapaj shunguta rijsingui. Cai ishcai puramanda maijanda can 
agllashcatapash, ñucanchiman ricuchihuai. 
25Cambajta rurashpa ñucanchihuan villajuchun agllapangui. Judas runaca, pai 
rina pushtuman ringapajmi, canda na cazurca” nishpami mañanajurca. 
26Shina mañashpa suerteta rurajpica, Matías shuti runapajmi urmarca. 
Chaimandami Matiasca, villachun cachashca chunga shuj runacunahuan 
tandanajurca. 

Hechos 2 

Diospaj jucha illaj Espiritumi shamushca 

1Pentecostés fiesta punlla chayamujpimi, tucuicuna shujllashnalla 
tandanajushpa tianajurca. 
2Shina tianajujpimi, jahua pachamandaca huaira ninanda huacamunshna 
ñapash uyarimurca. Chai huairami, paicuna tianajuj huasi ucuman jundarca. 
3Shina shamushpami, rupajuj ninashna paicunaman ricurishpa, tucuicunapaj 
umapi tiarirca. 
4Shina tiarijpimi tucui paicunaca, Diospaj jucha illaj Espíritu junda tucurca. 
Shina cashpami, Diospaj Espíritu rimachishcashnallata, shuj shuj rimaicunata 
rimai callarinajurca. 
5Chai punllacunapimi, Diosta yarishpa causanajuj, Judea llactamanda 
runacuna, cai pachapi tiaj tucui llactacunamanda Jerusalenman shamushpa 
causanajurca. 
6Huaira ninanda huacamunshna uyarijpimi, ashtaca gentecuna tandanajurca. 
Tucuicunallata paicunapaj shimi rimaipipacha villajta uyashpami, chai 
gentecunaca musparinajurca. 
7Chai gentecunaca, ninandapacha manllarishpa ricunajushpami, cashna nishpa 
tapurinajurca: —Ricuichi, cashna parlanajuj tucui cai runacunaca, ¿nachu 
Galilea llactamanda? 
8¿Imashpata paicunataca, huahuamandapacha ñucanchi rimashpa viñashca 
shimicunapi, tucuicuna parlanajujta uyanchi? 
9Ñucanchica: Partia, Media, Elam, Mesopotamia, Judea, Capadocia, Ponto, 
Asia, 
10Frigia, Panfilia, Egipto shuti llactacunamanda, Africapi tiaj Cirene pueblota 
yalishca llactacunamandapash, Roma llactamandapashmi, caipica 
causanajunchi. Huaquingunaca, israelcunami canchi, huaquingunaca 
israelcuna yachachishcata catijcunami canchi. 

11Shinallata Creta shuti, Arabia shuti llactacunamandapashmi, caipi canchi. 
Taita Dios juyailla rurashcataca, ñucanchi rimaicunapipacha villanajujtami 
uyanajunchi— ninajurcami. 
12Chashnata uyashpami, tucuicuna ninandapacha manllarishpa muspayashpa, 
caishuj chaishuj: —Caicunaca, ¿ima ninajundayari?— ninajurca. 
13Ashtahuangarin huaquingunaca: —Llullu vinohuanmari machashca— 
ninajurcami. 

Pedro villai callarishcami 

14Shina ninajujpimi, villachun cachashca chunga shujcunandi shayarishpa, 
Pedroca shinllita rimashpa cashna nishpa villajurca: “Judea llactapi tucui 
causajcuna, cai Jerusalenbi causajcunapash. Caita cangunapash yachangapaj, 
ñuca villajuj shimicunataca ali uyaichi. 
15Cangunami, paicunaca: ‘Machashcamari’ ninajunguichi. Ashtahuangarin na 
chashnachu, chaira iscun horasllamari. 
16Ashtahuangarin cashna tucunataca, Dios ima nishcata villaj Joelmi cashna 
nishca: 
17‘Taita Diosca, cashnami nijun: Tucuri punllacunapica, tucuicunamanmi ñuca 
Espiritutaca talinshna cachamusha. Shina cachamujpimi, cangunapaj 
churicunapash, ushicunapash ñucamandaca villanajunga. Shinallata 
cangunapaj chairalla viñai huambracunapash, muscuipishnami ricunajunga. 
Cangunapaj rucucunapash, muscuicunatami muscunga. 
18Chai punllacunapica, ñucata servij jaricunamambash, huarmicunamambash, 
ñuca Espirituta talinshna cachamushami. Shina cachamujpimi, ñucamanda 
villanajunga. 
19Jahua pachapica, jatun manllarinacunata rurashpami ricuchisha. Cai 
pachapica, ricuchinacunata rurashpami, yahuarta, ninata, cushni samaitapash 
ricuchisha. 

20Jatun Dios agllashca juyailla, jatun punlla nara chayamujpillatami, indipash 
yana yana tucunga, lunapash yahuarman tigranga. 
21Jatun Diospaj shutipi mañajcunaca, tucuillami quishpiringa’ nijushcami. 
22Israel runacuna, cai ñuca villashcacunata ali uyapaichi. Nazaret 
pueblomanda Jesustaca, imatapash juyaillacunata pipash na rurai 
ushanacunallata, jatun manllarinacunata canguna purapi rurashpa 
ricuchijpimi, imashna cajta ricushpa Taita Diosca alicachirca. Chaicunataca, 
cangunallata alimi yachanguichi. 
23Taita Diosca, ña yarishcalla cashpa, pundamandapacha ali yachashpami 
Jesustaca, cangunaman saquirca. Shina saquijpimi cangunaca, Jesusta prezu 
japishpa, nali runacuna cruzpi chacatashpa huañuchinajuchun 
japichircanguichi. 
24Chai Jesustami Taita Diosca, huañuchina nanaicunamanda cacharichishpa 
causachirca. Huañuica, Jesusta charitaca napacha usharcachu. 
25Davidpash, Jesusmanda villashpami, cashna nijushca: ‘Jatun Diostaca, ñuca 
ñaupajpimi ricushpa causajurcani. Ñuca ali ladopi cajpimi, na cuyuchi tucusha. 
26Shina cajpimi ñuca shungupipash, ninanda cushijurcani. Shinallata ñuca 
jalluhuambash, cushijuihuanmi rimajurcani. Huañushpapash, shuyashpami 
ñuca cuerpoca samajunga. 
27Ñuca almatapash, Hades nishcapica na saquinguichu. Shinallata cambajlla 
causajuj Runagupaj cuerpo ismuchumbash, na saquinguichu. 
28Causaipaj ñangunatami rijsichihuarcangui. Can ñucahuan cashpami 
ñucataca, ninanda cushichihuangui’ nijushcami. 
29Huauquicuna, ñucanchi ñaupa taita David huañushpa pambai tucushcataca, 
na manllashpami cangunaman villajuni. Paita pambashca utujupash, 
cunangamanmi ñucanchi llactapi tiajun. 



3138 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

30Davidca, Dios ima nishcata villaj cashpami, cashna nishcata yacharca. Pai 
mandashpa tiarinapica: ‘Quishpichij Cristo runa aichayu cashcamanda, paipaj 
miraimanda jatarichisha’ nishpa, Taita Dios juramentushcatami yacharca. 
31Quishpichij Cristo causarinataca ñaupamandapachami Davidca, ricujunshna 
cashna nishca: ‘Paipaj almataca, Hades nishcapica na saquishcachu. Paipaj 
cuerpopash, na ismushcachu’ nishcami. 
32Chai Jesustami, Taita Diosca causachirca. Ñucanchica, tucuicunami chaita 
ricushcata villajcuna canchi. 
33Taita Diosca, Jesusta jatumbi churashpami, paipaj ali ladoman tiachirca. 
Taita Dios carashapachami nishca paipaj jucha illaj Espiritutaca cararcami. 
Chai Espirituta ñucanchimambash caramujpimi, cangunapash ricunajunguichi, 
uyanajunguichi. 
34David jahua pachaman rishcataca, na nijunllu. Ashtahuangarin paillatami, 
cashna nishca: ‘Jatun Diosmi, ñucata Mandajtaca cashna nirca: Canga, ñuca ali 
ladoman tiajuilla. 
35Canda fiñajcunata can saruchun, cambaj chaqui ucupi ñuca churangacaman 
tiajuilla’ nishcami. 
36Tucui israelcuna, caitaca aligutapacha yachanami canguichi. Canguna 
chacatashca Jesustallatami, Mandaj cachumbash, Quishpichij Cristo 
cachumbash, Taita Diosca churashca” nijurcami. 
37Chashna villajujpimi, shungupi ninanda llaquirishpa Pedrotapash, villachun 
cachashca caishujcunatapash, cashna ninajurca: —Shina cashpaca, ¿imatata 
rurapashun, huauquicuna?— ninajurcami. 
38Shina nijpimi Pedroca, cashna nirca: —Ninanda llaquirishpa Diospajman 
tigrarichi. Tucuicuna Jesucristopaj shutipi bautizarichi. Shina rurajpimi 
Diosca, cangunapaj juchacunata anchuchishpa, paipaj jucha illaj Espirituta 
cangunaman caramunga. 

39Cashna carashapachami nishcataca cangunamambash, cangunapaj 
huahuacunamambash, carupi causajcunamambash, ñucanchi Jatun Taita Dios 
cayasha nishca tucuicunamambashmi caranga— nircami. 
40Pedroca, ashtahuan shuj shimicunatapash villashpami, aliguta yarichishpami 
cashna nijurca: —Jatun nalita rurashpa causanajuj cai miraicunamanda 
anchurishpa quishpirichi— nijurcami. 
41Pedro villajujta chasquijcunaca bautizarircami. Chai punllapica, quimsa 
huarangashna crijcunami mirarca. 
42Villachun cachashcacuna yachachijujtapash na saquishpami, aliguta 
catinajurca. Caishuj chaishuj aliguta causanajushpami, tandata chaupirishpa 
micungapajpash, Diosta mañangapajpash, tucuilla tandanajun carca. 

Punda crijcuna imashna causashcatami villajun 

43Villachun cachashcacunaman Dios ushaita carajpimi, imatapash 
juyaillacunata ninanda rurashpa ricuchinajurca. Shina rurajta ricushpami, 
tucuicuna ninanda manllarinajurca. 
44Tucui crijcuna tandanajushpami, aliguta causanajurca. Shina causajpimi, 
imata charishcapash tucuillapaj carca. 
45Paicunapaj alpata, imata charishcacunatapash jatushpami, caishujman 
chaishujman imata minishtinajujta ricushpa, chai culquitaca chaupishpa 
caranajurca. 
46Punllandimi, Diospaj huasipipash shujllashnalla yarishpa tandanajunajurca. 
Shinallata paicunapaj huasicunapipash tandata chaupishpami, ali shunguhuan 
ninanda cushijushpa, tandanajushpa micunajurca 
47Taita Diosta alicachinajujpimi, paicunatapash tucui gentecuna 
alicachinajurca. Jatun Diosca, pai quishpichisha nishcacunata punllandi 
quishpichishpami, tandanajuj crijcunata mirachirca. 

Hechos 3 

Suchu runata alichishcatami villajun 

1Diosta mañana horaspi, quimsa horas chishipimi Pedrondi, Juandi, Diospaj 
huasiman rinajurca. 
2Chaimanmi, huacharishca punllamandapacha suchu causaj runaguta 
apamushpa, Juyailla Pungu nishca ladopi punllandi tiachinajurca. Diospaj 
huasiman yaicujcunata culquita mañashpa tiachunmi, churanajun carca. 
3Diospaj huasiman Pedrondi, Juandi yaicunajujta ricushpami, chai runaca 
imagutallapash carahuaichi nishpa mañarca. 
4Shina mañajpimi Pedropash, Juanbash paita ricushpa: —Ñucanchita ricui— 
nirca. 
5Shina nijpimi, imagutapash paicuna carajpi japishami yashpa, paicunata 
ricuriajurca. 
6Ashtahuangarin Pedroca, cashnami nirca: —Culquitapash, orotapash na 
charinichu. Ashtahuangarin ñuca imaguta charishcatami carani. Nazaret 
pueblomanda Jesucristopaj shutipimi, candaca jatarishpa rilla nini— nircami. 
7Shina nishpami Pedroca, chai runapaj ali lado maquimanda japishpa 
jatarichirca. Shina jatarichijujhuanmi, chai runapaj chaqui tullucunaca shinlli 
tucurca. 
8Shinamandami fahuashpa shayarishpa, puri callarirca. Paicunahuan purishpa 
cushijuihuan fahuashpa, Diospaj huasiman yaicushpami, Taita Diostaca 
alicachijurca. 
9Tucui gentecunami, pai purishpa Taita Diosta alicachijujta ricunajurca. 
10Diospaj huasiman yaicuna Juyailla Pungu nishcapi, imagutapash mañashpa 
chai runa tiajtaca, tucuicunami rijsin carca. Chai runa ali tucushcata 
ricushpaca, ninandapachami manllarinajurca. 

Salomón rurashca corredorpi, Pedro villashcami 

11Chai ali tucushca runaca, Pedrotapash, Juandapash na cacharishpami 
charijurca. Chaita ricushpami, tucuicuna ninanda manllarishpa paicunata 
ricungapaj, Salomonbaj corredorman tandanajurca. 

12Chashna tandanajujta ricushpami Pedroca, cashna nishpa gentecunaman 
villajurca: “Israel runacuna, ¿imashpata caita rurashcamanda manllaringuichi? 
¿Imashpata ñucanchitalla ricunajunguichi? Ñucanchi ushaihuanlla, na 
cashpaca ¿Diosta ali yarijcuna cashcamandalla purichishcatashnachu 
ricunajunguichi? 
13Ashtahuangarin ñucanchi ñaupa taita Abrahambaj, Isaacpaj, Jacobopaj Taita 
Diosmi, cashna alichishca. Shina alichishpami Taita Diosca, paipaj Churi 
Jesustaca, punchapambagu causanata curca. Cangunami, paitaca 
mandajcunapajman aparcanguichi. Pilato cacharingapaj munajpipash, 
cangunaca ama cacharichu nircanguichimi. 
14Ashtahuangarin Jesusca, jucha illaj, imatapash cashcatapacha ruraj 
cajpipash, paita cacharipailla ningapaj randica, huañuchij runatarami 
cacharipai nircanguichi. 
15Chashna rurashpami, Causaita caraj Jesustaca, huañuchi tucuchun 
saquircanguichi. Ashtahuangarin paitaca, Taita Diosmi huañushcacunapaj 
chaupimanda causachirca. Ñucanchica, chaita ricushcata villajcunami canchi. 
16Jesuspaj shutipi crijpimi, canguna ricushpa ña rijsishca cai runataca 
alichirca. Jesusta crishpa ali tucushpami, cunanga cangunapaj ñaupajpi ali 
tucushca shayajun. 
17Ashtahuangarin cunanga huauquicuna, panicuna, cangunapash cangunata 
mandajcunapash, na yachaimanda Jesusta chashna huañuchishcatami yachani. 
18Taita Diosca, pai cachamushca Quishpichij Cristoca, ninandami llaquichi 
tucunga nishpa, pai ima nishcata tucui villajcunahuan pundallata 
villachishcatami, cunambi pactachishca. 
19Shina cashcamanda cangunapaj juchata Dios cungachun, ninanda 
llaquirishpa Diospajman tigrarichi. Samashpa causana huatacunata Jatun Dios 
caramuchunmi, chashna rurana canguichi. 
20Paica, cangunapajman cachamusha nishca Jesucristotaca cachamungami. 

21Ima tiajtapash mushujman tigrachisha nishpami, Taita Diosca paipajlla 
causashpa, pai ima nishcata villajcunahuan ñaupa huatacunallata 
villachijushca. Chaita pactachina punllacuna chayangacamanmi, Jesucristoca 
jahua pachapi tiajunatapacha charin. 
22Moisespash, ñucanchi ñaupa taitacunataca, cashnami nishca: ‘Cangunata 
Mandaj Jatun Diosca, canguna puramandallatami, Dios ima nishcata shuj 
villajta ñucatashnalla cachamunga. Pai ima nijujtapash, tucuipimi cazuna 
canguichi. 
23Maijambash chai villajta na cazujcunaca tucuillami, Israel puracunamanda 
llujchishpa shitai tucunga’ nishcami. 
24Dios ima nishcata villajcunaca, Samuelmanda callarishpa, tucui jipa 
villajcunapash, cai punllacuna shamunatami ña villanajushca. 
25Cangunaca, Dios ima nishcata villajcunapaj miraicunami canguichi. Taita 
Diosca, ñucanchipaj ñaupa taitacunahuan ari nijushpami, Abrahammambash 
cashna nishca: ‘Cambaj miraimandaca, cai pachapi causanajuj tucui 
familiacunami, bendiciai tucunajunga’ nishcami. 
26Taita Diosca, huañushcacunapaj chaupimanda paipaj Churita 
causachishpami, cangunatara punda bendiciachun cachamurca. Tucuicuna nali 
causaita saquishpa, Diospajman tigrarichunmi, chashna cachamurca” 
nijurcami. 

Hechos 4 

Pedrotapash, Juandapash, mandajcunapaj ñaupajmanmi apashca 

1Pedropash, Juanbash gentecunaman villanajujpimi curacunaca, Diospaj 
huasita cuidajcunata mandajcunahuan, saduceo nishcacunahuan, paicunata 
japingapaj shamunajurca. 
2“Jesuspimi, huañushcacunapaj chaupimanda causarina tian” nishpa, 
gentecunaman yachachinanajujta, villanajujta uyashpami, ninanda fiñarishpa 
shamunajurca. 

3Shina fiñashpa paicunata japishpaca, ña chishajujpimi cayandi punllacaman, 
prezuna huasipi pacarichun churanajurca. 
4Ashtahuangarin paicuna villanajujta uyashpaca, ashtacacunami crirca. 
Jaricunata cuentajpica, picha huarangashnami carca. 
5Chai cayandi punllami, israelcunata mandajcunandi, mandaj rucucunandi, 
mandashca shimita yachachijcunandi, Jerusalenbi tandanajunajurca. 
6Shinallata curacunata mandaj Anás shuti curapash, Caifás, Juan, Alejandro 
shuti curacunapash, paicunapaj tucui familiacunapash chaipimi tandanajurca. 
7Pedrotapash, Juandapash, paicunapaj chaupipi shayachishpami, cashna 
tapunajurca: —¿Cangunaca, pipaj ushaihuan, pi mandajpita, chai suchu 
runataca alichircanguichi?— ninajurcami. 
8Shina tapuchijpimi Pedroca, Diospaj jucha illaj Espíritu junda cashpa, cashna 
nirca: —Mandajcunapash, israelcunata mandaj rucucunapash, uyahuaichi. 
9Ñucanchica, shuj huañujuj runaguta llaquishpami alichircanchi. ¿Imashna 
alichishcata, yachangapajchu tapuchinguichi? 
10Cunanga cangunapash, tucui israelcunapash yachachunmi, cashna villagrini: 
Nazaret pueblomanda Jesucristopaj shutipimi, cai runagutaca alichircanchi. 
Chai Jesusta canguna chacatashpa huañuchijpipash, Taita Diosmi 
huañushcacunapaj chaupimanda causachirca. Cai runaguca, pai alichijpi ali 
tucushcami, cangunapaj ñaupajpi shayajun. 
11Chai Jesustaca, huasichinata yachaj cangunaca, imapajpash na valij 
rumitashnami shitashcanguichi. Ashtahuangarin paica, huasi tigranapi 
churana rumishnami tucushca. 
12Quishpirinaca, maijan runapipash na ashtahuan tianllu. Ñucanchi quishpiri 
ushachun, cai pachapi runacunaman cushca, ashtahuan shuj shutica na 
tianllu— nijurcami. 
13Pedropash, Juanbash na yachajushca, yanga runacuna cashpapash na 
manllashpami, aligutapacha villanajurca. Shina villanajujta chai mandajcuna 

uyashpami, ninanda manllarinajurca. Shinallata, paicunahuan Jesús 
purijushcatapashmi rijsinajurca. 
14Chai ali tucushca runaca, paicunapaj ladopimi shayajurca. Chaita 
ricushpami, imatapash na rimai ushanajurca. 
15Chaimandami, paicunata canllaman llujchishpa, mandaj puracunalla 
parlanajurca. 
16Paicunaca cashnami ninajurca: —Cai runacunataca, ¿imatata rurana canchi? 
Paicuna imatapash juyaillaguta rurashpa ricuchishcataca, Jerusalenbi 
causajcunapash tucuicunamari yachan. Shinamandami, na chashnachu nitaca 
na ushanchi. 
17Paicuna imata rurashcapash, gentecunapi ama ashtahuan uyarichunga, 
cashnami rimana canchi: ‘Chai Jesuspaj shutipi, villashpa catijpica, 
cunanmandaca llaquichishunmi’ ninami canchi— ninajurcami. 
18Paicunata cayashpami, cashna ninajurca: —Cunanmandapacha 
pactarallapash, Jesuspaj shutipi villashpa yachachinguichiman— nishpa 
rimashpami manllachinajurca. 
19Ashtahuangarin Pedropash, Juanbash, cashna nishpami tigrachirca: —
Cangunallata aliguta yaripaichi. Taita Diospaj ñaupajpica, ¿cangunatara 
cazushpa, Taita Diosta na cazunachu ali canga? 
20Ñucanchi ricushcata, uyashcata villanataca, napacha saqui ushanachu 
canchi— ninajurcami. 
21Shina ninajujpimi chai mandajcunaca, llaquichishumbachami nishpa 
rimashpa cacharirca. Pedrohuan, Juanhuan imatalla rurashcata tucuicuna 
yachashpami, Taita Diostaca punchapambagumi cangui ninajurca. 
Chaimandami, imashna llaquichitapash na usharca. 
22Pipash na alichi ushanallata rurashpa alichishca chai runaca, chuscu chunga 
huata yalitami charirca. 

Crijcunaca, Taita Dios ushaita carachunmi mañashca 

23Ña cacharijpica Pedropash, Juanbash crijcunapajman shamushpami, 
curacunata mandajcuna, mandaj rucucuna imatalla nishcata parlanajurca. 
24Shina parlajpimi, tucuicuna caparishpa, Taita Diostaca cashna nishpa 
mañanajurca: —Ñucanchita Mandaj Taita Dioslla, canmi Taita Dios cangui. 
Canmi, jahua pachata, cai pachata, mama cuchata, chaicunapi tucui imalla 
tiajcunatapash rurashcangui. 
25Canda servij Davidman can rimachijpimi, cashna nijushca: ‘Chai na 
israelcunaca, ¿imashpata chashna tandanajushpa nalicachinajun? 
Gentecunaca, ¿imashpata yangacunata yarinajun? 
26Cai pachata jatun mandajcunaca, llactacunata mandajcunapash, 
shujllashnalla tandanajushpami, Jatun Diostapash, pai cachamushca 
Quishpichij Cristotapash fiñarca’ nijushcami. 
27Cashna nishcashnapachami mandaj Herodesca, jucha illaj cambaj Churi 
Jesusta llaquichingapaj, Poncio Pilatondi, na israelcunandi, israelcunandi, cai 
pueblopi tandanajurca. Chai Jesustami, aceitehuan javircangui. 
28Ushaita charishpami chashna tucuchunga, canllata pundamandapacha 
yuyaita charishcangui. Paicunaca chashna rurashpami, can munashcata 
pactachinajurca. 
29Jatun Dioslla, paicuna llaquichingapaj munanajujtaca, cunanga ricupairi. 
Canda servijcunaca, na manllashpa cambaj Shimita villachun ushaita carapairi. 
30Huañujujcunata alichishpa, jatun manllarinacunata rurashcatapash, 
imatapash rurashpa ricuchinatapash, cambaj Churi Jesuspaj shutipi ushaita 
carapairi— nishpami mañanajurca. 
31Chashna mañashca jipami, paicuna tandanajushca pushtuca ninandapacha 
chujchurca. Tucuicuna Diospaj jucha illaj Espíritu junda cashpami, Diospaj 
Shimitaca na manllashpa villanajurca. 

Imatalla charishcacunapash, tucuillapajmi cashca 

32Ashtaca ashtaca crijcuna cashpapash, tucui shunguhuan, tucui almahuanmi, 
shujllashnalla yarishpa causanajurca. Imatalla charishcacunapash, 
tucuillapajmi carca. Shina cajpimi, caica ñucapajmi nishpaca, pipash na 
ninajurca. 
33Villachun cachashcacunaca, Apunchi Jesús causarishcataca, ninan 
ushaihuanmi villanajurca. Diosca ninan juyaihuanmi, tucuilla crijcunataca 
aliguta charijurca. 
34Shina cashpami, crij puracunaca imagupash na illaj causanajurca. Alpata, 
huasita maijan charishpapash jatushpa, chai jatushca culquitaca 
apamushpami, 
35villachun cachashcacunaman cunajurca. Shina rurashpami, caishujman 
chaishujman ima minishtirishcata ricushpa, culquita cunajurca. 
36Chipre shuti llactamanda Josepash, paicunahuanmi causajurca. Paica, levita 
puramandami carca. Paitaca, villachun cachashcacunaca, Bernabé shutitami 
shutichirca. (Cai shutica, “Cushichij” nijunmi). 
37Chai runaca, pai charishca alpata jatushpami, villachun cachashcacunaman 
cungapaj culquita apamurca. 

Hechos 5 

Ananías shuti runaca, Safira shuti huarmindimi huañushca 

1Ananías shuti runaca, Safira shuti paipaj huarmihuanmi, shuj alpata jaturca. 
2Chai runaca, alpata jatushca culquimanda ashata japishpami alichirca. 
Chaitaca, paipaj huarmipash yacharcami. Chai culquitaca ashatalla 
apamushpami, villachun cachashcacunapaj ñaupajpi churarca. 
3Shinamandami Pedroca, cashna nirca: —Ananías, ¿imapajta cambaj shungupi, 
Satanás yaicuchun saquircangui? ¿Imashpata alpata jatushca culquimanda 
ashata japishpa, Diospaj jucha illaj Espirituta llullajungui? 
4Alpaca, ¿nachu cambaj carca? Chai jatushca culquitaca, ¿nachu tucuilla 
alichinalla carcangui? ¿Imashpata cambaj shungupi chashna nalita ruranatara 

yarircangui? Runacunataca na llullashcanguichu, ashtahuangarin Taita 
Diostami llullajungui— nircami. 
5Pedro chashna nijpica, Ananías runaca huañushpa urmarcallami. Chashna 
huañushcata uyashpaca, tucui gentecunami ninandapacha manllarirca. 
6Chaipi tiaj chairalla huambracuna shamushpami, Ananías runa 
huañushcataca pilluchinajurca. Shina rurashpami, apashpa pambanajurca. 
7Ña quimsa horaspishnallami, paipaj huarmipash chaiman yaicumurca. Paipaj 
cusa huañushcataca nara yacharcachu. 
8Chai huarmi shamujpimi, Pedroca cashna nirca: —Cangunaca, ¿chaipajllachu 
alpataca jaturcanguichi? Villahuai— nircami. Shina tapujpimi: —Ari, 
chaipajllami jatuparcanchi— nirca. 
9Shina nijpimi Pedroca, cashna nirca: —¿Imashpata ishcandi parlarishpa, 
Jatun Diospaj Espirituta umachinatara yarircanguichi? Ricui, cambaj cusata 
pambashpa shamujcunaca, ñami punguta yaicumunajun. Candapash, 
paicunallatami apagrin— nircami. 
10Chashna nijujhuanmi, chai huarmipash paipaj ñaupajpi urmashpa huañurca. 
Chai huambracuna yaicushpaca, huarmipash huañushcata ricushpami, 
paitapash apashpa, cusapaj ladopillata pambarca. 
11Chashna tucushcataca, tandanajuj crijcunapash, shujcunapash uyashpami, 
tucuicuna ninandapacha manllarinajurca. 

Imatapash rurashpa ricuchinacunatapash, imapash juyaillacunatapash 
ashtacatami ruranajushca 

12Villachun cachashcacunaca, tucui gentecunapaj alipajmi, ashtaca 
ricuchinacunata, imatapash jatun manllarinacunata ruranajurca. Crijcunaca, 
tucuillami Salomón rurashca corredorman, shujllashnalla tandanajun carca. 
13Shujcunaca, paicunahuan tandanajunataca manllarcami. Ashtahuangarin 
gentecunaca, ninandami paicunata alicachinajurca. 

14Jaricunapash, huarmicunapash, Apunchi Jesusta crishpami ashtahuan 
ashtahuan miranajurca. 
15Huañujujcunataca camacunandi, jatanacunandimi ñanman llujchimushpa 
churanajurca. Pedro chaita yalijujpica, paipaj llandullapash alichingapashchari 
nishpami, chashna churanajurca. 
16Chai ladolla pueblocunapi causanajuj gentecunapashmi, ashtacacuna 
Jerusalenman shamunajurca. Paicunaca huañujujcunatapash, mapata rurachij 
ayacuna jundashpa llaquichijpi causanajuj gentecunatapashmi apamunajurca. 
Paicunaca, tucuicunami alichi tucunajurca. 

Pedrotapash, Juandapash catiriashpami llaquichishca 

17Shina alichijta ricushpami, curacunata mandajpash, paihuan tucui 
tandanajujcunapash ninanda fiñarishpa jatarirca. Paicunaca, saduceo nishca 
puralla tandanajuj runacunami carca. 
18Chashna cashpami, villachun cachashcacunataca japishpa, prezuna jatun 
huasipi churachun cachanajurca. 
19Ashtahuangarin Jatun Diosca, paipaj angeltami tuta cachamushpa, prezuna 
huasi pungutaca pascashpa, paicunataca llujchirca. Chashna llujchishpami, 
cashna nirca: 
20—Cunanga, Diospaj huasiman richi. Chaipica, shayarishpa, gentecunaman 
mushuj causaimanda tucuita villanguichi— nircami. 
21Shina mandajpi cazushpami, Diospaj huasiman tutamandata yaicushpa 
yachachinajurca. Chaicamanmi, curacunata mandajpash, paihuan 
purijcunapash, mandaj puracunalla tandanajungapaj nishpa, israelcunata 
mandaj rucucunatapash tandachirca. Shina tandanajushpami, villachun 
cachashcacunataca, prezuna huasimanda llujchimugrichun cacharca. 
22Ashtahuangarin apangapaj rij chai soldadocunaca, prezuna huasipica na 
tarircachu. Chaimandami villangapaj tigranajurca. 

23Paicunaca cashnami villanajurca: —Prezuna huasi pungutaca, alipacha 
vichashpa jarcashcatami japigrircanchi. Cuidaj soldadocunapash, canllapimi 
pungucunapi cuidashpa shayanajushca carca. Ashtahuangarin punguta 
pascashpa ricujpica, pipash illashcami carca— nishpami villanajurca. 
24Curacunata mandajpash, Diospaj huasita cuidajcunata mandajpash, 
curacunata shuj mandajcunapash, ¿chai runacunaca imashi tucurca? 
ninajushpami na yachai ushanajurca. 
25Ashtahuangarin shuj runa shamushpami, cashna nishpa villarca: —Ricuichi, 
prezuna huasipi canguna vichashca runacunaca, Diospaj huasipimi 
gentecunaman yachachinajun— nircami. 
26Shina nijpimi, cuidajcunata mandaj runaca, chai cuidaj runacunahuan 
cutinllata paicunata japingapaj rirca. Chaipi tandanajushca gentecuna, 
rumicunahuan huañuchinata manllashpami, imatapash na nishpa paicunataca 
alilla aparca. 
27Shina apamushpaca, mandaj puracunalla tandanajushcapaj ñaupajpimi 
shayachinajurca. Chaipimi curacunata mandajca, cashna nishpa tapujurca: 
28—¿Nachu cangunataca: ‘Chai Shutimandaca, napacha cutin yachachinachu 
canguichi’ nircanchi? Shina cajpipash na cazushpami, Jerusalenbi 
tucuicunaman yachachishpa puringuichi. Chai runatapash, paicunami 
yahuarta jichashpa huañuchirca nishpami, ñucanchitaca juchachingapaj 
munanguichi— nircami. 
29Shina nijpimi Pedroca, villachun cachashca caishujcunandi, cashna nishpa 
tigrachirca: —Taita Diostami, runacunatapash yali ashtahuan cazunapacha 
canchi. 
30Cangunami, Jesustaca caspipi chacatashpa huañuchircanguichi. Shina 
huañuchijpipash, ñucanchi ñaupa taitacunapaj Taita Diosmi causachirca. 

31Paitami, Mandaj cachumbash, Quishpichij cachumbash, Taita Diosca jatumbi 
churashpa, paipaj ali ladoman tiachirca. Israelcuna llaquirishpa, Diospajman 
tigrarijpi juchacunata anchuchingapajmi, chashnaca rurarca. 
32Ñucanchica, chaita ricushcata villajcunami canchi. Diospaj jucha illaj 
Espiritupash, shinallatami villajun. Chai Espiritutaca, paita cazujcunamanmi 
Taita Diosca cararca— ninajurcami. 
33Chashna villajpi uyashpami chai mandajcunaca, ninanda fiñashpa 
huañuchingapaj munanajurca. 
34Ashtahuangarin mandaj puracunalla tandanajushca purapica, Gamaliel shuti 
fariseo runami tiarca. Mandashca shimita alipacha yachachij cajpimi, paitaca 
tucuicuna ninanda alicachin carca. Pai shayarishpami, villachun 
cachashcacunataca ashagucamanlla canllaman llujchipaichi nirca. 
35Paicuna llujchijpimi chai yachachijca, mandajcunataca cashna nijurca: —
Ricuichi, Israel runacuna, pactarallapash nara ali yarishpata, chai runacunata 
imatapash ruranguichiman. 
36Cainani punllacunapica, Teudas shuti runataca, mandajmi cani nijpimi, 
chuscu patsajshna runacuna catinajurca. Ashtahuangarin chai runata 
huañuchijpimi, paita tucuilla cazujcunaca caita chaita rishpa tucurirca. 
37Chai jipami, mashna gentecuna tiajta yachangapaj cuentana punllacunapica, 
Galilea llactamanda Judas shuti runapash jatarishpa, ashtaca gentecunata 
catichirca. Shinallata paita huañuchijpica, paita tucui cazujcunapash caita 
chaita rircallami. 
38Chaimandami cunambash, cashna nini: Cai runacunamandaca anchurichi, 
ama imatapash nishpa cacharichilla. Paicuna yarinajushpa imata rurashpa 
purijushcapash, paicunapaj munaimandalla cashpaca, tucuringallami. 
39Ashtahuangarin Taita Diosmanda cajpica, na tucuchi usharingachu, 
pactarallapash Taita Diosta fiñachinguichiman— nijurcami. 

40Pai villashcataca, alicachishpami uyanajurca. Chaimandami, villachun 
cachashcacunata cayachun cachashpaca astirca. Chai jipaca: “Jesuspaj 
shutipica, cutinga na villanachu canguichi” nishpa rimashpami, manllachishpa 
cacharirca. 
41Mandaj puracunalla tandanajushca ñaupajmanda paicuna llujshishpaca, 
Jesuspaj Shutimanda llaquita apachun Dios saquishcamandami, ninanda 
cushijunajurca. 
42Ashtahuangarin paicunaca Jesucristomamdami, punllandi Diospaj 
huasipipash, shuj huasicunapipash yachachishpa villanataca na saquinajurca. 

Hechos 6 

Crijcunata ayudashpa causachunmi, canchis runacunata agllashca 

1Chai punllacunapica, yachajujcunaca ashtahuan ninanda miranajushpami, 
griego nishca shimita rimajcunaca, hebreo shimita rimajcunata nalicachishpa 
parlanajurca. Punllandi ricuriashpa caranacunataca, paicunapura sapalla 
mamagucunaman na ricuriashpa carajpimi, chashna parlanajurca. 
2Shinamandami, villachun cachashca chunga ishcaicunaca, ashtaca crijcunata 
tandachishpa, cashna ninajurca: “Diospaj Shimita ñucanchi villanata 
saquishpa, micunatara caranajushpaca na cashcatapacha ruranajunchica. 
3Huauquicuna, panicuna, canguna puramanda canchis runacunata agllapaichi. 
Paicunaca, Diospaj jucha illaj Espíritu junda causanajuj, tucuipi alicachi 
tucushca, aliguta yachajushcacuna cachun ninchimi. Cai ruranataca, 
paicunamanmi mingangapaj munanchi. 
4Paicunata churashpami, ñucanchica Diosta mañashpa, paipaj Shimita 
villashpa catishun” ninajurcami. 
5Shina nishcacunataca, chaipi tandanajushca tucuicunami alicachirca. Shina 
alicachishpami, Esteban runaguta agllanajurca. Paica, alipacha crij cashpami, 
Diospaj jucha illaj Espíritu junda carca. Shinallata: Felipe, Prócoro, Nicanor, 
Timón, Parmenas, Nicolás shuti runacunatapashmi agllarca. Nicolás runaca, 

Antioquía pueblomandami carca. Paica, israelcuna yachachishcata catijmi 
carca. 
6Shina agllashpami, villachun cachashcacunapajman pushamurca. Paicunaca, 
chai agllai tucushcacunapaj umapi maquita churashpami, Diosta mañanajurca. 
7Jatun Diospaj Shimita ashtahuan ashtahuan villanajujpimi, Jerusalenbica 
ashtacacuna crinajurca. Shinallata curacunapash ashtacacunami, Jesusta 
crishpa cazunajurca. 

Esteban runagutami, prezu japinajushca 

8Esteban runaguca ninan juyaihuan, ninan ushaihuan junda cashpami, jatun 
manllarinacunata rurashpa, juyailla ruranacunata gente puracunapi rurajurca. 
9Shinamandami, gañan causashcamanda cacharishcami nishca shuti 
tandanajuna huasipi tandanajuj puramanda huaquingunaca, Estebanda 
fiñashpa ningapaj jatarinajurca. Paicunahuanga, Cirene shuti, Alejandría shuti 
pueblocunamanda, Cilicia shuti, Asia shuti llactacunamanda shuj 
runacunapashmi shamushca carca. 
10Esteban runaguca, Diospaj Espíritu yachachijpi, ali yachaihuan villajujpimi, 
na chashnachu nishpa rimaitaca na ushanajurca. 
11Shinamandami paicunaca, shuj runacunaman culquita pacalla curca. 
Paicunaca: “Moisés mandashca shimitapash, Diostapash nali shimicunata 
rimajujtami, cai runataca uyarcanchi” nishpa llullashpa villachunmi, chashna 
cunajurca. 
12Paicunami, chaipi causajcunapash, mandaj rucucunapash, mandashca 
shimita yachachijcunapash fiñarishpa jatarichun, nali yuyaita cunajurca. Shina 
tandanajushpaca, Estebanda japishpami, mandaj puracunalla 
tandanajushcapaj ñaupajman apamunajurca. 
13Llullashpa villachun churashca runacunaca, cashnami ninajurca: “Cai runaca 
na shaijushpami, Diospajlla tiajuj cai huasitapash, Moisés mandashca 
shimitapash, nali shimicunatalla rimajun. 

14Cai runataca, cashnatapacha nijujtami uyarcanchi: ‘Nazaret pueblomanda 
Jesusca, Diospaj huasita urmachingami. Paillatami, ñucanchi catichun Moisés 
yachachishcataca chingachishpa, shujta yachachinga’ nijujtapashmi 
uyarcanchi” ninajurcami. 
15Shina nijpimi, mandaj puracunalla tandanajuna ucupi tianajuj runacunaca, 
Estebandalla tucuicuna ricunajurca. Paipaj ñavica, angelpaj ñavishna cajtami 
ricunajurca. 

Hechos 7 

Cacharichun yashpa villajujpimi, Esteban runagutaca huañuchishca 

1Curacunata mandajmi, Esteban runagutaca: —¿Cashnachu villashpa 
purircangui?— nirca. 
2Shina nijpimi Esteban runaguca, cashna nijurca: —Taitacuna, huauquicuna, 
uyahuaichi. Mesopotamia shuti llactamanda Harán shuti pueblopi causangapaj 
nara rijpillatami, ñucanchipaj ñaupa taita Abrahamman, punchapamba Taita 
Diosca ricurishca. 
3Shina ricurishpami, paitaca cashna nishca: ‘Cambaj llactata, cambaj 
familiacunatapash, saquishpa llujshi. Ñucami, can maipi causagrichumbash 
ricuchisha’ nishcami. 
4Shina nijpimi Abrahamga, Caldea shuti llactamanda llujshishpa, Harán shuti 
pueblopi causagrishca. Chai llactamandaca, paipaj taita huañujpimi, ñucanchi 
causanajunchi cai llactaman Taita Diosllata pushamushca. 
5Shina pushamushpapash alpataca, chaqui sarunatallapash cai llactapica na 
carashcachu. Ashtahuangarin paipaj miraicunamanmi, paicuna causachun 
carashapacha nishca carca. Abrahamga, huahuata nara charijpillatami, 
chashna nishca carca. Ashtahuangarin cai llactata pai charichumbash, Diosca 
carashapachami nijushcami. Pai huañushca jipapash, paipaj huahuacunami 
japinga nishcami. 



3154 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

6Taita Diosca, cashnatapashmi ashtahuan nishca: ‘Cambaj miraicunaca, 
paicunapaj llactamanda rishpami, caru llactapi causanajunga. Chai llacta 
runacunami, paicunataca llaquichishpa gañanda rurashpa charinga. Chaipimi, 
chuscu patsaj huatacaman llaquichi tucushpa causanajunga. 
7Ashtahuangarin gañanda urmashpa llaquichijuj llactataca, ñucami 
tigrachishpa llaquichisha. Chai jipa llujshimushpami, cai llactapi ñucata 
servishpa causanajunga’ nishcami. 
8Diosca, ari nishpami Abrahamdaca, circuncisión nishcata rurangui nishca. 
Chaimandami Abrahamga, paipaj churi Isaactaca, pusaj punllahuanga 
circuncisionda rurashca. Shinallatami Isaacpash, paipaj churi Jacobotaca, 
circuncisionda rurashca. Jacobopash, paipaj chunga ishcai churicunataca, 
shinallatami circuncisionda rurashca. Paicunaca, ñucanchipaj ñaupa 
taitacunami. 
9Chai ñaupa taitacunaca, paicunapaj huauqui Joseta na ricunayachishpami, 
Egiptoman jatushpa cachashca. Ashtahuangarin Taita Diosca, Josehuanmi 
cashca. 
10José jatun llaquihuan cajpipash, Diosca cacharichishcami. Paitaca, 
ninandapacha juyashpami, aligutapacha yachajushca cachumbash, ushaita 
carashca. Shina cajpimi, Egipto llactata jatun mandaj Faraonbash, paitaca 
alicachishca. Paillatami, Egipto llactata, paipaj tucui huasita mandachumbash, 
Josetaca churashca. 
11Chai punllacunapimi, Egipto llactapi, Canaán llactapipash, ninan yarjai 
japijpi, jatun llaquipi cashca. Shina cajpimi, ñucanchipaj ñaupa taitacunaca, 
granocunata na tarishca. 
12Shina cajpipash: ‘Egiptopimi trigo tian’ nijta taita Jacobo uyashpami, 
ñucanchi ñaupa taitacunatara punda cachashca. 
13Jipaman cutin rijpica: ‘Cangunapaj huauquimi cani’ nishpami, Joseca 
villashca. Shina villajpimi Faraonga, Josetaca maijanmanda mirai cajtaca 
yachashca. 

14Shina yachajpimi Joseca, paipaj taita Jacobotapash, familiacunatapash, 
tucuillata pushamuchun, paipaj huauquicunataca tigrachishca. Paicunaca, 
canchis chunga picha gentecunami cashca. 
15Shinami Jacoboca, Egiptopi causangapaj urai rishca. Chaipimi paipash, 
ñucanchi ñaupa taitacunapash huañushca. 
16Huañushca unai huatacunapimi, paicunapaj tullutaca, Siquem shuti 
llactaman apashpa shamushca. Hamor shuti runapaj churicuna charishca asha 
alpata Abraham randishcapimi, paicuna apamushca tullucunataca 
pambanajushca. 
17Taita Diosmi, Abrahamman cai llactataca carashapachami nishpa 
juramentushca. Chai punllacuna pactangacamanmi, israelcunaca Egipto 
llactapi ninanda miranajushca. 
18Chai jipami, Egipto llactata mandangapaca, Joseta na rijsij shuj jatun mandaj 
tiarishca. 
19Chai mandajmi, umachinata ali yachaj cashcashnallata, ñucanchi ñaupa 
taitacunataca ninanda llaquichishca. Ama ashtahuan mirachunmi, jari llullu 
huahuacunataca huañuchinajuchun mandashca. 
20Chai huatacunapimi, Moisespash huacharishca. Paica, Taita Dios munashca 
huahuagumi cashca. Paitaca, quimsa quillacamanmi paipaj taita mamaca, 
huasipilla charishca. 
21Huahuata huañuchina punlla chayajpimi, na ashtahuan pacaita ushashpa 
jichugrishca. Chai huahuataca, Faraonbaj ushi tarishpami, paipaj 
huahuatashna viñachishca. 
22Shina viñachishpami, Egipto llactapi causajcunapaj yachajunatapash, tucuita 
aligutapacha Moisesman yachachishca. Shina yachajushpami rimanatapash, 
imata ruranatapash jatun ushaihuan rurajushca. 
23Moisesca, ña chuscu chunga huatata charishpami, paipaj shungupica paipaj 
aillu israelcuna imashna causanajujta ricungapaj munashca. 

24Pai rishpaca Egipto runa, shuj Israel runata macajujtami ricushca. Chai Israel 
runata mitsashpami Moisesca, Egipto runatapash chashnallata llaquichishpa 
macashpa huañuchishca. 
25Ashtahuangarin paipaj maquihuan Taita Dios quishpichinataca, paipaj 
huauquicunapash yachangami yajurcami. Ashtahuangarin paicunaca, chashna 
cajtaca na yachai usharcachu. 
26Cayandi punlla Moisés rishpaca, israelpura ishcai runacuna, ninandapacha 
fiñanajujtami ricushca. Paicunata alichingapaj munashpami: ‘Huauquicuna, 
cangunaca ¿imashpata ninandapacha cashna fiñanajunguichi?’ nishca. 
27Shina nijpimi, cumbahuan fiñanajuj runaca, Moisesta na cazushpa cashna 
nishca: ‘¿Pita ñucanchita mandaj cachun, juez cachun candaca churarca? 
28¿Egipto runata caina huañuchishcashnachu, ñucatapash huañuchingapaj 
munangui?’ nishcami. 
29Chashna nijpimi Moisesca, Egiptomanda llujshishpa, Madián shuti llactaman 
pacajushpa rishca. Chaipi causashpami, ishcai churita charishca. 
30Chuscu chunga huatata, chai llactapi causajushpami, Sinaí shuti urcu ladopi 
tiajuj jichushca pambapi michijushca. Chaipimi, shuj zarza yura rupajuj 
chaupipi, shuj ángel ricurishca. 
31Muscuipishna ricushpami Moisesca, ninanda manllarishpa, ashtahuan aliguta 
ricungapaj chayagrijushca. Shinamandami Jatun Diosca, cashna nishpa paita 
rimaj uyarishca: 
32‘Ñucami, cambaj ñaupa taitacunapaj Taita Dios cani. Abrahambaj, Isaacpaj, 
Jacobopaj Taita Diosmi cani’ nishcami. Shina nijpimi Moisesca, manllaihuan 
chujchurishpa, ashtahuan ricungapaj quimiritaca, na ushashca. 
33Jatun Diosca, cashnatapashmi nishca ‘Cambaj chaquipi churajushcata 
llujchishpa anchuchi. Can shayajuj alpaca, ñucapajlla shicanyachishca alpami. 
34Egiptopi causanajuj ñuca agllashcacunaca, ninanda llaquichi tucunajujta 
ricushcanipachami. Paicuna huacashpa causajtapashmi uyani. Paicunata, 



3157 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

Egiptomanda llujchingapajmi uriajumuni. Shamui, candami cunanga 
Egiptoman cachagrini’ nishcami. 
35‘¿Pita candaca, ñucanchita mandaj cachun, juez cachunga churarca?’ 
nishpami, israelcunaca Moisesta na cazushca. Ashtahuangarin Moisestami, 
Taita Diosca zarza yurapi ricurij angelpaj ushaihuan, israelcunata mandashpa 
llujchijuchun cachashca. 
36Shina cachajpimi Moisesca, Egipto llactamanda ñucanchipaj ñaupa 
taitacunata llujchishca. Paica, chai llactapipash, Puca Cuchapipash, jichushca 
pambacunapipash, chuscu chunga huatacamanmi, pipash na rurai ushanallata, 
juyaillacunata rurashpa ricuchijushca. 
37Chai Moisesllatami, israelcunataca cashna nishca: ‘Cangunata Mandaj Jatun 
Diosca, cangunapaj miraimandallatami, Dios ima nishcata villajta, 
ñucatashnalla cachamunga. Pai imata nishcatami cazuna canguichi’ nishcami. 
38Moisesca, ashtaca israelcunahuanmi, jichushca pambapi causashca. Paica, 
Sinaí urcupi ángel villashcataca, ñucanchipaj ñaupa taitacunamanmi 
yalichishca. Causaita caraj shimicunata Dios carajpi japishpami Moisesca, 
ñucanchimambash yalichimushca. 
39Chaitami ñucanchipaj ñaupa taitacunaca na cazunajushca. Ashtahuangarin 
paicunapaj shungupica, Egiptomanllata tigrangapaj munashpami Moisestaca, 
nalicachishpa na cazunajushca. 
40Chaimandami Aarón shuti runagutaca, cashna ninajushca: ‘Ñucanchita 
pushachun shuj dioscunata rurapairi. Egipto llactamanda ñucanchita 
llujchimuj Moisesca, imachari tucurca, na ricurinllu’ ninajushcami. 
41Shinamandami shuj shicutashnalla ruranajushca. Paicunapaj maquihuan 
rurashca yanga diosman animalta cushpa huañuchishpami, ninanda 
cushijunajushca. 
42Chashna rurajpimi, Taita Diosca paicunamanda anchurishpa, luzerocunata 
mañachumbash saquishcalla. Dios ima nishcata villajcuna escribishca 

libropimi cashna nijun: ‘Israelcuna, cangunaca jichushca pambapica, ¿chuscu 
chunga huatacamanllu animalcunata ñucaman carashpa huañuchircanguichi? 
43Ashtahuangarin Moloc shuti diospaj carpatarami apashpa purircanguichi. 
Shinallata, Renfán nishca luzerotashna rurashca diostapash apashpami 
purircanguichi. Chaicunatami, cangunaca ninanda alicachircanguichi. 
Shinamandami cangunataca, Babilonia llactata ashtahuan yalishpa causachun 
cachasha’ nijunmi. 
44Ñucanchi ñaupa taitacunaca, jichushca pambapi cashpami, imashna 
causanata yachachishca Shimicunata alichishca jatun carpata apashpa 
purinajushca. Moisesman Taita Dios imashna rurachun ricuchishcashnami, 
chai carpataca rurashca. 
45Chai carpataca, ñucanchi ñaupa taitacunami, paicunapaj taitacunapajta 
japinajushca. Chai carpatami Josueca, paicunandi apashpa shamushca. Cai 
llactata ñucanchipaj ñaupa taitacunaman carangapajmi, Taita Diosca caipi 
causaj na israelcunataca, llujchishpa cachashca. Chaitaca, David causajui 
punllacamanmi chashna rurajushca. 
46Davidta Taita Dios ninanda juyajpimi, paica ñucanchi ñaupa taita Jacobopaj 
Taita Diospaj jatun carpata rurangapaj mañashca. 
47Ashtahuangarin chashna mañajpipash Salomonmi, Diospaj huasitaca 
huasichishca. 
48Shina rurajpipash, jahua pachapi causaj Diosca, maquihuan rurashca 
huasicunapica na causanllu. Dios ima nishcata villajpash, cashnami nishca: 
49‘Jatun Diosca, cashnami nijun: Ñucaca, jahua pachapimi mandashpa tiajuni. 
Cai pachaca, ñuca sarujunami. ¿Imashna huasitata ñucaman ruragringuichi? 
Na cashpaca, ¿maipita ñuca samana pushtu? 
50Ima tiachumbash, ¿nachu ñucallata rurarcani?’ nishcami. 

51¡Cangunaca shinlli shungu cashpami, Dios imata nijujtapash na uyangapaj 
munanguichi. Cangunapaj ñaupa taitacunashna, Diospaj jucha illaj 
Espiritutapash, na cazujcunami canguichi! 
52Cangunapaj ñaupa taitacunaca, Dios ima nishcata villajcunataca, 
catiriashpami llaquichishca. Chai villajcunami: ‘Imatapash cashcatapacha 
Ruraj shamungami’ nishpa, ñaupa punllacunapillata villanajushca. Shina 
villajpipash paicunataca, cangunapaj ñaupa taitacunami huañuchishca. 
Cunanga, imatapash cashcatapacha Ruraj ña shamujpipash, cangunami 
japichishpa huañuchijcuna tucurcanguichi. 
53Dios mandashca shimicunataca, angelcunami cangunaman cushca. Chai 
shimicunatapash, na cazujcunamari canguichi— nijurcami. 
54Esteban runagu chashna villajujpimi, chai mandajcunaca shungupi 
ninandapacha fiñarishpa, quirutapash canirishpa ricunajurca. 
55Ashtahuangarin Esteban runaguca, Diospaj jucha illaj Espíritu junda 
cashpami, jahua pachata vichai ricushpaca, Taita Diospaj 
punchapambagutapash, Taita Diospaj ali ladoman Jesús tiajujtapash ricujurca. 
56Shina ricushpami Estebanga, cashna nirca: —Ricuichi, jahua pacha 
pascariajtami ricuni. Chaipica, Taita Diospaj ali ladomanmi, Runa Aichayu 
tucushcapash tiajun— nircami. 
57Shina nijta uyashpaca, ama uyangapaj rinrita llapirishpami, ninanda 
caparinajurca. Estebandaca, huaicashpami ñapash japirca. 
58Chashna japishpami Estebandaca, pueblomanda llujchishpa huañuchingapaj 
rumicunahuan pegai callarirca. Llullashpa villajcunaca, paicunapaj 
churajunataca Saulo shuti chairalla huambraman mingashpami, shina 
ruranajurca. 
59Chashna ruranajujpimi, Esteban runaguca: —Apunchi Jesús, ñuca espirituta 
chasquipai— nishpa mañajurca. 

60Esteban runagu cungurishpaca: —Apunchi Jesús, paicunapaj cai juchataca, 
ama yaripanguichu— nishpami, ninanda caparirca. Shina nishpaca 
huañurcallami. 

Hechos 8 

Crijcunata Saulo shuti runa llaquichishcami 

1Esteban runaguta huañuchijpica, Saulo shuti runaca alitami ruranajun 
yajurcami. Chai punllapica, Jerusalenbi tandanajuj crijcunataca, catiriashpami 
llaquichijurca. Chaimandami tandanajuj crijcunaca, Judea, Samaria shuti 
llactacunaman caiman, chaiman tucuilla pacajushpa rinajurca. Villachun 
cachashcacunallami, Jerusalenbi quedanajurca. 
2Diosta yarij runacunaca, Esteban runaguta ninanda llaquishpa huacashpami 
pambangapaj rinajurca. 
3Ashtahuangarin Saulo shuti runaca, tandanajushca crijcunata llaquinayaita 
tucuchishpami, huasin huasin yaicujurca. Chashna yaicushpami 
jaricunatapash, huarmicunatapash aisashpa, prezuna huasiman apajurca. 

Samaria llactapimi, ali villaita villanajushca 

4Jerusalenmanda caita chaita pacajushpa rishcacunaca, tucui ladocunapimi ali 
villaita villashpandi rinajurca. 
5Felipepash, Samaria puebloman urai rishpami, Quishpichij Cristomanda 
villajurca. 
6Felipe shina villajujpimi, tucuicuna tandanajushpa aliguta uyanajurca. 
Shinallata imatalla rurashpa ricuchishcatapashmi ricunajurca. 
7Ashtaca gentecunamanda nali ayacunata llujchijpimi, ninanda caparishpa 
ayacunaca llujshirca. Na cuyuri ushajcunatapash, suchucunatapashmi 
ashtacacunata alichijurca. 
8Shinamandami chai pueblopi causajcunaca, ninanda cushijunajurca. 

9Ashtahuangarin Samaria shuti pueblopica, Simón shuti runami causajurca. 
Paica, pundaca alipacha brujuj cashpami, chai llactapi causajcunataca, 
ninanda umachin carca. 
10Chashna umachijpimi uchillacunapash, jatungunapash paitaca tucuicuna 
ninanda alicachishpa: “Caica, Taita Diospaj ninan ushaimi” nishpa uyanajun 
carca. 
11Unai huatacunata ña chashna brujiashpa umachishpa causajpimi, tucuicuna 
paitaca aliguta uyanajun carca. 
12Ashtahuangarin Taita Dios mandajujmandapash, Jesucristopaj 
shutimandapash Felipe villajujpimi jaricunapash, huarmicunapash crishpa 
bautizarinajurca. 
13Simón shuti runapash crircami. Pai bautizarishpaca, Felipeta cumbashpami 
purijurca. Felipeca, imapash ricuchinacunata, pipash na rurai ushashcata 
rurajujta ricushpami Simonga, ninandapacha manllarijurca. 
14Villachun cachashcacuna Jerusalenbi causanajushpami, Samaria pueblopi 
causajcunataca, Diospaj Shimita aliguta chasquishcata uyarca. Shina 
uyashpami Pedrotapash, Juandapash chaiman cachanajurca. 
15Paicuna chaiman chayamushpami, chai crijcunapash, Diospaj jucha illaj 
Espirituta chasquichun, Diosta mañanajurca. 
16Diospaj Espirituca, paicuna purapica, pipajmambash nara shamushcachu 
carca. Jesuspaj shutipillami bautizarishca carca. 
17Pedropash, Juanbash chai crijcunapaj uma jahuapi maquita churashpa 
mañajpimi, Diospaj jucha illaj Espirituta chasquinajurca. 
18Villachun cachashcacuna, crijcunapaj umapi maquita churashpa, Diospaj 
jucha illaj Espirituta cujta Simón shuti runa ricushpami, paicunaman culquita 
cungapaj munarca. 

19Chaimandami cashna nirca: —Pipajpi cashpapash uma jahuapi ñuca maquita 
churajpi, Diospaj jucha illaj Espirituta chasquichun, ñucamambash chai ushaita 
cuhuaichi— nircami. 
20Shina nijpimi Pedroca, cashna nirca: —Taita Dios juyailla ushaita 
caramujujtaca, culquihuan randingapajmi munashcangui. Shina cashcamanda 
cambaj culquica, canhuan chingaita chingagrichunlla. 
21Cambaj shunguca, Taita Dioshuan nali cashpami, ñucanchihuan cashna 
ruraitaca, napacha ushana cangui. 
22Cashna jatun nalita yarijushcamanda llaquiriyari. Cambaj shungu chashna 
jatun nalita yarijujta, Taita Dios anchuchingapashchari paita mañangui. 
23Cambaj shunguca, jayajshna cashcamandami, huaglitalla yarijujta ricuni. 
Candaca, juchami huatashcashna charijun— nircami. 
24Shina nijpimi, Simón runaca: —Canguna nijunshnaca ama llaquichihuachun, 
ñucamanda Jatun Diosta mañapaichi— nirca. 
25Paicunaca, imata rurashcatapash tucuita parlashpa, Diospaj Shimitapash 
villashca jipami, Jerusalenman cutin tigranajurca. Paicunaca, Samaria llactapi 
tiaj tauca pueblocunapimi, ali villaita villashpandi rinajurca. 

Etiopía shuti llactamanda runamanmi, Felipeca villashca 

26Chai jipami, Jatun Dios cachamushca angelca, Felipeman cashna nirca: 
“Jerusalenmanda llujshishpa, Gaza shuti puebloman rina ñanda japishpa, urai 
ringuilla” nircami. Chai ñanga, jichushca pambatami yalijun. 
27Shina nijpica Felipeca, jatarishpa rircallami. Pai rijushpaca, Etiopía shuti 
llactamanda eunuco nishca runahuanmi tuparirca. Paica, Etiopía llactata jatun 
mandaj Candace shuti huarmi tucui imalla charishcatapash alichishpa cuidajmi 
carca. Paica, Jerusalenbi Diosta ninanda alicachingapajmi shamushca carca. 
28Chai runaca, Dios ima nishcata villaj Isaías escribishcata leyishpandimi, 
carretapi tiarishca tigrajurca. 

29Shina rijujpimi Felipetaca, Diospaj Espíritu yuyaita cushpa: —Chai carretapi 
rijujta cumbangapaj ri— nirca. 
30Chaiman rishpaca, Dios ima nishcata villaj Isaías escribishcata leyijujta 
uyashpami: —¿Can leyijushca imata nijujtapash yachai ushanguichu?— nishpa 
tapurca. 
31Shina nijpimi chai runaca, cashna nirca: —Pipash na yachachijpica, 
¿imashnata yachashayari?— nircami. Chai jipami Felipetaca, carretaman 
vitsiashpa paihuan tiarichun ninanda mañarca. 
32Paica, Dios escribichishca Shimitami leyijurca. Chai Shimipica, cashnami 
nijurca: “Llamagutashna huañuchingapajmi, paitaca apanajurca. Paica, 
rutujcunapaj ñaupajpi, maltun llama upalla sirijunshna, imata ningapajllapash 
na shimita pascarcachu. 
33Na ricunayachishpa llaquichijujpipash, imatapash cashcatapachami rurana 
canchi nishpaca, pipash na nircachu. Cai pachapi huañuchi tucujpimi, paipaj 
miraicuna tianmi nishpaca, pipash na parlanga” nijurcami. 
34Chai eunuco runaca, Felipeta cashna nishpami tapurca: —Dios ima nishcata 
villaj chai runaguca, ¿paimandallatachu cashna villajupan, na cashpaca shuj 
runamandachu villajupan? Maijanmanda chashna nijujtapash villahuai— 
nircami. 
35Shina nijpimi, chai escribishcamanda callarishpa Felipeca, Jesusmanda ali 
villaita villajurca. 
36Ñanda shina rinajushpallatami yacu pataman chayashpaca, chai eunuco 
runaca cashna nirca: —Ricui, caipi yacu tiashcami. ¿Ñuca bautizaringapaca, 
imapash jarcahuangachu?— nircami. 
37Shina nijpimi, Felipeca: —Tucui shunguhuan crishpaca, bautizari 
ushanguimi— nirca. Shina nijpimi, chai runaca: —Ari, Apunchi Jesucristotaca, 
Taita Diospaj Churi cajta crinipachami— nishpami tigrachirca. 

38Shina nishpaca, carretata shayachishpa Felipendi, eunuco runandi 
uriajushpami, yacuman urai yaicugrirca. Chaipimi paitaca bautizarca. 
39Chai yacumanda llujshijpimi Felipetaca, Jatun Diospaj Espíritu aparca. Chai 
eunuco runaca, Felipetaca na ashtahuan ricushpapash, ninanda cushijushpa 
rircallami. 
40Ashtahuangarin Azoto shuti pueblopimi, Felipeca ricurirca. Chai 
pueblomanda callarishpa, tucui pueblocunapimi ali villaita villashpandi, 
Cesarea shuti puebloman chayangacaman rijurca. 

Hechos 9 

Saulo shuti runa, Jesucristota crishcami 
(Hech. 22:6-16; 26:12-18) 

1Apunchi Jesusta crishpa catijcunataca, ninanda na ricunayachishpami, Saulo 
shuti runaca huañuchingapaj yariajurca. Shina cashpami, curacunata 
mandajpajman shamurca. 
2Damasco shuti pueblopi tiaj tandanajuna huasicunaman yaicungapajmi, 
cartacunata mañarca. Shina mañashpaca, ali Ñanguta catijcunataca, jaricuna 
cajpipash, huarmicuna cajpipash, Jerusalenman prezu apamungapajmi shina 
mañarca. 
3Ashtahuangarin Damasco puebloman Saulo ña chayagrijujpimi, cashna 
tucurca: Ñapash cungashcapimi, jahua pachamandaca paipaj muyundipi 
michashna punchapamba shitarca. 
4Shina punchapamba shitajpi, Saulo alpaman urmashpaca: —Saulo, Saulo, 
¿imashpata catiriashpa llaquichihuangui?— nijtami uyarca. 
5Shina nijta uyashpami, Sauloca: —¿Pita capangui, Taitalla?— nishpa tapurca. 
Shina tapujpimi: —Can catiriashpa llaquichijuj Jesusmi cani. Canllatami, 
huagra tujsina buyapi tujsirishpa chugrinshna, llaquita japijungui— nircami. 
6Shina nijpimi Saulo runaca, ninanda manllarishpa chujchurishpa, cashna 
nirca: —Apunchi Jesús, ¿imatata rurachun munangui?— nirca. Shina nijpimi 

Apunchi Jesusca, cashna nirca: —Cunanga, jatarishpa chai puebloman rilla. 
Chaipimi, can imata rurachumbash villanga— nircami. 
7Saulota cumbashpa rij runacunaca, rimajlla uyarishpa pipash na ricurijpimi, 
ninandapacha manllarirca. 
8Saulo alpamanda jatarishpa ñavita pascashpapica, pitapash na ricui 
usharcachu. Shina cajpimi, paita cumbashpa rij runacunaca, maquimanda 
aisashpa, Damasco puebloman pushanajurca. 
9Chaipimi, quimsa punllacaman ñausa tiajushpa, imatapash na micushpa, 
imatapash na ufiashpa tiajurca. 
10Chai Damasco pueblopimi, Jesusta crishpa catij Ananías shuti runa 
causajurca. Paimanmi, Apunchi Jesusca muscuipishna ricurishpa: —Ananías— 
nirca. Shina nijpimi, Ananías runaca: —Caipimi capani, Apunchi Jesús— nirca. 
11Shina nijpimi Apunchi Jesusca, cashna nirca: —Jatarishpa, Derecho shuti 
ñanman ri. Chaimandaca, Judas shuti runagupaj huasiman rishpa, Tarso shuti 
pueblomanda Saulo shuti runa nachu caipi nishpa tapugri. Paica, chaipimi 
Diosta mañajun. 
12Can yaicujujtaca, muscuipishna Saulo runaguca ña ricushcami. Paipaj ñavi 
cutin ricuchun, cambaj maquita paipaj uma jahuapi churajtapash, ña 
ricushcami— nircami. 
13Shina nijpimi Ananías runaca, cashna nishpa tigrachirca: —Apunchi Jesús, 
chai runaca cambajlla causajcunatami, Jerusalenbi ninanda llaquichijujta 
ashtacacuna villaj shamuhuarca. 
14Chai runaca, cambaj shutipi mañajcunata tucuilla apangapajmi, caiman 
shamushca. Chaita rurai ushachunga, curacunata mandajcunami ushaita 
cushca— nircami. 
15Shina nijpimi Apunchi Jesusca, cashna nirca: —Rilla. Paitaca, ñami ñuca 
mandashcata rurachun agllarcani. Paimi, na israelcunapaj ñaupajpi, jatun 
mandajcunapaj ñaupajpi, israelcunapaj ñaupajpi, ñuca shutipi villajunga. 

16Ñucamanda pai imashna llaquita apanatapash ricuchishami— nircami. 
17Shina nijpimi Ananías runaca, chai huasiman rishpa, Saulo runapaj uma 
jahuapi maquita churashpa, cashna nirca: —Huauqui Saulo, ñanda can 
shamujujpimi Apunchi Jesusca, canman ricurishca. Paillatami, cambaj ñavi 
cutin ricuchun canga, Diospaj jucha illaj Espíritu junda cachun, ñucata 
cachamuhuan— nircami. 
18Shina nijhuanmi, Saulopaj ñavimandaca piji carashna urmajpi, cutin ñapash 
ali ricurca. Ña jatarishpaca, bautizai tucurcallami. 
19Chai jipami micushpa, cutin shinlli tucurca. Sauloca tauca punllacunatami, 
Damasco pueblopi causanajuj crijcunahuan quedarca. 

Saulo runaguca, Damasco pueblopimi villai callarishca 

20Chai punllamandapachami, tandanajuna huasicunapi yaicushpa: “Cristoca, 
Taita Diospaj Churimi” nishpa, Sauloca villajurca. 
21Pai villajujta uyajcunaca, tucuilla ninanda manllarishpami, cashna ninajurca: 
—¿Nachu cai runaca, Jesuspaj shutipi mañajcunata Jerusalenbi llaquichin 
carca? Cunambash, curacunata mandajcunapajman prezu apangapajmi, 
caiman shamujushca— ninajurcami. 
22Shina ninajujpipash, na manllashpami Sauloca, ashtahuan ashtahuan 
villajurca. Damasco pueblopi causanajuj israelcuna ama imata nichunmi: 
“Jesusca, Quishpichij Cristomi” nishpa, aliguta villajurca. 

Huañuchingapaj munajpimi, Sauloca pacajushca 

23Tauca punllacuna jipami, Saulota huañuchingapaj nishpa, Judea llactapi 
causajcunaca parlaringapaj tandanajurca. 
24Huañuchishun nishpami tutapash, punllapash chai pueblomanda llujshina 
pungucunapi chapanajurca. Shina huañuchingapaj chapanajujtaca, Saulopash 
yacharcami. 
25Shinamandami yachajujcunaca, Saulota canastapi churashpa, jatun pirca 
jahuata, tuta uriajuchishpa cacharca. 

Jerusalenmanmi Sauloca tigrashca 

26Jerusalenman Saulo runagu tigrashpaca, yachajujcunahuanmi 
tandanajungapaj munarca. Ashtahuangarin paitaca, Jesusta nara catijchu 
canga yashpami, tucui crijcuna manllanajurca. 
27Shinamandami Bernabé shuti runaguca, Saulota japishpa villachun 
cachashcacunapajman pusharca. Shina pushashpaca Sauloman, Apunchi Jesús 
ñambi imashna ricurishpa, paihuan rimashcatami parlarca. Shinallata 
Damasco pueblopi na manllashpa, Jesuspaj shutipi Saulo villashcatapashmi 
parlarca. 
28Shina parlajpimi, Jerusalenbi crijcunahuan Sauloca, tandanajushpa 
purijurca. 
29Chaipipash na manllashpami, Apunchi Jesuspaj shutipi villajurca. Griego 
nishca shimita rimajcunahuambash, chimbapurashpami rimajurca. 
Chaimandami Saulotaca, huañuchingapaj munanajurca. 
30Chaita yachashpami crijcunaca, Cesarea shuti pueblocaman pushashpa, 
Tarso shuti puebloman Saulotaca cachanajurca. 
31Judea, Galilea, Samaria llactacunapi tandanajuj crijcunaca, casilla ali 
causaita charishpami, cushijushpa shinlli tucunajurca. Jatun Diosta 
manllashpa causanajushpami, Diospaj jucha illaj Espíritu ushaita carajpi 
ashtahuan miranajurca. 

Eneas shuti runatami, Pedroca alichishca 

32Tucui crijcunata Pedro ricushpa purijujpimi, cashna tucurca: Paica, Lida shuti 
pueblopi Diospajlla causajcunatapash ricungapajmi shamurca. 
33Chaipi cashpami, Eneas shuti runatapash ricugrirca. Paica, ña pusaj 
huatatami ung:ui japijpi, na cuyuri ushashca sirijurca. 
34Chashna sirijujpimi Pedroca, cashna nirca: —Eneas, candaca Jesucristomi 
alichin. Cunanga jatarishpa, jatanacunata tandachilla— nijhuanmi, ñapash 
jatarirca. 

35Pai ali tucushcataca, Lida shuti, Sarón shuti pueblocunapi causajcunaca, 
tucuillami ricurca. Shina ricushpaca, nali causaita saquishpami, Apunchi 
Jesusta crishpa catinajurca. 

Dorcas shuti huarmitami, Pedroca causachishca 

36Jope shuti pueblopipash, Jesusta crishpa catij Tabita shuti huarmimi 
causajurca. Chai shutitaca, griego nishca rimaipica, Dorcas ninmi. Chai 
huarmica, imagupash illajcunata llaquishpami, aliguta rurashpa causajurca. 
37Chai punllacunapimi, chai huarmiguca ungushpa huañurca. Paita 
armachishpaca, altibajo ucupimi churanajurca. 
38Lida shuti puebloca, Jope shuti pueblo ladolla cajpimi, Pedro chaipi 
purijujtaca, Jesusta crishpa catijcuna yacharca. Shina yachashpami: “Jope 
shuti puebloman ucha shamupai” nigrichun, ishcai runacunata cacharca. 
39Paicuna ripashun nijpica, Pedroca jatarishpa rircallami. Pai chayagrijpica, 
huañushca sirijuj ucuman pushajpi, Dorcas shuti huarmigu causajushpa 
rurashca jahualla churajunatapash, shuj churajunatapash, Pedroman 
ricuchishpa, sapalla huarmicunaca muyundi shayarishpami ninanda 
huacanajurca. 
40Pedroca, tucuicunata llujchishpami, cungurishpa Diosta mañarca. Shina 
mañashpaca, chai huañushca huarmita tigrarishpa ricushpaca: —Tabita, 
jatari— nircami. Shina nijpimi paica, ñavita pascashcandi Pedrota ricushpa 
tiarirca. 
41Shina tiarijpimi Pedroca, maquimanda aisashpa shayachirca. Shina 
shayachishpaca, Diospajlla causajcunata, sapalla huarmigucunata cayashpami, 
chai huarmitaca causajta Pedroca ricuchirca. 
42Chashna causachishcata, Jope shuti pueblopi tucuicuna yachashpaca, ashtaca 
gentecunami Apunchi Jesusta crinajurca. 
43Jope shuti pueblopica, carata jacushpa chaquichij Simonbaj huasipimi 
Pedroca, tauca punllacunata mingarishpa causajurca. 

Hechos 10 

Pedromamdapash, Corneliomandapashmi villajun 

1Cesarea shuti pueblopica, Cornelio shuti runami causajurca. Paica, Italia 
llactamanda patsaj soldadocunata mandajmi carca. 
2Chai runaca, paipaj tucui huasi ucu puracunandimi, Taita Diosta yariashpa, 
manllashpa causajurca. Shinallata gentecunata llaquishpami, imagutapash 
ninanda caran carca. Paica, Taita Diosta punllandi mañashpami causajurca. 
3Ña punlla chishashpa, quimsa horas tucujujpimi, Taita Dios cachamujpi shuj 
angelca, pai maipi tiajushca ucuman yaicushpa, muscuipishna paiman shutilla 
ricurishpa: —Cornelio— nirca. 
4Shina nijpimi, angeltalla ricushpa ninanda manllarishpa: —¿Imatata 
nihuangui, Taitalla?— nishpa tapurca. Shina tapujpimi angelca, cashna nirca: 
—Can mañajushcapash, shujcunata llaquishpa can imaguta carajushcapash, 
Taita Diosca yarichunmi, jahuaman chayamushca. 
5Cunanga, Pedro nishca Simonda pushamuchun, Jope shuti puebloman 
runacunata cachangui. 
6Paica, carata jacushpa chaquichij Simonbaj huasipimi, mama cucha manñapi 
mingarishpa tiajun. Pedro shamushpami, imatalla can ruranataca villanga— 
nircami. 
7Shina nishpa ángel rijpimi Cornelio runaguca, paita servij ishcai runacunata, 
paita cumbashpa purij, Diosta yarij soldadotapash cayarca. 
8Paiman shina ricurishcata tucuita parlashca jipami, chai quimsandi 
runacunata Jope shuti puebloman cacharca. 
9Chai cayandi punllapica, paicuna rishpa chai puebloman ña chayagrijujpimi, 
chaupi punlla tucujurca. Chai horaspimi Pedroca, pai mingarishca tiajuj huasi 
jahuaman, Diosta mañangapaj vitsiarca. 
10Chai jahuapi tiajushpaca, ninandami yarjachirca. Micunata paiman 
yanungacamanmi, muscuipishnapacha Pedroca ricujurca. 

11Jahua pacha pascariajtami ricujurca. Chaimandaca, chuscundi pundapi 
huatashca jatun fachatashnami, cai pachaman urai shamujujta ricurca. 
12Chai huatashcapica, chuscu chaquita charij tucui animalcuna, alpata 
llucashpa purij animalcuna, jahuata purij alasyu animalcunapashmi ricurirca. 
13Chaicunata ricujujpillatami, jahua pachamanda rimamuj uyarishpa: —Pedro, 
jatari. Caicunata huañuchishpa micui— nirca. 
14Shina nijpimi Pedroca, cashna nirca: —Apunchi Jesuslla, na micuna imapash 
mapa micunataca, ima horallapash napacha micushcanichu— nircami. 
15Shina nijpimi, chai rimajllata cutin tigrachishpa cashna nirca: —Taita Dios 
micunalla nishcataca, canga ama yangapi churaichu— nircami. 
16Chai jatun fachashna, quimsa viajecaman ricuchishpaca, cutinmi jahua 
pachaman apai tucurca. 
17Shina muscuipishna ricushcata Pedro na yachai ushashpami, imata nishpata, 
cashna ricuchihuan yashpa tiajurca. Shina tiajujpimi, Cornelio cachamushca 
runacunaca, tapui tapui rishpa, Simonbaj huasiman chayagrirca. 
18Paicuna chayashpaca: —Pedro nishca Simón shuti runaguca, ¿caipichu 
capan?— nishpami tapunajurca. 
19Pedroca, muscuipishna ricushcata yarishca tiajujpimi, Diospaj Espirituca 
cashna nirca: —Ricui, quimsa runacunami candaca mascanajun. 
20Jatarishpa uriajui. Paicunahuan rinataca, ama ishcai shungu tucunguichu. 
Ñucami, paicunataca caiman cachamurcani— nircami. 
21Shina nijpi Pedro uriajushpaca, Cornelio cachamushca runacunataca 
cashnami nirca: —Canguna mascajuj runaca, ñucami capani. ¿Imata 
ningapajta shamupanguichi?— nircami. 
22Shina nijpimi, paicunaca cashna ninajurca: —Patsaj soldadocunata mandaj 
Cornelio cachamujpimi shamupanchi. Paica, Taita Diosta manllashpa, 
imatapash cashcatapacha rurashpa causajpimi, Judea llactapi tucui 
causajcunapash alicachin. Jucha illaj ángel, paiman ricurishpami cashna 

nishca: ‘Pedrotaca, cambaj huasiman shamuchun cayashpa, pai villajujta 
uyangui’ nishcami— ninajurcami. 
23Pedroca, pai mingarishca tiajuj huasipillatami, paicunatapash mingachirca. 
Cayandi punlla Pedro jatarishpa paicunahuan rijujpica, Jope shuti 
pueblomanda shuj crijcunapashmi cumbashpa rinajurca. 
24Chai cayandi punllami, Cesarea shuti puebloman chayagrirca. Chaipimi 
Cornelio runaguca, paipaj familiacunatapash, paipaj ashtahuan ali 
cumbacunatapash cayashpa shuyajurca. 
25Pedro chaiman chayajpimi, Cornelio runaguca tuparingapaj llujshimushpa, 
Pedrota alicachingapaj cungurirca. 
26Ashtahuangarin Pedroca, paita shayachishpami: —Shayari, ñucapash 
canshnallata runallami cani— nirca. 
27Paihuan parlashpandi, ucuman yaicushpaca, ashtaca gentecuna 
tandanajushca tianajujtami ricurca. 
28Pedroca, paicunataca cashnami nijurca: —Judea llactamanda runahuan, caru 
llactamanda runahuan tandanajunapash, na cashpaca paicunapaj huasiman 
chayanapash millanayai cajtaca, cangunallata yachanguichimi. 
Ashtahuangarin Taita Dios ñucaman ricuchishpami: ‘Pitapash, ama yangapi 
churashpa mapami ninguichu’ nihuarca. 
29Shinamandami cayajpica, imatapash na nishpa shamunilla. Chaimandami: 
‘¿Imagupajta cayahuanguichi?’ nishpa tapuni— nijurcami. 
30Shina nijpimi Cornelioca, cashna nirca: —Cunanshna chishipimi, cai ñuca 
huasipi micuitapash na micushpa, Diostaca mañajurcani. Shina tiajujpimi, 
punchapamba churajushca runagu ñuca ñaupajpi shayarijta ricurcani. Chaica, 
ña chuscu punllami tucupan. 
31Paimi, cashna nihuarca: ‘Cornelio, can mañajujtaca, Taita Dios uyashcami. 
Shujcunata llaquishpa can imaguta carajujtapash yariajunmi. 

32Cunanga, Jope shuti pueblopi tiajuj Pedro nishca Simonda pushamuchun 
cachangui. Paica, carata jacushpa chaquichij Simonbaj huasipimi, mama cucha 
manñapi mingarishpa tiajun. Pedro shamushpami, can imata ruranatapash 
villanga’ nihuarcami. 
33Shina nijpimi, cambajman cachamuparcani. Alita shamuparcangui. Cunanga, 
tucuicunami Taita Diospaj ñaupajpi can villajta uyangapaj caipi capanchi. 
Taita Dios canman tucui mandashcacunata uyangapajmi munapanchi— 
nijurcami. 
34Pedro villai callarishpaca, cashnami nijurca: —Taita Diosca, na pitapash 
ñavita ricushpalla chasquinllu. Chaitaca, cunanga alipachami yachani. 
35Maijan llactapi cashpapash, paita manllashpa, imatapash cashcatapacha 
rurajtami, Diosca alicachin. 
36Taita Diosca shuj villanatami, israelcunaman villachun cachamurca. 
Jesucristomanda casilla ali causai tianatami, ali villaita villajurca. Jesucristoca 
tucuicunata Mandajmi. 
37Galilea llactamanda callarishpa, Judea llactacaman bautizarichi nishpa Juan 
villajushca jipamanda ima tucushcatapash, cangunallata yachanguichimi. 
38Nazaret pueblomanda Jesús ushaita charichunga, Taita Diosmi jucha illaj 
paipaj Espirituta cararca. Taita Dios paihuan cajpimi Jesusca, tucui imata 
cashpapash, aliguta rurashpa purijurca. Shinallata diablo llaquichishpa 
charijuj nanaicunahuan huañunajuj gentecunatapashmi alichijurca. 
39Judea llactapipash, Jerusalenbipash, Jesús imatalla rurashcata ricushcatami, 
ñucanchica villanajunchi. Paitaca, caspipi huarcushpami huañuchinajurca. 
40Ashtahuangarin Taita Diosca, quimsa punlla chayajpi causachishpami, 
ñucanchiman ricurichun saquirca. 
41Na tucui gentecunaman ricurircachu. Ashtahuangarin pundamandapacha 
Taita Dios agllashcacuna cajpimi, ñucanchimanlla ricurirca. 

Huañushcacunapaj chaupimanda causarimujpimi, ñucanchica paihuan 
micushpa, ufiashpa tianajurcanchi. 
42Causajcunatapash, huañushcacunatapash ricushpa llaquichijuchunga, Taita 
Diosca Jesustami churashca. Chashna nishpa tucuicunaman villagringuichi 
nishpami, Jesusca ñucanchita mandarca. 
43‘Paita crijpica, tucuicunapaj juchacunatami Diosca anchuchinga’ nishpami, 
Dios ima nishcata villajcunaca, tucuicuna Jesusmanda villanajushca— 
nijurcami. 
44Cai shimicunata Pedro villajujpillatami, chai villashcata tucui 
uyajcunapajman Diospaj jucha illaj Espíritu shamurca. 
45Pedrohuan shamushcacuna, circuncisión nishcata rurashca crijcunaca, 
Diosca na israelcunamambash, paipaj Espirituta talinshna cachamujta 
ricushpami, ninanda manllarinajurca. 
46Shuj shuj rimaicunata rimashpa, Taita Diostapash juyaillagupachami cangui 
nijta uyashpami, chashna manllarinajurca. 
47Chaimandami Pedroca, cashna nirca: —Diospaj jucha illaj Espiritutaca, 
paicunapash ñucanchishnallatami chasquirca. Paicunata yacupi 
bautizarinataca, pipash na jarcai ushanllu— nircami. 
48“Paicunataca, Apunchi Jesuspaj shutipi bautizaichi” nishpami mandarca. 
Chai jipami, Pedrotaca: “Huaquin punllagullatapash shuyapaira” ninajurca. 

Hechos 11 

Jerusalenbi tandanajuj crijcunamanmi, Pedroca villashca 

1Na israelcunapash, Diospaj Shimita chasquishcatami villachun 
cachashcacunapash, Judea llactapi causanajuj crijcunapash uyarca. 
2Jerusalenman Pedro vichai rijpica, circuncisión nishcata ruraj israelcunami 
ninanda nalicachishpa, cashna ninajurca: 
3—¿Imashpata circuncisionda na rurashcacunapaj huasiman yaicushpa, canga 
paicunahuan micurcangui?— ninajurcami. 

4Shina nijpimi, imata rurashcatapash callarishpa Pedroca, cashna nishpa 
villajurca: 
5—Jope shuti pueblopi cashpa, Diosta mañajushpami, muscuipishna cashnata 
ricurcani: Chuscundi manñapi huatashca fachashna, jahua pachamanda 
ñucapajman urai shamujujtami ricurcani. 
6Chai huatashcapi tiajujta ali ricujushpaca, chuscu chaquita charij 
animalcunatapash, sacha animalcunatapash, llucashpa purij 
animalcunatapash, jahuata rij alasyu animalcunatapashmi ricurcani. 
7Chaita ricujujpimi, jahua pachamanda rimaj uyarishpa cashna nihuarca: 
‘Pedro, jatarishpa caicunata huañuchishpa micui’ nihuarcami. 
8Shina nijpimi: ‘Na micuna imapash mapa micunataca, ima horapash na 
micushcanichu, Apunchi Jesús’ nircani. 
9Shina nijpimi, jahua pachamanda cutin rimashpaca: ‘Taita Dios micunallami 
nishcataca, canga ama yangapi churaichu’ nihuarca. 
10Chai jatun fachatashna, quimsacaman ricuchimushpaca, jahua pachaman 
cutin aparcallami. 
11Shuj huasipimi mingarishpa tiajurcani. Chaimanmi, ñucata pushachun 
cachamushca quimsa runacunaca, Cesarea shuti pueblomanda ñapash 
chayamurca. 
12Paicuna chayamujpimi, Diospaj Espirituca: ‘Ama ishcai shungu tucushpa, 
paicunahuan ringuilla’ nihuarca. Shina nijpimi, cai suctandi huauquicunahuan 
shuj runapaj huasiman chayarcanchi. 
13Chai runaca, paipaj huasipi ángel paiman ricurishcatami, ñucanchiman 
parlarca. Chai angelmi, chai runaman cashna nishca carca: ‘Pedro nishca 
Simonda, Jope shuti pueblomanda pushamuchun runacunata cachai. 
14Paimi, cambash, cambaj tucui huasi ucu purandi, imashna quishpirinataca 
villanga’ nishpami parlashca carca. 

15Diospaj jucha illaj Espíritu ñucanchipajman punda shamushcashnallatami, 
ñuca villai callarijhuan, paicunapajmambash shamurca. 
16Chaipimi, Apunchi Jesús cashna nishcata yarircani: ‘Juanga, yacupillami 
bautizajurca. Ashtahuangarin cangunaca, Diospaj jucha illaj Espirituhuanmi 
bautizai tucunguichi’ nishcatami yarircani. 
17Apunchi Jesucristota crijpimi, Taita Diosca paipaj Espirituta ñucanchiman 
cararca. Chashnallatami crijpica, paicunamambash cararca. Taita Dios chashna 
carajujta ñuca jarcangapaca ñucaca, ¿pita cani?— nijurcami. 
18Pedro chashna nijta uyanajushpami, imatapash na nishpa, Taita Diostaca 
punchapambagumi cangui nishpa cashna ninajurca: —¡Na israelcunapash 
llaquirishpami, Taita Diospajman tigrarishca! Shina cajpimi, causaita 
causagrinata paicunamambash carashca— ninajurcami. 

Antioquía shuti pueblopi tandanajuj crijcunamandami villajun 

19Esteban runaguta huañuchishpaca, shuj crijcunatapash ninandami 
catiriashpa llaquichinajurca. Chaimandami Fenicia shuti, Chipre shuti 
llactacunaman, Antioquía shuti puebloman, caita chaita pacajushpa rinajurca. 
Paicunaca, shujcunaman na villashpami, Judea llactapilla Diospaj Shimitaca 
villanajurca. 
20Ashtahuangarin paicuna purapimi, Chipre llactamanda, Cirene shuti 
pueblomanda huaquin crijcuna tiarca. Paicunami, Antioquía puebloman 
shamushpa, griego nishca gentecunamambash, Apunchi Jesusmanda ali villaita 
villanajurca. 
21Apunchi Jesús paicunaman ushaita carajpimi, nali causanajushcata 
saquishpa, ashtacacuna Apunchi Jesusta crinajurca. 
22Chashna crinajujta Jerusalenbi tandanajuj crijcuna uyashpami, Bernabé shuti 
runagutaca, Antioquía puebloman cachanajurca. 
23Pai chaiman chayashpaca, Taita Dios ninanda juyashpa quishpichijujta 
ricushpami, ninanda cushijurca. Paica: “Apunchi Jesusta catijushcata na 

saquishpami, tucui shunguhuan aligutapacha catina canguichi” nishpa, 
tucuicunaman aliguta yachachijurca. 
24Bernabé runaguca, Diospaj jucha illaj Espíritu junda, alipacha crij, ali 
shungutapash charij runagumi carca. Pai aliguta villajujpimi, ashtaca 
gentecuna Apunchi Jesusta crinajurca. 
25Chai jipami Bernabé runaguca, Tarso shuti puebloman Saulota mascangapaj 
rirca. Paita tuparishpaca, Antioquía pueblomanmi pushamurca. 
26Chaipica, tandanajuj crijcunahuan shuj huatata causanajushpami, ashtaca 
gentecunaman yachachinajurca. Antioquía pueblopimi crijcunataca, “Cristota 
catijcunami” nishpa, punda shutichi callarirca. 
27Chai punllacunapimi, Dios ima nishcata villaj huaquingunaca, 
Jerusalenmanda Antioquía puebloman urai shamunajurca. 
28Paicuna puramanda Agabo shuti runa shayarishpami, Diospaj Espíritu 
yarichijpi: “Cai pachapica, ninan yarjaimi tiagrin” nishpa villarca. Claudio 
shuti runa mandajui punllacunapimi, chashna ninan yarjai japirca. 
29Shina tucujpimi yachajujcunaca, paicuna carai ushanagutalla, Judea llactapi 
causanajuj crijcunaman, culquiguta carashpa cachangapaj yarinajurca. 
30Paicuna carashcataca, Judea llactapi causanajuj crijcunata mandaj 
rucucunaman cuchunmi Bernabeman, Sauloman mingashpa cacharca. 

Hechos 12 

Jacobotaca huañuchishpami, Pedrotaca prezuna huasipi churashca 

1Chai punllacunapimi, jatun mandaj Herodesca, tandanajuj crij puracunata 
huaquingunataca, ninanda llaquichingapaj japichi callarirca. 
2Chashna rurashpami, Juanbaj huauqui Jacobotaca, espadahuan huañuchirca. 
3Chashna huañuchijpica, Judea llactapi causajcuna ninanda cushijujta Herodes 
ricushpami, Pedrotapash japichirca. Chai punllacunaca, levadura illaj tandata 
micuna fiesta punllacunami carca. 

4Pedrota, Herodes japichishpaca, prezuna huasipimi vichachirca. Paita 
cuidachunmi, chunga sucta soldadocunata churarca. Paicunaca, punllapi 
chuscu viajetami, chuscu chuscu cuidana carca. Pedrotaca, pascua fiesta 
yalijpimi, tucuicunapaj ñaupajman llujchingapaj Herodesca munarca. 
5Shinamandami, Pedrota prezuna huasipi churashpaca, ninanda cuidanajurca. 
Ashtahuangarin tandanajuj crijcunaca, Pedromandaca ninandami Diosta 
mañanajurcalla. 

Angelmi Pedrotaca, prezuna huasimanda llujchishca 

6Pedrotaca, cayandi punlla llujchishpa tucuicunapaj ñaupajpi 
tapuchingapajmi, Herodesca yajurca. Chai tutaca, Pedroca cadenacunahuan 
huatashcami, ishcai soldadocunapaj chaupipi puñujurca. Huaquin 
soldadocunaca, pungupi cuidashpami shayanajurca. 
7Ashtahuangarin angelta, Jatun Dios cachamujpimi, ñapash chai ucuca, 
punchapamba tucurca. Chai angelca: “Ucha jatari” nishpami Pedrotaca, 
costillaspi tacarishpa rijchachirca. Shina nijpimi, paipaj maquipi huatashca 
cadenacunapash urmarca. 
8Chai angelca: “Aliguta chumbiliri, cambaj chaquipi churajunata churajushpa 
huatari” nircami. Shina nijpimi, Pedroca chashna rurajurca. Angelca, cutinmi 
cashna nirca: “Jahualla churajunata churajushpa, ñucata catihuai” nircami. 
9Shina nijpica, angelta catishpa llujshircallami. Chashna llujchijpica, 
muscujunimi yashpami Pedroca, chashnapacha tucujujtaca na ucha yachai 
usharca. 
10Paicuna llujshishpaca, ishcaipi cuidanajuj soldadocunata yalishpami, 
puebloman llujshina jatun jirru punguman chayarca. Chai punguca, paillata 
pascarijpimi paicunaca llujshirca. Ñanda chimbashpa rishca jipaca, chai 
angelca paipaj ladomanda ñapash anchurircallami. 
11Chai jipami Pedroca, juizu japishpa cashna yajurca: “Herodespash, Judea 
llactapi causajcunapash, ñucataca huañuchingapajmi munarca. Paicunapaj 

maquimanda cacharichunmi Jatun Diosca, angeltapacha cachamushca” 
yajurcami. 
12Shina llujchishcata yarishpandimi Pedroca, Marcos nishca Juanbaj mama 
Mariapaj huasiman chayagrirca. Chai huasipica, ashtaca crijcunami Diosta 
mañashpa tianajushca carca. 
13Canlla punguta Pedro huactachijpica, Rode shuti cuitsagumi: “¿Pita 
capangui?” ningapaj rirca. 
14Chai cuitsaguca, Pedropaj shimita rijsishpami, ninanda cushijurca. 
Shinamandami punguta nara pascashpallata, ucumanra calpashpa: —
Pedromari pungupi shayajun— nishpa, tucuicunaman villagrirca. 
15Shina villajpimi, chai cuitsagutaca: —¿Juizu illajchu cangui, imata?— 
ninajurca. Ashtahuangarin paica: —Shamushcapachami— nircami. Shina 
nijpica: —Paita cuidaj angelmari canga— ninajurcami. 
16Ashtahuangarin Pedroca, punguta huactachijurcallami. Paicuna ña punguta 
pascashpaca, Pedrota ricushpami ninanda manllarirca. 
17Shina manllarijpimi Pedroca, maquihuan ricuchishpa upallaichi nirca. Shina 
nijpi upalla tucujpimi, prezuna huasimanda Apunchi Jesús llujchishcataca, 
paicunaman villarca. Shina villashpami: —Cai villashcataca Jacobomambash, 
caishuj crijcunamambash villanguichi— nirca. Shina nishpallami, shuj 
llactaman llujshishpa rirca. 
18Chai cayandi tutamandaca, soldado puracuna ninanda manllarishpami: —
¿Pedroca imashi tucurca?— nishpa, caishuj chaishuj tapurinajurca. 
19Ashtahuangarin Herodes mascachun cachajpipash, Pedrotaca na tarircachu. 
Shinamandami, cuidaj soldadocunataca ali tapuchishpalla: “Cai soldadocunata 
huañuchinguichi” nishpa mandarca. Chai jipami, Judea llactamanda urai 
rishpa, Cesarea pueblopi Herodesca causagrirca. 

Herodes runa huañushcatami villajun 

20Jatun mandaj Herodesca, Tiro shuti, Sidón shuti pueblocunapi 
causajcunahuan ninanda fiñarishcami carca. Chashna cajpimi, chai 
pueblocunapi causajcunaca, shujllashnalla yarishpa, chai mandajpajman 
shamurca. Paicunaca, Herodes churashca Blasto shuti mandajman culquita 
pacalla cushca jipami, Herodes runahuan casilla ali causaita charingapaj 
nishpa shamunajurca. Chai llactapica, jatun mandaj cachajpillatami, micuna 
tian carca. 
21Herodesca, pai munashca punllapi shamuchunmi cayarca. Paica, jatun 
mandaj churajunata churajushpami, mandashpa tiarinapi tiarishpa, 
paicunahuan parlajurca: 
22Chaipimi gentecunaca, cashna nishpa caparinajurca: —¡Taita Dios 
rimachijpimari rimajun, na runaca rimajunllu!— ninajurcami. 
23Taita Diostaca, punchapambagumi cangui nishpa na alicachishcamandami, 
Jatun Dios cachamushca angelca, ninan ung:uita Herodesman curca. Shina 
cashpami jurucuna micujpi huañurca. 
24Ashtahuangarin Diospaj Shimita villanajujta uyashpami, ashtacacuna crishpa 
miranajurca. 
25Bernabepash, Saulopash, paicunaman rurachun mingashcata 
pactachishpami, Marcos shutipi rijsishca Jerusalenmanda Juandapash 
pushamushpa, Antioquía puebloman cutin muyumurca. 

Hechos 13 

Bernabepash, Saulopash shuj llactacunapi villangapaj punda rishpa callarishca 

1Antioquía shuti pueblopi tandanajuj crij puracunapica, Dios ima nishcata 
villajcunapash, yachachijcunapashmi tiarca. Paicunaca Bernabepash, Niger 
nishca Simonbash, Cirene shuti pueblomanda Lucio shuti runapash, Galilea 
llactata mandaj Herodes runahuan viñashca Manaén shuti runapash, 
Saulopashmi, chaipi causanajurca. 

2Diospajta shina rurashpa causanajushpami, na micushpa Apunchi Jesusta 
mañashpa tianajurca. Shina tianajujpimi, Diospaj jucha illaj Espirituca, 
paicunaman cashna nirca: “Bernabetapash, Saulotapash shicanyachipaichi. 
Paicunataca, ñucapajta rurachunmi agllarcani” nircami. 
3Shina nijpica, na micushpa Diosta mañashpami Bernabepaj, Saulopaj uma 
jahuapi maquita churashpa: “Aliguta ripanguichi” nishpa cachanajurca. 

Chipre shuti llactapimi, Diospaj Shimita villai callarishca 

4Diospaj jucha illaj Espíritu cachajpimi Bernabendi, Saulondi, Seleucia shuti 
puebloman urai chayagrirca. Chaimandaca barcopimi, Chipre shuti llactaman 
chimbarca. 
5Chai llactapi tiaj Salamina puebloman chayashpaca, Judea llactamandacuna 
tandanajuna huasicunapimi, Taita Diospaj Shimita villanajurca. Juanbash, 
paicunata ayudashpami purijurca. 
6Chipre shuti llactapi villashpandi rinajushpaca, Pafos shuti pueblomanmi 
chayagrirca. Chaipimi, Judea llactamanda Barjesús shuti yumbu runata 
tuparirca. Paica: “Dios ima nishcata villajmi cani” nishpapash, llulla villajmi 
carca. 
7Chai runaca, chai llactata mandaj Sergio Paulo shuti runahuanmi, cumba 
tucushpa causarca. Sergio shuti runaca, alipacha yarishpa purij cashpami, Taita 
Diospaj Shimita villajta uyanayachirca. Chaimandami Bernabetapash, 
Saulotapash, cayachun cacharca. 
8Paicuna villajujpica, chai mandajca ama crichunmi, chai yumbu runaca 
jarcarca. (Paica, Elimas shutipashmi carca). 
9Saulopash, Pablo shutimi carca. Paica, Diospaj jucha illaj Espíritu junda 
cashpami, chai yumbutaca ñavita ricunman quedarca. 
10Shina ricujushpami, cashna nirca: —¡Canga, tucuita umachishpa nalita 
ruranatallami yarijungui! ¡Shina cashpami, imatapash cashcatapacha ruranata 

fiñashpa, diablopaj churi cangui! ¿Imashpata Jatun Dios munashcata aligutalla 
rurashpa causachun na saquishpa, pandachishpa purijungui? 
11Cunanga, Jatun Dios fiñashpa llaquichijpimi, canga ñausa tucungui. Indi 
shitajujtapash, unaicamanmi na ricungui— nircami. Shina nijhuanmi chai 
yumbuca, ñausa tucushpa imatapash na ricui usharca. Shina cashpami 
muyundi purishpa, paita maquimanda aisashpa pushachun mascajurca. 
12Chashna tucushcata chai llactata mandaj ricushpaca, ninanda 
manllarishpami, Apunchi Jesusmanda yachachijpi crirca. 

Pisidia llactapi tiaj Antioquía pueblopimi Pablondi, Bernabendi villanajushca 

13Pabloca, paipaj cumbacunandi, Pafos shuti pueblopi barcota japishpami, 
Panfilia shuti llactapi tiaj Perge shuti puebloman chayagrirca. Ashtahuangarin 
Juanga, paicunatalla saquishpami, Jerusalenman tigrarca. 
14Paicunaca ishcandimi Perge shuti pueblomandaca, Pisidia shuti llactapi tiaj 
Antioquía puebloman rinajurca. Chaipimi samana punllapica, tandanajuna 
huasiman yaicushpa tiarinajurca. 
15Chai ucupica, Moisés mandashca shimicunatapash, Dios ima nishcata 
villajcuna escribichishcatapashmi, shuj runa leyirca. Chai jipami, tandanajuna 
huasipi mandajcunaca: —Caipi gentecunaman aliguta yachachishpa, 
imagutapash yachachinata charishpaca villapaichilla, huauquicuna— nichun 
cacharca. 
16Shina nijpi Pablo jatarishpaca, maquihuan señasta rurashpami, upallaichi 
nishpa cashna nijurca: —Tucui caipi tianajuj Israel gentecunapash, Taita Diosta 
manllajcunapash, uyahuaichi. 
17Ñucanchi ñaupa taitacunataca, ñucanchi israelcunapaj Taita Diosmi 
agllashca. Paicunataca, caru llactamanda shamushpa, Egipto llactapi 
causajpipash jatumbimi churashca. Chai jipami Diosca, paipaj ninan ushaihuan 
paicunataca, chai llactamanda llujchishca. 

18Jichushca pambacunapica, chuscu chunga huatatashnami, paicunataca 
Diosca na fiñarishpa aliguta charijushca. 
19Shina cashpami, Canaán llactapi tiaj canchis llactacunapi causajcunata 
tucuchishpaca, ñucanchi ñaupa taitacuna chai alpata japichun, Diosca 
carashca. 
20Chai jipamanmi, chuscu patsaj picha chunga huatatashna mandachun, Diosca 
juezcunata churashca. Paicunaca, Dios ima nishcata villaj Samuel 
mandangapaj shamuna punllacunacamanmi mandanajushca. 
21Chai jipaca, jatun mandaj tiachun munashpami, Samuelta mañanajushca. 
Shina mañajpimi, Cis shuti runapaj churi Saúl runa chuscu chunga huatacaman 
mandachun, Taita Diosca churashca. Chai runaca, Benjamín aillu 
puramandami cashca. 
22Chai jipami, Saulta llujchishpa, Davidta mandajuchun churashca. 
Paimandami, Diosca cashna nishca: ‘Ñuca munashcashnami, Isaí shuti runapaj 
churi Davidtaca agllarcani. Paimi, ñuca munashcashna imatapash rurajunga’ 
nishcami. 
23Davidpaj miraimandami, carashapacha nishcashnallata Taita Diosca, 
israelcunata Quishpichij shamuchun, Jesusta caramurca. 
24Jesusca nara shamujpillatami, tucui israelcunaman Juanga, cashna villashca 
carca: ‘Cangunaca llaquirishpa, Diospajman tigrarishpa bautizarichi’ nircami. 
25Juanga, cashna villashpa pactachishpaca, cashnami nirca: ‘Cangunaca, 
¿ñucataca pi yahuanguichita? Na canguna shuyanajuj runachu cani. Ricuichi, 
ñucapaj jipami shuj shamunga. Paitaca, chaquipi churajushcata 
pascaitallapash, na ushanachu cani’ nishcami carca. 
26Huauquicuna, Abrahambaj miraicunami canguichi. Canguna purapica, Taita 
Diosta manllajcunami canguichi. Cangunamanmi, cai quishpirinamanda 
villachun, Dios cachamushca. 

27Jerusalenbi causajcunaca, paicunata mandajcunahuan parlarishpami, Jesús 
Quishpichij cajtaca na yachashpa huañuchinajurca. Paita huañuchinataca, Dios 
ima nishcata villajcuna ña escribishca shimicunata, samana punllacunapi 
leyinajushpapash, na yachashpami chashna llaquichinajushpa, chai 
escribishcataca pactachirca. 
28Jesusta huañuchingapaca, ima nalita rurashcatapash, na tarircachu. Shina 
cajpipash, huañuchipacha nishpami Pilatotaca mañanajurca. 
29Dios escribichishca Shimipi, Jesusmanda imata nijujtapash pactachishca 
jipami Jesustaca, caspimanda uriajuchishpa pambarca. 
30Ashtahuangarin Taita Diosca, huañushcacunapaj chaupimandami paitaca 
causachirca. 
31Jesús causarishpaca, tauca punllacunatami, Galilea llactamandapacha 
Jerusalengaman, paita cumbashpa vichai rishca runacunaman ricurirca. Paita 
ricushcacunami, cunanga gentecunaman villanajun. 
32Ñucanchipash, ali villaitami cangunaman villanajunchi. Diosca ñucanchi 
ñaupa taitacunamanmi, cai villanata pactachishami nishca carca. 
33Chai ali villaitaca, ñaupa taitacunapaj mirai cajpimi, Jesusta Taita Dios 
causachishpa, ñucanchiman pactachirca. Shujpaj cati escribishca Salmopipash, 
cashnami nijun: ‘Canga, ñuca Churimi cangui. Cunanga, canmanmi causaita 
carani’ nijunmi. 
34Shinallata: ‘Davidta ninanda llaquishpa pactachishapachami nishcataca, 
cangunamanmi pactachisha’ nishcami. Cashna nishcataca, Jesuspaj cuerpo 
ama ismuchun, huañushcacunapaj chaupimanda causachishpami 
pactachishca. 
35Shinamandami shuj Salmopipash: ‘Cambajta ruraj Jucha Illajtaca, 
ismuchumbash na saquishachu’ nijun. 

36Davidca, pai causajui punllacunapi causajcunamanmi, Taita Dios 
munashcashna aliguta rurajushca. Pai huañushpaca, paipaj ñaupa 
taitacunahuanmi pambai tucushca. Paipaj aichaca ismushcami. 
37Ashtahuangarin Taita Dios causachijpimi, Jesuspaj aichaca na ismurca. 
38Huauquicuna, caitaca yachanapachami canguichi: ‘Jesusta crijpimi, 
cangunapaj juchacunataca Dios anchuchinga’ nishpami, cangunaman 
villanajunchi. 
39Cai tucuicunata Moisés mandashca shimicunata pactachinajushpapash, 
imatapash cashcatapacha rurashcatashna Dios chasquichunga, na ushashpami 
causarcanguichi. Jesusta crijpillami, Diosca imatapash cashcatapacha 
rurashcatashna pitapash chasquin. 
40Dios ima nishcata villajcuna nishcashna, llaqui ama japichunga, aliguta 
yaringuichi. Paicunami, cashna villashca: 
41‘Uyaichi, ñucata yangapi churajcuna, manllarishpa maipipash chingagrichi. 
Canguna causanajui punllacunapimi, shuj ruranata rurasha. Chai rurashcata 
maijanguna cangunaman villajpipash, na crishpallatami causanguichi’ 
nishcami— nijurcami. 
42Judea llactamandacuna tandanajuna huasimanda Pablondi, Bernabendi 
villashpa llujshijpimi, na israelcunaca: “Cayapash samana punllapi, caicunata 
cutin villaj shamupanguichi” nishpa, cutin cutin mañanajurca. 
43Chai tandanajushca gentecunata cayacaman nishpa cachajpimi, Judea 
llactamanda tauca runacuna, israelcuna yachachinajujta aliguta catijcunapash 
Pablota, Bernabeta catishpa rinajurca. Paicuna chai gentecunaman 
yachachishpaca: “Taita Dios ninanda juyajujta yarishpa, aligutami catina 
canguichi” ninajurcami. 
44Cayandi samana punllapipash, chai pueblopi causajcunaca, Taita Diospaj 
Shimita uyangapaca, ashamandallami na tucuilla tandanajurca. 

45Ashtahuangarin ashtaca gentecuna tandanajujta Judea llacta gentecuna 
ricushpaca, ninandami fiñarirca. Pablo ña villajujpica, napacha chashnachu 
nishpami, paicunaca nali shimicunata rimanajurca. 
46Ashtahuangarin na manllashpami Pablondi, Bernabendi cashna nishpa 
villanajurca: —Taita Diospaj Shimitaca, cangunamanrami villanapacha 
carcanchi. Ashtahuangarin cai villajujta yangapi churashpami, causaita 
causagrinataca na munashcata ricuchinguichi. Ricuichi, shinamandami na 
israelcunaman villangapaj rigrinchi. 
47Jatun Diospash ñucanchitaca, cashna nishpami mandashca: ‘Shuj 
llactacunapi causajcunata michashna punchayachij cachunmi, candaca 
churarcani. Tucui cai pachapi causajcunaman can villajpi, quishpirichunmi 
churarcani’ nishcami— ninajurcami. 
48Shina villajpimi: “Jatun Diospaj Shimica juyaillagumari” nishpa, na 
israelcunaca ninanda cushijunajurca. Causaita causagrichun Jatun Dios 
agllashcacunaca tucuillami crinajurca. 
49Tucui chai llactapimi, Jatun Diospaj Shimitaca maipipash villanajurca. 
50Ashtahuangarin Diosta yarij, alicachi tucushca huarmicunamambash, chai 
pueblota mandajcunamambashmi: “Chai runacunataca macashunchi” nishpa, 
Judea llactamanda gentecuna yachachinajurca. Chaita uyashpami gente 
jatarishpaca Pablota, Bernabetapash catishpa, chai llactamandaca 
calpachinajurca. 
51Paicunaca, chai gentecunata fiñashpami, chaquipi catijuj alpatapash 
chafsirishpa rinajurca. Shina rishpaca, Iconio pueblomanmi chayagrirca. 
52Chaipimi Jesusta crishpa catijcunaca, Diospaj jucha illaj Espíritu junda 
cashpa cushijushpa causanajurca. 

Hechos 14 

Pablondi, Bernabendimi Iconio shuti pueblopi villanajushca 

1Iconio shuti puebloman Pablondi, Bernabendi chayajpimi, cashna tucurca: 
Paicunaca, Judea llactapi causajcuna tandanajuj huasiman ishcandi 
yaicushpami, Diospaj Shimita villanajurca. Shina villanajujpimi, Judea llactapi 
causajcunapash, griego nishca gentecunapash, ashtaca gentecacuna Jesusta 
crinajurca. 
2Ashtahuangarin Judea llactamanda na crijcunaca, crijcunata 
llaquichingapajmi, na israelcunaman huagli yuyaita cushpa pandachinajurca. 
3Shinamandami, chaipilla ashtaca punllacunata shuyanajurca. Apunchi Jesusta 
yariashpami, na manllashpa villanajurca. “Diosca ninandami juyan” nishpa 
villajpimi, Apunchi Jesús paicunaman ushaita carajpi, imatapash 
juyaillagucunata, pipash na rurai ushashcacunatapash rurashpa ricuchinajurca. 
4Chai pueblopi causajcunaca, ishcaipimi shicanyarca. Huaquingunaca, Judea 
llactapi causajcunatami catinajurca. Shujcunaca, villachun cachashcacunatami 
catinajurca. 
5Chashna tucushpaca, Judea llactapi causajcunandi, na israelcunandi, 
paicunata mandajcunahuan parlarishpami Pablotapash, Bernabetapash 
pingaichishpa, rumicunahuan huañuchingapaj jatarinajurca. 
6Pablondi, Bernabendi chaita yachashpami, Licaonia shuti llactapi tiaj Listra 
shuti, Derbe shuti pueblocunaman, tucui muyundi llactacunamambash 
pacajushpa rinajurca. 
7Chai llactacunapipashmi, ali villaita villashpa purinajurca. 

Listra shuti pueblopimi Pablotaca, rumicunahuan peganajushca 

8Listra shuti pueblopimi, shuj runagu tiajurca. Paica, huacharishca 
punllamandapacha, na puri ushaj suchu runagumi carca. Paica, ima horapash 
na puri ushanllu carca. 
9Chai runaguca, Pablo villajujpimi aliguta uyajurca. Ali tucushapachami 
yashpa crishpa uyajujtami, Pabloca ricurca. 

10Shinata ricushpami, chai runagutaca: —Jatarishpa aliguta shayarilla— 
nishpa, shinllita rimarca. Shina nijpimi, fahuashpa ñapash puri callarirca. 
11Pablo chashna alichijta ricushpami, chai gentecunaca licaonia nishca rimaipi, 
cashna nishpa caparinajurca: —Dioscunamari runacunashnalla tucushpa, 
ñucanchipajman jahua pachamanda uriajumushca— ninajurcami. 
12Bernabetaca, Júpiter shuti diosmi ninajurcami. Pablotaca, villaj cajpimi, 
Mercurio shuti diosmi ninajurca. 
13Chai puebloman yaicuna pungupica, Júpiter shuti diospaj huasimi tiarca. 
Chai huasimanda curami, sisacunatapash apamurca. Ashtaca gentecunahuan 
tandanajushpami Pablopaj, Bernabepaj ñaupajpi, animalcunata cushpa 
huañuchingapaj munarca. 
14Chashna ruragrinajujtaca, villachun cachashca Pablondi, Bernabendi 
uyashpami, paicuna churajushcata liquinajurca. Chai tucui gentecunapaj 
chaupiman caparishpa calpashpami, 
15cashna ninajurca: —Cangunaca, ¿imashpata cashna ruranguichi? 
Ñucanchipash, cangunashnallata runami canchi. Chashna yanga dioscunata 
saquishpa, causaj Taita Diospajman tigrarishpa quishpirichunmi, cangunaman 
villaj shamurcanchi. Paimi jahua pachata, cai pachata, mama cuchata, tucui 
ima tiachumbash churashca. 
16Ñaupa punllacunapi causajcunataca, paicuna munashcashna 
causanajuchunmi Diosca saquirca. 
17Shina cashpapash, pai juyashpa charijushcatami ricuchin cashca. 
Chaimandami, tamiachishpa granocunatapash fucuchishpa, ñucanchiman ima 
aligutapash carashpa cushichijun— ninajurcami. 
18Shina nishpami huagracunata huañuchishpa, diosman caranshna carangapaj 
munajtaca Pablohuan, Bernabehuanga ashamandalla mana jarcai ushanajurca. 
19Chai jipami, Judea llacta gentecunaca, Antioquía pueblomanda, Iconio shuti 
pueblomanda huaquinguna shamushpa, chaipi gentecunaman huagli yuyaita 

cujpi Pablotaca, rumicunahuan peganajurca. Chashna rurashpaca, 
huañushcami yashpami, pueblomanda aisashpa canllaman shitagrinajurca. 
20Shina shitajpipash, Jesusta crishpa catijcunaca, Pablota chaupipi 
churashpami shayarinajurca. Pai jatarishpaca, cutin chai pueblomanllatami 
yaicugrirca. Chai cayandi punllami Pabloca, Bernabendi, Derbe shuti 
puebloman rirca. 
21Chai pueblopipash, ali villaita villanajujpimi, Jesusta crishpa catijcunaca 
ashtacacuna tiarca. Chai jipaca Listra, Iconio, Antioquía shuti 
pueblocunamanmi tigranajurca. 
22Chaipimi, Jesusta crishpa catijcuna aliguta crishpa catinajuchun Pablohuan, 
Bernabehuanga, cashna nishpa aliguta yarichinajurca: “Ninan llaquicunata 
apashpami, Taita Dios mandajuj llactaman yaicugrina canchi” ninajurcami. 
23Shinallata crijcuna tandanajushca pueblocunapimi, mandaj rucucuna tiachun 
agllashpa churanajurca. Shina churashpaca, na micushpami, Jatun Diosta 
mañanajurca. Chai jipami, paicuna crinajuj Apunchi Jesusman minganajurca. 

Siria llactapi tiaj Antioquía pueblomanmi Pablondi, Bernabendi tigrashca 

24Pablondi Bernabendi, Pisidia shuti llactata yalishpaca, Panfilia shuti 
llactamanmi shamunajurca. 
25Chai llactapi tiaj Perge shuti pueblopi, Diospaj Shimita villashpaca, Atalia 
shuti pueblomanmi urai rinajurca. 
26Chai pueblomandaca, barcopimi Antioquía puebloman muyumurca. 
Chaipimi: “Taita Dios cangunata ninanda juyashpa pushachun” nishpa, 
crijcunaca Pablotapash, Bernabetapash, Diosman mingashca carca. 
27Chaiman chayashpa tucuilla crijcunata tandachishpami, cashna nishpa 
villanajurca: “Taita Dios ñucanchihuan cashpami, aliguta rurachunga ninan 
ushaita cararca. Na israelcunaman villajpi, paicuna crichumbash paillatami, 
punguta pascanshna ushaita cararca” ninajurcami. 
28Chai pueblopimi, yachajujcunahuan unaicaman quedarca. 

Hechos 15 

Parlanajungapajmi Jerusalenbi tandanajushca 

1Chai jipami Judea llactapi causaj huaquingunaca, Antioquía shuti puebloman 
shamunajurca. Paicunami, chaipi causaj crijcunaman, cashna nishpa 
yachachinajurca: “Circuncisión nishcata Moisés ruraichi nishcata na 
pactachishpaca, na quishpiri ushanachu canguichi” ninajurcami. 
2Chaimandami Pablopash, Bernabepash, paicunahuan ninanda fiñarishpa 
rimarinajurca. Villachun cachashcacunahuan, crijcunata mandaj 
rucucunahuan parlarishpa chaita alichinajuchunmi, Pablota, Bernabetapash 
huaquin crijcunandi, Jerusalenman cachangapaj yarinajurca. 
3Antioquía shuti pueblopi tandanajushca crijcuna cachajpica, Fenicia, Samaria 
shuti llactacunatami yalinajurca. Chaicunapi crijcunamanmi, na 
israelcunapash Diospajman tigrarishcata villanajurca. Shina villajpica, tucui 
crijcunami ninanda cushijunajurca. 
4Paicuna Jerusalenman chayajpica, tandanajuj crijcunandi, villachun 
cachashcacunandi, crijcunata mandaj rucucunandimi, cushijushpa 
chasquinajurca. Taita Dios ushaita carajpi tucui imata rurashcatapashmi, 
paicunaman villanajurca. 
5Chai jipami, fariseo puralla tandanajushcamanda huaquin runacuna 
shayarishpa, cashna ninajurca: —Chai crijcunataca, circuncisionda 
ruranapachami, Moisés mandashca shimitapash pactachinapachami nishpami 
yachachina canchi— ninajurcami. 
6Chashna yachachishcata aligutapacha yaringapajmi, villachun 
cachashcacunapash, crijcunata mandaj rucucunapash tandanajurca. 
7Ña unaita parlanajushca jipami, Pedroca shayarishpa cashna nijurca: —
Huauquicuna. Na israelcunamambash ali villaita ñuca villajujpi, crishpa 
quishpirichunmi, Taita Diosca ñucata punda agllahuarca. Chaitaca, 
cangunallata yachanguichimi. 

8Tucuicunapaj shunguta yachaj Taita Diosmi, na israelcunatapash chasquirca. 
Chaita ricuchingapajmi ñucanchiman carashcashnallata, paicunamambash 
jucha illaj paipaj Espirituta cararca. 
9Na israelcunapash crijpimi, Diosca paicunapaj shungumanda juchata 
anchuchishpa paicunapash, ñucanchipash chashnallata cajta ricuchirca. 
10Mandashca shimicunataca ñucanchipash, ñucanchi ñaupa taitacunapash na 
pactachi ushashpami causarcanchi. Shina cashpaca cunanga, ¿imashpata 
Jesusta crishpa catijcunatapash, yugota apachinshna llaquichishpa, Taita 
Diosta fiñachingapaj munanguichi? 
11Ashtahuangarin Apunchi Jesuspaj ninan juyaimandallami, ñucanchipash 
paicunashna quishpiri ushanata crinchi— nijurcami. 
12Chai jipami Bernabendi, Pablondi villanajujta tucuicuna upalla uyanajurca. 
Paicunaca, na Israel puracunapi cashpa, imatapash juyaillagucunata, pipash na 
rurai ushashcacunata rurachun, Taita Dios ushaita carashcatami villanajurca. 
13Shina villashpa tucuchijpimi Jacoboca, cashna nishpa tigrachirca: —
Huauquicuna, ñucata uyahuaichi. 
14Taita Diosca, na israelcunatapash, paipaj huahua tucushpa causachun, 
imashna agllai callarishcatami, Simón Pedroca ña villarca. 
15Dios ima nishcata villajcunaman, Diosllata escribichishca Shimipipash, 
chashnallatami nijun: 
16‘Cashna tucushca jipa ñuca tigramushpami, Davidpaj jatun carpa 
urmashcatapash cutin alichisha. Shina rurashpami tucuilla urmashcatapash, 
alichishpa shayachisha. 
17Shina rurajpimi huaquin gentecunaca, Jatun Dios ñucata mascanga. 
Shinallata na israelcunapashmi mascanajunga. Paicunamandami, ñuca shutipi 
mañanajun. 
18Ñaupa huatacunamandapacha tucuita villachij Jatun Diosmi, chashna nijun’ 
nijunmi. 

19Shinamandami, Taita Diosta cazushpa tigrarij na israelcunataca, na 
llaquichina canchi yanimi. 
20Ashtahuangarin cashnata escribishpa cachashunchi: ‘Yanga dioscunaman 
carashcacunataca na micushpa mapayanachu, na huainayanachu, sipishpa 
huañuchishca aichatapash, yahuartapash na micunachu canguichi’ nishpa 
cachashunchi. 
21Chashna nishpami, Moisespash ñaupa huatacunapillata mandashca. 
Chaitaca, samana punllacunapimi, tucui pueblocunapi tandanajuna 
huasicunapipash, leyishpa villanajun— nijurcami. 
22Shina nijpica villachun cachashcacunapash, crijcunata mandaj 
rucucunapash, tandanajushca tucui crijcunapashmi alicachinajurca. Shina 
ninajushpami Pablota, Bernabeta cumbashpa Antioquía puebloman richunga, 
crijcuna ashtahuan alicachishca Barsabás nishca Judastapash, Silastapash, 
paicuna puramanda agllanajurca. 
23Paicuna apachunga, cashna nishpami escribirca: “Villachun 
cachashcacunandi, crijcunata mandaj rucucunandi, tucui crijcunandimi, 
cashnata nipanchi: Antioquía pueblopi, Siria shuti, Cilicia shuti llactacunapi 
causanajuj na Israel crijcunataca, alillachu capanguichi nipanchimi. 
24Ñucanchi puramanda huaquingunami, cangunapajman rishcata 
yacharcanchi. Paicunaca: ‘Circuncisiondapash, Moisés mandashca 
shimicunatapash pactachinami canguichi’ nishpami, pandachishpa 
cangunaman yachachishca. Paicunataca, na ñucanchi mandashcachu 
carcanchi. 
25Chaimandami tucuilla tandanajushcacuna cashnata yarircanchi: Ñucanchi 
juyashca Bernabeta, Pablota cumbashpa richunmi, caicunataca agllarcanchi. 
26Paicunaca, huañuchi tucunatapash na manllashpami, ñucanchi Apunchi 
Jesucristopaj shutipi villanajurca. 

27Ñucanchi parlashcata cangunaman villachunga Judastapash, Silastapashmi 
cachamunchi. 
28Diospaj jucha illaj Espíritu aliguta yarichijpimi, cashna ruranata yarircanchi. 
Cangunata ama ashtahuan fiñachingapajmi, caitalla cazupaichi ninchi: 
29Yanga dioscunaman carashcatapash, yahuartapash, sipishpa huañuchishca 
aichatapash na micunachu, napacha huainayanachu canguichi. Caicunata 
pactachishpaca, aligutami ruranguichi. Cayacaman” nishpami, escribishpa 
cacharca. 
30Shina cachajpimi, Antioquía puebloman apashpa urai rinajurca. Chaipica, 
crijcunata tandachishpami, chai cartataca cunajurca. 
31Cushichingapaj chashna escribishpa cachashcata leyishpaca, ninandami 
cushijunajurca. 
32Judaspash, Silaspash Diosmanda villajcuna cashpami, crijcuna shinlli 
catinajuchun, ashtacata yachachishpa cushichinajurca. 
33Chaipi unaita causashca jipaca, paicunata cachashcacunapajman cutin 
tigrachunmi, aliguta ripanguichi nishpa, chai crijcunaca cacharca. 
34Ashtahuangarin Silas runapaca, chaipi quedanaca alimi ricurirca. 
35Pablopash, Bernabepash, Antioquía pueblopillatami quedanajurca. Chaipimi, 
Jatun Diospaj Shimita yachachishpa, ashtahuan ashtacacunahuan ali villaita 
villanajurca. 
Pabloca, Bernabeta saquishpami, caihuanga ishcai viajeta shuj llactacunapi villai 

callarishca 

36Tauca punllacuna jipami Pabloca, Bernabetaca cashna nirca: —Apunchi 
Jesusmanda ñucanchi villanajujpica, tauca pueblocunapimi crirca. Chai 
crijcuna imashna catinajujta, tucuilla pueblocunapi cutin ricungapaj tigrashpa 
ripashun— nircami. 
37Shina nijpimi Bernabeca, Marcos nishca Juandapash pushangapaj munarca. 

38Marcosca, villashpa nara tucuchijpillatami, Panfilia shuti llactapilla 
paicunata saquishpa rishca carca. Shina cajpimi Pabloca, na ashtahuan 
pushangapaj munarca. 
39Paicunapura shujlla yuyaita na japishpami, ishcandimanda shicanyarirca. 
Chaimandami Bernabé runaguca, Marcosta pushashpa, jatun barcopi tiarishpa, 
Chipre shuti llactaman chimbarca. 
40Pabloca, Silastami pushangapaj agllarca. “Jatun Dios cangunata ninanda 
juyashpa pushachun” nishpa, crijcuna mingajpimi rinajurca. 
41Paicunaca, Siria shuti, Cilicia shuti llactacunapi tandanajuj crijcuna shinlli 
catinajuchun yarichishpami yalishpa rinajurca. 

Hechos 16 

Pablota, Silastapash Timoteomi cumbashca 

1Chai jipami, Derbe shuti, Listra shuti pueblocunaman Pablondi, Silas 
runagundi chayagrirca. Chaipimi, Jesusta crij Timoteo runata tuparinajurca. 
Paipaj mamaca, Judea llactamanda crij huarmimi carca. Taitaca, griego runami 
carca. 
2Listra shuti, Iconio shuti pueblocunapi causanajuj crijcunapash, Timoteoca ali 
causaitami charin ninajurcami. 
3Paitaca, Pablo pushangapaj munashpami, circuncisión nishcata rurarca. 
Timoteopaj taita, griego cajtaca tucui chaipi causanajuj, Judea llactamanda 
gentecunami yacharca. Chaimandami paicuna ama fiñachun, chashna rurarca. 
4Villachun cachashcacunandi, crijcunata mandaj rucucunandi, Jerusalenbi 
tandanajushpami, crijcuna imatalla ruranatapash parlashca carca. Chai 
parlashcata cazuchunmi, chai pueblocunapica villashpandi rinajurca. 
5Shina villajpimi tandanajuj crijcunaca, shinllita crishpa aliguta catinajurca. 
Punllandimi, ashtahuan tauca gentecuna crishpa miranajurca. 

Macedonia shuti llactapi causaj runatami, Pabloca muscuipishna ricushca 

6Pablondi, Silas runagundimi, Frigia shuti, Galacia shuti llactacunata 
yalinajurca. Asia llactapi Diospaj Shimita villachunga, Diospaj jucha illaj 
Espirituca na saquircachu. 
7Misia shuti llactaman chayashpaca, Bitinia shuti llactaman yalingapajmi 
munanajurca. Chaiman richumbash, Diospaj Espirituca na saquircachu. 
8Shina cajpimi, Misia llacta ladota yalishpa, Troas shuti puebloman urai 
rinajurca. 
9Chaipimi, Macedonia llactamanda shuj runaca, Pabloman muscuipishna tuta 
ricurirca. Paica: “Macedonia llactapi ñucanchiman yachachingapaj shamupai” 
nishpa, ninanda mañashca shayajujmi ricurirca. 
10Muscuipishna chashna ricushpaca, ali villaita chaipi villagrichun, Taita Dios 
munajtami yacharcanchi. Shina yachashpami, Macedoniaman ringapaj ucha 
alichirircanchi. 

Pablondi, Silasndimi, Filipos pueblopi prezui tucushca 

11Troas shuti pueblomandaca, barcopimi mama cucha chaupipi tiajuj 
Samotracia shuti llactaman rircanchi. Chaimanda rishpaca cayandimi, 
Neápolis shuti puebloman chayarcanchi. 
12Chaimandaca, Macedonia llactapi tiaj Filipos shuti jatun pueblomanmi 
rircanchi. Chai pueblopica, Roma llactamanda shamushcacunami 
causanajushca carca. Chaipimi, huaquin punllacunata quedarcanchi. 
13Chaipi cashpami, samana punlla chayajpica, chai pueblomanda llujshishpa, 
yacu manñaman rircanchi. Chaimanmi, Diosta mañangapaca tandanajuna 
carca. Ñucanchipash chaipi tiarishpami, tandanajushca huarmicunaman 
yachachircanchi. 
14Paicuna purapica, Tiatira shuti pueblomanda, Taita Diosta ninanda alicachij, 
Lidia shuti huarmimi chaipi uyashpa tiajurca. Paica, juyailla morado 
telacunata jatuj huarmimi carca. Pablo villajujta chai huarmi aliguta 
uyachunmi Apunchi Jesusca, chai huarmipaj shunguta pascarca. 

15Shinamandami, paica huasi ucu purandi bautizarirca. Chai jipami, 
ñucanchita cashna nirca: —Apunchi Jesusta ñuca ali crishpa cazujujta canguna 
ricushpaca, jacupaichi ñuca huasipi samapanguichi— nishpami, ñucanchi 
quedachun mingachirca. 
16Chai jipami, Diosta mañangapaj rinajurcanchi. Shina rinajujpimi, imatapash 
yachajlla ayata charij cuitsata tuparircanchi. Chai cuitsaca, imatapash 
yachajlla cashpa paita randishpa charijuj amocunataca, ninanda 
culquichishpami causarca. 
17Chai cuitsami Pablota, ñucanchitapash catimushpa cashna nishpa 
caparijurca: —Cai runacunaca, jahua pachapi causaj Taita Diosta servijcunami. 
Canguna imashna quishpiri ushanatapash villajcunami— nijurcami. 
18Chashna nishpa, tauca punllacunata catiriajujpimi Pabloca, na ashtahuan 
uyanayachishpa tigrarishpa chai ayataca: —Candaca, Jesucristopaj shutipimi, 
chai cuitsagumandaca llujshi nini— nirca. Shina nijpica llujshircallami. 
19Chai cuitsapaj amocunaca, na ashtahuan culquita japinatami yacharca. 
Chaimandami Pablotapash, Silastapash japishpa, jatun plazapi tiaj 
mandajcunapajman aparca. 
20Chai mandajcunapajman apashpaca, cashnami ninajurca: —Cai runacunaca, 
Judea llactamanda cashpapash, ñucanchi pueblopimi fiñanajuchishpa 
purinajun. 
21Caicunaca, ñucanchita mandashcapi nijunshnaca, na yachachinllu. 
Ashtahuangarin ñucanchica, Roma llactamanda gentemi canchi. Shina 
cashpami paicuna yachachijujtaca, napacha uyana canchi— ninajurcami. 
22Shina nijpimi Pablota, Silastaca tucuilla gentecuna fiñashpa tandanajurca. 
“Chaicunataca, churajunata surcuchishpa caspihuan macaichi” nishpami, 
mandajcunaca mandarca. 

23Shina ninanda astichishca jipaca, prezuna huasipi churachunmi cacharca. 
Prezuna huasita cuidajtapash: “Ama anchurishpa cuidangui” nishpami 
mandanajurca. 
24Shina mandajpi cazushpami paicunataca, na llujshi ushanalla ashtahuan 
ucuman churagrirca. Paicunapaj chaquitapash, canichina caspihuan 
canichishpami saquirca. 
25Ashtahuangarin chaupi tutaca Pablondi, Silas runagundimi, Taita Diosta 
mañashpa candanajurca. Chaipi tiaj prezucunapash, chaitaca uyanajurcami. 
26Shinamandami, alpa mama ñapash ninanda chujchushpa, prezuna huasi 
ucucunandi ninanda cuyuchirca. Shina cuyujpimi, pungucunapash tucuilla 
pascarirca. Prezu tiajcunata huatashca cadenacunapash, tucuillami pascarirca. 
27Prezuna huasita cuidaj rijcharishpa, pungucuna pascariajta ricushpaca, 
prezucunaca llujshishcamari yashpami, paillata espadahuan huañuchiringapaj 
munarca. 
28Ashtahuangarin Pablo ninanda caparishpami: —Ama canmandallata 
huañuchirichu. Tucuillami caipi capanchi— nirca. 
29Shina nijpimi, prezuna huasita cuidaj runaca, michata mañashpa, ucuman 
calpashpa yaicurca. Paica, ninanda manllarishpa chujchushpami Pablopaj, 
Silaspaj ñaupajpi cungurirca. 
30Paicunataca, canllaman llujchishpami: —Ñuca quishpiringapaca, ¿imatata 
rurana capani, taitacuna?— nishpa tapurca. 
31Shina tapujpimi, paicunaca cashna nirca: —Apunchi Jesucristota cringui. 
Cambash, cambaj huasi ucu purandi crishpaca, quishpiringuichimi— nircami. 
32Apunchi Jesusmandaca, paimambash, paipaj huasipi tucui 
tiajcunamambashmi villanajurca. 
33Prezuna huasita cuidaj runaca, chai tutallata Pablota, Silastapash 
pushashpami, chugricunata maillachirca. Chai jipami, paipaj huasipi 
causajcunandi, tucuilla bautizarirca. 

34Ña bautizarishpaca, paipaj huasiman pushashpami, micunaguta cararca. 
Taita Diosta crishcamandami, paica paipaj huasipi causajcunandi tucuilla 
cushijunajurca. 
35Chai pueblota mandajcunaca, tutamandatami: “Chai runacunataca 
cacharilla” nichun, prezuna huasita cuidajpajman soldadocunata cacharca. 
36Shina nijpimi Pablotaca, chai cuidaj runaca cashna nirca: —Cangunata 
cacharilla nishpami, mandajcunaca cachamushca. Cunanga, cungailla 
ripaichilla— nircami. 
37Ashtahuangarin Pabloca, soldadocunataca cashnami nirca: —Ñucanchitaca, 
tucuicunapaj ñaupajpimi macachirca. Paicunaca, imatapash na 
tapuchishpallatami ñucanchitaca, Roma llactamanda cajpipash, prezuna 
huasipi churarca. Cunanga, pacalla llujshichunmi paicunaca munashca. Na 
paicuna llujchij shamujpica, napacha rishunllu— nircami. 
38Shina nishcatami soldadocunaca, mandajcunaman villagrirca. Roma 
llactamanda cashcata paicuna yachashpaca, ninandami manllarirca. 
39Mandajcuna Pablopajman, Silaspajman shamushpaca cashnami ninajurca: —
Na yachaimandami, cashna rurapashcanchi. Cunanga, cai pueblomanda 
llujshishpa ripaichilla— nishpami cacharirca. 
40Prezuna huasimanda llujshishpaca, Lidia shuti huarmipaj huasimanmi rirca. 
Chaipi crijcunahuan tandanajushpaca, aliguta catichunmi yachachirca. Chai 
jipami, chaimanda llujshishpa rinajurca. 

Hechos 17 

Tesalónica pueblopi causajcunami caparinajushca 

1Pablondi, Silas runagundimi, Amfípolis shuti, Apolonia shuti pueblocunata 
yalishpa, Tesalónica shuti puebloman chayagrirca. Chaipimi, Judea 
llactamanda gentecuna tandanajuna huasi tiarca. 

2Paicunapajmanmi, Pabloca rinata yachan carca. Chaipimi, quimsa 
semanacaman tiashpa, samana punllacunapica, paicunahuan chimbapura 
rimarinajurca. 
3Dios escribichishca Shimipi nijujtaca, aliguta villashpami, cashna nishpa 
yachachijurca: —Quishpichij Cristoca, huañunapachami carca. Shina 
cashpapash, huañushcacunapaj chaupimanda causarinami carca. Ñuca 
cangunaman villajushca Jesusca, Quishpichij Cristomi— nijurcami. 
4Shina yachachijpimi, paicuna puramanda taucacuna crishpa Pablohuan, Silas 
runaguhuan tandanajurca. Shinallata Diosta yarij griego nishca gentecunapash, 
alicachi tucushca huarmicunapashmi, ashtacacuna crinajurca. 
5Chaita ricushpami, Judea llactamanda na crij gentecunaca ninandapacha 
fiñashpa, yanga purij nali runacunata chai pueblopi caparinajuchun 
tandachinajurca. Chashna rurashpami, Jasón shuti runapaj huasi punguta 
faquishpa, chai ucumanda tucuicunapaj ñaupajman Pablotapash, Silastapash 
llujchingapaj munanajurca. 
6Chaipi na tarishpaca, Jasón shuti runata, huaquin crijcunatapash, pueblota 
mandajcunapaj ñaupajmanmi apanajurca. Chaipimi ninanda caparishpa, 
cashna ninajurca: —Cai runacunaca, tucui cai pachapi causajcunatamari 
umachishpa purinajun. Chaipajmi caimambash shamushca. 
7Paicunatami, cai Jasón shuti runaca mingachishpa charijushca. Tucuilla 
paicunami: ‘Shuj jatun mandaj Jesusmi tian’ ninajun. Shina nishpami, Cesar 
mandashcatapash na cazunajun— ninajurcami. 
8Chashna nijta uyanajushpami, chai pueblopi causajcunapash, 
mandajcunapash, ninanda caparinajurca. 
9Mandajcunaman culquita cujpimi, Jasón shuti runatapash, caishuj 
crijcunatapash cacharinajurca. 

Pablopash, Silaspash, Berea shuti pueblopimi yachachinajushca 

10Chai jipallami crijcunaca, Pablotapash, Silastapash, Berea shuti puebloman 
uchalla cacharca. Chaiman chayashpaca, Judea llactamanda gentecuna 
tandanajuj huasimanmi yaicunajurca. 
11Chaipi causajcunaca, Tesalónica shuti pueblopi causajcunataca yali 
ashtahuan alicachi tucushcacunami carca. Chaimandami paicunaman 
villajpica, ninanda cushijushpa uyanajurca. Shina cashpami: “¿Dios 
escribichishca Shimipipash, shinallatachu nijun?” nishpa, punllandi aliguta 
mascashpa leyinajurca. 
12Shina leyinajushpami, paicuna puramandaca ashtacacuna Jesusta crinajurca. 
Alicachi tucushca griega nishca huarmicunapash, tauca jaricunapashmi 
crinajurca. 
13Berea shuti pueblopipash, Taita Diospaj Shimita Pablo villajun nijtami 
Tesalónica pueblopi causanajuj Judea llactamanda gentecunaca uyarca. 
Paicunaca, chai pueblomambash rishpami, ashtaca gentecunapi caparinajurca. 
14Chaimandami chai crijcunaca, uchalla mama cucha ladoman Pablotaca, 
cumbacunahuan cachanajurca. Silashuan, Timoteohuanga, chai 
pueblopillatami quedarca. 
15Pablotaca, pushangapaj mingai tucushcacunaca, Atenas shuti pueblomanmi 
pushanajurca. Paicunatami Pabloca: “Silastapash, Timoteotapash, ucha 
ñucapajman pushamuichi nijunmi nigripaichi” nirca. 

Atenas shuti pueblopimi, Pabloca villashca 

16Atenas shuti pueblopimi Pabloca, Silasta, Timoteota shuyajurca. Chai 
pueblopi causajcunaca, yanga dioscunata ninanda yariajlla causajtami 
ricujurca. Shina ricushpami, paipaj shungupica ninanda llaquirishpa fiñarirca. 
17Chaimandami Pabloca, tandanajuj huasipica, Judea llactamanda 
gentecunahuan, Diosta yariashpa causajcunahuan, Pabloca chimbapura 
parlajurca. Jatun plazapi purijcunamambash, punllandimi yachachijurca. 

18Epicúreos nishca, estoicos nishca yachachij runacunapash, Pablohuanga 
chimbapura parlangapajmi tandanajurca. Jesusmanda ali villaitapash, 
huañushcacuna causarinatapashmi, Pabloca villajurca. Shina villajpimi, 
huaquingunaca: —Cai shimisapa runaca, ¿imatata nirijunlla?— ninajurca. 
Ashtahuan shujcunaca: —Ñucanchi na rijsishca dioscunamanda villajmi 
yarin— ninajurcami. 
19Pablota japishpami, Areópago nishca pushtuman pushashpa, cashna 
ninajurca: —Ñucanchi nara uyashcatami yachachijungui. Chaitaca, ¿yachai 
ushanachu capanchi? 
20Ñucanchi nara uyashca shimicunatami villaj shamushcangui. Can imata 
villajujtapash yachashumbacha nipanchimi— ninajurcami. 
21(Atenas shuti pueblopi tucui causajcunapash, caru llactamanda shamushpa 
causajcunapash, nara uyashca shimicunata uyanata, imatapash parlanatallami, 
ninanda munashpa causan carca). 
22Pabloca, Areópago nishca plaza chaupipi shayarishpami, cashna nijurca: —
Atenas pueblopi causajcuna. Cangunataca, dioscunata alipaj yarijcuna cajtami, 
tucuipi ricujuni. 
23Ñuca cai pueblopi purijushpaca, cangunapaj dioscunata yarina huasicuna 
tiajtami ricurcani. Shuj altarpica: NA RIJSISHCA DIOSTA YARINAMI nishpa 
escribishca tiajujtami ricurcani. Chai Diostaca, na ricushpapash, ninanda 
alicachishpami causashcanguichi. Paimandami cangunaman villajuni. 
24Chai Diosllatami, cai pachatapash, cai pachapi tucui ima tiachumbash 
rurashca. Paica jahua pachata, cai pachata Mandaj cashpami, gentecuna 
yaringapaj rurashca huasicunapica, na tiajun. 
25Pai imata minishtijujpishna paita alicachishpa gentecuna imata maquihuan 
rurachumbash, na munanllu. Paica causaita, samaita, imata munashcatapash 
tucuicunamanmi caramujun. 

26Shujlla runamandami cai pachapica, maipipash shuj shuj gentecuna mirashpa 
causanajuchun Diosca rurashca. Paillatami, gentecuna causana 
huatacunatapash, paicuna maipi causanajuchumbash, ñaupallata churashca. 
27Ñucanchi causashpallata, Taita Diosta mascashpa, imashnallapash paita 
tuparichunmi munan. Ashtahuangarin paica, ñucanchimandaca na carupi 
canllu. 
28Paimandami causanchi, purinajunchi, imatapash ruranchi. Canguna 
puracunamanda ali yachajushca runacunapashmi, cashna nishca: ‘Ñucanchica, 
Diospaj huahuacunami canchi’ ninajushcami. 
29Taita Diospaj huahuacuna cashpaca, orota, culquita, rumita rurashcacunaca, 
Diosman rijchajpachami nishpaca, na yarinachu canchi. Chaicunaca, 
imatapash ruranata ali yachaj runacuna aliguta yarishpa rurashcallami. 
30Chashna na yachashca causanajujpipash yanga saquishpami, Taita Diosca na 
llaquichirca. Ashtahuangarin cunanga, maipi causajcunatapash tucuillatami 
ninanda llaquirishpa, paipajman tigrarichun mandajun. 
31Diosca, ñami shuj punllata agllashca. Chai punllapimi, cai pachapi 
causajcuna imata rurashcatapash ricuchishpa, imatapash cashcatapacha 
ruranga. Chashna ricuchingapajmi, tucuicuna yachachun pai agllashca 
runataca, huañushcacunapaj chaupimanda causachirca— nijurcami. 
32“Huañushcacunapaj chaupimandami causachirca” nijta uyashpaca, 
huaquingunaca ninanda asishpami ricurca. Shujcunaca: —Can chashna 
villajujtaca, cutimbajmi uyapashun— ninajurca. 
33Shina nijpimi Pabloca, paicunapaj chaupimandaca llujshishpa rirca. 
34Ashtahuangarin huaquingunaca Jesusta crishpami, Pablohuan tandanajurca. 
Paicuna purapica, Areópago nishca mandajpura tandanajuj, Dionisio shuti 
runapashmi carca. Dámaris shuti huarmipash, shujcunapashmi crirca. 

Hechos 18 

Corinto pueblopimi, Pabloca villajushca 

1Chashna tucushca jipa, Atenas shuti pueblomanda Pablo llujshishpaca, 
Corinto pueblomanmi rirca. 
2Chaipica, Judea llactamanda Aquila shuti runatami tuparirca. Paica Ponto 
shuti llactapimi huacharishca carca. Chai runaca, Priscila shuti paipaj 
huarmindi, Italia llactamanda chaira shamushcallami carca. Claudio shuti 
jatun mandaj, Judea llactapi causajcunata Roma pueblomanda tucuillata 
llujshichun mandajpimi, paicunaca chaiman shamushca carca. 
Paicunapajmanmi Pabloca rirca. 
3Pablopash, paicunapash carpata ruranata yachashpami, carpata rurashpa 
causajurca. 
4Pabloca, samana punllacunapimi, tandanajuna huasiman rijurca. Chaipimi, 
Judea llactamanda gentecunapash, griego nishca gentecunapash crichun, 
paicunahuan chimbapura parlajurca. 
5Macedonia llactamandaca Silaspash, Timoteopashmi, Pablopajman shamurca. 
Paicuna shamujpica: “Jesusca, Quishpichij Cristomi” nishpami, Judea 
llactamanda gentecunaman punllandi Diospaj Shimitaca, Pabloca villajurca. 
6Pablo villajujta paicuna na uyanayachishpami, nali shimicunata rimanajurca. 
Chashna rimanajujta ricuchingapajmi, pai jahualla churajushcata chafsirishpa 
Pabloca, cashna nirca: —Canguna juchayullata huañushpaca, na villarcachu 
nishpaca, ñucataca na juchachinachu canguichi. Ñuca villanataca, ña 
cangunaman villanimi. Cunanmandaca, na israelcunamanmi villangapaj 
rigrini— nircami. 
7Chai ucumanda llujshishpaca, Taita Diosta cazuj Justo shuti runapaj 
huasimanmi rirca. Tandanajuna huasi ladollapimi, paica causarca. 
8Chai tandanajuna huasipi mandaj Crispo shuti runaca, paipaj huasi ucu 
puracunandimi tucuilla, Apunchi Jesusta crirca. Corinto pueblopi 
causajcunapash, Pablo villajujpimi, ashtacacuna crishpa bautizarinajurca. 

9Muscuipishna tuta ricurishpami Apunchi Jesusca, Pablota cashna nirca: “Na 
manllanachu cangui, na upalla canachu cangui. Ñucamandaca villajunallami 
cangui. 
10Ñuca canhuan cajpimi, na manllana cangui. Candaca, pipash na llaquichi 
ushangachu. Ashtacacunatami, cai pueblopi agllashcata charini” nircami. 
11Paicunaman Diospaj Shimita yachachishpami, shuj huata sucta quillata 
Pabloca chaipi causajurca. 
12Galión shuti runami, Acaya shuti llactataca mandajurca. Chai 
punllacunapimi, Judea llactamanda gentecunaca shujllashnalla yarishpa 
jatarirca. Paicunaca, Pablota fiñashpami japishpa, mandajcunapaj ñaupajman 
apanajurca. 
13Chaiman apashpaca, cashnami ninajurca: —Cai runaca, Taita Diosta 
yarinami canguichi nijunmi. Shina nijushpapash, mandashca shimipi nijujtaca 
nalicachishpami, shujtara yachachijun— ninajurcami. 
14Pablo rimai callarijujpica, Galión shuti runaca Judea llactamanda 
gentecunataca cashnami nirca: —Judea llactapi causajcunalla. Cai runaca, 
imatapash jatun nalita rurashca cajpi, na cashpaca pitapash ninanda 
llaquichishca runa cajpica, ñucaman villajtaca, mandashcapi nijunshnallatami 
uyaiman. 
15Ashtahuangarin cai runaca, shuj shimicunamanda, shuj shuticunamanda 
cangunata mandashcapi nijunshna yachachishpami purijun. Chashna 
yachachishcamandaca, na imatapash ricunachu cani. Cangunallata 
ricuichilla— nircami. 
16Chashna nishpami, chai ucumandaca llujchishpa cacharca. 
17Shinamandami griego nishca tucui gentecunaca, paicuna tandanajuna 
huasipi mandaj Sóstenes shuti runata japishpa, chai tandanajushcacunapaj 
ñaupajpi macanajurca. Chaita Galión ricushpapash, na imata nircachu. 

18Corinto pueblopimi, Pabloca unai punllacunata quedarca. Chai jipami, 
crijcunata cayacaman nishpa, Siria llactaman ringapaj barcota japirca. Paitaca 
Priscila shuti huarmindi, Aquila shuti runandimi cumbashpa rirca. Diosman 
pactachishami nishcata ricuchingapajmi, nara rishpallata Pabloca, Cencrea 
shuti pueblopi ajchata rutuchirca. 
19Efeso puebloman chayashpaca Aquila shuti runatapash, Priscila shuti 
huarmitapash chaipi saquishpami, tandanajuna huasiman rishpa, Judea 
llactamanda gentecunahuan chimbapura rimanajurca. 
20Pablotaca, ashtahuan punllacunata shuyapai ninajujpipash, na shuyarcachu. 
21Pabloca, paicunata cayacaman nishpami, cashna nirca: “Cunan cai chayamuj 
fiestapaca, Jerusalenman rinapachami cani. Taita Dios munajpica, cutin 
muyumushami” nircami. Shina nishpaca, Efeso pueblomanda barcota japishpa 
rircallami. 

Antioquía puebloman Pablo tigrashpaca, caihuanga quimsa viajetami shuj 
llactacunapi villai callarishca 

22Cesarea shuti puebloman chayashpaca, Jerusalenbi tandanajuj crijcunata 
ricungapajmi vichai rirca. Chai jipaca, Antioquía pueblomanmi urai rirca. 
23Chaipi huaquin punllacunata tiashca jipaca, Galacia shuti, Frigia shuti 
llactacunamanmi, callarimanda Pabloca purijurca. Chaipica, tucui crijcuna 
aliguta catinajuchunmi yachachijurca. 

Apolos shuti runaguca, Efeso pueblopimi villajushca 

24Alejandría pueblopi huacharishca Apolos shuti runaca, Judea llactamandami 
Efeso puebloman shamurca. Paica, alipacha villanata yachaj, Dios 
escribichishca Shimitapash alipacha yachajmi carca. 
25Apunchi Jesús imashna causachun munajtapash, yachajushcami carca. 
Apolosca, imamanda Juanga bautizaj cashcatallami yacharca. Shina 
cashpapash paica tucui shunguhuanmi, Apunchi Jesusmandaca aliguta 
villashpa, na quillanayachishpa yachachijurca. 

26Paica, tandanajuna huasipimi, na manllashpa villai callarirca. Shina 
villajujpimi Priscila shuti huarmihuan, Aquila shuti runahuan paitalla 
huasiman pushashpa, Taita Dios imashna causachun munajta ashtahuan 
aliguta Apolosman yachachinajurca. 
27Acaya shuti llactaman Apolos rinayachijpimi, Efesopi causaj yachajujcunaca, 
paita cushichingapaj ayudanajurca. Acaya shuti llactapi causaj crijcuna paita 
aliguta chasquichunmi, escribishca cartata cachanajurca. Apolos chaiman 
chayashpaca, Dios ninanda juyajpi crijcunapaj ali cachunmi yachachijurca. 
Paicunaca, Dios ninanda juyajpi crishcacunami carca. 
28Chaipi yachachishpaca, Dios escribichishca Shimicunata leyishpami: 
“Jesusca, Quishpichij Cristomi” nishpa, na manllashpa villajurca. Chashna 
villashpaca, Judea llactamanda gentecuna pandashcatapash, tucuicunapaj 
ñaupajpimi aligutapacha villajurca. Shina villajpimi, na imatapash ni 
ushanajurca. 

Hechos 19 

Efeso pueblopimi, Pabloca villajushca 

1Corinto pueblopi Apolos purijujpica, cashnami tucurca: Pabloca urcu 
ladocunata purijushpami, Efeso puebloman shamurca. Chaipi huaquin 
crijcunahuan tuparishpami, 
2paicunataca cashna tapurca: —Canguna Jesusta crishpaca, Diospaj jucha illaj 
Espiritutaca, ¿ñachu japircanguichi?— nijpimi, paicunaca: —Diospaj jucha 
illaj Espíritu tian nijtaca, uyaitapash nara uyashcachu canchi— ninajurca. 
3Shina ninajujpimi: —¿Imamandata cangunataca bautizarca?— nishpa 
tapurca. Shina tapujpimi: —Juan yachachijujta uyashpami, bautizai 
tucurcanchi— ninajurca. 
4Shina nijpimi Pabloca, paicunata cashna nirca: —Llaquirishpa Diospajman 
tigrarijpimi, Juanga bautizajurca. Shina bautizajushpaca: ‘Ñucapaj jipa 
shamujtami, crina canguichi’ nishpami, tucuicunaman yachachijurca. Chaica, 
Quishpichij Cristo Jesusmi— nircami. 

5Shina villajpi uyashpami paicunaca, Apunchi Jesuspaj shutipi bautizai 
tucunajurca. 
6Pablo paicunapaj uma jahuapi maquita churashpa Diosta mañajpimi, Diospaj 
jucha illaj Espirituca paicunapajman shamurca. Shinamandami, shuj shuj 
rimaicunapi rimashpa, Dios ima nishcataca villanajurca. 
7Tucui paicunaca, chunga ishcaishna runacunami carca. 
8Pabloca, tandanajuna huasiman yaicushpa purijushpami, quimsa quillacaman 
ninan ushaihuan villashpa purijurca. Chaiman shamujcunapash crichunmi, 
Taita Dios mandajujmanda chimbapura parlashpa, na manllashpa villajurca. 
9Ashtahuangarin huaquingunaca, shinlli shungu tucushpami, na cringapaj 
munanajurca. Shina cashpami ali Ñangutaca, ashtaca gentecunapaj ñaupajpi 
nalicachishpa rimanajurca. Paicunataca saquishpami, Pabloca crijcunatapash 
pushashpa, Tirano shuti runa yachachij huasiman rirca. Chaipimi, tucui punlla 
villajurca. 
10Pabloca, ishcai huatatami Asia llactapi causajurca. Chaipi Apunchi 
Jesusmanda villajujpimi, Judea llactamanda gentecunapash, griego nishca 
gentecunapash tucuicuna uyanajurca. 
11Taita Dios ushaita carajpimi Pabloca, pipash na rurai ushashcacunata 
imatapash juyailla rurashpa ricuchijurca. 
12Shinamandami Pablo churajushca pañocunata, churajunacunata huañujuj 
gentecunapi churangapaj apanajurca. Chaita churajpica, huañujuj gentecunaca 
ali tucujpi, ayacunapash llujshircallami. 
13Ashtahuangarin Judea llactamanda huaquin gentecunaca, ayacunata 
llujchijcunami canchi nishpami purinajurca. Paicunapash, Apunchi Jesuspaj 
shutipi rimashpami, nali ayacunata llujchingapaj munarca. Shina cashpami, 
ayacunataca: “Pablo villajuj Jesuspaj shutipi llujshichi” ninajurca. 
14Judea llactamanda curacunata mandaj Esceva shuti curapaj canchis 
churicunapash, ayacunata llujchijcunami carca. 

15Paicuna llujchingapaj munajpimi, chai nali ayaca cashna nishpa tigrachirca: 
“Jesustaca rijsinimi. Pablo maijan cajtapash yachanimi. Ashtahuangarin 
cangunaca, ¿pita canguichi?” nircami. 
16Shina nishpami, chai aya jundashca runa jatarishpaca, paicunatara japishpa 
chugrichingacaman ninanda macarca. Shina macajpimi, chai huasimandaca 
lluchulla pacajushpa calpanajurca. 
17Chashna tucushcataca, Efeso pueblopi causanajuj Judea llactamanda 
gentecunapash, griego nishca gentecunapash tucuicunami yacharca. 
Chaimandami tucuicuna manllarishpa, Apunchi Jesustaca juyaillagupachami 
cangui ninajurca. 
18Tauca crijcunami, punda imatalla nalita rurashpa causashcatapash, 
tucuicunapaj ñaupajpi villangapaj shamunajurca. 
19Shinallata taucacunami, yumbu tucungapaj yachajuna librocunata 
apamushpa, tucuicunapaj ñaupajpi rupachinajurca. Chaicunata cuentata 
rurajpica, picha chunga huaranga culqui valijtashnami rupachirca. 
20Chashnami, Apunchi Jesusmanda tucui ushaihuan villajujpi, ashtacacuna 
crishpa miranajurca. 
21Chai jipami Pabloca, Macedonia shuti, Acaya shuti llactacunata yalishca 
jipaca, Jerusalenman ringapaj munarca. Paica cashnatami yajurca: “Ñuca 
chaipi cashca jipaca, Roma puebloman rinapachami cani” yajurcami. 
22Chashna yarishpami, paita ayudaj puracunamanda Timoteota, Erastota 
agllashpa, ishcandita Macedoniaman ñaupachishpa cacharca. Pabloca, tauca 
punllacunatami, Asia llactapillata quedarca. 

Efeso pueblopi causajcunami caparinajushca 

23Chai punllacunapimi Efeso pueblopica, ali Ñanguta catinamanda Pablo 
villajujpi, ninanda fiñai callarirca. 
24Chaitaca, culquita imatapash alipacha ruranata yachaj, Demetrio shuti 
runami callarichirca. Paica, Diana shuti diosta yarina huasitashnallami, uchilla 



3208 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

huasicunata culquimanda ruran carca. Chashnata rurashpaca, chaita ruranata 
yachajcunaca, ashtaca culquitami japinajurca. 
25Chaimandami, chaitallata ruranata yachaj runacunata tandachishpa, chai 
runaca cashna nijurca: “Caita ruranata yachajcuna. Ñucanchica cashna 
rurashpami, ninanda charijyanchi. Chaitaca, cangunallata alimi yachanguichi. 
26Ashtahuangarin: ‘Maquihuan rurashcalla dioscunaca, napacha dioscunachu’ 
nishpami, chai Pabloca ashtacacunata pandachishpa purijun. Chaitaca, 
cangunallata ñami ricunguichi, ñami uyanguichi. Paica, na cai Efeso 
pueblopilla chashna nijunllu. Ashtahuangarin Asia llactapipash, 
ashamandallami na tucuilla llactapi chashna crichijun. 
27Shina crichijpica, na ñucanchi jatunatalla jarcashpa llaquichingachu. 
Ashtahuangarin ñucanchi jatun Diana shuti diospaj huasitapashmi yangapi 
churanga. Chai dios jatun cashcamanda, tucuilla Asia llactapipash, tucui cai 
pachapipash ninanda alicachishcatami tucui callarinajun” nijurcami. 
28Shina nijta tucuicuna uyashpami, ninanda fiñarishpa: —¡Ñucanchi cai Efeso 
pueblopi causajcunapaj Dianaca, jatunmari!— nishpami caparinajurca. 
29Chashna ninajujpimi, chai pueblopi causajcunaca ninanda musparishpa, 
Pablota cumbashpa Macedonia llactamanda shamushca Gayo shuti, Aristarco 
shuti runacunata japirca. Paicunataca, tucuicuna tandanajushpami, imatapash 
ricuna ucuman apanajurca. 
30Pablopash, chai gentecunapajman rishalla nijujpimi, crijcunaca na 
cacharirca. 
31Asia llactata huaquin mandajcunapash, Pablopaca ali rijsijmi carca. 
Paicunami: “Imatapash ricuna chai ucuman ama yaicupaichu” nishpa 
villagrichun cacharca. 
32Chaipi tandanajushca gentecunaca, ninanda musparishpami, maitapash 
shujta shujta rimashpa caparinajurca. Ashtahuangarin shujcunaca, imapaj 
tandanajushca cajtapash na yacharcachu. 

33Chai gentecunapaj chaupimandami, Judea llactamanda gentecunaca 
tucuicunaman villachun, Alejandrota t'angashpa cacharca. Paica, maquihuan 
ricuchishpami upallaichi nishpa, imashna cajta villangapaj munarca. 
34Ashtahuangarin Alejandrotaca, Judea llactamanda runa cajta yachashpami, 
tucuicuna shujllashnalla tucushpa, ishcai horascamanshna: —¡Cai Efeso 
pueblopi causajcunapaj Dianaca jatunmari!— nishpa caparinajurca. 
35Chai pueblota mandajpajta escribij runaca, chai ashtaca gentecunata upalla 
caichi nishpami, cashna nijurca: “Cai Efeso pueblopi causajcuna. Cai Efeso 
pueblopi jatun Diana diospaj huasitaca, ñucanchimi cuidashpa charinchi. 
Júpiter nishca luzeromanda urmamushca, paiman rijchaj rumitapash 
cuidanchimi. ¿Chaitaca, maijan runata na yachashcayari? 
36Chashna cajtaca, na chashnachu nitaca pipash na ushangachu. Chaimandami, 
imatapash na nishpa ricunalla canguichi. Narapash yachashpaca, na ñapash 
imatapash ruranallachu canguichi. 
37Canguna apamushca cai runacunaca, cangunapaj diostapash nali 
shimicunataca na ninajunllu. Paipaj huasimandapash, na imatapash 
apashcachu. 
38Demetrio shuti runatapash, paipajta rurajcunatapash fiñachijpica, mandaj 
puracuna tandanajushcaman villagrinatami charin. Chai mandajcunapaj 
ñaupajpimi, imatapash chimbapura juchachiri ushanguichi. 
39Canguna ashtahuan imatapash ninata charijpica, tucuicuna 
tandanajushpami, mandashcapi nijunshna yarinajushun. 
40Cunan cashna tucushcata, ñucanchita tapuchijpica, llaquichi tucunalla 
llaquimi cagrin. ‘¿Imamandata cashna fiñanajui tiarca?’ nijpica, na imatapash 
tigrachi ushanachu canchi” nijurcami. 
41Shina nishpami, chai tandanajushca gentecunataca cayacaman nishpa 
cacharca. 

Hechos 20 



3210 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

Macedoniamambash, Greciamambashmi Pabloca rijushca 

1Chashna caparinajui chulunyashca jipami Pabloca, Jesusta catijcunata 
cayarca. Shina cayashpa, aliguta yarichishpa ugllarishca jipaca, cayacaman 
nishpa, Macedonia llactaman ringapaj llujshircallami. 
2Chai llactacunapica, tucui crijcunamanmi aliguta yarichishpa ninanda 
yachachijurca. Shina villashpandi rishpami, Grecia llactaman chayagrirca. 
3Quimsa quillata chaipi cashca jipaca, barcopimi Siria llactaman rigrinajujpi, 
Judea llactamanda gentecunaca, paita huañuchingapaj chapanajushca carca. 
Chaimandami, Macedonia llactamanllata yaligrisha yajurca. 
4Asia llactaman Pablo rijujpica, Berea shuti pueblomanda Sópater shuti 
runapash, Tesalónica pueblomanda Aristarco shuti, Segundo shuti 
runacunapash, Derbe shuti pueblomanda Gayo shuti runapash, Timoteopash, 
Asia llactamanda Tíquico shuti runapash, Trófimo shuti runapashmi 
cumbashpa rinajurca. 
5Paicunaca, Troas shuti pueblopi ñucanchita shuyangapajmi ñauparca. 
6Levadura illaj tandata micuna fiesta punllacunapica, Filipos pueblopimi 
carcanchi. Chai jipami, Troas puebloman barcopi, picha punllata rircanchi. 
Ñaupashca huauquicunahuan chaipi tuparishpami, canchis punllacaman 
quedarcanchi. 

Pabloca cayacaman ningapajmi, Troas shuti pueblopi causajcunata ricugrishca 

7Tandata chaupishpa micungapajmi, domingo punllapica, Jesusta catijcunalla 
tandanajurcanchi. Cayapaj rina cashpami Pabloca, chaupi tutacaman 
yachachijurca. 
8Ñucanchi tandanajushca altibajo jahuapica, tauca michacunata japichishcami 
carca. 
9Chaipica, Eutico shuti huambrami ventanapi tiajurca. Pablo unai unaita 
villajujpimi, chai huambraguca puñui mishajpi puñujushpa, quimsa 
altibajomanda alpaman urmarca. Crijcuna ricungapaj uriajushpaca, 
huañushcatami japigrirca. 

10Pablopash uriajushpa, chai huambraguta japishpa ugllarishpami: —Na 
manllarinachu canguichi, causajllatami— nirca. 
11Pablo cutin tigrashpaca, Jesús huañushcata yarishpami, tandata chaupishpa 
carashpa micunajurca. Chai jipami, punllayangacaman villajushpa, Pabloca 
llujshishpa rirca. 
12Chai huambrataca, causajta huasiman pushashpami, tucuicuna ninanda 
cushijunajurca. 

Troas shuti pueblomandaca, Mileto shuti pueblomanmi Pabloca rishca 

13Ñucanchica, barcopi ñaupashpami, Asón shuti puebloman rircanchi. Chaipi 
tuparishun nishpami, Pabloca chaquilla rinayachishpa rirca. 
14Asón shuti pueblopi Pablo tuparishpami, ñucanchihuan barcopi tiarirca. 
Chaimandaca, Mitilene shuti pueblomanmi shamurcanchi. 
15Chaimanda barcopi llujshishpaca, cayandi punllami, Quío shuti llacta chimba 
puraman chayarcanchi. Chai cayandimi, barcocuna shayana Samos shuti 
llactaman chayarcanchi. Chaimanda llujshishpaca, Trogilio shuti pueblopi 
ashata quedashpami chai cayandica, Mileto shuti puebloman chayagrircanchi. 
16Asia llactapi tiaj Efeso puebloman na chayashpa rinatami, Pabloca yajurca. 
Pentecostés nishca fiesta punllapi, Jerusalenman ucha chayangapaj 
munashpami, Pabloca rijurca. 

Cayacaman ningapajmi Pabloca, Mileto pueblopi villajushca 

17Pabloca, Mileto shuti pueblopi cashpami, Efeso pueblopi tandanajuj 
crijcunata mandaj rucucuna shamuchun, cayachun cacharca. 
18Paicuna chayamujpimi Pabloca, cashna nijurca: “Asia llactaman ñuca 
chayamushca punllamandapacha, imashna cangunahuan causashcataca, alimi 
yachanguichi. 
19Judea llactamanda gentecuna ñucata huañuchingapaj pacalla 
chaparianajujpimi, llaquicunata apashpa ninanda huacashpa tiajushcani. Na 
jariyashpami, Apunchi Jesustaca servijushcani. 

20Canguna ashtahuan ali catichunmi, tucuicunapaj ñaupajpi, cangunapaj 
huasicunapipash, Diospaj Shimita villashpa yachachijushcani. 
21‘Llaquirishpa Taita Diospajman tigrarichi. Ñucanchi Apunchi Jesucristotami, 
crina canguichi’ nishpami, Judea llactamanda gentecunapash, na 
israelcunapash crichun villajushcani. 
22Ricuichi, Jerusalenbi ñuca ima tucunatapash na yachanichu. Ashtahuangarin 
ñuca shungupi nijujta cazushpallami, cunanga rigrijuni. 
23Maijan pueblopi cashpapash: ‘Prezuna huasipi churajpi, ninandami llaquichi 
tucungui’ nishpami, Diospaj jucha illaj Espirituca ñucaman villajuhuan. 
Chaitallami yachani. 
24Shina nijpipash na manllashpa, ñuca causaitapash na llaquinichu. ‘Taita Dios 
ninanda juyashpami quishpichijun’ nishpa villachunmi, Apunchi Jesusca 
ñucaman mingahuarca. Caitaca, ñuca huañuna punllacaman cushijushpa 
pactachinatami charini. 
25Ricuichi, cangunahuan cashpami, Taita Dios mandajujmandaca villajurcani. 
Shina cajpimi cunanga, cangunamandaca pipash na cutin ñucata ricunata 
yachani. 
26Chaimandami cunan punllapillata, cangunataca cashna nini: Maijambash 
chingaita chingagrishpaca, pipash na ñucataca juchachinachu cahuanguichi. 
27Taita Dios imata rurajujtapash na pacashpami, tucuita cangunaman 
villashcani. 
28Shina cajpimi, cangunallata aliguta yarishpa causana canguichi. Tandanajuj 
tucui crijcunataca, llamata michinshna cuidachunmi, Diospaj jucha illaj 
Espirituca, cangunata churashca. Paicunataca, aligutami ricuna canguichi. 
Apunchi Jesusca, paipaj yahuarhuanmi paita crijcunataca, paipajlla cachun 
quishpichirca. 
29Ñuca rijpica, llama chaupicunapi millai atuj yaicunshnami, canguna purapica 
yaicushpa, crijcunataca tucuchinajunga. Chaitaca yachanipachami. 

30Canguna puramandallatami, jatun nalita rimaj runacuna jataringa. Jesusta 
catijcuna paicunata catichunmi, chashna runacunaca jataringa. 
31Shina tucunata yarishpami, rijcharianshna causana canguichi. Caitapash 
yaringuichi: Ña quimsa huatatami, tutandi punllandi na saquishpa, shuj shujlla 
japishpa, huacashpa shinllita tacurishpa yachachijushcani. 
32Cunanga tucui crijcuna, cangunataca Taita Diosmanmi mingani. Paipaj ninan 
juyaimanda villajuj paipaj Shimimambashmi mingani. Chai Shimica, ushaita 
charishpami cangunataca, ashtahuan ali catinajuchun shinllichinga. Diosca, 
paipajlla causajcunahuan japigrichunmi, tucuillaman caranga. 
33Pipaj culquita, orota, churajunatapash na ninanda munashpa ricushcanichu. 
34Ashtahuangarin ñucapaj minishtirijpi, cumbashpa purijcuna minishtijpipash, 
ñuca maquihuanmi imagutapash rurajushcani. Chaitaca, cangunallata alimi 
yachanguichi. 
35Cashna imatapash rurashpa causashpami: ‘Imagupash illajcunaman carana 
canguichi’ nishpa yachachijurcani. ‘Carajpi japijcunatapash yalimi 
carajcunaca, ninanda cushijun’ nishpami, Apunchi Jesusca yachachishca. 
Chaitaca, yarinami canguichi” nijurcami. 
36Shina tucuita nishca jipami, tucuicunahuan cungurishpa Pabloca, Diosta 
mañarca. 
37Chai jipami, tucuicuna ninanda huacashpa, Pablotaca ugllarishpa 
muchashpa, cayacaman ninajurca. 
38“Ñucataca, cutinga na ricui ushanchu canguichi” nishpa paicunaman 
villajpimi, llaqui llaqui tucunajurca. Shina cashpami Pablotaca, barcopi 
yalichingapaj cumbanajurca. 

Hechos 21 

Jerusalenmanmi Pabloca rishca 

1Chai crijcunata cayacaman nishca jipami, barcopi tiarishpa, Cos shuti 
llactaman rircanchi. Chai cayandi punllami, Rodas shuti llactaman rircanchi. 
Chaimandaca, Pátara shuti pueblomanmi yalircanchi. 
2Chaipica, Fenicia llactaman rijuj barcota japishpami, chai barcopi tiarishpa 
rircanchi. 
3Chipre shuti llactaca, lluqui ladoman cajpimi, Siria llactaman rircanchi. Imalla 
tiashcata uriajuchingapaj, Tiro shuti pueblopi barco shayarijpimi, 
ñucanchipash chaipi uriajurcanchi. 
4Chai pueblopi causanajuj, Jesusta catijcunahuan tuparishpami, canchis 
punllacaman chaipi quedarcanchi. Paicunaman Diospaj Espíritu yuyaita 
cujpimi, Pablotaca: “Jerusalenman ama vichai ripaichu” ninajurca. 
5Canchis punlla tucujpimi, tucui crijcuna huarmicunandi, huahuacunandi chai 
pueblomanda llujshina ladocaman cumbamurca. Chaipimi, mama cucha 
manñapi cungurishpa, Diosta mañarcanchi. 
6Chai jipaca, caishujhuan chaishujhuan ugllarishpa, cayacaman nishpami, 
cutin barcopi tiarircanchi. Paicunapash, huasiman tigrarcallami. 
7Tiro shuti pueblomanda barcopi rishpaca, Tolemaida shuti pueblomanmi 
chayarcanchi. Chaipi causaj crijcunata ricungapaj rishpami, paicunahuan shuj 
punllata chisharcanchi. 
8Chai cayandi punlla chaimanda rishpaca, Pablota cumbaj ñucanchindimi, 
Cesarea shuti puebloman chayarcanchi. Chaipica, ali villaita villaj Felipepaj 
huasipimi, mingarishpa quedarcanchi. Paica, crijcunata ayudachun canchis 
runacunata agllashca purami carca. 
9Felipeca, Dios ima nishcata villaj, chuscu ushicunatami charirca. Chai 
cuitsacunaca, jarihuan nara tacarishca cuitsacunami carca. 
10Ña tauca punllacunata ñucanchi chaipi cajpimi, Dios ima nishcata villaj 
Agabo shuti runaca, Judea llactamanda shamurca. 

11Paica, ñucanchita uyaj shamushpami, Pablopaj chumbita japishpa chaquindi, 
maquindi huatarishpa, cashna nirca: —Diospaj jucha illaj Espiritumi, cashna 
nihuan: ‘Cai chumbita charij runataca, Judea llactapi tiaj Jerusalenbi 
causajcunami, cashna huatashpa, na israelcunapaj maquipi cushpa saquinga’ 
nihuanmi— nircami. 
12Chashna nijpica, ñucanchipash, chaipi causanajuj crijcunapashmi: —
Jerusalenman ama vichai ripaichu— nishpa, Pablotaca jarcarcanchi. 
13Shina nijpimi Pabloca, cashna nishpa tigrachirca: —¿Imashpata huacashpa, 
ñuca shungupi llaquichihuanguichi? Huatai tucunatapash, na manllanichu. 
Ashtahuangarin Jerusalenbi huañuchijpipash, Apunchi Jesusta 
crishcamandaca huañushallami— nircami. 
14Shina nijpipash, na quedangapaj munajpica: —Apunchi Jesús munashcata 
pactachijuchun— nishpami saquircanchi. 
15Chai jipami, tucuiguta apashpa, Jerusalenman vichai rircanchi. 
16Cesarea shuti pueblomandaca, Jesusta catinajuj huaquingunami ñucanchita 
cumbashpa shamunajurca. Paicunahuanga, Chipre shuti llactamanda Nasón 
shuti unaita crij runapashmi shamujurca. Paipaj huasipi ñucanchi 
mingarichunmi pushamujurca. 

Jacobotami, Pabloca ricugrishca 

17Jerusalenman ñucanchi chayajpica, crijcunaca cushijushpami mingachirca. 
18Cayandi punllapaj Pablo ñucanchita pushajpimi, Jacobota ricungapaj 
rircanchi. Chaipica, crijcunata mandaj rucu puracunalla tandanajushcatami 
japigrircanchi. 
19Pabloca, paicunata alillachu capanguichi nircami. Shina nishpallami, na 
israelcunaman Diospaj Shimita pai villajujpi, Taita Dios imata rurashcatapash, 
callarishpa parlajurca. 
20Shina parlajpimi paicunaca, Taita Diostaca punchapambagumi cangui 
ninajurca. Pablotapash cashnami ninajurca: —Canllata ña yachanguimi, 

huauquigu. Judea llactapica, huaranga huarangacunami Jesustaca crishca. 
Shina cashpapash paicunaca, tucuicunami Moisés mandashca shimitapash 
pactachinapachami ninajun. 
21Ashtahuangarin na israelcunahuan causanajuj, Judea llactamanda 
gentecunaman, can imashna yachachijtaca, ñami paicunaman villashca: ‘Jari 
huahuacunataca, circuncisión nishcata na ruranachu. Ñucanchi yachaita 
ruranacunatapash, na catinachu. Moisés mandashcata ama cazuchunmi, 
villashpa yachachishca’ ninajushcami. 
22Shina cajpica, ¿imatata rurashun? Can shamushcata yachashpaca, chai 
ashtaca gentecunaca shamungapachami. 
23Cunanga, cashnata rurai ninchimi: Ñucanchi purapica chuscu runacunami, 
Diosman rurashapachami nishcata pactachinata charin. 
24Diospaj ñaupajpi mapa illaj cangapaca, paicunahuan rishpami, paicuna 
ajchata rutuchishpapash, culquita can cuna cangui. Shina rurajpica, can 
imatalla yachachishcata uyajcunapash, tucuicunami llullami yanajunga. 
Paipash Moisés mandashcataca, aliguta pactachijmari cashca ninajungami. 
25Ashtahuangarin na israelpura crijcunamanga, cashna nishpami ña 
escribircanchi: ‘Yanga dioscunaman carashcata na micunachu. Animalpaj 
yahuartapash, sipishpa huañuchishca aichatapash na micunachu, napacha 
huainayanachu’ nircanchimi— nishpami villarca. 

Pablotaca, Diospaj huasipimi prezu japishpa apashca 

26Pabloca, chai chuscundi runacunata pushashpami, chai cayandi punllapaj 
mapa illaj tucushca jipaca, Diospaj huasiman yaicurca. Diosman imagutapash 
cungapaca, mapa illaj cana punllacuna pactamushcatami villangapaj yaicurca. 
27Ashtahuangarin chai canchis punllacuna ña tucurinalla cajpimi, Judea 
llactamanda Asia llactapi causaj tauca runacuna, Diospaj huasiman shamurca. 
Paicunaca, Pablo chai ucupi cajta ricushpami, chaipi ashtaca gentecuna 
fiñachun caparishpa, ñapash japinajurca. 

28Paicunaca, cashna nishpami caparinajurca: “¡Israel runacuna, ayudaichi! Cai 
runami, cai llactapi causaj gentecunatapash, Moisés mandashcatapash, Diospaj 
cai huasitapash nalicachishpa, tucuicunaman maipipash yachachishpa purijun. 
Ashtahuambash griego nishca runacunataca, Diospajlla cai ucumanmi, yanga 
huasimanshna pushamushca” ninajurcami. 
29Efeso pueblomanda Trófimo shuti runatami, Jerusalenbi Pablohuan purijujta 
ricushca carca. Chaimandami chai runatapash, Diospaj huasi ucuman 
pushashcangami yanajurca. 
30Chai pueblopi causajcunaca, tucuilla jatarishpa caparishpami, Diospaj 
huasiman calpamurca. Paicuna Pablota japishpaca, canllaman aisashpa 
llujchishpami, pungucunatapash ucha vicharca. 
31Pablota huañuchingapaj munashpami, Jerusalenbi causajcunaca tucuilla 
jatarishpa caparinajurca. Chaitami, huaranga soldadocunata mandajman 
villarca. 
32Chai mandajmi, soldadocunata, patsaj soldadocunata mandajcunata 
pushashpa, chai gentecunapajman calpamurca. Ashtaca ashtaca 
soldadocunata, chai mandaj runa pushashpa shamujujta ricushpami, Pablota 
macanajushpapash saquirca. 
33Chai mandaj chayashpa, Pablota japichun mandashpaca, ishcai cadenahuan 
huatachunmi mandarca. Shina mandashpami: “¿Pita chashna rurarca?” nishpa 
tapurca. 
34Chaipi ashtaca gentecunaca, shujta shujta maitapash villashpami, ninanda 
caparinajurca. Chashna ninanda caparinajujpimi, chai mandaj runaca, 
imamanda chashna caparinajujtapash na yacharca. Chaimandami: “Canguna 
tiaj shinlli torreman apaichi” nishpa, Pablotaca cacharca. 
35Gradascaman ña chayanajujpi, ninandapacha llaquichingapaj gentecunaca 
catinajujpimi Pablotaca, soldadocunaca huandushpa rinajurca. 

36Chai tucuilla gentecunaca: “¡Huañuchishun!” nishpa caparishpa 
catimunajujpimi, chashna huandushpa rinajurca. 

Cacharihuachun yashpami, gentecunapaj ñaupajpi Pabloca villajushca 

37Shinlli torre ucuman Pablota apajujpimi, chai mandaj runataca: —¿Canman 
imagutapash ni ushapanichu?— nishpa tapurca. Shina tapujpimi, chai mandaj 
runaca cashna nirca: —Cambash griego rimaita yachashcanguimi. 
38¿Nachu can ñucanchita fiñashpa huañuchingapaj munaj, Egiptomanda runa 
cangui? ¿Nachu cainani punllacunaca, chuscu huaranga na cazuj runacunata, 
jichushca pambaman llujchircangui?— nircami. 
39Shina nijpimi Pabloca, cashna nirca: —Cilicia shuti llactapi tiaj Tarso shuti 
jatun pueblomanda, Judea llactamanda yangalla runami cani. Cai tucui 
gentecunaman ñuca ashaguta rimachun, ¿nacha saquihuanguiman?— nircami. 
40Chai mandaj runaca rimailla nijpimi, gradaspi shayarishpa chaipi 
gentecunataca, Pabloca maquihuan ricuchishpa upallaichi nirca. Paicuna ña 
upalla quedajpimi, hebreo shimipi rimashpa cashna nirca: 

Hechos 22 

1—Huauquicuna, taitacuna uyahuaichi. Ñuca imatapash nalita na 
rurashcataca, cangunaman villasha nipanimi— nircami. 
2Hebreo shimipi rimajta uyashpami, ashtahuan upallayarca. Shina 
upallayajpimi Pabloca, cashna nijurca: 
3—Cilicia shuti llactapi tiaj Tarso shuti pueblopi huacharishca, Judea 
llactamanda runallatami cani. Ashtahuangarin cai Jerusalenbi viñajushpami, 
Gamaliel shuti runa aligutapacha yachachijpi yachajurcani. Chaimandami, 
ñucanchipaj ñaupa taitacunaman mandashca shimicunataca, tucui canguna 
cunambi pactachishpa causanajunshnallata, Taita Diospajlla causashpa 
pactachijun carcani. 
4Ali Ñanda catijcunataca, huañuchingacamanmi huarmicunata, jaricunatapash 
japishpa, prezuna huasiman apachun cachajurcani. 

5Ñuca chashna rurashcataca, curacunata mandajpash, mandaj rucucunapash, 
tucuillami yachan. Damasco shuti pueblopi causanajuj, ñucanchipura mandaj 
rucucunapajman richunga, paicunami cartacunata escribishpa cachahuarca. 
Chai pueblomandaca, cai Jerusalenbi llaquichi tucuchunmi, chai crijcunataca 
huatashpa apamungapaj rijurcani. 

Pabloca, pai quishpirishcatami villashca 
(Hech. 9:1-19; 26:12-18) 

6Ashtahuangarin chaupi punlla tucujujpimi, Damasco shuti, puebloman ña 
chayajujpi cashna tucurca: Jahua pachamandaca cungashcapimi, ñapash 
ñucapaj muyundiman punchapamba micha shitamurca. 
7Shina shitamujpi alpaman ñuca urmashpaca: ‘Saulo, Saulo, ¿imamandata 
catiriashpa llaquichihuangui?’ nijtami uyarcani. 
8Shina nijpica: ‘¿Pita capangui, Taitalla?’ nircanimi. Shina nijpimi: ‘Can 
llaquichijuj, Nazaret pueblomanda Jesusmi cani’ nihuarca. 
9Ñucata cumbashpa rij runacunapash, punchapamba shitamujta ricushpami, 
ninanda manllarinajurca. Ashtahuangarin ñucaman imata nijtapash, na 
yacharcachu. 
10‘¿Imatata rurapasha, Apunchi Jesús?’ nishpami tapurcani. Shina nijpica: 
‘Cunanda jatarishpa, Damasco puebloman rilla. Chaipimi, can imata 
rurachumbash villanga’ nishpami, Apunchi Jesusca nihuarca. 
11Jahua pachamanda punchapamba shitamushpami ñausayachirca. Shina 
tucujpimi, ñucata cumbashpa rij runacunallata maquimanda aisashpa 
pushajpi, Damasco puebloman chayarcani. 
12Chaipica, Ananías shuti shuj runagumi causashca carca. Diosta yarij 
cashpami paica, Moisés mandashca shimita pactachijun carca. Shina cajpimi, 
Judea llactamanda Damasco pueblopi causajcunaca, tucuicuna ninanda 
alicachin carca. 
13Paimi, ñuca ladoman quimirishpa: ‘Huauqui Saulo, cambaj ñavihuan cutin 
ricuilla’ nihuarca. Shina nijpi cutin ricushpaca, paita ricurcanillami. 

14Paica, cashnami nihuarca: ‘Ñucanchi ñaupa taitacunapaj Taita Diosmi, pai 
munashcata yachachun, canda agllashca. Shina cashpami, imatapash 
cashcatapacha Rurajtapash ricushcangui, pai rimashca shimitapash 
uyashcangui. 
15Canga imata ricushcata, uyashcatapash tucuicunaman maipipash villajmi 
tucungui. 
16Cunanga, ama ashtahuan shuyaichu, jatarishpa bautizari. Cambaj 
juchacunata maillachun, Apunchi Jesusta mañai’ nihuarcami. 

Na israelcunaman villangapaj cachai tucushcatami, Pabloca villashca 

17Cai Jerusalenman ñuca tigramushpaca, Diospaj huasipi mañajushpami, 
muscuipishna ricurcani. 
18Chaipimi, Apunchi Jesús ñucaman ricurishpa, cashna nihuarca: ‘Ñucamanda 
can villajujta, caipi causajcunaca na uyangapaj munagrinllu. Chaimandami, 
Jerusalenmandaca ucha llujshishpa rilla nini’ nihuarcami. 
19Shina nijpimi, cashna nircani: ‘Apunchi Jesús, canda crijcunataca, 
tandanajuna huasicunapi astichishpami, prezuna huasiman apachin carcani. 
Ñuca chashna rurajushcataca, tucuicunami caipica yachan. 
20Canmanda villaj Esteban runaguta macashpa yahuarta jichajpipash, chaipimi 
carcani. Paitaca huañuchinapachami nircanimi. Shina nishpami, huañuchij 
runacunapaj churajunatapash, japishpa shayajurcani’ nircanimi. 
21Ashtahuangarin Apunchi Jesusca, cashnami nihuarca: ‘Rilla, ñucami candaca 
shuj llactacunapi causajcunaman villachun cachagrini’ nihuarcami— 
nijurcami. 

Pablotaca, soldadocunata mandajmi charijushca 

22Cai shimicunata villangacamanmi Pablotaca, ali uyanajurca. Ashtahuangarin 
ñapash ninanda caparishpami: “Cai runaca, na causanachu. Paitaca, cai 
pachamanda anchuchinami” ninajurca. 

23Chashna ninanda caparishpami, paicuna churajushcatapash shitashpa, 
alpatapash jahuaman shitanajurca. 
24Huaranga soldadocunata mandajca, imamanda chashna Pablota fiñashpa 
caparinajujta yachangapajmi munarca. Shina yachangapaj munashpami: —
Shinlli torre ucuman pushaichi. Chaipi astishpa tapuchigrichi— nishpa 
mandarca. 
25Pabloca, ña paita astingapaj huascacunahuan huatanajujpimi, patsaj 
soldadocunata mandajtaca cashna nirca: —Roma llacta purallata shuj 
runataca, pipash na llaquichi tucunapachami nishcachu. Shina cajpipash, 
¿astinallachu canga?— nircami. 
26Chai mandajta cashna nijpica, huaranga soldadocunata mandajmanmi, 
cashna nishpa villagrirca: —Chai runaca, Roma llacta purami cashca. Ama 
imatapash ruranguichu— nircami. 
27Shina villajpimi, chai mandaj runa shamushpa Pablotaca: —¿Canga, Roma 
llactamandachu cangui?— nijpi, Pabloca: —Ari, chaimandami cani— nirca. 
28Shina nijpimi chai mandaj runaca, cashna nishpa tigrachirca: —Roma 
llactapura tucungapaca, ñucaca ashtaca culquitami curcani— nircami. Shina 
nijpimi, Pabloca: —Ashtahuangarin ñucaca, chaipi huacharishcami cani— 
nirca. 
29Shina nijpica, Pablota macachun churashca soldadocunaca anchurircallami. 
Pablotaca, Roma llactapura cashcata, huaranga soldadocunata mandajpash 
yachashpami manllarirca. 

Mandajpura tandanajushcapaj ñaupajpimi, Pabloca villashca 

30Chai mandaj runaca, Judea llactapi causajcuna imamanda Pablota 
huañuchipacha nishcata yachangapaj munashpami cayandi punllapica, 
Pablota cadenacunahuan huatashcamanda cacharichirca. Shinallata 
curacunata mandaj curacunatapash, mandaj puralla tandanajujcunatapash, 
tucuilla tandanajuchunmi mandarca. Pablotaca, chai mandajcunapaj 
ñaupajpimi tapuchingapaj pushamurca. 

Hechos 23 

1Chai mandajpura tandanajushcata ricushpami, Pabloca cashna nirca: —
Huauquicuna, cunan punllacamanmi Taita Diospaj ñaupajpica, ali 
yuyaihuambacha ali cazushpa causajuni— nircami. 
2Shina nijpimi curacunata mandaj Ananías shuti runaca, Pablota shimipi 
huactaichi nishpa, paipaj ladopi shayajcunataca mandarca. 
3Shina nijpimi Pabloca, cashna nirca: —¿Canga, mandashca shimipi 
nijunshnachu ñucata tapuchingapaj tiajungui? ¿Canga, mandashca shimita na 
cazushpachu, ñucata huactachun mandangui? Pirca jahualla yurajyachishca 
runalla. Shinamandami, Taita Diosca candapash huactanga— nircami. 
4Shina nijpimi, chaipi tiajcunaca: —¿Taita Dios churashca mandaj curatachu 
chashna nalicachishpa rimangui?— ninajurca. 
5Shina nijpimi Pabloca, cashna nirca: —Huauquicunalla, paica curacunata 
mandaj cajtaca, na yachapashcanichu. Dios escribichishca Shimipica: ‘Cambaj 
llactapi mandajtaca, ama nalicachinguichu’ nijunmi— nircami. 
6Pablo chashna nijushpaca, chai tandanajushca puracunapi, huaquingunaca 
saduceocuna, huaquingunaca fariseocuna tianajujtami ricurca. Shina 
ricushpami, tucuicunata shinlli rimashpa cashna nirca: —Huauquicunalla, 
ñucaca fariseo runapaj churi cashpami, ñucapash fariseo cani. Huañushcacuna 
causarinata cushijushpa shuyajushcamandami, cashna tapuchi tucujuni— 
nircami. 
7Shina nijpimi fariseocunahuan, saduceocunahuan paicunapura ninanda 
fiñanajurca. Shina fiñanajushpami, chaipi tandanajushca tiajcunaca 
chaupirirca. 
8Saduceocunaca, huañushcacuna causarinata, angelcuna tiajta, espiritucuna 
tiajtapash na crinllu. Ashtahuangarin fariseocunaca, chai tucui tiajtami crin. 
9Paicuna purami, ashtahuan ninanda caparirca. Shina cashpami, mandashca 
shimita yachachij fariseo puramanda huaquinguna fiñarishpa jatarishpaca, 

cashna ninajurca: —Cai runa ima nalita rurashcapash, na ricurinllu. 
Ashtahuangarin shuj espíritu cashpa, na cashpaca shuj ángel cashpapash, 
paiman rimashca cajpica, Taita Diostaca na fiñachinachu canchi— 
ninajurcami. 
10Paicunapura ninanda fiñanajujpimi, huaranga soldadocunata mandaj runaca, 
Pablota ñutushpa huañuchinataca manllarca. Shina manllashpami, 
soldadocunataca: “Paicunapaj chaupimanda Pablota llujchishpa, canguna 
tianajuj shinlli torreman apaichi” nishpa mandarca. 
11Chai tutallatami Apunchi Jesusca, Pabloman ricurishpa cashna nirca: “Pablo, 
ama manllaichu. Imashnami Jerusalenbi ñucamanda villajurcangui, 
chashnallata Roma pueblopipash villagrinapachami cangui” nircami. 

Pablota huañuchingapajmi yarinajushca 

12Chai tutamandami, Judea llactapi causanajuj huaquin runacunaca, 
shujllashnalla yarishpa cashnata rurashunchi ninajurca: “Cunanga, Pablota 
huañuchingacaman na micushpa, na ufiashpami shuyana canchi. Chaita na 
pactachishpaca, ima llaquipash japishpami ali canman” nishpami 
juramentunajurca. 
13Chashna huañuchingapaj munashpa juramentushca runacunaca, chuscu 
chunga yalishnami carca. 
14Paicunaca, curacunata mandajcunapajman, mandaj rucucunapajman 
rishpami cashna ninajurca: —Ñucanchica, chaita na pactachijpica, ima 
llaquipash japishpami ali canman nishpami, cashna juramenturcanchi: ‘Pablota 
huañuchingacaman, imatapash na micunachu canchi’ nircanchimi. 
15Cunanga, cashna rurashunchi: Mandaj puralla cangunapura tandanajushpa, 
huaranga soldadocunata mandajtaca: ‘Pablota ashtahuan ali tapuchingapaj, 
cayapaca apamupai’ nij tucupaichi. Ñucanchica, chaupi ñambimi 
huañuchingapaj chapanajushun— ninajurcami. 

16Chashna pacalla chapashpa huañuchingapaj yarishcataca, Pablopaj panipaj 
churimi uyarca. Paimi, soldadocuna tiaj shinlli torreman yaicushpa, Pabloman 
villarca. 
17Shina villajpimi, patsaj soldadocunata mandaj puramanda shuj runata Pablo 
cayashpa, cashna nirca: —Cai huambragutaca, huaranga soldadocunata 
mandajpajman pushapai. Paimi, shuj villanata charipan— nircami. 
18Shina nijpimi, huaranga soldadocunata mandajpajman chai huambrata 
pushashpaca cashna nirca: —Prezu tiajuj Pablomi ñucata cayashpa, cai 
huambrataca cambajman pushapai nihuan. Canman imatachari villanata 
charin ninmi— nircami. 
19Shina nijpimi mandaj runaca, chai huambrata maquimanda ashaguta 
pushashpa: —¿Imatata villagrihuangui?— nishpa tapurca. 
20Shina tapujpimi chai huambraguca, cashna nirca: —Mandaj puralla 
tandanajushpa, Judea llactapi causajcunaca, Pablota ashtahuan ali 
tapuchishun nij tucushpallami: ‘Paicunapajman caya punlla pushamupai’ 
nishpa, canda mingangapaj parlarinajun. 
21Ashtahuangarin chashna nishpa shamujpipash, ama umai tucupanguichu. 
Runacunaca, chuscu chunga yalimi huañuchingapaj chapagrinajun. Paicunaca, 
cashna nishpami juramentushca: ‘Pablota huañuchingacaman na micushpa, na 
ufiashpa shuyanami canchi. Chaita na pactachijpica, ima llaquipash japishpami 
ali canman’ ninajunmi. Cunanga, can imata nijtallami shuyashpa chapagrin— 
nircami. 
22Chai mandajman chashna villajpimi: —Ñucaman cashna villashcataca, pacta 
pimambash villanguiman— nishpa, chai huambrataca tigrachirca. 

Mandaj Félix runapajmanmi, Pablotaca cachashca 

23Patsaj soldadocunata ishcai mandajcunata cayashpami, huaranga 
soldadocunata mandaj runaca cashna nirca: “Cunan tutayashcapi, Cesarea 
shuti puebloman richunga, chaquilla rij ishcai patsaj soldadocunata 

tandachinguichi. Shinallata caballopi tiarij canchis chunga soldadocunatapash, 
lanzata charij ishcai patsaj soldadocunatapash tandachinguichi. 
24Pablo tiarichumbash, caballocunata alichishpa cunguichi. Paitaca, mandaj 
Félix shuti runapajman llaquipash illajta chayachinguichi” nircami. 
25Félix shuti runaman cuchunmi shuj cartatapash, cashna nishpa escribirca: 
26“Claudio Lisias ñucami, ninanda alicachi tucushca mandaj Félix quiquindaca, 
alillachu causajupangui nishpa cachamupani. 
27Cai runataca huañuchingapajmi, Judea llactapi causajcunaca japishpa 
charishca carca. Paitaca, Roma llactapura cajta yachashpami, 
soldadocunahuan rishpa cacharichircani. 
28Imamanda chashna juchachinajujta yachangapaj munashpami, mandaj 
puralla tandanajushcapaj ñaupajman pusharcani. 
29Chaipimi, mandashca shimicunata na pactachinllu nishpalla juchachinajurca. 
Ñucapica, paica huañuchi tucungapaca, ima nalitapash na rurashcachu carca. 
Prezuna huasipipash, na churanashnami carca. 
30Ashtahuangarin: ‘Judea llactapi causajcunamari, cai runataca 
huañuchingapaj pacalla chapanajun’ nishpami villahuarca. Chaimandami, 
cambajman ucha cachamuni. Paita huañuchingapaj munajcunataca, cambaj 
ñaupajpi imatapash nigrichi nircanimi. Caicunata nishpallami, cayacaman” 
nishpa escribirca. 
31Chai soldadocunaca, paicunata mandashcashnallatami Pablotaca, chai 
tutallata pushashpa, Antípatris shuti pueblocaman rirca. 
32Chai cayandi punllami, chaquilla rij soldadocuna, caballopi rij soldadocuna, 
Pablota pushashpa richun saquishpa, shinlli torreman tigramurca. 
33Chai cayandi punlla Cesarea shuti puebloman chayashpaca, mandajman 
cartatara punda cushpami, Pablotapash cushpa paipaj ñaupajpi saquirca. 

34Cartata chai mandaj leyishpaca: —¿Maimandata cangui?— nishpami, 
Pablotaca tapurca. Shina tapujpimi: —Cilicia shuti llactamandami capani— 
nirca. 
35Shina nijpica: —Canda juchachijcuna shamujpimi, can imata nijtapash 
uyasha— nirca. Shina nishpaca, Herodes rurashca jatun huasipi Pablota 
churashpami, soldadocuna cuidachun cacharca. 

Hechos 24 

Pabloca, cacharihuachun yashpami, Félix runapaj ñaupajpi villajushca 

1Picha punlla jipaca, curacunata mandaj Ananías shuti curami, huaquin 
mandaj rucucunahuan, urai rirca. Shinallata mandashcata yachaj, Tértulo shuti 
runatapashmi paicunamanda rimachun, Cesarea shuti puebloman pushashpa 
rirca. Paicunaca, Félix shuti mandajpaj ñaupajpi, Pablota juchachishpa 
villangapajmi rirca. 
2Pablota cayachimujpimi, Tértulo shuti runaca paita juchachishpa, chai 
mandajman cashna nishpa villajurca: —Imatapash canga, aliguta yarishpa 
rurajushpami, cai llactataca aligutapacha mandajungui. Shina mandajpimi, 
casilla aliguta causashpa, ninanda cushijunchi. 
3Ninanda alicachi tucushca Félix, quiquindaca ima horapash maipipash 
ninanda cushijushpami chasquinajunchi. 
4Cunanga, ama ashtahuan fiñachingapaj, tucuipaj ali cachun ruranata 
yachanshnallata, ashaguta uyapai. 
5Cai runataca, huañuchij ung:ui cajta, Judea llacta puracunata fiñanajuchi 
callarishpa, tucui cai pachapi pandachishpa purijtami ricushcanchi. Shinallata 
Nazaret pueblomanda runa yachachishcata catijcunatapash, cai runaca 
mandajmi cashca. 
6Shina cashpami Diospaj huasimambash, yanga huasimanshna yaicujushca. 
Chaimandami cai runataca, ñucanchita mandashcapi nijunshna, tapuchingapaj 
japircanchi. 

7Ashtahuangarin huaranga soldadocunata mandaj Lisias shuti runa 
shamushpaca, ñucanchica na cacharingapaj munajpipash, quichushpami 
aparca. 
8Shina apashpami, cai runata juchachijcunataca quiquimbajman cachamushca. 
Imamanda ñucanchi paita juchachinajujtapash, quiquinllata tapuchishpa 
tucuita yachapanguillami— nijurcami. 
9Chaipi shayanajuj, Judea llacta runacunapashmi: —Cai tucui villashcacunaca 
chashnapachami— ninajurca. 
10Shina nijpimi chai mandaj runaca, Pablo imatapash rimachun nishpa, 
maquihuan ricuchirca. Shina ricuchijpimi Pabloca, cashna nijurca: —Ña tauca 
huatacunata, cai llactapaj juez cajtami yachapani. Shina cajpimi, ñuca 
imatapash nalita na rurashcataca, cushijuihuan villapasha nipani. 
11Paicunatapash tapupailla. Diosta ninanda alicachingapaj Jerusalenman ñuca 
vichai rishcapash, chaira chunga ishcai punllallami tucujun. 
12Chaipica, pihuan fiñanajujtapash na ricuhuarcachu. Diospaj huasipi, 
ñucanchi tandanajuj huasicunapi, chai pueblopipash ashtaca gentecuna 
jatarichun ima nalita ñuca rurajujtapash, na japihuarcachu. 
13Caipi ñucata juchachishpa shayanajujcunaca, chashnapachami carca nishpa, 
canman villaitaca napacha ushanllu. 
14Ashtahuangarin cashnatami quiquinman villapani. Ali Ñandarami, llullata 
yachachishcamari ninajun. Chai Ñanguta catijunshnallatami, ñaupa ñuca 
taitacunapaj Taita Diosta servijuni. Mandashca shimipi nijujtapash, Dios ima 
nishcata villajcuna escribishca shimitapash, tucuitami crini. 
15Imatapash cashcatapacha rurajcuna, imatapash cashcatapacha na rurajcuna 
huañushcatapash Taita Dios causachinatami cushijushpa shuyajuni. 
Paicunapash, chashnallata crishpami shuyanajun. 
16Shina cashpami, Diospaj ñaupajpi, gentecunapaj ñaupajpipash, ama 
fiñachingapaj, aliguta causanatalla yarijuni. 

17Ashtahuangarin tauca huatacuna yalishca jipami, carashca culquita ñuca 
llactapi causajcunaman saquingapaj shamurcani. Shinallata Diosman 
imagutapash carangapajmi shamurcani. 
18Diospaj ñaupajpi mapa illaj cangapaj armashca jipami, Diospaj huasi ucupi 
purijurcani. Chaipi cajtami, Asia llactapi causanajuj huaquin Judea 
llactamandacuna ñucataca japij shamurca. Chaipica, ashtaca gentecunahuan 
tandanajushcatapash, ninanda caparinajujtapash na japihuarcachu. 
19Ñucata imata juchachina tiajpipash, paicunami cambaj ñaupajman 
shamunman carca. 
20Ñucataca, mandaj puralla tandanajushpami tapuchihuarca. Ñuca ima nalita 
rurashcata tarishca cashpaca, paicunallata canman villachunlla. 
21Paicuna purapi cashpami, shinllita caparishpa, cashna nishpa rimarcani: 
‘Huañushcacunata causarinata villashcamandami, cunanga cangunapaj 
ñaupajpi tapuchi tucujuni’ nishpami rimarcani— nijurcami. 
22Félix runaca, Pablo chashna villajpi uyashca jipami, crijcuna imashna 
causanajushcata ali yachashpa, cashna nirca: —Huaranga soldadocunata Lisias 
shuti mandaj shamujpimi, canguna cashna ninajujtaca, aligutapacha 
yachasha— nishpa saquichirca. 
23Patsaj soldadocunata mandajtaca, cashnami nirca: “Pablotaca 
cuidajushpapash, asha asha cacharingui. Paita ali rijsijcuna imagutapash 
carashpa ricungapaj shamujpica, ama mitsashpa saquinguilla” nishpami 
mandarca. 
24Huaquin punllacuna jipami, Judea llactamanda Drusila shuti paipaj 
huarmindi Félix runaca, prezuna huasiman shamurca. Paica, Pablota 
cayachunmi cacharca. Pablo shamushpaca, Jesucristota imashna crinata 
villajpimi, aliguta uyarca. 
25Pablo villajushpaca, cashnami nirca: —Taita Dios munashcashna imatapash 
cashcatapacha rurashpami causana, nali munaicunatapash mishanami. 

Shinallata imata rurashcatapash tucuicunamanmi, Taita Diosca shamui 
punllapi ricuchinga— nircami. Shina villajpimi Félix runaca, ninanda 
manllarishpa: —Cunanga ripailla. Cutin uyangapaj munashpaca, 
cayapashallami— nirca. 
26Cacharichun Pabloca culquita cunga yashpami Félix runaca, cutin cutin 
parlangapaj Pablotaca cayajurcalla. 
27Ña ishcai huata jipami Félix runapaj randica, Porcio Festo shuti runa mandai 
callarirca. Ashtahuangarin Félix runaca, Judea llacta runacunapaj ñaupajpi ali 
ricuringapajmi, Pablotaca prezullata saquirca. 

Hechos 25 

Pabloca, Cesarpaj ñaupajpi tapuchi tucungapajmi munashca 

1Chai llactata mandangapaj Festo shuti runa yaicushpaca, quimsa punlla 
jipami, Cesarea shuti pueblomanda Jerusalenman vichai rirca. 
2Chaiman chayajpimi Pablota juchachingapaca, curacunata mandajcunapash, 
Judea llactata mandajcunapash, Festo shuti runapajman rirca. 
3Paitami cashna ninajurca: —Pablotaca, ñucanchi mañashcaguta uyashpa, 
Jerusalenman cachamupai— ninajurcami. Paita cachamujpica, chaupi ñambi 
chapashpa huañuchingapajmi, paicunapura parlarishpa, chashna 
mañanajurca. 
4Ashtahuangarin Festoca, cashna nishpami tigrachirca: —Pabloca, Cesarea 
pueblopimi vichariajun. Ñucapash, chaiman ñami rigrijuni. 
5Canguna purapi maijambash ri ushashpaca, ñucahuan Cesarea puebloman 
jacuchilla. Pai huañuchishcashna nalita rurashca cajpica, chaipimi juchachi 
ushanguichi— nircami. 
6Festo shuti runaca, Jerusalenbi pusaj punllata, na cashpaca chunga punllata 
paicunahuan cashpami, Cesarea puebloman tigrarca. Cayandi punllami paica 
mandangapaj, jatun tiarinapi tiarishpa, Pablota apamuchun cacharca. 

7Pablota chaiman apamujpica, Jerusalenmanda shamushca Judea llacta 
runacunaca, chaupipi churashpami shayarirca. Paicunaca, Pablotaca ashtaca 
nalicunata rurashca nishpami juchachishpa villanajurca. Shina 
ninajushpapash, chashnapacha cajtaca na ricuchi usharcachu. 
8Cacharihuachun yashpami Pabloca, cashna nirca: —Judea llacta runacunata 
mandashca shimipi nijushcatapash, na fiñashcanichu. Diospaj huasitapash, na 
yangapi churashpa juchata rurashcanichu. Cesartapash nalicachishpaca, na 
rimashcanichu— nircami. 
9Ashtahuangarin Festo shuti runaca, Judea llacta runacuna alicachihuachun 
yashpami Pablotaca, cashna nishpa tapurca: —Canda cashna ninajujtaca, 
Jerusalenbimi imatalla rurashcatapash ali tapuchingapaj munani. ¿Chaiman 
ringapaj munanguichu?— nircami. 
10Shina nijpimi Pabloca, cashna nirca: —César churashca tapuchijpaj 
ñaupajpimi cani. Judea llacta runacunata imatapash nalita ñuca na 
rurashcataca, canllata alimi yachahuangui. 
11Ima nalitapash, huañuchi tucuna ima llaquitapash rurashca cashpaca, 
huañuchi tucuimanllami. Ashtahuangarin paicuna juchachishcashna, 
imamanda ñucata llaquichina na tiajpica, pipash ñucataca na paicunapajman 
cachangallachu. Ñucataca, César tapuchihuachun ninimi— nircami. 
12Shina nijpimi Festo shuti runaca, paiman yuyaita cuj runacunahuan parlarca. 
Chai jipami Pablotaca, cashna nirca: —Canga: ‘César ñucata tapuchihuachun’ 
ninguimi. Cunanga, Cesarpajmanmi rina cangui— nircami. 
Agripa shuti runapaj, Berenice shuti huarmipaj ñaupajmanmi Pablotaca apashca 

13Huaquin punllacuna yalishca jipami, Agripa shuti jatun mandajca, Berenice 
shuti huarmindi, Cesarea shuti pueblopi Festo shuti runata ricungapaj 
shamurca. 
14Ña tauca punllacunata, paicunaca chaipi cajpimi Festo shuti runaca, chai 
jatun mandajman Pablo imashna cajta parlashpa, cashna nijurca: —Félix shuti 
runa llujshishpaca, shuj runatami prezushcalla tiachun caipi saquishca. 

15Chaimanda parlangapaj Jerusalenman ñuca rijpica, curacunata mandaj 
curacunandi, Judea llacta runacunata mandaj rucucunandimi, ñucapajman 
shamurca. Paicunaca, cai runata ninanda llaquichipai ninajurcami. 
16Shina ninajujpimi, paicunaman cashna nishpa tigrachircani: ‘Juchachi tucuj 
runaca, juchachijcunapaj ñaupajpica ima nalitapash na rurarcanichu ninata 
charinrami. Na chashna chimbapurashpa rimajpica, Roma llactamanda 
mandajcunaca, na huañuchi ushanachu canchi’ nircanimi. 
17Shina nijpimi, paicunaca tandanajushpa, caiman catimurca. Paicuna 
shamujpica, ñuca mandangapaj tiarinapi, cayandi punllallata tiarishpami, chai 
runata uchalla apamuchun cacharcani. 
18Paitaca, nali runapachami canga yarcanimi. Ashtahuangarin paita 
juchachijcunaca, ima nalita rurashcatapash paipaj ñaupajpica na 
ricuchircachu. 
19Paicunaca, pai imata crishcatallami fiñashpa rimanajurca. Shinallata: ‘Jesús 
shuti runa huañushpapash, causajunmi’ nishpami, Pabloca shinllitapacha 
villajurca. Chaitallami juchachinajurca. 
20Chashna ninajujpi ñuca na yachai ushashpami, Pablotaca cashna nircani: 
‘Can imatalla rurashcata ricuchun, Jerusalenman ¿nachu ringapaj 
munanguiman?’ nishpami tapurcani. 
21Shina nijpica: ‘Augusto César tapuchihuachun’ nircami. Shina nijpimi, chai 
jatun mandajpajman paita cachangacaman, prezu tiajuchunlla nircani— 
nijurcami. 
22Shina villajpimi Agripa runaca, Festo shuti runata cashna nirca: —Ñucapash 
chai runa villajtaca uyangapajmi munaiman— nijpimi, Festo runaca: —Caya 
uyanguillami— nirca. 
23Chai cayandimi Agripa shuti runaca, Berenice shuti huarmindi juyailla 
churajunata churajurca. Paicunaca, huaranga soldadocunata mandajcunandi, 
chai pueblopi mandajcunandimi, Festo shuti runa tapuchina ucuman 

shamurca. Paicuna chayajpimi Festo shuti runaca, Pablota pushamuchun 
cacharca. 
24Pablo chayamujpimi Festo shuti runaca, cashna nijurca: —Agripa shuti jatun 
mandajpash, caiman shamushpa ñucanchihuan tandanajushca tucuicunapash, 
uyahuaichi. Caipi shayajuj cai runataca Jerusalenbipash, cai pueblopi 
causanajuj, Judea llacta ashtaca runacunapash, tucuillami cai runaca na 
causanachu nishpa caparinajun. 
25Ashtahuangarin nalita rurashcamanda huañuchi tucunapacha cajtaca, 
paipica na tarinichu. Paillata: ‘Augusto tapuchihuachun’ nijpimi paitaca, 
chaiman cachanata yarircani. 
26Imapash nalitapacha rurashcataca, paipica na tarinichu. Shina cajpimi, 
ñucata mandajpajman cachangapaj imata nishpa escribitapash na ushani. 
Agripa shuti jatun mandajlla. Chaimandami paitaca, tucui caipi tiajcunapaj 
ñaupajman, ashtahuanga quiquimbaj ñaupajman pushamuchun cacharcani. 
Can paita imashna cashcata tapuchishpaca, imatallapash escribi ushapashami. 
27Shuj prezuta cachangapaca, imamanda juchachi tucushcatapash, 
escribishcahuanmi cachani. Na escribishpa cachashpaca, imatapash na 
yachashcashnami ricugrini yanimi— nijurcami. 

Hechos 26 

Pabloca, cacharihuachun yashpami Agripa shuti mandajman villashca 

1Chai jipami Agripa shuti mandajca, Pablotaca: —Ñucami, candaca villailla 
nini— nirca. Shina nijpimi, cacharihuachun yashpa Pabloca, maquita 
chutashpa, cashna villai callarirca: 
2—Judea llacta runacuna imatapash nishpa juchachishcatami cunanga, 
cacharihuachun yashpa Agripa shuti quiquin jatun mandajman cushijushpa 
villagrini. 

3Ashtahuambachaca, Judea llacta runacuna imata rurashpa causajtapash, 
imata ninajushcatapash, canllata tucuita alimi yachapangui. Chaimandami 
ama ñapash fiñarishpa, ñuca villajujta uyapai nipani. 

Pabloca, pai imashna causashcatapashmi villajushca 

4Huambra cashcamandapacha, ñuca llactapi, Jerusalenbi ñuca imashna 
causashcataca, Judea llactapi causajcunapash, tucuillami alipacha yachahuan. 
5Callarimandapachami fariseopura carcani. Shina cashpami, ñucanchi imata 
crishcatapash, aligutapacha tucuita pactachini. Canshna cajtaca, paicunallata 
alimi yachahuan. Caicunata villangapaj munashpaca, villachunlla. 
6‘Huañushcacunataca causachishapachami’ nishpami, ñucanchipaj ñaupa 
taitacunaman, Taita Diosca nijushca. Shina nishcata pactachinatami, 
cushijushpa shuyajuni. Chaimandami, imatalla rurashcata ricuchingapaj cayai 
tucushcani. 
7Diosca, causachishapacha nishcataca pactachinga nishpami, ñucanchi chunga 
ishcai aillu puracuna shuyanajunchi. Shina cashpami, paicunapash tutandi, 
punllandi Taita Diosta servinajun. Ñucapash, chaitami cushijushpa shuyajuni. 
Jatun mandaj Agripa. Judea llacta runacunaca, chaimandallami cashna 
juchachihuan. 
8¡Imata! ¿Taita Dios huañushcacunata causachinataca, canguna purapica 
nachu cringuichi? 

Crijcunata llaquichishpa purishcatami, Pabloca villashca 

9Nazaret pueblomanda Jesusta crijcunataca, ima nalicunatapash rurashpami 
llaquichina cani yarcanimi. 
10Shinami Jerusalenbipash llaquichircani. Chashna llaquichingapaca, 
curacunata mandajcunatami, ushaita mañarcani. Paicuna cujpimi, Diospajlla 
causajcunataca, ashtacacunatapacha prezuna huasiman apachun mandan 
carcani. Shinallata huañuchinajujpipash, alitami ruranguichi nijunmi carcani. 
11Paicuna crishcata saquishami nichunmi, tandanajuj huasicunapica, maipi 
cashpapash ninanda llaquichijurcani. Paicunahuanga, ninandapacha fiñarishca 

cashpami, caru llactacunamambash rishpa, chai pueblocunapipash catiriashpa 
llaquichishpa purijurcani. 

Imashna crishcatapash Pabloca, cutinmi villashca 
(Hech. 9:1-19; 22:6-16) 

12Chashna llaquichingapaj yariajlla cashpami, curacunata mandajcuna ushaita 
carashpa cachajpi, Damasco shuti puebloman rijurcani. 
13Jatun mandajlla. Ña chaupi punlla cajpimi, ñanda rinajushpaca, jahua 
pachamanda micha, inditapash yali punchapamba shitamujta ricurcani. Chai 
michami ñucatapash, ñanda ñucahuan rinajujcunatapash chaupipi churarca. 
14Shina cajpi alpaman tucuilla urmashca cashpami, hebreo rimaipi cashna 
nishpa rimajta uyarcani: ‘Saulo, Saulo, ¿imamandata ñucata catiriashpa 
llaquichihuangui? Canllatami, huagrata tujsina buyapi huashaman jaitashpa 
chugrijunshna, ninan llaquita apagringui’ nijtami uyarcani. 
15Shina nijpica: ‘¿Pita capangui, Taitalla?’ nircanimi. Shina nijpimi Apunchi 
Jesusca, cashna nihuarca: ‘Can catiriashpa llaquichijuj Jesusmari cani. 
16Cunanga jatarilla. Cunambi imata ricushcata, jipaman imata ricunatapash 
villashpa, ñucapajta rurangui ninimi. Chaipajmi cunanga, canman ricurishcani. 
17Cambaj llactapura gentecunaman, na israelcunamambash villachunmi, 
candaca cachagrini. Paicuna llaquichingapaj munajpipash, candaca ñucami 
cacharichisha. 
18Paicunaca, Satanás mandajujpimi, yana yana tutapishna causanajun. 
Paicunataca, canmi ñavita pascanshna michata ricushpa, Taita Diosta catichun 
yachachingui. Paicunaca, ñucata crishpami, juchacunata anchuchi tucunga. 
Shina cashpami paipajlla tucushcacunahuan, Dios carashapachami nishcataca 
japinajunga’ nihuarcami. 

Muscuipishna ricurishcataca cazurcanimi nishpami, Pabloca villashca 

19Jatun mandaj Agripa. Chaimandami, muscuipishna jahua pachamanda 
ñucaman ricurishcataca, imatapash na nishpa cazurcani. 

20Shina cashpami, Damasco shuti pueblopira villai callarircani. Chai jipami, 
Jerusalenbipash, tucui Judea llactapipash, shuj llactacunapi causanajuj na 
israelcunamambash, cashna nishpa villajurcani: ‘Taita Diospajman llaquirishpa 
tigrarinami canguichi. Nalita rurashpa causajushcata saquishpa, aligutami 
causana canguichi’ nishpami villajurcani. 
21Shina villajpimi, Judea llacta runacuna ñucata Diospaj huasipi japishpaca, 
huañuchingapaj munarca. 
22Ashtahuangarin ñucataca, Taita Dios cuidajujpillami, cunangaman 
catijushcani. Shina cashpami, yangalla gentecunaman, jatungunamambash 
villajuni. Dios ima nishcata villajcunapash, Moisespash ñami jipaman ima 
tucunatapash villashca. Chaitallami cashna nishpa villajuni: 
23‘Quishpichij Cristoca, huañuchi tucushpapash, huañushcacunapaj 
chaupimanda pundami causarina carca. Israelcunaman, na 
israelcunamambash, paillata michashna cajta villangapajmi, causarina carca’ 
ninajushcami— nijurcami. 

Agripa shuti runa crichunmi, Pabloca villashca 

24Cacharihuachun yashpa Pablo cashna villajujpimi Festo shuti runaca, cashna 
nishpa ninanda caparirca: —Pabloca, juizu illajmari tucujungui. Canga, 
ninanda yachajushca cashpami, juizu illajman tigrashcangui— nircami. 
25Shina nijpimi Pabloca, cashna nirca: —Ninanda alicachi tucushca mandaj 
Festo runalla. Juizu illajmandaca, na cashna nijunichu. Ashtahuangarin na 
llullashpami, aliguta yarishpa villajuni. 
26Juchucunapica, maipipash na chashna tucushcachu. Chaitaca, jatun 
mandajpash alimi yachapan. Shina cajpimi na manllashpa, paipaj ñaupajpi cai 
shimicunataca villajuni. 
27¿Dios ima nishcata villajcuna villashcataca cringuichu, jatun mandaj Agripa? 
Paicuna villashcataca, cambash cringui yanimi— nircami. 

28Shina nijpimi, Pablotaca: —Ashamandami ñucataca, Cristota catichun 
crichihuangui— nirca. 
29Shina nijpimi Pabloca, cashna nirca: —Ashamandalla crijpi, na crijpipash, 
canda ñucashna crij cachun, Taita Dios munashcanman yanimi. Shinallata 
caipi tucuilla ñucata uyajcunatapash, crij cachun yanimi. Ñucashna 
cadenahuan huatai tucuchunllami na munani— nircami. 
30Shina tucuita Pablo nijpimi, jatun mandaj Agripa shuti mandajca, Festo shuti 
mandaj runandi, Berenice shuti huarmindi, chaipi tianajuj gentecunandi 
jatarirca. 
31Chai ucumanda llujshishpaca, paicuna purallami cashna nishpa 
parlarinajurca: —Huañuchi tucungapajpash, prezuna huasipi churai 
tucungapajpash, cai runaca ima nalitapash na rurashcachu cashca— 
ninajurcami. 
32Shina parlarishpami Agripa shuti mandajca, Festo shuti mandajta cashna 
nirca: —Chai runaca: ‘Jatun mandaj Cesarmi, ñucataca tapuchihuanga’ 
nircami. Na shina nishca cajpica, cacharimanllami carcani— nircami. 

Hechos 27 

Roma pueblomanmi, Pablota cachashca 

1Mandaj Festo runaca, ñucanchita Italia llactaman barcopi cachangapajmi 
yarirca. Paimi Pablotapash, shuj prezu tiajcunatapash, patsaj soldadocunata 
mandaj Julioman cushpa cacharca. Chai Julioca, Augusta nishpa shutichi 
tucushca ashtaca soldado purami carca. 
2Adramitio shuti pueblomandaca, barcopi tiarishpami rircanchi. Chai barcoca, 
Asia llactapi tiaj pueblo manñacunapi shayarishpandi yalinami carca. 
Macedonia shuti llactapi tiaj Tesalónica shuti pueblomanda Aristarco shuti 
runapash, ñucanchihuanmi rijurca. 

3Chai cayandimi, Sidón shuti puebloman chayarcanchi. Chai mandaj Julioca, 
Pablotaca ninandami llaquirca. Shina llaquishpami Pablotaca, pai ali 
rijsijcunapajman rijpi, imagutapash carachun cacharirca. 
4Chai pueblomanda llujshingapaca, facha huatashcacunata vichai pascashpami 
barcopi rinajurca. Shina rinajujpi huaira ninanda tuparimujpimi, Chipre shuti 
llactataca ali ladota yalircanchi. 
5Cilicia shuti, Panfilia shuti llactacunaca, mama cucha chimba ladoman 
cajpimi rinajurcanchi. Shina rishpaca, Licia shuti llactapi tiaj Mira shuti 
pueblomanmi chayarcanchi. 
6Chaipimi, patsaj soldadocunata mandaj runaca, Alejandría shuti pueblomanda 
Italia llactaman rijuj barcota japishpa, ñucanchitapash chaipi pusharca. 
7Ninanda huaira tuparimujpimi, na ucha ri ushashpa, alimandalla rircanchi. 
Shina rinajushpami, Gnido shuti pueblo chimba puraman catishpalla 
chayarcanchi. Huairajujpilla na ri ushashpami, Salmón shuti alpa llujshirishca 
ladota yalircanchi. Creta shuti llacta huashatami muyurcanchi. 
8Chashna na ri ushashpami, manñatalla rishpa, barcocuna shayarina Lasea 
shuti pueblo ladoman manñata rishpa chayarcanchi. Chai pushtutaca, Ali 
Shayarinami nishpa shutichishcami carca. 
9Barcopi ringapaca, llaqui japinalla cajpimi, tauca punllacunata shuyashpa, na 
ucha ri usharcanchi. Ninan huairahuan tamiana quillacuna chayajujpimi, na ri 
usharcanchi. Shina cajpimi Pabloca, paicunata shinllita tacurishpa, 
10cashna nirca: —Tucuilla caipi rinajuj cumbacuna. Huairahuan tamiana 
quillacunapira rishpaca, ninan llaquita aparinga yanimi. Cai barcopash, caipi 
imata apajushcapash, yacupimi chinganga. Ñucanchipash huañuringami— 
nircami. 
11Ashtahuangarin patsaj soldadocunata mandaj runaca, na uyarcachu. 
Shinamandami chai barcota purichij runahuan, barcopaj dueño runahuan 
nishcatara ashtahuan uyarca. 



3238 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

12Tamiana quillacunapica, barco chaipi shayangapaca, nalichu carca. Shina 
cajpimi, Creta shuti llactapillata tiaj Fenice shuti pueblocaman ringapaj, 
ashtacacuna munarca. Chaipica ura ladota, janaj ladota llujshinalla cajpimi, 
tamia quillacunapica chaipi yaligrishun ninajurca. 

Mama cuchapimi, ninan huaira jatarishca 

13Vichai ladomanda alilla huairamujpimi, cunanga ringapaj alimi cagrin 
ninajurca. Shinamandami, barcota shayachij jirrucunataca, tandachishpa ri 
callarirca. Shina rishpaca, Creta shuti llacta manñatami rinajurca. 
14Ña ashata rijushca jipaca, ninan huaira ñapash tuparimushpami, barcota 
cuyuchirca. 
15Barcota huaira apajujpica, na imatapash rurai ushashpami, huaira apachun 
saquircanchi. 
16Mama cucha chaupipi tiajuj Clauda shuti uchilla llacta huashata rijujpimi, na 
yapa huaira tuparirca. Shina cajpimi, uchilla canoata aisashpa rijujtaca, 
ninanda shaijushpa jahuaman churarcanchi. 
17Chai uchilla canoata jahuaman churashpaca, barco ama faquirichun 
nishpami, ninanda huatanajurca. Yacu ucupi t'iyu alpa lomayashca Sirte nishca 
ladoman rishpa, pambarinatami ninanda manllarca. Chaimandami, huaira 
maiman apachumbash nishpa, jatun facha huatashcacunata pascarca. 
18Chai cayandi punllapash, shinllitapacha ninan huairahuan tamiajujpimi, 
barcopi imalla tiashcatapash, yacupi shitai callarirca. 
19Quimsa punllacaman chashnalla cajpimi, barcota purichingapaj imata 
charishcatapash, ñucanchi maquihuambacha shitarcanchi. 
20Tauca punllacamanmi indipash, luzerocunapash na ricurirca. Shina 
huairahuan tamia ashtahuan catijujpimi, quishpirinata shuyanataca na 
ashtahuan charircanchi. 
21Tauca punllacunatami, micuitapash na micurcanchi. Shina cajpimi, 
tucuillapaj chaupipi Pablo shayarishpa, cashna nijurca: —Caipi rinajuj 

cumbacuna. Ñuca nishcata uyashpaca, napacha Cretamanda llujshishpa 
shamunchimanllu carca. Na cashna chingachishpa, llaquitapash na 
apanchimanllu carca. 
22Ashtahuangarin cushilla cangapajmi, cashna aliguta yarichini: Shujllapash na 
huañunachu canchi. Cai barcollami, huashajushpa chinganga. 
23Cunan tutami, Taita Diospaj angelca villahuarca. Diostami, ñucaca servishpa 
causani. 
24Chai angelmi, cashna nihuarca: ‘Pablo, ama manllaichu. Cesarpajman 
chayagrinapachami cangui. Canda juyashpami, cai barcopi rinajuj runacuna 
huañunamandaca, Taita Diosca tucuillata quishpichisha nijun’ nihuarcami. 
25Chashnata yachashpami, cangunaca cushijuna canguichi. Taita Dios 
ñucaman villashcata pactachinataca crinipachami. 
26Shina cashpapash mama cucha chaupipi tiajuj llactaman, maiman 
cashpapash chayashpami ali canchiman— nijurcami. 
27Ña ishcai semanata, huaira caiman chaiman apashpa rijujpimi, Adria shuti 
yacuman ñapash shuj tuta chayarcanchi. Ña chaupi tutami, barcota 
purichijcunaca, alpamanmi chayanchi yanajurca. 
28Yacu junduta medingapaca, cabiapi jirruta huatashpami cacharirca. Shina 
ricujpica, quimsa chunga sucta metrotami charirca. Chaimanda ashata rishpa, 
cutin medijpica, ishcai chunga canchis metrotami charirca. 
29Rumipi huactarinata manllashpami, barco shayarichun, chuscu jirrucunata 
huashaman cacharirca. Shina cacharishpaca, ucha punllayashcanman 
yashpami shuyanajurca. 
30Nara punllayajpillatami barcota purichijcunaca, saquishpa ringapaj 
munanajurca. Shina munashpami, ñaupaj ladomambash, jirrucunata 
cacharishun nij tucushpalla, uchilla canoataca uriajuchi callarirca. 



3240 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

31Shina ruranajujpimi, patsaj soldadocunata mandajtapash, chaipi rinajuj 
soldadocunatapash, Pabloca cashna nirca: —Caicuna barcota saquishpa rijpica, 
huañunguichimi— nircami. 
32Chashna nijpimi soldadocunaca, chai uchilla canoata huatashcataca fitishpa, 
yacupi chingachun saquirca. 
33Ña punllayajujpimi, tucuicuna micuchun Pabloca, aliguta yarichishpa cashna 
nirca: —Ña ishcai semanatami, puñuitapash na puñushpa, imatapash na 
micushpa, yarjai shamunguichi. 
34Ama ungungapaj, imagutapash micupanguichi ninimi. Cangunapaca, shuj 
ajchallapash na chingangachu— nircami. 
35Cashna nishpallami Pabloca, tandata japishpa, tucuicunapaj ñaupajpi Taita 
Diosta pashi nishpa, tandata chaupishpa micui callarirca. 
36Shina micujta ricushpaca, paicunapash cushijushpami tucuicuna micurca. 
37Chai barcopica, ishcai patsaj canchis chunga sucta puracunami rinajurcanchi. 
38Ali micushca jipaca, barco fangalla tucuchun nishpami, trigotaca yacuman 
shitanajurca. 

Barcomi yacupi huashajushca 

39Ña punllayajpimi, barcota purichijcunaca, shuj llactata ricurca. Chai llactata 
na rijsishpapash, yacu yaicurishca ricurijpimi, barco shayaringapaca alishnalla 
ricurijpi, chaiman ringapaj munarca. 
40Yacu ucuman cacharishca jirrucunata charijuj huascacunata chaipillata 
fitishpami, mama cuchaman shitanajurca. Barcota caiman, chaiman purichij 
caspicunata huatashcatami pascanajurca. Jatun fachatapash, ñaupajman 
huatashpami shayachirca. Yacu manñaman huaira apachunmi, shina 
ruranajurca. 
41Chaipica, ishcandi ladomanda t'iyu alpata yacu lomayachishcami tiarca. 
Ñaupaj ladoca ñapash pambarijpimi na llujshi usharca. Shina tiajujpica, mama 
cucha yacu ninanda shitarimushpami, barcotaca huashata faquirca. 

42Shina faquirijpimi, prezu apamujushca runacuna ama yacumanda llujshishpa 
pacajuchun, soldadocunaca huañuchishunlla ninajurca. 
43Ashtahuangarin patsaj soldadocunata mandaj runaca, Pablo huañuchun na 
munashpami, cashna nirca: “Yacupi huambunata yachajcunara, yacuman 
punda shitarishpa, manñaman llujshigrichi. 
44Shujcunaca tablacunapi, barco faquirishca caspicunapi, huambushpa 
llujshigrichi” nircami. Shina rurashpami llaquitapash na apashpa, tucuilla 
pambaman llujshircanchi. 

Hechos 28 

Mama cucha chaupipi tiajuj Malta shuti llactapimi, Pabloca purijushca 

1Tucuilla ña quishpirishca cashpami, mama cucha chaupipi tiajuj Malta shuti 
llactaman llujshishcata yacharcanchi. 
2Chai llactapi causajcunaca ñucanchitaca, ali shunguhuambachami chasquirca. 
Tamiajujpi chirichinajujpimi, ninata japichishpa, ñucanchitaca cunuchun 
cayarca. 
3Chaipimi Pabloca, chaquishca yamdacunata tandachishpa, ninapi churajurca. 
Shina churajujpimi, nina rupajujmandaca, huañuchijlla culebra ñapash 
llujshishpa, Pablopaj maquita canirca. 
4Chaipi causajcunaca chai culebra, Pablopaj maquipi huarcuriajta ricushpaca, 
cashnami ninajurca: “Huañuchij runapachami yarin. Yacupi na huañushpa 
llujshimujpipash, imatapash cashcatapacha ruraj diosca, nallata causachun cai 
runataca saquinllu” ninajurcami. 
5Ashtahuangarin Pabloca chafsishpami, chai culebrataca ninapi shitarca. Shina 
shitashpaca, na imapash tucurcachu. 
6“Ñami punguinga, na cashpaca huañushpa urmangami” nishpami, Pablotaca 
ricunajurca. Ña unaita ricunajujpillata, ima nalipash na ricurijpimi: “Cai 
runaca, diosmari yarin” ninajurca. 

7Ñucanchi cununajuj lado alpacunaca, chai llactata mandaj Publio shuti 
runapaj alpami cashca carca. Paimi, ñucanchitaca llaquishpa, quimsa 
punllacaman mingachirca. 
8Chai Publio shuti runapaj taitaca, tabardillo ung:uihuan, yahuar ishpai 
ung:uihuambash huañujujmi sirijurca. Chai huañujujta Pablo ricungapaj 
rishpami, Diosta mañashpa, huañujujpaj uma jahuapi maquita churashpa 
alichirca. 
9Shinamandami, chai llactapi causanajuj shuj huañunajuj gentecunapash 
shamushpa, ali tucunajurca. 
10Chai gentecunapash, ñucanchita ninanda alicachishpami, imatapash 
ricuriashpa caranajurca. Ñucanchi barcopi ña rigrinajujpica, ñucanchi ima 
minishtishcatapash carashpami cacharca. 

Roma pueblomanmi, Pabloca chayashca 

11Ña quimsa quillata chaipi cashca jipami, Cástor nishpa, Pólux nishpa 
shutichishca barcopi tiarishpa llujshircanchi. Chai barcoca, Alejandría shuti 
pueblomanda shamujushpami, huairahuan tamia quillacuna yalingacaman, 
chaipi shayajurca. 
12Siracusa shuti puebloman chayashpaca, quimsa punllacamanmi chaipi 
carcanchi. 
13Chaimanda llujshishpaca, chai llacta manñatalla rishpami, Regio shuti 
puebloman chayarcanchi. Chai cayandica, vichai huaira shamushpami, 
barcotaca apajpi ishcai punllahuanga, Puteoli shuti puebloman chayarcanchi. 
14Chai pueblopi causaj crijcunahuanmi tuparircanchi. Paicunaca: “Canchis 
punllacaman quedapaichi” nijpimi, quedarcanchi. Chai jipaca, Roma 
puebloman rircanchillami. 
15Roma pueblopi causanajuj crijcunaca, ñucanchi shamunajun nijta 
uyashpami, Apio Plaza shuti pueblopipash, Quimsa Mingarina shuti 

pueblopipash, ñucanchitaca tuparimurca. Paicunata Pablo ricushpaca, Taita 
Diosta pashi nishpami, ninanda cushijurca. 
16Roma puebloman chayashpaca, patsaj soldadocunata mandajca, chai 
prezucunataca chai llactapi soldadocunata mandajmanmi curca. 
Ashtahuangarin Pablotaca, shuj huasipimi shuj soldado cuidajpi causachun 
saquirca. 

Roma pueblopimi, Pabloca villajushca 

17Roma puebloman Pablo chayashca quimsa punllapimi, cashna tucurca: Chai 
llactapi, Judea llactamanda runacunata mandajcunata tandanajuchun, 
cayachun cachashpami Pabloca, cashna nijurca: —Caiman shamushca 
huauquicuna. Ñucanchi llactapi causajcunataca, na fiñachircanichu. 
Ñucanchipaj ñaupa taitacuna, imata rurachun saquishcatapash 
nalicachishpaca, na imatapash nijurcanichu. Ashtahuangarin Jerusalenbi 
causajcunaca, Roma llactamanda mandajcunamanmi, ñucataca prezu 
japichishpa cachamuhuan. 
18Chai mandajcunami, imashna cashcata ricungapaj tapuchihuarca. Shina 
tapuchishpaca, nalita rurashcamanda huañuchi tucunapacha cashcataca na 
tarishpami, cacharishunlla ninajurca. 
19Ashtahuangarin Judea llacta runacunaca, ñucata ninanda fiñanajujpimi: 
‘César ñucataca tapuchihuachun’ nircani. Shina nishpaca, na ñuca llactapi 
causajcunata, imatapash juchachishpa villangapaca munashcanichu. 
20Israelcuna cushijushpa shuyanajuchunmi, cashna cadenahuan huatai 
tucushca cani. Chaimandami chimbapura parlangapaj, cangunataca 
cayachiparcani— nijurcami. 
21Pablo chashna nijpimi, paicunaca cashna ninajurca: —Ñucanchica, canda 
imatapash nishpa, Judea llactamanda cartacunataca, na japishcachu canchi. 
Chai llactamandaca, nalita rurajunmi nishpa, canda nalicachishpa 
villangapaca, ñucanchi puramanda shujllapash na shamushcachu. 

22Can catijujtaca, maipipash ninandami nalicachin nijtallami uyarcanchi. 
Chaimandami can imata yarishpa villajujta, uyangapaj munanchi— 
ninajurcami. 
23Shina nishpami, shuj punlla tandanajushun ninajurca. Paicuna nishcashnami, 
Pablo mingarishpa tiaj huasiman ashtaca gentecuna tandanajumurca. Paicuna 
Jesusta crichunmi, Moisés mandashca shimipi imata nijujta, Dios ima nishcata 
villajcuna escribishca Shimicunatapash leyishpa, Pabloca villajurca. Taita Dios 
mandajujmanda villashpaca, tutamandata callarishpami, chishangacaman 
villajurca. 
24Huaquingunaca, Pablo villajujtami alicachinajurca, shujcunaca na crircachu. 
25Paicuna purapi na shujlla yuyai cashpa, ña llujshi callarijpimi Pabloca, cai 
shimicunata cashna nijurca: —Diospaj jucha illaj Espirituca, ñucanchipaj 
ñaupa taitacunaman villachunmi, Dios ima nishcata villaj Isaías runaguhuan, 
cashna villachishca: 
26‘Cai gentecunapajman rishpa, cashna nigri: Rinrihuan uyashpapash, napacha 
yachai ushashpami causanguichi. Ricuitaca ricushpapash, na ricushcashnami 
causanguichi. 
27Cai gentecunapaj shunguca, ninanda shinlliyashcami. Rinrihuan 
uyashpapash, nali uyanajunllu. Ama ricungapaj, ñavitapash vichashcami 
causanajun. Rinripash ama uyachun, shungupash yuyaita ama japingapaj 
ñucapajmambash ama tigraringapaj, ñucapash paicunata ama alichijuchunmi, 
chashna tucushca’ nijushcami. 
28Caita yachachunmi, cashna nini: Taita Diosca, na israelcunata 
quishpichingapajmi, villachun cachamushca. Paicunarami, aliguta 
uyanajunga— nijurcami. 
29Pablo chashna nijpimi, Judea llactamanda runacunaca, paicunapura ninanda 
fiñanajushpa rimarinajurca. 

30Pabloca, ishcai huatatami, arrendashca huasipica causajurca. Paipajman 
shamujcunataca, pitapash aligutami mingachijurca. 
31Shina causajushpami, Taita Dios mandajuj llactamandaca villajurca. 
Shinallata Apunchi Jesucristomandapash, na manllashpami yachachijurca. 
Tucuicunamanmi, pipash na jarcajpi villajurca. 

Romanos 

Romanos 1 

Alillachu capanguichi nishcami 

1Jesucristota servij Pablomi cani. Paimanda villachun cachashcami cani. Taita 
Diosmanda ali villaita villachun, shicanyachi tucushcami cani. 
2Chashna villanataca Diosca pundallatami, pai ima nishcata villajcunahuan 
villachishpa, jucha illaj Shimicunapi escribichishca carca. 
3Chai Shimipimi Diospaj Churi, ñucanchi Apunchi Jesucristomanda villajun. 
Paica, runa aichayu cashcamandaca, Davidpaj miraimi carca. 
4Paica, Taita Diospaj Churipachami, paica ninan ushaita charijmi ni tucurcami. 
Paica, huañushca puracunamanda causarishpami, Diospaj jucha illaj 
Espiritumanda shina ni tucurca. 
5Paimandami Diospaj ninan juyaitapash, villachun cachai tucunatapash 
chasquircanchi. Tucui llactacunapi causajcuna, paipaj shutita juyashpa, paita 
crishpa cazunajuchunmi, villachun cacharca. 
6Paicuna purapica, cangunapashmi Jesucristopaj causangapaj cayai 
tucushcacuna canguichi. 
7Roma pueblopi tucuilla causanajuj cangunamanmi escribimuni. Cangunaca, 
Taita Dios juyashcacunami canguichi. Paipajlla causanajuchun cayai 
tucushcacunami canguichi. Ñucanchi Taita Diospash, Apunchi Jesucristopash 
ninan juyaita, casilla ali causaiguta cangunaman carachunmi munani. 

Roma pueblomanmi, Pabloca ringapaj munashca 

8Pundaca, ñuca Taita Diostami cangunamandaca Jesucristopi pashi nijuni: 
Canguna alipacha cazushpa crishpa catinajujtaca, tucui cai pachapimi 
uyanajun. 
9Diosta ñuca mañajushpaca na cungashpami, cangunamandapash mañajuni. 
Chaitaca, Taita Diosllata yachapanmi. Paita tucui shunguhuan servijushpami, 
paipaj Churimamdaca na shaijushpa, ali villaita villajuni. 

10Shinallata Taita Diospaj munai cajpica, imashnallapash cunanllata cangunata 
ricungapaj rishpa ali chayangapaj munashpami, ninanda mañajuni. 
11Canguna ashtahuan shinllitapacha catichun, Diospaj Espíritu ñucaman 
imaguta caramushcatapash yarichingapajmi, cangunataca ricungapaj munani. 
12Cangunapash, ñucapash paitallata crij cashpami, ashtahuan aliguta 
catingapaj, shujmanda shujmanda yarichirinajungapaj shamunata munani. 
13Ashtahuangarin huauquicuna, panicuna, cangunapajman shamungapaj cutin 
cutin munajushcataca yachachunmi munani. (Shina cashpapash 
cunangamanmi jarcai tucushcani). Caishuj na israelcunapipash, canguna 
purapishnallata granota fucuchinshna mirachingapajmi munani. 
14Griego nishca gentecunamambash, na griegocunamambash, alipacha 
yachajushcacunaman, na yachajushca gentecunamambash villanatapachami 
charini. 
15Shinamandami, Roma pueblopi causaj cangunamambash, ali villaita 
villangapaj ninanda munajuni. 

Ali villaica, ninan ushaitami charin 

16Ali villaita villanataca, na pinganayachinichu. Ali villaica, maijan crijpipash 
quishpichingapajmi, Taita Diospaj ushaita charin. Pundaca, Judea llactamanda 
gentetarami quishpichin, shinallata griego gentetapashmi quishpichin. 
17Ali villaica, crishcamandami imatapash cashcatapacha rurashcatashna Taita 
Dios chasquinata, ashtahuan crishpa catichun ricuchijun. Shinallata crishpa 
causanatapashmi ricuchijun. “Ashtahuangarin imatapash cashcatapacha ruraj 
runaca, crishcamandallami causanga” nishpami, escribishcapica villajun. 

Tucui gentecunami juchata rurashca 

18Taita Dios ninanda fiñarishcataca, jahua pachamandami ricuchimujun. Paita 
na manllajcunata, imatapash cashcatapacha na rurajcunata fiñashpa 
llaquichinatami ricuchimujun. Paicunaca, na llullashpa villajuj shimitami, 
imatapash cashcatapacha na rurashpa jarcanajun. 

19Ashtahuangarin Taita Diosmanda imatami yachan, chaitaca Taita Diosllata 
ricuchijpimi yachan. 
20Diosca, causaita causaicaman ninan ushaita charij cajta, Diospacha cajtaca, 
pipaj ñavipi na ricurinallataca, cai pachata pai rurashcamandapachami 
aligutapacha ricuchijun. Chaita tucui imatalla rurashcacunata ricuchishpami 
entendichishca. Shinamandami, na yachashcanichu nitaca na ushan. 
21Paicunaca, Taita Diostaca rijsircami. Shina rijsishpapash, Taita Diostashnaca 
na punchapambagumi cangui ninajurcachu, pashi nitallapash na ninajurcachu. 
Ashtahuangarin paicunapaj yuyaicunapash yangacuna tucushpami, paicunapaj 
shinlli shungupash yanayashcashna tucurca. 
22Alipacha yachajushcami canchi ninajushpapash, paicunaca shinlli 
shungumanmi tigrarca. 
23Shina cashpami, na tucurij punchapamba Taita Diosta alicachinapaj randica, 
huañuna genteman rijchajta, jahuata purij alasyu animalcunata, chuscu 
chaquita charij animalcunata, llucajuj animalcunatara alicachinajurca. 
24Chaimandami, paicunapaj shungu munashca mapacunata rurashpa 
causanajuchun, Taita Diospash saquirca. Shinamandami, paicuna purallata 
paicunapaj cuerpocunata huaglichishpa causanajurca. 
25Shina cashpami, Taita Diospaj na llullaj Shimita catinajushcata saquishpa, 
llullatara catinajurca. Tucuita Ruraj Diosta alicachinapaj randica, Diosllata 
rurashcacunatarami alicachinajurca. Diosca, causaita causaicaman ninanda 
alicachi tucunatami charin. Shina cachun. 
26Chashna nalicuna cajpimi, pinganayai nali munaicunata rurachun, Taita 
Diosca saquirca. Chaimandami paicunapaj huarmicunaca, jarihuan causanapaj 
randica, pai purallata nalita rurashpa causanajurca. 
27Shinallatami jaricunapash, huarmihuan causanataca saquishpa, jari purallata 
paicunapura nina japirinshna munarinajushpa jatun nali pinganayaita 

ruranajurca. Chashna nalita ruranajushpami, cuna cashcata cujpi paicunallata 
chingagrinata japinajun. 
28Paicunallata Taita Diosta catingapaj na munajpimi, paicunapaj yuyaipi 
yarishcata rurashpa causanajuchun, Taita Diosca saquirca. Napash 
ruranacunatara ruranajuchunmi saquirca. 
29Paicunaca, imatapash cashcatapacha na rurashpa, huainayashpa, jatun nalita 
rurashpa, charijyashpa, imatapash nalitalla rurashpa causana, munaicunahuan 
jundacunami. Paicunaca, shujcuna imata charishcacunatapash ñucapaj 
cashcanman yashpa ricujcuna, huañuchijcuna, paicunapura fiñanajujcuna, 
umachijcuna, imatapash nalitalla yarijcunami. 
30Shujcunata huasha parlajcuna, Taita Diostapash na ricunayachijcuna, 
nalicachishpa rimajcuna, jariyashpa jatun tucujcunami. Nalita ruranatalla 
ashtahuan mushujta yarijcuna, taitata mamatapash na cazujcunami. 
31Shinlli shungucuna, mandashcatapash napacha cazujcuna, pitapash na 
juyajcunami. Fiñanajushpapash napacha ali tucujcuna, pitapash na 
llaquijcunami. 
32Taita Dios llaquichinata ali yachashpata chashna nalicunata rurajcunaca, 
huañushpa chingagrinatapachami charin. Na chashna rurajcunalla 
chingagringachu, ashtahuangarin chashna ruranajujpi alicachishpa 
cushijujcunapashmi chingagringa. 

Romanos 2 

Taita Diosca, imatapash cashcatapacha rurashpami llaquichinga 

1Maijan cashpapash ñucaca alimi cani nishpa, shuj runata llaquichij runalla, 
ima nishpa ricurinatapash na charinguichu. Shujta llaquichishpaca, canllatami 
ninandapacha llaquichi tucungapaj shina nijungui. 
2Ashtahuangarin chashna nalita rurajcunataca, Taita Diosca na llullashpa 
llaquichinatami yachanchi. 

3Shujcuna nalita rurajpi, caica llaquichi tucunapachami nishpa parlaj runalla, 
cambash chashnallatami nalita rurajungui. Canga, ¿Taita Dios 
llaquichinamandaca pacajui ushashami yanguichu? 
4¿Dios ninanda juyajujta, na fiñarishpa shuyajujta, jatun llaquij cajtachu 
yangapi churangui? ¿Diospajman tigrarichun canda juyashpa shuyajujtachu 
yangapi churangui? 
5Ashtahuangarin canga, shinlliyashcapacha cashpa, cambaj shungupipash na 
llaquirishca cashpami, Taita Dios imatapash cashcatapacha rurashpa 
llaquichimui punllapaca, ashtahuan llaquichi tucungapaj mirachijungui. Chai 
punllapimi, Diosca ninanda fiñashpa, can nali cashcatapacha ricuchishpa 
llaquichijunga. 
6Imashna rurashcashnallatami, Diosca tucuicunaman cujunga. 
7Aligutalla rurashpa catijcunamanmi, causaita causagrinata caranga. 
Paicunaca, juyailla canata, causaita causagrinatami mascanajun. 
8Ashtahuangarin fiñanajushpalla causajcunata, na llullashpa villajuj 
shimitapash na cazushpa, ashtahuangarin imatapash cashcatapacha na 
ruranatara cazushpa causajcunataca, Diosca ninandapacha fiñashpami 
llaquichijunga. 
9Nalitalla rurashpa causanajuj tucui gentecunamanmi, jatun llaquita, ninan 
llaquita cachamunga. Pundaca, Judea llactamanda gentecunamanra, shinallata 
griego nishca gentecunamambashmi cachamunga. 
10Ashtahuangarin alita rurashpa tucui causajcunamanmi, juyailla canatapash, 
ninanda alicachi tucunatapash, casilla ali causaigutapash caranga. Pundaca, 
Judea llactamanda gentecunamanra, shinallata griego gentecunamambashmi 
caranga. 
11Taita Diospaca, ñavipi ricushpalla agllanaca napacha tianllu. 
12Ashtahuangarin mandashca shimita na yachaimanda juchata tucui 
rurajcunaca, mandashca shimita na yachashpallatami, chingaita 

chinganajunga. Ashtahuangarin chai mandashca shimita yachashpata juchata 
tucui rurajcunaca, chai mandashcapi nijunshnallatami llaquichi tucunga. 
13Taita Diospaj ñaupajpi imatapash cashcatapacha rurashpa causajcunaca, 
mandashcata uyashpalla causajcunaca na canllu. Ashtahuangarin mandashcata 
cazushpa pactachijcuna cajpimi paicunataca, imatapash cashcatapacha 
rurashcatashna Diosca chasquijun. 
14Na israelcunaca mandashcata na charishpapash yarishpa rurashpallami, chai 
mandashcapi nijujtashna ruranajun. Mandashcata na charishpapash, 
paicunapaca chaicunaca mandashcallatami. 
15Chai mandashcata shungupi escribishcashna charishpami, mandashcapi 
nijunshna imashna causashcata ricuchinajun. Paicunapaj shungupillata 
imatapash yachashpami nalicachin, na cashpaca paicunapaj yuyaicunata 
alicachin. 
16Taita Dios llaquichijui punllapimi Jesucristoca, gentecuna imata pacalla 
yarinajushcata ricuchimunga. Chashnallatami, ali villaita villajuni. 

Mandashca shimicunataca, Judea llacta gentecunaca na cazushcachu 

17Ricui canga, Judea llacta runa ni tucushcami cangui. Mandashca shimitami 
yariajlla causangui. Shinallata Taita Diospimi cushijungui. 
18Imata rurachun Dios munajtapash yachanguimi. Mandashca shimi 
yachachijpimi, imatapash ashtahuan aliguta ruranata yachangui. 
19Ñausashna causajcunatapash pushajmi cani, yana yana tutapishna 
causajcunatapash punchayachijmi cani yashpami, chaita yariajlla causajungui. 
20Nara yachajushcacunaman, aliguta entendichijmi cani. Huahuashna 
causajcunaman yachachijmi cani yanguimi. Mandashca shimimanda na 
llullashpa villajuj shimimandami, ali yachaita charini yanguimi. 
21Shujcunaman yachachij runa, ¿imashpata canra na yachajungui? “Na 
shuhuanachu” nishpa villajushpapash, ¿imashpata shuhuanguilla? 

22“Na huainayanachu” nijushpapash, ¿imashpata huainayanguilla? Yanga 
dioscunata millanayachishpapash, ¿imashpata chai dioscuna tiajuj 
huasimandaca shuhuanguilla? 
23Mandashca shimita yachashpa jariyashpapash, ¿imashpata chai mandashca 
shimita na cazushpa, Taita Dios alicachi tucushcatapash huaglichijungui? 
24Escribishcapica cashnami nijun: “Cangunamandami na israelcunaca, Taita 
Diospaj shutita nali shimicunata rimanajun” nijunmi. 
25Mandashca shimipi nijujta can pactachijpica, circuncisión nishcata can 
rurashcapash alipachami. Ashtahuangarin mandashca shimipi nijujta can na 
cazujpica, circuncisionda can rurashcapash, circuncisionda na rurashcashnami. 
26Circuncisionda na rurashca runa cashpapash, mandashcapi imata nijujta 
pactachijushpaca, ¿nachu circuncisionda rurashcashnallata, Diospaj 
ñaupajpica ricuringa? 
27Circuncisionda na rurashca cashpapash, mandashcapi nijujta aligutapacha 
pactachijcunaca, candarami llaquichi tucunapipacha churanga. Escribishpa 
mandashcata yachashpapash, circuncisionda rurashca cashpapash, canga na 
cazujmi cangui. 
28Gentecunapaj ricuipilla Judea llacta runa cashpapash, napacha chai purachu. 
Aichapi circuncisionda rurashca cashpapash, napacha circuncisionda 
rurashcachu. 
29Ashtahuangarin ucu shunguta circuncisionda rurashca runami, Judea llacta 
runa. Diospaj Espirituca, shungutami circuncisionda ruran. Mandashca 
shimica, na chashna rurai ushanllu. Paita alicachinaca, na gentecunamanda 
shamunllu, ashtahuangarin Taita Diosmandami shamun. 

Romanos 3 

1Judea llacta runaca, ¿ima alitata charin? Circuncisión nishcata rurashcapash, 
¿imapajta ali? 

2Chaica, tucui imapajpash alipachami. Taita Diosca, paicunamanmi paipaj 
Shimitaca, punda carashca. 
3Paicuna puramandapash huaquingunaca, na crijcunachu. Paicuna na crijllapi, 
¿Taita Diospash imatalla rurasha nishcata na pactachishpa saquingallachu? 
4Napacha shinachu. Ashtahuangarin Taita Diosca pactachijpachami. 
Runacunaca, tucuicuna llullacunami. Escribishcapica, paimandaca cashnami 
nijun: “Imata can nijushcamandami: ‘Canga, imatapash cashcatapacha 
rurajmari cangui’ ni tucungui. Shinallata canda nalicachijpipash, aliguta 
mishanguimi” nijunmi. 
5(Runa cashpami, runashnallata parlagrini). “Ñucanchi imatapash 
cashcatapacha na rurajpimi, Taita Diosca ashtahuan imatapash cashcatapacha 
rurashpa ricuchijun”, ¿ninachu canchi? “Pai ñucanchita llaquichishpaca, 
nalitami ruran” ¿ninachu canchi? 
6Napacha shinachu. Taita Diospash nali cashpaca, cai pachapi 
causajcunatapash napacha llaquichi ushanmanllu. 
7“Ashtahuangarin ñuca llullashcamandami, na llullaj Taita Dios punchapamba 
cajtaca ashtahuan ricuchini” ¿ninachu canchi? Paica, ¿imashpata 
juchayutashna llaquichigrihuan? 
8“Ima aliguta japingapajpash, nalitamari rurana canchi ninajunmi” nishpami, 
ñucanchitaca yangata juchachinajun. (Paicuna ninajuj ali cajpica, ¿nachu 
chashna causanalla canchi? Chashna nishpa purijcunaca, ninanda llaquichi 
tucunapachami). 

Imatapash cashcatapacha rurashpa causajca, shujllapash na tianllu 

9¿Ima nishunda? ¿Ñucanchi Judea llacta gentecunaca, na israelcunatapash yali 
alichu canchi? Napacha shinachu. “Judea llacta gentecunatapash, na 
israelcunatapash juchami mandajun” nishpa, ña nircanchimi. 
10Escribishcapica cashnami nijun: “Imatapash cashcatapacha ruraj runaca, 
shujllapash na tianllu. 

11Yuyaita japishpa causajca, pipash na tianllu. Taita Diosta mascajpash, pipash 
na tianllu. 
12Diosmandaca tucuicunami anchurirca. Tucuillami nalicunapacha tucushca. 
Aliguta rurashpa causajpash, pipash na tianllu. Shujllapash na tianllu. 
13Paicunapaj cungapash, huañushcata pambana utujuta pascashcashnami 
tucushca. Paicunapaj jalluhuanmi umachinajun. Paicunapaj shimi ucupica, 
millai culebrapaj venenoshnami tiajun. 
14Paicunapaj shimipica, nalicachishpa rimashpa ninanda llaquichina jundami. 
15Paicunaca, huañuchishpa yahuarta jichangapajpash, uchami rinajun. 
16Paicunapaj causaipica ñutui tucushpa, llaquichi tucunallami tian. 
17Casilla ali causaitapash, paicunaca na rijsircachu. 
18Paicunaca, Taita Diospaj ñaupajpipash na manllashpami causanajun” 
nijunmi. 
19Shina cajpipash mandashcapi imatalla nijujcunaca, mandashca shimicuna 
mandajpi causajcunamanmi yachachijun. Tucuicuna imata rurashcatapash, 
Taita Dios ricuchinapacha cajpimi, paipaj ñaupajpi tucuicuna upalla cachun, 
shina yachachijun. Chaitaca yachanchimi. 
20Mandashcapi imata nijujta rurashcamandalla, maijan runapash Diospaj 
ñaupajpica imatapash cashcatapacha rurashcashnaca na ricuringachu. 
Mandashca shimicunaca, juchata rurajcuna cajtallami yarichijun. 

Crishpallami, imatapash cashcatapacha rurai ushan 

21Ashtahuangarin cunanga, mandashca shimicunapaj jipaca, Taita Diosca 
imatapash cashcatapacha ruraj cajtami ricuchimushca. Chaitaca, mandashca 
shimicuna shinapacha canata ricuchishcashna, Dios ima nishcata villajcuna 
villashcashnami ricuchimushca. 
22Jesucristota crishcamandalla Taita Diosca, imatapash cashcatapacha 
rurachun tucui paita crijcunata chasquijujtami ricuchijun. Paipaca, shujtalla 
agllashpa ricunaca na tianllu. 

23Tucuicuna juchata rurashcamandami, Taita Diospaj punchapambagumanda 
anchuchi tucushca causanajun. 
24Ashtahuangarin Dios ninanda juyashpa, Cristo Jesusmanda quishpichishpa, 
imatapash cashcatapacha rurashcatashna chasquishca jahuami, chashna 
anchurishpa causanajun. 
25Taita Diosca Jesucristotami, yahuarta jichashpa huañuchun cachamurca. 
Paita crijpica, quishpichijuchunmi cachamurca. Diosca, imatapash 
cashcatapacha ruraj cajta ricuchingapajmi cachamurca. Diosca, na ñapash 
fiñarijlla cajpi, ñaupa causajcuna juchata ashtahuan rurashcamandami 
cachamurca. 
26Cunan punllacunapi paica imatapash cashcatapacha ruraj cajta 
ricuchingapajmi, juchacunata anchuchijun. Jesusta crijpimi, Diosca imatapash 
cashcatapacha ruraj cashpa, imatapash cashcatapacha rurajtashna chasquijun. 
27Shina cajpica, ¿jariyanaca maipita? Chaica anchuchi tucushcami. ¿Maijan 
mandashcata tucuchishcanga? ¿Mandashca shimicunata pactachishcachu 
tucuchishcanga? Na chashnachu. Ashtahuangarin Jesusta crinata mandashcata 
ñucanchi chasquishcami tucuchishca. 
28Shina cashpami, cashnataca aliguta yachanchi: Chai mandashcata na 
pactachijpipash crijpillami, Diosca imatapash cashcatapacha rurashcatashna, 
pitapash chasquijun. 
29Taita Diosca, ¿Judea llacta gentecunapajllachu Taita Dios? ¿Nachu na 
israelcunapajpash Taita Dios? Ari, na israelcunapajpash Taita Diospachami. 
30Taita Diosca, shujllami tian. Shina cashpami crijpica, circuncisión nishcata 
rurashca runacunatapash, na circuncisionda rurashca runacunatapash Diosca, 
imatapash cashcatapacha rurashcatashna chasquinga. 
31Shina cashpaca, ¿crij cashcamandaca mandashcataca yangapichu churana 
canchi? Napacha shinachu. Ashtahuangarin chai mandashcataca, 
shinllitapachami churanchi. 

Romanos 4 

Abrahamga, alipacha crijmi cashca 

1Ñucanchipaj ñaupa taita Abrahamdaca, ¿ima nishunda? ¿Imatapash 
rurashpachu paipaj causaipi aliguta japijushca canga? 
2Abrahamdaca, pai imatapash cashcatapacha rurajushcamanda Dios 
chasquishca cajpica, jariyai ushanmanmi carca. Ashtahuangarin Taita Diospaj 
ñaupajpica, na jariyai ushanllu. 
3Dios escribichishca Shimipica, ¿ima nijunda? “Abrahamga, Taita Diostami 
crirca. Shina crijpimi, paitaca imatapash cashcatapacha rurashcata ricushpa 
Diosca chasquirca” nijunmi. 
4Ashtahuangarin imatapash rurashcamanda culquita cushpaca, na ninanda 
juyaimandalla cunllu. Ashtahuangarin cunapacha cashcamandami cun. 
5Aliguta ruranata na pactachijpipash crijpillami, imatapash cashcatapacha 
rurachun Dios chasquishpa charin. Crijpillami paita na manllajtapash, 
imatapash cashcatapacha rurashcata ricushpa Diosca chasquin. 
6Aliguta ruranata na pactachijpipash, imatapash cashcatapacha rurachunmi, 
Taita Diosca chasquijun. Davidpash, paicuna ninanda cushijunamanda 
villashpami, 
7cashna nirca: “Nalita rurashcata Dios cungashpa, juchacunata quilpanshna 
anchuchijpica, maijan cashpapash ninandami cushijun. 
8‘Canga, na juchayuchu cangui’ nishpa, Jatun Dios nijpimi, pipash ninanda 
cushijun” nircami. 
9¿Cai cushijunaca, circuncisión nishcata rurashca runapajllachu, na cashpaca 
circuncisionda na rurashca runapajpashchu? “Abrahamdaca crijpillami, 
imatapash cashcatapacha rurashcatashna Diosca chasquirca” nircanchimi. 
10¿Imashnata paitaca chasquirca? ¿Circuncisionda rurajhuanllu paitaca 
chasquirca, na cashpaca nara rurajpillatachu chasquishca carca? 
Circuncisionda nara rurajpillatami, paitaca ña chasquishca carca. 



3257 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

11Chai jipami, circuncisionda rurarca. Nara circuncisionda rurashpallata crijpi, 
imatapash cashcatapacha rurashcatashna Dios chasquishcata ricuchingapajmi, 
sellota churanshna circuncisionda rurashca. Shina cashpami, circuncisionda na 
rurashca tucui crijcunapajpash, Abrahamga taita tucurca. Crijpica, imatapash 
cashcatapacha rurashcatashna paicunatapash Diosca chasquichunmi, chashna 
rurashca. 
12Circuncisionda rurashcacunapaj taitami. Na circuncisionda rurashca cajpilla, 
paicunapaj taitachu. Ashtahuangarin ñucanchi ñaupa taita Abraham nara 
circuncisionda rurashpallata crishcashna, paicunapash catishpa 
crishcamandami paicunapaj taita. 

Diosca, crijpica carashapachami nishcami 

13Diosca, Abrahamman, paipaj miraicunamambashmi, cai pachataca 
carashapacha nijurcami. Mandashca shimicunata pactachishcamandaca, na 
chashna nijurcachu. Ashtahuangarin crijpi Diosca, imatapash cashcatapacha 
rurashcatashna chasquishcamandami, chashna nirca. 
14Mandashcata pactachijcunalla japina cajpica, crishcapash yangami canman. 
Dios carashapachami nishcapash yangallatami canman. 
15Mandashca shimihuanga, Diosta fiñachinmi. Ashtahuangarin maipimi 
mandashca shimi na tiajpica, ima mandashcata na cazunapash na tianllu. 
16Shina cashcamanda alipacha crijpillami, paipaj miraicunaman Diosca, 
ninanda juyashpa carashapachami nishca. Mandashcata pactachijmanlla 
caranataca, na nishcachu. Ashtahuangarin Abraham crishcashna 
crijcunamambash carashapachami nishcami. Abrahamga, tucui ñucanchipaj 
taitami. 
17(Escribishcapica cashnami nijun: “Ashtaca gentecunapaj taita cachunmi, 
candaca churarcani” nijunmi). Taita Diospaj ñaupajpi alipacha crij cajpimi, 
Abrahamdaca Diosca shina nishca. Paimi huañushcacunatapash causachin. Ima 
na tiajtapash tiachun ruranllami. 

18Paimi Abrahamdaca: “Cambaj miraicunaca, ashtacami canga” nijurca. 
Chashna nishcashnami, napash crinallata alipacha crishpa Abrahamga, ashtaca 
gentecunapaj taita tucurca. 
19(Paica, patsaj huatatashna charishpami, ña rucuyashca carca). Abrahamga, 
paipaj cuerpo ña huañunashnalla cajpipash, crinataca napacha saquircachu. 
Sara shuti paipaj huarmi huahuata na tarijpipash, na saquircachu. 
20Taita Dios carashapachami nijpica, na ishcai shungu tucurcachu. 
Ashtahuangarin caranata crishpa shinlli tucushpami, Taita Diostaca ninanda 
alicachijurca. 
21Dios imata carashapacha nishcataca pactachingapaj ushaita charijtapacha 
crishpami Abrahamga causajurca. 
22Shinamandami pai crishcatapash, imatapash cashcatapacha rurashcata 
ricushpa Diosca chasquirca. 
23“Paitaca chasquircami” nishpa escribishca shimicunaca, na 
Abrahammandalla nijunllu. 
24Ashtahuangarin ñucanchimandapashmi escribishca. Ñucanchipashmi, 
ricushpa chasqui tucuna canchi. Ñucanchi Apunchi Jesusta huañushcacunapaj 
chaupimanda causachishcata crijcuna cashcamandami, Diosca ñucanchitapash 
chasquijun. 
25Paitaca, ñucanchipaj juchacunata anchuchingapaj huañuchunmi, Diosca 
cushpa saquirca. Shinallata imatapash cashcatapacha ruraj cachun ñucanchita 
chasquingapajmi, Jesustaca causachirca. 

Romanos 5 

Imatapash cashcatapacha rurachun Dios chasquijpimi, imagutapash japinajunchi 

1Jesusta crijpi imatapash cashcatapacha rurashcatashna ñucanchita Dios 
chasquijpimi, Jesucristomandaca Taita Dioshuan casilla ali causaita charinchi. 

2Paimandami ñucanchica, Dios ninanda juyajujpi, paita crishpa shinllitapacha 
catinatapash charinchi. Shinallata Taita Diospaj punchapamba llactapi 
causagrinata shuyanajushpami, ninanda cushijunajunchi. 
3Na chaimandalla cushijushpami, ashtahuangarin ninan llaquicuna japijpipash 
cushijunchi. Llaquica, na ñapash fiñarishpa causanata yachachijujtami 
yachanchi. 
4Na ñapash fiñarishpa causanaca, imashna catijta yachangapaj, shinallata 
imashna catijta yachanaca, Diosta shuyanata yachachijujtami yachanchi. 
5Chashna shuyanaca, na pingaichinllu. Taita Diosca, ñucanchita ninanda 
juyajujpijmi, na pingai tucushun. Jucha illaj paipaj Espiritutami, ñucanchi 
shungupi tiachun talinshna caramurca. 
6Ñucanchi imata na rurai ushajcuna cajpipash Cristoca, pai huañuna 
punllapimi, Diosta na manllajcunamandaca huañurca. 
7Imatapash cashcatapacha ruraj runamandaca, pipash na huañunmanllu. 
Ashtahuan alipacha runamandaca, ñuca huañushallami nishpa, maijambash 
huañunmanllari. 
8Ashtahuangarin Taita Diosca, paipaj juyaitami ñucanchiman ricuchimujun. 
Ñucanchi juchayu cajpipash, Cristomi ñucanchimanda huañurca. 
9Cristopaj yahuarhuan ñucanchita imatapash cashcatapacha rurashcatashna 
chasquishca jahuami Diosca, ñucanchita fiñashpa llaquichinamandapash 
quishpichinga. 
10Diosta fiñajcuna cashpapash, paipaj Churi Cristo huañujpimi, Taita Dioshuan 
ali tucurcanchi. Cristo huañushpa causarishcamanda Dioshuan ali 
tucushcamandacarin, ashtahuanmi quishpichi tucushun. 
11Na chaillapashchu, ashtahuangarin ñucanchi Apunchi Jesucristomanda, 
Dioshuan ali tucushcamandaca, cunanga ninanda cushijunatapashmi 
charinchi. 

Adanmandapash, Cristomandapashmi villajun 

12Juchata ruranaca, shujlla runamandami cai pachapica callarirca. Chai 
juchamandami, huañuipash callarirca. Shinallatami tucuicuna juchata 
rurashcamandaca, huañuipash tucuicunapajman yalijun. 
13Mandashca shimicuna nara tiajpillatami, cai pachapica juchata rurai 
callarirca. Ashtahuangarin mandashca shimicuna illajpica, juchatami 
rurashcangui nishpa juchachinapash na tianllu. 
14Ashtahuangarin Adanmandapacha Moisés shamungacamanmi, huañuica 
mandajurca. Adanga, Taita Dios mandashcata na cazushpami, juchata 
rurajurca. Na paishnalla juchata rurajcunatapashmi, huañuica mandajurca. 
Adán runaca, shuj runa jipaman shamunatami ricuchijurca. 
15Adán runa Diosta na cazujpipash, Diosca shuj aligutami caramurca. 
Imashnami shujlla runa Diosta na cazujpi, ashtacacuna huañunajurca. Chaitaca 
yalimi Taita Diospaj ninan juyaipash aliguta caramushcapash, ashtacacunapaj 
chayamurca. Ninanda juyashpa quishpichijuchun, shuj runata caramujpimi 
chayamurca. Paica Jesucristomi. 
16Shujlla runa juchata rurashpa causajpipash, Diosca ashtahuan aligutami 
caramurca. Shujlla runa juchata rurashpa callarijpimi, ninanda llaquichi 
tucunapash callarirca. Ashtahuangarin ashtacacuna na cazujpimi, imatapash 
cashcatapacha rurashcatashna Dios chasquishpa aliguta caranapash 
chayamurca. 
17Shujlla runa na cazuimandami, huañuica mandajurca. Ashtahuangarin 
chaitapash yalimi Jesucristomandaca, paihuanllata causashpa mandanajunga. 
Dios paipaj ninan juyaita caramunata, shinallata imatapash cashcatapacha 
ruranata caramushcata japijcunami mandanajunga. 
18Shujlla runa na cazushcamandami, llaquichi tucunaca callarirca. Shinallata 
shujlla runa imatapash cashcatapacha rurangapaj shamushcamandami, 
imatapash cashcatapacha rurashcatashna Dios tucuicunata chasquishpa, 
causaita causagrinata caranapash chayamurca. 

19Shujlla runa na cazujpimi, ashtacacuna juchayu tucushca. Shinallata shujlla 
runa cazushcamandami, ashtacacuna imatapash cashcatapacha rurajcuna 
canga. 
20Jucha ashtahuan mirachunmi, mandashca shimicunaca yaicumurca. Jucha 
ashtahuan yaicumujpimi, Diospaj ninan juyaipash ashtahuan ninandapacha 
shamurca. 
21Imashnami juchata rurajpi huañui mandajurca, shinallata Diospaj ninan 
juyaipash, imatapash cushcatapacha rurashcatashna chasquishpa, 
mandajuchunmi churarca. Ñucanchi Apunchi Jesucristomanda causaita 
causagrinata charichunmi, chashna mandachun churarca. 

Romanos 6 

Juchapaca, huañushca cajtami villajun 

1Shina cajpica, ¿imatata nina canchi? Dios ashtahuan ninanda juyachunga, 
¿juchatachu ashtahuan rurashpa catina canchi? 
2Napacha shinachu. Ashtahuangarin juchata ama ashtahuan rurangapaj 
huañushcashna cashpaca, ¿imashnata ashtahuanga chai juchatallata rurashpa 
causashunchiyari? 
3Cristo Jesushuan shujlla tucungapaj bautizai tucushcacunaca, pai 
huañushcashna causangapajmi bautizarircanchi. Chaitaca, ¿nachu 
yachanguichi? 
4Bautizarishpaca, Cristohuan huañushcashna causangapajmi, paihuanllata 
pambai tucurcanchi. Cristotaca, huañushcacunapaj chaupimandami paipaj 
Taitaca, paipaj punchapambahuan causachirca. Chashnallata ñucanchipash 
mushuj causaipi causangapajmi, pambai tucurcanchi. 
5Imashnami Cristohuan huañushcashna cashpa paihuan pambai tucurcanchi, 
chashnallatami pai causarishcashna ñucanchipash causarina canchi. 

6Cashnatami yachanchi: Ñucanchita juchata rurachun punda nalita yarichijuj 
munaicunaca, Cristohuan cruzpi chacatai tucujpimi, tucurishca. Shina 
cashpami, juchataca na ashtahuan servinajunchi. 
7Ashtahuangarin maijan cashpapash Cristohuan huañushcashna cashpaca, 
jucha nalita rurachijujmandaca imatapash cashcatapacha rurashcashna 
chasqui tucushcami. 
8Cristohuan huañushcashna cashpami, paihuan causagrinatapash crinchi. 
9Huañushcacunapaj chaupimandami, Cristoca causarirca. Cutinga na 
huañunatami, paitaca yachanchi. Huañuica, cutinga na paitaca mandashpa 
charijunllu. 
10Paica, tucuicunapaj juchamandami shuj viajella huañurca. Ashtahuangarin 
causarishpaca, Taita Diospajllami causajun. 
11Chaimandami cangunapash, cashna yarina canguichi: Juchata ama 
rurangapaca, huañushcashnami canchi. Ashtahuangarin ñucanchi Apunchi 
Cristo Jesusmandaca, Taita Diospajlla causaj cashcatami yarina canchi. 
12Shina cashpami, cangunapaj huañunalla cuerpopi jucha mandachunga, 
napacha saquina canguichi. Nali munaicuna yarichijujtapash, napacha 
cazunachu canguichi. 
13Shinallata cangunapaj cuerpopi tucui tiajtapash na juchaman saquinachu 
canguichi. Ashtahuangarin huañushcacunapaj chaupimanda causarishcashna 
cashpami, Taita Diospaj cachun cangunallata cuna canguichi. Cangunapaj 
cuerpopi ima tiajtaca, imatapash cashcatapacha rurachunmi, Taita Diosman 
saquina canguichi. 
14Shina rurajpimi juchaca, na ashtahuan mandashpa chari ushanga. 
Cangunaca, mandashca shimicuna mandajpica, na causanajunguichichu. 
Ashtahuangarin Dios ninanda juyajujpimi causanajunguichi. 

Imatapash cashcatapacha rurajcunami canguichi nishcami 

15Dios ninanda juyajujpimi, mandashca shimicunaca na ashtahuan mandai 
ushan. Shina cashpaca, ¿juchata rurashpa catinallachu canchi? Napacha 
shinachu. 
16Maijambaj gañan tucushpaca, ¿nachu paita cazungapaj gañan tucunguichi? 
Chaitaca, ¿nachu yachanguichi? Shinallatami maijanda cazushpa 
causajushpapash, chaipaj gañan canguichi. Jucha mandajujtara gañanshna 
cazushpaca, huañushpa chingagrinami canguichi. Ashtahuangarin Diosta 
cazujushpaca, imatapash cashcatapachami ruranajunguichi. 
17Ashtahuangarin Taita Diostami, pashi nini. Cangunaca, gañanshna juchatara 
cazushpa punda causashca cashpapash, Diosmanda yachachijujta tucui 
shunguhuan chasquishpami cazunajunguichi. 
18Shinamandami, juchata rurashpa causajujmandaca Dios cacharichijpi, 
imatapash cashcatapacha rurajcuna tucushcanguichi. 
19Cangunaca, runa cashcamanda nara shinlli cajpimi, ñucapash runashnallata 
parlajuni. Pundaca nalita rurangapajmi, cangunapaj cuerpopi ima tiajtapash, 
mapatalla rurashpa nalita rurachun saquircanguichi. Chashnallatami cunanga, 
Diospajlla causangapaj cangunapaj cuerpopi ima tiajtapash, imatapash 
cashcatapacha rurashpa servingapaj cuna canguichi. 
20Juchapaj gañan cashpami, imatapash cashcatapacha ruranamanda 
cacharishcami causarcanguichi. 
21¿Shina causashpaca, ima alitata japircanguichi? Cunambica, chaita 
yarishpami pingai tucunguichi. Chai rurashcacunaca, huañuimanmi apajurca. 
22Ashtahuangarin juchata rurashpa causajujmanda Dios cangunata 
cacharishcamandaca, cunanga Taita Diostalla servijcunami tucurcanguichi. 
Shina tucushpami, grano fucunshna Diospajlla causanata japircanguichi. 
Chaita japijushcamandaca, causaita causagrinatami charinguichi. 

23Juchata rurashpa causajcunamanga, huañushpa chingagrinatami cujun. 
Ashtahuangarin ñucanchi Apunchi Cristo Jesusmandami, causaita causagrinata 
Taita Diosca yanga caramujun. 

Romanos 7 

Cazarashcahuan chimbapurashpami yachachijun 

1Mandashca shimicunapi imata nijujtapash, tucui crijcunallata, alimi 
yachanguichi. (Mandashca shimicunaca causajpillami, pitapash mandashpa 
chari ushan). 
2Cazarashca huarmica cusa causajujpica, mandashcapi nijunshnallatami cusata 
cazushpa causana. Ashtahuangarin cusa huañujpica, cusa 
mandajushcamandaca cacharishcami. 
3Shinamandami, cusa causajpillata shujhuan causashpaca, huainayashpami 
causajun ni tucunga. Ashtahuangarin cusa huañujpica, pai mandajujmandaca 
cacharishcami. Shina cashpami shujhuan cazarashpapash, na huainayashpa 
causajun. 
4Ñuca juyashca crijcuna, cangunapash shinallatami mandashca shimicunata 
ama rurangapaj, Cristopaj cuerpohuan huañushcashna canguichi. Shujpaj 
cangapajmi, chashna tucushcanguichi. Shinamandami, huañushcacunapaj 
chaupimanda causarishca Cristopaj canguichi. Taita Diospajtalla aliguta grano 
fucunshna rurangapajmi canguichi. 
5Ñucanchipaj munaitalla rurashpa causajpimi, mandashca shimicunaca, 
juchata rurana munaicunata ñucanchi cuerpopi ima tiajtapash yarichijurca. 
Shina cashpami granota fucuchinshna, huañushpa chingagringapajlla 
imatapash ruranajurcanchi. 
6Ashtahuangarin cunanga, chai mandashca shimicunamandaca cachari 
tucushcashnami canchi. Chai mandashca shimicuna mandajpimi causarcanchi. 
Shinamandami, chai escribishca shimicunaca, na ashtahuan mandachun, 
ashtahuangarin Diostalla servinajuchun, paipaj Espíritu mushujta mandashpa 
yachachijun cacharichirca. 

Juchami, ñucapi causajun nishcami 

7Shina cajpica: ¿“Mandashca shimicunataca nalichu” ninachu canchi? Napacha 
shinachu. Juchapi ñucanchi causanajushcata na yachashcanichu, 
ashtahuangarin mandashca shimicunamandami yacharcani. Mandashca 
shimipica: “Shujcuna imata charijtapash, na munanachu cangui” nishpa na 
yachachijpica, shujcuna imata charijtapash munanataca na yachaimanllu 
carcani. 
8Ashtahuangarin mandashca shimipi chashna nijujpimi, juchaca ashtahuan 
shujcuna imata charishcatapash munachun yarichihuarca. Mandashca 
shimicuna illajpica, juchata ruranaca huañushcashnami. 
9Mandashcapi imata nijujtapash na yachashpami, punda punllacunaca 
causajurcani. Ashtahuangarin mandashca shimicunata yachajushpaca, juchata 
ruranaca causarinshna ninanda yarichijpimi ñucaca huañurcani. 
10Shinallata causaita carachun Dios cushca mandashca shimicunallata 
ñucataca, huañuiman apajushcatapashmi yacharcani. 
11Mandashcapica, juchataca na ruranachu nijujpimi juchaca, ñapash 
umachishpa huañuchihuarca. 
12Mandashca shimicunataca, Diosmi carashca. Chai shimicunaca na llullaj, 
jucha illajmi. Jucha illaj chai mandashca shimicunaca, imatapash 
cashcatapacha ruraj aligupachami. 
13Shina cashpaca, ¿chai ali mandashcachu ñucataca huañuchihuashca? 
Napacha shinachu. Ashtahuangarin juchata ruranaca, napacha alichu nishpa, 
mandashca shimicunapi ricuchijpimi, ñucataca juchaca huañuchihuarca. 
Chaimandami juchata ruranaca, napacha ali cajta chai mandashca shimicunaca 
ricuchihuarca. 
14Mandashca shimicunataca, Dios carashcatami yachanchi. Ashtahuangarin 
tucurinalla aichayu cashpami, juchata rurangapaj ñucallata jatui tucushcani. 

15Ñuca imata rurashpa causajuitaca, ñucallata na yachanichu. Ñuca imaguta 
alita rurangapaj munashcataca, na rurai ushanichu. Ashtahuangarin ñuca na 
ricunayachishcatarami rurani. 
16Ñuca imatami na rurangapaj munani, chaitarami rurani. Shinamandami, 
mandashca shimicunataca alicachini. 
17Shina cashpami, na ñuca munailla chai nalitaca rurajuni. Ashtahuangarin 
ñucapi causajuj chai juchami, imatapash nalitara rurachijuhuan. 
18Shinamandami ñuca cuerpopica, ñucallata aliguta ruranaca na tiajta yachani. 
Shina cajpipash imagutapash aliguta rurana munaica, ñucapica tianmi. 
Ashtahuangarin chai aliguta ruraitami, na ushani. 
19Aliguta rurangapaj munashcataca, na ruranichu. Ashtahuangarin imatami na 
munani, chai nalitarami ruranilla. 
20Ñuca na munashca nalitara rurashpaca, na ñuca ruranichu. Ashtahuangarin 
ñucapi tiajuj juchami, chashna nalitara rurachijuchun. 
21Shinamandami imatapash aliguta rurangapaj ñuca munajushpaca, cai 
mandashcatara tarini: Nalita rurana munaica, ñucapillata tiajujtami tarini. 
22Ñuca shungupica, Taita Dios mandashcata rurashpami cushijuni. 
23Shina cajpipash, ñuca cuerpopi tiajcunata mandajuj nali munaimi, aliguta 
ruranata ñucata yarichijhuanga macanajujujta ricuni. Ñuca cuerpopi tiajcunata 
juchata rurachun mandajujmi, ñucataca prezushcatashna charijun. 
24¡Imapajpash na valij, aij ñucalla! Huañuchun charijuj cai cuerpomandaca, 
¿pita ñucataca cacharichihuanga? 
25Ashtahuangarin ñuca Taita Diostami, ñucanchi Apunchi Jesucristomandaca 
pashi nijuni. Shina cashpami ñuca yuyaihuanga, Taita Dios mandashcata 
servishpa pactachijuni. Ashtahuangarin cuerpohuanga, jucha mandajujtarami 
rurajuni. 

Romanos 8 

Diospaj Espíritu munashcashnami causana 

1Cunanga, Cristo Jesushuan shujlla tucushcacunataca, Diosca ninan llaquiman 
na cachangachu. Paicunaca, Diospaj Espíritu yachachijujta catishpami, 
paicunapaj munaitaca na ruranajun. 
2Cristo Jesushuan shujlla tucushcamanda, causaita causagrinata caraj Diospaj 
Espiritumi, juchata rurashcamanda huañushpa chingagrichun ñucata 
mandajujmandaca cacharichihuarca. 
3Juchayu causanajujpimi, mandashca shimicunaca juchataca napacha 
anchuchi usharca. Shinamandami, Taita Diosca paipaj Churitapacha, juchayu 
gentepaj aichashnalla aichayu tucuchun, cachamurca. Shina cachamushpami, 
ñucanchipaj juchataca, chai aichapillata tucuchirca. 
4Shinamandami, mandashca shimicunapi imatapash cashcatapacha ruranata 
nijujtapash rurashpa pactachinajunchi. Shina cashpami, Diospaj Espíritu 
ñucanchita yachachijujta catishpa, ashtahuangarin na ñucanchipaj munaita 
rurashpa causanchi. 
5Ashtahuangarin quiquin munaitalla rurashpa causajcunaca, quiquin 
munaitalla rurashpa causanatallami yariashpa causanajun. Ashtahuangarin 
Diospaj Espíritu yachachijujta catijcunaca, imatapash Diospaj Espíritu 
munashcatami rurangapaj yariajlla causanajun. 
6Quiquin munaitalla rurashpa causanaca, huañushpa chingagringapajllami. 
Ashtahuangarin Diospaj Espíritu munashcatalla rurashpa causanaca, 
causaigutapash, casilla ali causaitapash charinami. 
7Quiquin munaitalla yarishpa causanaca, Taita Diosta fiñachishpa causanami. 
Chashna causashpaca, Taita Dios mandashca shimitaca napacha cazui 
ushanllu. Cazungapaj munashpapash, na ushanajunllu. 
8Paicunapaj munaitalla rurashpa causajcunaca, na Taita Diosta cushichi 
ushanllu. 
9Ashtahuangarin cangunaca, na cangunapaj munaita rurashpa 
causanajunguichica. Ashtahuangarin Taita Diospaj Espíritu cangunapaj 

shungupi causajujpica, Diospaj Espíritu munashcatami rurashpa causanguichi. 
Cristopaj Espirituta na pipash charishpaca, napacha paipajchu. 
10Shina cajpipash Cristo cangunapaj shungupi causajujpica, cangunapaj 
espirituca imatapash cashcatapacha rurashcamandami causai ushan. 
Ashtahuangarin cangunapaj cuerpoca, juchata rurashcamandaca 
huañushcami. 
11Ashtahuangarin huañushcacunapaj chaupimanda Jesusta causachij Diospaj 
Espiritumi, cangunapaj shungupi causajun. Jesucristota causachij Diosca, 
paipaj Espirituhuan cangunapaj shungupi causajushpami, huañunalla 
cangunapaj cuerpocunatapash causachinga. 
12Shinamandami huauquicuna, panicuna, ruranata charinchi. Na ñucanchi 
munaipajtalla rurashpa causanatami charinchi. 
13Cangunapaj munaitalla rurashpa causashpaca, huañunguichimi. 
Ashtahuangarin nali munaicunata rurashcataca, Diospaj Espirituhuan 
huañuchinshna tucuchishpaca causanguichimi. 
14Taita Diospaj Espíritu pushajpi tucui causajcunami, Taita Diospaj 
huahuacuna. 
15Gañanshna cutin manllaihuan causanata yachachij espiritutaca, na 
chasquishcachu canguichi. Ashtahuangarin Diospaj huahuacuna tucushpa 
causanata yachachij, paipaj Espiritutami chasquircanguichi. Paimandami Taita 
Diostaca: “¡Ñuca Taitalla!” nishpa, caparishpa mañanajunchi. 
16Diospaj Espiritullatami, ñucanchi shungupica: “Cangunaca, Taita Diospaj 
huahuacunami canguichi” nishpa yarichijun. 
17Diospaj huahuacuna cashpami, pai carasha nishcatapash japigrishun. Taita 
Dios carasha nishcatami japigrishun. Cristo japishcashnami, ñucanchipash 
japishun. Cristo llaquita apashcashna apashpaca, paihuanmi punchapamba 
llactapi causagrishun. 

18Cai causajui punllacunapi llaquicunaca, shamui punllacunapi 
punchapambagupi causagrinahuan chimbapurashpa ricujpica, na imapash 
cajtami aligutapacha yachani. Chai punchapambaguca, ñucanchipimi 
ricuringa. 
19Taita Diosca, paipaj huahuacunatami juyaillaguman tigrachishpa ricuchinga. 
Chaitaca, pai rurashca ima tiajcunapash, ninanda ricunayachishpami 
chapanajun. 
20Dios rurashca ima tiajcunaca, na paicunapaj munailla yangacunapacha 
tucushcachu. Ashtahuangarin shuyashpa chapachun ruraj Diosllata 
churajpimi, chashna tucushca. 
21Dios rurashca ima tiajcunatapash, yanga yanga ismushpa tucurinamandaca, 
paillata cacharichingami. Paipaj huahuacuna punchapambapi causagrichun, 
Taita Diosllata cacharijpimi, chaicunapash cachariringa. 
22Shuj huarmi ungungapaj ninanda nanachinshnami, Dios rurashcacunaca 
tucuilla cunangaman aij nishpa llaquita apanajun. Chaitaca alimi yachanchi. 
23Na chaicunalla ninan llaquihuan causanajunllu. Ashtahuangarin punda 
japigrinata ricuchijuj Diospaj Espirituta charishpapash, ñucanchi shungu 
ucupimi ñucanchipash aij ninajunchi. Ñucanchi cuerpota quishpichishpa, ñuca 
huahuacunami canguichi nichunmi shuyanajunchi. 
24Shuyashpa causangapajmi, ñucanchica quishpirircanchi. Imata 
shuyanajushpapash ña shamujpica, na ashtahuan shuyanata charinllu. Chai 
shuyajushcata ña japishpaca, ¿imatata ashtahuan shuyangayari? 
25Ashtahuangarin ñucanchi shuyanajushcata nara ricushpapash, na ñapash 
fiñarishpa shuyanatami charinchi. 
26Shinallatami ñucanchi nara shinlli cajpipash, Diospaj Espirituca ñucanchita 
ayudajun. Diosta ali mañanatapash na yachashcamandaca, imata 
mañanatapash na ushashcami canchi. Shina cajpipash paipaj Espiritullatami, 

na rimai ushanalla shimicunahuan ñucanchimandaca, aij nishpa Diosta 
mañariajun. 
27Ashtahuangarin maijan cashpapash paipaj shungupi aligutapacha yarishpa 
ricushpaca, paipaj Espíritu imata yarichijujtapash yachanmi. Diospaj 
Espirituca, Taita Dios munashcashnami paipajlla causajcunamandaca 
mañariajun. 

Ashtahuan ali mishajcunami canchi 

28Cashnataca alimi yachanchi: Taita Diosta juyajcunataca, tucui imapash 
ñucanchipaj ali cachunmi, Diosllata ayudajun. Pai imapaj munashcashna 
agllashcacunami canchi. 
29Diosca, paipaj Churishnalla rijchaj cachunmi, pundamandapacha paicunata 
rijsishcamandaca, paipaj cachun shicanyachirca. Paipaj Churi punda Churi 
cashcamandaca, ashtaca crijcunata mandaj cachunmi shicanyachirca. 
30Chai shicanyachishcacunataca, Diosllatami cayarca. Pai cayashcacunataca, 
imatapash cashcatapacha rurashcatashnami chasquirca. Imatapash 
cashcatapacha rurashcatashna chasquishcacunataca, punchapambagutami 
rurarca. 
31Shina cajpica, ¿imatata nina canchi? Taita Dios ñucanchihuan cajpica, ¿pita 
ñucanchitaca imatapash ningayari? 
32Taita Diosca, paipaj Churitapachapash na mitsashpami, ñucanchimandaca 
tucuicunamanda huañuchun caramurca. Paipaj Churitapash carashca 
cashpaca, ¿nachu ñucanchimambash tucui imagutapash caramunga? 
33Taita Dios agllashcacunataca, ¿pita juchachingayari? Paicunataca Taita 
Diosmi, imatapash cashcatapacha rurashcatashna chasquin. 
34Paicunataca, ¿pita ninan llaquiman cachajca tiangayari? Paicunamandaca, 
Cristomi ña huañurca. Na chaillachu, ashtahuangarin causarishpa Taita 
Diospaj ali ladopi tiajushpami ñucanchimandaca, Taita Diosta mañariajun. 

35¿Pita Cristo ñucanchita juyajujtaca anchuchi ushanga? ¿Llaquipash, 
manllaipash, fiñashpa llaquichipash, yarjaipash, churajuna illaipash, huañuchi 
tucunata manllaipash, espadahuan huañuchi tucunapash anchuchi 
ushangachu? 
36Escribishcapica cashnami nijun: “Canmandami, punllandi huañuchi 
tucunajunchi. Huañuchi tucuna llamacuna cuentai tucushcashnami canchi” 
nijunmi. 
37Ashtahuangarin cai tucui llaquicuna japijpipash, ñucanchita juyajuj 
Cristomandami, tucuita ashtahuan mishai ushajcuna canchi. 
38Shina cajpimi, caitaca aligutapacha yachani: Huañuipash, causaipash, 
angelcunapash, ninan ushaita charishpa mandajcunapash, cunan 
punllacunapash, shamui punllacunapash, 
39jahua pachapi, ucu pachapi ima tiajcunapash, Dios rurashca imacunapash, 
ñucanchi Apunchi Cristo Jesusmanda Taita Dios juyajujtaca, ñucanchimandaca 
napacha anchuchi ushangachu. 

Romanos 9 

Israelcunatami, Taita Diosca agllashca 

1Cristota crij cashpami, na llullashpapacha villajuni. Ñuca shungupica, Diospaj 
jucha illaj Espiritumi, ñuca imashna causajujta yarichijuhuan. 
2Ñuca ninanda llaquirishcata, ñuca shungupi punllandi nanachishpa 
purijujtami yarichihuan. 
3Ñuca llacta aichamanda familiacunata ninanda llaquimandami, paicuna 
quishpirichun ñucara Cristomandaca anchuchi tucushpa, llaquichi tucungapaj 
munani. 
4Paicunaca, israelcunami. Paicunatami Diosca, paipaj huahuacuna cachun 
chasquishca. Paicunamanmi, pai punchapambagu cajtaca ricuchijushca. 
Paicunahuanmi Diosca, ari nijushca. Paicunamanmi, mandashca 

shimicunatapash cushca. Diosta mañashpa, paipajta ruranajuchumbashmi 
cushca. Paicunamanmi, imagutapash carashapachami nijushca. 
5Paicunami, ñaupa taitacunamandapacha miraicuna. Paicuna puramandami, 
Cristoca runa aichayu tucushpa shamurca. Paica, tucui imatapash mandajuj 
Diosmi. Paitaca, causaita causaicaman ninanda alicachishunchi. Shina cachun. 
6Israelcunaman Taita Dios carashapachami nishcataca, paillata pactachircami. 
Ashtahuangarin ñaupa taita Israelpaj miraicunaca, na tucuilla israelcunachu. 
7Abrahambaj miraicuna cashpalla, na tucuilla paipaj huahuacunachu. 
Ashtahuangarin Abrahammanmi, Diosca cashna nirca: “Cambaj churi Isaacpaj 
miraicunallami, cambaj huahuacuna ni tucunga” nircami. 
8Shina nishpaca, chai mirai purallata cashpapash, na tucuilla Taita Diospaj 
huahuacuna cashcatami yachachijun. Ashtahuangarin Dios carashapachami 
nishcashna miranajuj huahuacunallami, ña paipaj miraicunapacha tucun. 
9Abrahamman Dios carashapachami nishpaca, cashnami nirca: “Ñuca 
shamusha nishca huatapimi, cutin shamusha. Chai huatapimi, Sara shuti 
cambaj huarmica, shuj jari huahuaguta charinga” nircami. 
10Shinallata ñucanchi ñaupa taita Isaacpaj huarmi Rebeca tarishca ishcai jari 
huahuapash, chashnallatami tucurca. 
11(Chai ishcandi huahuacuna nara huacharishpaca, ima alita, nalitapash nara 
rurarcachu. Ashtahuangarin Taita Dios imata rurangapaj munashcapash, 
ñaupamandapacha pai agllashcashna causachunmi, chashna carca. Imatapash 
nara rurajpillatami, pai munashpa agllai ushashcata ricuchirca). 
12Chaimandami Diosca, cashna nirca: “Punda churimi, jipa churitaca 
servijunga” nircami. 
13Escribishcapica cashnami nijun: “Jacobotami juyarcani, Esautaca na 
ricunayachircanichu” nijunmi. 
14Shina cajpica, ¿imatata nishun? ¿Taita Diosca imatapash cashcatapachaca na 
ruranllu ninachu canchi? Napacha shinachu. 

15Diosca, Moisesmanmi cashna nirca: “Maijandapash ñuca llaquingapaj 
munashcatami llaquisha. Shinallata maijanda ñuca juyangapaj munashcatami 
juyasha” nircami. 
16Shinamandami, agllahuashcanman yashpa imatapash rurajushcamandalla 
agllai tucunaca na tian. Ashtahuangarin agllai tucunaca, Taita Dios 
llaquishcamandallami tian. 
17Shina cajpimi Dios escribichishca Shimipica, Faraonman cashna nirca: “Ñuca 
ninan ushaita charijta cambi ricuchingapajmi, candaca jatun mandaj cachun 
churarcani. Ñuca shutita tucui cai pachapi villanajuchunmi, chashna 
churarcani” nircami. 
18Shina cashpami Diosca, pai maijandapash munashcatalla llaquin. 
Ashtahuangarin maijandapash, shunguta shinlliyachingapaj munashpaca 
shinlliyachishpami saquin. 
19Shina cajpica, cashnachari nihuangui: “¿Imamandata Diosca llaquichigrin? 
Pai imata rurangapaj munashcataca, ¿pita jarcai ushashca?” nihuanguichari. 
20Ashtahuangarin canga, gentellami cangui. ¿Ima cashpata, Taita Diostaca 
nalicachijunguilla? Alpa mangaca, ¿paita rurajtaca: “Ñucataca, ¿imashpata 
cashnata rurahuarcangui?” ningachu? 
21Mangata ruraj runaca, ¿nachu turutaca imatapash rurai ushan? ¿Nachu chai 
turumandallata shuj mangataca alipajpash, shujtaca nalipajpash rurai ushan? 
22Shina nishcashnami Taita Diosca, pai ninanda fiñarishpa llaquichingapaj 
ushaita charishcatapash ricuchijun. Ninanda fiñarishpa tucuchingapaj 
shicanyachishca alpa mangashna cajpipash, paica na tucuchishpa 
shuyajurcallami. 
23Paica, ninan punchapambagu cajta ricuchingapajmi, chashna shuyajurca. 
Chaitaca, juyailla alpa mangatashna, pai llaquishpa agllashcacunamanmi 
ricuchirca. Punchapamba llactaguman paicunata pushangapajmi, 
ñaupamandapacha alichirca. 

24Diosca, na Judea llacta gente puramandalla cayarcachu. Ashtahuangarin na 
Israel puramandapashmi, ñucanchita cayarca. 
25Oseas shuti libropipash, cashnami nijun: “Na ñuca agllashca gentecunatami: 
‘Ñuca agllashcacunami canguichi’ nisha. Ñuca na juyashcatami: ‘Ñuca 
juyashcami canguichi’ nisha. 
26Maipimi paicunataca: ‘Na ñuca agllashcacunachu canguichi’ nishca 
pushtupillatami: ‘Causajuj Taita Diospaj huahuacunami canguichi’ ni 
tucunajunga” nijurcami. 
27Shinallatami Isaiaspash, israelcunamandaca cashna nishpa caparijun: 
“Israelcunaca, mama cucha manñapi tiajuj t'iyu alpashna ashtaca ashtaca 
cashpapash, huaquin puchushcacunallami quishpichi tucunga. 
28Jatun Diosca, pai imata rurashpa llaquichisha nishcataca, imatapash 
cashcatapacha rurashpami, cai pachapica ñapash pactachinga” nijunmi. 
29Isaiasca, punda huatacunallatami cashna nijurca: “Tucuita Mandaj Jatun 
Dios, shujlla miraitapash na saquishca cajpica, Sodoma shuti puebloshnami 
tucurinchiman carca, Gomorra shuti puebloshnami canchiman carca” 
nijurcami. 

Crijpillami, imatapash cashcatapacha rurachun chasquijun 

30Shina cajpica, ¿imata nina canchi? Na israelcunaca, imatapash cashcatapacha 
ruranata na catishpapash, imatapash cashcatapacha rurashcatashna chasqui 
tucunatami tarirca. Crishpami, imatapash cashcatapacha rurashcashna chasqui 
tucurca. 
31Ashtahuangarin israelcunaca, imatapash cashcatapacha rurangapaj 
mandashca shimicunata catinajushpapash, na pactachircachu. 
32¿Imamandata shina tucushca canga? Paicunaca na crishpapash, mandashcapi 
nijujtallami catinajurca. Mandashcapi nijujtalla ruranajushpami paicunaca, 
rumipi nitijanshna tucushca. 

33Escribishcapimi cashna nijun: “Ricuichi, Sion shuti pueblopimi nitijashpa 
urmachun, shuj jatun rumita churani. Pipash paita crishpaca, na pingai 
tucungachu” nishcashnami nitijanajurca. 

Romanos 10 

1Huauquicuna, panicuna, Taita Dios israelcunatapash quishpichijuchun 
munashpami, tucui shunguhuambacha mañariajuni. 
2Taita Diospajtaca ninandapacha pactachingapaj munanajushpapash, 
paicunaca imashna aliguta pactachinataca, na yachanllu. Shina cajpimi, 
ñucapash chashnapachami nishpa villajuni. 
3Ashtahuangarin imatapash cashcatapacha rurashcatashna Taita Dios 
chasquijujta na yachashpami, paicunapaj munailla imatapash cashcatapacha 
rurangapaj munan. Shina cashpami, imatapash cashcatapacha rurashcatashna 
Taita Dios chasquichunga na munashca. 
4Cristomi, mandashca shimicunataca pactachishpa tucuchirca. Paita 
crijcunataca, imatapash cashcatapacha rurashcatashna chasquingapajmi, 
chashna rurarca. 
5Mandashca shimita pactachijpi imatapash cashcatapacha rurachun Dios 
chasquinamandaca, Moisesca cashnami escribishca: “Cai mandashcata 
pactachijllami, pactachishcamanda causajunga” nishcami. 
6Ashtahuangarin crijpilla imatapash cashcatapacha rurashcatashna Dios 
chasquinamandaca, cashnami nijun: “Cambaj shungupica, ama: ‘¿Pita jahua 
pachaman ringayari?’ ninguichu” nijunmi. (Shina nishpaca, Cristota 
jahuamanda urai apamunshnami nijungui). 
7Na cashpaca: ‘¿Maijanda manllanayai ucu ucu utujuman uriajunga?’ nitapash 
ama ninguichu” nijunmi. (Shina nishpaca, huañushcacunapaj chaupimanda 
Cristota jahuaman llujchimunshnami nijungui). 

8Ashtahuangarin Diospaj Shimipica, ¿ima nijunda? Cashnami nijun: “Diospaj 
Shimica, cambaj ladopi cashpami, cambaj shimipipash cambaj shungupipash 
tiajun” nijunmi. Cai shimicunata crinamandami villanajunchi. 
9“Jesusca, ñucata Mandajmi” nishpa, cambaj shimihuan villashpa, shinallata 
huañushcacunapaj chaupimandaca, Taita Dios paita causachishcata, tucui 
shunguhuan crishpaca quishpiringuimi. 
10Shunguhuanga, imatapash cashcatapacha rurashcatashna Dios 
chasquijujtami crina. Ashtahuangarin shimihuanga, quishpiringapajmi villana. 
11Dios escribichishca Shimipica, cashnami nijun: “Pipash paita crishpaca, na 
pingai tucungachu” nijunmi. 
12Judea llacta gentecunahuan, griego nishca gentecunahuanga chashnallatami. 
Apunchi Jesusca, tucuicunata mandaj cashpami, pai ninan charij cashcamanda, 
paita tucui mañajcunaman caramujun. 
13“Shina cashcamandami, maijan cashpapash Jatun Diospaj shutipi 
mañashpaca quishpiringa”. 
14Ashtahuangarin paita na crij cashpaca, ¿imashnata mañangayari? Shinallata 
paimanda villajta na uyaj cashpaca, ¿imashnata cringayari? Pipash paimanda 
na villajpica, ¿imashnata uyangayari? 
15Pitapash villachun na cachajpica, ¿imashnata villangayari? Escribishcapica 
cashnami nijun: “¡Casilla ali causaiguta villashpa purijcunapash, ali villaita 
villashpa purijcunapash juyaillamari villanajun!” nijunmi. 
16Ashtahuangarin ali villaita villajujpica, na tucuicuna cazurcachu. 
Shinamandami, Isaiasca cashna nijun: “Jatun Dioslla, ñucanchi villajujtaca, 
¿maijanda crirca?” nijunmi. 
17Shina cashcamandami, Diospaj Shimita villajujta uyanajun. Villajujta 
uyashpallami crinajun. 
18Shina cajpipash, cashnami nini: Villajujtaca, ¿nachu uyashcanga? Ari 
uyashcami. Villashcapica cashnami nijun: “Paicuna villajuj shimica, tucui 

llactacunapimi uyarijun. Paicuna villajuj shimicunaca, cai pacha tucuri 
manñacamanmi uyarijun” nijunmi. 
19Caitapashmi nini: Israelcunaca, ¿chaitaca nachu yachashcanga? Moisesmi, 
pundata cashna nishca: “Na ñucapajlla causajcunata agllashpami, cangunataca 
cambajmi canchi nichisha. Imatapash na yachajcunatara agllashpami, 
cangunataca fiñachisha” nishcami. 
20Isaiaspash, na manllashpami cashna nishca: “Ñucata na mascashpa 
purijcunahuanrami tuparircani. Ñucata na tapujcunamanmi ricurircani” 
nishcami. 
21Ashtahuangarin israelcunamandaca, cashnami nin: “Ñucata na cazushpa 
fiñachij gentecunataca, punllandimi maquita chutashpa cayajurcani” nijunmi. 

Romanos 11 

Israelcunaca, huaquinllami puchushca 

1Cutinmi tapuni: ¿Taita Diosca, pai agllashcacunata jichushcachu? Napacha 
shinachu. Ñucapash, Israel runallatami cani. Abrahambaj mirai, Benjamín aillu 
purami cani. 
2Taita Diosca, ñaupamandapacha pai rijsishpa agllashcacunataca, napacha 
jichushcachu. Eliasmanda Dios escribichishca Shimipi parlashcataca, ¿nachu 
yachanguichi? Paica, israelcunata fiñashpami, Taita Diosta mañashpa cashna 
nijushca: 
3“Jatun Dioslla, can ima nishcata villajcunataca huañuchishcami. Cambajlla 
tiajuj altarcunatapash urmachishpami tucuchishca. Ñucalla puchushca cajpimi, 
ñucatapash huañuchingapaj mascanajuhuan” nijushcami. 
4Ashtahuangarin Dios tigrachishpaca, cashnami nin: “Baal shuti diospaj 
ñaupajpi na cungurishca, canchis huaranga runacunatami, ñucapajlla cachun 
puchuchircani” nijunmi. 
5Shinallatami cunambipash, Israel puracunataca huaquingunatalla 
puchuchishpa, Diosca ninanda juyashpa agllashca. 

6Aliguta rurashcamandaca, na agllajunllu. Dios ninanda juyashpallami 
agllajun. Chashna cashpaca, Diospaj ninan juyaica, na ninan juyaichu canman. 
Aliguta rurajpilla agllajushpaca, na Diospaj ninan juyaichu canman. Shina 
cashpaca, aliguta rurashcapash na rurashcashna yangami ricurinman. 
7Israelcunaca, ¿imata tucushca? Paicuna mascanajushcataca, na japi 
ushashcachu. Ashtahuangarin Dios agllashcacunaca, japi ushashcami. 
Chaishujcunaca, shinlli shungucunami tucushca. 
8Escribishcapica cashnami nijun: “Taita Diosmi, paicunata muspayachij 
yuyaita curca. Ñavita charishpapash ama ricunajuchun, rinrita charishpapash 
ama uyanajuchunmi, cunan punllacaman chashna curca” nijunmi. 
9Davidpash cashnami nijun: “Paicuna fiestata rurajushcapash, tugllapi 
huashajunshna, huascapi huatarinshna tucushpaca alichari canman. Chaipi 
nitijashpa, ninanda llaquichi tucushcanman. 
10Paicunapaj ñavipash ama ricuchun, ñausayashca cachun. Paicunapaj 
huashatapash, causaita causaicaman llaquichishpa saquipai” nijunmi. 

Na israelcunapash quishpirinajunmi 

11Cutinmi tapuni: Israelcuna urmangapaca, ¿nitijanshna pandashcachu? 
Napacha shinachu. Ashtahuangarin na cazujpimi, na israelcunatara Diosca 
quishpichijun. Chaita ricushpaca, israelcunapash cutin yarishpa tigrarichunmi, 
shinaca rurajun. 
12Israelcuna na cazushpa, paicuna urmajpipash, cai pachapi causanajuj na 
israelcunapaca, charijyanshnami cashca. Shina cashpaca israelcunatacarin, 
¿maitata na cutin aliguta quishpichingayari? 
13Na israelcuna, cangunamanmi villajuni. Na israelcunaman villachun 
cachashca cashpami, Diospajta ñuca rurajushcataca ninanda alicachijuni. 
14Ñuca llacta puracuna cangunata ricushpa, imashnallapash cutin yarishpa, 
huaquinllapash quishpirichunmi, cashna villajuni. 

15Israelcunata Dios jichujpimi, cai pachapi causaj na israelcunara paihuan ali 
tucunajun. Israelcunata cutin chasquijpica, ¿imashi tucunga? 
Huañushcacunapaj chaupimanda causarinshnami canga. 
16Punda llujshijuj tandapash Diospajlla cajpica, chai masanapash Diospajllami. 
Shinallata sapipash Diospajlla cajpica, malquicunapash paipajllatami. 
17Huaquin israelcunaca, ali olivos quirumanda malquicunata cuchushcashnami 
tucurca. Na israelcunaca, sachapi viñashca olivos quirupaj malquishnami 
canguichi. Chai malquita apashpa, ali olivos malquicunata cuchushcapi 
viñachun, llutashcashnami canguichi. Shina cashpami, ali olivos quirupaj yacu 
viñachijpi, chai ali quirupaj sapimandalla causanguichi. 
18Shina cashpami, chai malquita anchuchishcashna israelcunataca, napacha 
jariyana cangui. Can jariyajushpaca, caitami yarina cangui: Canga 
malquishnallami cangui. Shinamandami chai sapitaca, na chari ushangui. 
Ashtahuangarin chai sapimi, candaca charijun. 
19“Chai malquicunataca, ñucatara churangapajmi cuchushca” ninguichari. 
20Ari, chashnapachami. Israelcunaca na crishpami, cuchushcashna tucushca. 
Ashtahuangarin canga crishpallami, chai cuchushcapi viñachun churai 
tucushca cangui. Shina cashpami na jariyashpa, aliguta yarishpa causana 
cangui. 
21Taita Diosca, chai quirupipacha viñashca malquishna israelcunapaj 
juchatapash na cungashpaca, cambaj juchatapash na cungangachu. 
22Ricui, Taita Diosca ninanda juyajmi, paillata shinllita llaquichijpashmi. Pai 
shinllita llaquichinaca, pandashpa urmajcunapajmi. Ashtahuangarin canda 
juyajushcata yarishpa causajujpica, candaca juyajungallami. Na shina 
causashpaca, cambash anchuchi tucunguimi. 
23Israelcunapash, cutin tigrashpa crishpaca, chai quirupillata churai 
tucungami. Taita Diosca, paicunata cutin churangapaj ushaita charinmi. 



3280 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

24Canga, maipipash viñashca sacha olivos quirupaj malquishnami cangui. 
Shina cajpipash candarami, chai ali olivos quirupi churarca. Israelcunacarin, 
chai ali quirumandapacha malquicunashnamari paicunatacarin, ¿maitata 
Diosca na churai ushangayari? 

Taita Diosca, israelcunataca quishpichingami 

25Huauquicuna, panicuna, ñucanchillami yachanchi nishpa ama jariyachunmi, 
pipash imata na yachai ushashcataca yachachun munani. Israelcunaca, 
huaquingunallami shinlli shungu tucushca. Paicunaca, na israelcunata Dios 
agllajpi crishpa yaicungacamanmi, chashna causanajun. 
26Chai jipami, tucuilla israelcunaca quishpiringa. Escribishcapica cashnami 
nijun: “Quishpichijca, Sion pueblomandami shamunga. Paica, Jacobopaj 
miraicuna Diosta na cazushpa causanajushcatami anchuchinga. 
27Paicunapaj juchacunata anchuchishpami, ñuca paicunahuan ari nishcataca 
pactachishca” nijunmi. 
28Ali villaimanda ricushpaca, ali villaita canguna crishcamandami, fiñashpa 
purinajun. Shina cajpipash, paicunapaj ñaupa taitacunata agllashcamandaca, 
Dios juyashcacunami. 
29Taita Diosca, pai carashca alicunata, pai cayashcataca napacha shujman 
tigrachi ushanllu. 
30Cangunapash pundaca, Taita Diostaca na cazushpami causarcanguichi. Shina 
cashpapash cunanga, israelcuna na cazujpimi Dios llaquinataca, cangunapash 
tarishcanguichi. 
31Shinami paicunapash, cunanga na cazunajun. Dios cangunata 
llaquishcamandaca, paicunapash Dios llaquinataca cutin tarichunmi, chashna 
tucushca. 
32Taita Diosllatami, tucuicunatallata llaquijushcata ricuchingapaca, tucuicuna 
na cazuchun saquirca. 

33¡Taita Diosca, tucui imatapash charij, ali yuyaita charij, aligutapacha 
yachajmi! ¡Pai llaquichijujtaca, pipash na yachai ushanllu! ¡Imashpa pai 
chashna rurajujtapash, na yachanllu! 
34“Pai imata yarijujtaca, ¿pita yachai usharca? Na cashpaca, ¿pita paiman ali 
yuyaita cuj runa tiarca? 
35¿Pita cutin tigrachishpa carahuachun nishpa, paimanra punda cararca?” 
36Ima tiashcapash paipajmi, paimandami tian, paipajllatami. Shina 
cashcamandaca paitaca, causaita causaicaman ninanda alicachishunchi. Shina 
cachun. 

Romanos 12 

Crijcuna imashna causanatami villajun 

1Huauquicuna, panicuna, Taita Dios ninanda llaquishcamandami, cashna 
rurapanguichi nini: Cangunapaj cuerpotaca, animalta Diosman caranshna 
cangunapaj tucui causaita cushpami, paipajlla causashpa Taita Diosta 
cushichina canguichi. Shina causanami, Diosta yarishpa causanaca. 
2Na cai pachapajtalla rurashpa cushijushpa causanachu canguichi. 
Ashtahuangarin cangunapaj yuyaita Dios mushujyachishcamandami, mushujta 
causana canguichi. Shina causashpami, imami Taita Diospaj munai cajta, paita 
cushichinata, ima pandatapash na rurashpa causanata yachanguichi. 
3Cutimbashmi nini: Dios ñucaman ninan juyaita carashcamandami, tucui 
canguna yachajuchun villajuni. Na cangunapaj munailla alicachirishpa, 
jariyanachu canguichi. Ashtahuangarin crinataca, Taita Dios ricushpa 
tucuicunaman chaupishpa carashcashnami, aliguta yarishpa tucuicuna causana 
canguichi. 
4Ñucanchi shujlla cuerpopica, imatapash ashtacatami charinchi. Shina 
cashpapash na tucuilla shujllata ruranllu. 



3282 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

5Chashnallatami ñucanchica, ashtacacuna cashpapash Cristohuanga shujlla 
cuerposhna canchi. Shina cashpami caishujhuan, chaishujhuambash tucuicuna 
pai purallata canchi. 
6Shinamandami Diosca, pai munashcashnallata ñucanchita ninanda juyashpa, 
imatapash shican shican rurachun ushaita carashcata charinchi. Dios ima 
nishcata villanata cushca cajpica, crinata Dios medishpa cushcashnallata 
villachun. 
7Servishpa causaj cashpaca, servishpa causanata yariaj cachun. Yachachij 
cashpaca, yachachinatalla yariashpa causachun. 
8Aliguta yarichishpa rimaj cashpaca, chaitalla yariashpa causachun. Carajpash, 
ama cutin japinataca yarishpa carachun. Mandajpash, aliguta ricushpa 
mandachun. Llaquishpa ayudajpash, cushijushpa ayudaj cachun. 
9Na nij tucushpallami, aliguta juyarina canguichi. Nalita ruranataca, na 
ricunayachishpa, alita ruranata catinguichi. 
10Huauqui purashnami, aliguta juyarina canguichi. Paimi, ñucatapash yali ali 
yashpami, caishuj chaishuj alicachirina canguichi. 
11Imata cashpapash ucha ruranataca, na quillanayachinachu canguichi. 
Diospaj Espíritu ninanda yarichijpimi, Apunchi Jesustaca aligutapacha servina 
canguichi. 
12Japigrinata shuyanajushpami, cushijushpa shuyana canguichi. Jatun llaqui 
japijpipash, llaquita apanallami canguichi. Diostaca, na cungashpami 
mañajunalla canguichi. 
13Diospajlla causajcunapaj imagu illajpipash, caranami canguichi. Huasiman 
shamujpipash, mingachinami canguichi. 
14Catiriashpa llaquichijcunataca, bendicianami canguichi. Ima llaquipash 
japishpachari ali canman ningapaj randica, paicunataca bendiciaichi. 
15Cushilla tiajcunahuanga cushijuichi, huacajcunahuanga huacaichi. 

16Canguna purapash, shujllashnalla yarishpa causaichi. Na jariyashpa 
causanachu canguichi. Ashtahuangarin na jariyajcunahuanmi tandanajuna 
canguichi. Cangunapaj yuyaillapi alipacha yachajushcami cani yashpa, na 
causanachu canguichi. 
17Cangunata nalita rurajpipash, na chashnallata tigrachinachu canguichi. 
Tucuicunapaj ñaupajpi, aliguta ruranatami yarina canguichi. 
18Canguna rurai ushanalla cajpica, tucuicunahuan casilla aligutami causana 
canguichi. 
19Ñuca juyashca crijcuna. Cangunata na ricunayachij gentecunataca, na 
tigrachishpa llaquichinachu canguichi. Ashtahuangarin Taita Dios ninanda 
fiñarishpa llaquichijuchun saquinguichi. Dios escribichishca Shimipica, 
cashnami nijun: “Ñucami llaquichisha. Ñucami, paicunaman imatapash 
tigrachisha ninmi Jatun Diosca” nijunmi. 
20Shinallata: “Canda fiñaj runa yarjaihuan cajpica, micunaguta caranguilla. 
Yacunayaihuan cajpipash, yacuta caranguilla. Shina carajpica, ninanda 
llaquirishpa nalita rurashcamandaca, pingai tucungami” nijunmi. 
21Ima nalita yarichinajuj mishachunga, na saquinachu cangui. Ashtahuangarin 
aliguta rurashpami, chai nalitaca mishana cangui. 

Romanos 13 

1Jatun mandajcunataca, tucuicunami cazuna canguichi. Mandana ushaitaca, 
Taita Dios cujpillami charin. Cunambi mandajcunaca, Taita Dios churajpimi 
mandanajun. 
2Mandajcunata pipash na cazushpaca, Taita Dios mandachun churashpa 
callarichishcatami na cazun. Na cazungapaj munajcunaca, paicunallata 
ninanda llaquichi tucungapajmi, chashna ruran. 
3Aliguta rurashpa causajca, mandajcunata imamanda manllanatapash na 
charinllu. Ashtahuangarin nalita rurajllami, manllanataca charin. 

¿Mandajcunata na manllashpa causangapaj munanguichu? Aliguta rurashpa 
causayari. Shina causashpaca mandajcuna alicachijpimi causangui. 
4Paicunaca, cambaj ali cachunllata, Taita Diosta servijcunami. Nalita 
rurashpaca, manllanami cangui. Taita Diosta servijcuna cashpami, 
mandajcunaca na yangamanda espadata charinajun. Paicunaca, nalita 
rurajcunata tigrachishpa llaquichijcunami. 
5Llaquichinata manllaimandalla cazunaca, na canllu. Ashtahuangarin 
cazunapacha cajta yarishpami, cazuna canguichi. 
6Chaimandami, impuestotapash cunguichi. Taita Diosta servijcuna cashpami 
mandajcunaca, ricuriashpa chaitallata rurashpa causanajun. 
7Maijanda imaguta mañashca cashpapash, tigrachinami canguichi. Ima 
mirashcamanda cuna cajpipash, cunami canguichi. Impuestota cuna cajpipash, 
cunami canguichi. Cazunatapash cazunami canguichi. Alicachinatapash 
alicachinami canguichi. 
8Pimambash, imatapash na divinachu canguichi. Ashtahuangarin caishuj 
chaishuj juyarinatami charina canguichi. Pipash paipaj cumba runaguta 
juyajca, mandashca shimipi nijujtami pactachijun. 
9Mandashca shimicunapica, cashnami nijun: “Cazarashca jahua ama 
shujcunahuan causanguichu, ama huañuchinguichu, ama shuhuanguichu, ama 
llullanguichu, shujcuna imata charijtapash ama munanguichu” nijunmi. 
Maijan mandashca shimicunapipash, cashna nijuj shimicunaca: “Canllata 
juyarinshnallatami, cumba runagutapash juyana cangui” nijunmi. 
10Juyaita charishpaca, paipaj cumba runagutaca, ima nalitapash na ruranllu. 
Shina juyaita charishpaca, mandashca shimipi nijujtami pactachijun. 
11Cunan punllacuna imashna cajtapash, yarinami canguichi. Rijcharina horas 
ña chayamushcami. Ñucanchi cringapaj callarishca punllata yarijpica, cunanga 
ashtahuanmi quishpichi tucuna punlla chayamujun. 

12Tutaca ña pacarijunmi, punllayamujunmi. Shina cajpimi, yanapishna 
causashpa nalita ruranataca shitana canchi. Michapi causana macanajunatami, 
churajunshna japina canchi. 
13Punllapi purijunshnalla, imapipash aliguta causashunchi. Ninanda micushpa, 
ufiashpa causanatapash saquishunchi. Ima munashcata ruranata, nalita rurana 
munaihuanlla purinatapash jichunami canchi. Na fiñanajunachu canchi. 
Shujcuna imata charijtapash, na ñucapaj cashcanman yashpa munanachu 
canchi. 
14Ashtahuangarin, Apunchi Jesucristopaj ushaitami churajunshna japina 
canguichi. Nalita rurana munaicuna japijpipash, na ruranachu canguichi. 

Romanos 14 

Nara ali yachajuj crijtapash chasquinami 

1Nara ali yachajuj crijtapash, chasquinami canguichi. Ashtahuangarin imata 
yarinajushcataca, na tapuchishpa fiñanajunachu canguichi. 
2Shuj ali crijca, imatapash tucuita micunallami yanmi. Ashtahuangarin nara ali 
yachajushca crijca, aicha illaj micunatallami micun. 
3Imata cashpapash micuj runaca, na micuj runataca na yangapi churanachu. 
Shinallata micuj runapash, imata cashpapash micuj runataca, na juchachishpa 
llaquichinachu. Taita Diosca, paitapash chasquishcami. 
4¿Canga, pita canguiyari, shujpaj servijta ricushpa llaquichijungapaca? Paipaj 
amomi, imatalla rurashcata ricushpa mandana cajpipash, mandanata charin. 
Apunchi Jesusmi, paita shinllichingapaca ushaita charin. 
5Shujca, huaquin punllatallami ashtahuan alicachin. Shujca, tucui 
punllacunatallatami alicachin. Tucuicunallata imashna crishpa 
yarijushpapash, chashnatallata yarichun ninimi. 
6Maijan punllata agllajpash, Apunchi Jesusta alicachingapajmi agllan. 
Shinallata chai punllata na cazujpash, Apunchi Jesusta alicachingapaca, na 
chashna ruranllu. Micushpapash, Taita Diosta pashi nishpaca, Apunchi Jesusta 

alicachingapajmi micun. Shinallata na tucuita micushpapash, Apunchi Jesusta 
alicachingapajllatami, na micushpa Taita Diostaca pashi nijun. 
7Maijambash na quiquimbajllata causanchica. Shina cashpami huañushpapash, 
na quiquimbajllata cashun. 
8Causajushpapash, Apunchi Jesuspajmi causanajunchi. Huañushpapash, 
Apunchi Jesuspajmi huañushunchi. Shinamandami causajushpapash, 
huañushpapash, Apunchi Jesuspaj canchi. 
9Ashtahuangarin Cristo huañushpa causarishpaca huañushcacunatapash, 
causajcunatapash mandangapajmi, huañushpapash, cutin causarirca. 
10Shina cashpaca canga, ¿imashpata cambaj huauquitaca ricuriashpa 
llaquichijungui? Shinallata cambash, ¿imamandata cambaj huauquitaca, 
yangapi churajungui? Tucuillami jatun tiarinapi tiajuj Cristopaj ñaupajpi 
ricurina canchi. 
11Escribishcapica cashnami nijun: “Jatun Dios ñucami, cashna nini: ‘Ñucaca 
causajunipachami. Tucuicunami, ñuca ñaupajpi cungurinajunga. Tucuicunami 
ñucataca, Taita Dios cajta paicunapaj shimihuan villanajunga’ ninmi” nijunmi. 
12Shinamandami ñucanchica, tucuicuna imata rurashcata quiquinllata Taita 
Diosman ricuchigrinata charinchi. 
13Shina cashpaca, na ashtahuan caishujmanda chaishujmanda juchachirishpa 
llaquichirinachu canchi. Ashtahuangarin cambaj huauqui ama nitijachun, na 
cashpaca ama urmachun ayudanatami yarina canguichi. 
14Apunchi Jesusta crij cashpami, imatapash na mapa cajta aligutapacha 
yachani. Ashtahuangarin caica mapami yashpa yarijujpaca, paipaca mapami. 
15Micunamandalla cambaj huauquita llaquichishpaca, na juyaj 
cashcashnallatami purijungui. Micunamandalla cambaj huauquita 
chingachinguiman. Paitapash quishpichingapajmi, Cristoca huañurca. 
16Aliguta rurashpapash, pactarallapash nalicachi tucunguichiman. 

17Taita Dios mandajuj llactaca, na micunamandalla, ufianamandalla canllu. 
Ashtahuangarin Diospaj jucha illaj Espíritu yarichijpi, imatapash 
cashcatapacha rurana, casilla aliguta causana, cushijushpa causanami. 
18Cristota chashna servishpa causajca, Taita Diostapash cushichishpami 
causajun. Runacunapash, paitaca alicachijpimi causan. 
19Shinamanda cunanga, casilla ali causaiguta charinata, caishuj chaishuj 
ashtahuan shinlli tucushpa causanata catishunchi. 
20Pactara micunamandallara, Taita Dios aliguta rurajujta tucuchinguiman. 
Tucui ima micunapash, napacha mapachu. Ashtahuangarin imatapash 
micushpalla, shujcunata nitijachishpa urmachinaca napacha alichu. 
21Cambaj huauqui nitijanshna ama pandachun, na cashpaca ama huagli crij 
tucuchunga, aichata na micushpa, vinota na ufiashpa, ima nalitapash na 
ruranami alipacha. 
22¿Canga cringuichu? Crishpaca, Taita Diospaj ñaupajpi cambajllata ali 
cachun, canhuan charingui. Imata rurajushpapash, quiquinllata llaquichi 
tucungapaj na rurashpaca, ninandami cushijun. 
23Ashtahuangarin caitaca micunallachu, nachu micuna imashi yashpa nali 
crishpata micushpaca, llaquichi tucunapachami. Napash crishpata imata 
rurashcapash juchami. 

Romanos 15 

1Shina cajpica ñucanchi shinlli crijcunaca, nara ali yachajuj crijcuna imata 
nalita rurajpipash, ricunami canchi. Na ñucanchilla cushijunachu canchi. 
2Cumba runagupash ali crishpa cushijuchunmi, ñucanchica tucuicuna 
paicunamambash aliguta rurana canchi. 
3Cristopash na pailla cushijushpa causajurcachu. Ashtahuangarin escribishcapi 
cashna nijunshnallatami pactachirca: “Canda nalicachishpa rimajcuna ima 
nalita rimashcapash, ñucatami nalicachishpa rimahuarca” nijunmi. 

4Ñucanchi yachajuchunmi, Diosca ñaupallata escribichishca. Chai escribishca 
Shimicunami, na ñapash fiñarishpa causanata ñucanchiman yachachijun. 
Shinamandami, japigrinata yariajlla shuyanajunchi. 
5Na ñapash fiñarij, cushijuita caraj Taita Diosllata canguna purapipash, Cristo 
Jesús munashcashnallata, shujllashnalla yarishpa causanata carachun. 
6Shujlla shimi rimanshna, ñucanchi Apunchi Jesucristopaj Taita Diosta 
ninanda alicachinajuchun, chashna carachun. 

Na israelcunapash quishpirichunmi, ali villaita villajushca 

7Shina cashcamandaca, Taita Diosta punchapambagumi cangui ninajuchun. 
Cristo ñucanchita chasquishcashnallatami, cangunapash caishuj chaishuj 
chasquirina canguichi. 
8Cashna nishpami villajuni: Cristo Jesusca, circuncisión nishcata 
rurashcacunata servingapajmi shamurca. Shina shamushpaca, ñaupa 
taitacunaman Taita Dios carashami nishcataca, na llullashpa pactachishcatami 
ricuchimurca. 
9Na israelcunapash, paicunata Taita Dios llaquishcamanda, punchapambagumi 
cangui ninajuchunmi, Jesusca shamurca. Escribishcapica cashnami nijun: 
“Chaimandami, na israelcunapaj chaupipi canmandaca villajusha. Cambaj 
shutitapash alicachishpami candajusha” nijunmi. 
10Shinallata cutimbash cashnami nijun: “Shuj llactacunapi causajcunapash, 
Dios agllashcacunahuan cushijunguichi” nijunmi. 
11Cashnatapashmi cutin nijun: “Tucui llactapi causajcuna, Jatun Diostaca 
ninanda alicachinguichi. Tucuicunallata, paita jatunyachinguichi” nijunmi. 
12Shinallata Isaiaspash, cutimbashmi cashna nijun: “Isaí shuti taitapaj 
miraimandami, tucui llactapi causajcunata mandangapaj jataringa. Tucui na 
israelcunami, paita yariashpa shuyanajunga” nijunmi. 
13Taita Diosllatami, japigrinata yariajlla shuyachun yarichimujun. Canguna 
paita crishcamandaca cushijuita, casilla ali causaitapash, paillata ninanda 

carachunmi munani. Diospaj jucha illaj Espíritu ushaita carajujpimi, 
japigrinataca yariajlla shuyanajunguichi. 
14Shina cajpipash ñuca juyashca huauquicuna, panicuna, cangunamandaca 
aliguta yachanipachani. Canguna purapi ninanda llaquirishpa, alipacha 
causanata yachajushcatami yachani. Shina cashpami shujmanda, shujmanda 
yarichirishpa causanguichi. 
15Huauquicuna, panicuna, ashtahuangarin huaquin shimicunataca shinllita 
rimashpami escribimuni. Taita Dios ñucaman ninan juyaita carajujpi 
cangunata yarichingapajmi, cashna cachamuni. 
16Ñucaca, na israelcunaman villashpami, Jesucristopajta rurajuni. Na 
israelcunaca, Diosman animalta carashpa rupachishcashna, Diospaj jucha illaj 
Espiritumandaca, Diospajlla causanajuchunmi, Taita Diospaj ali villaita 
villajuni. 
17Taita Diospajta rurashcamandaca, Cristo Jesusta crishcamandami ninanda 
cushijuni. 
18Cristo ñucata villachun na mandajpica, ñucamandalla imata villaitapash na 
ushaimanllu. Imagutapash ñuca rurashpandi villajujpica, na israelcunapash 
paita crishpa cazunajuchunmi villajuni. 
19Taita Diospaj Espíritu ushaita carajpi, jatun manllarinacunata rurashpa, 
imagutapash juyaillaguta rurashpami ricuchijurcani. Cristomanda ali villaita 
villashpaca, Jerusalenmanda callarishpa, tucui llactacunapipash 
villashpandimi, Ilírico shuti llactacaman chayarcani. 
20Chashnami, Cristopaj shutita nara uyashca llactacunapipash, ali villaita 
ashtahuan shinllipacha yarishpa villajurcani. Ña shujcuna villai callarishca 
llactacunapica, na villarcanichu. 
21Ashtahuangarin escribichishca Shimipi cashna nijunshnami rurarcani: 
“Paimanda ima horapash villajta nara uyajcunami ricunajunga. Paimanda ima 
horapash nara uyajcunarami yachanajunga” nijunmi. 

Roma pueblomanmi, Pabloca ringapaj munashca 

22Shina villajushpapash, cutin cutin cangunata ricungapaj shamusha 
yajushpapash, na shamui ushashcanichu. 
23Ashtahuangarin cunanga, ñami cai llactacunapi villaita tucuchircani. Tauca 
huatacunatami, cangunata ricuj shamungapaj munarcani. 
24España llactaman rijushpaca, cangunata ricushpandi yalingapajmi shamusha. 
Chaipi cangunahuan cushijushpa tiashca jipaca, chaimandaca cangunami 
imashnallapash ayudashpa, Españaman cachahuanguichi. 
25Ashtahuangarin cunanga Jerusalenmanmi, Diospajlla causajcunata 
ayudangapaj rijuni. 
26Macedonia shuti, Acaya shuti llactacunapi causanajuj crijcunaca, 
Jerusalenbi, Diospajlla causajcuna purapi imagutapash na charijcunaman 
carangapajmi, aligutapacha yarinajushca. 
27Chashna ruranaca, paicunapaj ali cajpimi, paicunaman caranatapacha 
charirca. Israelcunaman aliguta Dios carajpimi, na israelcunapash japinajunga. 
Chaimandami, cutin paicunaman imagu illajpipash, caranata charin. 
28Shinamandami, tandachishca culquita alichishpa paicunaman saquigrishca 
jipaca, cangunata ricushpandi Españaman yalisha. 
29Cangunapajman ñuca shamushpaca, Cristomanda ali villai ninanda 
caramujujtaca, cangunapash charichun villajungapajmi shamusha. Chaitaca, 
aligutami yachani. 
30Shina cajpipash huauquicuna, panicuna, ñucanchi Apunchi Jesucristomanda, 
Diospaj Espíritu ninan juyaita caramujushcamandaca, Taita Diosta ninanda 
ñucamandapash mañapanguichi nipanimi. 
31Judea llactapi causaj na cazujcuna, ama imatapash ñucata rurachun 
mañapanguichi. Shinallata ñuca saquigringapaj culquitapash, Jerusalenbi 
Diospajlla causajcunaca aliguta chasquishca cachun mañapanguichi nipanimi. 

32Taita Dios munajpica, cangunapajman cushijushpa chayamuchumbash 
mañapanguichi. Chayamushpaca, cangunahuan aligutami samasha. 
33Casilla ali causaita caraj Taita Dios tucui cangunahuan cachun ninimi. Shina 
cachun. 

Romanos 16 

Rijsishcacunataca, alillachu capanguichi nishcami 

1Febe shuti ñucanchi panitaca, aliguta chasquipaichi nipanimi. Paica, Cencrea 
shuti pueblopi tandanajuj crijcunata aliguta ayudajmi. 
2Apunchi Jesusta crij cashcamandaca, Diospajlla causajcunata 
mingachinshnallatami, chai panitaca aliguta mingachina canguichi. Paimi 
shujcunatapash, ñucatapash aliguta ayudarca. Shina cajpimi pai imaguta na 
charijpipash, carapanguichi nini. 
3Priscila shuti huarmitapash, Aquila shuti runatapash, alillachu capanguichi 
nijunmi nipanguichi. Paicunapash, Cristo Jesuspajta ruranapi ñucata 
ayudajcunami. 
4Paicunami, ñucamandaca ñalla huañurca. Shinamandami, paicunataca 
diosolopagui nijuni. Na ñucalla chashna nijunichu. Ashtahuangarin na Israel 
puramanda tandanajuj crijcunapashmi, tucuicuna chashna ninajun. 
5Paicunapaj huasipi tandanajuj crijcunatapash, alillachu capanguichi nijunmi 
nipanguichi. Epeneto shuti ñuca juyashca huauquitapash, alillachu capangui 
nijunmi nipanguichi. Acaya shuti llactapica, paillami Cristotaca, tucuicunapaj 
punda crirca. 
6Cangunata aligutapacha ayudaj Mariatapash, alillachu capangui nijunmi 
nipanguichi. 
7Andrónico shuti, Junias shuti crij ñuca huauquicunatapash, alillachu 
capanguichi nijunmi nipanguichi. Paicunaca, ñuca llactamandami. Paicunami, 
ñucahuanllata prezupash tianajurca. Paicunataca, villachun cachashca 

purapipash, ninandami alicachin. Shinallata paicunaca, ñucapajpash pundami 
Cristotaca crishca. 
8Apunchi Jesusta crij cajpimi, Amplias shuti huauquitaca juyani. Paitapash, 
alillachu capangui nijunmi nipanguichi. 
9Urbano shuti huauquitapash, alillachu capangui nijunmi nipanguichi. 
Paipash, Cristo Jesusmanda ñucanchita ayudajmi. Ñuca juyashca Estaquis shuti 
huauquitapash, alillachu capangui nijunmi nipanguichi. 
10Apeles shuti huauquitapash, alillachu capangui nijunmi nipanguichi. Paimi, 
Cristota alipacha catijujta ricuchijun. Shinallata Aristóbulo shuti huauquipaj 
huasipi causajcunatapash, alillachu capanguichi nijunmi nipanguichi. 
11Ñuca llactamanda Herodión shuti huauquitapash, alillachu capangui nijunmi 
nipanguichi. Shinallata Narciso huauquipaj huasipi causajcunatapash, 
alillachu capanguichi nijunmi nipanguichi. Paicunaca, Apunchi Jesusta 
alipacha crijcunami. 
12Trifena shuti, Trifosa shuti panicunatapash, alillachu capanguichi nijunmi 
nipanguichi. Paicunami, Apunchi Jesuspajtaca aligutapacha ruranajun. Pérsida 
shuti panitapash, alillachu capangui nijunmi nipanguichi. Paipash, Apunchi 
Jesuspajtaca ninandami aligutapacha rurajurca. 
13Apunchi Jesús agllashca Rufo shuti huauquitapash, paipaj mamatapash 
alillachu capanguichi nijunmi nipanguichi. Paipaj mamaca, ñucapajpash 
mamashnami carca. 
14Asíncrito, Flegonte, Hermas, Patrobas, Hermes shuti huauquicunata, 
paicunahuan tiaj tucui crijcunatapash, alillachu capanguichi nijunmi 
nipanguichi. 
15Filólogo shuti huauquitapash, Julia panitapash, Nereo shuti huauquitapash, 
paipaj panitapash, Olimpas shuti huauquitapash, paicunahuan tianajuj tucui 
Diospajlla tucushcacunatapash, alillachu capanguichi nijunmi nipanguichi. 



3293 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

16Caishujmanda, chaishujmandami, ima nalitapash na yarishpa muchashpa, 
alillachu capangui nina canguichi. Cristota crishpa caipi chaipi tandanajuj 
crijcunami, alillachu capanguichi nishpa cachamunajun. 
17Shicanyachingapaj pandata yachachij runacunamandaca, tucui crijcunami, 
aliguta huacaichirina canguichi. Cangunaman yachachijpi yachajushcataca, 
paicunaca nalicachinllu. Chaicunahuanga, na tandanajunachu canguichi 
nipanimi. 
18Chashnacunaca, ñucanchi Apunchi Jesucristotaca napacha servinajunllu. 
Ashtahuangarin paicunapaj vijsapajllami rurashpa causanajun. Paicunaca, 
mishqui shimicunata uyanayaita llullashpa parlashpami, nara ali 
yachajujcunapaj shungutaca pandachinajun. 
19Canguna Diosta aliguta cazunajushcataca, tucui llactacunapimi uyanajun. 
Shina cajpimi, ninandapacha cushijuni. Ashtahuangarin imatapash aliguta 
rurangapaj alipacha yachajcuna cachunmi munani. Nalita ruranataca, na 
yachajunachu canguichi. 
20Casilla ali causaiguta caramuj Taita Diosmi, Satanastaca ñapash cangunapaj 
chaquihuan sarunshna mishachingapaj ushaita caramunga. Ñucanchi Apunchi 
Jesucristopaj ninan juyaica, cangunahuan cachunmi munani. 
21Ñucahuan villashpa purij Timoteopashmi, cangunataca alillachu capanguichi 
nijun. Ñuca llactamanda Lucio, Jasón, Sosípater shuti huauquicunapashmi, 
alillachu capanguichi ninajupan. 
22Cai cartata escribimuj Tercio shuti ñucapashmi cangunataca, Apunchi 
Jesusmanda alillachu capanguichi nishpa cachamuni. 
23Cangunataca, Gayopash, alillachu capanguichi nijunmi. Paimi, ñucataca 
mingachishpa charijun. Crijcunapash, tucuilla paipaj huasipimi tandanajumun. 
Cai pueblopaj culquita tandachishpa cuidaj Erasto shuti huauquipash, Cuarto 
shuti huauquipash, cangunataca alillachu capanguichi ninajunmi. 

24Apunchi Jesucristopaj jatun juyaica, tucui cangunahuan cachun ninimi. 
Shina cachun. 

Escribita tucuchijushpami, Diostaca alicachishpa mañashca 

25Jesucristomanda ali villaita ñuca villashcashnallata, ashtahuan aliguta 
catichun cangunata shinllichijuj Diostaca alicachishunchi. Cai villajunataca, 
ñaupamandapachami na yachachishpa pacashpa charijushca. 
26Shina cajpipash, chaitaca cunanmi ña ricuchishca. Dios ima nishcata 
villajcunaman Diosllata escribichishca Shimicunapi, causaita causajuj Taita 
Dios imashna mandashcashnallatami ricuchishca. Chaitaca, tucui llactacunapi 
causajcuna crishpa cazunajuchunmi ricuchishca. 
27Tucuita yachaj, shujlla Taita Diosca, Jesucristomanda causaita causaicaman, 
punchapambagumi cangui ni tucushca cachun. Shina cachun. 

1 Corintios 

1 Corintios 1 

Alillachu capanguichi nishcami 

1Taita Dios munashpa cayajpi, Jesucristomanda villachun cachashca Pablomi 
cani. Sóstenes shuti huauquindimi, 
2Corinto pueblopi tandanajuj, Taita Diospajlla causanajuj crijcunaman 
escribimunchi. Cangunaca, Cristo Jesusmandami Diospajlla tucushcanguichi. 
Cangunaca, ñucanchi Apunchi Jesucristopaj shutipi*, maipi cashpapash 
mañajcunahuan, paipajlla causachun cayai tucushcacunami canguichi. 
Jesucristoca paicunatapash, ñucanchitapash Mandajmi. 
3Ñucanchi Taita Diospash, Apunchi Jesucristopash ninan juyaita, casilla ali 
causaiguta, cangunaman carachunmi munanchi. 

Dios ninanda juyashpa alicunata carashcamandami, pashi nishca 

4Cangunamandaca, ñuca Taita Diostaca ima horapash pashi nijunillami. Cristo 
Jesusmanda Taita Diosca, cangunata ninanda juyashpa imagutapash 
caramujushcamandami, pashi nijuni. 
5Cristomandami, tucuipi charijyachishpa, tucui juyailla shimicunatapash, 
tucuita yachajunatapash carashca. 
6Shinallatami, Cristomanda villajuj Shimitapash, cangunapaj shungupi 
shinllitapacha churashca. 
7Chaimandami, Dios imatapash aliguta carajpi imapash na illajpi causanguichi. 
Ñucanchi Apunchi Jesucristo shamunata shuyashpami causanajunguichi. 
8Diosmi tucurimui punllacaman, cangunataca shinllichinga. Shina cashpami, 
ñucanchi Apunchi Jesucristo tigramui punllapica, na juchachi tucunguichi. 
9Taita Diosca, imatapash pactachij cashpami, paipaj Churi ñucanchi Apunchi 
Jesucristohuan shujlla tucushpa causachun, cangunataca cayarca. 

¿Cristoca chaupirishcachu? 

10Huauquicuna, panicuna, ñucanchi Apunchi Jesucristopaj shutipimi*, 
cangunataca cashna nipani: Tucuilla shujllashnalla yarishpami parlana 
canguichi. Canguna purapica, na shicanyarinachu canguichi. Ashtahuangarin 
alipacha shujlla yuyai tucushpami, chashnatallata yarishpa causana canguichi 
nipanimi. 
11Juyashca crijcuna, Cloé shuti huarmipaj familia villaj shamujpica, canguna 
purapica fiñanajushpa ninanda rimarijushcatami uyarcani. 
12Caitami ningapaj munani: Canguna purapica, cashnami ninajunguichi ninga: 
“Ñucaca, Pablota catijmi cani. Ñucaca, Apolos shuti runata catijmi cani. 
Ñucaca, Cefas shuti runata catijmi cani. Ñucaca, Cristota catijmi cani” 
nirinajunguichi ninga. 
13¿Cristoca chaupirishcachu? ¿Pablo ñucachu cangunamandaca, cruzpi 
chacatai tucushpa huañurcani? Na cashpaca, ¿Pablopaj shutipichu bautizai 
tucurcanguichi? 
14Taita Diostami pashi nini. Cangunataca, maijandapash na ñuca 
bautizarcanichu. Crispo shuti, Gayo shuti runacunatallami ñuca bautizarcani. 
15Cangunaca ama: “ñucaca, Pablopaj shutipimi bautizarircani” ninajuchunmi, 
pitapash na bautizarcani. 
16Shinallata Estéfanas shuti runatapash, paipaj huasi ucu purandimi 
bautizarcani. Ashtahuanga maijandapash, shujta bautizashcataca na yarinichu. 
17Cristoca, bautizachunga na cachamuhuarcachu. Ashtahuangarin ali villaita 
villachunmi cachamuhuarca. Alipacha yachajushca shimicunahuan 
villachunga, na cachamuhuarcachu. Chashna cachamujpica, Cristota 
chacatashpa huañuchishcami yanga canman carca. 
Cristomandapash, Taita Diospaj ali yachaimandapash, ninan ushaimandapashmi 

villajun 

18Cristota cruzpi chacatashcata villashca shimicunaca, chingaita chingangapaj 
rijcunapaca, juizu illaj runa parlarijunshnami uyarin. Ashtahuangarin ñucanchi 

quishpirishcacunapaca, chai shimicunaca Taita Dios ninan ushaita charijtami 
ricuchijun. 
19Escribishcapica cashnami nijun: “Alipacha yachajushcacuna yachajushcataca 
tucuchishami. Shinallata ali yuyaita charijcuna, ali yuyaita charishcatapash 
yangapimi churasha” nijunmi. 
20¿Alipacha yachajushca runaca, maipita? ¿Escribij runaca, maipita? ¿Cai 
pachapi imapash tiajta rimaj runaca maipita? ¿Nachu Taita Diosca, cai pachapi 
ali yachaitaca, juizu illanshna ricurichun churashca? 
21Cai pachapi causanajuj alipacha yachajushcacunaca, Taita Diospaj ali 
yachaitaca, na yachai usharcachu. Juizu illaj runa parlarijunshna villashca 
shimita uyashpa, crishcacunataca chai ali yachaimandami Taita Diosca 
cushijushpa quishpichin. 
22Judea llactapi causajcunaca, imatapash juyaillata rurashpa ricuchihuai 
ninajunmi. Griego* nishca gentecunaca, ali yachaitami mascanajun. 
23Ashtahuangarin ñucanchica, Cristota chacatashcatami villanajunchi. Chaica, 
Judea llacta gentecunataca, nitijachij rumishnami. Na israelcunapaca*, juizu 
illaj runacuna parlashcashnami. 
24Ashtahuangarin Judea llactamanda cajpi, griegocuna cajpipash, Dios 
cayashcacunapaca, Taita Dios ninan ushaita charijta, ali yachaita charijtami 
Cristoca ricuchijun. 
25Taita Dios juizu illajtashna rurashcami, gentecunataca ashtahuan yali 
alipacha yachajushca ricurin. Shinallata imatapash na rurai ushajtashna Taita 
Dios rurashcami, gentecunataca ashtahuan yali ushaita charin. 
26Huauquicuna, panicuna, cangunata Dios cayashcataca aliguta yarichi. 
Canguna purapica, cai pachapi alipacha yachajushcacuna, ushaita charijcuna, 
ninanda alicachi tucushcacunapash, na taucacunachu canguichi. 
27Ashtahuangarin alipacha yachajushcacunata pingaichingapajmi, cai pachapi 
imatapash na yachajcunatara, Taita Diosca agllashca. Shinallata ninan ushaita 

charijcunatapash pingaichingapajmi, cai pachapi na ushaita charijcunatara 
agllashca. 
28Ashtahuan alimi canchi nijcunata pingaichingapajmi, cai pachapi 
yangallacunata, yangapi churai tucushcacunatara, Taita Diosca agllashca. 
29Diospaj ñaupajpica pipash ama jariyanajuchunmi, chashna agllarca. 
30Ashtahuangarin Diosmandami cangunaca, Cristo Jesushuan shujlla 
tucushcanguichi. Paillatami, Taita Diosmanda ali yachaitapash, imatapash 
cashcatapacha rurashcashna chasqui tucunatapash, paipajlla causachumbash, 
quishpirishcacuna cachumbash caramurca. 
31Escribishcapi nijunshna jariyachunmi, chashna rurarca. Chaipica cashnami 
nijun: “Maijambash jariyangapaj munashpaca, Jatun Diosmanda jariyachun” 
nijunmi. 

1 Corintios 2 

Cristota chacatashpa huañuchishcata villashcami 

1Huauquicuna, panicuna, cangunaman Taita Diospaj Shimita villangapaj 
shamushpaca, na jatun juyailla shimicunahuan, alipacha yachajushcashna 
villangapaj shamurcanichu. 
2Cangunahuan cashpaca, imapash shujmanda yachajungapaca na 
munarcanichu. Ashtahuangarin Jesucristotami yariajurcani. Paita chacatashpa 
huañuchishcatallami, yariashpa causarcani. 
3Cangunahuan cashpaca ushai illanshna, ninanda manllashpa chujchushpami 
causarcani. 
4Ñuca parlashpa, ñuca villajushpapash, runacuna yachachijpi alipacha 
yachajushca shimicunataca na villarcanichu. Ashtahuangarin Diospaj Espíritu 
ushaita charijtami ricuchishpa villajurcani. 
5Canguna crishcapash, Taita Dios ushaita carajpi crichunmi, shina villajurcani. 
Alipacha yachajushca runacuna yachachijpi crichunga, na munarcanichu. 

Taita Diosmandaca, paipaj Espiritullami yachachin 

6Shinamandami, ashtahuan alipacha crij puracunaca, Taita Diosmanda ali 
yachachij shimicunata villanajunchi. Cai shimicunaca, na cai pachamandachu. 
Cai pachata mandajcunamandapash na canllu. Chai mandajcunaca 
chinganllami. 
7Ashtahuangarin Taita Dios caramushca pipash na yachai ushashca, pacalla ali 
yachai tiashcatami villanajunchi. Chai pacalla alipacha yachashcahuanmi Taita 
Diosca, cai pachata nara rurashpallata ñucanchitaca, punchapamba llactapi 
causagrichun ña churashca. 
8Chaitaca, cai pachata maijan mandajpash na yacharcachu. Chaita 
yachashpaca, punchapamba Apunchi Jesustaca napacha cruzpi chacatashpa 
huañuchinmanllu carca. 
9Ashtahuangarin escribishcapica, cashnami nijun: “Ricuitapash na ricushca, 
uyaitapash na uyashca, pipaj shungupipash na yarijushcatami, Taita Diosca 
paita ninanda juyajcunamanlla alichishca” nijunmi. 
10Ashtahuangarin Taita Diosca, ñucanchimanmi pipash na yachai 
ushashcataca, paipaj Espirituhuan yachachimushca. Diospaj Espirituca, tucui 
imatapash aligutapachami yachan. Taita Dios imata yarijujtapash yachanmi. 
11¿Maijan runata shuj runa imatapash yarijujtaca, yachai ushan? ¿Nachu paipaj 
espiritulla yachan? Shinallatami, Taita Dios imata yarijujtaca, pipash na yachai 
ushan. Taita Diospaj Espiritullami, chaitaca yachan. 
12Ñucanchica, na cai pachapi tiaj espiritutaca chasquishcachu canchi. 
Ashtahuangarin Taita Dios imaguta ñucanchiman carashcata yachangapaca, 
paipaj Espiritutami chasquircanchi. 
13Shina cashpami ñucanchica, alipacha yachajushca runacuna yachachishca 
shimicunataca na villanajunchi. Ashtahuangarin Diospaj Espíritu yachachijuj 
shimicunatami Diospaj Espiritumandaca, Diospaj Espirituta 
charijcunamanllata aligutapacha yachachinchi. 

14Ashtahuangarin Diospaj Espirituta na charij runaca, pai imata carashcatapash 
na yachai ushanllu. Paipaca, juizu illaj runa parlarijunshna uyarijpimi, na 
yachajungapaj munan. Diospaj Espíritu yarichijpillami, alita nalitapash 
yachajui ushan. 
15Ashtahuangarin Diospaj Espirituta charijca, tucuitami aliguta ricushpa 
yachai ushan. Shina cajpimi paitaca, pipash na imatapash ni ushanajun. 
16“Jatun Dios imata yarijujtaca, ¿pipash yachai usharcachu? Paitaca, ¿pipash 
yachachi ushangachu?” nijunmi. Ashtahuangarin ñucanchica, Cristopaj 
yuyaitami charinchi. 

1 Corintios 3 

Taita Diosta ayudajcunallami canchi 

1Huauquicuna, panicuna, Diospaj Espirituta charijcunamanshnaca, na 
cangunaman villai usharcanichu. Ashtahuangarin Cristota crij cashpapash, 
nara yachajuj huahuacunashna, cangunapaj munaitara rurashpa 
causajcunamanshnami villarcani. 
2Llullu huahuacuna na shinlli micunata micui ushajpi, lechetalla caranshnami 
cangunapash, nara shuj yachajunata yachajui ushajpi, yachajui ushanatalla 
yachachijurcani. Cunangamanmi, nara yachajui ushanguichi. 
3Cangunaca, cunangamanmi cangunapaj munaitara rurashpa 
causanajunguichi. Shujcuna imata charijtapash munashpa, fiñanajushpa, 
shicanyarinajushpaca, ¿nachu na crijcunashnallata, cangunapaj munaitara 
rurashpa causanajunguichi? 
4Shujcunaca: “Ñucaca, Pablota catijpachami cani” ninajunmi. Caishujcunaca: 
“Ñucaca, Apolos shuti runata catijmi cani” ninajunmi. Chashna ninajushpaca, 
¿nachu cangunapaj munaitallata rurashpa causanajunguichi? 
5Apolospash, Pablopash, ¿imata canchiyari? Ñucanchica servijcunallami 
canchi. Apunchi Jesús ñucanchiman ushaita carajpi, villajpimi crircanguichi. 

6Ñucami, tarpunshna villajurcani. Apolosca, yacuta churanshnami 
yachachijurca. Ashtahuangarin Taita Diosmi, viñachinshna mirachijun. 
7Shina cashpaca tarpujpash, yacuta churajpash imapash na canllu. 
Ashtahuangarin Taita Diosllami viñachijun. 
8Tarpujpash, yacuta churajpash, chashnallatami canchi. Imata 
rurashcashnallata ricushpa Dios carajpi, ishcandillata japina cashpapash, 
chashnallatami canchi. 
9Ñucanchica, Taita Diosta ayudajcunallami canchi. Cangunaca, Taita Dios 
tarpujuj alpashnami canguichi. Shinallata Taita Dios huasichijuj huasishnami 
canguichi. 
10Taita Dios ninanda juyajpimi, huasichinata ali yachaj runa huasichinshna, 
cangunaman villai callarircani. Ñuca callarishca jahuapica, shujmi 
huasichinshna catijun. Shina cashpapash huasichinshna catingapaca, 
tucuicuna aliguta ricunarami. 
11Huasita shayachingapaj callari rumita churashcashnaca, Jesucristollami. 
Chaipi shuj rumita churaitaca, pipash na ushanllu. 
12Callaringapaj churashca cai rumi jahuapica, maijan cashpapash orohuan, 
culquihuan, juyailla rumicunahuan, caspihuan, jupahuan, fangacunahuan 
huasichingami. 
13Tucuicuna imata rurashcapash ricuringami. Huasichij runa imashna 
rurashcataca, shamui punllapimi ninahuan rupachishpa ricuchijunga. 
Tucuicuna imatalla rurashca cajpipash, ninami ricuchinga. 
14Callarishca jahuapi, huasichinshna maijan imata rurashcapash na rupajpica, 
imagutapash aligutami japinga. 
15Ashtahuangarin maijan imata rurashcapash rupajpica, imatapash na 
japingachu. Shina cashpapash, paillami rupajuj nina ucumanda llujshinshna 
quishpiringa. 

16Cangunaca, Taita Diospaj huasishnami canguichi. Chaitaca, ¿nachu 
yachanguichi? Taita Diospaj Espíritu cangunapi causajujtapash, ¿nachu 
yachanguichi? 
17Taita Dios causajuj huasita maijambash tucuchijpica, Taita Diosmi paitapash 
tucuchinga. Taita Dios causajuj huasica, Diospajllami. Chai huasica, 
cangunallatami canguichi. 
18Cangunallata, na pandarinachu canguichi. Cai pachapajtaca aligutapacha 
yachanimi nishpapash, alipacha yachajushcacuna cangapaca, imatapash na 
yachanshnami tucuna canguichi. 
19Imata cai pachapajta alipacha yachajushcapash, Taita Diospaj ñaupajpica, 
juizu illajcunashnami ricurin. Escribishcapica cashnami nijun: “Diosca, 
alipacha yachajushcacunataca, paicuna umachita ali yachashcapillatami 
japishpa muspayachijun” nijunmi. 
20Cutinmi cashnatapash nijun: “Jatun Diosca, alipacha yachajushcacunapaj 
yuyaicunaca, yanga yanga cajtami yachan” nijunmi. 
21Chaimandami runacunahuanga, na jariyana canguichi. Ima tiashcapash, 
tucuillami cangunapaj. 
22Pablo, Apolos, Cefas shuti runacunapash, cai pachapash, causaipash, 
huañuipash, cunan punllacunapash, shamui punllacunapash, tucuimi 
cangunapaj. 
23Cangunaca, Cristopajmi canguichi. Cristoca, Taita Diospajmi. 

1 Corintios 4 

Villachun cachashcacunaca, aligutami rurashca 

1Ñucanchitaca, Cristota servijcuna cajta, shinallata pipash na yachai 
ushashcata, ñucanchiman Taita Dios mingashcata, aliguta ricushpa 
yachachijcuna cajta yarinajuchunmi munanchi. 
2Cunanga, imata rurachun mingashpapash, tucuicunallata aliguta 
pactachijcuna cachunmi munan. 



3303 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

3Cangunapash, shuj mandajcunapash, ñuca imata rurajujta 
nalicachinajujpipash, na llaquirinichu. Nalita ñucallata rurashcataca, na 
yarinichu. 
4Ima nalitapash na rurarcanichu yajushpapash, na chaimandalla imatapash 
cashcatapacha ruraj runachu cani. Ashtahuangarin Apunchi Jesusmi, ima 
nalita rurashcatapash ricuchihuanga. 
5Shina cajpimi, Apunchi Jesús shamui punlla nara chayamujpillata, na 
imatapash juchachina canguichi. Pai shamushpami, imatalla rurashcatapash 
yanapi pacashca tiajujtapash michaman llujchinga. Paillatami, shungupi imata 
yarijushcatapash ricuchimunga. Chaipimi, imata rurashcatapash ricuchishpa, 
tucuicunata Taita Diosca alicachijunga. 
6Huauquicuna, panicuna, ñucahuan, Apolos shuti runahuan imata rurajtapash 
ricurcanguichimi. Cangunata juyaimandami, cashna nishpa yarichini: 
Ñucanchita ricushpa, ama ashtahuan chai escribishcapi nijujtalla yariashpa 
causachunmi, chashna yarichini. Shuj runamandalla caishuj chaishuj 
fiñanajunguichiman. 
7Candaca, ¿pita ashtahuan alicachishpa ricun? Canga, ¿imatata Dios 
carajujtaca nara chasquishcangui? Pai carashcata ña chasquishca cashpaca, 
¿imashpata na chasquishcashna jariyajungui? 
8Cangunaca, vijsa pactajta micushcashnami ña tucuita charinguichi. Ñami 
ninanda charijyashcanguichi. Ñucanchitaca na minishtishpa, cangunalla jatun 
mandajcunami canguichi. ¡Cangunallata mandanajushcanguichiman, 
ñucanchipash cangunahuan tandanajushpa mandanajungapaj alipachami 
canguichiman! 
9Cashnatami yarijuni: Villachun cachashca ñucanchitaca, Taita Diosmi 
huashaman churashca cajpi, huañuchinallami ni tucushpa purinchi. Shinallata 
angelcunapash, cai pachapi causajcunapash, ñucanchitaca asishpami 
ricunajun. 

10Cristota juyashpami, juizu illajcunashna canchi. Ashtahuangarin cangunaca, 
Cristohuan cashpami, alipachami yachanchi yanguichi. Ñucanchica, ushai 
illajcunashnami canchi. Cangunaca, ushaita charijcunami canguichi. 
Cangunaca, alicachi tucushcami canguichi, ashtahuangarin ñucanchica 
yangapi churai tucushcami canchi. 
11Cunangamanmi yarjaihuan, yacunayaihuan, churajunapash illaj, macai 
tucushpa purinajunchi. Maipi causanatapash na charishpami purinchi. 
12Imatapash ñucanchi maquihuan rurashpami, ninanda shaijushca canchi. 
Imapash tucushpaca alimi canman nijpipash, Dios bendiciachun nishpami 
tigrachinchi. Catiriashpa llaquichijpipash, llaquitaca apanchillami. 
13Ñucanchita nalicachijpipash, aligutami yarichinchi. Cai pachapi mapa 
sirijtashnami ñucanchitaca, cunangaman tucuicuna na ricunayachishpa fiñan. 
14Cangunata pingaichingapaca, na cashna escribinichu. Ashtahuangarin ñuca 
juyashca huahuacuna cajpimi, cashna tacurini. 
15Cristomanda yachachijcunata chunga huarangata charishpapash, na tauca 
taitacunatachu charinguichi. Ali villaita ñuca villajujpi Cristo Jesusta crijpimi, 
cangunapaj taitashna cani. 
16Shinamandami, ñuca imashna causajunshnalla causapaichi nijuni. 
17Shina causachun nishpami, Timoteotaca cangunapajman cachamurcani. 
Paica, Apunchi Jesusta alipacha crij cashpami, ñuca juyashca huahuashnalla. 
Shinallata Cristota catishpa ñuca imashna causajujtapash, paimi cangunaman 
yarichijunga. Chaitallatami maipi cashpapash, tandanajuj tucui 
crijcunamambash yachachijuni. 
18Ashtahuangarin cangunapajman ñuca ima horapash na rina cajpishnami, 
canguna purapi huaquingunaca jariyanajun. 
19Shina ninajujpipash Apunchi Jesús munajpica, ñallami shamusha. Ñuca 
shamushpami, chai jariyashpa purijcunataca, na shimi rimashcatalla ricusha. 
Ashtahuangarin imatapash rurai ushashcatami ricusha. 

20Taita Dios mandajujca, na shimihuan rimashcamandalla canllu, 
ashtahuangarin ninan ushaimandami. 
21Cangunapajman shamushpaca, ¿vara caspihuan llaquichingapajchu 
shamusha, na cashpaca juyaihuan, ali shunguhuanllu shamuchun 
munanguichi? 

1 Corintios 5 

Nalita rurashpa causajtaca llujchinami nishcami 

1Canguna purapica, huainayashpa causanajun nijtami uyani. Chashna 
huainayajtaca, na israelcunapipash na uyanayachinllu. Shuj churica, paipaj 
taitapaj huarmihuanllatami causajun nijtami uyani. 
2Chashna tiajpipash, alimi canchi nishpami jariyanguichi. ¿Nachu cangunaca, 
ninanda huacashpa, chashna nalita ruraj runataca canguna puramanda 
llujchina canguichi? 
3Cangunahuan ñuca na chaipi cashpapash, ñuca espiritupica cangunahuanmi 
cani. Shina cashpapash, chai juchata ruraj runataca, chaipi cangunahuan 
cashcashnami ninanda nalicachijuni. 
4Ñucanchi Apunchi Jesucristopaj shutipi tandanajuichi. Ñuca espiritupash, 
ñucanchi Apunchi Jesucristopaj ushaipashmi cangunahuan canga. 
5Shina tandanajushpa, chai runapaj aichataca, Satanás tucuchijuchun cuichi. 
Apunchi Jesús shamui punllapi chai runapaj espíritu quishpirichunmi, chashna 
rurana canguichi. 
6Canguna jariyanaca, napacha alichu. Tanda masapi ashalla levadurata 
chapujpica, tucuillatami punguichin. ¿Chaitaca nachu yachanguichi? 
7Mushuj masashna tucungapaca, huaglishca levadurata shitanshna, mapa illaj 
tucuichi. Shina rurashpaca, levadura illaj tanda masashnami ali canguichi. 
Pascua punllapi Diosman carajpi huañuchishca Llamashnami, Cristoca 
ñucanchimanda ña huañurca. 

8Shina cashcamanda cunanga, pascua punllapi cushijushpa micuna jatun 
fiestata rurashunchi. Fiestata rurashpaca, huaglishca, nalita ruraj, jatun nali 
levadurahuanga, napacha micunachu canchi. Ashtahuangarin levadura illaj 
tandata rurashpa, imatapash nalitaca na yarishpami, ali shunguhuambacha 
micuna canchi. 
9“Huainayashpa causajcunahuanga, na tandanajunachu canguichi” nishpami, 
shuj cartapica cangunaman escribimurcani. 
10Shina nishpaca: “Cai pachapi tiaj huainayajcunahuan, ashtahuan 
charijyangapaj munajcunahuan, shuhuacunahuan, yanga dioscunata 
mañajcunahuanga, napacha tandanajunachu canguichi” nishpaca, na shina 
nircanichu. Chashnacunahuan na tandanajuna cajpica, cai pachamanda 
llujshinami canguichiman. 
11Ashtahuangarin cashna nishpami escribimurcani: “Maijambash crijmi cani 
nijushpapash huainayashpa causajpi, charishpapash ashtahuan charijyangapaj 
munashpa, yanga dioscunata mañashpa, ima llaquipash japishpami ali canman 
nishpa, machashpa, shuhuashpa causajhuanga, na tandanajushpa purinachu, 
micuillatapash na micunachu canguichi” nircanimi. 
12Na crijcunataca, ¿imamandata ñucaca paicuna ima nalita rurashcata ricunata 
charini? Crij purataca, ¿nachu cangunallata paicuna ima nalita rurashcatapash 
ricunajunguichi? 
13Taita Diosmi, na crijcuna imatalla rurashcataca ricuchinga. Chai jatun nalita 
rurashpa causaj runataca, canguna puramandaca llujchinami canguichi. 

1 Corintios 6 

Fiñanajushcataca, na crijcuna alichinajuchunga na villagrinachu 

1Canguna puramanda maijan cashpapash, pihuambash fiñanajushca cashpaca, 
¿cashna ruranatachu yachanguichi? Diospajlla causajcunapaj ñaupajpi 
alichingapaj randica, ¿imatapash cashcatapacha na rurajcunapaj ñaupajpi 
alichingapajchu ringuichi? 

2Cai pachapi causajcunataca, Diospajlla causajcunami imata rurashcata 
ricushpa mandanajunga. Chaitaca, ¿nachu yachanguichi? Cai pachapi 
causajcunata canguna ricushpa mandana cashpaca, ¿imashpata asha 
fiñanajushcata alichitaca na ushanguichi? 
3Angelcuna imata rurashcatapash, ricushpa ñucanchi mandana cashcataca, 
¿nachu yachanguichi? Shina cashpaca, cai causaipi ima fiñanajui tiajtaca, 
¿maitata na alichishunyari? 
4Cai causaipi fiñanajuicuna tiajpica, ¿crij puracunapi na yapa alicachi 
tucushcacunamanrachu alichipai nishpa villagringuichi? 
5Canguna pingai tucuchunmi, cashna nini: Crij puracuna fiñanajushcata 
alichingapaca, ¿nachu canguna purapillata ali yachaita charijcuna shujllapash 
tianguichi? 
6Ashtahuangarin crij purallata fiñanajushcataca, ¿na crijcunaman villangapaj 
purijcunachu canguichi? 
7Canguna purallata chashna fiñanajushpaca, nalitapachami ruranajunguichi. 
Chashna fiñanajunapaj randica, ¿imashpata na llaquita apanajunguichilla? 
Shinallata umachishpa quichushpa apajpipash, ¿imashpata na saquinguichilla? 
8Ashtahuangarin cangunaca, crij purallata llaquichirishpa, umachishpa 
shuhuarishpami puringuichi. 
9Imatapash cashcatapacha na rurashpa causajcunaca, Taita Dios mandajuj 
llactapica, imatapash na japigringachu. ¿Chaitaca nachu yachanguichi? Na 
pandanachu canguichi. Huainayajcuna, yanga dioscunata mañajcuna, 
cazarashca jahua shujhuan causajcuna, huarmicunashna causaj runacuna, jari 
purallata huarmihuanshna puñujcuna, 
10shuhuacuna, charishpapash ashtahuan charijyangapaj munajcuna, 
machajcuna, ima llaquipash japishpami ali canman nijcuna, ñavi ñavi 
shuhuajcunapash, Taita Dios mandajuj llactapica, napacha imatapash 
japigringachu. 

11Cangunapash pundaca, chashnallatami huaquingunaca causarcanguichi. 
Ashtahuangarin Apunchi Jesuspaj shutipi, ñucanchi Taita Diospaj 
Espiritumandapashmi, ña armashcacuna canguichi. Shinallata Diospajllami 
causanajunguichi, imatapash cashcatapacha rurashcatashna chasqui 
tucushcacunapashmi canguichi. 

Cangunapaj cuerpohuan, Taita Diostaca alicachinami canguichi 

12Tucui imatapash rurai ushanimi, ashtahuangarin napacha tucuilla alichu. 
Tucui imatapash rurai ushanimi, ashtahuangarin chaicunara ñucata 
mandashpa charichunga, napacha saquishachu. 
13Micunaca vijsapajmi, vijsaca micunapajmi. Ashtahuangarin Taita Diosca, 
ishcanditami tucuchinga. Shina cajpipash ñucanchi cuerpotaca, 
huainayachunga na rurashcachu. Ashtahuangarin Apunchi Jesuspajlla 
causachunmi rurashca. Apunchi Jesusmi, ñucanchi cuerpotapash mandajun. 
14Apunchi Jesusta causachij Taita Diosllatami, ñucanchitapash paipaj 
ushaihuan causachinga. 
15Cangunapaj cuerpopash Cristopajllata cajtaca, ¿nachu yachanguichi? 
¿Cristopaj cuerpomanda anchuchishpa apashpachu, culquimanda huainayaj 
huarmipaj cuerpohuan shujllata rurana cani? Napacha chashnachu. 
16Maijan cashpapash, culquimanda huainayaj huarmihuan shujlla tucushpaca, 
paihuanmi shujlla cuerpo tucun. Chaitaca, ¿nachu yachanguichi? 
Escribishcapica: “Ishcandimi, shujlla aicha tucunga” nijunmi. 
17Ashtahuangarin Apunchi Jesushuan maijambash shujlla tucushpaca, shujlla 
espiritumi paihuanga causajun. 
18Huainayamandaca anchurichi. Maijan cashpapash ima shuj juchata 
rurajpica, paipaj cuerpopica na tacarinllu. Ashtahuangarin pipash 
huainayashpaca, paipaj cuerpotallata fiñashpami, chashna ruran. 
19Cangunapaj cuerpoca, jucha illaj Taita Diospaj Espíritu causajuj huasishna 
cajtaca, ¿nachu yachanguichi? Chai Espirituca, cangunapaj shungupimi 

causajun. Chai Espiritutaca, Taita Dios carajpimi charinguichi. Shinamandami, 
na cangunapajllata causanguichi. 
20Cangunaca, ninan valishcapaj randi tucushcami canguichi. Shina cajpimi 
cangunapaj cuerpohuan, espirituhuambash, Taita Diosta alicachina canguichi. 
Cuerpopash, espiritupash, Taita Diospajmi. 

1 Corintios 7 

Cazarashcacuna imashna causanatami villajun 

1Canguna ñucata tapushpa escribishcatami, cunanga tigrachimuni. Jarica, na 
cazarashpa causashpachari ali canman. 
2Ashtahuangarin huainayana munaicuna tiashcamanda, tucuicunallata quiquin 
huarmita charichun. Shinallata huarmicunapash, quiquin cusata charichun. 
3Cusaca, cazarashca cashcashnallata, paipaj huarmiman imata cashpapash 
pactachishpa causachun. Shinallata huarmipash, cusahuan chashnallata 
causachun. 
4Huarmica, paipaj cuerpotaca na mandai ushanllu, ashtahuangarin cusami 
mandai ushan. Shinallata cusapash, paipaj cuerpotaca na mandai ushanllu, 
ashtahuangarin huarmimi mandai ushan. 
5Ishcandimanda na munanichu nishpaca, na ninachu canguichi. 
Ashtahuangarin Diosta yariashpa mañangapajmi, ashagucamanlla na quimiri 
ushana canguichi. Na unaita jarcari ushashpaca, nali yuyaita Satanás ama 
cuchun, cutin quimiringuichilla. 
6Chashna causanguichi nishpaca, na mandanichu. Ashtahuangarin shina 
causashpami, ali canga nitallami nijuni. 
7Tucui jaricuna ñucashnalla causachunmi munani. Ashtahuangarin Taita 
Diosmi, shican shican causaita caishujmambash, chaishujmambash carashca. 
8Nara cazarashcacunapash, sapalla huarmicunapash, ñucashnalla na 
cazarashpa causashpami, ali canman ninimi. 

9Ashtahuangarin na jarcari ushashpaca, cazarachunlla. Chaita yariajlla 
purinapaj randica, cazaranami ashtahuan ali. 
10Shina cajpipash cazarashcacunataca, Apunchi Jesusmi caita mandan, na ñuca 
mandanichu: Huarmica, cusataca na jichunachu. 
11Jichushpaca, ama shujhuan cazarashpa causachun. Na cashpaca, 
cusallahuanda ali tucuchun. Shinallata cusapash, huarmitaca napacha 
jichunachu. 
12Shujcunataca, na Apunchi Jesús nijujpi, ñucallami cashna nijuni: Maijan crij 
huauquipash na crij huarmita charijpi, huarmi ali causashunllami nijpica, ama 
jichuchun ninimi. 
13Shinallata maijan crij huarmipash na crij cusata charijpi, cusa ali 
causashunllami nijpica, ama jichuchun ninimi. 
14Na crij cusaca, paipaj huarmi crij cajpimi, Diospajlla tucushca. Shinallata na 
crij huarmipash, paipaj cusa crij cajpimi, Diospajlla tucushca. Na shina cajpica, 
cangunapaj huahuacunapash, na crijcunapaj huahuacunashna nalicunami 
canman. Ashtahuangarin cunanga, cangunapaj huahuacunaca Diospajllami. 
15Maijan na crij cashpapash jichusha nishpaca, jichuchunlla. Shina jichujpica, 
crij huauqui cashpa, pani cashpapash, na ashtahuan gañanshna causajunllu. 
Taita Diosca, casilla ali causaita charichunmi, ñucanchitaca cayashca. 
16Cazarashca huarmilla, ¿cambaj cusataca quishpichi ushashallami 
yajunguichu? Shinallata cazarashca cusapash, ¿cambaj huarmitaca quishpichi 
ushashallami yajunguichu? 
17Ashtahuangarin Apunchi Jesusmi imashna ali causanatapash, tucuicunaman 
carashca. Shinamandami, Taita Dios cangunata cayai punllapi imashna 
causajushcashnallata, tucuicuna chashnallata causana canguichi. Shina 
causachunmi, tandanajuj tucui crijcunataca mandani. 
18Dios cayai punllapica, ¿maijandapash circuncisión nishcata rurashcachu 
carca? Shina cashpaca, circuncisionda rurashcallata quedachunlla. Dios cayai 

punllapi ¿maijandapash circuncisionda na rurashcachu carca? Shina cashpaca, 
na circuncisionda ruranachu ninimi. 
19Circuncisionda rurashca cashpa, circuncisionda na rurashca cashpapash, 
imapash na canllu. Ashtahuangarin Taita Dios mandashcacunata pactachinami 
ali. 
20Dios cayai punllapi imashna causajushca cashpapash, chashnallata tucuicuna 
causashpa catichilla. 
21Dios cayai punllapica, ¿gañanllu carcangui? Na chaimanda llaquirinachu 
cangui. Shina cajpipash chaimanda llujshi ushanashnalla cashpaca, llujshinata 
yaringui. 
22Apunchi Jesusta crichun, Dios cayai punllapi gañan causanajushca cashpaca, 
Apunchi Jesuspajta rurangapaj cacharishcami cangui. Shinallata Dios cayai 
punllapi na gañan cashca cashpapash, Cristopajmi gañan cangui. 
23Diosca, tucuita yali valishcahuanmi cangunataca randishca. Shina cashpami 
gentecunapaca, na gañan tucuna canguichi. 
24Huauquicuna, Dios cayai punllapi imashnami causarcanguichi, chashnallata 
Taita Diospaj causashpa catinguichilla. 
25Jarihuan nara tacarishca cuitsacuna imashna causachun ñuca 
yachachijuchunga, Apunchi Jesusca na mandahuarcachu. Ashtahuangarin 
pactachij Apunchi Jesús ñucata llaquishpa yarichijpimi, cashna causanaca 
aligumi nijuni: 
26Ninan llaqui punllacunapi causanajushcamandami, imashna 
causajushpapash, chashnallata causanami jaripaca ali yajuni. 
27¿Huarmihuan cazarashcachu cangui? Shina cashpaca, jichunata na yarinachu 
cangui. ¿Nara cazarashcachu cangui? Shina cashpapash, cazaranataca na 
yarinachu cangui. 
28Cazarashpaca, juchataca na ruranguichu. Shinallata cuitsagupash 
cazarashpaca, juchataca na ruranllu. Ashtahuangarin cazarajcunaca, cai 

causaipi llaquicunatami apanajunga. Chai llaquicunamanda cangunata 
jarcangapajmi munani. 
29Ashtahuangarin huauquicuna, caitallami ningapaj munani: Punllacunaca, na 
unaicaman tiajunallachu, tucurishpa catijunallami. Shinamandami huarmita 
charijcunaca, huarmita na charinshna causachun nini. 
30Shinallata huacajcunapash, na huacanshnalla purichun. Cushijushpa 
causajcunapash, na cushijunshnalla purichun. Imata randijcunapash, na 
charinshnalla causachun. 
31Shinallata cai pachapi imata charishcacunahuan cushijujcunapash, na 
charishpa cushijunshnalla causachun. Cai pachapi imalla tiajcunapash 
tucurinllami. 
32Canguna llaquilla causachunga na munanichu. Na cazarashca chairalla 
runaca, Apunchi Jesusta yariajlla cashpami, Apunchi Jesustalla cushichingapaj 
munan. 
33Ashtahuangarin cazarashca runaca, huarmi cushijushpa causachun nishpami, 
cai pachapi imapash tiajtalla yarishpa causan. 
34Shinallata cusayu huarmica shuj yuyaita, jarihuan nara tacarishca cuitsaca 
shuj yuyaitami charin. Jarihuan nara tacarishca cuitsami, cuerpondi almandi 
Diospajlla causashpa, Apunchi Jesusta yariashpa causan. Ashtahuangarin 
cusayu huarmica, cusata cushichingapajmi, cai pachapi imapash tiajtalla 
yariashpa causan. 
35Caitaca, cangunapaj ali cachunmi cashna nini. Lazuta churanshna 
jarcashpaca, na ninichu. Ashtahuangarin imapash na jarcajpi Apunchi 
Jesuspajta aliguta rurashpa causachunmi, cashna nini. 
36Ashtahuangarin maijan cashpapash, ñuca ushi na cazarashpa payayanaca na 
alichu yajushpaca, pai imashna yajushcashnallata cazarachinapachami. Pai 
imashna munashcashna cazarachinallami. Chaica na juchachu. 

37Ashtahuangarin jarihuan nara tacarishca paipaj ushi na cazarashpaca, alimi 
canga nishpa shungupi yarishpaca, aligutami ruran. 
38Shina cashpami maijambash paipaj ushita cazarachishpapash, alita ruran. Na 
cazarachishpacarin, ashtahuan aligutami ruran. 
39Cusayu huarmica, mandashca shimipi nijunshnami cusa causajujpica, 
huatashcashna causan. Ashtahuangarin cusa huañujpica, cacharishcashna 
cashcamandami, pihuan cazarangapaj munashpapash cazaranalla. 
Ashtahuangarin Apunchi Jesusta crij cachun ninimi. 
40Ashtahuangarin na cutin cazarashpaca, ashtahuan cushijushpami causanman 
yanimi. Ñucapash, Taita Diospaj Espiritutaca charinimi yashpami cashna nini. 

1 Corintios 8 

Yanga dioscunamanmi, animalta cushpa huañuchishca 

1Yanga dioscunaman animalta cushpa huañuchishca micuna imashna 
cajtapash, tucuicuna alimi yachanchi. Chai yachashcacunaca, yanga jariyashpa 
purichunllami ruran. Ashtahuangarin juyarishpa causanami, crijcunataca 
shinllichin. 
2Maijambash ñucami aliguta yachani nirijushpaca, imashna yachajuna 
cashcatapash nara aliguta yachajushcachu. 
3Ashtahuangarin Taita Diosta maijambash ninanda juyashpaca, paica Dios 
rijsishcami. 
4Yanga dioscunaman animalta cushpa huañuchishca micunamandaca, caitami 
yachanchi: Cai pachapi tiaj yanga dioscunaca, imallapash na canllu. 
Ashtahuangarin shujlla Taita Dios tiajtami yachanchi. 
5Jahua pachapipash, cai pachapipash tauca dioscunami tian ninajunmi. 
(Chashna dioscunapash, mandajcunapash taucacuna tiajpipash), 
6ashtahuangarin ñucanchipaca, shujlla Taita Diosmi tian. Paica, Taita Diosmi. 
Paimandami, tucui imapash tiashca. Ñucanchipash, paipajmi canchi. 

Shinallata shujlla Mandajmi tian, paica Jesucristomi. Paimandami, tucui 
imapash tian. Ñucanchipash paimandami causanajunchi. 
7Shina cashpapash, caitaca na tucuicuna yachanllu. Huaquingunaca, yanga 
dioscunata mañashpami punda causashcashnallata, chai yanga dioscunaman 
carashca aichataca cunangaman micunajun. Paicunapaj yuyaica na shinlli 
cashpami, micushpaca cutin mapayashcanimi yanajun. 
8Imatapash micunaca, Taita Diospaj ñaupajpica, na ashtahuan aliguta ruranllu. 
Imatapash micushcahuan na ashtahuan ali ricurishunllu. Chaita na 
micushpapash, ashtahuan naliman tigrashca na ricurishunllu. 
9Ashtahuangarin imatapash micui ushanallami nishpa micushpara, 
pactarallapash nara shinlli crijcunataca nitijachinshna pandachinguichiman. 
10Can alipacha yachashpapash, chai yanga dioscunapaj huasipi micushpa can 
tiajujta ricushpaca, nara ali shinlli crijpash, ¿nachu chai yanga dioscunaman 
carashcataca micunayachinman? 
11Can ali yachashpapash, chashna rurajushcamandara nara shinlli crijca, 
chingaita chingagrinman. Paitapash quishpichingapajmi, Cristoca huañurca. 
12Canguna chashna micushpaca, nara shinlli crijpaj yuyaita huaglichishpami, 
juchata ruranguichi. Chashna rurashpaca, Cristotami fiñachishpa juchata 
ruranguichi. 
13Chaimandami, ñuca imatapash micushcamandalla, shuj crij ñucapaj huauqui 
urmanalla cajpica, chai crij huauquita nitijachinshna ama pandachingapaca, 
aichataca napacha micuna cani. 

1 Corintios 9 

Villachun cachashca runaguca, imagutapash japinatami charin 

1¿Nachu villachun cachashca cani? ¿Nachu imagutapash rurai ushanalla cani? 
¿Nachu ñucanchi Apunchi Jesustapash ricurcani? ¿Nachu cangunaca, Apunchi 
Jesuspajta ñuca rurajushcata ricuchinajunguichi? 

2Shujcunapaca, na villachun cachashca cashpapash, cangunapaca villachun 
cachashcapachami cani. Cangunami, ñucata villachun cachashcataca, sellota 
churai tucushcashna, Apunchi Jesusta crij cashcamandaca ricuchinajunguichi. 
3Ñucata juchachijcunatami, cashna nishpa tigrachini: 
4¿Nachu ñucanchipash ufiaita, micuitaca ushanchi? 
5Villachun cachashca caishujcunashna, Apunchi Jesuspaj huauquicunashna, 
Cefas shuti huauquishna, ¿nachu ñucanchipash, crij huarmita cazarashpa 
pushamui ushanalla canchi? 
6Na cashpaca, Bernabepash, ñucapash, ¿nachu imatapash rurashpa causana 
canchi? 
7¿Maijanda soldado tucungapaca, paipaj culquihuanllata rin? ¿Maijanda 
uvasta tarpushpapash fucujpica, na micun? Na cashpaca, ¿maijanda 
llamacunata michishpa purijpash, chai llamacunamanda lecheta na ufianga? 
8Caitaca, ¿ñuca yarishpallachu shina nijuni? ¿Nachu mandashca shimipipash, 
chashnallata nijun? 
9Moisés mandashca shimipica: “Trillajuj huagrataca, ama shimita 
huatanguichu” nijunmi. Taita Diosca, ¿huagracunata llaquishpallachu chashna 
nishcanga? 
10Na cashpaca, ¿ñucanchipaj ali cachunllu chashna nijun? Ari, ñucanchipaj ali 
cachunmi chaitaca escribishca. Yapujpash, fucungami yashpami yapun. 
Trillajpash, granota japishami yashpami trillan. 
11Ñucanchica tarpuj runashnami, Diosmanda cangunaman villarcanchi. Shina 
villashcamandaca, cangunamanda imagutapash japinaca, ¿yapachu canga? 
12Shuj villajcunaca, japi ushanchimi nishpami, cangunataca imatapash mañan. 
¿Nachu ñucanchicarin, ashtahuan mañanata charinchi? Ashtahuangarin 
Cristomanda ali villaita villajui ama jarcarichunmi, imatapash na mañarcanchi. 
Shina cashpami, tucui ima llaquitapash apanchilla. 

13Diosman carangapaj apashcataca, ¿nachu Diospaj huasipi Diosta servijcuna 
micun? Shinallata Diosman carashcacunata altarpi rupachishpa 
servijcunapash, ¿nachu chai altarmandallata micun? 
14Shinallata ali villaita villajcunaca, ali villaita villashcamanda micuchunmi, 
Apunchi Jesusca mandashca. 
15Chashna japinata charishpapash, ñuca imatapash japisha yashpaca na 
mañashcanichu. Cangunata ñuca mañashami yashpaca, na shina 
escribimunichu. Ñuca chashna rurashpa cushijujtaca, pipash nara 
chingachijpillata huañungapajmi munani. 
16Ali villaita villajushpa jariyanataca, na charinichu. Chaitaca villanapachami 
cani. Ali villaita ñuca na villajushpaca, ¡aij imachari tucuiman! 
17Ñuca tucui munaihuan villajushpaca, carashcata japinata charishami. 
Ashtahuangarin na tucui munaihuan villajushpapash, Dios ñucaman 
mingashcataca pactachinami cani. 
18Chashna villashpa purishcamandaca, ¿ima alita japinatata charini? 
Cristomanda ali villaita villajushpaca, imatapash na mañanichu. Shina 
rurajushpami, ali villaita villajushpa japinata charishpapash na mañani. 
19Shinamandami, na pipaj gañan cashpapash, ashtacacuna quishpirichun, 
tucuicunapaj gañanshna tucushcani. 
20Judea llacta gentecunahuan cashpaca, paicuna quishpirichunmi, Judea llacta 
runashna purini. Paicunaca, mandashca shimicunatami catinajun. (Chaita ñuca 
na cazuj cashpapash), paicunapash quishpiririchunmi, paicunahuan cashpaca, 
chai mandashca shimicunata cazujuni. 
21Shinallata chai mandashcata na charijcunahuan cashpaca, paicunapash 
quishpirichunmi, chai mandashcata na charinshnallata purini. (Shina 
cashpapash, Taita Dios mandashcataca na saquishpami, Cristo mandashcata 
pactachijuni). 

22Chairalla yachajujcunahuan cashpaca, paicunapash quishpirichunmi, 
chairalla yachajujunshna purini. Imashnallapash huaquingunallapash 
quishpiripashcanman yashpami, tucuita rurashpa tucui gentecuna imashna 
causajta catini. 
23Ali villaita villajushpaca, chai villajuj shimi aliguta carasha nishcata 
japingapajmi, chashna causajuni. 
24Pugllaj pambapi mishangapaj calpajcunaca, tucuillami calpanajun. Shina 
cashpapash, shuj mishajllami japinataca charin. Chaitaca, ¿nachu 
yachanguichi? Cangunapash japigringapaca, mishashpa calpanshnami causana 
canguichi. 
25Maipipash pugllagringapaca, paipaj cuerpo ama huaglichunmi, nalitaca 
tucuita saquin. Paicunaca ismunalla, tucurinalla coronata japingapajllami 
mishashpa pugllanajun. Ashtahuangarin ñucanchica, na tucurina coronaguta 
japingapajmi causanajunchi. 
26Shina cajpimi, ñucapash na yanga cushijushpa calpanshna causajuni. 
Shinallata macanajushpapash, na yanga huairata huactanshna macanajunichu. 
27Ashtahuangarin ñuca cuerpotami macanshna cazuchishpa, servishpa 
causajuni. Shujcunaman villashca jahuaca, ama ñucara nalipi ricuringapajmi, 
chashna rurajuni. 

1 Corintios 10 

Yanga dioscunata ama mañachunmi, shinlli tacurishca 

1Huauquicuna, panicuna, ñucanchi ñaupa taitacuna imashna cashcatapash 
yachachunmi munani. Paicunataca, tucuicunata fuyu catichishpa rijujpimi, 
Puca Cuchatapash tucuicuna chimbanajushca. 
2Paicunaca, Moisesta catishpami fuyupipash, mama cuchapipash tucuilla 
bautizai tucushca. 
3Dios carashca micunatapash, tucuicunami micunajushca. 

4Shinallata tucuicunami, Dios carashca yacutallata ufianajushca. Chai 
yacutaca, paicunata catishpa purijuj, Diospaj jatun rumimandami tucuicuna 
ufianajushca. Chai jatun rumica, Cristomi carca. 
5Shina cajpipash, paicuna puramanda chaupi yali gentecunahuanmi, Taita 
Diosca na cushijurca. Chaimandami jichushca pambapillata, huañushpa 
tucurinajurca. 
6Paicuna nalita ruranata ninandapacha munashcashna, ñucanchipash ama 
munachun ricuchingapajmi, chashna tucushca. 
7Paicuna purapi huaquingunaca, yanga dioscunata mañajcunami carca. 
Cangunaca, na chashna mañanachu canguichi. Escribishcapica cashnami nijun: 
“Tucuillami micungapaj, ufiangapaj tiarirca. Chai jipaca, pugllangapajmi 
jatarirca” nijunmi. 
8Paicuna purapi huaquinguna huainayashcashnaca, na ñucanchipash 
huainayanachu canchi. Chashnacunaca, shuj punllapillami, ishcai chunga 
quimsa huarangacuna huañushca. 
9Paicuna purapi huaquinguna, Jatun Diosta fiñachishcashnaca, ñucanchica na 
fiñachinachu canchi. Chashnacunaca, culebracuna canijpimi huañushca. 
10Paicuna purapi huaquingunaca, Diosta fiñashpami nalicachishpa rimashca. 
Chashnaca, napacha rimanachu canchi. Chashnacunataca, huañuchij angelmi 
huañuchishca. 
11Chashnataca ñucanchi ama catichunmi, ñucanchi ñaupa taitacuna imashna 
tucushcatapash, tucurimui punllacunapi causanajuj ñucanchita 
yachachingapaj escribishcapica, chashna villajun. 
12Maijambash shinllipacha crijmi cani nirijushpaca, aliguta yaringuichi, 
pactara urmanguichiman. 
13Tucui gentecunata japijuj nalita rurachina munaillatami, cangunatapash 
japijun. Shina cajpipash Taita Diosca pactachij cashpami, chai nali munaitaca 
canguna apai ushanatalla japichun saquinga. Ashtahuangarin chai nali 



3319 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

munaihuanllatami, canguna shinlli tucushpa mishashpa, chai nali munaimanda 
llujshinataca, paillata caramunga. 
14Shina cajpi ñuca juyashca crijcuna, cangunaca yanga dioscunata 
mañanamandaca anchurichi. 
15Aliguta yachajushca gentecunamanshnami cangunaman rimani. Ñuca imata 
nijujtapash, cangunallata aliguta yaripanguichi. 
16Bendiciashca copamanda Diosta pashi ninajushpaca, ¿nachu Cristopaj 
yahuarmanda caishuj chaishuj tandanajunchi? Tandata ñucanchi 
chaupinajushpaca, ¿nachu Cristopaj cuerpomanda caishuj chaishuj 
tandanajunchi? 
17Shujlla tanda cajpimi, ñucanchica ashtacacuna cashpapash, shujlla 
cuerposhna canchi. Tucuicuna tandanajushpami, chai tandatallata 
micunajunchi. 
18Israelcuna imata rurajtapash aliguta yarichi. Diosman carashpa 
huañuchishca animalcunata micushpaca, ¿nachu tandanajushpa, chai 
altarmandallata micunajun? 
19¿Imashpata caita nijuni? ¿Yanga diosca imata? Na cashpaca, yanga 
dioscunaman animalta cushpa huañuchishca aichaca, ¿ali cajpichu chashnaca 
nijuni? 
20Na israelcunaca, animalta huañuchishpapash ayacunaman cushpami 
huañuchinajun, na Taita Diosman caranajunllu ninimi. Shinamandami 
cangunapash, ayacunahuan tandanajuchunga na munani. 
21Cangunaca, Apunchi Jesús carashca copatapash, ayacunaman carashca 
copatapash ishcandita ufiaitaca, na ushanachu canguichi. Apunchi Jesús 
carashca micunatapash, ayacunaman carashca micunata micungapaj 
cangunapash tandanajushpa micuitaca, na ushanachu canguichi. 
22Ñucanchica ishcandita rurashpa, ¿Apunchi Jesusta ninandapacha 
fiñachingapajchu munanchi? ¿Ñucanchica, paitapash yali shinllichu canchi? 

Taita Diostaca, punchapambagumi cangui ninajuchun imatapash ruraichi 

23Tucui imatapash rurai ushanillami, ashtahuangarin napacha tucuilla alichu. 
Tucui imatapash rurai ushanillami, ashtahuangarin crijcunataca na tucuilla 
shinllichi ushanllu. 
24Pipash na quiquimbajlla ali cachun, imatapash ruranachu. Ashtahuangarin 
shujpajpash ali cachunmi, imatapash rurana. 
25Aichata jatujuj pushtupi randishpaca, shungupi imatapash na yarishpa, na 
tapushpa micunguichilla. 
26Cai pachapash, cai pachapi ima tiashcapash, Jatun Diospajmi. 
27Maijan na crijpash, cangunahuan micungapaj cayajpi rishpaca, imatapash na 
tapushpa, imata carajpipash micunguichilla. Imatapash ama yarijungapajmi, 
na tapuna canguichi. 
28Ashtahuangarin maijambash: “Cai aichataca, yanga dioscunaman 
carashcami” nishpa villajpica, na micunachu canguichi. Chai villajpash, paipaj 
yuyaihuan ama pandachunmi, na micuna canguichi. Cai pachapash, cai 
pachapi tucui ima tiashcapash, Jatun Diospajmi. 
29Cambaj yuyaitaca, na shina ninichu. Ashtahuangarin shujpaj yuyaitami shina 
nini. Ñuca imatapash rurai ushanalla cajpipash, ¿imashpata shujpaj 
yuyaimandalla nalicachishca canga? 
30Imata cashpapash, Diosta pashi nishpa micushpaca, ¿imashpata Diosta pashi 
nishpa micujushcamandaca nalicachi tucusha? 
31Shina cajpimi canguna imata micushpa, ufiashpa, imata rurashpapash, Taita 
Diosca punchapambagumi cangui ni tucuchun, tucuita rurana canguichi. 
32Imata rurashpapash, Judea llacta gentecunata, na israelcunata, Taita 
Diospajlla tandanajuj crijcunata nitijachinshna urmachingapaca, na ruranachu 
canguichi. 

33Ñucapashmi tucuita imata rurajushpapash, tucuicunata cushichingapaj 
rurani. Ashtahuangarin taucacuna quishpirichunmi, paicunapaj ali cachunga 
imatapash rurajuni. Na ñucapajlla ali cachun, imatapash ruranichu. 

1 Corintios 11 

1Cristota ñuca imashna catijujta ricushpa, cangunapash ñucashnallata 
catipaichi. 

Huarmicunaca umata quilparinami 

2Tucui crijcuna, ñucataca na cungashpami, ñuca imata yachachishpa 
mingashcatapash, aliguta catinajunguichi. Shina cajpimi cangunataca, 
cushijushpa alicachini. 
3Ashtahuangarin caita yarichunmi munani: Cristoca, tucui jaricunatami 
umashna mandajun. Cusapash, paipaj huarmitaca, umashnami mandajun. 
Taita Diospash, Cristotaca umashnami mandajun. 
4Maijan jaripash Diosta mañajushpa, na cashpaca Dios ima nishcata 
villajushpapash, umata quilparishpaca, paita umashna mandajujtami na 
cazujun. 
5Ashtahuangarin maijan huarmipash Diosta mañajushpa, na cashpaca Dios ima 
nishcata villajushpapash, umata na quilparishpaca, umashna paita mandajtami 
na cazujun. Chashna rurashpaca, ajchata rutushcashnami ricurin. 
6Maijan huarmipash, umata na quilparishpaca, ajchata rutuchishpami ali 
canman. Huarmica, asha ajchata rutuchishpa, na cashpaca tucui tucui 
rutuchinata pinganayajpica, umata quilparichun ninimi. 
7Jarica, na umata quilparinachu. Paitaca, Taita Diosmi paiman rijchajta 
rurashca. Shina cashpami Taita Dios punchapambagu cajta ricuchinajun. 
Ashtahuangarin huarmica, cusa juyailla cajtami ricuchijun. 
8Jarica, na huarmimanda llujshishcachu. Ashtahuangarin huarmimi, jarimanda 
llujshishca. 

9Shinallata jaritaca, na huarmipaj ali cachun rurashcachu. Ashtahuangarin 
huarmitami, jaripaj ali cachun rurashca. 
10Shinamandami huarmica, mandajpi causajushcata ricuchingapaj, 
angelcunamandapash umata quilparina. 
11Ashtahuangarin Apunchi Jesusta crijcuna cashcamanda, jarica na huarmita 
yalichu. Huarmipash, jaritaca na yalichu. 
12Huarmitaca, jarimanda llujchishpami rurashca. Shinallata jaripash, 
huarmimandami miranajun. Ashtahuangarin Taita Diosmandami, tucui 
imapash tiashpa catijun. 
13Cangunallata aliguta ricushpa yaringuichi: Taita Diosta mañajushpa, 
¿huarmica umata na quilparishpa mañashpachu ali canga? 
14Jaricuna ajchata viñachun saquishcamanda pinganayai cajtaca, ¿nachu 
imashna causashcallata cangunaman yachachijun? 
15Ashtahuangarin huarmicuna ajchata viñachun saquinaca, alipachami. Umata 
quilparingapaj randimi, huarmicunapaj ajchataca Diosca viñachishca. 
16Ñuca cashna nijujta maijambash fiñashpa rimangapaj munajtaca, cashnami 
nini: Ñucanchi purapipash, Taita Diospajlla tandanajuj crij purapipash 
huarmicunaca, umata quilparinataca yacharishcami. 

Apunchi Jesús huañushcata yarishpa micushpapash, yangatami ruranajushca 

17Ashtahuangarin cai shimicunata villashpaca, cangunata alicachishpaca na 
nijunichu. Cangunaca, tandanajushpa alita rurangapaj randica, ashtahuan 
nalita rurangapajmi tandanajunguichi. 
18Pundaca caitapashmi nigrini: Crijpura tandanajushpapash, cangunapura 
shicanyarinajun nijtami uyarcani. Chashna nijtaca, ashataca crinimi. 
19Canguna purapi Dios alicachijpi causajcuna ricurichunga, cangunapura 
shican shican tucushpami ali canguichiman. 
20Canguna tandanajushpaca, Apunchi Jesús huañushcata yarishpa 
micungapaca, na tandanajunllu cashcanguichi. 

21Cangunaca, micungapaj apashpapash, shujcunataca na shuyashpami 
micushcanguichi. Shina rurashcamandami, huaquingunaca yarjaihuan, 
huaquingunaca machashca tianajun. 
22Micushpa, ufiashpa tiangapaca, ¿nachu huasita charinguichi? Na cashpaca, 
¿Taita Diospajlla tandanajuj crijcunata yangapi churangapaj, imagutapash na 
charijcunata pingaichingapajchu chashna ruranajunguichi? Cangunataca, ¿ima 
ninata cani? ¿Cangunataca alicachishachu? Chashna ruranajujtaca, napacha 
alicachinichu. 

Apunchi Jesús huañushcata yarishpa micuchunmi callarichishca 
(Mat. 26:26-29; Mar. 14:22-25; Luc. 22:14-20) 

23Apunchi Jesús ñucaman mingashcatami, cangunaman yachachircani. 
Apunchi Jesusca, paita huañuchijcunaman japi tucuna tutami, tandata japirca. 
24Chai tandamanda Diosta pashi nishpami chaupishpa, cashna nirca: “Japishpa 
micuichi. Caica, cangunapaj ali cachun chaupirina ñuca cuerpomi. Ñucata 
yarishpa, cashnata rurashpa catinguichilla” nircami. 
25Ña micushca jipaca, copatapash japishpami cashna nirca: “Cai vino copaca, 
ñuca yahuarmi. Chaihuanmi Diosca, shuj mushujta ari nishca. Ima horas 
cashnata ufiashpapash, ñucata yarishpa ufianguichilla” nircami. 
26Ima hora cashpapash, canguna cai tandata micushpa, cai copamanda 
ufiashpaca, Apunchi Jesús huañushcatami, pai tigramungacaman 
villanajunguichi. 

Jesús huañushcata yarishpa micunataca, nali shunguhuan na micunachu 

27Maijan cashpapash, Apunchi Jesús micuichi nishca cai tandata nali 
shunguhuan micushpa, na cashpaca ufiaichi nishca cai copamandapash nali 
shunguhuan ufiashpaca, Apunchi Jesuspaj cuerpota, yahuarta nalicachishpami 
juchata ruran. 
28Shinamandami tandata nara micushpallata, copamanda vinota nara 
ufiashpallata, tucui canguna imashna causanajushcata aliguta yarina 
canguichi. 

29Ashtahuangarin Apunchi Jesuspaj cuerpo cajta na aliguta yarishpa, nali 
shunguhuan cashpa maijambash micushpa ufiashpaca, paillata llaquichi 
tucungapajmi micun, ufian. 
30Shinamandami huañujujpash, irquiyashcapash canguna purapica, 
ashtacacunapacha tianguichi. Taucacunami ña huañushca. 
31Ñucanchillata imashna causajushcata aliguta yarishpaca, na chashna llaquita 
apanchimanllu. 
32Ashtahuangarin Apunchi Jesusca, ñucanchi nali cajta ricushpami 
llaquichishca. Na crijcunahuan ama ninan llaquiman cachangapajmi, chashna 
llaquichijun. 
33Shina cashcamanda ñuca juyashca crijcuna, shina micungapaj 
tandanajushpaca, caishuj chaishuj shuyanarami canguichi. 
34Maijambash yarjachishpaca, huasipillata micuchun. Tandanajushcapica na 
llaquichi tucungapajmi, chashna rurana canguichi. Imapash shuj alichinacuna 
tiajpica, ñuca shamushpami alichisha. 

1 Corintios 12 

Diospaj Espiritumi, imata rurachumbash ushaita caran 

1Huauquicuna, panicuna, canguna imata rurai ushachumbash, Diospaj Espíritu 
caramujujta yachachunmi munani. 
2Diosta nara cazushpa causanajushpaca, rimaitapash na rimajuj, yanga 
dioscunapajman apai tucushpami pandashpa causarcanguichi. Chaitaca, ña 
yachanguichimi. 
3Shinamandami, caita yachachun munani: Maijan cashpapash, Taita Diospaj 
Espíritu rimachijpi rimajushpaca, Jesusca ninanda llaquichi tucunapachami 
nishpaca na ninllu. Shinallata, Jesusca ñucata Mandajmi nitaca, pipash na 
paillata ni ushanllu. Ashtahuangarin Diospaj jucha illaj Espíritu yuyaita 
cujpillami, shina ni ushan. 

4Shina cajpimi, imata rurai ushanacunapash shican shican tian. Shina 
cajpipash, Diospaj Espirituca paillatami. 
5Shinallata Diospajta ruranacunapash, shican shicanmi tian. Shina cajpipash, 
Apunchi Jesusca paillatami. 
6Imata ruranacunapash, shican shicanmi tian. Shina cajpipash, tucui imata 
ruranacunapipash, paillata rurajuj Taita Diosca paillatami. 
7Ashtahuangarin tucuicunapaj ali cachunmi Diosca, paipaj Espirituta 
tucuicunaman carashpa ricuchijun. 
8Diosca, paipaj Espiritumandami, aliguta yachajushcalla shimicunata 
villachunga tucuicunaman caran. Shujmanga, Diospajta aliguta 
yachajunatami, chai Espiritullata caramujun. 
9Caishujmanga, aligutapacha crinatami, chai Espiritullata caramujun. 
Caishujmanga, huañujujcunata alichi ushanatami, chai Espiritullata 
caramujun. 
10Shujca, pipash na rurai ushanallata rurai ushachun, shujca Dios villashcata 
villachunmi, shina caramujun. Shujca, Diospaj Espíritu yarichijpi villajujta, na 
Diospaj Espíritu yarichijpi villajujta yachai ushachunmi, shina caramujun. 
Shujca, shuj shuj rimaicunata parlachun, shujca chai shuj shuj rimaicunata 
yalichishpa villai ushachunmi, chai Espiritullata caramujun. 
11Ashtahuangarin cai tucuita ruranacunataca, Diospaj Espiritullatami 
chaupishpa, pai imashna munashcashna shican shican imata rurai 
ushachumbash, tucuicunaman caramujun. 
12Cuerpoca shujlla cashpapash, imatapash ashtacatami charin. Cuerpoca 
imatapash ashtacata charishpapash, shujlla cuerpomi. Shinallata Cristopash 
shujllami. 
13Ñucanchica, Judea llacta gentecuna cashpa, griego nishca gentecuna cashpa, 
gañanguna cashpa, na gañanguna cashpapash, Diospaj shujlla Espiritumanda 

bautizarishpami, tucuilla shujlla cuerposhnalla canchi. Ñucanchica, chai 
Espiritutallatami ufiachijpishna chasquircanchi. 
14Ashtahuangarin cuerpoca, na shujlla parteta charishpami, ashtaca 
partecunata charin. 
15Chaquica: “Na maqui cashcamandaca, na cuerpopajchu cani” nijushpapash, 
¿nachu cuerpopajllata canga? 
16Shinallata rinripash: “Na ñavi cashcamandaca, na cuerpopajchu cani” 
nijushpapash, ¿nachu cuerpopajllata canga? 
17Tucui cuerpo ñavi cashca cajpica, ¿maipishi rinrica tiajunman? Tucui cuerpo 
rinri cashca cajpica, ¿maipishi singaca tiajunman? 
18Ashtahuangarin cunanga, Taita Diosmi cuerpopi ima tiachumbash, pai 
munashcashna churashca. 
19Cuerpopi ima tiashcapash, shujlla tiajpica, ¿cuerpoca maipishi tianman? 
20Ashtahuangarin cunanga cuerpoca, imatapash ashtacata charishpapash, 
shujlla cuerpomi. 
21Shina cajpica, ñavica: “Canda na minishtinichu” nishpaca, na maquitaca ni 
ushanllu. Shinallata umapash, chaquitaca: “Cangunataca na minishtinichu” 
nitaca, na ushanllu. 
22Ashtahuangarin cuerpopi tiaj, imatapash na rurai ushanashnallacuna 
cashpapash, ashtahuan minishtirishcami. 
23Cuerpopi ashtahuan pinganayai ricurijcunapirami, ashtahuan aliguta 
churajunchi. Shinallata na yapa juyailla alichina pinganayaicunatarami, 
ashtahuan juyailla alichirinchi. 
24Ñucanchipi ashtahuan juyailla alichirishca ricurijcunaca, na imatapash 
minishtinllu. Ashtahuangarin Taita Diosmi, ñucanchi cuerpogutaca aliguta 
churashca. Maipi imapash nalishnalla ricurijujtaca, ashtahuan ninanda 
alicachishpami churashca. 

25Cuerpopi tiajcunaca, ama shican shican cashpa, caishuj chaishuj 
ayudarichunmi, Diosca chashna churashca. 
26Shina cajpimi, cuerpopi tiajcunamanda shuj nanachijpica, tucuilla paihuan 
nanachin. Shinallata shuj alicachi tucujpica, tucuillami paihuan cushijun. 
27Cangunaca, Cristopaj cuerposhna cashpami, tucuilla chai cuerpo purallata 
canguichi. 
28Shina cajpimi Taita Diosca, huaquingunataca tandanajuj crij purapica, 
pundaca Jesusmanda villachun cachashcacunata churashca. Chaipaj catica, pai 
ima nishcata villajcunata, chaipaj catica yachachijcunata, chaipaj catica pipash 
na rurai ushanallata rurajcunatami churashca. Chaipaj catimi, huañujujcunata 
alichijcunata, shujcunata ayudajcunata, crijcunata mandajcunata, shuj shuj 
rimaita rimajcunata churashca. 
29Paicunaca, ¿tucuicunachu Jesusmanda villachun cachashcacuna? 
¿Tucuicunachu Dios ima nishcata villajcuna? ¿Tucuicunachu yachachijcuna? 
¿Tucuicunachu, pipash na rurai ushanallata rurajcuna? 
30¿Tucuicunachu huañujujcunata alichina ushaita Dios carajpi charin? 
¿Tucuicunachu shuj shuj rimaita rimajcuna? ¿Tucuicunachu chai rimashcata 
yalichishpa villajcuna? 
31Shina cashcamanda Dios carajpi ruranataca, ashtahuan aliguta mascaichi. 
Ashtahuangarin cunanga, cai tucuitapash yali ashtahuan juyailla 
causanagutami, ñucaca cangunaman yachachigrini. 

1 Corintios 13 

Juyaimi, tucuimanda yali ashtahuan ali 

1Shuj gentecunapaj rimaicunapi, angelcunapaj rimaicunapi ñuca 
rimajushpapash, juyaita na charishpaca, tsilin nijuj jirrushna, na cashpaca 
címbalo nishca huacajunshnami uyarijuiman. 
2Dios ima nishcata villajushpapash, pipash na yachashcata tucuita 
yachashpapash, imatapash ninanda yachajushca cashpapash, shinallata 

urcucunata shujmanda shujman yalichingapaj, tucui shunguhuan crij 
cashpapash, juyaita na charishpaca, imapash na canichu. 
3Imagutapash na charijcunaman micunata charichun, ñuca charishcacunata 
tucuillata chaupishpa carajushpapash, shinallata ñuca cuerpota ninapi 
rupachijuchun saquishpapash, juyaita na charishpaca, imapajpash na ali 
cahuanllu. 
4Juyaita charishpaca, llaquita apanllami, shujcunatapash llaquinmi. Juyaita 
charishpaca, shujcuna imata charijtapash, ñucapaj cashcanman yashpaca na 
ricunllu. Juyaita charishpaca, na ñucami ashtahuan ali cani ninllu, na 
jariyanllu. 
5Juyaita charishpaca, na imatapash pinganayaita ruranllu, na paipajlla alita 
mascanllu, na ñapash fiñarinllachu, na fiñashcalla causangapaj munanllu. 
6Imatapash cashcatapacha na rurajpica, na cushijunllu. Ashtahuangarin na 
llullashpa aliguta rurajpimi cushijun. 
7Tucui llaquita apanllami, tucuita crinllami, tucuita shuyanllami, ima nalita 
rurajpipash saquinllami. 
8Juyaica, ima horapash na tucurinllu. Ashtahuangarin Dios ima nishcata 
villashcapash tucuringami. Shuj shuj rimaicunata rimanapash, na ashtahuan 
tiangachu. Imata yachajunapash tucuringami. 
9Cunambica, ashatallami rijsinchi. Ashatallami, Dios ima nishcataca 
villanajunchi. 
10Ashtahuangarin ima pandatapash na rurana chayamujpimi, chai ashatalla 
yachashcapash tucuringa. 
11Ñucaca, huahuara cashpaca, huahuashnami parlarcani, huahuashnami 
yarijurcani, huahuashnami maitapash rurangapaj munarcani. Ashtahuangarin 
ña runa tucushpaca, huahuashna causanataca saquircanimi. 
12Cunambica, espejopi ñavita ricurishpa, chingaj chingajlla ricujunshnami 
ricunajunchi. Ashtahuangarin chai punllapimi, ñavi ñavi ricunajushun. 

Cunambica, ashatallami yachani. Ashtahuangarin Dios imashna ñucata 
rijsinshnallatami, chai punllapica aliguta rijsisha. 
13Cunanga crinapash, shuyanapash, juyaipash tiangallami. Cai quimsamanda 
ricujpica, juyaimi ashtahuan yali ali tian. 

1 Corintios 14 

Shuj shuj rimaicunata rimanatami villajun 

1Ashtahuan juyaita charishpa catinguichilla. Canguna imata rurai ushachun 
Diospaj Espíritu caramujujtapash, ucha mascashpa catinguichi. Chaitapash 
ashtahuan yalica, Dios ima nishcata villana ushaita japinatami mascariana 
canguichi. 
2Maijambash shuj shuj rimaicunata parlajushpaca, na gentecunaman 
parlajunllu, ashtahuangarin Taita Diosmanmi parlajun. Diospaj Espíritu 
yuyaita cujpi, pacalla tiajcunata chashna parlajpipash, chaitaca pipash na 
yachai ushanllu. 
3Ashtahuangarin Profeta runaca, shujcuna shinlli crishpa catichun, aliguta 
yarichishpa catichun, cushijushpa catichunmi villajun. 
4Na yachashca rimaita parlajujca, paillata ashtahuan ali crishpa catingapajmi 
parlajun. Ashtahuangarin Dios ima nishcata villajujca, tandanajuj crijcunatami 
shinllichijun. 
5Shinamandami cangunataca, tucuicunatallata shuj shuj rimaicunata 
parlachun munaiman. Shina cajpipash, Dios ima nishcata villajcuna cachunmi, 
ashtahuan munaiman. Yalichishpa villajpash illajpita, shuj shuj rimaicunata 
parlangapaj randica, Dios ima nishcata villanami ashtahuan ali. Shinami 
tandanajuj crijcunaca, ashtahuan shinlli tucunga. 
6Huauquicuna, panicuna, cunanga cangunapajman ñuca shamushpa, shuj shuj 
rimaicunatara parlajujpica, ¿cangunapaca imata ali canga? Dios ricuchishcata 
na villajushpa, na cashpaca imata yachajushcata, na cashpaca Dios ima 

nishcata, na cashpaca imata yachachingapaj shamushcata parlajushpaca, 
¿imapajta ali canga? 
7Na causaita charij gaitata huacachijpipash, cítara nishcata tocajpipash, na shuj 
shujta huacajpica, ¿imashnata gaita cajta, cítara cajtaca yachanman? 
8Shinallata trompetapash, na shinlli huacajpica, ¿pita macanajuiman 
llujshingapaj alichirinman? 
9Shinallata cangunapash, shuj shuj rimaicunata parlanajushpa, na yachai 
ushanalla shimicunata parlanajujpica, ¿maitata can imata nijujtaca yachai 
ushangayari? Yangatami huairamanshna parlanguichi. 
10Cai pachapica, tauca tauca rimaicunami tian. Shina tiashpapash, imata 
nijujta na yachai ushanaca, shujllapash na tianllu. 
11Ashtahuangarin shuj rimaipi parlajujta ñuca na yachashpaca, caru 
llactamanda shamushca runashnami caiman. Shinallata chai rimajujpash 
ñucapaca, caru llactamanda shamushca runashnami canman. 
12Shinami cangunaca, canguna imata rurai ushachun, Diospaj Espíritu 
caramujujta japina munaihuanlla causana canguichi. Shina cashpami, chai 
caramushcahuanga, tandanajushca crijcuna ashtahuan aliguta catingapaj 
yarina canguichi. 
13Shinamandami, maijan cashpapash na yachashca rimaita parlajushpaca, 
shujcunaman yalichishpa villai ushangapaj, Diosta mañana canguichi. 
14Ñucallata na yachashca rimaipi Diosta mañashpaca, ñuca espiritumi 
mañajun. Shina mañajushpapash, ñuca yuyaipica imatapash na 
yachajushcanichu. 
15Shina cashpaca, ¿imatata rurana cani? Ñuca espirituhuan, Diosta 
mañajushpaca, ñuca yuyaihuambashmi Diosta mañana cani. Ñuca espirituhuan 
candajushpaca, ñuca yuyaihuambashmi candana cani. 



3331 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

16Canga, cambaj espirituhuanlla Diosta aligumi cangui nijujpica, shuj na yachaj 
runa uyajujca, ¿imashnata can pashi nijujtaca: “Shina cachun” ni ushangayari? 
Paica, can imata nijujtapash na yachanllu. 
17Canga, Diostaca aligutapachami pashi nijungui. Ashtahuangarin caishuj 
uyajca, na shinlli tucunllu. 
18Ñucaca, Taita Diostami pashi nijuni. Ñucami, shuj shuj rimaicunapi 
cangunatapash, tucuicunata yali parlani. 
19Ashtahuangarin crijcuna tandanajushcapica, na yachashca rimaipi chunga 
huaranga shimicunata parlangapaj randica, ñuca entendishca picha 
shimigutalla parlashpa, shujcunatapash yachachingapajmi ashtahuan munani. 
20Huauquicuna, panicuna, na huahuacunashna yarishpa causanachu canguichi. 
Ashtahuangarin imatapash nalita ama rurangapajmi, llullu huahuacunashna 
cana canguichi. Yaringapaca, rucucunashnami causana canguichi. 
21Mandashcapica, cashna nishpami escribishca: “Cai llactapi 
causajcunamanga, shuj shuj rimaicunapimi parlajusha. Na rijsishca 
runacunapaj shimipimi parlajusha. Shina parlajujpipash ñucataca, na 
cazuhuangachu nijunmi Jatun Diosca” nijunmi. 
22Shina cajpimi, shuj shuj rimaicunata parlashcapash, crijcunaman 
ricuchingapaca na can. Ashtahuangarin na crijcunaman ricuchingapajmi. 
Shinallata Dios ima nishcata villanaca, na crijcunapaca na canllu, 
crijcunapajllami. 
23Tucui crijcuna shujllapi tandanajushpa, shuj shuj rimaicunata tucuilla 
parlanajujpica, nara yachajcunapash, na crijcunapash yaicumushpaca, ¿nachu 
cangunaca juizu illajcunamari tucushcanguichi ninman? 
24Ashtahuangarin Dios ima nishcata tucuicuna villanajujpica, shuj na crijpash, 
nara yachajpash yaicumushpaca, tucuicuna aliguta villanajujpimi, 
shinapachami yashpa imatalla rurashcatapash, paillata ricurishpa yarijunga. 

25Shina yarijpimi, paipaj shungupi ima pacalla tiajushcapash ricuringa. Shina 
ricurijpimi: “Taita Diosca, cangunahuambachami cashca” nishpa cungurishpa, 
Taita Diosta ninanda alicachinga. 
26Huauquicuna, panicuna, ¿imatata nisha? Canguna tandanajushpaca, 
tucuicunallatami shujca shuj Salmota candanata, shujca imagutapash 
yachachinata, shujca shuj shuj rimaita parlanata, shujca Dios imata 
ricuchishcata villanata, shujca yalichishpa villanata charinguichi. Imata 
chashna rurashpapash, crijcunata shinllichingapajmi rurana canguichi. 
27Na yachashca rimaita parlashpaca, ishcai cashpa, na cashpaca ashtahuan 
quimsa cashpapash, catipi catipi parlachun. Shina parlajtaca, shujca 
yalichishpa villachun. 
28Chai parlashcata yalichishpa villaj illajpica, tandanajuj crij puracunapica 
ama parlachun. Ashtahuangarin paipajllata ali cachun, Taita Diosman 
parlachun. 
29Shinallata Dios ima nishcata villajcunapash, ishcai cashpa, na cashpaca 
quimsa cashpapash, chaicunalla shuj shuj villachun. Ashtahuangarin 
caishujcunaca alimi nishpa, nalichu nishpapash ricunajuchun ninimi. 
30Chaipi tianajuj puraman maijanmambash villachun yuyaita Dios cujpica, 
paira villachun punda villajujca upallayachun. 
31Cangunaca tucuicunami, Dios ima nishcataca shuj shujlla villai ushanguichi. 
Tucuicunallata yachajuchun, tucuicunallata aliguta yarishpa causachunmi, 
shina villai ushanguichi. 
32Dios ima nishcata villajpaj espirituca, Profeta runatami cazunajun. 
33Taita Diosca, na pandachij Taita Dioschu, ashtahuangarin casilla ali 
causaiguta caraj Diosmi. Diospajlla causanajuj crijcuna maijan tandanajuipi 
ruranshnallata 

34tandanajuicunapica, cangunapaj huarmicunaca upalla cachun ninimi. 
Huarmicunaca, chaipi villanataca, napacha ushanllu. Ashtahuangarin 
mandashcapi nijunshna cazunami. 
35Huarmicuna imata yachajungapaj munashpapash, huasipimi cusata 
tapuchun nini. Crijpura tandanajushcapi huarmicuna villanaca nalichu, 
pinganayaimi. 
36Taita Diospaj Shimita villanaca, ¿canguna purapichu callarishca, na cashpaca 
cangunapajmanllachu chayamushca? 
37Maijanga: “Dios ima nishcata villajmi cani, Diospaj Espiritutami charini” 
nijungami. Shina nijushpaca, ñuca cangunaman escribishca cai shimicunaca, 
Apunchi Jesús mandashca shimicuna cajta yachachun. 
38Ashtahuangarin cai mandashcata na cazungapaj munashpaca, ama cazuchun 
ninimi. 
39Huauquicuna, panicuna, Dios ima nishcata villangapajmi, ashtahuan yarina 
canguichi. Shuj shuj rimaicunata parlanataca, na jarcanachu canguichi. 
40Imata rurana cajpipash, na huaglitara rurashpami, imashna rurana 
cashcashnallata rurana canguichi. 

1 Corintios 15 

Huañushca crijcuna causarinatami villajun 

1Cunanga tucui crijcuna, ali villaita ñuca villashcataca, cutinmi cangunaman 
yarichimuni. Chai villashcataca, cangunaca aligutami chasquircanguichi. 
Chaitallatami, cunangaman aliguta catinajunguichi. 
2Chaimandami cangunaman ñuca villajushca shimicunata aligutapacha 
catimushpaca, na yangalla crishcamanda quishpirishcanguichi. 
3Cangunaman yachachijushpaca, pundaca ñuca chasquishcatarami 
yachachijurcani: Dios escribichishca Shimipi nijunshnami Cristoca, 
ñucanchipaj juchacunamandaca huañurca. 

4Dios escribichishca Shimipi nijunshnami, Cristoca pambai tucurca. 
Ashtahuangarin quimsa punllapica, causarircallami. 
5Pai causarishpaca, Pedromanrami ricurirca. Chai jipaca, chunga ishcai 
yachajujcunamanmi ricurirca. 
6Chai jipaca, picha patsaj yali crijcuna tandanajushcamanmi ricurirca. Paicuna 
puramandaca, taucacunami causanajunra, huaquingunaca ñami huañushca. 
7Paicunaman ricurishca jipaca, Jacobomanmi ricurirca. Chai jipaca, pai 
villachun cachashca tucuicunamanmi ricurirca. 
8Tucuicunaman ricurishca jipaca, nara huacharina punllapillata 
huacharishcashna ñucamanmi ricurihuarca. 
9Villachun cachashca runacunapajpash, jipa jipami cani. Taita Diospajlla 
tandanajushca crijcunata catiriashpa llaquichishcamandami, villachun 
cachashcami cani ningapaca, pinganayai cani. 
10Cunambi ñuca imashna cashpapash, Taita Dios ninanda juyajpimi shina cani. 
Dios ninanda juyashpa ñucaman mingashpaca, na yanga caramushcachu. 
Ashtahuangarin ñucami, caishuj villajcunatapash, tucuicunata ashtahuan 
yalishpa imatapash rurajurcani. Shina rurajushpapash, na ñucallata 
rurajunichu. Ashtahuangarin Taita Dios ninanda juyashpa ñucahuan cashpami, 
imaguta rurachumbash, ushaita caramujun. 
11Caishujcunapash, ñucapash chaitallatami villanajunchi. Chai shimicunatami, 
cangunaca crircanguichi. 
12Ashtahuangarin: “Huañushcacunapaj chaupimandami, Cristoca causarirca” 
nishpami villarcanchi. Shina villajpipash, ¿imashpata canguna puramanda 
huaquingunaca: “Huañushcacunaca na causaringachu” ninajunguichi? 
13Shina cashpaca, huañushcacuna na causarina tiajpica, Cristopash na 
causarishcachu canman. 
14Cristopash na causarishca cajpica, yanga yangami villashpa purinchiman. 
Cangunapash, yangallatami cringuichiman. 

15Shina cashpaca, Taita Diosmanda llullashpa villajcunami ricurishun. 
Ñucanchica: “Taita Diosmi, Cristotaca causachirca” nishpami villanajunchi. 
Cristo na causarishca cajpica, huañushcacunapash napacha causarinachu 
canman. 
16Huañushcacuna na causarina cajpica, Cristopash na causarishcachu canman. 
17Cristo na causarishca cajpica, cangunapash yangallatami cringuichiman. 
Juchacunapillatami causanguichiman. 
18Shina cajpica, Cristota crij huañushcacunapash, chingaita chingashcami 
canman. 
19Cai pachapi causaipajlla Cristota crinimi nishpa shuyanajushpaca, tucui 
gentecunatapash yali ashtahuan llaquinayaimi canchiman. 
20Ashtahuangarin cunanga Cristoca, huañushcacunapaj chaupimandami 
causarirca. Paica punda causarishpami, paita crij huañushcacuna causarinata 
ricuchijun. 
21Cai pachapica, shujlla runamandami huañunaca callarirca. Shinallata shujlla 
runamandami, huañushcacunapaj chaupimanda causarinapash callarirca. 
22Imashnami Adán runapaj miraicunaca, tucuicuna huañunajun. 
Chashnallatami Cristohuan causajcunaca, tucuicuna causachi tucunga. 
23Tucuicunami, paicuna causarinapillata causaringa. Tucuipaj pundaca, 
Cristomi causarirca. Chai jipami, Cristo tigramujpica, paipajlla tucushcacuna 
causaringa. 
24Ashtahuan chai jipamanmi, tucurimui canga. Paita na ricunayachij tucui 
mandajcunatapash, tucuilla mandajcunatapash Cristo tucuchishpami, pai 
mandajushcataca Taita Diosman cutin tigrachinga. 
25Ashtahuangarin Cristota na ricunayachijcunataca tucuicunata, paipaj chaqui 
sarunapi Dios churana punllacaman Cristo mandajunami ashtahuan ali. 
26Tucuripi tucuchi tucuna fiñajca, huañuimi. 

27Diosca, tucui imapash cazuchunmi, Cristopaj chaqui sarunapi churashca. 
Shina tucuita cazuchun churashca nishpaca, tucuita churaj Taita Diospash, 
Cristopaj ñaupajpi cazuchi tucungami nishpaca, na nijunllu. 
28Ashtahuangarin tucuita cazuchijuchun, paipaj ñaupajpi Dios churashca 
jipami, paipaj Churipash tucuita cazuchijuchun churaj Diosta cazujunga. Taita 
Diosllami, tucui imatapash tucuipi cazuchijunga. 
29Huañushcacuna imashnallapash na causarina cajpica, huañushcacunamanda 
bautizarijcunaca, ¿imatashi ruran? ¿Imapajshi huañushcacunamandaca 
bautizarin? 
30¿Imashpata ñucanchica, ima horapash llaqui japinalla purinajunchi? 
31Huauquicuna, panicuna, ñucami punllandi huañuchi tucunalla purijuni. 
Ñucanchi Apunchi Jesucristota canguna crij cajpi, cushijushca cashpami 
cashnataca nini. 
32Cai pachapi causanamandalla, Efeso pueblopi millai animalcunahuan 
ninanda macanajushca cashpaca, ¿imapajshi ali cahuanga? Huañushcacuna na 
causarina cajpica: “Micushunchi, ufiashunchi, cayaca huañuipajpash canchi” 
ninchimanmi. 
33Na pandanachu canguichi. Nali parlocunaca, alita rurashpa causanajujtapash 
huaglichinmi. 
34Rijcharianshna aliguta yariajlla causashpami, juchataca na rurana canguichi. 
Canguna puramanda huaquingunaca, Taita Diosta na rijsinllu. Canguna pingai 
tucuchunmi, chashna nijuni. 
35Ashtahuangarin huaquingunaca, cashnami ninga: “¿Imashnata 
huañushcacunaca causaringa? ¿Imashna cuerpohuanshi causaringa?” ningami. 
36Chashna nij runaca juizu illajmari. Ima muyuta can tarpushcapash, na 
viñanllachu, ashtahuangarin pundaca ismushpa chinganrami. 
37Imata tarpushpapash, ña viñashcataca na tarpunguichu. Ashtahuangarin 
trigota cashpa, na cashpaca ima muyuta cashpapash, muyutallami tarpungui. 

38Ashtahuangarin tarpushca muyutaca Taita Diosmi, pai munashcashna 
viñachin. Tucuilla muyutami, chashnallata viñachin. 
39Ima causajcuna tiashpapash, na chashnallata cuerpohuanllu. Gentecunaca 
shuj cuerpohuan, animalcunapash shuj shuj cuerpohuanmi. Alasyu 
animalcunapash shuj cuerpohuan, pijicunapash shuj cuerpohuanmi. 
40Jahua pachapipash, shuj cuerpocunami tian. Cai pachapipash, shuj 
cuerpocunami tian. Jahua pachapica, shujmi punchapambagu tian. Cai 
pachapipash, shujmi juyailla tian. 
41Indi punchayachijujpash, luna punchayachijujpash, luzerocuna 
punchayachijujpash shujmi. Luzerocunaca, shuj shuj punchayachijcunami tian. 
42Huañushcacuna causarinapash chashnallatami. Huañushcataca, ismunatami 
tarpunshna pamban. Shina cajpipash na ismuna cuerpohuanmi causaringa. 
43Nalicachishcami tarpunshna pambarin. Shina cashpapash punchapamba 
cuerpohuanmi causaringa. Ushaita na charijtami, tarpunshna pamban. Shina 
cashpapash, ushaita charij cuerpohuanmi causaringa. 
44Aichayu cuerpotami, tarpunshna pamban. Shina cajpipash, Diospaj Espirituta 
charij cuerpomi causaringa. Aichayu cuerpopash tianmi, Diospaj Espirituta 
charij cuerpopash tianmi. 
45Shina cajpimi escribishcapipash, cashna nijun: “Punda rurashca Adán shuti 
runataca, causaj almahuanmi rurashca carca” nijunmi. Ashtahuangarin jipa 
Adanga, causaita caraj Espiritutami charin. 
46Diospaj Espirituta charij runaca, na punda tiashcachu. Ashtahuangarin 
aichayu runami, pundaca tiashca. Chai jipami, Diospaj Espirituta charij Runaca 
shamurca. 
47Punda runaca, alpamanda rurashca cashpami, cai pachamanda carca. Jipa 
runaca, Apunchi Jesusmi. Paica jahua pachamandami. 
48Alpata rurashca runashnallatami, cai pachapi runacunapash. Jahua 
pachamanda Runashnami, jahua pachaman rinacunapash. 

49Imashnami alpamanda rurashca runaman rijchaj canchi, shinallatami jahua 
pachamanda shamuj Runamambash rijchaj cashun. 
50Ashtahuangarin huauquicuna, panicuna, caitallami ningapaj munani: 
Aichandi yahuarndica, pipash na Taita Dios mandajuj llactaman ringachu. 
Shinallata ismushpa tucurinapash, na ismushpa tucurinahuanga na 
tandanajungachu. 
51Ricuichi, pipash na yachai ushashcatami villajuni: Na tucuilla huañunachu 
canchi. Ashtahuangarin tucuillami, mushujman tigrachi tucushun. 
52Ñavita ñapash vichashpa ñapash pascaipishnami, mushujman tigrachi 
tucushun. Tucuripica trompetatami huacachinga. Trompetata huacachijpimi, 
huañushcacunaca na ismuna cuerpohuan causachi tucunga. Shinallata 
ñucanchipashmi, mushujman tigrachi tucushun. 
53Cai ismuna cuerpoca, na ismuna cuerpotami churajunata charin. Cai huañuna 
cuerpoca, na huañushpa causaita causana cuerpotami churajunata charin. 
54Cai ismuna cuerpo na ismuna cuerpota churajujpi, shinallata cai huañuna 
cuerpo na huañuna cuerpota churajujpimi, cashna escribishca shimica 
pactanga: “Tucuita mishajmi, huañuitaca tucuchishca. 
55Huañuilla, ¿maipita can tujsishpa huañuchinaca? Pambana utujulla, 
¿imashnata mishai ushanguiyari?” nijushcami pactanga. 
56Huañuchingapaj tujsinaca juchami. Juchaman ushaita cujpash, mandashca 
shimicunami. 
57Ashtahuangarin Taita Diostaca, pashi ninami canchi. Paimi, nalita 
mishachunga, ñucanchi Apunchi Jesucristomanda ushaita caramujun. 
58Shina cajpimi ñuca juyashca huauquicunacuna, panicuna, Apunchi Jesusta 
alipacha crishpa catina canguichi. Imata rurachun pai mingashcatapash, 
ashtahuanmi rurashpa catina canguichi. Apunchi Jesusmanda imatalla 
ruranaca, na yanga cajta yachashpami, chashna rurana canguichi. 

1 Corintios 16 

Diospajlla causajcunaman cachangapajmi, culquita tandachishca 

1Diospajlla causajcunaman, culquita carashpa cachanataca, Galacia llactapi 
tandanajuj crijcunatapash mandarcanimi. Chashnallata cangunapash, 
paicunashna tandachipaichi ninimi. 
2Mashnaguta canguna japishpapash, tucuicunallata semana callari punllapi 
tandachinguichi. Chai culquigutaca, shican churashpa alichipanguichi. Ñuca 
shamujpira ama tandachinajuchunmi, cashna nipani. 
3Ñuca ña chayashpami, canguna carashpa tandachishca culquitaca, Jerusalenbi 
saquigrichun canguna cachangapaj cartapi agllashca huauquicunatallata 
cachasha. 
4Ñucapash rinapacha cajpica, paicunapash ñucahuan cumba tucushpa 
ringallami. 

Maita rinatami, Pabloca yarijushca 

5Macedonia llactamanra chayanatami charini. Macedonia llactata yalimushca 
jipami, cangunapajman chayamusha. 
6Cangunapajman ñuca shamushpaca, cangunahuan ashaguta 
quedashapashchari. Na cashpaca, tamia quillacuna yalingacamanmi 
quedaringa. Chai jipami, ñuca maiman rina cajpipash canguna 
cachahuanguichi. 
7Cangunataca yalishpalla ricungapaca, na munanichu. Ashtahuangarin 
Apunchi Jesús munajpica, unaicamanmi cangunahuan cangapaj munani. 
8Shina cashpapash Pentecostés nishca fiesta punllacuna yalingacamanllami, cai 
Efeso pueblopi cagrini. 
9Caipi villajungapaca, pungu pascashcashna alipacha cajpimi, maipipash 
villajuni. Shina cajpipash, ñucata na ricunayachij runacunaca, ashtacacunami 
tian. 
10Cangunapajman Timoteo chayamujpica, ama manllajuchun, aliguta 
mingachipanguichi. Paipash ñucashnallata, Apunchi Jesuspajta rurajmi. 

11Shina cajpimi paitaca, na yangapi churana canguichi. Ashtahuangarin aliguta 
tigramuchun, imagutapash carapanguichi. Paitaca, caishuj huauquicunahuan 
cumba tucushpa tigramunatami shuyajuni. 
12Apolos shuti huauquitaca, caishuj huauquicunahuan cumba tucushpa, 
cangunata ricungapaj richunmi, cutin cutin mingajurcani. Shina mingajpipash, 
cunambica napacha cangunapajman ringapaj munarcachu. Shina cashpapash, 
cutin rina tiajpica ringami. 

Aliguta causapanguichi nishpami tucuchishca 

13Rijcharianshna causanguichi. Canguna crishcatapash, aligutapacha 
catinguichi. Shinlli jaricunashna, shinlli tucushpa causanguichi. 
14Imata rurashpapash, ninan juyaihuanmi rurana canguichi. 
15Huauquicuna, panicuna, Estéfanas shuti huauquitaca, paipaj 
familiacunatapash rijsinguichimi. Paicunaca, Acaya shuti llactapimi Jesusta 
punda cri callarirca. Shinallata Diospajlla causanajuj crijcunaman, imaguta 
ruranatapash yariajmi causanajun. 
16Shinamandami, paicunashna imaguta rurajcunatapash, shujcunaman aliguta 
ayudashpa imaguta rurajcunatapash, cazupanguichi nipani. 
17Estéfanas, Fortunato, Acaico shuti huauquicuna shamushcamandami, 
ninanda cushijuni. Cangunaca, carupi causashpa na ayudai ushajpimi, 
cangunapaj randi ñucataca ayudahuarca. 
18Paicunaca cangunatapash, ñuca shungutapash cushichircami. Paicunashna 
aliguta rurajcunataca, alicachinami canguichi. 
19Asia llactapi tandanajuj crijcunami, cangunataca alillachu capanguichi 
ninajun. Aquila shuti, Priscila shuti crijcunami, paicunapaj huasipi tandanajuj 
crijcunandi, Apunchi Jesuspaj tucushcamanda, alillachu capanguichi nishpa, 
cutin cutin ninajun. 

20Cangunataca, tucuilla crijcunami alillachu capanguichi ninajun. Ima 
nalitapash na yarishpa muchashpami, caishujhuan chaishujhuan alillachu 
capanchi nina canguichi. 
21Pablomi, ñuca maquihuambacha caita escribishpa cangunataca, alillachu 
capanguichi nishpa cachamuni. 
22Apunchi Jesusta maijambash na juyajtaca, Dios tucuchingapaj 
shicanyachishca cachun ninimi. Apunchi Jesusmi shamugrin. 
23Apunchi Jesucristopaj ninan juyaica, cangunahuan cachun ninimi. 
24Cristo Jesusmanda ninan juyaita ñuca charishcapash, tucui cangunahuan 
cachunmi munani. Shina cachun. 

2 Corintios 

2 Corintios 1 

Alillachu capanguichi nishcami 

1Taita Dios munajpi, Jesucristo villachun cachashca Pablomi cani. Corinto 
pueblopi Taita Diospajlla tandanajuj crijcunaman, Acaya shuti llactapi 
Diospajlla tucui causajcunamanmi, caitaca huauqui Timoteohuan 
escribimunchi. 
2Ñucanchi Taita Diospash, Apunchi Jesucristopash, ninan juyaita, casilla ali 
causaiguta cangunaman carachunmi munanchi. 

Llaquicunata Pablo apashcami 

3Ñucanchi Apunchi Jesucristopaj Taita Diosca, ninanda alicachi tucushca 
cachun. Paillami, ñucanchita ninanda llaquij, tucuipi cushichij Taita Dios. 
4Ñucanchita jatun llaquicuna japijpipash, Diosmi cushichin. Shujcunata jatun 
llaquicuna japijpipash, Taita Dios ñucanchita imashna cushichinshnallata, 
ñucanchipash cushichi ushachunmi, chashna cushichijun. 
5Cristo ninanda llaquichi tucushcashnami, ñucanchipash llaquichi tucunchi. 
Chashnallatami Cristoca, ñucanchita ninanda cushichishpa charijun. 
6Ashtahuangarin canguna ninanda cushijushpa quishpirichunmi, cai jatun 
llaquicunataca apanajunchi. Shinallata canguna ninanda cushijushpa 
quishpirichunmi, Diosca ñucanchita cushichijun. Shinamandami cangunapash, 
ñucanchishnallata shinlli tucushpa llaquitaca apanajunalla canguichi. 
7Cangunata yarishpami, ninanda cushijunchi. Cangunapash, 
ñucanchishnallatami shinllitapacha llaquita apanajunguichi. Shinallata Diosca 
cangunatapash, ñucanchitashnami cushichijun. Chaitaca alimi yachanchi. 
8Huauquicuna, panicuna, Asia llactapi ñucanchi jatun llaquita apashcata 
yachachunmi munanchi. Ninandapacha llaquichijpimi, na ashtahuan shinlli 
tucui ushashpa, cunanga ña huañugrinchimari ninajurcanchi. 

9Huañuchi tucunapacha cashcatami, ñucanchillata yacharcanchi. Na 
ñucanchillata ushaita charishpa, ashtahuangarin huañushcacunata causachij 
Taita Diosta yariashpa causangapajmi, chashna tucurcanchi. 
10Llaquinayaita huañunamandaca Diosmi quishpichirca, cunambipash 
quishpichijunmi. Paillatami jipamambash quishpichinga. 
11Ñucanchimandaca, cangunapash Diosta mañapanguichi. Ashtacacuna 
ñucanchimanda mañajpica, paimi ñucanchiman imagutapash caranga. Shina 
carajpimi, ashtacacuna pashi ninajunga. 

Imashpa Pablo na Corinto puebloman rishcatami villajun 

12Ñucanchica, cai pachapica na nij tucushpallami, juyailla aliguta 
causanajunchi. Ashtahuambachaca cangunahuan cashpami, shina 
causarcanchi. Na ñucanchi aliguta yachajushcahuanlla causanachu canchi, 
ashtahuangarin Taita Dios ninanda juyajujpimi causanajunchi. Ñucanchi 
imashna causanajujtaca, ñucanchi yuyaillata yachachijpimi ninanda 
cushijunchi. 
13Canguna leyishpa yachajunalla cachunmi, caicunataca escribimunchi. 
Shinallata tucuillata aligutapacha yuyaipi japichunmi munani. 
14Cangunaca, Apunchi Jesús shamui punllapimi, ñucanchi 
yachachishcamandaca juyailla cushijunguichi. Shinallatami ñucanchipash, 
cangunamandaca cushijushun. Chaitaca, ñami ashaguta yachanguichi. 
15Chaita yariashpami, cangunapajmanra punda shamungapaj munarcani. Dios 
ashtahuan cangunaman aliguta carachun yashpami, caihuanga ishcaita 
shamungapaj munarcani. 
16Cangunapajmandaca, Macedonia llactaman yalingapajmi munarcani. 
Shinallata Macedoniamanda tigramushpapash, cangunapajman cutin 
chayamungapajmi munarcani. Chaimandaca, canguna ñucata Judea llactaman 
cachachunmi yarijurcani. 



3344 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

17Cashna ñuca yarijushpaca, ¿nachu aliguta yarijupashcani? Na cashpaca, ñuca 
imata rurasha nijushcataca, ¿ñuca munaillachu: “Ari rurashami, na 
rurashachu” nijupashcani? 
18Cangunaman ñucanchi imagutapash rurashun nishpa: “Ari” nishcatapash: 
“Na” nishcatapash, Taita Diosca alipachami yachan. 
19Ñucapash, Silvanopash, Timoteopash, Taita Diospaj Churi 
Jesucristomandami, cangunamanga villanajurcanchi. Cristoca: “Ari” 
nishpapash: “Na” nijuitaca, na yachanllu carca. Ashtahuangarin paica: “Ari” 
nishcataca pactachinapachami carca. 
20Taita Diosca, imatalla carashapachami nishca shimicunatapash, 
Jesucristomandami: “Ari” nishcataca pactachijun. Chaimandami 
ñucanchimanda, Taita Diosca punchapambagumari cangui ni tucushca cachun: 
“Shina cachun” ninajunchi. 
21Taita Diosmi ñucanchitapash, cangunatapash, Cristota aliguta catichun 
shinllichijun. Taita Diosllatami aceiteta talishpa javinshna, paipaj 
Espiritutapash ñucanchiman caramurca. 
22Paillatami, ñucanchi imaguta japigrinata ricuchijuchumbash, ñucanchi 
shungupi paipaj Espirituhuan sellarca. 
23Ashtahuangarin ñuca almata imashna cajta yachaj Taita Diostami mañajuni. 
Cangunata llaquimandami, Corintoman shamungapaj munashpapash nara 
shamuni. 
24Cangunaca, ñami shinllipacha crijcuna canguichi. Shina cajpimi cashna, 
chashna crishpami catina canguichi nishpaca, na mandanchi. Ashtahuangarin 
canguna ninanda cushijushpa causachunmi ayudangapaj munanchi. 

2 Corintios 2 

1Cangunapajman rishpaca, na ashtahuan llaquilla cangapaj munashpami, 
cutinga na rishachu yajurcani. 

2Cangunata ñuca llaquichijpica, ¿pita ñucataca cushichingayari? 
Cangunallami, ñucataca cushichi ushanguichi. 
3Cashna nijunshnallata, ñami cangunaman escribimurcani. Cangunapajman 
chayamujpi, ama ñucata llaquichinajuchun nishpami, na shamurcani. 
Ashtahuangarin cangunami, ñucataca cushichina carcanguichi. Ñuca 
cushijujpica, cangunapash tucuicuna cushijunataca, alipachami yacharcani. 
4Chaimandami cangunamandaca, ninan llaqui shunguhuan ninanda 
llaquirishpa, viquisapa huacashpa escribimurcani. Cangunata 
llaquichingapaca, na munarcanichu. Ashtahuangarin ñuca ninanda juyajujta 
yachachunmi escribimurcani. 

Pabloca, paita llaquichishpa nalita rurashcatami cungashca 

5Ñucata llaquichij runaca, na ñucatalla llaquichircachu. Ashtahuangarin 
cangunatapash, tucuillatami ashataca llaquichirca. Cashna nishpa, (cangunata 
ama yapa llaquichingapajmi): “Ashagutallami llaquichirca” nini. 
6Tauca purami, chai nalita rurajtaca llaquichishcanguichi. Ña chaitallami 
llaquichina canguichi. 
7Ashtahuangarin ama yapa llaquihuan huañujuchunmi, cangunaca chai nalita 
rurashcataca cungashpa, paitaca cushichina canguichi. 
8Chaimandami paitaca juyashpa, cutin shinllichipanguichi nipani. 
9Ñuca imata nijujtapash cazunajuj, na cazunajujtapash yachangapajmi shina 
escribircani. 
10Maijandapash chai nalita rurashcata canguna cungajpica, ñucapashmi chai 
nalita rurashcataca cungani. Ima nalita rurashcata cungana tiajpipash, 
cangunapaj ali cachunmi, Cristopaj ñaupajpi chashna rurashpa ña cungarcani. 
11Satanás ñucanchita umachishpa ama mishachunmi, chashna nalita 
rurashcataca cungarcani. Satanasca, ñucanchi imashna nalita rurachumbash, 
ninanda yarichijujta alimi yachanchi. 

Troas shuti pueblopimi Pabloca, llaqui llaqui cashca 

12Cristomanda ali villaita villangapajmi, Troas shuti puebloman chayarcani. 
Chaipica, punguta pascanshna Apunchi Jesús saquijpipash, 
13ñuca huauqui Titota na tuparishpami, ninanda llaquirishpa, ñuca 
shungupipash na samai usharcani. Shina cashpami, Troas shuti pueblopi 
causajcunataca cayacaman nishpa, Macedonia llactaman rircani. 

Cristohuanmi ima nalitapash mishanchi 

14Ashtahuangarin Taita Diosta pashi ninajunchimi. Paimi ñucanchitaca, Cristo 
Jesushuan shujlla tucujpi, ima nalitapash mishachishpa, tucui causaipi 
ricuchishpa pushajun. Shinallata Cristomanda yachajunatapash, mishquillagu 
ashnajujtashna maipi cashpapash villachunmi, Diosca ñucanchita 
maimambash aliguta pushajun. 
15Ñucanchica, quishpirishca purapipash, chingaita chingangapaj rinajuj 
purapipash Taita Diospaca, Cristohuanmi mishquillagu ashnajunshna canchi. 
16Chai mishquillagu ashnajujmi, huañuiman rijcunataca, huañuita huañuchun 
cachajun. Ashtahuangarin quishpirishcacunataca, causaita causachunmi 
pushajun. Chaicunataca, ¿pita aliguta villashpa pactachi ushangayari? 
17Ñucanchica, na chai ashtacacunashna imatapash japingapajlla Diospaj 
Shimita huaglichishpa villajchu canchi. Ashtahuangarin Taita Dios mingajpimi, 
Taita Diospaj ñaupajpi, Cristomanda na llullashpa villanajunchi. 

2 Corintios 3 

Shuj mushujta ari nishcata, Diospajta rurajcunami canchi 

1¿Ñucanchica, cutinllu alicachirishpa, cartacunata escribina canchi? ¿Na 
cashpaca, huaquinguna alicachishpa escribishcashnachu ñucanchipash, 
cangunaman ricuchingapaj cartacunata charina canchi? ¿Na cashpaca, 
cangunatapash ñucanchita alicachishpa escribishca cartacunata mañanachu 
canchi? 
2Cangunallatami, ñucanchi shungupica, cartata escribishcashna canguichi. 
Chaimandamari, tucui gentecuna rijsishpa, cartata leyinshna aliguta 
yachanajun. 

3Cangunaca, ñucanchi villajpimi, Cristo escribishca cartashna cashpa, 
tucuicuna ricunalla canguichi. Na tintahuan escribishca cartashnachu 
canguichi. Ashtahuangarin causajujlla Taita Diospaj Espirituhuan escribishca 
cartashnami canguichi. Shinallata na tabla rumipica escribishcachu canguichi. 
Ashtahuangarin cangunapaj shungupimi escribishca canguichi. 
4Cristomanda Taita Diosta yariashpa causanajushpami, cashnaca ninchi. 
5Imata ruraitapash, ñucanchi ushaihuanllami rurai ushanchi yashpaca, na 
causanchu canchi. Ashtahuangarin Taita Dios ushaita carajpillami, 
imagutapash rurai ushanchi. 
6Diosllatami, shuj mushujta ari nishcata villachunga, ñucanchiman curca. Chai 
mushujca, escribishca tiajujtaca na nijunllu. Ashtahuangarin Diospaj 
Espiritumandami yachachijun. Escribishca letracunaca huañuchijunmi, 
ashtahuangarin Diospaj Espirituca causachijmi. 
7Diospajta ruranapash, huañuiman apajuj tabla rumicunapi escribishca 
shimicunaca punchapambami carca. Chai shimicunataca, Moisespaj ñavi 
punchapamba cajpimi israelcunaca, paicunapaj ñavihuan ricuitapash na 
usharca. Shina punchapamba ricurijushpapash, chaica chinganallatami carca. 
8¿Nachu Diospaj Espíritu caramujuj shimicunata villajunaca, ashtahuan 
punchapamba canga? 
9Shinallata ninanda llaquichi tucunapachami nishpa villajuj shimicunapash, 
punchapambami ricurin. Taita Diosmi imatapash cashcatapacha 
rurashcatashna chasquin nishpa villajuj shimicarin, ashtahuan yali 
juyaillagumari. 
10Shinallata punda punchapamba chai shimicunata cunambi villajujca, 
ashtahuan punchapamba shimihuan ricujpica, chaicunaca yangallatami. 
11Chai chinganalla shimicunapash, punchapambagumi carca. Ashtahuangarin 
cunambi villashca shimicunami, ashtahuan punchapamba causajungalla. 
12Chaita yariajlla causanajushpami, imatapash na manllashpa villanajunchi. 

13Moisesca, chai punchapamba chingajujta israelcuna ama ricuchunmi, paipaj 
ñavita telahuan quilparishpa punchapamba ricurijushca. Ñucanchica, na 
chashna quilparijchu canchi. 
14Ashtahuangarin imashpa shina quilparijujtapash, israelcunaca na yachai 
ushashcachu. Chaimandami, Dioshuan punda ari ninajushca Shimitaca 
leyinajushpapash, telata na anchuchishcashna cajpi, cunan punllacaman na 
yachai ushanajun. Chai quilpashcataca, Cristollami anchuchin. 
15Moisés mandashcataca, cunan punllacamanmi leyinajun. Chashna 
cashpapash paicunaca, telahuan shunguta quilpashcashna cashpami, na 
yachajui ushanajun. 
16Ashtahuangarin Apunchi Jesuspajman pipash tigrarijpica, paimi chai telataca 
anchuchinga. 
17Apunchi Jesusca, Espiritumi. Apunchi Jesuspaj Espirituhuan causajpica, 
chaipimi huatashcashnamanda cacharishca. 
18Shinamandami ñucanchica, Apunchi Jesús punchapamba cajtaca, espejopi 
ñavita ricujunshnalla ricunajunchi. Apunchi Jesuspaj Espirituhuanmi, 
paishnallapacha punchapamba cachun, ñucanchitaca ashtahuan 
punchayachijun. 

2 Corintios 4 

1Dios ninanda llaquishpa, Diospajta ruranata ñucanchiman mingashca cajpimi, 
na shaijushpa saquinchi. 
2Ashtahuangarin pacalla pinganayaita imatapash ruranatami saquishca canchi. 
Taita Diospaj Shimitapash na huaglichishpa, pitapash na umachishpami 
villanchi. Ashtahuangarin Taita Diospaj ñaupajpi, tucuicunallata ricurichun ali 
yuyaita japichunmi, paipaj Shimitaca na llullashpa villanajunchi. 
3Ali villaita ñucanchi villanajujpipash quilpashcashna tiajushpaca, chingaita 
chingangapaj rinajuj puracunapimi quilpashcashna tiajun. 

4Paicuna ama yachai ushachunga, cai pachapi mandajuj diosmi, paicunapaj 
yuyaita yanayachishpa saquishca. Paicunataca, punchapamba Cristomanda ali 
villaica, michashna ama punchayachijuchunmi, ñausatashna charijun. 
Imashna Taita Dios cajtapash, Cristomi ricuchijun. 
5Shina cajpimi, na ñucanchi causaimandaca villashpa purinchi. 
Ashtahuangarin: “Jesucristomi, tucuita Mandaj” nishpami villanajunchi. 
Ñucanchitaca pai juyajujpimi, cangunata servijcuna canchi. 
6Taita Diosca: “Yanata, micha punchayachijuchun” nishcami. Paimi, ñucanchi 
shungutapash punchayachishca. Taita Dios punchapamba causajujta 
yachachunga, Jesucristomi ñucanchiman ricuchimurca. 

Crishpami aliguta causanchi 

7Cai causaipica, alpa mangapishnami, shuj ninan valishcataca charinchi. Na 
ñucanchimandalla ushaita charishpapash, Taita Diosmandami ninan ushaita 
charinchi. 
8Tucui jatun llaquicuna japijpipash, na llaquirishpami causanchi. Ima 
tucujushpapash, na ninanda musparishpami causanchi. 
9Ñucanchita catiriashpa llaquichijpipash, Diosca na saquinllu. Huactashpa 
urmachijpipash, na tucurishpami causanchi. 
10Maita ñucanchi ima horas rishpapash, Jesús huañuchi tucushcataca, 
ñucanchi cuerpopimi apanajunchi. Shina cashpami Jesús causarishcataca, 
ñucanchi cuerpopi ricuchinchi. 
11Ñucanchica cai causaipica, Jesusta catinajushcamandami, tucui causaipi 
huañuchi tucunalla causanchi. Shina cashpami Jesús causarishcatapash, 
ñucanchi huañunalla cuerpopi ricuchinajunchi. 
12Huañuimi ñucanchitaca catiriajun. Ashtahuangarin cangunaca, causaitami 
charinguichi. 

13Ashtahuangarin crinata caramujuj Espirituta charishpami, escribishcapi 
nijunshna: “Crircanimi, shina cashpami villarcani” nishcata yariashpa, 
ñucanchipash crishpa parlanajunchi. 
14Apunchi Jesusta Dios causachishcataca, ñami yachanchi. Paillatami, Jesusta 
imashna causachishcashnallata ñucanchitapash causachishpa, cangunahuan 
ñucanchitapash paipaj ñaupajman pushashpa ricuchinga. 
15Ñucanchica, cangunata juyashpami llaquicunata apanajunchi. Taita Diosta 
ashtacacuna punchapambagumi cangui nishpa pashi ninajuchunmi, paillata 
ninanda juyashpa caramujun. 
16Shina cashpami, ñucanchipaj cai cuerpo rucuyajujpipash, shaijuitapash na 
shaijushpa, na saquinchi. Ñucanchi shungutaca punllandimi, Diosca 
mushujyachijun. 
17Cai causaipi ñapash yalinalla jatun llaquicunaca, ashacamanllami japin. 
Ashtahuangarin cai llaquicunataca, punchapamba llactapi ñucanchi causaita 
causagrichunmi, aliguta caramujun. 
18Ñucanchica imapash ricurinacunataca, na yarishpami causanchi. 
Ashtahuangarin na ricushcacunatami yariashpa causanchi. Imata 
ricushcacunapash tucurinllami. Ashtahuangarin na ricushcacunaca, causaita 
causaipajmi. 

2 Corintios 5 

1Cai pachapi causana ñucanchi cuerpoca, carpa talirinshna huañunataca, 
aligutami yachanchi. Shina cashpapash, jahua pachapimi shuj juyailla huasita 
charinchi. Chai huasitaca, gentecunaca na rurashcachu. Ashtahuangarin Taita 
Diosmi, causaita causachun rurashca. 
2Shina cajpica, jahua pachapi causagrinatami, churajunata churajunshna 
japigrinata, aij nishpa shuyanajunchi. 
3Chashnami churajunata churajushcashna cashpa, na lluchulla ricurishunchi. 

4Cai cuerpohuanga carpashna cashpami, ninanda llaquirishpa aij ninajunchi. 
Cai huañunalla cuerpotaca, mushuj causaimi chingachinga. Shina cajpica, na 
lluchulla cashpami, mushujta churajushca causashun. 
5Ashtahuangarin chaita japigrichunmi Taita Diosca, ñucanchita ña alichishpa, 
paillata paipaj Espiritutapacha caramurca. 
6Shinamandami chaita yariashpa, cushijushpa causanchi. Cai cuerpohuan 
causanajushpaca, Apunchi Jesushuanga carupira cashcatami yachanchi. 
7(Paitaca, ñavihuan na ricushpapash, crishpami causanajunchi). 
8Shina cajpipash, paitalla yariashpa causashpami, cai cuerpohuan 
causangapaca na munanchi. Ashtahuangarin Apunchi Jesushuan 
causagringapajmi, ninanda munanchi. 
9Shinamandami causanajushpapash, huañushpapash, Apunchi Jesustalla 
cushichishpa causangapaj munanchi. 
10Tucuicunami, jatun tiarinapi tiajuj Cristopaj ñaupajpi ricurina canchi. 
Chaipimi, caipi causajushpa alita rurashca cashpa, nalita rurashca cashpapash 
ricushpa, imata cashpapash carajpi japinajushun. 

Dioshuan ali tucupanguichi nishcami 

11Apunchi Jesusta manllashpami, paita crichun gentecunaman aliguta 
villanajunchi. Shina cajpimi Taita Diosca, ñucanchi imashna causanajujtaca 
yachan. Chaitaca, cangunapash yachachunmi munani. 
12Ñucanchica, alimi canchi nishpaca, na cutinga cangunaman villanachu 
canchi. Ashtahuangarin ñucanchi imashna purinajujta yachashpa 
cushijuchunmi munanchi. Imatapash ñavi ricuipilla cushijujcunami, shunguca 
imapash cachun ninajun. Chaicunataca, upallayajtami tigrachi ushanguichi. 
13Juizu illanshna cashpaca, Taita Diospajmi chashna canchi. Shinallata ali 
yuyaita charishpaca, cangunapaj ali cachunmi, chashna canchi. 

14Cristopaj juyaimi, ñucanchitaca ninanda cashna yarichimujun: Shujllami, 
tucuicunamanda huañurca. Chaimandaca, tucuicunami huañushcashna 
tucurcanchi. 
15Ama paicunapaj munaihuanlla causachunmi, Cristoca tucuicunamanda 
huañurca. Ashtahuangarin Cristopajlla causachunmi, paicunamandaca 
huañushpa causarirca. 
16Shinamandami, cai pachapi causajcunataca, cunanmandapacha pitapash na 
yanga runatashna ricunchi. Cristotapash yanga runatashna rijsishca 
cashpapash, cunanga na chashnallata cajtami yachanchi. 
17Shinamandami, maijan cashpapash Cristohuan cashpaca mushujman tigran. 
Punda nali causajushcacunaca chingashcami. Ricuichi, tucuillami mushuj 
tucushca. 
18Tucui caicunaca, Taita Diosmandami shamun. Paimi, Cristomanda 
ñucanchihuanga ali tucurca. Shinallata paimi: “Dioshuan ali tucupanguichi” 
nishpa villachun, ñucanchiman mingarca. 
19Taita Diosca, Cristohuan cashpami, cai pachapi causajcunahuanga ali 
tucurca. Gentecuna juchacunata rurashcatapash cungashpami: “Dioshuan ali 
tucupanguichi” nishpa villachunga, paillata ñucanchiman mingarca. 
20Shina cajpica ñucanchica, Cristopaj shutipi randi rimajcunami canchi. Shina 
cashpami: “Cristopaj shutipi Taita Dioshuan ali tucupaichi” nishpa, Taita Dios 
nijunshna cangunaman villanajunchi. 
21Cristoca, ima juchata na rurashca cajpipash, ñucanchimandami Taita Diosca 
paitara, jucha cachun churarca. Cristohuan shujlla tucujpimi Taita Diosca, 
imatapash cashcatapacha rurashcatashna ñucanchita chasquirca. 

2 Corintios 6 

1Ñucanchipash, Diospajta paihuanllata rurajcuna cashpami cangunataca: Taita 
Diospaj ninan juyaitaca, pactara yanga chasquinguichiman nishpa, 
aligutapacha yarichinchi. 

2Paica cashnami nijun: “Chasquina punllacunapimi, candaca uyajurcani. 
Quishpichina punllapica, candaca quishpichircanimi” nijunmi. Ricuichi, 
cunanmi chasquina punllacuna chayamushca. Ricuichi, cunanllatami 
quishpirina punllapash chayamushca. 
3Maijambash ama nitijanshna fiñarishpa, Diospajta ñucanchi ruranajushcataca 
ama nalicachishpa rimachunmi, aliguta cuidarinchi. 
4Ashtahuangarin imagutapash rurashpa, ninanda llaquichi tucushpa, na 
ñapash fiñarishpa, imagupash illajmi purinchi. Ninanda llaquichi 
tucunajushpapash, Taita Diospajtami ruranajunchi. 
5Ñucanchica, asti tucushpa, prezu churai tucushpami tianajunchi. Ninanda 
caparinajujpi, imagutapash rurashpa, na puñushpa, na micushpami 
tianajunchi. 
6Imatapash nalita ruranataca na yarishpa, aliguta yachajushpa, imamandapash 
na fiñarishpa, pitapash llaquishpa, Diospaj jucha illaj Espíritu ali yuyaita 
cujpimi, pitapash tucui shunguhuan juyashpa causanajunchi. 
7Na llullashpa villajuj shimitapashmi villanajunchi. Taita Diospaj ushaihuanmi, 
imatapash cashcatapacha rurashpa, macanajunacunata ali ladoman, lluqui 
ladomambash charinajunchi. 
8Huaquimbica alicachi tucushca, huaquimbica nalicachi tucushca, 
huaquimbica alipi ricurishpa, huaquimbica nalipi ricurishcami purinchi. 
Huaquimbica, umachijcunashnami ricurinchi yarin. Ashtahuangarin na 
llullashpa villajcunami canchi. 
9Na rijsishcacuna cashpapash, alipacha rijsishcami canchi. Huañunalla 
tucushpapash, ashtahuangarin causanchirami. Macai tucunajushpapash 
ricuichi, ashtahuangarin na huañuchi tucushcami causanajunchi. 
10Llaquichi tucushpapash cushijunchimi. Imagutapash na charishpapash, 
taucacunatami charijyachinajunchi. Imaguta na charishpapash, tucuitami 
charinchi. 

11Corinto pueblopi causajcunalla, cangunamanmi ñucanchi shungupi imata 
yarishcatapash na pacashpa, tucuita ñucanchi shimihuan villanchi. 
12Cangunaca, ñucanchi shungupica na pacashcachu canguichi. Ashtahuangarin 
cangunapaj shungupimi, pacashpa shungu ucupilla imatapash yarinajunguichi. 
13Imatapash na pacashpami cangunataca, (huahuata taita yachachinshna 
rimani). Shinallata cangunapaj shungupi imata yachashcatapash, ama 
pacashpa villahuaichilla. 

Causajujlla Taita Diospaj huasishnami canchi 

14Na crijcunahuanga, na yugurinshna tandanajunachu canguichi. ¿Imatapash 
cashcatapacha ruranahuan, nalita ruranahuanga tandanajunllu? Shinallata 
¿michapash, yana yana tutahuanga tandanajunllu? 
15Shinallata ¿Cristopash, Belial nishca diablohuanga cumba tucushpa purinllu? 
Na cashpaca, ¿crijpash, na crijhuanga imatata japinata charin? 
16Shinallata ¿Taita Diospaj huasipash, yanga dioscunahuanga, shujlla yuyai 
tucui ushanllu? Cangunami, causajujlla Taita Dios causana huasishna 
canguichi. Taita Diosllatami, cashna nishca: “Paicunahuanga causajushami, 
purijushami. Ñucami, paicunapaca Taita Dios casha, paicunapash ñuca 
huahuacunami canga” nishcami. 
17Shinamandami Jatun Diosca, cashna nishca: “Paicunapaj chaupimanda 
llujshishpa anchurichi. Ima mapatapash, pactara tacaringuichiman. Shina 
causajpimi, cangunataca chasquisha. 
18Shinallata cangunapaca, Taitami casha. Cangunaca ñuca churicuna, ñuca 
ushicunami canguichi” nijunmi Tucui Ushaita Charij Jatun Diosca. 

2 Corintios 7 

1Juyashca crijcuna, ñucanchiman cashna aliguta carashapachami nishca 
cajpimi, ñucanchi cuerpotapash, ñucanchi espiritutapash 
mapayachinamandaca anchuchina canchi. Ima pandatapash na rurashpa 
Diospajlla tucushpami, Taita Diosta manllashpa, aligutapacha causana canchi. 



3355 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

Corinto pueblopi causajcuna llaquirishpa Diospajman tigrarijpimi, Pabloca 
cushijushca 

2Ñucanchi imata ninajujtapash uyapaichi. Ñucanchica, pitapash na 
llaquichishpa, pitapash na huaglichishpa, pitapash na umachishpami 
purircanchi. 
3Cangunata llaquichingapaca, na chashna nijunichu. Ashtahuangarin punda ña 
nishcashnallata cangunaca, ñucanchi shungupimi canguichi. 
Causanajushpapash, huañungapajpash, ñucanchihuanmi canguichi. 
4Cangunahuanga, imatapash na pacashpa parlanatami charini. 
Cangunamandami, ninanda cushijuni. Shina cushijuihuan junda cashpami, 
tucui jatun llaquicunata ñucanchi apajushpapash, cangunamandaca ninanda 
cushijuni. 
5Macedonia llactaman chayamushca punllamandapacha, ñucanchica 
ashallatapash na samashcachu canchi. Ashtahuangarin tucuipimi ninanda 
llaquichi tucurcanchi. Na crijcunaca, ninandami na ricunayachirca. Ñucanchi 
purapica, manllaimi tiarca. 
6Shina cajpipash, llaquilla causajcunata cushichij Taita Diosmi, Titota 
cachamushcahuan ñucanchitaca ninanda cushichirca. 
7Na pai shamushcahuanlla cushichircachu. Ashtahuangarin paitapash canguna 
cushichijpi ninanda cushijushca cashpami, cashna nishpa ñucanchiman 
villarca: “Candaca, ninandami ricunayachishpa llaquinajunchi. Can 
munashcatapash, aliguta rurashpami causangapaj munanchi” ninajushcata 
villajpicarin, ashtahuan ninandami cushijurcani. 
8Cangunaman escribimushpa llaquichishca cashpapash, na chaimanda 
ashtahuan llaquirinichu. Chai punllapica huacajurcanimi. Chai cartata 
cangunapajman cachashpaca, asha punllacunata llaquichishcata yarishpami 
llaquilla carcani. 
9Cunambica, cangunata ñuca llaquichishcamandaca, na cushijunichu. 
Ashtahuangarin ñuca cangunata llaquichishcamanda llaquirishpa, Diospajman 

cutin tigrarishcamandami, ninanda cushijuni. Cangunaca, Taita Dios 
munashcashnami llaquirircanguichi. Ñucanchi escribimushpaca, cangunaman 
ima nalitapash na rurashcachu canchi. 
10Taita Dios munashcashna llaquirishpaca, nali causajushcata saquishpa 
quishpiringapajmi ninanda llaquirin. Chaimandaca, na llaquirinajunachu 
canchi. Ashtahuangarin cai pachamanda llaquica, huañuimanmi apajun. 
11Ricuichi cangunaca, Taita Dios munashcashnami llaquirishcanguichi. Shina 
llaquirishpaca, ima nalitapash na rurashcachu canchi nishpami fiñarcanguichi. 
Shinallata manllarishpami, ali tucurcanguichi. Ninandami ñucata 
ricunayachinguichi. Chai nalita rurajtaca, ucha llaquichingapajmi 
munarcanguichi. Shina rurashpami, ña ali cashcata ricuchircanguichi. 
12Caita escribimushpaca, na llaquita rurajta, na chai llaquichi tucujta 
escribimurcanichu. Ashtahuangarin ñucanchica, Taita Diospaj ñaupajpi, 
cangunata yarianajushcata ricuchingapajllami escribimurcani. 
13Canguna cushijushcata yachashpami, ñucanchipash cushijurcanchi. 
Shinallata Tito, paipaj shungupi llaquilla cajpi, pai cungailla cachun canguna 
cushichishcata yachashpacarin, ashtahuanmi ninanda cushijurcanchi. 
14Cangunata ñuca alicachishpa Titoman parlashcamandaca, na pingai 
tucushpami cushijurcani. Ashtahuangarin imata cashpapash, na llullashpami 
cangunaman villarcanchi. Shinallata cangunata alicachishpa Titoman 
parlashcapash, na llullachu cashca. 
15Cangunata pai mandajujpica, tucuillatami aliguta cazushpa, paitaca 
manllashpa, chujchushpa mingachishcanguichi. Chaita yarishpami, 
cangunataca ashtahuan ninanda llaquijun. 
16Imata nijpipash, canguna aliguta cazuj cajta yariashpami, ninanda cushijuni. 

2 Corintios 8 

Diospajlla tucushcacunamanmi, culquiguta caranajushca 

1Huauquicuna, panicuna, cangunamanmi caita villangapaj munanchi: 
Macedonia llactapi tandanajuj crijcunataca, Taita Dios ninandami juyashca. 
2Paicuna imashna cajta ricungapaj, jatun llaquicuna japijpipash, ninandami 
cushijunajurca. Imaguta na charishpapash, carana munaitapacha charishpami 
ninandapacha caranajurca. 
3Paicunaca cushijushpami, paicuna carai ushanaguta caranajurca. Ashtahuan 
yalishpapashmi caranajurca. Chaitaca, ñucapacha ricushpami villajuni. 
4Diospajlla causajcunaman carangapajmi, ninanda munanchi nishpami, 
carachun saquihuaichi nishpa, ñucanchitaca ninanda mañanajurca. 
5Ñucanchica, ashagutallami caranga yarcanchimi. Ashtahuangarin paicunaca, 
Apunchi Jesustarami punda mandahuai nishpa mañanajurca. Shinallata Taita 
Dios munashcashnami mandahuaichi nishpa, chai jipaca ñucanchitapash 
mañanajurca. 
6Crijcunata ninanda juyashpa canguna carashcata tandachingapaca, Titomi 
callarirca. Chaimandami tandachinata tucuchipangui nishpa, aliguta 
yarichishpa paiman mingarcanchi. 
7Shinamandami, cangunaca aligutapacha crishpa, Diospaj Shimitapash 
yachachishpa, aliguta yachajushpa, imatapash cushijuihuan rurashpa, 
ñucanchitapash juyanguichi. Imashnami tucuipi aliguta causanguichi, 
shinallata ninanda juyashpa carachumbash munanchi. 
8Mandashpaca, na cashna nijunichu. Ashtahuangarin caishujcuna ninanda 
cushijushpa carashcata canguna yachachunmi, cashnaca nijuni. Shinallata 
canguna imata carashpapash tucui shunguhuan juyashpa carashcata 
yachangapajllami munani. 
9Ñucanchi Apunchi Jesucristo ninanda juyajujtaca yachanguichimi. Paica, 
ninan charij cashpapash, cangunata juyaimandami imagupash illaj tucushpa 
shamurca. Canguna ninanda charijyachunmi, paica chashna tucurca. 



3358 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

10Cangunapaj ali cachunmi, caitaca yarichijuni. Cangunaca, pundallatami 
carangapaj tandachinata yarircanguichi. Na caranatalla yarishpami, 
ashtahuangarin paicunata juyanatapash caina huatamanda callarircanguichi. 
11Canguna juyaimanda carangapaj callarishcataca, cunanga pactachinami 
canguichi. Canguna carai usharishcagutaca, aliguta caranguichilla. 
12Maijambash tucui shunguhuan carangapaj munashpa, imagutapash 
charishcata carajpica, Diosmi chasquijun. Ashtahuangarin imatapash na 
charishpata carachunga, na mañanllu. 
13Caita nishpaca, shujcunaca charijyachun, cangunaca imagupash illaj 
tucuchunga, na cashna nijunichu. 
14Ashtahuangarin cunan huatacunapi canguna charishcataca, paicunapaj 
imagu illajpipash caranguichilla. Shina carajpimi paicunapash, cangunapaj 
imagu illajpipash caramunga. Chashna causashpami cangunapash, 
paicunapash chashnallata charinguichi. 
15Escribishcapica cashnami nijun: “Ashtacata pallajpash, na yapa charircachu. 
Ashagutalla pallajpajpash, na illarcachu” nijunmi. 
16Cangunata ñuca yariajunshna yarichunmi, Titopaj shungupipash, Diosca 
churashca. Shinamandami Taita Diostaca, pashi nijuni. 
17Titoca, aliguta yarichishcata uyarcapachami. Paipash ninandapacha ringapaj 
munashpami, paillata cangunapajman ringapaj llujshi callarirca. 
18Titohuanga, shuj huauquitapashmi cachamunajunchi. Chai huauquica, ali 
villaita maipipash aliguta villaj cajpimi, tandanajuj tucui crijcuna paita 
alicachishca uyarijun. 
19Shina alicachishpami, tandanajuj crijcuna llaquishpa carashca culquita 
ñucanchihuan tandachishpa purichun, paitaca agllarca. Canguna ali 
munaihuan carashcata ricuchingapajmi, cashnaca tandachishpa purinchi. Chai 
carashcata chasquijcunaca, Apunchi Jesustami ninanda alicachinga. 

20Cai ashtaca carashca culquita caranajujpi, ama ñucanchita yanga 
juchachinajuchunmi, taucapura tandachinchi. 
21Jatun Diospaj ñaupajpipash, gentecunapaj ñaupajpipash, ama juchachi 
tucungapaj munashpami, cashna aliguta ruranajunchi. 
22Paicunahuanga, chai huauquitapashmi cachamunchi. Paitaca, imatapash 
aliguta rurajujtami, cutin cutin ricurcanchi. Shinallatami cunanga, paica 
cangunahuan imatapash cushijuihuan aliguta rurangapaj ashtahuan yariajun. 
23Titomanda parlashpaca, ñucapaj cumbami, shinallata cangunapaj ali 
cachunmi, ñucashnallata aliguta rurajun. Caishuj huauquicunamanda 
parlashpaca, tandanajuj crijcunaman villashpa purishpami, Cristotapash ninan 
juyaillaguta alicachinajun. 
24Paicunataca, canguna aliguta cazunajujta, shinallata ñucanchipash 
cangunata na yangamanda juyanajujta, tandanajuj crijcunaman 
ricuchipanguichi ninimi. 

2 Corintios 9 

1Diospajlla causajcunaman culquita carangapaj tandachijcunataca 
tandachipaichi nishpaca, na cutinga escribinachu cani. 
2Paicunaman canguna carangapaj munashcataca, alimi yachani. Shina 
cashpami, Acaya shuti llactapi causajcunaca, caina huatallatami carangapaj 
munaihuan carca nishpa, Macedonia llactapi causanajuj crijcunaman 
cushijushpa parlajurcani. Chaita yachashpami, paicunapash ashtacacuna 
carangapaj munarca. 
3Chaimandami, canguna carangapaj munashcata ñuca cushijushpa 
parlajushcapash ama yanga cachun, cai huauquicunataca cachamujuni. 
Cangunamanda ñuca parlashcashnallatami, carangapaj shuyachun munani. 
4Macedonia llactamanda huaquinguna ñucahuan shamushpa, canguna 
narapash alichishca cajpillata shamujpica, ñucanchimi pingai tucushun. Ña 

tandachishcami canga nishpa, ñucanchi cushijushca cajpita narapash 
tandachishca cashpaca, cangunacarin ashtahuanmi pingai tucunguichi. 
5Ama chashna tucuchunmi, ñuca yachachishca ali cana cajpi, cai 
huauquicunataca ñaupapaichi nishpa, cangunapajman pundata cachamuni. 
Cangunaca, na ñucanchi mandajpillata cushijushpa carangapaca, pundata ari 
nishpa yarishcallami carcanguichi. Chaita tandachishpa cachanalla 
shuyachunmi, paicunataca cachamuni. 
6Ashtahuangarin ñucami, cashna nini: Ashallata tarpushpaca, ashallatami 
japinga. Shinallata ashtaca muyuta tarpushpaca, ashtacatami japinga. 
7Tucuicunallata cangunapaj shungupi yarichishcatami, carana canguichi. Na 
llaquirishpami carana canguichi. Mandajpillapash na caranachu canguichi. 
Taita Diosca, cushijushpa carajtami juyan. 
8Taita Diosca ninan ushaita charishpami, ninanda juyajun. Shina cashpami, 
canguna imata charichumbash, tucui causaipi ninanda caramujun. Shina 
caramujpimi ima alita rurangapajpash, imapash na illaj canguichi. 
9Escribishcapica cashnami nijun: “Chaupishpami, imagutapash na 
charijcunaman cararca. Imatapash cashcatapacha ruraj canaca, paipaca 
causaita causaicaman na tucuringachu” nijunmi. 
10Diosllatami, muyutapash tarpuchumbash, micuchumbash caramujun. 
Paillatami, canguna tarpushcatapash ashtahuan ali mirachinga. Shinallata 
imatapash cashcatapacha canguna rurashcatapash mirachingami. 
11Imaguta ashtahuan charishpa, na llaquishpa imagutapash carachunmi, 
chashna mirachinga. Canguna carashcata ñucanchi saquigrijpimi, paicunaca 
Taita Diosta pashi ninajunga. 
12Canguna cashna carashpa Diospajta rurashcacunaca, Diospajlla causajcuna 
imaguta na charijpilla carangapaca na canllu. Ashtahuangarin chai 
carashcamanda, Taita Diosta ninanda pashi ninajuchumbashmi caranga. 

13Cristomanda ali villaita cazushpa, chashna carashpa aliguta Diospajta 
rurashcamandami, paicunapash Taita Diostaca punchapambagumi cangui 
ninajunga. Paicunamambash, ashtahuan shujcunamambash na llaquishpa 
carajpimi, chashna ninajunga. 
14Shinallata cangunamambash, Taita Dios ninanda juyashpami aliguta 
caramujun. Canguna carashcata paicuna japishpami, cangunata juyashpa 
Diosta mañanajunga. 
15¡Na parlai ushanallata caramushcamandami, Taita Diostaca pashi 
ninajushunchi! 

2 Corintios 10 

Pabloca, paita juchachijcunatami rimashca 

1Ñucami Pablo cani. Cristoca, ali shunguta charishpami ninanda llaquijun. 
Shinamandami, ñuca nijujta uyapaichi nini. Ñucanchihuan cashpaca, ali 
shunguhuanmi. Ashtahuangarin caruman rishpaca, ninandami jariyajun 
ninajunmi. 
2“Paicunapaj munaitami rurashpa purin” nishpami, ñucanchitaca 
juchachinajun. Chashna nijcunataca, ñuca shamushpa ama fiñarishpa 
rimachun, cangunallata ricupanguichilla nini. 
3Cai pachapi causashpapash, na cai pachapajchu macanajushpa causanchi. 
4Ñucanchi macanajunacunaca, na cai pachapaj rurashcachu. Ashtahuangarin 
Taita Dios caramushca ushaihuanmi, shinllipacha shayanajuj patacunatashna 
tucuchinchi. 
5Taita Diosta ama rijsichunmi, ninanda jariyashpa nali yuyaicunata cushpa 
jarcariajun. Paicuna tucui imata yarinajujtapash, Cristo prezu apanshna 
cazuchishpa charichunmi, paiman cushpa saquinchi. 
6Na pandashpa canguna aliguta cazunajujpica, shujcuna na cazushcamanda 
llaquichingapaca, alichirishcami shuyanajunchi. 

7Imatapash cangunaca, jahuallata ñavillahuan ricushpami causanguichi. 
Maijambash paillata Cristopajmi cani yajushpaca, imashnami paillata 
Cristopajmi cani yajun, chashnallata ñucanchitapash Cristopajmi yachunmi 
munani. 
8Canguna ashtahuan shinlli tucushpa catinajuchun mandachunmi, Apunchi 
Jesusca ñucanchiman ushaita cararca. Na cangunata chingachingapaj ushaita 
cararcachu. Chaimandami, ashata jariyashpa rimashpapash, na 
pinganayachini. 
9Canguna manllarichunmi, cai cartataca cachamushca yanguichiman. 
10Ñucataca, cashna nishpami nalicachin: “Cartacunapica, yapa shinllitapacha 
rimashpami cachamun. Ashtahuangarin paillata ñucanchihuan cashpaca, na 
ushashpami purijurca. Pai villashcapash, na uyanayaimi carca” ninajunmi. 
11Maijan chashna nijushpapash aliguta yachachunmi, cashna nini: Carupi 
cashpa, imashnami cartacunapi rimashcanchi, chashnallatami cangunahuan 
cashpapash, imatapash rurashun. 
12Huaquingunaca, alimi canchi yashpami, paicuna purallata maijanda 
ashtahuan alicanchiyari ninajun. Chashna nijcunaca, juizu illajcunamari. Shina 
cajpimi, paicunahuan chimbapurashpa, maijambaj tucungapajpash na 
munanchi. 
13Ñucanchica, na ñucanchipaj munai jariyashpa purishunllu. Ashtahuangarin 
Taita Diosmi imashna rurachumbash, ushanallata ninanda ñucanchiman 
ushaita carashpa, cangunapajman chayamuchumbash cachamurca. 
14Cangunapajman chayashpaca, na ashtahuan yalishpa rircanchica. 
Cristomanda ali villaita villangapaca, cangunapajmanrami ñucanchica punda 
chayarcanchi. 
15Chaimandami, shujcuna ruranajushcata ñucanchimi rurarcanchi nishpa 
jariyaitaca, na ushanchi. Ashtahuangarin canguna aliguta crishpa catijpimi, 
imashna catichun Dios munashcashna ashtahuan villashpa catishun. 

16Shinallata shujcuna punda villashpa callarichishcapica, na ñucanchira 
jariyashpa yaicungapaj munashpami, cangunapaj llactacunata yalishpa, shuj 
llactacunapi ali villaita villangapaj munanchi. 
17“Pipash jariyangapaj munashpaca, Jatun Diosmandalla jariyachun” nijunmi. 
18Maijambash paillata alicachirishpaca, nara imashna cajta ricushpa alicachi 
tucushcachu. Ashtahuangarin Taita Dios alicachijpi causanami ali. 

2 Corintios 11 

1¡Juizu illanshna rimajpipash, ashaguta uyashpami ali cahuanguichiman! Ari, 
uyahuaichilla nipanimi. 
2Taita Diosca, cangunataca ninandapacha juyashpami, paipajlla causachun 
munan. Shinallatami ñucapash, paipajlla causachun munani. Jarihuan nara 
tacarishca cuitsata, shujlla cusahuan cazarachinshnami cangunataca, 
Cristoman pushangapaj munani. 
3Ashtahuangarin caitami manllani: Imata umachinata ali yachaj culebra, Eva 
huarmita umachishcashna, cangunapash chashnallata umachijpica, Cristota na 
tucui shunguhuan juyashpa cazungachu yashpami manllani. 
4Jesusmanda ñucanchi villashcataca na yarishpami, maijambash shujmanda 
villajtara aliguta uyanajunguichi. Diospaj Espirituta chasquishca jahuapashmi, 
shuj espiritutapash chasquinguichi. Ali villaita chasquishca jahuapashmari, 
shujtara villajpipash, na aliguta yarishpa uyanajunguichi. 
5Chai ninanda yachajushca villajcunataca, na ñucata yali alimi villanajunga 
yajunichu. 
6Rimanata ñuca na ali yachajushca cashpapash, ali yachaitami charini. 
Chaitaca imata rurashpapash, tucuipimi cangunaman ricuchircanchi. 
7Canguna jatunyachi tucuchunmi, na imatapash mañashpa, Taita Diosmanda 
ali villaitaca na pingai tucushpa villajurcani. Shinallata imatapash na 
mañashpa villajushpaca, ¿juchatachu rurarcani? 

8Cangunaman villangapaca, shuj llactapi tandanajuj crijcunatarami, culquiguta 
carajpi paicunata quichunshna tucurcani. 
9Cangunahuan cashpaca, ñucapaj imagu illajpipash, na pitapash mañashpa 
llaquichircanichu. Macedonia shuti llactamanda shamuj huauquicunami, 
ñucapaj imagu illajpipash carahuarca. Chaita japishpaca, cangunataca 
imatapash na fiñachircanichu. Cangunata imamandapash ama 
fiñachingapajmi, cutimbash cuidarisha. 
10Cristo na llullaj cajta ñuca shungupi yachashcamandami, Acaya shuti llactapi 
causajcunaman cashnami causajuni nishpa cushijushpa villajuni. Shina 
villajujtaca, pipash na ñucataca jarcahuangachu. 
11¿Imashpata cashna nini? ¿Cangunata na juyashpachu, cashna nini? 
Cangunata ñuca juyajujtaca, Taita Diospash yachanmi. 
12Ñucanchi villashpa cushijunshna cushijungapajmi, huaquingunaca 
munashpa purinajun. Paicuna ama chashna jariyachunmi, cunan imashnami 
rurajuni, chashnallata rurashpa catijushalla. 
13Chaicunaca llullashpa villajcunami, umachishpa pandachijcunami. “Cristo 
villachun cachashcacunami canchi” nij tucushcacunami. 
14Chashna tucujpipash, na manllarinachu canguichi. Satanaspash, paillata 
punchapamba angelshna tucunllami. 
15Shina cajpimi, Satanaspajta rurajcunapash, imatapash cashcatapacha 
rurajcunashnallami tucushpa purinajun. Chaitaca, na manllarinachu canguichi. 
Chashnacunaca, tucurimui punllapimi imata rurashcamandapash, ninanda 
llaquichi tucunga. 

Villachun cachashca cashpami, Pabloca llaquita apajushca 

16Pipash ñucata ama juizu illajmari nichunmi, cutin cashna nini. Na cashpaca, 
ñucapash ashaguta jariyangapaj, juizu illajtashna chasquihuaichilla. 
17Apunchi Jesús munashcashnaca, na nijunichu. Ashtahuangarin ñuca 
jariyangapaj munashpallami, juizu illanshna nijuni. 

18Ashtacacunami, paicuna munashcata rurashpa jariyanajun. Ñucapash 
jariyangapajmi munani. 
19Cangunaca, ali yachajushcacuna cashpapash, shinlli shungu runacunataca, 
imatapash na nishpa ali uyanajunguichillami. 
20Maijambash cangunataca gañandashna mandajpipash, langanshna 
tucuchijpipash, shuhuashpa quichujpipash, jatun tucushpa, ñavipi 
huactajpipash, imatapash na ninguichica. 
21Ñucanchica, na chashnachu carcanchi ningapaca pinganayanmi. (Juizu 
illanshnami rimagrini). Ashtahuangarin shujcunaca, imahuambash jariyajpimi, 
ñucapash chashnallata jariyajuni. 
22¿Paicunaca hebreocunachu? Ñucapash chaillatami cani. ¿Paicunaca 
israelcunachu? Ñucapash chaillatami cani. ¿Paicunaca Abrahambaj 
miraicunachu? Ñucapash chaillatami cani. 
23¿Paicunaca, Cristopajta rurajcunachu? (Juizu illanshnallatami rimagrini). 
Ñucamari, paicunatapash yali ashtahuan Cristopajtaca rurashpa asti tucurcani, 
prezuna huasicunapimi churai tucurcani. Tauca viajemi, ñalla huañuchi 
tucurcani. 
24Picha viajetami, Judea llacta runacunaca, quimsa chunga iscungaman 
astihuarca. 
25Quimsa viajetami, caspicunahuan asti tucurcani. Shuj viajetaca, 
rumicunahuanmi pegai tucurcani. Quimsa viajemi, ñuca rijuj barcocunapash 
yacupi huashajushpa chingarca. Shina huashajujpica shuj tuta, shuj punllatami 
mama cucha jahuapi huambujurcani. 
26Tauca viajemi ñangunapi, huañunata manllashpa jatun yacucunapi, 
shuhuacunapi, ñuca llacta cashpa, shuj llacta cashpapash, ñucata 
huañuchingallami yashpa manllarcani. Pueblocunapipash, jichushca 
pambacunapipash, mama cuchapipash, huañuna manllaihuanmi carcani. 
Crijmi canchi nij tucushcacunahuan cashpapashmi manllarcani. 

27Ninanda shaijungacamanmi, imatapash rurashpa tiarcani. Tauca viajemi, na 
puñushpa pacarircani. Yarjachishcapash, yacunayachishcapash, na 
micushcapashmi tauca viajeta carcani. Churajunapash illajpi chirichircanimi. 
28Ashtahuan shujcunatapash yalica, tucui tandanajuj crijcunata yarishpami, 
punllandi ninanda llaquirini. 
29Maijan crijpash ushai illaj tucujpica, ¿nachu ñucapash ushai illanshna 
tucuni? Maijandapash nitijachinshna pandachijpica, ¿nachu ñucapash fiñashpa 
pingai tucuni? 
30Ñucapash jariyana cajpica, imatapash na rurai ushashcata ricuchishpami 
jariyasha. 
31Ñuca na llullajujtaca, ñucanchi Apunchi Jesucristopaj Taita Diospash 
yachanmi. Paitaca, causaita causaicaman alicachishunchi. 
32Damasco pueblopi cajpica, chai llactata mandachun, jatun mandaj Aretas 
shuti runa churashca mandajmi, ñucata japingapaj shuyajurca. Chai Damasco 
pueblomanda llujshina pungucunapi ñucata chapachunmi, soldadocunata 
churarca. 
33Chai pueblota muyushca pircapi tiaj ventanatami, shuj canastapi ñucataca 
uriajuchirca. Chashnami, ñucata japigrijujpaj maquimandaca quishpirircani. 

2 Corintios 12 

Pablotaca, aguijón jirruhuan tujsinshnami llaquichishca 

1Jariyashpalla imatapash parlashpaca, ima alitapash napacha japinichu. 
Ashtahuangarin Apunchi Jesús muscuipishna ricuchijpi ricushcatami 
parlangapaj munani. 
2Cristota crij runataca rijsinimi. Chai runaca, quimsa jahua pachacamanmi apai 
tucurca. ñami chunga chuscu huata tucun. (Chai runataca, cuerpondichu 
aparca, nachu cuerpondi aparca imacha, na yachanichu. Chaitaca, Taita 
Diosllami yachan). 

3(Chai runaca, cuerpondichu carca, nachu cuerpondi carca, imacha, na 
yachanichu. Chaitaca, Taita Diosllami yachan). Chai runataca rijsinimi. 
4Chai runaca, paraíso nishca juyailla llactamanmi apai tucurca. Chaipica 
pipash nara uyashca, pipash na yalichishpa parlai ushanalla shimicunatami 
uyarca. 
5Chai runa chashna tucushcata yarishpami cushijusha, ñucamandallataca na 
jariyashachu. Imatapash na rurai ushashcata ricuchishpami cushijuni. 
6Jariyangapaj munashpa imatapash na llullashpa rimajushpaca, na juizu 
illanshna caimanllu. Ashtahuangarin yachanmi nishpa ñucata ama ricuchunmi, 
na jariyani. Ñuca rurajujta ricushcata, ñuca villajujta uyashcatalla yarichunmi 
saquini. 
7Ñuca jatun juyaillata ricushcatapash, chaihuan ama yapata jatumbi 
ricurichunmi, Diosca aguijón jirruhuan tujsinshna, ñuca cuerpo nanachijuchun 
saquirca. Chaimandami ama yapa jatun tucuchun, Satanaspaj angelca ñavipi 
huactashpa llaquichijuhuanlla. 
8Shinamandami, ñuca nanaita anchuchipai nishpa, Apunchi Jesustaca quimsa 
viajeta mañarcani. 
9Shina mañajpimi Apunchi Jesusca, cashna nihuarca: “Candaca ninandami 
juyajuni. Imata na rurai ushaj cashpapash, ñuca ninan ushaita charijtaca, alimi 
ricuchijungui. Chaillahuan cushijujuilla” nihuarcami. Chaimandami imata na 
rurai ushashpapash, ninanda cushijushpa jariyashpa, Cristopaj ninan ushaica 
ñucahuan cachun chashna jariyasha. 
10Shina cajpipash Cristota juyashpami, imata na rurai ushajushpapash 
cushijuni. Rimashpa pingaichi tucujushpapash, ima minishtirishcata na 
charishpapash catiriashpa llaquichinajujpipash, ninan llaquicuna japijpipash, 
ninandami cushijuni. Ashtahuangarin imata na rurai ushashpapash, 
ashtahuanmi shinlli cani. 

11Shina shunguhuan jariyashpami, shinlli shungu runashna tucushcani. 
Cangunamandami, cashna nirijuni. Cangunami, ñucata alicachishpa parlana 
carcanguichi. Yanga runa cajpipash, chai ninan yachajushca Jesusmanda villaj 
runacunaca, ashallatapash na yalihuanllu. 
12Ñuca cangunahuan cashpaca, shuj ricuchinacunatami ricuchircani. Pipash na 
rurai ushanalla manllarinacunatapash, juyailla ricuchinacunatapash ali 
shunguhuan rurashpami ricuchijurcani. 
13Caipi chaipi tandanajuj crijcunapajpi purinshnallatami, cangunahuambash 
purijurcani. ¿Imatapash carahuaichi nishpa, cangunata mañarcanichu? 
¡Chashna fiñachishca cajpica, cungahuaichilla! 

Cai shamuihuanga, ñami quimsa viajeta shamusha nishcami 

14Ricuichi, cunan shamushpaca, ña quimsa viajetami cangunapajman 
shamungapaj alichirishcalla shuyajuni. Shina shamushpapash, cangunataca 
imagutapash na mañashachu. Canguna imata charishcataca, na mañanichu. 
Ashtahuangarin cangunatallami yariajuni. Huahuacunaca na taitaman, 
mamaman mascanllu. Ashtahuangarin taitahuan mamahuanmi, 
huahuacunaman carangapaca mascanata charin. 
15Cangunapaj ali cachunmi, ñuca imaguta charishcatapash, ninanda 
cushijushpa tucuchisha. Cangunaca, ashallata juyana cajpipash, cangunapaj 
alma quishpirichunga, ñucallata imapash tucushallami. 
16Cangunata ñuca na mañashcataca yachanguichimi. Shina yachashpapash, 
huaquingunaca: “Paica, umachinata ali yachaj tucushpamari, ñucanchitaca 
umachirca” nishpami juchachinajun. 
17¿Cangunapajman shujcunata ñuca cachamushpachu, cangunataca 
umachircani? 
18Titotami cangunapajman ripai nishpa mingashpa, caishuj huauquindi 
cacharcani. ¿Titochu cangunata umachirca? ¿Nachu ishcandi chashnallata 
yarishpa, chashnallata rurashpa purinchi? 

19Ninanda juyashca crijcuna, cangunapaj ñaupajpi alicachi tucungapajllami, 
cashna nijun yanguichiman. Taita Diospaj ñaupajpimi, ñucanchica Cristopaj 
cashpa, cangunapash ashtahuan shinlli tucushpa catichun, tucui imatapash 
villanchi. 
20Ñuca shamushpaca, ñuca munashcashna causanajujtaca napash japiringachu. 
Ñucapash canguna munashcashnaca, napash caringachu. Cangunapura 
fiñanajushpa rimarinajushpa, shujcuna charishcata ñucapaj cashcanman 
yashpa ricushpa ninanda fiñarishpa, shicanyarinajushpa, imapash 
tucushpachari ali canman nirinajushpa, huasha parlanajushpa, ninanda 
jariyashpa, paicunapaj munaita rurashpa causanajujta japigrinatami manllani. 
21Cangunapajman cutin tigrashpa, cangunahuan cajpi, Taita Dios ñucatara 
pingaichinatami manllani. Canguna puramanda taucacunami pundaca mapata 
rurashpaca, huainayashpa, ima munashcata rurashpa causashcatapash na 
saquishpa, Diospajman nara tigrarishca cajpica, huacanami tucunga yashpami 
manllani. 

2 Corintios 13 

1Cai shamuihuanga, quimsa viajetami cangunataca ricungapaj shamugrini. 
Ishcai cashpa, quimsa cashpa ricushpa villaj tiajpimi, tucui ima cashcatapash 
alichina. 
2Cangunahuan punda chaipi cashpa nishcashnami, cunan na chaipi 
cashpapash, cangunahuan tiajunshnallata nigrini. Juchata punda 
rurajcunamambash, caishuj na cazujcunamambash, cutin shamushpaca na 
llaquishpami llaquichisha nishpami escribircani. 
3Cangunaca, Cristo imata villachumbash, ñucaman yarichijushcata 
yachangapajpachami munanguichi. Ñuca shamujpimi yachanguichi. Cristoca, 
canguna purapi imatapash na rurai ushanshnaca na canllu. Ashtahuangarin 
paica, ninan ushaita charishcatami, canguna purapi ricuchijun. 
4Imatapash na rurai ushanshnami, paica chacatai tucurca. Shina cashpapash, 
Taita Diospaj ushaihuanmi causajun. Shinallatami ñucanchipash, ushaita na 

charinchi. Shina cashpapash, cangunapaj ali cachunmi, paihuan shujlla 
tucushpa causashun. 
5Cangunallatami: “¿Ñachu alipacha crij cani, narachu ali crij cani?” yashpa, 
ricurina canguichi. Imashna cashcataca, cangunallata yarinami canguichi. 
Jesucristo cangunapaj shungupi causajujtaca, ¿nachu yachanguichi? Chaita na 
yachashpaca, nallata ali crijcunachu canguichi. 
6Ashtahuangarin ñucanchitaca, alipacha crij cajta canguna yachachunmi 
munani. 
7Imatapash nalita canguna ama rurachunmi, Taita Diosta mañanajunchi. 
Ñucanchilla alipi ricuringapaca, na mañanajunchica. Ashtahuangarin 
ñucanchita nalicachijpipash, canguna imatapash aliguta rurachunmi 
mañanajunchi. 
8Shina cashpami, na llullashpa villajuj Shimita nalicachitaca na ushanchi. 
Ashtahuangarin chai na llullashpa villajuj Shimitami ninanda alicachinchi. 
9Shinamandami, ushaita ñucanchi na charishpapash, canguna shinllipacha 
cajpi cushijunchi. Canguna ima pandatapash ama rurachunmi, Diostaca 
mañarianchi. 
10Chaimandami cangunapajman shamushpa, ama yapata llaquichingapaj nara 
shamushpallata, cashnataca escribini. Canguna ashtahuan alipacha crishpa 
catichun ayudachunmi, Apunchi Jesusca ñucaman ushaita carahuarca. 
Chingachijuchunga na carahuarcachu. 

Alillachu capanguichi nishpami, Diosta alicachishpa tucuchishca 

11Cunanga huauquicuna, panicuna, ninanda cushijushpa, ima pandatapash na 
rurashpa catinguichi. Shujmanda shujmanda yachachirishpa, shujllashnalla 
yarishpa, casilla aligutami causana canguichi. Shina causajpica, casilla ali 
causaita, juyarishpa causanata caraj Taita Diosmi cangunahuan canga. 
12Caishujmanda chaishujmandami, ima nalitapash na yarishpa muchashpa, 
alillachu capangui nina canguichi. 

13Diospajlla causajcunaca, tucuillami cangunataca alillachu capanguichi 
ninajun. 
14Apunchi Jesucristopaj ninan juyaipash, Taita Diospaj juyaipash, Diospaj 
jucha illaj Espiritumanda, tucui canguna shujllashnalla causanapash, 
cangunahuan cachunmi munani. Shina cachun. 

Gálatas 

Gálatas 1 

Alillachu capanguichi nishcami 

1Villachun cachashca Pablomi cani. (Jesucristopash, huañushcacunapaj 
chaupimanda paita causachij Taita Diospash villachun cachashcami cani. Na 
runacunalla agllashca, runacuna cachashcachu cani). 
2Ñucapash, ñucahuan caipi tianajuj tucuilla huauquicunapashmi, Galacia 
llactapi caipi chaipi tandanajuj crijcunaman, caitaca escribimunchi. 
3Taita Diospash, ñucanchi Apunchi Jesucristopash, ninan juyaita, casilla ali 
causaiguta, cangunaman carachunmi munanchi. 
4Cai nali pachapi causanajujpi quishpichingapajmi, Jesucristoca ñucanchipaj 
juchacunamanda japi tucushpa huañurca. Chashna huañuchunga, ñucanchi 
Taita Dios munashcashnami pactarca. 
5Paica, causaita causaicaman punchapambagumi cangui ni tucushca cachun. 
Shina cachun. 

Ali villaita villanaca, na shuj ashtahuan tianllu 

6Cristopaj ninan juyaimanda cangunata agllaj Diosta, ñapash cungashcata 
ricushpami manllarini. Shujman tigrachishpa villajtara catingapajmi, shina 
rurashcanguichi. 
7Ali villaita villanaca, na shuj tianllu. Ashtahuangarin huaquingunami, ali 
villaitapash shujmanra tigrachingapaj, cangunata pandachingapaj munanajun. 
8Ashtahuangarin cai ali villaita ñucanchi villashcata shujmanra tigrachishpa 
villashpaca, ñucanchillata cashpapash, jahua pachamanda shuj ángel 
cashpapash, ninanda llaquichi tucuchun ninimi. 
9Punda ñucanchi nishcashnallatami, cunambash cutin cashna nini: Ali villaita 
canguna uyashcata pipash shujmanra tigrachishpa villashpaca, ninanda 
llaquichi tucuchun ninimi. 

10Cashna nishpaca, ¿gentecuna alicachihuachun yashpachu nijuni? Na 
cashpaca, ¿Taita Dios alicachihuachun yashpachu nijuni? ¿Na cashpaca, 
gentecunatara cushichingapaj munashpachu chashna nijuni? Gentecunatara 
cushichingapaj munajushpaca, na Cristota servij caimanllu. 

Diospajta Pablo rurajushcatami villajun 

11Huauquicuna, panicuna, caitami yachachun munani: Ali villaita ñuca 
villajushpaca, runacuna munashcashnaca na villajunichu. 
12Caitaca, maijan runacunapajta chasquishpaca, na yachajurcanichu. 
Ashtahuangarin Jesucristomi, ñucaman ricuchihuarca. 
13Judea llacta runacuna yachachijujta catijushpa, punda ñuca imashna 
causashcataca, ñami uyashcanguichi. Ñucami, Taita Diospajlla tandanajuj 
crijcunataca, catiriashpa ninandapacha llaquichishpa, llaquinayaita 
tucuchijurcani. 
14Judea llacta runacuna yachachijujta catijushpaca, ñuca llactapi ñucahuan 
viñaicunataca misharcanimi. Ñucapaj ñaupa taitacuna yachachishpa 
saquishcataca, alipachami pactachij carcani. 
15Ashtahuangarin Taita Dios munashpami, mamapaj vijsapi cajpillata 
shicanyachihuashca. Paipaj ninan juyaihuan cayashpami, 
16na Israel puracunapi villajuchun, paipaj Churita rijsichihuarca. Shina 
rijsishpami, na ñapash pitapash tapurcani. 
17Ñucapaj punda villachun cachashcacuna causanajuj, Jerusalenmanllapash na 
vichai rircanichu. Ashtahuangarin Arabia llactamanmi rircani. Chai jipami, 
Damasco puebloman cutinllata tigramurcani. 
18Ña quimsa huata jipami Jerusalenbi, Pedrota ricungapaj rircani. Paihuanmi, 
chunga picha punllacaman purijurcani. 
19Chaipica, villachun cachashca puracunataca, pitallapash na ricurcanichu. 
Apunchi Jesuspaj huauqui Jacobotallami ricurcani. 
20Ricuichi, caicunataca Taita Diospaj ñaupajpimi, na llullashpa escribimuni. 

21Chai jipaca, Siria shuti, Cilicia shuti llactacunamanmi rircani. 
22Cristota crishpa, Judea llactapi tandanajuj crijcunaca, na ñavi ñavi 
rijsihuarcachu. 
23Paicunaca, cashna nijtallami uyashca carca: “Punda ñucanchita catiriashpa 
llaquichij, llaquinayaita tucuchingapaj purij runallatami, cunanga crinajuchun 
villashpa purijun” nijtallami uyashca carca. 
24Shina purijujta uyashpami, ñucamandaca Taita Diostaca punchapambagumi 
cangui ninajurca. 

Gálatas 2 

1Chunga chuscu huata yalishca jipami Bernabetapash, Titotapash pushashpa, 
Jerusalenman cutinllata vichai rircanchi. 
2Ashtahuangarin Dios ricuchijpimi, vichai rircani. Chaipimi, alicachi 
tucushcacunahuanlla tandanajushpa, na Israel puracunapi ali villaita ñuca 
villajushcata ricuchishpa parlajurcani. Calpanshna punda imata 
rurajushcapash, cunambi imata rurajushcapash ama yanga cachunmi, chashna 
parlajurcani. 
3Ñucahuan shamuj Titoca, griego nishca runami carca. Shina cajpipash paitaca, 
circuncisión nishcata ruranapachami cangui nishpaca, pipash na mandarcachu. 
4Cristo Jesushuan ñucanchi shujlla tucushpa, aliguta causanajujta 
ricungapajllami, huaquingunaca crij huauquicunashnalla pacalla yaicumurca. 
Cutinllata gañanshna causachun munajcunallami, circuncisionmandaca 
parlarca. 
5Cai ali villai na llulla Shimica, cangunapi causajuchunmi, paicunataca 
ashagutallapash, na cazungapaj munarcanchi. 
6Imamandapash alicachi tucushcacunami carca. (Paicuna punda imashna 
causashcatapash, na yachanayanllu. Taita Diosca, na ñavita ricushpalla 
chasquijunllu). Chai alicachi tucushcacunaca, ñuca nara yachashcataca na 
yachachihuarcachu. 



3375 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

7Ashtahuangarin circuncisionda na rurashca gentecunaman ali villaita 
villajuchun, ñucaman Dios mingashcatami paicunaca ricurca. Circuncisionda 
rurashcacunaman villajuchun Pedroman mingashcashnallatami, ñucatapash 
mingarca. 
8(Circuncisionda rurashcacunaman villachun cachashca Pedroman ushaita 
caraj Diosllatami ñucamambash, na israelcunaman villajuchun, ushaita 
carahuarca). 
9Jacobopash, Cefaspash, Juanbash crijcunapaca, pilarcunashnami carca. 
Paicunaca, ñucata Dios ninanda juyashpa villagringui nishcata yachashpami, 
cumba purallata cashcata ricuchingapaj ñucatapash, Bernabetapash maquita 
japirij shamurca. Shina rurashpami, cashna ninajurca: “Cangunaca, na 
israelcunamanmi villagrina canguichi, ñucanchica circuncisionda 
rurashcacunamanmi villagrina canchi” ninajurcami. 
10Paicunaca ñucanchitaca: “Imagutapash na charijcunata yaripanguichi” 
ninajushpallami mañarca. Chaitaca, ñucapash uchami pactachi callarircani. 

Pabloca, Antioquía pueblopimi Pedrotaca jarcashpa rimashca 

11Antioquía shuti puebloman Pedro chayamujpica, nalitapacha rurashpa 
purijujta ricushpami, paitaca shinllitapacha ñavi ñavi rimarcani. 
12Jacobo cachamushca runacuna nara chayamujpimi Pedroca, na 
israelcunahuanra micujushca carca. Ashtahuangarin paicuna chayamujpica, 
circuncisión nishcata rurashcacunata manllashpami, Pedroca paicunamanda 
anchurishpa, na tandanajushpa purijurca. 
13Pedropash chashna nij tucushpalla purijujpimi, Judea llactamanda caishuj 
runacunapash, paishnallata purinajurca. Bernabepash, mishqui shimi jayaj 
shungucunata catishpami, pandachi tucurca. 
14Ali villai na llulla Shimita na cazushpa purijujta ricushpami Pedrotaca, 
tucuicunapaj ñaupajpi cashna nircani: “Canga, Judea llactamanda runa cashca 
jahuami, na israelcunashna causashpa, Judea llactamanda runashnaca na 

causajungui. ¿Imashpata na israelcunatara Judea llactamanda runacunashna 
causachun nishpa mandajungui”? nircanimi. 
15Ñucanchica, huahuamandapacha Judea llacta puracuna cashpami, na shuj 
llactacunapi causajcunashna, juchayu canchi. 
16Mandashca shimicunata pactachijllapica, na imatapash cashcatapacha 
rurashcatashna pitapash chasquinllu. Chaitaca, alimi yachanchi. 
Ashtahuangarin Jesucristota crijpillami, imatapash cashcatapacha 
rurashcatashna chasquijun. Ñucanchitaca, chai mandashca shimicunata 
pactachijllapica, Diosca na chasquijunllu. Ñucanchita Dios chasquichunga, 
Cristotami crinchi. Pitapash na mandashcata pactachishcamandalla imatapash 
cashcatapacha rurashcatashna chasquingachu. 
17Cristomandalla, imatapash cashcatapacha rurashcatashna chasquichun 
munashcamandaca, ñucanchipashmi juchayu ricurinchi. Shina cashpaca, 
¿Cristomi juchata rurachijun ninachu canchi? Napacha shinachu. 
18Ima nalita ruranatapash ñuca shitashca jahua, chashnallata nalita cutin 
rurajushpaca, na cazujmi tucuni. 
19Ñucaca, chai mandashca shimicunata ama rurashpa, Taita Diospajlla 
causangapajmi, chai mandashca shimimandallata huañuchi tucushcashna cani. 
20Cristohuan chacatai tucushcashna cashpami, cunanga na ñucallata causajuni. 
Ashtahuangarin Cristomi, ñucapaj shungupi causajun. Cunan cai causaipi 
causajushpapash, Taita Diospaj Churita crishpami causajuni. Paica, 
huañuchijcunaman japi tucushpami, ñucamanda huañurca. 
21Taita Dios ñucata ninanda juyajujta nalicachingapaca, na munanichu. 
Mandashca shimicunata pactachishcamandalla, imatapash cashcatapacha 
rurashcatashna Dios chasquina cajpica, Cristoca yangami huañushca canman. 

Gálatas 3 

Crishpallami, Diospaj Espiritutaca chasquin 

1¡Galacia llactapi causajcunalla, juizu illajcunamari canguichi! Na llullashpa 
villajuj Shimita ama cazuchunga, ¿pita cangunataca muspachishpa 
pandachirca? Cangunaman ñucanchi villashpaca, Jesucristota chacatashcata 
cangunapaj ñaupajpi ricuchinshnami, aliguta villarcanchi. 
2Cangunamandaca, caigutallami yachangapaj munani: ¿Cangunaca, 
mandashca shimicunata pactachishpachu, Diospaj Espiritutaca 
chasquircanguichi? ¿Na cashpaca, ñucanchi villajujta uyashpa crishpachu 
chasquircanguichi? 
3Cangunaca shinlli shungucunapachami canguichi. ¿Cangunaca, Diospaj 
Espirituhuan callarishca jahuachu, cunanga cangunapaj munaihuanlla 
tucuchingapaj munanguichi? 
4¿Yanga yangachu, chai tucui llaquicunataca aparcanguichi? Chai 
llaquicunataca, ama yangallata apashca cachunmi munani. 
5Diosca, paipaj Espirituta cangunaman carashpami, canguna purapica pipash 
na rurai ushanallacunata rurajun. ¿Chaitaca, mandashca shimicunata 
pactachinajujpillachu chashna rurajun? ¿Na cashpaca, ñucanchi villajujta 
uyashpa crishcamandachu chashna rurajun? 

Diosca, Abrahamhuanmi ari nijushca 

6Abrahamga, Taita Diostami crirca. Shina crijpimi, imatapash cashcatapacha 
rurashcata ricushpa Diosca chasquirca. 
7Shina cajpimi, caitaca yachanapacha canguichi: Crijcunaca, taita Abrahambaj 
miraicunami. 
8Diosca, pai escribichishca Shimipimi, pundamandapacha taita Abrahamdaca: 
“Ñucami canmandaca, shuj llactacunapi tucui causajcunata bendiciasha” 
nijushca. Na israelcunatapash Taita Diosta crishcamandalla, imatapash 
cashcatapacha rurashcatashna chasquingapajmi, shina nijushca. 
9Shinamandami crijcunaca, Abrahamshnallata bendiciai tucunajun. 

10“Chai mandashca tucui shimicunata pactachingapaj yariajlla tucui 
causajcunaca, ninan llaquiman rinapachami” nijunmi. Escribishcapica 
cashnami nijun: “Mandashpa escribishca libropi imata nijujtapash tucuita na 
pactachijcunaca, tucuillami ninan llaquiman ringapaj purinajun” nishcami. 
11Shina cashcamandaca, Diosca pitapash na mandashca shimita pactachijpilla, 
imatapash cashcatapacha rurashcatashna chasquingachu. Diospaj Shimipica, 
cashnami nijun: “Runaca, paita crishpallami, imatapash cashcatapacha 
rurashpa causajunga” nijunmi. 
12Mandashca shimicunapica, crinami canguichi nishpaca, na villajunllu. 
Ashtahuangarin: “Cai mandashcapi nijujta pactachijmi, aliguta 
pactachishcamanda causajunga” nijunmi. 
13(Escribishcapica cashnami nijun: “Pipash caspipi chacatai tucushpaca, 
ninanda nalicachi tucushcami” nijunmi). Mandashcapi ninan nalipachami 
canguichi nijujmandaca, Cristomi ñucanchitaca quishpichirca. 
14Cristo Jesusmandami, Abraham bendiciai tucushcataca, na israelcunapash 
japinajun. Diosca, paipaj Espirituta carashapachami nijushcataca, ñucanchi 
crishpalla chasquichunmi munan. 
15Huauquicuna, panicuna, gentecuna imata ruranajujtami, cangunaman 
cashna yarichimuni: Runacunalla ari nirishca cashpapash, ña ari nishpa 
escribishcataca, pipash na yangapi churai ushanllu, mirachitapash na ushanllu. 
16Abrahammambash, paipaj miraimambash carashapachami nijushcami: 
“Cambaj miraicunamambash” nishpaca, taucacunaman caranataca na nijunllu. 
Ashtahuangarin, shujmanlla carangapajmi: “Cambaj miraiman” nishca. Chaica 
Cristomi. 
17Shina cajpica, caitallami ningapaj munani: Taita Diosca, ari nishcataca 
pactachishapacha nijushcami. Mandashca shimicunaca, chuscu patsaj quimsa 
chunga huata jipami shamushca. Chai mandashca shimicunaca, Dios 
carashapachami nijushcataca na yangapi churanllu, na anchuchi ushanllu. 

18Mandashca shimicunata pactachishpalla Dios caramujta japina cajpica, na 
carashapachami ninmanllu carca. Ashtahuangarin Abrahamman, Taita Dios 
carashapachami nishca cashpami carashca. 

Mandashca shimita, Dios imapaj cushcatami villajun 

19Shina cashpaca, mandashca shimicunaca, ¿imapajta ali canga? Mandashca 
shimicunataca na cazunajujta ricushpami, jipaman mirachishca. Chai 
mandashca shimicunaca, Dios cachamushami nishca Abrahambaj mirai 
shamungacamanllami, mandai ushashca. Chai mandashca shimicunataca, 
angelcuna mandajpillami, shuj runa chasquishpa, paipaj maquihuan 
gentecunaman yalichishca. 
20Chai chasquishpa yalichij runaca, na shujmandallata imatapash rurajunllu. 
Ashtahuangarin Taita Diosca, shujllami. 
21Taita Dios pactachishami nishcataca, ¿mandashca shimicunaca 
nalicachijunllu, imata? Napacha shinachu. Dios mandashca shimicuna causaita 
carangapaj ushaita charijpica, chai mandashca shimicunata pactachijcunataca, 
imatapash cashcatapacha rurashcatashnami chasquinman carca. 
22Ashtahuangarin Dios escribichishca Shimipi nijunshnami, juchaca 
tucuicunata prezu charijun. Dios carashapachami nishcataca, Jesucristota 
crijcuna paita crishcamandalla japichunmi, prezu charijun. 
23Crina punllacuna nara chayamujpica, mandashca shimicunata yariajllami 
causanajurcanchi. Crishpa causachun Dios caramungacamanmi, chashna 
causarcanchi. 
24Mandashca shimicunaca, Cristopajman chayachingapajmi huahuacunata 
yachachijunshna charijurca. Cristota crishcamanda imatapash cashcatapacha 
rurashcashna chasqui tucuchunmi, chashna charijurca. 
25Ashtahuangarin crina punllacuna ña chayamujpimi, mandashca shimicunaca 
na ashtahuan huahuatashna mandajun. 

26Cristo Jesusta crishcamandaca, cunanga tucuicunami Taita Diospaj 
huahuacuna canguichi. 
27Cristohuan shujlla tucungapaj bautizashca cashpami, cangunaca Cristota 
churajushcashna causanajunguichi. 
28Chashna cashpami, Judá llactamanda cashpa, griego cashpa, gañan cashpa, 
na gañan cashpapash, jari cashpa, huarmi cashpapash, Cristo Jesushuan shujlla 
tucushpa, tucuicuna shujllashna canguichi. 
29Cristopaj cashpaca, taita Abrahambaj miraicunapachami canguichi. Shina 
cashpami, Dios carashapachami nishcataca japigrina canguichi. 

Gálatas 4 

1Cashnatapashmi ningapaj munani: Taita mama imata charishcatapash, imata 
cashpapash huahuacunaca, tucuilla japinatami charin. Shina cashpapash, 
viñangacamanga gañanshnami causan. 
2Taita carasha nishca punlla chayangacamanmi, huahuataca yachachishpa 
cuidajcuna mandashpa charinajun. 
3Shinallatami ñucanchipash, huahuacunashna cashpaca, cai pachapajtalla 
cutin cutin yachachishcata catishpa, pundaca gañanshna causarcanchi. 
4Ashtahuangarin ña huatacuna pactajpimi, Taita Diosca paipaj Churita 
cachamurca. Paitaca, shuj huarmigumi ungurca. Paica, mandashca shimicuna 
mandajpimi causajurca. 
5Chai mandashca shimicuna charijushcamanda ñucanchita cacharichingapaj, 
chai jipaca paipaj huahuacunapacha canata chasquichunmi, paica chashna 
causajurca. 
6Diospaj huahuacuna cajpimi, Taita Diosca paipaj Churipaj Espirituta 
cangunapaj shunguman cachamurca. Chai Espíritu caparishpami: “¡Ñuca 
Taitalla!” nichijun. 

7Shina cashcamandami, na ashtahuan gañanshna causajushpa, ashtahuangarin 
Diospaj huahuapacha cangui. Paipaj huahua cashpami, Taita Dios carashcataca 
Cristomanda japigringui. 

Crijcuna pandarinatami, Pabloca manllashca 

8Pundaca, Taita Diosta napacha rijsishpami, napash dioscunatara servishpa 
causarcanguichi. 
9Ashtahuangarin cunanga, Taita Diosta rijsinguichimi. Taita Diospash, 
cangunataca rijsinmi. Shina rijsishpapash, ¿imashpata ushaita na charij, chai 
imapajpash na servij, cutin cutin yachachishcata catishpa, cutinllata gañanshna 
causangapaj munanguichi? 
10Cangunaca, agllashca punllacunatapash, quillacunatapash, ima punllapi 
causajushcatapash, huatacunatapashmi yarinajunguichi. 
11Cangunaman ñuca imata yachachishcapash, yangallata canatami manllajuni. 
12Huauquicuna, panicuna, ñucapash cangunashnallatami causangapaj 
tucurcani. Chaimandami cangunapash, ñucashna causapaichi nini. Cangunaca, 
ñucataca ima nalitapash na rurahuashcanguichica. 
13Ali villaita cangunaman punda villajushpaca, huañujushpapashmi 
villajurcani. Chaitaca, alimi yachanguichi. 
14Shina huañujushpa llaquilla cajpipash, ñucataca na millanayachishpa, na 
fiñashpami charihuarcanguichi. Ashtahuangarin Taita Diospaj angeltashna, 
Cristo Jesustashnami chasquihuarcanguichi. 
15Shina causashpa cushijushcapash, ¿imata tucurca? Cangunataca, imashna 
cashcatami ricuchingapaj munani: Llujchi ushanalla cajpica, cangunapaj 
ñavitapashmi surcushpa, ñucaman caranguichiman carca. 
16Na llullashpa cashna nijushpaca, ¿cangunata fiñaj runachu tucushcani? 
17Caishujcunaca, nalita yarishpami cangunataca, ñucanchipaj yachajuj 
cashcanman yanajun. Ñucanchimanda anchurishpa, paicunatara juyashpa 
catichunmi munan. 

18Shujcunapaj ali cachun, imatapash ninanda juyaimanda rurangapaj yarinaca 
alimi. Ñuca cangunahuan cajllapi na chashna yarishpami, tucui causaipi 
aliguta ruranataca yariashpa causana canguichi. 
19Ñuca huahuacunalla, canguna Cristoshna tucushcanman yashpami, shuj 
huarmi ungungapaj nanachinshna, cutinllata llaqui llaqui cani. 
20Cunanllata cangunahuan chaipi cashpaca, imashnallapash rimaimanllari. 
Cangunamandaca, imashna yaritapash na ushanichu. 
Sara shuti, Agar shuti huarmicunapaj causaimanda chimbapurashpami parlashca 

21Mandashca shimicunata pactachingapaj munajcuna tiashpaca, villahuaichi. 
Mandashca shimicuna imata nijujtapash, ¿nachu uyarcanguichi? 
22Escribishcapica: “Abraham runaguca, ishcai churitami charirca” nijunmi. 
Shuj churitaca, na gañan causajuj quiquin huarmihuambachami charirca. 
23Paita servij cuitsahuanga, paipaj munaimandallami charirca. Ashtahuangarin 
na servishpa tiaj paipaj huarmihuanga, Dios carashapachami nishcamandami 
charirca. 
24Ñucanchita yarichingapajmi, chashnaca tucushca. Chai ishcai huarmicunaca, 
ishcaipi shican shican ari nishcacunatami ricuchijun. Shuj ari nishcataca, Sinaí 
shuti urcupimi Diosca cushca. Chaica, Agar shuti huarmi imashna 
causashcatami ricuchijun. Chai urcupi cushcata catijcunaca, gañanshna 
causangapajllami miranajun. 
25Chai Agar huarmillatami, Arabia llactapi tiajuj Sinaí urcu imashna cashcata 
ricuchijun. Chai urcupash, cunambi Jerusalén imashna tiajujtami ricuchijun. 
Chai puebloca, chaipi causajcunandimi, gañanshna tiajun. 
26Ashtahuangarin jahua pachapi tiajuj ñucanchipaj mamashna Jerusalenga, na 
gañanshna tiajunllu. 
27Ashtahuangarin cashnami escribishca tiajun: “Huahuata tarinata na yachaj 
huarmi, cushijungui. Ungungapaj nanachinatapash na yachashcamanda, 

ninanda cushijushpa caparishpa asijunguilla. Jichuscha huarmica, cusayu 
huarmitapash yalimi, huahuacunataca ashtahuan charinga” nijunmi. 
28Shina cajpimi huauquicuna, panicuna, ñucanchica Dios carashapachami 
nishca Isaac shuti runashna canchi. 
29Ashtahuangarin paipaj munaimandallata charishca churimi, Diospaj 
Espiritupaj munaimanda huacharishca churitaca, catiriashpa llaquichin 
cashca. Shinallatami cunambash tucujun. 
30Ashtahuangarin Dios escribichishca Shimipica, ¿ima nijundayari? Cashnami 
nijun: “Servij cuitsataca, paipaj churindi llujchishpa cachangui. Chai cuitsapaj 
churica, huarmipajpacha churihuanga, taita imaguta charishcatapash, na 
chaupiringachu” nijunmi. 
31Shinamandami huauquicuna, panicuna, ñucanchica chai servij cuitsapaj 
huahuacunashnaca, na canchi. Ashtahuangarin huarmipajpacha 
huahuacunashnami canchi. 

Gálatas 5 

Dios cacharichishca cajpimi, shinlli shayarina canguichi 

1Ñucanchitaca, gañanshna causajujmandaca Cristomi cachcarichirca. Shina 
cacharichishca cashpami, shinllipacha shayarina canguichi. Cutinga na 
yugurinshna, gañan tucushpa causanachu canguichi. 
2Uyahuaichi, Pablomi cangunataca cashna nini: Circuncisión nishcata canguna 
rurashpaca, Cristomandaca imagutapash na japinachu canguichi. 
3Cutinmi villangapaj munani: Pipash circuncisionda rurashpaca, mandashca 
shimicunapi imata nijujtapash, tucuita pactachinapachami. 
4Mandashca shimicunata pactachijpimi, Diosca imatapash cashcatapacha 
rurashcatashna chasquinga ninajushpaca, Cristomandami 
shicanyashcanguichi. Diospaj ninan juyaimandapashmi urmarcanguichi. 

5Ñucanchica, Diospaj Espíritu ushaita carashcamanda, crishcamandami, 
imatapash cashcatapacha rurashcatashna chasquinataca cushijushpa 
shuyanajunchi. 
6Cristo Jesushuan shujlla tucujpica, circuncisionda rurashcapash, chaita na 
rurashcapash, imapash na canllu. Ashtahuangarin crij cashpa, juyarishpa 
causanami ashtahuan ali. 
7Cangunaca, calpanshnami ali rurashpa causarcanguichi. Na llullashpa villajuj 
Shimita ama cazuchunga, ¿cangunataca pita jarcarcayari? 
8Na cazunata yarichunga, cangunata agllaj Diosca na carashcachu. 
9Ashalla levadurami, tucuilla masanataca punguichin. 
10Ñucaca, Apunchi Jesusta yariashpa causashpami, canguna shujtara na 
yarinataca ali yachani. Ashtahuangarin cangunata pandachishpa purij runaca, 
maijan cashpapash, ninandapachami llaquichi tucunga. 
11Huauquicuna, ñucaca cashnami nini: Circuncisionda ruranami nishpa, 
cunangaman villajushpaca, na catiriashpa llaquichi tucujuimanllu. Cristota 
cruzpi chacatashpa huañuchishcata villajushcapash, pitapash na nitijachinshna 
fiñachinmanllu. 
12Circuncisionda ruranami canguichi nishpa, cangunata pandachijcunaca, 
¡paicunapajtara fitishpachari ali canman! 
13Huauquicuna, panicuna, ama gañanshna causachunmi, cangunataca Diosca 
agllarca. Ñami cacharichishca canchi nishpalla, pactarallapash cangunapaj 
munaitalla ruranguichiman. Ashtahuangarin caishujhuan chaishujhuanmi, 
juyaimanda ayudarishpa causana canguichi. 
14“Canllata imashnami juyaringui, shinallatami shujcunatapash juyana cangui” 
nijunmi. Cashnata pactachijushpaca, mandashca shimipi nijujtami, tucuita 
pactachijun. 
15Ashtahuangarin chaishujhuan canirishpa micurishpara, pactarallapash 
cangunapura tucuringuichiman. 

Nalita ruranata saquishpa, Diospaj Espiritupaj munaitami catina 

16Cangunataca caitami nini: Diospaj Espirituhuanmi causana canguichi. 
Ashtahuangarin na quiquin munaicunatalla ruranachu canguichi. 
17Quiquin munaicunatalla rurashpa causajcunaca, Diospaj Espíritu 
munajujtaca fiñanmi. Shinallata Diospaj Espíritu munajujpash, quiquin 
munaicunata fiñanmi. Canguna munashcatalla ama rurachunmi, nali 
munaicunahuan Diospaj Espirituhuan fiñanajun. 
18Ashtahuangarin Diospaj Espíritu pushajpi causajujpica, mandashca 
shimicunaca na ashtahuan mandajunllu. 
19Quiquin munaitalla rurashpa causajcunaca, shutillami: Chaicunaca, 
cazarashca jahuami, shujhuan causanajun. Huainayanajunmi, mapayanajunmi, 
ima munashcatami ruranajun. 
20Yanga dioscunatami mañanajun, brujurishpami causanajun, 
fiñanajushpallami causanajun, fiñanajushpa rimarishpallami causanajun. 
Imatapash paipajlla cachunmi munanajun, imamandapash ninanda 
rimarishpami causanajun, caishuj chaishuj rimarishpami causanajun, 
chaupirichunmi fiñanajuchinajun, shicanyarishpami pandata yachachinajun. 
21Shujcuna imata charijtapash, ñucapaj cashcanman yanajunmi. 
Huañuchinajunmi, machanajunmi, sajsaitapash na sajsashpami purinajun. 
Chashna nalitaca, imatapash ashtahuanmi ruranajun. Cangunaman ña 
villashca cashpapash, cutinmi shinllita tacurishpa yarichini: Chashna nalitalla 
rurashpa causajcunaca, Taita Dios mandajuj llactagupica, imagutapash na 
japingachu. 
22Ashtahuangarin Diospaj Espirituca, cashna causanatami granota 
fucuchinshna ricuchijun: Juyarishpa causanata, cushijushpa causanata, casilla 
aliguta causanata, na ñapash fiñarishpa causanata, llaquishpa causanata, 
imagutapash carashpa causanata, aliguta crishpa causanatami ricuchijun. 

23Na jariyashpa causanata, nali munaicunatapash mishashpa causanatami 
ricuchijun. Cashna causajcunataca, mandashca shimicunaca imatapash na 
rurai ushangachu. 
24Ashtahuangarin Cristopajlla tucushcacunaca, quiquin munaicuna nalitalla 
yarichishcata ruranataca chacatashcashnami tucuchinajurca. 
25Diospaj Espirituhuan causajushpaca, Diospaj Espirituhuanllata purishunchi. 
26Na yanga jariyashpa rimanachu canchi. Caishujmanda, chaishujmanda na 
fiñanajunachu canchi. Imaguta charishcatapash, na caishujmanda 
chaishujmanda ñucapaj cashcanman yanachu canchi. 

Gálatas 6 

1Huauquicuna, panicuna, imashpapash maijambash nalita rurajta japishpaca, 
Diospaj Espirituhuan causajcunami, alichina canguichi. Chai nalita rurajtaca, 
na fiñashpami, ali shunguhuan yachachina canguichi. Ama cambash pandachi 
tucungapajmi, aliguta yarina cangui. 
2Ima llaquihuan cajpipash, caishujmanda chaishujmanda ayudaringuichi. 
Shina ayudarishpami, Cristo mandashcata pactachinguichi. 
3Napash imapash cashpata, ñucami ali cani nirijushpaca, paillatami 
pandarijun. 
4Shina cajpica alitachu rurajuni, nalitachu rurajuni nishpa, cangunallata 
tucuicuna yaringuichi. Shina yarishpami, na shujhuan chimbapurashpa, 
canguna imashna causashcatalla yarishpa, cushijuna canguichi. 
5Tucuicunami, paicuna imata rurashcashnallata japinajunga. 
6Diospaj Shimita yachachijmanga, tucui imaguta charishcatapash, 
yachajujcunaca asha asha carachun ninimi. 
7Na cangunallata pandarinachu canguichi. Taita Diostaca, na pipash umashpa 
asi ushangachu. Maijan imata tarpushpapash, chaitallatami japinga. 

8Shina cajpica, maijambash paipaj munaitalla catishpa tarpunshna rurashpaca, 
chai munaita rurashcamandami, chingaita chingagrinata japinga. 
Ashtahuangarin Diospaj Espíritu munashcata tarpunshna rurashpaca, Diospaj 
Espiritumandami causaita causagrinata japigringa. 
9Imata cashpapash aliguta ruranataca, na shaijunachu canchi. Na cungashpa 
aligutalla rurashpaca, japina punllacuna chayamujpimi, granota 
tandachinshna japinajushun. 
10Shina cajpica, ima aliguta maijanman rurai ushashpapash, tucuicunaman 
rurashunchi. Chaitaca, crij puracunami ashtahuambachaca pactachina canchi. 

Pabloca, Cristo cruzpi chacatai tucushcamandami cushijushca 

11Ricupaichi, imashnami cangunaman ñuca maquihuambacha, jatun 
letracunahuan escribimuni. 
12Paicuna alipi ricuringapaj munashpami, circuncisión nishcata ruranami 
canguichi nishpa, tucuicuna cangunataca mandanajun. Chaicunaca, Cristota 
cruzpi chacatai tucushpa huañushcata villashcamanda ama llaquichi 
tucungapajllami, na villanajun. 
13Circuncisionda rurashcacuna cashpapash, mandashca shimicunataca, 
paicunallata na pactachinajunllu. Ashtahuangarin cangunapaj ñaupajpilla ali 
ricuringapaj munashpami, circuncisionda ruranami canguichi nishpa 
purinajun. 
14Ashtahuangarin napacha ñucapaj munailla jariyashpami, ñucanchi Apunchi 
Jesucristota cruzpi chacatashcamandalla jariyajuni. Pai chacatai 
tucushcamandami, cai pachaca ñucapaca ña illashcashna tiajun. Ñucapash, cai 
pachapaca illanshnami cani. 
15Cristo Jesushuan shujlla tucushcamandaca, circuncisionda rurashca 
cashpapash, circuncisionda na rurashca cashpapash, na imapash canllu. 
Ashtahuangarin pai mushujyachijpi, mushujta causanami ashtahuan ali. 

16Caipi nijunshna tucui causajcunaman, casilla ali causaiguta carachunmi 
munani. Shinallata Taita Dios agllashca israelcunamambash, chashnallata 
carachunmi munani. 
17Cunanmandaca, ama pipash ñucataca ashtahuan llaquichihuachun ninimi. 
Ñuca cuerpopi chugricuna ali tucushcapash, Apunchi Jesusmandami 
ricuchijun. 

Dios bendiciapachun nishpami tucuchishca 

18Huauquicuna, panicuna, ñucanchi Apunchi Jesucristopaj ninan juyaica, 
cangunapaj espirituhuan cachunmi munani. Shina cachun. 

Efesios 

Efesios 1 

Alillachu capanguichi nishcami 

1Taita Dios munajpi, Jesucristo villachun cachashca Pablomi cani. Caitaca, 
Efeso pueblopi Taita Diospajlla causanajuj, Cristo Jesusta aligutapacha 
cazushpa pactachijcunamanmi escribini. 
2Ñucanchi Taita Diospash, Apunchi Jesucristopash ninan juyaita, casilla ali 
causaiguta cangunaman carachunmi munani. 

Cristomandami bendiciai tucushcanchi 

3Ñucanchi Apunchi Jesucristopaj Taita Diosca, aligumari cangui ni tucushca 
cachun. Cristomandami Diosca, ñucanchita jahua pachamanda ninanda 
bendiciashca. 
4Diosca, cai pachata nara rurashpallatami ñucanchitaca, ima nalitapash ama 
rurashpa, paipajlla causachun, ama mapayashpa causachun Cristomanda 
agllarca. 
5Paillatami, ñucanchitaca pundamandapacha juyashpa, Jesucristomanda 
paipaj huahuacunapacha cachun, paillata agllangapaj munashpa agllarca. 
6Paipaj juyashca Churimandami, punchapamba Diosca ñucanchita ninanda 
juyashpa chasquirca. Paita ninanda alicachinajuchunmi chasquirca. 
7Jesucristopaj yahuarmandami, Diosca ninandapacha juyashpa, ñucanchipaj 
juchacunataca anchuchishpa quishpichirca. 
8Shina juyashpami, ali yachaita, ali yuyaita charichumbash, ninan ushaita 
caramujun. 
9Shina caramushpami, ali munaita pai charinshnallata, pacalla yarijushcata 
rijsichirca. Chaita ruranataca, paillatami yarijushca carca. 
10Diosca, pai munashcata rurana huatacuna chayamujpica, jahua pachapi 
tiajcunahuan, cai pachapi tiajcunahuambashmi, tucuillata tandachishpa, Cristo 
mandashpa tiajuchun churanga. 

11Paihuan shujlla tucushpami, Dios carajpi japircanchi. Ñucanchi chaita 
japichunga, Diosmi pundamandapacha munashpa, paillata pactachijun. 
12Punchapamba Diosta ñucanchi alicachishpa causachunmi, chashna 
pactachijun. Cristotaca pundamandapachami shuyanajurcanchi. Ñucanchimi, 
chashna alicachina canchi. 
13Quishpirinamanda ali villaita villajuj, na llullaj Shimitaca cangunapash 
uyashpami, Cristotaca crircanguichi. Shina crijpimi, carashapachami nishca 
paipaj jucha illaj Espirituhuan sellai tucushca canchi. 
14Chai Espiritumi, Dios quishpichishcamanda ñucanchi imata japigrinatapash 
ricuchijun. Punchapamba Diosta alicachishpa causanatami ricuchijun. 

Ali yachaita, imatapash ricuchij Espiritumi caramujun 

15“Apunchi Jesusta alipacha crishpami, Diospajlla causajcunatapash 
tucuicunata juyanajun” nijtami cangunamandaca uyarcani. 
16Chaimandami cungaitapash na cungashpa, na shaijushpa cangunamandaca, 
Diosta pashi nishpa mañajunilla. 
17Ñucanchi Apunchi Jesucristopash, punchapamba Taita Diospash, canguna 
paita ashtahuan ali rijsichun, ali yachaita imatapash ricuchij Espirituta 
carachunmi mañajuni. 
18Imaguta canguna japigringapaj shuyanajuchun, Dios agllashcatapash 
yachashpa, cangunapaj yuyaita punchayachijuchunmi mañajuni. Shinallata 
paipajlla causajcunaca, Diospaj punchapamba llactagupi imata japigrinatapash 
yachachunmi, chashna mañajuni. 
19Ñucanchica, paita crijcuna cajpimi, imata rurachumbash, paipaj jatun 
ushaitapacha ninanda caramujun. Diosca, jatun ushaita charishcata 
ricuchingapajmi, 
20Cristotaca, huañushcacunapaj chaupimanda causachirca. Shina 
causachishpami, jahua pachaman pushashpaca, paipaj ali ladoman tiachirca. 

21Cristoca, mandajcunatapash, ushaita charijcunatapash, jatun mandajcunata, 
cati mandajcunatapash, tucuita mandangapajmi chashna tiarirca. Na cunan 
punllacunapilla mandajungachu, ashtahuangarin shamui punllacunapipashmi 
tucuita mandajunga. 
22Tucui ima tiajtapash sarunshna mandachunmi, Diosca Cristoman ushaita 
cararca. Shina tucuita mandajushpa, tandanajuj crijcunatapash umashna 
mandachunmi, paiman ushaita cararca. 
23Tandanajuj crijcunaca, tucui maipipash paillata junda Cristopaj 
cuerposhnami. 

Efesios 2 

Diospaj ninan juyaimandami quishpirishca canguichi 

1Diosta na cazushpa, juchata rurashpa huañushcashna cajpipashmi, Diosca 
cangunaman causaita caramurca. 
2Huairapi mandajuj, ninan ushaita charij diablopaj munaita rurashpami, cai 
pachapajtalla rurajcunashnallata, cangunapash pundaca causarcanguichi. Chai 
diablollatami, Diosta na cazujcunataca cunangaman imatapash nalitalla 
rurachijun. 
3Ñucanchipash tucuillami pundaca, paicunashnallata nali munaicunatalla 
rurashpa causarcanchi. Chashna nalitalla rurangapaj yarishpami, ñucanchipaj 
munaita rurashpa causarcanchi. Juchayu huacharishca cashpami, Dios ninanda 
fiñarishpa llaquichijpi, caishujcunashnallata llaqui tucunapacha carcanchi. 
4Ashtahuangarin Taita Diosca, ninandapacha llaquishpa juyaj cashpami, 
ñucanchitaca ninandapacha juyarca. 
5Juchacunata rurashcamanda huañushcashna ñucanchi causanajujpipash 
Diosca, Cristohuan causachishpami, ñucanchimambash causaita cararca. (Dios 
ninanda juyashcamandami quishpirishca canguichi). 
6Ñucanchitaca, Cristo Jesushuan causachishpami, Cristohuan jahua pachapi 
tiachirca. 

7Diosca ninanda llaquij cashpami, Cristo Jesusmanda ñucanchita 
ninandapacha juyashcata shamui punllacunapi ricuchingapaj, chashnaca 
rurarca. 
8Cangunaca, na cangunamandallataca quishpirishcachu canguichi. 
Ashtahuangarin Diospaj ninan juyaimandami, paita crishpa quishpirishca 
canguichi. Chai aligutaca, Taita Diosmi caramujun. 
9Pipash ama jariyachunmi, imatapash alicunata rurashpa causashcamandaca, 
na caramushca. 
10Ashtahuangarin Diosllata ñucanchita rurashca cashpami, imatapash 
alicunata rurashpa causanajuchun, Cristo Jesusmanda ñucanchitaca rurashca. 
Shinamandami Taita Diosca, ñucanchitaca ñaupallata ña alichishca. 

Cristo cruzpi huañushcamandami, Dioshuan ali tucui ushanchi 

11Shinamandami, punda huatacuna imashna causashcatapash yarina 
canguichi. Circuncisión nishcata rurashcacunamanda parlashpaca, 
cangunataca na israelcuna cajpimi, circuncisionda na rurashcacunami 
canguichi ninajurca. Paicunataca, gentecunallami circuncisionda rurashpa, 
asha aicha carata anchuchirca. 
12Punda huatacunaca, na Cristohuan cashpami, Israel llacta puramandapash 
caruyashca carcanguichi. Imagutapash carashami nishpa, Dios ari 
nishcacunata japinamandapash caruyashcami carcanguichi. Taita Diostapash, 
na rijsij imata cushijushpa shuyanatapash na charishpami, cai pachapica 
causarcanguichi. 
13Cangunaca, punda huatacunapica paimanda anchurishpami, carupi 
causarcanguichi. Ashtahuangarin cunanga, Cristo Jesuspaj yahuarmandami, 
paihuan shujlla tucujpi, cangunataca Diospajman tandachirca. 
14Paillatami, casilla ali causaita ñucanchiman caramujun. Paica, 
shicanyachishca tiajuj patata shitanshnami, shujlla llacta tucuchun ishcandi 
ladota tandachirca. 

15Mandashca shimipi nijunshnallata imata rurachun munashcata 
pactachinguichi nijujtaca, Cristomi paipaj cuerpohuan huañushpa tucuchirca. 
Shina rurashpami, chai ishcanditallata paihuan shujlla tucushpa, ama 
ashtahuan fiñanajushpa causachumbash alichishpa mushujyachirca. 
16Cruzpi chacatai tucushpa huañushpami Cristoca, Taita Dioshuan cutin ali 
tucushpa causanajuchunga churarca. Shina rurashpami, chai ishcandicuna 
fiñanajushpa causajtaca huañuchinshna alichishpa, shujlla cuerpotashna 
rurarca. 
17Diosmanda carupi causajcunaman, Dioshuan ladolla causajcunamambash, 
Cristo shamushpami casilla ali causaiguta charichunga, ali villaita villarca. 
18Ashtahuangarin Cristomandami israelcuna cashpa, na israelcuna cashpapash, 
Diospaj Espiritumandalla Taita Diospajman chayanata charinchi. 
19Shina cashpami, caru llactamanda shamushca mingarishpa purijcunashnaca 
na canguichi. Ashtahuangarin Taita Diospajlla causaj puracuna cashpami, 
Diospaj familiapacha canguichi. 
20Cangunaca, villachun cachashcacunapash, Dios ima nishcata villajcunapash 
yachachishpa callarichishcapi shayachishcacunami canguichi. Huasi tigranapi 
churana ashtahuan ali rumica, Jesucristomi. 
21Paihuan shinlli shayachishca huasi cashpami, Diospajlla huasi 
tucungacaman, Apunchi Jesushuan shujlla tucushpa mirashpa catinga. 
22Jesushuan shujlla tucushpami, cangunapash Diospaj Espíritu causajuj 
huasishna tucushcanguichi. 

Efesios 3 

Pabloca, na Israelcunaman villashpami Diospajta rurajushca 

1Na israelcuna cangunapaj ali cachun villajuimandami Pablo ñucaca, Cristo 
Jesusmanda prezu tiajuni. 
2Taita Diosca, ninandami juyajun nishpa villajuchunmi, cangunapaj ali cachun, 
ñucaman mingahuarca. Chaita uyashca cashpaca, ñami yachanguichi. 

3Diosca, pipash na yachai ushashcatami ñucaman ricuchihuarca. Chaitaca, 
ñami pundata ashaguta escribimurcani. 
4Chaita leyishpami, Cristomanda pipash na yachashcata, ñucara yachashcata 
yachanguichi. 
5Pipash na yachai ushanallataca, punda mirai, huañunalla aichayu 
gentecunaman ricuchishcatami yachanguichi. Ashtahuangarin cunambimi 
Diosca, villachun cachashca paipajlla causajcunaman, Dios ima nishcata 
villajcunamambash, paipaj Espirituta carashpa ricuchimushca. 
6Ali villaita villajpimi na israelcunapash, israelcunahuan shujlla cuerposhnalla 
tucushcamandaca, Dios carajpi japinajun. Dios carashapachami nishcataca, 
Cristo Jesusmandami na israelcunapash japinajun. 
7Taita Diospaj ninan juyaimandami, paipajta rurachun, paipaj ninan ushaita 
carashpa mingahuarca. 
8Diospajlla causaj puracunapica, ñucaca tucuicunapaj jipa jipagupachami cani. 
Chashna cajpipash, Diosca ñucata ninanda juyashpami, na israelcunaman ali 
villaita villajuchun mingahuarca. Cristoca, pipash na yachai ushanalla 
ashtacacunatami charin nishpami villajuni. 
9Taita Diosca, pai imata rurasha nishcatapash, ñaupamandapachami pacalla 
charijushca. Chaitami, tucuicunaman villachun ñucataca mingahuarca. 
Paillatami, tucui ima tiachumbash rurashca. 
10Taita Dios tucuita yachaj cajtaca, tandanajuj crijcunata ricushpa rijsichunmi, 
jahua pachapi tiaj mandajcunaman, ushaita charijcunamambash, cunambi 
ricuchijun. 
11Diosca, ñaupamandapacha pai imata rurangapaj yarijushcashnallatami, 
ñucanchita Mandaj Cristo Jesusta cachamushpa pactachimurca. 
12Ñucanchica, Cristota crishpa paihuan shujlla tucushpami, Diospajman 
chayagrishapachami yashpa, cushijushpa shuyanajunchi. 

13Shinamandami, cangunamanda cashna jatun llaquicunata ñuca apajujpipash, 
na shaijuna canguichi. Canguna ninanda alicachi tucuchunmi, cashna llaquichi 
tucujuni. 

Jesucristomi, ñucanchitaca ninanda juyajun 

14Chaimandami, ñucanchi Apunchi Jesucristopaj Taitapaj ñaupajpica, 
cungurishpa mañajuni. 
15Paimandami jahua pachapipash, cai pachapipash tucui familiacunaca, paipaj 
shutita japinajun. 
16Diosca, juyailla imagutapash ashtacata charij cajpimi, paipaj Espirituhuan 
cangunapaj shunguta shinllichishpa, paipaj ushaita carachun mañajuni. 
17Paita crishcamanda Cristo cangunapaj shungupi causajujpimi, alpapi yura 
sapiyashcashna shinllipacha shayajunshna, juyarishpa causanajuchun 
mañajuni. 
18Cangunapash, Diospajlla causanajuj tucuicunapash, Cristo ninanda 
juyajujtaca, aliguta yachachunmi mañajuni. Paica vichaimambash, 
quinraimambash, jahuamambash, alpa ucucamambashmi juyajun. 
19Cristo chashna ninanda juyajujtaca, pipash na ali yachai ushanllu. 
Ashtahuangarin chaita yachachun, Taita Dios cangunapaj shungupi 
jundashcashna causajushpa mandajuchunmi mañajuni. 
20Diosca, ñucanchi paita imata mañajujtapash, imaguta japingapaj 
yarijujtapash ashtahuan yalita rurangapajmi, ushaita charin. Chaitaca, 
ñucanchi shungupi causajuj paipaj ushaihuanllatami ruranlla. 
21Cristo Jesusmanda tandanajuj crijcunaca, tucui miraicuna causaita 
causaicamanmi, Diostaca punchapambagumi cangui ninajuna canchi. Shina 
cachun. 

Efesios 4 

Diospaj Espiritumandami, shujllashnalla canchi 

1Apunchi Jesusmanda villajushcamanda prezui tucushca tiajushpami, 
cangunataca cashna nipani: Cangunataca, Dios agllashca cajpimi, pai 
munashcashna aliguta causana capanguichi. 
2Na jariyashpa, ali shunguhuan caishujhuan chaishujhuan na ñapash 
fiñarishpami, juyarishpa aliguta causana canguichi. 
3Shujllashnalla tucushpa causachun, Diospaj Espíritu yachachijujtami catina 
canguichi. Casilla aliguta causashpami, shujllashnalla causanguichi. 
4Shujlla cuerpomi tian. Diospaj Espiritupash, shujllami tian. Shinallata 
shujllata japigrinata cushijushpa shuyanajuchunmi, Diosca cangunataca 
agllarca. 
5Apunchi Jesuspash shujllami, crinapash shujllami, bautizarinapash shujllami 
tian. 
6Shujlla Taita Diosmi tian, paica tucuicunapaj Taitami. Paica, tucuita Mandaj 
cashpami, tucuicunata yarichijun, tucuicunapimi causajun. 
7Shina cashpapash, tucuicunamanmi Diospaj ninan juyaitaca, Cristo imashna 
caranatalla ricushpa caramurca. 
8Shinallata Dios escribichishca Shimipipash, cashnami nijun: “Paimi, prezu 
tiajcunataca jahua pachaman apashpa rirca. Runacuna imaguta rurachumbash, 
paimi ushaita cararca” nijunmi. 
9“Jahuamanmi rirca” nishpaca, ¿imatashi nijun? Paimi pundaca, alpaman urai 
shamurca nishpami, shina nijun. 
10Chai uriajumujllatami, jahua pachataca tucuita yalishpa vichai rishpa, tucui 
maipipash paillata junda cangapaj, ashtahuan jahuaman rirca. 
11Paillatami, huaquingunaca villachun cachai tucushca cachun, shujcunaca 
Profetacuna cachun, shujcunaca ali villaita villajcuna cachun, shujcunaca 
crijcunata michijcuna cachun, yachachijcuna cachun churashpa callarichirca. 

12Diospajlla causajcuna Diospajta rurachunmi, chashna callarichirca. 
Crijcunata shinllichinajuchunmi, chashna churarca. Crijcunaca, Cristopaj 
cuerposhnami. 
13Tucuicuna crishcamanda shujllashnalla tucushpa, Diospaj Churi Cristota 
rijsichunmi, chashna churarca. Shina causashpami, Cristoshnalla 
tucungacaman aliguta viñashpa, ima pandatapash na rurajcuna tucushun. 
14Shina tucushpami, huaira shamunshna pandata yachachijpipash, na 
huahuacunashna caiman chaiman apai tucushun. Chai yachachijcunaca, 
umachinata alipacha yachajcuna cashpami, runacuna pandata 
yachachishcatalla imatapash pandatara yachachinajun. 
15Ashtahuangarin na llullaj shimita catishpami, juyarishpa causana canchi. 
Shina causashpami, Cristoshna tucungacaman, tucuipi aliguta viñashunchi. 
16Paimandami, cuerpopi tiaj mucucunapash tucuilla aliguta paipura 
huatarishcashna cashpa, caishuj chaishuj ayudarishpa causashun. Shina 
causashpami, tucuicuna imata rurashpa causanshnallata, ashtahuan ashtahuan 
juyarishpa, shinlli tucushpa causashunchi. 

Mushuj causaitaca, Cristomi caran 

17Apunchi Jesús ñucata mandajpimi, cangunataca cashna nishpa mandani: 
Caishuj na israelcunashnaca, na ashtahuan causanachu canguichi. Paicunaca, 
yanga imatapash nalitalla yarishpami causanajun. 
18Shungupash yanayashcashnami causanajun. Taita Diosmandapash 
anchurishcacuna cashpami, imatapash na yachajcuna, shinlli shungucuna 
tucushpa, Dios caramushca mushuj causaitaca na charin. 
19Paicunaca, juizupash tucurijpimi, ima nalita ruranatapash na pinganayachin. 
Chashna cashpami Diospaj ñaupajpica, imatapash mapatalla cushijushpa 
ruranajun. 
20Ashtahuangarin cangunaca, na chashna causangapajmi, Cristomandaca 
yachajurcanguichi. 

21Na llullaj Shimita Jesusmanda villajujpi uyashpa yachajushpaca, paica 
napacha llulla cajtami yachanguichi. 
22Shina cashcamandami, punda mauca causaitaca shitashpa saquina canguichi. 
Chai nalita rurana munaicunami pandachishpa, chai nalitalla rurachishpa 
charijurca. 
23Cangunapaj yuyaipica, mushujtalla yarishpami causana canguichi. 
24Mushuj causaitaca, mushujta churajunshna causaichi. Taita Dios 
munashcashna imatapash cashcatapacha ruraj cachun, paipajlla causashpa, na 
llullaj cachun agllashcashna causaichi. 
25Shina cashpami, llullanataca saquishpa, tucuicunallata cangunapaj 
cumbacunahuanga, na llullashpa parlana canguichi. Caishujmanda 
chaishujmanda, Cristopaj cuerposhna cashpami, chashna parlana canguichi. 
26Fiñarishpapash, juchataca na ruranachu canguichi. Na tucui punlla 
fiñarishcalla chishanachu canguichi. 
27Diablo imatapash nalita yarichijuchunga, napacha saquinachu canguichi. 
28Shuhuashpa causashca cashpapash, na ashtahuan shuhuanachu. 
Ashtahuangarin cangunapaj maquihuambacha trabajashpami, aliguta causana 
canguichi. Shina causashpami, imagupash illajcunaman carangapaca 
charinguichi. 
29Ima mapa parlocunapash, cangunapaj shimimandaca amapacha llujshichun. 
Ashtahuangarin shujcuna shinlli tucushpa catichunmi, ali canatalla parlana 
canguichi. Uyajcunapajpash aligupacha uyarichunmi, chashna parlana 
canguichi. 
30Taita Diospaj jucha illaj Espiritutaca, na llaquichinachu canguichi. Diosca, 
chai jucha illaj Espirituhuanmi, cangunata quishpichina punllacaman, paipajlla 
cachun sellashca charijun. 
31Cangunapaj shungupi jatun llaquillahuan canatapash, fiñashca canatapash, 
fiñarishcalla canatapash, caparishpa rimajunatapash saquinami canguichi. Ima 

llaquipash japishpachari ali canman nijunatapash, imata nalita ruranatapash, 
tucuitami saquina canguichi. 
32Ashtahuangarin cangunaca, tucuicunahuan aliguta causashpa, caishuj 
chaishuj llaquirishpa causaichi. Cristomanda Taita Dios cangunapaj 
juchacunata perdonashcashnallatami, caishujmanda chaishujmanda 
perdonarina canguichi. 

Efesios 5 

Michapaj huahuacunashna causaichi 

1Taita Dios juyashca huahuacuna cashpami, paishnallapacha causana 
canguichi. 
2Cristo ñucanchita juyashcashnami, cangunapash juyarishpa causana 
canguichi. Paica, ñucanchipaj ali cachunmi, paillata japi tucushpa Taita 
Diosman cararishpa huañurca. Shina huañushpami, animalta huañuchishpa 
rupachijpi, mishquillagu ashnajunshna tucurca. 
3Canguna purapica: “Huainayashpami causanajun, tucui mapatami ruranajun, 
charijyanatalla munashpami causanajun” ninajuj shimicunaca, uyaritapash 
ama uyarichun ninimi. Diospajlla causajcuna chashna ni tucushpa causanaca, 
napacha alichu. 
4Pinganayai shimicunata, napash rimana shimicunata, mapa parlocunataca, na 
parlanachu canguichi. Ashtahuangarin Taita Diostami, pashi nina canguichi. 
5Huainayashpa causajpash, mapatalla rurashpa causajpash, yanga dioscunata 
mañanshna charijyanatalla munashpa causajpash, Cristohuan, Taita Dioshuan 
mandajuj llactapica, imatapash na japigringachu. Chaitaca ñami yachanguichi. 
6Pactarallapash yanga parlocunata parlashpa, pipash cangunata umachinman. 
Chashnacunamandami Taita Diosca, paita na cazushpa causajcunataca, 
ninanda fiñashpa llaquichinga. 
7Chashnacunahuanga, na tandanajunachu canguichi. 

8Pundaca, yana yana tutapishnami causarcanguichi. Ashtahuangarin cunanga, 
Apunchi Jesushuan shujlla tucushpami, michagushna canguichi. Michagupaj 
huahuacunashnami causana canguichi. 
9(Diospaj Espirituca, tucui juyaita, imatapash cashcatapacha ruranata, na 
llullashpa causanatami, granota fucuchinshna ricuchijun). 
10Apunchi Jesús munashcashna causanatami yarina canguichi. 
11Yanapishna causashpa, imatapash yangata nalitalla rurajcunataca, na 
catinachu canguichi. Ashtahuangarin paicunatapash jarcashpa rimanami 
canguichi. 
12Paicuna pacalla imatapash rurashcata parlangapaca, pinganayaimi. 
13Ashtahuangarin ima nalita rurashcatapash micha ricuchijpimi, michapica 
tucuilla ricuringa. 
14Shinamandami cashna nijun: “Puñujunshna causajushcamanda rijchari. 
Huañushcashna causajcunapaj chaupimanda jatarimui. Candaca, Cristomi 
punchayachinga” nijunmi. 
15Ricuichi, imashna causanatapash, aligutapachami yarina canguichi. Juizu 
illanshnaca, na causanachu canguichi. Ashtahuangarin alipacha yachajushcami 
causana canguichi. 
16Cunan punllacunapillata, aliguta yarishpa causaichi. Nali punllacunapimi 
causanajunchi. 
17Shina cashcamandami, juizu illanshnaca na causana canguichi. 
Ashtahuangarin Apunchi Jesús munashcata rurangapajmi, ali yuyaita japina 
canguichi. 
18Na vinota ufiashpa machanachu canguichi. Machashpa purijcunaca, 
llaquinayaitami causanajun. Ashtahuangarin Diospaj Espíritu jundami causana 
canguichi. 

19Canguna purapica, Salmocunamandami parlana canguichi. Shinallata 
Diospaj Espíritu yachachishca juyailla candanacunatapash, Apunchi Jesusta 
tucui shunguhuan alicachishpami, candana canguichi. 
20Tucui causaipimi, imamandapash ñucanchi Apunchi Jesucristopaj shutipi, 
Taita Diostaca pashi nina canguichi. 

Caishuj chaishuj cazurishpa causaichi 

21Taita Diosta manllashpa, caishuj chaishuj cazurishpa causaichi. 
22Huarmicuna, cangunapaj cusacunataca, Apunchi Jesusta cazunshna cazuichi. 
23Cristoca, tandanajuj crijcunataca umashnami mandajun. Shinallata cusapash, 
huarmitaca umashnami mandajun. Cristoca, crijcunata Quishpichijmi. 
Crijcunaca, paipaj cuerposhnami canchi. 
24Tandanajuj crijcuna Cristota cazunshnami, cusacuna imaguta mandajtapash, 
huarmicunaca tucuipi cazuna canguichi. 
25Shinallata cusacunapash, cangunapaj huarmicunataca juyashpami charina 
canguichi. Tandanajuj crijcunata juyashpami, Cristoca paillata japi tucushpa 
huañurca. Shinallatami, cangunapash juyana canguichi. 
26Diospaj Shimihuambash, yacuhuambash armachishpami, Diospajlla 
causanajuchun, mapa illajta rurashpa crijcunamandaca Cristoca huañurca. 
27Tandanajuj crijcunaca ama mapayashca, llambu llambu, ima nalita 
rurashcapash illaj, paipajlla causashpa juyaillagu, paipaj ñaupajpi 
ricurichunmi, chashna huañurca. 
28Chashnallatami cusacunapash, quiquin huarmitaca cangunapaj cuerpotashna 
juyana canguichi. Paipaj huarmita juyashpaca, quiquinllatami juyarijun. 
29Pipash paipaj cuerpotallataca na millanayachinllu. Ashtahuangarin aliguta 
micushpa alichirinatami yachan. Shinallatami tandanajuj crijcunatapash, 
Cristoca cuidashpa charijun. 
30Shinallata crijcunaca, Cristopaj cuerpomanda cashpami, paipaj aichamanda, 
tullumandapash canchi. 

31“Shinamandami jarica, paipaj taita mamata saquishpa, paipaj huarmihuan 
causangapaj tandanajunga. Shina tandanajushpaca ishcai cashpapash, shujlla 
cuerposhna tucushpami causanajunga” nijunmi. 
32Caitaca, pipash na yachai ushanallami. Ashtahuangarin ñucami, cashna nini: 
Cazarajcunamanda parlashpaca, tandanajuj crijcuna Cristohuan imashna 
causanatami chashna nijun. 
33Shina nishpaca, tucuicunami quiquinllata juyarinshna, cangunapaj 
huarmitapash juyana canguichi ninimi. Shinallata huarmipash, cusataca 
alicachishpa cazuchun ninimi. 

Efesios 6 

1Huahuacuna, cangunapaj taitata, mamataca, Apunchi Jesusta cazunshna 
cazunguichi. Caita ruranaca, imatapash cashcatapacha ruranami. 
2Mandashca shimipica: “Taitata, mamataca ninanda alicachingui” nijunmi. 
Chaita mandashpa callarishpami, carashapachami nishpa cashna nijun: 
3“Can cazushpaca, cai pachapipash unai unaicamanmi causangui” nijunmi. 
4Taita mamacuna, cangunapaj huahuacunataca na yangamanda fiñachinachu 
canguichi. Ashtahuangarin nalita rurajpica, shinlli tacurishpami aliguta 
yarichishpa, Apunchi Jesús munashcashna viñachina canguichi. 
5Servijcunapash, cai pachapi cangunapaj amocunataca, Cristota cazunshnami 
manllaihuan na jariyashpa, ali shunguhuan cazuna canguichi. 
6Gentecunapaj ñaupajpi ali ricuringapajlla rurajcunashnaca, na shujcuna 
ricuchunlla ruranachu canguichi. Ashtahuangarin Cristota servijcunashnami, 
Taita Diospaj munaita tucui shunguhuan, imatapash rurana canguichi. 
7Gentecunata servinshnaca, na servinachu canguichi. Ashtahuangarin Apunchi 
Jesusta servinshnami, tucui shunguhuan, ali munaihuan pactachina canguichi. 
8Imatapash aliguta rurashca cashpaca, servishpa causaj, na servishpa causaj 
cashpapash, Apunchi Jesús carasha nijushcataca tucuicunami japinga. 
Chaitaca yachanguichimi. 

9Amocunapash, cangunapaj servijcunataca alimi charina canguichi. Na 
macashami nishpa, manllachinachu canguichi. Cangunatapash, paicunatapash 
Mandaj Apunchi Jesusca, jahua pachapimi tiajun. Chaitaca, yarinami 
canguichi. Diosca, na ñavita ricushpalla chasquijunllu. 

Taita Diosmi, macanajuna ushaita caramujun 

10Cunanga, ñuca juyashca huauquicuna, panicuna, Apunchi Jesushuanmi 
shinllipacha tucuna canguichi. Paipaj ushaihuanmi, shinlli tucuna canguichi. 
11Taita Dios cushca, macanajungapaj tucui churajunacunata churajuichi. 
Diablo urmachingapaj, pacalla chapajujta shinlli shayarishpa mishangapajmi, 
chashna churajuna canguichi. 
12Ñucanchi macanajuica, yahuarta, aichata charij runacunahuanga na canllu. 
Ashtahuangarin mandaj ayacunahuan, ninan ushaita charij ayacunahuanmi 
macanajunchi. Cai pachapi yana yana tutapishna causajcunata mandaj 
ayacunahuan, jahua huairapi mandaj, nalita rurachij, ushaita charij 
ayacunahuanmi macanajunchi. 
13Shinamandami macanajungapaj, Taita Dios caramujuj tucui churajunacunata 
japina canguichi. Nali punllacuna chayamujpi, shinlli tucushpa 
macanajungapajmi, shina japina canguichi. Shina macanajushpa tucuita 
mishashpami, shinllipacha shayaringuichi. 
14Na llullashpa villajuj Shimihuanga, cinturasta alipacha chumbilishcashnami 
shayarina canguichi. Imatapash cashcatapacha ruranahuanga, jirru 
churajunata churajunshnami shayarina canguichi. 
15Casilla ali causaita yachachij, ali villaita villajungapaca, botasta 
churajunshnami alichirishcalla causana canguichi. 
16Tucuimanda yalica, alipacha crinatami jarcarina escudotashna japina 
canguichi. Chaihuanmi, nalicunata yarichij diablo flecha pundapi ninata 
japichishpa shitamushcataca huañuchi ushanguichi. 

17Ima nalimandapash quishpichijujtaca, umapi churajuna jirrutashna 
japinguichi. Diospaj Espíritu caramushca Diospaj Shimitapash, 
espadatashnami japina canguichi. 
18Shinallata Diosta mañanataca, na samashpa tucuipi ninanda mañashpami, 
Diospaj Espirituhuan causashpa mañajunalla canguichi. Cungaitapash na 
cungashpami, Diospajlla causajcunamandapash, tucuicunamanda Diosta 
mañana canguichi. 
19Ñuca villajuchumbash, Dios yarichijuchunmi mañana capanguichi. Shina 
yarichijpimi, pipash na yachashca ali villaitaca, na manllashpa villajusha. 
20Shinamandami, jatun mandajpaj randi villajuchun Dios 
cachamushcashnallata, cadenacunahuan huatai tucushca cashpapash villajuni. 
Ñucaman mingashcataca, ama manllashpa villangapaj Diostaca 
mañapanguichi. 

Aliguta causapanguichi nishpami tucuchishca 

21Ñuca juyashca Tíquico shuti huauquimi, Apunchi Jesuspajtaca rurashpa 
aligutapacha pactachijun. Caipi imata ñuca rurashpa causajtapash, paimi 
cangunaman aliguta villanga. 
22Ñucanchi imashna tianajujtapash, villashpa cangunapaj shunguta 
cushichijuchunllatami, paitaca cachamuni. 
23Casilla aliguta causanata, juyarishpa causanata, alipacha crishpa catinataca, 
tucui crijcunaman Taita Diospash, Apunchi Jesucristopash carachunmi 
munani. 
24Diospaj ninan juyaica, ñucanchi Apunchi Jesucristota tucui causaipi juyashpa 
causajcunahuan cachunmi munani. Shina cachun. 

Filipenses 

Filipenses 1 

Alillachu capanguichi nishcami 

1Caitaca Pablopash, Timoteopash, Jesucristota servijcuna cashpami, Cristo 
Jesushuan shujlla tucushpa, Filipos pueblopi causanajuj, Diospajlla 
causajcunaman escribinchi. Cangunata ricushpa yachachijcunamambash, 
ayudajcunamambashmi escribinchi. 
2Ñucanchi Taita Diospash, Apunchi Jesucristopash ninan juyaita, casilla ali 
causaiguta cangunaman carachunmi munanchi. 

Pabloca, crijcunamandami Diosta mañashca 

3Cangunata yariashpami, ñuca Taita Diostaca pashi nishpa mañajunilla. 
4Ima horas Diosta mañajushpapash, tucui cangunamandaca cushijuihuanmi 
cutin cutin mañajuni. 
5Ali villaita villangapaj tandanajushpa callarishca punllamandapacha 
cunangamanmi, ñucaman alita rurashcanguichi. 
6Shina alita rurachun callarichij Diosca, Jesucristo tigramui punllacamanmi, 
ashtahuan aligutapacha pactachinajuchun, ushaita caranga. Chaitaca alimi 
yachani. 
7Cangunata cashna yarinaca ñucapica ali cajpimi, tucui shunguhuan juyashpa 
ninandapacha cushijuni. Prezu tiajujpi mandajcunapajman ñucata apajpipash, 
ali villaica napacha llullachu nishpami, shinllitapacha villajuni. Dios ninanda 
juyashpa caramujujtaca, ñucahuanllatami japinguichi. 
8Jesucristo ninanda juyajunshnami, ñucapash tucui cangunataca ninanda 
juyajuni. Chaitaca, Taita Diosca chashnapachami nishpa villangallami. 
9Ashtahuan juyarishpa, imaguta yachajunapipash, aliguta yarishpa yachajuna 
ushaita carachunmi, Diostaca mañajuni. 

10Shina yachajushpami, imatapash aliguta ruranata yariaj causanguichi. Shina 
causashpami, Cristo tigramui punllapica, ima nalitapash na rurashca cashpa, 
na juchachi tucunguichi. 
11Jesucristo cangunaman ushaita carajpimi, imatapash cashcatapacha 
rurashpa, fucushca granota jundachinshna, ninanda japinguichi. Chaimandami 
Taita Diostaca, punchapambagumi cangui nishpa, ninanda alicachinguichi. 

Ñucapaj causaica, Cristopajmi nishcami 

12Huauquicuna, panicuna, caita yachachunmi munani: Caipi ñuca ima 
tucujujpipash, ali villaica maipi cashpapash, ashtahuan ashtahuanmi uyarijun. 
13Cristomanda caipi prezu tiajujtaca, jatun mandajpaj cai huasipi tucui 
soldadocunapash, shujcunapash tucuillami yachan. 
14Shinallata chaupi yali crijcunami, ñuca prezu tiajujtaca yachan. 
Chaimandami ashtahuan shinlli tucushpa, Apunchi Jesusmandaca na 
manllashpa, Diospaj Shimitaca cushijushpa ashtahuan villanajun. 
15Huaquingunaca, ñucapash chashna cashcaiman yashpa ñucata fiñashpa 
rimanamandallami, Cristomandaca villanajun. Ashtahuangarin shujcunaca, ali 
munaihuambachami villanajun. 
16Caishujcunaca, paicuna alicachi tucungapaj munashpallami, ñuca prezu 
tiajujpi ashtahuan llaquichingapaj, Cristomanda nali shunguhuan villanajun. 
17Ashtahuangarin shujcunaca, ñucata juyaimandami villanajun. Ali villaica, 
napacha llullachu nishpa villajushcamanda, ñuca prezu tiajujtami yachan. 
18Ñucata fiñashpa villashcapash, imapash na canllu. Ali shunguhuan cashpa, 
nali shunguhuan cashpapash, Cristomandami villanajun. Chaimandami 
ninanda cushijuni. Ashtahuan cushijusharami. 
19Canguna Diosta mañashcamanda, Jesucristopaj Espíritu ñucata ayudajpi, 
caimanda llujshinataca yachanipachami. 
20Chaimandami ñuca munashpa yarijushcashna, imapipash na pingai tucusha. 
Cristo ñucaman ushaita carashcata yariashpami, pundamandapacha 

ricuchircani. Chaitaca causashpapash, huañushpapash, ashtahuan 
juyaillagutapachami cunambipash ricuchingapaj munani. 
21Shinamandami ñucaca causajushpapash, Cristopajlla causajuni. 
Huañushpapash, pai carasha nishcatami japigrisha. 
22Ashtahuangarin Diospajta rurangapaca, cai causaipi causajushpami ali canga 
yanimi. Shina cajpimi, maijanda agllaitapash na ushani. 
23Causanapash, huañunapash ñucapaca ali cajpimi, ishcanditallata munani. 
Cristohuan causagrinacarin, ashtahuan aligupacha cajpimi, huañungapajpash 
munani. 
24Shina cajpipash cangunamandaca cai causaipi causanami, ashtahuan ali 
canman yajunimi. 
25Chashna yariajushpami, nara huañunataca yachani. Canguna crishcatapash, 
ashtahuan aliguta catishpa cushijuchunmi, tucui cangunahuan ashallatapash 
causashcaiman yajuni. 
26Cangunapajman cutin ñuca tigramujpimi, ñucamandaca Cristo Jesushuan 
juyailla ninandapacha cushijunguichi. 
27Cristomanda ali villaita yachajushcashna, aliguta causapanguichi ninimi. 
Cangunapajman shamushpapash, na shamushpapash, canguna crishpa 
shujllashnalla tucushpa, alipacha catinajun nijta uyangapajmi munani. Ali 
villaita crishpa, tucuilla shujllashnalla tucushpa, imagutapash ninanda 
ruranajun nijtapash, uyangapajmi munani. 
28Cangunata nalicachijcunataca, imatapash na manllanachu canguichi. 
Paicunaca, chingaita chingagrinatami ricuchinajun. Ashtahuangarin 
cangunaca, ña quishpirishcatami ricuchinguichi. Chaitaca, Taita Diosmi 
caramujun. 
29Cristomandaca, na paita crinatalla Diosca carashcachu. Ashtahuangarin 
paimanda llaquita apanatapashmi carashca. 



3408 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

30Chaimandami cangunapash, ñucapash chai llaquitallata apanajunchi. 
Llaquita ñuca apajujtaca, ñami pundallata ricurcanguichi. Cunambash, chai 
llaquita ñuca apajujtaca yachanguichimi. 

Filipenses 2 

Cristoca na jariyashpa causashpami, jatumbi churai tucushca 

1Cristopi cangunapaj cushijui tiajpi, juyaimanda cushui tiajpi, Diospaj 
Espiritupash cangunahuan cajpi, tucui shunguhuan juyarina tiajpi, shujcunata 
llaquina yuyai tiajpica, 
2ñucatami cushichihuanguichi. Shujlla cashcata yarishpa, chai juyaitallata 
charishpa, shujllashnapacha yuyai tucushpami, chashna cushichihuanguichi. 
3Randimanda fiñanajungapajlla, na cashpaca yanga jariyangapajllapash, na 
imatapash ruranachu canguichi. Ashtahuangarin paimi ñucatapash yali 
ashtahuan ali yashpami, na jariyashpa tucuicunatallata alicachina canguichi. 
4Maijan cashpapash quiquimbajlla ali cachunga, na yarinachu canguichi. 
Ashtahuangarin shujcunapajpash ali cachunmi, tucuicunallata yarina 
canguichi. 
5Cristo Jesús yarishpa causashcashnallatami, cangunapash yarishpa causana 
canguichi. 
6Taita Diosman rijchaj cashpapash, paica Taita Dioshuan chimbapurapachami 
cani, chaitaca na saquishachu nishpaca na causarcachu. 
7Ashtahuangarin Cristoca, imata charishcatapash tucuillata saquishpami, servij 
tucushpa, runaman rijchajpacha tucushpa shamurca. 
8Pai runapacha tucushpaca, ashtahuan yangallagu tucushpami causajurca. 
Diosta cazuj cashpami, pinganayaita cruzpi chacatashpa huañuchi tucuna 
cashpapash, huañuchi tucurcalla. 
9Shina cajpimi Taita Diosca, tucuita yali ashtahuan alicachishpa, paitaca 
jatumbi churarca. Shinallata tucuicunapaj shuticunata yali ashtahuan ali 
shutigutami cararca. 

10Chaimandami, Jesuspaj shutita uyashpaca, jahua pachapi tiajcunapash, cai 
pachapi tiajcunapash, alpa ucupi tiajcunapash, tucui ima tiashcapash 
cunguringa. 
11Taita Diosca punchapambagumari cangui ni tucuchunmi, tucuicunapaj 
shimihuambacha Jesucristotaca, Mandajmari cangui ninajunga. 

Crijcunaca, cai pachata punchayachij luzerocunashnami 

12Huauquicuna, panicuna, cangunahuan cajpica ñucataca aligutami 
cazurcanguichi. Na cangunahuan cajpilla cazunachu canguichi, 
ashtahuangarin cunambi na cangunahuan cajpipash, ashtahuanmi ñucataca 
cazuna canguichi. Quishpirinamandaca, manllaihuan chujchuihuan 
rurashpami causana canguichi. 
13Canguna aliguta ruranata yarichumbash, imagutapash Taita Diosmi 
caramujun. Chaita pactachishpa causachumbash, paillatami pai munashcashna 
cangunaman ushaita caramujun. 
14Tucui imata rurashpapash, nalicachishpa parlashpa, fiñanajushpa 
rimarishpaca, na ruranachu canguichi. 
15Taita Diospaj huahuacuna cashcamandaca, na juchachi tucushpa, na 
jariyashpa, ima mapapash illajmi causana canguichi. Shina causashpami, cai 
pachapi causanajuj, jatun nali miraicunapaj chaupipica, punchayachij 
luzerogushna causanguichi. 
16Causaita caraj Shimitaca, villanami canguichi. Shina villanajujpimi, Cristo 
tigramui punllapica, ñucapash na yanga causashpa, na yanga villajushcata 
ricushpa ninandapacha cushijusha. 
17Ñuca servishpa causajpi canguna crishcamandami, Diosman carashpa 
rupachinshna ñucataca, yahuarta llujchishpa huañuchihuanga. Huañunata 
yachashpapash, cangunahuanga tucuicunahuanmi, ninandapacha cushijuni. 
18Shinallata cangunapash, ñucahuan ninandapacha cushijunguichi. 

Timoteomandapash, Epafrodito shuti runamandapashmi villajun 

19Apunchi Jesús munajpica, Timoteotaca cangunapajman ucha cachamusha 
yajunimi. Canguna aliguta causanajujta ricushpa tigramushpa villajpimi, 
ñucapash cushijuita japisha. 
20Cangunapaj ali cachunmi, Timoteopash cangunataca ñucashnallata tucui 
shunguhuan yariajun. Paishnaca, pipash na tianllu. 
21Tucuicunami, quiquimbajlla ali cachun mascanajun, Jesucristopaj ali 
canataca na mascanajunllu. 
22Ashtahuangarin Timoteotaca, aliguta rurashpa causajtaca ñami 
yachanguichi. Ali villaita ñuca villajujpica, taitahuan churi imagutapash 
rurashpa purijunshnami, paipash ñucahuan villajurca. 
23Shina cajpimi, ñucata imata ruranatapash ali ricushpaca, Timoteota 
cangunapajman cachamusha yajuni. 
24Ashtahuangarin ñucapacha cangunata ricungapaj ucha rishcaiman yashpami, 
Apunchi Jesustalla ninanda yariajuni. 
25Ashtahuangarin Epafrodito shuti huauquitaca, cachanapacha cajpimi 
cachamugrini. Ñucahuan cumba tucushpami, paica maipipash na manllashpa 
villajun. Paitaca, ñucata ayudashpa imagutapash rurashpa carachunmi 
cachamurcanguichi. 
26Paica, tucuilla cangunata ricungapaj ringapaca, ninandapachami munajurca. 
Shinallata pai huañujushcata canguna yachashcamandapash, paica 
ninandapachami llaquirirca. 
27Paica, ungushcapacha cashpami, ña huañunallapacha carca. Ashtahuangarin 
ama jahuan jahuan llaquita ñuca apajuchunmi, Taita Diosca paitapash, 
ñucatapash llaquihuashca. 
28Shina cajpimi, cutin paita ricushpa cushijuchun, ñucapash ama cashna 
llaquilla tiajungapaj, cangunata ricuchun ucha cachamungapaj munajuni. 

29Paica, Apunchi Jesusta alipacha crijmi. Paitaca, tucui shunguhuan 
cushijushpa mingachipanguichi ninimi. Paishnalla ali crijcunataca, ninanda 
alicachipanguichi. 
30Cristopajta rurajushpami, paica ashagumandalla na huañuparca. Paipaj 
causaitapash na llaquishpami, canguna carupi causashpa, ñucata na servi 
ushashcata paica rurajurca. 

Filipenses 3 

Chayanatapacha yashpami catijuni 

1Huauquicuna, panicuna, cunanga Apunchi Jesuspaj cashcamandaca, ninanda 
cushijunguichi. Canguna chaitallata tigrashpa uyanaca, alipacha cajpimi cutin 
escribinamandaca, na llaquirini. 
2Alcushna causajcunamanda, nalita yachachijcunamandaca cuidarinami 
canguichi. Runapaj aichamanda aicha carata fitinapachami canguichi 
nijcunamandapash cuidarinami canguichi. 
3Ashtahuangarin circuncisión nishcata rurashca ñucanchimi, Diospaj Espíritu 
yuyaita cujpi, Taita Diosta servinajunchi. Cai causaipi imatapash 
rurashcahuanlla napacha quishpirinata yachashpami, Cristo Jesushuan 
cushijunchi. 
4Ñucapash, cai causaipi rurashcatalla yariajunata charinimi. Paicuna cai 
causaipi imatapash rurashcahuan jariyajpica, ñucacarin ashtahuanmi 
yariajuiman. 
5Huacharishca pusaj punllahuanga, ñucataca ñami circuncisionda rurahuashca 
carca. Israel puramanda Benjamín aillu purami cani. Taitandi, mamandi 
hebreopura cajpimi, ñucapash hebreo purallata cani. Mandashca shimimanda 
parlashpaca, fariseo purami cani. 
6Chaita catichun munashpami, tandanajuj crijcunataca ninanda fiñashpa 
catiriashpa llaquichij carcani. Mandashca shimipi nijunshna imatapash 
cashcatapacha ruraj cajpimi, pipash imatapash na juchachi ushahuarca. 

7Imapash alimi canga yashpa catijushcataca, Cristota juyai callarishpami, 
tucuillata jichurcani. 
8Ñucata Mandaj Cristo Jesusmanda yachajunaca, juyaillagupacha cajpimi, 
punda imatapash alimi canga yajushcataca, tucuillatapacha cungarcani. 
Cristota juyashpa tucuita saquishpami, paihuan causangapaca jupa 
ismushcatashna, tucuilla jichurcani. 
9Cristohuan causangapaj yariajlla cashpami, mandashca shimita pactachishpa 
ñucapajlla ali cachunga, na munani. Ashtahuangarin Cristota crijpimi Taita 
Diosca, imatapash cashcatapacha rurashcatashna chasquihuarca. Diosca, 
Cristota crijpillami chasquijun. 
10Cunanga, Cristota rijsingapaj munashpami, pai causarishpa, imatalla 
rurashcatapash ashtahuan yachangapaj munani. Llaquita apashpa pai 
huañushcashnami, ñucapash llaquita apashpa huañungapaj munani. 
11Huañushcacunapaj chaupimandaca, imashnamambash causarishapachami 
yajunimi. 
12Ñucaca, ñami cai tucuita rurarcani, ñucaca ima pandatapash na ruranichu 
nitaca na ushanichu. Ashtahuangarin Cristo Jesús ñucata imapaj agllashcataca 
pactachishapacha yashpami, calpanshna rijunilla. 
13Huauquicuna, panicuna, ñami chayagrircani nitaca na ushanichu. 
Ashtahuangarin caitallami rurashpa causajuni: Punda causashcataca, cungaita 
cungashpami, japigrishapacha yashpa, ninanda ñaupajman rijuni. 
14Cristo Jesushuan shujlla tucushcamandami, jahua pachapica aliguta carajpi 
japigrichun, Taita Diosca ñucata cayahuashca. Chaimambacha chayangapajmi, 
calpashpa rijunilla. 
15Shina cajpica, ima pandatapash na ruraj cashpaca, tucuicunami chashnallata 
yarina canchi. Imatapash shujta yarijpica, Taita Diosca aliguta 
yachachingallami. 

16Ña shina yachajushpa rinajushpapash, aligutapacha cazushpa shujllashnalla 
yarishpa, aligutapacha catishunchi. 
17Huauquicuna, panicuna, ñuca imashna causashcatapachami catina 
canguichi. Imashna causachun cangunaman ñucanchi yachachishcata 
catijcunatapash ricushpami, catina canguichi. 
18Cutin cutin villashca cashpapash, chaitallatami huacashpapacha, cunambash 
yarichini: Cristota cruzpi chacatashpa huañuchishcatapash, ashtacacunami 
fiñashpa purinajun. 
19Chashnacunaca tucurimui punllapimi, chingaita chingagringa. Chaicunaca, 
paicunapaj vijsatallami diostashna yarinajun. Imapash pinganayaicunata 
rurashpami jariyanajun. Cai pachapi tiajtallami yarinajun. 
20Ashtahuangarin ñucanchi causagrina llactaca, jahua pachapimi. Jahua 
pachamanda Quishpichij, Apunchi Jesucristo tigramunatami ñucanchica 
shuyanajunchi. 
21Paimi, ñucanchipaj tucurinalla cuerpotaca, paipaj cuerpotashna 
punchapambaguta ruranga. Paica, tucui tiashcata mandajuj ushaihuanmi, 
chashna ruranga. 

Filipenses 4 

Apunchi Jesushuan tucui causaipi cushijuichi nishcami 

1Cunanga, ñuca juyashca huauquicuna, panicuna, cangunata ricungapajmi 
ninanda munani. Cangunaca, ñucata ninanda cushichijcunami canguichi. 
Cangunamandami, coronaguta japigrinataca charini. Juyashca crijcuna, 
Apunchi Jesustaca shinllipacha tucushpa catipanguichi ninimi. 
2Evodia shuti, Síntique shuti panicuna. Cangunataca, Apunchi Jesusmanda 
shujlla cashcata yarishpa causapaichi ninimi. 
3Ñucahuan Diospajta ruraj can huauquitaca, caitapashmi nini: Chai 
panicunaca, Clemente shuti huauquihuan, shuj huauquicunandimi, ali villaita 
ñuca villajujpica, na manllashpa aligutapacha ñucata ayudahuarca. 

Chaimandami, paicunataca ayudapai nini. Paicunapaj shuticunataca, causaita 
causagrinata ricuchijuj libropimi, escribishca tiajun. 
4Apunchi Jesushuan shujlla tucushcamandaca, tucui causaipi cushijupaichi. 
Cutimbash: ¡Cushijupaichi! ninimi. 
5Canguna llaquishpa causanajujtaca, tucui gentecuna yachachunmi munani. 
Apunchi Jesús shamunaca, ñami chayamujun. 
6Ima illajpipash, na chaitalla yariashpa llaquilla causanachu canguichi. 
Ashtahuangarin Taita Diosmanmi, imatapash villashpa ninanda mañana 
canguichi. Tucui imamandapash pashi nishpa mañaichilla. 
7Casilla ali causaitaca, Taita Diosmi caramunga. Chashna aliguta causanataca, 
pipash na yachajui ushanalla cajpimi, cangunapaj shungutapash, 
yuyaicunatapash, Cristo Jesushuan shujlla tucushcamanda huacaichijunga. 

Caitallami yarina canguichi 

8Huauquicuna, panicuna, caitallami ningapaj munani: Imapipash na llullashpa, 
maipipash aliguta causashpa, imatapash cashcatapacha rurashpa, tucuipi mapa 
illaj canata, tucuicunata juyaj canata, tucuipi ali canata, tucuicuna juyashca 
canata, alicachishca canata munashpaca, caitallami yarina canguichi. 
9Ñuca yachachijpi yachajushcata chasquishpami, catina canguichi. Ñuca imata 
rurashpa ricushcatapash, uyashcatapashmi catishpa rurana canguichi. Shina 
causajpimi, casilla ali causaita caraj Taita Diosca, cangunahuan canga. 

Filipos pueblopi causaj crijcunami, Pabloman culquita carashca 

10Ñucata cutin yarishpa canguna caramujpimi, Apunchi Jesusmandaca 
ninandapacha cushijuni. Ñucata cungashcataca, na ninichu. Ashtahuangarin 
ñucata yarishpapash, cachamuitallami na usharcanguichi. 
11Imapash illaimandaca, na cashna nijunichu. Imata charishpapash, 
chaigullahuan cushijushpa causanatami yachajurcani. 
12Charishpapash, na charishpapash, imashna causanatapash, tucuipi imashna 
causanatapash yachanimi. Micushpa causanatapash, na micushpa 

causanatapash yachanimi. Charij causanatapash, imapash illaj causanatapash 
yachanimi. 
13Cristo shinllipacha ushaita carajpimi, tucuita rurai ushani. 
14Shina cajpipash, ñuca jatun llaquipi cajta ricushpami cangunaca, ñucataca 
cushichingapaj carahuarcanguichi. 
15Filipos pueblopi causanajuj crijcuna, cangunallata ñami yachanguichi. Ali 
villaita villai callarijushpa, Macedonia shuti llactamanda ñuca rijujpica, 
tandanajuj chaishuj crijcunaca, imagutapash na carahuarcachu. 
Ashtahuangarin cangunallami, ñuca villajujta uyashcamanda, culquiguta 
cararcanguichi. 
16Ñucaca, Tesalónica pueblopi cashpa, imagupaj na charijpipash, cangunami 
cutin cutin carashpa cachamurcanguichi. 
17Imatapash carahuachun yachashpaca, na chashna nijunichu. Ashtahuangarin 
Diospaj ñaupajpi, cangunapajllata ashtahuan japigrina mirachunmi, cashnaca 
nijuni. 
18Canguna caramushcagutaca, tucuita japishpami, cunanga ashtacata charini. 
Epafrodito shuti huauquiman mingashpa cachamushcahuangarin, 
ashtahuanmi charini. Canguna cachamushcami, Diosman carashpa rupachijpi, 
mishquillagu ashnajunshna tucushca. Chaitaca, Taita Diosmi cushijushpa 
chasquijun. 
19Ñuca Taita Diosca, imagutapash ninandami juyailla charin. Chaitami, 
canguna imaguta charichumbash, Cristo Jesusmanda caramunga. 
20Shina cashcamandaca ñucanchi Taita Diostami, causaita causaicaman 
punchapambagumi cangui nina canchi. Shina cachun. 

Aliguta causapanguichi nishpami tucuchishca 

21Cristo Jesusmanda Diospajlla causajcunataca, tucuicunata alillachu 
capanguichi nijunmi nipanguichi. Ñucahuan purinajuj huauquicunapashmi, 
cangunataca alillachu capanguichi ninajun. 

22Diospajlla causajcunapash, tucuicunami cangunataca alillachu capanguichi 
ninajun. Cesarpaj huasipi causanajuj crijcunacarin, ninandapachami 
cangunataca alillachu capanguichi ninajun. 
23Ñucanchi Apunchi Jesucristopaj ninan juyaica, tucui cangunahuan cachunmi 
munani. Shina cachun. 

Colosenses 

Colosenses 1 

Alillachu capanguichi nishcami 

1Taita Dios munajpi, Jesucristo villachun cachashca Pablomi cani. Caitaca, 
huauqui Timoteondimi, 
2Diospajlla causaj, Cristota alipacha cazuj, Colosas pueblopi causanajuj 
huauquicunaman, panicunamanmi escribinchi. Ñucanchi Taita Diospash, 
Apunchi Jesucristopash ninan juyaita, casilla ali causaiguta, cangunaman 
carachunmi munanchi. 

Diosmanda ali yachaita cuchunmi Pabloca, Taita Diosta mañashca 

3Cangunamanda na samashpa Diosta mañajushpami, ñucanchi Apunchi 
Jesucristopaj Taita Diosta pashi ninajunchi. 
4Jesucristotaca alipacha crijcuna cajta, Diospajlla causajcunatapash, 
tucuicunata juyanajujta uyashpami, chashna ninajunchi. 
5Jahua pachapi alichishca tiajujta japigrinata shuyanajushpami, chashna 
causanajunguichi. Na llullashpa villajuj ali villaita uyaimandami, chaita 
yariajlla canguichi. 
6Na llullashpa villajuj shimica, cai pachapica tucui llactacunapi mirajushpami, 
cangunamambash chayamurca. Shinamandami cangunapash: “Taita Diosca 
ninandapachami juyan” nishpa villanajujta uyashca punllamandapacha, grano 
fucujunshna miranajunguichi. Shinallatami cai pachapica, tucui llactacunapi 
miranajun. 
7Ñucanchi juyashca huauqui Epafras yachachijpi yachajushcashnami 
causanajunguichi. Paica alipacha pactachij, Cristopajta ruraj cashpami, 
chashnaca alipacha cangunaman yachachijun. 
8Diospaj Espíritu yarichijpimi, juyarishpa causanajun nishpami, paica 
ñucanchiman villaj shamurca. 

9Shinamandami ñucanchipash, chaita uyashca punllamandapacha 
cungaitapash na cungashpa, cangunamandaca Diosta mañanajunchi. Dios 
munashcata aligutapacha yachajuchun, paipaj Espiritumanda aliguta yarishpa 
imatapash tucuita yachajuchunmi mañanchi. 
10Shina yachajushpami, Apunchi Jesús munashcata imatapash aliguta 
rurashpa, paitaca tucuipi cushichinguichi. Shinallata grano fucujpi 
tandachinshnami, imatapash aliguta ruranajunguichi. Taita Diosmandaca, 
ashtahuan ashtahuan viñanshnami yachajuna canguichi. 
11Paipaj jatun punchapamba ushaihuan, cangunata shinllichishpa 
charichunmi, Diostaca mañanchi. Chai ushaita carajpimi, imapipash na ñapash 
fiñarishpa, ali shunguhuambacha causai ushanguichi. 
12Shinallata ninanda cushijushpami, Taita Diostaca pashi ninajunguichi. Paimi, 
paipajlla causajcunamambash, paipaj punchapamba llactapi carangapaj, 
ñucanchimambash alichishca charijun. 
13Yanapi huatashpa charijujpaj maquimandaca, Diosmi ñucanchita 
cacharichishpa, paipaj juyashca Churi mandajuj llactaman yalichishca. 
14Paipaj Churipaj yahuarmandami, Diosca ñucanchipaj juchacunata 
anchuchishpa quishpichirca. 

Taita Dioshuan cutin ali tucuchunmi, Cristoca huañushca 

15Cristoca, pipaj ñavipipash na ricurij Taita Dios imashna cajtami ricuchijun. 
Paica, tucui imatapash nara rurajpillatami, pundallata ña tiashca. 
16Jahua pachapi, cai pachapi ricunallacuna, na ricunallacunatapash ima 
tiachumbash Diosca, paipaj Churihuanllatami tucuita rurashca. Jatun 
mandajcunata, tucui mandajcunata, cati mandajcunata, ushaita 
charijcunatapash, paipaj Churipaj ali cachunmi, paihuanllata Diosca tucuita 
rurashca. 
17Imapash nara tiajpillatami, Cristoca ña pundata tiashca. Tucui ima 
cashpapash, paipaj maquipimi tianajun. 

18Tandanajuj crijcunaca, Cristopaj cuerposhnami, paica umashnami. Tucui 
imatapash pailla mandangapajmi Cristoca, huañushcacunapaj chaupimanda 
punda causarirca. 
19Taita Diosca, pai imashna cashcapash Cristopi junda cachunmi munarca. 
20Tucui ima tiashcapash, Cristomandalla paihuan cutin ali tucuchunmi, Diosca 
munarca. Cai pachapi causajcunapash, jahua pachapi tiajcunapash, Dioshuan 
casilla aliguta causachunmi Cristoca, cruzpi yahuarta jichashpa huañurca. 
21Cangunapaj yuyaipi imatapash nalita yarishpa, nalita rurashpami, 
pundacunaca Diosta na rijsishpa, fiñashpa chingashca causarcanguichi. 
Ashtahuangarin cunanga, Dioshuan cutin ali tucuchunmi, 
22Cristoca aichayu tucushpa, ninan llaquita apashpa huañurca. Paipajlla 
causashpa, na mapayashcata, na juchachi tucushcata, Diospaj ñaupajpi 
cangunata ricuchingapajmi, chashna huañurca. 
23Cangunaca, shinllitapacha shayachishcashnami crishpa catina canguichi. Ali 
villaita villajujpimi, imata japigrinatapash ña uyarcanguichi. Chaitaca, 
cungaitapash na cungashpami shuyana canguichi. Cai pachapi tucui 
miraicunamanmi villanajun. Diospajta rurachun, agllashca Pablomi cani. 

Pabloca, na israelcunaman villashpami Diospajta rurajushca 

24Cunanga, cangunapaj ali cachunmi, llaquita apajushpapash ninanda 
cushijuni. Tandanajuj crijcunamanda llaquicunata apachun Cristo 
munashcatami, ñucapaj cuerpohuan llaquita apashpa pactachijuni. Tandanajuj 
crijcunaca, Cristopaj cuerposhnami. 
25Cangunapaj ali cachunmi Taita Diosca, paipajta rurachun agllahuarca. 
Shinamandami na samashpa, Diospaj Shimitaca villajunilla. 
26Diosca, ñaupa huatacunamandapacha cunan punllacamanmi cai shimitaca, 
pacalla charijushca. Ashtahuangarin cunambimi, paipajlla causajcunaman 
yachachishca. 

27Paicunamanmi Taita Diosca, na israelcunamambash carangapaj munashpa, 
juyailla pacalla charijushcataca rijsichirca. Chai pacalla tiajushca Cristoca, 
cangunapaj shungupimi causajun. Paimandami, punchapamba llactapi 
causagrinata shuyanajunguichi. 
28Ñucanchica, Cristomandami villanajunchi, shinlli tacurinajunchi. Cristo 
Jesushuan shujlla tucushpa, ima pandatapash na rurashcatami, tucuicunallata 
Diosman ricuchigrina canchi. Chaipajmi, imagutapash aliguta yachajuchun, 
tucuicunaman yarichishpa yachachinchi. 
29Shina yachajuchunga, Cristo caramujuj ninan ushaihuanmi, macanajushpa 
mishanshna paipajta rurajuni. Imata rurachumbash, paimi ñucaman ninan 
ushaita caramujun. 

Colosenses 2 

1Ashtahuangarin caitami canguna yachachun munani: Cangunamanda, 
Laodicea shuti pueblopi causajcunamandapash, ñucata ima horallapash nara 
ricushca tucui crijcunamandapashmi, ñucaca ninanda macanajunshna 
imatapash rurajuni. 
2Paicunapaj shungupica tucuicunallata cushijushpa, shujlla cashcata yarishpa 
juyarishpa alipacha yachajungacamanmi, cashna rurajuni. Shina juyarishpa, 
imata cashpapash aligutapacha yachajushpami, Taita Dioshuan, Cristohuan 
imata pacalla charijushcatapash tucuita yachajunga. 
3Imatapash juyailla yarinata, alipacha yachajunataca, Cristollatami pacashca 
charijun. 
4Caitaca, pipash juyailla rimaj tucushpa, cangunata ama umachinajuchunmi, 
cashna nijuni. 
5Ñucapacha cangunahuan na chaipi cashpapash, ñuca espirituca 
cangunahuanmi. Shina cashpami, Cristota shinllitapacha crishpa canguna 
catinajujta, tucui mandashcata aliguta pactachinajujta, ñuca ricujunshna 
cushijujuni. 

6Shinamandami, Apunchi Jesucristota imashna chasquishcashnallata 
paihuanlla causana canguichi. 
7Alipacha sapiyashca shinllipacha shayachishcashnami Jesucristotaca, aliguta 
crishpa catina canguichi. Cangunaman yachachishcataca na cungashpami, 
Diostaca pashi nishpa mañariana canguichi. 

Mushuj causaitaca, Cristomi caran 

8Ricuichi, pipash cangunata pactarallapash aliguta yachajunami nij 
tucushpara, yanga parlocunatalla parlashpa pandachinman. Paicunaca, 
Cristomandaca na yachachishpami, runacuna yachachishpa saquishcata, cai 
pachapajtalla cutin cutin yachashcata yachachinajun. 
9Taita Diosca, pai imashna cashcapash Cristopaj cuerpopimi junda tiajun. 
10Shinallatami cangunapash, Cristohuan shujlla tucushcamandaca, 
Dioshuambacha causanajunguichi. Cristomi, mandajcunatapash, ushaita 
charijcunatapash, tucuita umashna mandajun. 
11Cristohuan shujlla tucushpami, circuncisión nishcataca na maquihuan rurai 
tucushcanguichi. Ashtahuangarin juchacunata rurachun yarichijuj nali 
munaicunata anchuchishpami, Cristoca cangunata circuncisionda rurashca. 
12Canguna bautizarishpaca, Cristohuanmi pambai tucurcanguichi. 
Huañushcacunapaj chaupimanda Cristota Taita Dios paipaj ninan ushaihuan 
causachishcata crishcamandami, cangunapash Cristohuan causarishcanguichi. 
13Juchacunata rurashcamanda, cuerpopi circuncisionda na 
rurashcamandapash, huañushcashnami carcanguichi. Ashtahuangarin Diosmi 
cangunapaj juchacunata tucuilla cungashpa, Cristohuan mushuj causaita 
carashca. 
14Imata rurachun mandashpa escribishcatapash na pactachi ushajpimi, 
ñucanchita juchachijurca. Chaitaca, Cristota cruzpi chacatajpimi, Diosca 
tucuilla anchuchirca. 

15Cristoca, cruzpi chacatai tucushpa huañushpami, mandajcunatapash, ushaita 
charijcunatapash, tucuita misharca. Paicunataca, tucuicunapaj ñaupajpi prezu 
apanshna ricuchishpami, urai cumuchirca. 
16Cangunataca, imata micunatapash, imata ufianatapash pipash ama jarcachun 
ninimi. Fiesta punllacunapi, luna llullu punllacunapi, samana 
punllacunapipash cashnami, chashnami rurana nishpaca, ama pipash 
mandachun ninimi. 
17Chai tucui mandashcacunaca, jipalla shamunata llandushna 
ricuchijcunallami. Ashtahuangarin cuerpoca Cristopajmi. 
18Angelcunata yarinchimi nishpa, na jariyaj tucushpa, jahua shungulla 
yachachijcuna canguna juyaillaguta japigrinatara saquinguichinman. Napash 
ricushpatami satirishpa, paicunapaj shungu yarichijpilla, ninanda punguinshna 
jariyashpa purinajun. 
19Paicunaca, umashna mandajuj Cristotami na catinajun. Paimi, paita crishpa 
paipaj tucushcacunaman carashpa shinlliyachijun. Shina shinlliyachijpimi, 
cuerpopi mucucuna, angucuna huatarishcashna tucuicuna aliguta causanajun. 
Chaimandami Taita Dios viñachijpi, pai munashcashna miranajun. 
20Cai pachapajtalla cutin cutin yachachishcata catinamandaca, Cristohuan 
huañushcashnami canguichi. Shina cashpaca, ¿imashpata cai pachapajtalla 
rurashpa causanajunshnallata, mandashcacunatara cazushpa cunambash 
catinguichi? 
21Chai mandashca shimipica: “Ama caita tacaringuichu, ama chaitaca 
micunguichu, ama chaitaca tacarillatapash tacaringuichu” nijunmi. 
22Chaicunaca, micujhuan yangata tucurinallami. (Chai mandashcacunaca, 
runacuna yarishpa yachachishcallami). 
23Chai mandashcacunata yachajushpa catinaca, alishnallapachami ricurin. 
Chaicunaca, Diosta ashatalla yarishpa, na jariyashpa causanata, cuerpota 

llaquichinatallami yachachijun. Ashtahuangarin nali munaicunata jarcaitaca, 
napacha ushanllu. 

Colosenses 3 

1Cangunaca, Cristohuan causarishcamandaca, jahua pachapi tiajtallami 
mascana canguichi. Chaipica Cristomi, Taita Diospaj ali ladoman tiajun. 
2Cai pachapi ima tiajtapash na yarishpami, jahua pachapi tiajtalla yarishpa 
causana canguichi. 
3Cangunaca, ñamari huañushcashna canguichi. Cangunapaj causaica, 
Cristohuanmi Taita Diospi pacajushca tiajun. 
4Cangunaman causaita caraj Cristo ricurimujpimi, cangunapash paipaj 
punchapamba llactagupi ricuringuichi. 

Mauca causaimanda, mushuj causaimandapash villashcami 

5Cai pachapajta rurachun yarichijuj munaicunataca, tucuitami huañuchinshna 
saquina canguichi: Huainayanata, Diospaj ñaupajpi mapayanata, nalita rurana 
yuyaicunata, nali munaicunata, charijyanataca na munanachu canguichi. 
Chaita munanaca, rurashcalla dioscunata mañanajunshnallatami. 
6Taita Diosca, paita na cazushpa chashna nalita rurajcunatami, ninanda 
fiñashpa llaquichinga. 
7Cangunapash, chashnallata nalita rurashpami pundaca causarcanguichi. 
8Ashtahuangarin cunanga, ninanda fiñarinata, shungu ucupilla fiñarinata, 
nalicachishpa parlanata, nali shimicunata rimanataca, tucuitami nali 
causashcataca saquina canguichi. 
9Imatapash nalita rurashpa punda causashcataca, cacharirinshna ña saquishca 
cashpami, caishujmanda chaishujmanda na llullarishpa causana canguichi. 
10Cangunaca, ñami mushujta causangapaj callarishca canguichi. Diosmi, 
cangunataca paishnalla tucushpa, paita alipacha rijsingacaman 
mushujyachijun. 

11Shinamandami cunanga, griego cashpa, Judá llactamanda cashpa, 
circuncisión nishcata rurashca cashpa, chaita na rurashca cashpa, shuj 
llactamanda shamushca cashpa, maipi causaj cashpapash, servishpa causaj 
cashpa, na servishpa causaj cashpapash, chashnallata canguichi. 
Ashtahuangarin Cristoca tucuicunapajmi, tucuicunahuanmi causajun. 
12Cangunataca, mushujta churachinshnami Taita Diosca juyashpa, paipajlla 
causachun agllarca. Shinamandami, tucui shunguhuan pitapash llaquishpa, 
juyashpa, ali shunguhuan na jariyashpa, pihuambash aligutapacha causana 
canguichi. 
13Caishujhuan chaishujhuan cazurishpa, shinallata caishujhuan chaishujhuan 
llaquichirishca cashpapash, perdonarishpami causana canguichi. Cristo 
cangunapaj juchata perdonashcashnallatami, cangunapash perdonarina 
canguichi. 
14Ashtahuangarin Tucui caicunapaj jahuaca, juyarishpa causanatami 
churajunshna yariajlla causana canguichi. Shina juyarishpami, tucuicuna 
imapipash na pandashpa aliguta causanguichi. 
15Casilla ali causaita Taita Dios carashpa, cangunapaj shungupi 
yarichijuchunmi munani. Paillatami cangunataca, shujlla cuerpo tucushpa, 
casilla aliguta causachun agllarca. Shinamandami paitaca, pashi ninajuna 
canguichi. 
16Cristo villashca shimicuna cangunapaj shungupi ninanda mirachunmi 
munani. Canguna purami caishujhuan, chaishujhuan chai yachajunataca 
yarichirishpa, tucuicuna yachajuna canguichi. Salmocunata, Diospaj Espíritu 
yachachishca juyailla candanacunatapash, Apunchi Jesusta pashi nishpami, 
tucui shunguhuan candana canguichi. 
17Tucui imata rurashpapash, imata parlashpapash, Apunchi Jesuspaj shutipi 
alicachishpa, tucuita ruranguichi. Paimandallami Taita Diostaca, pashi nina 
canguichi. 

Crij puracunaca, aligutami causana 

18Huarmicuna, cangunapaj cusacunataca, Apunchi Jesusta crij 
cashcamandami, aliguta cazuna canguichi. 
19Cusacunapash, cangunapaj huarmicunataca juyanami canguichi. 
Paicunahuanga, na millaicuna canachu canguichi. 
20Huahuacunapash, taita mama mandashcata, tucuipi aligutapacha cazuichi. 
Shina aliguta cazuchunmi, Apunchi Jesuspash munan. 
21Taita mamacunapash, cangunapaj huahuacunataca, na yapata llaquichishpa 
fiñachinachu canguichi. 
22Servijcunapash, cai pachapi cangunapaj amocunataca, tucuipi cazunami 
canguichi. Na paicunapaj ñavipi alipi ricuringapajlla ruranachu canguichi. 
Ashtahuangarin Taita Diosta manllashpa, tucui shunguhuan cushijushpami 
rurana canguichi. 
23Imata rurashpapash, gentecunapajta ruranshnaca, na ruranachu canguichi. 
Ashtahuangarin Apunchi Jesuspajta rurajunshnami, tucui shunguhuan aliguta 
pactachina canguichi. 
24Canguna chashna aliguta rurashcamanda, Apunchi Jesús carajpi japigrinata 
alimi yachanguichi. Cangunapaj Amoca Cristomi, paitami servinajunguichi. 
25Ashtahuangarin imatapash cashcatapacha na ruraj cashpaca, nalita 
rurashcamandami, nalitallata japinga. Diosca, na ñavita ricushpalla 
chasquijunllu. 

Colosenses 4 

1Amocunapash, cangunata servijcunataca imatapash cashcatapacha 
aligutallami rurana canguichi. Cangunapajpash shuj Amo jahua pachapi tiajta 
yachanami canguichi. 
2Diosta mañanataca, cungaitapash na cungashpami, pashi nishpa 
mañanajunalla canguichi. 

3Shina mañanajushpami, ñucanchimandapash Cristomanda nara uyashca 
Shimita villanajujpi, punguta pascanshna Apunchi Jesús yarichijuchun, Diosta 
mañanajunguichi. Paimanda villajushpami, prezu tiajuni. 
4Pai mingashcataca tucuita villajuchun, ñucamanda mañapanguichi. 
5Villana cajpica, na crijcunahuan cashpapash, ama punlla yanga yalichunmi, 
aliguta yarishpa villajuna canguichi. 
6Pi imata tapuchijpipash, cachihuan mishquiyachishpa churashcatashnami 
aliguta villangapaca, ña yachajushcalla purina canguichi. 

Aliguta causapanguichi nishpami tucuchishca 

7Ñucanchi juyashca Tíquico shuti huauquimi, ñuca imashna causajujtapash, 
cangunaman tucuita villanga. Paica, Apunchi Jesusmanda ñucahuan 
villashpami, alipacha pactachishpa purijun. 
8Cangunaman villashpa cushichishpa, canguna imashna causanajujtapash 
yachashpa villangapaj tigramuchunmi, paitaca cachamuni. 
9Canguna puramanda shamushca, tucuita pactachij, ñucanchi juyashca 
Onésimo shuti huauquitaca, Tíquico shuti huauquihuanmi cachamuni. Caipi 
ima tucujujtapash, paicunami tucuita villanga. 
10Aristarco shuti huauquipash, ñucahuanmi prezu tiajun. Bernabepaj sobrino 
huauqui Marcospashmi, cangunataca alillachu capanguichi nijun. Marcos 
imata ruranatapash, cangunapajman ñami cachamurcani. Pai chayamujpica, 
aliguta chasquipanguichi. 
11Justo ni tucushca Jesús shuti huauquipash, cangunataca alillachu 
capanguichi nijunmi. Circuncisión nishcata rurashca puramandaca, 
paicunallami Taita Dios mandajujmanda, caipi ñucahuan yachachinajun. 
Chaimandami ninandapacha cushijuni. 
12Canguna puramanda shamushca Epafras shuti huauquipash, alillachu 
capanguichi ninmi. Paica, Cristota servij cashpami, cangunamandaca 
cungaitapash na cungashpa, Diosta ninanda mañariajun. Taita Dios 

munashcashna shinllitapacha shayarishpa, ima pandatapash na rurashpa 
causachunmi mañajun. 
13Cangunatapash, Laodicea shuti, Hierápolis shuti pueblocunapi causaj 
crijcunatapash, Epafras huauquica alipachami yariajun. Paitaca, ñuca 
ricushcapacha cashpami villani. 
14Ñucanchi juyashca jambij doctor Lucaspash, Demas shuti huauquipashmi, 
cangunataca alillachu capanguichi ninajun. 
15Laodicea shuti pueblopi causanajuj huauquicuna, panicunatapash, Ninfas 
shuti huauquitapash, paipaj huasipi tandanajuj crijcunatapash, alillachu 
capanguichi nishcami nishpa villapanguichi. 
16Cai cartata canguna purapi ricushca jipaca, Laodicea pueblopi tandanajuj 
crijcunaman leyishpa uyachipanguichi. Shinallata Laodicea puebloman ñuca 
cachashca cartatapash, japishpa ricupanguichi. 
17“Apunchi Jesuspajta rurachun mingashcataca, cazushpa pactachingui” 
nishcami nishpa, Arquipo shuti huauquimambash villapanguichi. 
18Alillachu capanguichi nishpaca Pablomi, ñuca maquihuambacha caitaca 
escribimuni. Ñuca prezu tiajujtaca, ama cungashpa yarihuanguichi. Diospaj 
ninan juyaica, cangunahuan cachunmi munani. Shina cachun. 

1 Tesalonicenses 

1 Tesalonicenses 1 

Alillachu capanguichi nishcami 

1Caitaca Pablohuan, Silvanohuan, Timoteohuanmi, Tesalónica pueblopi 
tandanajuj crijcunaman escribinchi. Cangunaca, Taita Dioshuan, Apunchi 
Jesucristohuanmi canguichi. Ñucanchi Taita Diospash, Apunchi Jesucristopash 
ninan juyaita, casilla ali causaiguta cangunaman carachunmi munanchi. 

Tesalónica pueblopi causanajuj crijcunaca, aligutami causashca 

2Cangunataca na cungashpami, Taita Diosta pashi nishpa, tucuicunata 
yariashpa mañanajunchi. 
3Cangunaca, alipacha crishpami, ninan juyaita charishpa, imatapash aliguta 
rurashpa causanajunguichi. Shinallata ñucanchi Apunchi Jesucristo 
tigramunataca, tucui shunguhuanmi yarishpa shuyanajunguichi. Shina cajpimi 
cangunata na cungashpa, ñucanchi Taita Diostaca mañanajunchilla. 
4Taita Dios juyashca huauquicuna, panicuna, cangunataca Dios agllashcatami 
yachanchi. 
5Ali villaita cangunaman ñucanchi villashpaca, na ñucanchi shimimandalla 
villarcanchica. Ashtahuangarin Diospaj jucha illaj Espíritu ushaita carajpimi, 
chai villana shimica na llulla cajtapacha yachashpa villarcanchi. Maijanlla 
cangunata juyaimanda cangunapajman ñucanchi shamushcataca, cangunallata 
yachanguichimi. 
6Apunchi Jesusta ñucanchi catinajujta ricushpami, cangunapash 
ñucanchishnallata paita catinajunguichi. Ñucanchi villajujtaca, jatun llaquita 
apanajushpapash, Diospaj jucha illaj Espíritu cushichijpimi, cushijushpa 
chasquircanguichi. 
7Shina canguna aliguta catijta ricushpami, Macedonia shuti, Acaya shuti 
llactacunapi causanajuj crijcunapash, tucuilla aliguta catirca. 

8Apunchi Jesusmanda cangunaman villashpaca, na Macedonia shuti, Acaya 
shuti llactacunapilla villashpami, ashtahuangarin Taita Diosta canguna 
crishcataca, tucuipi uyashca. Chaimandami ñucanchica, na ashtahuan 
imatapash parlana canchi. 
9Cangunapajman ñucanchi shamujpi imashna aliguta chasquishcata, shinallata 
yanga dioscunata saquishpa, na llullaj, causajujlla Taita Diosta servingapaj 
tigrarishcataca, paicunallatami parlanajun. 
10Taita Diosca, paipaj Churitaca, huañushcacunapaj chaupimandami 
causachirca. Cunanga, jahua pachamanda Jesús tigramunatami 
shuyanajunguichi. Dios ninanda fiñashpa llaquichina punlla 
chayamujujpipash, paimi ñucanchitaca cacharichinga. 

1 Tesalonicenses 2 

Tesalónica pueblopimi Pabloca, Diospajta rurajushca 

1Huauquicuna, panicuna, cangunata ñucanchi ricungapaj rishcapash na yanga 
cajtaca, cangunallata yachanguichimi. 
2Cangunallata yachanguichimi, ñucanchica pundallatami Filipos pueblopi 
causajcuna nali shimicunata rimajpi, ninanda nalicachi tucurcanchi. Chashna 
cajpipash, ñucanchi Taita Dios shinlli tucuchun, ñucanchiman ushaita 
carajpimi, villachun na munajpipash, Taita Diosmanda ali villaitaca 
cangunaman villarcanchi. Chaitaca yachanguichimi. 
3Ñucanchica, pandashpa nali cachun yashpa, cangunata umangapaj 
munashpaca, na shina aliguta yarichircanchica. 
4Ashtahuangarin Taita Diosca, ñucanchi imashna cajta ricushpa 
alicachishpami, ali villaita villanataca, ñucanchiman mingarca. Shinamandami 
gentecunata cushichinataca, na mascashpa, ashtahuangarin ñucanchi 
shungutapash ricujuj Taita Diosta cushichingapaj villanajunchi. 

5Ñucanchica, ima horasllapash uyanayaita llullashpaca, na parlashcanchica. 
Shinallata charijyanatalla munashpapash, na villarcanchica. Chaitaca 
cangunapash yachanguichimi, Taita Diospash yachanmi. 
6Shujcuna cashpa, canguna cashpa, maijan cashpapash, ñucanchita 
alicachishcanman yashpaca, na purircanchica. Ñucanchica, Cristo villagrichun 
cachashcacuna cashpami, imata rurachumbash cangunataca mandana ushaita 
charinchi. 
7Ashtahuangarin mama paipaj uchilla huahuacunata juyashpa 
viñachinshnami, cangunataca charircanchi. 
8Ñucanchica, cangunataca ninanda juyashpami, Taita Diosmanda ali villaita 
villarcanchi. Cangunamandaca, huañuitapash huañushunlla yashpami, na 
saquishpa villarcanchi. Cangunaca, ninanda juyai tucushcami canguichi. 
9Huauquicuna, panicuna, imagupaj cashpapash, ninanda shaijungacaman 
ñucanchillata imatalla rurashcataca, cangunallata yaringuichimi. Tutapash, 
punllapashmi, imagutapash rurashpa tiarcanchi. Imatapash mañashpa 
cangunata ama fiñachingapajmi chashna rurashpa, Taita Diosmanda ali villaita 
cangunaman villarcanchi. 
10Cangunahuan cashpaca, Diospajlla causashpa, imatapash cashcatapacha 
rurashpa, ama juchachi tucungapajmi, aligutapacha causarcanchi. Chaitaca, 
tucui crijcunami yachanguichi, Taita Diospash yachanmi. 
11Huahuacunata taita viñachinshnami, ñucanchica cangunataca tucuitallata 
aliguta yachachishpa, cushichishpa tiarcanchi. Chaitapash yaringuichimi. 
12Ñucanchimi, cangunataca Taita Dios munashcashna aliguta causapaichi 
nishpa mañarcanchi. Diosmi cangunataca, paipaj punchapamba llactapi 
causachun cayarca. 
13Diospaj Shimita cangunaman ñucanchi villajpica, runacunapaj munaimanda 
villashcataca, na chasquircanguichica. Ashtahuangarin Taita Diospacha 
villachijuj Shimi cajpimi, aliguta uyashpa crircanguichi. Diospaj Shimica, 

canguna crij cajpimi chashna yarichijun. Chaita yarishpami, na cungashpa 
Taita Diostaca, pashi ninajunchilla. 
14Huauquicuna, panicuna, cangunaca, Cristo Jesusmanda Taita Diospajlla 
tandanajuj, Judea llactapi crijcunashnami tucushcanguichi. Paicunaca, Judea 
llactapi causajcunallata ninanda llaquichijpimi causanajurca. Cangunapash 
chashnallatami, cangunapaj llacta puracunallata ninanda llaquichijpi 
causashcanguichi. 
15Paicunaca, Apunchi Jesustapash, chai llactamandallata Dios ima nishcata 
villajcunatapash huañuchishcami. Chai runacunallatami, ñucanchitapash 
llaquichishpa calpachirca. Chaicunaca, Taita Diostapash na cazunllu. 
Shinallata tucui gentecuna imata rurachumbash na saquinllu. 
16Chaicunaca, na israelcunapash quishpirichun nishpa, ñucanchi 
villachumbash na saquinllu. Chashna rurashpami, paicunaca tucui causaipi 
ashtahuan, ashtahuan juchata mirachinajun. Shinamandami paicunataca, 
Diosca ninandapacha fiñashpa, ña llaquichina tucushca. 

Pabloca, crijcunata cutin ricugrinatami munashca 

17Huauquicuna, panicuna, cangunataca ña unaillagutami saquishpa rishcanchi. 
Cangunata na ricushpapash, shungupica na cungashpami yarinajunchi. Shina 
cashpami cangunataca, ñavi ñavi cutin ricungapaj ninan munaita charinchi. 
18Cangunapajman rishun yarcanchimi. Na tucuilla rita ushashpapash, Pablo 
ñucallapash rishapachami yashpami, cutin cutin yarijurcanilla. 
Ashtahuangarin Satanasmi jarcariajurca. 
19Ñucanchica, ¿ima alita japigrishun yashpata, cushijushpa shuyanajunchi? 
Ñucanchi Apunchi Jesucristo tigramujpi, cangunamanda coronata japigrinata 
yachashpami cushijunchi. 
20Cangunamanda alicachi tucushpa, cushijunataca yachanchimi. 

1 Tesalonicenses 3 

1Cangunata na ashtahuan shuyai ushashpa, Atenas shuti pueblopi ñucanchilla 
quedanata yarircanchi. 
2Shina yarishpami, huauqui Timoteotalla cangunata ricuchunga 
cachamurcanchi. Paica, Taita Diosta servijmi. Shina cashpami Cristomanda ali 
villaitapash, ñucanchihuan villashpa purijurca. Paitaca, canguna crishcata 
ashtahuan shinllitapacha catinata yachachijuchunmi cachamurcanchi. 
3Cashna jatun llaquicunata apanajushpapash, crishcata ama saquichunmi, 
chashna cachamurcanchi. Llaquita apangapajmi, ñucanchica agllai 
tucushcanchi. Chaitaca, cangunallata yachanguichimi. 
4Cangunahuan ñucanchi chaipi cashpaca: “Llaquita apanapachami canchi” 
nishpami, ña villarcanchi. Ñucanchi nishcashnami llaquitaca, ña 
apanajunguichi. Chaitaca yachanguichimi. 
5Chaita yachashpami cangunataca, na cungashpa ninanda yariajurcanilla. 
Canguna crishcata imashna catinajujta ñuca yachangapaj munashpami, 
Timoteotaca cachamurcani. Nalita rurana yuyaita cuj diablo nali yuyaita 
cushcata canguna catijpica, ñucanchi villashcapash yangami tucunman. 
6Ashtahuangarin cangunata ricushpa Timoteoca, ñami ñucanchipajman 
tigramurca. “Aligutapacha crishpami catinajun, juyarishpami causanajun. 
Ñucanchitapash na cungashpami juyaihuan yarianajushca, 
ñucanchishnallatami paicunapash ñucanchita ninanda ricunayachinajushca” 
nishpami, ñucanchiman juyailla villarca. 
7Huauquicuna, panicuna, canguna chashna aliguta crishpa catinajujtami 
uyanchi. Shinamandami, ñucanchica imagupash illaj cashpapash, llaquita 
apanajushpapash ninanda cushijunchi. 
8Apunchi Jesusta shinllipacha catinajun nijta uyashpami, cunanga cutin 
ninanda cushijunchi. 

9Ñucanchi Taita Diospaj ñaupajpica, canguna ninandapacha cushichijpimi 
cushijunchi. Shinamandami cangunamandaca, Taita Diosta ninandapacha 
pashi ninajunchi. 
10Canguna ashtahuan alipacha crishpa catichunmi, ñavi ñavi ricushpa 
yachachingapaj munashpa, Taita Diostaca tutapash, punllapash ninanda 
mañanajunchilla. 
11Ashtahuan ñucanchi Taita Diosllata, ñucanchi Apunchi Jesucristollatami, 
cangunapajman ñucanchita pushashpami ali canman. 
12Ñucanchica, cangunataca ninandami juyanchi. Shinallata canguna purapash, 
shujmanda shujmanda ashtahuan juyaita charishpa, shujcunatapash juyashpa 
causanata cangunaman Apunchi Jesús ninanda carachunmi mañanchi. 
13Ñucanchi Apunchi Jesucristoca, paipajlla causajcunata tucuilla pushashpami 
tigramunga. Chai punllapica, ñucanchi Taita Diospaj ñaupajpi ama juchachi 
tucushca, juchapash illaj, tucui shunguhuan shinllipacha catishca 
ricurichunmi, cangunamandaca mañanajunchi. 

1 Tesalonicenses 4 

Taita Diostalla cushichishpami causana 

1Huauquicuna, panicuna, cangunataca Apunchi Jesusmanda aliguta 
yarichishpa rimapanchi: Cangunataca, imashna ali causanata, Taita Diostalla 
cushichishpa causanata ñucanchi yachachijpi yachajushcashna causachunmi, 
ninanda mañapanchi. Shinami, ashtahuan ashtahuan ali causashpa catinguichi. 
2Apunchi Jesús mandajpi, canguna imashna aliguta causanata 
yachachishcataca ña yachanguichimi. 
3Taita Diosca, cangunataca paipajlla causachunmi munan. Huainayashpa 
causanata saquichunmi munan. 
4Tucui cangunaca, quiquin huarmiguta charishpami, Diospajlla causashpa 
alicachina canguichi. 



3434 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

5Taita Diosta na rijsij gentecunashna jatun nali munaitalla rurashpaca, na 
causanachu canguichi. 
6Maijambash ama paipaj huauquitallata umashpa, nalita rurangachu. Chashna 
nalita rurajcunataca, Apunchi Jesusmi imashna llaquichishcashnallata 
llaquichinga. Chaitaca, ñami chashnapachami nishpa villarcanchi. 
7Taita Diosca ñucanchitaca, mapayashca causachunga na cayarcachu. 
Ashtahuangarin paipajlla tucushpa, aliguta causachunmi cayarca. 
8Cai yachachishcata yangapi churashpaca, na runacunatalla yangapi churanllu. 
Ashtahuangarin, jucha illaj paipaj Espirituta caraj Taita Diostami yangapi 
churan. 
9Taita Dios yachachijpimi cangunaca, caishujhuan chaishujhuan juyarishpa 
causanajunguichi. Shina aliguta causanajujpimi, crijpura juyarinami canguichi 
nishpaca, na escribimuni. 
10Tucui Macedonia llactapi causanajuj tucui crijcunahuambash, cangunaca 
juyarishpami causanajunguichi. Shina cajpipash huauquicuna, panicuna, 
ashtahuan ashtahuan juyarishpa causapanguichi nishpami, ninanda 
mañapanchi. 
11Cangunaga, cungaillami causana canguichi. Cangunapaj ima 
ruranacunatapash cangunapaj maquihuanmi, ñucanchi imashna 
yachachishcashnallata rurashpa causana canguichi. 
12Shina aliguta rurashpa causashpaca, imagutapash charinguichimi. Shina 
causajpimi, nara crijcunapash cangunataca alicachinga. 

Apunchi Jesús tigramunatami villajun 

13Huauquicuna, panicuna, huañushcacuna ima tucunatapash yachachunmi 
munanchi. Causarinata na yachajcunashna ama llaquilla causangapajmi, 
chaitaca yachanapacha canguichi. 

14Ñucanchica, Jesús huañushpa causarishcatapash crinchimi. Chashnallatami 
Taita Diosca, paita crishpa huañushcacunatapash causachishpa, Jesushuan 
apamunga. 
15Apunchi Jesús yachachijpimi, caita villanchi: Apunchi Jesús tigramuna 
punllacaman ñucanchi causanajushpaca, huañushcacunataca na ñaupashpa, 
jahua pachaman rinachu canchi. 
16Apunchi Jesusca caparishpa mandashcahuan, angelcunata mandaj ángel 
caparishcahuan, Taita Diospaj trompetata huacachishcahuanmi, jahua 
pachamanda urai shamunga. Shina shamujpimi, Cristota crishpa 
huañushcacunaca, punda causaringa. 
17Chai jipaca, ñucanchi causajcunata caipi quedashcacunatami paicunahuan 
tandachishpa, Apunchi Jesushuan jahua huairapi tuparingapaj fuyupi apanga. 
Shina apajpimi, Apunchi Jesushuan causaita causagrishun. 
18Shinamandami cai shimicunata parlashpa, caishuj chaishuj cushichirina 
canguichi. 

1 Tesalonicenses 5 

1Huauquicuna, panicuna, ima huata, ima punlla chashna tucunata 
cangunaman escribichunga, na shuyanachu canguichi. 
2Tuta shuhua shamunshnami, Apunchi Jesusca ñapash shamunga. Chaitaca, 
cangunallata alipachami yachanguichi. 
3“Casilla aliguta, imatapash na manllashpami causanajunchi” ninajujpimi, 
ñapash tucuchij llaquica, ungunalla huarmita nanai japinshna japinga. Chai 
jatun llaquimandaca, pipash na pacajui ushangachu. 
4Ashtahuangarin huauquicuna, panicuna, cangunaca Jesús shamuna 
punllapash, shuhua shamunshna ama cungashcapi japij shamuchunmi, yana 
yana tutapishnaca na causanajunguichi. 
5Cangunaca, tucuillami michapaj huahuacuna, punllapaj huahuacuna 
canguichi. Na yana yana tutapajchu canchi. 

6Shinamandami, caishujcuna puñunajunshnaca, na causana canchi. 
Ashtahuangarin ñucanchica, aliguta yarishpa rijchariajmi causana canchi. 
7Puñujcunaca tutami puñun, machajcunapash tutami machan. 
8Ashtahuangarin ñucanchica, punllapaj cashcamanda, aliguta yarishpami 
causana canchi. Shunguta pacangapaj jirru churajunata soldado 
churajunshnami, crishcatapash juyanatapash churajushca causana canchi. 
Shinallata umapipash jirruta churajunshnami, quishpirinata yariashpa shuyana 
canchi. 
9Taita Diosca ñucanchitaca, ninanda fiñashpa llaquichingapaca, na 
agllarcachu. Ashtahuangarin ñucanchi Apunchi Jesucristomanda quishpirinata 
japichunmi agllarca. 
10Causashpapash, huañushpapash paihuan causachunmi, Jesucristoca 
ñucanchimanda huañurca. 
11Ashtahuan aliguta catingapajmi, cangunaca caishuj chaishuj aliguta 
yarichirina canguichi. Chaitaca ñami ruranajunguichi. 

Crijpura aliguta causachunmi, Pabloca yachachishca 

12Huauquicuna, panicuna, canguna purapi yachachijcunaman imagutapash 
cushpa alicachipanguichi nishpami ninanda mañapanchi. Paicunaca, Apunchi 
Jesusmandami, cangunataca shinlli tacurishpa cuidanajun. 
13Paicuna imagutalla rurashcamandaca, ninanda alicachishpa, ninanda 
juyashpa charipanguichi nipanimi. Canguna purapash, casilla ali causaigutami 
charina canguichi. 
14Huauquicuna, panicuna, yanga yanga causangapaj munajcunataca, shinlli 
tacurichunmi ninanda mañapanchi. Shinallata na catinayanllu nijcunatapash 
ayudapanguichi. Nara ali shinlli crijcunatapash yachachipanguichi. Pitapash 
ama ñapash fiñashpa yachachipaichi nipanchimi. 

15Cangunata nalita rurashcamanda, maijambash ama chashnallata 
tigrachijuchun ricurianami canguichi. Ashtahuangarin caishuj chaishuj, 
tucuicunaman alitalla rurashpami catina canguichi. 
16Punllandimi ninanda cushijushpa causana canguichi. 
17Taita Diosta mañanataca, na saquinachu canguichi. 
18Imamandapash Taita Diostaca, pashi ninajunallami canguichi. Cangunataca, 
Cristo Jesusmandami Taita Diosca, chashna causachun munan. 
19Diospaj Espíritu imata nijujtapash, pactara jarcanguichiman. 
20Pactarallapash Dios ima nishcata villajcunata, yangapi churanguichiman. 
21Ali cajta, nali cajta tucuita aliguta yarishpa uyapanguichi. Imatapash aliguta 
yachachishcatallami chasquina canguichi. 
22Tucui ima nalimandapash, jarcarinami canguichi. 
23Casilla ali causaiguta caraj Taita Diosllata paipajlla causanatapash carachun. 
Cangunapaj tucui causaita, espirituta, almata, cuerpotapash ama juchachi 
tucushca cachun, ñucanchi Apunchi Jesucristo tigramuna punllacaman 
alichishpa charichun. 
24Cangunata juyashpa cayaj Diosca, tucuita pactachij cashpami, cashna 
nishcataca tucuillata ruranga. 

Aliguta causapanguichi, Dios bendiciachun nishpami tucuchishca 

25Huauquicuna, panicuna, ñucanchimanda Diosta mañapanguichi. 
26Tucui crijcunatami, ima nalitapash na yarishpa muchashpa, alillachu 
capangui nina canguichi. 
27Cai cartataca, Diospajlla causanajuj tucui crijcunapash uyachun leyipaichi 
nishpami, Apunchi Jesuspaj shutipi cangunata juramentuchini. 
28Ñucanchi Apunchi Jesucristopaj ninan juyaipash cangunahuan cachunmi 
munani. Shina cachun. 

2 Tesalonicenses 

2 Tesalonicenses 1 

Alillachu capanguichi nishcami 

1Caitaca Pablohuan, Silvanohuan, Timoteohuanmi, Tesalónica pueblopi 
tandanajuj crijcunaman escribinchi. Cangunaca, Taita Dioshuan, Apunchi 
Jesucristohuanmi canguichi. 
2Ñucanchi Taita Diospash, Apunchi Jesucristopash ninan juyaita, casilla ali 
causaiguta cangunaman carachunmi munanchi. 

Taita Diosca juchata rurajcunataca, Cristo tigramujpimi llaquichinga 

3Huauquicuna, panicuna, cangunamandaca punllandi Taita Diosta pashi 
ninapacha cajpimi, chashna mañanajunchilla. Cangunaca, ashtahuan crishpa, 
caishuj chaishuj ninan juyaita charishpa, shujcunatapash juyanajujpimi, shina 
mañanajunchilla. 
4Cangunaca, catiriashpa llaquichijpipash, na ñapash fiñarishpa, alipacha 
crishpa, ali shunguhuanmi jatun llaquicunata apanajunguichi. Chaitaca, Taita 
Diospajlla tandanajuj crijcunaman villashpami, cangunamandaca cushijunchi. 
5Shina llaquita apashpami, chai llaquichijcunataca Taita Diosca na 
yangamanda llaquichina cajta ricuchinguichi. Taita Dios mandajuj 
llactaguman rinalla cangapajmi, llaquitaca apanajunguichi. 
6Taita Diosca, imatapash cashcatapacha ruraj cashcamandami, cangunata 
llaquichijcunataca, imashna ninanda llaquichishcashnallata paicunatapash 
tigrashpa llaquichinga. 
7Cunambi canguna jatun llaquita apashcamandaca, ñucanchindimi Diosca 
samachinga. Apunchi Jesús jahua pachamanda paipaj ninan ushaita charij 
angelcunandi, tigramujpimi, chaica pactanga. 
8Punchapamba nina chaupipi pai tigramushpami, Taita Diosta na rijsijcunataca 
llaquichinga. Shinallata ñucanchi Apunchi Jesucristomanda ali villaita na 
cazujcunatapashmi llaquichinga. 

9Paicunaca, Apunchi Jesús ninan ushaihuan punchapamba tiajuj 
ñaupajmandami, caruta shitai tucushpa, chingaita chingashpa llaquita 
apanajunga. 
10Pai shamui punllapica, paipajlla causanajuj tucui crijcunami, punchapamba 
shamujujta ricushpa, paitaca punchapambagumi cangui ninajunga. 
(Cangunapash, chashnapachami nishpa ñucanchi villajpi crishcamandami, 
chaipica tandanajushca canguichi). 
11Ñucanchi Taita Dios cangunata cayashca cajpimi, pai munashcashna 
causachun cangunamandaca, punllandi mañarianajunchilla. Shinallata paipaj 
ushaihuan paita crishpa, imatapash aliguta rurashpa pactachinajuchunmi, 
cangunamanda Diostaca mañanajunchi. 
12Ñucanchi Taita Diospash, Apunchi Jesucristopash ninanda juyajpimi aliguta 
causashpa, Apunchi Jesucristotaca punchapambagumi cangui ninajunguichi. 
Shinallata Jesucristota crij cajpimi, cangunataca ninanda alicachinga. 

2 Tesalonicenses 2 

Juchatalla ruraj runami shamunga 

1Huauquicuna, panicuna, ñucanchica ñucanchi Apunchi Jesucristo shamujpi, 
paihuan tandanajungapaj rinatami shuyanajunchi. Shina cashpami, cashna 
nipanchi: 
2Canguna aliguta yarinajushcataca, na ñapash cunganachu canguichi. Diospaj 
Espituhuanmi villajuni nijpipash, imata parlashca shimita uyashpapash, 
ñucanchi cachamujpishna cartata cachamujpipash, na pandarinachu 
canguichi. Apunchi Jesús shamuna punlla chayamujunmi nijpipash, na 
pandarinachu canguichi. 
3Cangunataca, pipash imashnallapash ama umachijuchun, Jesús shamuna 
punlla nara chayamujpillatami, Diosta crinata saquishpa, fiñashpa 
causanajunga. Shinallata chingaita chingangapaj rinapachami ni tucushca, 
juchatalla ruraj runapashmi punda shamunga. 

4Chai runami, Taita Diostapash, Diosta mañangapaj ima tiajcunatapash, na 
ricunayachishpa ninanda fiñanga. Chashna rurashpaca, Taita Diosmi cani 
nishpami, Taita Dios tucushpa, Taita Diospaj huasipi tiaringa. 
5Cangunahuan cashpa ñuca chashna villashcataca, ¿nachu yaringuichi? 
6Cunanga, chai runata ima jarcariajujtapash, ñami yachanguichi. Pai shamuna 
punlla chayajpica, shamungallami. 
7Pacalla tiajuj chai nalita rurachijujca, ñami nalita rurachijun. Ashtahuangarin 
cunambi paita jarcariajujta anchuchingacamanmi, chashna shuyajun. 
8Shina anchuchishca jipami, chai jatun nalita ruraj runaca ricurimunga. Chai 
runataca, Apunchi Jesusmi paipaj shimimanda llujshijuj Espirituhuan 
huañuchinga. Punchapamba pai shamushpami tucuchinga. 
9Chai jatun nalita ruraj runaca, Satanás cachamujpimi shamunga. Chai runaca, 
ninan ushaita charishpami, pipash na rurai ushanallacunata rurashpa 
ricuchinga, jatun manllarinacunatapash llullashpami rurajunga. 
10Umachishpami paica, imatapash nalitalla rurashpa ricuchinga. Chingaita 
chingangapaj rinajuj gentecunatami crichinga. Na llullashpa, juyaimanda 
villajuj Shimitaca, paicuna quishpirichun villajpipash, na 
chasquishcamandami, chashnaca tucunga. 
11Shinamandami Taita Diosca, llullatara crichun, umashpa crichina ushaita 
cachamunga. 
12Na llullashpa villajuj Shimita na crishcamanda ninanda llaquichi 
tucuchunmi, chashna cachamunga. Paicunaca, imatapash cashcatapacha na 
rurashpami, cushijushpa causanajurca. 

Diosca, quishpichingapajmi agllashca 

13Apunchi Jesús juyashca crijcuna, cangunamandaca Taita Diosta punllandi 
pashi ninajunallami canchi. Taita Diosmi, cai pachata nara rurashpallata, 
cangunata quishpichingapaj agllarca. Cangunataca, Diospaj Espiritullata 

Diospajlla causachun rurashcamanda, na llullashpa villajuj Shimita 
crishcamandami, shina agllarca. 
14Ali villaita ñucanchi villajpimi, ñucanchi Apunchi Jesucristo punchapamba 
tiajuj llactapi canguna causagrichunga, Dios cayarca. 
15Huauquicuna, panicuna, shinamandami cangunaman villashpa, na cashpaca 
cartapi escribishpa, ñucanchi imata yachachishcatapash na cungashpa, aliguta 
shinllipacha catina canguichi. 
16Ñucanchi Apunchi Jesucristopash, ñucanchi Taita Diospash, ninanda 
juyashpami, causaita causaicaman cushijushpa causanataca aliguta yariashpa 
shuyanajuchun, ñucanchiman carashca. 
17Imata parlashpapash aliguta parlashpa, imata cashpapash aliguta rurashpa 
catichunmi, Diostaca cangunapaj shungupi aligutapacha yarichipai nishpa 
mañanajunchi. 

2 Tesalonicenses 3 

Diospaj Shimitaca alicachinami 

1Huauquicuna, panicuna, caigutapash nipanchimi: Apunchi Jesusmanda 
villajuj Shimita canguna chasquishcashnallata, maipi cashpapash alicachishpa 
ucha chasquichun, ñucanchimanda Diosta mañapanguichi. 
2Jesustaca, na tucuicuna cringapaj munanllu. Chai jatun nalita ruraj, nali 
runacunapaj maquimanda Dios ñucanchita cacharichumbash mañapanguichi. 
3Ashtahuangarin Apunchi Jesusca, pai imata rurasha nishcataca pactachij 
cashpami, shinllitapacha cangunaman ushaita carashpa, ima nalimandapash 
huacaichishpa charinga. 
4Ñucanchi imata mandashcatapash, Apunchi Jesusta yariashpami, aliguta 
ruranajunguichi. Chashna rurashpa canguna catinataca yachanchimi. 
5Taita Dios juyajujtaca, Apunchi Jesucristo cangunapj shungupi 
yarichijuchunmi munanchi. Shinallata paishnalla na ñapash fiñarishpa 
causachumbash, ushaita carachunmi munanchi. 

Imagutapash rurashpa causachunmi yachachishca 

6Huauquicuna, panicuna, ñucanchi Apunchi Jesucristopaj shutipimi, cashna 
mandanchi: Ñucanchi yachachishcata na cazushpa, imatapash na rurashpa 
purinajuj crijcunahuanga, na tandanajunachu canguichi. 
7Ñucanchi imata rurashpa causashcatapash yaringuichimi. Cangunapash, 
shinallatami rurashpa catina canguichi. Ñucanchica cangunahuan cashpaca, na 
yanga maitapash purishpami, imatapash aliguta rurarcanchi. 
8Shinallata pipaj micunatapash na yanga micushpa purishcachu canchi. 
Ashtahuangarin cangunapajpi ama yanga micungapaj, pitapash ama 
mañangapajmi, tutapash punllapash na samashpa imagutapash rurarcanchi. 
9Cangunaca, ñucanchimanmi carana carcanguichi. Ashtahuangarin canguna 
ñucanchita shina rurajta ricushpa shinallata catichunmi, shina causarcanchi. 
10Cangunahuan cashpaca, cashnatami mandarcanchi: Maijambash imata 
ruranatapash na munashpaca, micuitapash ama micuchun nircanchimi. 
11Canguna puramanda huaquingunaca, yachachishcata na cazushpa, imata 
rurangapajpash na munashpami, shujcunapaj huasicunapi chayaj tucushpalla 
purinajun nijtami uyanchi. 
12Shina purijcunataca, cangunallata cushijuihuan imagutapash rurashpami 
micuna canguichi nishpami, Apunchi Jesucristopaj shutipi aliguta yarichishpa 
mandanchi. 
13Huauquicuna, panicuna, cangunaca ima aliguta ruranatapash na saquinachu 
canguichi. 
14Cangunaman cashna nishpa escribimushcata, maijambash na cazungapaj 
munajtaca ricuchipanguichi. Paihuanga, pai pingai tucushpa llaquirichunmi, 
na tandanajuna canguichi. 
15Ashtahuangarin paitaca na fiñashpami, crijtashnalla shinlli tacurishpa 
yarichina canguichi. 

Dios bendiciapachun nishpami tucuchishca 

16Ali casilla causaita caraj Apunchi Jesusca, tucui causaipi casilla ali causaiguta 
cangunaman carajuchunmi munanchi. Apunchi Jesusca, tucui cangunahuan 
causachun ninchimi. 
17Ñucaca Pablomi cani. Ñuca quiquin maquihuambacha cashna escribishpami, 
cangunataca alillachu capanguichi nishpa cachamuni. Tucui 
cartacunapillatami, rijsinallatapacha escribishpa cachani. Cashnami 
escribipani. 
18Ñucanchi Apunchi Jesucristopaj ninan juyaipash, tucui cangunahuan cachun 
ninmi. Shina cachun. 

1 Timoteo 

1 Timoteo 1 

Alillachu capangui nishcami 

1Ñucanchita Quishpichij Taita Dios mandajpi, ñucanchi shuyanajushca 
Apunchi Jesucristo villachun cachashca Pablo cashpami, Jesucristomanda 
villajuni. 
2Can Timoteoca, Jesusta crishcamandaca, ñuca huahuashnapachami cangui. 
Shinamandami caita escribini. Ñucanchi Taita Diospash, ñucanchi Apunchi 
Cristo Jesuspash ninan juyaita, ninanda llaquinata, casilla ali causaiguta 
canman carachunmi munani. 

Llullashpa yachachijcunataca, na uyanachu nishcami 

3Macedonia llactaman ñuca rijushpaca, candaca Efeso pueblopillata 
quedapailla. Chaipica, llullashpa yachachijcunataca, na chashna 
yachachinachu canguichi nishpa rimangui nircanimi. 
4Yanga parlocunatapash, ñaupa taitacunapaj na tucurinalla shuticunamanda 
parlocunatapash uyangapajllapash na munanachu canguichi. Chai 
parlocunaca, fiñanajuipimi churan. Shinallata Taita Dios mandashcata 
rurangapaca, napacha alichu. Ashtahuangarin pai mandashcataca, paita 
crishpallami pactachi ushanchi. Chashna yachachinatami cunanga, canda 
mandani. 
5Cashnataca, na mapa shunguhuan aliguta yarishpa, na nij tucushpalla 
aligutapacha crishpa, shungumandapacha juyarinajuchunmi mandani. 
6Huaquingunaca pandarishpami, chashna juyaihuan causanamanda 
anchurishpa, yanga parlocunatara parlangapaj tigrashca. 
7Paicunaca, mandashca shimicunata yachajcuna cangapajmi munarca. Imata 
yachachinajushpapash, paicunallata napash yachashpatami, chashna cangapaj 
munanajurca. 

8Ashtahuangarin mandashca shimicunapi, imata nijujta aliguta yachashpa 
yachachinaca aligupacha cajtami yachanchi. 
9Imatapash cashcatapacha rurajcunapaj ali cachunga, mandashca 
shimicunataca na paica cushcachu. Chaitapash yachanchimi. Ashtahuangarin 
na uyanayachijcuna, na cazungapaj munajcuna, Diostapash na manllajcuna, 
juchata rurajcuna, taitata cashpa, mamata cashpapash huañuchijcuna, 
pitapash huañuchijcuna cazuchunmi cushca. 
10Shinallata huainayajcuna, jari purallata puñuj sodomita nishcacuna, genteta 
shuhuajcuna, llullajcuna, na llullanichu nishpapash llullajcuna, ali shimicunata 
yachachijujtapash na cazunayachijcuna cazuchunmi cushca. 
11Ninanda alicachi tucujuj Taita Diosmanda juyailla ali villaita villajuj 
shimicunami, chashna yachachijun. Chaitami ñucaman mingahuarca. 

Diospajta Pablo rurajushcatami villajun 

12Ñucanchi Apunchi Cristo Jesustaca, ñucata shinllichishcamandami pashi 
nijuni. Paita ali cazuj cajpimi, paipajta rurashpa causachun churahuarca. 
13Pundaca paitaca, ninanda nalicachishpami, catiriashpa llaquichishpa, nali 
shimicunata rimashpa causarcani. Ashtahuangarin nara crishpami, na 
yachaimanda chashna rurajushcani. Ashtahuangarin Diosca llaquishpami, 
ñucataca chasquihuashca. 
14Ñuca chashna nali cajpipash, ñucanchi Apunchi Jesusmi ñucataca, 
ninandapacha juyahuarca. Cristo Jesushuan shujlla tucujpimi, crishpa, 
juyashpa causachumbash ushaita carahuarca. 
15Juchata rurajcunata quishpichingapajmi, Cristo Jesusca cai pachaman 
shamurca. Chashna nishca shimicunataca pactachinapacha cajpimi, tucuicuna 
crishpa alicachina. Ñucami, juchata ruraj gentecunatapash ashtahuan yali 
juchayu cani. 
16Shinamandami Diosca, ñucataca llaquishpa chasquihuarca. Jesucristoca, na 
ñapash fiñarij cajta ñucapi ricuchingapajmi, chashna chasquihuarca. Shinallata 



3446 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

causaita causagrinata charingapaj, Jesucristota jipalla crijcunaman 
ricuchijuchunmi, ñucataca chasquihuarca. 
17Causaita causaicaman Jatun Mandaj, huañuitapash na huañuj, pipaj 
ñavipipash na ricurij, imata cashpapash tucuita yachaj, shujlla Diostaca, 
causaita causaicaman juyaillagumari cangui nishpa, ninanda alicachishunchi. 
Shina cachun. 
18Timoteo, canga ñuca huahuashna cajpimi, ali macanajuj soldadoshna, 
Diospajta rurangui nishpa mingani. Dios yarichijpimi, shuj huauquicunaca ña 
pundata shinallata villashca. 
19Aliguta crishpa, ali yuyaihuan causashpa catingui. Huaquingunaca 
crishcatapash cungashpami, yacupi huashajunshna chingashca. Chashna 
tucunataca, yangapi churashpa catingui. 
20Himeneo shuti, Alejandro shuti runacunami shina tucushca. Paicunataca, 
Taita Diosta ama ashtahuan nali shimicunata rimashpa purichunmi, 
Satanasman cushpa saquircani. 

1 Timoteo 2 

Diosta imashna mañanatami yachachishca 

1Tucuimanda yalica, caitami aliguta yarichini: Tucui gentecunamanda ninanda 
mañachun, Diosta mañachun, pashi nichun, ayudapai nishpa mañachunmi 
yarichini. 
2Jatun mandajcunamanda, shuj mandajcunamandapash, tucuicunamanda 
Diosta mañachunmi yarichini. Shina mañashpami, casilla aliguta, chulunlla 
causashpa, Diosta yarishpa, tucuipi aliguta causai ushashunchi. 
3Shina mañanaca alipachami. Shina mañachunmi, ñucanchita Quishpichij 
Taita Diospash munan. 
4Paica, tucuicuna quishpirichunmi munan. Paimanda na llullashpa villajuj 
Shimitapash yachachunmi munan. 

5Shujlla Taita Diosmi tian. Taita Diosmanda gentecunahuan, gentecunamanda 
Taita Dioshuan rimajpash, shujllami tian. Paica, aichayu tucushca 
Jesucristomi. 
6Paica, tucuicunata quishpichingapajmi, paillata japi tucushpa huañurca. 
Chaitaca, ña ricuchina punllacunapimi ricuchimurca. 
7Chaita tucuicunaman villaj cachun, yachachij cachunmi, Diosca ñucataca 
churahuarca. Shina cashpami, na llullashpa villajuj shimitaca, na 
israelcunapash crichun yachachijuni. (Cristota crij cashpami, na llullashpa 
shinapachami nishpa villajuni). 
8Shinamandami tucui jaricunataca, maipi cashpapash, Diosta cashna 
mañachun nini: Maquita vichai churashpa, na fiñanajushpa, ama imatapash 
nirinajushpa, Diospajlla causashpa mañachun ninimi. 
9Shinallata huarmicunapash, ama munanayaita, ama pinganayaita 
churajunataca churajuchun ninimi. Umatapash na yapata alichirinachu. 
Shinallata orota rurashca imatapash, perlascunatapash, ninan valishca 
churajunacunatapash, na churajunachu ninimi. 
10Ashtahuangarin Diosta yarishpa causaj huarmicunashnallata causangapaca, 
imatapash aliguta rurashpa causachun ninimi. 
11Huarmica, upalla yachajushpa, imapipash cazuchun ninimi. 
12Huarmitaca, jarita yachachijuchumbash, mandajuchumbash na saquinichu. 
Ashtahuangarin upalla tiachun ninimi. 
13Diosca, Adán runatami punda rurashca. Chai jipami, Evatapash rurashca. 
14Adanga, na umai tucurcachu. Ashtahuangarin huarmimi umai tucushpa, Dios 
mandashcataca na cazurca. 
15Shina cajpipash huarmica, huahuacunata charishpa, aliguta crishpa, juyaita 
charishpa, Diospajlla causashpa catijushpaca quishpiringami. 

1 Timoteo 3 

Crijcunata ricushpa yachachijcunaca, aligutami causana 

1Crijcunata maijambash ricushpa yachachingapaj munashpaca, aligutami 
rurangapaj munan. Cashna nishca shimicunaca, pactachij shimicunami. 
2Crijcunata ricushpa yachachijca, pipash na juchachijpi causajmi cana. Shujlla 
huarmihuan causaj, pitapash na pugllarij, aligutapacha yarishpa purij, pipash 
alicachijpi causajmi cana. Mingachishpapash cushijushpa mingachij, 
yachachitapash aliguta yachachijmi cana. 
3Na machaj, na pihuambash fiñanajuj, culquita munaimandalla imatapash 
nalitaca na ruraj, ashtahuangarin pitapash llaquij, fiñanajui tiajpipash alichij, 
charijyanatapash na munaj runami cana. 
4Paipaj huasipi causajcunatapash, aliguta mandaj cachun, paipaj 
huahuacunatapash, imapipash aliguta causachun, yachachishpa cazuchij 
cachun. 
5(Maijambash paipaj huasipi causajcunatallata nali mandai ushashpaca, Taita 
Diospaj tandanajuj crijcunatacarin, imashnata mandai ushangayari). 
6Ama chairalla crij cachun. Chashna cashpaca, ninanda jariyashpara, diablo 
urmashpa llaquichi tucujunshnallata, llaquichi tucungapaj urmanman. 
7Shinallata yachachij runaca, nara crijcunapash alicachijpi causajmi cana. 
Nalicachishpa rimai tucunapi, diablopaj lazupi ama urmangapajmi, chashna 
cana. 

Crijcunata ayudajcunaca, aligutami causana 

8Crijcunata ayudajcunaca, alicachijpi causaj, imata parlashcatapash na 
shujman yalichij, na machaj, culquita munaimandalla imatapash nalitaca na 
ruraj cachun. 
9Pipash na yachashca crinata Dios caramushcataca, ali yuyaihuambacha 
yariashpa causachun ninimi. 
10Paicunatapash pundaca, imashna causajta, aliguta ricunarami. Chai jipaca, 
imamanda na jarcanapash na tiajpica, crijcunata ayudangapaj yaicui 
ushangami. 

11Shinallata huarmicunapash, imatapash aliguta rurashpa causaj, pitapash na 
caita chaita parlashpa causaj, ashtahuangarin aliguta yarishpa, tucuita 
pactachijcuna cachun. 
12Crijcunata ayudajcunaca, shujlla huarmihuan causaj cachun. Shinallata 
paipaj huahuacunata, paipaj huasi ucupi causajcunatapash, aliguta ricushpa 
yachachijcuna cachun. 
13Crijcunata ayudaj aliguta pactachishpaca, ninanda alicachi tucunatami japin. 
Shinallata Cristo Jesustapash, ninanda crishpami yarianajun. 

Diosta yarishpa causanaca, pipash na yachashca ninan juyaillagumi 

14Canda ricungapaj ucha rinatapacha yariajushpapash, caigutarami escribini. 
15Ñuca na ucha chayajpipash, Taita Diospaj huasipi, tandanajuj crijcunaman 
imashna causanata yachachinata can yachachunmi, caitaca cachamuni. 
Paicunaca, causajujlla Taita Diospaj tandanajuj crijcunami. Shina cashpami, na 
llullashpa villajuj shimitaca, pilarshna shinlli tucushpa villanajun. 
16Diosta yarishpa causanaca, pipash na yachashca ninan juyaillagumi. 
Chaitaca, pipash na imata ni ushangachu: Taita Diosca, aichayu tucushpami 
shamurca. Diospaj Espiritumi, paitaca imatapash cashcatapacha ruraj cajta 
ricuchimurca. Angelcunapashmi, paitaca ricunajurca. Na israelcunamambash, 
paimandaca villanajunmi. Paitaca, cai pachapi causajcunapash crinajunmi. 
Paitaca, jahua pacha punchapambagupipash chasquircami. 

1 Timoteo 4 

Llullashpa yachachijcunaca shamungami 

1Diospaj Espiritumi, aligutapacha cashna nishpa tucuita villajun: Tucurimui 
punllacunapica, huaquingunaca crishcatapash saquingami. Chaicunaca, 
umachij ayacuna, pandata yachachij ayacuna yarichijpi yachachishcatarami 
uyanajunga. 
2Imatapash nij tucushpalla llullashpa villajcuna cashpami, paicunapaj yuyaica 
naliman tigranga. 

3Shina cashpami, cazaranatapash jarcanga. Taita Dios churashca micunatapash 
huaquindaca na micunachu nishpami yachachinga. Na llullashpa villajuj 
Shimita crishpa catijcuna cashpami, Taita Dios caramujujtaca, pashi nishpa 
micunchilla. 
4Taita Dios rurashcacunaca, tucui aligumi. Shina cajpimi, Diosta pashi nishpa 
chasquishpaca, imata millanayachinapash na tian. 
5Diospaj Shimita ricushpa paita mañajpimi, ima micunapash paipajlla tucun. 

Jesucristopajtaca alipachami rurajungui nishcami 

6Crijcunaman cai shimicunata yachachishpaca, Jesucristopajta alipacha 
rurajmi cangui. Crinamanda yachachijuj juyailla shimicunata 
catijushcamandaca, alipacha micushcashnami cungui. 
7Diosta yangapi churaj parlocunata, paya huarmicunapaj parlocunataca, 
uyaitapash na uyanachu cangui. Diosta yarishpa causanatallami yarina cangui. 
8Cuerpo shinlliyachun pugllanaca, ashapajllami ali. Ashtahuangarin Diosta 
yarishpa causanaca tucuipajmi ali. Shina causashpami, cai causaipaj, jipa 
causaipajpash carashapacha nishcataca japinata charin. 
9Cai shimicunaca, na llulla cajpimi, tucuicuna alicachishpa chasquinalla. 
10Shina cajpimi nalicachishpa rimajujpipash, llaquita apashpa imata 
ruranatapash ruranajunchilla. Causajujlla Taita Diosta shuyanajushpami, 
chashna ruranajunchi. Paica, tucui gentecunata Quishpichijmi, 
ashtahuambachaca paita crijcunatami quishpichin. 
11Cai ñuca imata nishcata mandapangui, yachachipangui. 
12Pipash candaca, chairalla viñai cajpilla nalicachinman. Ashtahuangarin 
crijcuna canda ricushpa catichunmi, aliguta parlaj, aliguta causaj, juyaita 
charij, Diospaj Espirituhuan causaj, alipacha crij, ima nalitapash na yarij cana 
cangui. 
13Ñuca shamungacaman canga, Diospaj Shimitaca leyijungui, aliguta 
yarichishpa rimangui, yachachingui. 

14Can rurai ushanata Dios canman carashcataca, na cunganachu rurajunguilla. 
Chaitaca, Profetacuna villashcashnallatami, crijcunata mandaj rucucuna 
cambaj uma jahuapi maquita churajpi caramurca. 
15Ñuca imata nishcacunata rurangui. Diospajta can yachajushca ali cashcata 
tucuicuna ricuchunmi, chaicunata yariajlla causashpa rurajunalla cangui. 
16Imashna causanatapash, imata yachachinatapash, aligutapacha canllata 
yaringui. Shina aliguta rurajushpallami, cambash quishpiringui, can villajujta 
uyajcunapash quishpiringa. 

1 Timoteo 5 

Crijpura aligutami causana 

1Ruculla taitacunataca, ama yapata rimanguichu. Ashtahuangarin cambaj 
taitatashna, aliguta yarichishpa rimangui. Chairalla huambracunataca, cambaj 
huauquitashna, 
2paya mamagucunatapash, cambaj mamatashna, chairalla cuitsacunatapash 
nalitaca ama yarishpa, cambaj panitashna aliguta yarichishpa rimangui. 
3Sapalla mamagucunatapash, pailla causajujpica alicachipangui. 
4Ashtahuangarin huaquin sapalla mamaguca, huahuacunata, nietocunata 
charinmi. Chai huahuacunara llaquishpa caranata, punda yachajuchun ninimi. 
Paicunapaj taita mamata, pashi nishpa chashna carachun. Shina caranaca 
alipachami. Shina carachunmi, Taita Diospash munan. 
5Sapalla causajuj mamaguca, paigulla cashpami tutapash, punllapash Taita 
Diosta mañanataca na cungashpa, yariajlla causajun. 
6Ashtahuangarin huaquin sapalla huarmicunaca, paicuna munashcata 
rurashpami, cushijushpa purin. Chaicunaca causashpapash, ña 
huañushcashnami. 
7Paicuna ama juchachi tucushpa causachunga, cai shimicunata yachachishpa 
mandangui. 

8Maijan cashpapash, pai purapillata imagutapash na carashpa, paipaj 
huasipipacha causajcunamambash na carashpaca, crij cashcata saquishcatami 
ricuchinajun. Chaicunaca, na crijcunatapash ashtahuan yali nalicunami. 
9Sapalla huarmicunapaj shutitaca, sucta chunga yali huatata charijpajtallami 
churana cangui. Shujlla cusahuan causashca cajpimi, chashnaca churana 
cangui. 
10Imata ruranapipash, aliguta rurashpa ricuchij cashca cachun. Huahuacunata 
aliguta viñachij, cushijushpa mingachij, Diospajlla causajcunapaj chaquitapash 
maillachij, llaquita apajcunata llaquishpa aliguta ruraj cashca cachun. 
11Sapalla cajpipash chairalla huarmicunapaj shutitaca, na churanachu cangui. 
Chaicunaca, paicunapaj nali munai mishajpimi, Cristota fiñashpa na cazushpa, 
cazarangapaj munan. 
12Shina rurashpaca, punda crishcata na pactachishpami, ninan llaquiman 
rinajun. 
13Shinallata imata rurangapajpash na munashpami, huasin huasin purinatalla 
yachajunajun. Imata rurangapajpash na munajcunallapash, na canllu. 
Ashtahuangarin shujcuna imata parlashcatapash cutin shujcunaman 
parlajcuna, imapipash satirishpa purijcuna tucushpami, napash parlana 
shimicunata parlashpa purinajun. 
14Shinamandami chairalla sapalla huarmicunataca, cazarachun munani. 
Huahuacunata aliguta viñachishpa, huasipipash aliguta mandashpa 
causachunmi munani. Shina causajpimi, na ricunayachij gentecunapash 
ninanda nalicachitaca, na ushanga. 
15Huaquin sapalla huarmicunaca, Cristota catinata saquishpami, Satanastara 
catinajun. 
16Crij huauqui cashpa, pani cashpapash, sapalla mamaguta charishpaca, 
ricushpa caranatami charin. Tandanajuj crijcunara ama carachunmi, caranata 

charin. Crijcunaca, imagupash illaj sapalla mamagucunamanmi ricushpa, 
imagutapash caranatapacha charin. 
17Crijcunata mandaj rucucuna aligutapacha mandashpaca, ashtahuan alicachi 
tucunatami charin. Villashpa, yachachishpa trabajajcunacarin, 
ashtahuambachami alicachi tucunata charin. 
18Dios escribichishca Shimipica, cashnami nijun: “Trillajuj huagrataca, ama 
shimita huatanguichu” nijunmi. Shinallata: “Imagutapash ruraj runaca, 
culquita japinataca charinllatami” nijunmi. 
19Crijcunata mandaj rucuta, shujlla juchachij tiajpica, na crinachu cangui. 
Ishcai cashpa, quimsa cashpa ricushcata villaj tiajpillami, crina cangui. 
20Maijambash cutin cutin juchata rurashpa purijujpica, caishujcunapash 
manllarichunmi, tucuicunapaj ñaupajpi nalitami rurajungui nishpa, jarcashpa 
shinllita rimana cangui. 
21Taita Diospash, Apunchi Jesucristopash, pai agllashca angelcunapash 
ricunajujpimi, cashna nishpa canman mingani: Cai ñuca nijujtaca 
pactachingui. Ama shujtalla alicachishpa, tucuicunatami chashnallata 
ricushpa, imagutapash rurana cangui. 
22Diospajta rurachun maijandapash agllashpaca, nara ali ricushpallataca, na 
ñapash paipaj uma jahuapi, maquita churanallachu cangui. Pactarallapash 
shujcuna juchacunata rurashcapi, cambash chapuringuiman. Canga, ima 
mapapash illaj causangui. 
23Vijsata nanachishpa, cutin cutin huañujujpimi candaca, ama ashtahuan 
yacuta ufiashpa, asha vinota ufiangui nini. 
24Huaquingunapaj juchacunaca, pipash nara imata nijpillata ricurinllami. 
Cutin shujcunapaj juchacunaca, jipamanmi ricurimun. 
25Imata aliguta rurashcapash, shinallata ricurinllami. Imashnalla rurashca 
cashpapash, na pacalla tiajungallachu. 

1 Timoteo 6 

1Huatashcashna causaj tucui gañangunaca, paicunapaj amocunata tucuipi 
imapipash alicachishpa cazuchun ninimi. Shina cazujta ricushpami, Taita 
Diostapash, ñucanchi imata yachachijtapash, nalicachishpa rimaitaca, pipash 
na ushanga. 
2Crij amocunata charij gañangunaca, ama huauquillami nishpa, na 
cazunayanllu nichun ninimi. Ashtahuangarin amo crij cajpica, gañangunaca 
ashtahuan aliguta servichun ninimi. Paicuna aliguta servishcatapash chasquij, 
juyashca crijcuna cajpimi, shina rurachun nini. Cai ñuca imata nishcataca 
yachachishpa, aliguta yarichishpa rimangui ninimi. 

Imaguta charishpapash, Diosta crij cashpami cushijuna 

3Ñucanchi Apunchi Jesucristo juyailla shimicunata yachachishcatapash, Diosta 
aliguta yarichun yachachishcatapash, crishpami catinajunchi. Chaita na 
catishpa, pandachishpa yachachishpaca, 
4jariyashpami, imatapash na yachashpa, imatapash caita chaita nirinajushpa, 
fiñanajunata yariashpalla causanajun. Chashna cashpami, shujcunashna 
tucungapaj munan. Shinallata fiñanajushpa, nali shimicunata rimashpami, 
shujcunatapash nalicachinajun. 
5Chashnacunaca, na llullashpa villajuj shimitapash saquishpami, runacuna 
imatapash huaglita villashcatalla yarinajun. Chashna cashpami, fiñanajushpa 
rimanatalla yariashpa causanajun. Chashnacunaca, charijyangapaj 
munashpallami, Diosta catinchimi nij tucunajun. Chaicunahuanga, ama 
tandanajunguichu ninimi. 
6Ashtahuangarin imaguta charishpapash, Diosta yariashpa causashpaca, 
ninanda charijyashcashnami causanchi. 
7Cai pachapica, imagutapash na charishpami huacharinchi. Shinallata cai 
pachamandaca, imatapash na apai ushashunllu. 
8Shina cashcamandaca micunaguta, churajunaguta charishpallata, cushijushpa 
causashunchi. 

9Ashtahuangarin charijyangapaj munajcunaca, imatapash nalita yarichijuj nali 
munaicuna urmachingapaj shamujpimi, lazupishna urmashpa imatapash 
nalitara ruranajun. Shinamandami shinlli shungu tucushpa, ninandapacha 
culquita munai huaglichishpa, gentecunataca ninanda llaquichishpa, chingaita 
chinganaman apajun. 
10Culquita juyashpa causanami, imatapash nalitalla ruranataca sapishna 
callarichin. Huaquingunaca, ninanda culquita munashpami, crishpa 
catijushcatapash saquin. Shinamandami, ninan llaquicunata apanajun. 

Macanajushpa mishanshna can crishcataca, aliguta catingui nishcami 

11Ashtahuangarin Taita Diospajta ruraj runa, canga shina nalicunata 
ruranamandaca anchuringui. Imatapash cashcatapacha rurashpa, Diosta 
aliguta yarishpa, crishpa catingui. Juyaihuan, na ñapash fiñarishpa, na 
jariyashpa causanata catingui. 
12Causaita causagrinata japigrichunmi, Diosca candaca agllarca. Chaitaca 
yariashpami, macanajushpa mishanshna can crishcataca, aliguta catina cangui. 
Ñami ashtacacunapaj ñaupajpica, tucui shunguhuan crinipachami nircangui. 
13Tucuicunaman causaita caraj Taita Diospaj, Jesucristopaj ñaupajpimi, cai 
shimicunata aliguta pactachinajuchun mandani. Jesucristoca, Poncio Pilatopaj 
ñaupajpica, aliguta villashpami alipi ricurirca. 
14Cai ñuca mandashcataca, ñucanchi Apunchi Jesucristo tigramungacaman, 
imatapash nalitaca na rurashpa, na juchachi tucushpa aliguta pactachingui 
ninimi. 
15Paica ninan cushijuihuanmi, pailla tucuita Mandaj cajta, jatun 
mandajcunatapash Jatun Mandaj cajta, amocunapajpash jatun Amo cajta 
ricuchina punllapillata ricuchimunga. 
16Pailla huañuitapash na huañushpa causajujta, pipash na chayai ushanalla 
michapi tiajujtami ricuchimunga. Paitaca, pipash gentecunaca na ricushcachu, 
na ricui ushanllu. Paillami, ninanda alicachi tucushpa, causaita causaicaman 
tucuita mandangapaj ushaita charin. Shina cachun. 

17Cai pachapi ninanda charijyashpa causajcunata, imata churashpapash ama 
chaillahuan jariyashpa causanajuchun yachachingui. Paicuna imata 
charishcacunatallapash, ama yariashpa causanajuchun yachachingui. 
Chaicunaca tucurinallami. Ashtahuangarin ñucanchi cushijushpa causachun, 
imagutapash ninanda caramujuj, causajujlla Taita Diosta yariashpa causachun 
yachachingui. 
18Imatapash aliguta rurashpa, chai rurashcacunahuan ninanda 
charijyashcashna cachun yachachingui. Shujcunamambash imaguta carashpa 
ayudaj cachun yachachingui. 
19Shina aliguta causashpaca, jipa punllacunapi charij cangapajmi alichinajun. 
Shina aliguta huasichingapaj callarinshna rurashpaca, causaita causanatami 
japinga. 

Escribita tucuchijushpaca Pabloca, Timoteomanmi mingashca 

20Juyashca Timoteo, canman ñuca mingashcataca aliguta pactachingui. Diosta 
yangapi churashpa, yanga parlocunata aligutapacha yachajunami nishpa, 
llullashpa yachachijcunataca, na uyanachu cangui. 
21Huaquingunaca chashna yachachishpami, crishcatapash saquishpa, 
pandashpa causanajun. Diospaj ninan juyaica, canhuan cachunmi munani. 
Shina cachun. 

2 Timoteo 

2 Timoteo 1 

Alillachu capangui nishcami 

1Taita Dios munajpi, Jesucristo villachun cachashca Pablomi cani. Cristo 
Jesusmanda Diosca, causaita carashapacha nishcata villajmi cani. 
2Timoteo canga, ñuca juyashca churishnami cangui. Taita Diospash, ñucanchi 
Apunchi Jesucristopash ninan juyaita, llaquishpa causanata, casilla ali 
causaiguta canman carachunmi munani. 

Cristomandaca villajunguilla nishcami 

3Taita Diostami pashi nijuni. Paitaca, ñaupa ñuca taitacunashnallatami, ali 
yuyaihuan servijuni. Tutapash, punllapash Diosta mañajushpaca, na 
cungashpami canmandaca mañajunilla. 
4Can huacajushcata yarishpami candaca, ñavi ñavi ricushpa, ninanda 
cushijungapaj munani. 
5Canga, na nij tucushpalla aliguta crishpa catijushcatami yarijuni. Loida shuti 
cambaj abuelarami punda aliguta catijurca. Eunice shuti cambaj mamapashmi, 
alipacha crij carca. Shinallata cambash, alipacha crij cajtami yachani. 
6Chaimandami, Taita Dios carashca nina rupajunshna cambi tiajujtaca, 
causachinshna charina cangui. Chaitaca, ñuca maquita cambaj jahuapi 
churajpimi chasquircangui. 
7Taita Diosca paipaj Espiritutaca, manllashpa causachunga na carashcachu. 
Ashtahuangarin ushaita charishpa, juyaita charishpa, nali munaicunatapash 
mishashpa causachunmi cararca. 
8Shinamandami, ñucanchi Apunchi Jesusmandaca, na pinganayachishpa 
villana cangui. Shinallata paimanda ñuca villajushpa prezu tiajujpipash, na 
pingai tucunachu cangui. Ashtahuangarin ali villaita villajushcamandaca, Taita 
Dios ushaita carashcashna llaquicunataca apajuilla. 

9Paimi, ñucanchitaca paipajlla causachun agllashpa quishpichirca. Ñucanchi 
imatapash aliguta rurashcamandaca, na quishpichircachu. Ashtahuangarin 
Diosca, pai munashcashna cashcamandaca quishpichirca. Shinallata cai 
pachatapash nara rurashpallata, Cristo Jesusmanda ñucanchita pundallata ña 
juyajushpami quishpichirca. 
10Shina cashpami juyajushcataca cunambica, ñucanchita Quishpichij 
Jesucristo shamujpi ricuchimurca. Paimi, ali villaita villajushcamandaca, 
huañuita tucuchirca. Shinallata tucuritapash, na tucurina causaigutapashmi, 
michaman llujchimurca. 
11Chaimandami, na israelcunaman Jesusmanda villajpash, paillata villachun 
cachashcapash, yachachijpash cangapaj churai tucushca cani. 
12Chaimandami, chashnallata cai llaquitaca apajuni. Shina cashpapash, Jesusta 
ñuca crishcata yachashpami, na pinganayachini. Pai ñucaman mingashcataca, 
tigramuna punllacaman paipaj ushaihuan alichishpa charijujtaca 
yachanipachami. 
13Canman ñuca yachachishca ali shimicunataca, ama cungashpa catijunguilla. 
Cristo Jesushuan shujlla tucushcamanda, paitaca crishpa, juyaita charishpa 
causangui. 
14Dios alita mingashcataca, ñucanchi shungupi causajuj Diospaj jucha illaj 
Espiritupaj ushaihuan aliguta pactachingui. 
15Asia llactamanda shamushca, Figelo shuti, Hermógenes shuti runacuna 
ñucatalla saquishpa, tucuilla rishcataca canllata yachanguimi. 
16Onesíforo shuti huauquitaca, paipaj huasipi causajcunandi, Apunchi Jesús 
llaquishpa charipachunmi munani. Paillami, ñucata ricungapaj shamuriashpa 
cushichihuarca. Cadenahuan huatai tucushca ñuca tiajujpipash, na 
pinganayachircachu. 
17Ashtahuangarin Roma puebloman shamushpaca, taringacamanmi 
mascahuarca. 

18Efeso pueblopi cajpi, ñucanchita pai ninanda ayudajushcataca, canga 
alipachami yachangui. Shina cajpimi, Apunchi Jesús shamui punllapica, Jatun 
Dios paitaca llaquishpa charipachun munani. 

2 Timoteo 2 

Jesucristopaj ali soldadoshna causangui nishcami 

1Canga, ñuca huahuashnami cangui. Cristo Jesusmanda caramushca juyaihuan 
shinlli tucungui. 
2Ñuca yachachijujtaca, ashtacacunapaj ñaupajpimi uyarcangui. Chaitaca, ali 
pactachijcunaman, shujcunamambash yachachi ushana crijcunaman 
yachachishpa mingapangui ninimi. 
3Canga, Jesucristopaj alipacha soldadoshna llaquicunata apajuilla. 
4Pipash soldado tucushpaca, na cai causaipajlla imatapash ruranacunahuan 
huatarinshna pandarinllu. Soldado cachun paita agllajta cushichingapajmi, na 
chashna causan. 
5Shinallata calpangapaj munajpash, calpachun mandashcashna na 
aligutapacha calpashpaca, na coronata japi ushanllu. 
6Shinallata tarpuj runapash, granota japingapaca, alpatarami punda alichinata 
charin. 
7Ñuca nishcataca aliguta yaringui. Apunchi Jesús candaca, tucuita 
entendichijuchun. 
8Jesucristotaca yariangui. Paica, ñaupa taita Davidpaj mirai purami. Ali villaita 
villajuj shimipi ñuca nijushcashnallatami paica, huañushcacunapaj 
chaupimanda causarirca. 
9Cai ali villaita villajuimandami, huañuchij nali runashna llaquicunata apashpa 
prezu tiajuni. Shina cajpipash Diospaj Shimica, na prezu tiajunllu. 
10Chaimandami Dios agllashca gentecunamandaca, llaquita apajuni. 
Paicunapash quishpirishpa juyailla causaita causagrinata charichunmi, shina 
llaquicunata apajuni. 

11Napacha llulla shimicunaca, caicunami: Paihuan huañushcashna cashpaca, 
paihuanllatami causagrishun. 
12Llaquicunata apanajushpaca, paihuanmi mandagrishun. Paitaca na rijsinichu 
nijpica, paipash ñucanchitaca na rijsinichu ningami. 
13Pai mandashcata ñucanchi na pactachij cajpipash, paica imatapash aliguta 
pactachijunllami. Paica, na paimandallata na ñucachu cani nishpa llullaritaca 
na ushanllu. 

Diospajta aliguta rurashpaca, alicachi tucunguimi nishcami 

14Cashna nishcataca yarichingui. Fiñanajushpa rimarijcunataca, Apunchi 
Jesuspaj ñaupajpi aliguta yarichishpa rimangui. Chai rimarinacunaca, 
imapajpash nalichu. Ashtahuangarin uyajcunataca, chingana llaquipimi 
churan. 
15Na llullashpa villajuj shimitaca, aliguta yachachishpa pactachishpami, imata 
cashpapash ucha rurana cangui. Shina causashpa na pingai tucujpimi, Taita 
Diosca candaca alicachinga. 
16Ashtahuangarin Diosta yangapi churaj, yanga parlocunataca ama 
uyanguichu. Chai nali parlocunaca, ashtahuan ashtahuanmi naliman 
pushanga. 
17Chai nali parlocunaca, ismuchij ung:uishnami mirashpa catinga. Himeneo 
shuti, Fileto shuti runacunapashmi chashna tucushca. 
18Paicunaca, na llullashpa villajuj Shimita catinata saquishpami: “Ñami cutin 
causarircanchi” nishpa, tauca crijcunata pandachishpa purinajun. 
19Ashtahuangarin huasichi callaringapaj Taita Dios churashca mulun rumica, 
shinllipachami tiajun. Chaica, cashna nishpa sellashcami tiajun: “Apunchi 
Jesucristoca, paipaj tucushcacunataca rijsinmi” nijunmi. Shinallata: “Cristopaj 
shutipi mañajcunaca, nalita ruranamanda tucuicuna anchurichi” nijunmi. 
20Shuj jatun huasipica orotalla, culquitalla rurashcacunaca na tianllu. 
Ashtahuangarin alpata, caspita rurashcacunapashmi tian. Chai 

rurashcacunamanda huaquinga, alicachingapajllami tian. Cutin shuj 
huaquingunaca, nalipajllami tian. 
21Shina cajpimi, tucui cai nalicunata saquijcunaca alicachi tucungapaj, 
Diospajlla causanajun. Shinallata Apunchi Jesús mingashcata rurangapaj, 
imata cashpapash alitaca ucha ruranallacunami causanajun. 
22Chairalla viñaicuna nalita ruranajujmandaca, anchurinami cangui. 
Ashtahuangarin shungupi ima nalitapash na yarishpa, Apunchi Jesusta 
mañajcunahuan tandanajushpami, imatapash cashcatapacha ruranata, 
alipacha crinata, juyaita charinata, casilla ali causanata catina cangui. 
23Shinlli shungu cashpa, muspayachij parlocunataca, na uyanachu cangui. Chai 
nali parlocuna fiñanajuchijtaca yachanguimi. 
24Apunchi Jesusta servishpa causajca, pihuambash na fiñanajushpami, aliguta 
causana. Ashtahuangarin tucuicunahuan ali cachun, yachachina munaitapash 
charij cachun, llaquitapash apajlla cachun ninimi. 
25Villajujpi na cazujcunatapash, ali shunguhuambacha yachachij cachun. Shina 
yachachijpica, Taita Dios yarichijpi llaquirishpa, na llullashpa villajuj Shimita 
crishpa, paicunapash aliguta yachajunmambashchari. 
26Shina yachajushpaca, diablo munashcata rurachun charijuj tugllamandaca 
llujshinmambashchari. 

2 Timoteo 3 

Tucurimui punllacunapi gentecuna imashna nalicuna canatami villajun 

1Caicunatapash yachanami cangui: Tucurimui punllacunapica, jatun 
llaquicunami shamunga. 
2Chai punllacunapica, paicunalla ali cangapaj munajcuna, charijyangapaj 
munajcuna, pitapash yalimi canchi nijcuna, jariyashpa jatun tucujcuna, 
Diostapash nali shimicunata rimajcunami tianga. Taitata, mamatapash na 
cazujcuna, na pashi nijcuna, Diostapash na manllajcunami tianga. 

3Pitapash na juyajcuna, ninanda fiñarishcamanda ali tucungapaj na 
munajcuna, yangata juchachijcuna, ima munashcata rurajcuna, llaquitapash na 
llaquijcuna, ima alitapash na ricunayachijcunami tianga. 
4Umachishpa japichijcuna, na shuyashpa imatapash ñapash rurangapaj 
munajcuna, imamandapash ninanda jariyajcuna, Taita Diostapash na juyashpa, 
yanga cushijushpa causanatalla juyajcunami tianga. 
5Ñavi ricuipica, Diosta juyanshnallami ricuringa. Shina cashpapash, Diospaj 
ushaitaca na charingachu. Chashnacunamandaca anchuringui. 
6Chashna puracunami, huasicunaman yaicushpa, juchatalla rurashpa 
llashachinshna causanajuj nali huarmicunata prezu japinshna charinajun. Chai 
huarmicunaca, nali munaicunatalla rurangapajmi yariashpa causanajun. 
7Chai huarmicunaca, ninanda yachajunajushpapash, na llullashpa villajuj 
Shimitaca, napacha yachajui ushanllu. 
8Imashnami Janes shuti, Jambres shuti runacunaca, Moisesta na cazurca. 
Shinallatami runacunaca huagli yuyaita charishpa, na llullashpa villajuj 
shimitaca, na cazunajun. Chashnacunaca, nalitalla yarij cashpami, critapash 
napacha ushanga. 
9Ashtahuangarin paicunaca, na unaicaman pandachishpa causangachu. 
Paicuna juizu illajcuna cajtaca, tucuicunami yachanga. Shinallatami, Moisesta 
na cazujcunapash tucushca. 
10Ashtahuangarin canga, ñuca yachachijujtami catishcangui. Aliguta causanata 
yarishpa, crishpa causanata, ali shungupacha canata, juyashpa, na fiñarishpa 
causanatami catijungui. 
11Antioquía, Iconio, Listra shuti pueblocunapica, ñucata fiñashpa ninanda 
llaquichijpimi, llaquicunata apajurcani. Chai tucui llaquicunamandaca, 
Apunchi Jesusmi cacharichihuarca. Chashna llaquicunatallatami, cambash 
apajushcangui. 

12Shinallatami Cristo Jesushuan shujlla tucushpa, paita yariashpa causangapaj 
munajcunaca, tucuicuna llaquita apanga. 
13Ashtahuangarin nalitalla rurashpa, shujcunata pandachijcunaca ashtahuan 
ashtahuanmi naliman tigranga. Shujcunatapash pandachishpami, 
paicunallatapash pandarinajunga. 
14Ashtahuangarin can crishpa yachajushcataca, aliguta catijunguilla. Canga 
maijan yachachishcatapash, ali yachashpami chashna catijungui. 
15Dios escribichishca jucha illaj Shimicunataca, huahuamandapachami 
yachajushcangui. Chai shimicunami, Cristo Jesusta crishcamanda 
quishpichingapaj, canda alipacha yachajta rurangapaj ushaita charin. 
16Dios escribichishca tucui Shimicunaca, paillata yarichishpa escribishcami. 
Chai Shimicunaca yachachingapaj, nalicuna ali purichun rimangapaj, 
shinallata imatapash cashcatapacha rurashpa causanatapash 
yachachingapajmi ali. 
17Chaita yachajushpaca, Taita Diospajta ruraj runaca, ima pandatapash na 
rurashpa, tucui imata cashpapash aliguta rurangapajmi, aligutapacha 
alichirishcalla canga. 

2 Timoteo 4 

Diospaj Shimita villangui nishcami 

1Causajcunaman, huañushcacunamambash, imata paicuna rurashpa 
causashcata ricuchingapajmi, Apunchi Jesucristoca shamushpa tucuita 
mandajunga. Taita Diospash, Apunchi Jesucristopash ricujujpimi, caitaca 
canman mingani. 
2Diospaj Shimita villachunmi mingani. Uyanayachijpi, na uyanayachijpipash, 
villajunguilla ninimi. Ama fiñarishpa, ali shunguhuambacha yachachishpa, 
aliguta yarichishpa, jarcashpa rimashpa, ama chashna ruraichu nishpa 
yachachingui. 



3464 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

3Aliguta yachachijuj shimicunataca, na uyanayachina punllacunami 
chayamunga. Chaicunaca nali cashpami, imatapash nalitalla uyangapaj 
munashpa, tauca yachachijcunata tandachinga. 
4Chaicunaca, na llullashpa villajuj Shimita na uyanayachishpami, yanga 
parlocunatara uyashpa catinajunga. 
5Ashtahuangarin canga, aligutapacha yarishpa puringui, llaquicunatapash 
apajunguilla. Ali villaita villashpa puringui. Diospajta ruranataca pactachingui. 
6Ñucaca, ñami Diosman carashpa huañuchi tucunalla cani. Ñuca rina 
punllapash, ñami chayamujun. 
7Alipacha jatun macanajuitami misharcani. Calpanshna rijunatami ña 
tucuchircani. Alipacha crishpami catijurcani. 
8Imatapash cashcatapacha rurashpa causajushcamandami, coronataca 
ñucaman carangapaj alichishpa charijun. Chaitaca, imatapash cashcatapacha 
ruraj Apunchi Jesusmi, pai shamuna punllapi carahuanga. Chaitaca, na 
ñucamanlla carahuangachu. Ashtahuangarin pai shamunata juyashpa, tucui 
shuyajcunamambashmi caranga. 

Imaguta rurachumbash Timoteomanmi, Pabloca yachachishca 

9Ñucata ricungapaca, uchalla shamupanguiyari. 
10Demas shuti runaca, ñucataca saquishpami, cai pachapi tiajtalla munashpa, 
Tesalónica puebloman rirca. Crescente shuti runaca, Galacia llactamanmi rirca. 
Titopash, Dalmacia shuti llactamanmi rirca. 
11Lucas runagullami ñucahuan. Marcosta pushashpa shamupangui. Paica, 
Diospajta ñucahuan rurangapaj alimi capan. 
12Tíquico shuti huauquitaca, Efeso pueblomanmi cachamurcani. 
13Troas shuti pueblopi causajuj Carpo shuti huauquipaj huasipimi ruanata 
mingashpa shamurcani. Chaitaca librocunandi apamupangui. Escribingapaj 
alichishca caracunatacarin, ama cungashpa apamupangui. 

14Jirruta imamambash tigrachishpa ruraj Alejandro runami, ñucataca 
ninandapacha llaquichihuarca. Pai imashna nalita rurashcashnami, Apunchi 
Jesusca tigrachinga. 
15Chai runamandaca cuidaringui. Chai runaca, ñucanchi villanajuj Shimitaca 
nalicachishpami, na uyanayachirca. 
16Cacharihuachun yashpa, mandajcunapaj ñaupajpi punda rimajujpica, 
shujllapash na ñucata ayudahuarcachu. Ashtahuangarin tucuillami, ñucata 
saquishpa rirca. Chaitaca, Diosca ama yaripachun ninimi. 
17Ashtahuangarin Apunchi Jesusmi, ñucahuan carca. Paimi, villanata ñuca 
pactachijuchun ninan ushaita carahuarca. Chaimandami, na israelcunapash 
tucuicuna uyachun villajurcani. Chashnami ñucaca, leonbaj shimimanda 
cacharichi tucurcani. 
18Apunchi Jesusllatami, tucui nalita ruranamandapash cacharichihuanga. 
Shinami, jahua pachapi pai mandashpa tiajuj llactaman alichishpa 
pushahuanga. Paitaca, causaita causaicaman ninanda alicachishunchi. Shina 
cachun. 

Aliguta causapanguichi, Diospash bendiciachun nishpami tucuchishca 

19Prisca shuti huarmitapash, Aquila shuti runatapash, Onesíforo shuti 
huauquipaj huasipi causajcunatapash, alillachu capanguichi nishcami 
nipangui. 
20Erasto shuti huauquica, Corinto pueblopimi quedarca. Trófimo shuti 
huauquitaca huañujujpimi, Mileto pueblopi saquircani. 
21Tamia quillacuna nara chayajpillata, ucha shamupangui. Eubulo, Pudente, 
Lino, Claudia shuti crijcunapash, shuj crijcunapash, tucuillami candaca 
alillachu capangui ninajun. 
22Apunchi Jesucristoca, cambaj espirituhuan cachunmi munani. Diospaj ninan 
juyaipash, cangunahuan cachunmi munani. Shina cachun. 

Tito 

Tito 1 

Alillachu capangui nishcami 

1Taita Diosta servij Pablomi cani. Jesucristo villachun cachashcapashmi cani. 
Taita Dios agllashcacuna crichunmi villajuni. Diosta yarishpa causajcunata 
yachachij, na llullaj Shimitami villajuni. 
2Causaita causagrinata shuyashpa causachunmi villajuni. Na llullaj Taita 
Diosmi, cai pachata nara rurashpallata, causaita causagrinataca 
carashapachami nishca. 
3Diosca, pai shina nishcata pactachina punllacunapimi ricuchimushca. Chaita 
villachunga, ñucanchita Quishpichij Taita Dios mandashpami mingahuarca. 
4Caitaca, can Titomanmi escribimuni. Canga, ñucashnallata crij cashpami, 
ñuca huahuashnapacha cangui. Taita Diospash, ñucanchita Quishpichij 
Jesucristopash ninan juyaita, ninanda llaquinata, casilla ali causaiguta canman 
carachunmi munani. 

Crijcunata mandaj rucucunapash, crijcunata ricushpa yachachijcunapash 
imshnalla canatami villajun 

5Creta shuti llactapi causanajuj, cada pueblopi tandanajuj crijcunapi nara ñuca 
alichishcataca, can alichijuchunmi saquircani. Paicunata cuidashpa ricuchun 
mandaj rucucunata agllashpa churapangui nishpami, canman mingarcani. 
6Chai rucucunaca, shujlla huarmihuan pipash na juchachijpi causachun. Paipaj 
huahuacunapash crijcuna cachun, imatapash nalitaca na rurashpa, na cazunllu 
nishpaca, ama juchachi tucushca cachun ninimi. 
7Crijcunata ricushpa yachachijca, Taita Dios mingashcata rurashpa, na 
juchachi tucushpami, aligutapacha causana. Shinallata na jariyaj, na ñapash 
fiñarij, na machaj, na pihuambash fiñanajuj, culquimandalla imatapash 
nalitaca na ruraj cashpami ali. 

8Ashtahuangarin cushijushpa mingachij, imatapash aliguta ruraj, na machaj, 
imatapash cashcatapacha ruraj cachun. Diospajlla causashpa, ima nalitapash 
jarcarij cachun. 
9Diospaj Shimica na llullaj cajta paiman yachachishcataca, aliguta yarishpa 
causaj cachun. Shina causajcunami, na chashnachu nishpa rimajcunataca 
mishashpa, ali shimiguta yachachishpa, aliguta yarichi ushanga. 
10Ashtacacunami na cazunayachishpa, yanga parlocunatalla parlashpa, 
pandachishpa purijcuna tian. Ashtahuambachaca, circuncisión nishcata 
rurashca puracunami chashnacuna tian. 
11Chashnacunataca, upallayajta rimashpa tigrachinapachami. Chashnacunaca, 
napash yachachinacunata yachachishpami, huasi ucu puratapash 
pandachishpa, culquimandalla imatapash nalicunata ruranajun. 
12Paicuna puramanda shuj villaj runaca, cashnami nishca: “Cai Creta llactapi 
causajcunaca, llullashpallami causan. Shinallata millai animalcunashna, na 
trabajashpami, micunatalla yariashpa causan” nishcami. 
13Shina nishcapash, na llullachu. Shina cashcamandaca paicunataca, alipacha 
crishpa catichun, shinllitapacha ninanda rimashpa yachachingui. 
14Judá llactamanda runacuna llujchishca parlocunatalla parlanajujtaca, 
uyaitapash na uyanachu cangui. Runacunalla mandashca shimicunatapash, na 
uyanachu cangui. Paicunataca, na llullashpa villajuj Shimimanda anchurishca 
cajpimi, chashna yachachina cangui. 
15Imatapash alitalla yarishpa causajcunapaca, ima cashpapash alimi. 
Ashtahuangarin na crishpa, imatapash huaglita rurajcunapaca, ima cashpapash 
nalichu. Paicunapaca shungupash, yuyaicunapash huaglitallami yarinajun. 
16Taita Diostaca yarinchimi nishpapash nalitalla rurashcahuanmi, Diosta na 
crij cashcataca ricuchinajun. Chashnacunaca millanayaicunata rurajcuna, 
Diostapash na cazujcunami. Imata aliguta rurangapaj munashpapash, na 
ushashpami causanajun. 

Tito 2 

Aliguta yachachingui nishcami 

1Ashtahuangarin canga, aliguta yachachijpi yachajushcatalla villangui. 
2Ruculla taitacunaca, ama juizu illaj, ama pugllarijuj cachun yachachingui. 
Shinallata aligutapacha yarishpa causajcuna cachun, alipacha crij, pitapash 
juyashpa, na ñapash fiñarishpa causaj cachun yachachingui. 
3Shinallata payalla mamacunapash, Diostalla yariashpa causaj, pitapash na 
yangata parlashpa, na machashpa, aligutalla rurashpa causaj cachun 
yachachingui. 
4Shina causashpaca, chairalla huarmicunatapash, paicunapaj cusata, 
huahuacunata juyashpa causachun yachachijcuna cachun. 
5Shinallata imatapash aliguta yarishpa, juyailla causashpa, huasipipash aliguta 
cuidashpa causachun yachachijcuna cachun. Shujcunatapash llaquishpa, 
cusatapash cazushpa causanata yachachijcuna cachun. Taita Diospaj 
Shimitaca, pipash ama nalicachijuchunmi, chashna rurachun yachachina 
cangui. 
6Shinallata chairalla viñaicunatapash, aliguta yarishpa purichun, aliguta 
yachachishpa rimangui. 
7Shujcunapaj ñaupajpica, canllata aliguta rurashpa ricuchishpa, shinallata 
imata yachachishpapash aligutapacha, na nij tucushpalla yachachishpami, 
chashna rurana cangui. 
8Ama nalicachinajuchunmi, aligutalla yachachinataca aliguta yachachina 
cangui. Shina yachachijpimi, cangunata na ricunayachij gentecunaca pingai 
tucushpa, imata juchachitapash na ushanga. 
9Servijcunataca, amota cazushpa causachun, aliguta yarichishpa rimangui. 
Amotaca, tucuipi cushichishpa causachun, shinallata ama na cazushpa 
tigrachinajuchun yachachingui. 

10Amopajtaca na shuhuashpa, imatapash aliguta tucuita pactachinajuchun 
yachachingui. Shina aliguta rurashpami, ñucanchita Quishpichij Taita 
Diosmanda yachajunaca, juyailla cashcata tucuipi ricuchinajunga. 
11Taita Diosca, tucui gentecunata quishpichingapajmi, pai ninanda 
juyajushcata ricuchimurca. 
12Shina juyashpami Diosca, cai pacha nali munaicunata ruranata paita na 
manllashpa causanatapash cungachun yachachijun. Chaita yachajushpaca, cai 
causaipi aliguta yarishpa, imatapash cashcatapacha rurashpa, Diosta yariajlla 
causachunmi yachachijun. 
13Ñucanchi jatun Taita Dios, Quishpichij Jesucristoca punchapamba 
shamushapacha nishcami. Chaita ñucanchi ninanda cushijushpa 
shuyanajuchunmi yachachijun. 
14Jesucristoca, tucui nalicunata ruranajujpimi, ñucanchita quishpichingapaj 
paillata japi tucushpa huañurca. Paipajlla, mapa illaj causachun alitalla 
ruranata yariajlla causachunmi huañurca. 
15Cai ñuca imata nishcataca, tucui ushaihuan shinllita rimashpa, aliguta 
yachachingui. Pipash candaca, ama nalicachishpa rimachun ninimi. 

Tito 3 

Diosca ninanda juyashpami, imatapash cashcatapacha rurashcatashna 
chasquishca 

1Llactata mandajcunata, pueblopi mandajcunatapash, aliguta cazushpa 
causachun, crijcunataca yarichipangui. Imata cashpapash, aligutaca 
ruranallacuna shuyanajuchun yarichipangui. 
2Ama pitapash nalicachishpa, ama fiñanajushpa causachun yachachingui. 
Ashtahuangarin juyaita ricuchishpa, ali shunguhuambacha tucui gentecunata 
yachachingui. 
3Ñucanchipash pundaca, juizu illaj, na cazuj, chingashcami causarcanchi. 
Imatapash nalitalla rurachun yarichimujta gañanshna cazushpami, chaitara 
rurashpa cushijushpa causarcanchi. Imatapash nalita rurashpa causashpami, 

shujcuna imata charijtapash ñucapaj cashcanman yashpa ricurcanchi. 
Shinallata millanayachi tucushcacunami carcanchi, caishujhuan chaishujhuan 
millanayachirishpami causarcanchi. 
4Chashna causajpipash, ñucanchita Quishpichij Taita Diosmi, tucui 
gentecunata ninandapacha llaquishpa, juyajushcata ricuchimurca. 
5Shinami ñucanchitaca, imatapash cashcatapacha rurashpa 
causashcamandaca, na quishpichirca. Ashtahuangarin ñucanchita 
llaquishpallami quishpichirca. Paimi, ñucanchi juchacunata maillashpa, cutin 
huacharishcatashna rurashca. Paipaj jucha illaj Espiritumandami, mushuj 
causaitapash carashca. 
6Chai Espiritutaca, Diosmi ñucanchita Quishpichij Jesucristomanda ashtacata 
talinshna ñucanchiman caramushca. 
7Diosca, paipaj ninan juyaimandami, ñucanchitaca imatapash cashcatapacha 
rurashcatashna chasquirca. Shinamandami, causaita causagrinata japinataca 
yariajlla shuyanajunchi. 
8Cai shimicunaca, napacha llulla cajpimi Taita Diosta crijcunaca, shinlli 
tucushpa, imatapash alicunata rurashpa causachun munani. Shina causanaca, 
tucui gentecunapaj ali minishtirishcapachami. 
9Ashtahuangarin yanga parlocunata, ñaupa taitacunapaj shuticunamanda 
parlocunata, Moisés mandashca shimicunata parlashpa, fiñanajushpa 
chimbapurajcunataca na uyanachu cangui. Chaicunaca imapajpash nali, yanga 
parlocunami. 
10Crij puracunata shicanyachij runataca, shuj viajella cashpa, ishcai viajeta 
cashpapash, shinllita tacurijpi na cazungapaj munajpica, llujchishpa 
cachangui. 
11Paica, pandashpami jatun nali juchata rurashca. Paillata ninanda llaquichi 
tucungapaj, chashna nalita rurajushcata yachashpami, chashna rurana cangui. 

Imaguta rurachumbash, Titomanmi mingashca 

12Artemas shuti huauquita cashpapash, Tíquico shuti huauquita cashpapash, 
cambajman cachamushami. Pai chayamujpica, Nicópolis shuti puebloman 
ñucata ricungapaj ucha shamupangui. Chaipimi, tamia chiri quillacunapica 
quedasha yajuni. 
13Mandajcunahuan ñucanchimanda rimaj Zenas shuti runaman, Apolos shuti 
runamambash, ama imagupash illaj rinajuchun, aliguta ricushpa carapangui. 
14Can chashna carajta ricushpami, ñucanchipura crijcunapash imagupash 
illajcunaman imatapash alicunata ruranata yariajlla causanata yachajunga. 
Shina aliguta rurashpami, na yanga causanajunga. 

Aliguta causapanguichi, Diospash bendiachun nishpami tucuchishca 

15Ñucahuan tiajcunapash tucuillami candaca, alillachu capangui ninajun. 
Ñucanchita juyaj crijcunatapash, alillachu capanguichi nipangui. Diospaj ninan 
juyaica, tucui cangunahuan cachunmi munanchi. Shina cachun. 

Filemon 

Filemon 1 

Alillachu capangui nishcami 

1Jesucristomanda villajushpa, prezu tiajuj Pablomi cani. Caitaca, huauqui 
Timoteondimi, can juyashca Filemonman escribimunchi. Canga, ñucanchihuan 
Diospajta rurajmi cangui. 
2Shinallata Apia shuti juyashca paniguman, ñucanchi cumba, alipacha villaj 
Arquipo shuti huauquiguman, cambaj huasipi tandanajuj crijcunamambashmi, 
caitaca escribinchi. 
3Ñucanchi Taita Diospash, Apunchi Jesucristopash ninan juyaita, casilla ali 
causaiguta cangunaman carachunmi munanchi. 

Alipacha crij cashpami, Filemón shuti runa juyaita charishca 

4Ñuca Taita Diosta mañajushpaca, canda yariashpami, pashi nijunilla. 
5“Apunchi Jesustami juyajun, alipacha crijmi, Diospajlla causajcunatapash, 
tucuillatami juyajun” nijtami, canmandaca uyarcani. 
6Can crishcata villajushcapash aliguta pactachunmi, Diosta mañajuni. 
Shinallata Cristo Jesusmanda imagutapash carashpa alita can rurajuchunmi 
mañajuni. 
7Cambaj juyaimandami, ñucanchipash ninandapachami cushijunajunchi. 
Quiquin huauquigumandami, Diospajlla causajcunapaj shungupash cushichi 
tucushca. 

Pabloca, Onésimo shuti runagutaca cutin chasquipangui nishcami 

8Shina ali cajta yachashpami, Cristomanda ushaita charishpa, can imatalla 
rurachumbash mandai ushanilla. 
9Ashtahuangarin candaca juyashpami yarichijupani. Ña rucuyajuj Pablomi 
cani. Jesucristomanda villajushpami, cunangarin prezu tiajuni. 
10Caipi prezu tiajujpimi, Onésimo shuti runaguca crishpa, ñuca huahuashna 
tucurca. Paitaca canmanmi mingapani. 

11Pundaca, Onésimo runaguca imapajllapash nalichu cashca. Ashtahuangarin 
cunanga, cambajpash, ñucapajpash ñami alipacha tucushca. 
12Paitami cambajman cutin cachamujuni, ñucatashnalla chasquipangui ninimi. 
13Ali villaita villajushcamanda ñuca prezu tiajujpi, cambaj randi ñucata 
servishpa quedachunmi, Onésimo runagutaca munarcani. 
14Ashtahuangarin can nara imatapash nijpillata, ñuca munaita rurangapaca na 
munarcanichu. Ñucata ayudangapaj munashpaca, ama ñuca nijpilla rurashpa, 
ashtahuangarin cambaj munaita rurapanguilla ninimi. 
15Onésimo runaguca, cambaj huasimandaca ashacamanllami llujshishpa 
rijushcanga. Cunan can chasquijpica, causaita causaicamanmi canhuan 
causanga. 
16Ashtahuangarin ama cambaj gañandashna charishpa, huauquitashna 
juyashpa charipangui. Ñucapash, paitaca ninandami juyani. Apunchi Jesusta 
crij cajpimi, paitaca gañandapash yalita juyana cangui. 
17Ñucata cambaj cumba cajta yarishpaca, ñucatashna paitaca chasquipangui. 
18Pai imatapash nalita rurashpa llaquichijpi, na cashpaca divita cunata 
charijpica, ñucaman villahuanguilla. Paimandaca ñucami ricupasha. 
19Pablomi, ñuca maquihuambacha caitaca escribimuni. Paimandaca, ñucami 
tigrachipasha. Ashtahuangarin cambash ñucaman ruranatami charingui 
nishpaca, na yarichinichu. 
20Ari huauquigu, Apunchi Jesusta crij cajpi ima alitapash canmanda 
japingapajmi munani. Apunchi Jesusta crij cashcamandaca, ñuca shungupi 
cushichihuangui nipanimi. 
21Ñuca nijujtaca, canga cazunapacha cajtaca yachanimi. Cai ñuca nijujtapash 
ashtahuan yalishpa ruranatapash yachashpami, caitaca escribimuni. 
22Ñucata mingachingapajpash alichijupangui. Ñucamanda canguna Diosta 
mañanajujta uyashpami, cangunapajman ñucata cachanata cushijushpa 
shuyajuni. 

Aliguta causapanguichi, Diospash bendiciachun nishpami tucuchishca 

23Cristo Jesusmanda villajushpa, ñucahuan prezu tiajuj Epafras shuti 
huauquipash, candaca alillachu capangui nijunmi. 
24Ñucahuan Diospajta ruraj Marcos, Aristarco, Demas, Lucas shuti 
huauquicunapash, candaca alillachu capangui ninajunmi. 
25Ñucanchi Apunchi Jesucristopaj ninan juyaica, cangunapaj espirituhuan 
cachunmi munani. Shina cachun. 

Hebreos 

Hebreos 1 

Taita Dios paipaj Churimanda villashcami 

1Taita Diosca, punda huatacunallatami ñaupa taitacunaman Dios ima nishcata 
villajcunahuan cutin cutin villachishpa, shujta shujta yarichishpa villajushca. 
2Cunan cai tucurimui punllacunapica, Diospaj Churimandami ñucanchiman 
villajushca. Tucuita pailla mandajuchunmi, paipaj Churiman ushaita cushca. 
Diosca, paihuanmi ima tiachumbash tucuita rurashca. 
3Taita Dios punchapamba punchayachijujta, Diosllata imashna cajtapash 
paipaj Churimi, chashnapacha cajta ricuchijun. Paillatami, tucui imata 
cashpapash, ninan ushaihuan rimashpa cazuchishpa charijun. Chashna 
cashpami, ñucanchi juchacunata anchuchishpa, mapa illajta rurashca Chai 
jipaca, mandana ushaita charij, jahua pachapi tiajuj Diospaj ali ladopimi 
tiarirca. 
4Paica, angelcunatapash yali ushaitami charin. Chashna cashpami, 
angelcunapaj shutitapash yali ashtahuan juyailla shutiguta charin. 

Diospaj Churica, angelcunatapash yalimi 

5Taita Diosca, ¿maijan angeltapash ima horallapash: “Canga, ñuca Churimi 
cangui. Cunan punllami, ñuca huahua cangui” nishcachu? ¿Shinallata: 
“Ñucami, paipaj Taita casha. Paica, ñuca Churimi canga” nishcachu? 
6Paipaj shujlla Churita, cai pachaman cachamushpaca: “Taita Diospaj tucui 
angelcuna, paita ninanda alicachinguichi ninimi” nishcami. 
7Angelcunamanda parlashpaca, cashnatapachami nijun: “Paipaj 
angelcunataca, espiritucunatami rurashca. Paipajta rurajcunataca, nina 
rupajujtashnami rurashca” nijunmi. 
8Ashtahuangarin paipaj Churimanda parlashpaca, cashnami nijun: “Taita 
Dioslla, can mandashpa tiarinaca, causaita causaicamanmi canga. Can 
mandana vara caspica, can mandajuj llactapaj ali cachun mandanami. 

9Imatapash cashcatapacha ruranatami juyashcangui. Nalita ruranataca 
millanayachishcanguimi. Shina cajpimi Taita Diosca, candaca aceiteta talishpa 
javirca. Paica, cambaj Taita Diosmi. Cambaj cumbacunatapash yali 
cushijuchunmi, shina rurarca” nijunmi. 
10Shinallata cashnatapashmi nijun: “Jatun Dioslla, canmi callaripica cai pacha 
tiachun rurarcangui. Jahua pachaca, cambaj maquihuan rurashcacunami. 
11Chaicunaca tucuringami. Ashtahuangarin canga causajunguillami. Chai 
churashcacunaca, tucuillami churajunashna maucayanga. 
12Chaicunataca, churajunata pillushpa saquinshnami, shuj mushujta 
churangui. Ashtahuangarin canga, canllatami cangui. Can causana 
huatacunapash, na tucuringachu” nijunmi. 
13Taita Diosca, ¿maijan angeltapash ima horallapash: “Canda na 
ricunayachijcunata can saruchun, cambaj chaquipi churangacaman, ñuca ali 
ladoman tiarilla” nishcachu? 
14¿Nachu tucui angelcuna, Diospajta ruraj espiritucuna? ¿Nachu quishpirinata 
japishpa ringapaj shuyajcunata servinajuchun cachamushcacuna? 

Hebreos 2 

Quishpirinaca ninan juyaillapachami 

1Shina cashcamandami ñucanchica, imata uyashcatapash, ashtahuan imata 
cashpapash ucha rurana canchi. Na chashna catishpaca pandarishunchimi. 
2Ñaupa punllacunapi angelcuna villashca shimicunaca, napacha llullachu 
carca. Chaita na cazushpa nalita rurashcamandami, cuna cashcashnallata cujpi 
japinajurca. 
3Cai juyailla quishpirinata nalicachishpa saquishpaca, ¿imashnata ninanda 
llaquichi tucunamandaca, pacajui ushashun? Imashna quishpirinatapash, 
Apunchi Jesusmi pundata ña villashca. Chai jipami, pai villashcata uyajcunaca, 
alipacha yachashpa villarca. 

4Taita Diosca, chashnapachami nishpa paicunahuan villajushpami imatapash 
juyaillaguta ricuchinacunahuan, pipash na rurai ushanallacunahuan, 
imatapash juyailla ruranacunahuan, paipaj jucha illaj Espiritupaj munaihuan 
villajurca. 

Juyailla quishpirinata callarichijca, Jesucristomi 

5Mushuj llacta shamunamandami, cunanga villanajunchi. Chai llactata 
mandachunga Diosca, na angelcunaman ushaita carashcachu. 
6Ashtahuangarin Dios escribichishca Shimipica, maijanllarimi shuj pushtupi 
cashna nishpa villajushca: “Runaca, ¿ima cajpita paitalla yariangui, na 
cashpaca huañuna aichayu runataca, imamandata ricuj shamungui? 
7Paitaca, ashamandallami na angelcunatashna rurashcangui. Paitaca, juyailla 
coronata churachinshnami, ninanda alicachishcangui. Paitaca, cambaj 
maquihuan rurashcacunata mandachunmi rurashcangui. 
8Tucui imata cashpapash, paipaj chaquihuan saruchishpami cazuchishcangui” 
nijushcami. Tucui imatapash cazuchishpa charijushpami, imallapash paita na 
cazushpa tiajuchunga, na saquirca. Ashtahuangarin tucui imatapash 
cazuchijujtaca, nara ricui ushashpami causanchi. 
9Ashtahuangarin Jesustaca, ashamandalla na angelcunatashna rurashcatami 
ricunchi. Ninan llaquita apashpa huañujpimi, Jesustaca juyailla coronata 
churachinshna ninanda alicachirca. Taita Diospaj ninan juyaimandami, 
tucuicunamanda huañunata munachun, chashna rurarca. 
10Ashtahuangarin ima cashpapash tucuita ruraj Diosmandallami, tucui 
imapash tiajun. Paica, paipaj huahuacuna tucujpi ashtacacunata, paipaj 
punchapamba llactaman Jesucristo pushachunmi munan. Jesucristoca, 
llaquicunata apashpa aliguta pactachishpami, pailla quishpichingapaj 
callarishca. 
11Diospajlla causachun rurajpash, Diospajlla causajcunapash, shujlla 
Taitapajmi canchi. Chaimandami Jesusca, ñucanchita huauquicuna, panicuna 
ningapaca, na pinganayachin. 

12Paillatami cashna nijushca: “Cambaj shutitami, ñuca huauquicunaman 
villasha. Tandanajushcapaj chaupipimi, candaca alicachisha” nijushcami. 
13Cashnatapashmi nijushca: “Diostallami yariashpa causasha” nijushcami. 
Cutimbashmi cashna nijushca: “Ricuichi, Taita Dios ñucaman carashca 
huahuacunandimi, caipi cani” nijushcami. 
14Chai huahuacunaca aichatapash, yahuartapash charinmi. Shinallatami 
Jesuspash aichayu, yahuaryu tucurca. Huañuita mandana ushaita charij 
diablota, Jesús huañushpa tucuchingapajmi, chashna tucurca. 
15Shinallata huañunata manllashpa, tucui causaipi huatai tucushcashna 
causajcunata cacharingapajmi, chashna tucurca. 
16Paica, angelcunataca napacha ayudarcachu. Ashtahuangarin taita 
Abrahambaj miraicunatami ayudarca. 
17Chaipajmi Jesusca, imapi cashpapash, paita crijcunashnallata tucuna carca. 
Shina tucushpami, Taita Diospajta rurashpa, ninanda llaquij cashpa, tucuita 
pactachij cashpa, curacunata jatun mandaj tucurca. Shina tucushpami, 
gentecunapaj juchacunatapash anchuchirca. 
18Jesusllatapashmi pandachingapaj munaj llaquicunata japirca. 
Shinamandami, pandachi tucugrijujta ayudangapaca, paica ninan ushaita 
charin. 

Hebreos 3 

Jesusca, Moisestapash yalimi 

1Shina cashcamanda Diospajlla tucushca huauquicuna, panicuna. Cangunaca, 
jahua pachapi causagringapajmi, cayai tucushcacuna canguichi. Chaimandami 
Cristo Jesustaca, villaj cajta, curacunata mandaj cajta crishpa, na cungashpa 
catina canguichi. 
2Taita Diospaj huasipica, tucuitami aliguta Moisesca pactachishca. 
Shinallatami Jesuspash, Dios mingashcataca, tucuita aliguta pactachijun. 

3Maijan huasichijpash, chai huasita yalimi alicachi tucun. Shinallata 
Jesuspash, Moisesta yalimi alicachi tucunata charin. 
4Huasicunaca, pipash huasichijpillami tian. Ashtahuangarin tucui caicunata 
rurashpa churajca, Taita Diosmi. 
5Moisesca, Taita Diospaj huasipica, tucuipimi aligutapacha servishpa 
pactachijushca. Jipa punllacunapi, imata villachinatapash villanapacha 
cajtami, Moisesca ricuchijushca. 
6Ashtahuangarin Cristoca, Diospaj Churi cashpami, Diospaj huasitaca 
aligutapacha mandajun. Ñucanchica, cushijushpa shuyajushcamanda, 
tucurimui punllacaman paita aliguta crishpa shinllipacha shuyajushpaca, Dios 
causajuj huasishnami canchi. 

Taita Diospaj huahuacuna samagrinatami villajun 

7Shinamandami, Diospaj jucha illaj Espirituca, cashna nijun: “Dios ima nijujta 
cunan uyashpaca, 
8na shinlli shungu tucunachu canguichi. Jichushca pambapi imatapash rurana 
munai shamujpi, Diosta ninanda fiñachishcashnaca, na tucunachu canguichi. 
9Chaipimi, cangunapaj ñaupa taitacunaca, ñuca imata rurajta ricungapaj 
paicuna munashcata rurachun mañashpa fiñachihuarca. Shinallata ñuca imata 
rurajujtapashmi, chuscu chunga huatacaman ricunajurca. 
10Shinamandami chai miraicunahuanga, fiñarishpa cashna nircani: 
‘Punllandimi, paicunapaj shungupica, yangacunatalla yarishpa purinajun. 
Ñuca munashcashna causanataca, na rijsinllu’ nircanimi. 
11Shina cashcamandami, ñuca ninanda fiñarishpa: ‘Ñucahuan samangapaca, 
napacha yaicungachu’ nishpa juramenturcani” nijunmi. 
12Ricuichi huauquicuna, panicuna. Canguna purapica, nali shungu tucushpa, 
causajujlla Taita Diostapash na crishpa anchurijcunaca, maijanllapash ama 
tiachun. 

13Ashtahuangarin cunan causajushpallata, punllandi caishuj chaishuj aliguta 
yarichirishpa causaichi. Juchata rurana yuyai pandachij shamujpipash, 
canguna purapica pipash ama shinlli shungu tucungapajmi, chashna causana 
canguichi. 
14Cristota crishca punllamandapacha, tucurimui punllacaman paita aliguta 
catishpaca, Cristo japijushcashnallata ñucanchipash japigrinatami charinchi. 
15Dios escribichishca Shimipica, cashnami nijun: “Pai rimajujta cunan 
uyashpaca, ñaupa punllacuna fiñachinajushcashnaca, na cangunapaj shunguta 
shinlliyachinachu canguichi” nijunmi. 
16Dios rimajujta uyashcata na cazushpa fiñachijcunaca, ¿picunata cashcanga? 
¿Nachu Moisespaj maquihuan llujchimujpi, Egiptomanda tucui 
llujshimushcacuna fiñachinajushca? 
17¿Picunahuanda Diosca, chuscu chunga huatacaman nali cashcanga? ¿Nachu 
jichushca pambapi juchata rurashpa huañujcunahuan nali cashcanga? 
18¿Picunatata Diosca: “Ñucahuan samangapaca, napacha shamui ushanachu 
canguichi” nishpa juramentushca? ¿Nachu paita na cazujcunata, chashna 
nijushca? 
19Paicunaca na crishcamandami, Dioshuan samangapaca, na yaicui ushashcata 
ricunchi. 

Hebreos 4 

1Taita Diosca, ñucanchi paihuan samachun pushashapacha nijunrami. Shina 
cajpipash canguna puramanda maijanga, chai samangapaj rinata na 
japigrinashnalla causanajujpimi, manllashpa catina canchi. 
2Ñucanchimambashmi, paicunamanshnallata ali villaiguta villajushca. Shina 
cajpipash chai shimita uyashpapash na crishpa, na chasquishcamandami, 
paicunapajllata imapajpash na ali cashca. 
3Ashtahuangarin paita crishcacunallami, paihuan samangapaca yaicunchi. 
Shinamandami cashna nishca: “Paicunahuan ninanda fiñarishpami, ñucahuan 

samangapaca napacha yaicungachu nishpa juramenturcani” nishcami. Diosca, 
cai pachata rurai callarishpa tucuchishca jipami, chashna nijushca. 
4Diosca, canchis punllamanda rimashpami, shuj pushtupica cashna nijun: 
“Taita Diosca tucuita churashpami, canchis punllapica samarca” nijunmi. 
5Shinallata: “Ñucahuan samangapaca, napacha yaicungachu” nijunmi. 
6Shinamandami huaquingunaca, paihuan samangapaca nara yaicun. Ali 
villaitaca pundata villajujta uyashpapash na cazushcamandami, samangapaca 
na yaicunajushca. 
7Shina cajpipash, cutin shuj punllacunapimi samagrichunga, Diosca churashca. 
Chai punllacunaca, cunambimi pactamushca. Chai punllacunamanda 
villachunga, unai huata jipacunapimi Diosca, Davidman yarichishpa, cashna 
nishca: “Dios rimajujta cunan uyashpaca, na shinlli shungu tucunachu 
canguichi” nishcami. 
8Israelcunata, Dioshuan samagrichun Josué pushai ushashca cajpica, jipa 
punllacunapi samagrina tiangami nishpaca, na villachun mandanmanllu carca. 
9Shinamandami, Taita Dios agllashca gentecunapaca, samagrina tian. 
10Taita Diosca, cai pachata ruraita tucuchishpaca samarcami. Shinallatami 
ñucanchipash paihuan samangapaj yaicushcacunaca, imata 
ruranajushcatapash saquishpa samanata charinchi. 
11Shina samagrinata charingapaca, aligutapacha yarishpa catishunchi. Ama 
ñaupa taitacuna na cazushpa urmashcashna cangapajmi, chashna catina 
canchi. 
12Taita Diospaj Shimica causaj cashpami, ninan ushaita charin. Ishcandi 
ladoman filo filo tucui espadatapash yali cuchui ushaj cashpami almata, 
espirituta, mucucunata, ñutujutapash chaupirijta tujsinshna yarichijun. 
Shinallata yuyaicunatapash, shungu imata yarijujtapash, tucuitami rijsichijun. 



3482 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

13Dios imata rurashcapash, paipaj ñaupajmandaca napacha pacajui ushanllu. 
Ashtahuangarin paica, ima tiajtapash tucuitami, aligutapacha ricujun. 
Ñucanchi imata rurashcatapash, paiman villagrinatami charinchi. 

Jesusca, curacunata jatun mandaj curami 

14Chaimandami Jesusca, Taita Diospaj Churi cashpa, curacunata mandaj 
ñucanchipaj jatun cura. Paica, jahua pachata yalishpa rishcamandami, paita 
crishcataca aligutapacha catina canchi. 
15Ñucanchica, ñucanchi imata na rurai ushajpipash, curacunata mandaj, 
ñucanchita llaquij curatami charinchi. Ashtahuangarin ñucanchitashna 
pandachingapaj munajpipash, na juchata ruraj curatami charinchi. 
16Ñucanchica, ninanda juyashpa mandashpa tiajujpaj ñaupajman, paita 
yariashpapacha quimirishunchi. Ñucanchi ima llaquihuan cajpipash, ninanda 
llaquishpa juyashpa ayudachunmi, chashna quimirina canchi. 

Hebreos 5 

1Curacunata tucui mandajcunata runacunapaj chaupimanda Dios agllashpaca, 
gentecunapaj alipajllami agllashpa churan. Paicuna Taita Diosman 
carashcacunata Diosman cuchun, juchacunamanda animalcunata paiman 
cushpa huañuchinajuchunmi agllashpa churan. 
2Imatapash na yachaj, chingashca causaj gentecunata na ñapash fiñajlla cajta 
ricuchingapajmi, chashna agllashpa churan. Chai curapash, nali munaicuna 
muyundi japi tucunallami causajun. 
3Chashnamandami paipaj juchacunamandapash, chaishuj gentecunapaj 
juchacunamandapash, animalcunata Diosman cushpa rupachinata charin. 
4Maijambash na paillata cashna ninanda alicachi tucunata japi ushanllu. 
Ashtahuangarin Aarón curatashna Taita Dios agllajpillami, chaitaca japi ushan. 
5Shinallata Cristopash, paillata alicachirishpaca, na curacunata mandaj 
tucurcachu. Ashtahuangarin: “Canga, ñuca Churimi cangui. Ñucami, causaita 

cunan canman curcani” nijushca Diosmi, curacunata mandaj cura tucuchun 
churarca. 
6Escribishcapica, shuj pushtupipash cashnami nijun: “Canga, causaita 
causaicamanmi Melquisedec shuti curashna curapacha cangui” nijunmi. 
7Cristo cai pachapi causajushpaca, ninanda mañashpa caparishpa 
huacashpami, huañunamanda quishpichi ushaj Diosta mañajurca. Manllaihuan 
cazujushcata chashna ricuchishpa mañashcamandami, paitaca uyarca. 
8Cristoca, Diospaj Churi cashpapash, ninan llaquita apashpami, imashna 
cazunataca yachajurca. 
9Shina aliguta pactachishpami, paita tucui cazujcunataca causaita 
causagrichun quishpichijun. 
10Shinamandami, Melquisedec curatashna Taita Diosca, Jesustaca curacunata 
mandaj cachun churajpi, paica cura tucurca. 

Crishcata ama saquichunmi, cutin cutin yachachishca 

11Cai yachajunataca, ashtacatapacha yachachinatami charinchi. 
Ashtahuangarin na yachachi ushanalla cajpimi, cangunapash na ashtahuan 
uyangapaj munanguichi. 
12Cai tucui huatacunapica, ñami yachachijcuna tucuna carcanguichi. 
Ashtahuangarin Taita Diospaj Shimitaca, maijanda cashpapash, callarimanda 
cutin yachachichun minishtinguichirami. Shinlli micunataca, na micui 
ushashpa, huahuacuna lechetalla munanshnami causangapaj tigrashcanguichi. 
13Huahuacunaca, lechetallami munan. Huahuacuna lechetalla munanshna 
causajcunaca, imatapash cashcatapacha rurashpa causachun yachachijuj 
Diospaj Shimitaca, tucuicunami na yachajui ushan. 
14Ashtahuangarin shinlli micunataca, rucucunallami micui ushan. Paicunaca, 
ali yuyaicunata charishpa aliguta yachajushca cashpami alita, nalitapash 
yachai ushajcuna tucushca. 

Hebreos 6 

1Shina cashcamandaca, Cristomanda punda yachachi callarijpi fangalla 
yachajushcataca saquishpa, ima pandatapash na rurashpa causangapaj 
ñaupajman rishunchi. Huañushcashna causanajushpa nalita 
ruranajushcamanda, ninanda llaquirishpa Taita Diosta crishpa yachajui 
callarishcamanllataca, ama cutin tigrashpa ñaupajman rishunchi. 
2Shinallata bautizarinamanda, crijcunapaj uma jahuapi maquita 
churanamanda, huañushcacuna causarinamanda, causaita causaicaman 
ninanda llaquichi tucunamandaca, chaitallata tigrashpaca na yachajunachu 
canchi. 
3Taita Diospaj munaipacha cajpica, caitami yachajushpa catishunchi. 
4Huashaman tigrashpa cutin Diospajman tigranataca, napacha ushanallachu. 
Ima horas ña crishpaca, paicunapaj shunguta Dios punchayachijpimi, jahua 
pachamanda caramushcata alicachishpa chasquinajurca. Shinallata Diospaj 
jucha illaj Espiritupash japijpimi causanajurca. 
5Shinallata Taita Diospaj juyailla Shimitapash, shamui punllacunapaj ninan 
ushaitapash alicachishpami chasquinajurca. 
6Chai tucuita chaquishca jahua, huashaman tigrashpaca, cutin ninanda 
llaquirishpa Diospajman tigraitaca, napacha ushangachu. Paicunaca, Taita 
Diospaj Churita cutin chacatanshna nalicachishpa rimachingapajmi, chashna 
ruranajun. 
7Tarpujcuna micuchunga, cutin cutin tamiajpimi, alpaca yacuta chupashpa 
aligutapacha viñachimun. Shina viñachimujpimi tarpujcunaca, Taita Dios 
bendiciajpi fucushcata japin. 
8Ashtahuangarin cashacunalla, nali jihuacunalla jundashca alpaca nalichu. 
Shina cashpami chai alpaca, ña ninanda nalicachi tucunalla tiajun. Tucurimui 
punllapica, rupashpami tucuringa. 
9Juyashca crijcuna, cangunamanda parlashpaca, ña quishpirishcatami 
yachanchi. Shina parlajushpapash Diosca, aliguta caranatapachami yachanchi. 

10Taita Diosca, imatapash cashcatapacha ruraj cashpami, canguna imatalla 
ruranajushcataca na cungan. Paipaj shutita juyaimanda, Diospajlla 
causajcunaman cunangaman canguna chashna rurashpa 
catinajushcamandami, na cungan. 
11Ashtahuangarin cangunaca, tucurimui punllacaman chashnallata aliguta 
catichunmi, ninanda munanchi. Canguna shuyanajushcataca, Dios tucuita 
pactachingacamambacha catichunmi munanchi. 
12Na quillanayachinachu canguichi. Ashtahuangarin Dios carashapacha 
nishcacunata crishpa, na ñapash fiñarishpa shuyashpa japijcunata ricushpa, 
cangunapash paicunashnallata catichunmi munanchi. 
13Taita Diosca, Abrahamman carashapacha nijushpaca, Diosta yali jatunga 
pipash na tiajpimi, paipaj shutipillata juramentushca. 
14Paica, cashna nishpami juramentushca: “Candaca ninandapacha 
bendiciashpami, canmandaca ninanda mirachisha” nishcami. 
15Abrahamga, na ñapash fiñarishpa shuyashpami, Dios carashapacha 
nijushcataca japirca. 
16Gentecuna juramentushpaca, paicunata yali jatumbaj shutipimi juramentun. 
Paicuna parlanajushcata ama cutin tigrashpa parlangapajmi juramentun. 
17Shinallatami, Taita Diospash pai carashapachami nishcata japijcunaman 
carashpa pactachinapacha cashcata ricuchingapaca juramentun. 
18Taita Diosca, cai ishcai shimita rimashcataca, napacha chashna nircanichu 
nishpa llullaitaca na ushanllu. Pai carashapacha nishcata japigringapaj 
yariajlla shuyajcunaca, ninandapacha cushijushunchi. 
19Chashna shuyanami, barcota jirru charijunshna ñucanchi almataca, 
shinllitapacha charijun. Shinallata telahuan quilpashca tiajuj ucumambashmi 
yaicuchun ushaita cujun. 

20Chai ucumanmi Jesusca, ñucanchi yaicuna ñanda pascashpa yaicushca. 
Paica, Melquisedec curashnami causaita causaicaman, curacunata mandaj 
tucurca. 

Hebreos 7 

Melquisedec shuti runagumi, curacunataca mandajushca 

1Cai Melquisedec shuti runagumi, Salem llactata jatun mandajpash, jahua 
pachapi tiajuj Taita Diospaj curapash cashca. Llactacunata jatun 
mandajcunahuan, Abraham macanajushpa mishashpa tigramujujpimi, 
Melquisedec runaguca tuparingapaj rishpa bendiciarca. 
2Abrahambash, Melquisedec runagumanmi chungamanda shujgutaca, 
tucuimanda cun carca. Melquisedec shutica, pundaca: “Imatapash 
cashcatapacha ruraj Jatun Mandajmi” nishpami, shina nijun. Shinallata: 
“Salem llactata Jatun Mandajmi” nishpapash: “Casilla ali causaiguta charij 
Jatun Mandajmi” nishpapashmi, shina nijun. 
3Melquisedec runagupaj taita mamatapash, paipaj ñaupa taitacuna maijanlla 
cashcatapash, pipash na yachanllu. Pai huacharishcatapash, pai 
huañushcatapash, pipash na villanllu. Shina cashpami, Taita Diospaj 
Churishnalla causaita causajujlla cura tucushca. 
4Melquisedec runaguca, jatumbachamari cashca. Chaitaca yarinami canguichi. 
Ñucanchipaj ñaupa taita cashpapashmi, Abrahamga macanajushpa pai 
quichumushcamandaca, chungamanda shujguta Melquisedec runaguman 
cujushca. 
5Leví shuti runapaj mirai puramanda curacuna tucushpaca, mandashcapi 
nijunshnallatami Abrahambaj miraicuna chungamanda shujgutaca, 
israelcunamandallata japinatapacha charin. Paicunaca, Abrahambajllata 
huahuacuna cashpapash, paicunapaj huauquicunamandallatami japinata 
charin. 
6Ashtahuangarin Melquisedec shuti runaguca, na Levipaj mirai cashpapashmi, 
Abraham imatalla macanajushpa quichumushcataca, chungamanda shujguta 

japijurca. Shina japishpami Melquisedec runaguca, Dios carashapacha nishcata 
japinata charij Abrahamdaca bendiciashca. 
7Jatunyachi tucushca runami, yangalla runaguta bendiciashca. Chaitaca 
yachanchipachami. 
8Caipica cunambica, huañuna runacunallami chungamanda shujguta cushcata 
japinajun. Ashtahuangarin chai punllacunapica, causajujlla shuj runagu tiajta 
ricuchijuj shuj runagumi japijurca. 
9Shinamandami, cashna ni ushanchi: ‘Chungamanda shujguta japijuj Leví shuti 
runagupaj miraicunapash Abrahammanmi, chungamanda shujguta curca’ ni 
ushanchimi. 
10Melquisedec runagu, Abrahamda tuparingapaj rishca punllapica, 
Abrahambaj mirai Leví runaguca, nara huacharircachu. 
11(Leví runapaj mirai curacunamandami israelcunaca, mandashca shimicunata 
japinajushca). Curacuna, Diospaj ñaupajman pushai ushana cajpica, 
Melquisedec curashna na shuj cura shamunmanllu carca. Paica, Aaronshnalla 
cura tucungapaca, na shamushcachu. 
12Curatapash mushujta churashpami, mandashca shimicunatapash mushujta 
tigrachi usharin. 
13Chashna nishpaca, Apunchi Jesusmandami shina nijun. Paica, shuj aillupaj 
miraimi cashca. Cai aillumandaca, shujllapash na altarpi servircachu. 
14Ñucanchi Apunchi Jesusca, Judá aillupaj miraimandami shamushca. 
Chaitaca yachai ushanallami. Chai aillupaj miraicunamanda cura tucunataca, 
Moisesca imatallapash na villashcachu. 
15Caitami paica, ashtahuan yalita ricuchishca. Melquisedec curashnalla 
cashpapash paica, paita ashtahuan yali ali cura cajtami ricuchishca. 
16Cai miraimanda chai miraimandami cura tucunga nishpa 
mandashcamandaca, na cura tucushcachu. Ashtahuangarin na tucuri causaipaj 
ushaita charishpami, cura tucushca. 

17Paipaj causaimanda villashpaca, cashnami nin: “Canga, causaita 
causaicamanmi Melquisedec curashna, curapacha cangui” nijunmi. 
18Chaimandami, ñaupa mandashca shimicunaca, imapajpash na ushaita 
charishpa yanga tiajushcamandaca, anchuchi tucushca. 
19Shinallata juyaillaguta japigrinata shuyanata Dios cushcamandami, anchuchi 
tucushca. Chai shuyanata cushcamandami, ñucanchica Taita Diospajman 
quimirircanchi. (Mandashca shimicunataca, imapash na aligutapachaca 
rurarcachu). 
20Jesusta cura cachun churanataca, juramentushpami chashna churarca. 
21Chaishuj curacunataca, napacha juramentushpa churashcachu. 
Ashtahuangarin Jesusca, Dios juramentushcamandami cura tucurca. Chai 
juramentushcapica, cashnami nijun: “Jatun Diosca, cashna nishpami 
juramenturca: ‘Canga, causaita causaicamanmi Melquisedec curashna 
curapacha cangui’ nishcami. Shina nishcataca, na llaquiringachu” nijunmi. 
22Shinamandami, tucuita yali aligutapacha Dios ari nijushcataca, Jesusca 
pactachijpacha tucurca. 
23Chaishuj curacunaca, huañujlla cashpami, na shuj curalla tiai ushashpa, 
taucacuna cura tucunajushca. 
24Ashtahuangarin Jesusca, causaita causajujlla cashpami, paica causaita 
causaicaman cura canga. 
25Shina cashpami Jesusca, paimandalla Taita Diospajman quimirijcunataca, 
causaita causaicaman quishpichi ushan. Paimi, Diosta paicunamanda 
mañangapaca, causaita causajun. 
26Curacunata mandaj chashna curami, ñucanchipaca minishtirishcapacha 
carca. Paica, jucha illaj, ima nalita ruranatapash na yachaj, ima mapapash illaj, 
juchata ruraj gentecunapaj chaupimandapash anchurishcami. Paica, jahua 
pacha jahuaman churai tucushcami. 

27Paica, curacunata mandaj curacunashna punllandi paicunapaj 
juchacunamandara, chai jipaca gentecunapaj juchacunamandapash, 
animalcunata Diosman cushpa huañuchinataca na minishtinllu. 
Ashtahuangarin paica, paillata Diosman cararishpami, causaita causaipaj shuj 
viajella huañurca. 
28Mandashca shimicunaca, curacunata mandaj tucuchunga, imatapash na rurai 
ushaj runacunata churachunmi mandajun. Ashtahuangarin mandashca 
jipaman Dios juramentushpaca, curacunata mandaj cachunga, paipaj Churita 
churanatami juramentushca. Paitaca, causaita causaicaman ima pandatapash 
na rurajtami, Diosca rurashca. 

Hebreos 8 

Dios mushujta ari nishcatami, Jesusca gentecunamanda mañashpa pactachijun 

1Cunanga, curacunata mandaj curata charishcatami, ashtahuambachaca 
villashpa catimushcanchi. Paica, jahua pachapi mandana ushaita charij Dios 
mandashpa tiarina ali ladomanmi tiarirca. 
2Paica, Diospajlla huasipimi Diospajta rurajun. Chai jatun carpataca, 
runacunaca na shayachishcachu, ashtahuangarin Jatun Diosmi shayachishca. 
3Curacunata mandaj tucui curacunaca, imagutapash Diosman carangapaj 
animalcunata Diosman cushpa huañuchingapajllami churai tucushca. 
Shinamandami Jesuspash, Diosman imagutallapash caranata charin. 
4Paica, cai pachapilla causajushpaca, curallapash na tucunmanllu carca. 
Mandashcapi nijunshna, Diosman imagutapash cungapaca, caipipash curacuna 
tianmi. 
5Paicunaca, jahua pachapi tiajcunata llandushna ricuchijcunatami servinajun. 
Chai huasita Moisés ruragrijujpica, chashna canata villashpami, Diosca cashna 
nirca: “Ricui, canman urcu jahuapi ñuca ricuchishcashna, tucuita aliguta 
rurangui” nircami. 

6Ashtahuangarin cunanga Jesusca, chai curacunatapash yali ashtahuan alitami, 
Diospajta ruranata charin. Dios ashtahuan alipacha ari nishcataca, Jesusmi 
Diosta gentecunamanda mañashpa pactachijun. 
7Dios punda ari nishcapi ima huaglipash illajpica, napacha shuj mushujta 
rurangapaj, ari ninmanllu carca. 
8Diosca, jarcashpa rimashpami cashna nirca: “Jatun Diosca cashnami nin: 
‘Ricuichi, Israel llactapi, Judá llactapi causajcunahuan shuj mushujta ari nina 
punllacunami chayamujun. 
9Paicunapaj ñaupa taitacunahuan ari nishcashnaca, na rurashachu. 
Paicunahuanga, maquimanda japishpa, Egipto llactamanda llujchimujui 
punllapimi ari nircani. Paicunaca, chaipi ari ninajushcataca na pactachishpa 
causanajurcachu. Chaimandami, ñucapash paicunata jichushpa saquircani’ 
ninmi Jatun Diosca. 
10Shinamandami Jatun Diosca, cashna nin: ‘Chai punlla jipacunapica, 
israelcunahuanga cashna ruranatami ari nisha: Ñuca mandashcacunataca, 
paicunapaj yuyaipimi churasha. Paicunapaj shungupimi, escribinshna 
churasha. Shina rurashpami, paicunapaj Taita Dios casha, paicunapash ñuca 
agllashcacunami canga. 
11Chaipica, pipash paipaj huauquita cashpa, shujcunata cashpapash: Jatun 
Diosta rijsinami cangui nishpaca, na yachachijungachu. Paicunaca, 
tucuicunami uchillamanda callarishpa, jatungunacaman rijsihuanga. 
12Paicuna imatapash cashcatapacha na rurashca cajpipash, llaquishami. 
Paicunapaj juchacunatapash, jatun nalita rurashcatapash, napacha ashtahuan 
yarishachu’ nijunmi” nijurcami. 
13Shuj mushujta rurangapaj ari nishpaca, punda ari nishca ña maucayashca 
cajpimi, chashnaca nishca. Chai punda ari nishcapash, ña maucayashca 
cashpami, ña tucurigrijun. 

Hebreos 9 

1Shina cajpipash, punda ari nishpapash, Diosta mañashpa paipajta mañanatami 
mandashca. Shinallata cai pachapipashmi, Diospajlla huasita charishca. 
2Diospaj jatun carpataca, cashnami rurashca cashca: Punda ucuca, Diospajlla 
ucumi cashca. Chaipica, candelero nishcapash, Diosman shicanyachishca 
tandacunata churana mezapashmi tiajushca. 
3Chaipaj cati, telahuan quilpashca huasha ucupica, jatun carpapillatami, 
Diospajlla shicanyachishca ucu tiashca. 
4Chai ucupica, inciensota cushnichina oro altarpash, Dioshuan ari ninajushpa 
escribishcata alichina, muyundita orohuan quilpashca arcapashmi tiajushca. 
Chai arcapica, maná shuti micunata alichishca tiajuj oro mangapash, Aarón 
charishca cutin verdella viñashca varapash, Dioshuan ari ninajushcata 
escribishca tabla rumicunapashmi tianajushca. 
5Chai arca jahuapica, punchapamba querubín nishcacunami, juchacunata Dios 
anchuchijujta ricuchishpa, alascunahuan quilpashca tianajushca. 
Chaicunamandaca cunambica na callarishpa, tucuita parlanata charinichu. 
6Diospaj jatun carpa callari ucupi chashna tucuita alichishca tiajujpimi 
curacunaca, Diosta yaringapaj punllandi imatalla ruranacunata rurangapaj 
yaicunajun. 
7Ashtahuangarin curacunata mandaj curallami, huatapi shuj viajella cati 
ucuman yaicuita ushan. Chaimanmi, paipaj juchacunamandapash, gentecuna 
na yachaimanda rurashca juchacunamandapash, animalcunapaj yahuarta 
Diosman cungapaj apashpa yaicun. 
8Chaicunahuanga, Diospaj jatun carpapica, punda ucuman yaicushpa imata 
rurangapajpash, Diospajlla shicanyachishca ucuman yaicunataca, nara 
ricuchishcatami, Diospaj jucha illaj Espirituca yachachijun. 
9Chaicunaca, cunambi chimbapurashpa yachajunatami ricuchijun. Diosman 
imatapash carashpa, Diosman animalcunatapash carashpami huañuchinajun. 

Diosta mañashpa imata rurashcapash, paicunapaj shungu alitalla yarichunga, 
napacha alichi ushanllu. 
10Chai mandashcacunaca imata micunata, ufianata, imashnalla mapa illaj 
tucunata, cuerpopi mapayashca cashpa, imacunatalla rurachun 
mandanacunatallami villajun. Chaicunata ruranataca, Dios mushujta 
pactachina punllacamanllami charirca. 
11Ashtahuangarin Cristoca, ñamari shamushca. Paimi, curacunata mandaj 
cashpa, imatapash aliguta carangapaj apamushca. Diospaj jatun carpaca, 
punda tiashcatapash yali ashtahuan jatunmi, ashtahuan juyaillagumi. Chai 
carpataca, na runacuna rurashca cajpimi, na cai pachapi tiajun. 
12Cristoca, causaita causaicaman quishpichinata japishpami, Diospajlla 
shicanyachishca ucuman shuj viajella yaicurca. Paica, na jari chivocunapaj, 
shicucunapaj yahuarta apashpa yaicurcachu. Ashtahuangarin paipaj 
yahuarhuambachami yaicurca. 
13Jari huagracunapaj, jari chivocunapaj yahuartapash, huarmi shicuta 
rupachishca uchufatapash, mapata ruraj gentecunapajpimi tsirapachinajun. 
Shina rurashpaca, cuerpopi mapatalla anchuchishpami, Diospajlla cachun 
ruranajun. 
14Cristopaj yahuarca, ¿nachu chaitaca yali ushaita charin? Causaita causajuj 
Diospaj Espiritumandami Cristoca, ima mapapash illaj cashpa, paillata Taita 
Diosman cararishpa huañurca. ¿Nachu chai yahuarca, causajujlla Taita Diosta 
servinajuchunga, huañuiman apajuj nali munaicunata rurashcamanda, nali 
yuyaicunata charishcata anchuchi ushan? 
15Shina cashpami, gentecunahuan mushujta rurangapaj Dios ari nishcataca, 
paica pactachijun. Pai huañushpami, punda ari nishcata na cazushcataca 
anchuchirca. Dios agllashcacunaca, causaita causanata chasquichunmi, 
chashna huañurca. 
16Imatapash carashami nishpa escribishca tiajpica, chai carashami nishpa 
escribij runa huañunapachami. 

17Carashami nij runa huañujpillami, japi ushan. Chai carashami nishpa escribij 
runa causajujpica, imapash na alichu. 
18Shinallata punda ari nishcapash, animalcunapaj yahuarhuanllatami 
callarishca. 
19Mandashca shimicunapi imata nijujtapash, Moisesca tucuicunaman villashca 
jipallami shicucunapaj, jari chivocunapaj yahuarta yacundi japishpa, hisopo 
nishca yura malquipi, puca milmata huatashpa mutiyachishca. Shina 
mutiyachishpami, pai charijuj libropipash, tucui gentecunapipash 
tsirapachishca. 
20Moisesca cashnami nishca: “Ñucanchihuan Taita Dios ari nishcataca, cai 
yahuarmi ricuchijun” nishcami. 
21Chashna rurashca jipapashmi Moisesca, Diospaj jatun carpapipash, Diospajta 
rurangapaj chai ucupi ima tiashcacunapipash tsirapachishca. 
22Mandashca shimipi nishcashna yahuarta tsirapachijpimi, ashamandalla na 
tucuilla mapa illaj tucun. Yahuarta na jichashca cashpaca Diosca, 
juchacunataca na anchuchinmanllu. 

Cristo huañushpami, juchataca anchuchishca 

23Jahua pachapi ima tiajujcunaman rijchajta caipi rurashcacuna mapa illaj 
cachunmi, animalcunapaj yahuarta jichanapacha carca. Ashtahuangarin jahua 
pachapi imalla tiajujcunaca, animalcunapaj yahuartapash yali alipacha 
yahuartami minishtin. 
24Cristoca, na runacuna rurashca, Diospajlla huasiman yaicurcachu. 
Ashtahuangarin jahua pachapi tiajuj Taita Diospaj ñaupajmanmi, 
ñucanchimanda cararingapaj yaicurca. Chai carpaca, jahua pachapi Diospaj 
huasi tiajujtapachami ricuchijushca. 
25Animalpaj yahuarta apashpa, huatapi huatapi Diospajlla shicanyachishca 
ucuman, curacunata mandaj cura yaicunashnaca na yaicurcachu. 

Ashtahuangarin Cristoca, cutin cutin Diosman cararishpa huañungapaca, na 
yaicurcachu. 
26Shina cashpaca, cai pachata rurai punllamandapacha, cutin cutin 
huañunatami charinman carca. Ashtahuangarin cunan tucurimui 
punllacunapimi Cristoca, shuj viajella shamushpa, gentecunapaj juchacunataca 
anchuchingapaj, Diosman cararishpa huañurca. 
27Shinallatami gentecunatapash, tucuicuna shuj viajella huañuchun churashca. 
Chai jipaca, llaquichi tucuchunmi churashca. 
28Shinallatami Cristoca, ashtacacunapaj juchacunata anchuchingapaj, Diosman 
paillata shuj viajella cararishpa huañurca. Paica, juchacunata anchuchingapaca 
na shamungachu. Ashtahuangarin pai shamunata shuyajcunata 
quishpichingapajmi shamunga. 

Hebreos 10 

1Mandashca shimicunaca, jipa punllacunapi Dios aliguta caramunata 
llandushnalla ricuchijllami cashca. Shina cajpimi, imata carashca 
nishcapachaca nara pactashca. Chai mandashca shimicunata catishpa, 
Diospajman quimirijcunaca huatapi huatapi animalcunata cushpapash, paipaj 
ñaupajpica nara ali tucunllu. 
2Chai cushcacuna juchata shuj viajella maillai ushajpica, na ashtahuan chashna 
cushpa alicachinajunmanllu carca. Shinallata juchayu cashcatapash, na 
ashtahuan yarinajunmanllu carca. 
3Ashtahuangarin animalcunata Diosman cushpa huañuchinajushpaca, cada 
huatami paicunapaj juchacunata yarinajun. 
4Ashtahuangarin jari huagracunapaj, jari chivocunapaj yahuarca, napacha 
juchacunata anchuchi ushanllu. 
5Shina cajpimi, cai pachaman Cristo shamushpaca, Diosta cashna nirca: 
“Animalta huañuchinajuchumbash, ashtahuan imata cuchumbash, na 

munarcanguichu. Ashtahuangarin ñucatami, aichayu tucuchun 
alichihuashcangui. 
6Animalcunata cushpa tucuillata rupachijpipash, juchacunata anchuchijuchun 
imata cujpipash, napacha cushijunguichu” nircami. 
7Chaimandami cashna nircani: “Ricui Taita Dioslla, cambaj munaita 
pactachingapajmi shamuni. Canllatami, ñucamanda villashpa pillushca libropi 
escribichishcangui” nijurcami. 
8Cristoca, caitarami punda nirca: “Animalta Diosman cushpa 
huañuchishcatapash, ashtahuan imata cuchumbash, animalcunata tucuillata 
rupachishcatapash, juchacunata anchuchijuchun, imata carachumbash na 
munarcanguichu. Chaicunahuanga, na cushijunguichu” nircami. (Mandashcapi 
nijushcamandallami, chaicunataca cunajun). 
9Chai jipaca, cashnatapashmi nirca: “Ricui, Taita Dioslla, cambaj munaita 
pactachingapajmi shamuni” nircami. Cashna nishpaca, Diosman cuchun nishpa 
mandashcatami, Cristoca anchuchirca. Paica, chaita cunapaj randimi, paillata 
Diosman cararishpa huañurca. 
10Dios munashcata pactachishcamandami, ñucanchica Diospajlla 
tucushcanchi. Jesucristoca aichayu tucushpa paillata cararishpami, shuj 
viajella huañushca. 
11Diosta servij curacunaca, tucuicunami punllandi animalcunata 
huañuchishpa, Diosman cutin cutin chashnatallata cunajun. Chaicunaca, 
napacha juchacunataca anchuchi ushanllu. 
12Ashtahuangarin Cristoca, tucuicunapaj juchacunamanda causaita 
causaicaman Diosman cararishpa, shuj viajella huañushpami cunanga, Taita 
Diospaj ali ladopi tiajun. 
13Chaimandapacha cunangamanmi, paita fiñajcunata, paipaj chaqui sarunapi 
Dios churangacaman shuyajun. 

14Paica, shuj viajella Diosman cararishpa huañushpami, Diospajlla 
causajcunataca causaita causaicaman ima pandatapash na rurajcuna cachun 
rurarca. 
15Shinallatami Diospaj jucha illaj Espiritupash, ñucanchiman aliguta villashca 
jipaca, cashna nijurca: 
16“Shamui punllacunapica, caitami paicunaman rurangapaj ari nijusha: Ñuca 
mandashca shimicunataca, paicunapaj shungupimi churasha. Paicunapaj 
yuyaipipashmi, escribinshna churasha” nijunmi Jatun Diosca. 
17Ashtahuan cashnatapashmi nijurca: “Paicunapaj juchacunatapash, paicuna 
na cazushcacunatapash, napacha ashtahuan yarishachu” nijurcami. 
18Ñucanchi juchacunataca ña anchuchishca cajpimi, juchacunamanda 
imatapash Diosman caranataca, na ashtahuan charinchi. 
19Shina cajpica huauquicuna, panicuna, Jesucristopaj yahuarhuan 
cacharichishcamandaca, Diospajlla shicanyachishca ucuman yaicunallami 
canchi. 
20Pai huañushpami, quilpashca huarcuriajuj telatapash pascashpa, causaita 
causagrina mushuj ñandaca, ñucanchiman ricuchirca. Chai telataca, paipaj 
cuerpotami nijun. 
21Taita Diospaj huasipica, Jesustami ñucanchipaj jatun curata charinchi. 
22Cunanga, na nij tucushpalla tucui shunguhuambacha crishpa, Diospajman 
quimirishunchi. Nali yuyaicunamanda ñucanchi shunguta mapa illajta 
rurashpa, ñucanchi cuerpotapash mapa illaj yacuhuan armashpa 
quimirishunchi. 
23Diosca, pai carashami nishcataca pactachimungapachami. Paita crishpa 
cushijushpa shuyajushcataca na cungashpa, shinllitapacha catishunchi. 
24Shinallata caishujhuan, chaishujhuan ashtahuan juyarishpa, imata 
cashpapash alita ruranacunata yarichirishunchi. 

25Tandanajunataca, na saquinachu canchi. Shujcunaca, tandanajunata 
saquijllacunami tian. Ashtahuangarin caishujmanda chaishujmanda aliguta 
yarichirishpami causana canchi. Jesús tigramuna punlla ña chayamujujta 
yachashpacarin, ashtahuanmi yarichirina canchi. 

Jucha cajta yachashpata, juchata rurashpa catijcunatami shinllita tacurishca 

26Na llullashpa villajuj shimita yachashca jahua, quiquin munaihuambacha 
cutinllata juchata rurajpica, cutin chai juchacunamanda huañungapaca, na 
ashtahuan tianllu. 
27Ashtahuangarin Dios ninandapacha llaquichinatallami shuyana. Shinallata 
Diosta fiñajcunataca, ninanda rupajuj manllanayai ninapashmi langanshna 
tucuchijunga. 
28Moisés mandashca shimicunata na cazunajujta, ishcai cashpa, quimsa 
cashpapash imashna cashcata ricushpa villajpica, llaquitapash na llaquishpami 
huañuchin. 
29Taita Diospaj Churita sarunshna nalicachishpa, paipaj yahuartapash 
mapatashna yangapi churashpacarin, ¿nachu ashtahuan ninandapacha 
llaquichi tucunataca yaringuichi? Dioshuan ari nishcata pactachijujtaca, chai 
yahuarmi mapara cajta ricuchijun. Chai yahuarllatami, Diospajllata rurashca 
carca. Ninanda juyaj Diospaj Espirituta nalicachishpa rimajcunaca, 
ninandapachami llaquichi tucunga. 
30“Ñucami, pai llaquichishcashnallata llaquichisha. Ñucami, cuna cashcataca 
cusha” nijuj Jatun Diostaca rijsinchimi. Shinallata cutinmi, cashna nishca 
carca: “Jatun Diosca, pai agllashcacuna nalita rurajpica, llaquichingami” 
nishcami carca. 
31Causajujlla Taita Diospaj maquipi urmashpaca, ¡aij jatun manllanayaimari! 
32Punda punllacunapi, cangunapaj shunguta Dios punchayachijpi, ima 
tucushcatapash yarichiyari. Chai punllacunapica, ninan llaquicunata 
apashpapash, mishajmi carcanguichi. 

33Canguna puramanda huaquingunaca, ninandapacha nalicachi tucushpami, 
gentecunapaj ñaupajpipash, jatun llaquita aparcanguichi. Huaquingunaca, 
paicunashnallata llaquichi tucushpami, paicunapaj cumbacuna 
tucurcanguichi. 
34Prezu tiajcunamandapash, ninandami llaquirircanguichi. Imata 
charishcacunatapash quichujpimi, llaquita aparcanguichi. Chai 
charishcacunatapash yali, na tucurinallata jahua pachapi japigrinata 
yachashpami, ninanda cushijurcanguichi. 
35Ninan alita japigrina tiajta yariajlla causanataca, napacha cunganachu 
canguichi. 
36Chaita japigringapaca, na ñapash fiñarishpa Taita Dios munashcatalla 
rurashpami, ali shunguhuambacha causana canguichi. Chashna causashpami, 
pai carashami nishcataca japigringuichi. 
37Escribishcapica cashnami nijun: “Shamunami cani nijujca, ñallapachami 
shamunga. Paica na uyanangachu. 
38Ashtahuangarin imatapash cashcatapacha rurashpa causajca, 
crishcamandallami causanga. Shina causashpapash huashaman tigrashpaca, na 
ñucata cushichingachu” nijunmi. 
39Ashtahuangarin ñucanchica, na chingaita chingagringapaj, huashaman tigraj 
puracunachu canchi. Ashtahuangarin ñucanchi alma quishpirichun, Diosta 
aligutapacha crij puracunami canchi. 

Hebreos 11 

Aligutapachami crina 

1Imata japigrinata crishcatapash, chaitaca japigrishapacha yashpami 
shuyanajunchi. Crishcamandami, na ricushpapash japigrinataca aligutapacha 
yachanchi. 
2Chashna crishcamandami ñaupa taitacunaca, ninanda alicachi tucushca. 

3Ima tiachumbash Taita Diosca, paipaj Shimihuan rimashpalla churashcataca, 
crishcamandallami yachanchi. Cunambi ricunajunchi, chaitaca imapash na 
ricurijmandami, Diosca churarca. 
4Abel shuti runaguca crishpallami, Caín shuti runatapash yali aligutapacha 
Taita Diosman animalta carashpa huañuchirca. Crishpa carashcamanda, 
imatapash cashcatapacha ruraj runagu cajtami, tucuicuna rijsishca. Pai 
carashcataca, Taita Dios chasquishpa ricuchijpimi, Abel runagu huañushca 
cajpipash, chai crishcamandaca cunangaman villajun. 
5Enoc shuti runagutapash, crishcamandallami ama huañuchun causajtallata 
aparca. Taita Dios apajpimi, paitaca mascashpapash na tarirca. Enoc shuti 
runaguca, nara apai tucushpallatami, Taita Diosta cushichishpa causajujtaca 
ricuchijurca. 
6Ashtahuangarin crishpallami, Taita Diostaca cushichin. Taita Diospajman 
quimiringapaj pipash munashpaca, pai tiajtaca crinapachami. Paita mascashpa 
causajcunaman aliguta caranatapash crinapachami. 
7Crishcamandallami Noé shuti runagupash, Taita Dios imata mandashcatapash 
cazurca. Imahuan llaquichinata na ricushpapash manllashpami, paipaj huasipi 
causajcunandi quishpiringapaj, huambuna huasita rurarca. Noé shuti 
runaguca, chashna crishcamandami, cai pachapi causajcunaca ninanda 
llaquichi tucunapacha cajta ricuchirca. Alipacha crij cashpami Diosca, 
imatapash cashcatapacha rurachun Dios carashcata chasquirca. 
8Abraham runagupash crishcamandallami, Dios cayashcata cazushpa paiman 
carashapachami nishca llactata japingapaj rirca. Maiman rinatapash na 
yachashpatami llujshirca. 
9Abraham runaguca crishpallami, Dios carashapacha nishca llactapica, caru 
llactamanda shamushca runashna shujcunapaj llactapi causajurca. Isaacpash, 
Jacobopash chai llactapimi, Abraham causashcashnallata carpacunapi 
causanajurca. Dios carashapacha nishca llactata japishun yashpami, chashnaca 
causajurca. 

10Abraham runaguca, shinllitapacha churashca pueblopi causagrinatami 
shuyajurca. Chai pueblotaca, Taita Diosllata aligutapacha callarichishpa, 
shinllita huasichishcami. 
11Shinallata Abrahambaj huarmi Sarapash crishcamandallami, huahuata 
tarinata na yachashpapash, vijsayu tucuna ushaita japirca. Payagupacha 
cashpapash, shuj jari huahuagutami ungurca. Huahuata carashami nishpa 
villaj Diosca, pactachingapachami yashpa crishpami tarirca. 
12Shinamandami shujmandalla, Abraham ña huañunalla cajpipash, 
paimandaca ninanda mirarca. Paicunami, jahua pacha luzerocunashna, mama 
cucha manñapi tiaj t'iyu alpashna, na cuentai ushanalla mirarca. 
13Chai ñaupa taitacunaca crishpallami, Dios carashapachami 
nishcacunatapash, nara japishpallata huañunajurca. Paicunaca, alipacha crij 
cashpami alicachishpa, jipaman Dios imata pactachinatapash, carumandalla 
ricunshna crishpa cushijurca. Shinallata: “Caru llactamanda shamushpa 
purinajunshnami, cai pachapica purinajunchi” nishpami villanajurca. 
14Shina villashpaca, shuj llactapi causangapaj mascashpa purinajujtami 
aligutapacha yachachirca. 
15Paicuna saquishpa llujshishca llactaman cutin tigranata yarinajushca 
cashpaca, tigranataca charircapachami. 
16Ashtahuangarin paicunaca, ashtahuan juyailla llactatami munanajurca. 
Chaica, jahua pachapimi tiajun. Shinamandami Taita Diosca, paicunapaj Taita 
Diosmi cani ningapaca na pinganayachin. Paillatami, shuj juyailla 
pueblotapash paicunaman alichishca. 
17Abraham runaguca, ali crij cajta Dios ricungapaj munajpipash crishpallami, 
Isaactaca Diosman carashpa huañuchingapaj aparca. Dios carasha nishcata 
chasquishca cashpapash, paipaj shujlla churitaca cararcallami. 
18Paitaca: “Isaacmanda miraicunatami charingui” nishcami carca. 

19“Huañuchijpipash, Taita Dios causachingapaj ushaita charinmi” yashpami, 
Abrahamga chashna carajurca. Shina crishcamandami, cutin causachijpishna 
Abrahamga, paipaj churitaca cutin japirca. 
20Isaac runagupash cashpallami, Jacobotapash, Esautapash, Dios jipaman 
imatapash aliguta carachun nishpa bendiciarca. 
21Shinallata alipacha crij cashpami Jacobopash, ña huañugrijushpaca, Josepaj 
tucuilla churicunata bendiciajurca. Josepaj taunapi marcarishpami, Diosta 
ninanda alicachijurca. 
22Josepash crishpallami, ña huañugrijushpaca, israelcuna Egiptomanda 
llujshinata villajushca. Paipaj tullucunatapash apashpa richunmi mandashca. 
23Moisespaj taita mamapash crishpallami, huahua Moisestaca, quimsa 
quillacaman pacashpa charishca. Chai huahuaguca juyaillagu cajpimi, 
huahuacunata huañuchinajuchun, chai llactata jatun mandaj mandashca 
cajpipash, paicunaca na manllashca. 
24Moisespash ña viñashpaca, crishpallami: “Faraonbaj ushipaj churimi cangui” 
ni tucungapaca na munashca. 
25Paica, juchata rurashpa ashacamanlla ninanda cushijushpa causangapaca, na 
munashcachu. Ashtahuangarin Taita Diospaj gentecunahuan ninanda llaquichi 
tucunatami ashtahuan munashca. 
26Moiseca, Egiptopi ninanda charijyangapaca na munashcachu. 
Ashtahuangarin ninanda nalicachishpa Cristo rimai tucushcashna, jahua 
pachapi charijyangapajmi munashca. Dios carajpi japinata yariajlla cashpami, 
shina causashca. 
27Moisesca crishpallami, Egipto llactata jatun mandaj fiñanatapash na 
manllashpa, chai llactataca saquishpa rishca. Pipaj ñavipipash na ricurij 
Diostaca ricujunshna yarijushpami, aligutapacha catishca. 
28Moisesca crishpallami, pascua fiestata rurachun callarichishca. Paica, pungu 
jahuacunapi llamapaj yahuarta javichunmi mandashca. Chaitaca, paicunapaj 

punda huacharishca jari huahuacunata huañuchij ama tacarichunmi shina 
mandashca. 
29Israelcunapash crishpallami, Puca Cuchataca, chaquishca pambatashna 
yalinajushca. Paicuna ña yalijpimi, Egiptomanda soldadocunapash, 
paicunashnallata yalingapaj munashpa catinajushca. Paicunataca, yacu ñapash 
shamushpami pambashca. 
30Israelcunaca crishpallami, Jericó shuti pueblota canchiscaman muyushca 
jipaca, chai pueblo muyundi patacuna urmashca. 
31Culquimanda huainayashpa causaj Rahab shuti huarmipash 
crishcamandallami, Diosta na cazujcunahuanga na huañushca. Paimi, chai 
llactata ricuchun cachashca israelcunataca, aliguta mingachishpa pacashca. 
32¿Imatata ashtahuanga villasha? Gedeón, Barac, Sansón, Jefté, David, Samuel 
shuti runacunamanda, Dios ima nishcata shuj villajcunamandapash 
villangapaca, na pactanichu. 
33Paicunapash crishcamandallami, llactacunata jatun mandajcunatapash 
macanajushpa misharca. Imatapash cashcatapacha rurashpami, Dios 
carashapacha nishcataca japinajurca. Leongunapaj shimicunatapashmi 
vicharca. 
34Paicunaca, ninanda rupajuj ninatapash huañuchircallami. Filo espadahuan 
huañuchi tucunamandapash quishpirircallami. Ushaita na charishpapash, 
macanajuicunapica ninanda shinlli tucurcallami. Shuj llactamanda 
soldadocunataca, mishashpa calpachircallami. 
35Huañushcacunata causachijpi, cutin chasquij huarmicunapashmi tiarca. 
Ashtahuangarin shujcunaca, ninanda llaquichi tucushpami huañurca. 
Paicunaca, Dios causachijpi, ashtahuan ali causaita japingapaj munashpami, 
cacharishunmi nijpipash na munashpa huañurca. 

36Shujcunaca ninanda nalicachishpa rimai tucushpami, angucunahuan asti 
tucurca. Chai jahuapash huatai tucushpami, prezuna huasicunapi churai 
tucurca. 
37Paicunaca, rumicunahuanmi huañuchi tucunajurca. Shinallata sierrahuan 
cuchui tucushpami huañunajurca. Paicunaca, alipacha crij cajta 
ricuchingapajmi llaquichinajushca, espadahuambash huañuchi tucurcalla. 
Llama carata, chivo caratami churajushpa, caiman chaiman purinajurca. 
Imagupash illaj, manllaihuan, ninanda llaquichi tucushpami purinajurca. 
38Cai pachaca, chai ali gentecuna causangapaca na ali carcachu. Paicunaca, 
jichushca pambacunapi chingashca, urucucunapi, huaicucunapi, 
utujucunapimi pacajushpa causanajurca. 
39Cai tucuilla alipacha crijcunaca, crishcamandami ninanda alicachi tucurca. 
Ashtahuangarin Dios carashapacha nishcataca, na japishpallatami paicunaca 
huañurca. 
40Taita Diosca, ñucanchipaj ali cachunmi, shuj ashtahuan juyaillagutapacha 
caramushca. Ama paicunalla ima pandatapash na rurajcuna cachunmi 
alichishca. 

Hebreos 12 

Jesusta ricujunshnami catina 

1Shinamandami ñucanchi muyundipica, Diosta alipacha crishcata ashtacacuna 
ricuchishca tian. Ñucanchipi quipishna urmachingapaj munajuj juchata 
ruranataca, tucuitami saquina canchi. Shina saquishpami, ñucanchi 
chayagrinaman na ñapash fiñarishpa ninanda rijunshna ali shunguhuambacha 
calpana canchi. 
2Jesusta ricujunshna catishunchi. Paimi, ñucanchi crichun callarichishpa, 
aligutapacha crishpa causachun pactachijun. Cushijushpa causagrinata 
yachashpami, paica cruzpi llaquinayaita chacatai tucushpapash, nalicachishpa 
rimanajujpipash na pinganayachishpa huañurca. Cunanga, Taita Dios 
mandashpa tiajuj ali ladomanmi tiajun. 

3Juchayu runacuna ninanda llaquichijpi, ninan llaquita apaj Jesustami yarina 
canguichi. Na shaijushpa na cungashpa, cushijuita japishpami catina 
canguichi. 
4Cangunaca, juchata na rurangapaj macanajunajushpapash, huañuchi 
tucungacaman llaquitaca, nara apashcachu canguichi. 
5Diosca, paipaj huahuacuna cajpimi, cangunataca aliguta yarichishca. 
Chaitaca, na cunganachu canguichi. Diosca cashnami nijurca: “Ñuca 
huahualla, Jatun Dios llaquichijpica, ama yangapi churanguichu. Pai jarcashpa 
rimajpipash, na shaijunachu cangui. 
6Jatun Diosca, maijandapash juyashpami llaquichin. Shinallata paipaj huahua 
cachun, pai chasquishcacunataca tucuicunatami astin” nijurcami. 
7Cangunapaj ali cachunmi Taita Diosca, paipaj huahuacuna cajpi, ima 
llaquitapash cachamun. Chaitaca, ali shunguhuan apanguichilla. ¿Maijan 
churitata, taitaca na llaquichishpa charin? 
8Ashtahuangarin canguna nalita rurajpipash na astishpa saquijpica, napacha 
paipaj huahuacunachu canguichi. Ashtahuangarin shuj taitapaj huahuacunami 
canguichi. 
9Ñucanchica cai pachapica, astishpa viñachij taitatami charircanchi. Astijpica, 
cazushpami causarcanchi. Shina cashpaca, ñucanchiman espirituta caraj 
Taitatacarin, ¿nachu ashtahuan aliguta cazuna canchi? Shina rurashpaca 
causagrishunmi. 
10Ñucanchi taitacunaca, asha punllacunatallami paicunapi imashna ali canata 
ricushpa astin carca. Ashtahuangarin Diosca, ñucanchipaj ali cachun, 
paishnalla jucha illaj cachunmi, ñucanchitaca astijun. 
11Na llullashpami, cashna ninchi. Ima llaqui cunambi japijpipash napacha 
cushijui ushanashnallachu, ashtahuangarin llaquiringapajmi. Shina cajpipash, 
ali causaiguta charishpa, imatapash cashcatapacha rurashpa, granota 
fucuchinshna causashpami, juyailla causanata japinchi. 

Taita Dios juyajujta na chasquijcunaca, llaquichi tucungami 

12Shinamandami cangunapaj shaijushca maquitapash, na cuyurij 
cunguritapash shinlliyachina canguichi. 
13Canguna purina chaqui ñangunataca, alichinami canguichi. Jangacuna 
ñanmanda ama llujshishpa ali tucuchunmi, chashna rurana canguichi. 
14Tucuicunahuan casilla aliguta causanata Diospajlla causanata catishpa 
causaichi. Pipash na chashna causashpaca, Jatun Diostaca napacha ricungachu. 
15Aligutapacha ricushpa catinguichi, Maijan cashpapash pactara Taita Dios 
ninanda juyashpa caramujujta japinata saquinman. Chashna rurashpara, jayaj 
jihuapaj sapi llujshimunshna cangunataca muspachijunman. Chaihuanra 
ashtacacuna mapayanajunman. 
16Pactara canguna purapi maijambash huainayaj, na cashpaca Esaú shuti 
runashna Diosta yangapi churashpa causajra tianman. Esaú runaca punda churi 
cashpa, ashtacata japinata charishcataca, shuj asha micunapajllami jatushca. 
17Chai jipaca, taitapaj bendicionda japingapaj munajpipash, na cushcachu. 
Chaita japingapaj ninanda llaquirishpa huacajujpipash, na cutin tigrachi 
ushashcachu. Chaitaca yachanguichimi. 
18Israelcuna chayashpa tacarinalla urcumambash, cangunaca na chayashcachu 
canguichi. Chai urcuca, nina rupajuj, ninanda yanayajuj, ninan huairahuan 
tamiajuj urcumi carca. 
19Chaipimi, trompeta huacajpash, Dios rimajpash, ninanda uyarijurca. Shina 
uyarijpi na uyai ushashpami, ama ashtahuan rimachun ninanda mañanajurca. 
20“Ima animalpash, cai urcuman chayamujpica, rumihuan cashpa, flechahuan 
cashpapash huañuchinami” nishpami, Diosca mandajurca. Chaita na uyai 
ushashpami, shina ninajurca. 
21Paicuna ricujujca ashtahuan ninan manllanayai cajpimi, Moisesca: “Ninanda 
manllashpami chujchujuni” nijurca. 

22Ashtahuangarin cangunaca, Sion shuti urcumambash, causajuj Taita Diospaj 
jahua pachapi tiajuj Jerusalenmambash, huaranga huaranga angelcuna 
tianajujpaj ñaupajmambash chayashcami canguichi. 
23Jahua pachapi tiaj libropi shuticunata escribichishca, Diospajlla 
tandanajushca, punda huacharishca huahuacunapajmambash chayashcami 
canguichi. Tucuicuna imata rurashcata ricuchij Taita Diospajmambash, 
imatapash cashcatapacha rurashpa, ima pandapash illajcunapaj 
almacunapajmambash chayashcami canguichi. 
24Dios mushujta rurangapaj ari nishcataca pactachij Jesuspaj ñaupajmambash, 
pai ñucanchimanda jichashca yahuarmambashmi chayashcanguichi. Paipaj 
yahuarmi, Abel shuti runapaj yahuartapash yali ushaita charin. 
25Cangunata rimajta ama yangapi churangapaca, aliguta yarinami canguichi. 
Cai pachapi shinlli tacurijujta yangapi churajcunapash, ninanda llaquichi 
tucunamandaca na pacajui usharcachu. Jahua pachamanda shinlli tacurijujta 
yangapi churashpacarin, ñucanchica napacha pacajui ushashunllu. 
26Ñaupa punllacunaca, alpa mamapash cuyujtami Diosca rimarca. Cunangarin 
cashnami nirca: “Cutin cuyuchisharami. Na cai pachatalla cuyuchishachu, 
ashtahuangarin jahua pachandimi cuyuchisha” nircami. 
27“Cutin cuyuchishami” nishpaca, Dios rurashca cuyurinalla tiajcunataca 
anchuchinatami shina nijun. Shina anchuchijpipash, na cuyurinallacunaca 
chashnallatami canga. 
28Dios mandajuj, na cuyurinalla llactatami japinchi. Shinamandami Diosta 
pashi nishpa, tucui shunguhuan manllashpa, alicachishpa causana canchi. 
29Ñucanchi Taita Diosca, ninashna rupachishpa tucuchijmi. 

Hebreos 13 

Crijcuna imashna causanatami villajun 

1Caishuj chaishuj juyarishpa causanaca, cangunamandaca ama anchurishca 
cachun. 

2Mingachinatapash, na cunganachu canguichi. Huaquingunaca, maijan cajta 
na rijsishpapash, cushijushpa mingachishpami, angelcunata mingachishca. 
3Prezu tiajcunatapash, canguna paicunahuan prezu tiajunshnallatami yarina 
canguichi. Ninanda llaquichi tucujcunatapash, canguna llaquita 
apanajunshnallatami yarina canguichi. 
4Cazaraipash tucuipi alicachi tucushca cachun. Ama mapayashpallata 
cazarachun. Nara cazarashpallata huainayashpa causajcunata, cazarashca 
jahua shujhuan causajcunataca, Taita Diosmi ninanda llaquichinga. 
5Shinamandami, imata cashpapash charijyanata munashcamandalla na rurana 
canguichi. Cunan imaguta charishpapash, chaihuanlla cushijushpa 
causanguichi. Diosca cashnami nirca: “Candaca na jichushachu, na 
saquishachu” nircami. 
6Shinamandami cushijushpa, cashna ni ushanchi: “Ñucata ayudajca, Jatun 
Diosmi. Shina cashcamandaca, gentecuna imata ruranatapash, na 
manllashachu” ni ushanchimi. 
7Cangunata michijcuna, Diospaj Shimita cangunaman villanajushcataca 
yariashpa causaichi. Paicuna crishpa causanajushpa imashna catijta aliguta 
ricuichi. Shina ricushpaca, paicuna causanajunshnallata causaichi. 
8Jesucristoca pundacunapash, cunambash, causaita causaicamambash 
paillatami. 
9Na uyashca shimicunata, shuj shuj yachajunacunata yachachishpa cangunata 
umachinajuchunga, na saquinachu canguichi. Diospaj ninan juyaihuan 
cangunapaj shunguta shinlliyachinaca alipachami. Imapash micunamanda 
yachachishcatalla catishpa shinlliyachinaca, napacha alichu. Chaitalla 
ricushpa catijcunapaca, chaica imapajpash na alichu. 
10Ñucanchica, shuj altartami charinchi. Diospaj jatun carpapi paita servij 
curacunapash, chai altarmanda japishpa micuitaca na ushanllu. 

11Ashtahuangarin animalcunapaj aichataca, gentecuna causanajuj 
carpacunamanda llujchishpami carupi rupachinajun. Chai animalcunapaj 
yahuartaca, curacunata mandaj curami, Diospajlla shicanyachishca ucuman 
apashpa, gentecunapaj juchamandaca Diosman cujun. 
12Shinallatami Jesuspash, gentecunata Diospajlla cachun rurangapaca, pueblo 
ucumanda canllaman llujchi tucushpa, paipaj yahuarhuan maillangapaj, 
ninanda llaquichi tucushpa huañurca. 
13Ñucanchipash, gentecuna causanajushcamanda llujshishpa, Jesús nalicachi 
tucushpa rimai tucushcashnallata, llaquichi tucushunchilla. 
14Cai pachapica, na causaita causana llactata charishcamandami, shuj juyailla 
llactapi causanata shuyanajunchi. 
15Shina cashpaca, Diosman animalta cushpa huañuchinshna, Jesusmandaca 
Taita Diosta punllandi alicachishunchi. Shina nishpaca, grano fucujunshna 
paipaj shutita ñucanchi shimihuan villanatami ninchi. 
16Shinallata caishujman, chaishujman imagutapash carashpa aliguta 
ruranataca, na cunganachu canguichi. Shina rurashcatami, Taita Diosman 
carashpa rupachijpishna paica cushijun. 
17Cangunata michijcunataca, cazushpa causaichi. Paicuna mandajpi causaichi. 
Paicunami, imata rurashcatapash Diosman villanata charishpa, cangunapaj 
almacunamandaca na puñunshna causanajun. Cushijuihuan na llaquirishpa, 
imatapash rurachunmi cazuna canguichi. Paicuna canguna llaquichijpi 
llaquirishpa chashna ruranajushpaca, cangunapaca napacha alichu. 
18Ñucanchimandapash Diosta mañapanguichi. Ñucanchipash ali yuyaihuan, 
tucuita aliguta rurangapaj munashpami, chaita ruranata yariajlla 
causanajunchi. 
19Ashtahuambachaca caimanda cangunapajman ñuca ucha tigrangapajmi, 
chashna ninanda mañapanguichi nipani. 

Aliguta causapanguichi, Dios bendiciapachun nishpami tucuchishca 



3509 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

20Casilla ali causaiguta caraj Taita Diosmi, ñucanchi Apunchi Jesucristotaca, 
huañushcacunapaj chaupimanda causachirca. Jesucristoca, llamacunatashna 
ñucanchita jatun Michijmi. Diosca, Jesucristo yahuarta jichashpa huañujpimi, 
causaita causaicaman pai pactachirca. 
21Diosllata, pai munashcashna canguna imagutapash tucuita aliguta rurai 
ushachun yachachijuchun, shinallata Jesucristomanda, pai munashcashna 
ñucanchi imatapash rurachun, yachachijuchun ninimi. Jesucristotaca, causaita 
causaicaman ninanda alicachishunchi. Shina cachun. 
22Huauquicuna, panicuna, cangunata aliguta yarichishpa, cai asha 
shimicunatalla ucha escribimushcataca, ali shunguhuambacha uyapanguichi 
nipanimi. 
23Ñucanchi huauqui Timoteotaca, ñami prezumanda cacharishca. Chaitaca 
yachachunmi munani. Pai uchalla shamujpica, cangunata ricungapaj 
shamushami. 
24Cangunata michijcunatapash, Diospajlla causajcunatapash, tucuicunata 
alillachu capanguichi nijunmi nishpa villapaichi. Italia llactapi causanajuj 
crijcunapashmi, cangunataca alillachu capanguichi ninajun. 
25Taita Diospaj ninan juyaica, tucui cangunahuan cachunmi munani. Shina 
cachun. 

Santiago 

Santiago 1 

TUCUI CRIJCUNAMAN ESCRIBISHCAMI 
Alillachu capanguichi nishcami 

1Taita Diosta, Apunchi Jesucristota servij Santiagomi cani. Caiman chaiman 
rishca causanajuj chunga ishcai Israel aillucunatami, alillachu capanguichi 
nini. 

Ali yachaica, Taita Diosmandami shamun 

2Ñuca juyashca huauquicuna, panicuna, shuj shuj llaquicunata japishpapash, 
ninanda cushijushpa causanguichi. 
3Crij cashpa llaquicunata apanaca, na ñapash fiñarishpa causanatami 
yachachijun. Chaitaca yachanguichimi. 
4Ashtahuangarin na ñapash fiñarishpa causanami, tucuita aligutapacha 
yachachijun. Shina causashpami ima pandatapash na rurashpa, alipacha crij, 
imagupash na illajpi, tucuita charinguichi. 
5Canguna purapi ali yachaita maijambash na charishpaca, Taita Diostami 
mañana canguichi. Paica carangapachami. Pimambash na mitsashpa, ashtacata 
caramunga. 
6Ashtahuangarin na ishcai shungu tucushpa, alipacha crishpa mañachun. Ishcai 
shungu tucushpa mañajcunaca, mama cucha yacuta huaira caiman chaiman 
shitajunshnami. 
7Maijambash chashna mañashpaca, Jatun Dios imagutapash carajpi 
chasquinataca ama yajuchun ninimi. 
8Ishcai shungu tucushpa mañaj runaca, imata rurashpapash, aliguta causaitaca 
na ushanllu. 
9Na jariyashpa purij crijcunaca, Dios jatumbi churajpi cushijuchun ninimi. 
10Ashtahuangarin ninanda charij cajpi Dios quichujpica, cushijuchun. Ninan 
charij runaca, jihua sisa chaquinshnami tucuringa. 

11Indi llujshimushpa ninanda rupajpica, jihuaca chaquinllami. Shinallata sisa 
urmajpica, chai juyailla tiajushcapash tucurinllami. Shinallatami ninanda 
charij runapash, pai tucuita rurajushcatapash saquishpa tucuringa. 

Llaquicuna shamujpica, mishanami canguichi 

12Nali munai shamujpipash na chaita ruraj runaca, ninandami cushijun. Nali 
munaita shinlli tucushpa mishashpaca, causaita causagrinata ricuchij 
coronatami japigringa. Chaitaca, paita juyajcunamanllami Taita Diosca 
carashapacha nijushca. 
13Nali munai maijandapash japijpica, ama caitaca Taita Diosmi carahuan 
yajuchun ninimi. Taita Diosca, nali munaitaca na charishpami, nali munaitaca 
pimambash na cujun. 
14Ashtahuangarin nali munaica, gentecunapaj shungupimi tiajun. Shina 
cashpami pita cashpapash, nalita rurachun yarichishpa urmachijun. 
15Chai nali munaita rurajpimi, juchaca ninanda miran. Chai juchata ashtahuan 
rurajpi mirashpami, huañuiman apajun. 
16Ñuca juyashca huauquicuna, na pandarinachu canguichi. 
17Taita Diosca, jahua pachamandami juyailla aliguta imatapash na pandashpa 
rurachun caramujun. Paica, jahuapi punchayachijcunata ruraj Taitami. Paica, 
na shuj tucushpa chashnallatami. Paitaca, ima llandupash na yanayachi 
ushanllu. 
18Diosca, pai munashpami, na llullashpa villajuj Shimimanda mushujta 
huacharinata ñucanchiman caramurca. Shinamandami, pai rurashcacunapaj 
punda ñucanchi tiagrichun munashca. 

Diospaj Shimitaca, pactachijcunami cana 

19Shina cashcamanda ñuca juyashca huauquicuna, panicuna, imaguta 
cashpapash tucuicunallatami aliguta uyajcuna, aliguta yarishpara rimajcuna, 
na ñapash fiñarijcuna cana canguichi. 

20Pipash fiñarishpaca, imatapash cashcatapacha rurachun Taita Dios 
munashcatami na pactachijun. 
21Shinamandami mapata ruranatapash, nalitalla ruranatapash, tucuilla jichuna 
canguichi. Shina jichushpami, Diospaj Shimita cangunapaj shungupi 
tarpushcashna tiajujtaca, ali shunguhuambacha chasquina canguichi. Chai 
Shimimi, cangunapaj almataca quishpichi ushan. 
22Ashtahuangarin Diospaj Shimitaca pactachijcuna caichi, na yanga uyashpalla 
purijcunachu cana canguichi. Uyashpalla purinajushpaca, cangunallatami 
umachirinajunguichi. 
23Diospaj Shimita uyashpapash na pactachijushpaca, paipaj ñavita espejopi 
ricurij runashnami. 
24Paica, paipaj ñavita imashna cajta ricurishpaca rinllami. Chai jipaca, imashna 
cashcatapash cunganllami. 
25Ashtahuangarin huatashcashna causanajujmanda cacharichij Diospaj na 
pandashpa mandashca Shimita uyashcata shungupi alicachishpaca, na 
cungashpami pactachinga. Shina pactachishpaca, imata rurashpapash 
ninandami cushijunga. 
26Canguna purapi maijambash ali crijmi cani nirijushpapash, pai rimajuj 
jallutapash na jarcai ushashpaca, paipaj shungupillatami umachirijun. Shina 
crijmi cani nijushcapash, yanga yangami. 
27Taita Diospaj ñaupajpi tucui shunguhuambacha ima mapapash illaj crij 
canaca, cashnami: Taita mama illaj huahuagucuna, sapalla huarmigucuna 
jatun llaquipi cajpica ricugrinami. Cai pachapi imapash nalihuan 
mapayanamandaca, cuidarishpami causana. 

Santiago 2 

Shujtaca alicachishpa, shujtaca nalicachishpa ricujcunata tacurishcami 

1Ñuca juyashca huauquicuna, panicuna, punchapamba ñucanchi Apunchi 
Jesucristota crijcuna cashcamandami, na ñavita ricushpalla na chasquina 
canguichi. 
2Canguna tandanajushpa tianajuj ucumanmi, oro surtijasta, punchapamba 
churajunata churajushca, ninan charij runa yaicun. Shinallata mauca 
churajunata churajushca, imagutapash na charij runagupashmi yaicun. 
3Shina yaicujpica, punchapamba churajushca chai runataca: “Canga, ali 
pushtupi tiaripai” nishpami, cushijushpa tiachinguichi. Ashtahuangarin 
imagutapash na charij runataca: “Canga, chaipi shayajuilla, na cashpaca ñuca 
ura chaquiman tiari” ninguichimi. 
4Chashna rurashpaca, ¿nachu canguna purapillata ñavita ricushpalla 
chasquishpa, nali yuyaicunata charij juezcunashna tucushcanguichi? 
5Ñuca juyashca huauquicuna, panicuna, caita uyapaichi: ¿Nachu Taita Diosca, 
cai pachapi causanajuj imagutapash na charijcunatara agllashca? Paita 
ninanda crishpa charijyashpa, paita juyajcunaman pai mandajuj llactaguta 
carashapacha nishcata japigrichunmi agllashca. 
6Ashtahuangarin cangunaca, imagutapash na charijcunatamari rimashpa 
pingaichishcanguichi. ¿Nachu ninan charijcunaca, cangunata llaquichishpa 
charinajun? ¿Nachu paicunallata cangunataca, juezcunapajman aisashpa 
apanajun? 
7¿Nachu chai charij runacunallata, cangunamanda mañashca juyailla shutiguta 
nali shimicunahuan rimanajun? 
8Diosca, pai escribichishca Shimipimi, cashna nishpa tucuita yali mandajun: 
“Cumba runagutaca, canllata juyarinshnallatami juyana cangui” nijunmi. 
Cashna mandashcata pactachijushpaca, aligutamari ruranajunguichi. 
9Ashtahuangarin ñavita ricushpalla chasquishpaca, juchatami ruranajunguichi. 
Chaimandami canguna nalita ruranajujtaca, mandashca shimillata ricuchinga. 

10Mandashca shimicunata tucuita pactachijushpapash, shujguta na 
pactachishpallatami, mandashca shimicunataca tucuillata na pactachijuj 
ricuringui. 
11“Cazarashca jahua, na shujhuan causanachu cangui” nijuj Diosllatami: “Ama 
huañuchinguichu” nishca. Canga, cazarashca jahua na shujhuan 
causashpapash huañuchishpaca, mandashca shimicunatami na cazushcangui. 
12Huatashcashna causanajujmanda cacharichij mandashca shimimi, canguna 
imata rurashpa causashcatapash ricuchimunga. Shinamandami aliguta 
rimashpa, aliguta rurashpa causana canguichi. 
13Shujcunata na llaquijcunataca, Diospash na llaquishpami llaquichijunga. 
Ashtahuangarin llaquishpa causanami, llaquichi tucunatapash mishajun. 

Crij cashpapash, alita ruranacunata na rurashpaca huañushcashnami 

14Ñuca juyashca huauquicuna. Crijmi cani nijushpapash, alita ruranacunata na 
rurajushpaca, ¿imapajllapash alichu canga? ¿Crishcamandalla 
quishpiringachu? 
15Crij huauqui cashpa, pani cashpapash churajuna, micunagu illaj causajujta 
ricushpapash, 
16canguna puramanda maijanga, cashnami ninguichi: “Aliguta ripanguichi. 
Aliguta churajupanguichi, micuitapash aliguta micunguichi” ninguichimi. 
Cashna nijushpapash, cuerpopaj imagu illashcata na carashpaca, ¿alichu 
canga? 
17Shinallatami crij cashcapash, alita ruranacunata na rurashcamanda, pai 
crishcapash huañushcashna tucushca. 
18Maijan cashpapash: “Canga crishpallami purijungui, ñucami alita rurashpa 
pactachijuni” ninguichimanmi. Shina nijcunataca, alita ruranacunata na 
rurajushpapash, crij cajta ricuchihuai ninimi. Ñuca crij cajtaca, alita 
ruranacunata rurajushcahuanmi ricuchisha. 

19Cambash, shujlla Taita Dios tiajtaca cringuimi, chaica alimi. Ayacunapash, 
shinallatami crishpa chujchunajun. 
20Upashnamari cangui. ¿Alita ruranacunata na rurajujpica, can crishcapash 
huañushcashna cajta yachangapaj munanguichu? 
21Ñucanchi ñaupa taita Abrahamdaca, ¿nachu paipaj churi Isaacta altarpi 
Diosman carajpi, imatapash cashcatapacha rurashcatashna ricushpa 
chasquirca? 
22Abrahamga, chai ruranacunata rurashpami, pai crij cajtaca ricuchishca. Chai 
ruranacunata rurashcamanda, pai crishcapash ashtahuan alipacha 
tucushcataca, ¿nachu ricungui? 
23“Taita Diosta Abraham crijpimi, imatapash cashcatapacha rurashcatashna 
ricushpa chasquirca” nijunmi. Shinallata Taita Diospaj ali cumbagumi ni 
tucushcapashmi carca. Shina cajpimi, escribishcapi villajushcapash pactarca. 
24Alita ruranacunata rurashcamandapash Diosca, imatapash cashcatapacha 
rurashcatashna chasquinllami. Ashtahuangarin na crijllapi chasquijtami, ña 
ricunguichi. 
25Culquimanda huainayaj Rahab shuti huarmica, paipaj llactata ricungapaj 
rinajuj runacunataca mingachishpa, shuj ñanda ricuchishpami cachashca. 
¿Nachu shina alita ruranacunata rurajpi, Diosca imatapash cashcatapacha 
rurashcatashna chasquishca? 
26Imashnami cuerpoca, alma illajpi ña huañun, chashnallatami crishcapash 
alita ruranacunata na pactachijpica, huañushcashna yanga tucun. 

Santiago 3 

Jallu cacharishcata ama rimangapaca cuidarinami 

1Ñuca juyashca huauquicuna. Yachachij cashpata imatapash nalita rurajpica, 
shujcunatapash yalitami Diosca ñucanchita llaquichinga. Chaita yachashpami, 
na taucapura yachachijcuna tiana canguichi. 

2Tucuicunami, imatapash pandata nishpa llaquichinchilla. Maijan runapash na 
pandata parlashpa na llaquichij cashpaca, ima pandatapash na ruraj cashpami, 
paipaj cuerpotapash jarcari ushan. 
3Caballocunapaj shimitaca, ñucanchita cazuchunmi huatanchi. Shina 
rurashpami, maita ñucanchi ringapaj munashcaman tigrachinchi. 
4Barcocunata ricushpami, yarina canguichi: Jatun cajpipash, ninanda 
huairajushpaca, maimambash apanllami. Shina cajpipash barcota purichij 
runaca, shuj uchilla caspihuanmi, maiman ringapaj munashpapash tigrachin. 
5Shinallatami ñucanchi cuerpopipash, uchilla jallu tiajun. Shina cashpapash, 
ninanda jariyashpa cacharishcata rimanllami. ¡Yarichi, shuj uchilla ninapash 
shuj jatun sachataca tucuchinllami! 
6Shinallatami jallupash, ninashna tiajun. Jatun nalipajmi tiajun. Jallumi, 
ñucanchi cuerpopi tianajuj puramandaca imatapash nalitara rimashpa, tucui 
cuerpota mapayachijun. Jalluca, ucu pacha nina japichishcashna cashpami, 
ñucanchitaca cai causaipillata rupachinshna huaglichijun. 
7Runaca, tucui tiashca millai animalcunata, alasyu animalcunata, 
culebracunata, mama cuchapi tiaj animalcunata mansoyachita ushanmi. 
Chaicunaca, ñami mansoyachi tucushca. 
8Shina rurashpapash jallutaca, pipash na mansoyachi ushanllu. Jallutaca, 
huañuchijlla venenohuan jundashna cashpa yapa nali cajpimi, pipash na jarcai 
ushan. 
9Chai jalluhuanmi, Taita Diostaca ninanda alicachinchi. Chai jalluhuanllatami, 
Taita Diosman rijchajta rurashca gentecunatapash, ima llaquipash japishpami 
ali canman ninajunchi. 
10Chai shimimandallatami bendicianapash, ima llaquipash japishpami ali 
canman ninapash llujshijun. Ñuca juyashca crijcuna, canguna chashna 
rimanaca, napacha alichu. 

11Shujlla pugyumandaca, ¿mishquilla yacupash, jayaj yacupash llujshi 
ushanllu? 
12Ñuca juyashca huauquicuna. ¿Jigos yurapica, aceituna nishcacunaca 
fucunllachu? ¿Uvas yurapipash, jigosca fucunllachu? Shinallata shujlla 
pugyumandaca cachi yacundi, mishqui yacundica napacha llujshi ushanllu. 

Ali yachaica, jahua pachamandami shamun 

13Canguna purapica, aligutapacha yachajushca, ali yuyaita charijcunaca, 
¿maijanda tianguichi? Maijambash tiashpaca, aliguta rurashpa ali shunguhuan 
causajushcata ricuchijuchun. 
14Ashtahuangarin cangunapaj shungupi ninanda fiñarishca llaquilla cashpata, 
imatapash cangunapaj ali cachunlla ruraj cashpata, ñucami ali yachani 
nishpaca, na jariyanachu canguichi. Llullashpallapash, na chashna ninachu 
canguichi. 
15Chai yuyaica, Diosmandaca na shamunllu. Ashtahuangarin chai yuyaica, cai 
pacha, nali munaimi, diablomi chaitaca yarichijun. 
16Maipimi ninandapacha fiñanajushpa, imatapash paipajlla ali cachun 
ruranajun. Chaipimi musparinapash, jatun nalita ruranapash tian. 
17Ashtahuangarin jahua pachamanda shamujuj ali yachaica, ashtahuambacha 
pundaca ima mapapash illaj canatami yarichimun. Chai jipaca, casilla ali 
causaita, ali shunguta, juyaita, llaquinata, imatapash aliguta ruranatami 
yarichimun. Na llulla cashpami, na nij tucushpalla causanata yarichimun. 
18Casilla ali causajcunaca, imatapash cashcatapacha rurashpami, tarpushcata 
tandachinshna casilla aliguta causanajun. 

Santiago 4 

Cai pachapi imapash tiajcunataca na munanachu 

1Canguna purallata, ninanda macanajushpa, fiñanajushpa causanaca, 
¿maimandata shamun? ¿Nachu nali munaicunatara cangunapaj cuerpopi 
charishpa, chashnaca causanajunguichi? 

2Ninandapacha imata munashpapash, na tari ushashcami canguichi. 
Shujcunapajta ñucapaj cashcanman yashpa, chaitalla ninanda yariashpami 
huañuchishpapash, napacha tari ushanguichi. Ninanda fiñashpa 
macanajushpapash, Diosta na mañashcamandami, imata munashpapash na 
charinguichi. 
3Nalita ruranapi cushijushpa tucuchingapajllami mañanguichi. Shinamandami, 
maijambash na japinguichi. 
4¡Cangunaca, huainayashpalla causajpaj almatashnami charinguichi! Cai 
pachapi imapash tiajcunatalla munajcunaca, Taita Diostamari fiñashpa 
causanajun. ¿Chaitaca nachu yachanguichi? Cai pachapi imapash tiajcunatalla 
munashpaca, Taita Diostami na ricunayachishpa causanajun. 
5“Ñucanchi shungupi causachun Dios caramushca Espirituca, paipajlla 
causachunmi munan” nishpami, Dios escribichishca Shimipica villajun. Shina 
nijujtaca, ¿yanga nijujtachu yanguichi? 
6Ashtahuangarin ñucanchitaca, Taita Diosca ninandami juyajun. 
Shinamandami Diospaj Shimipica, cashna nijun: “Taita Diosca, jatun tucushpa 
jariyashcacunahuanga, shinllitami macanajujun. Ashtahuangarin na jariyashpa 
causajcunataca, ninandami juyajun” nijunmi. 
7Taita Diostalla cazushpa causashpa, diablohuanga shinllita macanajuichi. 
Chashna causajpimi, cangunamandaca diabloca anchuringa. 
8Taita Diospajman quimirichi. Shina quimirijpica, paipash cangunapajman 
quimiringami. Juchata rurashpa causajcuna, cangunaca maquita 
maillanshnami chaitaca saquina canguichi. Ishcai yuyaihuan causajcuna, 
cangunapaj shungutapash mapa illajtashna ruraichi. 
9Ninanda llaquirishpa, aij nishpa huacaichi. Asinataca saquishpa huacaichi. 
Cushijunatapash saquishpa, llaqui llaqui tucuichi. 
10Jatun Diospaj ñaupajpica, pingai tucushpa urai cumurichi. Shina rurajpimi, 
cangunataca jatunyachinga. 

Crij puracunaca, na imatapash nirinallachu 

11Huauquicuna, na caishujmanda chaishujmanda nalicachirishpa rimarinachu 
canguichi. Crij puracuna fiñashpa nalicachirishpa, shuj crijta juchachishpaca, 
Dios mandashcata nalicachishpa fiñashpami, chai mandashcatapash nalipi 
churan. Can chai mandashcatapash nalipi churajushpaca, chai mandashcataca 
na cazujushpami, canra juez tucujungui. 
12Shujlla Diosmi, mandashca shimicunataca curca. Paillatami 
quishpichitapash, na cashpaca chingachitapash ushan. Shina cajpica, imatalla 
rurashcata shujta can juchachingapaca, ¿pita canguiyari? 

Caya punllacunaca, cashna chashna rurashun nishpaca, na jariyanachu 
canguichi 

13“¡Cunan cashpa, caya cashpapash, shuj huatacaman randishpa, jatushpa 
culquita mirachingapaj cai llactaman, chai llactaman jacuchi” nishpa 
purijcuna, cunan uyahuaichi! 
14Caya punlla ima tucunatapash, napacha yachashpami causanguichi. 
¿Ñucanchipaj causaica imatayari? Ashatalla fuyu ricurishpa, ñapash 
tucurinashnami causanajunchi. 
15Chashna ningapaj randica: “Jatun Dios munajpica, causanajushunmi. Shina 
cajpimi, imatapash cashna chashna rurashunchi” nina canguichi. 
16Ashtahuangarin cunanga, jariyashpa jatun tucushpamari, imata cashpapash 
parlanajunguichi. Chashna jariyashpa imatapash rimanaca nalichu. 
17Aliguta ruranata yachashpapash na rurajpica, paipaca juchami tucun. 

Santiago 5 

Charij runacuna ninanda llaquichishpa charishcatami villajun 

1¡Ninan charijcuna, cunanga uyahuaichiyari! Jatun llaquicuna cangunata japij 
shamunamandaca, caparishpa huacaichiyari. 
2Canguna ninanda charishcacunapash, ñamari ismushca. Cangunapaj 
churajunatapash, polilla jurucuna micushcamari. 

3Canguna orota, culquita charishcapash, ñamari jirrumbrashca. Chai 
jirrumbrashcami, canguna nali cajtaca ricuchimunga. Chaillatami, cangunapaj 
cuerpotapash, ninashna rupachishpa tucuchinga. Cai tucurimui punllacunapi 
ninanda charingapajmi, imapash ninan valishcacunata tandachishcanguichi. 
4Uyahuaichi, cangunapaj chagracunata tandachijcunaca, canguna umashpa, na 
culquita cushcamandami caparinajun. Shinamandami, cangunapaj granota 
tandachijcuna caparinajujca, tucuita mandaj Jatun Diospaj rinriman uyarishca. 
5Cai pachapica, imamandapash na jarcarishpa, nalita ruranapi cushijushpami 
causanajunguichi. Huañuchina punllapishnami, cangunapaj shungupi 
racuyashcanguichi. 
6Imatapash cashcatapacha rurajtami, huañuchi tucunapachami ninajunguichi. 
Paitaca, huañunapachami cangui nijpipash na mitsarijpimi, cangunaca 
huañuchircanguichi. 

Na ñapash fiñarijcuna, Diosta mañajcuna caichi 

7Chashnamandami huauquicuna, panicuna, Apunchi Jesús shamungacaman, 
na ñapash fiñarishpa shuyana canguichi. Tarpuj runata ricushpa yaringuichi: 
Paica, juyailla granoguta japingapaca, punda tamia, jipa tamia shamushpa 
fucuchingacamanmi, na ñapash fiñarishpa shuyajunlla. 
8Shinallatami cangunapash na ñapash fiñarishpa, cangunapaj shungutapash 
shinllichishpa causana canguichi. Apunchi Jesús tigramuna punllapash, ñami 
chayamujun. 
9Huauquicuna, panicuna, cangunata Dios ama llaquichijuchunmi, shujmanda 
shujmanda na fiñanajushpa, imatapash na nirinajuna canguichi. Uyaichi, 
juezca pungu ñaupajpimi shayajun. 
10Ñuca juyashca huauquicuna, panicuna, Jatun Diospaj shutipi, pai ima 
nishcata villajcunaca llaquichi tucushpapash, na ñapash fiñarishpami 
causanajushca. Paicunashnallatami, cangunapash causana canguichi. 

11Ricuichi, llaquita apajcunaca, ninanda cushijushcatami yachanchi. Job shuti 
runaguca, na ñapash fiñarishpa causashcataca uyashcanguichimi. Chai jipaca, 
paiman Jatun Dios carashcatapashmi yachanguichi. Jatun Diosca ninanda 
llaquishpa, juyaj cajtami ricuchijun. 
12Ñuca juyashca huauquicuna, panicuna, tucuimanda yalica imamandapash 
na: “Jahua pacha, cai pacha” nishpa juramentunachu canguichi. 
Ashtahuangarin cangunata Dios ama ninanda llaquichijuchunmi, imatapash: 
“Ari” nina cajpica, “Ari” nina canguichi. Shinallata: “Na” nina cajpica: “Na” 
ninami canguichi. 
13¿Maijambash canguna purapi llaquilla causajuj tianllu? Diosta mañaichi. 
Maijambash cushijuihuan causajushpaca, cushijushpa candachun. 
14Canguna purapi maijambash huañujuj tiajpica, tandanajuj crijcunata mandaj 
rucucunata cayachun. Paicunami, chai huañujujmandaca, Apunchi Jesuspaj 
shutipi aceiteta talishpa, Diosta mañanga. 
15Alipacha crishpa mañajpimi Apunchi Jesusca, chai huañujujta alichishpa 
jatarichinga. Ima juchata rurashcatapash, Diosca anchuchingami. 
16Dios alichijuchunmi, imatapash pandata nishpa llaquichishcatapash, 
shujmanda shujmanda villarina canguichi. Shinallata caishujmanda 
chaishujmandami, Diosta mañana canguichi. Imatapash cashcatapacha ruraj 
runa mañajpica, pactachingapachami. 
17Eliaspash, munaicunata charij ñucanchishnallata runami cashca. Shina 
cashpapash ama tamiachun, Diosta ninandapacha mañajpica, quimsa huata 
chaupicamanmi cai pachamanga na tamiamushca. 
18Tamiachimupai nishpa mañajpica, Diosca cutinmi tamiachishca. Shina 
tamiajpimi, alpapica cutin imagupash fucushca. 
19Huauquicuna, panicuna, na llullashpa villajuj Shimita cungashpa, 
maijambash canguna purapi pandashpa causaj tiajpica, Diospajman 
tigrarichun aliguta villanguichi. 

20Shina villajpimi, pandashpa causaj juchata rurajpaj almagutaca, 
huañugrinamanda quishpichinguichi. Shinallata chai tucui juchacunatapashmi 
anchuchinga. Chaitaca yachanguichimi. 

1 Pedro 

1 Pedro 1 

Alillachu capanguichi nishcami 

1Jesucristo villachun cachashca Pedromi cani. Llactamanda llujchishpa cachai 
tucushpa, caita chaita rishpa Ponto, Galacia, Capadocia, Asia, Bitinia shuti 
llactacunapi causanajuj crijcunamanmi, caitaca escribini. 
2Cangunaca, Taita Dios munashcashna, pundamandapacha agllai 
tucushcacunami canguichi. Diosta cazushpa, Jesucristopaj yahuarhuan 
maillashca cachunmi, paipaj Espirituhuan jucha illaj causanata carashpa 
agllashca. Diospaj ninan juyaitapash, casilla ali causaigutapash, cangunapi 
ashtahuan mirachijuchunmi munani. 

Causaita causagrinata shuyanatami yachachijun 

3Ñucanchi Apunchi Jesucristopaj Taita Diosca, aligumari cangui ni tucushca 
cachun. Paica, huañushcacunapaj chaupimanda Jesucristota causachishpami, 
ñucanchitaca pai ninanda llaquijunshnallata, causaita causagrinata shuyachun, 
mushujta huacharishpa causanajuchun rurarca. 
4Cangunaman carangapaj jahua pachapi alichishca tiajujta japigrichunmi, 
chashna rurarca. Chai caranaca, na ismunalla na mapayanalla na 
tucurinallachu. 
5Taita Diosca, paita crishcamandami, paipaj ushaihuan cangunataca alichishpa 
charijun. Pai quishpichishcata alichishpa charijushcataca, tucurimui punllapi 
ricuchishpa carajpimi, japinguichi. 
6Chaita yarishpami, cunambi ashacamanlla ima llaquicunata apanapacha 
cajpipash, shuj shuj llaquicunata apashpa, ninanda cushijunajunguichi. 
7Canguna crishcapash ashtahuan ali orotapash yali juyaillagu cajpimi, chashna 
cushijunguichi. Chai orotaca, tucurinalla cajpipash ninapi rupachishpami, ali 
oro cajta ricun. Jesucristo shamushpami, chashna crishpa causanajujta japij 
shamushpami, alicachishpa, cushijushpa, ninanda alicachinga. 

8Jesucristotaca, na ricushca cashpapash, ninandami juyanguichi. Cunambi na 
ricushpapash, paita crishpa juyailla na villai ushanalla, jatun cushijuita 
charishpami cushijushpa causanajunguichi. 
9Jesusta crishcamanda, cangunapaj alma quishpirinata charishpami 
cushijunajunguichi. 
10Dios ima nishcata villajcunaca, imashna Dios cangunata ninanda juyashpa 
quishpichinata yachangapajmi, aliguta tapunajushca. Shina yachashpami, cai 
quishpirinamandaca paicunallata villanajushca. 
11Paicunapaj shungupi causajuj Cristopaj Espíritu chashna yarichijujtaca, 
maijan runapi, ima punllacunapi chashna tucunata aligutapacha ricushpa 
yachashpami villanajushca. Chai Espiritumi, Cristo ninan llaquicunata 
apanata, chai jipa ninanda alicachi tucunataca, chai punllacuna nara 
pactajpillata villanajushca. 
12Diosca, chai villajcunamanmi paicuna villanajushca shimicunaca, na 
paicunapaj cashpa, ashtahuangarin ñucanchiman aliguta alichijushcata 
ricuchishca. Chaitaca, jahua pachamanda cachamushca Diospaj jucha illaj 
Espíritu yarichijpimi, quishpirinamanda villajcunaca cunan punllacunapi 
cangunaman villanajun. Chaitaca, angelcunapash ninandami ricungapaj 
munan. 

Jucha illaj causachunmi, Taita Diosca cayajun 

13Shina cajpimi cinturasta chumbilirinshna, ali yuyaihuambacha causana 
canguichi. Imata rurashpapash, aligutapacha rurashpa causaichi. Jesucristo 
tigramujpi cangunata ninanda juyashpa caranataca, tucui shunguhuan 
yariashpa shuyaichi. 
14Ali cazuj huahuacuna cashcamandami, Diosta nara rijsimanda, imatapash 
nalita munashpa punda rurashcashnaca, na ashtahuan rurana canguichi. 
15Ashtahuangarin cangunata agllaj Diosca, jucha illajmi. Shina cajpimi, 
cangunapash tucui causaipi jucha illaj causana canguichi. 

16Escribishcapica cashnami nijun: “Ñucaca, jucha illajmi cani. Shinamandami 
cangunapash, jucha illaj causana canguichi” nijunmi. 
17Diostaca: “Taitami cangui” nishpa mañajushpapash, cai pachapi llactan 
llactan purishpa causanajushpaca, ima horapash paitallami manllana 
canguichi. Paica, na shujtalla agllashpaca, imatapash rurashcata ricujunllu. 
Ashtahuangarin tucuicunatami, imata rurashpa causashcatapash ricujun. 
18Yanga, nali causaimanda quishpichi tucushcataca yachanguichimi. Chai 
causaitaca, cangunapaj taitacunamandami chasquircanguichi. Tucurinalla 
orohuan, culquihuanga na quishpichi tucushcachu canguichi. 
19Ashtahuangarin Cristopaj juyailla yahuarguhuanmi, cangunataca 
quishpichirca. Paica na mapayashca, imapash na tucushca llamagushnami 
carca. 
20Paitaca, Diosca cai pachata nara rurashpallatami, huañuchun churashca 
carca. Shina cajpipash cunan cai tucurimui huatacunapimi, cangunata 
juyaimanda Cristoca shamurca. 
21Paimandami, Taita Diostaca cringuichi. Canguna Taita Diosta crishpa paita 
yariashpa, cushijuihuan shuyashpa causachunmi Cristotaca, 
huañushcacunapaj chaupimanda causachirca. Shina causachishpami, 
punchapambagu causanata paiman curca. 
22Diospaj Espíritu yarichijujpimi, na llullashpa villajuj Shimita cazushpa, 
cangunapaj almatapash ña mapa illajta rurashcanguichi. Chashna rurashpami, 
na nij tucushpalla, crij purapash huauqui purashna juyarishpa 
causanajunguichi. Shinamandami cunanga, ima nalitapash na yarishpa, tucui 
shunguhuambacha caishuj chaishuj juyarishpa causanajunguichi. 
23Cangunaca, huañunalla taitamandaca na cutin huacharishcachu canguichi. 
Ashtahuangarin causaita causaicaman na tucurishpa, causajujlla Taita Diospaj 
Shimimandami cutin huacharishcanguichi. 

24Chai Shimipica, cashnami nijun: “Tucui gentecunami jihuashna. Paicuna 
juyaillagu cashcapash, jihua sisashnallami. Jihua chaquijpica, sisapash 
urmanllami. 
25Ashtahuangarin Jatun Diospaj Shimica, causaita causaicaman tiajunllami” 
nijunmi. Cai shimicunatami, ali villaita cangunaman villanajushpaca villashca. 

1 Pedro 2 

1Shinamandami tucui nalita ruranatapash, pitapash umachinatapash, mishqui 
shimi jayaj shungu canatapash, shujcuna charishcata ñucapaj cashcanman 
yashpa munanatapash, pitapash nalicachishpa parlanatapash, tucuita saquina 
canguichi. 
2Chairalla huacharishca huahuacuna lechetalla munanshna causaichiyari. 
Diospajtalla yachajunataca, na chapushca lechetalla munanshna caichiyari. 
Shina causashpami, quishpirinata japingapaj viñanajunguichi. 
3Apunchi Jesús juyajujta chasquishca cashpaca, chashnami causanguichi. 

Cristoca, causaita caraj rumigushnami 

4Causaita caraj rumishna cajpimi, Jesustaca catina canguichi. Runacuna 
napacha ricunayachishpa shitashca cajpipash, Taita Diospaca agllashca, 
juyailla rumigushnami. 
5Cangunapash causaj rumicunashna cashcamandaca, cangunapaj shungupash 
Diospaj Espíritu causajuj huasishna cashpa, Diospajlla curacuna caichi. 
Cangunapaj causaitaca, animalta Diosman cushpa huañuchinshna cashpami, 
chashna cana canguichi. Shina cajpimi Taita Diosca, Jesucristomanda 
cangunataca chasquinga. 
6Chaimandami, Dios escribichishca Shimipipash cashna nijun: “Ricuichi, 
agllashca juyailla rumitami, Sion shuti pueblopi huasichi callaringapaj pirca 
tigranapi churani. Pipash paita crishpaca, na pingaichi tucungachu” nijunmi. 
7Cristota crishpa causajcunapaca, paica juyaillagumari. Ashtahuangarin paita 
na crijcunapaca, Dios escribichishca Shimipi nishcashnami pactajun: 

“Huasichijcuna na munashpa shitashca rumillatami, pirca tigranapi churana 
ashtahuan jatun rumi tucushca” nijunmi. 
8Shinallata: “Chai rumillatami, nitijachij rumipash, urmachij jatun rumipash 
tucushca” nijunmi. Na cazujcuna cashpami, Diospaj Shimihuanllata nitijanshna 
pandanajun. Paicunataca, Diosllatami chashna tucuchun saquishca. 

Taita Dios agllashca huahuacunami canguichi 

9Ashtahuangarin cangunaca, Dios agllashca miraicuna, jatun Mandajpaj 
curacuna, jucha illaj llacta cachun, Taita Dios randishcacunami canguichi. 
Taita Dios juyailla rurashcacunata villachun alicachishpa agllashcacunami 
canguichi. Paillatami cangunataca, yanapi causanajushcamanda paipaj juyailla 
michaman llujshichun cayarca. 
10Cangunaca pundaca, na Diospaj huahuacunachu carcanguichi. 
Ashtahuangarin cunanga, Taita Diospaj huahuacunamari canguichi. Pundaca, 
Diospash na llaquijpimi causarcanguichi. Ashtahuangarin cunanga, Dios 
ninanda llaquijpimi causanguichi. 

Taita Diosta servishpa causanguichi 

11Juyashca crijcuna, cangunataca shuj llactamanda shamushpa 
causajcunatashna, na rijsishca llactapi purijcunatashnami, cashna mañapani: 
Cangunapaj almahuan, nali munaicunahuan macanajunajujmandaca, chai 
munaicunamanda anchurichunmi mañapani. 
12Na israelcunapaj chaupipipash, aliguta causapanguichi. Huañuchij 
runatashna nalicachishpa rimanajujcunapash, Taita Dios shamui punllapica, 
canguna rurashcacunaca ali cashcata yachashpa, Diostaca punchapambagumi 
cangui ninajuchunmi, chashna causana canguichi. 
13Apunchi Jesusta cazujcuna cashpami, cai pachapi churashca 
mandajcunataca, jatun mandajta cashpa, alicachi tucushcacunata cashpapash, 
tucuicunata cazuna canguichi. 

14Llactata mandajta cashpapash, paicuna cachamushca runacunata cashpapash 
cazunguichilla. Paicunatami, nalita rurajcunataca llaquinajuchun, 
ashtahuangarin alita rurajcunataca alicachinajuchun cachamun. 
15Taita Diosca, cashna rurachunmi munan: Na entendij, juizu illaj 
runacunataca, canguna imatapash aliguta rurashcahuan upallayachijuchunmi 
munan. 
16Cangunaca, huatashcashna causanajujmandami cacharichi tucushcanguichi. 
Ña cacharishcami cani nishpalla, cutin imatapash nalita rurajcunashnaca, na 
canachu canguichi. Ashtahuangarin Taita Diosta servijcunami cana canguichi. 
17Tucuicunatami alicachina canguichi. Crij purapash, juyarinami canguichi. 
Taita Diosta manllanami canguichi, jatun mandajtapash alicachinami 
canguichi. 
18Servijcunaca, amo imata mandajpipash, alicachishpa cazunguichi. Na aliguta 
entendij amo cajpilla cazunachu canguichi. Ashtahuangarin millai cajpipash, 
amotaca cazunguichi. 
19Taita Diospaj ñaupajpi ali yuyaihuan causajujpipash, yangamanda ninanda 
llaquichi tucushpa, chai llaquicunata apashpa causajllami, Dios alicachishpa 
chasquijpi causajun. 
20Juchata rurashcamanda huactai tucushpa, llaquita apashpaca, ¿ima alicachi 
tucuita canga? Ashtahuangarin aliguta rurashcamanda ninanda llaquichi 
tucushpa, chai llaquita apashpa causashpallami, Taita Dios alicachishpa 
chasquijpi causan. 
21Cangunaca, chaipajllatami cayai tucurcanguichi. Cristopash chashnallatami, 
ñucanchimanda llaquita apashpa huañurca. Ñucanchipash paishnalla llaquita 
apashpa paita catichunmi, chashna huañurca. 
22Cristoca, ima juchatapash na rurarcachu. Paipaj shimihuanga, 
umachinatapash na yacharcachu. 

23Ima llaquipash japishpaca alimi canman nijpipash, paica chashnallataca na 
tigrachircachu. Llaquichi tucujushpapash, paica ñucapash llaquichishami 
nishpaca na tigrachircachu. Ashtahuangarin imatapash cashcatapacha ruraj 
Diosmanmi, tucuita mingarca. 
24Cristomi, ñucanchipaj juchacunataca paipaj cuerpopi apashpa, caspipi 
chacatai tucurca. Ñucanchi ima juchata rurangapajpash ña huañushcashna 
cashpa, imatapash cashcatapacha rurashpa causachunmi, chashna huañurca. 
Paita chugrichishcamandami, alichi tucurcanguichi. 
25Cangunaca, chingashca llamacunashnami carcanguichi. Ashtahuangarin 
cunanga cangunata Michij, cangunapaj almatapash alichishpa 
Charijujpajmanmi tigrashcanguichi. 

1 Pedro 3 

Cusandi huarmindi aligutami causana 

1Shinallata huarmicunapash, cangunapaj cusataca cazunami canguichi. Shina 
cazujujta ricushpami, Diospaj Shimita na crij cusapash, canguna na villajpillata 
crij tucunga. 
2Canguna aliguta causashpa cazujujta ricushpami, cusapash cringa. 
3Canguna alicachirishpapash, ama jahualla aligu ricuringapajlla, umatapash 
yapata alichirishpa, orota rurashca imacunahuambash alichirina juyailla 
punchapamba churajunata churajushpa purinachu canguichi. 
4Ashtahuangarin cangunapaj shungu ucupimi, na huaglita yarinata, 
cushijushpa juyailla causanata alichirina canguichi. Shina causanatami Taita 
Diosca, ninanda alicachin. 
5Shinallatami Diospajlla causanajuj huarmicunapash, ñaupa punllacunaca 
alichirishpa causashca. Paicunaca, Taita Diosta yariashpa causashpami, 
cusacunatapash cazunajushca. 

6Sara shuti huarmica, paipaj cusa Abrahamda aliguta cazuj cashpami: “Ñucata 
mandajmari cangui” nijushca. Cangunata llaquichishami nijujpipash, na 
manllashpa aliguta rurashpa causashpaca, Sara shuti huarmishnami canguichi. 
7Shinallata cusacunapash, aliguta yarishpami cangunapaj huarmicunahuanga 
causana canguichi. Canguna Diosta mañanapi ama nali yuyaicuna jarcachunga, 
huarmicunataca faquirinalla vasogutashnami alicachina canguichi. Dios 
ninanda juyashpa, causaita causagrinata caramujujtaca, paicunapash 
japigrinata yachashpami, chashna alicachina canguichi. 

Ali yuyaitami charina canguichi 

8Ashtahuangarin tucuicunallata shujllashnalla yarishpa causaichi. Caishujhuan 
chaishujhuan llaquirishpa, huauqui purashna juyarishpa, pihuambash cushilla 
parlashpa causaichi. 
9Nalita rurajpipash, na chashnallata tigrachinachu canguichi. Ima llaquipash 
japishpaca alimi canman nijpipash, na chashnallata tigrachinachu canguichi. 
Ashtahuangarin cangunaca, bendiciai tucungapaj cayai tucushcata 
yachashcamandaca, paicunatapash bendiciaichi. 
10Escribishcapica cashnami nijun: “Maijambash paipaj causaita juyashpa, ali 
punllacunatapash ricungapaj munashpaca, paipaj jallu nalita parlanataca 
jarcachun, shimipash llullanataca saquichun. 
11Nalita ruranamanda anchurishpa, alitalla ruraichi. Casilla ali causaiguta 
mascashpa, chaitalla catishpa causaichi. 
12Jatun Diosca, imatapash cashcatapacha rurajcunatami ricuriajun. Paicuna 
mañanajujtapash, aligutapachami uyariajun. Ashtahuangarin nalita rurashpa 
causajcunataca, Taita Diosca ninandami fiñashpa ricujun” nijunmi. 
13Canguna aliguta rurashpa causajpica, ¿pita cangunataca llaquichi 
ushangayari? 
14Ashtahuangarin imatapash cashcatapacha rurashpa causanajushcamanda 
llaquichi tucushpaca, ninandami cushijunguichi. Shina cashcamanda, na 

paicunata manllaimandalla chujchunachu canguichi, llaquillapash na 
purijunachu canguichi. 
15Ashtahuangarin cangunapaj shungupica, Mandaj Taita Diostaca jucha illajmi 
cangui ninami canguichi. Cangunaca, juyaillaguta japigrinata yachashpami, 
cushijushpa shuyanajunguichi. Chaita pipash tapuchijpi, ama jariyashpa ali 
shunguhuan tigrachingapaca, ña ali yachajushcallami purina canguichi. 
16Ali yuyaihuanmi causana canguichi. Cristota catishpa alita rurashpa 
causanajujpipash, huañuchij runatashna cangunata yangata juchachishpa, 
nalicachishpa parlajcuna pingai tucuchunmi, chashna causana canguichi. 
17Nalita rurashpa llaquita apangapaj randica, Taita Dios munajpica aliguta 
rurashcamanda, llaquita apanami ashtahuan ali. 
18Cristoca, ñucanchipaj juchacunamandami shuj viajella huañurca. Ñucanchi 
imatapash cashcatapacha na ruraj cajpipash, paica imatapash cashcatapacha 
ruraj cashpami, ñucanchita Taita Diospajman pushangapaj huañurca. Paica, 
aichapi huañushcapacha cashpapash, Diospaj Espiritupica causachi tucurcami. 
19Cristoca chai Espirituhuanmi, vichai tucushca tianajuj almacunamambash 
villagrirca. 
20Chai almacunaca, Noé villajui punllacunapi Diosta na cazujcunami cashca. 
Huambuna huasita Noé rurashpa tucuchingacamanmi Taita Diosca, paicunata 
llaquishpa shuyajushca. Chai huambuj huasita yacu huambuchijpimi, pusaj 
puracunalla chaipica quishpirishca. 
21Chai yacuca cunambi bautizarinchi, chaitami ricuchijun. Chaimandami 
cunanga, Jesucristo causarishcamandaca quishpirinchi. (Bautizarijpica, 
cuerpomanda mapataca na anchuchinllu. Ashtahuangarin ñucanchi yuyai 
alitalla yarichun alichihuai nishpa, Taita Diosta mañashcashnami). 
22Cristoca, jahua pachaman rishpami, Taita Diospaj ali ladoman tiajun. 
Chaipimi angelcunapash, mandajcunapash, ushaita charijcunapash paita 
cazunajun. 

1 Pedro 4 

Taita Dios juyashpa caramushcahuanga, aligutami servishpa causana 

1Cristoca, ñucanchimandami paipaj cuerpopi llaquita aparca. Shinallatami 
cangunapash, llaquita apanata yariajlla causana canguichi. Maijambash paipaj 
cuerpopi llaquita apashpaca, juchata ruranatami saquishca. 
2Cai pachapi causai tiashca punllacunallapash, ama gentecunapaj munaita 
rurashpa, ashtahuangarin Taita Diospaj munaita rurashpami causana 
canguichi. 
3Cangunaca, tauca huatacunatami na israelcuna cushijushpa nalita rurashpa 
causashcashnallata rurashcanguichi. Canguna ima munashcata rurashpa, nalita 
ruranata munashpa, machashpalla purishpa, amingacaman fiestata rurashpa, 
ufiashpallami causarcanguichi. Shinallata millanayai, dioscunata mañashpami 
causarcanguichi. 
4Shinamandami cunanga, paicunashna imapash cachun nalita ruranata 
saquishcata ricushpaca manllarishpa, cangunataca rimashpa llaquichinajun. 
5Ashtahuangarin paicunapashmi causajcuna, huañushcacuna imatalla 
rurashcata ricuchingapaj shuyajuj Diosman villagrinata charin. 
6Shinamandami huañushcacunamambash, ali villaitaca villagrishca. 
Paicunapash, runacuna cashcamandaca cuerpopi llaquichi tucuchun, 
ashtahuangarin paicunapaj almaca Taita Dios munashcashna causagrichunmi, 
chashna villagrirca. 
7Ashtahuangarin ima tiashcapash, tucuilla tucurina punllami ña chayamujun. 
Shinamandami aliguta yariashpa rijcharianshna, Diosta mañanajunalla 
canguichi. 
8Tucuimanda yalica, caishuj chaishuj ninanda juyarishpami causana canguichi. 
Chai juyaimi, ashtaca juchacunataca pacashpa anchuchinga. 
9Caishuj chaishuj na huasha parlashpallami, mingachirina canguichi. 

10Taita Dios cangunata ninanda juyashpa, shican shican imagutapash rurai 
ushachun cangunaman carashcashnallatami, shujcunamambash aliguta rurana 
canguichi. Shina rurashpami, Diospajta ali rurajcuna canguichi. 
11Maijan villaj cashpapash, Taita Diospaj Shimi nishcatalla villachun. 
Maijambash imatapash alita rurajushpaca, Taita Dios caramujuj ushaihuan 
rurachun ninimi. Taita Diostaca, Jesucristomanda punchapambagumi cangui 
ninajuchunmi, imata cashpapash tucuita rurana canguichi. Causaita 
causaicaman punchapambagumi cangui ni tucunapash, tucuita imata 
mandajunapash paipajmi. Shina cachun. 

Crijcuna cashpami, llaquita apanajunchi 

12Juyashca crijcuna, cangunataca ali crij cajta ricungapajmi, ninan llaqui 
japijun. Chashna llaquitaca nara apashcanichu nishpaca, na manllarinachu 
canguichi. 
13Ashtahuangarin ninanda cushijuichi. Canguna chashna llaquicunata 
apashpaca, Cristo llaquita apashcashnami apanajunguichi. Cangunapash, 
Cristo punchapambagu juyailla ricurimui punllapica ninanda cushijungapajmi, 
chashna causanajunguichi. 
14Cristota catishcamanda nalicachishpa rimai tucujushpaca, ninandami 
cushijunguichi. Cangunapaj shungupica, punchapamba Diospaj Espiritumi 
causajun. Cangunata rimajcunaca, chai Espiritutapachami nali shimicunata 
rimanajun. Ashtahuangarin cangunaca, punchapambagumi cangui 
ninajunguichimi. 
15Shinamandami, canguna puramandaca huañuchishpa, shuhuashpa, nalita 
rurashpa, shujcuna imatapash ninajujpi satirishpa, llaquichi tucujcunaca, na 
cana canguichi. 
16Ashtahuangarin maijan cashpapash Cristota crishcamanda llaquita 
apajushpaca, na pingai tucunachu canguichi. Ashtahuangarin chai llaquita 
apajushcamandaca, Taita Diostami punchapambagumi cangui nina canguichi. 

17Shinamandami Taita Dios llaquichina punllacunaca, paipaj huahuacunata 
llaquichishpa callarina punllacunara chayamushca. Cunanga, ñucanchitarami 
llaquichi callarijun. Tucurimui punllapicarin, Taita Diosmanda ali villaita na 
cazujcunaca, ¿imashi tucunga? 
18“Imatapash cashcatapacha rurajcunapash, ashamandallami quishpirinajun. 
Diosta na manllaj juchayu gentecunacarin, ¿imashi tucunga?” nijunmi. 
19Shina cashcamanda maijan cashpapash, Taita Dios munashcashna llaquita 
apajushpaca, cangunata Ruraj, pactachij Diospaj maquipimi, cangunapaj 
almata mingashpa, aliguta rurashpa causana canguichi. 

1 Pedro 5 

Taita Diospaj llamagucunata michinajuchunmi yachachishca 

1Canguna purapi tiaj mandaj rucucunatami, cunanga yarichipani: Ñucapash, 
paicunashnallata mandaj rucumi cani. Llaquicunata Cristo apajujtaca, 
ñucapacha ricushca cashpami villajuni. Pai punchapambagu ricurimui 
punllapica cangunapash, ñucapashmi punchapambagu ricurishun. 
2Canguna purapi Taita Diospaj tandanajushca llamagucunataca ricuriashpa 
michipaichi. Na pipash mandajpillatami, cangunapaj munaillata ricuriana 
canguichi. Imatapash culquimandalla nalitaca na rurashpami, ashtahuangarin 
cushijushpa, uchalla rurana canguichi. 
3Aliguta ricuchun cangunaman mingashca, tandanajushca llamagucunataca, 
na yapata mandanachu canguichi. Ashtahuangarin cangunata ricushpa 
catichunmi, aliguta causana canguichi. 
4Shina causashpaca, michijcunata jatun Michij shamujpimi, na tucurinalla 
juyailla coronata japinguichi. 
5Shinallata chairalla viñaicunapash, chai rucucunataca aliguta cazunami 
canguichi. Tucuicunallata na jariyashpami, caishuj chaishuj cazurina 
canguichi. “Taita Diosca, jariyashpa jatun tucujcunahuanga, shinllitapachami 

macanajujun. Ashtahuangarin na jariyashpa causajcunataca, ninandami 
juyajun” nijunmi. 
6Shinamandami, ninan ushaita charij Taita Diospaj maqui ucupi na jariyashpa 
causana canguichi. Shina causajpimi, pai cushichina punlla chayajpi 
cangunataca jatumbi churanga. 
7Diosmi cangunataca cuidajun. Shina cajpimi ima llaqui japijpipash, paiman 
mingashpa saquina canguichi. 
8Cangunata fiñaj diabloca, león huacashpa, pitapash micungapaj 
mascajunshnami muyuriajun. Shina cajpimi rijchariashpa, aligutapacha 
yarishpa causana canguichi. 
9Canguna crishcahuanmi, chai diablotaca mishana canguichi. Tucui cai 
pachapi causanajuj crijcunapash, cangunashnallata llaquicunata apanajujta 
yachashpami, chashna mishana canguichi. 
10Ashtahuangarin ninan juyaita charij Taita Diosca, Jesucristohuan shujlla 
tucujpimi ñucanchitaca, paipaj punchapamba llactapi causaita causagrichun 
agllarca. Caipica, ashacamanllami llaquita apanajunguichi. Chai jipami Taita 
Diosca, cangunataca ima pandatapash ama rurachun shinlliyachishpa, ninan 
ushaitapash carashpa, pipash na anchuchinallapi churanga. 
11Paica, causaita causaicaman punchapambagumi. Paica, mandana 
ushaitapashmi charin. Shina cachun. 

Aliguta causapaichi nishpami tucuchishca 

12Silvano shuti alipacha crij huauquimanmi, cai asha escribishcapica, 
cangunata shinlli tacurishpa cachamuni. Ninanda juyashpa Taita Dios 
caramujujta canguna chasquinajujca, napacha llulla cajtapash villashpami, 
escribishpa cachamuni. 
13Babilonia pueblopi tandanajuj, cangunatashnalla Dios agllashca 
crijcunapash, ñuca huahuashna causajuj Marcospashmi cangunataca, alillachu 
capanguichi nijun. 

14Caishuj chaishuj ninanda juyarishpa muchashpami, alillachu capangui nina 
canguichi. Jesucristohuan shujlla tucushcamandaca, tucuilla cangunapi casilla 
ali causaigu tiachun ninimi. Shina cachun 

2 Pedro 

2 Pedro 1 

Alillachu capanguichi nishcami 

1Jesucristo villachun cachashca, paita servij Simón Pedromi cani. Imatapash 
cashcatapacha ruraj ñucanchi Dios Quishpichij Jesucristomandami, juyailla 
crinataca ñucanchishnallata japircanguichi. Shina cajpimi, cangunaman 
escribini. 
2Taita Diostapash, ñucanchi Apunchi Jesustapash aliguta rijsishcamandaca, 
ninan juyaitapash, casilla ali causaigutapash, cangunapi ashtahuan 
mirachijuchunmi munani. 

Taita Diosman rijchajmi canchi 

3Causaipaj tucui ima ali canatapash, llaquishpa causanatapash, ninan ushaita 
charij Diosmi ñucanchiman caramurca. Chaitaca, pai punchapambagu cashpa, 
alicachi tucushca cashpa, ñucanchita cayajpi paita rijsishcamandami, shina 
caramurca. 
4Chaicunata caramushpami Diosca, imatapash juyailla ninandami carasha 
nishcata pactachirca. Cai pachapica, nalita munashcamandami ima 
huaglicunapash tian. Chai huaglicunata saquishpa, Diosman rijchaj canata 
japigrichunmi, chashna ricuchirca. 
5Shinamandami canguna ña crij cashcamandaca, ashtahuan tucuipi ali cana 
canguichi. Shina tucuipi ali cashpami, yachajunataca ashtahuan yariana 
canguichi. 
6Shina yachajushpami, nali munaicunataca cangunallata saquina canguichi. 
Nali munaicunata cangunallata saquishpami, na ñapash fiñarishpa causana 
canguichi. Shina na ñapash fiñarishpa causashpami, Diosta yariashpa causana 
canguichi. 
7Diosta yariashpa causashpami, crij purapash juyarishpa causana canguichi. 
Shina huauqui purashna juyarishpa causajpimi, juyaica tian. 

8Chashna causana cangunapi tiajpica, ñucanchi Apunchi Jesucristota 
rijsishcamandaca, grano fucujunshnami na quillanayachishpa, ashtahuan 
yachajunguichi. 
9Ashtahuangarin chashna causanata na charishpaca, caruta ricuita na ushaj 
runashnami causan. Pai punda rurashca juchacunata anchuchishcatapash 
cungashpami, ñausashna causan. 
10Huauquicuna, panicuna, chaimandami cangunata Dios cayashpa agllashcata 
yariajlla causashpa, ashtahuan shinlli tucuna canguichi. Caicunata 
pactachishpa causashpami, ima horapash na urmashpa causanguichi. 
11Shina causajpimi, ñucanchita Mandaj, Quishpichij Jesucristo causaita 
causaicaman mandajuj llactaman yaicuchun saquinga. Paica na jarcashpa, 
cushijuihuanmi yaicuchun saquinga. 
12Chaimandami, na llullashpa villajuj shimitaca canguna ña yachashpa, ali 
shinllicuna cajpipash, cutin cutin caicunata yarichijunataca na saquisha. 
13Causajushpallata cangunata shinllita tacurishpa rijchachijunshna 
yarichijushpaca, imatapash cashcatapachami rurajuni yanimi. 
14Ñucanchi Apunchi Jesucristo, ñuca ñalla huañunata villajpi yachashpami, 
caicunataca yarichijuni. 
15Ñuca huañushca jipapash, cai villashcataca ama cungashpa yarianajuchunmi, 
tucui shunguhuan ucha yarichijuni. 

Cristo punchapambagu cajtaca ricurcanchipachami nishcami 

16Ñucanchi Apunchi Jesucristo ninan ushaihuan shamunataca, na yanga 
runacuna umachishca parlocunata catishpalla yacharcanchichu. 
Ashtahuangarin mandana ushaita pai charijta, ñucanchi ñavihuambacha 
ricushpami yacharcanchi. 
17“Caimi, ñuca juyashca Churigu. Paimandami, ninanda cushijuni” nishpami, 
Taita Diosca juyailla punchapamba chaupimanda rimarca. Paita ninanda 
alicachishpami, punchapambagumi cangui nirca. 

18Jahua pachamanda chashna rimamujtaca, Diospajlla urcu jahuapi Jesushuan 
cashpami uyarcanchi. 
19Profetacuna villashca Shimitapash charinchimi. Chai Shimimi yanata micha 
punchayachinshna, aliguta villajun. Punllayajujpi llujshimuj luzeroshna, 
cangunapaj shungu punchayachun, chai Shimita uyashpaca, aligutami 
ruranajunguichi. 
20Caitarami punda yachajuna canguichi: Dios escribichishca Shimipi Dios 
villashcacuna imata nijujtaca, pipash na paillata yachai ushangachu. 
21Dios villashcataca, ima horallapash na gentepaj munailla villashcachu. 
Ashtahuangarin Taita Diospajlla causanajuj runacuna cashpami, Diospaj jucha 
illaj Espíritu yarichijpi villanajushca. 

2 Pedro 2 

Llullashpa villajcuna, llullashpa yachachijcuna shamungami 
(Jud. 3-13) 

1Israel puracunapi lullashpa villajcuna tiashcashnallatami, canguna purapipash 
llullashpa yachachijcuna tianga. Paicunaca, tucuchi tucunaman richunmi, 
pandata pacalla yachachinga. Apunchi Jesús paicunata quishpichishca 
cajpipash, paitaca na rijsinichu ninajujpimi, paicunataca ñapash ninan llaqui 
japishpa tucuchinga. 
2Paicuna nalita rurashpa causanajujta ricushpami, ashtacacuna chai nalita 
ruranata catinajunga. Paicunamandami, na llullashpa villajuj Shimita 
catinataca nalicachishpa, nali shimicunata rimanajunga. 
3Paicunaca, charijyanatalla munashpami, randishpa jatunshna paicuna 
llujchishca parlocunatalla yachachinajunga. Paicunapaca, pundamandapacha 
ninanda llaquichi tucunapacha nishcami ña chayamujun. Chingaita 
chingachinapash chapariajunmi. 
4Taita Diosca, angelcuna juchata rurashcatapash na cungashcachu. 
Ashtahuangarin ucu pachaman shitamushpami, llaquichina punllacaman yana 
yana ucupi vichai tucushca tiachun churarca. 

5Cai pachapi ñaupa punllacunapi gentecuna Diosta na manllashpa, juchata 
ruranajushcatapash, Diosca na cungarcachu. Paica, cai pachataca ninan 
tamiahuanmi, tucuillata tucuchishca. Imatapash cashcatapacha rurashpa 
causanata villaj Noé runagutallami, canchispura gentecunandi quishpichishca. 
6Shinallata Sodoma shuti, Gomorra shuti pueblocunapi causajcunatapash, 
Diosca ninanda llaquichishpami, uchufa tucungacaman rupachishpa, tucuillata 
tucuchishca. Diosta cunambi na manllashpa causajcunaman ricuchingapajmi, 
chashna tucuchishca. 
7Ashtahuangarin imatapash cashcatapacha ruraj Lot shuti runagutallami 
quishpichishca. Paica, nali gentecuna millanayaita causanajujta ricushpami, 
ninanda llaquirishpa causajushca. 
8(Imatapash cashcatapacha ruraj Lot runaguca, chai gentecunapaj chaupipimi 
causajushca. Paicuna nalita rurashpa causanajujta ricushpa uyashpami, paipaj 
ali almaguhuan punllandi ninanda llaquirijushca). 
9Jatun Diosca, paita yariashpa causajcunataca, imatapash nalita rurana 
munaicunamanda cacharichinmi. Ashtahuangarin imatapash cashcatapacha na 
rurajcunataca, ninanda llaquichina punllapi llaquichi tucuchunmi, alichishca 
shuyajun. 
10Dios mandajujtapash yangapi churashpa, quiquin munaitalla catishpa, nali 
munaicunata rurashpa, millanayaita rurashpa causajcunataca ashtahuanmi 
llaquichinga. Paicunaca, ninanda jariyashpa, na cazushpami, mandana ushaita 
charijcunatapash, na manllashpa nalita rimanajun. 
11Paicunatapash ashtahuan yali ushaita charij angelcunapash, chai 
mandajcunataca, Jatun Diospaj ñaupajpi paicunata ninanda nalicachishpa 
llaquichi tucungapachami nishpaca, na rimanllu. 
12Ashtahuangarin cai yachachijcunaca, animalcunashna yuyaitapash na 
charishpa na entendishpa, nalitalla parlajcuna cashpami, japi tucushpa 
huañuchi tucungapajlla huacharishca. Paicunaca, animalcunashna 
huañushpami chingaita chingagringa. 

13Imatapash cashcatapacha na rurashcamandami, paicunaca japina 
cashcatallata japinga. Punllandimi nali munaicunata rurashpa, ninanda 
cushijunajun. Cangunahuan tandanajushpa micunajushpapash, paicunapaj 
pandarishcahuanmi cushijunajun. Chashnata ruranacunaca, tinirishcashna 
mapayashcami. 
14Paicunapaj ñavihuan ricushpapash, huainayana munaihuanllami ricunajun. 
Juchata ruranatapash, na aminllu. Chairalla yachajujcunatapash, nalitara 
yachachishpami pandachinajun. Paicunapaj shungupipash, shujcuna 
charishcata munashpallami causan. Paicunaca, ninanda nalicachi 
tucushcacunami. 
15Ali causana ñandapash saquishpa, naliman tigrashpami, Beor shuti runapaj 
churi Balaam shuti runa nalita rurashcatara catishpa, chingashca purinajun. 
Balaam runaca, nalita rurashpa culquita japingapajmi ninanda munashca. 
16Nalita rurangapaj juizu illanshna rijujpimi, na rimaj burroca, genteshna 
rimashca. Shina rimashpami, Profeta runataca jarcashca. 
17Chai yachachijcunaca, chaquishca pugyucunashnami. Fuyuta ninan huaira 
maimambash apashcashnami. Paicunapaca, yana yanapi causaita causangapaj 
rinami alichishca shuyajun. 
18Paicunaca, ninanda jariyashpami, cacharishcata rimanajun. Shinallata 
pandata causanajuj puramanda ali causaitapacha mascashpa llujshishca 
gentecunatapash, quiquin causaipi nali munaicunahuanmi pandachinajun. 
19Huatashcashna causajcunata cacharishunmi nishpapash, paicunallatami 
huaglita rurashpa gañanshna causanajun. Pipash mishai tucushpaca, paita 
mishajpaj gañanmi tucun. 
20Mandaj Quishpichij Jesucristota rijsishpami, cai pachapi 
mapayashcamandapash, paicunaca ña anchurishca. Shina anchurishca 
cashpapash, cutin nalitallata rurangapaj tigrashpaca, mishai tucunmi. Chashna 
cashpami, punda causashcatapash ashtahuan yali nali causanajun. 

21Paicunaca, imatapash cashcatapacha rurashpa causana ñanda na rijsishca 
cashpachari, ashtahuan ali canman carca. Mandashpa yachachishca, jucha illaj 
Shimita yachashca jahua, nalita rurangapaj tigranallata cashpaca, na 
yachashpachari ashtahuan ali canman carca. 
22Ashtahuangarin paicuna chashna tucujpimi, na llullashpa cashna yarichij 
shimica pactajun: “Alcumi, shungu tigrachishpalla cutinllata tigrashpa 
micunlla. Chairalla armashca cuchipash, turupi cutin shitarinllami”. 

2 Pedro 3 

Apunchi Jesús shamuna punlla chayamungami 

1Juyashca crijcuna, cai cartahuanga ña ishcai viajetami, cangunaman escribini. 
Cai ishcandi cartapimi, mapa illaj cangunapaj yuyaita rijchachinshna aliguta 
yarichijuni. 
2Diospajlla causanajuj, Profetacuna imata villashcatapash, Quishpichij 
Apunchi Jesús villachun cachashcacuna, pai mandajpi villashcatapash 
cangunapaj yuyaipi charichunmi yarichijuni. 
3Caitara pundaca yachaichi: Tucurimui punllacunapica, paicunapaj munai 
nalita rurajcuna, asishpa ricuj runacunami shamunga. 
4Chaicunaca, cashnami ninga: “Cristo tigramushami nishcapash, ¿maita 
pactanyari? Taitacuna huañushca punllamandapacha imapash chashnallata 
tiajunllami. Shinallata tucui ima tiachumbash Dios churashca 
punllamandapacha cunangaman chashnallatami” ninajungami. 
5Pundallatami jahua pachatapash, cai pachatapash Taita Diosca, shimihuan 
rimashpalla rurashca. Chaitaca, paicunapaj munaillatami na imatapash 
yachan. Alpaca, yacumandami llujshimushca, chaicunaca yacumandallami 
tian. 
6Shinamandami ñaupa punllacunapica, cai pachapi ima tiashcapash, yacupi 
huashajushpa tucurishca. 

7Ashtahuangarin cunambi tiajuj cai pachapash, jahua pachapash, Dios tiachun 
nishca punllacamanllami tianajun. Chaicunataca, pai rimashpalla ninahuan 
tucuchingapajmi, paita na manllaj runacunandi, Dios ricuchishpa llaquichina 
punllacaman alichishca tianajun. 
8Juyashca crijcuna, caitaca yachanapachami canguichi: Jatun Diospaca, shuj 
punllallami huaranga huatashnalla, huaranga huataca shuj punllashnallami. 
9Huaquingunaca: “Apunchi Jesusca, na ucha shamunllu” ninajunmi. Shina 
cajpipash pai tigramushami nishcataca, uchami pactachinga. Ashtahuangarin 
shujllapash ama chingaita chingagrichunmi, na ñapash fiñarishpa, ñucanchita 
llaquimandalla nara shamun. Ninanda llaquirishpa, tucuicuna Diospajman 
tigrarichunmi shuyajun. 
10Ashtahuangarin tuta shuhua shamunshnami, Apunchi Jesusca cungashcapi 
shamunga. Chai punllapimi jahua pachaca, ninanda culunlla cuyushpa, tucui 
ima tiashcapash rupashpa tucuringa. Cai pachapash, chaipi tucui 
tiashcacunandimi rupachi tucunga. 
11Chashna tucui ima tiashcatapash tucuchina cajpimi, ¡Taita Diostalla tucui 
shunguhuan yariashpa, paipajlla causana canguichi! 
12¡Taita Dios shamuna punlla ucha chayamuchun yashpami, chapariana 
canguichi! Chai punllapimi, jahua pachatapash ninahuan rupachishpa 
tucuchinga. Shinallata tucui ima tiashcacunapash, rupashpami yacuyanga. 
13Ashtahuangarin ñucanchica, jahua pachatapash, cai pachatapash 
mushujtami rurasha nishcatami shuyanajunchi. Chaipimi, imatapash 
cashcatapacha ruranaca causajun. 
14Juyashca crijcuna, shinamandami cangunaca chashna tucunacunata 
shuyashpa, imata cashpapash ucha rurana canguichi. Na mapayashca, na 
juchachi tucushpa, casilla ali causaita charijta Dios japij shamunatami yariana 
canguichi. 

15Pitapash quishpichingapaj munashpami, ñucanchi Apunchi Jesusca, nara 
shamushpa shuyajun. Chaitaca yachanami canguichi. Shina cajpimi, ñucanchi 
juyashca huauqui Pablopash, Dios imashna paiman alipacha 
yachachishcashnallata, cangunaman escribishca. 
16Pabloca, pai escribishca cartacunapica, caicunamandaca ashamandallami na 
tucuilla cartacunapi yachachishca. Chai carta puracunapi huaquingunataca, na 
yachai ushanallami tian. Chaicunatapash, Dios escribichishca shuj 
Shimicunatapash, chaira yachajuj na ali crijcunaca, pandatami yachachinajun. 
Shina cashpami, chingaita chingagringa. 
17Juyashca crijcuna, shinamandami canguna pundata ña yachashcamandaca, 
aligutapacha cuidarina canguichi. Nalita rurajcuna pandata yachachijpira 
canguna shinllita catinajushcataca saquinguichiman. 
18Ashtahuangarin viñanshnami Diospaj ninan juyaimanda, ñucanchita 
Quishpichij, Apunchi Jesucristomanda ashtahuan yachashpa catina canguichi. 
Paitaca cunambash, causaita causaicamambash punchapambami cangui 
ninami canchi. Shina cachun. 

1 Juan 

1 Juan 1 

Causaita causanata caraj Shimimandami villajun 

1Callaripillata ña tiashcata, ñucanchi uyashcata, ñucanchi ñavihuambacha 
ricushcata, pai causajujta ali ricushpa, ñucanchi maquihuan tacarishcatami 
villanchi. Paica, causaita caraj Shimimi. 
2(Causaita ricuchimujpimi, chai causaitaca ricurcanchi. Shinamandami, 
causaita causanata ricushcapacha cashpa, cangunaman villanajunchi. Paica 
Taitahuanmi carca. Shina cashpapash, ñucanchimanmi ricurimurca). 
3Ñucanchi ricushcata, ñucanchi uyashcatami, chaitapacha villanajunchi. 
Cangunapash ñucanchihuan shujlla tucuchunmi, chashna villanajunchi. 
Ñucanchipash Taita Dioshuan, paipaj Churi Jesucristohuan shujlla 
tucushcapachami canchi. 
4Cangunapash, ninanda cushijushpa causachunmi, caitaca escribinchi. 

Taita Diosca punchapamba michagumi 

5Jesucristo ñucanchiman yachachishca shimicunatami, cangunaman cashna 
villanajunchi: Taita Diosca, punchapamba micha cajpimi, paipica yana yana 
tutashnaca na tian. 
6“Paihuan shujlla tucushcami canchi” nishpapash, yana yana tutapishna 
causanajushpaca, na llullashpa villajuj Shimitami, na pactachishpa 
llullanajunchi. 
7Ashtahuangarin Dios michapi causajunshna, ñucanchipash michapi 
causanajushpaca, caishujhuan chaishujhuan shujlla tucushcami canchi. Shina 
cajpimi, paipaj Churi Jesucristopaj yahuarca, ñucanchipaj juchacunataca 
tucuillata maillan. 
8“Jucha illajmi canchi” ninajushpaca, quiquinllata umachirishpami, na 
llullashpa villajuj Shimitapash na ñucanchihuan charinchi. 

9Ñucanchipaj juchacunata Taita Diosman villajpica, paimi imatapash 
cashcatapacha rurashpa pactachijlla cashpa, ñucanchipaj juchacunataca 
anchuchinga. Shinallata ñucanchi imata nalita rurashcatapash, tucuillatami 
maillanga. 
10“Jucha illajmi canchi” ninajushpaca, Diostami llullapi churanchi. 
Shinamandami, paipaj Shimitapash na ñucanchipi charinchi. 

1 Juan 2 

Cristomi ñucanchimandaca, Taita Dioshuan rimajun 

1Ñuca juyashca huahuacuna, canguna ama ashtahuan juchata rurashpa 
causachunmi, cai shimicunataca villanajunchi. Ashtahuangarin juchata 
maijambash rurashca cashpaca, Taitahuan ñucanchimanda rimajtami 
charinchi. Paica, imatapash cashcatapacha ruraj Jesucristomi. 
2Paimi, ñucanchipaj juchacunata anchuchingapaj huañurca. Na ñucanchipaj 
juchacunatalla anchuchingapaj huañurcachu. Ashtahuangarin cai pachapi 
causanajuj tucuilla gentecunapaj juchacunatapash, anchuchingapajmi 
huañurca. 
3Dios mandashca shimicunata cazushpallami, paita ñucanchi rijsishcataca 
yachanchi. 
4Maijan cashpapash: “Diosta rijsinipachami” nijushpapash, mandashca 
shimicunata na cazushpaca, paica llullapachami. Shinamandami, na llullashpa 
villajuj Shimitapash na paipi charin. 
5Ashtahuangarin Diospaj Shimita maijambash alipacha cazujushpaca, Taita 
Diostami tucui shunguhuan aligutapacha ninanda juyajun. Shina 
juyashpallami ñucanchica, ima pandatapash na rurashpa paihuan shujlla 
tucushcata yachanchi. 
6“Dioshuan shujlla tucushcami cani” nijushpaca, Jesucristo causashcashna 
causachun ninimi. 

Nara mandashca mushujtami mandashca 

7Huauquicuna, panicuna, cangunaman nara mandashca mushujtaca, na 
escribimunichu. Ashtahuangarin canguna cri callarishca punllamandapacha 
yachashca, punda mandashcatami escribimuni. Cai punda mandashca shimita 
villajujtaca, cri callarimandapachami uyarcanguichi. 
8Shina cajpipash, mushuj mandashcatami cangunaman escribimunchi. Cai 
mandashca na llulla shimitaca, Jesucristomi ricuchijun. Cangunapash, 
chashnallatami ricuchinguichi. Yana yanapi causana tucurishpa yalijujpimi, 
michapacha ña punchayachij shamun. 
9“Ña michapimi causajuni” nijushpapash, shuj crijtallata millanayachishpaca, 
yana yana tutapishnami causajun. 
10Crij purata juyajushpallami, michapica causajun. Paica, shujcuna 
pandarichun imatapash nalitaca na ruranllu. 
11Ashtahuangarin crijtallata millanayachishpami, yana yana tutapishna 
causajun. Yana yana tutapishna causashpami, paillata imata rurajujtapash na 
yachan. Yana yana tutallata ñausatashna charijpimi, chashna na yachan. 
12Juyashca huahuacuna, cangunapaj juchacunataca Jesucristopaj shutipimi 
anchuchirca. Shinamandami caitaca, cangunaman escribimuni. 
13Callaripillata causajuj Diosta rijsijpimi, can taitacunaman caitaca 
escribimuni. Chairalla viñaicuna, cangunaca diablota mishashcacuna cajpimi, 
caitaca escribimuni. Juyashca huahuacuna, cangunaca Taitata rijsijpimi, 
caitaca escribimuni. 
14Callaripillata ña causajuj Diosta ña rijsijpimi, can taitacunaman caitaca 
escribimuni. Chairalla viñaicuna, cangunaca alipacha catishpa, Diospaj 
Shimitapash shungupi alichishpa, diablota mishashca cajpimi, caitaca 
escribimuni. 
15Cai pachata, cai pachapi ima tiajtapash, na juyanachu canguichi. Pipash cai 
pachatara juyashpaca, Taita Diospaj juyaica na paipi causajunllu. 

16Cai pachapi tucui imalla tiashcapash, quiquin munaipajlla, imatapash 
ricushcandi munangapajlla, yangata jariyashpa causanallami tian. 
Chaicunataca, na Taita Dios yarichijunllu. Ashtahuangarin cai pachami, 
chashna yarichijun. 
17Cai pachaca, tucui imapash nali munaicunandimi tucurijun. Ashtahuangarin 
Taita Dios munashcata rurajcunaca, causaitami causanga. 

Cristota fiñaj runami shamunga 

18Juyashca huahuacuna, ñamari tucurimui punllacunaca pactamujun. “Cristota 
fiñaj runa shamungami” nishcataca, ñami uyarcanguichi. Shina nishcashna 
Cristota fiñaj runacunaca, cunambica ñami taucacuna ñucanchi puramanda 
llujshirca. 
19Paicunaca, napacha ñucanchipura cashpami, ñucanchi puramandallata 
llujshirca. Ñucanchipura cashpaca, ñucanchihuanllata catinajunmanmi carca. 
Ashtahuangarin na tucuilla ñucanchipura cashcata ricuchingapajmi 
llujshinajurca. 
20Ashtahuangarin cangunaca, aceiteta talishpa javijpishnami, Diospaj jucha 
illaj Espirituta charinguichi. Shina charishpami, imatapash tucuita 
yachanguichi. 
21Na llullashpa villajuj Shimita na yachashcashna canguna 
causanajushcamandaca, na escribinichu. Ashtahuangarin yachajpipachami 
escribini. Na llullashpa villajuj Shimimandaca, ima llullapash na llujshinllu. 
22¿Maijanda llullapacha canga? Jesusca, Quishpichij Cristo cajta na crijmi 
llullapacha. Chaimi, Cristota fiñaj runa cashpa Taitapash, Churipash na tianllu 
nin. 
23Maijambash: “Jesusca, na Diospaj Churichu” nishpa nalicachishpaca Taita 
Diostaca, na shungupi charinllu. “Jesusca, Diospaj Churimi” nijushpaca, 
Taitatapashmi shungupi charin. 

24Canguna cri callarishca punllamandapacha imata villajta uyashcataca, 
cangunapaj shungupimi alichina canguichi. Cri callarimandapacha imata 
uyashcatapash cangunapaj shungupi alichinajushpaca, Taita Dioshuambash, 
paipaj Churihuambash shujlla tucushcami canguichi. 
25Cristoca, causaita causagrinata carashapachami nijurcami. 
26Llullashpa pandachijcuna cangunata ama pandachinajuchunmi, caitaca 
escribimuni. 
27Ashtahuangarin aceiteta talishpa javinshna, Diospaj Espirituta Cristo carajpi 
canguna chasquijpimi, cangunapi causajun. Shina cashpami, pitapash na 
yachachihuai ninguichi. Diospaj Espirituca, na llullashpami, imatapash tucuita 
aliguta yachachijun. Pai yachachijushcashnallatami, Cristohuan shujlla 
tucushpa catinajunguichilla. 
28Cunanga, juyashca huahuacuna, cangunaca Cristohuan shujlla cashpami, 
catinajunalla canguichi. Shina catishpami, paita yariajlla shuyashpa, pai 
tigramushpa ricurijpica, paipaj ñaupajmandaca na pingai tucushpa 
anchurishunchi. 
29Cristotaca, imatapash cashcatapacha ruraj cajta yachanguichimi. Shinallata 
imatapash cashcatapacha rurajcunaca, tucuicunami Diospajlla huacharishca 
huahuacuna tucushca. Chaitapash yachanami canguichi. 

1 Juan 3 

Diospaj huahuacunami canguichi 

1Ricuichi, Taita Diosca ñucanchita ninandapacha juyashpami ñucanchitaca: 
“Ñuca huahuacunami canguichi” nirca. Shina cajpimi, cai pachapajtalla 
rurashpa causajcunaca, Diosta na rijsimanda, ñucanchi paipajlla cajtapash na 
rijsin. 
2Juyashca crijcuna, cunanga ñami Taita Diospaj huahuacuna canchi. 
Tucurimui punllapi ñucanchi imashna canatapash, nara ricuchimunllu. 

Ashtahuangarin Cristo ricurimujpimi, paishnallapacha cashun. Paitapash 
imashnapacha cajtami ricushun. 
3Cristoca, jucha illajmi. Shina cajpimi, paita ricungapaj shuyajcunapash, 
tucuilla paishnalla jucha illaj causangapaj aliguta yariashpa causanajun. 
4Juchata rurashpa tucui causajcunaca, Dios mandashca shimitami na 
cazunajun. Pai mandashcata na cazushpaca, juchatami ruranajun. 
5Cristoca, ñucanchipaj juchacunata anchuchingapajmi shamurca. Paica, jucha 
illaj cajtaca yachanguichimi. 
6Maijambash paihuan shujlla tucushpaca, na ashtahuan juchata rurashpa 
causanllu. Juchata rurashpa maijambash causashpaca, Diostaca nara 
ricushcachu, nara rijsishcachu. 
7Juyashca huahuacuna, cangunataca pactara pipash pandachinman. Imatapash 
cashcatapacha rurashpa causajca, Cristoshnallata imatapash cashcatapacha 
rurajmi. 
8Juchata rurashpa causajcunaca, tucuillami diablopaj. Cai pacha 
callarimandapachami diabloca, juchata rurajun. Taita Diospaj Churica, diablo 
imata rurajujta tucuchingapajmi shamurca. 
9Maijan cashpapash Taita Diospajlla huacharishca huahua tucushpaca, Taita 
Diosllata carashca causaita charishpami, na ashtahuan juchata rurashpa 
causan. Taita Diospajlla huacharishca huahuapacha tucushca cashpami, 
juchata rurashpa causaitaca na ushan. 
10Maijanlla Taita Diospaj huahuacuna cajtapash, shinallata diablopaj 
huahuacuna cajtapash rijsinallami: Maijambash imatapash cashcatapacha na 
rurajcunapash, crijcunata na juyashpa causajcunapash, napacha Taita Diospaj 
huahuacunachu. 
11“Caishujhuan chaishujhuan juyarishpami causana canchi” nishpa 
villashcataca, cri callarishca punllallatami uyarcanguichi. 

12Ñucanchica, Caín shuti runashnaca, na causanachu canchi. Paica, diablopaj 
cashpami, paipaj huauquitaca huañuchishca. ¿Imamandata paipaj huauquitaca 
huañuchishcanga? Caín shuti runaca, imatapash nalitalla ruraj cashpami, 
paipaj huauqui imatapash cashcatapacha rurajujta ricushpaca huañuchishca. 
13Ñuca juyashca huauquicuna, panicuna, cai pachapajtalla rurashpa 
causajcuna, cangunata millanayachijpica, na manllarinachu canguichi. 
14Ñucanchica, huañushcashna causanata saquishpami, causaita causagrinaman 
yalishcanchi. Chaitaca, crij puracuna juyarishpa causashpami yachanchi. 
Crijcunata maijambash na juyashpaca, huañushcashnami causajun. 
15Shuj crijta millanayachijcunaca, maijan cashpapash genteta huañuchij 
runashnami. Maijan huañuchijpash, causaita causagrinataca napacha paipaj 
shungupi charinllu. Chaitaca yachanguichimi. 
16Cristoca, ñucanchimanda huañushpami, imashna juyarinatapash 
ricuchimurca. Shinallatami ñucanchipash crijcunata juyashpaca, ñucanchi 
causaita cuna canchi. 
17Maijan cashpapash ninan charij cashpa, imagupash illaj crijta ricuita 
ricushpaca, paipaj shungupimi ninanda mitsajun. Chashna causajushpaca, 
¿imashnata Taita Diospaj juyaitaca charingayari? 
18Ñuca juyashca huahuacuna, ñucanchica na shimillahuan, na rimashcallahuan 
juyanimi ninachu canchi. Ashtahuangarin imagutapash rurashpami, 
juyajpacha cashcataca ricuchina canchi. 
19Shina causashpami ñucanchica, na llullaj Diospaj cajta yachanchi. Shina 
cashpami, paipaj ñaupajpica tucui shunguhuan cushijushpa causanchi. 
20Ñucanchi shungullata nalimari cangui nijujpica, Taita Dioscarin ñucanchi 
shungutaca yalitami yachan. Paica, imatapash tucuitami yachan. 
21Juyashca crijcuna, ñucanchi shungullata na juchachijpica, Taita Diosta 
yariajlla cushijushpami causanchi. 

22Dios mandashca shimicunata cazushpami, pai munashcataca rurashpa 
causanchi. Pai imata munashcatapash rurashpami, paita imaguta 
mañashpapash, japishpa causanchi. 
23Diosca cashnatami mandarca: Paipaj Churi Jesucristota crichun, caishujhuan 
chaishujhuan juyarishpa causachunmi mandarca. Pai mandashcashna, 
juyarishpa causashunchi. 
24Taita Dios mandashca shimicunata cazujllami, paihuanga causajun. 
Shinallata Taita Diospash, paipaj shungupimi causajun. Paillata paipaj 
Espirituta ñucanchiman carajpimi, ñucanchipaj shungupi Dios causajujta 
yachanchi. 

1 Juan 4 

Taita Diospaj Espiritumandapash, Cristota fiñaj runapaj espiritumandapashmi 
villajun 

1Juyashca crijcuna, espirituta charinchimi nishpa villajcunataca, na 
tucuicunata crinallachu canguichi. Ashtahuangarin Taita Diospaj Espirituta 
charijta, na charijtapash, alipacha rijsinarami canguichi. Cai pachapica, 
llullashpa villajcunaca, ashtacacunami purinajun. 
2Taita Diospaj Espíritu yarichijpi villajcunaca: “Jesucristoca, runa aichayu 
tucushpami shamurca” ninajunmi. Chashna nishpa villajpillami, Taita Diospaj 
cajtaca, yachai ushanguichi. 
3“Jesucristoca, na runa aichayu tucushpa shamushcachu” nishpa villajcunaca, 
napacha Taita Diospajchu. Ashtahuangarin Cristota fiñaj runapaj espíritu 
yuyaita cujpimi, chashna villanajun. Chashnacuna shamunajujtaca, 
cangunallata uyashcanguichimi. Cunanga, ñamari cai pachapi purinajun. 
4Juyashca huahuacuna, cangunaca Taita Diospaj cashpami, paicunataca mishai 
ushashcanguichi. Cangunapi causajuj Diosca, cai pachapajtalla rurachishpa 
mandajuj diablota yali ushaita charijpimi, chashna mishashcanguichi. 

5Chaicunaca, cai pachamandallami. Shinamandami, cai pachapi imapash 
tiajmandalla villanajun. Paicunataca, cai pachapajtalla rurashpa 
causajcunallami uyan. 
6Ñucanchica, Taita Diospajmi canchi. Taita Diosta maijambash rijsishpaca, 
ñucanchi villajujta uyanmi. Na Taita Diospaj cashpaca, ñucanchi villajujtaca 
na uyanayachinllu. Shinamandami, Diospaj Espíritu yuyaita cujpi na llullashpa 
villajtapash, pandachishpa villachijuj espirituta charijtapash yachanchi. 

Taita Diosca, ninanda juyajmi 

7Juyashca crijcuna, caishujhuan chaishujhuan ninanda juyarishpa 
causashunchi. Juyarishpa tucui causanaca, Taita Diospajmi. Juyarishpa 
causajcunaca tucuillami, Taita Diospajlla huacharishca huahuacuna tucushca. 
Paicunaca, Taita Diostapash rijsinmi. 
8Na juyashpa causashpaca, Taita Diostaca na rijsinllu. Taita Diosca, 
ninandapacha juyajmi. 
9Causaita causagrinata ñucanchi japigrichunmi Taita Diosca, paipaj shujlla 
Churita cai pachaman cachamushpa, ñucanchita juyajushcata ricuchirca. 
10Ñucanchica, Taita Diosta na juyashpami causarcanchi. Ashtahuangarin 
pairami ñucanchita juyarca. Paillatami, paipaj Churita ñucanchi juchacunata 
anchuchingapaj huañuchun cachamurca. Shina cachamushpami, ñucanchita 
juyajushcataca ricuchijun. 
11Juyashca crijcuna, ñucanchitaca Taita Diosmi ninanda juyajushca. 
Shinamandami ñucanchipash, caishujhuan chaishujhuan ninanda juyarishpa 
causana canchi. 
12Taita Diosca, pipaj ñavipipash ima horapash na ricurishcachu. 
Ashtahuangarin caishujhuan chaishujhuan juyarishpallami, Taita Dios 
ñucanchi shungupi causajujtaca yachanchi. Shina causajpimi Diospaj juyaica, 
ashtahuan ashtahuan ñucanchipi aliguta ricuriajun. 



3554 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

13Dios paipaj Espirituta ñucanchiman cujpimi, Dioshuan ñucanchica 
causajushcata, paipash ñucanchi shungupi causajujtaca yachanchi. 
14Taita Diosca, cai pachapi causajcunata Quishpichij cachunmi, paipaj 
Churitaca cachamurca. Chaitaca, ñucanchillata ricushcapacha cashpami 
villanajunchi. 
15“Jesusca, Taita Diospaj Churimi” nishpa, tucui villajcunapaj shungupillami, 
Taita Diosca causajun. Paicunapash, Taita Dioshuanmi causanajun. 
16Taita Dios ñucanchita juyajujtaca yachanchimi. Taita Diosca, ñucanchita 
ninandapacha juyajujtami crishcanchi. Taita Diosca juyajpachami. 
Maijambash juyaita charishpaca, Taita Dioshuan shujlla tucushpami causajun, 
Taita Diospash paipaj shungupimi causan. 
17Aligutapacha juyarishpa causashpallami, gentecuna imata rurashpa 
causashcata Cristo ricuchijui punllapica, na manllashpa cushijushun. 
Ñucanchipash cai pachapica, Jesucristo causajunshnami causanajunchi. 
18Dios juyajpi causajcunaca, imatapash na manllanllu. Ñucanchi ama 
manllashpa causachunmi, paica ninandapacha juyajun. Manllashpa 
causajushpaca, llaquichi tucunatami charin. Maijambash manllaihuan 
cashpaca, juyaita nara aligutapacha charishcachu. 
19Diosra ñucanchita juyajujpimi, ñucanchipash paitaca juyanchi. 
20“Taita Diosta juyanimi” nijushpapash, shuj crijta millanayachishpaca, 
llullajunmi. Chai crijta ñavihuan ricujushpapash, na juyashpaca, ñavipi na 
ricurij Taita Diostacarin, ¿imashnata juyai ushangayari? 
21“Taita Diosta juyaj cashpaca, shuj crijtapash juyanguichi” nishpami, Cristoca 
ñucanchita mandarca. 

1 Juan 5 

Crishcahuanllami ima nalitapash mishanchi 

1Jesusta, Quishpichij Cristo cajta tucui crijcunaca, Taita Diospajlla 
huacharishca huahuacunami tucushca. Maijan cashpapash taitata 
juyajushpaca, chai taitapaj huahuacunatapashmi juyan. 
2Taita Diosta juyanajushcataca, pai mandashca shimicunata pactachinajushpa, 
paipaj huahua purapipash juyarinajushpami ricuchinajunchi. 
3Taita Dios mandashca shimicunata pactachishpa causanajushpallami, paita 
juyanajushcataca yachanchi. Pai mandashca shimicunaca, pactachi 
ushanallami. 
4Shinamandami, Taita Diospajlla huacharishca huahuacuna tucushpaca, cai 
pachapi ima nali tiajtapash, tucuita mishanchi. Jesusta crijpimi, cai pachapi 
ima nali tiajtapash mishachunga, ñucanchiman ushaita caramujun. 
5Cai pachapi imapash nali tiajtaca, ¿pita mishai ushan? Maijambash: “Jesusca, 
Taita Diospaj Churimi” nishpa crijllami mishai ushan. 

Diospaj Espiritumi, Cristomanda villashca 

6Jesucristo shamushpaca, yacupimi bautizarirca. Shinallata yahuarta 
jichashpami huañurca. Pai shamushcataca, na yaculla ricuchircachu. 
Ashtahuangarin yacupash, yahuarpashmi ricuchirca. Chaitaca, Diospaj 
Espiritupash villajunmi. Diospaj Espirituca, na llullanllu. 
7Chaita ricushpa villajcunaca, quimsandimi jahua pachapi tian: Taitapash, 
Shimi shutipash, Diospaj jucha illaj Espiritupashmi tian. Paicunaca quimsa 
cashpapash, shujllami. 
8Cai pachapipash, shinallata quimsa villajcunami tian: Diospaj Espiritupash, 
yacupash, yahuarpash. Chai quimsandimi, chaimandallata villanajun. 
9Runacuna ricushpa villashcatapash crinchimi. Shina cashpami, Taita Dios 
villashcataca ashtahuan crina canchi. Taita Diosca, paipaj Churimandami 
cashna nishpa villarca: 

10Taita Diospaj Churita pipash crishpaca, paipaj shungupimi shuj villajta 
charin. Ashtahuangarin Taita Diosta na crishpaca, paipaj Churimanda Taita 
Dios villashcatapash, na crinllu. Shina cashpami Taita Diostaca, llullapi churan. 
11Taita Diosca, cashna nishpami villajun: Causaita causanataca, Taita Diosmi 
ñucanchiman caramushca. Chai causaitaca, paipaj Churimandallami 
caramushca. 
12Diospaj Churihuan shujlla tucushpa causanajujllami, chai causaitaca charin. 
Taita Diospaj Churihuan na shujlla tucushpaca, pipash chai causaitaca na 
charinllu. 

Causaita causanata charishcata yachachunmi escribishca 

13Taita Diospaj Churita crishcamanda, causaita causanata charishcata aliguta 
yachachunmi, caicunataca escribini. Shinallata Taita Diospaj Churipaj shutita 
crishpa catichunmi escribini. 
14Pai munashcashna ñucanchi imaguta mañajujtapash, Diosca uyanllami. 
Chaita yachashpami, paita crishpa cushijunchi. 
15Ñucanchi imaguta mañajpipash, Dios uyajuj cashcataca yachanchimi. 
Chaimandami imaguta ñucanchi mañashpapash, Dios caramujujtaca ña 
yachanchi. 
16Maijan crij cashpapash, na huañuiman apajuj juchata rurajujta ricushpaca, 
paimanda Diosta mañachun ninimi. Shina mañajpimi Taita Diosca, paiman 
causaita caranga. Huañuiman na apajuj juchata rurajcunamandami, shina 
mañachun nini. Huañuiman apajuj juchapash tianmi. Chai juchata 
rurajcunamandaca, na mañanachu canguichi ninimi. 
17Imatapash cashcatapacha na ruranaca, juchami. Shina cajpipash, na 
huañuiman apajuj juchapash tianmi. 
18Maijambash Taita Diospajlla huacharishca huahuacuna tucushpaca, juchata 
na ashtahuan rurashpa causajtami yachanchi. Paitaca, Taita Diospaj Churi 
cuidajujpimi, diabloca napacha tacari ushan. 

19Ñucanchica, Taita Diospajllami causanajunchi. Ashtahuangarin cai 
pachapajtalla rurashpa causajcunataca, diablomi tucuicunata mandajun. 
Chashna cajtaca yachanchimi. 
20Shinallata Taita Diospaj Churi shamushcatapash yachanchimi. Paimi, na 
llullaj Diosta ñucanchi rijsichun yachachirca. Shinamandami na llullaj 
Dioshuambash, paipaj Churi Jesucristohuambash, shujlla tucushpa 
causanajunchi. Paica, na llullaj Dios cashpami, causaita causagrinataca 
ñucanchiman caramujun. 
21Juyashca huahuacuna, yanga dioscunamandapash anchurinami canguichi 
nipanimi. Shina cachun. 

2 Juan 

2 Juan 1 

Alillachu canguichi nishcami 

1Crijcunata mandaj rucu cashpami, Dios agllashca paniguman, cambaj 
huahuacunamambash escribimuni. Ñucami, tucui shunguhuambacha 
cangunataca juyani. Na ñucalla juyanichu. Ashtahuangarin na llullashpa 
villajuj Shimita yachajushca crijcunapash, tucuicunami juyanajun. 
2Na llullashpa villajuj Shimica, ñucanchipi causaita causaicaman 
ñucanchihuanmi canga. 
3Taita Diospash, Taita Diospaj Churi Apunchi Jesucristopash ninan juyaita, 
llaquinata, casilla ali causaiguta cangunaman carachunmi munani. Na 
llullashpa villajuj Shimipi nijunshna, juyarishpa causanata carachun. 

Cristo yachachishcatami, yariajlla causana canguichi 

4Cambaj huahua puracunamanda huaquingunataca, Taita Dios 
mandashcashna, na llullashpa villajuj Shimita catishpa causanajujtami 
ricurcani. Shinamandami, ninandapacha cushijurcani. 
5Panigu, cunanga caigutallami ningapaj munani: “Caishujhuan chaishujhuan 
juyarinami canchi” nishpaca, nara mandashca shuj mushuj shimitaca na 
escribimunichu. Ashtahuangarin cri callari punllamandapacha, caitaca ña 
yachanchimi. 
6“Juyarishpami causana canguichi” nishpa, Dios mandashca shimicunataca, 
pactachinami canchi. “Juyarishpami causana canguichi” nishcataca, cri 
callarishca punllamandapacha ña uyashcanguichimi. 
7Llullashpa yachachijcunaca, ashtacacunami cai pachapica purinajun. 
Paicunaca: “Jesucristoca, na runa aichayu tucushpa shamurcachu” ninajunmi. 
Chashna nishpa llullashpa yachachijmi, Cristota fiñaj runa. 

8Granota fucuchinshna canguna imatalla rurashcata ama chingachingapaca, 
aliguta yarishpa causanguichi. Ashtahuangarin Dios caranataca, 
tucuillatapacha japigrinata ashtahuan yaringuichi. 
9Cristo yachachishcata na catishpa, miraihuan yachachij runaca, napacha Taita 
Dioshuanllu. Ashtahuangarin Cristo yachachishcata catij runami, Taita 
Dioshuambash, paipaj Churihuambash. 
10Pipash cangunapajman cai yachachishcata na yachachingapaj shamujpica, 
huasipipash na chasquinachu canguichi. “¿Alillachu shamupangui?” 
nitallapash, na nininachu canguichi. 
11Maijambash: “¿Alillachu shamupangui?” nishpaca, paishnallatami nalicunata 
rurajun. 

Cangunapajman rinatami shuyajuni 

12Cangunaman escribinataca, ashtacatami charini. Papelpi, tintahuan 
escribishpalla yachachingapaca na munanichu. Ashtahuangarin 
cangunapajman rishpa, ñavi ñavi chimbapura parlanatami yariajuni. 
Cangunahuan ninanda cushijungapajmi, shina ringapaj munani. 
13Dios agllashca cambaj ñañapaj huahuacunapash, candaca alillachu capangui 
ninajunmi. Shina cachun. 

3 Juan 

3 Juan 1 

Alillachu capangui nishcami 

1Crijcunata mandaj rucu cashpami, ñuca juyashca Gayo shuti huauquiguman, 
caitaca escribini. Candaca, tucui shunguhuanmi juyajuni. 
2Juyashca huauquigu, canga tucui shunguhuanmi Diosta catijungui. Shinallata 
tucui ima ruranapipash, cambaj cuerpopash, ali cachunmi munapani. 
3“Na llullashpa villajuj shimita crishpami, aliguta causajun” nishpami, caishuj 
huaquingunaca ñucapajman shamushpa, canmanda villahuarca. Shina 
villajpimi, ninanda cushijurcani. 
4“Na llullashpa villajuj Shimita ñuca huahuacunashna causanajushpa, aliguta 
catinajun” nijta uyashpami, ninandapacha cushijuni. 

Gayo shuti runaguca, cushijushpa mingachij cajpimi alicachishca 

5Juyashca huauquigu, canga crijcunata servishpami, aliguta rurajungui. Na 
rijsishca crijcunamangarin, ashtahuan aligutami rurajungui. 
6Paicunami, can imashna juyashcataca, caipi tandanajushca crijcunaman 
villarca. Taita Diosta servijcuna cajpimi, pai munashcashna ashtahuan 
purichun, imagupaj illajpipash ricushpa carashpa cachapangui nini. 
7Cristota juyaimanda villashpa purijcuna cashpami, na crijcunapaj 
maquimandaca, imatallapash na japinajun. 
8Shina cajpimi ñucanchica, paicunaman imagutapash caranata charinchi. 
Shina carashpami, na llullashpa villajuj Shimita ashtahuan villachun 
ayudanchi. 

Diótrefes shuti runaca, mingachijcunata jarcajmi cashca 

9Tandanajuj crijcunamanmi, ña escribimurcani. Ashtahuangarin Diótrefes 
shuti runaca, paicunata mandangapaj yaicushapacha nishpami, ñucanchi 
rimashcataca na cazujun. 

10Chashna cajpimi ñuca rishpaca, ñucanchita llullashpa nali shimita huasha 
parlashcata tapuchingapaj, paita cayachun cachasha. Paica, na chaitalla 
rurajunllu. Ashtahuangarin shuj crijcuna chayajpipash, na mingachinllu. 
Maijan mingachingapaj munajcunatapash, napacha mingachinachu nishpami, 
tandanajuj crijcunamandapash llujchishpa cachajun. 

Demetrio shuti runaguca, aligutami causajushca 

11Juyashca huauquigu, imatapash nalita ruranataca ama catishpa, 
ashtahuangarin aliguta rurashcata catingui. Maijan cashpapash aliguta 
rurashpa causajushpaca, Taita Diospajmi. Ashtahuangarin maijan cashpapash 
nalita rurashpa causajujca, Taita Diosta na ricushcachu. 
12Demetrio shuti runataca, tucuicunami alicachishpa parlanajun. Na llullashpa 
villajuj Shimita catishpami, paica aliguta causajun. Ñucanchipash, paitaca 
alicachinchimi. Ñucanchi villashca shimipash, na llulla cajtaca, cangunallata 
yachanguichimi. 

Aliguta causapanguichi nishpami tucuchishca 

13Canman escribinataca, ashtacatami charini. Tintahuan, plumahuan 
escribishpalla yachachingapaca na munanichu. 
14Ashtahuangarin canda ricungapajmi, uchalla ringapaj munani. Chaipimi, 
chimbapura ñavi ñavi ricushpa parlanajushun. 
15Casilla ali causaita charichunmi munani. Canda alipacha rijsijcunapash, 
alillachu capangui ninajunmi. Ñucanchipaj alipacha rijsijcunatapash, alillachu 
capanguichi ninajunmi nipangui. 

Judas 

Judas 1 

Alillachu capanguichi nishcami 

1Jesucristota servij Judasmi cani. Jacobopaj huauquimi cani. Taita Diosmi 
cangunataca, paipajlla causachun cayarca. Jesucristomandami, cangunataca 
Diosca alichishpa charijun. Cangunamanmi caitaca escribini. 
2Cangunapica, ninanda llaquinatapash, casilla ali causaigutapash, juyaitapash 
ashtahuan mirachijuchunmi munani. 

Pandata yachachishcacunapash, llullashpa yachachijcunapash tiangami 
(2 Ped. 2:1-17) 

3Juyashca crijcuna, cangunatapash, ñucatapash Dios quishpichishcata 
yachanchimi. Shina cajpimi escribinata ninanda yarijushpallata, cangunaman 
escribini. Diosmi crinataca, paipajlla causajcunaman shuj viajella caramushca. 
Chaita ashtahuan shinlli catichunmi, aliguta yarichishpa escribini. 
4Huaquin runacunaca, ñucanchi purapi ñamari pacalla yaicunajushca. Diosta 
na manllaj, pundamandapacha ninan llaquiman rinapachami nishca 
runacunami yaicunajushca. Paicunaca imashna causajpipash, Taita Diosca 
juyanllami ninajunmi. Shinallata shujlla mandaj Taita Diospash, ñucanchi 
Apunchi Jesucristopash na tianllu ninanajunmi. 
5Ña yachajpipash, caitami cangunaman cutin yarichingapaj munani: Jatun 
Diosca, pai agllashcacunata Egiptomanda llujchishpa quishpichishpapash, 
paita na crijcunataca tucuchishcallami. 
6Shinallata angelcunapash, paicuna alicachi tucushcata na alichishpami, 
ashtahuangarin paicuna causashca pushtutapash saquinajurca. Chaimandami 
paicunataca, ninanda llaquichina punlla chayangacaman, yana yana ucupi 
causaita causaicaman prezu charijun. 
7Sodoma shuti, Gomorra shuti pueblocunapi causajcunapash, chai ladolla shuj 
pueblocunapi causajcunapash, chai angelcunashnami, paicuna purallata 
huainayashpa na rurana jatun nalicunata ruranajushca. Shinamandami, 

causaita causaicaman rupajuj ninahuan ninanda llaquichi tucurca. Cunambi 
ama chashna causachun ricuchingapajmi, chashna tucushca. 
8Chai gentecunashnallatami, cunambi muscujcunapash, paicunapaj cuerpotaca 
mapayachinajun. Mandana ushaita charij Jesustapash na cazushpami, jahua 
pachapi tiaj mandajcunatapash nali shimicunata rimanajun. 
9Angelcunata mandaj ángel Miguelca, Moisés huañushca cuerpogutami, 
diablohuan quichurishpa fiñanajushca. Chashna quichurinajushpapash, 
diablota ninan llaquiman cachangapaj, ima nalitapash na rimarcachu. 
Ashtahuangarin: “Jatun Dios candaca, jarcashpa rimachun” nircami. 
10Ashtahuangarin chai yachachijcunaca, paillata na rijsishca 
imacunatapashmi, nali shimicunata rimanajun. Paicunaca, imatapash yachana 
cashcamanda yachashpami, juizu illaj animalcunashna huaglita rurashpa 
causanajun. 
11¡Aij, paicunaca imachari tucunga! Caín shuti runapaj ñandamari catinajun. 
Balaam shuti runashnamari, culquita munaimanda pandanajun. Na cazushpa 
huañuchi tucushca Coré shuti runashnami, chingaita chingagrinajun. 
12Chai runacunaca, crij puralla juyarishpa tandanajushcapimi, pinganayaita 
purinajun. Canguna tandanajushcapica, paicunallata michirinshnami, pitapash 
na pinganayachishpa micunajun. Paicunaca, yacu illaj fuyuta caiman chaiman 
huaira apajpishnami purinajun. Fucui punllacuna chayajpi na fucuj quiruta, 
ishcai viajeta chaquijpi sapindi llujchishpa shitashcashnami. 
13Paicunapaj pinganayai rurashcacunaca, mama cucha yacuta huaira ninanda 
shitajujpi, yacu putsujuyajushcashnami. Paicunaca, caita chaita pandashpa 
purinajuj luzerocunashnami. Paicunapaca, yana yana tutapi causaita 
causangapaj richun alichishcallami ña tiajun. 
14Enoc shuti runaca, Adán runapaj mirai sucta taitacunapaj jipa taitami cashca. 
Dios villashcata villashpami, yachachijcunamandapash cashna nishca: 
“Ricuichi, paipajlla causaj huaranga huaranga angelcunahuan, Mandaj Dios 
shamujujtami ricurcani. 

15Paica, tucuicunata llaquichingapajmi shamurca. Diosta na manllaj runacuna, 
Diosta na manllashpa tucui nalita ruranajujta ricuchingapajmi shamurca. 
Juchata rurashpa causaj, Diosta na manllaj gentecuna shimi cacharishcata, 
paita fiñashpa rimanajushcata ricuchingapajmi shamunga” nishcami. 
16Chai yachachijcunaca, huasha parlashpami nalicachishpa rimarinajun. 
Paicunapaj munaitalla rurashpami purinajun. Ninanda jariyashpami, 
cacharishcata rimanajun. Imatapash aliguta japingapajllami, pitapash cushi 
cushi rimanajun. 

Aliguta yarichishpa tacurishcami 

17Juyashca crijcuna, cangunaca ñucanchi Apunchi Jesucristo villachun 
cachashca runacuna punda villashca shimicunataca yaripanguichi. 
18Paicunami, cangunaman cashna villanajurca: “Tucurimui punllacunapica, 
nalicachishpa asishpa ricujcunami tianga. Paicunaca, paicunapaj nali 
munaicunatalla rurashpami causanajunga” ninajurcami. 
19Paicunami, crijcunataca shicanyachinajun. Imatapash nalitalla yarishpa 
causashpami, Diospaj Espiritutaca na charin. 
20Ashtahuangarin juyashca crijcuna, cangunaman juyailla crinata Dios 
caramushcataca, ashtahuan aliguta catipanguichi. Diospaj jucha illaj 
Espirituhuan causashpami, Diosta mañana canguichi. 
21Taita Diospaj juyaitaca, na cunganachu canguichi. Causaita causagrinata 
ñucanchi Apunchi Jesucristo llaquishpa carana punllacaman shuyashpa 
causaichi. 
22Ishcai shungu tucushpa purijcunamambash, aliguta cringacaman 
yachachipaichi. 
23Ninapi rupangapaj rinajujcunataca, aisashpa ninamanda llujchipaichi. 
Shujcunatapash, manllaihuan llaquishpa charipaichi. Paicuna nali 
munaicunata rurashpa churajunata mapayachishcataca, millanayachinami 
canguichi. 

Taita Diosta ninanda alicachishcami 

24Diosca ninan ushaitami charin. Paimi, ñucanchitaca ima nalipi 
urmachumbash, na saquishpa cuidajun. Shinami ñucanchitaca, ima mapapash 
illajta, pai punchapamba tiajuj ñaupajman ninanda cushijushpa pushanga. 
25Taita Diosca, ñucanchita Quishpichij, tucuita yachaj, shujlla Diosmi. Paitami 
cunambash, causaita causaicamambash punchapambagumi cangui. Mandana 
ushaita charij, tucuita rurai ushaj, tucuita mandajmari cangui ninami canchi. 
Shina cachun. 

Apocalipsis 

Apocalipsis 1 

Jipaman ima tucunatapash, Jesucristomi ricuchishca 

1Taita Diosca, ñalla ima tucunata, paita servijcunaman ricuchingapajmi, chai 
ricuchinataca Jesucristoman curca. Chaitaca, paipaj angelta cachamushpami, 
paita servij Juanman villachirca. 
2Juanmi, Taita Diospaj Shimitapash, Jesucristo imata villashcatapash, imata 
ricushcatapash, aligutapacha villajun. 
3Cashna villashca shimicunata leyishpa, ima tucunatapash caipi escribishca 
villajujta uyajcunaca, ninanda cushijuichi. Shinallata caipi escribishca 
shimicuna ima nijujtapash cazujcunaca, ninanda cushijuichi. Punllacunaca 
ñami pactamujun. 

Canchis pueblopi tandanajuj crijcunatami, alillachu capanguichi nishca 

4Juan ñucami, Asia llactapi tiaj canchis pueblocunapi tandanajuj crijcunaman 
escribimuni. Diosca ninan juyaita, casilla ali causaiguta cangunaman 
carachunmi munani. Paica, cunambash paillatami causajun, pundapash 
paillatami causajurca, paillatami shamunga. Shinallata pai mandangapaj 
tiarina ñaupajpi tiajuj canchis espiritucunapash, ninan juyaita, casilla ali 
causaiguta cangunaman carachunmi munani. 
5Chaicunataca, Jesucristopash cangunaman carachunmi munani. Paica, 
villachun mingashcatapash aliguta pactachijmi. Paimi, huañushcacunapaj 
chaupimandapash punda causarirca. Shinallata, cai pachapi tiaj jatun 
mandajcunatapash Mandajmi. Paica, ñucanchita juyashpami, ñucanchi 
juchacunataca, paipaj yahuarhuan maillarca. 
6Paimi ñucanchitaca, paipaj Taita Diosta servij, jatun mandajcuna, curacuna 
cachun rurarca. Paimanmi, causaita causaicaman tucuita mandajmi cangui, 
punchapambagumi cangui ni tucushca cachun. Shina cachun. 
7Ricuichi, Cristoca fuyupimi shamunga. Paitaca, tucuicunami ricunga. Paita 
chugrichishpa huañuchijcunapash ricungami. Cai pachapi miraicunaca, 



3567 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

tucuicunami paita ricushpa ninanda llaquirishpa huacanajunga. Ari, 
shinapachami canga. 
8“Ñucami, A letrashna tucuita callarichijpash, Zeta letrashna tucuchimujpash 
cani” nijunmi Apunchi Jesusca. Tucui Ushaita Charij Dios cashpami 
causajunlla, pundapash paillatami causajurca, paillatami shamunga. 

Juanga, Runa Aichayu Tucushcatami muscuipishna ricushca 

9Ñucami, cangunapaj huauqui Juan cani. Cangunashnallatami, llaquita 
apajuni. Dios mandajuj llactapipash, cangunahuanmi causagrisha. Na ñapash 
fiñarinatapash Jesucristo carajpimi causani. Taita Diospaj Shimita, Jesucristo 
imata villashcatapash villajushcamandami, mama cucha chaupipi tiajuj 
Patmos shuti llactapi prezu tiajurcani. 
10Chai llactapica, Apunchi Jesusta yarina punllapimi, Diospaj Espíritu junda 
carcani. Ñuca huashapica trompetata huacanshna, shinllita rimajtami 
uyarcani. 
11Cashnami nihuarca: “Ñucami, A letrashna tucuita callarichijpash, Zeta 
letrashna tucuchimujpash cani. Can imata ricushcatapash, libropi escribingui. 
Chaitaca, Asia llactapi tianajuj Efeso, Esmirna, Pérgamo, Tiatira, Sardis, 
Filadelfia, Laodicea shuti canchis pueblocunapi tandanajuj tucui crijcunaman 
cachangui” nihuarcami. 
12Shina nijpimi, pita ñucahuan rimajun yashpa, tigrarishpa ricurcani. Shina 
tigrarishpaca, orota rurashca canchis candelerocunatami ricurcani. 
13Chai canchis candeleropaj chaupipica, Runa Aichayu tucushcaman 
rijchajtami ricurcani. Paica, chaqui pundacaman churajushcami, oro chumbita 
pechopi huatarishca shayajurca. 
14Paipaj uma ajchapash yuraj milmashna, rasushna yuraj yurajmi carca. Paipaj 
ñavipash, nina rupajunshnami carca. 
15Paipaj chaquipash, ninapi bronceta rupachishpa punchayachinshnami carca. 
Pai rimajujpipash, ashtaca yacu huacajunshnami uyarijurca. 

16Paipaj ali lado maquipica, canchis luzerocunatami charijurca. Paipaj 
shimimandaca, ishcandi ladoman filo filo shuj espadami llujshijurca. Paipaj 
ñavipash, indi ninandapacha rupajunshnami, punchapamba shitamurca. 
17Paita ricushpaca, huañushcashnami paipaj chaqui ladopi shitarircani. Shina 
shitarijpimi, paipaj ali lado maquita ñuca jahuapi churashpa, cashna nihuarca: 
“Ama manllarichu. Ñucami callarijpash, tucuchijpash cani. 
18Ñucami huañushpapash, cutin causajuni. Cunanga, causaita causaicamanmi 
causajuni. Chashnapachami cani. Huañuipajpash, Hades nishcapajpash 
llavecunata charijunimi. 
19Imata ricushcatapash, cunambi imashna cajtapash, caicunapaj jipa ima 
tucunatapash escribingui. 
20Ñuca ali lado maquipi charijuj, pipash na yachashca canchis 
luzerocunatapash, orota rurashca canchis candelerocunatapashmi ricurcangui. 
Chaicunataca, pipash na yachashcatami villajuni. Chai canchis luzeroca, 
canchis pueblopi tandanajuj crijcunapaj angelcunami. Can ricujushca canchis 
candeleroca, canchis pueblopi tandanajuj crijcunami. 

Apocalipsis 2 

Canchis pueblopi tandanajuj crijcunamanmi villashca: 
Efeso pueblopi crijcunamanmi villashca 

1Efeso pueblopi tandanajuj crijcunapaj angelmanmi, cashnatapacha 
escribingui nini: ‘Canchis luzerota ali lado maquipi charijuj, orota rurashca 
canchis candelerocunapaj chaupipi purijuj ñucami, cashna nini: 
2Shinllitapacha can imata rurajujtapash, na ñapash fiñarijtapash ricujunimi. 
Canga, nalicunataca na ricunayachij cajtapash ricunimi. Paicunaca, villachun 
cachashcacunami canchi ninajujpipash, na chashnacuna cajta yacharcanguimi. 
Paicuna llullacuna cajtami ricurcangui. 
3Ninan llaquita apajushpapash, na ñapash fiñarishpami, imata cashpapash na 
saquishpa, ñucata juyaimanda shinllitapacha rurajushcangui. 

4Ashtahuangarin cashnamandami, candaca nalicachini: Cambaj punda 
juyaitaca saquishcanguimi. 
5Shinamanda punda ali cashcata saquishcataca yarishpa, chaita 
saquishcamandapash ninanda llaquirishpa, punda rurajushcashnallata 
cunambash rurangui. Can na chashna rurajpica, cambajman ñapash 
shamushpami, cambaj candelero tiajujtapash quichushpa anchuchisha. 
6Ashtahuangarin nicolaíta nishcacuna nalita ruranajujta millanayachishpaca, 
alitamari rurajungui. Paicuna rurajtaca, ñucapash millanayachinimi. 
7Maijambash rinrita charijca, tandanajuj crijcunaman Diospaj Espíritu 
villajujta uyanguichi: Nalita mishajmanmi, causaita caraj quirupi fucushcata 
carasha. Chaica, Taita Dios causajuj juyailla llacta chaupipimi tiajun’ nishpa 
escribingui. 

Esmirna shuti pueblopi crijcunamanmi villashca 

8Esmirna shuti pueblopi tandanajuj crijcunapaj angelmambash, cashna nishpa 
escribingui ninimi: ‘Callaripash, tucuripash ñucallatami cani. Huañushpapash 
cutin causajunimi. Ñucami cashna nijuni: 
9Can imata rurashpa llaquita apajujta, imagupash illajtapash ricujunimi. (Shina 
cashpapash, ninanda charijmi cangui). Judea llactamandami canchi nishpa, 
canda nali shimicunata rimanajujtapash uyanimi. Paicunaca, napacha Judea 
llactamandachu, ashtahuangarin Satanasta yaringapaj tandanajujcunami. 
10Llaquichi tucushpapash, na manllanachu cangui. Canguna purataca, ali crij 
cashcata ricungapajmi diablo, huaquingunataca prezuna huasipi churachinga. 
Chunga punllacamanmi, llaquitaca apanguichi. Ashtahuangarin 
huañungacaman aliguta cazushpa catihuanguilla. Shina catijujpica, causaita 
causanata ricuchij coronatami carasha. 
11Maijambash rinrita charijca, tandanajuj crijcunaman Diospaj Espíritu 
villajujta uyanguichi: Ima nalitapash mishajtami, jipa huañuica na llaquichi 
ushanga’ nishpa escribingui. 

Pérgamo shuti pueblopi crijcunamanmi villashca 

12Pérgamo shuti pueblopi tandanajuj crijcunapaj angelcunamambash, cashna 
nishpa escribingui ninimi: ‘Ishcandi ladoman filo filo espadatami charijuni. 
Ñucami, cashna nini: 
13Can imata rurajujtapash, maipi causajujta Satanás tiajunatapash ricujunimi. 
Ashtahuangarin canga, ñucata crishcataca na cungashpami villajungui. 
Ñucamanda villajuj, ali cazuj Antipas shuti runataca, Satanás mandajpi 
causanajuj canguna purapimi huañuchirca. Chai punllacunapipash, na 
saquishcanguichu. 
14Shina cajpipash can rurajushcataca, ashata nalicachinichu: Balaam shuti runa 
yachachishcata na saquingapaj munajcunatami, chaipica charingui. Chai 
Balaam runaca, israelcuna pandanajuchunmi, Balac shuti runaman 
yachachishca carca. Chaimandami, yanga dioscunaman imata carashcatapash 
micushpa huainayanajurca. 
15Shinallata nicolaíta nishca runacuna yachachishcataca, na saquingapaj 
munajcunatapashmi charingui. Paicuna yachachinajujtaca, ninandami 
millanayachini. 
16Chaitara saquishpa ninanda llaquirishpa, ali tucungui. Can na ali tucujpica, 
ñapashmi cambajman shamusha. Ñuca shimimanda llujshijuj espadahuanmi 
paicunahuanga macanajusha. 
17Maijambash rinrita charijca, tandanajuj crijcunaman Diospaj Espíritu 
villajujta uyanguichi: Nalita mishajmanmi, pacashca tiajuj maná nishca 
micunata carasha. Yuraj rumigutapashmi carasha. Chai rumigupica, pipash na 
yachashca mushuj shutita churashcami canga. Chai shutitaca, chai rumiguta 
japijllami yachanga’ nishpa escribingui. 

Tiatira shuti pueblopi crijcunamanmi villashca 

18Tiatira shuti pueblopi tandanajuj crijcunapaj angelmambash, cashna nishpa 
escribingui ninimi: ‘Taita Diospaj Churi ñucaca, nina rupajunshna ñavi, 
rupachishpa punchayachishca broncetashna chaquitami charini. Ñucami 
cashna nini: 

19Ñucata juyashpami, ñucata crij cashpa, ali servishpa, alitalla rurashpa, ali 
shunguhuambacha causajungui. Cri callarijushpa rurajushcataca, ashtahuan 
yalimi cunambica rurajungui. Chaitaca ricujunimi. 
20Shina cajpipash can imata rurajujtaca, ashata nalicachinichu: Jezabel shuti 
huarmi nalita yachachijpipash, imatapash na nishpami saquingui. Chai 
huarmica, Dios ima nishcata villajmi cani nishpami, ñucata servijcunataca 
huainayachun yachachishpa urmachijun. Yanga dioscunaman imata 
carajtapash micunallami nishpapashmi yachachijun. 
21Ñucami, chai huarmitaca ninanda llaquirishpa Diospajman tigrarichun 
shuyajurcani. Ashtahuangarin huainayanata saquishpa llaquiringapaj na 
munanllu. 
22Ricui, jatun ung:uita paiman ñuca cujpimi, paica camapi sirijunga. Chai 
huarmihuan huainayashpa paishnalla nalita rurashpa, Diospajman na 
tigrarijpica, ninan llaquitami cachamusha. 
23Chai huarmipaj huahuacunatapash huañuchishami. Shina rurajpimi, yuyaipi, 
shungupi imata yarinajujta tucuita ñuca yachajtaca, tandanajuj tucui 
crijcunapash yachanga. Shinallata canguna imatalla rurashcatapash 
ricushpami, tucuicunaman carasha. 
24Tiatira shuti pueblopi causajcuna canguna puramanda huaquingunaca, 
chashna pandachishpa yachachijtaca, na catishcachu canguichi. 
Satanaspajtaca alipachami yachajuna nijpipash, cangunaca na catishpami alita 
ruranguichi. Shinamandami na shuj llashachinata, cangunaman mingani. 
25Ashtahuangarin imata aliguta catinajushcataca, ñuca tigramungacaman 
aliguta charinguichilla. 
26Tucurimui punllacaman ñuca munashcatalla rurashpa, imatapash nalita 
mishajmanmi, llactacunata mandai ushachun carasha. 

27Ñuca mandajuchun Taita Dios ñucaman ushaita carashcashnallatami, chai 
mishajpash llactacunapi causajcunataca, alpa mangata jirru varahuan 
ñutunshna mandanga. 
28Shinallata tutamanda llujshimuj luzerotapash, paimanmi carasha. 
29Maijambash rinrita charijca, tandanajuj crijcunaman Diospaj Espíritu 
villajujta uyanguichi’ nishpa escribingui. 

Apocalipsis 3 

Sardis shuti pueblopi crijcunamanmi villashca 

1Sardis shuti pueblopi tandanajuj crijcunapaj angelmambash, cashna nishpa 
escribingui ninimi: ‘Ñucami, Taita Diospaj canchis espiritucunata, canchis 
luzerocunatapash charijushpa, cashna nini: Ñucami, can imatalla rurajujtapash 
ricujuni. Causajunmi ni tucushca cashpapash, huañushcashnami cangui. 
2Ali cuidanshnami cana cangui. Can alitalla rurajushcataca, nara 
huañushcashna cajllapita alichinami cangui. Can rurajushcacunaca, Taita 
Diospaj ñaupajpi nara alipacha cajtami ricujuni. 
3Imata yachachijujpi uyashcatapash, aligutami yarina cangui. Chai 
yachachishcataca, nali causajushcamanda llaquirishpami, aliguta pactachina 
cangui. Na rijcharianshna cajpica, shuhuashnami cungashcapi cambajman 
shamusha. 
4Ashtahuangarin Sardis shuti pueblopi causanajuj canguna purapica, 
huaquingunaca churajunata na mapayachishcami tianguichi. Canguna alicuna 
cashpami, yuraj churajunata churajushpa, ñucahuan purinajunguichi. 
5Nalita mishajca, yuraj churajunatami churachi tucunga. Paipaj shutitaca, 
causaita causanata villajuj libromandaca, na anchuchishachu. Ñuca 
Taitamambash, paipaj angelcunamambash, caicunaca ñucapajmi nishpami 
villasha. 
6Maijambash rinrita charijca, tandanajuj crijcunaman, Diospaj Espíritu 
villajujta uyanguichi’ nishpa escribingui. 

Filadelfia shuti pueblopi crijcunamanmi villashca 

7Filadelfia shuti pueblopi tandanajuj crijcunapaj angelmambash, cashna nishpa 
escribingui ninimi: ‘Jucha illaj cashpami, na llullashpa villajuni. Davidpaj 
llavehuan ñuca pascashcataca, pipash na vichai ushangachu. Vichashcatapash, 
na pascai ushangachu. Ñucami cashna nini: 
8Can imata rurajujtapash ricujunimi. Ricui, can villajuchunga, cambaj ñaupajpi 
punguta pascanshnami saquishcani. Chaitaca, pipash na vichai ushangachu. Na 
yapa ushaita charishpapash, ñuca villajushca shimicunataca, aligutami 
pactachijungui. Ñucataca na rijsinichu nishpaca, na nishcanguichu. 
9Ricui, Satanasta yaringapaj tandanajujcunatami, cambajman cachamusha. 
Paicunaca, Judea llactamanda na cashpapash, Judea llactamandami canchi 
nishpami llullanajun. Ricui, candaca ñuca juyajujtaca yachachunmi, cambaj 
ñaupajman pushamushpa, paicunataca cungurichisha. 
10Na ñapash fiñarishpami causana nishpa ñuca mandashcataca, aligutami 
pactachijungui. Shinamandami cai pachapi tucui causajcunata imashna 
causanajujta ricungapaj ninan llaquicuna japimuna horamandapash, candaca 
alichisha. 
11Ricui, ñucami ñapash shamusha. Can japina coronata pipash ama quichui 
ushachunga, can ña charijushcataca aliguta charijunallami cangui. 
12Nalicunata mishajtaca, ñucami ñuca Taita Diospaj huasipi pilartashna 
churana cani. Chaimandaca, cutinga na llujshingachu. Paipica, ñuca Taita 
Diospaj shutita, ñuca Taita Diospaj pueblopaj shutitapashmi escribisha. Chai 
puebloca, mushuj Jerusalenmi canga. Jahua pachapi tiajuj ñuca Taita 
Diospajmanda uriajumuna mushuj Jerusalenmi canga. Ñuca mushuj 
shutipashmi canga. 
13Maijambash rinrita charijca, tandanajuj crijcunaman Diospaj Espíritu 
villajujta uyanguichi’ nishpa escribingui. 

Laodicea shuti pueblopi crijcunamanmi villashca 

14Laodicea shuti pueblopi tandanajuj crijcunapaj angelmambash, cashna 
nishpa escribingui ninimi: ‘Ricui, imapash chashnapacha cajpimi, ñuca 
ricushcatapacha imashna cajtapacha na llullashpa villajuni. Taita Diosca 
callaripica ñucahuanmi, ima tiachumbash tucuita rurarca. Shina cajpimi, 
cashna nini: 
15Can imatalla rurajujtapash, ñucami ricujuni. Canga chiripash, rupajpash na 
canguichu. ¡Canga chiri cashpa, na cashpaca rupaj cashpachari ali canguiman! 
16Cunujllalla cashpa na yapa chiri, na yapa rupaj cajpimi, candaca shungu 
tigrachisha. 
17Canga, charij cashpami, ñucallatami ninanda charijyashcani, na imapash 
illanichu nijungui. Canga, llaquilla causaj, llaquinayai, imagutapash na charij, 
ñausa, lluchulla cashcataca na yachanguichu. 
18Chaimandami candaca, can ninanda charijyangapaj munashpaca, ninapi 
rupachishca juyailla ñuca orota randihuai nishpa, ali yuyaita cuni. 
Churajunatapash, yuraj churajunata randihuai ninimi. Chaihuanmi cambaj 
pinganayai, lluchulla cuerpotapash quilparingui. Shinallata ñavi ali 
ricuchunga, colirio nishca jambitami churaringui. 
19Ñuca juyashcacunataca, tucuicunatami jarcashpa, ninanda llaquichishpa 
yachachini. Cunanga, ñucatalla juyashpa, nalita rurashcamanda ninanda 
llaquirishpa, ñucapajman tigraringui. 
20Ricui, ñucami punguta huactachinshna, mingachihuai nishpa cayajuni. 
Pipash ñuca rimajujta uyashpa punguta pascajpica, paipajman shamushpa, 
paihuanmi micusha. Paipash ñucahuanmi micujunga. 
21Nalicunata mishajmanmi, ñuca mandashpa tiarinapi ñucahuan tiajuchun 
carasha. Ñucapash nalicunata mishashpami, ñuca Taitahuan pai mandashpa 
tiarinapi tiajuni. 
22Maijambash rinrita charijca, tandanajuj crijcunaman Diospaj Espíritu 
villajujta uyanguichi’ nishpa escribingui” nihuarcami. 

Apocalipsis 4 

Jahua pachapimi, Taita Diosta mañanajushca 

1Chai jipami, jahua pachapi pungu pascariajta ñapash ricurcani. Punda 
ñucaman villajuj shimica, trompeta huacanshnami uyarimurca. Paica 
ñucahuan parlashpami, cashna nihuarca: “Caiman vichai shamui. Can 
caicunata ricujushcacunaca, jipamanmi chashna tucunga. Chaicuna imashna 
tucunatami, canman ricuchisha” nihuarcami. 
2Shina nijpica ñapashmi, Diospaj Espíritu junda carcani. Shina cajpimi jahua 
pachapica, mandangapaj tiarina tiajujta ñapash ricurcani. Chai mandangapaj 
tiarinapica, shujmi tiajurca. 
3Chai tiajujca, jaspe shuti, cornalina shuti juyailla rumicunashna 
punchapambami ricurijurca. Pai tiajuj tiarina muyundipica, shuj cuichijmi 
punchapamba shitajuj esmeralda shuti rumishna muyushca tiajurca. 
4Chai mandangapaj tiarina muyundipimi, ishcai chunga chuscu 
tiarinacunatapash ricurcani. Chai tiarinacunapica, ishcai chunga chuscu 
rucucunami, yuraj churajunacunata churajushca, umapipash, oro coronata 
churajushcacuna tianajurca. 
5Mandangapaj tiarinamandaca, punchapamba shitamujpash, culun 
nijujcunapash, caparishcacunapashmi uyarirca. Chai jatun tiarina ñaupajpica, 
canchis lamparacunami michata japichishca rupajurca. Chaicunaca, Taita 
Diospaj canchis espiritucunami. 
6Chai jatun tiarina ñaupajpica, mama cuchapash espejoshnami cristalman 
rijchaj tiajurca. Shinallata mandangapaj tiarina ladomambash, chai tiarina 
muyundipipash, causaita charij chuscu animalcunami huashamambash, 
ñaupamambash ñavi lulungunalla junda tianajurca. 
7Causaita charij chai punda animalca, leonman richajmi carca, shujpaj catica 
maltun shicushnami carca. Ishcaipaj catica, gente ñavishna ricujujmi carca. 
Quimsapaj catica, calpajuj jatun angashnami carca. 

8Causaita charij chai chuscu animalcunaca, tucuillami sucta alasta charirca. 
Chai alascunapica jahuallapash, ucumambash, ñavi lulungunalla jundami 
carca. Paicunaca punllapash, tutapash na samashpami, cashna ninajurca: 
“Jucha illaj, jucha illaj, jucha illaj, Tucui Ushaita Charij Jatun Taita Dios. 
Canga, pundapash canllatami causajurcangui, cunambash canllatami 
causajungui, jipamambash canllatami shamungui” ninajurcami. 
9Causaita charij chai chuscu animalcunaca, mandangapaj tiarinapi causaita 
causaicaman tiajujtami ninanda alicachishpa, jatunyachishpa pashi ninajurca. 
10Shina ninajujpimi, chai ishcai chunga chuscu rucucunapash, jatun tiarinapi 
tiajujpaj ñaupajpi cungurishpa, causaita causaicaman tiajujtaca mañanajurca. 
Shinallata paicunapaj coronacunatapash llujchishpami, mandangapaj tiarina 
ñaupajpi churashpa, cashna ninajurca: 
11“Jatun Dioslla, canmi tucui imatapash rurashcangui. Can munashcamanda 
rurashcami, tucui ima cashpapash tian. Chaimandami canga, ninan 
punchapamba tiajunata, ninanda alicachi tucunata, ninan ushaihuan tiajunata 
chasquinapacha cangui” ninajurcami. 

Apocalipsis 5 

Pillushca librotapash, Llamatapashmi ricushca 

1Mandangapaj tiarinapi tiajuj ali lado maquipica, ucumambash, jahuallapash 
escribishca librota charijujtami ricurcani. Chai libroca, canchis sellocunahuan 
sellashcami carca. 
2Shinallata shuj ninan shinlli ángel ninanda caparishpa, cashna tapujujtami 
ricurcani: “Chai sellashcacunata fitishpa, librota pascangapaca, ¿pita ali 
tianga?” nijurcami. 
3Ashtahuangarin jahua pachapi, cai pachapi, alpa ucupi tiajcunapash, chai 
librota pascai ushangapaca, pillapash na tiarcachu. Chaita ricungapajllapash, 
na tiarcachu. 

4Chai librota pascashpa, chaipi escribishcata leyingapajpash, ricungapajllapash 
pipash alica na tiajpimi, ninanda huacajurcani. 
5Shina huacajujpimi, chai rucucunamanda shujca, cashna nihuarca: “Ama 
huacaichu. Ricui, Judá aillumanda Leonga, Davidpaj mirai Churimi. Paica, ima 
nalitapash misharcami. Chashna cashpami chai librotaca, canchispi sellashcata 
fitishpa pascai ushan” nihuarcami. 
6Shina ricujushpami, mandangapaj tiarina chaupipi, shinallata causaita charij 
chuscu animalcunapaj chaupipi, rucucunapaj chaupipipash, huañuchi 
tucushcaman rijchaj shuj Llama shayajujtami ricurcani. Chai Llamaca, canchis 
cachucunata, canchis ñavi lulundapashmi charirca. Chai canchis ñavi 
lulungunaca, tucui cai pachaman cachamushca Diospaj canchis 
espiritucunami. 
7Chai Llamami, mandangapaj tiarinapi tiajujpajman shamushpa, paipaj ali lado 
maquipi charijuj librotaca japirca. 
8Chai librota japijpimi, causaita charij chai chuscu animalcunapash, ishcai 
chunga chuscu rucucunapash, chai Llamapaj ñaupajpi cungurirca. Chaicunaca, 
tucuillami arpacunatapash, oro copacunatapash, inciensohuan jundata 
charinajurca. Chai inciensoca, Diospajlla causajcuna paita mañashcacunami 
carca. 
9Paicunaca shuj mushuj candanatami, cashna nishpa candanajurca: 
“Canllamari, librota japishpa, sellashcacunatapash pascaitaca ushangui. Canga, 
huañuchi tucushpami, cambaj yahuarhuan ñucanchitaca tucui aillu 
puracunamanda, shuj shuj shimita rimaj puracunamanda, gente 
puracunamanda, llactacunamandapash, Taita Diospaj causachun randircangui. 
10Shina randishpami, ñucanchi Taita Diospajta rurachun, jatun mandajcuna 
cachun, curacuna cachumbash rurashcangui. Shina cashpami, cai pachapi 
causajcunataca tucuicunata mandanajushun” ninajurcami. 

11Chai jipa ricujpica, mandangapaj tiarinatapash, animalcunatapash, 
rucucunatapash, chaupipi churashpa ashtaca angelcuna rimanajujtami 
uyarcani. Chai angelcunaca, ashtaca millón millonmi carca. 
12Paicunaca, shinllitapachami cashna ninajurca: “Diosman huañuchi tucushca 
Llama cashpami canga, ninan ushaita charinatapash, ninan charij canatapash, 
ali yachaitapash, ninan shinlli canatapash, ninanda alicachi tucunatapash, 
punchapambagumi cangui ni tucunatapash, alicachi tucunatapash 
chasquinapacha cangui” ninajurcami. 
13Shinallata jahua pachapi, cai pachapi, alpa ucupi, mama cuchapi ima 
tiachumbash rurashcacuna. Chaicunapi tucui tiajcunapash, cashna ninajujtami 
uyarcani: “Mandangapaj tiarinapi tiajujpash, Llamapash, causaita causaicaman 
alipachamari cangui nishpa, jatunyachishpa, ninanda alicachi tucunatami 
charin. Shinallata tucui ushaitapash charinmi” ninajurcami. 
14Shina ninajujpimi, causaita charij chai chuscu animalcunaca: “Shina cachun” 
ninajurca. Shinallata ishcai chunga chuscu rucucunapash, causaita 
causaicaman causajujtami, alpaman chayajta urai cungurishpa ninanda 
alicachinajurca. 

Apocalipsis 6 

Canchispi sellashca librotaca, Llamami pascashca 

1Canchis sellocunahuan librota sellashcataca, shuj sellashcata chai Llama 
fitijtami ricurcani. Shina fitijpimi, causaita charij chai chuscu animal 
puracunamandaca, shuj animalca culun ninshna caparishpa: “Shamui, 
ricungui” nihuarca. 
2Shina nijpimi, ñapash shuj yuraj caballota ricurcani. Chai caballopi tiajujca, 
shuj flechatami charijurca. Paimanmi, shuj coronatapash curca. Paica, ña 
mishashcami carca. Ashtahuan mishangapajmi llujshijurca. 
3Cati sellashcata fitijpica, causaita charij cati animalpashmi: “Shamui, 
ricungui” nijta uyarcani. 

4Chaipica, pucayajuj caballomi llujshirca. Chai caballopi tiajujmanmi, cai 
pachapi causajcuna casilla ali causaita quichuna ushaita curca. Shinallata 
caishujhuan chaishujhuan huañuchirinajuchunmi, shuj jatun espadatapash 
paiman curca. 
5Ishcaipaj cati sellashcata chai Llama fitijpica, causaita charij chai ishcai 
animalpaj cati animalpash: “Shamui, ricungui” nijtami uyarcani. Shina nijpimi, 
ñapash shuj yana caballota ricurcani. Chai caballopi tiajujca, balanzatami 
maquipi chariajurca. 
6Causaita charij chuscu animalcunapaj chaupimandaca, cashna nijujtami 
uyarcani: “Ishcai libra trigoca, shuj denario culquimi valijunga. Sucta libra 
cebadapash, shuj denariollatami valijunga. Ashtahuangarin aceiteta, vinotaca, 
na huaglichinachu cangui” nijurcami. 
7Quimsapaj cati sellashcata chai Llama fitijpica, quimsa animalpaj cati 
animalpash: “Shamui, ricungui” nijtami uyarcani. 
8Shina nijpimi, ñapash shuj quillu caballota ricurcani. Chai caballopi tiajujca, 
Huañuchina nishca shutitami charirca. Shinallata Hades nishcami, paipi 
catiriaj llujshimurca. Cai pachata chuscupi chaupishpami, chai chuscumanda 
shuj chaupipi causaj gentecunataca espadahuan, ninan yarjaihuan, jatun 
ung:uihuan, cai pachapi tiaj millai animalcunahuambash huañuchina ushaita 
curca. 
9Chuscupaj cati sellashcata chai Llama fitijpica, altar ucupi Taita Diospaj 
Shimita chashnapachami nishpa aliguta villanajushcamanda huañuchi 
tucushca almacuna, altar ucupi tianajujtami ricurcani. 
10Paicunami, cashna nishpa ninanda caparinajurca: “Jatun Dioslla, canga jucha 
illaj, na llullajmi cangui. Alpapi causajcuna yahuarta jichashpa ñucanchita 
huañuchishcamandaca, ¿ima horacamanda paicunatapash, shinallata 
llaquichigripangui?” ninajurcami. 
11Shina ninajujpimi, paicunaman yuraj churajunacunata carashpa, cashna 
ninajurca: “Asha huatacaman shuyanarami canguichi. Cristota servinajuj 

crijcunapash, cangunashnallata huañuchi tucunarami. Diosca, pai cuentashca 
pactangacamanmi shuyajun. Chaicamanmi shuyana canguichi” ninajurcami. 
12Pichapaj cati sellashcata chai Llama fitijpica, ñapash alpa mama ninanda 
cuyushpa tucuchijujtami ricurcani. Indipash yana yana, cañamu telashnami 
tucurca. Shinallata lunapash, yahuarshna puca pucami tucurca. 
13Ninanda huairashpa jigos yurata cuyuchijpi jigoscuna urmanshnami, jahua 
pachamanda luzerocunapash, cai pachaman urmamurca. 
14Jahua pachapash, papel pillurinshnami tucurirca. Tucuilla urcucunapash, 
mama cucha chaupipi tiaj llactacunapash, paicuna tiajuj pushtumandaca 
anchurircami. 
15Shinallata cai pachapi jatun mandajcuna, jatunguna, ninan charijcuna, 
soldadocunata mandajcuna, ushaita charijcuna, tucui gañanguna, na 
gañangunapash, tucuillami jatun utujucunapi, urcucunapi tiaj huaicucunapi 
pacajunajurca. 
16Paicunaca, chai urcucunata, huaicucunatami cashna ninajurca: 
“Mandangapaj tiarinapi tiajuj ñucanchita ricujujpi, quilpashpa 
pacahuaichiyari. Shinallata Llamapash ninanda fiñashpami, ñucanchitaca 
llaquichijun. 
17Cunanga, paicuna ninanda fiñashpa llaquichimui punllamari pactamushca. 
Cashnapacha llaquipica, ¿pita shayari ushangayari?” ninajurcami. 

Apocalipsis 7 

Israelcunataca, 144,000tami sellashca 

1Chaicunata ricushca jipami, cashnatapash ricurcani: Cai pachapi tiaj 
chuscundi manña tigranacunapimi, angelcunaca shuj shujlla shayanajurca. 
Paicunaca alpamambash, mama cuchamambash, quirucunamambash huaira 
ama shamuchunmi, huaira shamunata chuscundi manña tigranacunapi 
jarcashpa shayanajurca. 

2Shinallata indi llujshimuj ladomanda shuj ángel vichai shamujujtapashmi 
ricurcani. Chai angelca, causajuj Taita Diospaj sellotami charirca. Paica 
alpatapash, mama cuchatapash huaglichingapaj, ushaita charij caishuj chuscu 
angelcunatami, cashna nishpa ninanda caparijurca: 
3“Alpatapash, mama cuchatapash, quirucunatapash nara huaglichinachu 
canguichi. Ñucanchi Taita Diosta servijcunapaj frentecunapi, sellanarami 
canchi” nijurcami. 
4Chai jipaca, sellashcacunapaj numerocunatapashmi uyarcani: “Tucuilla Israel 
aillu puramandaca, patsaj chuscu chunga chuscu huarangatami ña sellashca” 
nijurcami. 
5Judá aillumandaca, chunga ishcai huarangatami sellashca carca. Rubén 
aillumandapash, chunga ishcai huarangatami sellashca carca. Gad shuti 
aillumandapash, chunga ishcai huarangatami sellashca carca. 
6Aser aillumandapash, chunga ishcai huarangatami sellashca carca. Neftalí 
aillumandapash, chunga ishcai huarangatami sellashca carca. Manasés 
aillumandapash, chunga ishcai huarangatami sellashca carca. 
7Simeón aillumandapash, chunga ishcai huarangatami sellashca carca. Leví 
aillumandapash, chunga ishcai huarangatami sellashca carca. 
8Zabulón aillumandapash, chunga ishcai huarangatami sellashca carca. José 
aillumandapash, chunga ishcai huarangatami sellashca carca. Benjamín 
aillumandapash, chunga ishcai huarangatami sellashca carca. 

Ashtacacuna yuraj churajunata churajushcatami ricushca 

9Chaita ricushca jipami, pipash na cuentai ushanalla, ashtaca gentecunata 
ñapash ricurcani. Paicunaca, cai pachapi tiaj tucui llactacunamanda, aillu 
puracunamanda, gente puracunamanda, shuj shuj shimita 
parlajcunamandapash shamushcami carca. Paicunami, mandangapaj tiarinapi 
tiajujpaj ñaupajpi, Llamapaj ñaupajpipash shayanajurca. Paicunaca, yurajta 
churajushcami, ramostapash chariaj shayanajurca. 

10Paicunaca, cashna nishpami ninanda caparinajurca: “Quishpichinaca, 
mandangapaj tiarinapi tiajuj ñucanchi Taita Diospaj, maltun Llamapajpashmi” 
ninajurcami. 
11Mandangapaj tiarinatapash, rucucunatapash, causaita charij chai chuscu 
animalcunatapash, chaupipi churashpami, tucuilla angelcuna muyundi 
shayanajurca. Paicunaca, mandangapaj tiarina ñaupajpi alpaman chayajta urai 
cumurishpami, Taita Diostaca ninanda alicachishpa, 
12cashna ninajurca: “Shina cachun. Ñucanchi Taita Diosca, causaita 
causaicaman aligumi cangui nishpa, punchapambagumi cangui, ali yachaitami 
charingui nishpami pashi ninajurca. Shinallata ninanda alicachi tucushcami 
cangui, ninan ushaitami charingui, ninan shinllimi cangui. Shina cachun” 
ninajurcami. 
13Shina ninajujpimi, chai rucu puracunamanda shujca, cashna nihuarca: “¿Chai 
yuraj churajunata churajushcacunaca maijangunata, maimandata 
shamushca?” nihuarcami. 
14Shina nijpimi ñucaca: “Canmari yachapangui, taitalla” nircani. Shina nijpica, 
cashnami nihuarca: “Paicunaca, ninanda llaquichijujmanda shamushcacunami. 
Churajunatapash tajshashpami, Llamapaj yahuarpi yurajyachishca. 
15Shina cashpami tutapash, punllapash paicunaca, mandangapaj tiarinapi 
tiajuj Taita Diospaj ñaupajpi, Diospaj huasipi paita servinajun. Paicunataca, 
mandangapaj tiarinapi tiajujmi, paipaj ñaupajpi alichishpa charijunga. 
16Paicunaca, ña na ashtahuan yacunayachingachu, na ashtahuan 
yarjachingachu. Indipash, na ashtahuan rupachingachu. Ima rupaillapash, na 
rupachingachu. 
17Mandangapaj tiarina chaupipi tiajuj Llamami, paicunataca michijunga. 
Paillatami, causaita caraj yacu tugyajuj pugyucunapi ufiachumbash pushanga. 
Paicunapaj ñavi viquitapash, Taita Diosmi tucuilla fichanga” nihuarcami. 

Apocalipsis 8 

Suctapaj cati sellashcata fitishcami 

1Suctapaj cati sellashcata Llama fitijpica, chaupi horastashnami jahua 
pachapica chulunlla quedarca. 
2Chai jipallami, canchis angelcuna Taita Diospaj ñaupajpi shayanajujta 
ricurcani. Paicunamanmi, canchis trompetacunata curca. 
3Chai jipa shuj ángel shamushpaca, inciensota cushnichina oro copata 
apashpami, altar ñaupajpi shayarirca. Diospajlla causajcuna tucuicuna 
mañashcacunahuan mirachishpa, oro altar jahuapi cushnijuchun churachunmi, 
ashtaca inciensotapash chai angelman curca. Chai altarca, mandangapaj tiarina 
ñaupajpimi carca. 
4Chai angelpaj maquimanda incienso cushnijuj cushni llujshishpaca, Diospajlla 
causajcuna mañashcacunahuan chapurishpami, Taita Diospaj ñaupajman 
vichai rirca. 
5Chai angelca, inciensota cushnichij copata japishpami, altarpi rupajuj ninata 
jundachishpa, cai pachaman shitamurca. Shina shitamujpimi, ninanda culun 
nijpash, caparinajujpash uyarirca. Shinallata punchapamba shitajcunapashmi 
ricurirca. Alpa mamapash, ninanda cuyushpami tucuchijurca. 

Cati catimi, trompetata huacachinajushca 

6Chai canchis angelcunaca, paicuna charinajuj trompetata huacachingapajmi 
alichirinajurca. 
7Punda ángel trompetata huacachijpica runduhuan, ninahuan, yahuarhuan 
chapurishpami, ninaman tigrarca. Chaita cai pachaman shitamujpimi, cai 
pachata quimsapi chaupishpa churashca chai quimsamanda shuj chaupi cai 
pacha alpapi tiaj quirucunapash, verdella jihuacunapash tucuilla rupajurca. 
8Jipa ángel trompetata huacachijpica, jatun urcuman rijchaj rupajuj ninatami, 
mama cuchaman shitamurca. Shina shitamujpimi, quimsapi shicanyachishca 
mama cuchaca, yahuarman tigrarca. 

9Shina tucujpimi, quimsapi shicanyachishca caishuj mama cuchapi causanajuj 
animalcuna huañurca. Shinallatami quimsapi shicanyachishca chaishuj mama 
cuchapi purinajuj barcocunapash faquirishpa tucurirca. 
10Ishcaipaj cati ángel trompetata huacachijpica, jahua pachamandami michun 
rupajunshna, jatun luzero urmamurca. Chai luzeromi, quimsapi 
shicanyachishca jatun yacucunapipash, pugyu yacu jahuacunapipash urmarca. 
11Chai luzeroca, Jayaj shuti cashpami, quimsapi shicanyachishca caishuj 
yacucunata jayajyachirca. Chashna jayaj yacuta ufiashpami, ashtaca gentecuna 
huañurca. 
12Quimsapaj cati ángel trompetata huacachijpica, quimsapi shicanyachishca 
indita, lunata, luzerocunatapashmi yanayachun huaglichirca. Shinamandami, 
quimsapi shicanyachishca chaupi punllapash, tutapash yana yana tucurca. 
13Chai jipallami, shuj ángel jahuata rishpa, jahua pacha chaupita rijujta 
ricurcani. Chai angelca, cashna nishpami caparijurca: “¡Aij, aij, aij, cai pachapi 
causajcunaca, imachari tucunga! Caishuj quimsa angelcuna trompetata 
huacachijpica, ninan llaqui tiangarami” nijtami uyarcani. 

Apocalipsis 9 

1Chuscupaj cati ángel trompetata huacachijpica, jahua pachamanda cai 
pachaman, shuj luzero urmamujtami ricurcani. Chai luzeromanmi, 
manllanayai ucu ucu utujupaj llaveta curca. 
2Shina cujpimi, chai manllanayai ucu ucu utujuta pascajpi, jatun jornomanda 
cushni llujshimunshna cushni llujshijurca. Chai utujumanda llujshimuj 
cushnimi, inditapash, huairatapash yanayachirca. 
3Chai cushnimandami, langosta jurucuna llujshishpa, alpapi purinajurca. Chai 
jurucunamanmi, cai alpapi tiaj alacrangunashna canichun, ushaita curca. 
4Paicunataca, cashnami nirca: “Cai alpapi tiaj jihuacunata, imapash 
verdellacunata, ima quirucunatapash, na huaglichinachu canguichi. 

Ashtahuangarin frentepi Taita Diospaj sellota na charij gentecunatalla 
llaquichinguichi” nishpami mandarca. 
5Chai gentecunataca, na huañuchishpa, ashtahuangarin picha quillacamanmi 
canishpalla llaquichinajuchun ushaita curca. Langostacuna canijpica, genteta 
alacrán canijpi nanachinshnallatami nanachinajurca. 
6Chai punllacunapi causanajuj gentecunaca, huañushcaiman yanajushpapash, 
na huañui ushangachu. Paicuna huañungapaj ninanda munajpipash, huañuica 
na japishpami anchuringa. 
7Chai langostacunaca, jatun macanajuiman ringapaj alichishca 
caballocunashnami ricurirca. Umacunapica, oro coronatashnami churajushca 
carca. Paicunapaj ñavica, gentepaj ñavishnami carca. 
8Paicunaca, huarmipaj ajchatashnami charirca. Quirucunapash, leonbaj 
quirushnami carca. 
9Paicunaca, jirru churajunata churajushcashnami carca. Paicunapaj 
alascunapash, ashtaca caballocuna carretacunata aisashpa, jatun 
macanajuiman rijunshnami, huajlla huacanajurca. 
10Chupacunapash, alacranbaj chupashna tujsinallami carca. Paicunapaj 
chupacunapica, gentecunata picha quillacaman llaquichina ushaitapashmi 
charirca. 
11Chaicunataca, manllanayai ucu ucu utujuta mandaj angelmi mandajurca. 
Chai angelpaj shutica, hebreo rimaipica, Abadón nishca shutimi. Griego 
rimaipica, Apolión nijunmi. 
12Punda llaqui tucurijpipash, caipaj cati ishcai llaqui tianrami. 
13Chai pichapaj cati ángel trompetata huacachijpica, Taita Diospaj ñaupajpi 
oro altarpaj chuscundi lado cachu chaupimanda rimajtami uyarcani. 
14Chai rimajujca, trompetata charijuj pichapaj cati angelmanmi, cashna nirca: 
“Eufrates shuti jatun yacu ladopi huatai tucushca shayanajuj chuscu 
angelcunata cachagriri” nircami. 

15Shina nijpimi, chai chuscu angelcunataca cacharigrirca. Paicunami, cai 
pachata quimsapi shicanyachishca gentecunata huañuchingapaj ushaita 
charirca. Paicunaca chai horas, chai quilla, chai huata pactajpi ringapajmi 
shuyanajurca. 
16“Caballopi tiarishca soldadocunaca, ishcai patsaj millonmi tian” nijtami 
uyarcani. 
17Chai caballocunata, caballopi tianajujcunatapash, muscuipishnami ricurcani. 
Paicunaca puca, azul, quillu jirrucunata churajushcami tianajurca. Chai 
caballocunapaj umapash, leonbaj umacunashnami carca. Paicunapaj 
shimimandaca ninandi, cushnindi, azufrendimi llujshijurca. 
18Chai caballocunapaj shimimanda ninandi, cushnindi, azufrendi llujshinajuj, 
chai quimsa llaquichinacunahuanmi, cai pachapi causaj, quimsapi chaupishpa 
churashca chai quimsamanda shuj chaupi gentecunataca huañuchinajurca. 
19Chai caballocunaca, chashna huañuchina ushaitaca shimipipash, 
chupapipashmi charirca. Chupacunapash, culebrapaj umashnami ricurirca. 
Chaicunahuanmi ninanda llaquichinajurca. 
20Shina llaquichijujpipash, na huañushpa puchushca gentecunaca, paicuna 
nalita rurashcamandapash na llaquirishpa, Diospajman na tigrarircachu. 
Ashtahuangarin orota, culquita, bronceta, rumita, caspita rurashca dioscunata, 
ayacunata mañanatapash napacha saquircachu. Chai dioscunaca ñausacunami. 
Rinripash na uyaj, puritapash na purijcunami. 
21Chai gentecunaca huañuchishpa, brujurishpa, huainayashpa, shuhuashpa 
causanatapash napacha saquishpami, Diospajman na tigrarirca. 

Apocalipsis 10 

Uchilla librogutami, angelca charijushca 

1Chai jipaca, cashnatapashmi ricurcani. Shuj ninan shinlli angelmi, jahua 
pachamanda fuyupi pillurishca uriajumurca. Paipaj uma jahuapica, shuj 

cuichijmi ricurirca. Ñavipash, indishna punchapambami carca. Chaquipash, 
rupajuj ninashnami carca. 
2Chai angelmi, uchilla libroguta pascashca charijurca. Ali lado chaquihuanga, 
mama cucha jahuapi, lluqui lado chaquihuanga, alpa jahuapimi shayajurca. 
3Shina shayajushpami, león huacanshna ninanda caparijurca. Shina 
caparijujpimi, culun ninshna rimashcacuna canchiscaman uyarirca. 
4Shina culun ninshna chai rimashcacuna canchiscaman uyarijpimi, 
escribingapaj munarcani. Ashtahuangarin jahua pachamandaca: “Chai 
canchiscaman culun ninshna rimashca uyarishcataca pacashpa, na 
escribinachu cangui” nijtami uyarcani. 
5Shuj chaquihuanga, mama cucha jahuapi, shuj chaquihuanga, alpa jahuapi 
shayajujtami, angeltaca ricurcani. Chai angelmi, paipaj ali lado maquitaca, 
jahua pachaman ñapash vichai alsarca. 
6Jahua pachata, cai pachata, mama cuchatapash, chaicunapi ima tiachumbash 
ruraj, causaita causaicaman causajuj Diospaj shutipimi, chai angelca 
juramentushpa, cashna nirca: “Cunanga, ña na ashtahuan shuyangachu. 
7Ashtahuangarin suctapaj cati ángel trompetata huacachi callarijpimi, Taita 
Diosca chai pipash na yachanataca pactachinga. Chaitaca, paita servij, pai ima 
nishcata villajcunaman villashcashnallatami pactachinga” nircami. 
8Jahua pachamanda rimajta ñuca uyashcallatami, cutin ñucata cashna 
nihuarca: “Ricui, chai mama cucha jahuapi, alpa jahuapi shayajuj ángel 
pascashca charijuj uchilla libroguta japingapaj ri” nihuarcami. 
9Shina nijpi, angelpajman rishpaca: “Chai uchilla libroguta carahuai” nishpami 
mañarcani. Chashna nijpimi chai angelca, cashna nihuarca: “Jaica, micuilla. 
Cambaj shimipica, balun mishquishna mishqui mishquimi canga. 
Ashtahuangarin vijsapica, jayaj jayajmi tucunga” nihuarcami. 

10Shina nijpimi chai angelpaj maquimandaca, uchilla libroguta japishpa 
micurcani. Ñuca shimipica balun mishquishna, mishqui mishquimi carca. 
Micushca jipa ñuca vijsapica, jayaj jayajmi tucurca. 
11Chai jipami chai angelca, cashna nihuarca: “Ashtaca gentecuna, ashtaca 
llactacuna, shuj shuj shimita parlajcuna, jatun mandajcuna ima tucunatapash 
Dios villashcataca, cutin villagrinapachami cangui” nihuarcami. 

Apocalipsis 11 

Ishcai villajcunamandami villajun 

1Chai jipaca, medina varashnalla sucusta cushpami, cashna nihuarca: “Jatari, 
Taita Diospaj huasitapash, altartapash medigri. Shinallata Diospaj huasipi 
mañajcunatapash cuentangui. 
2Ashtahuangarin Diospaj huasi canlla patiotaca, na medinachu. Chaitaca, na 
israelcunaman cushcami. Na israelcunami, Diospajlla pueblotaca, chuscu 
chunga ishcai quillacaman llaquichishpa purinajunga. 
3Ñucamanda ishcai villajcunatami, huaranga ishcai patsaj sucta chunga 
punllacaman, cañamuta churajushpa, ima tucunatapash villanajunga” 
nihuarcami. 
4Chai ishcai villajcunaca, cai pachata mandaj Taita Diospaj ñaupajpi 
shayanajuj ishcai olivos quirucuna, ishcai candelerocunami. 
5Paicunata maijambash llaquichingapaj munajtaca, paicunapaj shimimanda 
nina llujshishpami, rupachishpa huañuchinga. Maijambash paicunata 
llaquichingapaj munaj runaca, chashnallatami huañunga. 
6Dios ima nishcata paicuna villanajui punllacunapi, ama tamiachunmi jahua 
pachata vichangapajpash ushaita charin. Shinallata yacucunata yahuarman 
tigrachitapash ushanmi. Cai pachatapash, shuj shuj llaquicunahuan, mashna 
viajecaman munashpapash, llaquichi ushanmi. 

7Paicuna villaita tucuchijpimi, manllanayai animalca, manllanayai ucu ucu 
utujumanda llujshishpa, paicunahuan macanajunga. Shina macanajushpami, 
chai villajcunataca mishashpa huañuchinga. 
8Shina huañuchijpimi, jatun pueblopi tiaj plazapi sirinajunga. Ñucanchi 
Apunchi Jesustapash, chai pueblopillatami chacatashpa huañuchirca. Jatun 
pueblo nishpaca, Sodoma shuti, Egipto shuti llactacunatami chashna nijun. 
9Shuj gentecuna, shuj aillucuna, shuj rimaicunata rimajcuna, shuj llactacunapi 
causajcunami, paicuna huañushcataca, quimsa punlla chaupicaman sirinajujta 
ricunga. Shina ricushpapash, pambachunga na saquingachu. 
10Cai pachapi causajcuna paicunata ricushpaca, ninandami cushijunga. Profeta 
chai ishcai runacunaca, cai pachapi causajcunatami ninanda llaquichirca 
nishpami, ninanda cushijushpa ima caranacunatapash, caishuj chaishuj 
cachanajunga. 
11Ashtahuangarin quimsa punlla chaupi tucujpimi, Taita Diosca causaita caraj 
espirituta paicunapi churajpi, cutin jatarishpa shayarinajurca. Shina causarijta 
ricushpami, chai ricunajushca gentecunaca ninandapacha manllarinajurca. 
12Chai ishcai villajcunaca, jahua pachamandami: “Jahuaman vichai 
shamuichi” nijta uyarca. Shina uyashpaca, fuyupi jahua pachaman rircallami. 
Shina rijtaca, paicunata na ricunayachij gentecunapashmi ricurca. 
13Paicuna rinajujpillata alpa mama ninanda cuyushpami, chai pueblopi 
huasicunataca, chunga parteta urmachishpa, canchis huaranga gentecunata 
huañuchirca. Na chaipi huañujcunaca, ninandapacha manllarishpami, jahua 
pacha Taita Diosta ninanda alicachinajurca. 
14Ña ishcai llaquicunaca yalirca. Ashtahuangarin quimsa llaquicunami, ña 
shamugrin. 

Suctapaj cati angelpashmi, trompetata huacachishca 

15Suctapaj cati ángel trompetata huacachijpica, jahua pachapi cashna nishpa, 
ninanda caparinajujtami uyarcani: “Ñucanchipaj Jatun Diospash, pai 

cachamushca Quishpichij Cristopash, cai pachapi tiaj tucui llactacunata 
mandajuna punllami pactashca. Paimi, causaita causaicaman mandajunga” 
ninajurcami. 
16Taita Diospaj ñaupajpi paicuna mandangapaj tiarinapi tianajuj, ishcai chunga 
chuscu rucucunaca cungurishpa, alpaman chayajta cumurishpami, Taita Diosta 
mañashpa, 
17cashna ninajurca: “Tucui Ushaita Charij, Mandaj Taita Dios, candami pashi 
ninajunchi. Canga, cunambash canllatami causajungui, pundapash canllatami 
causajurcangui, canllatami shamungui. Ninan ushaita charishpami, tucuita 
mandai callarishcangui. 
18Llactacunapi causajcuna canda fiñashpa causanajujpimi, cunanga cambash 
ninanda fiñashpa llaquichina punlla pactamushca. Causanajushpa imata 
rurashcatapash, huañushcacunaman can ricuchina punllacunami pactamushca. 
Shinallata canda servishpa, can ima nishcata villajcunaman, cambajlla 
causajcunaman, canda manllaj uchillacunaman, jatungunamambash, aligutami 
carajungui. Ashtahuangarin cai pachata tucuchijcunata, can tucuchinami 
pactamushca” ninajurcami. 
19Chai jipallami, jahua pachapi tiajuj Taita Diospaj huasi pascarij ricurirca. 
Chai huasi ucupica, Dios ari nishpa escribishcata alichishca arcami ricurirca. 
Shina ricurishpami punchapamba shitajcunapash, rimanajuicunapash, ninanda 
culun nishcapashmi uyarirca. Alpa mamapash cuyushpami tucuchijurca, 
ninandami rundujurca. 

Apocalipsis 12 

Huarmimandapash, dragón nishcamandapashmi villajun 

1Chai jipallami, jahua pachapica shuj juyaillagupacha ricurirca: Indita 
churajushca huarmimi, lunata sarushpa shayajurca. Umapipash, chunga ishcai 
luzerocunahuan coronata churajushcami carca. 
2Chai huarmica, vijsayu cashpa unguna pactajpi ña ungugrijushpami, 
nanaihuan ninanda caparijurca. 

3Shinallata shuj ricuchinapashmi, jahua pachapica ricurirca: Dragón nishca 
yana puca, canchis umata, chunga cachuta charij, jatun animaltami ñapash 
ricurcani. Chai umacunapica, canchis diadema nishcata churajushcami carca. 
4Chai dragonga, quimsata chaupishpa churashca chai quimsamanda shuj 
chaupi luzerocunatami, paipaj chupahuan aisashpa, jahua pachamanda cai 
pachaman urmachirca. Chai dragonga, huahuata ungujhuan micungapajmi, 
ungunalla huarmipaj ñaupajpi shayajurca. 
5Chai huarmica, jari huahuatami ungurca. Chai huahuami, cai pachapi tucui 
causajcunataca, jirru varahuan mandajunga. Chai huahuataca, mandangapaj 
tiarinapi tiajuj Taita Diospajmanmi aparca. 
6Chai huarmica, Taita Dios alichishca charijuj jichushca pambapi 
pacajungapajmi rirca. Chaipimi, shuj huaranga ishcai patsaj sucta punllacaman 
micunata carana carca. 
7Chai jipallami, jahua pachapica jatun macanajui tiarca. Miguel shuti angelca, 
paipaj angelcunadimi, dragonhuan macanajurca. Shinallatami dragonbash, 
paipaj angelcunandi macanajurca. 
8Shina macanajushpapash, chai dragonga na unaicaman macanajui 
usharcachu. Jahua pachapipash, paicuna causanaca na tiarcachu. 
9Chai dragonga, jahua pachamandami shitai tucurca. Paica, pundamandapacha 
causajuj culebrami. Paillatami, diablo shutipash, Satanás shutipash. Paica, 
tucui cai pachapi causajcunatami umachin. Paica, paipaj angelcunandimi, 
alpaman shitai tucurca. 
10Chai jipami, cashna nishpa jahua pachapi ninanda caparijta uyarcani: 
“Cunanmari, ñucanchita quishpichina punlla chayamushca. Ñucanchi Taita 
Diosca, ninan ushaita charishpa, mandajushcatami ricuchimushca. Pai 
caramushca Quishpichij Cristo mandajujtapash, ñamari ricuchimushca. 
Ñucanchi Taita Diospaj ñaupajpi tutapash, punllapash ñucanchi 
huauquicunata juchachijca, jahua pachamandami shitai tucurca. 

11Chai huauquicunaca, yahuarta Llama jichashpa huañushcamanda, Diospaj 
Shimita villashcamandami, diablotaca mishashca. Huañuchina cajpipash, 
huañunataca na manllarcachu. 
12Chaimandami jahua pachapash, chaipi causajcunapash, cushijuna canguichi. 
Alpapi causajcuna, mama cuchapi causajcunapash, ¡aij imachari tucunguichi! 
Diabloca, punllacuna tucurijujta yachashpami, ninanda fiñarishpa 
cangunapajman uriajumurca” ninajujtami uyarcani. 
13Chai dragonga, alpaman ña shitai tucushca cashpami, jari huahuata ungushca 
huarmitaca huañuchingapaj catijurca. 
14Shina catijujpimi, jatun angapaj ishcai alasta chai huarmiman curca. Chai 
alascunata cujpimi, chai culebrapaj ladomandaca, paipaj pushtu jichushca 
pambaman rirca. Chai pambapimi, quimsa huata chaupicaman micunata Dios 
carajpi, chai huarmica causajurca. 
15Chai culebrami, paipaj shimimandaca, chai huarmita apachun jatun larca 
yacutashna shitarca. 
16Ashtahuangarin chai dragonbaj shimimanda shitashca yacutaca, alpa 
pascarishpami langarca. Shina langashpami, chai huarmitaca quishpichirca. 
17Chaimandami dragonga, chai huarmitaca ninanda fiñarca. Chashna 
fiñashpami, chai huarmipaj miraipura quedashca gentecunahuan 
macanajugrirca. Paicunaca, Taita Dios mandashca shimicunata aliguta cazuj, 
Jesucristo villashcatapash, aligutami catinajun. 

Apocalipsis 13 

Manllanayai ishcai animalcunatami ricushca 

1Mama cucha t'iyu alpapimi shayarircani. Chaipi shayajushpaca, canchis 
umata, chunga cachuta charij, manllanayai animal mama cuchamanda 
llujshijujtami ricurcani. Chai cachucunapica, chunga diadema nishcacunatami 
charirca. Chai umacunapica, Diosta nali shimicunata rimashca shutita 
churashcami carca. 

2Ñuca ricushca manllanayai animalca, leopardoman rijchajmi carca. Chaquica, 
osopaj chaquishnami carca. Shimica, leonbaj shimishnami carca. Paimanmi 
dragonga, paipaj ushaitapash, pai mandashpa tiarinatapash, ninanda mandai 
ushanatapash curca. 
3Chai manllanayai animalpaj shuj umataca, huañunatashna chugrichishcatami 
ricurcani. Ashtahuangarin huañunatashna chugrichishcapash, ali tucurcallami. 
Chaita ricushpami, cai pachapi tucui causajcunaca, ninanda manllarishpa, chai 
animaltaca catinajurca. 
4Chai catijcunaca, manllanayai animalman mandai ushanata cuj 
dragondapash, chai manllanayai animaltapashmi, cashna nishpa ninanda 
alicachinajurca: “Manllanayai animalshnaca, ¿pita tiangayari? Paihuan 
macanajuitaca, ¿pita ushangayari?” ninajurcami. 
5Chai manllanayai animalmanmi, jatun nali shimicunata rimachun, Diosta nali 
shimicunata rimai ushachumbash, ushaita curca. Shinallata chuscu chunga 
ishcai quillacaman, mandai ushachumbashmi curca. 
6Chai ushaita cujpimi Taita Diosta, paipaj shutita, paipaj carpa huasita, jahua 
pachapi causajcunatapash fiñashpa, nali shimicunata rimajurca. 
7Diospajlla causajcunahuan macanajushpa, mishana ushaitapashmi curca. 
Shinallata tucui aillucunata, gentecunata, shuj shuj rimaita parlajcunata, 
llactacunata mandana ushaitapashmi curca. 
8Cai pachapi causajcunaca, tucuicunami chai animalta mañanajurca. 
Paicunapaj shuticunataca, cai pachata churai punllamandapacha, causaita 
causanata villajuj, huañuchi tucushca Llamapaj libropica, na escribishcachu 
carca. 
9Maijambash rinrita charishpaca, caita uyanguichi. 
10Shujcunata prezu apajca, paipash prezu apai tucungami. Maijambash 
espadahuan huañuchishpaca, paipash espadahuanllatami huañuchi tucunga. 

Chaimandami Diospajlla causajcunaca, na ñapash fiñarishpa, aliguta crishpa 
causana. 
11Chai jipallami, alpa ucumanda manllanayai shuj animal llujshijtapash 
ricurcani. Chai animalca, llama cachuman rijchaj ishcai cachucunatami 
charirca. Ashtahuangarin dragonshnallatami rimajurca. 
12Paipash, manllanayai chai punda animalshnallatami, paipaj ñaupajpi tucuita 
mandajurca. Paica, cai pachapash, cai pachapi causajcunapash, huañunatashna 
chugrichi tucushca, chai punda manllanayai animalta mañachunmi 
mandajurca. 
13Shinallata ninan manllarinacunatami, imatapash rurajurca. Chai animalca, 
gentecunapaj ñaupajpimi, jahua pachamanda ninata cachamushpa 
ricuchijurca. 
14Punda shamuj animalpaj ñaupajpi, chashna rurashpa ricuchi ushachunmi 
saquirca. Chashna rurashpami, cai pachapi causajcunata umachishpa cashna 
nirca: “Chugrichi tucushpapash, na huañuj manllanayai animalman rijchajta 
rurashpa churanguichi” nishpami, cai pachapi causajcunata mandajurca. 
15Shinallata chai manllanayai animalman rijchajta rurashca causaita 
charichunga, jipa animal samaita carachumbashmi, Diosca saquirca. Shina 
carajpimi, chai animalman rijchajca rimai ushashpa, paita na 
alicachijcunataca, tucuillata huañuchinajuchun mandajurca. 
16Shinallata ali lado maquipi cashpa, frentepi cashpapash, tucuicunapi shuj 
ricuchinata churachunmi mandarca. Chaitaca, uchillacunapi, jatungunapi, 
charijcunapi, imagutapash na charij gentecunapi, na gañangunapi, 
gañangunapipashmi churachun mandarca. 
17Chai ricuchinata na charishpaca jatuitapash, randitapash na usharcachu. 
Chai manllanayai animalpaj shutita, na cashpaca chai animalpaj numerota 
charijllami jatuitapash, randitapash usharca. 

18Cai nishcataca, ali yachaita charijcunallami entendi ushan. Maijambash ali 
yuyaita charishpaca, animalpaj número mashna cashcata cuentachun. Chai 
animalpaj numeroca, sucta patsaj sucta chunga suctami. Chai numeroca, shuj 
runapaj shutimi. 

Apocalipsis 14 

144,000 candanajushcami 

1Chaita ricushca jipami, Sion shuti urcu jahuapi Llama shayajujta ñapash 
ricurcani. Paihuanga, patsaj chuscu chunga chuscu huaranga gentecunami 
chaipi carca. Paicunaca, maltun Llamapaj shutita, paipaj Taitapaj shutitapash, 
frentepi escribishcami carca. 
2Chai jipallami, jahua pachamandaca ashtaca yacu huaj nijunshna, ninanda 
culun nijunshnapash rimaj uyarimurca. Chai rimaj uyarijujca, arpata tocajcuna 
tocanajunshnami uyarimurca. 
3Paicunaca, mandangapaj tiarinapaj ñaupajpi, chuscu animalcunapaj ñaupajpi, 
rucucunapaj ñaupajpimi, shuj mushuj candanata candanajurca. Chai 
candotaca, pipash na yachajui ushashcachu carca. Cai pachamanda, patsaj 
chuscu chunga huaranga quishpichi tucushcacunallami, yachajui usharca. 
4Paicunaca, huarmicunapi na tacarishca, na mapayashcacunami. Llama maita 
rijpipash, paita catishpami purin. Paicunaca, tucui gente puracunamanda 
quishpichishca cashpa, Taita Diosmambash, Llamamambash punda carai 
tucushcacunami. 
5Paicunapaj shimipica, ima llullapash na tianllu. Ima nalitapash na rurashca 
cashpami, Taita Dios mandangapaj tiarina ñaupajpi tianajun. 

Quimsa angelcunami villashca 

6Chai jipallami, jahua pacha chaupita cutin shuj ángel rijujta ricurcani. Chai 
angelca, cai pachapi causajcuna, tucui llactacunapi causajcuna, aillucuna, shuj 
rimaita parlajcuna, shuj shuj gentecunapash, causaita causaicaman 
quishpirichun villajungapajmi shamushca carca. 

7Chai angelmi, cashna nishpa ninanda caparijurca: “Taita Diosta 
manllashpami, punchapambagumi cangui nina canguichi. Pai llaquichina 
punllacunami ña pactamushca. Chaimandami, jahua pachata, cai pachata, 
mama cuchata, pugyu yacucunata ruraj Diostaca, ninanda alicachina 
canguichi” nircami. 
8Chai angelta cutin shuj ángel catishpami, cashna nirca: “Babilonia shuti jatun 
puebloca, ñamari urmashca, ñamari urmashca. Paica, tucui llactacunapi 
causajcunahuan vinota ufiachinshna ninandapacha huainayashcamandami, 
chashna tucurishca” nircami. 
9Chai ishcaipaj cati angelca, cashna nishpami ninanda caparijurca: “Chai 
manllanayai animalta, paiman rijchajta rurashcatapash ninanda 
alicachijcunaca, shuj ricuchinatami frentepi cashpa, na cashpaca maquipi 
cashpapash japinga. 
10Paicunaca, Taita Dios ninanda fiñashpa cachamushca llaquitami, vinota 
ufianshna apanajunga. Diosllatami, pai ninanda fiñarishpa, imahuambash na 
chapushca vinota copapi talinshna, llaquita cachamushca. Paicunaca, 
Diospajlla angelcunapaj ñaupajpi, maltun Llamapaj ñaupajpimi, azufrehuan 
rupajuj ninahuan ninanda llaquichi tucunajunga. 
11Chai llaquichi tucunajuj ucumanda cushnica, causaita causaicamanmi 
llujshijunga. Chai manllanayai animalta, shinallata paiman rijchaj animalta 
rurashcata ninanda alicachijcunapash, chai animalpaj shutita ricuchinata 
churai tucushcacunami canga. Shina churashcacunami tutapash, punllapash na 
samashpa, ninanda llaquichi tucunajunga. 
12Shinamandami, paipajlla causajcunaca Taita Dios mandashca shimicunata 
cazushpa, na ñapash fiñarishpa, Jesusta aligutapacha crishpa causanajun” 
nijurcami. 
13Chai jipallami ñucataca, jahua pachamanda cashna nijujta uyarcani: “Cashna 
nijujtaca escribingui: ‘Apunchi Jesusta crij huañujcunaca, cunanmandapacha 
ninanda cushijunguichi’. Ari, Diospaj Epiritupash cashnami nijun: ‘Paicuna 

imatalla rurashcamandapash samangami. Imatalla paicuna rurashcapash, 
paicunahuanllatami canga’ nijunmi” nihuarcami. 

Cai pachapi causajcunataca, granotashnami tandachishca 

14Ricujushpallatami, ñapash shuj yuraj fuyuta ricurcani. Chai fuyu jahuapimi, 
Runa Aichayu tucushcaman rijchaj tiajurca. Paica oro coronata umapi 
churajushca, maquipipash, filo filo hocesta chaririajmi carca. 
15Shinallata Diospaj huasimanda shuj ángel llujshimushpaca, chai fuyu jahuapi 
tiajujtami, cashna nishpa ninanda caparirca: “Hoceshuan cuchushpa 
tandachilla. Cozechana punllapash ñami pactamushca. Cai pachapi tiaj 
granocunaca, ñami fucushca” nircami. 
16Shina nijpimi, chai fuyu jahuapi tiajujca, cai pachapi fucushcataca, paipaj 
hoceshuan cuchujpi, cai pachaca cozechai tucurca. 
17Shinallata jahua pachapi tiajuj Diospaj huasimandami, shuj angelpash 
llujshimurca. Chai angelca, filo filo hocestami charijurca. 
18Shinallata ninata mandangapaj ushaita charij shuj angelpash, altar ucumanda 
llujshimushpami, chai filo filo hocesta charijuj angeltaca, cashna nishpa 
ninanda caparirca: “Cai pachapi fucushca uvastaca, cambaj filo filo hoceshuan 
cuchushpa tandachilla. Uvasca ñamari fucushca” nircami. 
19Shina nijpimi chai angelca, paipaj hocestaca cai pachaman shitamurca. 
Chaihuanmi, cai pachapi fucushca uvastaca tandachirca. Chai uvastaca, uvasta 
cutana pushtupimi churarca. Chaitaca, Taita Dios ninanda fiñashpa 
llaquichijujtami ricuchijun. 
20Chai uvastaca, pueblomanda shuj ladomanmi, uvasta cutana pushtupi 
sarunajurca. Chai cutana pushtumanda yahuar llujshishpaca, quimsa patsaj 
kilometrocaman yacu rijunshnami, caballocunapaj shimi altocaman 
jundajurca. 

Apocalipsis 15 

Tucuri punllapi canchis llaquichinacunataca, angelcunami charishca 

1Jahua pachapica, shuj jatun manllarinatami ricurcani. Chaipica, jipalla 
canchis llaquichinacunatami, canchis angelcuna shuj shujlla charinajurca. 
Chaicunahuanmi, Taita Dios ninanda fiñashpa llaquichishcapash tucurirca. 
2Shinallata ninahuan chapushca espejoshna, punchapamba mama 
cuchatapashmi ricurcani. Chai espejoshna mama cucha jahuapica, manllanayai 
animaltapash, paiman rijchajta rurashcatapash, macanajushpa 
mishashcacunami shayanajurca. Chai animalpaj ricuchinatapash, paipaj 
shutipaj numerotapash, na churai tucushcachu carca. Paicunaca, Diospaj 
arpacunata chaririajmi shayanajurca. 
3Taita Diosta servij Moisés rurashca candanatapash, Llamapaj 
candanatapashmi, cashna nishpami candanajurca: “Tucui Ushaita Charij, 
Mandaj Taita Dios, can rurashcacunaca manllarishpa juyailla ricunayaimi. 
Imatapash cashcatapacha ruraj, na llullajmi cangui. Canllami, cambajlla 
causajcunataca, Jatun Mandaj cangui. 
4Jatun Dioslla, ¿pita candaca na manllashpa, cambaj shutitapash na 
jatunyachingayari? Canllami, jucha illaj cangui. Chaimandami tucui 
llactacunamanda shamushpa, candaca ninanda alicachinga. Can llaquichina 
punllapash, ñamari chayamushca” nishpami candanajurca. 
5Chaicunata ricushca jipallami, jahua pachapi Diospaj huasi ñapash pascarijta 
ricurcani. Diospajlla tiajuj chai ucupimi, pai mandashca shimicunaca 
alichishca tiajun. 
6Diospaj huasi ucumandaca, canchis llaquichinacunata apashpami, canchis 
angelcuna llujshinajurca. Paicunaca, punchapamba yurajlla lino churajunata 
churajushca, pechopipash oro chumbita chumbilishcami carca. 
7Chai canchis angelcunamanmi, causaita charij chuscu animal puramanda shuj 
animalca, canchis oro copacunata curca. Chai copacunapica, causaita causajuj 
Taita Dios ninanda fiñashpa llaquichinacunata jundachishcami carca. 
8Punchapamba, ninan ushaita charij Taita Diospajmanda shamujuj cushnica, 
Diospaj huasi ucupimi jundajurca. Chai canchis angelcuna, canchis 

llaquichinacunahuan tucuchingacamanmi, Diospaj huasi ucuman yaicuitaca, 
pipash na usharca. 

Apocalipsis 16 

Dios fiñashpa ninanda llaquichina copacunatami villajun 

1Chai jipami, Diospaj huasi ucumandaca, chai canchis angelcunataca, cashna 
nishpa ninanda caparijta uyarcani: “Taita Dios ninanda fiñashpa cachamushca 
canchis copacunapi tiaj llaquicunata, alpaman talingapaj richi” nircami. 
2Punda ángel llujshimushpaca, paipaj copamandaca, cai pachamanmi 
talimurca. Shina talimujpimi, ismuchij ung:ui japishpa, ninanda nanachij 
chupucuna gentecunapica llujshirca. Chai ung:uica, manllanayai animalpaj 
ricuchinata charijta, shinallata chai animalman rijchajta mañajcunatapashmi 
japirca. 
3Cati angelpash, paipaj copamandaca, mama cuchamanmi talimurca. Shina 
talimujpimi, chai cucha yacuca, huañushcapaj yahuarshna tigrarca. 
Shinamandami mama cuchapi causajcunaca, tucuilla huañurca. 
4Ishcaipaj cati angelpash, paipaj copamandaca, jatun yacucunapi, 
pugyucunapimi talimurca. Shina talimujpimi, chai yacucunapash yahuarman 
tigrarca. 
5Shinamandami, yacucunata mandaj angelpash, cashna nijujta uyarcani: 
“Jatun Dioslla. Canga, imatapash cashcatapacha rurajmi cangui. Canga, 
cunambash canllatami causajungui, pundapash canllatami causajurcangui. 
Canga, Jucha Illaj cashpami, caicunataca llaquichircangui. 
6Cambajlla causajcunata, can ima nishcata villajcunatami, yahuarta jichashpa 
huañuchinajurca. Chaimandami, paicunamambash yahuarta ufiachijungui. 
Paicunapash, chashna llaquichi tucunapachami carca” nircami. 
7Shinallata shujpash altarmanda cashna nijujtami uyarcani: “Tucui Ushaita 
Charij, Mandaj Taita Dioslla. Canga, na llullaj cashpa, imatapash 

cashcatapacha ruraj cashpami, llaquichinapacha cajpi llaquichijungui” 
nircami. 
8Quimsapaj cati angelpash, paipaj copamandaca indipimi talimurca. Shina 
talimushpami, gentecunataca ninahuan rupachijuchun saquirca. 
9Shinamandami, ninan rupaihuan gentecunataca rupachirca. Chashna 
llaquichingapaj ushaita charij Taita Diospaj shutitaca, nali shimicunatami 
rimanajurca. Paicunaca, Diosta punchapambagumi cangui ningapaca na 
munarcachu. Juchata rurajcuna cashpapash, na llaquirircachu. 
10Chuscupaj cati angelca, manllanayai animal mandangapaj tiarina jahuapimi, 
paipaj copamandaca talimurca. Shina talimujpimi, chai animal mandajuj 
llactaca, yana yana tucurca. Chaimandami gentecunaca, nanaihuan jalluta 
canirinajurca. 
11Ninanda nanachishpa chupu ung:uihuan huañunajushpapash, jahua pachapi 
tiajuj Taita Diostaca, nali shimicunatami rimanajurca. Paicunaca, nalita 
ruranataca na saquishpa, na llaquirirca. 
12Pichapaj cati angelca, Eufrates jatun yacupimi paipaj copamanda talimurca. 
Shina talimushpa yacu chaquijpica, indi llujshimuj ladomanda jatun 
mandajcuna yalina ñan tucuchunmi, shina chaquichirca. 
13Chai jipallami, dragonbaj shimimanda, manllanayai animalpaj shimimanda, 
llullashpa villajpaj shimimandapash, saposhna mapayachij quimsa ayacuna 
llujshijta ricurcani. 
14Chaicunaca, diablopaj ayacuna cashpami, jatun manllarinacunata rurashpa 
ricuchinajurca. Chai ayacunaca, tucui cai pachapi causaj jatun 
mandajcunapajman rishpami, Tucui Ushaita Charij Taita Dios ninanda 
llaquichimui punllapi macanajugrichun tandachigrirca. 
15“Ricunguichi, ñucaca cungashcapimi shuhuashna shamusha. Ñuca 
shamunataca, na puñushpa chapariashpa, lluchulla purijpi, paipaj 
pinganayaita ama ricuchun, churajunata cuidajca, ninandami cushijunga”. 

16Chai ayacunami, jatun mandajcunataca, hebreo rimaipica, Armagedón shuti 
pambaman tandachirca. 
17Suctapaj cati angelca, huairapimi paipaj copamandaca talimurca. Shina 
talimujpimi, jahua pachapi tiajuj Dios mandangapaj tiarinamandaca: “Ñami 
tucuchirca” nishpa, ninanda caparij uyarirca. 
18Chai jipami, punchapamba shitamujcunapash ricurirca. Shinallata huaj nijuj, 
culun nijujpashmi uyarijurca. Alpa mamapash, ninanda cuyushpami 
tucuchijurca. Cai pachapi gentecuna causai callarishcamandapacha, ima 
horaspash chashnapacha alpa mama cuyushpaca, na tucuchishcachu carca. 
19Shina cuyupimi, chai jatun puebloca, quimsapi chaupirirca. Shinallata cai 
pachapi tiaj pueblocunapash urmashpa tucurircami. Shinallata Babilonia jatun 
pueblotaca, Taita Dios ninandapacha fiñashpami, jayaj vinota ufiachinshna, 
llaquichingapaj yarijurca. 
20Shina tucuchijpimi, mama cucha chaupipi tiaj tucui llactacunaca anchurirca, 
urcucunapashmi chingarca. 
21Jahua pachamandaca, gentecunapaj jahuapimi manllanayaita rundu 
urmamurca. Chai runduca, quimsa arrobashna llasha llashami carca. Chai 
rundu ninandapacha llaquichijujpimi gentecunaca, Taita Diosta nali 
shimicunata rimanajurca. 

Apocalipsis 17 

Huainayaj huarmitaca, ninanda llaquichishcami 

1Chai jipami, canchis copacunata charinajushca canchis ángel puracunamanda, 
shuj ángel shamushpa, cashna nihuarca: “Huainayaj huarmica, ashtaca yacu 
jahuacunapimi tiajun. Caiman shamui. Paita llaquichinata canman ricuchisha. 
2Cai pachapi tiaj jatun mandajcunapash, chai huarmihuanmi huainayashpa 
causanajurca. Shinallata tucui llactacunapi causajcunapash, vinota ufiashpa 
machanshnami, chai huarmihuan huainayashpami causanajurca” nihuarcami. 

3Chaita ricushca jipallami, Diospaj Espirituca, jichushca pambaman 
pushahuarca. Chai pambapimi, yana puca manllanayai animalpaj jahuapi, shuj 
huarmi tiajujta ricurcani. Chai animalpaj cuerpopica, Diosta nali shimicunata 
rimajuj shuticunami junda carca. Chai animalca, canchis umacunata, chunga 
cachucunatami charirca. 
4Chai huarmica morado, yana pucata churajushcami carca. Shinallata orohuan, 
juyailla rumicunahuan, perlascunahuan alichirishcami tiajurca. Huainayashpa 
causajushpami, millanayai mapataca, oro copapi jundata charijurca. 
5Chai huarmipaj frentepimi, pipash na yachai ushanallata, cashna escribishca 
tiajurca: “BABILONIA SHUTI JATUN PUEBLO CASHPAMI, HUAINAYASHPA 
CAUSAJCUNAPAJ, CAI PACHAPI IMATAPASH MILLANAYAICUNATA 
RURAJCUNAPAJ MAMA CANI” nishcatami charirca. 
6Chai huarmica, Diospajlla causajcunata Jesusmanda villajcunata 
huañuchishca yahuarhuan machashca tiajujtami ricurcani. Chaita ricushpaca, 
ninandapacha manllarishpami ricujurcani. 
7Shina manllarijpimi angelca, cashna nihuarca: “¿Imashpata chashna 
manllaringui? Canchis umacunata, chunga cachucunata charij manllanayai 
animal ima cashcata, chai animalpaj jahuapi tiajuj huarmi ima cashcatapash, 
pipash na yachanllu. Ñucami, chaitaca canman villagrini. 
8Can ricujushca manllanayai animalca causarcami, cunanga illanmi. Paica, 
chingaita chingaringapaj ringapajmi, manllanayai ucu ucu utujumandaca 
llujshimugrijun. Chai animalta ricushpami, cai pachapi causajcunaca, ninanda 
manllaringa. Paicunapaj shuticunaca, causaita causanata villajuj libropica, cai 
pachata rurashca punllamandapacha na escribishcachu. Chai punda 
causajushca animalca, cunanga illanmi, cutinmi shamugrin. 
9Caitaca, yuyaipi ali yachaita charijcunallami yachai ushan: Chai canchis 
umacunataca, canchis urcucunatami ricuchijun. Chai urcu jahuacunapimi, chai 
huarmica tiajun. 

10Shinallata chai canchis umacunaca, canchis jatun mandajcunami. Chai 
canchis mandaj puracunamanda pichaca urmashcami. Shujca cunambi 
mandajunmi, shujca nara shamunllu. Pai shamushpaca, ashatallami mandai 
ushanga. 
11Punda causajushca, cunambi illaj chai manllanayai animalca, cutinmi 
shamunga. Chaihuanmi, pusaj mandaj tucunga. Chashna canchis mandajpura 
tucushpapash, chai animalca chingaitami chingagringa. 
12Shinallata can ricujushca chunga cachucunaca, chunga jatun mandajcunami. 
Paicunaca, nara mandanataca japinllu. Paicunami, chai manllanayai 
animalhuan shuj horascamanlla mandai ushanga. 
13Chai chunga mandajcunaca, shujlla yuyai tucushpami ushaitapash, 
mandanatapash, chai manllanayai animalman cunga. 
14Chai mandajcunaca, Llamahuanmi macanajunga. Ashtahuangarin Llamami, 
paicunataca mishanga. Paica, amocunapaj Amomi, jatun mandajcunatapash 
Jatun Mandajmi. Paihuan causajcunaca, Dios cayashpa agllashcacuna 
cashpami, paita aliguta cazunajun” nihuarcami. 
15Shinallata chai angelca, cashnatapashmi nihuarca: “Chai huainayaj 
huarmitaca, yacu jahuacunapi tiajujta ricurcanguimi. Chai yacucunaca, 
ashtaca ashtaca gentecunata, llactacunata, shuj shuj shimita parlajcunatami 
ricuchijun. 
16Can ricushca manllanayai animalpaj chunga cachucunaca, chai huainayaj 
huarmita millanayachishpami, jichushpa lluchullata saquinga. Paipaj 
aichatapash micushpami, ninapi rupachinga. 
17Taita Diosca, pai munashcata rurachunmi, paicunaman yuyaita curca. Pai 
rimashca shimicuna pactangacamanmi, shujlla yuyai tucushpa, paicuna 
mandajushcataca, chai manllanayai animalman cuchun saquirca. 
18Can ricujushca huarmica, jatun pueblotami ricuchijun. Chai pueblomi, cai 
pachapi tiaj jatun mandajcunataca mandajun” nihuarcami. 

Apocalipsis 18 

Babilonia puebloca tucurishcami 

1Chai jipami, jahua pachamanda shuj ángel ninan ushaihuan urai shamujta 
ricurcani. Chai angelca, punchapamba cashpami, cai pachatapash 
punchayachijurca. 
2Paimi, shinllitapacha cashna nishpa ninanda caparijurca: “Babilonia jatun 
puebloca, ñami urmashca, ñami urmashpa tucurishca. Shina tucurishpami 
ayacuna, tucui nali espiritucuna causana huasi tucushca. Alasyu mapa, 
millanayai animalcuna tazinda rurashpa causanapashmi tucushca. 
3Tucui llactacunapi causajcunataca, machana vinota ufiachinshnami, ninanda 
huainayachishpa causarca. Cai pachapi tiaj jatun mandajcunapash, paihuanmi 
huainayashpa causanajurca. Paica, imatapash juyaillatami ninanda charirca. 
Shina cajpimi, cai pachapi randishpa jatujcunapash ninanda charijyanajurca” 
nijurcami. 
4Chai jipami, jahua pachamanda cutin shuj rimashpa cashna nijujta uyarcani: 
“Ñuca agllashcacuna, chai pueblomanda llujshimuichi. Ama paishnalla 
juchacunata rurashpa, paihuan llaquichi tucungapaj llujshimuichilla. 
5Paipaj juchacunaca, jahua pachacamanmi chayagrishca. Pai ima nalita 
rurashcatapash, Taita Diosca yarishcami. 
6Cangunaman chai huarmi imashna cushcashnallata, cangunapash chai 
huarmiman cunguichilla. Pai imata rurashcatapash, chaupi yalihuan 
tigrachinguichi. Copapi chapushpa pai ufiachishcamandaca, chashnallata 
chaupi yalita tigrachishpa ufiachinguichi. 
7Paica, pai munashcata rurashpami, ninanda cushijujurca. Shinamanda 
cangunapash, ninanda llaquichishpa huacachinguichi. Paipaj shungupica, 
cashnami yajurca: ‘Ñucaca, jatun mandanshnami tiajuni. Na sapalla huarmichu 
cani, huacaitapash na huacanachu cani’ yajurcami. 

8Chaimandami paitaca, shuj punllapilla jatun llaquicuna ñapash japinga: 
Huañuipash, huacaipash, yarjaipashmi japinga. Ninapimi rupachi tucujunga. 
Paita llaquichij Mandaj Taita Diosca, ninan ushaita charij Diosmi” nijurcami. 
9Cai pachapi tiaj jatun mandajcunaca, chai huarmihuanmi huainayashpa, 
paicuna munashcata rurashpa, ninanda cushijushpa causanajurca. Chai pueblo 
rupashpa cushni llujshijujta ricushpaca, ninandami llaquirishpa huacanajunga. 
10Shina llaquichijujta ricushpa manllarishpami, carullapi shayarishpa cashna 
ninajunga: “¡Aij, aij, ninan ushaita charij Babilonia jatun pueblolla! Canda 
llaquichinaca, shuj horaspimi ñapash japimushca” ninajungami. 
11Shinallata cai pachapi jatujcunapash, jatungapaj imatalla 
apamushcacunatapash, chai pueblopica pipash na randij tiajpimi, ninanda 
llaquirishpa huacanajunga. 
12Paicunaca orota, culquita, juyailla rumicunata, perlascunata, juyailla linota, 
yana puca morado seda telacunatami jatungapaj apamunajunga. Shinallata 
tucui tiashca mishquillagu ashnajuj caspicunata, marfilta, juyailla caspita 
imacunatapash rurashcacunata, cobreta, jirruta, marmol nishca rumicunata, 
chaicunata imamambash tigrachishpa rurashcacunatami apamunajunga. 
13Canelata, mishquillagu ashnajujcunata, inciensota, mirra nishcata, mishqui 
mishqui ashnajujcunata, vinocunata, aceiteta, cutashca ali jacuta, trigrota, 
huasipi charina animalcunata, llamacunata, caballocunata, carretacunata, 
gañangunatapashmi jatungapaj apamumajunga. 
14Chai pueblotami, cashna ninajunga: “Fucushcata tucui shunguhuan can 
munashpa micunapash tucurishcami. Can juyailla ricurijujpash, ninanda 
charishcapash tucurishcami. Cunanmandaca, cutinga na imatapash 
japinguichu” ninajurcami. 
15Chai jatujcunaca, chai pueblopi jatushpami, ninanda charijyanajurca. 
Paicuna chashna llaquichijujta ricushpami, manllarishpa carupi shayashpa, 
ninanda llaquirishpa huacanajunga. 

16Paicunaca cashnami ninajunga: “¡Aij, aij, chai jatun pueblolla! Juyailla 
linota, morado, yanalla puca churajunata churajushca huarmishnami, chai 
puebloca tiajurca. Shinallata orohuan, juyailla rumicunahuan, perlascunahuan, 
aligutapacha alichirishcami carca. 
17Pai juyailla ninanda charishcacunapash, shuj horaspillami ñapash 
tucurishca” ninajungami. Shinallata barcocunata purichij tucui runacunapash, 
chai barcocunapi tucui gentecunapash, chai barcocunata purichijcunata 
mandajcunapash, mama cuchapi imatapash rurajcunapash, tucuillami carupi 
shayanajurca. 
18Chai pueblo rupashpa, cushni llujshijujta ricushpami: “¿Maijan pueblota, cai 
jatun puebloshna tiarcayari?” nishpa, ninanda caparinajurca. 
19Shinallata alpata umapi churarishpa, ninanda llaquirishpa huacashpami, 
cashna nishpa caparinajurca: “¡Aij, aij, chai jatun pueblolla! Pai ninanda charij 
cajpimi, mama cuchapi barcocunata tucui charijcunapash charijyarca. 
¡Cunanga, shuj horaspillami ñapash llaquinayaita tucuchi tucushca!” 
ninajurcami. 
20Paita tucuchishcamandaca, jahua pachapi causajcuna, Diospajlla causajcuna, 
villachun cachashcacuna, Dios ima nishcata villajcunapash, ninanda 
cushijuichi. Cangunata llaquichij cashcamandami Taita Diosca, imatapash 
cashcatapacha rurashpa paitapash tucuchishca. 
21Chai jipallami, ninan ushaita charij angelca, molino rumishna jatun rumita 
japishpa, mama cuchaman cashna nishpa shitarca: “Cashnallatami Babilonia 
jatun pueblopash, ucuman shitai tucunga. Shina shitajpica, cutinga na 
ricuringachu. 
22Shinallata arpata, gaitata, trompetata huacachijcunapash, candajcunapash, 
cambaj ñangunapica, na cutinga uyaringachu. Cambi causanajuj imata 
yachajushcata rurajcunapash, na ashtahuan tiangachu. Cutajujpash, cambica 
na ashtahuan uyaringachu. 

23Shinallata michata japichishcapash, candaca na ashtahuan 
punchayachingachu. Cazaranajuipi cushijushpa parlanapash, cambica na 
ashtahuan tiangachu. Cambi jatushpa causajcunaca, tucui llactacunata yalimi 
charijyanajurca. Canga brujushpami, tucui llactacunapi causajcunataca, 
llullashpa umachijurcangui” nijurcami. 
24Shinallata Dios ima nishcata villajcunapaj, paipajlla causajcunapaj, cai 
pachapi huañuchi tucushca tucuicunapaj yahuarmi, chai pueblopica jicharirca. 

Apocalipsis 19 

Jahua pachapi alicachishcami uyarishca 

1Chai jipami, jahua pachapi ashtaca ashtacacuna cashna nishpa, ninanda 
caparinajujta uyarcani: “¡Mandaj Diosta alicachinguichi! Canmi quishpichij, 
alicachi tucuna, punchapambagu cangui, ushaitapash charij, ñucanchita 
Mandaj Taita Diosmi capangui. 
2Pai llaquichinacunaca, na llullaj, imatapash cashcatapacha ruranami. 
Culquimanda huainayaj huarmitaca, cai pachapi causajcunata 
huainayachishpa huaglichishcamandami llaquichijungui. Diosta 
servijcunatapash, chai huarmimi huañuchishpa yahuarta jicharca. 
Chaimandami paitapash, chashnallata tucuchirca” ninajurcami. 
3Shinallata cutinmi, cashna ninajurca: “¡Mandaj Diosta alicachinguichi! Chai 
huarmita rupachijuj cushnica, causaita causaicaman llujshijungallami” 
ninajurcami. 
4Shinallata ishcai chunga chuscu rucucunapash, causaita charij chai chuscu 
animalcunapash, mandashpa tiarinapi tiajuj Taita Diospaj ñaupajpi alpaman 
urai cumurishpami: “¡Shina cachun! ¡Mandaj Diosta alicachinguichi!” nishpa 
ninanda alicachinajurca. 
5Chai jipami, mandashpa tiarinamandaca, cashna nijuj uyarirca: “Ñucanchi 
Taita Diosta tucui servijcunapash, paita manllashpa causajcunapash, 
uchillacuna cashpa, jatunguna cashpa, ninandami alicachina canguichi” 
nircami. 

6Chai jipallami, ashtaca ashtaca gentecuna rimanajujtashna, yacucuna ninanda 
huacajujtashna, ninanda culun nijujtashna, cashna ninajujta uyarcani: 
“¡Mandaj Diosta alicachinguichi! ¡Tucui Ushaita Charij, ñucanchi Taita Diosmi 
tucuita mandajun! 
7Ninandapacha cushijushpa, paitaca ninanda alicachishunchi. Llamahuan 
cazarana bodami, ña chayamushca. Paipaj huarmipash, ña alichirishcami. 
8Paipaj huarmimanllami, juyailla linota rurashca, punchapamba yuraj 
churajunataca carashca” ninajurcami. Chai juyailla linotaca, Diospajlla 
causajcuna imatapash cashcatapacha rurashpa causashcatami chashna nijun. 

Llamahuan cazarai bodamandami villajun 

9Angelca cashnami nihuarca: “Caita escribingui: ‘Llamahuan cazarai bodapi 
micungapaj cayashcacunaca, ninandami cushijunga’ nijujtaca escribingui” 
nishpami, cashnatapash nihuarca: “Cai shimicunataca, Taita Diosllatami na 
llullashpa villarca” nihuarcami. 
10Shina nijpica, angelta ninanda alicachingapajmi, paipaj ñaupajpi 
cungurircani. Ashtahuangarin paica, cashnami nihuarca: “Ricui, na chashna 
ruranachu cangui. Ñucapash canshnallata, cambaj huauquicunashnallata, 
Diosta servijmi cani. Paicunaca, Jesús villajushca shimicunata aliguta 
catijcunami. Taita Diostallami ninanda alicachina cangui” nihuarcami. Ima 
tucunatapash villachijuj Diospaj Espiritumi, Jesús villajushca shimicunataca 
villachijun. 

Yuraj caballopi tiajuj runatami ricushca 

11Chai jipami, jahua pacha pascarijta ricurcani. Chaipimi, shuj yuraj caballota 
ñapash ricurcani. Chai caballopi tiajuj runaca, imatapash Pactachij, Na Llullaj 
shutitami charirca. Tucuicuna imatalla rurashcata ricuchishpami, paica 
imatapash cashcatapacha rurashpa macanajun. 
12Paipaj ñavipash, nina rupajunshnami carca. Paipaj umapipash, tauca 
diademacunata churajushcami carca. Pipash na yachashca, pailla yachashca 
shutita escribishcatami charirca. 



3609 

 

Diospaj Shimi 
Quichua Imbabura Bible 

© 1994, United Bible Societies. 
 

 
 

 

13Paipaj churajushcapash, yahuarhuan tinirishcami carca. Paipaj shutipash: 
“TAITA DIOS RIMASHCA SHIMIMI” carca. 
14Paitaca, jahua pachapi causanajuj soldadocunami, yuraj caballocunapi 
tiarishpa catinajurca. Paicunaca, ali juyailla linota rurashca, na mapayashca 
yuraj churajunata churajushcami carca. 
15Paipaj shimimandaca, shuj filo filo espadami cai pachapi causajcunata 
chugrichingapaj llujshijurca. Paica, jirru varahuanmi mandajunga. Shinallata 
uvasta cutana pushtupi cutashca vinota ufiachinshnami, paica ninanda 
llaquichijunga. Chaitaca, Tucui Ushaita Charij Taita Dios ninanda fiñashcatami 
ricuchijun. 
16Paipaj churajushcapipash, changapipash, cashna nishpa escribishca shutimi 
tiajurca: “JATUN MANDAJCUNATA JATUN MANDAJMI, AMOCUNAPAJ 
AMOMI” nishcatami charirca. 
17Chai jipami, shuj ángel indipi shayajujta ricurcani. Chai angelca, jahuata rij 
alasyu animalcunatami, cashna nishpa ninanda caparijurca: “Shamuichi, Taita 
Dios ninanda carajujta micungapaj tandanajumuichi. 
18Jatun mandajcuna, soldadocunata mandajcuna, ninan ushaita charijcuna, 
caballocuna, chai caballocunapi tiarishcacuna, gañanguna, na gañanguna, 
uchillacuna, jatungunapash huañuchi tucushca aichacunata micungapaj 
shamuichi” nijurcami. 
19Shinallata manllanayai animaltapash, cai pachapi jatun mandajcunatapash, 
paicunapaj soldadocunatapashmi ricurcani. Paicunaca, yuraj caballopi tiajuj 
runahuan, paipaj soldadocunahuambash macanajungapajmi tandanajushca 
carca. 
20Ashtahuangarin manllanayai animaltapash, llullashpa villajtapashmi, prezu 
japirca. Chai llullashpa villajmi, animalpaj ñaupajpica ricuchinacunata 
rurashpa ricuchijuj carca. Chai ricuchinacunahuanmi, animalpaj ricuchinata 
charijcunata, chai animalman rijchajta mañajcunataca, umachijurca. 

Manllanayai animaltapash, llullashpa villajtapash ishcanditami, azufrehuan 
rupajuj nina cuchaman causajtallata shitarca. 
21Chai soldadocunataca, yuraj caballopi tiajuj runami, paipaj shimimanda 
llujshijuj espadahuan huañuchirca. Chai huañuchi tucushcacunapaj 
aichacunataca, alasyu tucui animalcunami na munangacaman micunajurca. 

Apocalipsis 20 

Huaranga huatacamanmi mandajunga 

1Jahua pachamanda, shuj ángel urai shamujtami ricurcani. Paica, manllanayai 
ucu ucu utujupaj llavetapash, jatun cadenatapash apashpami shamurca. 
2Chai angelmi, dragón nishca, pundamandapacha causajuj culebrataca 
japishpa, huaranga huatacaman huatarca. Chai culebrami, diablo nishcapash, 
Satanás nishcapash carca. 
3Chai diablotaca, manllanayai ucu ucu utujuman shitashpami, pungutapash 
vichashpa sellashpa saquirca. Llactacunapi causajcunataca, huaranga huata 
pactangacaman ama ashtahuan umachijuchunmi, chashna shitarca. Huaranga 
huata pactashca jipami, ashacamanlla cacharishpa saquinga. 
4Chai jipallami, mandangapaj tiarinacuna tianajujta ricurcani. Chai 
tiarinacunapimi, Dios ushaita carashcacunaca ima rurashcatapash 
tapuchingapaj tiarinajurca. Jesusmandapash, Diospaj Shimimandapash 
villanajushpa, cungata fiti tucushpa huañuchi tucushcacunapaj 
almacunatapashmi ricurcani. Paicunaca, manllanayai animaltapash, chai 
animalman rijchata rurashcatapash, na mañashcachu carca. Chai animalpaj 
ricuchinataca, maquipi cashpa, frentepi cashpapash, na churai 
tucushcacunachu carca. Paicunami, huaranga huatacaman Cristohuan 
mandanajurca. 
5Paicunami, punda causarina chayajpi punda causarirca. Ashtahuangarin 
caishuj huañushcacunaca, huaranga huata pactangacamanmi, nara causarirca. 

6Punda causarina chayajpi causarinata charij, Diospajlla causajcunaca, 
ninanda cushijunguichi. Cangunataca, jipa huañuica na llaquichi ushangachu. 
Ashtahuangarin paicunaca Taita Diospajta, Cristopajta ruraj curacunami 
canga. Paicunami, huaranga huatacaman Cristohuan mandanajunga. 
7Huaranga huata pactajpica, prezu tiajuj Satanasca cachari tucungami. 
8Shina cacharijpica, cai pacha tucui chuscundi ladocunapi tiaj Gog nishca, 
Magog nishca llactacunapi causajcunata umachingapajmi llujshimunga. Chai 
llactacunapi causanajuj soldadocunatami, macanajugrichun tandachijunga. 
Chaicunaca, mama cucha manñapi tiaj t'iyu alpashna, na cuentai ushanalla 
ashtacacunami. 
9Chaicunaca, tucui ladomanda shamushpami, Diospajlla causajcuna tianajuj 
pambatapash, pai juyashca pueblotapash, chaupipi churashpa shayanajurca. 
Shina shayanajujpimi paicunataca, Taita Dios jahua pachamanda ninata 
cachamushpa tucuchirca. 
10Umachishpa causaj diablotaca, azufrehuan rupajuj nina cuchamanmi 
shitarca. Chaimanllatami, manllanayai animalpash, llullashpa villajpash, shitai 
tucushca carca. Paicunaca, chaipimi tutapash, punllapash causaita 
causaicaman, ninanda llaquichi tucunajunga. 

Tucuicuna imatalla rurashcatapash, yuraj tiarinapi tiajujmi ricuchinga 

11Chai jipami, mandangapaj yuraj tiarinatapash, chai tiarinapi tiajujtapash 
ricurcani. Chai tiajujpaj ñaupamandaca, cai pachandi, jahua pachandi 
tucurijpimi, paicuna maipi causana pushtupash na tiarca. 
12Shinallata chai jipaca, huañushcacunaca jatungunapash, uchillacunapash, 
Taita Diospaj ñaupajpi shayanajujtami ricurcani. Librocunatapash pascashcami 
carca. Shinallata shuj librotapash pascashcami carca. Chai libroca, causaita 
causagrinata villajuj libromi carca. Causajushpallata imata rurashcatapash, 
chai librocunapi escribishpa churashcatami, paicuna imashna 
rurashcashnallata Diosca, huañushcacunaman ricuchijurca. 

13Shinallata mama cuchapashmi, chaipi huañushcacuna tiashcataca 
tigrachirca. Huañuipash, Hades nishcapash, paicunapi huañushcacuna 
tiashcataca tigrachircami. Tucui paicuna imatalla rurashcacunatami 
ricuchijurca. 
14Huañuitapash, Hadestapash, nina rupajuj cuchamanmi shitarca. Chaiman 
shitai tucunaca, jipa huañuimi. 
15Causaita causagrinata villajuj libropi shutita na escribishcacunaca, nina 
rupajuj cuchamanmi shitai tucunajurca. 

Apocalipsis 21 

Jahua pachatapash, cai pachatapash mushujtami churashca 

1Mushuj jahua pachata, mushuj cai pachatapashmi ricurcani. Ashtahuangarin 
punda tiashca jahua pachapash, cai pachapash illarcami. Mama cuchapash, na 
ashtahuan tiarcachu. 
2Juan ñucami, cashnatapash ricurcani: Taita Dios alichishca, paipajlla tiajuj 
mushuj Jerusalén puebloca, jahua pachamandami urai shamurca. Chai 
puebloca, cusata cazarangapaj juyailla alichirishca cuitsagushnami carca. 
3Shinallata jahua pachamandaca, cashna nishpa ninanda caparijtami uyarcani: 
“Ricuichi, Taita Diospaj jatun carpa huasiguca, gentecunahuanmi. Paicunaca, 
Taita Diospaj huahuacunapachami canga. Diosca, paillata paicunapaj Taita 
Dios cangapajmi, paicunahuanga causajunga. 
4Taita Diosmi, paicunapaj ñavimandaca, tucuilla viquita fichanga. 
Huañuipash, huacaipash, llaquipash, nanaipash, na ashtahuan tiangachu. 
Punda ima tiashcapash illangami” nircami. 
5Mandangapaj tiarinapi tiajujca, cashnami nijurca: “Ricui, ñucami imatapash 
tucuita mushujta rurani” nishpami, cashnatapash nihuarca: “Cai ñuca 
villajushca shimicunataca na llullashpa pactachij cajpi escribingui” 
nihuarcami. 

6Cashnatapashmi nihuarca: “Cashna nishcataca, ña pactachircanimi. Ñucami, 
A letrashna tucuita callarichijpash, Zeta letrashna tucuchimujpash cani. 
Maijambash yacunayachijpica, ñucami causaita cuj pugyumanda yacuguta, 
yanga carasha. 
7Maijambash nalita mishashpaca, ñuca carajushcataca tucuitami japinga. 
Shinallata ñucami, paipaj Taita Dios casha, paipash ñuca huahuami canga. 
8Ashtahuangarin gentecunata manllajcuna, ñucata na crijcuna, millanayaita 
rurajcuna, huañuchijcuna, huainayajcuna, yumbucuna, yanga dioscunata 
mañajcuna, tucui llullacunapash, azufrehuan rupajuj nina cuchapi 
causagrinatami japinga. Chaiman rinaca, jipa huañuimi canga” nihuarcami. 

Mushuj Jerusalén pueblotami ricushca 

9Chai jipallami, tucurimui punllapi llaquichinacunata, canchis copa jundata 
charinajuj canchispura angelcunamanda, shuj ángel ñucapajman shamurca. 
Paica: “Caiman shamui, ñucami Llamahuan cazaragrijuj huarmiguta 
ricuchisha” nihuarcami. 
10Shinallata Diospaj Espirituhuanmi, shuj jatun urcu jahuaman chai angelca 
apahuarca. Chaiman apashpami, Diospajlla Jerusalén jatun pueblotaca, jahua 
pachamanda urai shamujujta ricuchihuarca. 
11Taita Dios punchapambagu cajpimi, chai pueblopash punchapambagu 
ricurijurca. Paica, ninan juyailla rumishna, jaspe nishca rumishna, 
punchapamba espejoshnami ricurijurca. 
12Chai pueblota muyushca jatun pircapica, chunga ishcai pungumi tiarca. Chai 
pungucunapica, chunga ishcai angelcunami shuj shujlla shayanajurca. Chai 
pungucunapica, taita Israelpaj chunga ishcai churicunapaj shuticunatami 
escribishca carca. 
13Quimsa punguca, indi llujshimuj ladoman, shuj quimsa pungucunaca, jahua 
ladomanmi carca. Shinallata quimsa punguca, urai ladoman, shuj quimsa 
punguca, indi huashajuj ladomanmi tiarca. 

14Pueblota muyushca jatun pircataca, chunga ishcai mulun rumi jahuapimi 
shayachirca. Chai rumicunaca, Llama villachun cachashca chunga 
ishcaicunapaj shuticunahuanmi carca. 
15Ñucaman villaj angelca pueblotapash, pueblota muyushca jatun pircatapash, 
pungucunandi medingapajmi, shuj oro varata charijurca. 
16Chai puebloca, chuscundi ladomanmi chashnallata carca. Chai varahuan 
medijpica, ishcai huaranga ishcai patsaj kilometrotami charirca. Uraimambash, 
vichaimambash, jahuamambash, chashnallatami carca. 
17Pueblota muyushca jatun pircatapashmi medijurca. Runacuna alpata 
varahuan medinshnallata ángel medijujpica, sucta chunga chuscu metrotami 
charirca. 
18Chai jatun pircataca, jaspe nishca juyailla rumicunahuan rurashcami carca. 
Ashtahuangarin puebloca, oro cashcahuan rurashca, punchapamba shitajuj, 
maillashca espejoshnami carca. 
19Pueblota muyushca jatun pircapaj mulun rumicunaca, tucui tiashca juyailla 
rumicunata churashpa, juyaillaguta rurashcami carca. Chai punda mulun 
rumica, jaspe nishcami carca. Cati rumica, zafiro nishcami, ishcaipaj cati 
rumica, ágata nishcami, quimsapaj cati rumica, esmeralda nishcami carca. 
20Chuscupaj cati rumica, ónice nishca, pichapaj cati rumica, cornalina nishca, 
suctapaj cati rumica, crisólito nishca, canchispaj cati rumica, berilo nishca, 
pusapaj cati rumica, topacio nishca, iscumbaj cati rumica, crisopraso nishca, 
chungapaj cati rumica, jacinto nishca, chunga shujpaj cati rumica, amatista 
nishca rumicunatami churashca carca. 
21Chai chunga ishcai pungucunaca, chunga ishcai perlascunami carca. Chai 
pungucunaca, shujlla perlasta rurashcami carca. Shinallata pueblopi tiaj 
ñambash, ashtahuan ali orota rurashcami, punchapamba espejoshna 
ricurijurca. 

22Chai pueblopi Diospaj huasi tiajujtaca, na ricushcanichu. Ashtahuangarin 
Tucui Ushaita Charij, Mandaj Taita Diospash, Llamapashmi, Diospaj huasishna 
carca. 
23Chai pueblota punchayachijuchunga inditapash, lunatapash na minishtinllu. 
Chai pueblotaca, Taita Diospash, Llamapashmi punchapamba michashna 
punchayachijun. 
24Tucui llactacunamanda quishpirishca gentecunaca, chai pueblopaj 
michapimi purinajunga. Shinallata cai pachapi jatun mandajcunapash, paicuna 
ninanda alicachi tucushcataca, chaimanmi apashpa rinajunga. 
25Chaipica, tutapash na tiajpimi, ima punllapash pungucunataca, ima 
horaspash na vichanga. 
26Shinallata tucui llactacunapi causajcuna ninanda alicachi tucushcatami, 
chaiman apanajunga. 
27Ima mapapash, millanayaita rurashcapash, llullashpa causajcunapash, chai 
pueblopica napacha yaicungachu. Ashtahuangarin causaita causagrinata 
villajuj libropi paicunapaj shuticunata escribishcata charijcunallami 
yaicugringa. Chai librotaca, Llamami charijun. 

Apocalipsis 22 

1Chai jipami, causaita cuj na mapayashca jatun yacutapash ricuchihuarca. Chai 
yacuca, Taita Diospash, Llamapash mandashpa tianajujmandami, espejoshna 
punchapamba llujshijurca. 
2Chai pueblopaj chaupi ñambi, jatun yacu manñapimi, causaita cuj quiruca cai 
ladomambash, chai ladomambash shayajurca. Chai quiruca, tucui quilla 
fucushpami, huatapi chunga ishcaicaman, granota fucujurca. Chai quirupaj 
fangapash, tucui llactacunamanda shamushcacunapaj jambimi carca. 
3Chaipica, Dios ninanda nalicachi tucushcacunaca, na ashtahuan tiangachu. 
Chaipimi Taita Diospajpash, Llamapajpash mandangapaj tiarinaca tianajunga. 
Paita servijcunapash, paitallami servinajunga. 

4Paitapash, ñavi ñavimi ricunajunga. Paipaj shutitapash, paicunapaj frentepi 
churashcami canga. 
5Chaipica, tutapash na ashtahuan tiangachu. Mandaj Taita Diosmi, paicunataca 
punchayachinga. Chaipica, lámpara michapash, indipash na ashtahuan 
punchayachingachu. Chaipimi, causaita causaicaman mandanajunga. 

Jesucristoca, ñallami shamunga 

6Chai angelca, cashnami nihuarca: “Cai shimicunaca, na llullaj, pactachij 
cajpimi, Mandaj Taita Diosca pai ima nishcata villajcunaman, paipaj Espirituta 
carashpa villajun. Ñalla ima tucunatapash, paita servijcunaman 
ricuchijuchunmi, Diosca paipaj ángel cajpi, ñucata cachamurca” nihuarcami. 
7“¡Ricuichi, ñapashmi shamusha! Jipaman ima tucunata Dios villachishpa cai 
libropi escribishca shimicunata cazujcunaca, ninanda cushijuichi”. 
8Juanmi cani. Ñucami, cai tucuita uyarcani, ricurcani. Shina uyashpa 
ricushpaca, ñucaman cashnacunata ricuchijuj angelpaj ñaupajpimi, paita 
ninanda alicachingapaj cungurircani. 
9Ashtahuangarin paica, cashnami nihuarca: “Ricui, na chashna ruranachu 
cangui. Ñucapash canshnallata, cambaj huauquicunashnallata, Dios ima 
nishcata villajcunashnallata, cai libropi escribishca shimicunata 
cazujcunashnallata, Diosta servijmi cani. Taita Diostallami alicachina cangui” 
nihuarcami. 
10Chai angelca, cashnatapashmi nihuarca: “Cai libropi escribichishca 
shimicunapi ima nijujtaca, na sellanachu cangui. Chaicuna pactana 
punllacunaca, ñami chayamujun. 
11Imatapash cashcatapacha na rurashpa causajca, imatapash cashcatapacha na 
rurashpa catijcunallami. Mapata rurashpa causajpash, mapata rurashpa 
catijcunallami. Ashtahuangarin imatapash cashcatapacha rurashpa causajca, 
imatapash cashcatapacha rurashpa catijcunallami. Shinallata Diospajlla 
causajushpaca, ashtahuan aliguta causashpa catijcunallami” nihuarcami. 

12“Ricunguichi, ñucaca ñapashmi shamusha. Tucuicuna imatalla 
rurashcamandapash canguna japinataca, apashpami shamusha. 
13Ñucami, A letrashna callarichijpash, Zeta letrashna tucuchijpash cani. 
14Churajunata tajshajcunaca, ninandami cushijunguichi. Cangunami, causaita 
caraj quirumanda micungapajpash, pueblo pungucunata yaicungapajpash, 
ushaita charinguichi. 
15Ashtahuangarin alcushna causajcuna, yumbucuna, huainayajcuna, 
huañuchijcuna, yanga dioscunata mañajcuna, llullanata juyashpa tucui 
llullajcunaca, canllamanmi quedanga. 
16Jesús ñucallatami, ñucata crij tandanajujcunaman cai shimicunata 
villajuchunga, ñuca angelta cachamurcani. Ñucami sapishna, Davidpaj 
miraipura cani. Tutamanda punchapamba llujshimuj luzeroshnami cani” 
nircami. 
17Diospaj Espiritupash, Llamapaj huarmipashmi: “Shamupailla” ninajun. 
Maijambash caita uyajca: “Shamuilla” nichun. Maijambash 
yacunayachishpaca, shamuchun. Maijambash ufiangapaj munashpaca, 
causaita cuj yacuguta yanga ufiachun ninimi. 
18Jipaman ima tucunatapash, Dios cai libropi escribichishca shimicunata tucui 
uyajcunamanmi, cashna villajuni: Cai villashca shimicunata pipash 
mirachijpica, Taita Diosca cai libropi escribichishca tiajuj llaquichinacunatami, 
paicunapaj jahuapi cachamunga. 
19Shinallata jipaman ima tucunatapash, Dios cai libropi escribichishca 
shimicunamanda pipash anchuchijpica, causaita causagrinata villajuj libropi 
pai imata japigrinatami, Taita Diosca anchuchinga. Shinallata Diospajlla tiajuj 
pueblopi paicuna imata japigrinata, cai libropi escribishca tiajujtapashmi 
anchuchinga. 
20Cai shimicunata villajmi: “Ari, ña shamushapachami” nijun. Shina cachun. 
Ari, shamupailla, Apunchi Jesuslla. 

21Ñucanchi Apunchi Jesucristopaj ninan juyaipash, tucui cangunahuan 
cachunmi munani. Shina cachun. 

Esclarecimento 
 
 
 

Trata-se de iniciativa particular, com os seguintes objetivos: (i) colaborar para divulgação 

dos diversos textos bíblicos disponíveis, e, (ii) facilitar o acesso a esses textos, inclusive por meio 

de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de organizações 

que produzem ou divulgam bíblias, sem acréscimos de notas ou comentários. Assim, 

reconhecendo e respeitando os direitos que possuem sobre seus trabalhos, incumbe a todos os 

que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

 

Marcel da Glória Pereira 

2023, Vitória/ES - Brasil 
 

 

 

 

 

Capa: Pôr do sol sobre o mar. Trata-se de imagem disponibilizada na internet, 
dentre as que não informam haver restrição ao uso. 

 


